
Khuurakikha 

Khuurakikha 1 

Luukano lwe Khuubuumba shibala 

1Mu khurakikha, Wele aabuumba likulu ni shibala. 
2Shibala shaba shaayikoyakoya busa, nga mbaamwo shiindu shiilamu ta. 
Shishiilima shaba shaabiimbilila buli aandu oosi khu ngaaki khwasho. Ne 
Umwoyo wa Wele aaba nga akyeendaanila khu ngaaki khwe kameetsi. 
3 Kila Wele aloma ari, “Ni abewo buwaanga.” Buwaanga bwaaburukha. 

4Wele waabona nga buwaanga buli buulayi. Shiikila awukhanisamwo buwaanga 
khukhwaama khu shiilima. 
5Wele waalaanga buwaanga ari “Kumuusi”, ne shishiilima waashiilaanga ari 
“Shiilo”. Aryo antsye bwelabula, ate bweelayo bwaasha. Isho shaaba shifukhu 
shiikiboole. 
6 Lwanyuma ndi Wele waaloma ari, “Ni abewo libaanga lilyawukhanisa kameetsi 
kamalala khuuba khu lubeka lutweela, ni kameetsi kakaandi khuuba khu lubeka 
luluundi.” 
7Isho shakholebwa shiryo. Wele waakhola libaanga, waawukhanisa kameetsi 
kakaali aasi e libaanga ilyo, ni naako kakaali angaaki aalyo. 
8Kila Wele alaanga libaanga ari “likulu.” Aryo antsye bwelabula, ate bweelayo 
bwaasha. Isho shaaba shifukhu shishikhola khaabili. 
9Lwanyuma ndi Wele waaloma ari, “Lekha kameetsi kakaali aasi e likulu 
kabuusane mu shifwo shitweela, nio lulwoomu lubonekhe.” Isho shakholebwa 
shiryo. 
10Wele waalaanga lulwoomu ari “Shibala,” ni kameetsi kakeetsa kaabuusana 
atweela, waakalaanga ari “Kuyaantsa.” Wele waalolelela byeesi aakhola, 
waabona nga biilayi. 
11Lwanyuma ndi Wele waaloma ari, “Lekha liloba lisaale biilime bye tsisaambo 
tsitsikhali ndweela ta khu shibala: Biilime bibiibakho bumiitso, ni kimisaala kye 
kamatuunda kakaalimwo bumiitso musaambo yako. Isho shakholebwa shiryo. 
12Shibala shaasaala biilime: Nga mulimo biilime bibiibakho bumiitso musaambo 
yabyo, ni kimisaala kye kamatuunda kakaalimwo bumiitso nako musaambo 
yako.” Wele waalolelela byeesi aakhola, waabona nga biilayi. 
13Aryo antsye bwelabula, ate bweelayo bwaasha. Isho shaaba shifukhu 
shishikhola khataru. 

14Lwanyuma ndi Wele waaloma ari, “Ni abewo bibyaaburukha bibonekhe 
mwikulu, binyale khukhwaawukhanisa kumuusi khukhwaama khu shilo, 
naluundi nibyo bibe bibyokesa imbuka iye bubwiile, ni biifukhu, ni kimiiko. 
15Lekha bibe nibyo bibyaaburukha mwibaanga lye likulu, khuuwa buwaanga 
bukhosese khu shibala.” Isho shakholebwa shiryo. 
16Wele waakholayo bibyaaburukha biboofu bibili, nga nibyo; Shishaaburukha 
shishirusa buwaanga buukali, khuuwula kumuusi, ni shishaaburukha shishirusa 
buwaanga bukyeekhe, shibe nga nisho shishiwula shiilo. Waakholayo ni 
tsinieenieesi natso. 
17Wele waakhwiikhaka bibyaaburukha bino mwibaanga lye likulu, khuuwa 
buwaanga bukhosese khu shibala, 
18khuuwula kumuusi ni shiilo, ni khukhwaawulawo buwaanga khukhwaama 
khu shiilima. Wele waalolelela byeesi aakhola, waabona nga biilayi. 
19Aryo antsye bwelabula, ate bweelayo bwaasha. Isho shaaba shifukhu 
shishikhola khane. 
20Lwanyuma ndi Wele waaloma ari, “Lekha kameetsi keetsulemo bibiindu 
biilamu bibikhali bitweela ta, ni binywiinywi bipamburukhile mwibaanga lye 
likulu.” 
21Aryo Wele waakholayo biilamu bye kamaani bibimenya mu kuyaantsa, ni 
biilamu bibiindi bye tsisaambo tsitsikhali ndweela ta, bibisubila mu meetsi. 
Waakholayo ni binywiinywi bibiilikho tsindaaha, musaambo yabyo. Wele 
waalolelela byeesi aakhola, waabona nga biilayi. 
22Lwanyuma kila Wele abiwa tsikhabi, nga aloma ari, “Ni musaalane, mubalaahe, 
mwitsule oosi mu meetsi ke mu kuyaantsa, ni binywiinywi nabyo biitsule, 
bimenye buli aandu oosi khu shibala.” 
23Aryo antsye bwelabula, ate bweelayo bwaasha. Isho shaaba shifukhu 
shishikhola kharaano. 
24Lwanyuma ndi Wele waaloma ari, “Lekha liloba lisaale buli shisolo shoosi, buli 
shitweela musaambo yasho: Bibibayibwa nga tsikhaafu, ni neebyo 
bibikhururira aasi, ni bisolo bibiindi bye mwiiswa.” Isho shakholebwa shiryo. 
25Wele waakhola tsisolo tse mwirome, buli shitweela musaambo yasho, 
bibyaayo nabyo, buli shitweela musaambo yasho, ni bisolo bibiindi 
bibikyeendela khu liloba, buli shitweela musaambo yasho. Wele waalolelela 
byoosi byeesi aakhola, waabona nga biilayi. 
26 Lwanyuma ndi Wele waaloma ari, “Ari khakhukhole babaandu, babonekhe 
mu shifwaani shisheefwe shisheene, mu mbonekha yeefwe inyene. Babeene 
bano nibo babaakane bawule tsinyeeni tse mu kuyaantsa, ni binywiinywi bye 
mwibaanga, ni khuuwula tsikhaafu, na buli shiindu shoosi she khu shibala, ni 
khu buli shishiindu shoosi shishikyeendela khu liloba.” 

27 Aryo Wele waabuumba babaandu khuufwaana nga niye umweene, waakhola 
uwe seetsa n'uwe khasi. 
28Wele waabawa tsikhabi, nga abalomela ari, “Ni musaale babaana baakali, 
mubalaahe, nio lisaaye lyeenywe litsule khu shibala, muryo mushireere aasi e 
buunyala bweenywe. Ni mube ni buunyala khu nyeeni tse mu kuyaantsa tsoosi, 
ni khu binywiinywi bye mwibaanga byoosi, ni khu buli shiilamu shishikyeendela 
khwiloba shoosi.” 
29Indi luundi Wele waaloma ari, “Bona indi khuubawa buli kuusaala kwoosi 
kukukane kuruse bumiitso khu shibala shoosi, na buli shikuuka she kuusaala 
kwe kamatuunda kwoosi. Bino byoosi kane bibe bye khuulya isi muli. 
30Ni isi buli shisolo she mwiiswa shoosi shishikyeendela khu shibala, ni isi buli 
khanywiinywi khoosi khakhapamburukhila mwibaanga lye likulu, na buli 
shilamu shoosi shishikyeendela khwiiloba, naabiweele bunyaasi ni bilime bye 
kamasaafu, khuuba nga biilyo byabyo.” Isho shakholebwa shiryo. 
31Wele waalolelela buli shiindu shoosi sheesi aakhola. Buli shiindu waashibona 
nga shili shiilayi naabi! Aryo antsye bweelabula, ate bweelayo bwaasha. Isho 
shaaba shifukhu shishikhola khasesaba. 

Khuurakikha 2 

1Musaambo iyo, likulu ni shibala byaaba nga byaaweele khuubuumbibwa, 
atweela ni bibiindu byamwo byoosi. 
2  Khukhwoola khu shifukhu she Kumusaafu, Wele waaba nga waamaliilisile 
buraambi bweewe bwoosi, aryo waawolakho. 
3Aryo kila Wele awa shifukhu she kumusaafu tsikhabi, waashikhola khuuba sha 
buraawa, lwekhuuba khu nisho nikhwo khweesi aawolela khukhwaama khu 
milimo kyeewe kyoosi. 
4Iyo niyo isaambo isi Wele aabuumbamwo likulu ni shibala. 

Kumukuunda kwa Edeni 

Khu mbuka isi Wele aabuumbila likulu ni shibala, 
5siyabawo bunyaasi bwoosi, namwe biilime byoosi bibyaba bitsowa khu shibala 
ta. Shaba shiryo lwekhuuba abe Wele ashiili khuureerakho ifula khu shibala ta, 
naluundi abe mbaawo umuundu unyala waalimakho ta. 
6Ne abe shonyene ndi, yabatsakawo tsintsitsi tse kameetsi kakaarubukhatsaka 
khukhwaama mwiloba aasi, kaanyilisa liloba. 
7 Lwanyuma Umukasya Wele waabukulakho liloba khukhwaama aasi, 
waalibuumbamwo umusaani, waakyelawo waafuura mu moolu k'omuundu 
kumuukha kwe buulamu, shaakila umusaani waaba umulamu uheela. 
8Umukasya Wele waarawo kumukuunda mu Edeni, kukwaba ibwaamanyaanga, 
lwanyuma waasuta umusaani isi aabuumba waamuramwo. 

9 Mu mukuunda ukwo, Umukasya Wele waatsowesamwo buli kuusaala kwa buli 
saambo yoosi, ikyo abe kikibonekha buulayi, naluundi abe kikiili kimilayi lwe 
khuulya. Aabawo kimisaala kikiindi kibili kikyaba akari mu mukuunda, nga 
nikyo: Kuusaala kwe buulamu, ni kukuundi nga nikwo kwe kamakyesi ke 
khuumanya shiibi ni shiilayi. 
10Khukhwaama mu mukuunda Edeni kweene ukwo, aabawo luluutsi lwe 
kameetsi lulwaamamwo khuunyirisa kumukuunda. Lwanyuma lwaawo, luluutsi 
ilwo lwaawukhamwo, lwaamamwo tsintsitsi tsine. 
11Luluutsi lulunyoowa nilwo Pishoni, nga nilwo lulutima lwaabirira mu shibala 
sha Havila shoosi, shishiilimwo izaabu. 
12Izaabu iye mu shibala isho ili indayi, iliyo ni bibiwunya buulayi bibikhali bya 
busheele ta, ni khuutubakho kamabaale ke buukusi bwe angaaki naabi. 
13Lisiina lye luluutsi lulukhola khabili abe bari Gihoni, lulutima lwebotookhelela 
mu shibala sha Kuushi shoosi. 
14Lisiina lye luluutsi lwe khataru abe bari Tigurisi, lulutima lwaatsukha 
ibwaamanyaanga wa Asiriya. Ni luluutsi lwe khaane nilwo Efurati. 
15Umukasya Wele waayila umusaani tsana, waamura mu Mukuunda kwa Edeni 
khuukwaakila, ni khuukulolelela buulayi. 
16Kila Umukasya Wele alakila umusaani nga amulomela ari, “Unyala waalyakho 
kamatuunda khukhwaama khu buli kuusaala kwoosi kwe mu mukuunda, 
17ne khuurusakho kuusaala kwe khuumanya shiilayi ni shiibi, 
ukhakulyatsakakho ta. Lwekhuuba khu shifukhu khweesi uli kuliilakho, 
ukhaafwe!” 
18Lwanyuma Umukasya Wele waaloma ari, “Sishili shiilayi umusaani 
khuubaawo yenyene ta. Ise kane imukholele umuyeeti umwaakhila niye.” 
19Aryo Umukasya Wele waabukula liloba khukhwaama aasi, waabuumbamwo 
bisolo byoosi bye mwiiswa, na buli shikuuka shoosi she binywiinywi 
bibipaamburukhila mwibaanga lye likulu. Lwanyuma waareera bibiindu bino 
byoosi isi umusaani khuubona isaambo isi anyala waabitwiikhamwo kamasiina. 
Aryo umusaani waabitwiikha kamasiina, ni buli lisiina lyeesi umusaani aalaanga 
shisolo shoosi, namwe khanywiinywi khoosi, ilyo nilyo lilyaba lisiina lyasho. Iyo 
niyo isaambo isi buli shitweela shafunamwo lisiina. 
20Musaambo iyo umusaani waatwiikhaka bibyaayo ibyo kamasiina, ni 
binywiinywi bye mwibaanga, ni nabuli shisolo she mwiiswa shoosi. Ne mu bino 
byoosi, mbaawo na shitweela shishanyoolekhana khuuba umuyeeti uwaakhila 
isi umusaani ta. 
21Shiikila Wele waareerera umusaani liilo nameyiriira lilyeene lyaamuwaamba, 
aryo n'aba nga akona, Wele waamubukulamwo luubafu lutweela, lwanyuma 
weesawo mu shifwo shalwo inyama. 

22Aryo khukhwaama mu lubafu ulwo lweesi aabukula, Umukasya Wele 
waalukholamwo umukhasi, waamureera isi umusaani. 
23Lwanyuma kila umusaani aloma ari, “Ari bona lino lili likuumba khukhwaama 
mu makuumba kaase, naluundi inyama khukhwaama mu nyama yase, ari niye 
kane bamulaangatsake bari ‘umukhasi,’ lwekhuuba waamile mu musaani”  
24 Ni lwe lomo yino, isho shiikane shikile umusaani alekhatsake paapawe ni 
maayiwe, etubaase khu mukhasi weewe, ni nabo boombi beekyele kumubili 
mutweela. 
25Umusaani uyo n'umukhasi weewe boombi baaba nga bali bukhuna busa, ne 
sibaawaambibwakho kamaŋaanyu koosi ta. 

Khuurakikha 3 

Shishoonako shishanyoowa 

1 Indemu niyo yaba iyikasuusakasuusa naabi khuufuurakho tsisolo tsitsiindi 
tseesi Umukasya Wele aakhola. Shifukhu shitweela yeetsa isi umukhasi, 
yaamureeba iri, “Ilala Wele aabalomela ari mukhalyakho lituunda lyoosi 
khukhwaama khu kuusaala kwoosi kwe mu mukuunda ta?” 
2Umukhasi naye waakilamwo ari, “Ifwe Wele aakhulomela ari khunyala 
khwaalya lituunda khukhwaama khu kuusaala kwoosi kwe mu mukuunda, 
3ne khuurusakho aakhulomela ari khukhalyakho lituunda khukhwaama khu 
kuusaala kukuuli akari mu mukuunda ta. Aakhulomela ari khukhalyakho 
namwe khwaakuwaambakho ta. Isho siinga khushikhola, khukhaafwe.” 
4Indemu nayo yeelamwo iri, “Khuufwa, simukhaafwe ta! 

5Lwekhuuba Wele waamanya ari, inywe siinga mulyakho lituunda khukhwaama 
khu kuusaala ukwo, tsimoni tseenywe tsilibiimbuka, mube nga Wele umweene, 
munyale khuumanya buulayi ni buubi.” 
6Aryo umukhasi waabona nga lituunda lili liilayi naabi khuulya, ni khuumanya 
ndi tsimoni tsinyala tsaabiimbukha, khuufuna kamakhula. Shikila abukula 
lituunda waalya. Lwanyuma waabukula liliramile waaliwa umuseetsa weewe, 
naye waalya. 
7Khaangukho boombi ni baamala khuulya bari, beebona nga bali bukhuna. 
Lwanyuma kila beenabila kamasaafu ke kimisaala kimifigi, beekholelamwo bye 
khuukwaara. 
8Uri tsinyaanga tse angoloobe, nga antsye awoleelile buulayi, umusaani 
n'umukhasi weewe baawulila luswaaki, nga Umukasya Wele akyeendakakho 
mu mukuunda. Baryo baarya luukali naabi, kila batsya beebisa iyo mu misaala 
kye mu mukuunda. 
9Ne Umukasya Wele waalaanga umusaani nga amureeba ari, “Uli waheena?” 

10Umusaani naye weelamwo ari, “Ise nga nimbuliile luswaaki, nga uli 
khuukyeenda mu mukuunda, naarya naabi, naatsya neebisa, lwekhuuba 
imbeele bukhuna.” 
11Wele naye waamwiilamwo ari, “Naanu umweene ukhubooleele iwe ari uli 
bukhuna? Waaliile khu kuusaala kweesi ise nakhulakila ndi ukhalyakho ta?” 
12Umusaani waamwiilamwo ari, “Umukhasi isi iwe waambeele khuuba ni nase, 
niye uwumbeele lituunda khukhwaama khu kuusaala nase naalya.” 
13 Umukasya Wele waareeba umukhasi ari, “Shiina shino sheesi ukholile?” 
Umukhasi naye weelamwo ari, “Indemu niyo iyimbomeele, nenyoola nga 
naaliile.” 

Wele akhala kumusaango 

14Aryo kila Umukasya Wele alomela indemu ari, “Lwekhuuba iwe waakholile 
shishiindu shishifwaana shiri, mu bisolo byoosi, nga bibyaayo namwe ibyo bye 
mwirome, iwe wenyene niye uuli khuufuna shitaambiso shino. Iwe kane 
waalamile aasi khu luta lwoowo, naluundi ulyatsake lifukhuulu, biifukhu byoosi 
bye buulamu bwoowo. 
15 Naluundi, indi khuutsya khurawo buusiku akari oowo n'umukhasi yuno, ni 
akari e babetsukhulu boowo ni babeewe. Mutweela khu betsukhulu beewe 
alikhutwaanga kumurwe, ni nawe uli muluma isukunyi.” 
16Lwanyuma kila Umukasya alomela umukhasi naye ari, “Indi khuulooselakho 
khu butsiina bwoowo bwe khuusaala umwaana, ulisaalila babaana mu butsiina 
buukali. Abe byakhaba biryo, kane ube nga ushiwotooma khuubatsaka 
n'umuseetsa woowo, ni naye kane abe nga niye ukhuwula iweewe.” 
17 Umukasya waalomela Adamu naye ari, “Iwe urekeeresile byeesi umukhasi 
woowo akhubooleele, waalya lituunda khukhwaama khu kuusaala kweesi 
nakhulakila khuulekha khulyakho ta. Ni nashiryo, naatsubile liloba lweesho 
sheesi ukholile. Kane urekanatsake busa nio unyalise khuufuna bye khuulya, 
buulamu bwoowo bwoosi. 
18Khu liloba kane khutsowatsakekho kamawa ni kamaraakalu, ni nawe kane 
ulyaatsake bilimwa bye mu mukuunda. 
19Kane uraambatsake naabi ukyesemulile, nio ufune bye khuulya, 
khukhwoolesa n'uliilayo mwiloba mweesi waama. Iwe wakholebwa 
khukhwaama mwiloba, uryo uli liiloba busa, ni mu liloba lyeene nimwo mweesi 
uliikobolayo.” 
20Adamu waatwiikha umukhasi weewe lisiina ari Eva, lwekhuuba niye maayi we 
babaandu baalamu boosi. 
21Lwanyuma Umukasya Wele waakholela Adamu n'umukyelama weewe 
bikwaaro khukhwaama mu mahaafu ke bisolo, waabakwaarisa. 



9 

 

 
Ibayibuli Ingwalaafu 

© 2016 Bible Society of Uganda. 
  

 

 

22 Kila Umukasya Wele aloma ari, “Ari umusaani uyu wekyelile nga mutweela 
khuusifwe, waamanyile khukhwaawulawo shiilayi ni shiibi. Aryo s'ali ni 
khuufukiilisibwa khuutsanuusa kumukhono kweewe luundi, waabuta lituunda 
khukhwaama khu kuusaala kwe buulamu, shishiinyala shaamunyalisisa 
khuumenyawo biilo ni biilo.” 
23Aryo kila Umukasya Wele amuwoona khuurura mu mukuunda kwa Edeni, 
khuutsya ibulafu, atsye alime khu liloba mweesi aabuumbibwa. 
24Musaambo iyo, Wele waawoonamwo umusaani, lwanyuma khu luwaande lwe 
bwaamanyaanga we kumukuunda kwa Edeni ukwo, waarayo bibuumbe bibili 
bibiilikho tsindaaha, ni lurima lulumweekhamweekha, khuukhiinga 
kumukhoosi kukuutsya khu kuusaala kwe buulamu. 

Khuurakikha 4 

Kayini akhoonya Abeli 

1Adamu waakona n'umukhasi weewe Eva, waaba shisoombo, lwanyuma 
waasaala umwaana umusiinde. Kila Eva amutwiikha lisiina ari Kayini, 
lwekhuuba elomela ari, “Naafunile umwaana umusiinde lwe buyeeti 
bw'Omukasya.” 
2Lwanyuma waasaalayo umwaana ukuundi umusiinde, waamutwiikha lisiina 
ari Abeli. Abeli weekyela umwaayi we kamasheese, ne Kayini weekyela umulimi. 
3Nga imbuka yaabirakilewo, Kayini waareera bitweela khu bilime byeewe, 
waabiwaanayo nga shiwaanwa isi Umukasya. 
4Abeli naye wawaanayo shiwaanwa sheewe isi Umukasya. Niye aakhoonya 
lisheese lilyaana liikiboole litweela, khukhwaama mu masheese keewe, 
waabukula bisiintsa bibifuurayo buulayi, waabiwaanayo nga shiwaanwa. Aryo 
Umukasya waasangaalila Abeli atweela ni shiwaanwa sheewe, 
5ne wekaana Kayini atweela ni shiwaanwa sheewe. Shino shaakhalasa naabi 
Kayini, waatuunduuma ni lirima liikali naabi. 
6Lwanyuma kila Umukasya alomela Kayini ari, “Lwashiina iwe ukhalaale naabi 
musaambo iyo? Shiina kila utuunduuma ni lirima liikali liryo? 
7Iwe uba nga ukholile shishiindu shiilayi, khali ikhufukiiliile ni shiwaanwa 
shoowo. Ne lwekhuuba ndi ukholile shishiindu shiibi, shishoonako ari 
shaaliindiliile busa amulyaango kwoowo. Shikana khukhuwula iwe, ne siwaakha 
waashifukiilila shaakhuwula ta.” 
8 Lwanyumakho Kayini waalomela waandaaye Abeli ari, “Khakhutsye 
khukyeendakekho iyo mwirome.” Ne ni baaba nga bali ibweene iyo mwirome, 
Kayini wenyukhila waandaaye Abeli tsana, waamukhoonya. 

9Nga byabeele biryo, Umukasya waareeba Kayini ari, “Waandaayo Abeli ali 
waheena?” Kayini weelamwo ari, “Ise sinaamanyile ta. Ise niye uuli ni khuuba 
umuliindi wa waandaayase?” 
10 Lwanyuma lwayo ndi kila Umukasya alomela Kayini ari, “Lwashiina iwe 
ukholile shishiindu shiibi nga shino? Iwe waakhoonyile waandaayo, ni kamafuki 
keewe kalikho kaantsilootsela ise khukhwaama aasi mwiloba. 
11Ni nashiryo, ari indi khuukhutsuba iwe, ni khuubona ndi s'ulima luundi ta khu 
liloba lilyaasamile lyaamila kamafuki ka waandaayo, isi iwe wirire. 
12Isi kane iwe ukhakilekho bari ulima khu liloba, nalyo singene likhusaalile 
biilyo ta. Khukhwaama shaleelo shino, kane ube umuundu ukhalikho ni ango ta, 
kane ube umukyeendaani busa khu shibala.” 
13Kayini naye weelamwo Umukasya ari, “Shitaambiso sheesi umbeele shili 
shirafu naabi siinashinyalisa ta. 
14Ari bona ulikho umboona ise khuurura khu liswa, ni khuutsya khuumenya 
aleeyi naabi ni nawe. Ise kane imbe umuundu ukhalikho ni aango ta, naluundi 
umukyeendaani busa khu shibala, n'umuundu yeesi ukane anyoole, kane 
antsire.” 
15Ne Umukasya naye weelamwo Kayini ari, “Singene shibe shiryo ta. Umuundu 
yeesi ukane akhoonye Kayini, kane aweebwe shiitaambiso shishiili shirafu 
kimiluundi musaafu khuuminyisakho shitaambiso sheesi ise indi khuukhuwa 
iwe.” Aryo kila Umukasya ara khu Kayini khaabonelo, khuurewula ari ikhabawo 
umuundu yeesi unyala waakhoonya Kayini ta. 
16Lwanyuma Kayini waakyeenda waarura isi Umukasya, waatsya waamenya iyo 
mu shibala she “Khuukyeendaana,” shishiili ibwaamanyaanga wa Edeni. 

Babetsukhulu ba Kayini 

17Kayini waakona n'umukhasi weewe, waaba shisoombo, wasaala umwaana 
umusiinde, baamutwiikha lisiina bari Enoka. Khu mbuka iyo Kayini woombekha 
shiriimba waashitwiikha lisiina ly'omusooleli weewe, waashilaanga ari Enoka. 
18Enoka naye waafuna umwaana umusiinde, waamulaanga ari Aradi, Aradi naye 
waafuna umwaana umusiinde waamulaanga ari Mehuyayeli, naye uwafuna 
umwaana umusiinde waamulaanga ari Mesushayeli, naye uwafuna umusiinde 
waamulaanga ari Lameka. 
19Lameka waayila bakhasi babili, abe mutweela bari Ada, n'ukuundi abe bari 
Zila. 
20Lameka ni Ada basaala Yabali. Yabali yuno niye uwaba paapa we babaandu 
babaamenya mu masari, naluundi nga baayisa bibyaayo. 
21Baasaalayo umwaana ukuundi bari Yubali. Yubali yuno niye uwaba paapa we 
babaandu babaakhupa kamatuungu, ni khuufuura kimilele. 

22Ndi Lameka ni Zila baasaalayo umwaana musiinde baamutwiikha bari Tubali-
Kayini, uwaba ni kamakyesi khukhwikholakholanisa ni buroonzi ni ayoni, 
waamisamwo bibiindu bibiindi. Lwanyuma lweewe, baasaalayo umwaana 
umukhaana, baamulaanga bari Naama. 
23Shifukhu shitweela Lameka waalomela bakhasi beewe boombi ari, “Inywe Ada 
ni Zila, ni mundekeerese buulayi. Inywe bakhasi baase mumanye buulayi sheesi 
inoma: Iliyo umusaani isi ise neerire, neerire umusaani umusooleli, lwekhuuba 
aakhupile ise likuma. 
24Oba nga umuundu yeesi ukhakakho khukhwiira Kayini, afuna shitaambiso 
kimiluundi musaafu khuuminyisakho, ne uyo ukhakakho khukhwiira Lameka, 
afuna shitaambiso kimiluundi kamakhumi musaafu na musaafu 
khuuminyisawo.” 

Seezi ni Enoshi 

25Adamu waakona n'umukhasi weewe Eva luundi, baasaalayo umwaana 
umusiinde ukuundi. Oyu baamutwiikha lisiina bari Seezi. Lwekhuuba Eva 
aaloma ari, “Wele waambeele umwaana umusiinde ukuundi, mu shifwo sha 
Abeli isi Kayini aakhoonya.” 
26Lwanyuma Seezi naye aafunayo umwaana umusiinde isi baalaanga bari 
Enoshi. Khu mbuka nyene yino niyo isi babaandu baarakikhila khuuraambisa 
lisiina ly'Omukasya mu khwiisaaya. 

Khuurakikha 5 

Babetsukhulu ba Adamu 

(2 Bye Kimiboolo 1.1-4) 

1 Luno nilwo luruungo lwe babetsukhulu ba Adamu. Wele n'abuumba umuundu, 
aamubuumba mu shifwaani shisheewe shisheene. 
2Wele aababuumba umuseetsa n'umukhasi, lwanyuma waabawa tsikhabi, 
waabalaanga ari babaandu baalamu. 
3Nga Adamu wahaangaale woolesile kimiiko shitoondo shitweela ni kamakhumi 
kataru (130) kye buukhulu, waafuna umwaana umusiinde, uwaba afwaananila 
ilala nga niye umweene, waamutwiikha lisiina ari Seezi. 
4Lwanyuma lwooyo, Adamu aawangala woolesa kimiiko bitoondo shinaane 
(800). Adamu aasaalayo babaana babaandi besiinde ni bekhaana, 
5lwanyuma waafwa nga waayolesa kye buukhulu bitoondo syeenda ni 
kamakhumi kataru (930). 
6Nga Seezi woolesile kye buukhulu shitoondo shitweela na kiraano (105), 
waafuna umwaana umusiinde, waamutwiikha ari Enoshi. 

7Lwanyuma lwooyo, Seezi aawaangala woolesa kye buukhulu bitoondo 
shinaane na musaafu (807). Seezi aasaalayo babaana babaandi besiinde ni 
bekhaana. 
8Lwanyuma waafwa nga waayolesa kye buukhulu bitoondo syeenda ni likhumi 
na kibili (912). 
9Nga Enosi woolesile kye buukhulu kamakhumi syeenda (90), waafuna 
umwaana umusiinde, waamutwiikha lisiina ari Kenani. 
10Lwanyuma lwooyo, aawaangala woolesa kye buukhulu bitoondo shinaane ni 
likhumi na kiraano (815). Enosi aasaalayo babaana babaandi besiinde ni 
bekhaana. 
11Lwanyuma waafwa nga waayolesa kye buukhulu bitoondo syeenda na kiraano 
(905). 
12Nga Kenani woolesile kye buukhulu kamakhumi musaafu (70), waafunayo 
umwaana umusiinde, waamutwiikha lisiina ari Mahalaleli. 
13Lwanyuma lwooyo, aawaangala woolesa kye buukhulu bitoondo shinaane ni 
kamakhumi kane (840). Kenani aasaalayo babaana babaandi besiinde ni 
bekhaana. 
14Lwanyuma waafwa nga waayolesa kye buukhulu bitoondo syeenda ni likhumi 
(910). 
15Nga Mahalaleli woolesile kye buukhulu kamakhumi kasesaba na kiraano (65), 
waafunayo umwaana umusiinde, waamutwiikha lisiina ari Yaredi. 
16Lwanyuma lwooyo, aawaangala woolesa kye buukhulu bitoondo shinaane ni 
kamakhumi kataru (830). Mahalaleli aasaalayo babaana babaandi besiinde ni 
bekhaana. 
17Lwanyuma waafwa nga waayolesa kye buukhulu bitoondo shinaane ni 
kamakhumi syeenda na kiraano (895). 
18Nga Yaredi woolesile kye buukhulu shitoondo shitweela ni kamakhumi 
kasesaba na kibili (162), waafunayo umwaana umusiinde, waamutwiikha lisiina 
ari Enoka. Yaredi aasaalayo babaana babaandi besiinde ni be khaana 
19Lwanyuma lwooyo aawaangala woolesa kye buukhulu bitoondo shinaane 
(800). Yaredi aasaalayo babaana babaandi besiinde ni bekhaana 
20lwanyuma waafwa nga woolesile kye buukhulu bitoondo syeenda ni 
kamakhumi kasesaba na kibili (962). 
21Nga Enoka woolesile kye buukhulu kamakhumi kasesaba na kiraano (65), 
waafunayo umwaana umusiinde, waamutwiikha lisiina ari Mesusela. 
22Lwanyuma lwooyo, Enoka aawaangala woolesa kye buukhulu bitoondo bitaru 
(300), nga ali mu butweela naabi ni Wele. Enoka aasaalayo babaana babaandi 
besiinde ni bekhaana. 

23Kimiiko kyoosi kyeesi Enoka aawaangala atweela kyoola bitoondo bitaru ni 
kamakhumi kasesaba na kiraano (365). 
24Enoka aamala buulamu bweewe bwoosi nga ali mu butweela naabi ni Wele, 
lwanyuma waakoraanawo busa, lwekhuuba Wele aamuyila. 
25Mesusela nga woolesile kye buukhulu shitoondo shitweela ni kamakhumi 
shinaane na musaafu (187), waafunayo umwaana umusiinde waamutwiikha 
lisiina ari Lameka. 
26Lwanyuma lwooyo aawaangala woolesa kye buukhulu bitoondo musaafu ni 
kamakhumi shinaane na kibili (782). Mesusela aasaalayo babaana babaandi 
besiinde ni bekhaana. 
27Lwanyuma waafwa nga woolesile kye buukhulu bitoondo syeenda ni 
kamakhumi kasesaba na syeenda (969). 
28Lameka nga woolesile kye buukhulu shitoondo shitweela ni kamakhumi 
shinaane na kibili (182), waafunayo umwaana umusiinde. 
29Lameka waaloma ari, “Kane imutwiikhe lisiina ndi Nowa, lwekhuuba niye 
anakhuwosawosakho mu khurekana khuukali khweesi khubiramwo nga 
khuraamba lwe shitsubo sheesi Umukasya aatsuba liloba.” 
30Lameka aawaangala woolesa kye buukhulu bitoondo biraano ni kamakhumi 
syeenda na kiraano (595). Lameka aasaalayo babaana babaandi besiinde ni 
bekhaana. 
31Lwanyuma waafwa nga woolesile kye buukhulu bitoondo musaafu ni 
kamakhumi musaafu na musaafu (777). 
32Nowa nga woolesile kye buukhulu bitoondo biraano (500), waafunayo 
babaana besiinde bataru nga nibo Shemu, Hamu, ni Yafesi. 

Khuurakikha 6 

Buumoyaani bwe babaandu 

1 Babaandu nga ni beloosela khuuyiimba khu shibala, ni babaana bekhaana 
baaba nga basaalikha mu bukali, 
2basooleli be ba wele baabona nga bakhaana bano bali baamiliwu naabi, kila 
beekha khu shibala khuuyilaka abo beesi baasiima. 
3Kila Umukasya aloma ari, “Ise singene indekhe kumuukha kwase kwe buulamu 
khuumenya mu baandu biilo ni biilo ta, lwekhuuba nibo bali babaandu buundu. 
Ari buuleeyi bwe biifukhu by'omuundu kane byoole busa kimiiko shitoondo 
shitweela ni kamakhumi kabili (120).” 
4 Mu biifukhu ibyo, ni lwanyuma lwayo, aabawo ba Nefilimu khu shibala, 
babasaalikhana lwanyuma lwe basooleli be ba wele ni bakhaana be babaandu 

khuuyilana. Kino kyaba kimisaani kye kamaani kye mu biseela ibyo, nga nikyo 
kili kimisaani kikyamanyikhana naabi. 
5 Umukasya waabona nga buubi bwe babaandu bwelooseele luukali khu shibala, 
naluundi nga buli shiindu shoosi sheesi baaba bambaasa mu myoyo kyaabwe, 
shabatsaka shiibi shonyene buli mbuka. 
6Nashiryo Umukasya kumutaambo kwaamuwaamba, weesonesa lwashiina 
aabuumba umuundu waamura khu shibala. Lwe kumutaambo kumukali ukwo, 
7kila aloma ari, “Ari intsya khuhesa babaandu boosi, beesi ise samweene 
nabuumba naara khu shibala, bawewo. Indi khuutsya khuhesa na bisolo byeene, 
ni bibyalaamila aasi, ni binywiinywi byoosi. Lwekhuuba ise nisonesa lwashiina 
nabibuumba.” 
8Ne Nowa yenyene niye isi Umukasya ekhoyela. 

Luukano lwa Nowa 

9 Luno nilwo luukano luluwaamba khu Nowa. Nowa yenyene niye uwaba 
umusaani umukwalaafu mu muboolo kweewe khu shibala. Niye aamenyatsaka 
mu butweela ni Wele. 
10Nowa yuno aaba ni basooleli bataru, nga nibo Shemu, Hamu ni Yafesi. 

11Wele waabona nga shibala shetsuule naabi buumoyaani, ni bituluungu nga 
byaasalanila buli aandu oosi khu shibala. 
12Wele waalola khu shibala, waabona shetsuule buubi bwonyene, ni byeesi 
babaandu boosi bakhola nga biibi byonyene. 
13Kila Wele alomela Nowa ari, “Ise naakhaliilewo ilala khuuhesa shibala ni 
babaandu boosi babaashilikho. Lwekhuuba shibala shetsuule buubi bwonyene 
khulwaabwe. Nashiryo intsya khubahesa nibo atweela ni shibala sheene shoosi. 
14Ari iwe ni wiyombekheleyo wamweene likhoŋolo, nga uraambisa tsimbaawo 
tsindayi tse kuusaala goferi, mukari mwalyo uremo biseenge, ne mukari 
mweene ni khu ngaaki umaalekho ni patii. 
15Khola likhoŋolo lino lyoolese tsimita shitoondo shitweela ni kamakhumi 
kataru na tsitaru (133) buuleeyi, tsimita kabili na tsibili buubalaayi, ni tsimita 
likhumi na tsitaru (13) khuuniina mu ngaaki. 
16Khu ngaaki khwalyo wombekhekho shisuli, ulekhekho khabaanga 
khakhoolesa tsi sentimita kamakhumi kane na tsine (44) akari e shisuli ni mu 
mbafu mwalyo. Kane ulyoombekhe nga uramo tsinuungo tsitaru, urekho 
kumulyaango mu ndulo. 
17Indi khuutsya khusiindikha khuusalasala khwe kameetsi, kamalaatane khu 
shibala shoosi, kahese buli shiindu shoosi shishiilimo kumuukha kwe buulamu. 
Buli shiindu shoosi khu shibala shitsya khuhela. 

18Ne ise kane ikhole indakaano yase ni nawe, ni nawe uryo ukhenjile mu 
likhoŋolo atweela n'umukhasi woowo, ni basooleli boowo, atweela ni bakhasi 
baabwe. 
19Iwe uli ni khukhwiinjisa mu likhoŋolo biilamu bibili bibili, shiseetsa ni 
shikhasi, nio binyale khuuramawo nga bili biilamu atweela ni nawe. 
20Bili ni khuuba binywiinywi bibili bibili bya buli saambo, bisolo nabyo bibili 
bibili nabyo bya buli saambo, ni neebyo bibyalaamila aasi bibili bibili bya buli 
saambo. Bino byoosi kane bibe ni nawe nio bibe biilamu. 
21Naluundi ubuungeyo biilyo bibiliibwa bya buli saambo yoosi, bibyoowo, ni 
bibyabyo.” 
22 Aryo Nowa waakhola bibiindu byoosi nga Wele n'amulakila. 

Khuurakikha 7 

Khuusalaasala khwe kameetsi 

1Lwanyuma ndi Umukasya waalomela Nowa ari, “Iwe atweela ni be muungo 
mwoowo mwoosi, ni mwiinjile mwikhoŋolo, lwekhuuba ise naashiboone ndi 
iwe wenyene niye uuli umukwalaafu mu moni tsase mu muboolo kuno. 
2N'uyile mu likhoŋolo bisolo bye khuuraambisa nga tsisaayilo musaafu, ne nga 
bibili bibili, shiseetsa ni shikhasi shasho, ne bibiramile uli ni khukhwiinjilayo na 
bibili byonyene, shiseetsa ni shikhasi shasho. 
3Uyile ni binywiinywi bya buli saambo musaafu, bibili bibili, shiseetsa ni 
shikhasi. Shino uli ni khuushikhola nio bino nabyo biilooseele khuusaalana 
bibalaahe khu shibala. 
4Nga abirirewo biifukhu musaafu khukhwaama shaleelo, indi khuutsya 
khureera ifula khu shibala, ikhaakhupe khuumala biifukhu kamakhumi kane, ni 
biilo kamakhumi kane nako. Isho shikhaakile bibiindu biilamu byoosi byeesi 
nabuumba bifwe biweelewo ilala.” 
5Aryo Nowa waakhola byoosi nga Umukasya n'amulakila khuukhola. 

6Nowa aaba nga waayolesa kimiiko bitoondo bisesaba (600), khu mbuka isi 
kameetsi kaasalasalila khu shibala. 
7Aryo Nowa, n'umukhasi weewe, ni basooleli beewe, atweela ni bakhasi baabwe, 
boosi benjila mu likhoŋolo, khuunyala khuuwona kameetsi kakaasalasala. 
8Ni bisolo bikwalaafu ni neebyo bibikhali bikwalaafu, bibili bibili, shiseetsa ni 
shikhasi, ni binywiinywi nabyo biryo, atweela na buli shilamu shoosi 
shishalaamila aasi. 
9Bino byoosi, bibili bibili, shiseetsa ni shikhasi shasho atweela byenjila 
mwikhoŋolo, nga Wele n'alakila Nowa. 

10Lwanyuma lwe biifukhu musaafu khuuwakho, kameetsi kaarakikha 
khuusalaasala khu shibala. 
11 Mu mwiiko isi Nowa oolesela kimiiko bitoondo bisesaba (600), khu shifukhu 
she likhumi na musaafu, she mu mweesi kwe khaabili, tsisebele tse kameetsi 
tsoosi tse aasi wa naleme tsaarubukha, ni kimiluwu kye mwikulu kye kukhaka. 
12Iryo ifula yaarakikha khuuroonya khu shibala, khuumala biifukhu kamakhumi 
kane ni biilo nabyo kamakhumi kane. 
13Khu shifukhu khweene ukhwo, Nowa, n'umukhasi weewe, ni basooleli beewe 
Shemu, Hamu, ni Yafesi, atweela ni bakhasi baabwe, benjila mu likhoŋolo. 
14Baryo benjilamwo ni tsisolo tse mwirome tsa buli saambo, ni bibyaayo bya 
buli saambo, ni neebyo bibyalaamila khwiloba aasi biboofu ni bikyeekhe, nabyo 
nga bya buli saambo, ni binywiinywi bya buli saambo, atweela ni biilamu 
bibiindi bibiilikho tsindaaha. 
15Biilamu byoosi byeetsa bibili bibili, shiseetsa ni shikhasi, musaambo tsabyo, 
byaatsya ni Nowa mwikhoŋolo 
16nga Wele n'alakila. Lwanyuma Umukasya weekalilawo Nowa kumulyaango. 

17Karyo kameetsi keloosela khuusalasala khu shibala shoosi, khuumala biifukhu 
kamakhumi kane (40). Nga kameetsi ni keloosela khukhwiitsula, kaasuta 
likhoŋolo, kaalinyusa angaaki, lyaakyelakyela. 
18Kameetsi keloosela khukhwiitsulila ilala, kaamila shibala, ni likhoŋolo 
lyeloosela busa khuukyelakyela khu ngaaki. 
19Kameetsi kaasalasalila ilala, shibala shoosi shaamilikha, ni tsinjiinji tsindeeyi 
tsoosi tsitsaba aasi e likulu natso tsaamilikhila ilala. 
20Kameetsi kaaniina khu ngaaki, kaamila tsinjiinji tsitsifuurayo buuleeyi, 
kaatsibira khukhwoolesa aambi tsimita musaafu mu ngaaki. 
21Nashiryo buli shiindu shoosi shiilamu shishaba khu shibala shaahela, nga 
mulimo binywiinywi, bibyaayo, tsisolo tse mwirome, ni bibuumbe bibiindi 
bibikyeendela khu shibala, atweela na buli muundu yeesi. 
22Buli shiindu shoosi shishaba khu shibala, nga shilimwo kumuukha kwe 
buulamu shaafwa. 
23Musaambo iyo, Wele waahesa buli shiindu shoosi shishaba khu shibala, 
babaandu atweela ni bisolo byeene, bibyaba nga bikyeendela khu shibala, ni 
binywiinywi byeene byoosi. Babaaramawo, yaba Nowa yenyene, ni babaandu ni 
biilamu bibiindi bibyaba ni naye mwikhoŋolo. 
24Karyo kameetsi kaarama nga kaabiimbilila shibala khuumala biifukhu 
shitoondo shitweela ni kamakhumi karaano (150). 

Khuurakikha 8 

Kameetsi karakikha khukhwiikhilila 

1Wele waaba nga waakhwibilila Nowa ni tsisolo tsoosi tse mwirome, atweela ni 
bibyaayo bibyaba ni naye mu likhoŋolo ta. Aryo kila asiindikha imbewo 
khuuwuutsa, kameetsi kaarakikha khukhwikhilila aasi. 
2Wele waafuunikhaka kimyaanya kikyaba aasi mwiloba nga kifuura kameetsi. 
Aryo waafuunikhaka ni kimyaanya kye mwikulu, ifula yaakamisa khuuroonya. 
3Karyo kameetsi kaaba nga kekhilila kaawelela khu shibala. Lwanyuma lwe 
biifukhu shitoondo shitweela ni kamakhumi karaano (150), kameetsi kaaba nga 
kaawelela. 
4Khu shifukhu she likhumi na musaafu, mu mweesi kwe kumusaafu, likhoŋolo 
lyeekha lyekhala khu njiinji tsa Ararati. 
5Kameetsi keloosela khuuwelela, uri khu shifukhu shishinyoowa she mu mweesi 
kwe likhumi, imurwe we tsinjiinji yaarakikha khuubonekhaka. 
6Lwanyuma lwe biifukhu kamakhumi kane, Nowa wekulawo litilisa lilyaba 
khwikhoŋolo, 
7waarumana kikhoolo. Kikhoolo waatsya weelikuusa eyi ni neeyi, 
khukhwoolesa nga kameetsi ni kaawelela khu shibala. 
8Lwanyumakho waarumana liwuusi khuutsya khubona oba nga kameetsi 
kaweleele khu shibala namwe ta. 
9Ne liwuusi lyaalekha khuunyoolakho shiifwo shoosi isi linyala lyemikhakho ta, 
lwekhuuba kameetsi kaaba kashiiliwo khu shibala. Liryo lyaapamburukha 
lyaakobola isi likhoŋolo, Nowa waarusa kumukhono kweewe ibulafu, 
waalikobosa mukari. 
10Nowa waaliindakho luundi biifukhu musaafu, ne ni byawakho, waarumana 
luundi liwuusi khuutsya. 
11Kumuluundi kuno lyakobola tsinyaanga tse angoloobe, nga lyaasutile lisaafu 
lye kuusaala ku olivu khu munwa kwalyo. Lweesho Nowa waashimanya ari 
kameetsi kaweeleele ilala khu shibala. 
12Ndi waaliindakho luundi biifukhu musaafu bibiindi, waalirumana 
khukhwiilayo. Ne kwaluno nga ni lyatsya, lyaalekha khukobola ta. 
13Khu mbuka iyo, Nowa aaba nga waayolesa kimiiko bitoondo bisesaba na 
mutweela (601). Khu shifukhu shishiinyoowa she kumwiiko ukwo, abe aambi 
kameetsi kaaweelela khu shibala. Aryo Nowa weekulawo shisuli she likhoŋolo 
khu ngaaki, wesheenga waabona nga shibala shilikho shooma. 
14Shifukhu she kamakhumi kabili na musaafu she kumweesi kukuukhola 
khabili, shibala shaba nga shaayomela ilala buulayi bubweene. 
15Kila Wele alomela Nowa ari, 

16“Iwe, n'umukhasi woowo, ni basooleli boowo, atweela ni bakhasi baabwe, ni 
murure mwikhoŋolo. 
17Uruse ni biilamu byoosi bibiili mwikhoŋolo, nga binywiinywi, bisolo, ni 
biilamu bibyaalamila khwiiloba aasi nabyo birure ibulafu, bitsye bisaalane, 
bibalaahe luundi bitsule khu shibala.” 
18Aryo Nowa n'umukhasi weewe, ni basooleli beewe, atweela ni bakhasi be 
basooleli beewe, baarura khukhwaama mu likhoŋolo. 
19Ni khuutubakho ni bisolo bya buli saambo, biilamu bibyalaamila aasi byoosi, 
ni na buli binywiinywi byoosi. Bino byoosi byaarura ibulafu nga bili mu bikuuka 
byabyo. 

Nowa awaanayo isaayilo 

20Lwanyuma Nowa woombekha shisheeso khweesi aaba atsya khuwaanilakho 
tsisaayilo isi Umukasya. Waakyelawo waaloondamo bisolo biimiliwu bya buli 
saambo, ni binywiinywi nabyo biryo, waabiwaanayo nga tsisaayilo tsintsoshe 
khu sheeso khweene. 
21Aryo Umukasya waawunyila isilikakha iwunya buulayi, kila mu mwoyo 
kweewe aloma ari, “Siindilayo luundi khuuwa shibala shitaambiso, abe yakhaba 
nga bibyambaaso bye mu myoyo kye babaandu bili biibi khukhwaama mu 
bwaana. Siindilayo luundi khuuhesa biilamu bye khu shibala byoosi, nga 
ninakholile khu muluundi kuno ta.” 
22Nga shibala ni shikane shibe nga shishiiliwo, kane ibatsakewo imbuka iye 
khuubyaala ni khuukyesa, imbuka iye buunyifu ni iye buukhafu, iye shiimiyu ni 
iye buunyifu, kumuusi ni shiilo sibilyakama ta. 

Khuurakikha 9 

Wele akhola Indakaano ni Nowa 

1 Nga bino byaweele, kila Umukasya awa Nowa ni basooleli beewe tsikhabi nga 
aloma ari, “Ni musaalane, mubalaahe, mwitsule khu shibala shoosi. 
2Bisolo byoosi bye khu shibala ni binywiinywi byoosi, ni bibyalaamila aasi 
byoosi, atweela ni tsinyeeni tseene, kane bibaryaatsake inywe babaandu. Bino 
byoosi ise naabireere aasi eenywe. 
3Buli shitweela khu biindu bino byoosi, naabibaweele khuuba she khuulya, 
khuutubaasa khu bilime byoosi bye mu shibala, khuuba biilyo byeenywe. 
4 “Buulamu buli mu mafuki, nashiryo mukhalya inyama nga ishiilimwo kamafuki 
ta. 
5Siinga ibawo umuundu umalawo buulamu bw'owashe, uwiirire uyo kane 
aweebwe shitaambiso. Ni isolo yoosi ikane imalewo buulamu bw'omuundu, 
inyene iyo kane injiwe shitaambiso. 

6Umuundu yeesi ukane akhoonye umuundu washeewe, naye aakha 
khukhwiiribwa n'umuundu ukuundi, lwekhuuba buli muundu yeesi 
aabuumbibwa mu shifwaani sha Wele. 
7 “Ne ingana iwe usaale babaana baakali, ni nabo basaalane luukali babalaahe, 
babalaahe khu shibala shoosi.” 
8Lwanyuma Wele waalomela Nowa atweela ni basooleli beewe ari, 

9“Shaleelo shino, indikhuukhola indakaano yase ni nawe, naluundi indi 
khuukikhola ni babetsukhulu boowo boosi babaliilawo lwanyuma lwoowo. 
10Indakaano yino iyililamwo ni biilamu byoosi bibiili atweela ni nawe, nga nibyo 
binywiinywi byoosi, ni bibyaayo, ni tsisolo tse mwirome tsoosi, bisolo byoosi 
bibyarura khukhwaama mwikhoŋolo ni nawe. 
11Ari ni biilomo bino, indikhuukhola indakaano yase ni nawe, nga iloma iri: 
Siilibawo luundi kameetsi kakaaliitsa khu shibala kahese biilamu luundi ta, 
namwe ndi silibawo luundi kameetsi khuuhesa shibala ta.” 
12Indi luundi Wele waaloma ari, “Indikhuurawo khaabonelo khe ndakaano isi 
ise ndi khuukhola ni nawe, atweela ni biilamu byoosi bibiili ni nawe, khulwe 
kimiboolo kikiitsa mu moni: 
13Indikhuurawo luufutu lwase mu namufweeli. Luufutu luno kane lubatsake 
khaabonelo khe ndakaano akari aase ni shibala. 
14Buli lweesi kane indeeratsakile namufweeli khu shibala, ni luufutu 
lwaabonekha mu namufweeli uyo, 
15ise kane ishebulilatsake indakaano yase akari aase ni nanywe, atweela ni 
biilamu bya buli saambo yoosi. Kameetsi sikaliilayo keetsule luundi khuuhesa 
biilamu byoosi ta. 
16Buli lweesi kane luufutu lubonekhatsakile mu namufweeli, 
ikhaalulolatsakekho ishebulile indakaano ikhaliwawo ta akari aase, ni biilamu 
byoosi bibiili khu shibala.” 
17Kila Wele alomela Nowa ari, “Khano khali khaabonelo khe ndakaano isi ise 
ikholile akari aase ni bibiindu biilamu byoosi bibiili khu shibala.” 

Nowa ni basooleli beewe 

18Basooleli ba Nowa babaarura khukhwaama mwikhoŋolo baaba nibo Shemu, 
Hamu, ni Yafesi. (Lwanyuma Hamu niye uwaba paapa wa Kanani.) 
19Bano nibo babaaba basooleli bataru ba Nowa, babaasaala lisaaye lye babaandu 
khu shibala shoosi. 
20Nowa aaba umusaani umulimi, niye uwanyoowela ilala khuubyaala 
kumukuunda kwe kimizabibu. 
21Shifukhu shitweela aanywa iviini, waameela waakona mu lisari lyeewe nga ali 
bukhuna busa. 

22Ne Hamu, uwaba paapa wa Kanaani ni enjila mu lisari, waabona paapawe 
bukhuna, weelayo ibulafu waaboolela babandaaye baabili. 
23Ne Shemu ni Yafesi baayila ingubo, baatsya nga baakiwaambiile inyuma khu 
mabeka khwaabwe. Baakyeenda baatsya mu lisari nga batsiila kumukoongo, 
baabiimba paapa waabwe, nga baakhubonakho buukhuna bweewe ta. 
24Ne Nowa n'asisimukha nga bumeesi bwaamuweelekho, naluundi nga 
waamanyile sheesi umusooleli weewe umukyeekhe Hamu aamukhola, 
25waaloma ari, “Ari indi khuutsuba Kanaani! Niye kane abatsake umukulwa uwe 
aasi mu bakulwa, abatsake umukulwa uwe babandaaye.” 
26Weelayo waaloma luundi ari, “Inoomba Umukasya Wele wase awe Shemu 
tsikhabi ne akhole Kanaani ekyele umukulwa weewe. 
27Naluundi inoomba ndi khali Wele abalaayisile liiswa lya Yafesi naabi, akila 
babetsukhulu ba Yafesi bamenya mu shisiintsa sha Shemu, akhola Kanaani 
khuuba umukulwa waabwe.” 
28Lwanyuma lwe kameetsi, Nowa aawangala woolesa kimiiko bitoondo bitaru 
ni kamakhumi karaano (350). 
29Kimiiko kyeewe kyoosi atweela olesa kimiiko bitoondo syeenda ni 
kamakhumi karaano (950), lwanyuma lwayo waafwa. 

Khuurakikha 10 

Babetsukhulu ba Nowa 

(1 Bye Kimiboolo 1.5-23) 

1Lwanyuma lwe khuusalaasala khwe kameetsi, basooleli ba Nowa baataru 
Shemu, Hamu ni Yafesi, nabo baasaala lisaaye liikali naabi. 
2Basooleli ba Yafesi baaba nibo; Gomeri, Magogo, Madayi, Yavani, Tubali, 
Mesheki, ni Tirasi. 
3Basooleli ba Gomeri baaba nibo; Ashikenazi, Rifasi, ni Togarima. 

4Basooleli ba Yavani baaba nibo; Elisha, Tarushishi, Kitimu, ni Dodanimu. 

5Mu bano mwaamamwo babaandu abe babaamenya khu ndulo khwe nyaantsa 
ni khu bikelemeesi. Bano boosi baaba babetsukhulu ba Yafesi babaamenya mu 
bisiintsa byaabwe, khuusiintsiila khu tsiingo tsaabwe, nga buli batweela khu 
nibo bali ni luulomo lwaabwe. 
6Basooleli ba Hamu baaba nibo; Kushi, Misiri, Puti, ni Kanaani. 

7Basooleli ba Kushi baaba nibo; Seba, Havila, Sabuta, Raama ni Sabuteka. 
Basooleli ba Raama baaba nibo; Sheba ni Dedani. 
8Kushi ekyela paapa wa Nimurodi. Nimurodi yuno niye uwaba umuundu 
uwanyoowa khuuba umusaani uwe kamaani naabi khu shibala. 

9Niye aaba umuyiifwi uwe kamaani naabi mu moni ts'Omukasya, isho nisho 
shishakila babaandu baakyelawo baalomatsaka bari, “Ube nga Nimurodi uwaba 
umuyiifwi uwe kamaani mu moni ts'Omukasya.” 
10Buyiinga bweewe bubwanyoowa bwaba Babeli, Ereki, ni Akadi. Bisiintsa bino 
byoosi nga bili mu shibala sha Babulooni. 
11Nga waamile mu shibala sheene isho, waatsya wenjila mu Asiriya, woombakha 
biriimba Nineve, Rehobosi Iri, Kala 
12ni Reseni, shishiili akari a Nineve ni Kala, shiriimba she kamaani. 

13Misiri ekyela paapa wa Ludimu, Anamimu, Lehabimu, Nafutuhimu, 

14Pasirusimu, Kasiluhimu (Mu niye mwaamamwo ba Firisitiya), ni Kafutorimu. 

15Kanaani ekyela paapa wa Sidoni, nga niye umusooleli weewe umukiboole, ni 
Hesi, 
16Kanaani mweene niye uwekyela kuuka uwe ba Yebusi, ba Amori, ni ba 
Girugashi, 
17ni ba Hivi, ba Ariki, ba Sini, 

18ba Arivadi, ba Zemari ni ba Hamasi. Lwanyuma buukuuka buukyeekhe bwe ba 
Kanaani bwaasalanila bwaamalatana oosi. 
19Shisiintsa shino she ba Kanaani shabalaaha khukhwaamila ilala i Sidoni, 
khuutsya khukhwoola lubeka lwe Gerari, ni khuutsya khukhwoolela ilala i Gaza, 
ni khuutsya khu lubeka lwa Sodomu, Gomora, Adima, ni Zeboyimu, ni khuutsya 
khukhwoola i Lasha. 
20Bano boosi baaba basooleli ba Hamu, khuusiintsiila khu tsiingo, bukuuka 
bukyeekhe, tsinimi ni kamanaambo kaabwe. 
21Shemu, uwaba waandaaye umukhulu wa Yafesi, naye aasaala Eberi, 
uwaamamwo babaandu baakali busa. 
22Basooleli ba Shemu baaba nibo; Elamu, Ashuri, Arupakusadi, Ludi ni Aramu 

23Basooleli ba Aramu baaba nibo; Uzi, Huli, Geseri, ni Mashi. 

24Arupakusadi ekyela paapa wa Shela, Shela naye wekyela paapa wa Eberi. 

25Eberi naye aasaala basooleli babili, mutweela abe baamulaanga bari Pelegi, 
lwekhuuba mu biifukhu byeewe, nimwo mweesi shibala shaawukhanilamwo, ni 
waandaaye lisiina abe bari Yokutani. 
26Yokutani ekyela paapa wa Alumodadi, Shelefu, Hazarimavesi, Jera, 

27Hadoramu, Uzali, Dikula, 

28Obali, Abimayeli, Sheba, 

29Ofiri, Havila, ni Yobabu. Bano boosi baama mu Yokutani. 

30Shibala sheesi nibo baamenyamwo shaamila ilala i Mesha khuulola kwe Seferi, 
shishaba mu shibala she mu ngoongo she bwaamanyaanga. 

31Bano nibo baaba babetsukhulu ba Shemu, babaaba bamenya khusiintsila khu 
bukuuka bwaabwe bukyeekhe, ni tsinimi tsaabwe, mu bisiintsa byaabwe ni 
kamanaambo kaabwe. 
32Luruungo luno lumalayo babaandu babaama mu Nowa boosi, khuusiintsiila 
khu nyilili tsaabwe, ni kamanaambo kaabwe. Ni khukhwaama mubeene bano, 
kamanaambo koosi kaasalanila khuumala shibala shoosi lwanyuma lwe 
kameetsi. 

Khuurakikha 11 

Kukwombekhe kwe nuungo tsingali kwe Babeli 

1Mu khunyoowa khukhweene, babaandu be shibala shoosi baaba bakanikha 
luulomo lutweela. 
2Ne babaandu ni baakyeendaanaka beetsa khukhwaama i bwaamanyaanga, 
boola khu musaleela kwe mu Shinari, bekholela buumenyo ibweene iyo. 
3Baryo kila beelomela bonyene bari, “Khakhwiitse atweela, khubuumbeyo 
kamatofwaali, khukoomise koome kahandalalile ilala buulayi bubweene.” Baryo 
baafuna kamatofwaali ke khukhwoombekhela mu shifwo she kamabaale busa, 
baafunayo ni buutosi bubuwaambanisa kamatofwaali atweela. 
4Lwanyuma ndi kila beelomela bonyene bari, “Khayo khwiyombekhele 
shiriimba, nga shilimwo kukwombekhe kwe tsinuungo tsingali, nga 
kwaakulukha shisuli shakwo, shaaniina khukhwoola mwikulu, nio nafwe 
khuryo khube nga khwekholeele lisiina. Shino shinakhuyeeta khulekhe 
khusalanila khumalatane mu shibala shoosi ta.” 
5Ne Umukasya naye umweene kila eekha aasi khuulola khu shiriimba ni 
kukwoombekhe byeesi babaandu baaba boombekhile. 
6Kila Umukasya naye aloma ari, “Babaandu bano balikho baraambila atweela, 
lwekhuuba bakanikha luulomo lutweela. Khuno khuli khuurakikha busa 
khweesho sheesi bali khuukana khuukhola. Nashiryo mbaawo shiindu shoosi 
shishikane shibakhaase khuukhola ta. 
7Nashiryo ari yiitsa khwiikhe aasi, khutsye khukaraangaranise luulomo 
lwaabwe, nio ilekhe khuubawo umuundu umanya sheesi uwashe aloma ta.” 
8Aryo Umukasya waasalanisaka babaandu khukhwaama awo khuutsya mu 
shibala shoosi. Ni abweene awo baakamisa khukhwoombekha shiriimba. 
9Isho nisho shishakila shiriimba isho shalaangibwa bari Babeli, lwekhuuba 
abweene awo, niwo isi Umukasya aakaraangaranisila luulomo lwe babaandu 
boosi. Ni khukhwaama abweene awo, waasalanisa babaandu khuutsya mu 
shibala shoosi. 

Lisaaye lya Shemu 

10Bano nibo babaaba babetsukhulu ba Shemu. Lwanyuma lwe kimiiko kibili nga 
kameetsi kaaweeleele, Shemu aaba nga oolesa kimiiko shitoondo shitweela 
(100) kye buukhulu, waasaala Arupakusadi. 
11Ne lwanyuma lwe khuusaala Arupakusadi, aawaangala waamenyawo kimiiko 
kikiindi bitoondo biraano (500), waasaalayo babaana babaandi besiinde ni 
bekhaana. 
12Nga Arupakusadi naye woolesile kimiiko kamakhumi kataru na kiraano (35) 
kye buukhulu, waasaalayo umwaana umusiinde, waamutwiikha lisiina ari Shela. 
13Lwanyuma lwe khuusaala Shela, Arupakusadi aawaangala, waamenyawo 
kimiiko kikiindi bitoondo bine na kitaru (403), waasaalayo babaana babaandi 
besiinde ni bekhaana. 
14Nga Shela naye woolesile kimiiko kamakhumi kataru (30) kye buukhulu, 
waasaala umwaana umusiinde waamutwiikha lisiina ari Eberi. 
15Lwanyuma lwe khuusaala Eberi, Shela aawaangala, waamenyawo kimiiko 
kikiindi bitoondo bine na kitaru (403), waasaalayo babaana babaandi besiinde 
ni be khaana. 
16Nga Eberi naye woolisile kimiiko kamakhumi kataru na kine kye buukhulu 
(34), waasaala umwaana umusiinde, waamutwiikha lisiina ari Pelegi. 
17Lwanyuma lwe khuusaala Pelegi, Eberi aawaangala, waamenyawo kimiiko 
kikiindi bitoondo bine ni kamakhumi kataru (430), waasaalayo babaana 
babaandi besiinde ni bekhaana. 
18Nga Pelegi woolesile kimiiko kamakhumi kataru (30) kye buukhulu, waasaala 
umwaana umusiinde, waamutwiikha lisiina ari Rewu. 
19Lwanyuma lwe khuusaala Rewu, Pelegi aawaangala, waamenyawo kimiiko 
kikiindi bitoondo bibili na syeenda (209), waasaalayo babaana babaandi 
besiinde ni bekhaana. 
20Nga Rewu naye woolisile kimiiko kamakhumi kataru na kibili (32) kye 
buukhulu, waasaala umwaana umusiinde, waamutwiikha lisiina ari Serugi. 
21Lwanyuma lwe khuusaala Serugi, Rewu aawaangala, waamenyawo kimiiko 
kikiindi bitoondo bibili na musaafu (207), waasaalayo babaana babaandi 
besiinde ni bekhaana. 
22Nga Serugi naye woolisile kimiiko kamakhumi kataru (30), waasaala 
umwaana umusiinde, waamutwiikha lisiina ari Nahori. 
23Lwanyuma lwe khuusaala Nahori, Serugi aawaangala, waamenyawo kimiiko 
kikiindi bitoondo bibili (200), waasaalayo babaana babaandi besiinde ni 
bekhaana. 
24Nga Nahori naye woolisile kimiiko kamakhumi kabili na syeenda (29), 
waasaala umwaana umusiinde, waamutwiikha lisiina ari Tera. 

25Lwanyuma lwe khuusaala Tera, Nahori aawaangala, waamenyawo kimiiko 
kikiindi shitoondo shitweela ni likhumi na syeenda (119), waasaalayo babaana 
babaandi besiinde ni bekhaana. 
26Nga Tera naye woolisile kimiiko kamakhumi musaafu (70), waasaala babaana 
besiinde bataru, nga nibo bano: Iburamu, Nahori, ni Harani. 

Lisaaye lya Tera 

27Lusaalo lwa Tera lwaba luri: Tera aasaala Iburamu, Nahori, ni Harani. Harani 
naye waasaala Loti. 
28Lwanyuma Harani waafwiila mu shiriimba sheesi aasaalikhilamwo sha Uri, 
shishaba she Bakaludaaya, nga paapa weewe ashiiliwo mulamu. 
29Nabo Iburamu ni Nahori baayila bakhasi. Iburamu aayila umukhasi isi 
balaanga bari Sarayi, n'isi Nahori naye aayila nga bamulaanga bari Milika, uwaba 
umukhaana wa Harani naluundi paapa wa Isika. 
30Sarayi aaba umukuumba busa, niye s'asaalakho babaana ta. 

31Tera waakhalawo khuuwuuya khukhwaama i Uri, khuutsya mu shibala sha 
Kanaani. Aryo waatsya ni Iburamu atweela ni Sarayi, umukhaana weewe 
umukhwe, uwaba umukhasi wa Iburamu, ni Loti umwitsukhulu weewe, uwaba 
umwaana wa Harani. Baryo ni beetsa boola mu Harani, baamenya ibweene iyo. 
32Tera waafwiila ibweene iyo mu Harani, nga woolisile kimiiko bitoondo bibili 
na kiraano (205) kye buukhulu. 

Khuurakikha 12 

Khuulaangibwa khwa Iburamu 

1  Umukasya waalomela Iburamu ari: “Rura mu linaambo lyoowo, ni mu be 
muungo mwoowo, ni mu baalebe boowo, utsye mu shibala sheesi ise kane 
ikhwookese iwe. 
2Kane ikhwikyelisemo iwe linaambo lye kamaani, naluundi ikhuwe tsikhabi 
naabi. Kane ikhole lisiina lyoowo limanyikhane naabi, naluundi kane 
ikhwikyelise iwe khuuba uwe tsikhabi isi babaandu babaandi. 
3 Buli muundu yeesi ukane akhuwatsake iwe tsikhabi, nase kane imuwatsake 
niye tsikhabi, ni nooyo yeesi ukane akhakekho khuukhutsuba iwe, nase kane 
imutsubatsake niye. Naluundi khuubirira mwiiwe, babaandu boosi be mu 
shibala, kane bafune tsikhabi naabi.” 
4Aryo Iburamu wenyukha waatsya nga Umukasya n'amulomela, ni Loti naye 
wenyukha waatsya ni naye. Khu mbuka yino iye khukhwaama i Harani, abe 
Iburamu oolesa kimiiko kamakhumi musaafu na kiraano (75) kye buukhulu. 
5Iburamu waatsya n'umukhasi weewe Sarayi, ni Loti, umwaana wa wandaaye, 
ni buyiindifu bwoosi bweesi baaba ni nabwo, atweela ni baakulwa beesi 

baabuusanisa nga bali mu Harani. Baryo baarakikha lukyeendo lwaabwe lwe 
khuutsya mu shibala sha Kanaani. Ne nga boolile mu shibala sha Kanaani, 
6Iburamu waakyeendaana waatsya woola i Shekemu, a kuusaala kwe kamaani 
kwa More. Khu mbuka iyo, babaandu ba Kanaani abe nibo babashiimenya mu 
shibala isho. 
7Lwanyuma Umukasya waabonekhela Iburamu, waamulomela ari, “Liiswa lino 
ikhaalikabile babetsukhulu boowo.” Ni abweene awo, Iburamu woombekhawo 
shisheeso isi Umukasya mweene uwamubonekhela. 
8Khukhwaama awo, Iburamu weeloosela waakyeenda waatsya mu ngoongo 
tsitsiili ibwaamanyaanga wa Beseli, woombekha ibweene iyo lisari lyeewe, akari 
a Beseli ni Ayi. Ibweene iyo nayo woombekhayo shisheeso, weesaaya Umukasya. 
9Lwanyuma Iburamu wenyukha waakyeenda wekhilila nga atsya kwe 
kumubiimbi kwe Mwaalo. 

Iburamu nga ali mu Misiri 

10Imbuka yoola, intsala ingali yaakwa khu shibala sha Kanaani. Niyo yaakila 
Iburamu atweela n'umukyelama weewe benyukha baatsya khuumenyakho i 
Misiri imbuka injeekhe iri. 
11Ne Iburamu n'aba nga ali aambi khukhwiinjila mu Misiri, waalomela 
umukyelama weewe Sarayi ari, “Ilala Sarayi iwe uli umukhasi uubonekha 
buulayi naabi! 
12Ni ba Misiri nga baakhuboonekho lwe buulayi bwoowo, kane bashimanye bari 
uli umukhasi wase, baantsire ise. Ne bakhulekhe iwe ube umulamu. 
13Nashiryo ubaboolela uri, iwe uli umukooko wase, nio baambirise ise buulayi 
khulwoowo. Ni abweene awo kane bandekhe imbe umulamu.” 
14Baryo Iburamu ni Sarayi ni benjila mu Misiri, ba Misiri baabona nga Sarayi ali 
umukhasi uubonekha buulayi naabi. 
15Nga baakhulu ba Faraawo baamubonekho, baatsya baamuruuyila isi Faraawo. 
Lwanyuma baamuyila mu lubili lweewe. 
16Khulwa Sarayi, Faraawo waabirisa Iburamu buulayi naabi, waamuwa 
kamasheese, tsikhaafu, tsisikilya, baakulwa, ni tsiŋamila. 
17Ne khulweesho she khuuyila Sarayi, Umukasya waareera khu Faraawo, ni khu 
be muungo mweewe buulwaale buubi naabi. 
18Lwanyuma lwayo kila Faraawo arumanisa isi Iburamu, waamulomela ari, 
“Lwashiina ukholile ise shishiindu shishifwaana nga shino? Lwashiina 
ukhambooleele ise uri umukhasi yuno ali umukyelama woowo? 
19Lwashiina iwe walomile uri niye ali umukooko woowo, isho shaakila ise 
naamuyila niye nga umukhasi wase? Umukyelama woowo uyo. N'umuyile, 
murure ano mutsye.” 

20Aryo Faraawo waalakila basaani beewe bibiwaamba khu Iburamu 
n'umukyelama weewe. Kila bamulekha waatsya, atweela n'umukyelama weewe, 
baamulekhela ni bibiindu byoosi byeesi aaba ni nabyo. 

Khuurakikha 13 

Iburamu ni Loti baawukhana 

1Baryo Iburamu n'umukyelama weewe Sarayi, nga baarurire i Misiri, bawaamba 
kumukhoosi kwe kumubiimbi kwe Mwaalo wa Kanaani. Loti naye waatsya ni 
nabo. 
2Iburamu aaba ali umusaani umuyiindifu naabi, nga ali ni tsikhaafu, 
kamasheese, ni tsimbusi, atweela ni feetsa, ni zaabu biikali naabi. 
3Kila akyeendaanaka busa mu mubiimbi kwe Mwaalo ukwo. Lwanyuma weetsa 
i Beseli, mu shifwo mumwaba lisari lyeewe khuunyoowa, akari a Beseli ni Ayi. 
4Weetsa mu shifwo sheene mweesi aaba makiboole, mweesi oombekha 
shisheeso. Abweene awo, Iburamu weesaaya Umukasya. 
5Loti uwaba nga akyeenda ni Iburamu, naye aaba ni kamasheese, ni tsimbusi 
biikali naabi, atweela ni be muungo mweewe ni baakulwa. 
6Liiloba lyeesi baamenyakho lyaalekha khuubamala boombi buulayi ta, 
lwekhuuba bye buyiindifu byaabwe boombi byaba biikali naabi. 
7Abalukhawo khuulomana akari e babaayi be bibyaayo ba Iburamu, ni babaayi 
ba Loti. Khu mbuka iyo, ba Kanaani ni ba Perizi nibo babaaba bamenya mu 
shibala isho. 
8Kila Iburamu alomela Loti ari, “Ifwe khuli baalebe. Nashiryo, ikhabawo 
khuulomana akari aase ni nawe ta, namwe ikhabawo khuulomana akari e 
babaayi boowo ni babaayi baase ta. 
9Bona iliwo liiswa liikali naabi lyeesi iwe unyala waakhalawo khuuyila. Nashiryo 
lekha khwaawukhane. Iwe siinga ukhalawo khuutsya khu lubeka lutweela, nase 
kane ikhalewo khuutsya khu lubeka luluundi.” 
10 Aryo kila Loti enyusa tsimoni tseewe, waalolelela buulayi, waabona nga litila 
lya Yorudaani lyoosi lili liilayi naabi, khuulola luubeka lwa Zowari, nga lilimwo 
kameetsi buulayi, nga libonekha nga kumukuunda kw'Omukasya, namwe nga 
liiswa lye Misiri. (Bino byoosi byakholekha nga Umukasya ashiili khuhesa 
biriimba Sodoma ni Gomora ta.) 
11Aryo kila Loti eroborera umweene litila lya Yorudaani lyoosi, waakyeenda 
waalola kwe bwaamanyaanga. Musaambo iyo, Loti ni Iburamu baawukhana. 
12Iburamu niye waarama mu shibala sha Kanaani. Ne Loti waatsya waamenya 
mu biriimba bye mu mubiimbi, woombekha lisari lyeewe mu shifwo 
shishikhaaba aleeyi ni Sodomu ta. 

13Khu mbuka iyo, babaandu ba Sodomu baaba baabi naabi, nga booneka naabi 
isi Umukasya. 

Iburamu atsya i Heburoni 

14Lwanyuma lwa byoosi nga Iburamu ni Loti baamalile khukhwaawukhana, 
Umukasya waakanikha isi Iburamu ari: “Khukhwaama mu shifwo mweesi 
weemile awo, yinyusa tsimoni tsoowo ulole kwe ngaaki, ulole imwaalo, 
ibwaamanyaanga ni bukwaanyaanga. 
15Liiswa lyoosi lyeesi ubona, ikhaalikhuwe iwe ni babetsukhulu boowo. 
Likhaabe lilyaabwe biilo ni biilo. 
16Indi khuutsya khuukhuwa iwe babetsukhulu baakali naabi, babaakhafwaane 
busa nga lifukhuulu lye khu shibala. N'umuundu yeesi ukhaanyalise khuubala 
liifukhuulu, niye uulinyala khuubala babetsukhulu boowo. 
17Nashiryo yinyukha ukyeende, wilikuuse mu shibala shino shoosi, mu buleeyi 
ni mu bubalaayi bwasho bwoosi. Lwekhuuba indi khuutsya khuushikhuwa iwe 
shoosi!” 
18Aryo Iburamu waasaambula kamasari keewe, weetsa waamenya aambi ni 
kimisaala kye kamaani kya Mamure, mu Heburoni. Ibweene iyo isi ombekha 
shisheeso she khukhwisaayilakho Umukasya. 

Khuurakikha 14 

Iburamu awonesa Loti 

1Khu mbuka iyo, Amurafeli umuyiinga wa Shinari, ni Ariyoki umuyiinga wa 
Elasari, ni Kedorilawomeri umuyiinga Elamu, ni Tidali umuyiinga Goyiimu, 
2baatsya bebwakala Bera, umuyiinga wa Sodomu, ni Birisha, umuyiinga Gomora, 
ni Shinabu, umuyiinga wa Adima, ni Shemeberi, umuyiinga wa Zeboyiimu, 
n'umuyiinga wa Bela. Bela alala shishimanyikhaane nga Zowari. 
3Bayiinga bano baraano, betubaasa atweela, baara kamaye kaabwe atweela mu 
Litila lya Sidimu, alala isi balaanga bari Dedi Si. 
4Abe khuumala kimiiko likhumi na kibili kimibuufu, baaba nga bawulibwa 
n'umuyiinga Kedorilawomeri. Ne mu mwiiko kukuukhola likhumi na kitaru, 
baakhalawo khuumuminyaalila. 
5Kila mu mwiiko kwe likhumi na kine umuyiinga Kedorilawomeri atweela ni 
basheewe, baatsya bebwakala, luundi baawula babaandu ba Refayimu mu 
Ashiterosi-Karinayimu, ni ba Zuzi mu Hamu, ni ba Emi mu Shave-Kiriyasayimu. 
6Ni khuulooselakho baatsya baawula babaandu ba Hori, mu shibala she mu 
ngoongo sha Edomu, khuutsya khukhwoolela ilala i Eli-Parani, shishiili aambi ni 
kumubiimbi. 
7Khukhwaama awo, baashuukha baatsya i Eni Mishipati, alala 
shishimanyikhaane nga Kadeshi. Lwanyuma baawaamba shibala shoosi 

shishaba she ba Amaleki, baawula ni babaandu ba Amori boosi, babaaba 
bamenya mu Hazazoni-Tamari. 
8Lwanyuma kila nabo bayiinga nga, umuyiinga wa Sodoma, n'uwa Gomora, 
n'uwa Adima, n'uwa Zeboyiimu, n'uwa Bela, babuusanisa kamaye kaabwe, 
baatsya bebuusila mu Litila lya Sidimu 
9khuutsya khuusoolana ni Kedorilawomeri umuyiinga wa Elamu, ni Tidali 
umuyiinga wa Goyiimu, ni Amurafeli umuyiinga wa Shinari, ni Ariyoki 
umuyiinga wa Elasari, bayiinga bane nga basoolanisa bayiinga baraano. 
10Ne Litila lya Sidimu lino abe lyaayitsulamwo kamalowo ni kamalowo. Shikila 
bayiinga uwa Sodomu, n'uwa Gomora, ni baaba nga batitukha khukhwaama mu 
busoolo atweela ni kamaye kaabwe, baalala baakwaka mu malowo ako. Ne 
babaaramile baatitukha, belukhila mu shibala she mu ngoongo. 
11Baryo baasiku baabwe baatsya bayaaya bye buyiindifu khukhwaama mu 
Sodomu ni mu Gomora, ni bye khuulya byaabwe byeene, lwanyuma 
baakhuumba baatsya. 
12Ni Loti, umwaana wa wandaaye wa Iburamu, uwaba nga amenya mu Sodomu, 
naye baamuyililamwo atweela ni bye buyiindifu byeewe byoosi. 
13Khu mbuka yino, Iburamu umu Heburaniya, aaba nga amenya aambi ni 
kimisaala kye kamaani kikyaba kya Mamure umu Amori. Mamure atweela ni 
babandaaye Eshikolu ni Aneri, baaba nga bali be buusaale ni Iburamu. Yabawo 
umuundu mutweela uwatitukha khukhwaama isi buusoolo bwaba, weetsa 
waashiboolelakho Iburamu. 
14Shikila Iburamu nga n'ashiwulila ari umulebe weewe Loti naye baamuyililemo 
nga umubowe, waalaanga atweela basaani beewe baaleekele mu bye busoolo, 
baboola bitoondo bitaru ni likhumi na shinaane (318), babaasaalikhila muungo 
mweewe. Aryo waatsya ni nabo nga aloonda khu bayiinga baane tsana abo, 
khukhwoolela ilala i Dani. 
15Mu shilo isho, waakabananisamwo liiye lyeewe, khuutsya bebwakale baasiku 
khukhwaama mu soonda tsoosi. Baryo baatsya babebwakala, baabawula, 
naluundi baabatimisa khuutsya khwoola i Hoba, shishaba ingaaki wa Damasiko. 
16Musaambo iyo, Iburamu waakobosa bibiindu byeesi baayaaya byoosi. Aryo 
waakobosa n'umwaana wa wandaaye, Loti ni bye buyiindifu byeewe byoosi, 
atweela ni bakhasi, na buli muundu yeesi abe isi baawaamba. 

Melekizedeki asabila Iburamu tsikhabi 

17Aryo Iburamu waakobola lwanyuma lwe khuuwula umuyiinga 
Kedorilawomeri ni bayiinga babaandi abo. Umuyiinga wa Sodomu weetsa 
khukhwakaanana Iburamu mu Litila Shave, alala lyeesi abe balaanga bari Litila 
ly'Omuyiinga. 
18 Ni Melekizedeki umuyiinga wa Salemu, uwaba umusaayi wa Wele Uuli 
angaaki luukali, waareera kumukaati ni viini, 

19kila awa Iburamu tsikhabi nga amulomela ari, “Khali Wele uwe Angaaki Lukali, 
akhuweele iwe tsikhabi, Niye Umubuumbi we Likulu ni Shibala 
20Naluundi aruuyibwe naabi Wele uwe Angaaki Lukali uwakhunyalisile iwe 
khuuwula baasiku boowo!” Aryo Iburamu waawa Melekizedeki shitweela she 
likhumi she bibiindu byoosi byeesi aaba nabyo. 
21Umuyiinga wa Sodomu kila alomela Iburamu ari, “Sheesi ise ikhukanakho nibo 
babaandu baase bonyene. Ne unyala weramisila bye buyiindifu byoosi.” 
22Naye Iburamu weelamwo umuyiinga wa Sodomu ari, “Ise naamalile khaale 
khukhwitsuba isi Umukasya Wele Uwe Angaaki, nga niye Uwabuumba Likulu ni 
Shibala, 
23nga inoma ndi mbaawo shishiindu shoosi shishiili shishoowo, sheesi ise kane 
niiramisile ta, abe yakhaba khaawutsi, namwe lukoye lulubowa shilaalo ta! Nio 
iwe ulekhe khuuloma uri ise naayiindiile khulwe bibiindu byoowo ta. 
24Ari kumukabo kwase khayo kube biilyo byeesi basaani baase baaliile 
byonyene. Ne lekha basaale baase bano Aneri, ni Eshikolu, ni Mamure, bayile 
kumukabo kwaabwe.” 

Khuurakikha 15 

Indakaano ya Wele ni Iburamu 

1Lwanyuma lwa bino byoosi, Umukasya waakanikha isi Iburamu mu marooro, 
nga amulomela ari, “Iburamu, ukharya ta. Ise kane ikhukhiinge iwe naabi, 
naluundi kane ikhuwe shiwaanwa she kamaani.” 
2Ne Iburamu naye weelamwo ari, “O Umukasya Wele, shiina shisheene sheesi 
iwe kane umbe ise, ate nga bona ise s'indikho ni babaana ta? N'umuundu ukane 
abe umusikha we bibiindu byase niye Eliyazaari uwe Damasiko!” 
3Iburamu waalooselakho luundi waaloma ari, “Bona iwe waakhuumbatsakakho 
babaana ta, nashiryo umuundu ukane asikhile bibiindu byase byoosi niye 
umwakaanisi wase yuno.” 
4Umukasya waamwiilamwo ari, “Umusaani yuno singene abe niye umusikha 
woowo ta. Iwe ukhasaale umwaana uwesiinde uwoowo umweene. Niye 
ukhaabe umusikha woowo.” 
5Kila Umukasya arusa Iburamu ibulafu, waamulomela ari, “Yinyusa tsimoni 
tsoowo ulole mu ngaaki mwikulu, ubone noola unyala waabala tsinieniesi itso.” 
Umukasya waalooselakho ari, “Babetsukhulu boowo baliba baakali khuufwaana 
baryo.” 
6 Iburamu waafukiilisa Umukasya, ni shisheene isho shaakila Umukasya 
waamubala niye khuuba umukwalaafu. 
7Umukasya waaloma Iburamu ari, “Ise niye Umukasya uwakhureera iwe ano, 
nga ikhwaamisa i Uri mu ba Kaludaaya, khuukhuwa liiswa lino libe lilyoowo.” 

8Ne Iburamu ndi waamureeba ari, “O Umukasya Wele, ise inashimanya ndyeena 
ndi liiswa lino kane libe lilyase?” 
9Kila Umukasya amulomela ari, “Indeerere ano ikhaafu imasoti, iyoolesa kimiiko 
kitaru kye buukhulu, imbusi ikhasi nayo iyoolesa kimiiko kitaru kye buukhulu, 
limiiku nalyo lilyoolesa kimiiko kitaru kye buukhulu, liwuusi litweela, ni 
khakabuuruku khatweela.” 
10Iburamu waatsya waareera bisolo bino ni binywiinywi. Lwanyuma 
waabikhalakamwo bisiintsa bibili biili buli shitweela. Aryo bisiintsa bino 
waabyaantsa mu nyilili tsibili luubeka ni luubeka, nga byaalolelaniile, ne 
shonyene ndi binywiinywi nibyo s'abikhalakamwo ta. 
11Lwanyuma kamanywiinywi namuturu keetsa bari kalye tsinyama, ne Iburamu 
waakatimisa. 
12 Inyaanga ni yaba nga ilikho ikwa, liilo lye kamaani lilyeene lyawaamba 
Iburamu, shishiilima namukoto shawaamba antsye, ni khuurya khuukali 
khwaabawo. 
13Lwanyuma kila Umukasya alomela Iburamu ari, “Iwe uli ni khuushimanyila 
ilala buulayi uri, babetsukhulu boowo balimenya nga baawuuyi mu shibala 
shishikhali shishaabwe ta. Bakhaabe baakulwa ibweene iyo, naluundi 
babirisibwe buubi naabi nga babamiinilisa khuumala kimiiko bitoondo bine 
(400). 
14Ne ise ikhaawe linaambo ilyo lililibataambisa shitaambiso. Ne lwanyuma lwa 
byoosi, balirura khukhwaama mu linaambo ilyo, nga bali ni bye buyiindifu 
biikali naabi. 
15Ne iwe wamweene ukhahaangale, woolise kimiiko kimilayi kimyeene kye 
buusakhulu, lwanyuma ufwe bakhusiikhe mu lukoosi. 
16Ne ikhaabirewo kimiboolo kine kimibuufu, nio babetsukhulu boowo bakobole 
mu shifwo shino, beeyilile liiswa lino. Lwekhuuba ise sikhaawoonemwo 
babaandu ba Amori khukhwaama muno ta, khukhwoolesa nga boonakisile 
naabi, naluundi nga baakhila shitaambiso.” 
17Lwanyuma nga inyaanga yaamaliile ilala khuukwa, naluundi nga aantsye 
amaliyiile ilala, Iburamu waabona inyuungu ilikho yituukha, ni kumulilo nga 
kwaaburukha, nga ilikho ibirira akari e biisiintsasiintsa bye tsinyama tsana. 
18Kila khu mbuka nyene iyo, Umukasya akhola indakaano ni Iburamu, 
waamulomela ari, “Isuubisa khuukabila babetsukhulu boowo liiswa lino, 
khukhwaamila ilala khu luutsi luluuli khu lwaakha ni Misiri, khuutsya 
khukhwoola khu luutsi Efurati. 
19Nibo bakheyilile liiswa abe liliili lye ba Keni, ni ba Kenizi, ni ba Kadimoni, 

20ni ba Hiti, ni ba Perizi, ni ba Refayimu, 

21ni ba Amori, ni ba Kanaani, ni ba Girugashi, ni ba Yebusi.” 

Khuurakikha 16 

Iburamu, Hagari ni Ishimaeli 

1Aluno Sarayi, umukyelama wa Iburamu, s'anyalisa khuusaalila Iburamu 
babaana ta. Ne aaba n'umukhaana umu Misiri uwaba umukulwa weewe isi 
baalaanga bari Hagari. 
2Kila Sarayi alomela Iburamu ari, “Bona ise Umukasya waakhunyalisisa 
khuusaala babaana ta. Ari n'utsye ukone n'umukhaana wase umukulwa yuno, 
manya luukanile inyala naabayo ni lisaaye khuubirira mu niye.” Aryo Iburamu 
waafukiilila sheesi Sarayi aamulomela. 
3Sarayi waayila Hagari, waamuwa isi Iburamu khuuba ni naye. Shino 
shakholekha lwanyuma lwa Iburamu khuumenya mu Kanaani khuumala 
kimiiko likhumi kimibuufu. 
4Musaambo iyo, Iburamu waakona ni Hagari, waaba shisoombo. Ne Hagari 
n'abona ari ali shisoombo, waarakikha khuulekelesa Sarayi nga amubirisaka 
buubi. 
5Lwanyuma kila Sarayi alomela Iburamu ari, “Shihangafu she khutaambisibwa 
khwase shino sheetsile khulwoowo! Ise nakhuwa umukhaana yuno indi ubekho 
ni naye, ne ari bona lwekhuuba waashimanyile ari ali shisoombo, waarakikha 
khukhuundekelesaka ise. Ari inoomba ndi khali Umukasya akhalilewo 
khuubona naanu uwe shikosi, iwe namwe ise.” 
6Iburamu naye waamwiilamwo ari, “Isho shili shaŋali. Ne umukhaana yuno ali 
umukulwa woowo, unyala waamukhola shoosi sheesi ukana khuumukhola.” 
Aryo Sarayi waarakikha khuubirisaka buubi umukhaana tsana yuno, shaakila 
waatitukha waatsya. 
7Nga Hagari waatsiile wawooleele aambi ni khakheetsi iyo mu mubiimbi, khu 
kumukhoosi kukuutsya i Shuri, malayika w'Omukasya waamwiitsayo. 
8Kila amureeba ari, “Iwe Hagari, umukulwa wa Sarayi, waama waheena, 
naluundi uli khuutsya waheena?” Hagari naye waamwilamwo ari, “Ise ndi 
khuutitukha khu maayi Sarayi uwuniinda.” 
9Lwanyuma malayika waamulomela ari, “Yiilayo isi maayi woowo ukhuliinda 
uyo, wiloosele khuuba umwakaanisi weewe.” 
10Malayika w'Omukasya uyo waalooselakho ari, “Kane ikhuwe iwe lisaaye lye 
babetsukhulu liboofu naabi, beesi umuundu yeesi akhaalekhe khunyalisa 
khuubala ta.” 
11Malayika ndi waamulooselakho ari, “Bona ari uli shisoombo, ulisaala 
umwaana umusiinde, ulimutwiikha lisiina uri Ishimaeli, lwekhuuba Umukasya 
waawuliile khuulila khwoowo lwe kumutaambo. 

12Ne umusooleli woowo uyo, akhaabe nga isikilya iye mwirome, akhaabe 
umusiku we babaandu boosi, na buli muundu yeesi akhaabe umusiku weewe. 
Akhaamenye mu busiku ni baalebe beewe.” 
13Kila Hagari ambaasa mu mwoyo kweewe ari, “Ilala, ilala ise naboone Wele, ne 
naaramawo nga ishiili umulamu khuushikanikhakho?” Isho shaakila waawa 
Wele lisiina ari, “Iwe uli Wele ubona.” 
14Isho nisho shishikila isebele iyo iili akari a Kadeshi ni Beredi baakilaanga bari 
“Isebele iy'Omulamu umweene Uwumbona ise.” 
15 Aryo Hagari waasaalila Iburamu umwaana umusiinde, ni naye waamutwiikha 
lisiina ari Ishimaeli. 
16Khu mbuka yino isi Hagari aasaalila Ishimaeli abe Iburamu oolesa kimiiko 
kamakhumi shinaane na kisesaba (86) kye buukhulu. 

Khuurakikha 17 

Indakaano iye khukhwiinjila imbalu 

1Khu mbuka isi Iburamu oolesela kimiiko kamakhumi syeenda na syeenda (99) 
kye buukhulu, Umukasya waabonekhela Iburamu, waamulomela ari, “Ise ndi 
Wele umunyali wa byoosi. Ingana iwe ukyeendatsakile mu ntsila tsase naluundi 
ingana ukholatsake bye bukwalaafu. 
2Kane ise ingumise indakaano akari aase ni nawe, naluundi kane imbalaayise 
lisaaye lye babetsukhulu boowo libe liikali naabi.” 
3Lwe lomo iyo, Iburamu weenamisa kumurwe kweewe aasi khwiiloba, kila Wele 
amulomela ari, 
4“Yino niyo indakaano yase ni nawe: Ikhusuubisa ndi iweewe utsya khuuba 
paapa we kamanaambo kamakali kameene. 
5Lisiina lyoowo singene libe Iburamu luundi ta, ne kane ulaangibwatsake 
Iburayimu, lwekhuuba naakhwikyelisile iwe khuuba paapa we kamanaambo 
kamakali kameene. 
6Indi khuutsya khuukhuwa iwe lisaaye lye babetsukhulu liikali lilyeene. Mu 
mbuka iye mu moni, bakheekyelemwo kamanaambo ke kamaani. Ni baalala khu 
nibo beekyele baayiinga. 
7Ise kane iniinde shisuubiso she ndakaano yase isi ikholile ni nawe, atweela ni 
babetsukhulu boowo babaaliilawo lwanyuma lwoowo, biilo ni biilo bibiitsa mu 
moni. Ise kane imbaatsake Wele woowo, luundi Wele we babetsukhulu boowo. 
8Ise ikhaakhuwe iwe ni nabo liiswa lyoosi mweesi iwe aluno uli 
khuumenyamwo nga umukyeendaani busa. Ikhaakabile liiswa ilyo lya Kanaani 
lyoosi isi babetsukhulu boowo, khuuba lilyaabwe biilo ni biilo, ni nase kane 
imbatsake Wele waabwe.” 

9Lwanyuma ndi Umukasya waalomela Iburayimu ari, “Iwe Iburayimu, atweela 
ni babetsukhulu boowo babaliilawo, mwaakha khuuliinda indakaano yino, 
kimiboolo ni kimiboolo kikiitsa iburaangisi. 
10Indakaano isi iwe ni babetsukhulu boowo muli ni khuuliindila ilala, akari 
eenywe ni nase, niyo iye khuufukiilila khukhwiinjila imbalu. Buli mwaana 
umusiinde yeesi musiinywe, aakha khuukhebebwa imbalu. 
11Muli ni khukhwiinjila imbalu, lwekhuuba niyo ikane ibe khaabonelo khe 
ndakaano ikholibwile akari owo ni nase. 
12Khukhwaama aluno ari khukhwoola mu miboolo kyoowo kikiitsa iburaangisi, 
buli uwesaani yeesi, usaalikhana muungo mwoowo, nga woolisile biifukhu 
shinaane bye buukhulu, aakha khuukhebebwa imbalu, namwe umuundu yeesi 
isi muba nga mwaakulile busa ni tsinusu khuumenya muungo mweenywe, naye 
aakha khuukhebebwa imbalu. 
13Umuundu yeesi, oba waasaalikhiile muungo mwoowo, oba nga mwaamukulile 
busa ni tsinusu, aakha khuukhebebwa imbalu. Khano kane khabe khaabonelo 
khe khu ngaaki khakhabonekha, khakhokyesanisa indakaano yase iye biilo ni 
biilo. 
14Uwesaani yeesi uliba nga waakhukhebewa imbalu ta, aba waakhuliinda 
indakaano yase ta. Nashiryo umuundu uyo, aba s'abalibwa khuuba mutweela 
khu baandu baase ta, lwekhuuba aba waafuniaakile indakaano yase.” 
15Wele waalomela luundi Iburayimu ari, “Lisiina ly'omukyelama woowo 
s'ulimulaanga luundi ari Sarayi ta, ne kane umulaangatsake uri Sara. 
16Kane imuwe tsikhabi, ni nawe ulisaala ni naye umwaana umusiinde. Kane 
imuwe tsikhabi khukhwoolesa ni kane abe maayi uwe kamanaambo kamakali, 
ni baalala khu betsukhulu beewe bakhaabe bayiinga.” 
17Lweesho Iburayimu weenamisa kumurwe kweewe aasi khwiloba, ne waaba 
nga ambaasa mu mwoyo kweewe, nga atsekha busa ari, “Muundu shiina unyala 
waasaala umwaana nga woolisile kimiiko shitoondo shitweela (100) kye 
buukhulu? Ni Sara naye ari woolisile kimiiko kamakhumi syeenda kimibuufu 
(90), ilala anyala wasaala umwaana?” 
18Lwanyuma kila Iburayimu alomela Wele ari, “Ne shiina kila Ishimaeli akhaba 
niye usikhila ibyo byeesi waasuubisa ise?” 
19Ne Wele naye waamwiilamwo ari, “Taawe! Umukyelama woowo Sara, 
alikhusaalila umwaana umusiinde. Ni nawe ulimutwiikha lisiina uri Isaaka. Ise 
indiŋaŋasa indakaano yase ni naye atweela ni babetsukhulu beewe, khuuba 
indakaano iye biilo ni biilo. 
20Ne ibyo bibiwaamba khu Ishimaeli byeesi uloombile, naabiwuliile. Kane 
imuwe tsikhabi, naye asaale lisaaye liikali, abe ni babetsukhulu baakali naabi. 
Naye kane abe paapa we baawuli likhumi na babili, naluundi ikhole lisaaye 
lyeewe libe linaambo lye kamaani. 

21Ne indakaano yase indi khuukiŋaŋasa ni Isaaka, isi Sara alikhusaalila iwe, mu 
mbuka nga yino, kumwiiko kukwiitsa.” 
22Wele waamaliilisa khuukanikha isi Iburayimu, lwanyuma waamulekhawo, 
waatsya. 
23Lwanyuma khu shifukhu khweene ikhwo, Iburayimu waayila umusooleli 
weewe Ishimaeli, waamukheba imbalu, atweela ni baakulwa boosi 
babaasaalikhila muungo mweewe, namwe beesi aakula ni tsinusu tseewe, ni 
besaani boosi babaaba muungo mweewe. Bino byoosi aabikhola khuusiintsiila 
khwiibyo byeesi Wele aamulakila. 
24Iburayimu aaba oolesa kimiiko kye buukhulu bweewe kamakhumi syeenda na 
syeenda (99) khu mbuka isi enjililakho imbalu, 
25n'umusooleli weewe Ishimaeli aaba nga oolesa kimiiko likhumi na kitaru (13). 

26Baryo Iburayimu n'umusooleli weewe Ishimaeli benjila imbalu khu shifukhu 
sheene shitweela, 
27nga waayililemo atweela ni baakulwa besaani boosi babaaba muungo 
mweewe, ni babaasaalikhilamwo, ni naabo beesi aakula nga araambisa tsinusu 
tseewe. 

Khuurakikha 18 

Shisuubiso sh'omwaana umusiinde isi Iburayimu 

1Aabawo lutweela, Iburayimu aaba nga wekhaale amulyaango kwe lisari lyeewe, 
lilyaba aambi ni kimisaala kye kamaani kya Mamure. Tsaba tsinyaanga tse 
kumuusi mwihangilwe, nga inyaanga yebaanduule naabi. 
2Kila uri Iburayimu enyusa tsimoni tseewe, waabona basaani bataru nga 
beemikhile aambi awo. Aryo wenyukhilamwo khaangu waatsya khuubakaanila, 
weenamisa kumurwe kweewe aasi khwiiloba. 
3Lwanyuma waabalomela ari, “Basakhulu, inywe siinga mubona muri shili 
shiilayi, imbaloomba ndi mukhaambiriirira busa ta. 
4Khayo imbareerereyo kameetsi, musiingekho bikyele byeenywe, lwanyuma 
mwikhalekho aasi e kuusaala, muwolekho. 
5Lwanyuma kane intsye imbareerereyo khe khuulya, nio munyale khuufuna 
kamaani kakaakane kabanyalisise khukhwiilooselayo ni lukyeendo. Inywe 
mwambeesile ise lukoosi khukhwiitsa isi indi, mufukiilise imbakaanise.” Nabo 
baamwiilamwo bari, “Shiilayi, n'utsye ukhole nga niwaama khuloma.” 
6Iburayimu waatimaka khaangu waatsya mu lisari, waalomela Sara ari, 
“Yuubakho! Bukula khaangu isawu iye buufu, ubuŋooneŋoone, ukholeyo 
kumukaati.” 

7Nga waamalile aryo, waatimaka khaangu waatsya mu litaala lyeewe lye 
tsikhaafu, waabukulayo imasoti, inere, ifuurayo buulayi, waakiwayo isi 
umuraambi, khuutsya khukisala. 
8Lwanyuma lwayo, waabireera, waakabulila bakyeni beewe kamabeele 
kamabwowu, ni kamabeele busa, atweela ni nyama tsana intsoshe. Baryo ni 
baaba nga balikho balya, Iburayimu umweene waaba nga weemikhile aambi 
awo, mwisina mwe kuusaala. 
9Kila bamureeba bari, “Umukyelama woowo Sara ali waheena?” Naye 
waabeelamwo ari, “Ali mukari mu lisari.” 
10 Kila Umukasya aloma ari, “Ise indikobola ano khu mbuka nga yino kumwiiko 
kukwiitsa, n'umukyelama woowo Sara aliba waasaalile umwaana umusiinde.” 
Khu saawa iyo, Sara aaba nga weemikhile inyuma wa Iburayimu, a mulyaango 
kwe lisari. 
11Iburayimu ni Sara boombi baaba nga bahaangaale mu miiko, ni Sara aaba 
waabira khaale kimiiko kye khuusaala babaana. 
12Aryo Kila Sara atsekha, nga elomela umweene ari, “Ise naakora khaale ndi, 
n'umusakhulu wase naye waakora, khunyala khwasaala umwaana mu miiko 
kino?” 
13Kila Umukasya areeba Iburayimu ari, “Lwashiina kila Sara atsekhile? 
Lwashiina aloma ari, ‘Kane inyale indyeena khuusaala umwaana nga naamala 
khuukora ndi?’ 
14Manya iliwo shishiindu shishikhaasa Umukasya khuukhola? Nga niimalile 
khaale khuuloma, ikhaakobole ano khu mbuka yino mu mwiiko kukwiitsa, ni 
Sara akhaabe nga waasaala khaale umwaana umusiinde.” 
15Ne Sara waaba nga waariire, kila ekaana nga aloma ari, “Ise sinatsekhilekho 
ta.” Ne Umukasya waaloma ari, “Khuutsekha nikhwo utsekhile.” 

Iburayimu ekoontselela lwa Sodomu 

16Lwanyuma basaani tsana bataru bano, benyukha nga bakana khutsya, baalola 
kwe Sodomu, ni Iburayimu waakyeendakho ni nabo nga abaroongesa. 
17Kila Umukasya elomela umweene ari, “Ilala ise kane imbisabise Iburayimu 
sheesi indi khuutsya khuukhola? 
18Ate Iburayimu yuno atsya khwikyelamwo linaambo lye kamaani luundi 
likhulu naabi, ni kamanaambo koosi ke mu shibala katsya khuuweebwa tsikhabi 
khuubirira mu niye. 
19Ise naamuroboore niye khuubona ari aleekela babaana beewe, ni 
babetsukhulu beewe boosi khuuloondelela kamakaambila kaase, khuukhola 
byeesi ise ingana. Lwe shisheene isho, intsya khukhwoolelesa isho sheesi 
namusuubisa khuumukholela.” 

20Lwanyuma kila Umukasya aloma Iburayimu ari, “Ise naawuliile bari babaandu 
ba Sodomu ni Gomora, bali khuukhola bibiindu biibi naabi, ni bubwoonaki 
bwaabwe bwaabiriirire naabi. 
21Nashiryo ari indi khuutsyayo nibonelekho samweene, oba nga ilala babaandu 
abo bali baabi naabi nga nishili khuuwulilikha. Ne siinga baba nga sibali baryo 
ta, ingana khuushiimanya.” 
22Baryo basaani bano baashuukhila abweene awo, baarakikha lukyeendo lwe 
khuutsya i Sodomu. Ne Iburayimu niye waarama nga weemikhile mu shifwo 
mubweene n'Umukasya. 
23Lwanyuma kila Iburayimu esyeenda aambi waareeba ari, “Umukasya, ilala uli 
khuutsya khuhesela atweela babaandu bakwalaafu ni baabi beene? 
24Ne siinga mu shiriimba umwo munyoolekhanamwo babaandu bakwalaafu 
kamakhumi karaano? Iwe s'unyala waasaasila shiriimba isho khulwe babaandu 
kamakhumi karaano ako ta? 
25Abe sishaakha khuuba shiryo ta. Iwe s'unyala waahesa babaandu bakwalaafu 
atweela ni baabi beene ta. Sishinyalikha bakwalaafu khuukabananila atweela 
mu shitaambiso isho ta. Iwe s'unyala waakhola isho ta. Iwe uli Umukayi uwe 
shibala shoosi, ukhola bibyaakhila.” 
26Kila naye Umukasya amwiilamwo ari, “Siinga nga inyoolayo babaandu 
kamakhumi karaano bakwalaafu mu Sodomu, kane isaasile shiriimba isho 
khulwaabwe.” 
27Iburayimu ndi waakanikha luundi nga aloma ari, “Khukhwaama niindakikhile 
khuukanikha lubuula ndyo isi Umukasya, abe yakhaba nga indi litosi busa luundi 
likokhe, isaasile busa. 
28Ne siinga unyoolamwo babaandu kamakhumi kane na baraano bonyene 
babaali bakwalaafu? Kane uwese shiriimba isho shoosi lwekhuuba babaandu 
baraano sibalikho ta?” Umukasya weelamwo ari, “Singene imbese shiriimba isho 
ta, siinga inyoolamwo babaandu kamakhumi kane na baraano bakwalaafu.” 
29Luundi ndi Iburayimu waareeba ari, “Ne siinga munyoolekhamwo kamakhumi 
kane konyene?” Umukasya weelamwo ari, “Khulwe kamakhumi kane ako, 
singene imbese shiriimba isho ta.” 
30Iburayimu waaloma luundi ari, “Umukasya ukhaakhalalila nga naareebile 
luundi ta. Ne siinga unyoolamwo babaandu baalayi kamakhumi kataru 
konyene?” Umukasya weelamwo ari, “Khulwe kamakhumi kataru ako, singene 
imbese shiriimba isho ta.” 
31Lwanyuma kila Iburayimu aloma ari, “Khukhwaama nga ninyalisile 
khuukanikha isi Umukasya, khayo indeebe, ne siinga munyoolekhamwo 
kamakhumi kabili konyene?” Umukasya weelamwo ari, “Khulwe kabili abo, 
singene imbese shiriimba ta.” 

32Lulwakamayo Iburayimu waaloma ari, “O Umukasya, ukhaakhalalila ta, ne 
khayo indeebeyo kumuluundi kuno mutweela kwonyene. Ne siinga 
unyoolamwo likhumi bonyene?” Umukasya weelamwo ari, “Khulwe likhumi 
abo, singene imbese shiriimba isho ta.” 
33Lwanyuma lwayo nga Umukasya waamalile khuukanikha ni Iburayimu, 
waamulekha waatsya, ni Iburayimu naye waakobolayo ingo weewe. 

Khuurakikha 19 

Bubwoonaki bwe mu shiriimba Sodomu 

1Tsaba tsinyaanga tse angoloobe, bamalayika babili boola mu Sodomu, nga Loti 
abe wekhaale aambi ni shilibwa she shiriimba. Naye aryo nga waababoone, 
wenyukha waatsya khuubakaanila, weenamisa kumurwe aasi khwiloba. 
2Kila abalomela ari, “Basakhulu, imbaloomba ndi mwinjilekho muungo mwase. 
Mwiitse musiinge bikyele byeenywe, mukonelekho iwase ano shiilo shino, nio 
nga bwasheele kumukaamba, mwiiloosele ni lukyeendo lweenywe.” Ne nibo 
baamwiilamwo bari, “Taawe, kane khukonele mu nguudo tse mu shiriimba.” 
3Ne Loti niye weeloosela khuubekoontselela naabi, shaakila baafukiilisa benjila 
muungo mweewe. Aryo Loti waabakholela kamayiiya baalya, 
waabakhalaangilayo kumukaati kukukhasiila ta, bekhala baalya. 
4Ne Loti ni bakyeni beewe ni baaba nga bashiili khutsya khukona ta, basaani 
boosi be mu shiriimba sha Sodomu, bakyeekhe ni baakhulu beene, beetsa 
beebotokhelela intsu ya Loti. 
5Kila balaangilila isi Loti bari, “Basaani babaama khwiitsa iwoowo ano bali eena? 
Baruse ibulafu ano khukone ni nabo khubakhole bakhasi.” 
6Loti umweene waarura ibulafu khuubakaanana, weekalawo kumulyaango 
inyuma weewe. 
7Lwanyuma waabalomela ari, “Baandayase, naabekoontseleele mukhakhola 
shishiindu shiibi nga isho ta! 
8Ise ndiwo ni bakhaana baase babili, babaali tsindungubaasi busa. Ari khayo 
imbareere ibulafu ano, inywe mubakhole nibo sheesi mukana khuukhola. Ne 
basaani bano mukhabakholakho shishiindu shoosi ta, lwekhuuba nibo bali 
bakyeni mu ntsu mwase.” 
9Ne basaani be mu shiriimba bano beelamwo bari, “Khururire mulyaango! Iwe 
weetsa ano nga umuwuuyi busa. Iwe wilaanga naanu khuukhuboolela ifwe she 
khuukhola? Ari nga shiryo, ifwe khunakhukhola iwe buubi naabi khuuminyisa 
nibo.” Kuryo kuubuli kwe babaandu bano kweloosela khukhwimiinilisa naabi isi 
Loti. Lwanyuma baaba nga boolile khu mulyaango batsya khukufuniaaka. 
10Ne bamalayika babili tsana babaaba mu ntsu baakhweesa Loti baamukobosa 
mukari, baakhomekha kumulyaango. 

11Lwanyuma baabofwaasa tsimoni tse basaani boosi babaaba ibulafu, 
bakyeekhe ni baakhulu beene, baabuukabuuka busa nga baweentsa 
kumulyaango isi kuli. 
12Kila bamalayika bano balomela Loti bari, “Iwe uliyo ni babaandu babaandi 
boosi mu shiriimba shino? Oba basaani babaatsya khuyila bakhaana boowo, 
namwe basooleli boowo, namwe bakhaana boowo, namwe umuundu ukuundi 
yeesi uuli uwoowo mu shiriimba shino? Barusemo boosi, mururemo mutsye, 
13lwekhuuba khuli khuutsya khuuhesa shiriimba shino. Umukasya umweene 
waaboone buubi bwoosi bweesi babaandu be mu Sodomu bali khuukhola. 
Shikila Umukasya akhurumanile ifwe khushihese.” 
14Aryo Loti weenyukhilamo waatsya isi basaani abe babaatsya khuyila 
bakhaana beewe, waabalomela ari, “Yuubakho, mwinyukhe murure mu 
shiriimba shino! Lwekhuuba Umukasya ali khuutsya khushihesa.” Ne nibo 
bambaasa busa bari Loti alikho enyaha busa. 
15Antsye ni bwaaba bulikho bubuluukha, bamalayika bakhakakho naabi 
khuubona bari Loti aruramwo. Baamulomela bari, “Yuubakho! Iwe 
n'umukyelama woowo, ni bakhaana boowo, babaali ano, ni murure ano mu 
bwaangu naabi nga ni shinyalikha, mulekhe khuhelela mu shiriimba shino 
sheesi Umukasya ali khuutsya khuhesa ta.” 
16Ne Loti niye waarama nga ashimaamayisakila awo. Ne lwekhuuba Umukasya 
aamuwaambila naabi shiisa, nga s'akana ahele ta, kila bamalayika 
baamuwaamba kumukhono, n'umukyelama weewe, ni bakhaana beewe, 
baabaraangilila baabarusa khukhwaama mu shiriimba. 
17Baryo nga baabarusile ibulafu we shiriimba, mutweela khu bamalayika 
waabalomela ari, “Ni mwikhuune tsiindimo khulwe buulamu bweenywe! 
Mukhalolakho inyuma ta. Namwe mukhakhakakho khuuwolela aandu oosi khu 
musaleela ukwo ta. Ni mutime mutsye mu ngoongo, nio mulekhe khuhela ta.” 
18Ne Loti naye weelamwo nga ekoontselela ari, “Taawe basakhulu. 

19Inywe mwantsokesanisile ise bubweela bweenywe, luundi mwamaambiile ise 
shiisa naabi khuuwonesa buulamu bwase. Ne siinanyalisa khuutima khuutsya 
iyo mu ngoongo itsyo ta. Inaba nga indi khuutima ndyo, buukosi buno 
buntsolekho, ifwe. 
20Ne bona iliyo shiriimba isho. Ni muusaasile indime intsye mu bweene umwo. 
Shili shiifwo shikyeekhe, ne namanyile ndi khunawonelamwo, siinga 
mukhufukiilisa khwaatsya mu bweenemwo.” 
21Malayika weelamwo ari, “Kale n'utsye. Naafukiilile khuuloomba khwoowo, 
singene imbese shiriimba isho sheesi ukanikhilekho ta. 
22Yuubakho! Tima khaangu utsye! Ari mbaawo sheesi inakhola khukhwoolesa 
nga woolile ibweene iyo.” Lisiina lye shiriimba isho abe bari Zowari. 

Khuuhela khwa Sodomu ni Gomora 

23Imbuka isi Loti aatsya khwoolela i Zowari, inyaanga yaba ili khuurura. 

24Lubaluba, Umukasya waaronyesa khukhwaama mwikulu buunoro 
bubwaburukha ni kumulilo khu biriimba Sodomu ni Gomora. 
25Musaambo iyo, waahesa biriimba ibyo byoombi, ni kumusaleela ukwo kwoosi, 
na buli muundu yeesi uwaba mu biriimba, atweela ni biilime bibyatsowa 
khwiloba byoosi byaahela. 
26Ne umukyelama wa Loti weshebukha waalola inyuma, wekyela shisiindi she 
kumuunyu. 
27Kumutikhinyi mu mamilimili, Iburayimu waawuuna waatsya mu shifwo 
mweesi emikha nio waakanikha n'Umukasya. 
28Aryo weemikha waalolelela i Sodomu ni Gomora, ni kumusaleela kwoosi, 
waabona lisuusi liniina mu ngaaki khukhwaama ibweene iyo, lyaaba lyafwaanile 
busa nga lisuusi lilyaama mwiruumbi. 
29Aryo Wele n'aba nga ahesa biriimba bye khu musaleela ibyo mweesi Loti 
aamenyatsaka, waashebulila indakaano isi aakholela Iburayimu, waawonesa 
Loti, khuulekha khuhelelamwo ta. 

Ba Mowabu ni ba Amoni 

30Aryo Loti ni bakhaana beewe baamenyakakho mu Zowari. Ne lwanyuma 
waatsya ni bakhaana beewe tsana baamenya mwifuluma mu shibala she mu 
ngoongo, lwekhuuba aarya khuumenya mu Zowari. 
31Shifukhu shitweela umukhaana weewe umukhulu waalomela umukyeekhe 
weewe ari, “Bona ari paapa weefwe wahangaale mu miiko, ni khu shibala khuno 
khwoosi mbaawo umusaani ukane eetse akhuyile ifwe ta. 
32Khukholeyo iviini anywe ameele. Lwanyuma kane khukone ni naye, khunyale 
khuufuna lisaaye.” 
33Shiilo isho baakholayo iviini, baamuwa waanywa waameela, kila umukhaana 
umukhulu waatsya waakona ni naye. Ne Loti niye waalekha khushimanyakho 
ari waakonilekho ni naye ta. 
34Uri khu shifukhu shisheelakho, umukhaana tsana umukhulu waalomela 
umukyeekhe weewe ari, “Bona ise natsiile nakona ni paapa mu shilo she 
ngoloobe. Ari ingana ndi khukhole iviini, anywe luundi ameele mu shilo she 
shaleelo, nio nawe utsye ukone ni naye, nio feembi khunyale khuufuna lisaaye 
ni naye.” 
35Kila baryo mu shilo isho, baanyweesa paapa waabwe iviini waameela, 
umukhaana umukyeekhe naye waatsya waakona ni naye. Ni khu mbuka yino ndi 
paapa waabwe s'ashimanyakho ari waakonilekho ni naye ta. 
36Musaambo iyo, bakhaana ba Loti boombi baahesa babaana khuubirira mu 
paapa waabwe. 

37Umukhaana umukhulu wasaala umwaana umusiinde, waamutwiikha lisiina 
ari Mowabu. Umweene yuno niye umukuuka we ba Mowabu, ni khukhwoolesa 
khu shifukhu she shaleelo shino. 
38Umukhaana umukyeekhe naye waasaala umwaana umusiinde, waamutwiikha 
lisiina ari Beni Ami. Umweene yuno niye umukuuka we ba Amoni, 
khukhwoolesa khu shifukhu she shaleelo shino. 

Khuurakikha 20 

Iburayimu ni Abimeleki 

1Iburayimu waakyeenda khukhwaama awo, waatsya mu shisiintsa she Negevu, 
isi aamenya akari a Kadeshi ni Shuri. Lwanyuma waakyeenda waatsya i Gera, 
waamenya ibweene iyo. 
2Nga bali iyo, Iburayimu waaboolela buli muundu yeesi ari, Sara umukooko 
weewe. Isho shaakila umuyiinga Abimeleki uwe Gera, waarumanisa 
bamureerere Sara, waamuyila. 
3Ne Wele weetsa isi Abimeleki mu marooro shiilo, waamulomela ari, “Iwe uli 
khuutsya khufwa lwekhuuba umukhasi yuno isi uyilile ali umukhasi 
umukhwaalikhe.” 
4Ne shonyene ndi abe Abimeleki ashiili khumuwaambakho ta, kila alomela 
Umukasya ari, “Umukasya, ise s'indikho ni lomo yoosi ta. Ari ukana khuuntsira 
ise busa ni babaandu baase? 
5Iburayimu umweene niye uwanomeele ari umukhasi yuno ali umukooko 
weewe, n'umukhasi umweene naye waaloma aryo. Ise shino naashikholeele mu 
buwaanga, mbaawo shiibi sheesi ikholile ta.” 
6Kila Wele naye elamwo Abimeleki mu marooro ari, “Shili shaŋali shiri s'ulikho 
ni kumusaango kwoosi ta. Isho nisho shishikilile ise naalekha khukana ndi 
woonake ta. Ise sikhufukiilisile iwe ni khuuwaambakho khu Sara ta. 
7Ari ingana umwiisileyo umukhasi weewe. Lwekhuuba niye ali umuŋoosi, kane 
akhuloombele iwe ulekhe khufwa ta. Ne siinga ulekha khuumwiisayo ta, uli ni 
khuushimanyila ilala uri iwe ni babaandu boowo mweesi mutsya khufwa.” 
8Aryo Abimeleki waawuuna kumutikhinyi mamilimili, walaanga atweela 
baakhulu beewe boosi, lwanyuma waababoolela bibiindu bino byoosi 
bibyabawo. Nabo buuri bwaabawaamba naabi. 
9Lwanyuma kila Abimeleki alaanga Iburayimu, waamureeba ari, “Ari shiina 
shino sheesi ukhukholile ifwe? Shibi shiina sheesi ise nakhukhola iwe, 
shishikilile waandeerera buwaangafu buno bwoosi khusiise ni khu linaambo 
lyase? Byeesi ukholile ise abe sibyaakha khuukholekha na khakyeekhe ta.” 
10Abimeleki waareeba Iburayimu luundi ari, “Ubeele na lomo shiina ikilile iwe 
waakhola shishiindu shino?” 

11Iburayimu naye weelamwo ari, “Isho ishikholile lwekhuuba naambaasile ndi 
ano mbaawo umuundu namutweela uurya Wele ta, nashimanyila ilala ndi 
banyala baantsira nio bayile umukyelama wase. 
12Ne khu luwaande luluundi ali umukooko wase. Lwekhuuba khuli ni paapa 
mutweela, ne ba maayi babili. 
13Nga Wele n'andakila khuurura muungo mwa paapa wase, injeendaane mu 
bibala bibiindi, ise nalomela Sara ndi, ‘Ilala siinga uba nga ungana, buli aandu 
oosi isi kane khutsyatsake, ubaboolela uri ise ndi umusaani woowo.’ ” 
14Lwanyuma kila Abimeleki abukula kamasheese, ni tsiyeeyi, waabiwa 
Iburayimu, waatubaasakho ni baakulwa besaani ni bekhasi. Lwanyuma 
waamukoboselayo Sara. 
15Kila alomela Iburayimu ari, “Bona shibala shase shoosi shili isi uli, n'utsye 
umenye aandu oosi isi ukana.” 
16Waakyelawo waalomela Sara ari, “Ise naaweele umusaani woowo bisiintsa 
bye feetsa shikana shitweela (1,000), khukhwookesanisa isi buli muundu yeesi 
shiri mbaawo shiibi shoosi sheesi ukholile ta.” 
17Lwanyuma Iburayimu waaloomba isi Wele, aryo Wele waawonesa Abimeleki, 
umukyelama weewe, atweela ni baakulwa beewe be khasi, babaaba muungo 
mweewe nio baanyalisa nabo khuusaala babaana. 
18Lwekhuuba abe Umukasya waayikala bisoombo bye bakhasi babaaba muungo 
mwa Abimeleki boosi, khuuba nga she khuureewula isi Abimeleki, lwekhuuba 
aayila umukyelama wa Iburayimu. 

Khuurakikha 21 

Khuusaalikha khwa Isaaka 

1Umukasya waaba uwe shiisa naabi isi Sara, waamukholela nga n'aba waamala 
khuumusuubisa. 
2Sara waaba shisoombo, waasaalila Iburayimu umwaana umusiinde mu 
busakhulu bweewe, khu mbuka nyene isi Umukasya aaba waasuubisa. 
3Iburayimu waatwiikha umwaana isi Sara aamusaalila lisiina ari Isaaka. 

4Aryo Isaaka n'aba nga woolesile biifukhu shinaane bye buukhulu, Iburayimu 
waamukheba imbalu, nga Umukasya umweene n'alakila. 
5Khu mbuka isi Isaaka aasaalikhilakho, Iburayimu aaba waayolesa kimiiko 
shitoondo shitweela (100) kye buukhulu. 
6Sara waaloma ari, “Wele wambeele kumwikhoyo ni tsintsekho. Nashiryo buli 
mutweela ukane ashiwulilekho, kane atsekhe asangaale ni nase.” 

7Sara waalooselakho ari, “Abe naanu unyala waaboolela Iburayimu ari luliba 
lutweela Sara anuunisekho babaana? Ne ari bona ise naamusaaliile umwaana 
umusiinde mu busakhulu bweewe.” 
8Umwaana uyo waatsowa, woola khuurura khu mabeele, ni khu shifukhu 
khweene ikhwo, Iburayimu waakabula kamayiiya ke kamaani naabi. 

Hagari ni Ishimaeli basiindikhilisibwa khuutsya 

9Shifukhu shitweela, Sara waabona Ishimaeli umwaana wa Hagari uwe Misiri 
nga alikho enyaha n'umwaana weewe Isaaka. 
10Kila alomela Iburayimu ari, “Woona umukulwa yuno n'umwaana weewe 
batsye. Lwekhuuba umwaana uw'omukulwa yuno s'anyala waafunakho bye 
buusikha, nga abukabanana n'umwaana wase Isaaka ta.” 
11Shishiindu shino shatsiina naabi Iburayimu, lwekhuuba shaba shiwaamba khu 
mwaana weewe Ishimaeli. 
12Ne Wele waalomela Iburayimu ari, “Kumutaambo kukhakhuwaamba 
khulw'omwaana umusiinde yuno ni lw'omukulwa Hagari ta. Khola shoosi sheesi 
Sara ali khuukhulomela khuukhola. Isaaka niye uliba uwe lisaaye 
lilimanyikhaane, lyeesi nakhusuubisa. 
13Ne umusooleli yuno isi umukulwa aakhusaalila, naye kane imuwe lisaaye 
liikali likyele linaambo, lwekhuuba naye umwaana woowo.” 
14Antsye ni bwasha kumutikhinyi mu mamilimili, Iburayimu waabukula 
kimikaati, ni isutilo iye lihaafu iyitsuulemo kameetsi, waabiwa Hagari. Aryo 
waabisuta waabira khu mabeka ka Hagari, waamuwoona waatsya n'umusooleli 
weewe. Hagari wahaamba intsila waatsya nga akyeendana busa mu mubiimbi 
kwa Berisheba. 
15Kameetsi ni kaabawakho, Hagari waabiikha umwaana weewe aasi e shitsakha. 

16Lwanyuma wakyeenda waatsya wekhala aasi mu shifwo aleeyikho, 
lwekhuuba elomela mu mwoyo kweewe ari, “Sinyala naaba ano, naalolelela 
umwaana wase nga afwa ta.” Aryo n'aba nga wekhaale abweene awo, 
waarundukha kamasika waalila. 
17Ne Wele n'awulila khuulila khw'omwaana, malayika wa Wele khukhwaama 
mwikulu, waakuukuula isi Hagari nga amuloma ari, “Lwashiina kumutaambo 
kwakhuwaambile? Ukharya ta. Lwekhuuba Wele waawuliile umwaana nga n'ali 
khuulilila awo isi ali. 
18N'umwinyuse aasi, umuwaambe kumukhono, lwekhuuba intsya 
khumwikyelisa linaambo lye kamaani.” 
19Aryo Wele waabiimbula tsimoni tsa Hagari, waabona isebele iye kameetsi, 
waatsya isi ili, weetsusa isutilo iye lihaafu tsana ni kameetsi. Lwanyuma 
waawakho umusooleli weewe kamalala khuunywa. 

20Umusooleli uyo waatsowa nga Wele umweene niye umulolelela. Aryo 
waamenyatsaka iyo mu mubiimbi, wekyela umumanyilifu naabi mu bye 
khuuraambisa buyiingo. 
21Nga amenya iyo mu mubiimbi kwa Parani, maayi weewe waamufunila 
umukhasi umu Misiri khuuyila. 

Iburayimu akhola indakaano ni Abimeleki 

22 Khu mbuka nyene iyo, Abimeleki atweela n'umukhulu weewe uwe liiye 
lyeewe isi balaanga bari Fikolu, waaloma Iburayimu ari, “Wele ali ni nawe mu 
buli shiindu shoosi sheesi ukhola. 
23Ari ise ingana untsitsubile mu lisiina lya Wele, nga uloma uri kane ubatsake 
umwiyikinwa isi ise, n'isi lisaaye lye babetsukhulu baase boosi, nga nase 
samweene ni mbeele umwiyikinwa isi iwe mu shibala shino, mweesi ubeele 
umenya nga umuwuuyi busa.” 
24Iburayimu naye weelamwo ari, “Ikhwitsubila.” 

25Lutweela, Iburayimu weelootsela Abimeleki ari, “Batweela khu bakaanisi 
boowo, baakhubukulakho ndweela khu sebele tseefwe tse kameetsi.” 
26Abimeleki naye weelamwo ari, “Ise naakhumanya naanu uwakhola shishiindu 
shino ta. Kuno nikwo kumuluundi kwase kukuunyoowa khuushiwulilakho, 
lwashiina ukhaamboolela khaale?” 
27Aryo Iburayimu waareera kamasheese ni tsiyeeyi, waabiwa Abimeleki. 
Musaambo iyo, basaani bano boombi baakhola ikwangwaani. 
28Iburayimu waawulakho kamasheese kamakhasi musaafu khukhwaama mu 
masheese kakaaramile, waakara andulo. 
29Kila Abimeleki amureeba ari, “Lwashiina kila waama khukhola shishiindu 
shino?” 
30Iburayimu waamwiilamwo ari, “Ingana ufukiilise kamakheese kamakhasi 
kano musaafu khukhwaama isi ise, khuuba umujulilwa uri iseese niye uwalima 
isebele iye kameetsi yino.” 
31Kila shiifwo isho bashiilaanga bari Berisheba, lwekhuuba basaani bano 
boombi baakholela abweene awo shishitsubo. 
32Nga ni baamala khuukhola indakaano yino i Berisheba, Abimeleki ni Fikolu, 
umukhulu uwe liiye lyeewe, beelayo mu shibala she ba Filisitiya. 
33Abweene awo, Iburayimu waabyaala kuusaala tamarisiki i Berisheba, 
lwanyuma wesaaya Umukasya Wele Ukhawawo biilo ni biilo. 
34Aryo Iburayimu waamenya imbuka indeeyi naabi, nga umuwuuyi busa mu 
shibala isho she ba Firisitiya. 

Khuurakikha 22 

Wele akhakilisa Iburayimu 

1 Nga abirirewo kimiiko kikyoolakho, Wele waakhalawo khuukhakilisa 
Iburayimu. Kila amulaanga ari, “Iburayimu!” Iburayimu naye weelamwo ari, “Ise 
niyooyu.” 
2 Kila Wele amulomela ari, “Tsya uyile umusooleli woowo mutweela yenyene 
Isaaka uyo, isi ukana naabi! Umuyile mu shibala sha Moriya, ni nase kane 
ikhwookesanise lukiingi khweesi kane umuwaanilekho nga isaayilo intsoshe.” 
3Aryo Iburayimu waawuuna naabi kumutikhinyi kukweelakho, waasaaka 
tsiikhu tse khukhwoosha shiwaanwa. Lwanyuma waatsira khu sikilya yeewe, 
wenyukha waatsya mu shifwo sheesi Wele aamulomela khuutsya, nga ali ni 
Isaaka atweela ni babaakaanisi beewe babili. 
4Lwanyuma lwe khuukyeenda biifukhu bitaru, Iburayimu wenyusa tsimoni 
tseewe, waabona shiifwo tsana nga shili ataayikho. 
5Kila alomela babaakaanisi beewe ari, “Inywe ni murame ano atweela ni sikilya. 
Ise n'umusooleli wase Isaaka kane khutsye khwisaayekho Umukasya mu shifwo 
she taayi isho. Lwanyuma kane khukobole isi muli.” 
6Aryo Iburayimu wetyuukhisa Isaaka tsiikhu tsana, ne niye umweene waasuta 
kamaanda ke kumulilo ni kumubano. Ne ni baaba nga bakyeenda batsya, 
7Isaaka waareeba paapawe ari, “Paapa, naaboone khwaasutile kamaanda ke 
kumulilo atweela ni tsiikhu, ne lisheese lye khukhwoosha lili eena?” 
8Paapawe Iburayimu naye waamwiilamo ari, “Mwana wase, Wele umweene 
kane efunileyo lisheese lye khukhwoosha.” Baryo boombi baaba nga 
beelooselayo ni lukyeendo lwaabwe. 
9 Ni baamala khukhwoola mu shifwo sheesi Wele aamuboolelakho, Iburayimu 
woombekha shisheeso, lwanyuma waashipaangakho tsiikhu buulayi. Nga 
waamalile aryo, wahaamba umusooleli weewe Isaaka, waamubowa kimikosi, 
waamwaalisa khu tsikhu khu ngaaki. 
10Lwanyuma waabukula kumubano tsana khuusala umusooleli. 

11Ne Malayika w'Omukasya waakuukuula ni likono lye angaaki khukhwaama 
mwikulu nga aloma ari, “Iburayimu! Iburayimu!” Kila Iburayimu naye elamwo 
ari, “Ise niyooyu!” 
12Malayika waamulomela ari, “Ukhasala umusooleli woowo, namwe 
waamukholakho shishiindu shiibi shoosi ta. Lwekhuuba ari ise naamanyiile ilala 
ndi, ufukiilisa luundi uwulila sheesi Wele akhulomela. Bona waafukiilila ni 
khuuwaanayo umwaana woowo, uuli mutweela yenyene aryo, isi ise!” 
13Iburayimu wenyusa tsimoni tseewe, uri esheenga ari, waabona limiiku nga 
lyawaambikhiile mu shitsakha ni tsiintsika tsalyo. Aryo Iburayimu waatsya 
waalikhweesayo, waalireera, waaliwaanayo nga isaayilo intsoshe mu shifwo 
sh'omusooleli weewe. 

14Kila Iburayimu atwiikha shiifwo isho lisiina ari, “Yehova Yire.” Ni 
khukhwoolesa ari babaandu baashiiloma bari “Khu lukiingi lw'Omukasya lweesi 
awaanilayo.” 
15Malayika w'Omukasya waalaanga Iburayimu kumuluundi kwe khabili 
khukhwaama mwikulu, 
16nga aloma ari, “Ise ndi Umukasya, nitsubila samweene mu lisiina lyase, nga 
inoma ndi, khukhwaama nga n'ubeele mwirekefu khuuwaanayo umwaana 
woowo natweela yenyene uyo, waalekha khumwiimana ta, 
17Ilala kane ikhuwe iwe tsikhabi, imbalaayise lisaaye lye babetsukhulu boowo, 
bayiimbe babe baakali bafwaane nga tsinieniesi tse khwikulu, namwe bafwaane 
busa nga kumuyekhe kwe khu ndulo khwe nyaantsa. Babetsukhulu boowo 
bakhaasoolanise luundi bawule baasiku baabwe, bayile biriimba byaabwe abe 
mweesi bamenya. 
18Ni kamanaambo koosi ke khu shibala kakhaafune tsikhabi khuubirira mu 
betsukhulu boowo, lwekhuuba iwe waawuliilisile byeesi ise inoma.” 
19Lwanyuma lwayo Iburayimu waakobolayo isi aalekha babaakaanisi beewe, 
baryo bawaamba lukyeendo baakobolayo i Berisheba isi Iburayimu 
aamenyatsaka. 

Lisaaye lya Nahori 

20Lwanyuma lwa bino byoosi, Iburayimu waashiwulilakho ari Milika waasaalila 
Nahori babaana besiinde musaafu, nga nibo bano: 
21Uzi niye uwaba umukiboole, ni wandaaye bari Buzi, ni Kemuweli uwaba paapa 
wa Aramu, 
22Khesedi, Hazo, Piludashi, Jidilafu, ni Besweli. 

23Besweli niye uwekyela paapa wa Rebeka. Milika aasaalila Nahori waandaaye 
wa Iburayimu babaana besiinde shinaane. 
24Nahori aaba n'umukhasi uwe bulafu abe lisiina bari Rewuma. Rewuma yuno 
aasaalila Nahori babaana bano: Teba, Gahamu, Tahashi ni Maaka. 

Khuurakikha 23 

Khuufwa ni khuusiikhibwa khwa Sara 

1Sara aawangaala woolesa kimiiko shitoondo shitweela ni kamakhumi kabili na 
musaafu (127). 
2Aryo waafwiila i Kiriyasi Aruba (nga nisho Heburoni) mu shibala sha Kanaani. 
Mu mbuka iyo, Iburayimu wewunamila lwe kumutaambo kwe khuufwa 
khweewe. 
3Lwanyuma Iburayimu wenyukhawo isi umufu weewe aaba, waatsya isi ba Hiiti, 
waabalomela ari, 

4“Iseese ndi umuwuuyi busa mu shibala sheenywe, naluundi siindikho ni 
kumukuunda kwoosi mweesi inyala khuusiikha umukyelama wase ta. Ni 
mungulisekho kumukuunda inyalise khuusiikhamwo umufu wase.” 
5Kila ba Hiiti beelamwo Iburayimu bari, 

6“Musakhulu n'ukhurekeerese. Ifwe khukhubona iwe nga uli umuundu 
umukhulu naabi. N'utsye usiikhe umufu woowo mu ŋani ifuura buulayi naabi. 
Mbaawo umuundu na mutweela akari musiifwe, unyala waakhukhaangabisa 
iwe khuusiikha umufu woowo ta.” 
7Kila Iburayimu enyukha aasi, enamisa kumurwe kweewe isi babaandu ba Hiiti 
bano, 
8lwanyuma waabalomela ari, “Inywe siinga muba nga muufukiilisa ise 
khuusiikha umukyelama wase ano, imbaloomba munoombele Efuroni, 
umusooleli wa Zohari, 
9muri angulisekho liifuluma Makipela, liliili ibwaakamilo we kumukuunda 
kweewe. Mumunoombela akuungulise khu nusu tsoosi tsitsoolana ni nakwo, ni 
nase kane imusasule nga mweesi mubona, nio kube kukwase nga kwe 
khuusiikhatsakamwo baafu baase.” 
10Khu mbuka iyo, Efuroni umu Hiiti, aaba nga wekhaale aambi ni shilibwa she 
shiriimba atweela ni babaandu beewe. Kila alomela Iburayimu nga babaandu ba 
Hiiti boosi bawulila ari, 
11“Musakhulu, ikhuloomba undekeerese buulayi. Ise indi khuukhuwa iwe 
kumukuunda ukwo, ni liifuluma lyamwo lyeene, ni babaandu baase bano bali 
baaboni. Indikhuukhuwa kumukuunda kuno kube kukwoowo usiikhatsakemo 
baafu boowo.” 
12Kila luundi ndi Iburayimu wenamisa kumurwe kweewe aasi isi babaandu ba 
Hiiti abo, 
13waalomela Efuroni nga babaandu boosi baawulila ari, “Ise ndi 
khuukhuloomba iwe aluna ari, ikhuloomba undekeeresekho. Iseese ndi 
khuukana khuukhusasula tsinusu tsitsoolana ni kumukuunda kuno, nase 
inyalise khuusiikhamwo kumulaambo kw'omukyelama wase.” 
14Efuroni weelamwo Iburayimu ari, 

15“Musakhulu, kumukuunda kuno kwoolesamwo busa bisiintsa bye feetsa 
bitoondo bine (400) byonyene. Ne bibyeene ibyo binyala byakhola shiina akari 
owo ni nase. N'uyile liiswa ilyo usiikhemwo umufu woowo.” 
16Aryo Iburayimu waafukiilisana ni Efuroni, waapimisa bisiintsa bye feetsa 
bitoondo bine (400), byeesi aaloma nga babaandu boosi bawulila, lwanyuma 
waabimuwa, khusiintsila khu bipimo bibyaraambisibwa ni baasubusi khu 
mbuka iyo. 

17Musaambo iyo, kumukuunda ukwo kukwaba kwa Efuroni i Makipela, aambi ni 
kimisaala kya Mamure, kweekyela kwa Iburayimu. Kumukuunda kuno 
kwayililamwo ni liifuluma lyamwo lyeene, ni kimisaala kyoosi kikyabamwo, 
khuutsya khukhwoolela ilala khu lwaakha khwakwo. 
18Kumukuunda kuno kwamanyikha mu lubuula nga kwa Iburayimu, mu moni 
tse ba Hiiti boosi babaabawo khu shilibwa. 
19Lwanyuma lwayo Iburayimu waasiikha umukyelama weewe Sara mwifuluma 
lye mu mukuunda kwe Makipela, aambi ni kimisaala kye Mamure, shishaba i 
Heburoni, mu shibala sha Kanaani. 
20Kuryo kumukuunda kukwaba kwe ba Hiiti kweekyela kwa Iburayimu, nga 
bakhola tsindakaano, khuuba kwe khuusiikhatsakamwo baafu. 

Khuurakikha 24 

Isaaka ni Rebeka 

1Khu mbuka yino, Iburayimu aaba nga wahangala mu miiko, nga ali umusakhulu. 
Umukasya aaba nga waamuwa tsikhabi tse buyiindifu, nga ali buulayi mu biindu 
byoosi byeesi aakholatsaka. 
2Shifukhu shitweela, Iburayimu waalaanga umwakaanisi weewe abe ufuura 
bubwiyikinwa mu boosi, abe ulolelela bibiindu byoosi byeesi Iburayimu aaba ni 
nabyo, kila amuloma ari, “Ingana ure kumukhono kwoowo mu maraango kaase 
untsitsubile 
3mu lisiina ly'Omukasya Wele, uwula likulu ni shibala, nga uloma uri singene 
uyilile umusooleli wase Isaaka umukhasi khukhwaama mu bakhaana be 
babaandu ba Kanaani, beesi imenyamwo bano ta. 
4Ne ulome uri kane utsye mu shibala she weefwe isi nasaalikha, ufunile 
umusooleli wase Isaaka umukhasi mu balebe baase babeene.” 
5Umwakaanisi yuno naye waareeba Iburayimu ari, “Ne siinga nga umukhasi 
mweene alekha khufukiilila khukhwiitsa ni nase ino? Ise inyala neesayo 
umusooleli woowo mu shibala isho sheesi iwe wasaalikhamwo?” 
6Iburayimu naye waamwiilamwo ari, “Waakha khuushibona uri s'uwisayo 
umusooleli wase ibweene iyo ta. 
7Umukasya uwula likulu ni shibala, niye uwandeera ise ino, khukhwaama mu 
shibala mweesi nasaalikha, waasuubisa ari kane ambe ise liloba lino khuuba 
lilyase biilo ni biilo. Ise naamanyile ndi iwe n'ukane utsye ibweene iyo, 
Umukasya kane akhurumanile malayika weewe khuukhuyeeta iwe, unyalise 
khuufunila umusooleli wase umukhasi. 
8Ne siinga umukhasi uyo alekha khufukiilila khukhwiitsa ni nawe ta, shishitsubo 
shino singene shikhuwaambekho ta. Ne waakha khuubona uri s'uwisayo 
umusooleli wase ibweene iyo ta.” 

9Aryo umwakaanisi yuno waara kumukhono kweewe akari e kamaraango ka 
Iburayimu, nga amwiitsubila ari kane oolelese byoosi byeesi aamuloomba 
khuukhola. 
10Lwanyuma lweebyo, umwakaanisi waabukula tsiŋamila tsa Iburayimu 
likhumi, waasuta ni biwaanwa bye lisuno bibiindi swa busa. Aryo wenyukha 
waarakikha lukyeendo lweewe khuutsya mu shiriimba sha Nahori, shishaba mu 
shisiintsa Mesopotamiya she ngaaki. 
11Nga n'amala khukhwoolayo, waakhola tsiŋamila khuukonakho aasi 
tsiwolekho aambi ni luluutsi lwe kameetsi lwe shiriimba. Tsinyaanga tsaba tse 
angoloobe tseesi bakhasi be mu shiriimba beetsilamwo khuutaha kameetsi. 
12Abweene awo, umwakaanisi yuno waaloomba ari, “O Umukasya Wele isi 
umukoosi wase Iburayimu esaaya. Ikhuloomba umbe sheesi nitsililiile, 
woolelese shisuubiso shoowo isi umukoosi wase shaleelo. 
13Bona ise neemikhile aambi ni isebele iye kameetsi yino, mweesi bakhaana be 
mu shiriimba bakana khukhwiitsa batahe. 
14Ne umukhaana isi kane inoombe kameetsi indi, ‘Numbekho kameetsi 
inywekho khukhwaama mu soongwe yoowo.’ Ne naye waaloma ari, ‘N'unywe ni 
tsiŋamila tsoowo natso tsinywe,’ ise kane imanyile ilala ndi, umweene uyo niye 
isi uroboore, naluundi kane ishimanye ndi, woolelesile shisuubiso shoowo isi 
umukoosi wase.” 
15Aryo n'aba nga ashiili khumaliilisa ni khuuloomba ta, Rebeka weetsa ni 
soongwe yeewe nga waakisutiile khu mabeka keewe. Niye aaba umukhaana wa 
Besweli, umusooleli wa Milika, uwaba umukhasi wa Nahori, waandaaye wa 
Iburayimu. 
16Umukhaana yuno aaba abonekha buulayi naabi, nga ali indungubaasi busa, 
ukhaabatsakakho n'umuseetsa yeesi ta. Aryo waabirawo, weekha mu sebele, 
waataha kameetsi, weetsusa isoongwe yeewe, waarura ibulafu. 
17Umwakaanisi tsana waayubakilisa, waatsya khaangu isi umukhaana tsana 
waamulomela ari, “Ikhuloomba ndi umbekho kameetsi, inywekho khukhwaama 
mu soongwe yoowo.” 
18Umukhaana naye weelamwo ari, “N'unywekho musakhulu.” Aryo weenamisa 
khaangu isoongwe khukhwaama khu mabeka keewe, waamuwa waanywa. 
19Aryo n'amala khuumuwa waanywa, waakyelawo waamulomela ari, “Ari 
ingana khuutayila ni tsiŋamila tsoowo kameetsi natso tsinywe kakaatsimala.” 
20Kila atsya khaangu, waatsukha kameetsi mu shitowo, waatimaka weelayo 
waataha kameetsi kakaandi, waareera kakaamala tsiŋamila tsoosi khuunywa. 
21Biba biryo, umusaani aaba nga waasilile busa, nga alolelela khuubona oba nga 
Umukasya waamwiililemo sheesi aaloomba. 

22Nga tsiŋamila tsaamalile khuunywa kameetsi, umusaani yuno waabukula 
intsiyi iye zaabu iye lisuno naabi, waakimukwaarisa, waamusabikha ni birere 
bye zaabu khu makhono keewe. 
23Lwanyuma kila amureeba ari, “Imboolelekho, paapa woowo niye naanu? Ne 
manya muntsu mweenywe mulimo shiifwo mweesi khunyala khwaakona shiilo 
shino?” 
24Kila Rebeka naye weelamwo ari, “Paapa wase niye Besweli, umusooleli wa 
Nahori ni Milika. 
25Khuliyo ni bukono mweesi iwe ni basaani boowo munyala mwaakona, 
naluundi khuliyo ni bunyaasi bubunyala bwaamala tsiŋamila tsoowo buulayi 
naabi.” 
26Umusaani uyo weenamisa kumurwe kweewe aasi wesaaya Umukasya, 

27nga aloma ari, “Ikhusiima naabi iwe Umukasya Wele uw'omukoosi wase 
Iburayimu, uwolelesile shiisa shoowo shiikali ni bubweela bwoowo isi 
umukoosi wase. Naluundi bona waanaangirire buulayi waantsolesa mu balebe 
beewe babeene!” 
28Aryo Rebeka waatimaka waatsya muungo mwaabwe, waatsya waaboolela 
beengo bibiindu bino byoosi. 
29Rebeka aabakho n'umusaani weewe abe baamulaanga bari Labani, naye 
uwanyalisa khuurura waatimaka khaangu khu sebele, isi umusaani tsana aaba. 
30Biba biryo, abe Labani waaboone khaale intsiyi iye zaabu, ni biirere khu 
makhono keewe, naluundi aaba nga waawuliile byoosi byeesi Rebeka aaloma. 
Kila enyukha waatsya isi umusaani tsana uyo, uwaba nga weemikhile aambi ni 
tsiŋamila tseewe, aambi ni sebele. 
31Kila Labani amulomela ari, “N'uwiitse khutsye ingo weefwe. Iweewe uli 
umuundu isi Wele amalile khaale khuuwa tsikhabi. Simbona ilomo lwashiina 
iwe urama nga weemikhile ibulafu busa uryo ta. Ise naamalile khaale 
khuuŋoonaŋoona shiifwo mweesi inywe munakona, ni mweesi tsiŋamila 
tsoowo natso tsinakona.” 
32Aryo umwakaanisi wa Iburayimu waatsya ingo ni Labani, baaruurisaka 
tsiŋamila bisutwa byeesi tsaba nga tsaasutile, lwanyuma baatsiwa bunyaasi 
khuulya. Lwanyuma ndi baareera kameetsi, baakawa umwakaanisi wa 
Iburayimu ni basaani beewe khuusiinga bikyele. 
33Ibyo nga byaweele, baabareerera biilyo. Ne umwakaanisi wa Iburayimu 
waaloma ari, “Nga ishiili khulya ta, ingana khuubaboolela ilomo inyene 
iyindeerire ano.” Kila Labani amulomela ari, “Kale khuboolele khubone.” 
34Umwakaanisi uyo waaloma ari, “Iseese ndi umwakaanisi wa Iburayimu. 

35Umukasya waawa umukoosi wase tsikhabi tsingali naabi, naluundi waamuwa 
buyiindifu bwe kamaani naabi. Waamuwa bibyaayo nga kamasheese, tsimbusi, 

tsikhaafu, tsiŋamila, ni tsisikilya, atweela ni feetsa ni zaabu, ni baakulwa baakali 
naabi. 
36Umukyelama w'omukoosi wase nga niye Sara, abe waakhusaalakho babaana 
ta, khukhwoolesa mu buloosi bweewe. Lwanyuma waamusaalila umwaana 
umusiinde mutweela isi aakabila bibiindu byoosi byeesi ali ni nabyo. 
37Umukoosi wase uyo, aakholesa ise shishitsubo, nga imulomela ndi kane 
noolelese byoosi byeesi aandakila khuukhola. Kila anomela ari, ‘Ukhafunila 
umusooleli wase umukhasi khukhwaama mu baandu ba Kanaani beesi ise 
imenyamwo ta. 
38Ne waakha khuutsya mu shibala she weefwe mweesi nasaalikha, uweentsele 
umusooleli wase umukhasi khukhwaama mu balebe baase babeene.’ 
39Ne nase neelayo naareeba umukoosi wase nga inoma ndi, ‘Ne siinga umukhasi 
uyo alekha khuufukiilila khukhwiitsa ni nase?’ 
40“Kila umukoosi wase antsilamwo ari, ‘Umukasya isi ise niyikinatsaka 
akhaakhurumanile malayika weewe khukhwiitsa akhuyeete, khukhwoolesa 
n'ulinyoolela umusooleli wase umukhasi khukhwaama mu balebe baase 
babeene. 
41Ne siinga baalebe baase bamwiikaanisa khukhwiitsa ni nawe, kane ube 
umulekhuule, ni shitsubo isho singene shikhuwaambekho ta.’ 
42“Ne ni noolile khu sebele shaleelo shino, inoombile Umukasya mu mwoyo 
kwase ndi, ‘O Umukasya Wele, isi umukoosi wase Iburayimu esaaya, 
ikhuloomba untsolelesile sheesi niitsile ano khuukhola. 
43Bona ise neemikhile ano khu sebele yino. Ne siinga ibawo umukhaana yeesi 
unanyoowa khukhwiitsa ano khuutaha kameetsi, inamuloomba ambekho inywe 
khukhwaama mu soongwe yeewe. 
44Ne siinga afukiilila waamba kameetsi naanywa, naluundi waawakho ni 
tsiŋamila tsase, inamanya ndi umweene uyo niye isi iwe uroboorere umusooleli 
w'omukoosi wase.’ 
45“Imbeele nga ishiili khuumaliilisa ni khuuloomba ta, Rebeka weetsa khuutaha 
kameetsi ni soongwe yeewe khu mabeka khweewe. Ne n'amalile khuutaha 
kameetsi, imuloombile ndi ambekho inywe. 
46Naye aryo aruurire khaangu isoongwe yeewe waanomela ari, ‘N'unywe, 
lwanyuma intsye indayile tsiŋamila tsoowo natso tsinywe.’ Abweene awo ise 
inyweele, lwanyuma lwayo waatsya waatayila ni tsiŋamila tsase natso. 
47“Lwanyuma imureebile ndi, ‘Ne iwe uli umukhaana wa naanu?’ “Naye 
waantsilamwo ari, ‘Ise ndi umukhaana wa Besweli, umusooleli wa Nahori ni 
Milika.’ Iseese abweene ni abweene, imbukuule intsiyi naamusabikha, ni birere 
naabisabikha khu makhono keewe. 

48Lwanyuma neenama aasi kumurwe kwase, naasiima Umukasya Wele isi 
umukoosi wase Iburayimu esaaya, uwunaangiliile buulayi aryo, 
khukhuuntsolesa mu balebe b'omukoosi wase, naanyalisa khuufunila 
umusooleli weewe umukhasi. 
49Nashiryo imbaloomba mumboolele siinga nga shinaba nga shinyalikha, 
khuukholela umukoosi wase bye shiisa. Ne siinga nga ta, muumboolele, imbone 
kumukhoosi kukuundi kweesi inyala naawaamba.” 
50Kila Labani ni Besweli nabo bamwiilamwo bari, “Shino shibonekhana nga 
Umukasya umweene niye ushikholile. Ifwe sikhulikho ni shishiindu shoosi 
shishiindi sheesi khunyala khwaakanikha ta. 
51Bona Rebeka uyu shiina, tsya ni naye, atsye abe umukhasi uw'omusooleli 
w'omukoosi woowo, nga Umukasya umweene n'ashikhalilewo.” 
52Aryo umwakaanisi wa Iburayimu n'awulila biilomo bino, weenamisa 
kumurwe kweewe aasi khwiloba, wesaaya Umukasya. 
53Lwanyuma waarusayo biiwaanwa bye bikwaaro, ni khuutubaasakho izaabu ni 
feetsa, waabiwa Rebeka. Waabukula biwaanwa bibiindi khu nibyo waabiwa 
waandaaye Labani, ni bibiindi isi maayi weewe. 
54Umwakaanisi wa Iburayimu atweela ni basaani beesi aaba ni nabo, baalya 
luundi baanywa, khukhwoolesa ni baakonela ibweene iyo. Ne ni bwasha 
kumutikhinyi, benyukha, kila aloma ari, “Ari imbaloomba muusiibule, niileyo isi 
umukoosi wase.” 
55Ne Labani atweela ni maayi weewe baalomela umwakaanisi yuno bari, “Khayo 
Rebeka amenyekho ni nafwe ano, khuumalakho imbuka iyoolakho, biifukhu nga 
likhumi biri, nio lwanyuma atsye.” 
56Ne naye umwakaanisi weelamwo ari, “Mukhaamenyesakho ano luundi ta. 
Bona Umukasya waanjeetile ise khuufunila umusooleli w'omukoosi wase 
umukhasi. Niimufukiilise ise niileyo isi umukoosi wase.” 
57Nabo beelamwo bari, “Khakhulaange Rebeka umweene khumureebe 
khubone.” 
58Kila nga baamulaangile baamureeba bari, “Iwe ufukiilila khuutsya n'umusaani 
uyu?” Naye waabeelamwo ari, “E e, ifukiilila.” 
59Baryo nabo baasibula umukooko waabwe Rebeka khuutsya, nga atsya 
n'umukyeesa weewe umukhaana, atweela n'umwakaanisi wa Iburayimu, ni 
basaani beesi aaba ni nabo. 
60Lwanyuma baawa Rebeka tsikhabi nga bamulomela bari, “Mukooko weefwe, 
khuuloomba khuri Wele akhuwe biikana ni kimikaanda kye lisaaye, naluundi 
babetsukhulu boowo abayeete khuuwula baasiku baabwe, bamenye mu 
biriimba byaabwe.” 

61Lwanyuma lwayo, Rebeka ni baakyeesa beewe bekhaana, beŋoonaŋoona 
khuuwaamba lukyeendo. Baryo baaniina bekhala khu ŋamila tsaabwe, 
bawaamba lukyeendo atweela n'umwakaanisi wa Iburayimu ni basaani beesi 
aaba ni nabo. 
62Khu mbuka iyo, Isaaka aaba nga weetsile khukhwaama i Beya Lahayi Royi, 
lwekhuuba aaba nga amenya mu shisiintsa she mwaalo wa Kanaani. 
63Aryo Isaaka waatsya khukyeendakakho mu mukuunda khu nyaanga tse 
angoloobe, nga alikho ni byeesi eyambaasila. Uri enyusa tsimoni tseewe ari, 
waabonela aleeyikho tsiŋamila nga tsilikho tsiitsa luubeka lweewe. 
64Kila Rebeka naye nga weenyusile tsimoni tseewe, waabona Isaaka, weenyukha 
khu ŋamila yeewe, weekha aasi. 
65Kila areeba umwakaanisi wa Iburayimu ari, “Musaani shiina isi imbona uyo, 
nga akyeenda khukhwiitsa khukhwakaanana ni nafwe?” Umwakaanisi naye 
weelamwo ari, “Uyo niye umukoosi wase.” Rebeka waabukula shitambaala she 
ngubo webiimbilila. 
66Abweene awo, umwakaanisi waarakikha khuuboolela Isaaka bibiindu byoosi 
nga ni byakholekhana. 
67Aryo Isaaka waareera Rebeka mu lisari mweesi maayi weewe Sara 
aamenyatsaka nga ashiili khufwa ta, waamuyila khuuba umukhasi weewe. 
Isaaka waakana naabi Rebeka, ni kumutaambo kweesi aaba ni nakwo kwe 
khuufwa khwa maayi weewe kwaamuwakho. 

Khuurakikha 25 

Be lisaaye lya Iburayimu babaandi 

(1 Bye Kimiboolo 1.32-33) 

1Iburayimu aayila umukhasi ukuundi lisiina lyeewe bari Ketura, 

2wasaala ni naye basooleli basesaba nga nibo: Zimurani, Yokushani, Medani, 
Midiyani, Ishibaka, ni Shuwa. 
3Nga waatsowele, Yokushani ekyela paapa wa Sheba ni Dedani. Dedani naye nga 
waatsowele, aasaala basooleli bataru nga nibo Ashurimu, Letushimu, ni 
Lewumimu. 
4Midiyani naye aasaala basooleli baraano nga nibo Efa, Eferi, Hanoki, Abida, ni 
Elida. Bano boosi baaba lisaaye lilyaama mu Ketura. 
5Bye buyiindifu byoosi byeesi Iburayimu aaba ni nabyo, aabilekhela umusooleli 
weewe Isaaka. 
6Ne naaba nga ashiili mulamu, basooleli beewe babaandi beesi aasaala ni Hagari 
ni Ketura, aabawa busa biiwaanwa, lwanyuma waabasiibula khuurura isi Isaaka, 
khuutsya khuumenya mu shibala shishaba i bwaamanyaanga. 

Khuufwa khwa Iburayimu 

7Kimiiko kyeesi Iburayimu aamala khu shibala kyoosi kyaba kyoola kimiiko 
shitoondo shitweela ni kamakhumi musaafu na kiraano (175). 
8Lwanyuma lwayo Iburayimu waafwa, nga waakhulile mu miiko, baryo 
baamusiikha. 
9Baasooleli beewe, Isaaka ni Ishimaeli nibo babaamusiikha mu Lifuluma lya 
Makipela, lilyaba aambi ni Mamure, mu mukuunda kukwaba kwa Efuroni 
umusooleli wa Zohari umu Hiiti. 
10Kumukuunda kuno nikwo kweesi Iburayimu aakula khukhwaama khu ba Hiiti, 
nimwo mubweene umwo mweesi niye atweela n'umukyelama weewe Sara 
baasiikhibwa. 
11Lwanyuma lwe khuufwa khwa Iburayimu, Wele aawa naabi Isaaka tsikhabi, 
khu mbuka iyo aaba nga amenya i Beya Lahayi Royi. 

Lisaaye lya Ishimaeli 
(1 Bye Kimiboolo 1.28-31) 

12Lino nilyo lisaaye lya Ishimaeli, umusooleli wa Iburayimu, isi Hagari, 
umukhasi umu Misiri, uwaba umwakaanisi wa Sara, aasaalila Iburayimu. 
13Ishimaeli aasaala basooleli likhumi na babili, ni kamasiina kaabwe 
khuusiintsiila mu khusaalikha niko kano; Nebayosi, Kedari, Adibeeli, Mibusamu, 
14Mishima, Duma, Masa, 

15Hadadi, Tema, Yeturi, Nafishi, ni Kedema. 

16Buli mutweela khu basooleli ba Ishimaeli bano, aaba nga niye umukhulu we 
shikuuka sheewe, ni kamasiina kaabwe kaatyukhibwa bisiintsa byeene. 
17Ishimaeli awangaala woolesa kimiiko shitoondo shitweela ni kamakhumi 
kataru na musaafu (137) kye buukhulu. Lwanyuma lwayo waafwa, baamusiikha. 
18Lisaaye lya Ishimaeli lyamenya mu shisiintsa shishaba akari a Havila ni Shuri, 
aambi ni lulwaakha lwa Misiri, khuulola kwe Asiriya. Bano baamenya bonyene, 
nga sibawaambakana ni babetsukhulu ba Iburayimu babaaramile ta. 

Khuusaalikha khwa Esawu ni Yakobo 

19Luno nilwo luukano lwa Isaaka, uwaba umusooleli wa Iburayimu. 

20Isaaka aaba oolesa kimiiko kamakhumi kane khu mbuka isi aayililakho 
Rebeka, umukhaana wa Besweli umu Arameya, khukhwaama i Padani Aramu. 
Rebeka yuno aaba umukooko wa Labani. 
21Lwekhuuba Rebeka aamalakho imbuka ndeeyi nga waakhusaala umwaana ta, 
shaakila Isaaka waaloomba isi Umukasya khulw'omukyelama weewe. Aryo 
Umukasya weelamwo khuuloomba khweewe, umukyelama weewe waaba 
shisoombo. 
22Ne mu shisoombo sheewe mwaaba nga mulimo babaana babili, baaba nga 
basoolanila mukari, shikila Rebeka ereeba umweene ari, “Lwashiina shishiindu 



54 

 

 
Ibayibuli Ingwalaafu 

© 2016 Bible Society of Uganda. 
  

 

 

nga shino shilikho shiikholikha khusiise?” Ilomo iyo yaakila waatsya 
khukhwiireebakho isi Umukasya. 
23 Umukasya waamwiilamwo ari, “Mu shisoombo shoowo mulimo kamanaambo 
kabili. Ukhasaale babaana babili, babaakhaamemwo kamanaambo kabili, 
kakaakhaalobe khuwaambakana ta. Mutweela khu nibo akhaabe uwe kamaani 
khuufuura uwashe, n'umukhulu akhaabe umwakaanisi w'omukyeekhe.” 
24Imbuka yeewe iye khuusaala ni yoola, wasaala babaana bakhwaana. 

25Uwanyoowa khuurura aaba umurandaafu, naluundi aabakho bubwooya 
burandaafu, niye baamutwiikha bari Esawu. 
26Umwaana uwe khaabili khuurura, aarura nga waakuumiile luundi woomiisile 
isukunyi iya waandaaye Esawu. Niye baamutwiikha lisiina bari Yakobo. Isaaka 
aaba nga oolesa kimiiko kamakhumi kasesaba kye buukhulu isi babaana bano 
baasaalikhila. 

Esawu erusakho kumukabo kwe khuuba umwaana umukiboole 

27Nga Esawu ni Yakobo baatsoyilekho, Esawu wekyela umuyiifwi we tsisolo uwe 
kamakhula ke angaaki naabi, nga niye akana naabi khuuba ibulafu mu kyeewa, 
ne Yakobo niye aaba umusaani uwasila busa, nga akana naabi khukhwiikhala 
ingo mu masari. 
28Isaaka waaba nga akana naabi Esawu, lwekhuuba aalyatsaka tsinyama tse 
tsisolo tse mwirome tseesi aamureeratsakila, ne Rebeka niye waakana naabi 
Yakobo. 
29Shifukhu shitweela, Yakobo aaba nga alikho ateekha supu, Esawu waakobola 
ingo nga intsala imuli buubi naabi. 
30Kila alomela Yakobo ari, “Intsala yaantsira! N'umbekho supu woowo 
umurandaafu uyo khaangu!” (Isho shaakila lisiina lyeewe baamulaanga bari 
Edomu.) 
31Yakobo naye weelamwo ari, “Ingana iwe ungulise ise kumukabo kwoowo kwe 
khuuba umwaana umukiboole.” 
32Esawu waamwiilamo ari, “Bona ise ari intsya khufwa, kumukabo kwe khuuba 
umwaana umukiboole kunanjeetakho shiina?” 
33 Ne Yakobo waamwiilamwo ari, “Nyoowa untsitsubile nio.” Aryo Esawu 
wetsuba shishitsubo she khuukulisa isi Yakobo kumukabo kweewe. 
34Lwanyuma Yakobo waawakho Esawu kumukaati atweela ni supu. Esawu 
n'amala khuulya ni khuunywa, weenyukhawo busa, waakyeenda waatsya. Isho 
shokyesanisa isaambo isi Esawu aakhambaasakho naabi khu mukaso kwe 
kumukabo kwe khuuba umwaana umukiboole ta. 

Khuurakikha 26 

Isaaka ni Abimeleki 

1Indi luundi aabawo intsala ikiindi mu shibala isho, ifwaananakho ni neeyo 
iyabawo khu muboolo kwa Iburayimu. Isaaka waatsya isi Abimeleki, umuyiinga 
we ba Firisitiya, uwaba nga amenya i Gerari. 
2Umukasya waabonekhela Isaaka, waamulomela ari, “Ukhatsya i Misiri ta, ne uli 
ni khuumenya mu shibala sheesi kane ikhwookese khuumenyamwo. 
3Uli ni khuumenya mu shibala isho nga umuwuyi busa, ni nase samweene kane 
imbaatsake ni nawe, ikhuwe tsikhabi. Lwekhuuba indyolelesa indakaano yase 
isi nakhola ni paapa woowo Iburayimu, nga ikhuwa iwe liiswa lino, atweela ni 
be lisaaye lyoowo boosi. 
4Kane imbalaayise lisaaye lyoowo, lifwaane busa nga tsinieniesi tsitsibonekhela 
khwikulu. Naluundi kane ikhuwe liiswa lino lyoosi, ni isi babetsukhulu boowo. 
Ni babaandu boosi be mu shibala bakhaaweebwe tsikhabi khulweenywe. 
5Bino byoosi bilikholekha biryo, lwekhuuba paapawo Iburayimu aawulila likono 
lyase, waakhola byoosi khuusiintsiila khu makaambila kaase, ni biilakilo byase.” 
6Aryo Isaaka waamenyatsaka i Gerari. 

7Babaandu babaamenya ibweene iyo ni baamureebakho bibiwaamba khu 
mukhasi weewe, naye waabeelamwo ari ali umukooko weewe, lwekhuuba aarya 
khuubaboolela ari ali umukyelama weewe. Shaba shiryo lwekhuuba eyambaasa 
mu mwoyo kweewe ari, nga waababooleele ari ali umukyelama weewe, abe 
banyala baamwiira, lwekhuuba abe Rebeka abonekha buulayi naabi. 
8Nga Isaaka waamalile khuumenyakho ibweene iyo imbuka indeeyikho, 
umuyiinga Abimeleki, uwe ba Firisitiya, waalola aasi khuubirira mwitilisa, 
waabona Isaaka nga ali khuutikita Rebeka. 
9Kila Abimeleki alaanga Isaaka, waamulomela ari, “Shili sha lubuula shiri 
umukhasi uyu ali umukyelama woowo! Lwashiina iwe walomele uri ali 
umukooko woowo?” Isaaka naye waamwiilamwo ari, “Lwekhuuba narya ndi 
banyala baantsira khu lweewe.” 
10Kila Abimeleki naye elamwo ari, “Lwashiina wakhubirisile ifwe musaambo 
ifwaana iryo? Winyoola abe inyala yaabayo umusaani mutweela abe unyala 
waatsya waakona n'umukyelama woowo, abe shishinyala shaakhureerera ifwe 
shitsubo.” 
11Abweene awo Abimeleki waalaangilila ari, “Umuundu yeesi ukhakakho 
khuubirisa umusaani yuno buubi musaambo yoosi, aakha khukhwiiribwa.” 
12Isaaka waamiitsa bimiitswa biikali, ni mu mwiiko ukwo, waakyesa likyesa 
liikali naabi, nga bifuurisamwo ibyo byeesi aamiitsa shitoondo shibuufu, 
lwekhuuba Umukasya aamuwa tsikhabi tsingali naabi. 
13Aryo Isaaka waaba umusaani umuyiindifu naabi, ni buyiindifu bweewe 
bweloosela busa khuubalaaha. 

14Waabaya kamasheese kamakali naabi, atweela ni tsimbusi, ni kamataala ke 
tsikhaafu, naluundi waaba ni babaakaanisi baakali naabi, shaakila ba Firisitiya 
baamuwaambila liibuba. 
15Kila batsya beeliilisaka tsisebele tse kameetsi ni liloba, tseesi babaakaanisi ba 
paapawe Iburayimu baayaba nga ashiili mulamu. 
16Lwanyuma Abimeleki waalomela Isaaka ari, “Yinyukha urure mu linaambo 
lyeefwe utsye. Lwekhuuba bona ari wekyelile umuundu uwe kamaani naabi 
khuukhufuurakho ifwe.” 
17Aryo Isaaka wenyukha waatsya mu Litila lya Gerari, waamenyatsaka ibweene 
iyo. 
18Isaaka waakobola, weekulaka tsisebele tse kameetsi tsitsayabibwa nga 
paapawe Iburayimu ashiili mulamu, nga nitso tseesi ba Firisitiya beeliilisaka ni 
liloba nga Iburayimu waamalile khuufwa. Aryo waatsitwiikhaka kamasiina 
keene niko matweela keesi paapawe aatsitwiikhaka. 
19Ne babaakaanisi ba Isaaka ni baalima aasi mwitila, baanyoolamwo kameetsi 
kakaarubukha khukhwaama mwiloba. 
20Babaayi be Gerari iyo beetsa bakhaandisa babaayi ba Isaaka, nga baloma bari, 
“Isebele yino ili iyeefwe!” Isho shaakila Isaaka waatwiikha isebele iyo lisiina ari 
Eseki. 
21Lwanyuma babaayi ba Isaaka baayaba isebele ikiindi, ne ndi ni nayino nayo 
baakikhaabisanilakho, shaakila Isaaka waakitwiikha lisiina ari Sitina, 
(shishimanyisa shiri Buusiku). 
22Nga waamile abweene awo, waatsya mu shifwo shishiindi, waayaba isebele 
ikiindi. Ni nayino nayo baakikhaabisanilakho. Yino nayo kila Isaaka akitwiikha 
lisiina ari Rehobosi (shishimanyisa shiri Shiifwo Shiibalaayi), nga aloma ari, 
“Aluno Umukasya waakhukholeele ifwe shiifwo shiibalaayi buulayi, nashiryo 
kane khuyiindile naabi mu shibala shino.” 
23Khukhwaama ibweene iyo, Isaaka waatsya i Berisheba. 

24Nga ali iyo, Umukasya weetsa waamubonekhela mu shilo sheene isho, 
waamulomela ari, “Ise niye Wele wa paapawo Iburayimu. Nashiryo ukharya ta, 
lwekhuuba ise ndi atweela ni nawe, kane ikhuwe tsikhabi, naluundi imbalaayise 
lisaaye lye babetsukhulu boowo, khulw'omwakaanisi wase Iburayimu.” 
25Lwanyuma Isaaka woombekha shisheeso abweene awo, weesaaya Umukasya. 
Aryo woombekha abweene awo lisari lyeewe, babaakaanisi beewe baayaba 
isebele iye kameetsi. 

Indakaano akari a Isaaka ni Abimeleki 

26 Nga abirirewo imbuka, Abimeleki waama i Gerari, nga ali ni Ahuzasi, umuwi 
weewe uwe kamakyesi, ni Fikoli, umukhulu we liiye lyeewe, beetsa khuubona 
Isaaka. 

27Isaaka naye waabareeba ari, “Shiina shisheene shishibareerire isi indi, ate nga 
inywe mwaambirisa buubi naabi, mwaamboona nakhumboona?” 
28Nabo baamwiilamwo bari, “Shili khuubonekhela ilala lubuula shiri Umukasya 
ali ni nawe. Ni shisheene isho nisho shishaama khukila khweetsa khuri khukhole 
indakaano akari eefwe ni nawe. 
29N'ukhwitsubile nga uloma uri iwe singene ukhukholekho buubi bwoosi ta, nga 
nafwe ni khukhaakhukholakho buubi ta. Buli mbuka khwakhubirisa buulayi 
naabi, lwanyuma khwakhusiibula waatsya mu lukoosi. Ari bona isaambo isi 
Umukasya akhuweelemwo iwe tsikhabi!” 
30Aryo Isaaka waabakholela kamayiiya kamaboofu, baalya naluundi baanywa. 

31Uri kumutikhinyi mu mamilimili, beenyukha, beetsubanila bibitsubo bye 
buusaale. Lwanyuma Isaaka waabasiibula, beelayo ingo waabwe mu lukoosi. 
32Khu shifukhu khweene ukhwo, babaakaanisi ba Isaaka beetsa baamulomela 
bibiwaamba khu sebele iye kameetsi ikiindi isi baayaba, nga baloma bari, 
“Khwaanyoolile kameetsi.” 
33Isaaka waatwiikha isebele iyo lisiina ari Shiba, ni khukhwaamila abweene 
awo, lisiina lye shiriimba isho lyekyela Berisheba, khukhwoolisa ni shaleelo 
shino. 

Esawu ayila bakhasi banaambo 

34Nga Esawu woolesile kimiiko kamakhumi kane kye buukhulu, waayila 
umukyelama isi baalaanga bari Judisi, umukhaana wa Beeri, umu Hiti. 
Waakyelawo ndi waayila Basemasi, umukhaana wa Eloni, naye umu Hiti. 
35Ne shonyene ndi bakhasi ba Esawu bano baareerera Isaaka ni Rebeka 
kumutaambo kumukali naabi. 

Khuurakikha 27 

Isaaka 

1Imbuka isi Isaaka aabeela nga wahaangaale mu miiko, luundi nga tsimoni 
tseewe sitsibona ta, waalaanga umusooleli weewe umukhulu Esawu weetsa isi 
ali. Kila amulaanga ari, “Mwaana wase.” Esawu naye weelamwo ari, “Indi ano 
paapa.” 
2Isaaka waamuloma ari, “Bona ise ari nahaangaale, naluundi simanya shifukhu 
shiina khweesi indifwiilakho ta. 
3Ingana iwe usute buyiingo bwoowo atweela ni bufumo, utsye mwirome uyiime 
isaanyi, ukireere. 
4Lwanyuma, ukiŋoonaŋoone buulayi musaambo isi ingana, undeerere ano 
indye. Nga naamalile, kane ikhuloombele tsikhabi tsoowo nga ishiili khufwa ta.” 

5Ne Rebeka aaba nga waarekeeresile byeesi Isaaka aaba nga ali khuuboolela 
umusooleli weewe Esawu. Aryo Esawu n'arura waatsya mwirome, khuutsya 
khuyiima isaanyi, 
6Rebeka waalomela umusooleli weewe Yakobo ari, “Ise imbeele nga 
naarekeeresile, naawulila paapawo nga alomela waandaayo Esawu ari, 
7‘Tsya khaangu uŋoonaŋooneleyo inyama musaambo isi ingana, undeerere 
indye, nio lwanyuma ikhuloombele tsikhabi mu moni ts'Omukasya nga ishiili 
khufwa ta.’ 
8Ni nashiryo ari mwaana wase, ingana undeekerese buulayi, utsye ukhole sheesi 
ikhulakila khuukhola. 
9Tsya khaangu mwitaala, undeerereyo tsimbusi tsindayi, tsisooleli tsibili. 
Ingana khuuteekhela paapawo inyama musaambo isi afuura khuukana. 
10Lwanyuma usute umuyilile akilye, akhuloombele iwe tsikhabi nga ashiili 
khufwa ta, mu shifwo sha waandaayo Esawu.” 
11Yakobo naye weelamwo maayi weewe Rebeka ari, “Maayi, shebulila uri 
waandaayase Esawu niye alikho ni bubwooya bukali, ne bona shihaafu shase 
nisho shaamiliya busa mbaakho bubwooya ta. 
12Ne kane shibe shiryeena siinga nga paapa wase akana khukhuumaambakho? 
Kane ise inyoolekhane nga umuwoombesi isi ali, ni naye kane antsube ise mu 
shifwo she khukhuumba tsikhabi.” 
13Maayi weewe waamulomela ari, “Mwaana wase, khayo shitsubo isho shikwe 
khuusiise! Iwe n'utsye ukhole sheesi ikhulomeele khuukhola. Tsya undeerere 
tsimbusi.” 
14Aryo Yakobo waatsya waareera tsimbusi tsana tsibili, waatsiwa maayi weewe, 
naye aryo maayi weewe waatsya waaŋoonaŋoona tsinyama buulayi musaambo 
isi paapa weewe abe aakikanamwo. 
15Lwanyuma Rebeka waabukula bikwaaro bya Esawu bibifuura buulayi, byeesi 
aaba nabyo mu ntsu, waabikwaarisa Yakobo. 
16Naluundi waabowa lihaafu lye mbusi khu makhono keewe, ni mu milo 
mweewe mumwaba nga mwaamiliya busa. 
17Lwanyuma waabukula inyama yatsana, iyaba ili khuuwunya isilikakha 
buulayi, atweela ni kumukaati, waabyakaanisa Yakobo. 
18Yakobo waabisuta, waabiyila isi paapawe, waamulaanga ari, “Paapa?” 
Paapawe weelamwo ari, “Ise niyooyu, mwaana wase. Iwe niye naanu? Esawu 
namwe Yakobo?” 
19Yakobo weelamwo ari, “Iseese niye Esawu, umusooleli woowo umukhulu. 
Bona naareerire isaanyi isi ukanile, naakiŋoonaŋoonile buulayi musaambo isi 
ukana. Ari yinyukha aasi, wikhale ulyekho, nio manya waamba tsikhabi tsoowo.” 

20Kila Isaaka areeba umusooleli weewe ari, “Mwaana wase, iwe unyalisile 
uryeena khuufuna isaanyi khaangukho?” Naye Yakobo waamwiilamwo ari, 
“Umukasya Wele woowo niye uwunyalisisile khuukifuna khaangukho.” 
21Lwanyuma Isaaka waalomela Yakobo ari, “Yisyeenda aambi ano khubone. Ise 
ngana khuunyoowa khuukhuwaambakho nio inyale khuuŋaŋasila ilala oba nga 
iwe niye Esawu namwe ta.” 
22Kila Yakobo esyeenda aambi isi paapa weewe Isaaka. Naye aryo n'amala 
khuumuwaambakho, waaloma ari, “Likono lili lya Yakobo, ne kamakhono niko 
kali ka Esawu.” 
23Musaambo iyo s'anyalisa khuumanya ari niye Yakobo ta, lwekhuuba 
kamakhono ka Yakobo kaaba nga kalikho bubwooya khuufwaana nga ka Esawu. 
Aryo Isaaka waaloombela Yakobo tsikhabi. 
24Indi luundi Isaaka waareeba ari, “Ne ilala iwe niye umwaana wase Esawu?” 
Yakobo weelamwo ari, “E e, ise niye.” 
25Lwanyuma Isaaka waaloma ari, “Ari indeerere ano inyama yase indye. Indyo 
nga naamalile khuukilya, kane ikhuloombele tsikhabi, mwaana wase.” Aryo 
Yakobo waasuta biilyo ibyo waabireera isi paapa weewe. Isaaka waabilya, 
luundi waanywa ni viini isi Yakobo aamureerera. 
26Lwanyuma paapawe Isaaka waamulomela ari, “Mwaana wase yisyeenda 
aambi ano, ungwekho mu shifuba.” 
27 Aryo Yakobo wesyeenda aambi, waamukwa mu shifuba. Aryo Isaaka 
n'awunyila luusu khukhwaama mu bikwaaro byeewe, aryo waamuwa tsikhabi 
nga aloma ari, “Luusu lw'omusooleli wase luli luusu luluwunya buulayi nga lwe 
mwirome lweesi Umukasya aawa tsikhabi. 
28Khali Umukasya akhuweele iwe liime khukhwaama mwikulu, khuutsowesa 
biilime biilayi, uryo ufuna likyesa liilayi lye biilime ni viini. 
29 Khali kamanaambo kamakali keetsile kakhwakaanisatsaka iwe, kamanaambo 
keenamisa kimirwe kyaabwe khwiloba khulwoowo. Kane ube umukhulu we 
babandaayo boosi. Babandaayo beene boosi babaama muunda ya maayi woowo, 
kane beenamise kimirwe aasi nga baakhuboonekho. Buli muundu yeesi 
ukhutsuba iwe kane atsubibwe, ni nooyo yeesi ukhuwa iwe tsikhabi, kane 
aweebwe tsikhabi.” 
30Aryo Isaaka nga nio aliimalile khuuwa Yakobo tsikhabi, nga naye Yakobo 
aliimalile khuururawo busa ari, Esawu naye waakobola nga aama khuyiima 
isaanyi. 
31Esawu n'ola ingo, waaŋoonaŋoona inyama buulayi, musaambo isi paapawe 
afuura khuukikanamwo, lwanyuma waakimureerera. Aryo nga woolile isi 
paapawe, waamulomela ari, “Naakoboole paapa, ari yinyukha ulye isaanyi isi 
naama khuyiima. Yikhala buulayi ulye, lwanyuma unoombele tsikhabi tsoowo.” 

32Paapawe Isaaka waamwiilamwo ari, “Iwe naanu?” Esawu naye welamwo ari, 
“Ise niye Esawu, umusooleli woowo umukhulu.” 
33Lwanyuma Isaaka nga alikho anikina busa, kila amulomela ari, “Ne naanu 
uwaama khwaama ano, uwungabuliile ise inyama iye saanyi, naakilya 
naakimalawo? Ise naama khulya inyama iyo, naawa n'umuundu mweene uyo 
tsikhabi, tsibeele tsikhabi tsitsikhanyala tsaashuukhamwo ta.” 
34Aryo Esawu nga waamalile khuuwuliilisa biilomo byeesi paapawe 
aamuboolela, waarundukha waalila kamasika, ni luwuungu luukali lweene nga 
ekoontselela ari, “E paapa wase, nase n'umbe tsikhabi! Nase inoombele!” 
35Naye Isaaka waamwiilamwo ari, “Waandaayo aama khuba ano, waakhalila ise 
kamakyesi ke angaaki naabi. Nashiryo waayilile tsikhabi tsoowo tsoosi.” 
36 Esawu naye weelamwo ari, “Isho nisho shishikila baamulaanga bari Yakobo? 
Lwekhuuba bona ari waanuulilekho ise kimiluundi kino kibili. Khuunyoowa 
aanuulakho kumukabo kwase kwe khuuba umwaana umukiboole, ni 
kumuluundi kuno bona waanuulakho tsikhabi tsase. Ne ari paapa, mbaawo 
ikhabi na ndweela isi undekheelekho ise ta?” 
37Isaaka waamwiilamwo ari, “Ise naakholile Yakobo khuuba nga niye umukhulu 
woowo, naluundi naalakiile ndi, babaandaaye boosi babe babaakaanisi beewe. 
Ate naamuloombeele ndi, abe ni biilime biikali naabi atweela ni viini yeene. Ari 
iwe mwaana wase, inakhuwa shiina?” 
38 Esawu wekoontselela paapawe ari, “E paapa, mbaawo khaakhabi na khafwiiti 
khari kheesi unyala waanoombela nase ta? Paapa nase n'unoombelekho!” Aryo 
Esawu kumutaambo kwaamuwaamba luukali, waalila kamasika. 
39 Lwanyuma kila paapawe Isaaka amwiilamwo ari, “Buumenyo bwoowo kane 
bube mu shibala shishoomu busa, shishikhalimwo biilyo ta, naluundi mweesi 
liime lye mwikulu likharoonyamwo ta. 
40 Kane umenyatsake nga wisoolanakho ni lurima wamweene. Kane ubatsake 
umwakaanisi wa waandaayo, khuumalakho imbuka, ne imbuka ilyoola, 
ulisoolanakho urure mu bubowe bweewe ube umukaangulule.” 

Yakobo atitukha khuutsya wa Labani 

41Esawu waabiiyila naabi Yakobo lwe tsikhabi tseesi aamwibakho khukhwaama 
isi paapawe. Isho shaakila Esawu weelomela mu mwoyo mweewe ari, “Bifukhu 
bye khuufwa khwa paapa wase bili aambi naabi khukhwoola. Lwanyuma 
ikhaakhoonye waandaayase Yakobo.” 
42Ne yabawo umuundu uwawulila biilomo ibyo, waatsya waaboolelakho 
Rebeka. Kila Rebeka arumanisa isi Yakobo, waamulomela ari, “Waandaayo 
Esawu alikho eŋoonaŋoona luundi ariisariisa khuukhukhoonya iwe. 
43Ni nashiryo mwaana wase, khola sheesi ikhuboolela khuukhola. 
Yinyukhilamwo khaangu, utitukhe utsye wa khootsa woowo Labani, i Harani. 

44Tsya umenye ibweene iyo khuumalakho imbuka, khukhwoolesa nga lirima lya 
waandaayo lyaaweetsekheleele. 
45Imbuka isi alibeela nga weebiliile ibyo byeesi iwe umukholile, ise ndirumanisa 
khuukhulaanga ukobole. Shiina shisheene shishikila ise naabafwiila inywe 
mweembi mu shifukhu shitweela?” 
46Lwanyuma kila Rebeka alomela Isaaka ari, “Ise kumutaambo kwaamaambile 
naabi, luundi naaluwile naabi khulwe bakhasi ba Hiti bano. Siinga nga Yakobo 
naye akhwa umukhasi khukhwaama mu shibala she Hiti shino, kane shibe 
shiilayi ise khuufwa bufwi.” 

Khuurakikha 28 

1Lwanyuma Isaaka waalaanga Yakobo, waamuloombela tsikhabi, waamulomela 
ari, “Ukhakhakakho waayila umukhasi khukhwaama mu bakhasi ba Kanaani 
bano khuuba umukyelama woowo ta. 
2Yinyukha utsye i Padani Aramu, muungo mwa kuuka woowo Besweli, uyile 
mutweela khu bakhaana ba khootsa woowo Labani, khuuba umukyelama 
woowo. 
3Wele Umunyali wa byoosi kane akhuwe tsikhabi, luundi akhuwe lisaaye liikali 
naabi, akhubalaayise. Babetsukhulu boowo bakhaabe baakali naabi, 
beekyelemwo kamanaambo kamaboofu. 
4Khali Umukasya akhuweele iwe ni lisaaye lyoowo tsikhabi tseesi aawa 
Iburayimu, nio unyalise khukhwiyilila liiswa lyeesi ari umenyamwo nga 
umuwuuyi, lyeesi aasuubisa khuuwa Iburayimu.” 
5Aryo Yakobo waasibula Isaaka khuutsya. Yakobo waatsya i Padani Aramu, 
waamenyatsaka ni khootsa weewe Labani, umusaani wa maayi waabwe Rebeka, 
umusooleli wa Besweli umu Arameya. 
6Khu mbuka iyo, Esawu waawulila bari paapa waabwe waaloombeele Yakobo 
tsikhabi, naluundi bari waamurumanile i Padani Aramu, khuukhwa umukhasi. 
Naluundi waawulila bari paapa waabwe waamureewuule khuulekha khuyila 
umukhasi umu Kanaani ta. 
7Waawulila shishiindi bari Yakobo waawuliilisile sheesi paapa ni maayi waabwe 
baamulomela, nga waamalile khaale ni khuutsya i Padani Aramu. 
8Isho shookesanisa isi Esawu shiri, paapawe Isaaka aaba nga waabiyilila ilala 
bakhasi ba Kanaani. 
9Shaakila waamawo, waatsya wa Ishimaeli, waayila mutweela khu bakhaana 
beewe, khuumutubaasa khu bakhasi beewe babaandi. Lisiina ly'omukhaana 
yuno abe bari Mahalasi, uwaba umukooko wa Nebayosi, umukhaana wa 
Ishimaeli, umusooleli wa Iburayimu. 

Kamarooro ka Yakobo i Beseli 

10Yakobo waarura i Berisheba, waatsya kukulola i Harani. 

11Antsye ni bwaba nga bubukabukana, woola mu shifwo shitweela, mweesi 
aakonela shiilo isho. Yakobo waabukula litweela khu mabaale ke mu shifwo 
isho, waalikhola khuuba nga lisisinwe, weeyalisa aasi waakona. 
12Ne naaba nga waakonile liilo, waaroora kamarooro, mweesi aabonela biniinilo 
bibyaama khu shibala, byaatsya byoola mwikulu. Khu biniinilo bino 
waabonakho bamalayika ba Wele, nga baaniinilakho luundi nga beekhilakho. 
13 Umukasya weemikha imurwe we biniinilo, waaloma ari, “Ise ndi Umukasya 
Wele wa kuuka woowo Iburayimu, naluundi indi Wele wa paapawo Isaaka. 
Liloba khweesi ukonilekho lino, lili lilyoowo. Kane indikhuwe iwe atweela ni 
lisaaye lyoowo. 
14Babetsukhulu boowo bakhaayiimbe naabi babe baakali bafwaane nga 
liifukhuulu lye khu shibala! Bakhaamalatane khu shibala khwoosi, khukhwaama 
i bwaamanyaanga khuutsya khwoola i bukwaanyaanga, khukhwaama kwe 
ngaaki ni khukhwoola imwaalo. Biikuuka byoosi bye khu shibala bikhaafune 
tsikhabi khuubirira mwiiwe ni lisaaye lyoowo. 
15Ne shimanye uri, ise ndi atweela ni nawe, naluundi kane ikhukhiinge buli 
aandu oosi isi kane utsyatsake. Luliba lutweela, ikhukobose iwe buulayi busa 
khu liswa lino. Ise singene ikhulekhe na khafwiiti khoosi ta, khukhwoolesa nga 
naamalile khuukhuwa iwe byoosi byeesi ikhulomeele.” 
16Lwanyuma lwayo Yakobo waasisimukha mwiilo lyeewe, weelomela ari, “Ilala 
Umukasya ali mu shifwo shino, ni nase abe ishiili khushimanyakho ta.” 
17Buuri bwaamuwaamba luukali, indi waaloma ari, “Shiifwo shino nga shili she 
lisuno naabi! Shaakha khuuba nga shili Intsu ya Wele, shili bubwinjililo bwe 
mwikulu!” 
18Kumutikhinyi mu mamilimili naabi, Yakobo wenyukha waabukula libaale 
lyeesi aaraambisa nga lisisinwe imurwe weewe, waalyombekhawo khuuba nga 
shishebuliso. Lwanyuma waabukula kamafura waalitsukhakho. 
19Waatwiikha shiifwo isho lisiina ari Beseli, shishimanyisa shiri intsu ya Wele. 
Ne maakiboole, lisiina lye shiifwo isho abe baashilaanga bari Luzi. 
20Lwanyuma Yakobo waakhola shishitsubo shino nga aloma ari, “Siinga Wele 
aba ni nase, waaniinda buulayi mu lukyeendo lwase luno lweesi indi 
khuutsyakho, waamba biilyo ni bikwaaro, 
21naluundi siinga angobosa buulayi ni lukoosi isi paapa wase, Umukasya kane 
abe Wele wase. 
22Libaale lino lyeesi indeerewo khuuba nga shishebuliso, kane libe nga intsu iye 
khukhwiisaayilamo Wele, na buli shiindu shoosi sheesi Wele kane aambe, kane 
imbaanatsakeyo shitweela she likhumi.” 

Khuurakikha 29 

Yakobo oola muungo mwa Labani 

1Lwanyuma lwa bino, Yakobo weelooselayo ni lukyeendo lweewe, waatsya 
woola mu shibala she babaandu be bwaamanyaanga. 
2Nga ashiilikho aleeyikho, waabona kamataala kataru ke kamasheese nga kali 
mu maayilo, kaakonele aambi ni isebele iye kameetsi. Ne shonyene ndi, baaba 
nga baakifuunikhilekho khu ngaaki ni libaale. 
3Yabatsaka isaambo yaabwe ndi, abe banyoowa baaliinda kamasheese 
kaanyoowa khuubuusana, nio baarusawo liibaale khu sebele. Nga abe baamalile 
khuunyweesa kamasheese koosi, beesayo liibaale, baalifuunikha khu ngaaki 
khwe sebele. 
4Yakobo waatsya aambi ni babaayi be kamasheese waabareeba ari, “Inywe 
mwaama waheena?” Nabo baamwiilamwo bari, “Ifwe khwaama i Harani.” 
5Kila ndi abareeba ari, “Mwaamanya umusaani isi baalaanga bari Labani, 
umwitsukhulu wa Nahori?” Nabo baamwiilamwo bari, “Khwaamumanya.” 
6Yakobo waabareeba ari, “Ali aryeena?” Nabo baamwiilamwo bari, “Ali umulayi, 
ni bibiindu bimutsiila buulayi. Bona n'umukhaana weewe Rakeli uyo, ali 
khukhwiitsa ni kamasheese.” 
7Kila ndi Yakobo waabalomela ari, “Bona antsye tsinyaanga, ashiili 
khukhwiilabula ta, lwashiina mukhanyweesa kamasheese kameetsi, lwanyuma 
mwaakeesayo khukhwaaya? Eyi siili inyaanga iye khuubuusanisa busa 
kamasheese ta.” 
8Nabo baamwiilamwo bari, “Sikhunyala khwaapilingisa libaale khwaalirusayo, 
khwaarakikha khuunyweesa kamasheese ta, khuurusakho nga kamasheese 
koosi kaamalile khuubuusana atweela.” 
9Ni baaba nga bashiikanikha baryo, Rakeli woola ni kamasheese ka paapawe, 
lwekhuuba niye uwabatsaka umwaayi wako. 
10Aryo Yakobo n'abona khu Rakeli, shaananyina sheewe, umukhaana wa 
khootsa weewe Labani, ni kamasheese ka Labani, wenyukha waatsya khu 
sebele, waapiringisa libaale, waalirusayo, waanyweesa kamasheese. 
11Lwanyuma lwayo, Yakobo waatsya waakwa Rakeli mu shifuba, waarakikha 
khuulilaka kamasika. 
12Aryo Yakobo waarakikha khuusontsoola Rakeli nga niye naali umulebe wa 
paapa weewe Labani, umwaana wa Rebeka. Isho shaakila Rakeli waatimaka 
ingo waatsya waaboolela paapa weewe Labani. 
13Labani n'amala khuuwuliilisa kamakhuuwa kakawaamba khu Yakobo, 
waatimaka khaangu khuutsya khuumwakaanana, waamukwa mu shifuba, 

waamusheesa. Lwanyuma Labani waamureera ingo weewe, Yakobo weeloosela 
khuumunoonosela byoosi bibyamureera. 
14Kila Labani waamulomela ari, “Ilala iwe uli uwase umweene, kumubili kwase 
ni kamafuki kameene.” Yakobo waamenya ibweene iyo khuumala kumweesi 
kumubuufu. 

Yakobo akhwa Leya ni Rakeli 

15Lwanyuma Labani waalomela Yakobo ari, “Iwe s'unyala waanaambila ise busa 
uryo, lwekhuuba bari khuli baalebe ta. Ari ingana iwe umboolele, ukana 
ikhusasule kumukheemba kukwoola kuryeena?” 
16Labani aaba nga ali ni bakhaana beewe babili: Lisiina ly'omukhulu abe bari 
Leya, n'umuro weewe abe bari Rakeli. 
17Leya aaba ni tsimoni nga tsilola mbola busa, ne nga Rakeli aaba nga abonekha 
buulayi luundi nga umumiliwu naabi. 
18Aryo Yakobo waakana naabi Rakeli, kila aloma ari, “Kane ise ikhuraambile 
khuumala kimiiko musaafu, siinga nga ufukiilila ise khuuyila umukhaana 
woowo umukyeekhe Rakeli khuuba umukyelama wase.” 
19Labani weelamwo ari, “Shiilayi iwe waamuyila, khuufuurisa naakhwaalikha 
w'omusaani ukuundi busa. Nashiryo, n'umenye ano ni nase.” 
20Aryo Yakobo waaraambila kimiiko musaafu, nga akana khuuyila Rakeli. 
Lwekhuuba khuukana khweesi aaba ni nakhwo isi Rakeli, khwaba khuukali 
naabi, kimiiko musaafu kino kyamufwaanila busa nga biifukhu bikyeekhe biri. 
21Lwanyuma lwa byoosi, Yakobo waalomela Labani ari, “Imbuka yase iye 
buuraambi naakimalile. Ari n'umbe umukhasi wase imuyile.” 
22Aryo Labani waabuusanisa babesanwa beewe boosi, lwanyuma waakabula 
kamayiiya ke bukhwaale. 
23Mu shilo isho, nga antsye amaliyile, Labani waayila Leya isi Yakobo, mu shifwo 
sha Rakeli, Yakobo waatsya waakona ni naye. 
24(Labani waawa Leya umwakaanisi weewe Zilupa, khuuba umukyeesa weewe.) 

25Ne antsye ni bwasha kumutikhinyi, Yakobo wenyoola nga umukhasi aaba 
Leya. Kila areeba Labani ari, “Lwashiina iwe waakhaliile ise kamakyesi 
kakafwaana kari? Ise naakhuraambiile khuumala kimiiko musaafu kino kyoosi 
khulwa Rakeli. Lwashiina ilala umoombesile musaambo yino?” 
26Kila Labani naye amwiilamwo ari, “Mu shibala she weefwe ino, sikhunyoowa 
khukhwaalikhisa umukhaana umukyeekhe, nga umukhulu ashiili ango ta. 
27Nashiryo, nyoowa umaliilise bifukhu musaafu, nga uli ni nayuno, ne lwanyuma 
kane ikhuwe Rakeli naye, siinga nga ufukiilila khukhuunaambila kimiiko 
kikiindi musaafu.” 

28Aryo Yakobo waafukiilila, waamaliilisa biifukhu musaafu ibyo ni naye, 
lwanyuma Labani ndi waamuwa Rakeli khuuba nga umukyelama weewe naye. 
29(Labani waawa Rakeli umwakaanisi weewe Bila, khuuba umukyeesa weewe.) 

30Aryo Yakobo waatsya waakona ni Rakeli naye, waamukana naabi 
khufuurisakho Leya. Lwanyuma weeloosela khuumenyawo nga araambila 
Labani khuumala kimiiko kikiindi musaafu. 

Babaana ba Yakobo 

31Ne Umukasya n'abona ari Yakobo s'akana naabi Leya ta, waamwikulila lisaaye 
khuusaala babaana, ne Rakeli niye waaraama nga umukuumba busa. 
32Aryo Leya waaba shisoombo, wasaala umwaana umusiinde. Kila amutwiikha 
lisiina ari Rewubeni, nga aloma ari, “Lwekhuuba Umukasya waaboone 
kumutaambo kwase, ni aluno umuseetsa wase kane angane.” 
33Lwanyuma ndi waaba shisoombo luundi, waasaala umwaana umusiinde 
ukuundi. Oyuno waamutwiikha lisiina ari Simeyoni, nga aloma ari, “Lwekhuuba 
Umukasya waawuliile ari ise sibangana ta, waambeele umwaana umusiinde 
ukuundi.” 
34Indi luundi Leya waaba shisoombo, wasaala umwaana ukuundi umusiinde. 
Oyuno waamutwiikha lisiina ari Levi, nga aloma ari, “Khulw'omwaana yuno, ari 
umuseetsa wase kane antsihaambilekho ilala, lwekhuuba ise naamusaaliile 
babaana besiinde bataru.” 
35Lwanyuma ndi waaba shisoombo, wasaala umwaana ukuundi umusiinde. 
Oyuno waamutwiikha lisiina ari Yuda, nga aloma ari, “Khu muluundi kuno, kane 
imbuyilise Umukasya!” Lwanyuma lwooyo, waakama khuusaala babaana. 

Khuurakikha 30 

1Ne Rakeli n'abona nga siwakhusaalilakho Yakobo babaana ta, libuba 
lyaamuwaambila yaayawe Leya. Kila alomela Yakobo ari, “N'umbe babaana nase 
isaale, nga akhuba isho ta, inafwa bufwi.” 
2Kila Yakobo lirima limuwaambila Rakeli, waamwiilamwo ari, “Iwe waambaasa 
uri ise ndi Wele, uwakhwiimisa iwe khuusaala babaana?” 
3Lwanyuma kila Rakeli alomela Yakobo ari, “Bona umwakaanisi wase Bila 
uyushiina, tsya ukone ni naye, nio manya waasaalilayo umwaana. Musaambo 
iyo, nase kane imbe nga naafunile babaana khuubirira mu niye.” 
4Aryo Rakeli waawa Bila isi Yakobo khuuba umukyelama weewe; Yakobo 
waatsya waakona ni naye. 
5Lwanyuma Bila waaba shisoombo, waasaalila Yakobo umwaana umusiinde. 

6Kila Rakeli amutwiikha lisiina ari Dani, lwekhuuba aaloma ari, “Wele 
waambotseele kumusaango kwase! Naluundi waawuliile khuuloomba khwase, 
waambeele umwaana umusiinde.” 

7Indi luundi Bila waaba shisoombo, waasaalila Yakobo umwaana ukuundi 
umusiinde. 
8Lwanyuma ndi kila Rakeli amutwiikha lisiina ari Nafutali, lwekhuuba aaloma 
ari, “Naarekanile khuurekana khuukali naabi ni yaaya wase, ne ari imbonekha 
nga uuli khuufuura!” 
9Naye Leya n'abona ari waakamile khuusaala babaana, waawa Yakobo 
umwakaanisi weewe Zilupa, khuuba umukyelama weewe. 
10Lwanyuma Zilupa waasaalila Yakobo umwaana umusiinde 

11Leya waamutwiikha lisiina ari Gadi, lwekhuuba aaloma ari, “Naabeele ni khabi 
ingali naabi.” 
12Indi luundi Zilupa waasaalila Yakobo umwaana ukuundi umusiinde. 

13Naye Leya waamutwiikha lisiina ari Asheri, lwekhuuba aaloma ari, “Indi 
umusangaafu naabi! Ari bakhasi babaandi kane balome bari indi umusangaafu.” 
14Shifukhu shitweela khu mbuka iye likyesa lye ŋaano, Rewubeni waatsya 
waanyoola shisaala shishiindi Mandurekisi mu mukuunda, waashikhuula 
waareerera maayi weewe Leya kimili. Kila Rakeli aloma Leya ari, 
“Naakhwikoontseleele, n'umbekho shisaala isho sheesi umwaana woowo aama 
khuureera.” 
15Kila Leya naye amwiilamwo ari, “Iwe wambaasa uri shili shiindu shikyeekhe 
naabi iwe khuuba nga waayimbukula umuseetsa wase? Ni na ari ukana khuuyila 
shisaala sh'omwaana wase nasho?” Rakeli naye waamwilamwo ari, “Siinga 
ufukiilila khukhuumba shisaala sh'omwaana woowo isho, kane ikhufukiilile 
ukone ni Yakobo shiilo she shaleelo shino.” 
16Angoloobe awo, Yakobo n'aba nga akobola khukhwaama mu mikuunda, Leya 
waatsya waamwakaanila, waamulomela ari, “Shiilo shino waakha khuukona ni 
nase. Lwekhuuba ise naakhusasuliile iwe, nga inaambisa shisaala sheesi 
umwaana wase areerire.” Aryo Yakobo waatsya waakona ni naye shiilo isho. 
17Wele waawulila khuuloomba khwa Leya. Leya waaba shisoombo, waasaalila 
Yakobo umwaana umusiinde uwe kharaano. 
18Leya waamutwiikha lisiina ari Isakaari, lwekhuuba aaloma ari, “Wele 
waasasuule ise, lwekhuuba nawa umuseetsa wase isi umwakaanisi wase 
khuuba umukyelama weewe.” 
19Indi luundi Leya waaba shisoombo, waasaalila Yakobo umwaana umusiinde 
uwe khasesaba. 
20Leya waamutwiikha lisiina ari Zebuluni, lwekhuuba aaloma ari, “Wele 
waambeele shiwaanwa shiilayi naabi. Aluno kane umuseetsa wase aambe 
lukoosi, lwekhuuba naamusaaliile babaana besiinde basesaba.” 
21Lwanyuma ndi Leya waasaalayo umwaana umukhaana, isi aatwiikha lisiina 
ari Dina. 

22Wele waashebulila Rakeli, waamuwaambila shiisa mu mutaambo kweewe, 
weelamwo khuuloomba khweewe, waamunyaalisisa khuusaala babaana. 
23Aryo waaba shisoombo, waasaala umwaana umusiinde. Kila aloma ari, “Wele 
waandusilekho she kamaŋaanyu.” 
24Kila amutwiikha lisiina ari Yusufu, lwekhuuba aaloma ari, “Khali Umukasya 
ambeeleyo umwaana umusiinde ukuundi.” 

Bibyaayo bya Yakobo biiloosela buukali 

25Lwanyumakho nga Rakeli waamalile khuusaala Yusufu, Yakobo waatsya 
waalomela Labani ari, “Ari ingana undekhuule ingoboleyo ingo weefwe, mu 
shibala shase. 
26Ingana uumbe bakhasi baase, atweela ni babaana baase, beesi nafuniile ano, 
nga ikhuraambila iwe. Nashiryo ikhuloomba undekhuule intsye, lwekhuuba 
waamanyile buulayi bubweene bubwakaanisi bwase nga ni bubeele isi iwe.” 
27Labani naye waamwiilamwo ari, “Iwe siinga uba ufukiilila, ukhatsya, 
waandekha ise ta. Lwekhuuba naashifumbuule ndi, Umukasya waambeele 
tsikhabi tsino tsoosi khulwoowo. 
28N'ubalilile byoosi byeesi umaantsa ise, ni nase kane ikhuliyile.” 

29Yakobo naye waamwiilamwo ari, “Iwe waamanya buulayi bubweene, isaambo 
isi ise imbeele nga ikhwakaanisamwo iwe mu bwiyikinwa mu miiko kino kyoosi. 
Naluundi waamanya isaambo isi bibyaayo byoowo biyimbilemo nga nimbeele 
imbilolelela. 
30Iwe waba nga uli ni tsikhaafu imbale tsiri, ari tsasaalana tsaakhila ta. 
Umukasya waakhuwa iwe tsikhabi, mu buli shiindu shoosi sheesi imbeele nga 
ikhola. Ne ari nase kane ifune liina imbuka iye khuulolelela be muungo mwase?” 
31Labani naye waamureeba ari, “Ari ukana ikhuwe shiina?” Yakobo 
waamwiilamwo ari, “Siingana waabakho ni sheesi usasula ise ta. Ne ngana 
ukholeleyo shishiindu shitweela, ni nase kane intsye niloosele khuukhuraambila 
samweene. 
32Ifukiilile intsye mu byaayo byoosi shaleelo shino, imbe nga imbukulakamwo 
kamasheese ni tsimbusi bibiilikho kamakoondokoondo, ni kamasheese 
kamaana kakaali kamamali busa. Bibyeene ibyo byeesi inarusamwo, nibyo 
bibikane bibe kumukheemba kwase. 
33Shino kane shikhuyeete iwe lwanyumakho, khuumanya oba nga ise imbeele 
umwiyikinwa isi uli namwe ta, isi iwe kane wiitsile khuulola khu mukheemba 
kwase ukwo. Iwe siinga nga unyoolamwo tsimbusi namwe kamasheese 
bibikhalikho kamakoondokoondo ta, namwe kamasheese kamaana kakaakhali 
kamamali ta, umanya busa uri ako naakebile.” 
34Labani weelamwo ari, “Mbaawo buubi ta. Khayo shibe nga iwe niwaama 
khuloma.” 

35Ne khu shifukhu sheene isho, Labani waatsya, waarusakamwo tsindurume 
tsitsabakho kamakoondokoondo, ni tsimbusi tsikhasi tsoosi tsitsabakho 
buwaangawaanga, ni kamasheese kamaana koosi kakaabamwo buumali, 
waabiwa baasooleli beewe khuutsya khwaayisa. 
36Waabalomela batsye baayisile aleeyi, mu shifwo abe shishiyila lukyeendo lwe 
bifukhu nga bitaru, akari aabwe ni shiifwo mweesi Yakobo aaba. Ne Yakobo niye 
waarama ni bibyaayo bya Labani bibiramile. 
37Lwanyuma Yakobo waatsya waafunayo biisaala bye bikuuka bitaru, 
waabyobuulakakho kamakhobolyo mu nyilili, byaabonekha nga bibiilikho 
buwaangabuwaanga. 
38Kila emisaka biisaala ibyo iburaangisi we bitowo bye kameetsi mweesi 
bibyaayo binyweela. Bisaala ibyo aabiimisaka abweene awo, lwekhuuba abe 
bibyaayo biilukhisana nga biitsya khuunywa kameetsi. 
39Biryo bibyaayo bino nga abe byelukhisaniile iburaangisi we bisaala 
bibyoobule bino, nga bilikho tsinyilili tse buwaangawaanga, tsinyana tseesi 
byasaalatsaka natso tsabakho tsinyilili tse buwaangabuwaanga, namwe 
kamakoondokoondo. 
40Yakobo waawulakamwo kamasheese nga akarusa mu mbusi, kila atsikhola 
tsaaba nga tsilolelela lubeka lwe kamakoondokoondo, ni kamasheese kamamali 
khuulolela lubeka lwe bibyaayo bya Labani. Musaambo yino Yakobo waaba nga 
awukhanisa bibyaayo byeewe khuurura mu bya Labani. 
41Abe buli lweesi bibyaayo bye kamaani biba nga bilikho biilukhisana, Yakobo 
emisatsaka biisaala bibyobule tsana iburaangisi we bitowo bye kameetsi, isho 
shaakila byaahesela abweene awo. 
42Ne abe buli lweesi bibyaayo biitoro biitsila khukhwiilukhisana, abe s'arawo 
biisaala ibyo ta, shaakila bibyaayo biitoro byaba bya Labani, ne bye kamaani 
byaba bya Yakobo. 
43Musaambo iyo, Yakobo wetsusa bibyaayo, waaba umuyiindifu luukali. Aryo 
waaba nga ali ni bibyaayo biikali, ni baakulwa, tsiŋamila atweela ni tsisikilya. 

Khuurakikha 31 

Yakobo atitukha khukhwaama wa Labani 

1Nga ibyo byaabeele biryo, Yakobo waawulila bari basooleli ba Labani balikho 
beluŋuunya, nga baloma bari, “Bona Yakobo waayilile buli shiindu sha paapa 
weefwe shoosi. Buyiindifu bweewe bwoosi wabwaamisile khu buyiindifu bwa 
paapa weefwe.” 
2Naluundi Yakobo aashibona ari Labani s'ashiili uwe buusaale ni naye, nga n'aba 
ashikhola makiboole ta. 

3Lwanyuma kila Umukasya alomela Yakobo ari, “Yiilayo mu liswa lye baakuuka 
boowo, mu balebe boowo. Ise samweene kane imbatsake ni nawe.” 
4Isho shaakila Yakobo waarumanisa isi Rakeli ni Leya khukhwiitsa 
bamwakaanane iyo mu maayilo isi aaba ni bibyaayo byeewe. 
5Waabalomela ari, “Ise naatsiile khuushimenielesa nga paapa weenywe 
s'ashimbirisa buulayi, nga n'ambirisatsaka maakiboole ta. Ne shonyene ndi 
Wele isi paapa wase esaayatsaka, ali atweela ni nase. 
6Inywe mwaashiimanya buulayi isaambo isi imbeele nga inaambilamwo paapa 
weenywe ni kamaani kaase koosi nga siniwusa ta. 
7Ne ari bona waandyaakhanile ise, waashuusanisa kumukheemba kwase aambi 
kimiluundi likhumi kimibuufu. Ne shiilayi Wele s'amufukiilisa khukhukholakho 
buubi bwoosi ta. 
8Buli isi Labani aalomela ari ‘bibyaayo bye kamakoondookoondo byoosi bili 
bibyoowo,’ bibyaayo byoosi byaarakikha khuusaala tse kamakoondo. Naluundi 
isi aashuusilakho shishambaaso waaloma ari, ‘bibibyaayo byoosi bibiilikho 
tsinyilili byoosi bili bibyoowo,’ bibyaayo byoosi byaarakikha khuusaala 
tsitsiilikho tsinyilili. 
9Nashiryo musaambo yino, Umukasya waabukuule bibyaayo khukhwaama khu 
paapa weenywe, waabimbeele ise. 
10Naluundi nga abe imbuka iye khukhwiilukha khwe bibyaayo yoolile, abe 
indoora busa kamarooro, naabona nga tsindurume tsitsiilikho 
kamakoondokoondo namwe tsinyilili, nitso tsitsilukhisa. 
11Lwanyuma mu marooro mweene umwo, malayika wa Wele weetsa wanaanga 
lisiina ari, ‘Yakobo.’ Nase nelamwo indi, ‘Ise niyooyu.’ 
12Lwanyuma malayika uyo waanomela ari, ‘Yinyusa tsimoni tsoowo ubone. 
Tsindurume tsitsiili khukhwiilukhisa tsoosi tsilikho kamakoondo, namwe 
tsilikho tsinyilili. Indi khuukhola shino, lwekhuuba naaboone isaambo isi Labani 
ali khuukhubirisamwo iwe. 
13Ise indi Wele, uwakhubonekhela i Beseli, isi waareerawo libaale, 
waalitsukhakho kamafura ke kuusaala ku olivu, khuuba nga shishebuliso, 
lwanyuma waakhola shishitsubo. Ari yiŋoonaŋoona winyukhe, wiileyo mu 
shibala sheesi wasaalikhilamwo.’” 
14Lwanyuma Rakeli ni Leya beelamwo Yakobo bari, “Ifwe khushiiliyo ndi ni 
busikha bwoosi, namwe ni kumukabo kwoosi mu ntsu ya paapa weefwe? 
15Ifwe ari akhubirisa busa nga bakhasi banaambo. Lwekhuuba ifwe 
waakhukulisa khaale, ni tsinusu tseesi aafuna, waatsiraambisa khaale 
tsaawawo. 

16Nashiryo buyiindifu buno bweesi Wele abukuule khu paapa weefwe, ari buli 
bubweefwe atweela ni babaana beefwe. Nilwe shisheene isho, iwe tsya mu moni 
khuukhola shoosi sheesi Wele akhulomela khuukhola.” 
17Aryo Yakobo wenyukha, weŋoonaŋoona, waayeeta baakyelama ni babaana 
beewe khukhwiikhala khu ŋamila. 
18Lwanyuma waasama bibyaayo byeewe byoosi, byaatsya iburaangisi weewe, 
nga waareerekho ni bye buyiindifu bibiindi byoosi byeesi aabuusanisa nga ali 
mu Padani Aramu. Musaambo iyo, waarakikha lukyeendo lwe khuutsya i 
Kanaani, mu shibala mweesi paapa weewe Isaaka aamenyatsaka. 
19Biba biryo, abe Labani waatsiile khuubeka bubwooya khu masheese keewe. 
Isho shaanyalisisa Rakeli khukhwiiba bu wele bwe mu ntsu ya paapa weewe, 
waatsya ni nabwo. 
20Yakobo aakhalila Labani umu Arameya kamakyesi ke angaaki naabi, waalekha 
khumanya ari balikho batsya ta. 
21Aryo Yakobo waayila buli shiindu shoosi sheesi aaba nasho. Waatitukha, 
waatsya waambukha luluutsi Efurati, waaniinaniina kwe mu shibala she 
tsingoongo sha Gileyadi. 

Labani aloonda khu Yakobo 

22Lwanyuma lwe biifukhu bitaru khuubirawo, Labani waawulila kamakhuuwa 
bari Yakobo waamutitukhilekho. 
23Naye nga n'awulila aryo, waabuusanisa batweela khu baalebe beewe, 
baaloonda khu Yakobo. Shaabayilila biifukhu musaafu bibuufu, nio 
baamwoolelela aambi mu shibala she tsingoongo sha Gileyadi. 
24Ne khuunyoowa mu shilo isho nio bushe bamunyoole, Wele waabonekhela 
Labani mu marooro, nga amulomela ari, “Waakha khukhwiitsiliilisa, 
ukhakhakakho waakhaabila Yakobo ilomo yoosi imbi namwe indayi ta.” 
25Aryo Labani woola aambi ni isi Yakobo aaba, nga woombekhele lisari lyeewe 
mu shibala isho she mu ngoongo sha Gileyadi, Labani naye ni baalebe beewe 
tsana, woombekha lisari lyeewe aambikho ni lya Yakobo. 
26Kila Labani alomela Yakobo ari, “Lwashiina ukholile shishiindu shishifwaana 
shiri? Khuunyoowa waamoombesile ise, naluundi waayila bakhaana baase, nga 
uyila ni baabowe beesi baawaambile mu busoolo. 
27Shiina shisheene shishakilile iwe waatitukha busa mu shimoonyo uryo 
waantsiba na khuntsiba? Lwashiina ukhaambooleelekho nio nase inyala 
khukhuusiibula buulayi ni kumwikhoyo, ni khukhweemba kimyeenya, atweela 
ni khuusakayisa bibisakaya ni kamatuungu? 
28Ate naluundi waalekha khuufukiilisa ise khuusiibulakho babetsukhulu baase 
ni bakhaana baase ta. Isho sheesi wakholile sishabeele she kamakyesi ta. 

29Ise ari indi ni buunyala khuukhukholakho buubi, ne shonyene ndi mu shilo 
shishabirire, Wele wa paapa woowo andewuure mu marooro, nga anomela ari, 
‘Waakha khukhwiitsiliilisa, ukhakhakakho waakhaabila Yakobo ilomo yoosi 
imbi namwe indayi ta.’ 
30Ari ni shishiindi, ise naamanyile ndi utitukhile lwekhuuba wiwulila uri ukana 
naabi khukhwiilayo iweenywe, ne lwashiina weebile ba wele be mu ntsu yase?” 
31Yakobo naye weelamwo Labani ari, “Ise natitukhile lwekhuuba nabeele 
naariire naabi, nga nambaasa ndi, unyala waandusakho bakhaana boowo ni 
kamaani. 
32Ne siinga unyoolakho umuundu yeesi uuli ni ba wele boowo, umweene uyo 
aakha khukhwiiribwa. Ni shishiindi, siinga unyoolakho shishiindu shishiili 
shishoowo mu biindu bino byoosi, ikhwitsubila mu moni tse baalebe bano boosi 
indi, uli ni khuushikobosayo.” Ne Yakobo khu mbuka iyo, aaba nga 
waakhumanya ari Rakeli weebile ba wele ba Labani ta. 
33Lwanyuma Labani waatsya wenjila mu lisari lya Yakobo, nga afukura, 
lwanyuma waatsya mu lisari lya Leya nalyo, waamawo waatsya wenjila mu 
lisari lye babaakaanisi babili, ne waalekha khuunyoolamwo ba wele beewe ta. 
Nga aliimalile aryo, waatsya wenjila mu lisari lya Rakeri nalyo. 
34Rakeli aaba nga waasuta ba wele be mu ntsu abo, nga waabara mu wootswa 
namwe isutilo iye khu ŋamila, khweesi aaba nga wekhaliile. Labani waafukura 
nga aweentsa mu lisari lyoosi, ne waalekha khunyoolamwo ba wele abo ta. 
35Kila Rakeli alomela paapa weewe ari, “Musakhulu ukhaakhalalila ise ta, ise 
naakhunyalisa khukhwinyukha ta, lwekhuuba natsiile i masaaba.” Aryo Labani 
waahentselesela ilala, ne waalekha khunyoola ba wele abo ta. 
36Kila Yakobo naye ni lirima liikali elamwo Labani ari, “Ari kumusaango kwase 
nikwo kuli eena? Shibi shiina sheesi nakholile, shishikilile iwe waanoondakho 
nga undimisa? 
37Abe yaakhaba nga waafukuure nga uweentselesa mu biindu byase byoosi, 
biindu shiina bye mu ntsu yoowo byeesi unyoolilemo? Ingana ubiruse byoosi, 
ubire ano iburaangisi we baalebe boowo, ni baalebe baase, boosi babibone, nio 
lwanyuma bakhalewo khuumanya naanu uuli uwa ŋali. 
38Ise naabeele ni nawe khuumala kimiiko kamakhumi kabili kimibuufu, 
kamakheese koowo atweela ni tsimbusi tsoowo byaakhutuumisatsakakho 
namwe byaakhasikha khuusaala buumeeme ta. Namwe khu lubeka lwase, 
naakhulyatsakakho limiiku lyoowo, abe yakhaba na litweela ta. 
39Abe buli lweesi isolo iye mwirome yiitsila yeerakho likheese lyoowo litweela, 
ise sinasutakho kumulaambo kwayo naareera khuukhwookesa iwe ta, ne 
khuurusakho ndi ise nabukulatsaka busa khu tsase inamu, nakhwiisilawo. Iwe 
wakhalatsakawo khukhuusasulisa ise shishaayo shoosi, sheesi baaba nga 
beebile, oba kumuusi namwe mu shilo. 

40Musaambo iyo, kimiluundi mikali naaba nga indaambisibwa naabi ni 
kumuumu kukwantsoshatsaka kumuusi, ni buunyifu bwe mu shilo buukali, nga 
sinyala ni khuukona liilo ta. 
41Bibeelatsakile biryo, khuumala kimiiko kino kamakhumi kabili kimibuufu. 
Khuumala kimiiko likhumi na kine, ise nakhwakaanisa iwe nio ufukiilise ise 
khuuyila bakhaana boowo boombi, ni kimiiko kikiindi kisesaba, lwe khuukana 
khuufunakho bibyaayo bino. Abe byakhaba nga byaba biryo, iwe washuusanisa 
kumukheemba kwase kimiluundi likhumi kimibuufu! 
42Ilala Wele wa paapa wase, Wele wa Iburayimu, naluundi niye Wele isi paapa 
wase Isaaka esaayatsaka, alekha khuba ni nase, khali waasiibule khuurura 
iwoowo busa, nga siindikho na shiindu shoosi ta. Ne Wele waabona 
kumutaambo kwase, ni saambo isi naraambamwo ni kamaani. Isho nisho 
shishakilile waakhubonekhela iwe mu shilo shishabirire, waandusakho 
kumusaango!” 

Yakobo akhola Indakaano ni Labani 

43Lwanyuma lwe bilomo ibyo, Labani weelamwo Yakobo ari, “Bakhasi bano, bali 
bakhaana baase, ni babaana baabwe bano nabo, bali babaase, bibyaayo bino na 
buli shiindu shoosi sheesi uli nasho, byoosi bili bibyase. Ari mbaawo sheesi ise 
inyala naakhola khu bakhaana baase bano, namwe khu baana beesi 
baakhusaalila iwe bano ta. 
44Khuurusakho ari, yiitsa khukhole indakaano, iwe ni nase. Inyene iyo ibe nga 
umujulilwa akari eefwe fweembi.” 
45Aryo Yakobo, waabukula libaale waaliimisawo khuuba nga shishebuliso. 

46Lwanyuma waalomela baalebe beewe khuubuusanisayo kamabaale, bakare 
atweela. Baryo baalebe bano babuusa kamabaale, kila Yakobo ni Labani 
beekhala aasi, baaliila atweela biilyo aambi ni kamabaale keene. 
47Labani waatwiikha kamabaale kano ari Yegari Sahaduta, ne Yakobo niye 
waakalaanga ari Galeedi. 
48Kila Labani alomela Yakobo ari, “Kamabaale kano kali ni khuuba nga ke 
khuukhushebusatsaka iwe ni nase.” Isho nisho shishikila balaanga shiifwo isho 
bari Galeedi. 
49Indi luundi shiifwo baashiilaanga bari Mizipa, lwekhuuba Labani aaloma ari, 
“Umukasya umweene akhulolelele iwe ni nase, abe yakhaba nga kane khube 
khwaawukhanile.” 
50Labani waalooselakho ari, “Iwe siinga utsya ne waabirisaka bakhaana baase 
buubi, namwe waatsya waayilaka bakhasi babaandi khuubatubaasakho, abe 
yakhaba nga ise naakhushimanyakho ta, shebulilatsaka uri Wele ali umujulilwa 
akari aase ni nawe.” 
51Indi luundi Labani waalomela Yakobo ari, “Waaboone kamabaale kano keesi 
ise indeerewo akari eefwe, naluundi niko shishebuliso. 

52Kamabaale kano kali shishebuliso naluundi kali she khuukhushebusatsaka 
ifwe kari, ise singene ikhalise ano intsye khu luwaande lwoowo khuukhukhola 
iwe buubi ta, namwe iwe khuukhalisa wiitse iwase khukhukholakho buubi ta. 
53Khali Wele wa kuuka Iburayimu, naluundi Wele wa kuuka Nahori, akhalilewo 
akari eefwe fweembi.” Aryo Yakobo naye weetsuba mu lisiina lya Wele mweene 
isi paapa weewe Isaaka esaayatsaka. 
54Ni abweene awo, Yakobo wawaanayo isaayilo khu lukiingi lweene, lwanyuma 
waalaanga baalebe beewe khuuliila atweela. Baryo nga baamalile khuulya, 
baakonela ibweene iyo khu lukiingi. 
55Antsye ni bwasha kumutikhinyi, Labani wenyukha waasibula babetsukhulu 
beewe, atweela bakhaana beewe, waabaloombela tsikhabi, lwanyuma 
waakobolayo ingo weewe. 

Khuurakikha 32 

Yakobo eŋoonaŋoona khukhwakaanana ni Esawu 

1Nga ibyo byaweele biryo, Yakobo wenyukha wahaamba intsila yeewe waatsya, 
lwanyuma bamalayika ba Wele beetsa baamwakaanana. 
2Ne Yakobo n'abona bamalayika abo, waaloma ari, “Lino nilyo liiye 
ly'Omukasya!” Shikila alaanga shiifwo isho lisiina ari Mahanayimu. 
3Lwanyuma Yakobo waarumana baarume beewe khuuraangila benyoowe 
iburaangisi weewe, khukhwakaananamwo ni waandaaye Esawu, mu shisiintsa 
sha Seyiri, mu shibala sha Edomu. 
4Aryo waababoolelela ari, “Nga mwooleleyo, kane muwe Esawu buurume buno 
muri, ‘Umwakaanisi woowo Yakobo akhuboolela iwe ari, niye 
waamenyakilekho wa Labani, niyo isi abeele khukhwoolesa ni shaleelo shino. 
5Ari bona naayiindila ni tsiyeeyi, tsisikilya, kamasheese, ni tsimbusi, ni 
khuutubaasakho babaakaanisi besaani ni bekhasi. Musakhulu, ari ikhwakaanisa 
buurume buno isi uli, nga ikhuloomba ndi untsakaanile buulayi.’ ” 
6Baryo baarume bano baatsya isi Esawu, lwanyuma baakobola isi Yakobo, 
baamureerera buurume nga baloma bari, “Khwoolile isi waandaayo Esawu, ni 
naye aryo ali khukhwiitsa khuukhwakaanana iwe nga ali ni basaani babaandi 
bitoondo bine (400).” 
7Ilomo iyo yaakila Yakobo waarya luukali naabi, weetsula kumutaambo. Kila 
awukhanisamwo babaandu be muungo mweewe mu matuuli kabili, atweela ni 
kamasheese keene, ni tsimbusi, ni tsikhaafu, atweela ni tsiŋamila tseene. 
8Lwekhuuba mu mwoyo kweewe eyambaasa ari, “Siinga Esawu ebwaakala 
lituuli litweela, kane manya liliramile lititukhe.” 
9Lwanyuma kila Yakobo aloomba ari, “O Wele wa kuuka wase Iburayimu, luundi 
Wele wa paapa wase Isaaka! Iwe Umukasya niye uwaanomela ise uri niileyo mu 

shibala she weefwe, ni isi baalebe baase. Iwe waasuubisa ise uri, kane 
unjeetatsake bibiindu bintsiile buulayi! 
10Iseese sinakhila khuufuna shiisa shoowo ni bubwiyikinwa bwoowo ta, byeesi 
ubeele untsokesanisa ise umwakaanisi woowo ta. Ise nga ni naama ingo weefwe, 
naaba nga siindikho na shiindu shoosi ta, khuurusakho imiimbo isi naaba nitiila, 
nga ni naambukha luluutsi luno Yorudaani. Ne ari bona nakobola nga ndi ni 
bibiindu bino byoosi byeesi naawukhanisilemo kimiluundi kibili. 
11Ari ikhuloomba ndi umbonese ise khukhwaama isi waandaayase Esawu. 
Lwekhuuba ise naariire ndi nga khwakaanaane ni naye khu ntsila, anyala 
waantsira ise, atweela ni baakyelama baase ni babaana beene. 
12Ne iwe waasuubisa ise uri kane uniindatsake buulayi, luundi ubalaayise 
liisaaye lyase, liyiimbe lifwaane busa nga kumuyeekhe kukuuli khu ndulo khwe 
nyaantsa, nga sibabalikha na khubalikha ta.” 
13Aryo Yakobo waarama mu shifwo mweesi aaba mweene umwo, waakonelawo 
shiilo isho, waarobora mu biindu byeesi aaba nabyo shiiwaanwa isi Esawu; 
14Tsimbusi tsiikhasi bitoondo bibili (200), ni tsindurume natso kamakhumi 
kabili (20), kamakheese bitoondo bibili (200) ni kamamiiku nako kamakhumi 
kabili (20), 
15tsiŋamila tsiikhasi kamakhumi kataru (30) atweela ni tsinyana tsatso, 
tsikhaafu kamakhumi kane (40) ni tsiwuunwa likhumi (10), tsisikilya tsiikhasi 
kamakhumi kabili (20), ni tsiseetsa likhumi (10). 
16Aryo waabiwaambisa babaakaanisi beewe, buli bisolo mu lituuli lyabyo. Kila 
alomela babaakaanisi abo ari, “Ni muraangile mutsye iburaangisi wase, nga 
akari a buli bisolo, nga ni bitsya biloondekhana, mulekhawo libaanga.” 
17Lwanyuma waawa babaakaanisi babaaraangila iburaangisi ibweene biilakilo 
bino ari, “Nga waandaayase Esawu waabakaanaane, ne waabareeba ari, 
‘Umukhulu weenywe niye naanu? Mulikho mutsya waaheena? Ni bibyaayo 
bibiili iburaangisi weenywe bili bya naanu?’ 
18Nanywe mumwiilamo muri, ‘Bino bili by'omukulwa woowo Yakobo. Niye 
waabyakaanisile nga shiwaanwa isi umukhulu weewe Esawu. Ni naye umweene 
alikho eetsa inyuma iyo.’ ” 
19Musaambo iyo niyo ndweela, waalakila babaakaanisi babaaba mu lituuli lye 
khaabili, ni lye khataru, ni kamatuuli kakaandi kakeelakho, nga abalomela ari, 
“Mweesi muli ni khuuloma shishiindu nisho shitweela sheene nga 
mwaakanaane ni Esawu. 
20Mweesi muli ni khuumulomela muri, ‘Umwakaanisi woowo Yakobo ali 
khukhwiitsa inyuma iyo.’ ” Byaba biryo, lwekhuuba Yakobo aambaasa mu 
mwoyo kweewe ari, “Kane imuwose kumwoyo nga naamuweele biwaanwa bino 
byoosi bibiraangiile iburaangisi wase, nio manya lwanyuma nga samweene 
namwaakanaane, antsakaanile buulayi.” 

21Musaambo iyo, bibiindu byeesi aaba nga atsya khumuwa nga shiwaanwa, 
byaamwinyoowayo iburaangisi, ne niye umweene, waarama mu kaambi yeewe 
isi aakonela. 

Yakobo arekana ni Wele 

22Mu shilo sheene isho, Yakobo wenyukha waayila baakyelama beewe boombi, 
atweela ni babaakaanisi beewe baabili, khuutubakho ni babaana beewe likhumi 
na mutweela, baatsya baakhalisa Luluutsi Yaboko. 
23Baryo boosi baatsya baakhalisa baambukha luluutsi, na buli shiindu shoosi 
sheesi aaba ni shasho. 
24Aryo nga Yakobo waaramile shaanjelekha yenyene, yabawo umusaani 
uweetsa, waarekana ni naye khuumala shiilo shoosi, khukhwoolesa antsye ni 
bwabuluukha. 
25Umusaani uyo n'abona ari s'ali khuunyala khuuwula Yakobo ta, 
waamukhoonola likuumba lyasiiso, khukhwiikha khu liraango, lyaarura mu 
shifwo shalyo. 
26Lwanyuma kila umusaani alomela Yakobo ari, “Indekhuule intsye, bona antsye 
bulikho bubuluukha.” Yakobo naye waamwiilamwo ari, “Sinakhulekhuula utsye 
ta, khuurusakho nga waamalile khukhuunoombela ise tsikhabi.” 
27Kila umusaani tsana uyo amureeba ari, “Ne iwe lisiina lyoowo bari naanu?” 
Naye weelamwo ari, “Ise bari Yakobo.” 
28 Lwanyuma umusaani waamulomela ari, “Lisiina lyoowo singene libe luundi 
bari Yakobo ta. Khukhwaama shaleelo, lisiina lyoowo kane bakhulaangatsake 
bari Isiraeli, lwekhuuba iwe waarekanile ni Wele atweela ni babaandu, ate 
waafuurire.” 
29 Kila Yakobo naye areeba umusaani uyo ari, “Nawe imboolele, 
naakhwikoontseleele, lisiina lyoowo bari naanu?” Umusaani naye 
waamukobolamo ari, “Lwashiina undeeba ise lisiina lyase?” Abweenewo awo, 
umusaani waasibula Yakobo, wenyukhawo waatsya. 
30Lweesho Yakobo waatwiikha shiifwo lisiina ari Peniyeli, nga aloma ari, “Ise 
naabonaane ni Wele mu moni khu moni, ate naarama nga ishiili mulamu.” 
31Inyaanga yaarura nga Yakobo alikho aama i Peniyeli, waakyeenda nga alikho 
ayikila lwe lyasiiso. 
32Shisheene isho shishikila babaandu ba Isiraeli, sibalya kimikotyo kye khu 
likuumba lyasiiso ta, lwekhuuba bashebulila bari lyasiiso lya Yakobo 
lyakhoonokha. 

Khuurakikha 33 

Yakobo akaanana ni Esawu 

1Nga Yakobo ashiilikho aleeyikho, wenyusa tsimoni tseewe, waabona Esawu nga 
ali khukhwiitsa ni basaani baboola bitoondo bine (400). Aryo 
waawuukhanisamwo babaana beewe, waabakabakila Leya, Rakeli, ni bakhaana 
babaakaanisi tsana baabili. 
2Aryo waaraangisa bakhaana babaakaanisi ni babaana baabwe iburaangisi, 
weesakho Leya ni babaana beewe, waaloosakho Rakeli, Yusufu waakamisayo 
inyuma ibweene. 
3Lwanyuma Yakobo waakyeendaka waaraangila ibweeni. Kila atsya nga 
enamisa kumurwe kweewe aasi khwiloba, khukhwoolesa kimiluundi musaafu, 
nga eloosela iburaangisi khuutsya khwakaanana ni waandaaye. 
4Esawu waakhuula tsiindimo weetsa khukhwakaanila Yakobo, waamukwa mu 
shifuba, waamwoomiisilamwo nga amukheesa. Boombi baaruundukha 
kamasika baalila. 
5Lwanyuma nga Esawu waaboone bakhasi ni babaana kila areeba Yakobo ari, 
“Ne ba naanu babaali ni nawe bano?” Yakobo waamwiilamwo ari, “Musakhulu, 
bano nibo babaana beesi Wele aamba ise umwakaanisi woowo.” 
6Lwanyuma bakhaana babaakaanisi beetsa iburaangisi atweela ni babaana 
baabwe, beenamisa kimirwe kyaabwe aasi. 
7Lwanyuma lwaabwe, Leya naye weetsa atweela ni babaana beewe, nabo 
beenamisa kimirwe kyaabwe aasi. Ibumaliiliso, Yusufu ni Rakeli nabo beetsa 
beenamisa kimirwe kyaabwe aasi. 
8Esawu waareeba ari, “Ne kamatuuli keesi inyoowile khukhwakaanana ni 
bibyaayo byeesi babeele nabyo, bimanyisa shiina?” Yakobo waamwiilamwo ari, 
“Imbyakaanisile nga biwaanwa isi uli, musakhulu, indi manya nio 
waantsakaanila ise buulayi uri.” 
9Ne Esawu waamwiilamwo ari, “Waandaayase, ise bibiindu byeesi indi nabyo 
biimala. Iwe rama ni bibiindu byoowo.” 
10Yakobo waamulomela ari, “Naakhwiikoontseleele, iwe khukhwaama nga 
n'uwuntsakaaniile buulayi uryo, n'ufukiilise shiwaanwa shino khukhwaama mu 
makhono kaase. Lwekhuuba ilala iseese khuukhubonakho iwe imoni khu moni, 
nafwaanile nga uboone mu moni mwa Wele, lwe saambo isi untsakaaniilemwo 
uryo. 
11Ikhuloomba ndi ufukiilise biiwaanwa byase bino byeesi ikhureerere, 
lwekhuuba Wele waayimaambila shiisa shikali, nga aamba bibiindu byoosi 
byeesi ingana.” Musaambo iyo, Yakobo weeloosela khumwiikoontselela, 
khukhwoolisa Esawu n'afukiilisa, wakaanila biiwaanwa ibyo. 
12Lwanyuma kila Esawu aloma ari, “Ari khakhwiilooseleyo ni lukyeendo. Ne 
lekha ise intsye ninyoowe ibweeni.” 
13Ne Yakobo waamwiilamwo ari, “Musakhulu, iwe waamanyile buulayi uri 
babaana bano bashiili naabi luundi baaluwile, naluundi ushimanye uri, ise indi 

ni khuuloolelela kamasheese ni tsikhaafu tsitsinuunisa. Nashiryo siinga 
khubikyeesaka khaangu mu shifukhu shiindi shitweela shonyene, binyala 
byaafwa. 
14Nashiryo, musakhulu iwe niiwinyoowe iburaangisi weefwe. Ni nase kane 
ikhuloondekho mbola mbola, nga intsiila khu bunyali bwe bibyaayo bibiili 
iburaangisi wase, ni bunyali bwe babaana, khukhwoolesa ni khukane khwoole 
isi uli i Seyiri.” 
15Kila Esawu naye elamwo ari, “Kale, ise khayo ikhulekho ni batweela khu 
basaani baase bano bakhuyeete.” Ne Yakobo waamwiilamwo ari, “Ne lwashiina 
wiinaana naabi uryo? Musakhulu, she khukhuuntsakaanila buulayi isho 
shaamalile.” 
16Aryo Esawu wahaamba lukyeendo lweewe khu shifukhu khweene ikhwo 
weelayo i Seyiri. 
17Ne Yakobo niye waakyeenda, waalola kwe Sukosi, isi eyombekhela intsu, ni 
kamasari ke bibyaayo byeewe. Nashiryo shiifwo isho baashilaanga bari Sukosi. 
18Aryo Yakobo waama i Padani Aramu, woola buulayi mu shiriimba she 
Shekemu, shishaba mu shibala sha Kanaani, weyombekhela awo aambi ni 
shiriimba. 
19Waakula liiswa lilyoolesa tsinusu bisiintsa bye feetsa shitoondo shitweela 
(100), khukhwaama khu betsukhulu ba Hamori, paapa wa Shekemu, liiswa 
lyeene mweesi ombekha lisari lyeewe. 
20Mu bweene imwo woombekhamwo shisheeso, waashilaanga lisiina ari Eli 
Elokhe Isiraeli. 

Khuurakikha 34 

Shekemu afwakhila Dina 

1Shifukhu shitweela, Dina umukhaana isi Leya aasaalila Yakobo, waatsya 
khuukyeniyilakho batweela khu bakhasi be mu Kanaani. 
2Ne Shekemu, umusooleli wa Hamori umu Hivi, uwaba umuwuli we shisiintsa 
isho, n'amubonakho waamwikoomba, wamuwaamba waamuyila, waakona ni 
naye, waamwoonakisa. 
3Kumwoyo kwa Shekemu kwewotooma naabi Dina umukhaana wa Yakobo, 
aryo waakana naabi umukhaana yuno, waamukanikhatsakayo buulayi. 
4Kila Shekemu atsya waakanikha isi paapawe Hamori, nga amuloma ari, “Ingana 
ukhweele umukhaana yuno khuuba umukhasi wase.” 
5Lwanyuma Yakobo waashiwulila bari umukhaana weewe baamwoonakisile, ne 
lwekhuuba abe basooleli beewe baatsiile khukhwaayisa bibaayo, waakhalawo 
waasila busa khukhwoolesa boosi ni baakobolaka ingo. 

6Biba biryo, Hamori, paapa wa Shekemu waatsya khuukanikha ni Yakobo 
bibiiwaamba khu lomo yino. 
7Khu mbuka nyene iyo, basooleli baakobolaka khukhwaama mu maayilo. Nabo 
ni baashiwulilakho, isisi ingali naabi yabawaamba, beetsula lirima liikali, 
lwekhuuba Shekemu aaba nga waakholile shishiindu she mbikho shishifwaana 
shiri. Lwekhuuba aaba waakholile shishiindu she bubwooni khu babaandu ba 
Isiraeli, lwe khuukona n'umukhaana wa Yakobo, shishiindu abe shishikhaakhila 
khuukholikha ta. 
8Ne Hamori waabakanikhayo, nga abaloma ari, “Umusooleli wase Shekemu 
waakana naabi umukhaana weenywe oyu, naabekoontseleele, ni mumulekhe 
amuyile. 
9Ni mufukiilise abewo khuuyilana akari eefwe, inywe mukhuwe ifwe bakhaana 
beenywe, ni nanywe muyile bakhaana beefwe. 
10Muryo kane mumenyatsake ano ni nafwe, mumenye oosi isi mukana. Kane 
mubaatsake muno, mukholelemo bye khuukulaana, mufune bye buyiindifu 
biikali.” 
11Biba biryo, Shekemu naye aaba weetsile ni paapawe, kila akanikha isi paapa 
wa Dina ni babandaaye, nga aloma ari, “Naabekoontseleele, ni mumaambile 
shiisa, muukholele shishiindu shino, ni nase kane imbawe shoosi sheesi kane 
mukane. 
12Ni mumboolele buukali bwe bibiindu bye khuukhwa, ni biiwaanwa byeesi 
mukana, nase kane imbisasule byoosi. Shonyene sheesi imbaloomba ndi, ni 
muumbe ise umukhaana yuno khuuba umukhasi wase.” 
13Ne lwekhuuba ndi Shekemu aaba nga woonakisile umukooko waabwe Dina, 
basooleli ba Yakobo beelamwo isi Shekemu ni paapawe Hamori ni 
khukhwimunyakasa khuukali. 
14Baabalomela bari, “Ifwe sikhunyala khwaakhola shishiindu shishifwaana shiri, 
khwaakaba umukooko weefwe isi umuundu ukhenjila imbalu ta. Isho shiba 
shishiindu she bubwooni naabi isi khuli. 
15Khunyala khwaashifukiilisa nga mwaakholile shishiindu shitweela ndi, 
mufwaane nga ifwe ni khuli, buli musaani musiinywe enjile imbalu. 
16Nio lwanyuma kane khufukiilisane, khuubawa inywe bakhaana beefwe, ni 
nafwe khuuyila bakhaana beenywe. Khuryo kane khumenyatsake akari 
musiinywe, khube babaandu batweela ni nanywe. 
17Ne siinga mulekha khufukiilisana ni sheesi khwaama khubaboolela she 
khuutsya khwinjila imbalu ta, khutsya khusuta umukhaana weefwe, khwiileyo.” 
18Byeesi baakanikha bino byekhoyesa naabi Hamori n'umusooleli weewe 
Shekemu. 



79 

 

 
Ibayibuli Ingwalaafu 

© 2016 Bible Society of Uganda. 
  

 

 

19Kila Shekemu enyukhilamwo khaangu naabi khuutsya khukhola byeesi 
baaloma, lwekhuuba abe buulamu bweewe bwaasiima naabi umukhaana wa 
Yakobo. Shekemu niye aaba ufuurayo khuuweebwa lukoosi muungo mwaabwe. 
20Baryo Hamori n'umusooleli weewe Shekemu baatsya mu lubusano lwe 
shiriimba aambi ni shiilibwa, baakanikha isi babaandu be mu shiriimba. 
21Baabalomela bari, “Babaandu bano bali basaale naabi. Nashiryo muli ni 
khuubalekha bamenye mu shibala sheefwe, bakholelemo bye khuukulaana. 
Liiswa lino lili liikali naabi linyala lyaakhumala ifwe ni nabo. Kane khuyilatsake 
bakhaana baabwe, ni nafwe khubafukiilile khuuyila bakhaana beefwe. 
22Ne shonyene ndi, babaandu bano kane bafukiilile khuumenya ni nafwe, nio 
khunyalise khukhwikyela babaandu batweela, siinga buli musaani musiifwe 
enjila imbalu nga nibo nibali babenjile. 
23Simwambaasa muri bibyaayo byaabwe, ni bye buyiindifu byaabwe bibiindi, 
kane bibe bibyeefwe ta? Ifwe lekha khubafukiilise busa khuri bamenye ni 
nafwe.” 
24Baryo babaandu be mu shiriimba isho boosi baafukiilisana ni byeesi Hamori 
ni Shekemu baabalomela, buli musaani yeesi wenjila imbalu. 
25Ne lwanyuma lwe bifukhu bitaru khuuwakho, nga basaani bano boosi bali mu 
butsiina bwe kamakoontsyo buukali, babili khu basooleli ba Yakobo, Simeyoni 
ni Levi, babandaaye ba Dina, baabukula tsiindima tsaabwe, baasoota baatsya mu 
shiriimba, nga mbaawo umuundu yeesi umanyile ta, baakhoonyaka basaani 
boosi. 
26Baatsya baakhoonya Hamori naye atweela n'umusooleli weewe Shekemu. 
Lwanyuma baarusa Dina khukhwaama muntsu ya Shekemu, baatsya. 
27Baryo nga Simeyoni ni Levi baamalile khuukhoonyaka basaani be mu 
shiriimba, basooleli ba Yakobo baatsya mu shiriimba, baanuula bibiindu 
byamwo byoosi, nga beliyaasa lwekhuuba baakhola khu mukooko waabwe bye 
bubwooni. 
28Baawaambaka bibyaayo byaabwe, mumuuli kamasheese, tsimbusi ni 
tsikhaafu, ni tsisikilya, na buli shiindu shishiindi shoosi shishaba mu shiriimba, 
ni nebyo byoosi bibyaba mu maayilo. 
29Baasutaka bye buyiindifu byoosi, bawaambaka ni bakhasi boosi atweela ni 
babaana beene, ni bibiindu byoosi bibyaba muntsu tsaabwe. 
30Lwanyuma kila Yakobo alomela Simeyoni ni Levi ari, “Ari inywe mwandeerere 
ise buwaangafu! Lwekhuuba ari babaandu ba Kanaani bano, ni ba Perizi, na buli 
muundu yeesi uuli mu shibala shino, batsya khumbiyila ise. Mwamanya muri 
ifwe khuli bakyeekhe bari, nashiryo siinga babaandu bano boosi bebuusa 
atweela bantsibwakala, ise ni be muungo mwase boosi khutsya khuhela 
khuwewo.” 

31Nabo baamwiilamwo bari, “Abe anyala aryeena waakhola umukooko weefwe 
khuuba nga malaaya!” 

Khuurakikha 35 

Yakobo elayo i Beseli 

1 Wele waalomela Yakobo ari, “Yinyukha khaangu utsye i Beseli, umenyatsake 
ibweene iyo. Uli ni khukhwoombekha shisheeso ibweene iyo she 
khukhuuntsisaayilakho, ise. Ise indi Wele woowo, uwakhubonekhela nga uli 
khuutitukha khukhwaama isi waandaayo Esawu.” 
2Aryo kila Yakobo alomela babaandu be muungo mweewe boosi, ni babaandi 
babaaba ni naye ari, “Ni mwinyusewo bi wele bye kamanaambo byeesi muli 
nabyo, mwiipyeeluuse mwabeene, lwanyuma mukwaare bikwaaro bibiindi 
biimiliwu. 
3Khuryo khwinyukhe khutsye ano i Beseli, isi ise intsya khukhwoombekhela 
shisheeso isi Wele, uwaantsilamwo khuuloomba khwase waanjeeta, mu mbuka 
isi nabeela mu mutaambo. Niye abeelatsakile ni nase buli aandu oosi isi imbeele 
nga intsya.” 
4Baryo baasuta bi wele bye kamanaambo ibyo baabiwa Yakobo, baarusakakho 
ni bubuuma bwe khu maru kaabwe nabwo baabumuwaambisa. Kila Yakobo 
atsya waabusiikha aasi e kuusaala kumuruumba, kukwaba aambi ni Shekemu. 
5Yakobo ni babaandu beewe ni baaba nga batsya, shiriiso she kamaani 
khukhwaama isi Wele shawaamba babaandu be mu biriimba ibyo byoosi 
bibyaba byaabebotokheleele, yaalekha khuubawo n'umuundu na mutweela 
uwabaloondakho ari abebwaakale ta. 
6Lwanyuma Yakobo atweela ni babaandu boosi beesi aaba nabo, boola i Luzi 
(nga niyo i Beseli), shishaba shili mu shibala sha Kanaani. 
7Ibweene iyo, woombakhayo shisheeso, waatwiikha shiifwo isho lisiina ari Eli 
Beseli, lwekhuuba Wele aamubonekhela abweene awo, nga n'aba ali 
khuutitukha khukhwaama isi waandaaye Esawu. 
8Khu mbuka iyo, Debora, uwaba umukaangi wa Rebeka waafwa, lwanyuma 
baamusiikha mwisina mwe kuusaala kumuruumba, kukwaba lwamwaalo wa 
Beseli. Khukhwaamila abweene awo balaanga shiifwo isho bari Aloni Bakusi. 
9Indi luundi Wele waabonekhela Yakobo, nga n'akobola khukhwaama i Padani 
Aramu, waamuwa tsikhabi. 
10Wele waamulomela ari, “Lisiina lyoowo abe lili Yakobo, ne khukhwaama 
shaleelo singene bakhulaange luundi bari Yakobo ta, ne ari lili Isiraeli.” Ni 
abweene awo, Wele waamutwiikha lisiina ari Isiraeli. 
11Lwanyuma kila Wele amulomela ari, “Ise ndi Wele Umunyali wa byoosi. Ingana 
usaale babaana baakali, lisaaye lyoowo libalaahe. Linaambo likhulu, ni bikuuka 

bye kamanaambo bikhaame mwiiwe. Bayiinga bakhaabe batweela khu be mu 
lisaaye lyoowo. 
12Ikhaakhuwe iwe liiswa lyeesi nakabila Iburayimu, ni Isaaka. Ilala 
ikhaalikhuwe iwe, atweela ni lisaaye lyoowo lilikhaakhwiililewo.” 
13Lwanyuma lweebyo, Wele waamururayo weelayo mu ngaaki. 

14 Abweene awo isi Wele aakanikhila ni naye, Yakobo waarawo Libaale lye 
khuuba nga she khuushebulililakho. Lwanyuma waalikhosesa nga alitsukhakho 
shiwaanwa she viini, naluundi waalitsukhakho kamafura ke kuusaala ku olivu. 
15Yakobo waatwiikha shiifwo mweesi Wele aamukanikhilayo isho lisiina ari 
Beseli. 

Khuufwa khwa Rakeli 

16Khukhwaama i Beseli iyo, belooselayo ni lukyeendo. Ne ni baaba nga bali 
aambi khukhwoola i Efurasi, imbuka iya Rakeli iye khuusaala umwaana yoola, 
ne shonyene ndi waafuna buwaangafu bwe khuusaala bukali naabi. 
17Aryo nga biisa bye khuusaala bimuli buubi naabi, umukaangi weewe 
uwamuyeeta khuusaala, waamulomela ari, “Ukharya ta, uli ni khuusaala 
umwaana ukuundi umusiinde.” 
18Ne shonyene ndi biba biryo, Rakeli aaba nga ali khuufwa, ne nga ashikubakuba 
aryo waatwiikha umwaana lisiina ari Benoni. Ne lwanyuma paapawe 
waamutwiikha ari Benyamini. 
19Musaambo iyo Rakeli waafwa, lwanyuma baamusiikha aambi ni kumukhoosi 
kukwaba kutsya i Efurasi (nga nisho Beselehemu). 
20Abweene awo, Yakobo waasimikhawo libaale khu ŋani yeewe khuuba nga 
shikhebuliso she ŋani ya Rakeli, shishiiliwo khukhwoolesa ni shaleelo shino. 
21Isiraeli waakyeenda khukhwaama ibweene iyo, waatsya woombekha lisari 
lyeewe khu lubeka lwe shanjelekha lwe kumunaala kwa Ederi. 

Basooleli ba Yakobo 
(2 Bye Kimiboolo 2.1-2) 

22 Nga Isiraeli ashimenya mu shibala isho, Rewubeni waatsya waakona ni Bila, 
mutweela khu bakhaana babaakaanisi ba paapa weewe, lwanyuma Isiraeli 
waashiwulilakho shamutsiina. Yakobo aaba ni basooleli likhumi na babili. 
23Basooleli ba Leya baaba nibo, Rewubeni (nga niye umusooleli wa Yakobo 
umukhulu), Simeyoni, Levi, Yuda, Isakaari, ni Zebuluni. 
24Basooleli ba Rakeli baaba nibo, Yusufu ni Benyamini. 

25Basooleli ba Bila, uwaba umukhaana umwakaanisi wa Rakeli baaba nibo, Dani 
ni Nafutali. 
26Basooleli ba Zilupa, uwaba umukhaana umwakaanisi wa Leya baaba nibo, Gadi 
ni Asheri. Bano nibo basooleli beesi Yakobo aasaala nga ali i Padani Aramu. 

Khuufwa khwa Isaaka 

27 Yakobo weetsa ingo isi paapawe Isaaka i Mamure, aambi ni Kiriyasi Aruba 
(nga nisho Heburon). Abweene awo niwo isi Iburayimu ni Isaaka 
baamenyatsaka. 
28Isaaka aawaangala woolesa kimiiko shitoondo shitweela ni kamakhumi 
shinaane (180). 
29Lwanyuma waafwa mu miiko kyeewe kye busakhulu. Basooleli beewe Esawu 
ni Yakobo baamusiikha. 

Khuurakikha 36 

Lisaaye lya Esawu 

1Lino nilyo lisaaye lya Esawu (alala isi balaanga bari Edomu). 
2Esawu aayila baakyelama khukhwaama mu bakhasi be linaambo lya Kanaani, 
nga nibo Ada, umukhaana wa Eloni umu Hiti, ni Oholibama, umukhaana wa Ana, 
naluundi umwitsukhulu wa Zibeyoni, umu Hivi, 
3waayila ni Basemasi, umukhaana wa Ishimaeli, umukooko wa Nebayosi. 

4Ada waasaala Elifazi; Basemasi waasaala Rewuweli; 

5Oholibama waasaala Yewushi, Yalamu, ni Kora. Bano nibo basooleli ba Esawu 
babaasaalikhila mu shibala sha Kanaani. 
6Lwanyuma Esawu waayila baakyelama beewe, ni basooleli beewe, ni bakhaana 
beewe, atweela ni babaandu boosi babaaba be muungo mweewe, ni 
khuutubakho ni bibyaayo byeewe, ni bisolo byeewe bibiindi, ni bye buyiindifu 
byeewe byoosi, byeesi aafuna nga ali mu Kanaani, wahaamba lukyeendo 
waatsya mu shibala she aleeyi, awukhane ni waandaaye Yakobo. 
7Byaba biryo lwekhuuba bye buyiindifu byeesi baaba ni nabyo byaba biikali 
naabi, byaalekha khubanyalisisa khuumenya atweela ta. Liloba khweesi baaba 
bamenya lyaba likyeekhe naabi nga sibanyala khukhwaayisilakho bibyaayo 
byaabwe boombi ta. 
8Aryo kila Esawu (nga niye Edomu) enyukhawo waatsya khuumenya mu shibala 
sha Seyiri. 
9Luno nilwo luruungo lwe lisaaye lya Esawu, nga niye uwaba umukuuka 
umukhulu uwe ba Edomu, babaamenyatsaka mu shibala she tsingoongo sha 
Seyiri. 
10Kamasiina ke basooleli ba Esawu niko kano: Elifazi nga niye umusooleli isi 
Esawu aasaala n'umukyelama weewe Ada, Rewuweli nga niye isi Esawu aasaala 
n'umukyelama weewe Basemasi 
11Basooleli ba Elifazi baaba nibo bano: Temani, Omari, Zefo, Gatamu, ni Kenazi. 

12Elifazi umusooleli wa Esawu aafunayo umukhasi ukuundi uwe bulafu, abe isi 
balaanga bari Timuna, waasaala ni naye umusooleli ukuundi Amaleki. Bano 
boosi baaba babetsukhulu ba Ada, umukyelama wa Esawu. 
13Basooleli ba Rewuweli baaba nibo bano: Nahasi, Zera, Shama, ni Miza. Bano 
boosi baaba babetsukhulu ba Basemasi, umukyelama wa Esawu. 
14Basooleli beesi Esawu aasaala ni Oholibama, umukhaana wa Ana, naluundi 
umwitsukhulu wa Zibewoni, baaba nibo: Yewushi, Yalamu ni Kora. 
15Be mu lisaaye lya Esawu babaaba baawuli nibo bano: Basooleli ba Elifazi, 
uwaba umusooleli wa Esawu umukhulu baaba: Temani, Omari, Zefo, Kenazi, 
16Kora, Gatamu, ni Amaleki. Bano nibo babaaba baawuli babaarura muunda 
mwa Elifazi, mu shibala sha Edomu, nga boosi baaba babetsukhulu ba Ada. 
17Basooleli ba Rewuweli, uwaba umusooleli wa Esawu, baaba Nahasi, Zera, 
Shama, ni Miza. Bano nibo babaaba baawuli babaarura mu Rewuweli, mu 
shibala sha Edomu, nga boosi baaba babetsukhulu ba Basemasi, umukyelama 
wa Esawu. 
18Basooleli ba Oholibama, umukyelama wa Esawu, baaba nibo bano: Yewushi, 
Yalamu, ni Kora. Bano baaba baawuli babaarura mu Oholibama, umukyelama 
wa Esawu, umukhaana wa Ana. 
19Bano boosi baaba basooleli ba Esawu (nga niye Edomu), ni naabo nibo 
babaaba baawuli baabwe. 

Lisaaye lya Seyiri 
(1 Bye Kimiboolo 1.38-42) 

20Kano niko kamasiina ke basooleli ba Seyiri, uwe mu shikuuka sha Hori, 
babaaba nga bamenya mu shibala isho: Lotani, Shobali, Zibewoni, Ana, 
21Dishoni, Ezeri, ni Dishani. Bano nibo basooleli ba Seyiri babaaba be mu 
shikuuka sha Hori nga baawuli, nga abe bamenya mu shibala sha Edomu. 
22Basooleli ba Lotani baaba nibo Hori ni Hemani. Lotani aaba n'umukooko 
weewe abe bari Timuna. 
23Basooleli ba Shobali baaba nibo bano: Aluvani, Manahasi, Ebali Shefo, ni 
Onamu. 
24Zibewoni aaba ni basooleli babili nga nibo bano: Ayiya, ni Ana. Ana yuno niye 
uwafuumbula tsisebele tse kameetsi kamakhafu mu mubiimbi, nga n'aba aayisa 
kamasheese ka paapawe Zibewoni. 
25Naye Ana aaba ni babaana babili nga nibo umusooleli weewe Dishoni, 
n'umukhaana weewe Oholibama. 
26Basooleli ba Dishoni baaba nibo Hemudani, Eshibani, Isurani, ni Kerani. 

27Basooleli ba Ezeri baaba nibo, Biluhani, Zavaani, ni Akani. 

28Dishani aaba ni basooleli babili, nga nibo Uzi ni Arani. 

29Bano nibo baaba baawuli khukhwaama mu shikuuka Hori: Lotani, Shobali, 
Zibewoni, Ana, 
30Dishoni, Ezeri, ni Dishani. Bano boosi nibo baawuli be mu shikuuka sha Hori, 
khuutsiila khu bukuuka bwaabwe bukyeekhe mu shibala sha Seyiri. 

Baawuli ba Edomu 
(1 Bye Kimiboolo 1.43-54) 

31Babeelakho bano nibo bayiinga babaawula mu Edomu, nga ishiili khuubawo 
umuyiinga yeesi uwula mu Isiraeli ta. 
32Bela umusooleli wa Beyori ekyela umuyiinga wa Edomu. Lisiina lye shiriimba 
sheewe abe bari Dinihaba. 
33Bela n'amala khuufwa, Yobabu umusooleli wa Zera, khukhwaama i Bozira, 
waamwiilila mu bikyele byeewe nga umuyiinga. 
34Yobabu naye n'amala khuufwa, Hushamu khukhwaama mu shibala she ba 
Temani, waamwiilila mu bikyele byeewe nga umuyiinga. 
35Hushamu n'amala khuufwa, Hadadi umusooleli wa Bedadi, uwawula ba 
Midiyani mu busoolo mu shibala sha Mowabu, waamwiilila mu bikyele nga 
umuyiinga. Lisiina lye shiriimba sheewe abe bari Avisi. 
36Naye Hadadi n'amala khuufwa, Samula khukhwaama i Masireka, waamwiilila 
mu bikyele nga umuyiinga. 
37Samula naye nga waafwiile, Shawulu khukhwaama i Rehobosi, shishaba khu 
ndulo khwe luluutsi Efurati, waamwiilila mu bikyele byeewe nga umuyiinga. 
38Shawulu naye n'amala khuufwa, Baali-Hanani, umusooleli wa Akubori, 
waamwiilila mu bikyele nga umuyiinga. 
39Naye Baali-Hanani umusooleli wa Akubori nga waamalile khuufwa, Hadari 
waamwiilila mu bikyele byeewe nga umuyiinga. Lisiina lye shiriimba sheewe 
abe bari Pawu, n'umukhasi weewe abe baamulaanga bari Mehetabeli, 
umukhaana wa Maturedi, umwitsukhulu wa Mezahabu. 
40Ari kakeelakho kano niko kamasiina ke baawuli be mu bikuuka bya Esawu, 
khuusiintsiila khu tsiingo tsaabwe, ni bukuuka bwaabwe bukyeekhe, ni biifwo 
byeesi baamenyatsakamwo nibyo bino: Timuna, Aluva, Yesesi, 
41Oholibama, Ela, Pinoni, 

42Kenazi, Temani, Mibuzari, 

43Magudiyeli, ni Iramu. Bano nibo baawuli ba Edomu (nga niye Esawu, uwasaala 
ba Edomu), khusiintsiila khu bifwo byaabwe mweesi baamenyatsakamwo mu 
shibala isho. 

Khuurakikha 37 

Kamarooro ka Yusufu 

1Yakobo waamenyatsaka mu shibala sha Kanaani mweesi paapa weewe Isaaka 
aamenyatsaka. 
2Luno nilwo luukano lwe be muungo mwa Yakobo. Umusooleli weewe Yusufu 
n'aba nga oolesa kimiiko likhumi na musaafu kye buukhulu, waaba nga ayisa 
kamasheese atweela ni babandaaye be ba maayi beewe babaandi, basooleli ba 
Bila ni ba Zilupa. Aryo waareerera paapa weewe kamakhuuwa kamabi 
kakawaamba khu byeesi babaandaaye baaba nga bali khuukhola. 
3Yakobo abe akana naabi Yusufu khuufuurakho basooleli beewe babaaramile, 
lwekhuuba niye aasaalikha mu miiko kya Yakobo kye busaakhulu. Aryo kila 
amukholela itwaati indeeyi buulayi, nga ilikho kamakhono kaakhwo. 
4Baryo babandaaye ni baabona bari paapa waabwe aaba amukana naabi 
khuufuurakho nibo, baamubiyila luukali naabi, nga mbaawo ni lomo indayi isi 
bamukanikhakho ta. 
5Mu shilo shitweela, Yusufu waafuna kamarooro, ne naatsya khuukaboolelakho 
babaandaaye, beeloosela bwilooseli khuumubiiyilila ilala. 
6Waabalomela ari, “Nimurekeerese kamarooro kano keesi ise naroorire. 

7Khwabeele mu mukuunda nga khulikho khubowaka kimirwe kye ŋaano. 
Kumurwe kwase kwe ŋaano kweemikha khu ngaaki buulayi bubweene. 
Lwanyuma kikyeenywe kyoosi kyeetsa kyeemikha khukwibotokhelela, 
kyaafukhamila aasi mu bikyele byakwo!” 
8Isho shaakila babandaaye baamureeba bari, “Ari umanyisa uri iwe utsya khuba 
umuwuli weefwe? Namwe uli khuutsya khuba ni bunyala khwiifwe?” Musaambo 
iyo, baamubiiyila luukali lweene, lwe kamarooro keewe, ni neebyo byeesi 
aababoolela. 
9Lwanyuma ndi Yusufu waaroora kamarooro kakaandi, waatsya waakaboolela 
babandaaye. Waabalomela ari, “Nimurekeerese kamarooro kakaandi ndi keesi 
ise naroorire. Khu luno, inyaanga, kumweesi, atweela ni tsinieniesi likhumi na 
ndweela byeetsile byaafukhamila aasi mu bikyele byase.” 
10Lwanyuma lwe khuuboolelakho babandaaye, waatsya waakaboolelakho 
paapa weewe. Isho shaakila paapa weewe waamurafuyila nga amuloma ari, 
“Marooro shiina kano keesi waroorire? Umanyisa uri iseese, ni maayi woowo, 
atweela ni babandaayo boosi, khutsya khwiitsa khufukhamile aasi mu bikyele 
byoowo?” 
11Musaambo iyo babandaaye beeloosela bwilooseli khuubiyilila ilala Yusufu, ne 
paapa weewe waarama nga abyambaasakho naabi mu buulamu bweewe. 

Yusufu bamukulisa 

12Lwanyuma lwa bino byoosi, babandaaye ba Yusufu baatsya khukhwaayisa 
bibyaayo bya paapa waabwe aambi ni Shekemu. 

13Kila Isiraeli akanikha isi Yusufu ari, “Babandaayo baatsiile khukhwaayisa 
bibyaayo aambi ni Shekemu. Ari yiitsa ikhurume isi bali.” Yusufu naye 
weelamwo ari, “Indi mwirekefu khuutsya.” 
14Paapawe waamulomela ari, “N'utsye ubone noola babandaayo bali buulayi, 
atweela ni bibyaayo, lwanyuma ukobole umboolele.” Aryo waarumana Yusufu 
khuutsya i Shekemu, nga amila muungo mwaabwe mumwaba mwitila lye 
Heburoni. Yusufu n'ola i Shekemu, 
15yabawo umusaani ukuundi uwamunyoola nga ali khuutiimatiimila iyo 
mwirome, kila amureeba ari, “Iwe uli khuuweentsa shiina?” 
16Naye waamwiilamwo ari, “Indi khuweentsa babandaayase. 
Naakhwikoontseleele, n'umboolele eena isi bali khukhwaayisila bibyaayo.” 
17Kila umusaani uyo amulomela ari, “Baakha khuuba nga baarurirewo ano 
baatsiile. Lwekhuuba nabawuliile nga baloma bari, ‘Khakhutsye i Dosani.’ ” Aryo 
Yusufu waaloonda khu bandaaye, waabanyoolela i Dosani. 
18Ne ni baamubona nga ashiilikho aleeyikho eetsa isi bali, beekuta nga baloma 
bari bamwiire. 
19Kila baloma bari, “Bona namarooro uyo, ali khukhwiitsa. 

20Ari lekha khumwiire, lwanyuma khutuume kumulaambo kweewe mu litweela 
khu malowo kano. Isho nga shaaweele, khutsye khuboolele paapa khuri isolo iye 
mwirome yaamuliile. Lwanyuma kane khubone isaambo isi kamarooro keewe 
kanaraambila.” 
21Ne Rewubeni n'ashiwulila aryo, waakhakakho khuumuwonesa, waabalomela 
ari, “Khukhamwiira ta! 
22Lwashiina khutsukha kamafuki khuryo? Khakhumutuume busa mwilowo lino, 
ne khukhamwiira ta.” Rewubeni aaloma shino nga akana busa ari amuwonese 
khukhwaama isi bali, lwanyuma amwiiseyo isi paapawe. 
23Aryo Yusufu n'aboolayo busa ari, baamukulukhila, baatyenuulaka shikwaaro 
sheewe, shishibonekha buulayi sheesi aaba nga wakwaarire. 
24Lwanyuma baamuyila, baamutuuma mwilowo tsana. Lilowo lino lyaba 
lilyoomu busa nga mbaamo kameetsi ta. 
25Nga baamalile baryo, baatsya beekhala aasi khuulya biilyo. Ne ni beenyusa 
tsimoni tsaabwe, baabona kumukhweende kwe babaandu ba Ishimaeli, 
babaakholatsaka bye khuukulaana, nga balikho beetsa khukhwaama i Gileyadi. 
Tsiŋamila tsaabwe tsaba tsekokomeele bibiindu byeesi batubaasa mu bilyo, ni 
bibiindi bibiwunya buulayi, nga bali khuutsya kwe Misiri. 
26Kila Yuda areera shishambaaso isi babandaaye waabalomela ari, “Mafuurisa 
shiina keesi khunafuna nga khwaakhoonyile waandaayeefwe, lwanyuma 
khutsisatsise khuufwa khweewe? 

27Lekha khumukulise isi ba Ishimaeli bano, isho shikuyeete khulekhe 
khumwiira ta. Ilala ali waandaayeefwe umweene, uwe mu mubili ni mu mafuki 
keefwe.” Baryo babandaaye baafukiilisana ni naye. 
28Lwanyuma nga baasubusi ba Midiyani boolile isi bali, baatsya baakhweesa 
Yusufu khukhwaama mwilowo tsana, baamukulisamwo bisiintsa bye feetsa 
kamakhumi kabili isi ba Ishimaeli, nabo baamuyila i Misiri. 
29Lwanyumakho Rewubeni n'akobolayo khwilowo, waanyoola nga Yusufu 
s'alimwo ta, wetyenuulakakho bikwaaro byeewe. 
30Waamawo waatsya isi babandaaye, waabaloma ari, “Nga umwaana mwilowo 
s'alimo ta! Ari inakhola ndyeena?” 
31Nga bili biryo, baakhoonya imbusi ndweela, baasenyaka shikwaaro sha Yusufu 
mu malasile. 
32Lwanyuma bashisuta, baashiyila isi paapa waabwe, baamulomela bari, 
“Khwanyoolile shikwaaro shino mwirome iyo. Shilole buulayi khubone, manya 
shinyala khuuba sh'omusooleli woowo Yusufu namwe ta.” 
33Paapa waabwe waashibonela ilala nga nisho, kila aloma ari, “Shino nisho 
shikwaaro sh'omusooleli wase shisheene! Yakhiile khuuba nga isolo iye 
mwirome yaamuliile. Shino shikakasa shiri Yusufu ari ali mu bipatu busa!” 
34Lwe shisheene isho, Yakobo wetyenuulakakho bikwaaro byeewe, lwanyuma 
waakwaara isawu ya makoongwe, waasola umusooleli weewe khuumala 
bifukhu biikali busa. 
35Babaana beewe boosi besiinde ni be khaana, beetsa bari bamukumise, ne niye 
wekaana, nga aloma ari, “Mu mutaambo kumukali nase samweene indiikha i 
makoombe isi umwaana wase ali.” Musaambo iyo, waaba alila lw'omusooleli 
weewe. 
36Bibya biryo, mu Misiri ba Midiyani baakulisa Yusufu wa Potifari, uwaba 
mutweela khu bakhulu be mu lubili lwa Faraawo, nga niye ukhulila baaliindi. 

Khuurakikha 38 

Yuda ni Tamari 

1Yaba khu mbuka iyo, Yuda waarura mu bandaaye, waatsya khuumenya 
n'umusaani uwe Adulamu, abe isi balaanga bari Hira. 
2Nga ali ibweene iyo, Yuda waakaananayo n'umukhasi umu Kanaani, abe isi 
balaanga bari Shuwa. Yuda waamuyila, waakona ni naye, 
3waaba shisoombo, lwanyuma wasaala umwaana umusiinde waamutwiikha 
lisiina ari Eri. 
4Lwanyumakho ndi waaba shisoombo shishiindi, waasaalayo umwaana 
ukuundi umusiinde, waamutwiikha lisiina ari Onani. 



88 

 

 
Ibayibuli Ingwalaafu 

© 2016 Bible Society of Uganda. 
  

 

 

5Indi luundi waasaalayo umwaana umusiinde ukuundi, waamutwiikha lisiina 
ari Shela. Shiifwo mweesi aasaalilamwo umwaana yuno shaba bari Kezibu. 
6Nga umusooleli weewe Eri waamalile khuutsowa, Yuda waamukhweela 
umukhasi, ni lisiina lyeewe abe bari Tamari. 
7Ne shonyene ndi umusooleli wa Yuda Eri yuno, waaba umwoonaki luukali mu 
moni ts'Omukasya, shaakila Umukasya waamukhoonya. 
8Lwanyuma lweebyo, Yuda waalomela Onani, waandaaye wa Eri ari, “N'utsye 
ukone n'umukhasi wa waandaayo uyo, unyale khukhwoolelesa buufunisi 
bw'omuseetsa isi umukhasi wa waandaayo uwafwa, nio manya umufunileyo 
lisaaye.” 
9Ne shonyene ndi Onani n'ashimanya ari babaana abo sibatsya khuba babeewe 
ta, abe buli lweesi akonelakho n'umukhasi uyo, arusayo waatsukha ibulafu aasi, 
ari nio alekhe khumufunisa shisoombo khuusaalila waandaaye babaana ta. 
10Isho sheesi aakhola shalekha khusangaasa Wele ta. Aryo naye Wele 
waamukhoonya. 
11Lwanyuma Yuda waalomela umukhaana weewe umumasaala tsana ari, 
“Niwiileyo umenye nga namulekhwa muungo mwa paapa woowo, 
khukhwoolesa umusooleli wase Shela n'alitsowa akhuyile.” Ne shino aashiloma 
aryo, lwekhuuba aarya nga ambaasa ari Shela naye anyala khuufwa nga 
babandaaye ni baafwa. Aryo Tamari weelayo waatsya waamenya muungo mwa 
paapa weewe. 
12Lwanyuma lwe khuubirawo imbuka indeeyikho, umukyelama wa Yuda, 
uwaba umukhaana wa Shuwa, waafwa. Yuda n'amala khuuwolakho 
kumutaambo, niye atweela n'umusaale weewe Hira, uwe Adulamu, baatsya i 
Timuna, isi baraambi beewe baabekatsakila kamasheese keewe bubwooya. 
13Yabawo umuundu uwatsya waaboolela Tamari ari, “Paapawo umukhwe ali 
khuutsya i Timuna khuubeka bubwooya khu masheese keewe.” 
14Tamari wenyukhilamwo khaangu, waashuusa bikwaaro byeewe bye 
bwanamulekhwa, webiimbilila shitambaala sheewe imurwe, nga s'akana 
amanyikhane ta. Lwanyuma wenyukha waatsya wekhala isi benjilila khuutsya i 
Enayimu, nga nilwo luguudo luluutsya i Timuna. Lwekhuuba aaba waamanya 
buulayi ari Shela abe waatsowa, ne nga baaba bashiili khumumuwa 
khukhwaalikhayo ta. 
15Yuda n'alola ari waamubona, kila amwambaasilisa khuuba malaaya, 
lwekhuuba aaba nga webiimbilile abumoni. 
16Kila amutsyayo abuundulo we luguudo, waamuloma ari, “Yiitsa khubone, 
ingana khuukonakho ni nawe.” Shino aashikhola lwekhuuba s'amumanya ari 
niye umukhaana weewe umukhwe ta. Tamari naye waamwiilamo ari, “Ne shiina 
sheesi utsya khuumba nio ukone ni nase?” 

17Yuda waamwiilamo ari, “Kane ikhwakaanise khaameeme khe mbusi 
khukhwaama mu byaayo byase.” Ne Tamari waamureeba luundi ari, “Khabonelo 
shiina kheesi kane undekhele ise ari, khukhwoolesa n'ukane ukintsakaanise?” 
18Yuda naye waamureeba ari, “Khabonelo shiina kheesi ukana ikhuwe?” Tamari 
waamwiilamwo ari, “Intsiyi yoowo ilikho lisiina lyoowo ni kumunyololo kwayo, 
atweela ni miimbo yoowo iyo isi witiila.” Yuda waabimuwaambisa, waatsya 
waakona ni naye, waamufunisa shisoombo. 
19Nga byaweele biryo, Tamari weelayo ingo, werusakho shitambaala, wakwaara 
luundi bikwaaro byeewe bye bwanamulekhwa. 
20Yuda waaloomba umusaale weewe Hira khuuyila khaameeme khe mbusi, ari 
nio umukhasi amukobosele bibiindu byeesi aamulekhela. Ne shonyene ndi, Hira 
waalekha khunyoolawo umukhasi mweene ta. 
21Kila areeba basaani babaaba nga bamenya ibweene iyo ari, “Malaaya uwabeele 
wekhaale khu ndulo khwe luguudo i Enayimu ano ali waheena?” Nabo 
baamwiilamwo bari, “Ifwe khwaakhubonakho malaaya yeesi ano ta?” 
22Aryo Hira waakobolayo isi Yuda, kila amulomela ari, “Umukhasi mweene ise 
simunyoolileyo ta. Ate ni shishiindi, basaani babaamenya ibweene iyo 
baambooleele bari, sibabonatsakakho malaaya yeesi mu shifwo isho ta.” 
23Lwanyuma kila Yuda aloma ari, “Khakhumulekhe abe ni bibiindu ibyo. Lwe 
shishiindu nga isho, babaandu banyala baakhutsakhilila naabi. Ise abe 
ikhakilekho khuumuwaanda nga imwakaanisa khaameeme, ne bona iwe 
s'umunyoolileyo ta.” 
24Uri abirawo kimyeesi nga kitaru, aabawo umuundu uweetsa waaboolela Yuda 
ari, “Umukhaana woowo umumasaala Tamari abeele akhola bwamalaaya, 
shaamwaamilamwo ari waahesa.” Kila Yuda alakila ari, “Ni mumuyile ibulafu we 
shiriimba, mutsye mumwooshe kumulilo.” 
25Baryo ni baaba nga bali khuurusa Tamari ibulafu, khuutsya khumwiira, 
waarumanisa buurume isi paapawe umumasaala nga aloma ari, “Shisoombo she 
ndi nasho shili sh'omuundu umweene we biindu bino. Ni mubiloleelese buulayi, 
intsiyi yino, ni kumunyololo kwakhwo kweene, atweela ni miimbo iye 
khukhwitiila bino, mumanye oba bili bya naanu.” 
26Yuda waabyofwaasa buulayi, wenyoola nga bili bibyeewe, kila aloma ari, 
“Umukhasi yuno ali umukwalaafu khukhuufuurakho ni nase. Ise naakhaasikhile 
khukhwoolelesa ikifunisi yase, lwekhuuba sinamuwa umusooleli wase Shela 
khuuba umuseetsa weewe ta.” Yuda s'elayo luundi khuukonakho ni Tamari ta. 
27Imbuka yeewe ni yoola iye khuusaala, waanyoolikhana nga waahesa 
bukhwaana. 
28Aryo n'aaba nga alikho atsya khuusaala, mutweela khu bukhwaana ubwo 
waanyoowa khuurusa kumukhono kweewe ibulafu, kila umukaangi uwaba nga 



90 

 

 
Ibayibuli Ingwalaafu 

© 2016 Bible Society of Uganda. 
  

 

 

alikho amusaalisa, waabowa khaakoye khaabesemu khu mukhono ukwo, nga 
aloma ari, “Oyu niye unyoowile khuurura.” 
29Ne shonyene ndi umwaana uyo n'akhweesa kumukhono waakwiisayo mukari, 
uwasheewe waanyoowa khuurura. Kila umukhasi umusaalisa waaloma ari, “Eyi 
niyo isaambo isi wiiminilisamwo khuurura!” Kila umwaana uyo baamulaanga 
bari Perezi. 
30Nio lwanyumakho ukuundi uwabakho ni khaakoye khaabesemu khu 
mukhono naye waarura. Oyuno baamutwiikha lisiina bari Zera. 

Khuurakikha 39 

Yusufu n'umukyelama wa Potifari 

1Ari ba Ishimaeli nga baamalile khukhwoolesa Yusufu mu Misiri, baamukulisa 
wa Potifari, umusaani umu Misiri, uwaba mutweela khu bakhulu ba Faraawo, 
nga niye uraangilila baaliindi be mu lubili. 
2 Umukasya waayeeta naabi Yusufu, musaambo iyo, waaba nga akhola buulayi 
mu buli shiindu shoosi sheesi aakholatsaka. Aryo waamenyatsaka muungo 
mw'omukoosi weewe umu Misiri uyo. 
3Potifari wemenielesa, waashifumbula nga ilala Umukasya aaba ali ni Yusufu, 
naluundi waashibona nga Umukasya aamuyeetatsaka naabi mu buli shiindu 
shoosi sheesi aakholatsaka. 
4Musaambo iyo Yusufu wekhoyesa naabi Potifari, waamwikyelisa umuloleleli 
weewe uwa buraawa. Isho shaakila waamwikyelisa umukhulu we muungo 
mweewe mwoosi, waamuwaambisa buli shiindu shoosi sheesi aaba nasho. 
5Khukhwaamila abweene awo, nga baaweele Yusufu buukhulu ubwo, Umukasya 
waarakikha khuuwa muungo mwa Potifari tsikhabi tsingali khulwa Yusufu. 
Tsikhabi ts'Omukasya itso tsaaba khu biindu bya Potifari byoosi, bibyaba mu 
ntsu mukari ni mu mikuunda kyeewe. 
6Musaambo iyo, Potifari waalekhuulila Yusufu buunyala bwoosi bwe 
khuulolelela buli shiindu. Aryo waalekha khubakho ni sheesi eyembelela shoosi 
ta, khuurusakho khuukhalawo bilyo shiina byeesi aba alya. Yusufu aaba 
umusaani umushishifu buulayi, luundi aaba abonekha buulayi naabi. 
7Lwanyuma nga imbuka yaabirirewo, umukyelama wa Potifari waarakikha 
khukhwikoomba naabi Yusufu, nga akana ari atsye akone ni naye. 
8Ne Yusufu niye wekaana nga amulomela ari, “Umukoosi wase waayikhola ise 
khuuba umuloleleli we bibiindu byeewe byoosi mu ntsu yeewe. Buli shiindu 
shoosi sheesi ali nasho shili mu makhono kaase. 
9Ise ndi ni buunyala mu ntsu muno bubulekhaana ni bubweewe. Naluundi niye 
mbaawo shishiindu shoosi sheesi akhamaambisa ise ta, khuurusakho iwe 

wenyene, lwekhuuba iwe uli umukyelama weewe. Nashiryo, ise inyala ndyeena 
khuukhola shiibi shishifwaana shiryo mu moni tsa Wele?” 
10Ne abe yakhaba nga umukhasi uyo aamuŋuunyilisa aryo buli shifukhu, nga 
akana ari atsye akone ni naye, Yusufu ekaanila ilala. 
11Ne yabawo shifukhu shitweela, Yusufu wenjila mu ntsu khuukhola kimilimo 
kyeewe, nga mbaamwo na mutweela khu baraambi babaandi ta. 
12Kila umukhasi amuloondakho, waamukumila ingubo yeewe, nga amulomela 
ari, “Yiitsa khukone.” Ne Yusufu weyabulamwo ingubo, waatitukha waarura 
ibulafu, waamulekha ni nayo mukhono. 
13Ne umukhasi n'ashibona ari Yusufu waatitukhile waarurire ibulafu, 
waamulekhile ni ngubo yeewe, 
14waarakikha khuukhupa liyoombo, nga alaanga baraambi basheewe, 
waabalomela ari, “Bonakho! Umusaani umu Heburaniya isi umuseetsa wase 
aareera ali khuukhureerera bye kamaŋaanyu! Abe etsile mu shiseenge shase 
bari akana khuukona ni nase, ne ise naakhupa liyoombo liikali lilyeene. 
15Naye nga n'abone aryo, waatitukha waarura ibulafu, waandekha ni ngubo 
yeewe.” 
16Aryo waabiikha ingubo iyo khukhwoolesa umukoosi wa Yusufu n'akobola 
ingo. 
17Lwanyuma umukhasi waamuboolela byoosi nga ni byaba, nga aloma ari, 
“Umusaani umu Heburaniya isi waareera uyo abe etsile mu shiseenge shase 
khukhufwakhila ise. 
18Ne ni khupile liyoombo luukali lulweene, atitukhile waarura ibulafu, 
waandekha ni ngubo yeewe yino.” 
19Aryo Potifari n'awulila biilomo by'omukyelama weewe bino, lirima 
lyaamuniina! 
20Kila atsya wawaamba Yusufu, baamubowa mu mapuusu, mweesi 
baabowatsakila baabowe b'omuyiinga babaandi, naye waamenya mu bweene 
umwo. 
21Ne Umukasya waabatsaka ni Yusufu ibweene iyo nayo, waamwokyesanisa bye 
shiisa sheewe shiikali, shaakila wekhoyesatsaka naabi umuliindi we 
kamapuusu. 
22Shikila umuliindi uwe kamapuusu yuno awa Yusufu buunyala bwe 
khuulolelela baabowe babaaramile boosi, ni khuulolelela buli shiindu shoosi 
shishakholekhatsaka mwipuusu ilyo. 
23Umuliindi yuno s'elolelesatsaka khu shiindu shoosi sheesi Yusufu aaba nga 
akhola mwipuusu ta, lwekhuuba Umukasya aaba ali ni Yusufu, na buli shiindu 
shoosi abe sheesi akhola, shamutsiilatsakila buulayi. 

Khuurakikha 40 

Yusufu asontsoola kamarooro ke baabowe basheewe 

1Lwanyuma lwe khuubirawo imbuka ifwiiti iri, umusaani ukabulila umuyiinga 
wa Misiri bye khuunywa byeewe, n'umuteekhi weewe umukhulu, baakhalasa 
umuyiinga. 
2Faraawo wakhalalila naabi baakhulu bano boombi, 

3kila babawaamba baabara mu mapuusu, kakaaba mu lwaanyi lw'omukhulu we 
baaliindi, nga nimwo mweesi baabowela Yusufu naye. 
4Umukhulu we baaliindi yuno waarawo Yusufu khuuba nga niye ubaloolelela. 
Baryo baaba nga bamenya imbuka indeeyikho mu mapuusu umwo. 
5Yabawo shiilo shitweela basaani bano boombi, uwakabulatsaka umuyiinga bye 
khuunywa n'umuteekhi, buli mutweela waaroora kamarooro, ne nga buli 
kamarooro kali ni sheesi kamanyisa. 
6Antsye nga bwaasheele, Yusufu weetsa khuubabona nga ni bali, ne 
waabanyoola nga kumutaambo kwaabawaambile naabi. 
7Shikila areeba baakhulu ba Faraawo bano ari, “Mwaabeele shiina shaleelo kila 
kumutaambo kwabetsuulekho kuri?” 
8Nabo baamwiilamwo bari, “Ifwe feembi buli mutweela afunile kamarooro mu 
shilo, ne sikhulikho n'umuundu unyala waakakhuruumbulila ta.” Kila Yusufu 
abeelamwo ari, “Wele niye unyalisa babaandu khusontsoola kamarooro. Ari 
inywe ni mumboolele kamarooro keenywe khubone.” 
9Uyo uwakabulatsakila umuyiinga bye khuunywa byeewe niye uwanyoowa, 
waaboolela Yusufu ari, “Ise mu marooro kaase, naboone kuusaala kumusabibu 
iburaangisi wase. 
10Ne khu kuusaala khweene khwabeelekho tsisakya tsitaru, tsaamelakho 
kamasaafu, tsaamulisa, lwanyuma khweetsakho kimisabibu kimirobe. 
11Ise nabeele nga nawaambile shikopo sha Faraawo mu mukhono kwase, kila 
imbuta kimisabibu kimirobe ikyo, naakikhamulila mu shikopo isho. Lwanyuma 
naashimuyilila, naashimuwaambisa.” 
12Lwanyuma kila Yusufu aloma ari, “Sheesi kamarooro koowo kamanyisa, nisho 
shino: Tsisakya tsitaru nibyo biifukhu bitaru. 
13Nashiryo mu bifukhu bitaru, Faraawo atsya khukhurusakho iwe shitaambiso 
shoowo, akhulekhuule khukhwaama mu mapuusu muno. Kane akhwiiseyo mu 
shifwo shoowo nga umukabulila bye khuunywa byeewe. 
14Ne nga woolileyo, nase ushebulilatsaka nga byaakhutsiliile buulayi. 
Ikhuloomba ndi uboolele umuyiinga bibimaambakho, manya naye waanjeeta 
khuurura mu mapuusu muno. 

15Lwekhuuba ise baantsiba busa, baantsamisa mu shibala she ba Heburaniya, ni 
naari bona indi ano mu mapuusu, nga mbaawo shishiindu shiibi shoosi sheesi 
nakhola shishikila naaba muno ta.” 
16Aryo umuteekhi umukhulu naye n'abona ari kamakhulu ke kamarooro kooyo 
kali kamalayi, kila naye alomela Yusufu ari, “Nase nafunile kamarooro. Ne mu 
kaase, ise nabeele nga netyuukhile bibiipo bibiilimo kimikaati bitaru khu murwe 
kwase. 
17Ne mu shiipo shishabeele khu ngaaki khwe byasheewe, mwabeelemwo 
kimikaati kya Faraawo kya buli saambo. Ne shonyene ndi binywiinywi byeetsa 
byaarakikha khuukiliila khu murwe kwase.” 
18Yusufu waamuloma ari, “Sheesi kamarooro koowo kamanyisa nisho shino: 
Bibiipo bitaru nibyo biifukhu bitaru. 
19Nashiryo mu bifukhu bitaru, Faraawo atsya khukhuremakho kumurwe 
kwoowo, asuunge kumulaambo kwoowo khu kuusaala. Lwanyuma binywiinywi 
bye mu ngaaki kane biitse bilye kumubili kwoowo.” 
20Nga ni byaba, khu shifukhu shishikhola khataru, shishaba nisho she 
khuushebulililakho kamasaalikha ka Faraawo, aryo waakabulila baakhulu 
beewe boosi kamayiiya. Lwanyuma waarumanisa baareera mu moni tsaabwe 
basaani tsana baabili, uwamukabulilatsaka bye khuunywa n'umuteekhi weewe 
umukhulu. 
21Uyo uwamukabulilatsaka bye khuunywa, Faraawo waamukobosa khu 
buraambi bweewe ubwo, weloosela khukhwakaanisatsaka Faraawo. 
22Ne uyo uwabatsaka umuteekhi weewe umukhulu, waamukhalila kwe 
khuufwa, baamusuunga khu kuusaala, ni bibyeene byaaba nga Yusufu 
n'ababoolela. 
23Ne shonyene ndi, umusaani uwakabulilatsaka Faraawo bye khuunywa nga 
n'olayo, weebilila Yusufu, waalekha khushebulila byeesi aamulomba ta. 

Khuurakikha 41 

Yusufu asontsoola kamarooro ka Faraawo 

1Lwanyuma lwe kimiiko kibili nga kyaabirirewo, Faraawo naye waaroora 
kamarooro, nga kaloma kari: Aaba nga weemikhile khu ndulo khwe luluutsi 
Nayilo. 
2Lwanyuma waabona tsikhaafu tsiinere buulayi musaafu, nga tsiniina 
khukhwaama mu meetsi ke luutsi Nayilo ulwo, tsaarakikha khukhwaayila mu 
makhalaamba ke khu ndulo khwe kameetsi. 
3Lwanyuma lweetso, tsikhaafu tsitsiindi musaafu, tsitsaba nga tsaateela, 
tsaaŋayila ilala, natso tsaaniina khukhwaama mu meetsi. Natso tseetsa 
tseemikha aambi ni tsikhaafu tsinere tsana khu ndulo khwe kameetsi. 

4Lwanyumakho, tsikhaafu tsitsateela, luundi tsitsaŋaha itso, tsaatuukhuunya 
tsikhaafu tsiinere itso tsaatsimalawo. Khaangukho Faraawo waasisimukha 
mwiilo. 
5Uri liilo limuwaamba luundi, waafuna kamarooro kakaandi. Indi mu kano, 
waabona biikala bye ŋaano musaafu, nga biimiliwu, nga byaaroba bibonekha 
buulayi naabi, nga byoosi byaatsowela khu lusakya lutweela. 
6Lubaluba, abonekhawo biikala bibiindi musaafu nabyo, nga byaaŋaha, 
bibonekha buubi naabi, bibyookhebwa ni mbewo imbile iye bwaamanyaanga. 
7Biikala bibyaŋaha bino, byaatsya byaamilaka biikala biimiliwu tsana musaafu 
ibyo, byaabimalawo. Kila ndi Faraawo waasisimukha, weenyoola nga nako kali 
kamarooro busa. 
8 Ne kumutikhinyi antsye ni bwasha, wewulila nga kumutaambo 
kwaamuwaambile naabi, shikila arumanisa baalakusi ni basaani be kamakyesi 
mu Misiri khukhwiitsa. Aryo waababoolela kamarooro keewe, ne yaalekha 
khuubawo na mutweela ukasontsoola ta. 
9Lwanyuma umusaani tsana uwakabulilatsaka umuyiinga bye khuunywa 
byeewe waashebulila, kila aloma ari, “Shaleelo naashebuliile abe sheesi naakhila 
khuukhola. 
10Lutweela nga iwe, O Faraawo, nga ni wakhukhalalila ifwe, ise atweela 
n'umuteekhi woowo umukhulu, iwe wakhura ifwe mu mapuusu mu lwaanyi 
lw'omuliindi umukhulu. 
11Ne ifwe feembi khwafuna kamarooro mu shilo sheene nisho shitweela. Ne 
kamarooro keefwe kaaba ni khuusoontsolebwa khukhukhafwaanana ta. 
12Khwakaboolela umusooleli umu Heburaniya, uwaba umubowe atweela ni 
nafwe, nga niye umwakaanisi w'omukhulu we baaliindi. Niye aanyalisa buulayi 
naabi khuukhusoontsoola ifwe sheesi kamarooro ka buli mutweela khuusifwe 
kaamanyisa. 
13Nga waakhusoontsolile aryo, bibiindu byakholikhila ilala nga n'akhuboolela 
ifwe, iwe waangobosa khu mulimo kwase kuno, ne umuteekhi umukhulu 
baamusuunga.” 
14Isho shaakila Faraawo waarumanisa ari bamureerere Yusufu. Baatsya 
baamurusayo khaangukho mu mapuusu. Naye aryo waamala khuubekakho 
litsuune lyeewe, waashuusa bikwaaro byeewe, weetsa weemikha i buraangisi 
wa Faraawo. 
15Kila Faraawo amuboolela ari, “Naroorire kamarooro, ne mbaawo n'umuundu 
na mutweela uwanyalile khuukasontsoola ta. Ne baambooleele khaale bari iwe 
unyala khusontsoola kamarooro buulayi busa.” 
16Yusufu naye waamwiilamo ari, “Iseese khu bwase sinyalisa ta, ne Wele niye 
ukane akhuwe khuusontsoola khweesi iwe ukana.” 

17Lwanyuma Faraawo waarakikha khuuboolela Yusufu kamarooro ari, “Mu 
marooro, ise nabeele nga neemikhile khu ndulo khwe luluutsi Nayilo. 
18Lwanyuma naabona tsikhaafu tsiinere buulayi musaafu nga tsaama aasi mu 
meetsi ke luluutsi ilwo, tsaarakikha khukhwaaya kamakhalaamba. 
19Indi luundi naabona tsikhaafu tsitsiindi musaafu, tsitsateela nga tsaaŋayila 
ilala, tseesi abe ikhaabonatsakakho mu Misiri muno ta, nga natso tsaama mu 
meetsi mweene. 
20Lwanyuma tsikhaafu tsana tsitsateela tsaaŋaha tsino, tsaatuukhuunya, 
tsaamalilawo ilala tsikhaafu tsiinere buulayi itso, tsitsanyoowa khuurura mu 
meetsi. 
21Ne abe yakhaba nga tsamala khuutsilya tsiryo, tsikhaafu tsitsateela itso, 
sitsabonekhakho nga tsitsiliilekho shishiindu shoosi ta. Lwekhuuba tsarama nga 
tsili tsindeele busa, nga ni tsaba makiboole. Lwanyuma lweesho, naasisimukha.” 
22“Indi lwanyuma naaroora kamarooro kakaandi. Khu muluundi kuno, nabona 
biikala musaafu bye ŋaano, nga biimiliwu, nga byaaroba bibonekha buulayi 
naabi, nga byoosi byaatsowela khu lusakya lutweela. 
23Lwanyuma lwabyo, naabona biikala bibiindi musaafu nga byaŋaha, bibonekha 
buubi naabi, bibyookhebwa ni mbewo imbile iye bwaamanyaanga. 
24Biikala bibyaŋaha bino byamilaka biikala biimiliwu ibyo byoosi. Kamarooro 
kano naakabooleele balakusi, ne mbaawo na mutweela uwanyalile 
khuukaasontsoolela ise ta.” 
25Lwanyuma Yusufu naye weelamwo isi Faraawo ari, “Kamarooro kano koombi 
kamanyisa shishiindu nisho shitweela. Wele ali khuukhubimbulila iwe sheesi 
atsya khukhola. 
26Tsikhaafu tsinere musaafu itso, tsimanyisa kimiiko musaafu, naluundi biikala 
musaafu bye ŋaano ibyo, nabyo bimanyisa kimiiko musaafu, ne khuurusakho 
ndi kamarooro ako koombi kamanyisa shishiindu shitweela. 
27Tsikhaafu musaafu tsitsateela, tsitsaŋaha tsitseetsa lwanyuma itso, ni biikala 
bye ŋaano musaafu bibyaŋaha, byookhebwa ni mbewo imbile iye 
bwaamanyaanga ibyo, byoosi bimanyisa kimiiko musaafu kye ntsala ingali. 
28Nga ni malile khaale khuukhuboolela, Wele ali khuukhwookesanisa iwe sheesi 
atsya khukhola. 
29Itsya khubawo kumusalo kwe biilyo mu shibala she Misiri shino shoosi 
khuumala kimiiko musaafu kimibuufu. 
30Ne lwanyuma lweekyo, ikheetseyo kimiiko kikiindi musaafu kye ntsala imbi 
naabi mu Misiri, shikile kimiiko musaafu kye kumusalo kifwaane nga 
kikikhaabawo. Shikhaabe shiryo lwekhuuba intsala ikhaalye, naluundi ikhaabe 
iye kamaani. 

31Intsala ikhaalye, ikhaabe imbi naabi, ilekhe khubawo n'umuundu na mutweela 
ulinyala khushebulilakho ari yabawo imbuka iye kumusalo mu shibala shino ta. 
32Ilomo iyakilile kamarooro kano kaakhubonekhela kimiluundi kibili, imanyisa 
iri, Wele waakhaliilewo ilala sheesi atsya khukhola, era shitsya khwoolelela mu 
khaangu naabi. 
33“Ari ise indeera shishambaaso ndi, uroboleyo umuundu uweetsula kamakhula 
ni khuumanya, umurewo khuuba nga niye ulolelela shiibala she Misiri shino 
shoosi. 
34Wiileyo uroboleyo baakhulu babaandi babaakane batsye mu shibala she Misiri 
shino shoosi, babuusakekho shitweela she kharaano khu biilyo byeesi bakyesile, 
mu miiko kino musaafu kye kumusalo. 
35Baryo nga baamalile khuubuusilisa biilyo bino byoosi mu miiko kye kumusalo 
kikiitsa ikyo, babireere, babire mu bunyala bwa Faraawo. Lwanyuma 
babibuunge mu birara mu biriimba, biliindibwe buulayi. 
36Biilyo bibuunge ibyo, bikhaayeete shibala shino she Misiri luukali naabi, nga 
kimiiko kye ntsala ikyo kyoolile. Musaambo iyo, babaandu sibaakhahele lwe 
ntsala ta.” 

Yusufu bamuloonda khuuba Gafana wa Misiri 

37Faraawo atweela ni babaakaanisi beewe boosi baabona nga kamakhula keesi 
Yusufu aareera kamalayi. 
38Kila Faraawo abareeba ari, “Iliyo umuundu ukuundi ufuurakho yuno buulayi 
isi kane khunyoole, uwetsulamwo umwoyo wa Wele?” 
39Shikila ashuukhila Yusufu waamulomela ari, “Khukhwaama nga Wele 
umweene n'akhubiimbuliile iwe bino byoosi, shili sha lubuula busa shiri, 
mbaawo umuundu ukuundi uuli ni kamakhula ni khuumanya nga iwe ta. 
40Nashiryo ari indi khuukhuurobola iwe khuuba niye ulolelela bye buwuli 
byoosi bye mu lubili lwase. Ni babaandu baase boosi kane bawulilatsake 
biilakilo byoowo. Mu bunyala, iwe kane ubatsake umuundu ukhola khabili 
khukhwiila khuusiise.” 

Yusufu nga niye uwula Misiri 

41Lwanyuma Faraawo waalomela Yusufu ari, “Bona ari indi khuukhurobora iwe 
khuuba umuwuli we shibala sha Misiri.” 
42Aryo Faraawo wefuula intsiyi yeewe iye buyiinga, waakikwaarisa khu lwaala 
lwa Yusufu. Lwanyuma waamukwaarisa biikwaaro bibimulikhamulikha busa, 
waamukwaarisa ni kumunyololo kwe zaabu mu milo mweewe. 
43Naluundi waamuwa likaari lyeewe lilikhola khabili khuukyeendatsakilamwo. 
Aryo buli aandu oosi isi atsyatsaka, baakhulu babaatsyatsaka iburaangisi 
weewe, baalomatsakila babaandu bari, “Lekha umukhulu abire! Lekha 

umukhulu abire!” Musaambo iyo, Yusufu waaroborebwa khuuba umuwuli wa 
Misiri yoosi. 
44Indi luundi Faraawo waalomela Yusufu ari, “Iseese niye umuyiinga, ne 
mbaawo umuundu yeesi ukane enyuse kumukhono kweewe, namwe shikyele 
sheewe mu Misiri muno, nga iwe waakhumufukiilisa taawe.” 
45Aryo Faraawo waatwiikha Yusufu lisiina ari Zafenasi Paneya, lwanyuma 
waamuwa Asenasi, umukhaana wa Potifera, umusaayi we Oni, khuuba 
umukyelama weewe. Aryo Yusufu waatsya nga akyeenda mu shibala she Misiri 
shoosi. 
46Yusufu aaba nga oolesa kimiiko kamakhumi kataru kye buukhulu khu mbuka 
isi aarakikhila bubwakaanisi bweewe isi umuyiinga wa Misiri. Yusufu waaba nga 
arura mu lubili lw'omuyiinga, waatsya nga akyeenda khuumalatana shiibala she 
Misiri shoosi. 
47Mu miiko musaafu kye kumusalo ikyo, yabawo biilyo biikali naabi buli aandu 
oosi. 
48Aryo Yusufu waatsya nga abuusanisa biilyo bye kumusalo ibyo, waabibuunga 
mu biriimba. Mu buli shiriimba, waaba nga abuungamwo biilyo bibyalimibwa 
mu nimilo tsitsiili aambi ni nasho. 
49Yusufu aabuunga biilyo biikali naabi, byafwaana busa nga kumuyekhe kukuuli 
khu ndulo khwe nyaantsa. Lwekhuuba imbuka yoola, baakhasikha 
khuubipimaka, ni khuumanya buukali bwabyo. 
50Ne nga kimiiko kye ntsala kishiili khukhwoola ta, Yusufu aasaala ni Asenasi, 
umukhaana wa Potifera, babaana besiinde babili. 
51Yusufu waatwiikha umukiiboole ari Manase, lwekhuuba aaloma ari, “Wele 
waanjeetile ise khukhwiibilila biwaangafu byeesi nabamwo atweela ni be 
muungo mwa paapa wase boosi.” 
52Waatwiikha umwaana weewe uwe khaabili lisiina ari Efurayimu, lwekhuuba 
aaloma ari, “Wele wambaalayisiile mu shibala shishaba she kumutaambo 
kwase.” 
53Lwanyuma lwa bino byoosi, kimiiko tsana musaafu kye kumusalo kyaawakho. 

54Kiryo kimiiko musaafu kye ntsala kyaarakikha, nga Yusufu n'aloma. Intsala 
yaalya buli aandu oosi mu shibala, ne mu Misiri yabayo biilyo biikali naabi mu 
birara byaabwe. 
55Lwanyuma intsala ni yarakikha khuulya ba Misiri nabo, baarakikha khuulilila 
umuyiinga nga bakana biilyo. Kila Faraawo abalakila ari, “Ni mutsye isi Yusufu, 
ne muli ni khuukhola shoosi sheesi abalakila khuukhola.” 
56Intsala ni yaba nga yeebinile buli aandu oosi mu shibala isho, Yusufu 
wekulakawo birara, waarakikha khuukulisaka biilyo isi ba Misiri. Lwekhuuba 
intsala yaba ngali naabi oosi. 

57Isho shaakila babaandu baamaka buli aandu oosi mu manaambo kakaandi 
khukhwiitsa i Misiri khuukula biilyo, lwe ntsala iyabayo ngali. 

Khuurakikha 42 

Babandaaye ba Yusufu batsya i Misiri 

1Yakobo n'ashimanyakho ari mu Misiri mwabayo biilyo, waalomela basooleli 
beewe ari, “Lwashiina mwikhalaawo mwalolelanila busa muryo?” 
2Kila alooselakho ari, “Ise naawulila bari mu Misiri iliyo biilyo. Nashiryo 
nimwinyukhe mutsyeyo, mukule biilyo mureere, khulekhe khufwa intsala ta.” 
3Baryo babandaaye ba Yusufu likhumi benyukha baatsya kwe Misiri khuukula 
biilyo. 
4Ne Yakobo waalekha khufukiilila Benyamini waandaaye umukyeekhe wa 
Yusufu, khuutsya ni nabo ta, lwekhuuba aarya ari inyala khuubayo buukosi 
bubunyala bwaamukwakho. 
5Musaambo iyo, basooleli ba Isiraeli baaba batweela khu baandu babaatsya i 
Misiri, khuukula biilyo, lwekhuuba mu shibala sha Kanaani nayo yabayo intsala 
ingali. 
6Khu mbuka iyo, Yusufu niye uwaba gafana wa Misiri yoosi, naluundi uwaba nga 
aloolelela bye khuukulisa babaandu babaama buli aandu oosi biilyo. Nashiryo 
babaandaaye nabo nga boolile, baatsya isi ali, baafukhamila nga beenamisa 
kimirwe kyaabwe aasi khwiloba. 
7Ne Yusufu ni aababona, waabamanya buulayi, ne wekholisaka busa nga 
ukhabamanyile ta. Kila abareeba ni buurafu buukali ari, “Inywe mwaama 
waheena?” Nabo baamwiilamwo bari, “Ifwe khwaama mu shibala sha Kanaani, 
khweetsile khuukula biilyo.” 
8Ne abe yakhaba nga Yusufu aamanya babaandaaye buulayi naabi, nibo 
sibaamumanyakho ta. 
9Lwanyuma kila ashebulila kamarooro keewe keesi aaroora nga ashiili mwaana, 
nga kabawaamba khu nibo. Kila abalomela ari, “Inywe mweetsile khuuyama 
busa. Mulikho mukana mumanye oba nga shibala sheefwe shili ni buuliindi 
bubumala namwe ta.” 
10Nabo baamwiilamwo bari, “Taawe, musakhulu. Ifwe khuli babaakaanisi 
boowo, khweetsile busa khuukula biilyo. 
11Ifwe khuli babaana b'omuundu mutweela, khuli babaandu baalayi, 
sikhweetsile khuuyama ta.” 
12Yusufu naye waabeelamwo ari, “Mubonekha muryo. Mweetsile khuumanya 
oba shiibala sheefwe shili ni bye khukhwiiliinda biilayi namwe ta.” 
13Nabo baamwiilamwo bari, “Musakhulu, ifwe babaakaanisi boowo, 
khwasaalikha babaana likhumi na babili, babaana b'omuundu mutweela mu 

shibala sha Kanaani. Waandaayeefwe mutweela waafwa, n'ukuundi useembayo 
waaramile ingo ni paapa weefwe.” 
14Ne Yusufu waaboomelakho nga aloma ari, “Nga niimalile khaale khuuloma, 
inywe mweetsile ano khuuyama shiibala shino. 
15Ari ingana khuubakhaka inywe musaambo yino: Ilala imbetsubila mu lisiina 
lya Faraawo ndi, simunarura ano ta, khuurusakho nga waandaayeenywe 
umukyeekhe waamalile khukhwiitsa. 
16Ni murumane mutweela khusiinywe atsye amureere ano, babaaramile 
mweesi mutsya khukona mu mapuusu, nio khunyale khuubatsema khufune 
bituufu bibyeene. Nga akhuba shiryo ta, mu lisiina lya Faraawo, inywe 
mweetsile khuukhuyama ifwe.” 
17Ni abweene awo, waabara boosi mu mapuusu khuumala biifukhu bitaru 
bibuufu. 
18Uri khu shifukhu she khataru, Yusufu weetsa waabalomela ari, “Ise ndi 
umusaani uurya Wele. Inywe siinga mukhola sheesi imbalomela, kane muwone. 
19Inywe khukhwookesanisa muri muli basaani baalayi, ari lekha mutweela 
khuusiinywe arame mu mapuusu ano. Inywe babaaramile musute biilyo 
mwiileyo, mubiyilile be muungo mweenywe babaali buubi ni ntsala. 
20Ne shonyene ndi, muli ni khuukobola ano ni waandaayeenywe umukyeekhe 
uyo. Isho kane shookesanise shiri, byeesi mukanikhile bili bya ŋali. Ni nanywe 
singene mwiiribwe ta.” Nabo baryo baafukiilisana ni sheesi aaloma. 
21Lwanyuma beelomela bonyene na bonyene bari, “Ilala bino byeesi khuli 
khuutaambisibwa bino, khulikho khutaambisibwa lweebyo byeesi khwakhola 
khu waandaayeefwe. Ifwe khwabona butsiina bweesi aabiramwo nga 
n'akhwikoontselela, ne khwaalekha khwiinaanayo ta. Isho nisho shishikilile 
buwaangafu buno bwoosi bukhwoolilekho buri.” 
22 Kila Rewubeni abeelamwo ari, “Ne ise sinababoolela ndi mukhakholakho 
umwaana uyo buubi bwoosi ta? Ne inywe mwaandekelesa ise, mwaalekha 
khuumbuliilisa ta. Ari nafwe khuli khuuliyilibwa lwe khuufwa khweewe.” 
23Ne mu bino byoosi, nibo sibaamanya bari Yusufu aaba waamanyile byeesi bali 
khuuloma ta, lwekhuuba aaba ali khuuraambisa umuundu ubashuusila biilomo. 
24Lwanyuma Yusufu waabarurawo, waatsya iyo yenyene waarakikha khuulila 
kamasika. Nga waamalile aryo, waakobola waakanikha isi bali luundi. Aryo 
waalakila baaloondamwo Simeoni, baamubowa kimikosi nga boosi babona. 

Babaandaaye ba Yusufu bakobolayo i Kanaani 

25Yusufu waawa babaakaanisi beewe biilakilo khuupakhila tsiwootswa tse 
basaani abo, batsitsusakile ilala buulayi, lwanyuma bakobosemu tsinusu tseesi 
beetsa ni natso khuukula biilyo, babalooselekho ni bibiindi bibikanibwa lwe 
lukyeendo. Shino shakholebwa nga niye n'abalakila. 

26Baryo baalebe bano baabowaka biilyo byaabwe khu sikilya tsaabwe, 
baawaamba lukyeendo lulubeesayo iwaabwe. 
27Ne ni boola mu shifwo shitweela nga antsye bwelabuule, bakana 
khuuwolakho, nio bushe beloosele, mutweela khu nibo waakaangulula 
iwootswa yeewe, nga akana khuuwa isikilya yeewe bye khuulya, 
waanyoolamwo tsinusu tseewe nga tsili khu ngaaki mu wootswa. 
28Kila alaanga babaandaaye waabaloma ari, “Bona tsinusu tsase 
baatsikobosilemo. Itsishiina mu wootswa.” Boosi ni baabona shino, buuri 
bwaabawaamba, kila beelomela bari, “Ne ndi Wele waakhukholile shiina shino?” 
29Baryo ni boola isi paapa waabwe Yakobo mu shibala sha Kanaani, 
baamuboolela byoosi bibyabakholekhakho. 
30Baamuboolela bari, “Umusaani umweene, umuwuli we Misiri, 
akhukanikhileyo ni buurafu buukali naabi, nga aloma ari ifwe khwatsiile 
khuuyama shibala sheewe. 
31Ne ifwe khwaamuboolela khuri, ‘Sikhweetsile khuuyama shibala ta. Ifwe khuli 
basaani baalayi. 
32Fweesi atweela khuli babaana likhumi na babili, ba paapa mutweela. 
Mutweela waafwa, n'ukuundi useembayo waaramayo ni paapa weefwe mu 
Kanaani.’ 
33Ne umusaani uyo, umuwuli we Misiri, waalooselakho ari, ‘Ari ngana 
khubatsema khuumanya oba muli basaani baalayi musaambo yino: Mutweela 
khusiinywe atsya khurama ano ni nase, inywe babaaramile mweesi musute 
biilyo muyilile be muungo mweenywe, babaali buubi ni ntsala. 
34Mutsye mundereere waandaayeenywe umukyeekhe. Isho shintsokesanise 
shiri inywe muli basaani baalayi, ne akhuba babeetsile khuuyama ta. Lwanyuma 
lweebyo nio imbalekhuulile waandaayeenywe unaba waaramile ano, muryo 
mwiiloosele khuukhola bye khuukulaana mu shibala shino.’ ” 
35Uri lwanyuma bakaangulula tsiwootswa tsaabwe, buli mutweela 
waanyoolakamwo tsinusu abe tseesi baatsya khukulila biilyo. Baryo boosi 
atweela ni paapa waabwe ni baabona shino, buuri bwaabawaamba luukali 
lweene. 
36Kila Yakobo alomela angaaki ari, “Ari mukana ise ifwiile babaana baase boosi? 
Yusufu waafwa, Simeoni naye ari bona s'aliwo ta, ari ndi mukana khuuyila 
Benyamini naye! Bino byoosi bilikho biimbirisa ise buubi naabi!” 
37Lwanyuma kila Rewubeni elamwo paapawe ari, “Siinga indoba khukobosa 
Benyamini nga umulamu isi uli, wiira babaana baase besiinde abo boombi. 
Lekha Benyamini atsye ni nase, inamuliinda, imukobose buulayi.” 
38Ne Yakobo waamwiilamwo ari, “Umwaana wase singene atsye ni nanywe ta. 
Waandaaye waafwa, ari niye waarama yenyene. Ari siinga ibawo shishiindu 

shikosi shishimukwakho nga muli muntsila, kumutaambo ukwo kunyala 
kwaantsira, naaweela imakoombe mu busakhulu buno.” 

Khuurakikha 43 

Babaandaaye ba Yusufu bakobolayo i Misiri 

1Intsala yeloosela khuuba imbi naabi mu shibala sha Kanaani. 
2Baryo be muungo mwa Yakobo ni baamala khuulya biilyo bibuluungule tsana 
byaawawo, Yakobo waalomela basooleli beewe ari, “Ni mwiileyo mu Misiri, 
mukhukulileyo biilyo biibuluungule bikyeekhe biri.” 
3Kila Yuda amulomela ari, “Umusaani uyo aakhureewula ifwe ni buurafu bukali, 
nga akhulomela ari siingene akhufukiilile ifwe khuumubonakho ta, siinga 
khulekha khutsya ni waandaayeefwe umukyeekhe. 
4Nashiryo iwe siinga ufukiilila khuutsya ni Benyamini, kane khwiileyo i Misiri 
khubakulile biilyo. 
5Ne siinga nga ulekha khukhufukiilila khuutsya ni naye ta, nafwe sikhunatsya ta, 
lwekhuuba umusaani uyo nga akhureewula ni buurafu buukali, ari singene 
afukiilile khuukhubonakho ta, nga khwaakhutsya ni waandaayeefwe 
umukyeekhe uyo ta.” 
6Isiraeli naye waabeelamwo ari, “Ne ilala lwashiina mwaandeerera ise bukosi 
bwoositsana, nga ni mwaboolela umusaani uyo muri muliyo ni waandayeenywe 
ukuundi?” 
7Nabo baamwiilamwo bari, “Umusaani uyo aakhureeba ifwe bireebo biikali 
naabi bibikhuwaamba khwiifwe, ni khu be muungo mweefwe. Sheesi aakana 
naabi khuumanya shaba khuumanya paapa iwe oba nga ushiili umulamu, 
naluundi waakana khuumanya oba nga khuliyo ni waandaayeefwe ukuundi. Ari 
ifwe sheesi khwaba ni khuukhola, shaba khukhwiilamo busa biireebo byeesi 
aakhureeba. Ari ifwe khali khwamanya khuryeena khuri atsya khukhuloma ifwe 
khuutsya ni waandaayeefwe umukyeekhe?” 
8Lwanyuma Yuda waalomela paapawe Isiraeli ari, “Ifukiilise ise intsye ni 
Benyamini, khwinyukhilemo khaangukho. Shino shinakila ifwe atweela ni 
babaana beefwe khulekhe khufwa intsala ta. 
9Ise samweene niye ukane abe umuliindi weewe. Ne siinga bukosi bwoosi 
bumwoolakho, untsikiitsa ise senyene bifukhu byoosi, nga naakhumukobosa 
nga ali umulamu ta. 
10Khulekha khuuba nga khwakyeleweele ano khuri, khali khwaatsiile, 
khukobola, luundi khwiilayo khukobola.” 
11Lwanyuma kila paapa waabwe Isiraeli abeelamwo ari, “Siinga shiba nga shili 
ni khuuba shiryo, ni muyililekho gafana uyo bibiindu bibifuura buulayi 
khukhwaama mu linaambo lyeefwe, nga biwaanwa isi ali. Nga mulimo 

bibiwunya buulayi, bubuukhi bwe ntsukhi, ni bye khukhwiyakha bibiindi, ni 
kamatuunda. 
12Muyile ni tsinusu tsitsibirisamwo khabili mwitso tseesi mwatsya natso 
makiboole, lwekhuuba muli ni khukhwiisayo tsinusu tseesi mwakobola ni natso 
lunakhulwo, nga tsili mu wootswa tseenywe. Inyala yaaba nga baatsiramwo nga 
baakhutsililila ta. 
13Lwanyuma mwinyukhilemwo khaangu mutsye ni Benyamini. 

14Khali Umukasya Wele umunyali wa byoosi abaraangiliile, gafana abawaambila 
shiisa, nio manya abalekhuulila waandaayeenywe, mukobola ni naye atweela ni 
Benyamini. Siinga shiba bari ise ifwiilwe basooleli baase bawewo, khayo 
imbafwiilwe.” 
15Baryo basaani bano baasuta biwaanwa bino, ni tsinusu tsitsifuurakho 
tsitsanyoowa, atweela ni Benyamini baatsya. Bakyeenda boola i Misiri, baatsya 
beemikha i buraangisi wa Yusufu. 
16Ne Yusufu n'abona khu Benyamini, waalakila khaangu umwakaanisi we 
muungo mweewe, nga amulomela ari, “Yila babaandu bano mu ntsu iwase. 
Lwanyuma utsye ukhoonye shishaayo, uŋoonaŋooneyo bye khuulya, 
lwekhuuba banaliila mu ntsu iwase nga naakoboole ingo.” 
17Umwakaanisi uyo waakhola aryo, nga Yusufu n'amulakila, waayila baalebe 
abo mu ntsu iweewe. 
18Ne ni baaba nga balikho benjila mu ntsu, baarya luukali naabi, belomela 
bonyene na bonyene bari, “Balikho batsya khukhwinjisa mu ntsu lwe tsinusu 
tseesi khwanyoola mu wootswa, tse khu muluundi kukwanyoowa nga ni 
khweetsa ano! Babonekhana nga banakhwibwakala, bakhuwaambe, 
bakhukhole ifwe khuuba baakulwa, bayile ni tsisikilya tseefwe.” 
19Baryo ni baaba nga bali aambi khukhwinjila mu ntsu, baatsya baakanikha isi 
umwakaanisi we muungo umwo, baamulomela bari, 
20“Ifwe khweetsa ano mu Misiri kumuluundi kukwabira khuukula biilyo. 

21Ne ni khwaba nga khwiilayo iweefwe, khwaaba khwaaluwile lwe 
khuukyeenda, khwaatsya khukona khuwolekho, uri khukaangulula tsiwootswa 
tseefwe, buli mutweela khusiifwe waanyoolamwo tsinusu tseene tsinyene tseesi 
khwaba khwaasasuliile biilyo. Aluno khwaatsikobosile. 
22Naluundi khweetsile ni tsinusu tsitsiindi tse khuukula biilyo. Ifwe 
sikhwamanya naanu uwesamwo tsinusu itso ta.” 
23Kila umwakaanisi abeelamwo nga abalomela ari, “Mbaawo buubi ta, 
mukharya ta. Wele weenywe, naluundi Wele isi paapa weenywe esaaya, manya 
niye uwareeremwo tsinusu itsyo. Lwekhuuba ise nafuna tsinusu tseenywe 
tseesi mwasasula lwe biilyo tsoosi.” Lwanyuma waatsya waareera Simeoni isi 
bali. 

24Umwakaanisi yuno waayila baalebe bano mu ntsu ya Yusufu, waabawa 
kameetsi khusiinga bikyele byaabwe. Waamawo waatsya waawa tsisikilya 
tsaabwe bye khuulya. 
25Balebe bano nabo baŋoonaŋoona biwaanwa byaabwe khuubikabila Yusufu, 
lwekhuuba baaba nga baashiwuliile bari batsya khuliila ibweene iyo ni naye. 
26Nga Yusufu woolile ingo, baamureerera biwaanwa byatsana byeesi baaba 
baasutile, lwanyuma beenamisa kimirwe kyaabwe aasi khwiiloba, nga bamuwa 
shiriifwa. 
27Lwanyuma kila naye abareeba khuumanya oba bali baalayi. Ndi luundi 
waabareeba ari, “Ne paapa weenywe umusakhulu uyo aryeena? Ashiiliyo 
mulamu?” 
28Nabo baamwiilamwo bari, “Paapa weefwe umukulwa woowo, ashiili mulamu, 
naluundi aliyo umulayi.” Lwanyuma baafukhamila aasi, beenamisa kimirwe 
kyaabwe aasi khwiloba, nga bamuwa lukoosi. 
29Ne Yusufu ni enyusa tsimoni tseewe luundi waakyesaasa, waabona 
Benyamini, waandaaye umweene, kila abareeba ari, “Oyu niye 
waandaayeenywe umukyeekhe isi mwamboolelakho? Wele akhuwe tsikhabi 
mwaana wase.” 
30Lwanyuma kila Yusufu ayubakho khaangu khuururawo, waatsya iyo mu 
shiseenge sheewe yenyene, waalila kamasika khulwe khuukana khuukali 
khweesi aaba ni nakhwo isi waandaaye Benyamini. 
31Nga waamalile, waasaaba mu moni, waarura, waakobola, nga weekumisile 
busa. Kila alakila ari baruse biilyo. 
32Baryo baakabila Yusufu, waaba nga alya yenyene, ni babaandaaye nabo 
baaliila iyo bonyene. Ni ba Misiri nabo babaabawo baaba nga baliila iyo bonyene, 
lwekhuuba baashibona nga she mbikho naabi khukhwikhala khuulya ni ba 
Heburaniya. 
33Balebe ba Heburaniya baaba nga bekhaale a shikabilo khuusiintsiila khu miiko 
kyaabwe kye buukhulu, khukhwaamila khu mukhulu khukhwoolela ilala khu 
mukyeekhe. Ni baabona isaambo isi beekhaalemwo, shaabeyaangisa naabi 
babeene. 
34Yusufu waabakaanisakho biilyo khukhwaama khu shikabilo sheewe, ne byeesi 
baayilila Benyamini byaaba biikalikho naabi khuufuurakho bye babaaramile. 
Baryo baalya kamayiiya kano, naluundi baanywa nga basangaalile luukali naabi. 

Khuurakikha 44 

Shikopo shishareebwa mu wootswa 

1Lwanyumakho Yusufu waalakila umwakaanisi weewe ari, “Yitsusaka 
tsiwootswa tse babaandu bano ni biilyo, basute nga ni banyala, naluundi 
wisakemo ni tsinusu tsaabwe mu wootswa tseene. 
2Lwanyuma ure shikopo shase mu wootswa iy'omukyeekhe mweene, wisemo 
tsinusu tseene abe tse khuukula biilyo.” Umwakaanisi waakhola isho sheesi 
aamulomela khuukhola. 
3Antsye ni bwabuluukha kumutikhinyi, baasibula baalebe bano khuutsya 
atweela ni tsisikilya tsaabwe. 
4Baryo ni baaba nga baakyeendilekho lukyeendo luumbi luri khukhwaama mu 
shiriimba, Yusufu waarumana umwakaanisi we muungo mweewe, nga 
amulomela ari, “Yuubakho uloonde khu baandu abo khaangu. Nga 
waabanyoolile, ubareebe uri, ‘Lwashiina mukholile shishiindu shiibi nga isho, 
ate nga ifwe khwabakholeele biilayi byonyene? Lwashiina mwiibile shikopo 
sheewe sheesi anyweelamwo? 
5Shikopo shino nimwo mweesi niye anyweelatsakila, naluundi nisho sheesi 
araambisatsaka khuukanikha bibiitsya khuubawo iburaangisi. Ilala 
mwaakholile shishiindu shiibi naabi.’ ” 
6Aryo umwakaanisi uyo n'abaloondakho waabanyoola, waababoolela biilomo 
bino byeesi Yusufu aabalomela bibyeene. 
7Kila nabo bamwiilamwo bari, “Musakhulu, lwashiina uli khuuloma biilomo 
bibifwaana biri? Ifwe babaakaanisi boowo, abe sikhunyala khwaakhola 
shishiindu shishifwaana shiri ta! 
8N'ushebulile uri, ifwe khwakobosa khukhwaama i Kanaani tsinusu tseesi 
khwanyoola mu wootswa tseefwe makiboole. Ari abe khunyalisa khuryeena 
khukhwiiba i feetsa namwe i zaabu khukhwaama mu ntsu y'omukoosi woowo? 
9Nashiryo musakhulu, siinga ibawo mutweela khusiifwe unyoolikhana nga ali ni 
shikopo isho, umukhoonyelawo, ni nafwe babaaramile khwikyela baakulwa 
boowo.” 
10Kila naye abeelamwo ari, “Isho shiilayi, ne uyo isi inyoola ni nasho kane abe 
umukulwa wase, ni nanywe babaaramile kane mube balekhuule khuutsya.” 
11Baryo boosi baayubakilisa khuuruuraka tsiwootswa tsaabwe aasi, buli 
mutweela waakaangulula iyeewe. 
12Lwanyuma umwakaanisi uyo waatsya nga emenieelesa mbola mbola buli 
iwootswa, khukhwaamila khu y'omukhulu umweene, khuutsya khukhwoolela 
ilala khu y'omukyeekhe. Ni oola khu wootswa iya Benyamini, waanyoolamwo 
shikopo. 
13Shino shaakila baalebe bano boonuulaka bikwaaro byaabwe lwe kumutaambo 
kumukali. Baakhalawo baabowaka tsiwootswa tsaabwe khu sikilya, 
baashuukha beelayo mu shiriimba. 

14Yuda ni babaandaaye ni boolayo mu shiriimba, baanyoola nga Yusufu ashiili 
ingo. Kila batsya baakwa aasi khwiloba iburaangisi weewe. 
15Yusufu waabareeba ari, “Shikholwa shiina shino sheesi mukholile? Abe 
mwaakhumanya muri ise mu bunyala bwase inyala naashifumbula ta?” 
16Kila Yuda elamwo ari, “Musakhulu, ari ifwe khukhwiilemo khuryeena? Kane 
khwookesanise khuryeena khuri sikhulikho ni kumusaango ta? Wele umweene 
waakhwookesanisile ari ifwe khulikho shiibi! Ari ifwe feesi khuli baakulwa 
boowo, ifwe babaaramile ni nooyo unyoolikhaane nga ali ni shikopo mu 
wootswa yeewe.” 
17Ne Yusufu waabeelamwo ari, “Taawe! Ise sinyala naabawa inywe mweesi 
shitaambiso ta! Uyo unyoolikhaane ni shikopo yenyene, niye uutsya khuba 
umukulwa wase. Inywe babaaramile mweesi ni mwiileyo isi paapa weenywe ni 
lukoosi.” 

Yuda ekoontselela khulwa Benyamini 

18Kila Yuda esyeenda aambi waatsya isi Yusufu, waamulomela ari, “Musakhulu 
naakhwiikoontseleele, n'ufukiilise ise inganikhekho ni nawe ilomo ifwiiti iri. Ise 
naamanyile indi uli ni buunyala bubwoolana ni bw'omuyiinga umweene. 
19Musakhulu, iwe wamweene wakhureeba ifwe uri, ‘Paapa weenywe ashiiliyo 
mulamu, namwe muliyo ni waandaayeenywe ukuundi?’ 
20Nafwe khwakhwiilamwo khuri, ‘Khuliyo ni paapa weefwe, ne ali umusakhulu 
naabi, ni waandaayeefwe umukyeekhe uwasaalikha mu miiko kyeewe kye 
buusakhulu ikyo. Waandaaye w'omwaana yuno waafwa khaale, nashiryo niye 
yenyene uwaramawo muunda ya maayi weewe, shaakila paapa amukana naabi.’ 
21Iwe wakhulakila ifwe khutsye khumureere ino, nio unyale khuumubonakho 
wamweene ni tsimoni tsoowo. 
22Nafwe khwakhuboolela khuri umusooleli uyo s'anyala weetsa ni nafwe ta, 
lwekhuuba siinga alekha paapa, paapa anyala waafwa na khufwa. 
23Lwanyuma wamweene waakhureewula uri, nga khwaakhumureera ta, 
sikhunyala khwaakhubonakho iwe luundi ta. 
24“Nashiryo ifwe ni khweelayo isi paapa weefwe, khwamuboolela byoosi nga ni 
byaba, byeesi iwe waloma. 
25Lwanyuma waakhulakila ari khukobole ino khukule biilyo. 

26Ne nafwe khwaamwiilamo khuri, ‘Sikhunyala khweelayo i Misiri ta, 
khuurusakho nga khuli ni waandaayeefwe umukyeekhe. Lwekhuuba gafana 
s'anyala waakhufukiilisa ifwe khuumubonakho ta, khuurusakho nga umwaana 
uyo ali ni nafwe.’ 
27Isho shaakila paapa weefwe waakhushebusa ifwe ari, ‘Mwaamanya muri 
umukyelama wase Rakeli, aasaalila ise babaana basooleli babili bonyene. 

28Mutweela waayindekha waatsya khaale. Ifwaana tsisolo tse mwirome, 
tsamulya, siindilayo luundi khuumubonakho ta. Lwekhuuba imbuka yaabirawo 
indeeyi naabi. 
29Ne ari siinga ndi muyila yuno naye, ne bukosi bwaamukwakho, kumutaambo 
kweesi munandeerera mu busakhulu bwase buno, kunaba mukali naabi 
kuntsire na khuntsira, niikhe i makoombe.’ ” 
30-31Yuda weloosela nga aloma ari, “Ni nashiryo musakhulu, ifwe siinga 
khwiilayo isi paapa wase, nga khwaalekhile umusooleli yuno ino, ne paapa 
waabona nga sikhuli n'umusooleli ta, atsya khufwa. Buulamu bweewe bukana 
naabi umusooleli uyu. Naluundi mu miiko kyeewe kye busakhulu kino, ifwe 
kane khube khwamureerere kumutaambo kukumwiira bwiiri. 
32Ise neemikhawo nga umuloleleli we buulamu bw'omwaana yuno. Ise netsubila 
paapa wase ndi, nga umwaana waakhukobola ni nafwe ta, kumusaango kuba 
khusiise buulamu bwase bwoosi! 
33Ni nashiryo musakhulu, ari ise niye unarama ano, ikhwakaanise iwe nga 
umukulwa woowo, ne lekha umusooleli yuno eleyo ingo ni babaandaaye. 
34Lwekhuuba ari ise inanyalisa ndyeena khukhwiilayo isi paapa wase nga 
umusooleli s'ali ni nase ta? Ise singana naabona buwaangafu bubwoola khu 
paapa wase ta.” 

Khuurakikha 45 

Yusufu erumbula isi babaandaaye 

1 Lwanyuma lwa bino byoosi, Yusufu waalekha khunyalisa khukhwiikumisa 
luundi ta, kila alakila babaakaanisi beewe boosi khuurura ibulafu. Baryo boosi 
nga baarurire ibulafu, Yusufu weruumbula isi babaandaaye. 
2Lwanyuma waalila kamasika luukali lulweene, shaakila ba Misiri baawulila, 
baatsya baashimanyisakho ni mu lubili lwa Faraawo. 
3Yusufu waaboolela babaandaaye ari, “Ise Yusufu! Manya paapa wase ashiiliyo 
mulamu?” Ne baalebe bano ni baashiwulila baryo, buuri bwaabawaamba naabi, 
baalekha khunyalisa ni khuukanikha khuumwiilamo ta. 
4Kila Yusufu alaanga babaandaaye ari besyeende aambi ni naye. Baryo nga 
baamalile khukhwisyeenda aambi, waabalomela ari, “Iseese niye 
waandaayeenywe Yusufu isi mwakulisa mu Misiri. 
5Ari kumutaambo kukhabawaamba ta, namwe mwaarakikha khukhwiyikiitsa 
lwe khukhuungulisa ise ino ta. Iyo yaba ikhola ya Wele umweene, uwandumana 
ise khukhwiitsa ino, nio inyale khuuwonesa buulamu bwe babaandu. 
6Ari kuno nikwo kumwiiko kwe khaabili, nga intsala ilya mu shibala, ne 
ishiramayo kimiiko kikiindi kiraano, nga mbaawo khuulima namwe khuukyesa 
ta. 

7Ilala Wele aandumana ise iburaangisi weenywe, nio inyalise khuubayeeta 
muramewo nga baalamu mu shibala, ni khuubawonesa musaambo iya buraawa 
iyiyaangisa iri. 
8Nashiryo sishili bari inywe mumwandumana ino ta, ne Wele umweene. 
Waayintsikyelisa ise khuuba umuundu wa Faraawo ufuura buukhulu mu shibala 
shino. Ise ari niye umukhulu mu shibala shino shoosi, ise ndi umuwuli mu Misiri 
muno!” 
9 Yusufu waalooselakho ari, “Nashiryo ari yuubakho mwiileyo, mutsye 
muboolele paapa wase muri, ‘Umwaana woowo Yusufu ashiiliwo mulamu. Wele 
waamukhola niye khuuba umuwuli wa Misiri, nashiryo yiitsa khaangu mu 
Misiri, ukhakyelewa ta. 
10Ukhaamenyatsake mu shisiintsa she Gosheni, ubatsake aambi ni nase, iwe 
atweela ni babaana boowo, ni babetsukhulu boowo, ni kamasheese koowo, ni 
tsimbusi tsoowo, ni tsikhaafu tsoowo, na buli shiindu shoosi sheesi uli nasho. 
11Nga uli mu Gosheni iyo, ise samweene intsya khukhulolelela, lwekhuuba 
ishiiliyo kimiiko kikiindi kiraano kye ntsala. Ise singana iwe, ni be muungo 
mwoowo, na buli shiindu shoowo shoosi khuufwa intsala ta.’ ” 
12Yusufu weloosela ari, “Inywe mweesi, atweela ni waandaayase Benyamini, 
mwaamboone nga ise Yusufu samweene, niye uuli khuukanikha isi muli. 
13Mwaakha khuutsya muboolele paapa bye shiriifwa shase sheesi indimo, ni 
bibiindu byoosi byeesi muboone. Lwanyuma muyuubekho khaangu mumureere 
ino.” 
14Yusufu waakwa waandaaye Benyamini mu shifuba, waarakikha khuulila 
kamasika, ni Benyamini naye waalila. 
15Yusufu n'aba nga ashiilila kamasika aryo, waakwa babaandaaye babaaramile 
buli mutweela mu shifuba. Lwanyuma lwa shino baarakikha khuukanikha isi ali. 
16Kamakhuuwa ke bibiindu bino ni byawulilikha mu lubili lwa Faraawo, biri 
babaandaaye ba Yusufu beetsile, Faraawo ni baakhulu beewe boosi basangaala 
naabi. 
17Kila Faraawo alomela Yusufu ari, “Lomela babaandaayo bapakhile bibiindu 
byaabwe khu sikilya tsaabwe, beeleyo mu shibala sha Kanaani. 
18Khayo batsye bareere paapa woowo, atweela ni be tsiingo tsaabwe, beetse ino. 
Nase kane imbawe shiifwo shishifuura buulayi mu Misiri mwoosi, nabo kane 
balye biilayi byamwo byoosi. 
19Naluundi ikhulakila ndi, babaandaayo batsye ni bikaari khukhwaama mu 
Misiri, bye khuutsya khusutilamwo babaana baabwe atweela ni baakyelama 
baabwe, batsye beetse ni paapa waabwe naye. 

20Baboolele bakhatsya nga beyembeleele lwe bibiindu byaabwe byeesi kane 
balekhe ano mu Misiri ta, lwekhuuba shiifwo shishifuura buukhulu mu Misiri 
shili shishaabwe.” 
21Baryo basooleli ba Isiraeli baakhola nga ni baabalomela khuukhola. Yusufu 
waabawa bikaari, musaambo isi Faraawo umweene aamulakila khuukhola, 
waabawa ni biilyo bibibamala bye lukyeendo. 
22Yusufu waawa buli mutweela khu nibo ingubo ishaakha ndweela, ne 
Benyamini niye waamuwa bisiintsa bye feetsa bitoondo bitaru (300), ni 
tsingubo tsiraano. 
23Ne isi paapa weewe, aamwakaanisa tsisikilya likhumi nga tsaasutile bibiindu 
bye mu Misiri bibifuura buulayi, tsisikilya tsitsiindi likhumi nga tsaasutile biilyo 
bibulungule, ni kimikaati, atweela ni biilyo bibiindi bye lukyeendo nga bakobola. 
24Kila Yusufu asiibula babaandaaye khuutsya, ne ni baaba nga benyukha 
baatsya, waabalooselakho ari, “Mukhalomanila khu ntsila ta.” 
25Baryo baalebe bano benyukha baarura i Misiri, baatsya isi paapa waabwe 
Yakobo mu Kanaani. 
26Nga boolile baamuboolela bari, “Yusufu aliyo mulamu! Ari isi khulomela ano, 
niye umuwuli we shibala she Misiri shoosi.” Yakobo weesindukha naabi lwe 
kamakhuuwa kano, waalekha khushifukiilisa sheesi baamuboolela ta. 
27Ne ni beloosela khuumuboolela biilomo byoosi byeesi Yusufu aababoolela 
nibo, indi lwanyuma waabona ni kamakaali khukhwaama mu Misiri keesi 
Yusufu aamwakaanisa khuumusuta, kamaani kaamukobolamwo, wewulila 
buulayi. 
28Kila Isiraeli aloma ari, “Isho shaamalile, ise ari naamanyile ndi umusooleli 
wase Yusufu aliyo mulamu! Naakha khuutsya imubone, nga ishiili khufwa ta.” 

Khuurakikha 46 

Yakobo ni be muungo mweewe batsya i Misiri 

1Yakobo waabuusilisa bibiindu byeewe byoosi byeesi aaba nabyo, waatsya 
woola i Berisheba. Nga woolele ibweene iyo, wawaanayo tsisaayilo isi Wele 
mweene isi paapa weewe Isaaka esaayatsaka. 
2Mu shilo sheene isho, Wele waamubonekhela mu khubonekhelwa, 
waamulaanga lisiina ari, “Yakobo! Yakobo!” Yakobo naye waafukila ari, “Iseese 
niyooyu.” 
3Wele waamulomela ari, “Ise ndi Wele, Wele isi paapa woowo esaayatsaka. 
Ukharya khuutsya i Misiri ta. Ibweene iyo, ikhabalaayise lisaaye lyoowo, likyele 
linaambo liboofu naabi. 

4Ise kane intsye i Misiri atweela ni nawe, ne mbuka ikhoole, ikhaakobose 
babetsukhulu boowo khu liswa lino. Yusufu umweene akhaabewo nga utsya 
khufwa, akhumine tsimoni tsoowo.” 
5Lwanyuma Yakobo waarakikha lukyeendo lweewe khukhwaama i Berisheba. 
Basooleli beewe baamusuta niye, ni babaana baabwe bakyeekhe, atweela ni 
baakyelama baabwe mu bikaari byeesi Faraawo aarumanisa khuubayila i Misiri. 
6Baatsya ni bibyaayo byaabwe, atweela ni bye buyiindifu byaabwe byoosi byeesi 
baafuna nga bali i Kanaani. Aryo Yakobo waatsya ni lisaaye lyeewe lyoosi, 
7nga mulimo basooleli beewe, babetsukhulu beewe, bakhaana beewe, ni 
babetsukhulu beewe bakhaana. 
8Ari kano niko kamasiina ke babaandu babaaba be muungo mwa Yakobo, 
babaatsya ni naye i Misiri. Mu bano mwabamwo Rewubeni, umusooleli weewe 
umukhulu. 
9Basooleli ba Rewubeni baaba nibo: Hanoki, Palu, Hezuroni, ni Karimi. 

10Basooleli ba Simeoni baaba nibo: Yemuweli, Yamini, Ohadi, Yakini, Zohari, ni 
Shaulu uwaba umusooleli uw'omukhasi umu Kanaani. 
11Basooleli ba Levi baaba nibo: Gerishoni, Kohasi, ni Merari. 

12Basooleli ba Yuda baaba nibo: Eri, Onani, Shela, Perezi, ni Zera. (Ne shonyene 
ndi Eri ni Onani baafwa nga bali mu shibala sha Kanaani.) Basooleli ba Perezi 
baaba nibo Hezironi ni Hamulu. 
13Basooleli ba Isakaari baaba nibo: Tola, Puwa, Yashubu, ni Shimuroni. 

14Basooleli ba Zebuluni baaba nibo: Seredi, Eloni ni Yahileeli. 

15Bano nibo basooleli beesi Leya aasaala ni Yakobo nga bashiili i Padani Aramu, 
nga mulimo n'umukhaana Dina. Lisaaye lyeewe mu mukhasi Leya, atweela boola 
babaandu kamakhumi kasesaba na bataru (63). 
16Basooleli ba Gadi baaba nibo bano: Zefoni, Hagi, Eziboni, Eri, Arodi, ni Areli. 

17Basooleli ba Asheri ni bano: Imuna, Ishiva, Ishivi, Beriya, atweela n'umukooko 
waabwe Sera. Beriya naye aasaala basooleli bano: Heberi ni Malukiyeli. 
18Bano boosi baaba lisaaye lya Yakobo mu mukhasi Zilupa, nga niye umukhaana 
umukulwa isi Labani aawa Leya khuuba umwakaanisi weewe. 
19Umukhasi Rakeli aasaalila Yakobo basooleli babili, nga nibo bano: Yusufu ni 
Benyamini. 
20Mu shibala she Misiri, Yusufu aasaala basooleli babili nga nibo: Manase ni 
Efurayimu, nga abasaala mu mukhasi Asenasi, uwaba umukhaana wa Potifera, 
umusaayi we Heliyopolisi. 
21Nabo basooleli ba Benyamini baaba nibo bano: Bela, Bekeri, Ashibeli, Gera, 
Naamani, Ehi, Roshi, Mupimu, Hupimu, ni Aridi. 

22Bano baaba likhumi na bane nga nibo lisaaye lyeesi Yakobo aafuna mu 
mukhasi Rakeli. 
23Dani aaba n'umusooleli weewe Hushimu. 

24Basooleli ba Nafutali baaba nibo bano: Yahizeli, Guni, Yezeri, ni Shilemu. 

25Bano baaba musaafu, nga nibo lisaaye lyeesi Yakobo aafuna mu mukhasi Bila, 
nga umukhaana umukulwa isi Labani aawa umukhaana weewe Rakeli, khuuba 
umwakaanisi weewe. 
26Babaandu boosi atweela babaaba lisaaye lya Yakobo lilyeene babaatsya i 
Misiri, baaba kamakhumi kasesaba na basesaba (66), nga waakhurakho bakhasi 
be basooleli beewe ta. 
27Babaana ba Yusufu babili baasaalikhila mu Misiri. Nga waatubaasilekho 
babeene abo, atweela lisaaye lya Yakobo lyoosi boola babaandu kamakhumi 
musaafu (70). 

Yusufu abona khu paapa weewe luundi 

28Lwanyuma Yakobo waarumana iburaangisi weewe Yuda khuutsya isi Yusufu, 
atsye amuloombe abaakanane i Gosheni. Nabo ni boola i Gosheni, 
29Yusufu waaŋoonaŋoona likaari lyeewe khuutsya i Gosheni, akaanane ni paapa 
weewe Yakobo. Baryo nga baakanaane, Yusufu waakwa paapa weewe mu 
shifuba, waalila kamasika khuumala imbuka ndeeyikho. 
30Lwanyuma Yakobo waalomela Yusufu ari, “Ari inyala naafwa na khufwa! 
Lwekhuuba ari naakhuboonekho, naamanyile ndi uli umulamu.” 
31Lwanyuma lwa bino byoosi, Yusufu waalomela babaandaaye, atweela ni 
baalebe be muungo mwa paapa weewe ari, “Ari naakha khuutsya imboolele 
Faraawo ndi babaandaayase, ni baalebe be mu ntsu ya paapa wase boosi, abe 
babaamenya mu Kanaani, ari beetsile. 
32Ise kane imuboolele ndi, inywe muli babaayi be kamasheese ni tsimbusi, ate 
muli ni bibyaayo bibiindi. Imuboolele indi, mweetsile ni nabyo byoosi, nga 
mulimo kamasheese ni tsimbusi, ni tsikhaafu, ni bibyaayo bibiindi. 
33Nashiryo nga Faraawo waabalaangile, ne waabareeba ari, ‘Kumulimo 
kweenywe mulimo shiina?’ 
34Inywe mumwiilamwo muri, ‘Ifwe khuli babaayi be bibyaayo, buulamu 
bweefwe bwoosi, nga baakuuka beefwe ni baakholatsaka.’ Ni lwe lomo iyo, kane 
abafukiilise inywe khuumenya i Gosheni.” Yusufu aaloma shino lwekhuuba abe 
ba Misiri sibakana baaba babesanwa be babaandu babaali babaayi be 
kamasheese ta. 

Khuurakikha 47 

1Aryo Yusufu waatsya isi Faraawo, waamuboolela ari, “Paapa wase ni 
babaandaayase beetsile khukhwaama mu shibala sha Kanaani. Beetsile ni 

kamasheese kaabwe, ni tsikhaafu atweela na buli shiindu shoosi sheesi bali 
nasho. Beetsile boolile mu shisiintsa she Gosheni.” 
2Nga ashiili khuutsyayo ta, aanyoowa waaroboramo babaandaaye baraano 
waatsya ni nabo, waabayila isi Faraawo. 
3Kila Faraawo abareeba ari, “Kumulimo kweenywe mulimo shiina?” Nabo 
baamwiilamwo bari, “Musakhulu, ifwe babaakaanisi boowo khuli babaayi be 
kamasheese, nga baakuuka beefwe boosi ni baaba.” 
4Baalooselakho baamulomela bari, “Khweetsile khuumenyakho mu shibala 
shino, lwekhuuba mu shibala she Kanaani iliyo intsala ingali naabi, ni bibyaayo 
byeefwe sibilikho ni bunyaasi ta. Shikila khukhuloomba khuri ukhufukiilile ifwe 
babaakaanisi boowo, khumenyekho mu shisiintsa sha Gosheni.” 
5Faraawo waalomela Yusufu ari, “Shili shiilayi khuubona ndi paapa woowo ni 
babaandaayo boolile ano. 
6Ne bona shibala she Misiri shoosi shili mu bunyala bwoowo, n'ubayile bamenye 
mu shisiintsa she shibala shino shishifuura buulayi. Ne nambaasa ndi batsye 
bamenye i Gosheni, nga nisho shiifwo shishiminyisayo buulayi. Ne siinga ibawo 
batweela khu nibo babaali babaayi baalayi, ubayile babe nga balolelela bibyaayo 
byase nase.” 
7Lwanyuma Yusufu waareera paapawe Yakobo isi Faraawo, waamumwokesa. 
Nga isho shaweele shiryo, Yakobo waaloombela Faraawo tsikhabi. 
8Faraawo waamureeba ari, “Iwe aluno woolesa kimiiko kyeenga kye buukhulu?” 

9Yakobo waamwilamwo ari, “Kimiiko kyase kye bukyeendaani ari kyaayola 
kimiiko shitoondo shitweela ni kamakhumi kataru (130). Kimiiko ikyo 
kyaayimbeela kimisiro luundi kye biwaangafu. Nikyo sikyoolana ni kimiiko 
kyeesi baakuuka baase baahangala, nga bakyeendaana ta.” 
10Lwanyuma Yakobo waaloombela Faraawo tsikhabi tsitsakamayo, waarurawo 
waatsya. 
11Aryo Yusufu waawuliilisa byeesi Faraawo aamulomela, waayila paapa weewe 
ni babaandaaye, waabawa bye buyiindifu mu shisiintsa shishifuura buulayi mu 
shibala isho she Misiri, mu shisiintsa she Ramusesi. 
12Yusufu waawa paapa weewe, ni babaandaaye, ni babaandu be muungo mwa 
paapa weewe, khuusiintsiila khu bukali bwe babaana, biilyo bibibamala boosi. 

Intsala mu Misiri 

13Intsala yalya naabi, shaakila yaataambawo biilyo buli aandu oosi. Babaandu be 
mu Misiri ni be mu Kanaani, bataambataamba naabi lwe ntsala iyo. 
14Baryo babaandu ni beetsa khuukulaka bilyo, Yusufu waaba nga abuusa tsinusu 
tsoosi khukhwaama khu baandu be Misiri ni be mu Kanaani, waatsiyila mu lubili 
lwa Faraawo. 

15Babaandu boosi tsinusu tsaabawakho, shikila ba Misiri beetsa isi Yusufu 
baamulomela bari, “N'ukhuwe biilyo! Ukana ifwe khufwe nga iwe waaloleleele 
busa? Tsinusu tsoosi tsaakhuweelekho.” 
16Kila Yusufu abeelamwo ari, “Ni mutsye mureere bibyaayo byeenywe, siinga 
muba nga simuli ni tsinusu ta, ise kane imbawe biilyo.” 
17Khukhwaamila abweene awo, babaandu baatsya baareera bibyaayo byaabwe 
isi Yusufu, naye waabawa biilyo, nga akulaanisamwo ni tsiŋwaaŋwa, 
kamasheese, tsimbusi, tsikhaafu, ni tsisikilya. Mu mwiiko ukwo kwoosi, waaba 
nga akulaanisamwo biilyo ni bibyaayo byeesi baareera. 
18Mu mwiiko kukweelakho babaandu beetsa luundi isi Yusufu, baamulomela 
bari, “Musakhulu, ifwe singene khwiibisabise khuri khuli buulayi ta! Tsinusu 
tsoosi tsaakhuweelekho, ari bona ni bibyaayo nabyo byoosi bili mu makhono 
koowo. Ari mbaawo sheesi khuramile nasho sheesi khunyala khwaakhwookesa 
ta, khuurusakho kimibili kyeefwe ni liiswa lyeefwe. 
19Ukhakhulekha khwaahela nga waaloleleele busa uryo ta! Khuloomba khuri 
ukhukule ifwe fabeene atweela ni liiswa lyeefwe lyeene, ukhuwemo biilyo. Ifwe 
kane khwikyele baakulwa ba Faraawo, niye ayile ni liiswa lyeefwe lyeene. 
N'ukhuwe bumiitso, khunyalise khuuba baalamu, ni liiswa lyeene lilekhe khuba 
awo busa ta.” 
20Aryo Yusufu waakula liiswa lyoosi lye mu Misiri khulwa Faraawo. Lwekhuuba 
babaandu be mu Misiri boosi, buli mutweela aakulisa liiswa lyeewe lwe intsala 
iyaba imbi naabi. Liryo liiswa lyoosi lyeekyela lya Faraawo. 
21Musaambo iyo, Yusufu weekyelisa buli mutweela khuuba umukulwa wa 
Faraawo, khukhwaama mu shisiintsa she Misiri shitweela khuutsya mu shiindi. 
22Liiswa lilyarama lyeesi aakhaakula ta, nilyo lilyaba lye basaayi, lwekhuuba 
nibo baafunatsaka bibibamala khukhwaama wa Faraawo. Isho nisho shishakila 
baalekha khukulisa liiswa lyaabwe ta. 
23Lwanyuma Yusufu waalomela babaandu ari, “Ari mwaamanyile buulayi muri 
ise naabakulile inywe mwabeene, atweela ni liiswa lyeenywe khulwa Faraawo. 
Bona indikhuubawa bumiitso mutsye mubyaale mu mikuunda. 
24Ne nga imbuka iye likyesa yoolile, muli ni khuureera shisiintsa shitweela she 
kharaano isi Faraawo. Inywe mwabeene mwiramisile bibiramile khuuba biilyo 
byeenywe ni be muungo mweenywe.” 
25Nabo babaandu baamwiilamwo bari, “Iwe waawonesile buulamu bweefwe, 
waabeele umulayi isi khuli, nashiryo musakhulu, ifwe kane khube baakulwa ba 
Faraawo.” 
26Aryo Yusufu waarusa likaambila khuutsya mu Misiri mwoosi, liliwaamba khu 
shisiintsa shitweela she kharaano she bibikyesebwa byoosi khuuba sha 
Faraawo. Likaambila lino lishiiliyo khukhwoolesa ni shaleelo shino. 

Khuurusakho liiswa lye basaayi lyonyene nilyo lilikhali mu bunyala bwa 
Faraawo ta. 
27Babaandu ba Isiraeli baaba nga bamenya mu shisiintsa sha Gosheni, ibweene 
iyo baaba bayiindifu naabi, naluundi basaalana, lisaaye lyaaba liboofu naabi. 
28Yakobo waamenya mu Misiri khuumala kimiiko likhumi na musaafu, 
khukhwoolesa ni oolesa kimiiko kye buukhulu shitoondo shitweela ni 
kamakhumi kane na musaafu (147). 
29 Ne imbuka yeewe iye khuufwa ni yoola, Isiraeli walaanga umusooleli weewe 
Yusufu waamulomela ari, “Iwe siinga uba nga ungana ise, ikhuloomba ure 
kumukhono kwoowo mu maraango kaase untsitsubile uri kane untsokesanise 
shiisa ni bubwiyikinwa. Intsitsubile uri singene usiikhe ise mu Misiri muno ta. 
30Ne nikane imbe nga naafwiile, ukhaasute kumulaambo kwase khukhwaama 
ano mu Misiri, umbile usiikhe isi baasiikha baakuuka baase.” Yusufu 
waamwiilamwo ari, “Ise kane ikhole nga n'ulomile.” 
31Yakobo waalooselakho ari, “Ingana ukholele ise shishitsubo, 
khukhwookesanisa uri ukhaasikhole.” Yusufu waakhola shishitsubo isho, 
Yakobo weenamisa kumurwe kweewe, imurwe we bulili bweewe waasiima. 

Khuurakikha 48 

Yakobo asabila Efurayimu ni Manase tsikhabi 

1Lwanyuma nga imbuka yaabirirewo, yabawo umuundu uwatsya waaboolela 
Yusufu ari paapa weewe mutsiina naabi. Aryo Yusufu wenyukhilamo waatsya 
khuumubona, nga ali atweela ni basooleli beewe Manase ni Efurayimu. 
2Nga Yusufu woolileyo, baatsya baaboolela Yakobo bari, “Umusooleli woowo 
Yusufu weetsile khuukhubona.” Yakobo weekumisa, wenyukha wekhala khu 
bulili bweewe. 
3Kila Yakobo alomela Yusufu ari, “Wele Umunyali wa byoosi, aambonekhela ise 
i Luzi, mu shibala sha Kanaani, waamba tsikhabi, 
4nga anomela ari, ‘Indi khuutsya khuukhuwa babaana baakali, imbalaayise 
lisaaye lyoowo, likyele kamanaambo kamakali. Naluundi, indi khuutsya 
khuukhuwa iwe liiswa lino khuuba lilyoowo ni babaandu be muungo mwoowo.’ 
” 
5Yakobo waalooselakho shishiindi ari, “Yusufu, babaana boowo besiinde babili 
abo Efurayimu ni Manase, beesi wasaalila ano mu Misiri, nga ise ishiili 
khukhwoola ano, bali babaase, nga Rewubeni ni Simeoni ni bali. 
6Ne lwanyuma babaana besiinde babaandi beesi ulisaala lwanyuma, baliiba 
baboowo. Ni busikha bweesi nibo balifuna, balibufuna khuubirira mu 
baandaayabwe Efurayimu ni Manase. 

7She kumutaambo kumukali maayi woowo Rakeli, aafwa nga indi khu 
lukyeendo khuukobola khukhwaama i Padani mu shibala sha Kanaani, 
shishikhali aleeyi ni Efurasi ta. Ise namusiikha aambi ni kumukhoosi kukuutsya 
i Efurasi, (nga nisho Beselehemu).” 
8Ne Yakobo n'abona babaana besiinde ba Yusufu, waareeba ari, “Babaana bano 
nibo ba naanu?” 
9Yusufu welamo ari, “Bano bali babaana baase beesi Wele ambeelele ano mu 
Misiri.” Yakobo waalomela Yusufu ari, “Basyeende ano isi indi imbawe tsikhabi.” 
10Ne tsimoni tsa Yakobo abe tsilikho luukhaleesi lwe kamakoro, nga sitsibona 
buulayi ta. Aryo Yusufu waasyeenda babaana abo isi Yakobo, waabakwa mu 
shifuba, waabakhupa khu saya. 
11Yakobo waalomela Yusufu ari, “Abe ise sinayambaasakho ndi indilayo 
khuukhubonakho ta. Ne bona ari Wele waanyalisisile ise khuubonakho ni 
babaana boowo.” 
12Lwanyuma Yusufu waarusayo babaana tsana khukhwaama khu paapawe 
Yakobo, waakyelawo weenamisa kumurwe kweewe aasi khwiloba iburaangisi 
wa paapa weewe. 
13Nga waamalile aryo, wenyukha waayila babaana beewe tsana isi Yakobo. 
Waayila umukyeekhe nga niye Efurayimu, waamura khu luwaande lunyeletsi 
lwa Yakobo, ne Manase niye waamura khu luwaande lwe kumukhono kweewe 
kumulayi. 
14Ne Yakobo waayila kumukhono kweewe kumulayi waakura khu murwe kwa 
Efurayimu, abe yakhaba nga niye abe umukyeekhe, ni mukhono kweewe 
kumunyeletsi waakura khu murwe kwa Manase, uwaba nga niye umukhulu. 
15Lwanyuma waaloombela Yusufu tsikhabi nga aloma ari, “Khali Wele isi kuuka 
wase Iburayimu ni paapa wase Isaaka besaayatsaka aweele babaana bano 
tsikhabi, umweene uyo niye ubeelatsakile ni nase buulamu bwase bwoosi, 
khukhwoolesa shaleelo shino, 
16ni malayika weewe uwuniindatsakile ise, khali aweele babaana bano tsikhabi! 
Inoomba ndi khali lisiina lyase, ni lisiina lya Iburayimu, ni lya Isaaka, kelooseele 
khuubirira mu baana bano! Inoomba ndi khali Wele abaweele babaana baakali, 
baba ni lisaaye liikali lilyeene limalatana khu shibala!” 
17Yusufu waakhalala naabi lweesho sheesi paapawe aakhola she khuura 
kumukhono kumulayi khu Efurayimu, kila atsya waarusa kumukhono ukwo 
khukhwaama khu murwe kwa Efurayimu, waakura khu murwe kwa Manase. 
18Kila alomela paapawe Yakobo ari, “Paapa, waakhukhola buulayi ta. Umwaana 
umukhulu niy'ooyu, niye isi uba urakho kumukhono kwoowo kumulayi khu 
murwe kweewe.” 
19Ne paapawe waaloba, nga aloma ari, “Ise naamanyile sheesi indi khuukhola, 
samweene naamanyile. Lisaaye lya Manase kane libe liikali, kane babe babaandu 

be kamaani. Ne waandaaye umukyeekhe yuno, kane abe amufuurakho niye, ni 
lisaaye lyeewe kane lyaamemo kamanaambo kamakali naabi.” 
20 Musaambo iyo, waaba nga abawa tsikhabi khu shifukhu isho, nga aloma ari, 
“Babaandu ba Isiraeli kane baraambisatsake kamasiina keenywe ni baliba nga 
baloomba tsikhabi. Bakhaakaraambisatsake nga baloma bari, ‘Khali Wele 
akhuweele iwe tsikhabi nga n'aawa Efurayimu ni Manase.’ ” Aryo musaambo iyo, 
Yakobo waaraangisa Efurayimu iburaangisi wa Manase. 
21Lwanyuma lweebyo byoosi, Yakobo waalomela Yusufu ari, “Nga n'umbona uri, 
ise ari indi aambi khuufwa. Ne Wele kane abatsake ni nawe, khukhwoolesa 
n'akhaakhwiiseyo mu shibala she baakuuka boowo. 
22Ise indi khuukhuwa iwe shibala she tsingoongo she liiloba liilayi, ne akhuba isi 
babaandaayo ta. Indi khuukhuwa iwe shisiintsa shishifuurakho she 
babaandaayo, sheesi nanuula khukhwaama khu ba Amori, nga inaambisa 
buyiingo ni bufumo.” 

Khuurakikha 49 

Tsilomo tsa Yakobo tsimaliilisi 

1Lwanyuma lwa byoosi Yakobo walaanga atweela basooleli beewe, 
waabalomela ari, Ni mwiitse atweela baana baase, ni mwiitse nio ise inyalise 
khuubaboolela inywe biilomo bibikane bibabekho mu biseela bye buraangisi. 
2Ni mwibuuse atweela mwiitse murekeerese, inywe baana ba Yakobo, 
muwuliilise buulayi isi paapa weenywe Yakobo aloma. 
3Rewubeni, iwe uli umusooleli wase umukiboole, iwe niye kamaani kaase, 
khaabonelo khakhaanyoowa khe kamaani kaase, iwe ufuurisa boosi mu lukoosi, 
naluundi ufuurisa boosi mu bunyala. 
4Iwe uli busa nga kameetsi kakaatasile, uryo singene ube ufuura ta, lwekhuuba 
iwe waaniina khu shitaanda sha paapa woowo, waakona n'umukhasi wase, 
waatsya khu bulili bwase waabwoonakisa. 
5Simeoni ni Levi bali waandaaye na waandaaye. Nibo baraambisa tsiindima 
tsaabwe khuureera bituluungu. 
6Ise singene ni tubaase mu nganikha yaabwe ta, namwe ni tubaase mu lubusano 
lwaabwe ta, lwekhuuba baakhoonyaka babaandu mu lirima liikali naabi, khu 
lwe bibyambaaso byaabwe biibi, baafuniaakaka bikyele bye tsiyeeyi. 
7Ari indi khuutsuba lirima lyaabwe ilyo, lwekhuuba lili liibi naabi, ni 
khuutunduuma khwaabwe khuurafu naabi ukhwo! Indyo kane imbasalanise mu 
shibala sha Isiraeli shoosi. 
8Yuda iwe, babaandaayo bakhaakhubwiyilise naabi, kane ukokatsake baasiku 
boowo mu milo. Ni babaandaayo bakheenamisatsake kimirwe kyaabwe aasi nga 
bakhuwa iwe shiriifwa. 



116 

 

 
Ibayibuli Ingwalaafu 

© 2016 Bible Society of Uganda. 
  

 

 

9 Yuda iwe uli busa nga italanyi, niyo imala khukhwiira isaanyi yayo, yaamala 
yeelayo mwifuluma lyayo. Yeelayo yeyalisa busa aasi yaakona. Uli busa nga 
italanyi ikhasi indafu, mbaawo shishinyala shaakiriisariisa ta. 
10Yuda akhaawaambatsake imiimbo iye buunyala, ni miimbo iye buunyala 
nyene iyo ikhaaramatsake mu mukhono kwe babetsukhulu beewe, 
khukhwoolesa n'iliitsa yoole mu makhono k'omwitsukhulu weewe umutuufu. 
Ni babaandu be kamanaambo koosi balimureerera biiwaanwa nga bamuwa 
shiriifwa she khuumuwulilatsaka. 
11Yuda akhaabowatsake busa tsisikilya tseewe khu mizabibu kikifuurayo 
buulayi, nga asiingila tsingubo tseewe mu viini ifuurayo buulayi, ifwaane busa 
nga kameetsi. 
12Ni tsimoni tseewe tsibeseme lwe viini isi akhaanywatsake, ni kameeno keewe 
kakhose naabi lwe khuunywa naabi kamabeele. 
13Zebuluni niye akhaamenyatsake khu ndulo khwe nyaantsa. Shisheene isho 
shikhaabe shiifwo she lukoosi isi tsimeeri tsikhaawolele. Lulwaakha lweewe 
lukhaatsye lwoole i Sidoni. 
14Isakaari niye ali busa nga isikilya iye kamaani, ifukiilila baakityuukhisa busa 
busiro tsimbeka tsoombi. 
15Ne n'abona ari shiifwo she khuuwolelamwo shili shiilayi, ni liiswa nga ni lili 
lilikhoyesa, enama aasi khuusuta bisutwa, shaakila wekyela uraamba nga 
umukulwa. 
16Dani niye akhaabe umukayi we babaandu beewe, nga niye n'ali mutweela khu 
baandu ba Isiraeli. 
17Dani akhaabe busa nga indemu iyibisile khu ndulo khwe kumukhoosi, nga 
indemu iye buutwa khu ntsila, iluma shibutusi she ŋwaaŋwa, ni nooyo 
ukikyeendelakho awaanukha, wekhupa aasi. 
18O Umukasya weefwe, ise iniindilila khukhwiitsa khwoowo, wiitse 
ukhuwonese ifwe. 
19Gadi niye baanuuli bakhaamwibwakale, ne niye akhaashuukhe busa ari 
abebwaakale nibo. 
20Asheri akhaalye biilyo bye kumuŋaawo kumukali naabi, akhaafune biilyo 
bibyaakhila umuyiinga. 
21Nafutali ali busa nga ikhisi indekhuule, ireera biilomo biilayi. 

22Yusufu ali nga kuusaala kumusabibu, kuusaala kumusabibu kukwaana 
kamatuunda nga kuli aambi ni sebele, tsisakya tsakwo tsiniinila khu litikiiyi. 
23Baasiku beewe bamwibwakala nga bali ni bufumo, baamutimisa nga bali ni 
buyiingo atweela ni bufumo. 

24Ne niye arama nga wahaandalale buulayi, ni kamakhono keewe kaba ke 
kamaani, lwe buunyala bwa Wele wa Yakobo Umunyali wa byoosi, naluundi 
lw'Omwaayi we kamasheese, umuliindi wa Isiraeli. 
25Buyeeti bwoowo bwaama isi Wele, isi paapa woowo esaayatsaka, bwaama isi 
Wele Umunyali wa byoosi. Wele akhaakhuwe iwe tsikhabi khukhwaama mu 
ngaaki, ni tsikhabi tsitsiindi khukhwaamila aasi mwiloba, ni tsikhabi tse khuuba 
ni lisaaye liikali, ni bibyaayo biikali. 
26Tsikhabi tseesi paapa woowo akhuwa tsili tse lisuno naabi khuufuurakho 
bibiindu biilayi bibyaama mu njiinji tse khaalekho. Khayo tsikhabi tsino tsoosi 
tsiikhe khu murwe kwa Yusufu, tsikhabi tsino tsiikhale khu bweeni bwoowo, 
lwekhuuba waarobolebwa khuuba uraangilila babaandaayo boosi. 
27Benyamini niye ali nga Khaatsuutse khaarafu naabi, khakhaawuuna 
kumutikhinyi khaahesa baasiku baakho, ni angoloobe khaakabananisamwo bye 
buyiindifu byaabwe. 
28Bino nibyo biikuuka likhumi na bibili bye babaandu ba Yakobo, naluundi bino 
nibyo biilomo bye tsikhabi byeesi paapa waabwe aabakanikhakho, nga awa buli 
mutweela khu nibo tsikhabi tsitsimwaakhila. 

Khuufwa khwa Yakobo 

29Lwanyuma kila Yakobo awa basooleli beewe biilakilo bino ari, “Imbuka yase 
ari yoolile intsya khufwa. Ingana mutsye muusiikhe ise aambi ni ba paapa baase 
mwifuluma, liliili mu mukuunda kwa Efuroni umu Hiti. 
30Mwifuluma liliili i Makipela, aambi ni Mamure, shishiili mu Kanaani. 
Iburayimu aakula liifuluma khukhwaama khu Efuroni umu Hiti, atweela ni 
kumukuunda kweene kwoosi. 
31Mu bweene umwo, nimwo mweesi baasiikha Iburayimu atweela 
n'umukyelama weewe Sara. Naluundi mu bweene umwo nimwo mweesi Isaaka 
n'umukyelama weewe Rebeka baasiikhibwa. Ni nase nasiikha Leya mu bweene 
umwo. 
32Lifuluma ilyo ni kumukuunda kweesi lilimwo, byakulibwa khukhwaama khu 
ba Hiti.” 
33 Nga Yakobo waamalile khuukanikha biilomo ibyo isi basooleli beewe, 
weeyalisa khu bulili bweewe waafwa na khufwa. 

Khuurakikha 50 

1Yusufu waakwa khu mulaambo kwa paapa weewe, nga alikho alila kamasika 
luundi nga amuwunya imunwa. 
2Lwanyuma Yusufu waalakila babaakaanisi beewe bakaangi, bakaange 
kumulaambo kweewe. Bakaangi baashikhola nga n'abalakila. 

3Khuukaanga khuno khwabayilila biifukhu kamakhumi kane bibuufu. Babaandu 
ba Misiri baalila Yakobo khuumala biifukhu kamakhumi musaafu. 
4Nga biifukhu bye khuulila ibyo byaaweelekho, Yusufu waatsya waakanikha isi 
baakhulu be mu lubili lwa Faraawo, nga abalomela ari, “Inywe siinga muba nga 
mwaasiimile, ni mutsye muboolele Faraawo bubakha buno muri, 
5‘Nga paapa wase ashiili khufwa ta, aanoma naamwitsubila ndi, ikhaatsye 
imusiikhe mu ŋani isi umweene aaŋoonaŋoona mu shibala sha Kanaani.’ 
Nashiryo inoomba ndi, andekhuule intsye isiikhe paapa wase, nga naamalile, 
ikhaakobole.” 
6Kila Faraawo elamwo ari, “N'utsye usiikhe paapa woowo, nga ni wamusuubisa 
uri ukhaashikhole.” 
7Aryo Yusufu waatsya khuusiikha paapa weewe. Babaandu baakhulu be mu 
lubili lwa Faraawo, baamuroongesakho, mumulimo babaandu baakhulu be 
kamakyesi, ni baaraangilisi babaandi be mu Misiri. 
8Babaandi babaatsiilakho baaba babaandu be muungo mwa Yusufu, ni 
babaandaaye, atweela ni babaandu babaandi babaaba baalebe be muungo 
mwaabwe. Khuurusakho babaana baabwe baakyeekhe, ni kamasheese kaabwe, 
ni tsimbusi tsaabwe, atweela ni tsikhaafu tsaabwe, nibyo byonyene bibyarama i 
Gosheni. 
9Baaba basaani babaakyeendela mu makaari, atweela ni naabo babaakyeendela 
khu ŋwaaŋwa. Lyaba lituuli lye babaandu liboofu naabi. 
10Lwanyuma lwe khukhwaambukha luluutsi Yorudaani, nga boolile i Atadi, khu 
lusha khweesi bawuulila iŋaano, Yusufu waashikhola baaba nga baalila ni 
kamaani keene khuumala biifukhu musaafu bibuufu. 
11Babaandu be mu Kanaani babaaba nga bamenya ibweene iyo ni baabona 
babaandu bano baalilila khu lusha lwa Atadi, baaloma bari, “Nga khulila khuno 
khuli khwe kamaani naabi khweesi ba Misiri balikho balila.” Isho shaakila 
shiifwo isho baashilaanga bari Abeli Mizirayimu. 
12Musaambo iyo, basooleli ba Yakobo baakhola nga paapa waabwe umweene 
n'abalakila khuukhola. 
13Baryo baasuta kumulaambo kweewe baakuyila i Kanaani, baatsya baakusiikha 
mwifuluma lye Makipela aambi ni Mamure, mu mukuunda kweesi Iburayimu 
aakula khukhwaama khu Efuroni umu Hiti. 
14Lwanyuma lwayo nga Yusufu waamalile khuusiikha paapa weewe, 
waashuukha weelayo i Misiri, atweela ni babaandaaye, ni babaandu boosi 
babaatsya ni naye khuusiikha. 

Yusufu aŋaŋasa babaandaaye 

15Lwanyuma lwayo nga Yakobo waamalile khuufwa, babaandaaye ba Yusufu 
belomela bonyene bari, “Ari khwaamanyile khuri Yusufu atsya khukhubiyila 
ifwe, arakikhe khukhwiliyaasa byeesi ifwe khwamukhola niye.” 
16Kila barumanisa buurume is'ali nga baloma bari, “Nga paapa weefwe ashiili 
khufwa ta, 
17aakhulomela ifwe ari khukhuloombe iwe ukhwiyakhile ifwe bibyoonako 
byeefwe, ni buubi bweesi khwakhukhola khwiiwe, nga ni khwakhubirisaka 
buubi. Shikila ari khukhuloomba khuri, ukhwiyakhile ifwe babaakaanisi ba Wele 
wa paapa woowo, buubi bweefwe bweesi khwakhola.” Buryo buurume buno 
nga bwoolile isi Yusufu, waalila kamasika. 
18Lwanyuma lwayo babaandaaye babeene, beetsa beenamisa kimirwe kyaabwe 
aasi khwiloba iburaangisi weewe, nga bamulomela bari, “Ifwe khuli ano 
baakulwa boowo.” 
19Kila Yusufu abeelamwo ari, “Inywe mukharyakho shishiindu shoosi ta. Ise 
sinyala neera ise samweene mu shifwo sha Wele ta. 
20Inywe mwakana khukhuukholakho ise buubi, ne Wele aashishuusa 
sheekyelamwo shiilayi, ari nio anyalise khuuwonesa buulamu bwe babaandu 
baakali naabi, nga n'ali khuushikhola khu mbuka yino. 
21Nashiryo mukhabakho ni khuurya khwoosi ta. Ise kane imbalolelele inywe 
atweela ni babaana beenywe.” Musaambo iyo, Yusufu waaba nga 
abawooyawooya, waabeesamwo kamaani. 

Khuufwa khwa Yusufu 

22Yusufu waamenya mu Misiri atweela babaandaaye, khukhwoolesa n'afwa, nga 
woolesile kimiiko shitoondo shitweela ni likhumi (110) kye buukhulu. 
23Niye ahangala khukhwoolesa n'abona khu baana ba Efurayimu, ni 
babetsukhulu beene. Naluundi aamenya khukhwoolesa n'abona khu baana ba 
Makiri, umwaana wa Manase, waabakaanila muungo mweewe. 
24Kila alomela babaandaaye ari, “Ari bona ise ndi aambi khuufwa. Ne ilala Wele 
akhaabalolelele inywe buulayi, khukhwoolesa naalibaraangilila khuubarusa mu 
Misiri muno, abayile mu shibala sheesi aasuubisa Iburayimu, Isaaka ni Yakobo.” 
25Kila Yusufu akyelasawo alayisa babaandaaye ari, “Ngana muntsitsubile, nga 
mumboolela muri nga Wele weetsile khubaraangilila waabayila mu shibala 
shisuubise, mulisuta kumulaambo kwase, mutsye ni nakwo.” 
26Aryo Yusufu waafwa nga woolisile kimiiko kye buukhulu shitoondo shitweela 
ni likhumi (110). Lwanyuma bakaanga kumulaambo kweewe buulayi, 
baakubiikha mu sanduuku. 

She Lukyeendo 

She Lukyeendo 1 

Ba Isiraeli bataambisibwila mu Misiri 

1 Yakobo n'atsya i Misiri, abe umwaana weewe Yusufu waamenyayo khaale. 
Kamasina ke babaana ba Yakobo beesi aatsya ni nabo i Misiri, nga buli mutweela 
atsya ni be muntsu yeewe niko kano: 
2Rewubeni, Simoni, Levi ni Yuda, 

3Isakaari, Zebuluni ni Benyamini, 

4Dani, Nafutali, Gadi ni Asheri. 

5Atweela baaba babaana ni babetsukhulu ni bisoni bya Yakobo, boola babaandu 
kamakhumi musaafu. 
6Lwanyuma lwayo, Yusufu waafwa ni babandaaye beene boosi, ni babaandu 
babaaba mu muboolo ukwo nabo baafwa. 
7Ne lisaaye lye ba Isiraeli lyaasaalana naluundi lyaabalaaha luukali, baryo 
baamalatana mu Misiri mwoosi. 
8 Lwanyuma lwe kimiiko kimikali, Misiri yaafuna umuyiinga umuyaakha, abe 
ukhaamanyakho ibyo byeesi Yusufu aakholela Misiri ta. 
9Kila umuyiinga tsana alomela ba Misiri ari, “Bona ba Isiraeli bano baasaalanile 
naabi, naluundi balikho beekyela be kamaani naabi khuukhuminyisa ifwe. 
10Ifwe ni khubalekha busa khuryo khwaalekha khubakholakho shiindu shoosi 
ta, banabalaaha naabi. Ne lwanyuma kane uri buusoolo bubalukhawo akari 
eefwe ni baasiku beefwe, banyala baatubaanila atweela ni baasiku beefwe, 
shiryo shibanyalise khukhwilukha khukhwaama khu liloba lyeefwe batsye.” 
11Ni nashiryo ba Misiri baarakho abo abe babaraambisa ba Isiraeli kimilimo kye 
buukulwa, khuubawa kimilimo kimisiro, nga bakana babamalemo kamaani. 
Baabamiinilisa khukhwoombekhela Faraawo biriimba bibili, nga nibyo Pisomu 
ni Ramusesi. 
12Ne she khukhwiyaanga, indi ikhaba nga baabamiinilisa naabi baryo, ne ba 
Isiraeli beloosela busa khuubalaaha baasalanila ni mu bibala bibiindi. Ni khulwe 
ilomo yino, ba Misiri baabiyila naabi ba Isiraeli ni khuuminyisakho amataayi. 
13Ni nashiryo baabalakila khuuraamba ni kamaani khuuminyisakho amataayi, 

14waakila ni kumutaambo kwaabawaamba. Baabawaamba ni kamaani 
khuubuumba kamatofwaali, ni khuuroka buutosi, ni khuuraamba mu mikuunda 
kye ba Misiri. 
15Ari kila umuyiinga alaanga bakhasi ba Misiri babasaalisa ba Isiraeli, nga babili 
khu bakhasi bano baaba nibo Shifura ni Puwa. 

16Waabalomela ari, “Ni muba nga mulikho musaalisa bakhasi ba Isiraeli, ne 
mwaabona nga waasaalile umukhaana, mulekha atsowe, ne nga mwaaboone 
muri waasaalile umusiinde, uyo mwiira!” 
17Ne bakhasi babasaalisa bano abe nibo bali babaandu babesaaya Wele, ni 
nashiryo baalekha khukhwiira babaana besiinde, nga umuyiinga abe n'abalakila 
ta. 
18Kila umuyiinga abalaanga luundi waabareeba ari, “Shiina kila mukhakhola 
sheesi ise nabalomela khuukhola? Shiina kila mukhali khukhwiiraka babaana 
besiinde?” 
19Kila bakhasi bano beelamo umuyiinga bari, “Bakhasi ba Isiraeli sibali nga 
bakhasi ba Misiri ta. Nibo basaala khaangu naabi, nashiryo ifwe nga khushiili 
khutsya khwoolayo isi bali ta, khunyoola nga basaalile khaale.” 
20Ni nashiryo Wele waawaambila bakhasi babasaalisa bano shiisa, 

21aryo waabawa lisaaye lye babaana baakali. Ne ba Isiraeli beloosela busa mu 
bukali. 
22Khukhwoolela ilala ikhumaliilisa, umuyiinga wa Misiri waalakila babaandu 
beewe boosi ari, “Buli umwaana uwesiinde isi ba Isiraeli basaala, muli ni 
khuumuwaamba mumutuume mu luutsi Nayilo! Ne bekhaana mubalekhe 
batsowe.” 

She Lukyeendo 2 

Khuusaalikha ni khuutsowa khwa Musa 

1Umusaani mutweela khukhwaama mu shikuuka sha Levi, waayila umukhasi 
khukhwaama mu shikuuka sheene isho. 
2Umukelema yuno waakaanila shisoombo, waasaala umwaana umusiinde, nga 
ali umumiliwu naabi, ni maayi weewe waamubisa muntsu khuumala kimyeesi 
kitaru. 
3Ne n'aaboona ari s'anyala weloosela khuumubisa muntsu luundi ta, 
waamurukhila shikono, lwanyuma waashiluula mukari buulayi, ari kameetsi 
kakhengilamo ta. Wekhasa umwaana uyo mu shikono isho, waamuyila waamura 
mu makhalaamba kamaleeyi ke khu luutsi Nayilo. 
4Umwaana yuno aaba ali n'umukooko weewe umukhulu. Nashiryo umukooko 
weewe yuno weemikhaatsaka aleeyikho, khuubona oba shiina shishinyala 
shaakholikha khu mwaana yuno. 
5Lutweela umukhaana w'omuyiinga weekha iluutsi khukhwisiinga, nga 
baakeesa beewe balikho bakeenda ni naye woola khu ndulo khwe luluutsi. 
Umukhaana w'omuyiinga yuno n'abona shikono mu makhalaamba, waarumana 
mutweela khu bakeesa beewe khuutsya ashibukule khukhwaama isi shaba. 

6Umukhaana w'omuyiinga n'ekula shikono, waabona nga mulimo umwaana, 
nga alikho alila. Shiisa shaamuwaambila umwaana uyo, kila umukhaana 
w'omuyiinga yuno aloma ari, “Umwaana yuno ali ni khuuba nga mutweela khu 
be ba Isiraeli” 
7Khaangukho umukooko w'omwaana uyo, abe uwiimikhile nga emenielesa, 
weetsa waalomela umukhaana w'omuyiinga ari, “Ukana ise intsye 
ikhuweentsele mutweela khu bakhasi ba Isiraeli, akhutsowesele umwaana 
yuno?” 
8Umukhaana w'omuyiinga weelamo ari, “N'utsye umureere.” Kila umwaana 
umukhaana uyo atsya khureera maayi w'omwaana umweene. 
9Umukhaana wa Faraawo waalomela maawe w'omwaana tsana ari, “N'uyile 
umwaana yuno umuntsowesele, ni nase kane ikhuwe kumukheemba kwoowo,” 
Nashiryo maayi w'omwaana uyo, waayila umwaana waamutsowesa. 
10Nga umwaana waatsowele, umukhasi uyo waamuyila isi umukhaana wa 
Faraawo, uwamwikesa khuuba umwaana uweewe. Kila amutwiikha lisiina ari 
“Musa,” nga aloma ari, “Khulwekhuuba namwangala khu meetsi.” 

Musa atitukha khukhwaama i Misiri 

11  Shifukhu shitweela, nga ari Musa waatsowa, ali umuundu umukhulu, 
waakyeendakakho waatsyakho isi ba Isiraeli baashe bataambisibwila, nga 
baraambisibwa buukulwa. Kila abona umu Misiri mutweela nga akhupa umu 
Isiraeli. 
12Musa n'anyukanyuka waabona nga mbaawo umuundu yeesi umuboone ta, 
naye wenyukhila umu Misiri uyo, waamukhoonya, waabisa kumulaambo 
kweewe mu muyekhe. 
13Musa n'elayo khuubona babaandu beewe luundi, waabona ba Isiraeli babili 
nga balikho bakhupana. Kila atsya isi uyo uwarakikhisa buusoolo waamureeba 
ari, “Iwe shiina kila ukhupa umu Isiraeli washoowo?” 
14Kila uyo amwiilamo nga amureeba ari, “Naanu ukhureerewo iwe nga umuwuli 
weefwe, naluundi, iwe niye ukhukhalila ifwe kimisaango? Nase ukana khuntsira 
nga ni weerire umu Misiri?” Shino shareerera Musa khuurya khuukali naabi, 
khulwekhuuba aashifumbula ari babaandu baamanyile sheesi aaba waakholile. 
15Faraawo n'awulila sheesi Musa aakhola, waamuweentsa ari amwiire. Ne Musa 
waatitukha waatsya mu shibala sheesi balaanga bari Midiani. Shifukhu 
shitweela, Musa abe wekhaale aambi n'isebele, 
16aabawo bakhaana musaafu ba Yesero, uwaba umusaayi uwe Midiani, babeetsa 
khuutaha kameetsi khuuwa bibyaayo byaabwe binywe. 
17Aabawo babaayi babeetsa baabatimisa bari barurewo batsye, ne Musa 
wenyukha khu ngaaki, waatseeta bakhaana bano, waawa ni bibyaayo byaabwe 
kameetsi. 

18Bakhaana ni beelayo ingo, kila Yesero abareeba ari, “Shaamile shiryeena 
shaleelo mwaakobola khaangu muryo?” 
19Baamwiilamo bari, “Iliwo umusaani umu Misiri ukhutseetile khukhwaama isi 
babaayi, khaba waakhutayila ni kameetsi waawa bibyaayo byeefwe byaanywa.” 
20Yesero waabareeba ari, “Ne ali waheena? Shiina kila mukheetsile ni naye? Tsya 
mumulaange eetse khulye biilyo ni naye.” 
21Musa waafukiilila khuumenya muungo mwa Yesero, uwakelawo waamuwa 
umukhaana weewe Zipora, khuuba umukhasi weewe. 
22Zipora n'asaala umwaana, Musa waaloma ari, “Kane imulaange ndi Geresomu, 
khulwekhuuba ise ndi umwiitswa busa mu shibala shino.” 
23Lwanyuma lwe kimiiko kimikali, umuyiinga wa Misiri uyo waafwa. Ne ba 
Isiraeli baarama nga bataambisibwa, kila belootsa isi Wele bari abayeete. 
Khuulila khwaabwe khwaatsya khwoola isi Wele. 
24Wele waawulila khuulila khwaabwe, aryo Wele waashebulila indakaano isi 
niye umweene aakhola ni Iburayimu, ni Isaaka ni Yakobo. 
25Wele waabona babaandu ba Isiraeli nga bataambisibwa, kila abawaambila 
shiisa. 

She Lukyeendo 3 

Wele arumana Musa isi umuyiinga wa Misiri 

Wele akanikha isi Musa 

1Musa abe ayisa bibyaayo bya Yesero, uwaba paapawe umusaalila umukhasi 
weewe. Yesero abe ali umusaayi mu shifwo she Midiani. Shifukhu shitweela, 
Musa waayila bibyaayo khuulola kwe bukwanyaanga, waakhalisa kumubiimbi, 
woola khu lukiingi Sinaayi, lukiingi lwa Wele. 
2Nga ali ibweene iyo, Malayika w'Omukasya waamubonekhela mu mulilo nga 
kwoosha shitsakha. Musa aabona nga kumulilo kuli khu shitsakha, ne nga 
sishilikho shiya shiweelela ta. 
3Kila elomela yenyene ari, “Shino nga shiyaangisa! Khayo intsyeyo aambi 
imbone khulwashiina shitsakha shikhali khuusha ta.” 
4Umukasya n'abona ari Musa abe alikho esyeenda aambi ni shitsakha, Wele 
waamulaangila khukhwaama mu shitsakha ari, “Musa, Musa!” Naye Musa 
welamo ari, “Ise niy'oyu.” 
5Kila Wele amulomela ari, “Ukheetsa aambi ano ta, ni waabulemo bilaalo 
khukhwaama mu bikele byoowo, khulwekhuuba shiifwo sheesi iwe 
wiimikhelemo, shili shikhosefu.” 
6Wele waalomela Musa ari, “Ise ndi Wele uwe bakuuka boowo, Wele uwa 
Iburayimu, Wele uwa Isaaka, naluundi Wele uwa Yakobo.” Abweene awo, Musa 

weebiimbilila mu moni khulwekhuuba aaba ni khuurya khuukali nga s'akana 
khuubona Wele ta. 
7Kila Wele aloma ari, “Ise naaboone khuutaambisibwa khweesi babaandu baase, 
babaali mu Misiri balikho babiramo, naluundi ise naawulile khuulila khwaabwe, 
khulw'abo babaabakholisa buukulwa. Khulwe khuutaambisibwa khwaabwe, 
shiisa shaabamaambiile, 
8naluundi ise neekhile aasi khuubamusa, khukhwaama mu meeno ke ba Misiri. 
Ingana khuubarusa mu shibala isho imbayile mu shibala shishiili shilayi, 
naluundi shibalaayi, shibala shishiilimo liiloba liilayi naabi, lilyaama biilyo 
biikali. Kane ise imbawe shibala shishimenyamo babaandu ba Kanani, ba Hiiti, 
ba Amori, ba Perizi, ba Hiivi ni ba Yebusi. 
9Bona ari ise naawuliile khuulila khwe babaandu baase ba Isiraeli, khuulila 
khwaabwe khweetsile isi ise. Naluundi ise naboone khuutaambisibwa khweesi 
ba Misiri balikho babataambisamo. 
10Ari yiitsa, ise intsya khukhurumana iwe isi Faraawo, utsye uruseyo babaandu 
baase, uruseyo lisaaye lya Isiraeli khuurura i Misiri.” 
11Ne Musa weelamo waalomela Wele ari, “Ne ise niye naanu, unyala khuutsya isi 
Faraawo, khuutsya khurusayo ba Isiraeli khukhwaama i Misiri?” 
12Wele waamwiilamo ari, “Kane ise imbe ni nawe. Naluundi khano nikho 
khaakane khabe khaabonelo isi uli, khakhokesanisa khari ise niye 
ukhurumaane, nga waamalile khuurusa babaandu baase khukhwaama i Misiri, 
mukhesaayile Wele khu lukiingi luno.” 
13 Kila Musa areeba Wele ari, “Ise ni intsya isi ba Isiraeli naabalomela indi, ‘Wele 
we bakuuka beenywe waandumaane isi muli,’ ne bandeeba bari, ‘Lisiina lyeewe 
bari naanu?’ Ise kane imbalomele indishiina?” 
14Wele waalomela Musa ari, “ISE indi niye uyo uliwo.” Wele weloosela waaloma 
ari, “Boolela babaandu ba Isiraeli uri, ‘ISE ULIWO niye uwundumile isi muli.’ 
Lino nilyo liliili lisiina lyase biilo ni biilo, ni musaambo yino niyo isi kimiboolo 
kyoosi kili ni khukhuushebulilamo ise.” 
15Wele waalooselakho waalomela Musa ari, “Boolela babaandu ba Isiraeli uri, 
‘Umukasya Wele uwe bakuuka beenywe, Wele uwa Iburayimu, Wele uwa Isaaka, 
naluundi Wele uwa Yakobo, waandumire isi muli.’ 
16Tsya ubusaase babaandu baakhulu mu ba Isiraeli atweela, ubalomele uri, 
Umukasya Wele we bakuuka beenywe, Wele uwa Iburayimu, uwa Isaaka, 
naluundi uwa Yakobo, aambonekheele ise nga aloma ari, ‘Ise naabemenielesile 
inywe ni byeesi ba Misiri babaakholile khusiinywe.’ 
17Naluundi ise imbasuubisa ndi kane imbaruse nywe mu khutaambisibwa 
khweesi mulimo mu Misiri, imbawe shibala shishiindi. Kane imbayile khu liloba 
lyeesi ba Kanani, ni ba Hiiti, ni ba Amori, ni ba Perizi, ni ba Hiivi, ni ba Yebusi 
bamenya. Shibala isho shilimo liiloba liilayi naabi, lilyaama bilyo biikali.” 



125 

 

 
Ibayibuli Ingwalaafu 

© 2016 Bible Society of Uganda. 
  

 

 

18Kane baaraangilisi be ba Isiraeli baloondelele byeesi iwe uloma. Nio iwe ni 
baaraangilisi abo mutsye isi umuyiinga uwa Misiri mumulomele muri, 
“Umukasya, uuli niye Wele we ba Heburaniya, waamalile khuukhubonekhela 
ifwe. Ne ari khukhuloomba iwe ukhulekhuule khukyeende lukyeendo lwe 
biifukhu bitaru, khutsye mu mubiimbi, nio khunyalise khuutsya khuwaanayo 
isaayilo isi Umukasya, uuli niye Wele weefwe. 
19Ne ise naamanyile ndi, umuyiinga wa Misiri uyo singene abalekhe inywe 
mutsye ta, akhali nga abeelewo khuumuwaamba ni kamaani. 
20Ni nashiryo, ise kane inaambise kamaani kaase khuukhola bye kamakaanga, 
naluundi ikhoonye ba Misiri, nio akile abalekhuule inywe mutsye. 
21Nga imbuka yeenywe yoolile iye khuutsya, singene mutsye mukhono busa 
khukhwaama i Misiri ta, kane ba Misiri bookesanise babaandu baase kimyoyo 
kimilayi naabi. 
22Buli mukhasi umu Isiraeli aliitsya isi uwasheewe umu Misiri, ikhaba isi abo 
babaamenya muntsu yeewe, abaloombe khuumuwa ifeetsa ni izaabu, ni bye 
khukhwisaaha, ni bikwaaro biimiliyu. Ba Misiri kane babibawe mukwaarise 
babaana beenywe, besiinde ni bekhaana, nio musaambo iyo, munyalise 
khuunuula bye buyiindifu khukhwaama khu ba Misiri.” 

She Lukyeendo 4 

Umukasya awa Musa buunyala bwe kamakaanga 

1Nio Musa weelamo Wele nga aloma ari, “Ise naamanyile ndi singene 
barekeerese byeesi ise inoma, namwe baloondelele byeesi ise mbaboolela ta. 
Khulwekhuuba banaloma bari, ‘Iwe Umukasya siwakhubonekheelekho ta.’ ” 
2Kila Umukasya amureeba ari, “Shiina sheesi uwaambile mukhono mwoowo?” 
Musa weelamo ari, “Naawaambile imiimbo iye bubwaayi.” 
3Umukasya waamulakila ari, “Kituume aasi khwiloba.” Musa waakituuma aasi 
khwiloba, lubaluba yeekelamo indemu, waakila Musa waatima wesyeenda. 
4Ne Umukasya waalomela Musa ari, “Kiwaambe imushiinga, ukisute angaaki.” 
Musa n'ayila kumukhono waakiwaamba, iyatsana yeekela imiimbo. 
5Kila Umukasya amulomela ari, “Nga waakholele shino, kane ba Isiraeli 
bafukiilise bari Wele we bakuuka baabwe, naluundi Wele wa Iburayimu, 
naluundi Wele wa Yakobo, waakhubonekheele iwe.” 
6Indi luundi Umukasya waalomela Musa ari, “N'ure kumukhono kwoowo mu 
saati mukari.” Aryo waaramo kumukhono, ne n'akurusamo, abe kwoosi 
kwaashuukhile kwekyelile kumuwaanga nga umuundu uuli ni buulwaale bwe 
lihaafu. 

7Lwanyuma Wele waamuloma ari, “Niwise kumukhono kwoowo mu saati.” Kila 
ara kumukhono mu saati, ne n'akurusamo, kwaaba nga kweelileyo kuli 
kumulayi nga ni kwaba amataayi. 
8Kila Wele aloma ari, “Noola sibaafukiiliile byeesi iwe uloma, namwe she 
kamakaanga shishinyoowa ta, kane bafukiilise shishiilakho isho. 
9Ne noola sibafukiilisile bye kamakaanga bibili bino ta, namwe sibarekeeresile 
byeesi iwe uloma ta, kane iwe utahe kameetsi mu luutsi Nayilo, ukatsukhe khu 
liloba lilyoomu. Kameetsi keesi kane utahe utsukhe ako, kane nga waakatsukhile 
khwiloba lilyoomu, lubaluba keekyele kamafuki.” 
10Ne Musa waalomela Umukasya ari, “O Mukasya, ise s'indi umukanikhi umulayi 
ta, ikhaba nga abe ushiili khuunganikhayo ta, namwe ikhaba nga iwe n'umalile 
khuukanikha ni nase. Ise nikhoyoola mu nganikha ikhaba mu khwambaasa.” 
11Kila Umukasya amureeba ari, “Naanu niye uwabuumba kumunwa 
kw'omuundu? Naanu niye ukila umuundu waaba wawuma, namwe 
waaminyaala mu maru, namwe waaba ni tsimoni nga abona, namwe waaba 
umubofu? S'ali ise niye, Umukasya, ukhola ibyo ta? 
12Ni nashiryo ari n'utsye, ni nase kane imbe ni nawe, ise samweene ikhuleekele 
byeesi kane ukanikhe.” 
13Ne Musa wekoontselela nga aloma ari, “O Umukasya wase, ise 
naakhwikoontseleele, n'urumane umuundu ukuundi.” 
14Kila Wele lirima limuwaamba khulwa Musa, kila aloma ari, “Ne Aroni 
waandaayo, uraamba kwe bu Levi, s'aliwo ta? Naamanya indi niye ali 
umukanikhi umulayi. Bona uyoshiina ali khu ntsila alikho eetsa ano 
khuukhubona iwe. Nga niye waakhuboone iwe, anaba musangaafu naabi. 
15Iwe kane uboolele Aroni byeesi aloma, ni nase kane imbewo khuubaleekela 
mweembitsana byeesi mukanikha. 
16Iwe kane ube nga Wele, n'uboolela Aroni bye khuukanikha, nio niye 
n'akanikha isi babaandu. 
17Kane usute imiimbo yino utsye ni nayo, niyo yeesi kane wiyeetise khuukhola 
bye kamakaanga.” 

Musa akobolayo i Misiri 

18Musa weelayo isi Yesero paapawe w'omukhasi weewe, waamulomela ari, 
“N'ufukiilise ingoboleyo i Misiri, isi baalebe baase, imbone oba bashiili balamu.” 
Yesero weelamo Musa ari, “Lukyeendo lukhubeele luulayi.” 
19Nga Musa ashiili i Midiani, abe Wele waamulomeele ari, “Lekha shibala she ba 
Midiani, ukoboleyo i Misiri. Khulwekhuuba abo babaakana khuukhwiira iwe 
baamala khaale khuufwa.” 



127 

 

 
Ibayibuli Ingwalaafu 

© 2016 Bible Society of Uganda. 
  

 

 

20Nashiryo Musa wahaamba umukhasi weewe ni babaana beewe, waabekhasa 
khu sikilya tsyeewe, baalola kwe Misiri. Musa waasuta imiimbo iyabamo 
kamaani ka Wele, waatsya ni nayo. 
21Nga Musa ali khu ntsila alikho atsya, Wele waamulomela ari, “Nga woolile i 
Misiri, uli ni khuutsya isi Faraawo, ukhole bye kamakaanga byoosi byeesi ise 
indeere mu bunyala bwoowo. Ne kane ise ikhole Faraawo abe ni shikyili shikali, 
aryo alekhe khulekhuula babaandu baase khuutsya ta. 
22Kane uboolele Faraawo uri, ‘Umukasya aloma ari, ba Isiraeli nibo umwaana 
wase umukiboole, 
23indikho ikhulakila iwe indi lekhuula umwaana wase atsye, nio naye anyalise 
khukhuuntsisaaya ise. Ne n'uloba khuumulekhuula waatsya ta, kane ise niire 
umwaana woowo umukiboole.’” 

Umusooleli wa Zipora akhebebwa imbalu 

24Mu shilo shitweela, Musa n'aba abe ashiili mu lukyeendo, nga waafunilekho e 
khuukona, Umukasya weetsa nga akana khumwiira. 
25Ne Zipora umukhasi wa Musa, waasheba umwaana weewe imbalu, kila 
abukula likhoba alitiila khu bikele byeewe, nga aloma ari, “Khuubirira mu 
mafuki kakaaronyele aasi kano, iwe ari uli umwaana wase umalile khukhwingila 
imbalu.” 
26Aryo Umukasya waalekha khukhwiira Musa ta. Kila Zipora aloma ari, “Iwe 
uwonile khulwe khuusheba khwe imbalu khuno.” 

Umukasya arumana Aroni isi Musa 

27Umukasya waalomela Aroni ari, “N'utsye imubiimbi, utsye waakanane Musa.” 
Naye n'atsya, waamwaakanana a lukiingi Sinaayi, kila amukwa mu shifuba 
waamukheesa. 
28Kila Musa aboolela Aroni bibiindu byoosi byeesi Umukasya aamuboolela nga 
n'amurumana, ni bye kamakaanga byoosi byeesi abe Wele amulakiile 
khuukhola. 
29Lwanyuma Musa ni Aroni baatsya baabusaasa atweela baaraangilisi be ba 
Isiraeli boosi. 
30Aroni waababoolela bilomo byoosi byeesi Umukasya aaboolela Musa, 
naluundi waakhola bye kamakaanga mu moni tsye babaandu babaabawo. 
31Babaandu boosi baabifukiililamo. Ni baawulila bari Umukasya waakyeniyiile 
babaandu beewe ba Isiraeli, naluundi bari waawuliile kamalilo kaabwe, 
beenamisa kimirwe kyaabwe baamwisaaya. 

She Lukyeendo 5 

Musa ni Aroni batsya isi umuyiinga wa Misiri 

1Lwanyuma lweebyo, Musa ni Aroni baatsya isi Faraawo. Baamulomela bari, 
“Umukasya Wele we ba Isiraeli aloma ari, ‘Lekhuula babaandu baase batsye, nio 
banyalise khuukholela kamayiiya mu mubiimbi khulwase.’ ” 
2Ne Faraawo waabareeba ari, “Umukasya niye naanu nio ise imbuliilise byeesi 
niye aloma, nio akile ise indekhuule ba Isiraeli batsye? Ise sinaamanya 
Umukasya niye naanu ta, naluundi sinyala naalekhuula ba Isiraeli khuutsya ta.” 
3Kila bamwiilamo nga baloma bari, “Umukasya Wele we ba Heburaniya 
waamalile khaale khuukhubonekhela ifwe. Khwaakhwikoontseleele, iwe 
n'ukhulekhe ifwe khukyeende lukyeendo lwe biifukhu bitaru, khutsye mu 
mubiimbi khumwiisaaye. Khulwekhuuba nga sikhwaatsiile ta, anyala 
waakhureerera ifwe khuutaambisibwa namwe ta, waakhwibwakala ifwe ni 
busoolo.” 
4Ne umuyiinga waabeelamo waabalomela ari, “Inywe Musa ni Aroni, shiina kila 
mulikho murusa babaandu khu buraambi bwaabwe? Lekha buli mutweela eleyo 
khu buraambi bweewe! 
5Mwaaboone babaandu bali baakali naabi betsuule mu shibala shoosi, mulikho 
mukila bekhale busa nga sibalikho baraamba ta!” 
6Khu shifukhu sheene isho umuyiinga kila alakila abo babaakholisa bukulwa ni 
babaraangilila mu buraambi ari, 
7“Khukhwaama ari, mbaawo khuuwa babaandu bano tsikhaantsa tsye 
khuuraambisa mu khukhola kamatofwaali ta, khayo babeene batsye 
batsiweentse. 
8Ne shitweela busa, baboolele muri bali ni khuukhola buukali bwe kamatofwaali 
bubwoola nga abe ni bakhola khukhwaama khaale. Khulwekhuuba nga ni 
bakhali ni bye khuukhola bibibamala ta, kila bali khuuloma bari, ‘Khulekhuule 
khutsye khwisaaye Wele weefwe.’ 
9Barekho buuraambi bwe kamaani bubweene, nio balekhe khuba ni mbuka iye 
khuurekeeresa bilomo bye bubeeyi ibyo ta.” 
10Kila abo babaakholisa ba Isiraeli buukulwa ni naabo babaraambisa ni kamaani 
batsya baababoolela bari, “Faraawo waalomile ari singene eloosele khuubawa 
inywe tsikhaantsa tsye khuukhola kamatofwaali ta. 
11Mwabeene ni mutsye mwiweentsele tsikhaantsa iyo yoosi isi kane 
mutsinyoole, ne shitweela busa, muli ni khuubuumba buukali bwe kamatofwaali 
bubuuli nga abe ni mukhola khaale.” 
12Nashiryo baakulwa basalanila mu Misiri yoosi, nga baweentsa tsikhaantsa. 

13Abo abe babaakholisa buukulwa baababaakho naabi nga babalomela bari, 
“Buli shifukhu muli ni khuubuumba kamatofwaali kakoola buukali nga abe ni 
baabawatsaka tsikhaantsa.” 

14Shaakila abo babaakholisa bukulwa, baakhupa ba Isiraeli babaraangilila 
bashaabwe mu buraambi, nga babalomela bari, “Shiina kila mukhalakiile 
babaandu lwe shaleelo khuukhola buukali bwe kamatofwaali nga abe ni 
bakholatsaka khukhwaama khaale?” 
15Ba Isiraeli babaraangilila bashaabwe mu buraambi kila batsya isi Faraawo, 
baamwilootsela nga baloma bari, “Shiina kila iwe ukhubirisaka ifwe buubi uri? 
16Mbaawo umuundu ukhureerera ifwe tsikhaantsa ta, ate bakhulakila ifwe 
khuubuumba kamatofwaali kakoola buukali nga abe khaale. Bakhukhupa ifwe 
ni kimisariti, ate nga babaandu boowo babeene nibo babareera biwaangafu 
bino.” 
17Umuyiinga waabeelamo ari, “Inywe muli ni butoro, muli batoro naabi! Shikila 
mwikhala mwaaloma muri, ‘Khulekhuule khutsye khuwaaneyo isaayilo isi 
Umukasya.’ 
18Kobolayo mutsye muraambe kimilimo! Singene babawe tsikhaantsa ta, ne 
shitweela busa, muli ni khuubuumba buukali bwe kamatofwaali nga abe ni 
mwakholatsaka amataayi.” 
19Nga ni baabalakila khuubuumba buukali bwe kamatofwaali nga abe khaale, 
baaraangilisi baamanya busa bari ari bali mu bihangafu. 
20Ni baakobola khukhwaama isi Faraawo, baatsya khukanikha ni Musa atweela 
ni Aroni, babaaba nga abe baabaliindiliile. 
21Kila baaraangilisi abo babalomela bari, “Khali Umukasya abakhaliile inywe 
mweembi kumusaango, khulwe khuukila umuyiinga ni babaandu beewe 
bakhubiyila ifwe bari. Aluno ari bali beerekefu khukhwiira ifwe.” 

Umukasya asuubisa Musa 

22Musa waabarurawo waatsya khuuloomba isi Umukasya, nga aloma ari, “O 
Mukasya, shiina kila urereere babaandu boowo biwaangafu bino? Isho nisho 
shishakila iwe waandumana ise ino? 
23Khulwekhuuba khukhwaama iwe ni wandumana ise khukhwiitsa ino 
khuukanikha isi Faraawo, niye waakhola khu baandu bano bibiindu biibi naabi. 
Ate iwe mbaawo sheesi wakhola khuubawonesa ta.” 

She Lukyeendo 6 

1Ne Umukasya waalomela Musa ari, “Ari kane ubone sheesi ise inakhola khu 
Faraawo. Khulwe bunyala bwase, kane Faraawo alekhuule babaandu baase 
batsye, khaba kane oole ni khuubatimisa busa khuurura mu shibala sheewe.” 
2Ise niye Umukasya. 

3Ise ni nabonekhela Iburayimu, nabonekhela Isaaka, naluundi naabonekhela ni 
Yakobo, ise nababonekhela nga n'indi Wele Umunyali uwa byoosi. Ne ise 
samweene sinabuula lisiina lyase isi nibo ta. 



130 

 

 
Ibayibuli Ingwalaafu 

© 2016 Bible Society of Uganda. 
  

 

 

4Ise nakhola ikwangwaani ni nabo, nga imbalomela indi kane imbawe shibala 
sha Kanani, isi abe nibo bamenya nga babeetswa. 
5Ni khuuminyisilakho ilala, ise naawuliile khukhwilootsa khwe ba Isiraeli, beesi 
ba Misiri balikho bakholisa buukulwa, nashiryo ise naashebuliile indakaano iyo. 
6Ni nashiryo, lomela ba Isiraeli uri, “Ise ndi niye Umukasya, kane imbaruse mu 
khutaambisibwa khweesi balimo mu Misiri, imbaruse mu bukulwa bwaabwe. 
Kane nookesanise kamaani kamakali mu khubawonesa nga imba ba Misiri 
shitaambiso. 
7Kane inywe mube babaandu baase, ni nase kane imbe niye Wele weenywe. Awo 
nio munyalise khuushimanya muri ise Umukasya Wele weenywe, niye ubarusile 
mu khutaambisibwa khwe ba Misiri. 
8Kane imbayile inywe, imbawe shibala sheesi ise namala khaale khukhwitsuba 
ndi ikhaashiwe Iburayimu, Isaaka, ni Yakobo. Kane ise ishibawe shibe 
shisheenywe. Ise ndi niye Umukasya.” 
9Musa waatsya waaboolela ba Isiraeli bibiindu bino byeesi Wele aamuboolela, 
ne baalekha khufukiilisa byeesi aloma ta, khulwekhuuba abe baweelemo khaale 
kamaani naluundi abe balikho babirisibwa buubi naabi. 
10Kila Umukasya alomela Musa ari, 

11“Tsya isi Faraawo umuyiinga wa Misiri, umulomele alekhuule ba Isiraeli 
batsye, barure mu shibala sheewe.” 
12Ne Musa weelamo Umukasya nga aloma ari, “Ise ndi umuundu ukhamanya 
khuuwayo inganikha mu baandu ta! Ne waaboone uri ba Isiraeli baalobile 
khuurekeeresa bibyase, wambaasa uri umuyiinga wa Misiri, anyala 
waarekeeresa byeesi ise inoma?” 
13Ne Umukasya waakanikha isi Musa ni Aroni, waabawa buurume khuuyilila ba 
Isiraeli ni Faraawo, naluundi waabalakila boombi khuumusa ba Isiraeli 
khukhwaama i Misiri. 

Luruungo lwe lisaaye lya Aroni ni lya Musa 

14Baaraangilisi be bikuuka baaba nibo bano: Rewubeni umusooleli wa Yakobo 
umukiboole, aaba ni babaana bano: Hanoko, Palu, Hesiloni ni Karimi. 
15Simeoni umusooleli wa Yakobo aaba ni babaana bano: Yemweli, Yamini, 
Ohadi, Yakini, Zohari ni Shaulo, uwaba uw'omukhasi umu Kanani. 
16Levi umusooleli wa Yakobo aaba ni babaana bano: Gereshoni, Kohasi ni 
Merari. Levi umweene aamenya woolisa kye buukhulu shitoondo shitweela ni 
kamakhumi kataru na musaafu (137). 
17Basoleeli ba Gereshoni baaba nibo Libuni ni Shimeyi. 

18Kohasi aaba ni basooleli bano: Amuramu, Isari, Heburoni ni Useli. Kohasi 
umweene aamenya woolisa kye buukhulu shitoondo shitweela ni kamakhumi 
kataru na kitaru (133). 

19Basoleeli ba Merari baaba nibo: Mahali ni Mushi. Abo nibo be nda ya Levi, 
khuuloondekhana ni kimiboolo kyaabwe. 
20Amurani aayila seenge weewe ulaangibwa Yosebedi, waamusaalamo babaana 
babili nga nibo, Aroni ni Musa. Amurani aamenya woolisa kye buukhulu 
shitoondo shitweela ni kamakhumi kataru na musaafu (137). 
21Basooleli ba Isari baaba nibo: Kora, Nefeki ni Zikuri. 

22Basooleli ba Useli baaba: Mishayeli, Elisafani ni Sitiri. 

23Aroni aayila umukhasi isi balaanga bari Eliseba, umukhaana wa Aminadabu. 
Eliseba aasaala Nadabu, Abihu, Elieza ni Isamari. Eliseba aaba umukooko wa 
Nashoni. 
24Basooleli ba Kora baaba: Asiri, Elukana ni Abiyasafu. 

25Elieza umusooleli uwa Aroni, aayila mutweela khu bakhaana ba Putyeli, 
waamusaalamo Fenekasi. Ulwo nilwo luruungo lw'abo babaaba baaraangilisi be 
bikuuka be muunda iya Levi. 
26Aroni ni Musa beene bano nibo beesi Umukasya aalomela ari, “Ni mutsye 
muruseyo ba Isiraeli khukhwaama i Misiri.” 
27Nibo babaatsya baakanikha isi Faraawo umuyiinga uwa Misiri, bibiwaamba 
khu khurusayo ba Isiraeli mu Misiri. 

Umukasya alakila Musa ni Aroni khuukanikha isi umuyiinga 

28Khu shifukhu sheesi Umukasya aakanikha isi Musa nga ali mu Misiri, 

29Umukasya aamulomela ari, “Ise niye Umukasya, boolela Faraawo umuyiinga 
uwa Misiri ibyo byoosi byeesi ise ikhuboolela iwe.” 
30Ne Musa waakobolamo Umukasya nga aloma ari, “Iwe waamanya nga ise s'indi 
umukanikhi umulayi ta, kane Faraawo arekeerese byeesi ise inooma?” 

She Lukyeendo 7 

1Umukasya waakobolamo Musa ari, “Iwe nga waatsiile isi Faraawo, kane ube ni 
buunyala nga bwa Wele, ne Aroni kane abe nga umuŋoosi woowo, asontsoole 
byeesi iwe uba waakanikhile. 
2Iwe uli ni khuukanikha buli shitweela sheesi ise mba naakhubooleele, nio 
waandaayo Aroni aboolele Faraawo khuulekhuula ba Isiraeli barure mu shibala 
sheewe batsye. 
3Ne kane ise ikhole Faraawo abe ni shikili shikali, nio abe ise naakhalooselakho 
bye kamakaanga byeesi ikhola mu Misiri, 
4Faraawo singane awuliilise byeesi mumuloma ta. Nio abweene awo ise 
samweene nookesanise Misiri kamaani kaase, khuubirira mu bikholwa bye 
kamaani, shishikane shikile umuyiinga alekhuule ba Isiraeli khukhwaama mu 
Misiri. 

5Nga ise nookesanisile kamaani kaase, naarusile babaandu baase mu Misiri, 
kane ba Misiri bamanye bari ise ndi Umukasya.” 
6Ari Musa ni Aroni baakhola nga Umukasya n'abalakila khuukhola, 

7baatsya baakanikha isi umuyiinga. Khu mbuka iyo abe Musa ali ni kimiiko 
kamakhumi shinaane kye buukhulu, ne Aroni abe oolisa kamakhumi shinaane 
na kitaru. 

Bitaambiso bibinyoowa sheenda 
Imiimbo ya Aroni yikela indemu 

8Umukasya waalomela Musa ni Aroni ari, 
9“Nga Faraawo waabalomeele ari, ‘Kholawo she kamakaanga khuuŋaŋasa 
byeesi mulikho muloma,’ iwe ulomela busa Aroni khuutuuma imiimbo yeewe 
aasi ibweeni w'omuyiinga, nayo kane yikele indemu.” 
10Nashiryo Musa ni Aroni baatsya isi Faraawo, baakhola nga Umukasya 
n'abalakila. Aroni waatuuma imiimbo yeewe ibweeni w'omuyiinga ni 
babaakaanisi beewe, yeekyela indemu. 
11Lwanyuma Faraawo walaanga babaandu beewe babaamuwa kamakhula ni 
naabo babaalakula. Nabo baraambisa kamaani kaabwe ke khuulakula baakhola 
shishiindu nisho shitweela busa. 
12Buli mutweela khu nibo waatuuma aasi imiimbo yeewe, tsyoosi tsyeekelamo 
tsindemu. Ne indemu iya Aroni yaamilaka tsitsaabwe tsyoositsana. 
13Ne shitweela busa Faraawo waarama nga waaminyaliile Wele, waalekha 
khuuloondelela byeesi amulakila ta. 

Luluutsi Nayilo lwikela kamafuki 

14Umukasya waalomela Musa ari, “Khulwe shikili, Faraawo waalobile 
khuulekhuula babaandu khuutsya. 
15N'ubukule imiimbo yoowo iyekelamo indemu, utsye isi Faraawo kumukaamba 
kumutikhinyi, umuliinde nga eekha iluutsi. Muliindile khu ndulo khwe luluutsi. 
16Boolela Faraawo uri, Umukasya Wele uwe ba Heburaniya, waasiindikhile ise 
isi uli nga aloma ari, ‘Lekhuula babaandu baase batsye, nio banyalise 
khukhuuntsisaayila ise mu mubiimbi.’ Ne bona khukhwoolisa khu mbuka iyi, 
iwe s'ulikho urekeeresa byeesi ise inoma ta. 
17Umukasya ali khuutsya khuukhola she kamaani shishookesanisa shiri niye ali 
Umukasya. Kane ise ikhupe imiimbo yino ili mu mukhono kwase khu meetsi 
kano ka Nayilo, nako kane keekyelemo kamafuki. 
18Kane tsinyeeni tsoosi tsifwe, ni kameetsi kane kawunye buubi. Mbaawo na 
mutweela khu ba Misiri ukane anyalise khuunywa kameetsi ako ta.” 
19Umukasya weloosela waalomela Musa ari, “Lomela Aroni awaambe imiimbo 
yeewe mu mukhono, akyokeselele khu meetsi ke mu Misiri koosi, nio akile buli 
kameetsi koosi kashuukhe kekyele kamafuki.” 

20Musa ni Aroni baakhola nga Umukasya n'abalomela. Aroni wenyusa imiimbo 
yeewe waakikhupa khu meetsi ka Nayilo, nga umuyiinga ni babaakaanisi beewe 
baaboone. Luluutsi lwoosi lwaashuukha lweekyela kamafuki. 
21Tsinyeeni tsyoosi tsyaafwa, ni kameetsi kaawunya buubi naabi. Ba Misiri 
baalekha khunyalisa khuukanywa ta, naluundi aabawo kamafuki buli aandu oosi 
mu Misiri. 
22Ne balakusi be mu Misiri baraambisa kamaani kaabwe ke khuulakula, nabo 
baakhola shishiindu shitweela busa. Nashiryo Faraawo waalekha 
khuuloondelela byeesi Umukasya aamulakila ta, waarama busa nga okesanisa 
shikili. 
23Faraawo waafuumbilamo waakobolayo mu lubili lweewe, ne khaba waalekha 
khwambaasakho ari ashuusekho ta. 
24Ba Misiri baalima kamalowo khu ndulo khwe luluutsi Nayilo, nga baweentsa 
kameetsi ke khuunywa, khulwekhuuba abe kameetsi ke mu luutsi 
sikanyweekha ta. 

Shitaambiso she Tsikhele 

25Biifukhu musaafu byaabirawo khukhwaama nga Umukasya n'ashuusa 
kameetsi ke mu Nayilo khukhwikyela kamafuki. 

She Lukyeendo 8 

1Kila Umukasya alomela Musa ari, “Tsya isi Faraawo, umulomele uri Umukasya 
walakiile ari ulekhuule babaandu beewe batsye bamwisaaye. 
2Ne nga waalobile khubalekhuula, kane asiindikhe tsikhele tsimalatane shibala 
shoosi. 
3Luluutsi Nayilo kane lwiitsulemo tsikhele, nio tsaame mu bweene umwo 
tsisalanile khukhwoolisa ni mu lubili lw'omuyiinga, ni mu shiseenge sheewe 
mweesi akona. Kane tsitsye tsiitsule ni muntsu tsye babaakaanisi beewe, ni 
muntsu tsye babaandu boosi. Kane tsitsye khukhwoolisa ni mu bifwo mweesi 
bateekhela, tsingile ni mu bifuluuya byeesi bateekhelamo biilyo. 
4Tsikhele kane tsisuniaakile khu buli muundu, ni khu muyiinga mweene, khu 
baandu babaraamba mu lubili lweewe, ni khu buli muundu yeesi mu Misiri.” 
5Musa waalomela Aroni ari, “Aamba imiimbo yoowo mu mukhono, ukyokeselele 
khu meetsi ke mu Misiri koosi, nio akile tsikhele tsiitsuulemo, tsimalatane liiloba 
lye mu Misiri lyoosi.” 
6Nashiryo Aroni wawaamba imiimbo yeewe, waakyokeselela khu meetsi ke mu 
Misiri koosi, shino shaakila tsikhele tsyaamalatana mu Misiri yoosi. 
7Ne baalakusi nabo baaraambisa kamaani kaabwe ke khuulakula, baryo 
baakhola tsikhele tsyaamalatana liiloba lye mu Misiri lyoosi. 

8Lwanyuma Faraawo walaanga Musa ni Aroni, waabalomela ari, “Inywe siinga 
muloomba Umukasya waandusakho khusiise ni khu baandu baase tsikhele tsino 
tsaatsya, kane indekhuule babaandu batsye bamwisaaye niye.” 
9Musa waamulomela ari, “Iwe khalawo imbuka isi ukana ise inoombe 
Umukasya, tsikhele tsyaakamise khuubasunakho khusiinywe, tsirure mu ntsu 
tseenywe, tsiileyo tsinyoolikhane mu luutsi Nayilo lwonyene.” 
10Umuyiinga waamukobolamo ari, “N'uloombe kumukaamba.” Musa waaloma 
ari, “Kane shikholebwe nga n'ulomele, nio buli mutweela amanye ari mbaawo 
wele uli nga Umukasya Wele weefwe ta. 
11Tsikhele tsikhaakooranewo khukhwaama mu ntsu tseenywe tsoosi, tsilekhe 
khubonekhakho luundi ta, akhali tsinyoolikhane mu Nayilo mwonyene.” 
12Nashiryo Musa ni Aroni baarura isi Faraawo baatsya. Musa wekoontselela 
Umukasya khu biwaamba khu khele itsyo, nga abe n'afukiilisana ni Faraawo. 
13Umukasya waakhola nga Musa n'amuloomba, kila tsikhele tsitsyaba mu ntsu 
ni khu liloba lilyoomu busa tsoosi tsaafwa. 
14Baabusaasa tsikhele tsitsifwiile mu bifwo bibikhali bitweela ta, shibala shoosi 
shaawunya buubi. 
15Ne umuyiinga n'abona ari buli shitweela sheelileyo nga abe amataayi, 
wookesanisa shikili sheewe luundi, nga abe Umukasya n'aloma. Umuyiinga 
waaloba khuuloondelela bya Musa ni Aroni. 

Shitaambiso she Tsinyeende 

16Kila Umukasya alomela Musa ari, “Lomela Aroni awaambe imiimbo yeewe 
akikhupe aasi khu lifukhuulu, likyele tsinyeende mu Misiri mwoosi.” 
17Nabo baakhola nga Umukasya n'aloma, Aroni wenyusa imiimbo yeewe, 
waakikhupa khu lifukhuulu. Shino shaakila tsinyeende tsyasaama luundi 
tsaalamaka busa khu baandu ni khu bisolo byoosi. Buli lifukhuulu lyoosi mu 
Misiri lyeekyela tsinyeende. 
18Babaalakula nabo baakhaka nga ni banyala ni kamakhula kaabwe koosi ke 
khuulakula, bari nabo bakhole tsinyeende tsisaame, ne bakhaasikhana. 
Nashiryo tsinyeende tsaarama nga tsisaama khu baandu ni khu bisolo. 
19 Kila babaalakula baboolela Faraawo bari, “Kano kali kamaani ka Wele.” Ne 
shitweela busa, nga Umukasya n'aloma, Faraawo waarama nga ali ni shikili, 
waalekha khurekeeresa byeesi baaloma ta. 

Shitaambiso she Tsiisame 

20Lwanyuma Umukasya waalomela Musa ari, “Kumukaamba kumutikhinyi 
yinyukha utsye isi Faraawo, umuliindiilile nga eekha khu luutsi, umulomele uri, 
Umukasya waakhulakiile ari ulekhuule babaandu beewe batsye bamwisaaye. 

21Ne nga waaminyaalile, kane isiindikhe tsiisame khu baandu, tsisalanile khu 
shibala shoosi. Kane tsisame tsiibuuse muntsu tsye ba Misiri tsoosi, naluundi 
tsibalaamekho mwabeene. 
22Ne khu shifukhu isho, shisiintsa she Gosheni isi babaandu baase bamenya, 
ikhaashikhole nisho shibe sha buraawa, nio ikile tsisame tsilekhe 
khukhwibuusayo ta. Shino kane shikile nawe umanye uri khu shibala khulikho 
Umukasya. 
23Kane ise indewo lulwaakha akari e babaandu baase ni baboowo. Lutsya 
khwoola kumukaamba, khaabonelo khano khakhaabe khaakwiilewo.” 
24Ni bwasha, Umukasya waakhola nga n'aloma. Kimisame kimikali kimyeene 
kyengila mu lubili lwa Faraawo, ni muntsu tsye babaakaanisi beewe. Ni mu 
shibala she ba Misiri shoosi, sheetsula tsisame. 
25Kila Faraawo arumanisa khuumulaangila Musa ni Aroni waabalomela ari, “Ni 
mutsye mwisaaye Wele weenywe, ne mumwisaayila ano mu Misiri.” 
26Ne Musa wamukobolamo ari, “Seshinyalikha ifwe khukhwisaayila Wele mu 
Misiri ta. Khulwekhuuba ifwe kane khuwaaneyo tsisaayilo isi Umukasya tsitsiili 
she kumusilo isi ba Misiri. Ni khukhola shino nga ba Misiri baakhuloleleele, kane 
bakhukhupe ifwe kamabaale. 
27Ifwe khuli ni khuukyeenda lukyeendo lwe biifukhu bitaru khuutsya mu 
mubiimbi, nio khuwaaneyo isaayilo nga Umukasya Wele weefwe ni kane 
akhulakile ifwe khuukhola.” 
28Kila Faraawo amwiilamo aloma ari, “Kane ise imbalekhuule khuutsya 
khwisaaya Umukasya Wele weenywe mu mubiimbi. Ne singene imbafukiilise 
mutsye aleeyi ta. Ne nyoowa unoombelekho ise nio.” 
29Lwanyuma Musa weelamo ari, “Bona nga n'indura ano indi, intsya 
khukhuloombela iwe isi Umukasya, indi kumukaamba tsisame tsikooranewo, 
khukhwaama khusi iwe, ni babaandu boowo, ni linaambo lwoowo lyoosi. Ne 
akhali ndi khanambaase ndi kumuluundi kuno singane ubawombese busa ta, ne 
kane ulekhuule babaandu batsye khukhwisaaya Umukasya.” 
30Nashiryo Musa waarura isi Faraawo, waatsya waaloomba isi Umukasya. 

31Umukasya waakaanila khuuloomba khwa Musa, aryo waarusawo tsisame 
khukhwaama khu Faraawo, ni khu bakaanisi beewe, ni khu baandu boosi, 
aalekha khubawo isame akhaba indweela iyarama ta. 
32Ne ndi kumuluundi kuno nakwo, Faraawo waarama nga okesanisa shikili, 
waaloba khulekhuula babaandu khuutsya ta. 

She Lukyeendo 9 

Bibyaayo khuufwa 

1Kila Umukasya alomela Musa ari, “N'utsye isi Faraawo umulomele uri Wele we 
ba Heburaniya, waalomile ari bari lekhuula babaandu beewe batsye nio 
banyalise khumwiisaaya. 
2Ne nga waalobile khubalekhuula weloosela khuubawaambilila, 

3kane areere luufu luubi naabi lukhoonyake bibyaayo byeenywe. Kane 
tsiŋwaaŋwa tseenywe ni tsisikilya, ni tsiŋamila, ni tsikhaafu, ni kamasheese ni 
tsimbusi tseenywe byoosi bifwe. 
4Ne kane Umukasya atseete bibyaayo bye ba Isiraeli, ilekhe khubawo na 
shitweela shishiifwa ta. 
5Shifukhu she kumukaamba nisho sheesi Umukasya akhaakholele shikholwa 
shino.” 
6Khu shifukhu shisheelakho, bibyaayo byoosi bye ba Misiri byaafwa, ne ba 
Isiraeli baalekha khufwiilwakho na shitweela ta. 
7Ne shitweela busa umuyiinga waashimanya, ne waarama nga okesanisa shikili, 
nashiryo waaloba khulekhuula babaandu khuutsya ta. 

Shitaambiso she Kamabiimba 

8Kila Umukasya alomela Musa ni Aroni ari, “Tsya muyoole likoshe khukhwaama 
mu mayika, Musa alihaanye mu ngaaki nga Faraawo waaboone. 
9Kane likoshe ilyo limalatane Misiri yoosi, lireere khu babaandu boosi ni bisolo 
byoosi kamabiimba.” 
10 Nashiryo baatsya baayoola likoshe, baatsya isi Faraawo. Musa waalihaanya 
mu ngaaki nga Faraawo waaboone. Ni abweene awo, kamabiimba kaakwa khu 
ba Misiri, ni bibyaayo byaabwe byoosi. 
11Babaakhola bye khuulakula mu Misiri baalekha ni khuunyalisa khuutsya isi 
Musa ta, khulwekhuuba abe kamabiimba kaabawaambile boosi. 
12Ne shitweela busa, Umukasya waakhola kumwoyo kwa Faraawo kwaaba nga 
kwaahandalaale, waalekha khurekeeresa bya Musa ni Aroni ta. 

Shitaambiso she Kamararara 

13Kila Umukasya alomela Musa ari, “Kumukaamba kumutikhinyi yinyukha amali 
utsye isi Faraawo, umulomele uri Wele uwe ba Heburaniya alikho akana 
ulekhuula babaandu beewe batsye bamwisaaye. 
14Ne nga siwabalekhuulile ta, kane kumuluundi kuno abasiindikhile inywe 
bitaambiso bibifuurira ilala buubi bubweene, bibikane byoole khu buli 
mutweela mu shibala shoowo. Shino kane shikile nio umanye uri mbaawo 
ukuundi uliwo uuli nga Umukasya ta. 
15Ilala ikhaba ari, khali waasiindikhile khaale buulwaale buubi bubweene 
bubahesa inywe mweesi khukhwaama khu shibala. 
16Ne waabalekhile inywe khuuba baalamu, ari nio abokesanise kamaani keewe 
nio akile shiriifwa sheewe bashiruuye mu shibala mwoosi. 

17Ne bona iwe ushiiminyaala busa, waalobele khuulekhuula babaandu beewe 
khuutsya. 
18Ne ari kumukaamba, khu nyaanga nga inyene yino, akhaakile kamararara 
keesi mukhaabonatsakakho ta, kalakale khu Misiri. 
19Ni nashiryo, lakila babaandu boosi ni bisolo byoosi bibiili mu Misiri, biweentse 
isi binyala byekama. Nga sibyekamile ta, kane byoosi bifwe.” 
20Batweela khu bakaanisi ba Faraawo ni baawulila sheesi Umukasya aloma, 
baatsya baamusa baakulwa baabwe ni bibyaayo byaabwe. 
21Ne baalala shaalekha khubawaambakho ta, nashiryo baalekha bibyaayo 
byaabwe ni baakulwa baabwe busa nga sibaabamusile ta. 
22Kila Umukasya alomela Musa ari, “Tsaalaasa kumukhono kwoowo, kulole mu 
ngaaki, nio akile ibewo kamararara mu Misiri yoosi. Kane kalakale khu baandu, 
ni bisolo, ni kimikuunda kyoosi mu Misiri yoosi.” 
23Kila Musa okeselela imiimbo yeewe mu ngaaki. Abweene awo Umukasya 
waasiindikha khuukuula khwe fula ni kamararara, ni kumulilo khu shibala. 
Umukasya waareera ifula ni kamararara abe bibikhakwatsakawo mu Misiri ta. 
24Ifula iye kamararara yaaba ingali naabi, nga mulimo ni luheni luukali. Abe 
s'abatsakawo kamararara nga kano mu Misiri ta. 
25Kamararara keeraka babaandu ni bisolo, koonakisa biilimwa, naluundi 
kaatyeenuulaka kamakhobolo ke khu misaala. 
26Kaakhupa buli aandu oosi, akhali mu shisiintsa she Gosheni shonyene isi ba 
Isiraeli abe bamenya, niyo isi kakhaakhupa ta. 
27Kila Faraawo arumanisa ari bamulaangile Musa ni Aroni, waabalomela ari, 
“Ilala kumuluundi kuno indi umwoonaki! Umukasya ali uwaŋali, ne ise ni 
babaandu baase sikhuli baaŋali ta. 
28Sikhunyala khweloosela khukhwikhaliilikha khuukuula khuno ni kamararara 
ta. Ni mwikoontselele Umukasya abyakamise, kane imbalekhuule mutsye, 
mulekhe khumenya ano mu Misiri ta.” 
29Musa waamukobolamo ari, “Nga ise ni ngana khukhwaama ano, indure mu 
shiriimba intsye, intsya khwikoontselela Umukasya. Kane kamararara ni luheni 
byaakame, nio inywe mumanye muri shibala shoosi shili sh'Omukasya. 
30Ne ise naamanyile indi, iwe ni babaakaanisi boowo simwisaaya Umukasya 
Wele ta.” 
31Bino byaakila kamakoongwe ni seyiri byoonakisibwa lwe kamararara 
khulwekhuuba nibyo abe byoolile likyesa. 
32Ne iŋaano yaalekha khwoonakisibwa ta, khulwekhuuba abe ishiili khulaba ta. 

33Nashiryo Musa waarura mu shiriimba waatsya, waaloomba isi Umukasya, kila 
ifula iye kamararara ni luheni byaakama. 

34Ne umuyiinga n'abona ari bino byoosi byaaweelewo, indi luundi waaba uwe 
shikyili, waalekha khuukhola nga n'aloma ta. Ikhaba babaandu beewe nabo 
baaba baryo. 
35Nashiryo Faraawo waaloba khuulekhuula ba Isiraeli khuutsya ta, shaaba nga 
abe Umukasya n'aloma ari kane shikholikhe. 

She Lukyeendo 10 

Shitaambiso she Tsisike 

1Umukasya waalomela Musa ari, “Kobolayo isi Faraawo ni babaandu beewe, 
khulwekhuuba baaminyaaliile ise, nio shikile ikhole bye kamakaanga bino 
byoosi mu shibala shaabwe. 
2Shino shakholikhile nio shikile inywe muboolele babaana beenywe bye 
kamakaanga bino, ni saambo isi ise imbirisilemo ba Misiri. Nashiryo kane boosi 
bamanye bari ise ndi Umukasya.” 
3Nashiryo Musa ni Aroni baatsya isi Faraawo baamulomela bari, “Umukasya 
Wele uwe ba Heburaniya alikho areeba ari iwe kane woolise liina nga winiinisila 
mu moni tseewe? Nga s'ukana waaba umuwolu ta? Bari lekhuula babaandu 
beewe batsye nio banyalise khuumwisaaya. 
4Khulwekhuuba nga waalobile khuubalekhuula, kumukaamba Umukasya 
akhaasiindikhe tsiisike tsiibwakale shiibala shoowo shoosi. 
5Kane tsibe buli aandu nio akile mulekhe khubona ni liloba ta. Kane tsilye 
bilimwa byeesi kamararara kaalekha khukhwoonakisa ta, tsilye ni bisaala 
byoosi. 
6Kane tsitsule mu lubili lwoowo, ni muntsu tsye baaraangilisi be mu buwuli 
bwoowo, ni tsye ba Misiri boosi. Kane tsibe mu bukali bweesi ikhaba bakuuka 
boowo bakhaabonakho ta.” Lwanyuma Musa waarura mu lubili waatsya. 
7Kila baaraangilisi mu buwuli bwa Faraawo bamulomela bari, “Uwe lukoosi, 
kane ifwe khwikhaliilikhe umusaani yuno ni biwaangafu byeesi akhureerera 
ifwe khukhwoolisa liina? Shiina kila ukhalekha babaandu bano baatsya besaaya 
Umukasya Wele waabwe? Iwe s'ubona uri Misiri yoonakisibwile ta?” 
8Kila umuyiinga arumanisa balaanga Musa ni Aroni bakobola, waabalomela ari, 
“Ari naabafukiilisile ni mutsye mwisaaye Umukasya Wele weenywe. Ne 
khuunyoowa ingana imanye abo babaali khuutsya.” 
9Musa welamo ari, “Buli mutweela ali ni khuutsya, baahele ni baasakhalu beene. 
Khuli ni khuutsya ikhaba ni bibyaayo byeefwe byoosi, khulwekhuuba khuli ni 
khuukhola kamayiiya nga khwisaaya Umukasya.” 
10Kila Faraawo amwiilamo nga abatyaabila ari, “Ise niitsubila ilala ndi, 
siindibafukiilisakho na lutweela mutsye ni baakyelama beenywe atweela ni 

babaana ta! Lwekhuuba shibonekha lubuula shiri, mulikho murekekha 
bisaayuumba 
11Nga mukana khukhwisaaya Umukasya, yila basaani bonyene, khulwekhuuba 
isho nisho sheesi mukana.” Kila batimisa Musa ni Aroni khuurura isi Faraawo. 
12Umukasya waalomela Musa ari, “Yinyusa kumukhono kwoowo khu Misiri. 
Kane nga waakholile uryo tsiisike tsiibwakale Misiri yoosi, tsilye buli shiindu 
shoosi sheesi kamararara kalekhile.” 
13Nashiryo Musa wawaamba imiimbo yeewe waakyokeselela khu Misiri, 
waakila Umukasya waasiindikha ikhuungu yaawuutsa mu Misiri mwoosi 
kumuusi ni shiilo, nga yaama ibwaamanyaanga. Bwatsya khusya kumutikhinyi, 
nga tsiisike tsyetsuule buli aandu oosi. 
14Tsisike tsaaba nga tsyetsuule buli aandu, ni babaandu mu Misiri abeele bashiili 
khubonatsakho tsiisike tsingali nga tsino ta. Naluundi siyaabatsakawo tsiisike 
tsingali nga tsino tsiri mu Misiri luundi ta. 
15Tsyakwa buli aandu khu shibala shoosi, shaamaliha busa. Tsaalya bilimwa 
byoosi ni n'ebyo bibyaanakho bye khuulya, byeesi abe kamararara kaalekhawo. 
Mbaawo kuusaala, namwe shiilimwa, namwe lunyaasi lulwarama mu Misiri ta. 
16Kila Faraawo alaanga Musa ni Aroni mu bwaangu naabi, abalomela ari, “Ise 
noonakile isi Umukasya Wele weenywe, ni isi inywe mwabeene. 
17Nashiryo, ise naabekoontseleele, ndi ni munoombele isi Umukasya Wele 
weenywe kumuluundi kukuundi, aakamise tsiisike khukhwoonakisa bibiindu.” 
18Nashiryo Musa waarura mu lubili lwa Faraawo, waatsya khuloomba isi Wele. 

19Kila Umukasya asiindikha ikhuungu iye kamaani khukhwaama 
ibukwanyaanga, yaawuutsa tsiisike tsoosi, yaatsimalila mu Nyaantsa isi 
balaanga bari Imbesemu. Mbaawo ikhaba isike na ndweela iyarama mu Misiri 
ta. 
20Ne Umukasya waakhola kumwoyo kwa Faraawo khuuba kwe shikili, waakila 
waalekha khulekhuula babaandu ba Isiraeli khuutsya ta. 

Shitaambiso she Shishiilima 

21Kila Umukasya alomela Musa ari, “Kolola kumukhono kwoowo ukuloselele mu 
ngaaki, nio ibewo shishiilima shikali shimaliyise Misiri yoosi.” 
22Aryo Musa waakolola kumukhono kweewe khuukuloselela mu ngaaki, 
waakila abawo shishiilima shikali naabi mu Misiri yoosi, khuumala biifukhu 
bitaru. 
23Mu mbuka yino yoosi, ba Misiri baalekha khubona bashaabwe ta, namwe 
baalekha khurura mu ntsu tsaabwe ta, khuumala biifukhu bitaru. Ne ba Isiraeli 
isi baaba yaba iliyo buwaanga. 

24Kila Faraawo alaanga Musa waamulomela ari, “Ni mutsye mwisaaye 
Umukasya. Ni mutsye ni babaana beenywe boosi, akhali singene mutsye ni 
bibyaayo byeenywe ta.” 
25Ne Musa waamwiilamo ari, “Ne mbo shikanibwa ifwe khuuwaanayo isaayilo 
ni bye saayilo iye khukhwoosha, nga khwisaaya Umukasya Wele weefwe. 
26Ni bibyaayo byeefwe byoosi khuli ni khuutsya ni nabyo, mbaawo sheesi 
khulekha inyuma ta. Khulwekhuuba ni nabyo bili ni khukhwisaaya Umukasya 
Wele weefwe. Ifwe sikhumanya bibikanibwa mu khwisaaya Umukasya ta, akhali 
khukhwoolisa nga khwoolileyo.” 
27Ne Umukasya waakhola kumwoyo kwa Faraawo khuuba kwe shikili, waakila 
waalekha khulekhuula babaandu ba Isiraeli khuutsya ta. 
28Kila Faraawo alomela Musa ari, “Indurewo utsye! Ukhakhakakho waakobola 
isi ndi luundi ta. Waamala waakobola ano, kane ufwe.” 
29Musa waamwiilamo ari, “Ilala nga n'ulomile, iwe singene umbonekho ise 
luundi ta.” 

She Lukyeendo 11 

Shitaambiso shimaliilisi ni Khuubirakho 

Musa areewula ba Misiri 

1Umukasya waalomela Musa ari, “Indi khuutsya khureera khu Misiri 
shitaambiso shishiindi shitweela shonyene, shiimaliilisi. Lwanyuma lwe 
shitaambiso isho, kane Faraawo abalekhuule inywe mutsye. Ilala kane abatimise 
busa khuurura mu Misiri. 
2Ari tsya ulomele ba Isiraeli khuutsya khuloomba babeesanwa baabwe babaali 
ba Misiri, khuubawakho izaabu ni ifeetsa.” 
3Kila Umukasya akhola kimyoyo kye ba Misiri khuuba kimilayi isi ba Isiraeli. 
Naluundi, Musa abe ali umuundu uwe shiriifwa naabi mu Misiri mwoosi, ikhaba 
isi baaraangilisi be mu Misiri. 
4Musa waatsya waalomela Faraawo sheesi Umukasya atsya khukhola, nga 
aloma ari, “Nga aambi shiilo khukari, Umukasya atsya khubira mu Misiri. 
5Na buli oosi mu Misiri isi abira, kane buli mwaana umusooleli uwasaalikha nga 
umukiboole, buli aandu oosi, afwe. Khukhwaamila khu mukiboole uwa Faraawo 
uwikhala khu shitsoloŋo sheewe, ni khukhwoolela ilala khu mukiboole uwe 
baraambi be aasi. Ikhaba shiikiboole shiseetsa sha buli shaayo nasho kane ifwe. 
6Nio shikile ibewo luwuungu luukali mu Misiri, lulukhabatsakawo ta, naluundi 
lulukhalibatsakawo luundi ta. 
7Ne mu ba Isiraeli, siikhaabeyo buwaangafu bwoosi namwe khuulila ta. 
Ikhaabeyo khuusila khuukali, ilekhe khubayo ikhaba imbwa yonyene khuusama 

ta. Nio shino shikile inywe mumanye muri Umukasya awukhanisawo akari e ba 
Misiri ni ba Isiraeli. 
8Kane abo babaali baawuli atweela ni nawe mu Misiri, beetse isi ise ndi 
baantsinamile, nga baantsikoontselela khuurusa ba Isiraeli mu shibala 
sheenywe. Lwanyuma lwebyo, ise ikhaaraangilile babaandu baase khuurura mu 
Misiri.” Lwanyuma nga Musa wetsuule lirima, waakyeenda waarurawo isi 
Faraawo, waatsya. 
9Kila Umukasya alomela Musa ari, “Faraawo singene arekeerese byeesi iwe 
uloma ta. Shino kane shikile bye kamakaanga byase biloosele busa buukali mu 
Misiri.” 
10Musa ni Aroni baakhola bye kamakaanga byoosi bibyakanibwa mu moni tsa 
Faraawo. Ne Umukasya waakila kumwoyo kwa Faraawo kwaaba ni shikili, 
waalekha khulekhuula ba Isiraeli khuurura mu Misiri khuutsya ta. 

She Lukyeendo 12 

Khuubirakho 

1 Lwanyuma nga imbuka yaabirirewo, Umukasya waalomela Musa ni Aroni ari, 

2“Kumweesi kuno kukhaabatsake nikwo kukuunyoowa kwe ba Isiraeli, 
kukhaabatsake nikwo kukuunyoowa mu mwiiko kweenywe. 
3Boolela lituuli lye ba Isiraeli muri khu shifukhu she likhumi she kumweesi 
kuno, buli umuraangilisi uwe muungo ali ni khuurobora lisheese lilyaana 
namwe imeeme iye imbusi, iye khukhwiira balye. 
4Ni siinga nga intsu ibamo babaandu bafwiiti bari nga sibanyala khuumala 
lisheese lilyaana ilyo ta, babaandu be tsintsu tsibili bali ni khuukabanana 
litweela lyonyene. 
5Muli ni khuurobora lisheese namwe imbusi, ne shishaayo isho shili ni khuuba 
nga shoolisa kumwiiko mutweela kwonyene kwe buukhulu. Ili ni khuuba 
indurume ikhalikho ni buuleme bwoosi ta. 
6Shishaayo shino muli ni khushaayilisa khukhwoolisa angoloobe e shifukhu she 
kumweesi she likhumi na bine, imbuka isi lituuli lye ba Isiraeli boosi 
balikhoonyelakho bibyaayo bino. 
7Bakhaabukulekho kamafuki ke shishaayo shishiriibwile, bakahakhe khu 
bisiindi bye kimilyango kyaabwe, ni kakaandi bakahakhe angaaki e kimilyango 
kye tsintsu mweesi baba baliliile bibyaayo ibyo. 
8Mu shilo sheene isho, balilya tsinyama tsintsoshe, nga balya ni kimikaati 
kikikhalimo kamamela ta, naluundi baliilekho n'isuufwa. 
9Ikhabawo ulyakho inyama imbisi, namwe isi batutubisile busa ta, ne akhali ndi 
balya intsoshe. Ikhaba kumurwe ni bileenge ni bye muunda byoosi, bali ni 
khuubilya nga bibyooshe. 

10Mu shilo umwo, muli ni khuulya ingali nga ni munyala, ne iyo yoosi iba 
yaaramilekho, kumutikhinyi muli ni khuukyoosha ni kumulilo ilale iwewo. 
11Nga mulya, muli ni khuukilya musaambo yino, yibowa lukhoba muunda, 
mukwaare tsisapata mu bikele byeenywe, mu mukhono uwaamba imiimbo iye 
khukhwitiila, naluundi muli ni khuukilya mu khaangu naabi. Kano kali 
Kamayiiya ke Khuubirakho khw'Omukasya. 
12Khulwekhuuba mu shilo sheene isho, ise ikhaabire mu shibala she ba Misiri, 
nga ikhoonyaka babaana besiinde baakiboole mu buli intsu, naluundi na buli 
shishaayo shiikiboole. Ise ndi niye Umukasya ni ba wele be ba Misiri boosi, kane 
ise imbawe shitaambiso. 
13Kamafuki keesi kane muwakhe khu milyaango kye khu ntsu tseenywe, kane 
kabe nikho khaabonelo khakhantsokesa ise isi inywe mumenya. Nashiryo nga 
ise naboone kamafuki iko, inywe kane imbabirekho busa, nga mbaawo 
buwaangafu bubuubakwakho khusiinywe ta, nga indikho indeera kumutaambo 
mu Misiri.” 
14 Waalooselakho ari, “Inywe muli ni khuushebulilatsaka shifukhu shino, 
naluundi muli ni khuukholatsaka kamayiiya kano khulwekhuuba shili shifukhu 
sh'Omukasya. Lili likaambila lili, buli kumuboolo kuli ni khuukhola shino.” 

Kamayiiya ke kumukaati kukukhalimo kamamela ta 

15Khuumala biifukhu musaafu muli ni khuulya kimikaati kikikhalimo kamamela 
ta. Ni khu shifukhu shishinyoowa, muli ni khuuwaamba kamamela kakaali 
muntsu tseenywe mukaruse antsye. Khulwekhuuba umuundu yeesi waamala 
waalya khu shiindu shoosi sheesi bareeremo kamamela mu biifukhu bye 
kamayiiya bino, umuundu uyo singane abe nga abalikha khuuba umu Isiraeli 
luundi ta. 
16Khu shifukhu shishinyoowa ni khu shifukhu she kumusaafu, muli ni 
khuubuusanila atweela mu khwisaaya. Mbaawo kumulimo kweesi umuundu 
yeesi akhila khuukhola khu biifukhu biibili ibyo ta, akhali khuuteekha biilyo 
shonyene. 
17Muli ni khuukholatsaka Kamayiiya ke shifukhu she kimikaati kikikhalimo 
kamamela ta, nga mushebulila shifukhu sheesi ise nabarusilayo khukhwaama i 
Misiri. Shino muli ni khuushikhola buli kumwiiko. 
18Mu khukhola kamayiiya kano, muli ni khuurakikha shangoloobe nio bushe 
biifukhu likhumi na bine, nga mulya kimikaati kikiikhalimo kamamela ta. 
Mwiloosele ni kamayiiya kano khukhwoolisa angoloobe e shifukhu shishikhola 
kabili na shitweela. 
19Khuumala biifukhu musaafu bino, mbaawo intsu yoosi inyoolikhanamo 
kamamela ta, oba ili iye ba Isiraeli namwe ta. Khulwekhuuba umuundu yeesi ni 
kane alye shishiindu shishiilimo kamamela, umuundu uyo singane abalikhe nga 
mutweela khu lituuli lye ba Isiraeli ta. 

20Mbaawo umuundu uulya shishiindu shishiilimo kamamela ta, mu bumenyo 
bweenywe, muli ni khuulya kimikaati kikikhalimo kamamela ta. 
21Lwanyuma kila Musa alaanga baaraangilisi be mu Isiraeli, waabalomela ari, 
“Buli muungo muli ni khuurobora likheese lilyaana, khuuloondekhana ni 
buukali bwe aango, mulisale khulwe Kamayiiya ke Khuubirakho. 
22Rukha shisusutsu she kamasaafu ke lufuufu, ushisanye mu mafuki ke 
shishaayo nga kashiili khu lweelo. Lwanyuma uwakhe kamafuki ako angaaki 
khu mulyaango, ni khu bisiindi biibili bye kumulyaango. Nga mwaakholile shino, 
mbaawo umuundu yeesi uuli ni khuurura ibulafu ta, khukhwoolisa ni busha 
kumutikhinyi. 
23Khulwekhuuba mu shilo isho, Umukasya kane abire mu Misiri, nga 
akhoonyaka babaana besiinde baakiboole be ba Misiri. Umukasya ni kane abone 
kamafuki kano angaaki e kimilyaango kyeenywe ni khu bisiindi biibili, kane 
abire busa khu mulyaango ukwo, alekhe khufukiilisa malayika weewe ureera 
khuufwa khukhwiingila mu ntsu umwo, khuukhoonya umwaana umusooleli 
umukiboole ta. 
24Inywe mwabeene ni lisaaye lyeenywe, muli ni khuuloondelela isaambo iye 
khuukhola kumukholo kuno nga likaambila ni liloma. 
25Naluundi nga mweetsile khukhwoola mu shibala sheesi Umukasya akhaabawe 
inywe, nga n'abalomela, muli ni khuukholatsaka kamayiiya kano. 
26Ne nyaanga babaana beenywe ni balibareeba bari, ‘Ne kamayiiya kano 
kamanyisa shiina?’ 
27“Mubeelamo muri, ‘Khuuwaanayo isaayilo yino khuushebulila Khuubirakho 
khw'Omukasya. Bino khubikhola khulwekhuuba mu shilo isho khaalekho nga 
khuli mu Misiri, Umukasya aabirira busa angaaki khu ntsu tseefwe. Aatsya nga 
akhoonyaka babaana bakiboole basooleli be ba Misiri, ne babeefwe waalekha 
khubeera ta.’ ” Nga Musa waamalile khuukanikha, babaandu ba Isiraeli boosi 
baafukhamila aasi, besaaya Umukasya. 
28Ni nashiryo babaandu boosi baatsya baakhola nga Wele n'aba waababooleele 
she khuukhola, nga abirira mu Musa ni Aroni. 

Khuufwa khwe babaana besiinde baakiboole 

29 Mu shilo sheene isho, Umukasya waakhoonyaka bikiboole byoosi mu Misiri. 
Khukhwaamila ilala khu mukiboole uwa Faraawo, abe uuli umusikha weewe, ni 
baakiboole be baakulwa beewe, khukhwoolisila ilala ni bibyaayo biikiboole. 
30Kila Faraawo enyukha mu shilo umwo, niye atweela ni baraambi beewe, ni ba 
Misiri boosi, baarakikha khuukuukuula. Buli intsu mu Misiri yaaba nga 
yafwiisile umuundu. Aabawo luwuungu luukali naabi mu Misiri. 

Lukyeendo lwe khuurura mu Misiri 

31Mu shilo umwo kila arumanisa baamulaangila Musa ni Aroni. Nga beetsile 
waabalomela ari, “Aamba babaandu beenywe mutsye, mukhururire mu shibala 
sheefwe. Ni mutsye mwisaaye Umukasya, nga ni mulomile. 
32Tsya ni bibyaayo byeenywe byoosi nga ni mulomile. Ne ni muloombe Wele 
weenywe nase aambe ikhabi.” 
33Ba Misiri baakhakakho naabi khuubona bari ba Isiraeli barura mu shibala 
shaabwe, batsye. Baabalomela bari, “Ni mutsye khaangu! Khulwekhuuba nga 
simwatsiile ta, ifwe fweesi khunafwa khuwewo.” 
34Ni nashiryo ba Isiraeli bakaanda buufu bwe khuukhola kimikaati khaangu, 
baabura mu bisefuluya. Ne baalekha khutubaasamo kamamela khuubukhola 
buyiimbe ta. Kila babowa bisefuluya mu ngubo baabisutila khu mayi kaabwe. 
35 Naluundi abe ba Isiraeli bakholele nga Musa n'abalomela, abe baloombile ba 
Misiri khuubawa izaabu, ifeetsa, ni bikwaaro. 
36Abe Umukasya waakholile ba Misiri khuuba be kimyoyo kimilayi isi ba Isiraeli, 
nga babawa buli sheesi baabaloomba. Musaambo iyo, nga barura mu Misiri, 
baaba baanuulile bibiindu bye ba Misiri. 
37Ba Isiraeli baakyeenda khukhwaama mu shiriimba she Ramusesi khukhwoola 
mu she Sukosi. Nga waarusilekho babaana ni bakhasi, abe babaaramire boosi 
boola babaandu nga kimyeeka kisesaba (600,000). 
38Babaandu babaandi baakali swa busa baatsya ni nabo, nga bali ni tsikhaafu ni 
bibyaayo bibiindi biikali busa. 
39Nga barura mu Misiri, baatsya mu khaangu busa baalekha khunyalisa ni 
khuuteekha kimikaati ta, akhali buufu bweesi baaba nga baamalile khaale 
khuukaanda, ne nga sibulimo kamamela ta. Ni nashiryo bawaamba buufu ubwo, 
bateekhamo kimikaati kikikhalimo kamamela ta. 
40 Imbuka isi ba Isiraeli baamala mu Misiri abe yoolela ilala kimiiko bitoondo 
bine ni kamakhumi kataru (430). 
41Lwanyuma lwe kimiiko ikyo, babaandu ba Wele boosi beelayo iwaabwe 
khurura i Misiri. 
42Mu shilo isho Umukasya waakona nga abaliinda, ni nashiryo buli kumwiiko, 
ba Isiraeli nabo ni kimiboolo kyoosi, baakona meeso nga baliindilila Umukasya, 
nga bamwiisamo shiriifwa. 

Biilakilo bibiwaamba khu Khuubirakho 

43Lwanyuma Umukasya waalomela Musa ni Aroni ari, “Kano niko kamakaambila 
kakawaambakana ni Khuubirakho: Mbaawo umuundu ukuundi ulya khu 
mayiiya ke Khuubirakho ta, akhali ba Isiraeli bonyene. 
44Ne baakulwa beenywe banyala baalyakho, nga baamala khaale khukhwingila 
imbalu. 

45Mbaawo umuundu yeesi ubaraambira inywe ufukiilisibwa khuulyakho ta. 

46 Kamayiiya koosi muli ni khuukaliila muntsu mukari, mbaawo usutakho 
inyama iye khu mayiiya waakirusa antsye ta. Mbaawo khuufunamo likuumba 
lye inyama iye kamayiiya kano ta. 
47Ba Isiraeli boosi bali ni khuulya khu mayiiya kano. 

48Umuundu ukhali umu Isiraeli ta n'akana khuulya khu kamayiiya kano atweela 
ni nanywe, buli uwesiinde muntsu yeewe bali ni khuunyoowa khuumukheba 
imbalu. Nio lwanyuma naye akabananile atweela ni ba Isiraeli khu mayiiya, abe 
busa nga umu Isiraeli. Mbaawo umuundu ukhengila imbalu uuli ni khuulya khu 
mayiiya kano ta. 
49Likaambila lino liwaamba khwiinywe mweesi, ba Isiraeli ni babaakhali ba 
Isiraeli ta, ne nga bamenya musi inywe.” 
50Ba Isiraeli boosi baaloondelela ibyo byoosi byeesi Umukasya aabalomela 
khuukhola, nga abirira mu Musa ni Aroni. 
51Ni khu shifukhu isho, Umukasya waarusa ba Isiraeli ni be tsiingo tsaabwe, 
khuurura mu Misiri. 

She Lukyeendo 13 

Khuuwaanayo umwaana umukiboole 

1Umukasya waalomela Musa ari, 
2“Buli umwaana uwesiinde umukiboole yeesi nga waasaalikhile, muli ni 
khuumuwaanayo musaambo iya buraawa isi ise, ikhaba shishaayo shiikiboole 
muli ni khuushiwaanayo isi ise. Biikiboole bye seetsa ibyo bili bibyase.” 
3Nio Musa waalomela babaandu ari, “Ni mushebulilatsake shifukhu shino. Shino 
shili shifukhu khweesi Umukasya aaraambisa kamaani keewe, waabarusa inywe 
mu bubowe i Misiri, waabareera mu shifwo shino. Ni nashiryo khu shifukhu 
shino, mukhalya shishiindu shoosi shishiilimo kamamela ta. 
4Lwe shaleelo khu shifukhu shino she mu mweesi kwa Abibu, muli ni 
khukhwinyukha ino mutsye. 
5Ne nga Umukasya weetsile khubayila inywe waaboolisa khu liloba lyeesi 
aalomela bakuuka beenywe, nga aluno ari limenyamo ba Kanani, ni ba Hiiti, ni 
ba Amori, ni ba Hiivi, ni ba Yebusi, mu shibala shishiilimo liiloba liilayi naabi, 
lilyaama biilyo biikali, inywe muli ni khuukholatsaka kamayiiya ke bibiindu bino 
musaambo yino: 
6Muli ni khuumala biifukhu musaafu nga mulya kimikaati kikikhalimo 
kamamela ta. Ne khu shifukhu she kumusaafu, muli ni khuulya kamayiiya nga 
mwikhoya khulw'Omukasya. 

7Mu bifukhu musaafu ibyo, mbaawo umuundu khusiinywe uulya kumukaati 
kukuulimo kamamela ta, namwe mbaawo umuundu uuli ni khuunyoolikhana ni 
kamamela nga kali aambi ni isi amenya ta. 
8Lwanyuma khu shifukhu she kumusaafu, muli ni khuusontsoola babaana 
beenywe muri mukhola shino, khulwe khuushebulila shifukhu sheesi Umukasya 
aabarusila inywe mu khutaambisibwa i Misiri. 
9Kamayiiya kano kane kabe busa nga khaabonelo kheesi mukwaara khu 
mikhono kyeenywe, namwe kheesi mubowa mu bweeni mweenywe. 
Khulwekhuuba mu khuukhola shino, kane mube mulikho muleekela babaandi 
indeekela y'Omukasya, uwaraambisa kamaani keewe khuubarusa inywe i 
Misiri. 
10Ni nashiryo buli kumwiiko, muli ni khuulya kamayiiya kano khu shifukhu 
nisho shitweela.” 

Khuuwaanayo she seetsa shiikiboole 

11Ne nga Umukasya waamalile khuubawa inywe liiloba lyeesi abalomela inywe 
ni bakuuka beenywe, aluno ari lilimenyamo ba Kanani, 
12khukhwaamila abweene awo, muli ni khuumuwa musaambo iya buraawa buli 
shishisaalikha nga shiikiboole, oba umwaana uwesiinde, namwe shishaayo 
shiseetsa. Bino muli ni khuubiwaanayo isi Umukasya. 
13Mu shifwo she khuuwaanayo isikilya ingiboole iseetsa, unyala waawaanayo 
lisheese lilyaana. Ne noola sishili shiryo ta, isikilya iyo muli ni khuukifuna likosi. 
Ikhaba buli mwaana umusiinde umukiboole, muli ni khuuwaanayo shishiindu 
isi Umukasya nio akile mumwikobosele isi mwabeene. 
14Ne nyaanga babaana beenywe ni balibareeba bari kamayiiya kano kamanyisa 
shiina, mulibeelamo muri, khukhola shino khuushebulila nga Umukasya 
n'araambisa kamaani keewe, wakhurusa ifwe mu khutaambisibwa nga ni 
khwaba i Misiri. 
15Khulwekhuuba Faraawo nga n'akhunisa kumwoyo kweewe, waalekha 
khukhulekhuula ifwe khuurula mu Misiri ta, Umukasya aakhoonya buli 
shiikiboole shoosi mu Misiri. Shino Umukasya aashikhola khu baana baakiboole 
besiinde, ni khu byaayo byeene. Shino nisho shishikila ise nawaanayo isi 
Umukasya buli shiikiboole shoosi shiseetsa khukhwaama mu byaayo. Ne buli 
mwaana uwesiinde umukiboole, khuli ni khuuwaanayo shishiindu isi Umukasya 
nio akile ifwe fabeene khumwikobosele. 
16Kamayiiya kano kane kabe busa nga khaabonelo kheesi mukwaara khu 
mikhono namwe kheesi mubowa mu bweeni mweenywe. Khulwekhuuba mu 
khukhola shino, kane mube mulikho muleekela babaandi indeekela 
y'Omukasya, uwaraambisa kamaani keewe khuubarusa inywe i Misiri. 

Umukasya araangilila babaandu beewe 

17Nga Faraawo waamalile khuulekhuula ba Isiraeli ari batsye, Wele waalekha 
khubaraangilila khuutsiila khu mukhoosi kukubirira mu ba Filisitiya ta, ikhaba 
nga nikwo kwaba abe kumwiimbi. Khulwekhuuba Wele aamanya ari babaandu 
bano ni aabawo baasiku babaabebwakala, banyala baakhalawo khukhwiilayo i 
Misiri. 
18Nashiryo Wele waabaraangilila waabayila, baatsya baatalaanda nga babirira 
mu mubiimbi, khukhwoolisa khu nyaantsa Imbesemu. Ba Isiraeli baarura mu 
Misiri nga berekekheele busoolo. 
19 Musa waalomela babaandu baashukhuluula kamakuumba ka Yusufu, baatsya 
ni nako. Khulwekhuuba nga Yusufu ashiili khufwa ta, aalekha shilaamo ari, 
“Wele aliitsa khuubarusa mu Misiri. Ne nga weetsile, muli ni khuushukhuluula 
kamakuumba kaase mutsye ni nako.” 
20Nashiryo beloosela khukhwaama i Sukosi, baatsya baakonela i Esamu, shishiili 
khu ndulo khwa Misiri, aambi ni kumubiimbi. 
21Kumuusi abe Umukasya umweene abaraangilila nga araambisa kamafuumbi 
kakebuusile atweela. Ne mu shilo abe Umukasya umweene abaraangilila nga 
wekelile kuulilo kuukali kukwibuusile atweela. Shino shaabanyalisa 
khukyeenda kumuusi ni mu shilo. 
22Abe kamafuumbi kakebuusile atweela ni kuulilo abe kukwibuusile atweela, 
nibyo bibyaraangilila babaandu buli esi baatsyaka. 

She Lukyeendo 14 

Ba Isiraeli bakhalisa Inyaantsa Imbesemu 

1Nga boolile mu shifwo shishilaangibwa shiri Esamu, Umukasya waalomela 
Musa ari, 
2“Lomela ba Isiraeli mushuusekho intsila, mwiikotemo mwiileyo mutsye 
mwibuusaase aambi ni shiriimba shishilaangibwa shiri Pihahirosi, shishiili akari 
a Migidoli n'inyaantsa Imbesemu, naluundi shili aambi ni Balasefoni. 
3Khulwekhuuba kane shino shikile Faraawo ambaase ari ba Isiraeli balikho 
bayiyaana busa, baariire khuukhalisa kumubiimbi, nashiryo balikho baweentsa 
kumukhoosi kukuundi kwe khuutsiilakho. 
4Kane ise samweene ikhole Faraawo abe ni kumwoyo kwe shikili, abaloondekho 
nga akana khuubawaamba abeeseyo mu Misiri. Ne kane ise samweene 
imusoolanise, naluundi noonakise liiye lya Faraawo. Shino kane shikile ise ifune 
khuuruuyibwa, ni ba Misiri nabo kane bamanye bari ise ilala indi Umukasya.” Ni 
nashiryo ba Isiraeli baaloondelela byeesi Umukasya aabalomela, baatsya 
baabuusana mu shifwo sheesi aabalakila. 

Ba Misiri bahelela mu Nyaantsa isi balaanga bari Imbesemu 

5Umuyiinga wa Misiri n'awulila bari ba Isiraeli benyukhile baatsiile khuurura 
mu Misiri, niye umweene atweela ni naabo abe babaali baawuli mu buyiinga 
bweewe, baashuusakho shishambaaso. Baaloma bari, “Shiina kila ifwe 
khukholile shishiindu nga shino shiri? Shiina kila khulekhile ba Isiraeli abe 
babaakhuraambila ifwe nga baakulwa khuutsya?” 
6Ni nashiryo umuyiinga waalakila baabusaasa kamakaali ke basilikhale, ni liiye 
lyeewe lyoosi atweela, nga beerekekhela buusoolo. 
7Waalakila baaraangilisi be basilikhale khuuyila liiye lye babaandu, ni kamakaali 
bitoondo bisesaba (600), ni basilikhale babaakyeendela khu makaari babaandi, 
khuuloonda khu ba Isiraeli. 
8Ikhaba nga ba Isiraeli nibo beloosela busa khuutsya, ne Umukasya waakhola 
kumwoyo kwa Faraawo khuuba ni shikili waakila waabaloondakho. 
9Ne liiye lya Faraawo nga lilimo tsiŋwaaŋwa tsyeewe ni kamakaali ni basilikhale 
babaakyeendela khu bikele busa, baanyoola ba Isiraeli nga babusaane mu 
shifwo shishilaangibwa Piyarosi, shishiili akari a Balasefoni n'inyaantsa 
Imbesemu. 
10Ba Isiraeli ni beenyusa tsimoni baabona umuyiinga ni liiye lyeewe nga 
lyaabembiyisile, baaba ni khuurya khuukali naabi. Nashiryo baaloomba isi 
Umukasya bari abayeete. 
11Kila babaandu beŋuluŋuunya isi Musa nga baloma bari, “Shiina kila 
ukhukholile shishiindu nga shino shiri? Shiina kila iwe wakhurusile ifwe mu 
Misiri? Abe mu Misiri mbaamo liloba lye khuukhusiikhamo ifwe ta, kila 
wakhureerire uri ifwe khufwiile ano mu mubiimbi muno? 
12Ni khwaba nga khushiili i Misiri, ifwe sikhwakhulomela iwe khuri khulekhe 
khube khukhole buukulwa mu Misiri ta? Khulwekhuuba abe shimiinyisakho 
ifwe khuukhola buukulwa mu Misiri, khufuurisa ni khufwiila mu mubiimbi 
muno.” 
13Ne Musa waabakobolamo ari, “Inywe mukheyembelela ta. Ni mube 
banyindaalifu. Shaleelo kane mwabeene mwibonelekho kamaani k'Omukasya 
nga ni kanabawonesa inywe. Ba Misiri beesi mulikho mubona abo boosi 
banahela, simulibabonakho luundi ta. 
14Umukasya umweene anabasoolanila, inywe muli ni khukhwiimikha 
muloleelele busa.” 
15Kila Umukasya areeba Musa ari, “Shiina kila ulikho untsikoontselela ise uri 
imbayeete? Lomela ba Isiraeli belooseleyo ni lukyeendo. 
16Iwe aamba imiimbo yoowo mukhono, ukisute angaaki nga waakyokeseleele 
khu nyaantsa. Kameetsi kameene kane keekabananisemo khabili, nio babaandu 
banyalise khuukyeendela khu liloba lilyoomu busa. 

17Kane ise ikhole ba Misiri babe ni kimyoyo kye shikili, baryo kane 
babaloondekho. Shishikane shikholikhe khu muyiinga ni kamakaali keewe, ni 
liiye lyeewe lyoosi, kane shikile babaandu baambe ise shiriifwa. 
18Nga ise naamalile khuufuna shiriifwa khulwe khuuwula Faraawo ni liiye 
lyeewe mu busoolo, nio ba Misiri bamanye bari ise ndi niye Umukasya.” 
19Khu mbuka yino, malayika wa Wele abe uuli ibweeni we liiye lye ba Isiraeli, 
waashuusa shiifwo waabakobola imukoongo waabwe. Ni kamafuumbi 
kakebuusile atweela abe kakaabali ibweeni waabwe, nako kaakobola kaaba 
inyuma waabwe. 
20Keetsa kaaba akari e ba Misiri ni ba Isiraeli. Kamafuumbi kano kaarama nga 
kamulikhila ba Isiraeli buwaanga, ne kakhiisa ba Misiri baaba nga bali mu 
shiilima. Mu shilo isho shoosi khu maye kano koombitsana, alekha khubawo 
lilyesyeenda aambi ni lilyashe ta. 
21Lwanyuma Musa waakolola kumukhono kweewe nga waakuloseleele khu 
nyaantsa. Abweene awo Umukasya waasiindikha ikhuungu iye kamaani 
khukhwaama ibwaamanyaanga, yaawuutsa shiilo shoosi, waakila 
yaawukhanisamo inyaantsa khabili, lulwoomu lwaabonekha. 
22Ba Isiraeli baakyeenda baabirira khu lwoomu, nga khu ndulo ni khu ndulo 
kameetsi keemile kebuusile nga kamatikiiyi. 
23Liiye lye ba Misiri lyaabaloondakho, nga likana libawaambe. 

24Ne nga abe antsye bukana khusha, Umukasya waalola aasi isi liiye lye ba Misiri 
lyaba, aryo waabayumbaasa nga asintsiila mu kulilo ni lifuumbi, khuurya 
khuukali khwaabawaamba nga bakana batime beelukhe batsye. 
25Ne kimipiila kye kamakaali kaabwe kyewaamba mu lutondooyi, ni nashiryo 
shaaba shihangafu naabi khukhwilooselayo. Shino shaakila ba Misiri baaloma 
bari, “Khayo khulekhe babaandu bano babe, khulwekhuuba Umukasya ali khu 
luwaande lwaabwe, nga akhusoolanisa ifwe.” 
26Kila Umukasya alomela Musa ari, “Kolola kumukhono kwoowo ukuloselele 
khu nyaantsa, nio kameetsi kakobole kamile liiye lye ba Misiri lyoosi.” 
27Nashiryo Musa waakolola kumukhono kweewe nga Wele n'amulomela. Ni 
bwasha kumutishinyi, kameetsi kaakobola, kaamila ba Misiri. Baakhakakho 
khuutima bari batsye, ne Umukasya waakhola inyaantsa yaabamila boosi. 
28Kameetsi kaakobola kaamila liiye lye ba Misiri lyoosi, mbaawo na mutweela 
uwarama nga umulamu ta. 
29Ne ba Isiraeli beeloosela busa khuukyeendela khu lwoomu, nga inyaantsa 
yeemikhile khu ndulo ni khu ndulo nga kamatikiiyi. 
30Ni nashiryo khu shifukhu isho, Umukasya waawonesa ba Isiraeli khukhwaama 
mu meeno ke ba Misiri. Ba Isiraeli baabona kimilaambo kye ba Misiri, nga 
kyaasalaniile khu ndulo khwe inyaantsa. 

31Ba Isiraeli baabona bari kamaani k'Omukasya keesi aaraambisa 
khukhwoonakisa ba Misiri nga kali ke angaaki naabi. Ni nashiryo baafukiilila 
khukhwisaaya Umukasya, naluundi baaba ni bubwiyikino mu byeesi abe Musa 
aloma. 

She Lukyeendo 15 

Kumweenya kwa Musa 

1 Ni nashiryo shino shaakila Musa ni ba Isiraeli baaruuya Umukasya, nga beemba 
kumweenya kuno: Ise kane niimbile Umukasya kimyeenya khulwekhuuba niye 
waamalile khuuwula mu busoolo bwe kamaani! Umukasya waakilile kameetsi 
kaamilile tsiŋwaaŋwa atweela ni basilikhale abe babatsiikhalakho. 
2 Umukasya ali niye kamaani kaase, nisho shishikila ise neemba kumweenya, 
naluundi niye uwumbonisile ise. Umukasya ise imuruuya naluundi 
naamwiisamo shiriifwa, khulwekhuuba niye ali Wele wase naluundi ali Wele we 
bakuuka baase. 
3Lisina lyeewe alaangibwa ari Umukasya, naluundi ali umusoolani uwe kamaani 
kamakali naabi. 
4Umukasya awaamba kamakaali ni liiye lya Faraawo waabituuma mu nyaantsa. 
Ni basilikhale babafuura buulayi boosi nabo baweela mu nyaantsa Imbesemu. 
5Kameetsi kaabamila boosi beekha aasi, besiikha aasi nga kamabaale. 

6Mukasya, iwe nga uraambisa kamaani koowo ke angaaki ni buunyala bwoowo, 
iwe waminiaangula baasiku beefwe. 
7Mukasya, mu khuwula abo boosi babaakhukhaandisa iwe, waba waawulile 
buusoolo bwe kamaani. Khulwe lirima lyoowo, iwe waabahesa boosi, baaba 
busa nga uwoosha kamasaantsa ni kumulilo. 
8Khulwe lirima lyoowo liikali naabi, waakila kameetsi keela iyi ni neeyi, 
keemikha busa nga kamatikiiyi ni kameetsi kakaarama aasi, kahandalala busa 
nga libaale. 
9Baasiku abe baalomile bari, Kane khubatimise khukhwoolisa ni kane 
khubawaambe, khukabanane byeesi bali ni nabyo. Kane khubabirise nga ni 
khuukana. Lwanyuma kane imbukule lurima lwase imbeere boosi bafwe. 
10Ne iwe ni wareera ikhuungu yaawuutsa, inyaantsa yaabamila boosi, besiikha 
busa mu meetsi nga kamabaale, kameetsi kaabamila. 
11Mu ba wele boosi, O Mukasya, naanu uuli nga iwe? Naanu ukhwoolelela iwe 
mu shiriifwa ni mu bukhosefu? Naanu ukhwoolelela iwe mu khukhola bye 
kamakaanga, naluundi bikholwa bye shiriifwa shibiririfu nga isho? 
12Iwe ni wookesanisa kamaani koowo, liiloba lyaabamila boosi. 

13Babaandu beesi iwe wamweene wawonesa, iwe wabaraangiliile ni khuukana 
khuukali. Iwe wamweene wabaraangiliile khuuboolisa mu shifwo shoowo 
shiikhosefu. 
14Kamanaambo kakaandi ni kaawulila bino, kaaba ni khuunikina khuukali. Abo 
babaamenya mu Filisitiya, khuurya khuukali khwaabawaambile. 
15Ari baaraangilisi be mu Edomu ni be mu Mowabu, beetsuule buuri buukali. Ni 
naabo boosi babaamenya mu Kanaani, khuurya khwaabawaambile naabi. 
16Khuurya ni khuunikina byaabawaambile, khulwe kamaani koowo, boosi 
baasila busa bafwaana nga babafwiile. Baasila busa, O Umukasya, khukhwoolisa 
nga babaandu beesi iwe wamweene wasikula, baamalile khuubira. 
17Iwe wamweene kane ubaraangilile ubayile uboolise khu lukiingi lwoowo 
luroobore, mu shifwo mweesi iwe wamweene umenya, shiifwo shikhosefu 
sheesi kamakhono koowo kameene koombekha. 
18Umukasya akhaabe umuwuli khukhwoolisa biilo ni biilo! 

Kumweenya kwa Miryamu 

19Ba Isiraeli baabirira khu liloba lilyoomu. Ne ba Misiri ni baabaloondakho ni 
tsiŋwaaŋwa ni kamakaari kaatso, ni baselikhale abe babaakyeendela khu 
ŋwaaŋwa, ni benjila abe isi inyaantsa ibirira, Umukasya waakobosa kameetsi 
kaabamila. 
20Nio Miryamu uwaba umuŋoosi naluundi nga ali umukooko wa Aroni, 
waabukula byeesi basakayisa. Kila bakhasi boosi bamuloondakho nga beemba 
kimyeenya naluundi nga bashina kamashino. 
21Kila Miryamu abeembela kumweenya kuno ari: Yimbila Umukasya kimyeenya, 
khulwekhuuba niye waafuurire buusoolo bwe kamaani naabi! Tsiŋwaaŋwa ni 
babaatsitimilakho boosi niye waabatuumile mu meetsi. 

Musa araangilila babaandu khuutsya khu Sinaayi 
Kameetsi kakaaluluwa i Mara 

22Khukhwaama abweene awo, Musa waaraangilila ba Isiraeli khuurura khu 
Inyaantsa Imbesemu, baatsya boola mu mubiimbi kwe Shuri. Baakyeenda 
biifukhu bitaru mu mubiimbi nga sibanyoola kameetsi ta. 
23Ni boola i Mara, baanyoola kameetsi, ne baalekha khukanywa ta, 
khulwekhuuba abe kaaluluwa. Ni nashiryo shiifwo isho baashilaanga bari 
“Mara.” 
24Kila babaandu beŋuluŋuunya nga bareeba Musa bari, “Ne ari ifwe khunanywa 
shiina?” 
25Musa waaloomba buyeeti khukhwaama isi Umukasya, kila Umukasya 
amwokesanisa shisaala ari ashituume mu meetsi. Musa n'ashibukula 
waashituuma mu meetsi, nako keekela kamalayi ke khuunywa. Nga bali mu 

shifwo Mara isho, Umukasya waabakhakilisa naluundi waabawa kamakaambila 
ni indeekela. 
26Umukasya waaloma ari, “Inywe siinga muloondelela byeesi ise imbaboolela 
buulayi bubweene, naluundi mwaakhola ibyo bibiili bye bukhosefu mu moni 
tsyase ise Umukasya Wele weenywe, mwaaloondelela kamakaambila kaase ni 
indeekela yase, nga mukhola bibiili biilayi, ise singene imbasiindikhile 
shitaambiso she tsindwaale nga ni nasiindikhila ba Misiri ta. Lwekhuuba ise ndi 
Umukasya Wele weenywe, uubawonesa inywe.” 
27Lwanyuma ba Isiraeli boola mu shifwo shishilaangibwa shiri Elimu, abe 
shishiilimo tsisebele tsye kameetsi likhumi na tsibili, ni kimisaala kamasheendu 
kamakhumi musaafu. Nashiryo baakona abweene awo. 

She Lukyeendo 16 

Umukasya asiindikha biilyo khukhwaama mwikulu 

1Mu mweesi kukuukhola khabili khukhwaama nga ba Isiraeli ni baarura i Misiri, 
khu shifukhu she likhumi na biraano, benyukha khukhwaama i Elimu, baatsya 
boola mu mubiimbi kwe i Siini, kukuuli akari a Elimu ni lukiingi Sinaayi. 
2Nga boolile iyo mu mubiimbi, babaandu boosi baarakikha khukhwiŋuluŋuunya 
khu Musa ni Aroni, 
3nga baloma bari, “Shiifuurisa, khali Umukasya aakhwiira ifwe nga khushiili i 
Misiri. Abe nga khuli i Misiri khulya tsinyama tsingali, ni kimikaati kimikali 
naabi, khukhwoolisa abe ni khwikura. Ne inywe mwakhurerire ifwe mu 
mubiimbi muno muri ifwe fweesi khufwe intsala.” 
4Kila Umukasya alomela Musa ari, “Ise inabalakasila inywe kimikaati 
khukhwaama mwikulu, kikilaangibwa kili ‘imaanu’. Buli shifukhu babaandu bali 
ni khuubusaasa ikyo kikibamala. Shino kane shikile ise imanye oba baloondelela 
byeesi ise inoma namwe ta. 
5Ne buli sabiiti khu shifukhu she khaseesaba, bali ni khuubusaasa bibibamala 
mu biifukhu bibili.” 
6Nashiryo kila Musa ni Aroni balomela babaandu bari, “Lwe shaleelo angoloobe 
kane nanywe mushimanye muri Umukasya niye uwabarusa inywe mu Misiri. 
7Ni kumutikhinyi kane inywe mubone shiriifwa sh'Omukasya she kamaani, 
khulwekhuuba niye waawuliile nga inywe ni mumwiŋuluŋuunyakho. Shiina kila 
mwiŋuluŋuunya isi ifwe? Ne ifwe nibo banaanu?” 
8Kila Musa eloosela nga aloma ari, “Kane inywe mumanye muri niye ali 
Umukasya, nga buli angoloobe niye waabaweele inywe tsinyama khuulya, ni 
kumutikhinyi abawe kimikaati mulye khukhwoolisa mwikurire ilala. Mulikho 
mwiŋuluŋuunya khu niye, akhuba khusi ifwe ta. Khulwekhuuba ifwe nibo 
naanu? Umukasya waawuliile khuulila khweenywe.” 

9Kila Musa alomela Aroni ari, “Lomela lituuli lye ba Isiraeli boosi uri, ni 
mwisheende aambi isi Umukasya, khulwekhuuba niye waawuliile 
khukhwiŋuluŋuunya khweenywe.” 
10Aroni n'aba nga ashikanikha isi lituuli lye ba Isiraeli, bari balola mu mubiimbi, 
khaangukho baabona shiriifwa sh'Omukasya nga shaakhoseleele mu mafuumbi. 
11Kila Umukasya alomela Musa ari, 

12“Ise naawuliile khukhwiŋuluŋuunya khwe babaandu baase. Ne ari baboolele 
uri buli angoloobe kane balye tsinyama, na buli kumutishinyi kane balye 
kimikaati kibakhaase na khubakhaasa. Nio lwanyuma bamanye bari ise 
Umukasya, indi niye Wele waabwe.” 
13Angoloobe ni oola, binywiinywi tsisiindo tseetsa tsaakwa tsaamalatana buli 
aandu oosi, abe isi bamenya. Ni bwasha kumutishinyi, abe liime lyawaambile 
khu bunyaasi. 
14Nga liime lyaamalile khuubalakala, kumubiimbi kwoosi kwaaba nga 
kwetsuule bubuundu bubuuli nga kamahaandu, ne nga bubonekha nga 
kamararara. 
15Ba Isiraeli ni baabona bibiindu bino baarakikha khukhwireeba bonyene bari, 
“Ne binaanu bino?” Khulwekhuuba abe sibaabonatsakakho bibiindu bibifwaana 
biryo ta. Kila Musa abalomela ari, “Kino nikyo kimikaati kyeesi Umukasya 
abaweele inywe ari mulye. 
16Umukasya waalakiile ari buli mutweela ali ni khuubusaasa ibyo bibimala be 
mu ntsu yeewe. Buli mutweela ali ni khuufuna tsisowaani tsibili tsye kimikaati 
tsintsitsufu. Buli mutweela ali ni khuulya ekure.” 
17Ni nashiryo babaandu baakhola nga ni baabalomela. Baalala baabuusanisa 
kimikali, babaandi babuusanisa mifwiiti, 
18ne buli mutweela khuuloondekhana ni shipimo shishibamala. Alekha 
khubawo kikiramakho ta. 
19Musa weloosela waababoolela ari, mbaawo umuundu ubiikhakho kumukaati 
khuukona mu ntsu ta. 
20Ne batweela khu nibo baalekha khuwuliilisa byeesi Musa aaloma ta, baryo 
baabiikhakho kimikaati kyaakona mu ntsu. Ni bwasha kumutishinyi, abe 
kimikaati kino kyetsuule tsinyeende naluundi abe kilikho kiwunya buubi. Shino 
shaakhalasa naabi Musa. 
21Abe buli kumutikhinyi, buli mutweela abusaasa biilyo bibimumala. Ne abe uri 
kumuumu kubila naabi, bibiramire byaayengukha. 
22Ne abe khu shifukhu she khaseesaba mu buli sabiiti, buli mutweela abusaasa 
ibyo bibimumalakho biifukhu bibili. Abe buli mutweela bamubuusila tsisowaani 
tsine tsintsitsufu. Ne baaraangilisi be babaandu ni baatsya baboolela Musa 
bibiindu bino, 

23niye waabakobolamo ari, “Umukasya waalakiile ari kumukaamba shili 
shifukhu sha Sabato. Shili shifukhu she shiriifwa naluundi shikhosefu, she 
khuuwola nga mwiisamo Umukasya shiriifwa. Nashiryo busaasa ibyo bibiimala 
muteekhe, nga mubona muri mubiikhakho ibyo bibibamala khu shifukhu 
shishilooselakho.” 
24Ni nashiryo baabibiikha khukhwoolisa kumutikhinyi, nga Musa n'abalakila. 
Tsinyeende tsyaalekha khukwamo ta, naluundi biilyo byaalekha khuwunya 
buubi ta. 
25Musa waabalomela ari, “Ni mulye biilyo ibyo shaleelo, khulwekhuuba shaleelo 
shili shifukhu sh'Omukasya sha Sabato. Lwe shaleelo singane munyoole biilyo 
ibyo byaakwiile aasi nga busheele ta. 
26Kane mubuusatsake biilyo bino khuumala biifukhu bisesaba. Ne khu shifukhu 
she kumusaafu, shishili shifukhu sha Sabato, singane mubinyoolatsakewo ta.” 
27Khu shifukhu she kumusaafu, aabawo babaandu batweela babaatsya 
khuuweentsa biilyo ibyo, ne baalekha khubinyoolawo ta. 
28Kila Umukasya areeba Musa ari, “Inywe kane muminyaalile kamakaambila 
kaase ni ndeekela yase khukhwoolisa liina? 
29Shimanye muri ise samweene niye ubawa shifukhu sha Sabato. Nashiryo khu 
shifukhu she khasesaba ise imbawa inywe biilyo bibimala biifukhu bibili. Khu 
shifukhu sha Sabato, buli mutweela ali ni khuurama ingo weewe awumule.” 
30Nashiryo khu shifukhu she kumusaafu babaandu baaba mu khuwola. 

31 Ba Isiraeli balaanga kimikaati kino bari imaanu. Abe kili kimiwaanga, 
naluundi kifwaana nga bumiitso buwaanga, ni khuuŋaaha khwakyo abe khuli 
busa nga kamahaandu kakaalikho bubuushi bwe ntsushi. 
32Kila Musa aboolela babaandu byeesi Umukasya aabaloma ari, “Piimakho 
tsisowaani tsibili tsye biilyo bino, imaanu, mubiikhekho. Khulwekhuuba ise 
ingana babeetsukhulu beenywe nabo babone kimikaati kyeesi ise nabaliisakho 
inywe nga muli mu mubiimbi, nga ise ni nabaamisa inywe i Misiri.” 
33 Lwanyuma Musa waalomela Aroni ari, “Piimakho tsisowaani tsibili tsya 
imaanu utsire musaatsi, utsiyile utsibiikhe mu shifwo she khukhwisaayila 
Umukasya, nio kimiboolo kikiitsa nyaanga mu moni nakyo kiibonelekho.” 
34Nashiryo Aroni waayila shipimo isho waashibiikha mu shifwo shikhosefu, nga 
Umukasya n'alakila Musa. 
35Ba Isiraeli baalya imaanu khuumala kimiiko kamakhumi kane, khukhwoolisa 
ni baatsya boola khu ndulo khwe liloba lye Kanani, abe lyeesi babaandu 
bamenyamwo. 
36Shipimo sheesi baapimatsaka abe shoolisa tsisowaani tsibili tsintsitsufu. 

She Lukyeendo 17 

Kameetsi khukhwaama mwibaale 

(Khuubala 20.1-13) 

1 Lwanyuma lituuli lye ba Isiraeli lyoosi lyenyukha khukhwaama mu mubiimbi 
kwe i Siini, beelooselayo khuutsya mbola nga bakonela ano ni nawo. Baakhola 
shino khuuloondekhana ni byeesi Umukasya aabalakila khuukhola. Baatsya 
baakonela mu shifwo shishilaangibwa shiri Refedimu, ne abe mu shifwo isho 
mbaamo kameetsi keesi banyala baanywa ta. 
2Nashiryo babaandu baarakikha khukhwiŋuluŋuunya isi Musa nga bamuloma 
bari, “Khuwe kameetsi khunywe.” Ne Musa waabareeba ari, “Shiina kila mulikho 
mwiŋuluŋuunya isi ise? Shiina kila mulikho mukhakilisa Umukasya?” 
3Ne abe babaandu buulesa bwaabakhaasile, nashiryo beeloosela 
khukhwiŋuluŋuunya isi Musa nga bamulomela bari, “Musa, shiina kila iwe 
wakhurusa ifwe ni babaana beefwe, ni bibyaayo byeefwe, khukhwaama i Misiri, 
waakhureera ano uri khufwe buulesa?” 
4Aryo Musa waaloomba isi Umukasya nga aloma ari, “Umukasya, kane ise ikhole 
indyeena babaandu bano? Bali aambi khukhuukhupa ise kamabaale bantsire!” 
5Umukasya weelamo Musa waamulomela ari, “Roboramo baaraangilisi 
batweela khukhwaama mu baandu, mukyeende mwilooseleyo ibweeni we 
babaandu. Aamba imiimbo isi waraambisa khuukhupa luluutsi Nayilo, utsye ni 
nayo. 
6Shimanye uri, ise kane imbe neemikhile khu lwaanda khu lukiingi Sinaayi. Kane 
uwaambe imiimbo yoowo, ukhupe khu lwaanda, kane kameetsi kaamemo 
babaandu banywe.” Musa waakhola shino nga baaraangilisi be babaandu ba 
Isiraeli baliwo baaboone. 
7Nashiryo Musa waatwiikha shifwo shino ari Masa ni Meriba, khulwekhuuba ba 
Isiraeli beŋuluŋuunya, naluundi baakhakilisa Umukasya nga bereeba bari, “Ne 
ilala, Umukasya ali ni nafwe namwe ta?” 

Ba Isiraeli bawula ba Ameleki mu busoolo 

8Nga ba Isiraeli bali i Refedimu, ba Ameleki baabebwakala. 
9Nashiryo Musa waalomela Yoswa ari, “Roboramo basoolani, kumukaamba 
mutsye musoolanise ba Ameleki. Kumukaamba, ise ikhaatsye niimikhe khu 
lukiingi, nga naawaambile imiimbo ya Wele mu mukhono kwase.” 
10Nashiryo Yoswa waakhola nga Musa n'amulakila, waatsya waasoolanisa ba 
Ameleki. Ne Musa ni Aroni, ni Huru, baaniina khu lukiingi khu ngaaki. 
11Abe buli lweesi Musa enyusila kamakhono keewe angaaki, ba Isiraeli bawula 
ba Ameleki, ne abe buli lweesi Musa akwiisila kamakhono keewe aasi, ba 
Ameleki bawula ba Isiraeli. 
12Ne kamakhono ka Musa ni koola khuufwiilila, baabukula libaale baamuwa 
khukhwikhalakho. Aroni ni Huru, nga baamwiimilekho iyi ni neeyi, baarama nga 

baawaambiliile kamakhono keewe angaaki. Kaarama mu shifwo shitweela 
khukhwoolisa inyaanga ni yakwa. 
13Musaambo iyo, Yoswa waawula ba Ameleki mu busoolo, nga abeeraka boosi. 

14 Lwanyuma Umukasya waalomela Musa ari, “Bibiindu bibibeelewo mu 
khuwula buusoolo buno, birone mu shitabo. Naluundi ulooselekho sheesi ise 
isuubisa nga inooma ndi, babaandu ba Ameleki abo kane ise imbahesele ilala 
bawewo khu shibala, ilekhe khubawo umuundu ulibashebulila ta. Lwanyuma 
bibiindu bino ubisome mu likono lye angaaki Yoswa abiwulile.” 
15Kila Musa ombekha shisheeso, waashilaanga lisiina ari, “Umukasya niye 
ibendela yase, uwunyalisile ise, khuuwula mu busoolo.” 
16Musa waashisontsoola ari, “Khulwekhuuba mu busoolo ubwo, ise neyikina 
Umukasya! Ne Umukasya akhaasoolanisatsake ba Ameleki mu busoolo, 
khukhwaama mu muboolo mutweela khukhwoolisa khu muboolo kukuundi.” 

She Lukyeendo 18 

Yesero akeniyila Musa 

1Yesero aaba umusaayi uwe mu shifwo sheesi balaanga bari Midiyani, naluundi 
abe nga niye usaala umukyelama wa Musa. Naye waawulila bibiindu byoosi 
byeesi abe Umukasya aaba nga waamalile khuukholela Musa ni ba Isiraeli, ni 
saambo isi aabamusa khukhwaama i Misiri. 
2 Makiboolekho, Musa aasiindikha umukyelama weewe atweela ni babaana 
beewe babili, khukhwiilayo khuumenya isi Yesero, paapawe w'omukyelama 
mweene. Yesero waabakaanila baamenya ni naye. Mu mbuka yino, Yesero 
weetsa nga areera Zipora, umukyelama wa Musa, ni babaana tsana ba Musa. 
3Umwaana umukiboole aasaalikha nga Musa ashiili umwiitswa busa, kila 
amutwiikha lisiina ari Geresomu, lilimanyisa lili “Ise ndi umwiitswa.” 
4Umwaana ukhola khabili waamutwiikha lisiina ari Elieza. Nga limanyisa liri, 
“Wele we bakuuka baase niye uwanjeeta ise, waakila Faraawo waalekha 
khukhuuntsira ta.” 
5Nashiryo Yesero, paapa wa Musa umukhwe, wawaamba mukha Musa ni 
babaana ba Musa babili, baatsya mu mubiimbi khuubona Musa, abe uuli 
khuumenya aambi ni lukiingi lwa Wele. 
6Yesero waasiindikhila Musa buurume nga aloma ari, “Bona ise paapawo 
umukhwe, indikho niitsa khuukhubona iwe, nga ndikho niitsa n'umukyelama 
woowo ni babaana boowo.” 
7Ni boola, Musa waatsya khuubakaanila. Kila enamila Yesero, khuumwiisamo 
shiriifwa, naluundi waamukwa mu shifuba. Nga baamalile khuusheesana, 
bengila mu Lisari Likhosefu. 

8Nga bali mu bweene umwo, Musa waaboolela paapawe umukhwe, bibiindu 
byoosi byeesi Umukasya aakhola khu Faraawo ni khu ba Misiri, khulwe 
khuuwonesa ba Isiraeli. Waamuboolela bihangafu byoosi byeesi baanyoola khu 
ntsila, naluundi musaambo tsyeesi Umukasya aabayeetamo. 
9Yesero waasangaala naabi khulwe biilayi byeesi Umukasya aakholela ba 
Isiraeli, khulwekhuuba aabawonesa khukhwaama mu meeno ke ba Misiri. 
10Kila Yesero aloma ari, “Umukasya uwakhuwonesa iwe ni ba Isiraeli 
khukhwaama mu meeno ka Faraawo ni mu meeno ke ba Misiri, aruuyibwe 
naabi. 
11Ari ise naamanyile nga Umukasya ali uwe kamaani khuuminyisa ba wele boosi. 
Khulwekhuuba niye wawonesele babaandu beewe khukhwaama mu buwuli 
bwe ba Misiri, abe babaababirisa buubi.” 
12Yesero waahaanayo isaayilo intsoshe ni biwaanwa bibiindi isi Wele. Kila Aroni 
ni baaraangilisi boosi be babaandu bekhala aasi khuulya biilyo ni Yesero, mu 
moni tsya Wele. 

Khuurobora baakayi 
(Kamakaambila 1.9-18) 

13Khu shifukhu shisheelakho, Musa wekhala khu shitsoloŋo khuukhala 
kimisaango. Babaandu boosi beetsa beema nga bamwibotookhelela, 
khukhwaama kumutikhinyi khukhwoolisa angoloobe. 
14Yesero n'abona ibyo byoosi byeesi abe Musa alikho akholela babaandu, kila 
amureeba ari, “Shiina kila ulikho ukhola shishiindu nga shino shiri? Shiina kila 
iwe wenyene uli niye umukayi, naluundi waalekha babaandu 
baakhwibotookhelela bari, khukhwaama kumutikhinyi khukhwoolisa 
angoloobe?” 
15Musa weelamo ari, “Khulwekhuuba babaandu beetsa isi ise bereeba nga 
bakana bamanye sheesi Wele akana bakhole. 
16Nga iliwo khuukhaandisana akari aabwe, beetsa isi ise naabakhalilawo, 
naluundi naabaleekela kamakaambila ka Wele ni byeesi akana bikholebwe.” 
17Yesero waamwiilamo ari, “Sheesi ulikho ukhola sishili shilayi ta. 

18Shino shibaluyisa naabi iwe ni babaandu babaakhwiitsayo, khulwekhuuba 
kumulimo kuno kuli muhangafu naabi, umuundu mutweela wenyene s'ukunyala 
ta. 
19Rekeeresa ise ikhuwe khu makyesi, naluundi kane Wele akhuyeete. Khali 
ubeele iwe niye ukanikha isi Wele, nga ureera kimisaango kyaabwe isi Wele. 
20Iwe n'ubaleekele kamakaambila ka Wele, ni byeesi niye akana bakhole, uryo 
ubokesanise bamanye isaambo isi bali ni khukhwibirisamo ni byeesi bali ni 
khuukhola. 

21Ni khuuminyisilakho ilala, robora khukhwaama mu baandu bano, abo 
babeesamo Wele shiriifwa, babaali babeyikinwa, naluundi babaakhalya 
iwoongo ta. Uwaambe babeene abo ubarewo nga baawuli khu matuuli ke 
babaandu baboola oba likhumi, namwe kamakhumi karaano, namwe shitoondo 
shitweela, namwe shikana shitweela (1,000). 
22Khayo bano babe nibo babaakaya babaandu mu misaango kya busheele, ne 
kimisaango kya buraawa, nikyo kyeesi bareera isi iwe. Shino kane 
shikhwaanguyisile iwe kumulimo kwoowo, naluundi kane babaandi babe nga 
bakabanana mu bwakaanisi buno ni nawe. 
23Iwe n'ukhola shino, naluundi ili niyo isaambo isi Wele akana ushikholemo, 
kane unyalise kumulimo kuno, ni babaandu bano buli mutweela kane eleyo ingo 
weewe nga ali mu lukoosi.” 
24Nashiryo, Musa waaloondelela kamakhula ka Yesero, waakhola nga 
n'amulomela. 
25Musa waarobora baawuli baalayi khukhwaama mu buli shikuuka she ba 
Isiraeli, waabawa khuuraangilila kamatuuli ke babaandu. Nga batweela 
baraangilila babaandu likhumi, babaandi kamakhumi karaano, babaandi 
shitoondo shitweela, ni babaandi baraangilila shikana shitweela. 
26Bano baraamba nga baakayi be kimisaango kye babaandu, mu misaango kya 
busheele. Ne kimisaango kya buraawa, nga bakiyila isi Musa. 
27Lwanyuma Musa waasiibula Yesero, kila elayo ingo weewe. 

She Lukyeendo 19 

Khu Lukiingi Sinaayi 

1Kumweesi kwe khataru nga kurakikha, khukhwaama nga ba Isiraeli ni baarura 
mu Misiri, boola mu mubiimbi kwe Sinaayi. 
2Ni benyukha khukhwaama i Refedimu, boola mu mubiimbi kwe Sinaayi, 
baamenya mu mubiimbi ukwo. Abweene awo, baamenya mwisina mwe lukiingi. 
3Kila Musa aniina khu lukiingi isi Wele. Umukasya waamukanikhayo 
khukhwaama mu lukiingi nga amuloma ari, “Tsya uboolele ba Isiraeli uri: 
4Inywe mwabeene mwabona sheesi ise nakhola ba Misiri. Naluundi mwamanya 
isaambo isi ise nabareeramo ino isi samweene, naaba busa nga kunywiinywi 
waasu ni kusutila kamaana kaakwo khu ndaha tsyakwo. 
5Ni nashiryo, ni kane muloondelele byeesi ise imbaboolela, naluundi 
mwaloondelela indakaano yase mu shibala shoosi, kane inywe mube babaandu 
babaase baaburaawa, khulwekhuuba shibala shoosi shili shishase. 
6Isi ise samweene, kane inywe mube buyiinga bwe basaayi naluundi linaambo 
likhosefu. Biilomo bino nibyo byeesi iwe uli ni khuuboolela ba Isiraeli.” 

7Nashiryo Musa weelayo, waalaanga baaraangilisi be babaandu, kila ababoolela 
ibyo byoosi byeesi Umukasya aaba waamalile khuumulakila. 
8Ni babaandu nabo atweela beelamo nga baloma bari, “Byoosi byeesi Umukasya 
alakiile, kane khubyoolelese.” Musa ndi naye waatsya waaboolela Umukasya 
byeesi babaandu baaloma. 
9Umukasya waalomela Musa ari, “Bona indikho niitsa is'uli nga ndi mu lifuumbi 
liikali naabi, nio babaandu bawulile nga ise inganikha ni nawe. Shino kane 
shikile busheele bafukiilise byeesi iwe uloma.” Musa ndi weelayo waaboolela 
babaandu sheesi Wele aaloma. 
10Umukasya waakanikha luundi isi Musa, waamulomela ari, “Tsya uboolele 
babaandu uri shaleelo ni kumukaamba bali ni khukhwipyeeluusa. Bali ni 
khuusiinga tsingubo tsyaabwe, 
11babe nga bali baberekefu khu shifukhu she khataru. Khulwekhuuba khu 
shifukhu she khataru isho, ise ikheekhe imbe khu lukiingi Sinaayi, isi babaandu 
boosi bakhaambonele ise. 
12Uli ni khuurawo lulwaakha isi babaandu bali ni khukhwaakama. Bareewule 
uri bakhaniina khu lukiingi namwe balwitiilakho ta. Uyo yeesi ukane etiile khu 
lukiingi, kane eribwe. 
13Mbaawo khuuwaamba khu muundu ufwaana aryo ta, akhali bali ni 
khuumwiira nga bamukhupa busa kamabaale namwe ta, bamulase busa 
buyiingo. Oba umuundu, namwe shishaayo shishitiila khu lukiingi, bali ni 
khuushiira. Lwanyuma lwe khuufuura ikhoombi, awo nio babaandu besyeende 
aambi ni lukiingi.” 
14Lwanyuma Musa weekha aasi khukhwaama khu lukiingi, waakobola isi 
babaandu, kila abapyeelusa. Lwanyuma baasiinga bikwaaro byaabwe. 
15Kila alomela babaandu ari, “Mu biifukhu bitaru muli ni khuuba baberekefu, ne 
mu mbuka yino umusaani akhetuubaasakho n'umukhasi ta.” 

Umukasya eetsa khu Lukiingi Sinaayi 

16  Khu shifukhu shishakhola khataru, nga antsye ashiili kumutishinyi, aabawo 
tsimbeni ni khukuula khwe fula. Kamafuumbi kamakali kaabowelela lukiingi, 
naluundi ikhoombi iye likono liikali lilyeene yaafuura. Babaandu boosi babaaba 
mu kaambi baaba ni khuurya khuukali naabi. 
17Abweene awo, Musa waaraangilila babaandu khuurura mu kaambi, khuutsya 
khukhwaakanana Wele, boosi beema mwisina mwe lukiingi. 
18Lisuusi lyaabowelela Lukiingi Sinaayi, khulwekhuuba abe Umukasya weekhile 
khukhwaama mwikulu mu mulilo kumukali. Lisuusi lyetuukha lyaafwaana busa 
nga lilirurira khwifuumbilo khu ngaaki, naluundi lwoosi lwaanikina. 

19Likono lye khoombi ni lyeloosela khuuba lye kamaani kamakali naabi 
khuuminyisakho, Musa waakanikha, ni Wele waamukobolamo ni khuubalukha 
khwe fula. 
20Umukasya weekha weetsa khu ngaaki khwe Lukiingi Sinaayi. Kila alaanga 
Musa ari atsye amwakaananile khu ngaaki. Musa waatsya nga Wele n'aloma. 
21Kila alomela Musa ari, “Yiilayo aasi ureewule babaandu khuulekha khukhalisa 
lulwaakha lweesi ureerewo mwisina mwe lukiingi ta. Khulwekhuuba ni 
bakhalisa baakhupa tsimoni tsyaabwe khu Wele, kane baakali khu nibo bahele. 
22Naluundi khayo basaayi babeetsa aambi n'Umukasya banyoowe bepyeeluuse. 
Khulwekhuuba ni balekha khuukhola shino ta, kane Umukasya abawe 
shitaambiso.” 
23Musa waakobolamo Umukasya nga aloma ari, “Babaandu sibanyala baaniina 
khu lukiingi ta. Khulwekhuuba iwe waamalile khaale khuukhureewula uri 
khurewo lulwaakha, naluundi uri khwipyeeluse.” 
24Umukasya waalomela Musa ari, “Yilayo wiitse ano nga uli ni Aroni. Ne 
ukhafukiilisa basaayi ni babaandu baakhalisa lulwaakha khukhwiitsa ingaaki 
ino isi Umukasya ta. Ni bakhola isho, kane ise imbawe shitaambiso.” 
25Aryo Musa weekha aasi isi babaandu, waababoolela byeesi Umukasya 
aabaloma. 

She Lukyeendo 20 

Kamakaambila Likhumi 

(Kamakaambila 5.1-21) 

1Wele waalomela ba Isiraeli ari: 

2Ise ndi niye Umukasya Wele weenywe, uwabarusa inywe khukhwaama mu 
Misiri, isi mwaba nga muli baakulwa. 
3Mukhesaayatsakakho wele ukuundi, akhali ise senyene ta. 

4 Mukhakholatsaka bifwaani bibifwaana nga shishiindu shoosi shishiili mwikulu 
mu ngaaki, namwe shishifwaana nga shishiindu shoosi aasi e shibala, namwe 
shishifwaana nga shishiili aasi mu meetsi ta. 
5Mukhakhakakho mwenama aasi nga mwisaaya bifwaani, namwe 
mwaabyakaanisa ta. Khulwekhuuba ise Wele weenywe indi uwe libuba liikali 
naabi. Abo babaakhaangana ise ta, shitaambiso ishiwa babaana baabwe, ni 
babeetsukhulu baabwe, ni bisoni, ni bimiila byaabwe. 
6Ne abo babaangana ise, naluundi baaloondelela kamakaambila kaase, ise 
nookesanisa shiisa khu bikana ni bikana bye kimiboolo kyaabwe. 

7 Mukharaambisatsaka lisiina ly'Omukasya Wele weenywe, mu khwitsuba mu 
biindu bibikhalimo ta. Khulwekhuuba uyo yeesi ukane araambise lisiina lyase 
musaambo iyo, kane ise imuwe niye shitaambiso. 
8 Ni mushebulilatsake khuuliinda shifukhu sha Sabato, khulwekhuuba shili 
shikhosefu. 
9Muli ni biifukhu bisesaba bye khuukholelamo kimilimo kyeenywe kyoosi. 

10Ne shifukhu she kumusaafu shili sha Sabato, shawaanibwayo nga shishase, 
Umukasya Wele weenywe. Khu shifukhu isho, mbaawo khuukhola buraambi 
bwoosi ta. Ikhaba babaana boowo, namwe baakulwa boowo, namwe bibyaayo 
byoowo, namwe babeetswa babaamenya muntsu yoowo ta. 
11Khulwekhuuba mu biifukhu bisesaba, ise Umukasya nabuumba likulu ni 
shibala, ni nyaantsa, ni bibiikilimo byoosi. Khu shifukhu she kumusaafu, ise 
nekhala naawola. Nashiryo ise nawa shifukhu sha Sabato isho ikhabi, naluundi 
naashikhola khuuba shikhosefu. 
12 Yiisatsakamwo paapa woowo ni maayi woowo lukoosi, nio unyalise 
khuumenyawo imbuka indeeyi mu shibala shino sheesi ise imbaweele. 
13 Ukheera ta. 

14 Ukhayeyana ta. 

15 Ukheeba ta. 

16 Ukhawatsakayo bujulisi bwe bubeeyi khu bashoowo ta. 

17 Ukhekoomba khuubukula intsu y'owashoowo ta. Ukhekoomba khuubukula 
umukhasi uw'owashoowo, namwe umuraambi weewe, namwe ikhaafu yeewe, 
namwe isikilya yeewe, namwe shishiindu shoosi sh'omuundu washoowo ta. 

Babaandu baba ni khuurya khuukali 
(Kamakaambila 5.23-33) 

18 Nga babaandu baboone khuumulikha, naluundi nga baawuliile khukuula 
khukhwaama khu lukiingi, ni khufuura khwe khoombi, baaba ni khuurya 
khuukali naabi. Beema aleeyi naabi. 
19Kila balomela Musa bari, “Iwe n'ukhukanikheyo, nio ukile ifwe khuwulile 
byeesi iwe uloma, ne Wele akhakhukanikhayo isi ifwe ta, khulwekhuuba 
khunyala khwaafwa.” 
20Ne Musa waabakobolamo nga abaloma ari, “Inywe mukhaba ni khuurya ta. 
Wele weetsile busa khuubakhakilisa inywe nio munyalise khuuba ni khuumurya 
niye. Shino shinyalise inywe mumwiisemo shiriifwa, shikile mulekhe khuukhola 
bibyoonako ta.” 
21Babaandu baarama nga beemikhile aleeyi naabikho, ne Musa wesyeenda 
aambi ni kamafuumbi kamamali, abe isi Wele ali. 

Bibuumbe ni bibyeeso 

22Umukasya waalomela Musa khuuboolela babaandu ari, “Inywe mwabeene 
mweboonelekho nga ise ni mbakanikhileyo nga ndi mwikulu. 
23Ni nashiryo mukhakhakakho mwekholela bifwaani bye feetsa namwe bye 
zaabu, lwe khukhwisaaya mu shifwo shase ta. 
24Mwombekhatsaka bibyeeso bye liloba, khweesi kane muwaanatsakilekho 
biwaanwa byeenywe bye tsikheese, tsimbusi ni tsikhaafu tseenywe. Mu buli 
shifwo shoosi sheesi kane ise niroborere khukhuuntsisaayilamo, kane 
niitsaatsake isi muli imbawatsake tsikhabi. 
25Buli lweesi muuntsombekhela ise shisheeso she kamabaale, mukharaambisa 
kamabaale kamabeetse ta, lwekhuuba isho shikakhola kaaba nga sikaakhila lwe 
kumulimo ukwo ta. 
26Nga mwoombekha shisheeso, mukharakho biniinilo ta, lwekhuuba isho 
shinyala shaakila mwokyesanisa buukhuna bweenywe nga mukhakakho 
khuuniina.” 

She Lukyeendo 21 

Likaambila liliwaamba khu bakulwa 

(Kamakaambila 15.12-18) 

1Umukasya waalomela Musa ari, “Kamakaambila kano niko keesi uli ni khuuwa 
ba Isiraeli. 
2Nga waakulile umu Isiraeli khuuba umukulwa woowo, ali ni khuukhuraambira 
khuumala kimiiko kisesaba. Mu mwiiko kwe kumusaafu uli ni khuumulekhuula 
atsye, nga mbaawo sheesi akhuliyila ta. 
3Ne nga abe umuundu uyo eetsa nga ashiili umusaamali, ali ni khuulekhuulibwa 
atsye nga ali yenyene. Ne n'aba nga eetsa n'umukhasi, niye n'umukhasi weewe, 
bali ni khuulekhuulibwa batsye boombi. 
4Ni n'iba nga waamukhweela umukhasi waamusaalamo babaana, umukhasi ni 
babaana baba b'omwene uwe ango, umukulwa atsya yenyene. 
5Ne umukulwa n'akhalawo ari niye akana naabi umukoosi weewe, n'umukhasi 
isi baamukhweela, atweela ni babaana beewe, nga s'akana waatsya ta, 
6awo umukoosi weewe ali ni khuumureera mu shifwo she khukhwisaaya. Ali ni 
khuumwiimisa imulyaango namwe aambi ni kumulyaango, aryo amurundure 
khaalowo khukhuru nga araambisa shishuuma shishooki. Nga shino shaabeele 
shiryo, aba kane arame muungo umwo nga umukulwa buulamu bweewe 
bwoosi.” 
7Umukasya weloosela ari, “Nga umuundu waakulisile umwaana weewe 
uwekhaana nga umukulwa, niye sibamubirisa nga umusaani mu bilomo bye 
khuulekhuulibwa ta. 

8Umukhaana uyo n'aba nga waakhusaangaasa uyo uwamukula khuuba 
umukhasi ta, ali ni khuulekha bamukule bamwiseyo. S'ali ni buunyala bwe 
khuumukulisa khu baandu babaakhali ba Isiraeli ta, khulwekhuuba isho shiba 
shookesanisile shiri waamubirisire buubi. 
9N'awaamba umukhaana umukulwa yuno waamuwa umusooleli weewe khuuba 
umukhasi weewe, umusaani uyo ali ni khuubirisa umukhaana uyo nga umwaana 
weewe umweene. 
10Abe umusaani uyo akhalikyelawo waayila umukhasi ukuundi, ne ali ni 
khuurama nga amuwa biilyo ni bikwaaro, amubirise busa nga umukhasi weewe 
umweene. 
11Ne umusaani uyo n'akhaasikha khuukholela umukhaana uyo mu biindu bino, 
ali ni lukoosi khuurura ango awo waatsya busa nga mbaawo sheesi aliha ta.” 

Bye khukhwiira ni kimisaango kikiindi 

12  “Uyo yeesi uwiira uwashe, naye ali ni khukhwiiribwa. 

13Ne n'amwiira nga siwatsiililile ta, ne yaaba busa nga Umukasya umweene niye 
ukilile shaakholikha, ali ni khuumulila mu shifwo sheesi ise samweene kane 
iŋoonaŋoone. 
14Ne umuundu ni ebwakala ukuundi waamwiira akhali ilomo ta, abe akhatima 
waatsya wewaamba khu sheeso shase, muli ni khuumuwaamba mutsye 
mumwiire. 
15“Uyo yeesi uwiira paapa weewe namwe maayi weewe, ali ni khukhwiiribwa. 

16 “Uyo yeesi ukulukhila umuundu ukuundi, lwanyuma waamukulisa, namwe 
waamulekhawo iweewe nga umukulwa weewe, ali ni khuukhwiiribwa. 
17 “Uyo yeesi utsuba paapa weewe namwe maayi weewe, naye ali ni 
khukhwiiribwa. 
18“Babaandu babili ni baba nga baalomanile, ne mutweela waakhupa uwashe 
libaale, namwe shifuusi, ne uwashe uyo waalekha khufwa ta, ne waatsiinisibwa 
busa, 
19ne umutsiina uyo waakyelawo wenyukha nga etiila imiimbo, uyo 
uwamukhupa singene abekho ni kumusaango kumusiro ta. Akhali indi ali ni 
khuumuliyila khulwe imbuka isi onakisila mu butsiina, naluundi ali 
khuumuyeeta khukhwoolesa n'awonela ilala. 
20“Umuundu n'akhupa umukulwa weewe uwesaani namwe uwekhasi nga 
araambisa imiimbo, ne umukulwa uyo waafwa khulwe buukhupe ubwo, 
umukhupile bali ni khuumuwa shitaambiso. 
21Ne umukulwa uyo n'akonawo shifukhu shitweela namwe bibili, umukhupile 
shibamuwa shitaambiso ta, khulwekhuuba umukulwa ali mutweela khu biindu 
bye muntsu yeewe byeesi afwiiliile. 

22“Basaani babili ni barekana ne baakuunya umukhasi uuli shisoombo, ne she 
muunda shaarura, ne waalekha khukholikhakho buubi bubuundi bwoosi ta, uyo 
umukuunyile ali ni khuumuliyila, khuuloondekhana ni sheesi umuseetsa 
w'omukhasi uyo aba waakhalilewo. Ali ni khuuloondelela sheesi baakayi baba 
baakhalilewo. 
23Ne n'iba bari umukhasi yuno waatsiinisibwile buubi naabi, uyo ukholile shino 
bali ni khuumwiira. 
24Urusamo uwashe imoni, naye bamurusamo imoni, ufuna uwashe liliino, naye 
bamufuna liliino, ufuna uwashe kumukhono, naye bamufuna kumukhono, uyo 
ufuna uwashe shikele, naye bamufuna shikele. 
25Uwoosha uwashe, naye bali ni khuumwoosha, unuubula uwashe waafuna 
likoontsyo, naye bali ni khuumunuubula, ukhupa uwashe ni tsikhoba, naye 
bamukhupa ni tsikhoba. 
26“Umuundu n'akhupa umukulwa weewe uwekhasi namwe uweseetsa, ne 
waamurusamo imoni, ali ni khuumulekhuula atsye khulwe khufwiilwa imoni 
yeewe. 
27Umuundu n'akhupa umukulwa weewe uwekhasi namwe uweseetsa, ne 
waamufuna liliino, ali ni khuumulekha atsye khulwe khufwiilwa liliino lyeewe. 

Kakawaamba khu bye buufunisi bwe aango 

28“Iwuunwa ni iwunaka umuundu ni tsiintsika tsayo, umuundu uyo waafwa, bali 
ni khuukikhupa kamabaale bakiire. Mbaawo khuulya inyama iye khaafu iyo ta, 
naluundi umweene we iwuunwa iyo aba s'ali ni kumusaango ta. 
29Ne niiba bari iwuunwa yino iwunakatsaka babaandu, n'umweene wayo 
baamala khuumureewula, ne umweene wayo waaba nga siwakiliinda buulayi ta, 
iwuunwa bali ni khuukiira, n'umweene wayo naye bali ni khuumwiira. 
30Nga baamureerekho she khuufunisikha bari ali ni khuuliha, khuuwonesa 
buulamu bweewe, ali ni khuuwayo isho shoosi sheesi baba baamukhaliile 
khuukhola. 
31Ne ni wunaka abe yakhaba umwaana weewe umweene, bali ni khuumubirisa 
nga likaambila lino ni liloma. 
32Iwuunwa y'omuundu ni wunaka umukulwa uwekhasi namwe uweseetsa, 
umweene wayo ali ni khuuwa umweene w'omukulwa uyo kamapeesa kakoolisa 
ifeetsa kamakhumi kataru. Ne inyene bali ni khuukikhupa kamabaale bakiire. 
33“Umuundu n'alima lilowo ne waalekha khulibiimbakho ta, ne iwuunwa 
namwe isikilya yaakwamo, 
34umweene uwe lilowo ali ni khuuliha. Ali ni khuuliyila umweene uwe shishaayo 
kamapeesa, niye umweene ayile shishaayo shishifwiile. 

35“Iwuunwa y'omuundu ni iwunaka iyowashe yaakiira, bali ni khuukulisa 
iramire inamu baakabanana kamapeesa kakaamilemo. Ikhaba ifwiile nayo bali 
ni khuukikabanana. 
36Ne ni shiba bari abe iwuunwa iyo iwunakatsaka tsitsiindi ne umweene 
s'enaanayo ta, ali ni khuuliyila uyo ufwisile iyeewe nga amuwa ikiindi, niye ayile 
iyo ifwiile.” 

She Lukyeendo 22 

Kamakaambila ke khukhwiiliyaasa 

1“Umuundu ni eeba iyeeyi namwe lisheese ne waalikhoonya, namwe 
waalikulisa, ali ni khuuliha ni tsiyeeyi tsiraano. Ne lisheese ali ni khuuliha ni 
kamasheese kane. 
2Umuundu n'anyoola umwiifwi nga waafunile intsu yeewe wengiilemo alikho 
eeba, ne waakhupa umwiifwi uyo waamwiira, s'abakho ni kumusaango ta. 
3“Ne siinga umuundu uyo akhupa weera umwiifwi uwiitsile khukhwiiba 
waamwiira kumuusi, aba ali ni kumusaango. “Umwiifwi aakha khuuliha byeesi 
ebile. Ne siinga aba nga s'ali na shiindu shoosi ta, baakha bamukulise umweene, 
ni kamapeesa bakaraambise khuuliha byeesi ebile. 
4Shishaayo sheesi ebile ni bamunyoola nga ali ni nasho shishiili shilamu, oba ali 
ni iyeeyi namwe isikilya namwe lisheese, buli shitweela ali ni khuushiliyila 
kimiluundi kibili. 
5“Umuundu n'alekha bibyaayo byeewe byaalya biilyo mu mukuunda 
kw'omuundu ukuundi, ali ni khuubukula khu bifuura buulayi khukhwaama mu 
mukuunda kweewe umweene, aliyile uyo uwe kumukuunda. 
6“Umuundu n'awaambisa buuyi ne bwaatsya bwoosha biilyo bya beene mu 
mukuunda namwe byeesi baamala khaale khuubuunga, uwaambisile ali ni 
khuuliha umweene we biilyo bibyoonakisibwile. 
7“Umuundu n'akhubiikhisa iwe ifeetsa yeewe, namwe bibiindu byeewe bibiindi, 
ne lwanyuma baabiiba khukhwaama mu ntsu yoowo. Ne umwiifwi 
n'anyoolikhana, ali ni khuubiliyila kimiluundi kibili. 
8Ne ni balekha khunyoola umwiifwi ta, umweene uwe ntsu mweesi baabibiikha 
ali ni khukhwiitsa isi baakayi, okesanise oba niye uwibile bibiindu ibyo namwe 
ta. 
9“Babaandu babili ni bakhaabisanila khu shiindu, oba iyeeyi, namwe isikilya, 
namwe lisheese, namwe shikwaaro, namwe shishiindu shoosi shishiiba nga 
shaakoraanile, nga buli mutweela aloma ari shili shisheewe, kumusaango kuno 
bali ni khuukureera isi baakayi. Uyo isi umukayi aba waakhaliile kumusaango 
khuumufuura, ali ni khuuliyila uwashe bibyoola kimiluundi kibili kye shishiindu 
isho. 

10“Umuundu n'ayila wowashe isikilya, namwe iyeeyi, namwe lisheese, namwe 
shishaayo shoositsana khuumwaayisila, ne shaafwa, namwe shaakholikhakho 
shiindu shoosi, namwe shaakoraana baalekha khushibonakho luundi ta, 
11ali ni khukhwitsubila uwashe mu lisiina ly'Omukasya ari niye mbaawo sheesi 
akholile khu shaayo isho ta. Umwene uwe shishaayo ali ni khufukiilila 
khukhwitsuba ukhwo, ni nashiryo s'aliyila umweene washo ta. 
12Ne nga beebile shishaayo nga abe shili mu makhono keewe, ali ni khuuliyila 
umweene washo. 
13Tsisolo tse mwirome ni tsibwakala shishaayo isho tsaashilya, ali ni khuureera 
bujulisi, nio alekhe khuliyila umweene we shishaayo ta. 
14“Umuundu n'atsya wo washe waaloomba shishaayo ne shaafuna buwaangafu 
namwe shaafwa nga shili mu makhono keewe, ali ni khuuliyila umweene 
uwasho mu bwitsufu. 
15Ne shishiindu ni shikholikha khu shaayo isho nga umweene uwasho aliwo, uyo 
ushiloombile s'amuliyila ta. Ni iba bari abe shishaayo shino baashipaangisile 
khuuraamba, kamapeesa abe keesi uyo aweeleyo, kaba kamala khuuliha. 

Kamakaambila ke buulamu bwa busheele 

16 “Umusaani siinga awooya umukhaana isi bashiili khuselela ta, wetubaasa ni 
naye, ali ni khuuwaanayo bye khuukhwa, umukhaana uyo ekyele umukhasi 
weewe. 
17Ne paapawe w'omukhaana uyo n'aloba khuuwa umusaani uyo umukhaana 
weewe, umusaani uyo ali ni khuuwaanayo bye khuukhwa isi bawaanayo 
khulw'omukhaana uuli indungubaasi. 
18 “Umuundu yeesi uuli umulosi ali ni khukhwiiribwa. 

19 “Umuundu yeesi uwaamba shisolo waakona nasho nga umuseetsa namwe 
umukhasi weewe, ali ni khukhwiiribwa. 
20 Umuundu uwaanayo biwaanwa isi ba wele babaandi, waalekha khuwaanayo 
isi Umukasya ta, uyo ali ni khukhwiiribwa. 
21  “Mbaawo khuubirisa buubi namwe khuumiinilisa umwiitswa ta. Khebulila 
muri nanywe mwabeene mwaba babeetswa mu Misiri. 
22“Banamulekhwa ni baafuubi mukhababirisa buubi ta. 

23Ni mubabirisa buubi, ne baandilila ise nga bakana buyeeti, kane imbatimiilile 
imbayeete. 
24Lirima lyase kane libe liikali naabi, ni nase kane niire basaani musiinywe, nio 
akile bakhasi baabwe nabo bekyele banamulekhwa, ni babaana baabwe bekyele 
baafuubi. 
25  “Nga wekopisile mutweela khu baandu baase uuli umutaambi kamapeesa, 
ukhamuloma khuukhukoboselakho ni kamafuurisa ta. 

26 Umuundu nga waakhuweele shikwaaro sheewe khuuwaambilila ari nio 
umwikopese kamapeesa, uli ni khuushimwiisilayo nga antsye bushiili 
khukhwilabula ta. 
27Khulwekhuuba isho nisho sheesi ebiimba mu shilo. Ne busa aba kane ebiimbe 
shiina? Nga umuundu uyo waalilile isi ise ndi, kane ise imwiilemo, 
khulwekhuuba indi uwe shiisa. 
28  “Mbaawo khuukanikhatsaka buubi khu Wele, namwe khuutsuba abo babaali 
baawuli boowo ta. 
29“Muli ni khuuyubakho khukhuumba ise biwaanwa bibyaama mu likyesa 
lyeenywe ni bibyaama mu vini yeenywe. “Umwaana umukiboole uwesiinde muli 
ni khuumuwaanayo isi ise. 
30Mwaakha mukhole shishiindu sheene nisho shitweela khu byaayo byeenywe 
ni kamasheese keenywe, khuuwaanayo bikiboole isi ise. Ne muli ni khuubilekha 
khuumala biifukhu musaafu nga bili ni maawaabwe, nio khu shifukhu she 
shinaane mubiwaaneyo isi ise, Wele weenywe. 
31  “Muli ni khuuba babaandu baase baarobore, babaali bakhosefu isi ndi. Ni 
nashiryo mukhalya inyama iye shishaayo sheesi isolo iye mwirome yirire busa 
ta, muli ni khuukiwa tsiimbwa tsikilye.” 

She Lukyeendo 23 

Khuubirisa babaandu boosi buulayi 

Umukasya waaloma ari: 

1  “Ukhakanikhatsaka bubeeyi khu baandu babaandi ta. Ukhawaanayo bujulisi 
bwe bubeeyi nga ulikho ukana ubisebise uyo uuli ni kumusaango ta. 
2Ukhaloondelelatsaka busa sheesi babaandu babaandi, abe baakhaba baakali 
baryeena sheesi baloma, nga uwayo bujulisi mu musaango ta. Uli ni 
khuukanikha bya ŋali. 
3Nga uwayo bujulisi, ukhaba khu luwaande lw'omutaambi bari khulwekhuuba 
ali umutaambi ta. 
4  “Nga waanyoolile shishaayo sh'omusiku woowo shaakooranile, uli ni 
khuushimukoboselayo. 
5N'uba nga waanyoolile isikilya y'omuundu ukhakhukana iwe ta nga bisutwa 
byaakisitoweele, yaakwiile aasi, ukhakibirakho busa ta. Uli ni khuumuyeeta 
ukinyuse. 
6  “Umutaambi nga waayilile kumusaango kweewe mu baakayi, bali ni 
khuukukhala nga beemikha khu bwaŋali. 

7Mbaawo khuutsuntsumilisa umuundu khu sheesi akhakholile ta, namwe 
umuundu ukhali ni kumusaango ta, nio bamukhalile kwe khuufwa. 
Khulwekhuuba ise singene niyakhile umuundu ukhola aryo ta. 
8“Mbaawo khuufukiilila khuulya iwoongo ta. Khulwekhuuba iwoongo ibofwaasa 
tsimoni tsaabo babaakhola kwe bukayi, naluundi yaaboraanisa bwaŋali. 
9  “Mbaawo khuubirisa umwiitswa buubi ta. Inywe mwabeene mwaba 
babeetswa i Misiri, mwaamanya buulamu bw'omwiitswa nga ni buli. 

Kamakaambila kakawaamba khu Sabato 

10  “Mu buli kumukuunda, muli ni khuubyaalamwo naluundi mukyesemo biilyo 
khuumala kimiiko kisesaba. 
11Ne mu mwiiko kwe kumusaafu, muli ni khuulekha kumukuunda ukwo kube 
busa, kuwolekho. Shino kane shinyalise bataambi nabo khuulya mu liswa ilyo. 
Ni byeesi baba nga baalekhilemo, bisolo nabyo bilye khu byeene ibyo. Muli ni 
khuukhola muryo mu mikuunda kyeesi mulimamo kimizabibu ni kamatuunda 
kakaandi. 
12  “Muli ni khuukhola kimilimo khuumala biifukhu bisesaba, ne khu shifukhu 
she kumusaafu muli ni khuuwola. Ikhaba iyeeyi yoowo ni isikilya yoowo, bili ni 
khuuwola. Ikhaba baakulwa boowo, ni babeetswa babaamenya muungo 
mwoowo, bali ni khuuwola. 
13Bonela ilala muri muli ni khuuloondelela byeesi ise inomile. Mukhesaayakho 
ba wele babaandi namwe mwaakanikhakho khu masina kaabwe ta. 

Kamayiiya ke kimiluundi kitaru buli mwiiko 
(She Lukyeendo 34.18-26; Kamakaambila 16.1-17) 

Umukasya weloosela waaloma ari, 

14“Buli kumwiiko muli ni khuukhola kamayiiya kimiluundi kitaru, nga 
mukhebulila ise. 
15  “Muli ni khuulya kamayiiya ke kumukaati kukukhalimo kamamela ta, nga ise 
ni nabalakila inywe. Khu mbuka niyo inyene mu mweesi kwa Abibu, muli ni 
khuulya kimikaati kino khuumala biifukhu musaafu. Khulwekhuuba mu mweesi 
kweene ukwo nimwo mweesi inywe mwarurira mu Misiri. Buli mutweela ali ni 
khuukhundeerera ise shiwaanwa shishintsakhila ise. 
16  “Muli ni khuulya kamayiiya ke Likyesa. Kano kali ni khuuba nga murakikha 
likyesa ly'ebyo byeesi mwamiitsa. Naluundi muli ni khuulya kamayiiya ke 
khuubusaasa nga kumwiiko kuwakho, isi mubuusaasila biilimwa khukhwaama 
mu mikuunda kyeenywe. 
17Buli mwiiko basaani bali ni khukhwiitsa khu mayiiya kano khukhuuntsisaaya 
ise. 
18“Nga mwaakholeele ise isaayilo iye shishaayo, mukhakireera nga 
mwaatubaasilekho kimikaati kikiilimo kamamela ta. Naluundi muli ni 

khuushibona muri kiminaawa kye shishaayo kili ni khukhwookhebwa khu 
shifukhu sheene isho. 
19  “Buli mwiiko, muli ni khuubukula bibyaamo bifuura buulayi bibinyoowa, 
mubireere mu ntsu y'Omukasya, Wele weenywe. “Mukhawaambatsaka inyama 
iy'emeeme mwaakiteekhela mu mabeele ka maawe wayo ta. 

Shisuubiso ni khuureewula 

20“Ari bona, ise ndikho indumana malayika khuutsya iburaangisi weenywe. Niye 
anabatseeta inywe khu ntsila yeenywe, naluundi abayile aboolise mu shifwo 
sheesi ise namala khaale khuubarengarengekhela inywe. 
21Byeesi aloma muli ni khuubirekeeresa, naluundi mubitsiilekho. 
Mukhamuminyaalila ta, khulwekhuuba nimukhola muryo, singene amwiyakhile 
ta. Malayika yuno aliwo mu lisiina lyase. 
22Nga inywe mwaarekeeresile naluundi nga mwaakholile ibyo byoosi byeesi 
niye abalomela inywe, kane ise isoolanise baasiku beenywe ni kamaani 
kamakali naabi. 
23“Malayika wase kane abaraangilile inywe aboolise khu liloba lye ba Amori, ba 
Hiti, ni ba Perizi, ni ba Kanani, ni ba Hivi ni ba Yebusi, nio ise imbahese boosi 
imbamalewo. 
24Ne nga malayika waaboolisile ibweene iyo, inywe mukhesaaya ba wele 
baabwe, namwe mwaabakaanisa biwaanwa ta, namwe mwaatsiila khu bikholwa 
byaabwe ta. Ne akhali inywe muli ni khukhwoonakisa ba wele abo, nga 
mukhupaka bisiindi byaabwe mubaminiangulake. 
25“Muli ni khukhuuntsisaaya ise senyene, uuli Umukasya Wele weenywe. Kane 
imbawe tsikhabi tsye khuuba ni kameetsi kamakali ni khuuba ni biilyo biikali. 
Naluundi kane ise imbarusekho inywe tsindwaale tsoositsana. 
26Mbaawo umukhasi ulituumisa she muunda ta, namwe uliba umukuumba 
mwinywe ta. Buli mutweela alimenya khukhwoolisa n'ahangaalila ilala mu 
miiko kye buukhulu. 
27“Ise ikhaakhole kamanaambo ako kabe ni khuurya khuukali. Naluundi abo 
boosi babaabasoolanisa inywe, kane imbakosasekosase imbamalemo kamakesi, 
baryo baasiku beenywe boosi batime babelukhe. 
28Ise ikhaasiindikhe luufu luubi naabi lutsye lwoonakise ba Hivi, ba Kanani, ba 
Hiti, nga inywe mushiili khukhwoolayo ta. 
29Ise singene indimise babaandu bano mu mwiiko kukuunyoowa nga inywe 
mwinjila khu liloba lino ta, khulwekhuuba liiswa kane lisiimbe ni tsisolo 
tsimalatane mwoosi. 
30Kane ise ndimise baasiku beenywe mbola mbola nga inywe mubona, 
khukwoolisa ni musaalana muwaambe liloba ilyo yoosi. 

31“Lulwaakha lweenywe lulirakikhila khu Inyaantsa Imbesemu khukhwoola 
khu luutsi Efurati, naluundi khukhwaamila khu nyaantsa Meditereniani, 
khukhwoola khu mubiimbi. Ise ikhaabawe inywe kamaani ke khuuwula 
babaandu babaamenyamo, muryo mubatimise barure khu liloba ilyo. 
32Inywe mukhakholatsakakho indakaano ni nabo, namwe ni ba wele baabwe ta. 

33Mukhabalekha baamenya khu liloba lyeenywe ta, khulwekhuuba banyala 
baakila inywe mwoonaka isi ise. Ni mubalekha baabamenyamo, kane 
babaakhonjelese inywe mwisaaye ba wele baabwe.” 

She Lukyeendo 24 

Babaandu bafukiilisa khuuloondelela Umukasya 

1Umukasya waalomela Musa ari, “Niina lukiingi wiitse ano. Yiitsa ni Aroni, ni 
basooleli beewe babili, Nadabu ni Abihu, atweela ni baaraangilisi ba Isiraeli 
kamakhumi musaafu. Ne nibo bali ni khukhuuntsisaayila aleeyikho. 
2Ne iwe uli ni khukhwisyeenda aambi ano. Babaandu babaaramire 
bakhesyeenda aambi ta.” 
3Musa waaboolela babaandu bilomo byoosi ni biilakilo by'Omukasya. Kila 
babaandu beelamo nga baloma bari, “Ifwe kane khukhole ibyo byoosi byeesi 
Umukasya alomile.” 
4Lwanyuma Musa waarona bilomo ibyo by'Omukasya byoosi. Ni bwasha 
kumutikhinyi khu shifukhu shisheelakho, Musa wenyukha nga ashiili amali, 
wombakha shisheeso mwisina mwe lukiingi, nga araambisa kamabaale likhumi 
na kabili, khuuloondekhana ni bikuuka bya Isiraeli, likhumi na bibili. 
5Kila arumana basaani babashiili bahele khuutsya khuwaanayo tsisaayilo tsye 
bibyooshe ni khuuwaanayo tsisaayilo tsye tsiwuunwa, nga nibyo biwaanwa 
bibireera lukoosi. 
6Musa waakhalakho shisiintsa she kamalasile waakara mu bipwakhuli, ne 
shisiintsa shisharama waakatsukha khu sheeso. 
7Lwanyuma Musa waabukula shitabu shishiilimo Indakaano y'Omukasya, 
waashisoma ni likono lye angaaki, nga babaandu boosi baarekeeresile. Kila 
babaandu beelamo bari, “Ifwe kane khukhole ibyo byoosi byeesi Umukasya 
alomile, naluundi singene khumuminyaalile ta!” 
8 Kila Musa abukula kamafuki kakaaba khu bipwakhuli waakasalaasaka khu 
baandu, nga aloma ari, “Kamafuki kano kali niko ke Ndakaano isi Umukasya 
amalile khuukhola ni nanywe, khuuloondekhana ni bilomo bino.” 
9Nio lwanyuma Musa ni Aroni, ni Nadabu, ni Abihu, atweela ni baaraangilisi 
kamakhumi musaafu, baaniina khu lukiingi, 
10baabona Wele we ba Isiraeli. Baabona aasi e bikyele byeewe nga aliwo 
shishiindu shishabonekha nga libaale safaya, lilyaba libonekha nga likulu. 

11Ikhaba nga babaandu bano khukhwaama mu Isiraeli baabona khu Wele, ne 
s'abawa shitaambiso ta. Baryo lwanyuma baalya naluundi baanywa. 

Musa khu lukiingi Sinaayi 

12Umukasya waalomela Musa ari, “Niina wiitse khu lukiingi, uliindilekho ano, 
kane ikhuwe iwe kamabaale kabili khweesi ise imalile khaale khuurona 
kamakaambila, keesi babaandu baase bali ni khuuloondelela.” 
13Aryo Musa n'umuyeeti weewe Yoswa nga baamalile khukhwirekekha buulayi, 
Musa waaniina khu lukiingi khukhwakaanana ni Wele. 
14Abe Musa waamalile khaale khuuboolela baaraangilisi ari, “Inywe muli ni 
khuurama ano, khukhwoolisa ifwe ni khukobola. Aroni ni Huru banarama ni 
nanywe, nashiryo uyo yeesi ukana khuwaaba kumusaango ali ni khuubatsyayo.” 
15Kila Musa aniina khu lukiingi, nio lwanyuma kamafuumbi kaafuusilisa lukiingi 
tsana. 
16Shiriifwa sh'Omukasya sheekha khukhwaama mu ngaaki shekhala khu 
lukiingi Sinaayi. Kamafuumbi kaabiimbilila lukiingi ulwo khuumala biifukhu 
bisesaba, nio khu shifukhu she kumusaafu Umukasya waalaanga Musa ari atsye 
mu mafuumbi. 
17Shiriifwa sh'Omukasya ni sheekha khu lukiingi, babaandu shaabafwaananila 
busa nga kumulilo kukuuli khuutindiima. 
18Musa waaniina khu lukiingi nga luli mu mafuumbi, nga Umukasya 
n'amulomela. Musa waamala khu lukiingi biifukhu kamakhumi kane ni biilo 
nabyo kamakhumi kane. 

She Lukyeendo 25 

Iweema Ikhosefu 

(She Lukyeendo 35.4-9) 

1Umukasya waalomela Musa ari, 

2“Boolela ba Isiraeli uri bandeerere biwaanwa. Umuundu yeesi ukane awaaneyo 
shiwaanwa, kane ashikhuwe iwe mu lisiina lyase. 
3Biwaanwa byeesi uli ni khukhwakaanila nibyo bino: Izaabu, ifeetsa, ni 
buroonzi, 
4ni buwutsi bweesi bakholamo bikwaaro nga buli bwe raangi imbuusi, ni 
buubesemu, ni noobwo bweesi bakholamo bikwaaro bibyareremukha busa, ni 
bubwooya bwe tsimbusi. 
5Bali ni khuukhuwa bisyeelo bye kamamiiku byeesi bamalile khuuhala, ni 
bisyeelo bye tsimbusi, atweela ni tsimbaawo khukhwaama khu kuusaala ku 
akasiya. 

6Kamafura ke khuutsukha mu taala, ni bye khukhwihakha bibiwunya buulayi 
bye khuutubaasa mu mafura ke khuubita basaayi, 
7kamabaale kamamiliwu kakaalaangibwa kari onikisi, ke khuura khu bikwaaro 
Efodi bye basaayi naluundi khuutseeta shifuba. 
8Naluundi ise ingana bantsombakhile ise shiifwo shikhosefu, nio ise niitse 
khuumenya ni babaandu baase. 
9Shifwo shikhosefu shino muli ni khuushoombakha khuuloondekhana ni 
isaambo isi samweene kane ikhwookesanise.” 

Isanduuku iye Kamakaambila 
(She Lukyeendo 37.1-9) 

10“Baboolele uri ni boombakhe Isanduuku nga baraambisa kuusaala ku akasiya, 
iyoola buuleeyi tsi sentimita shitoondo shitweela ni likhumi (110), buubalaayi tsi 
sentimita kamakhumi kasesaba na tsisesaba, ni khuuniina mu ngaaki tsi 
sentimita kasesaba na tsisesaba. 
11Mukari ni khu ngaaki muli ni khuukimaalamo ni zaabu, ni khu shifunikho 
nakhwo muli ni khuurakho izaabu. 
12Mukhole tsipore tsye izaabu tsine, mure aasi a buli isoonda iye sanduuku. 

13Khootsa bisaala bine bye kuusaala ku akasiya, mubimaalekho n'izaabu, 

14mubibirisile mu pore tsine itsyo, nio munyalise khuusutilakho isanduuku 
tsana. 
15Bisaala ibyo bili ni khuurama mu pore itsyo, mukhabirusaakamo ta. 

16Nga ise naamalile khuukhuwa iwe Kamakaambila likhumi kakaaronebwele 
khu mabaale kabili, uli ni khuukara mu sanduuku nyene iyo. 
17Muli ni khuumaala shifunikho she sanduuku iyo n'izaabu. 

18Ubukule izaabu ukholemo bakeruubi babili. 

19Kerubi mutweela abe khu lubeka lutweela, ukuundi naye abe khu lubeka lwe 
sanduuku luluundi. 
20Bakerubi bano mubabuumba nga baabambuule tsindaha tsaabwe, 
baabiimbile Isanduuku, naluundi bali ni khuulolelelana. 
21Uli ni khuura kamabaale kakaalikho Kamakaambila likhumi mukari mwe 
saanduuku, nio khu ngaaki khwayo ubiimbekho shifunikho she zaabu. 
22Ise ikhaakhwakaananile iwe abweene awo, khu ngaaki khwe saanduuku akari 
e bakerubi. Abweene awo ise ikhaakhuboolele iwe kamakaambila keesi uli ni 
khuuwa babaandu baase ba Isiraeli. 

Imeetsa iye khuurakho kumukaati 
(She Lukyeendo 37.10-16) 

23“Muli ni khuukhola imeetsa mu kuusaala ku akasiya, iyoola buuleeyi tsi 
sentimita kamakhumi shinaane na shinaane, kamakhumi kane na tsine 
buubalaayi, ni kamakhumi kasesaba na tsisesaba khuuniina mu ngaaki. 
24Isanduuku yoosi kimaale ni zaabu, naluundi ni khu ndulo mukibuumbilekho 
izaabu. 
25Muli ni khuukikholela ifuremu iyoola nga shikalabo buubalaayi 
mukibotokhelese, ni khu bweene ukhwo muli ni khuurakho izaabu. 
26Mukhole tsipore tsine tsye zaabu, mutsibowe khu bikele byayo bine nga buli 
shikele shilikho ipore indweela. 
27Tsipore tsino tsili ni khuuba aambi n'ifuremu, nio babaasuta babirisilemo 
bisaala bibiisuta. 
28Imeetsa bali ni khuukisutila khu bisaala byeesi mubeetsa mu kuusaala ku 
akasiya, ne nga mwaamalile khuubimaala n'izaabu. 
29Bipwakhuli ni bibuumba byoosi bibireebwa khu meetsa yino nga bili bye 
khuutsukhamo biwaanwa bye viini, bili ni khuuba nga byaakholebwa mu zaabu 
yenyene. 
30Imeetsa yino ili ni khuubiikhibwa mu shifwo shikhosefu, naluundi busheele 
muli ni khuurakho kimikaati kimikhosefu. 

Shisiindi she taala 
(She Lukyeendo 37.17-24) 

Umukasya weloosela waaloma ari: 

31“Aamba izaabu yonyene busa ukholemo shisiindi she taala. Ibikele sheesi 
yikhalakho ni kumukhoondi kwayo, bili ni khuubuumbibwa busa, ikhaba 
bupwakhuli bubuubakho, ni byeesi baraambisa khuukimiliisa, byoosi bali ni 
khuubibuumbila khu bweene. 
32Ili ni khuubakho tsisakya tsisesaba, nga buli lubeka luli ni khuubakho tsisakya 
tsitaru. 
33Buli lutweela khu sakya tsiseba tsino, luli ni khuubakho bimuli, nga bili 
bibalaayi shangaaki, ne binyelele ibikele. 
34Khu shisiindi khubweene khuli ni khuubakho bipwakhuli bine, nga khulikho 
ni bimuli byakhwo. 
35Buli mu shifwo mweesi lusakya lwaamila khu shisiindi, ili ni khuubawo 
shiimuli. 
36Shisiindi she taala shino, ni tsisakya kyasho ni bimuli bibiibakho byoosi, bili ni 
khuukholebwa khukhwaama mu zaabu yonyene busa. 
37Itaala inyoowa iba khu ngaaki, ni bwaakamilo wa buli lusakya ibeyo tsitaala 
tsisesaba, nga tsabuumbibwa khuuba tsimulikha khuulola ibweeni we shisiindi 
she taala. 

38Biibano bibisoongola tsitaala tsino ni lulweelo khweesi bara byeesi basongola 
khu taala, bili ni khuubuumbibwa khukhwaama mu zaabu. 
39Itaala yino ni bibitsiilakho byoosi bili ni khuumalawo buukali bwa zaabu 
bubwoola tsikilo kataru na tsine. 
40Bino byoosi bili ni khuukholekha khuuloondekhana ni n'eyo isi nakhwookesa 
nga uli khu lukiingi.” 

She Lukyeendo 26 

Bye khuubiimba khu Weema Ikhosefu 

(She Lukyeendo 36.8-19) 

Umukasya waalomela Musa ari: 

1“Ikhola ye lisari likhosefu yino muli ni khuukikhola khukhwaama mu bisiintsa 
likhumi bye ngubo imiliwu naabi. Bisiintsa bino muli ni khuubinaba mu buwutsi 
bwe raangi imbuusi, ni inandaafu, ni imbesemu. Muli ni khuubinaba 
byookesanise bifwaani bye bibuumbe bibiili ni tsindaha. 
2Buli shisiintsa she ngubo iyo shili ni khuuba buuleeyi bubwoola tsimita likhumi 
na tsibili, ni buubalaayi tsimita tsibili. Bisiintsa byoosi bili ni khuuba nga 
bilekhaana. 
3Munabamo tsingubo tsibili, nga buli ngubo bawaambilisilemo bisiintsa biraano. 

4-6Khu luwaande luleeyi lwa buli ngubo, nabilakho ingubo iye raangi imbuusi 
nga yaafuumbibwilemo. Ari uraambise buubya kamakhumi karaano nga bwe 
zaabu khuubowa tsingubo tsyoombi atweela. 
7Kane uwaambe bubwooya bwe tsimbusi unabemo shishibiimba khu weema. 
Uli ni khuunaba bisiintsa bibilekhaana likhumi na shitweela. 
8Buli indweela ili ni khuuba ni buuleeyi bubwoola tsimita likhumi na tsitaru, ni 
buubalaayi tsimita tsibili. 
9Bisiintsa biraano binabile atweela byaamemo luwaande lutweela, ni bibiramire 
bisesaba nabyo ubinabila atweela byaamemo luwaande lwe khaabili. Shisiintsa 
shishikhola khasesaba, shifuumbemo khabili shibiimbe ibweeni we liweema. 
10Khu luwaande luleeyi lwa buli ingubo, nabilakho ingubo nga yafuumbiwilemo. 

11Ari uraambise buubya kamakhumi karaano nga bwe zaabu khubowa tsingubo 
tsyoombi atweela. 
12Shisiintsa shikane shiramekho she ngubo ibiimba khu Lisari Likhosefu iyo, 
shili ni khuurama nga shisungwaatsa busa imukoongo we Lisari Likhosefu. 
13Bisiintsa bino bili ni khusungwaatsa khu buli lubeka lwe Lisari Likhosefu. 

14“Kholayo bye khuubiimbakho bibiindi bibili, shitweela nga shaama mu mahafu 
ke kamasheese, shishiindi nga shaama mu mahafu ke tsimbusi. 

15“Kamatikiiyi kakaakhiisa Lisari Likhosefu lino, uli ni khuukombekhela 
kuusaala ku akasiya. 
16Liitikiiyi lili ni khuuba tsifuuti likhumi na tsiraano khuuniina mu ngaaki, ne 
buubalaayi tsifuuti kabili na musaafu. 
17Buli luwaande lwe litikiiyi luli ni khuubakho bitsaangi bibili ibikele. 

18Muli ni khuukhola tsimbaawo kamakhumi kabili khuuba khu luwaande 
lw'ebikele. 
19Aasi bili ni khukhwikhala mu malowo kamakhumi kane bye feetsa, kamalowo 
kano kali ni khuuba aasi a buli lubaawo, nio musobekhemo bubwooki bubili. 
20Khu luwaande lw'emurwe nayo ili ni khuubayo tsimbaawo itsyo kamakhumi 
kabili, 
21nga tsili ni kamalowo ka feetsa kamakhumi kane mweesi tsiikhala. 

22Khu luwaande lw'ebukwanyaanga ili ni khuubayo tsimbaawo tsisesaba. 

23Ili ni khuubayo tsimbaawo tsibili mu soonda. 

24Ibikele buli ibira ili ni khuuba khubwayo, ne nga tsoolile imurwe, 
mutsitubaase atweela nga muraambisa ipure, nio akile kwikyele kutweela. 
Shino shikile ibewo tsikoona tsibili. 
25Ili ni khuubawo tsimbaawo shinaane ni kamalowo kaakhwo likhumi ni 
kasesaba k'efeetsa, nga kali ni khuuba kabili aasi a buli lubaawo. 
26“Muli ni khuukhola kimikhiikha likhumi na kiraano nga kye kuusaala ku 
akasiya, kiraano nga kili ingaaki we Isanduuku, 
27kiraano nga kili khu lubeka lw'ebikele. Kikiindi kiraano kili ni khuuba 
imukoongo wayo, nga shino shilola ibukwanyaanga, 
28kukuukhiikha kwe akari, nga kuli akari e tsimbaawo tsisimikha, kuli ni 
khuubiramo kutuume iyi ni n'eyi. 
29Khu ngaaki khwe tsimbaawo tsino muli ni khuubiimbakho izaabu, naluundi 
mukhole tsipore tsye zaabu, khuubowa atweela tsitsiitsya bukhiikha. Ikhaba 
tsitsiitsya bukhiikha tsili ni khuubiimbibwakho izaabu. 
30Uli ni khukhwiimisa i sanduuku yino musaambo isi baakhwookesamo nga uli 
khu lukiingi. 
31“Mulikhola ingubo imiliyu naabi nga ilimo iraangi imbuusi n'inandaafu ni 
buubesemu, nga baanabiilekho bakeruubi. 
32Nga mwaamalile khuukirakho buulobo bwe zaabu bubukiwanikha, iyino muli 
ni khuukihanikha khu bisiindi bine bya akasiya nga baabireerekho izaabu. Muli 
ni khuukisimikha mu malowo k'efeetsa. 
33Nga mwaamalile khuuhanikha ingubo iye mukari, bukula isanduuku mure 
inyuma wayo, ikikhiisye. Iyino kane irewo lulwaakha lwe shifwo shikhosefu ni 
n'esho shishifuurisa bukhosefu. 

34Lwanyuma ubukule shishibiimba khu sanduuku ushire khu ngaaki khwayo, 
mukari mwe shiifwo shishiminyisa bukhosefu. 
35Ibulafu we ngubo yino, rawo imeetsa. Imwaalo we sanduuku rayo shisiindi 
sh'etaala, nga shaloleleele imeetsa. Imeetsa ili ni khuuloleelela ingaaki. 
36“Muli ni khuukhola ingubo ikiindi iyarukhibwa mu bumiliyu naabi, nga ilimo 
iraangi imbuusi, inandaafu n'imbesemu, nga yino bakikhola busa ni kamakhono, 
mukire mulyaango mwe weema. 
37Bibisuunga ingubo yino bili ni khuuba nga by'ezaabu nga yemisibwile khu 
bisiindi biraano bye kuusaala ku akasiya byeesi babiimbilekho izaabu. Bisiindi 
bino bili ni khukhwiimisibwa mu bibya biraano.” 

She Lukyeendo 27 

Shisheeso she khukhwookhelakho biwaanwa 

1“Khola shisheeso nga shilekhaana buuleeyi ni buubalaayi, khu fuuti musaafu ni 
shisiintsa buli luubeka, ne khuuniina mu ngaaki nga shili tsifuuti tsine ni 
shisiintsa. Uli ni khuuraambisa kuusaala ku akasiya. 
2Buli isoonda ili ni khuubakho lulwiika, nga lwaayihaamba khu sheeso. 
Shisheeso ni tsiintsika bili ni khuureebwakho buroonzi khu ngaaki. 
3Bibitaatilisa likoshe, bibitaha likoshe, tsingalaaya, byeesi basuungakho 
tsinyama, ni bisefuluya, byoosi bili ni khuuba bya buroonzi. 
4Muli ni khuukikholela shitiindilo sha buroonzi, nga ilikho ipore iya buroonzi. 

5Shitiindilo shino muli ni khuushira shinakari mu mayika, nga shekhaale aasi we 
shisheeso. 
6Shisheeso mushikholele she khuukisuta, nga mukhola bisaala bi akasiya, 
mwibotokhelese bisaala bino khu ngaaki ni buroonzi. 
7Bisaala bino mubibirisile mu pore, kirurire khu mbeka tsibili, nga basuta 
shisheeso. 
8Shisheeso muli ni khuushikhola khukhwaama mu mbaawo tsinyangu, ne 
mukari mube mumwikule, nga ni baakhwookesa nga uli khu lukiingi.” 

Lulwaanyi lwe Shisheeso 

9Shisheeso muli ni khuushikholela lulwaanyi. Lubeka lululola imwaalo muli ni 
khuurayo tsingubo tsimiliyu naabi, nga tsoola tsifuuti shitoondo shitweela ni 
kamakhumi karaano (150) buuleeyi. 
10Kimisiindi kikiwaamba tsingubo tsino kili ni khuuba kamakhumi kabili nga 
bakikhola mu buroonzi, naluundi nga kyaasimikhibwa mu buroonzi. 
Bibiwaamba tsingubo ni byeesi tsikhweeselakho bili ni khuuba bye ifeetsa. 
11Ni luwaande lululola ingaaki muli ni khuulukhola musaambo niyo indweela. 

12Tsingubo tsitsibiimba luwaande luluulola ibukwanyaanga, tsili ni khuuba 
tsifuuti kamakhumi musaafu na tsiraano buuleeyi, nga batsibowa khu bisiindi 
likhumi byeesi basimikhile mu bifwo likhumi. 
13Luwaande lululola ibwamanyaanga nga nilwo lwe bweeni, luli ni khuuba 
tsifuuti kamakhumi musaafu na tsiraano. 
14Ingubo ikhiisa khu luwaande lutweela lwe shiilibwa, ili ni khuuba tsifuuti 
kamakhumi kabili na tsibili ni shisiitsa buuleeyi, nga baakisuungile khu bisiindi 
bitaru, nga buli kuubira kweemikhile buraawa. 
15Ingubo ikhiisa nga ili khu mukhono kumunyeletsi, nayo ili ni khuuba nga 
iyasheewe, ni bisiindi nabyo biryo. 
16“Mu shilibwa shishiingila mu lwaanyi luno, suungamo ingubo nga ili tsifuuti 
kamakhumi kataru buuleeyi. Ili ni khuurukhibwa khukhwaama mu ngubo 
indayi naabi, nga ilimo iraangi imbuusi, ni inandaafu, n'imbesemu. Bali ni 
khuukisuunga khu bisiindi bine, nga bino buli shitweela bashisimikha buraawa. 
17Kimisaala kimishiikha kyoosi kye lulwaanyi kili ni khuyuungibwa atweela ni 
tsiindisi ts'efeetsa, ni bibiwaamba ingubo bili ni khuuba bye ifeetsa. Ne muli ni 
khuubisimikha mu buroonzi. 
18Nashiryo, lulwaanyi lwoosi luli ni khuuba buuleeyi tsifuuti shitoondo 
shitweela ni kamakhumi karaano (150), buubalaayi tsifuuti kamakhumi musaafu 
na tsiraano, buuleeyi bwe ngubo ikhiisa tsifuuti musaafu ni shisiitsa. Ili ni 
khuukholebwa khukhwaama mu ngubo imiliwu. Kimisiindi kikiwaamba ingubo 
kili ni khuusimikhibwa mu buroonzi. 
19Bibiindu byoosi bibiili ni khuuraambisibwa mu Weema, ni bitsaangi byoosi 
bibikiwaamba, ni bitsaangi bibiwaamba ingubo ibiimba lulwaanyi, bili ni 
khuuba bya buroonzi.” 

Kamafura ke taala iye mu shiifwo shikhosefu 
(Ba Levi 24.1-4) 

20Boolela ba Isiraeli khuukhureerera kamafura kakaakhalimo khakhaandu 
khoosi ta, niko keesi ura mu taala, nio yaaburukhe nga seesima ta. 
21Itaala yino ili ni khuuba ibulafu we ngubo isungwaatsa nga ikhiisa shiifwo 
shishiminyisa Buukhosefu. Aroni ni basoleeli beewe bali khuukiliinda, babone 
bari yaaburukhila ibweeni w'Omukasya, kumuusi ni shiilo. Kane lino libe 
likaambila lye biilo ni biilo isi ba Isiraeli, naluundi bali ni khuuliloondelela 
kimiboolo ni kimiboolo. 

She Lukyeendo 28 

Bikwaaro bye Basaayi 

1“Laanga wandaayo Aroni, ni babaana beewe Nadabu, Abihu, Elieza, ni Isamari, 
ubaruse mu ba Isiraeli boosi, baraambe nga basaayi baase. 

2Uli ni khuukholela wandaayo Aroni bikwaaro bikhosefu, nga bili bye shiriifwa 
naluundi biimiliwu. 
3Lomela abo boosi beesi ise nawa kamakhula mu bye khuukhola bikwaaro, uri 
bali ni khuukholela Aroni bikwaaro bibimwawula khukhwaama khu baandu 
babaandi, abe umusaayi wase. 
4Bali ni khuukhola bikwaaro bino: Shisiintsa she khuura khu shifuba, iye 
khukwaarira khu ngaaki, i kaanzu, isaati isi barukha busa, she khuubowa 
imurwe, ni kumusipi kwe khukhwibowa mu shikuute. Bali ni khuukholela 
wandaayo Aroni ni babaana beewe bikwaaro bikhosefu, nio baantsakaanise ise 
nga basaayi. 
5Bikwaaro bino bili ni khuukholebwa khukhwaama mu ngubo imiliwu naabi, 
nga bakirukhakho izaabu, mu raangi imbuusi, inandaafu n'imbesemu.” 

Shikwaaro she khu ngaaki 

6She khu ngaaki bali ni khuushikhola khukhwaama mu ngubo imiliwu naabi, nga 
ilikho izaabu, n'iraangi imbuusi, inandaafu, n'imbesemu. Bali ni khuukirukha ni 
khukhwitsiliilisa khuukali. 
7Ili ni khuuba mu bisiintsa bibili, shitweela ibweeni, shishiindi inyuma, ne nga 
yawaambanisibwila atweela khu mayi. 
8Ni kumusipi kukukiwaamba, kuli ni khuukholebwa musaambo niyo indweela, 
khukhwaama mu ngubo indaayi naabi, nga kulikho izaabu, n'iraangi imbuusi, 
inandaafu n'imbesemu. 
9Bukula kamabaale kakaalaangibwa onikisi kabili, ukhooremo kamasina ke 
bikuuka bye ba Isiraeli. 
10Khu libaale litweela uronekho kamasina kasesaba, khu liindi nakhwo 
kasesaba, khuuloondekhana ni khuusaalikha khwe bakuuka baabwe ni khwaba. 
11Khoora mu mabaale kano buulayi nga babaakhoora mu mabaale ke buukusi 
bwe angaaki ni bakhooramo khuukhola shangumu. Kamabaale kano uli ni 
khuukawakhakho izaabu khu ngaaki. 
12Kamabaale kano uli ni khuukabowa khu shikwaaro she khu ngaaki, kabe nga 
she khushebulililakho isi ba Isiraeli. Aroni ali ni khuukwaara kamasina kano nga 
eetsa isi Umukasya khu mayi keewe, nga she khushebulililakho. 
13Khu ngaaki kali ni khuuwashibwakho izaabu, 

14nio ubowekho kiminyololo kibili nga kili kye zaabu yonyene busa, khu mayi ke 
shikwaaro she khu ngaaki shino. 

Shikwaaro she khu shifuba 
(She Lukyeendo 39.8-21) 

15Naluundi uraambise babaarukha buulayi bikwaaro, bakhole shikwaaro she 
khu shifuba, she khuuraambisa khuumanya sheesi Wele akana. Raambisa 
bibiindu bibifwaanana nga bye khuukhola she khu ngaaki nga nibyo: Ingubo 

imiliwu nga baakisaayile ni buwutsi bwe zaabu, bwe raangi imbuusi, ni 
buurandaafu ni buubesemu. 
16Iye khu shifuba yino ili ni khuufuumbibwamo khabili, nga ilekhaana iyi ni 
neeyi, khu buleeyi bubwoola aambi ifuuti indweela. 
17Uli ni khuukirona nga uramo tsinyilili tsine tsye kamabaale. Lukiboole lwe 
kamabaale saradusi, topazi, ni ganeti. 
18Lulukhola khabili lwe kamabaale emeralidi, safaya, ni dayamondi. 

19Lwe khataru lwe kamabaale yasinisi, agate, ni amesisiti. 

20Lwe khaane lwe kamabaale berili, onikisi, ni yasipa. Kano koosi kali ni 
khuuwashibwakho n'izaabu. 
21Buli libaale lili ni khuubawo mu lisiina lye shikuuka sha Isiraeli, ni lisiina lya 
buli shikuuka lili ni khuukhoorebwamo libe busa nga shangumu. 
22“Khola kiminyololo kibili kye zaabu nga kimiwulukuse, kiwaambile iye khu 
shifuba khu shikwaaro she khu ngaaki. 
23Khola tsipore tsibili tsye zaabu nga tsimbotokhelele, utsire khu ndulo khwe 
she khu shifuba shino. 
24Kiminyololo kye zaabu kibili ikyo kili ni khuubirira mu pore tsibili itsyo tsitsiili 
khu shikwaaro she khu shifuba. 
25Bubwakamayo bwe kiminyololo kino buli ni khuubowebwa mu zaabu iili khu 
bisiintsa byoombi bye khu shikwaaro she khu ngaaki. 
26Khola tsipore tsibili tsye zaabu, utsire ibikele we she khu shifuba, khu 
luwaande lwe mukari lulukobolela khu she khu ngaaki. 
27Uli ni khuukhola tsipore tsibili tsye zaabu, utsiwaambise ibikele we luwaande 
lw'eburaangisi we bisiintsa byoombi bye shikwaaro she khu mayi, isi 
byakaananila ni kumusipi kwe she khu ngaaki. 
28Lwanyuma raambisa tsipore tsitsiili khu she khu shifuba khushiwaambisa, ni 
tsipore tsitsiili khu she khu ngaaki nga muraambisa kumukosi kumubuusi. Shino 
kane shikone khu shikwaaro she khu ngaaki sheesi barukhile ni 
khukhwitsiliilisa, nio akile she khu shifuba shiwaambe shilekhe 
khukaangulukha ta. 
29Nashiryo, musaambo yino, Aroni kane etwikhatsake kamasina ke bikuuka bya 
Isiraeli khu shikwaaro she khu shifuba khweewe, nga atsya isi Umukasya. 
Nashiryo shino kane shikile Umukasya busheele ashebulilatsake babaandu 
beewe. 
30Mu sawu tsitsiili khu she khu shifuba shishiraambisibwa khuumanya sheesi 
Umukasya akana, uremo Urimu ni Sumimu, bisungwaatsile khu shifuba sha 
Aroni, buli lweesi atsiila isi Umukasya. Ni nashiryo Aroni kane etwiikhe ibyo 
byeesi Umukasya akhalilawo ba Isiraeli khu shifuba khweewe buli lweesi atsiila 
isi Umukasya.” 

Bikwaaro bibiindi bye basaayi 
(She Lukyeendo 39.22-31) 

31Shikwaaro she khu ngaaki shoosi shili ni khuuba sh'eraangi imbuusi. 

32Ili ni khuubakho ni isi abirisira kumurwe. Naluundi imurwe iyo ili ni 
khuusonebwa buulayi, nio ilekhe khukhwinuukha ta. 
33Khwiikemo lye ikaantsu, khola kamafuundikho kamabuusi, kamarandaafu, ni 
kamabesemu, urekho. Akari aako, uli ni khuurawo kamayiimba ke zaabu. 
34Kamafundikho kano ni kamayiimba ke zaabu bino bili ni khuutsya nga 
biloondekhana, khuumala shikwaaro shoosi. 
35Aroni ali ni khuukwaara shikwaaro shino nga alikho atsya mu Lisaayilo 
khukhwakaanisa Umukasya. Kamayiimba kano kali ni khuukhupa nga atsya 
naluundi nga aama isi Umukasya, nio alekhe khufwa ta. 
36“Lwanyuma uli ni khuubuumba isowaani iye izaabu yonyene busa, ukhooremo 
nga ni bakhoora khu shangumu uri, ‘Shikhosefu isi Umukasya.’ 
37Isowaani yino uli ni khuukibowela khu sheesi ebowa khu murwe nga 
uraambisa lunyololo lubuusi, ili ni khuuba ibweeni we sheesi ebowa imurwe. 
38Ili ni khuuba mu bweeni mwa Aroni busheele, nio Ise Umukasya 
ishebulilatsake biwaanwa byoosi byeesi ba Isiraeli bawaanayo isi ise, abe 
yakhaba nga babaandu balikho ni byeesi bakhakhola buulayi nga ni 
babiwaanayo isi ndi. 
39“Uli ni khuusona ikaantsu khukhwaama mu ngubo imiliwu naabi, ikhaba she 
khubowa imurwe nasho shili ni khuuba she ngubo imiliwu. Uli ni 
khuumukholela kumusipi kwe khukhwibowa mu shikuute.” 

Bikwaaro bye basaayi 
(She Lukyeendo 39.27-29) 

40Babaana ba Aroni uli ni khuubakholela tsikaantsu, kimisipi, ni bye 
khukhwibowa imurwe, khuubawa shiriifwa ni lukoosi. 
41Bikwaarise wandaayo Aroni ni babaana beewe, uryo ubatsukhekho kamafura, 
ubarobore khukhwaama mu baandu babaandi. Bawe tsikhabi, nio banyalise 
khukhuuntsakaanisa ise nga bali basaayi baase. 
42Bakholele tsingubo tseesi banyoowa khukwaara mukari, nio barekho 
bikwaaro bino. Tsino tsili ni khukhwaama mu shikuute tsiikhe khukhwoola khu 
maraango. 
43Aroni ni babaana beewe bali ni khuukwaara bikwaaro bino, nga batsya mu 
lisari lye luubuusano, namwe nga ta, nga batsya aambi ni shisheeso 
khukhwakaanisa mu shifwo shikhosefu. Bali ni khuukhola shino nio balekhe 
khuba ni kumusaango ta, naluundi balekhe khufwa ta. Likaambila lino lili ni 
khuubawo khu Aroni ni lisaaye lyeewe, biilo ni biilo. 

She Lukyeendo 29 

Khukhwaawula basaayi 

1Ari mu khwaawula basaayi, nio banyalise khukhuuntsakaanisa ise nga bali 
basaayi, uli ni khuukhola bibiindu bino: Bukula imoosi iwuunwa ni kamamiiku 
kabili, biilamu buulayi nga sibilikho ilomo yoosi ta. 
2Ubukule kumukaati kukukhalimo kamamela ta, ubukule bukeeki bubukhalimo 
kamamela ta, ne nga baatubaasilemo kamafura ke tsinyanyi, ni kamahaandu 
keesi batubaasilemo kamafura ke tsinyanyi. Bino byoosi bili ni khuuba bye 
buufu bwe ŋaano buulayi naabi. 
3Aamba kimikaati ikyo kyoosi ukire mu shikono, ukireere nga mutsya 
khuwaanayo isaayilo iye tsimoosi tsiwuunwa tsibili ni kamamiiku kabili. 
4Reera Aroni ni babaana beewe imulyaango kwe Tabenakulo, ubasiinge ni 
kameetsi. 
5Lwanyuma ubukule bikwaaro ukwaarise Aroni. Mukwaarise ikaantsu, she khu 
ngaaki, shishiiba khu ye khu ngaaki, atweela ni kumusipi. 
6Bukula ingubo iye khuura khu murwe ilikho isowaani, umure khu murwe 
khweewe. 
7Bukula kamafura ke khuubita, umutsukhe khu murwe umubiite. 

8Lwanyuma ureere babaana beewe, nabo ubakwaarise mu bikwaaro byaabwe. 

9Bali ni khukhwibowa kimisipi naluundi bakwaare bye khu mirwe. Kane 
bekyele basaayi khuumala biilo ni biilo. Nashiryo iyino niyo isaambo isi uli ni 
khuubita Aroni ni babaana beewe. 
10Nio lwanyuma ureere imoosi iwuunwa i mulyaango kwe Tabenakulo. Aroni ni 
babaana beewe bali ni khuura kamakhono kaabwe khu murwe kwayo. 
11Abweene awo uli ni khuutsikhoonyela mu moni tsy'Omukasya, amulyaango 
kwe Tabenakulo. 
12Raambisa lulwaala lwoowo, ubukule khu malasile ako, uwakhe khu ntsika tsye 
khu sheeso, ne kakaaramire ukatsukhe mwisina mwe shisheeso. 
13Ubukule kiminaawa kye khu mala, ni luwaande luleeyi lwe shiini, ni tsimbiko 
tsoombi atweela ni kiminaawa kyakhwo, ubyookhele khu sheeso. 
14Ne inyama iramire yoosi, atweela ni lihaafu, ni kamasisye, ubiyile ubyookhele 
ibulafu we kaambi, nga isaayilo irusawo bibyoonako. 
15Lwanyuma ureere litweela khu mamiiku ako. Nga balikho balikhoonya, Aroni 
ni babaana beewe bare kamakhono kaabwe khu murwe khwalyo. 
16Utaatilise kamalasile kaalyo, ukasalaase khu ndulo khwe shisheeso. 



182 

 

 
Ibayibuli Ingwalaafu 

© 2016 Bible Society of Uganda. 
  

 

 

17Lwanyuma utanyakemo inyama iyo, usiinge bye muunda ni bileenge, ubire 
atweela ni kumurwe ni bisiintsa bibiramire. 
18Byoosi atweela ubyookhele khu sheeso. Shino shili isaayilo isi Umukasya, 
naluundi isilikakha yayo yikhoyesa Umukasya. 
19Ureere limiiku liliramire. Nga balikho balikhoonya, Aroni ni babaana beewe 
bare kamakhono kaabwe khu murwe kwalyo. 
20Bukulakho kamalasile uwakhe khu khuru khwa Aroni khu seetsa, ni khwe 
babaana beewe nakhwo uryo. Naluundi ubawakhe buli mutweela khu lwaala 
lukhuumwa lwe kumukhono ni lwe shikele, lwe luwaande luseetsa. Kamalasile 
kakaaramire kasalaase khu ndulo khwe shisheeso. 
21Lwanyuma ubukule khu malasile kakaali khu sheeso, utubaasemo kamafura 
ke khuubita, ukasalaase khu Aroni ni bikwaaro byeewe ni babaana beewe, ni 
bikwaaro byaabwe. Shino kane shibakhole nibo khuuba baakhosefu ni bikwaaro 
byaabwe khuuba bikhosefu. 
22“Khukhwaama lino ni lili limiiku lye khukhwaawula Aroni ni babaana beewe, 
bukula kiminaawa kyalyo, ni kye lisyeembe, ni kye khu mala, ni luwaande 
luuleeyi lwe shiini, ni tsimbiko tsoombi, ni kiminaawa kyakhwo, ni shinama 
sh'etakho she luwaande luseetsa, 
23atweela ni kumukaati mutweela, ni kha keeki atweela ni kamafura 
kakaateekha, atweela ni lihaandu, khukhwaama mu shikono shishiili ibweeni 
w'Omukasya. 
24Bibiindu bino byoosi uli ni khuubira mu makhono ka Aroni ni ke babaana 
beewe, babisute angaaki nga shiwaanwa sha buraawa isi Umukasya. 
25Lwanyuma ubarusekho bibiindu byatsana, ubyookhele khu sheeso, atweela ni 
shiwaanwa sheesi umalile khukhwoosha, biweyo isilikakha indayi isi 
Umukasya, bimwikhoyese. 
26“Ubukule inyama iye shifuba iye limiiku lye khukhwaawulibwa khwa Aroni, 
ukisute angaaki mu moni tsy'Omukasya. Lwanyuma iwe uyile inyama iyo. 
27Tsinyama tsikhosefu tseesi uraambisire mu khwaawula Aroni ni babaana 
beewe, uli ni khuutsiira buraawa. Nga nitsyo: Inyama iye shiifuba ni shinama 
sh'omusaayi, byeesi basutile angaaki isi Umukasya mu mukholo kwe 
khukhwaawula. 
28Ikhaba nyaanga, nga ba Isiraeli bawaanayo isi Umukasya biwaanwa bibireera 
lukoosi namwe bye khusiima, Aroni ni babaana beewe bali ni khuufunatsaka 
bisiintsa bino. 
29“Bikwaaro bikhosefu byeesi Aroni araambisa ibyo, bili ni khuubiikhibwa 
buulayi, nio nyaanga lisaaye lyeewe lilimwiilila mu bikele nalyo libiraambise, 
nga baawulibwa naluundi nga baroborebwa. 

30Uyo yeesi ukheele mu bikyele bya Aroni nga umusaayi ali ni khuukwaara 
bikwaaro ibyo khuumala biifukhu musaafu, nio lwanyuma eetse mu Tabenakulo 
khukhwakaanisa mu shifwo shikhosefu. 
31“Bukula inyama iye limiiku liliraambisibwile mu mukholo kwe 
khukhwaawula, ukiteekhele mu shifwo shikhosefu. 
32Aroni atweela ni basooleli beewe bali ni khuulya inyama iyo, nga bakiliilakho 
kimikaati kikiili mu shikono. Bali ni khuukiliila mulyaango kwe Tabenakulo. 
33Nibo bonyene babaali ni khuulya khu nyama ni kimikaati byeesi baraambisile 
mu khurusawo bibyoonako, mu mukholo kwe khukhwaawula ni khuurobora. 
Babaandu ba busheele busa bakhalyakho ta, khulwekhuuba bibiindu bino bili 
bikhosefu. 
34Noola inyama yoosi namwe kumukaati kwe khu mukholo kwe khukhwaawula 
kwaakonilewo khukhwoolisa shifukhu shishiilakho, ibyo uli ni khuubyoosha. 
Mbaawo khuubilya ta, khulwekhuuba bili bikhosefu. 
35“Ni nashiryo uli ni khukhwaawula Aroni ni babaana beewe musaambo isi 
ikhubooleele. Kumukholo kuno kuli ni khuumala biifukhu musaafu. 
36Buli shifukhu uli ni khuusala imoosi iwuunwa nga shiwaanwa she 
khuurusawo bibyoonako. Lwanyuma uli ni khuusala shishaayo she khuurusawo 
bibyoonako, she khuuwosa shisheeso, shiikele shikhosefu nga ushiwakha 
kamafura. 
37Uli ni khuuwayo shiwaanwa she khuuwosa shisheeso shino buli shifukhu, 
khuumala biifukhu musaafu. Buli shishitiila khu sheeso isho, kane shikyele 
shikhosefu. 

Biwaanwa bya buli shifukhu 
(Khuubala 28.1-8) 

38“Byeesi uli ni khuuwaanayo khu sheeso nibyo bino: Buli shifukhu uwaanayo 
tsimeeme tsye lisheese tsitsoolisa kumwiiko mutweela tsibili. 
39Indweela uli ni khuukiwaanayo kumutikhinyi, ikiindi angoloobe. 

40Inyoowa ili ni khuutsiilakho khasiintsa khe buufu buunose bubweene, nga 
baafukiilemo ni kamafura ke tsinyanyi, n'iviini ili ni khuutsukhibwa aasi nga 
shiwaanwa. 
41Imeeme iramire uli ni khuukiwaanayo angoloobe, nga khulikho ni buufu, 
n'iviini nga kumutikhinyi. Kane shiwaanwa she kumulilo shino shibe 
shishiwunya buulayi shishireera isilikakha indayi isi Umukasya. 
42“Shiwaanwa shishooshe shino shili ni khuukholebwa busheele khukhwaama 
khu muboolo mutweela khukhwoolisa khu kuundi. Muli ni khuushiwaanayo isi 
Umukasya, nga mushikholela imulyaango kwe Tabenakulo, isi kane ise 
ikhwaakananile iwe naluundi inganikhe ni nawe. 

43Abweene awo niwo isi ise ikhakaananile ba Isiraeli, naluundi khuubawo 
khwase khukhaakhole i Tabenakulo khuuba ikhosefu. 
44Ise ikhaakhole i Tabenakulo ni shisheeso khuuba bikhosefu naabi. Aroni naye 
ni babaana beewe ise ikhaabawe tsikhabi babe baakhosefu, nio banyalise 
khukhuuntsakaanisa ise nga basaayi. 
45Ise ikhaamenye mu ba Isiraeli imbe Wele waabwe. 

46Balimanya bari ise ndi Umukasya Wele waabwe, uwabarusa mu Misiri 
nabareera ino ndi nio imenye ni nabo. Ise niye Umukasya Wele waabwe.” 

She Lukyeendo 30 

Shisheeso she bubaani 

1“Lwanyuma uli ni khuukhola shisheeso khukhwaama mu kuusaala ku akasiya, 
she khukhwookhelakho bubaani. 
2Shili ni khuuba nga buuleeyi ni buubalaayi bilekhaana khu sentimita 
kamakhumi kane na tsiraano, ne khuuniina mu ngaaki nga shoolisa tsi sentimita 
kamakhumi syeenda. Uli ni khuukhola tsiintsika nga tsyaayiwaamba khu 
bweene. 
3Khu ngaaki, tsindulo ni tsiintsika tsyasho, uli ni khuubibiimbakho ni zaabu. 
Naluundi ukhole shibuumbe she zaabu wibotokhelese shisheeso shoosi. 
4Aasi we shibuumbe isho, khu luwaande lululoleleele shisheeso, rakho tsipore 
tsy'ezaabu tsibili, nga muno mweesi bara kimisaala kye khuusuta. 
5Kimisaala kye khusuta kino ukikhole khukhwaama mu kuusaala ku akasiya, 
nga khu ngaaki ubiimbakho izaabu. 
6Shisheeso she bubaani shino uli ni khuushira ibulafu we ngubo ikhiisa Iweema, 
luwaande lululoleeleele shishibiimba khu Weema, ibweeni we shitsoloŋo she 
khuukhala kimisaango, shishiili angaaki e weema, isi ikhaakhwakaananile iwe. 
7“Buli kumutikhinyi nga Aroni aŋoona tsitaala, ali ni khukhwookhela khu sheeso 
bubaani bubuwunya buulayi. 
8Naluundi buli angoloobe nga Aroni awaambisa tsitaala, ali ni khukhwookhela 
bubaani mu moni tsy'Omukasya. Shino shili ni khuukholikha khuumala 
kimiboolo kyoosi. 
9Ukhawaanayo bubaani bwoosi bubukhali bukhosefu, namwe biwaanwa 
bibyookhebwa, namwe bye bilimwa namwe bye khuunywa ta. 
10Shifukhu shitweela mu buli kumwiiko, Aroni ali ni khuupyeeluusa shisheeso 
isho, nga ara khu ntsika khwasho kamafuki kakaamile mu shaayo sheesi 
baraambisire khuuwaanayo khuurusawo bibyoonako. Buli kumuboolo kuli ni 
khuukhola shino buli kumwiiko, khulwekhuuba shino nisho shisheeso 
shishiminyisayo buukhosefu isi Umukasya.” 

Kamapeesa ke khuulolelela Tabenakulo 

11Umukasya waalomela Musa ari, 

12“Buli lweesi ubalila ba Isiraeli mu linaambo lyoosi, buli mutweela ali ni 
khuusasula isi Umukasya shishimusikula. Nio shikile ilekhe khubawo 
tsindwaale tsoosi tsiimbi nga ubala babaandu ta. 
13Buli uyo yeesi isi ubala ali ni khuusasula bino: Shisiintsa she shipimo 
khuuloondekhana ni shiifwo shikhosefu, naluundi shisiintsa she shipimo isi 
Umukasya. 
14Abo boosi babaabalibwa nga boolisa kye buukhulu kamakhumi kabili ni 
khuumiinyisakho, bali ni khuuwaanayo shiwaanwa shino isi Umukasya. 
15Mu khwaakaanisa Umukasya shiwaanwa she khukhwiyakhila bibyoonako 
shino, umuyiinda n'umutaambi bali ni khuuwaanayo shitweela busa. 
16Raambisa kamapeesa kano mu khulolelela i Tabenakulo. Shino kane shikile 
Umukasya ashebulile ba Isiraeli, nio anyalise khuubeyakhila inywe bibyoonako 
byeenywe.” 

Lukalaaya lwe khuusaabilamo 
(She Lukyeendo 38.8) 

17Umukasya waalomela Musa ari, 

18“Khola lukalaaya lwe khuusaabilamo nga luli lwa buroonzi, urekho ni 
kumukhoondi kwa buroonzi. Lure akari e Tabenakulo ni shisheeso, 
ulwitsusemo kameetsi. 
19Aroni ni babaana beewe bali ni khuusaaba kamakhono kaabwe ni khuusiinga 
bikyele mubweene umwo. 
20Bali ni khuusaaba nga beetsa khukhwingila mu weema, namwe nga beetsa khu 
sheeso khuuwaanayo biwaanwa, namwe khuuwaanayo isaayilo intsoshe isi 
Umukasya. Bali ni khuusaaba nga bashiili khukhwakaanisa musaambo itsyo ta. 
Nga sibashikholile baryo ta, kane bafwe. 
21Khuusaaba kamakhono ni bikele khuno, lili liikaambila lye biilo ni biilo mu buli 
kumuboolo.” 

Kamafura ke khuuwaanayo ni khukhwaawula 
(She Lukyeendo 37.29) 

22 Lwanyuma Umukasya waalomela Musa ari, 

23“Tsya ubuuse bye khukwiihakha bibiwunya buulayi bubweene, bibyoola 
tsikilo tsiraano ni bisiintsa musaafu bya mira, ni bya sinamoni ni kuusaala 
kukuwunya buulayi, nga buli shitweela shoolisa tsikilo tsibili ni busiintsa 
syeenda. 
24Khukhwaama khu kuusaala ku akasiya, ubuse tsikilo tsiraano ni busiintsa 
musaafu, ni tsi lita tsitaru ni busiintsa shinaane tsye kuusaala kumusabibu. 
25Tubaasa bibiindu bino byoosi buulayi, waamisemo bye khukhwihakha 
bibiwunya buulayi, ako kabe kamafura ke khuubita. 

26Raambisa kameene ako khuubita i Tabenakulo n'Isanduuku iye Indakaano, 

27ikhaba n'imeetsa, ni shisiindi sheesi itaala yimakho, ni bipwakhuli byoosi, ni 
shisheeso she khukhwookhelakho bubaani. 
28Karaambise ni khuubita shisheeso she biwaanwa byeesi boosha ikhaba ni 
bipwakhuli byakhwo byoosi, ni lukalaaya atweela ni kumukhoondi kwalwo. 
29Uli ni khuubibiita tsikhabi nio biikele bikwalaafu, na buli shishibitiilakho 
nasho kane shibe shiikwalaafu. 
30Raambisa kamafura kano khuubita Aroni ni babaana beewe, ubaawule 
banyalise khuuba baakwalaafu, nio baantsakaanise ise nga basaayi. 
31Lomela ba Isiraeli uri, ‘Khuubiita khwase khukwalaafu khuno khuli ni 
khuubawo mu buli kumuboolo. 
32Kamafura kano sibaakha baakatsuukhatsaka khu muundu uwa busheele busa 
ta, naluundi mukhakholatsakayo kakaandi kakaali nga kano ta. Kali 
kamakwalaafu, naluundi nanywe muli ni khuukayila muryo. 
33Uyo yeesi ukane atubaase kamafura kakaandi khuuba kakawunya buulayi nga 
kano, namwe waakawakha khu muundu uwe bulafu busa, bali ni khuumutuuma 
ibulafu we lituuli.’ ” 

Bubaani bubuwunya buulayi 

34Umukasya waalomela Musa ari, “Busaasa bibiwunya buulayi nga nibyo onisha, 
galubanumu, ni bubaani buulayi naabi, nga buli shitweela shilekhaana mu 
bukali. 
35Biwe umuundu uwamanya khuutubaasa bubaani, akhole buulayi naabi 
naluundi bukwalaafu aremo ni kumuunyu. 
36Bukulakho bulala ubutsuunge bunoke naabi, ubure ibweeni we Isanduuku iye 
Indakaano, isi kane ise ikhwakaanane iwe, ibweeni we Tabenakulo. Buno buli ni 
khuuba nga nibwo bubufuurisayo mu bukwalaafu. 
37Ukhekholelayo wamweene bubaani bubufwaanana nga buno buri ta. Buli ni 
khuuraambisibwa n'Umukasya yenyene, naluundi uli ni khuubuyila nga 
bukwalaafu. 
38Uyo yeesi uwikholelayo bubaani buulayi bubuwunya buulayi nga buno buri, 
ali ni khuutuumibwa ibulafu we lituuli lye babaandu beewe.” 

She Lukyeendo 31 

Baabasi Bezaleli ni Oholiabu 

(She Lukyeendo 35.30—36.1) 

1Umukasya waalomela Musa ari, 

2“Bona, ise naaroboore Bezaleli umwaana wa Uri, naluundi umwitsukhulu wa 
Huri, khukhwaama mu shikuuka sha Yuda. 

3Ise naamwitsusile niye n'Umwoyo wa Wele, khuumuwa kamakesi, khuumanya, 
ni bye buubasi byoosi. 
4Kane anyalise khuubasa bibiindu biimiliwu naabi khukhwaama mu zaabu, 
ifeetsa ni mu buroonzi. 
5Kane abeetse kamabaale ke khuumiliisa bibiindu, ni khuukheenga bisaala. 
Kane abe umubeetsi umulayi naabi. 
6“Ise naarobore ni Oholiabu, umwaana uwa Ahisamaki, uwe mu shikuuka sha 
Dani, khuumuyeetakho. Ni naabo boosi babaali ni kamakhula mu bye buubasi, 
ise naabaweele buumanyilifu bwa buraawa, nio banyalise khuubasa bibiindu 
byoosi byeesi ise ikhulakiile iwe khuukhola. 
7Bakhole iweema iye luubusano, Isanduuku iye Indakaano, shitsoloŋo she 
khukhwiyakhila bibyoonako, ni bibimilisa iweema, 
8imeetsa ni bipwakhuli byakhwo, shisiindi khweesi itaala yiimisibwakho, ni 
bipwakhuli byakhwo, ni shisheeso she khukhwookhelakho bubaani. 
9Naluundi shisheeso she biwaanwa bibyooshe ni bipwakhuli byakhwo, ni 
lukalaaya ni kusiindi kwalwo, 
10bikwaaro bya Aroni umusaayi ni babaana beewe byeesi bali ni khuuronakho 
buulayi, byeesi bali ni khuukwaara nga bakhola busaayi, 
11ni kamafura ke khuubita, ni bubaani bubuwunya buulayi bwe mu shifwo 
shikhosefu. Bali ni khuuloondelela babikhole nga ise nikhulakiile iwe.” 

Kamakaambila ke shifukhu sha Sabato 

12Umukasya weloosela waalomela Musa ari, 

13“Boolela ba Isiraeli uri bali ni khukhwiisamo lukoosi mu shifukhu sha Sabato. 
Khulwekhuuba khano khali khaabonelo akari eenywe ni nase, khuumala 
kimiboolo kyoosi. Shino shibashebusa inywe shiri ise Umukasya, niye ubekesa 
inywe khuuba baakhosefu. 
14Muli ni khukhwiisamo shifukhu sha Sabato lukoosi, khulwekhuuba shili 
shifukhu shikwalaafu. Uyo yeesi ufwotsola Sabato ali ni khukhwiiribwa. Uyo 
yeesi uraamba kumulimo khu shifukhu isho, aakha khukhwiiribwa. 
15Khola buraambi khuumala biifukhu bisesaba, ne shifukhu she kumusaafu shili 
sha Sabato, shikhulu she khuuwola, naluundi shikwalaafu isi Umukasya. Uyo 
yeesi ukhola kumulimo khu shifukhu sha Sabato ali ni khukhwiiribwa. 
16Nashiryo ba Isiraeli bali ni khukhwiisamo Sabato shiriifwa khuumala 
kimiboolo kyoosi, nga ili ikwangwaani ikhaakama ta. 
17Sabato khali khaabonelo khe biilo ni biilo akari aase ni babaandu ba Isiraeli, 
khakhokesanisa khari mu biifukhu bisesaba, Umukasya aabuumba likulu ni 
shibala. Ne khu shifukhu she kumusaafu waawola, weelamo kamaani.” 

18Lwanyuma nga Umukasya waamalile khuukanikha isi Musa khu Lukiingi 
Sinaayi, waamuwa kamabaale kabili abe khweesi aronile bibiwaamba khu 
ndakaano iyo. Bino byaronebwa ni lulwaala lwa Wele. 

She Lukyeendo 32 

Imoosi iy'ezaabu 

1 Babaandu ni baabona bari Musa s'alikho akobola khukhwaama khu lukiingi 
khaangu ta, baabuusana atweela, baatsya isi Aroni. Kila bamulomela bari, “Bona 
Musa, umusaani uwakhureera ifwe khukhwaama i Misiri s'abonekha ta. 
Sikhumanya oba shinaanu shishimwoolilekho ta. Nashiryo, iwe 
n'ukhubuumbileyo ifwe ba wele babaanyala baakhuraangilila ifwe.” 
2Kila Aroni abalomela ari, “Lomela bakhasi beenywe, ni basooleli, ni babaana 
bekhaana, beyabule birere bye zaabu byeesi besaaha mubindereere.” 
3Nashiryo babaandu beyabula birere bye zaabu khukhwaama khu maru 
kaabwe, baabiyila isi Aroni. 
4Aroni waabukula izaabu yino, waakiyengulaka, waakikhupa buulayi, 
waabuumbamo imoosi. Kila babaandu bekhoya nga bakuukuula bari, “O Ba 
Isiraeli, abano nibo ba wele beefwe babaakhureera ifwe khukhwaama mu 
Misiri!” 
5Aroni n'abona ari shino shekhoyesele babaandu, woombekha shisheeso 
ibweeni w'emoosi. Kila akuukuula ari, “Kumukaamba khuli ni khuukholela 
Umukasya kamayiiya.” 
6Ni bwasha kumutikhinyi, babaandu benyukha mamilimili, bawaanayo 
tsisaayilo tsyaabwe tsye bibyookhe, ni biwaanwa bye lukoosi. Lwanyuma 
bekhala aasi khuulya ni khuunywa, baryo baakyelawo, bewaambila mu biindu 
bye buyeyani. 
7Kila Umukasya alomela Musa ari, “Kobolayo aasi wangu, khulwekhuuba 
babaandu boowo beesi iwe waraangilila khukhwaama i Misiri baakholile 
bibyoonako. 
8Baarurire khu mukhoosi kweesi isi nabalakila khuumenyamo, bebuumbiileyo 
babeene imoosi iye shiibya, baakisaayile naluundi baakikholeele iwoongo, nga 
baloma bari, ‘O Ba Isiraeli, bano nibo ba wele beenywe babaabarusa inywe 
khukhwaama mu shibala she Misiri!’ ” 
9Kila Umukasya alomela Musa luundi ari, “Ari ise naaboone nga babaandu bano 
bali ni shikyili naabi naluundi bali ni bumiinyi. 
10Nashiryo ari indurewo utsye, undekhe khulwekhuuba indi ni lirima liikali 
naabi, ingana khuubahesa boosi. Ne iwe Musa, kane ise ikhulekhe wikyelemo 
linaambo lye kamaani.” 

11 Ne Musa wekoontselela Umukasya Wele weewe nga aloma ari, “O Umukasya, 
shiina kila iwe ukhalalila babaandu boowo, beesi iwe wamweene warusa mu 
Misiri nga uraambisa kamaani koowo ni bye kamakaanga? 
12Kane isho shikile ba Misiri balome bari, ‘Umukasya aabakholela luwomelo 
waabarusa mu Misiri, waatsya waabahesela khu ngiingi, waabamalawo khu 
shibala shoosi.’ N'ushuusekho shishambaaso shoowo ulekhe khuuhesa 
babaandu boowo ta. 
13Shebulila byeesi iwe wamweene wetsubila babaakaanisi boowo Iburayimu, ni 
Isaaka, ni Yakobo, nga ni wabalomela uri, ‘Lisaaye lyeenywe likhaabalaahe libe 
nga tsinieniesi tsye mwikulu, naluundi uri ikhaabawe liloba lino bamenyemo.’ ” 
14Lwanyuma Umukasya waashuusakho shishambaaso sheewe waalekha 
khubahesa nga abe n'aloma ta. 
15Lwanyuma Musa waashuukha weekha aasi khukhwaama khu lukiingi, nga 
waasutile kamabaale katsana kabili keesi Umukasya aronirekho mu makhono 
keewe. Umukasya abe waaronirekho ikwangwaani khu mbeka tsoombi, ibweeni 
n'inyuma. 
16Wele umweene niye uwakhola kumulimo kwe kamabaale kano, niye umweene 
uwarona bilomo bibyabakho. 
17Ne Yoswa n'awulila liyoombo abe lyeesi babaandu balikho bakhupa, kila 
alomela Musa ari, “Shibonekhana iliyo buusoolo mu kaambi.” 
18Ne Musa waamwiilamo ari, “Seshinyala khuuba shiryo ta. Ilyo shilili liyoombo 
lye khuufuura busoolo, namwe bari baabafuurire ta. Khuli khukhwiimba khwe 
kumwikhoyo.” 
19Ne ni boola aambi n'ikaambi, Musa waabona imoosi ni babaandu nga bashina. 
Khulwe lirima liikali, waatuuma kamabaale katsana aasi, mwisina mwe lukiingi 
kaamenyukhamo. 
20Waabukula imoosi isi abe baakhola, waakiyengulila mu mulilo, lwanyuma 
waakisya yekela buufu, waasalaasa mu meetsi, waalakila ba Isiraeli 
khuukanywa. 
21Kila Musa atsya isi Aroni amureeba ari, “Babaandu bano iwe bakhukholile 
baryeena kila ubareerirekho kumusaango kumuboofu kuno?” 
22Aroni welamo ari, “Musaakhulu, iwe lirima likhakhwiira ta, iwe wamweene 
wamanya uri babaandu bano bali baboonaki. 
23Khulwekhuuba ise baanomeele bari, ‘Musa uwakhurusa ifwe mu Misiri 
sikhumanya shishamwoolakho ta. Nashiryo iwe n'ukhubuumbile ifwe bawele 
babaakane bakhuraangilile.’ 
24Kila ise imbalomela indi, ‘Ni mureere birere bye zaabu byeesi muli ni nabyo’. 
Ne ni babireera nase nabituuma mu mulilo, mwamamo imoosi iyino.” 

25Ne Musa n'abona ari Aroni walekhile babaandu khuutsya khu bwaabwe, ate 
nga baasiku baabwe balikho babatsakhilila, 
26Musa waatsya weemikha mu shilibwa sh'ekaambi, waaloma ari, “Abo boosi 
babaali khu luwaande lw'Omukasya ni beetse ano baantsitubaasekho.” Babaana 
be nda iya Levi boosi baatsya baamwitubaasakho. 
27Waabalomela luundi ari, “Umukasya Wele uwa Isiraeli alikho aloma ari, ‘Buli 
mutweela n'awaambe lurima lweewe. Kyeenda mu kaambi mwoosi 
khukhwaama iyi ni neeyi, khukhwaama khu ndulo khukhwoola khu ndulo, nga 
mwiira ikhaba bayaaya beenywe, basaale beenywe, ni bahesana beenywe.’ ” 
28Babaana ba Levi baakhola nga Musa n'abalomela, shifukhu isho beera 
babaandu baboola nga bikana bitaru (3,000). 
29Lwanyuma ndi Musa waabalomela ari, “Shifukhu she shaleelo mwaamalile 
khuurobolebwa nga basaayi babaakaanisa Umukasya. Khulwekhuuba 
mumuwuliile, ikhaba nga ibeelemo khukhwiira babaana beenywe ni bayaaya 
beenywe. Khulwe shisheene isho, shaleelo Umukasya waabaweele inywe 
ikhabi.” 

Musa ekoontselela lwe ba Isiraeli 

30Khu shifukhu shisheelakho, Musa waalomela babaandu ari, “Mwaakholile 
shishoonako she kamaani naabi. Ari ingana khukhwiilayo isi Umukasya 
imbaloombele inywe, winyoola anyala waabeyakhila.” 
31Nashiryo, Musa waakobolayo isi Umukasya kila aloma ari, “She khabi imbi, 
babaandu bano baakholile shishoonako she kamaani naabi. Bebuumbiileyo 
babeene ba wele be zaabu. 
32Ne ari ise ikhuloomba iwe indi, ubeyakhile shishoonako shino. Ne noola ta, 
n'unduse ise mu shitabo sheesi waronamo lisiina lyase.” 
33Ne Umukasya weelamo Musa nga aloma ari, “Abo babaakholile bibyoonako 
nibo beesi kane ise isyangule khukhwaama mu shitabo shase. 
34Ne ari, n'utsye uraangilile babaandu ubayile mu shifwo sheesi ise 
nakhubolelakho. Bona, Malayika wase kane abaraangilile inywe. Ne shitweela 
busa, khu shifukhu khweesi indilaangilakho babaandu, abo be bibyoonako 
ikhaabawe shitaambiso.” 
35Kila Umukasya abasiindikhila buulwaale buubi naabi, khulwekhuuba 
babaandu besaaya imoosi isi Aroni aabuumba. 

She Lukyeendo 33 

Umukasya alomela ba Isiraeli khuurura khu lukiingi Sinaayi 

1 Umukasya waalomela Musa ari, “Ari iwe yinyukha atweela ni babaandu beesi 
wareera khukhwaama i Misiri, mutsye mu shibala sheesi ise nasuubisa khuuwa 

Iburayimu, ni Isaaka, ni Yakobo. Babeene abo, ise nabalomela indi, ‘Shibala isho 
ikhaashiwe lisaaye lyeenywe.’ 
2Ise ikhaasiindikhe malayika wase ibweeni weenywe, atsye atimise babaandu 
babashiilimo khuururamo. Bano nibo ba Kanani, ba Amori, ba Hiti, ba Perizi, ba 
Hivi, ni Yebusi. 
3Mu shibala shino bubuushi ni kamabeele biikha busa nga kameetsi. Ne ise 
samweene singane intsye ni nanywe ta, khulwekhuuba muli babaandu be 
bumiinyi buukali naabi, lirima linyala lyaamaamba naabeerira khu ntsila.” 
4Babaandu ni baawulila khuureewula khuno, boosi baarakikha khuulila khulwe 
kumutaambo kumukali, baalekha khukwaara bipaangiri byaabwe ni neebyo 
bibibamiliisa ta. 
5Khulwekhuuba abe Umukasya waalomeele Musa ari, “Boolela ba Isiraeli uri, 
‘Inywe muli ni bumiinyi buukali naabi, naaba utsya ni nanywe, lirima linyala 
lyaamaamba naabeerira khu ntsila. Nashiryo, ni mwiyabule bipaangiri 
byeenywe ni bye khukhwimiliisa, khukhwoolisa ise ni kane ikhalewo shinaanu 
she khuubakhola khusiinywe.’ ” 
6Nashiryo nga bashiili khu Lukiingi Sinaayi, babaandu boosi beyabula bibiindu 
ibyo. 

Iweema ibulafu we kaambi 

7Abe buli busheele Musa ayila iweema iye khuubuusanilamo, waakisimikha 
aleeyikho khukhwaama mu kaambi. Abe buli muundu ukana khukhwireeba isi 
Umukasya, atsya mu weema iye khuubuusanilamo, nga yino ili ibulafu we 
kaambi. 
8Abe buli lweesi Musa atsiila mu weema yino, babaandu boosi buli mutweela 
atsya wemikha mulyaango mwe liweema lyeewe, baloleelela Musa 
khukhwoolisa n'engilila ilala mukari. 
9Abe nga Musa wengiile mu weema, lifuumbi liitsa lyebuusa imulyaango we 
weema, nga Umukasya ali khuukanikha ni Musa. 
10Nga abe babaandu baaboone lifuumbi lyebuusile imulyaango we weema, boosi 
benyukha besaayila mulyaango mwe tsiweema tsyaabwe. 
11Nga mu weema mukari, abe Umukasya akanikha ni Musa nga baalolelaniile, 
nga umuundu n'akanikha n'uwashe. Lwanyuma abe Musa arurayo khukhwiila 
mu kaambi, Yoswa nga abe niye umusooleli umuyeetakho, arama mu weema. 

Musa abona shiriifwa sh'Omukasya 

12Musa waalomela Umukasya ari, “Iwe waanomeele ise uri, ‘Yila babaandu bano 
mu shibala sheesi nabasuubisa.’ Ne iwe siwambooleele ise uyo isi ndi khuutsya 
ni naye ta. Iwe waanomeele ise uri, ‘Ise naamanya lisiina lyoowo, naluundi uri 
iwe waambeele ise tsikhabi.’ 

13Nashiryo ise ndikho ikhuloomba iwe ndi, noola iwe wambeele ise tsikhabi, 
n'untsokese sheesi ukana ise ikhole, nio ise imanye ndi iwe wambeele tsikhabi. 
Naluundi uli ni khuushimanya uri linaambo lino lili lye babaandu boowo.” 
14Umukasya waalomela Musa ari, “Kane samweene intsye ni nawe, imbone ndi 
siwiyembelela ta.” 
15Musa wamukobolamo ari, “Noola iwe wamweene s'uli khuutsya ni nafwe ta, 
ukhakhulekha khwenyukha khukhwaama ano khwaatsya ta. 
16Iwe n'ulekha khutsya ni nafwe, kane babaandu babaandi bamanye baryeena 
bari ise ni babaandu boowo, khuli ni tsikhabi khukhwaama isi iwe? Ne busa kane 
babaandu bamanye baarye bari, ise ni babaandu boowo khuli ba buraawa 
naluundi baarobore khu shibala khwoosi?” 
17Kila Umukasya alomela Musa ari, “Shishiindu isho sheesi iwe ulomele, kane ise 
ishikhole, khulwekhuuba iwe uli umusaale wase isi nikhoyela, naluundi ise 
naakhumanya iwe lisiina.” 
18Musa waamukobolamo ari, “Ise naakhuloombile, n'untsokese shiriifwa 
shoowo.” 
19 Umukasya weelamo ari, “Ise inakhola buulayi bwase bubire ibweeni woowo, 
naluundi imbuule lisiina lyase mu moni tsoowo, ndi ‘Umukasya’. Kane ise 
imaambile shiisa naluundi niyakhile uyo yeesi isi samweene imba naasiimile. 
20Ne iwe singene undole ise mu moni ta, khulwekhuuba mbaawo umuundu 
yeesi uwundola ise mu moni, waarama nga umulamu ta.” 
21Umukasya waaloma luundi ari, “Yimikha andulo awo khu lulwaanda. 

22Nga shiriifwa shase shibira, kane ikhubise mu lufwa lwe lulwaanda 
ikhubiimbekho ni kumukhono kwase khukhwoolisa nga naamalile khuubira. 
23Lwanyuma kane indusekho kumukhono kwase, umbone imukoongo. Ne mu 
moni mwase singene mubonekhe ta.” 

She Lukyeendo 34 

Musa akhootsa kamabaale kakaandi 

(Kamakaambila 10.1-5) 

1Umukasya waalomela Musa ari, “Khootsa kamabaale kabili kabe nga abe 
kakaanyoowa. Ise intsya khukaronakho bilomo bibyaba khu kamabaale 
kakanyoowa, keesi iwe waaraaka amataayi. 
2Kumutishinyi yirekekha uniine wiitse khu Lukiingi Sinaayi, wiitse isi ise ndi 
khu lukiingi khu ngaaki. 
3Mbaawo umuundu ukuundi khukhwiitsa ni nawe ta, naluundi mbaawo 
umuundu uuli ni khukhwiima aambi ni lukiingi ta. Ikhaba tsikhaafu namwe 
kamasheese kakhaayila buunyaasi aambi ni lukiingi ta.” 

4Nashiryo, Musa waakhootsa kamabaale kabili nga abe kakaanyoowa kaabili. 
Wenyukha mamilimili, waaniina khu Lukiingi Sinaayi nga Umukasya 
n'amulomela, nga waasutile kamabaale tsana mu makhono keewe. 
5Lwanyuma Umukasya weekha nga ali mu namufweeli, weemikha awo, kila 
Umukasya ebuula lisiina lyeewe, nga Musa weemikhile awo. 
6Umukasya waabira ibweeni wa Musa, kila aloma ari, “Ise niye Umukasya, Ise 
niye Umukasya Wele uwe shiisa naluundi uwiyakhila. Ise s'ikhalalaka khaangu 
ta, naluundi ise ndi ni khuukana khuukali ni bubwiyikinwa bubukhawawo ta. 
7Ise nookesanisa khuukana khwase khukhuukhakama ta, isi babaandu bikana ni 
bikana, niiyakhila bibyoonako ni naabo babaakhola bumiinyi. Ne shitweela 
busa, abo babaakhola bibyoonako imbawa shitaambiso, nga shitaambiso shino 
ishiwa ikhaba lisaaye ly'omwoonaki khukhwoola khu muboolo kwe khataru ni 
kwe khaane.” 
8Khaangukho Musa weenamisa kumurwe kweewe aasi, wesaaya. 

9Kila aloma ari, “Nishiba shaŋali shiri ise ndi ni tsikhabi khukhwaama isi iwe 
Mukasya, ise inoomba ndi khali utsiile ni nafwe. Shili shaŋali ndi ifwe khuli 
babaandu babaali ni bumiinyi, ne n'ukhwiyakhile bibyoonako byeefwe ni 
bumiinyi bweefwe, ukhuyile ifwe nga lisaaye lyoowo.” 

Indakaano yiisibwa buyaakha 
(She Lukyeendo 23.14-29; Kamakaambila 7.1-5; 16.1-17) 

10Umukasya waamwiilamo ari, “Bona ari ise ndi khuukhola indakaano ni nawe. 
Kane ise ikhole bye kamakaanga mu moni tsye babaandu boowo boosi, 
bibikhakholikhatsakakho ahaandu oosi, namwe mu linaambo liliindi ta. 
Nashiryo babaandu beesi mulimo, kane babone buraambi bw'Omukasya, 
khulwekhuuba intsya khukhola shishiindu shishiyaangisa naabi. 
11Ni muloondelele byeesi ise imbalakila khu shifukhu she shaleelo. Kane 
mubone nga ise ndimisa kamanaambo ako khuurura isi mulikho mutsya, ba 
Amori, ba Kanani, ba Hiti, ba Perizi, ba Hiivi, ni ba Yebusi. 
12Muli ni khukhwitsiliilisa mubone muri, simukholakho ikwangwaani ni 
kamanaambo kakaali mu shibala sheesi mutsyamo ta. Ni mukhola isho, kane 
ukwo kube kumureko isi inywe muli. 
13Muli ni khuufuniaaka bibyeeso byaabwe, mufuniaake ni bisiindi byeesi abe 
besaayilakho, naluundi muminiangule bifwaani byeesi besaaya. 
14Mukhesaayatsakaho wele ukuundi ta, akhali Umukasya yenyene, 
khulwekhuuba Umukasya uli Wele ali ni libuba liikali naabi. 
15“Mukhakholakho ikwangwaani ni babaandu babaamenya mu shibala isho ta. 
Bali busa nga bamalaaya, khuuyiiyayiiya khu ba wele baabwe ni 
khuubawoongela biwaanwa. Mukhafukiilisa babaandu abo khuubalaanga 
mwaalya ni nabo byeesi bawoongeele ba wele baabwe ta. 

16Mukhafukiilisa babaana beenywe baayila bakhaana baabwe ta, khulwekhuuba 
kane babaleekele khukhwisaaya ba wele baabwe. 
17Mukhabuumba bifwaani byoosi khuuba ba wele beenywe ta. 

18 “Muli ni khuukhola kamayiiya ke shifukhu she Kumukaati kukukhalimo 
kamamela ta, nga ise ni nabalomela. Mu mweesi kwa Abibu, muli ni khuulya 
kimikaati kikikhalimo kamamela ta, khuumala biifukhu musaafu. 
Khulwekhuuba mwaarura mu Misiri mu mweesi kwa Abibu. 
19 “Buli shiikiboole shoosi shishisaalikha muungo mweenywe, ni biikiboole 
bibisaalikha mu khaafu, ni kamasheese, nga she seetsa shiba shishase. 
20Imoosi ingiboole iye sikilya nga ili iseetsa, uli ni khuukisikula khukhwaama isi 
Umukasya, nga uwaanayo lisheese lilyaana. Ne nga waakhalilewo khuulekha 
khukisikula ta, uli ni khuukifuna likosi ukiire. Ikhaba babaana beenywe 
besiinde, muli ni khuubaasikula. Mbaawo umuundu uuli ni khukhwiitsa isi indi 
nga ali busa mukhono ta. 
21 “Muli ni khuuraamba kimilimo khuumala biifukhu bisesaba, ne khu shifukhu 
she kumusaafu muli ni khuuwola, ikhaba mu mbuka iye khuumiitsa namwe iye 
likesa muli ni khuuwola. 
22Muli ni khuukhola kamayiiya ke Likesa, nga muraambisa byeesi munyoowa 
khuukesa khukhwaama mu ŋaano, ni ke khuumaliilisa likesa, nga likesa liwakho. 
23Basaani mu Isiraeli bali ni khuubonekha isi Umukasya Wele wa Isiraeli 
tsifuunda tsitaru mu mwiiko. 
24Buli oosi isi mutsya, kane indimise kamanaambo karurewo, naluundi 
muwaambe liloba liikali. Nga mwaabonekhile isi Umukasya tsifuunda tsitaru, 
mbaawo umuundu ukane ebwakale liloba lyeenywe aliwaambe ta. 
25 “Mukhawaanayo shishaayo khu sheeso isi ndi atweela ni kimikaati kikiilimo 
kamamela ta. Naluundi mbaawo inyama iye Kamayiiya ke Khuubirakho isi muli 
ni khuulekha yaakonawo khukhwoolisa kumutikhinyi ta. 
26Buli mwiiko biilimwa byeesi muyila mu Lisaayilo ly'Omukasya Wele weenywe, 
bili ni khuuba ibyo bibifuurisayo buulayi.” “Mukhawaamba imeeme mwaakiira, 
mwaakiteekhela mu mabeele ka maawe ta.” 
27Umukasya waalomela Musa ari, “Rona bilomo bino byoosi, khuuloondekhana 
n'ikwangwaani isi ise ikholile ni nanywe ba Isiraeli.” 
28Musa waamala khu lukiingi biifukhu kamakhumi kane, nga ali iyo kumuusi ni 
shiilo. S'alyakho shishiindu shoosi, namwe waanywakho kameetsi ta. Aryo 
waarona khu mabaale biilomo bye kwangwaani, nga nibyo Kamakaambila 
Likhumi. 

Khuumelamela khwe mu moni mwa Musa 

29 Musa n'ekha aasi khukhwaama khu Lukiingi Sinaayi, nga waasutile mu 
mukhono mweewe kamabaale kabili abe khukhuuli ikwangwaani, niye 

s'amanya ari mu moni mweewe abe mulikho mumelamela nga aama 
khukanikha ni Wele ta. 
30Aroni ni babaandu boosi ni baabona Musa, baabona nga shikhoba she mu moni 
mweewe shimelamela, baalekha khumwiitsa aambi ta. 
31Ne Musa waabalaanga ari batsye isi ali, kila Aroni ni baaraangilisi be lituuli 
boosi bamukobolayo, Musa waabakanikhayo. 
32Lwanyuma ba Isiraeli boosi baamwiitsayo, waabawa biilakilo byeesi 
Umukasya aamuwa, nga n'amukanikhayo khu Lukiingi Sinaayi. 
33Nga Musa waamalile khuukanikha ni nabo, waabukula ingubo waabiimba mu 
moni mweewe. 
34Ne abe buli lweesi Musa atsya mu weema khuukanikha isi Umukasya, 
arusakho ingubo iyo mu moni, khukhwoolisa n'arura antsye. Abe nga waarurire 
ibulafu, waabooleele babaandu byeesi Umukasya alomile, 
35abe babaandu babona mu moni mwa Musa nga mumelamela. Ari abe Musa 
abiimba mu moni mweewe luundi, khukhwoolisa abe nga alikho elayo luundi 
khuukanikha isi Umukasya. 

She Lukyeendo 35 

Indeekela iwaamba khu Sabato 

1Musa waabusaasa lituuli lye ba Isiraeli boosi waabalomela ari, “Bino nibyo 
byeesi Umukasya abalakiile ari muli ni khuukhola. 
2Muli ni khuuraamba kimilimo khuumala biifukhu bisesaba, ne khu shifukhu she 
kumusaafu muli ni khuuba ni khuuwola khuukhosefu, khukhuuli 
khw'Omukasya. Umuundu yeesi ukhola buraambi khu shifukhu isho, ali ni 
khukhwiiribwa. 
3Khu shifukhu sha Sabato, mukhabwaanakho kumulilo muungo tsyeenywe ta.” 

Biwaanwa bye Tabenakulo 
(She Lukyeendo 25.1-9) 

4Musa weloosela waalomela lituuli ari, “Ishino nisho sheesi Umukasya alakiile. 

5Buli mutweela n'abukule shiwaanwa ayile isi Umukasya. Uyo uuli ni kumwoyo 
kukuwaana, naayilile Umukasya biwaanwa bino: Izaabu, ifweesa, ni buroonzi, 
6tsingubo tsimiliyu nga baatsirukha buulayi, nga tsilimo iraangi imbuusi, 
inandaafu n'imbesemu, bubwooya bwe tsimbusi, 
7kamasyeelo ke kamasheese ni ke tsimbusi, keesi bamalile khuuhala, kimisaala 
kimi akasiya, 
8kamafura ke mutaala, bibiwunya buulayi bye khuutubaasa mu mafura ke 
khuubiita, ni bubaani, 

9kamabaale keesi balaanga bari onikisi, ni kamabaale kakaamiiliisa, ke khuura 
khu shikwaaro she khu ngaaki ni she khu shifuba. 

Bibiraambisibwa khu Weema 
(She Lukyeendo 39.32-43) 

10“Abo boosi babaamanya buubasi ni beetse bakhole byeesi Umukasya alomile 
ari khukhole. Nga nimwo mumuuli, i Tabenakulo, 
11iweema yayo ni shishibiimba khu ngaaki, bubuuma bubuwaamba tsingubo ni 
kimisiindi, kimikhiikha, tsifuremu, ni mweesi babisimikha. 
12Isanduuku iye Indakaano ni bisaala bye khuukisutilakho, shitsoloŋo she 
khukhwiyakhila bibyoonako, n'ingubo ikhiisa mukari, 
13imeetsa ni bisaala bye khuuraambisa khuukisuta, atweela ni bipwakhuli 
byakhwo; Kumukaati kwe Khuubawo khw'Omukasya, 
14itaala ni bipwakhuli byayo, ni kamafura ke mutaala, 

15bubaani bwe khu sheeso, ni kamafura ke khuubita ni bibiwunya buulayi, ni 
shishibiimba imulyaango, ni kumulyaango kwe Tabenakulo, 
16shisheeso she khukhwookhelakho tsisaayilo, ni shiibya shakhwo, ni kimisaala 
kye khuukisutilakho ni bipwakhuli byakhwo, ni byeesi shiimikhakho, 
17tsingubo tsye khuusuunga tsikhiise lulwaanyi, kimisimikha ni kyeesi 
kiimikhakho, n'ingubo ibiimba imulyaango we lulwaanyi, 
18bitsaangi bibiwaamba i Tabenakulo ni bitsaangi bye lulwaanyi, ni kimikosi 
kyakhwo, 
19bikwaaro byeesi barukhire buulayi bubweene bye basaayi babaakaanisa mu 
shifwo shikhosefu, bikwaaro bikhosefu byeesi Aroni ni babaana beewe bali ni 
khuukwaara, nga bakaanisa nga basaayi.” 

Biwaanwa bireerebwa isi Umukasya 

20Lwanyuma lituuli lye ba Isiraeli lyoosi lyaarura isi Musa, buli mutweela 
weelayo isi amenya. 
21Abo beesi bilomo bino byawaamba khu myoyo kyaabwe, baakhola nga ni 
baakana, baareera isi Umukasya biwaanwa byaabwe, khuuraambisibwa mu 
khwoombakha i Tabenakulo, ni bibikanibwamo ni bikwaaro bikhosefu. 
22Nashiryo, basaani ni bakhasi babaali ni kimyoyo kimilayi, abo abe 
babeeweleyo baareera biwaanwa byaabwe bya buli saambo nga mulimo, 
kimidaali, bye khu maru, tsintsiyi tsye khu ntsala, bipaangiri bye khu makhono, 
ni bibiindu bye zaabu, nga babiwaanayo isi Umukasya. 
23Abo babaaba ni tsingubo tsimiliyu nga tsili tsy'eraangi imbuusi, namwe 
inandaafu, namwe imbesemu, namwe be bubwooya bwe tsimbusi, namwe 
kamasheelo keesi bahalile ke tsimbusi ni kamasheese, byoosi baabireera. 

24Babaandi baareera ifeetsa ni bibiindu bya buroonzi, baabireera nga biwaanwa 
isi Umukasya. Ikhaba abo babaaba ni kimisaala kimi akasiya naabo baakireera. 
25Bakhasi abe babaali ni kamakhula mu bye khuunaba bikwaaro ni kamakhono, 
baareera biilayi naabi abe byeesi banabile nga mulimo bye raangi imbuusi, 
birandaafu ni bibesemu. 
26Aabawo bakhasi beesi kumwoyo kwawa, nabo baarukha tsingubo 
khukhwaama mu bwooya bwe tsimbusi. 
27Baaraangilisi baareera kamabaale ka onikisi, ni naako kakaamiliisa, nga kano 
ke khuuraambisa khu shikwaaro she khu ngaaki ni khu she khu shifuba. 
28Baareera bibiwunya bulaayi, ni kamafura ke mutaala, atweela ni bubaani. 

29Nashiryo, ba Isiraeli boosi, basaani ni bakhasi, babaabona bari 
shaabawaambilekho naabi mu myoyo kyaabwe, khuureerera Umukasya shoosi 
sheesi aaba waalakiile Musa khuukhola, baabireera khu bwaabwe busa, 
baabiwayo isi Umukasya. 

Baabasi Bezaleli ni Oholiabu 
(She Lukyeendo 31.1-11) 

30Kila Musa alomela babaandu ari, “Bona Umukasya waaroboore Bezaleli 
umwaana wa Uri, naluundi umwitsukhulu wa Huri, uwe mu shikuuka sha Yuda, 
31waamwitsusile ni Mwoyo wa Wele, uwe buunyala, kamakhula ni khuumanya 
bye buubasi bwa buli saambo. 
32Umukasya akana Bezaleli khuukhala kamakesi ke khuukhootsa bibiindu, nga 
bikholebwa mu zaabu, ifeetsa ni buroonzi, 
33mu khubeetsa kamabaale kakaamiliisa, khuubeetsa bisaala, ni kimilimo kyoosi 
kye buubasi. 
34Umukasya waamuweele niye ni Oholiabu, umwaana wa Ahisamaki, uwe mu 
shikuuka sha Dani, likatala lye khuuleekela babaandi kamakhula kano. 
35Umukasya waabaweele buumanyilifu bwa buraawa buno, bubukholibwa ni 
baabasi, namwe babaamiliisa, namwe babaakhola bikwaaro biilayi naabi, nga 
bye raangi imbuusi ni birandaafu ni bibesemu, namwe babaanaba busa ni 
kamakhono.” 

She Lukyeendo 36 

1Bezaleli, ni Oholiabu, ni naabo boosi beesi Umukasya aweele kamakhula ke 
khuunyalisa khuukhola ni khuumiliisa i Tabenakulo, kane baraambe 
khuuloondekhana ni byeesi Umukasya alakiile. 

Babaandu bareera biwaanwa biikali 

2Nashiryo Musa waalaanga Bezaleli ni Oholiabu, ni naabo beesi Umukasya aawa 
kamakhula khuukhola bibiindu, khuurakikha kumulimo ukwo. 

3Musa waabawa ibyo abe bibikanibwa byeesi babaandu bawaanayo, mu 
khumaliilisa shiifwo shikhosefu isho. Abe buli kumutikhinyi babaandu beloosela 
khu bwaabwe busa khuureera biwaanwa bibiindi. 
4Shino shaakila abo boosi abe babaali ni kamakhula mu buraambi bwa buli 
saambo nabo beetsa, nga buli mutweela ali ni likatala lyeesi akhola. 
5Kila balomela Musa bari, “Babaandu baareerire bibiindu bibifuurisawo ibyo 
bibikanibwa khuukhola kumulimo kweesi Umukasya alakiile ari khukhole.” 
6Lwanyuma Musa waarusa likaambila mu burume bubuloma buri, “Mukhareera 
biwaanwa bibiindi bye khukhwoombakha shiifwo shikhosefu ta.” Babaandu 
baakamisila awo khuureera bibiindu. 
7Byeesi baareera abe bituumisakho buukali bweebyo abe bibikanibwa 
khuukhola kumulimo. 

Khukhwoombekha i Tabenakulo 
(She Lukyeendo 26.1-37) 

8Nashiryo babaandu bano baanyoowa baakhola i Tabenakulo ni tsingubo 
tsitsikikhiisa likhumi, ni tsingubo tsimiliyu naabi nga tsilimo iraangi imbuusi, 
inandaafu ni mbesemu, nga waakirukhilemo shifwaani sha kerubi. 
9Tsingubo tsitsikhiisa abe tsilekhaana, nga buli ndweela buuleeyi ili tsifuuti 
kane na tsibili, ne buubalaayi tsifuuti tsisesaba. 
10Baawaamba tsingubo tsiraano baatubaasa atweela yaamamo indweela, ni 
tsitsiindi natsyo baryo. 
11Baara khu ngubo iseembayo biŋoli bye raangi imbuusi kamakhumi karaano. 

12Biŋoli bino byeesi baara khu ndulo khwe tsingubo tseesi baanyoowa 
khuubowa atweela, byaalekhaana ni n'ebyo bye khu ngubo iye khaabili. 
13Waakholayo bububowa atweela biŋoli bye tsingubo khuutsitubaasa atweela. 
Nashiryo i Tabenakulo yoosi baakibowa yaaba shishiindu shitweela. 
14Angaaki we Tabenakulo, waakhola shiilama shishibiimbakho, khukhwaama 
mu ngubo likhumi n'andweela tseesi bakhola mu bwooya bwe tsimbusi. 
15Nga tsoosi tsilekhaana busa buuleeyi bwa fuuti kamakhumi kane na tsiraano, 
ni buubalaayi bwa fuuti tsisesaba. 
16Bawaamba tsiraano baatsitubaasa atweela khukhwaamisamo indweela, ni 
tsitsiindi tsisesaba natsyo baamisamo ikiindi. 
17Khu ngubo tsino tsyoombi, khu buli shisiintsa shishaseemba khu ndulo, 
baarakho biŋoli kamakhumi karaano. 
18Baakholayo bubuwaambisa atweela biŋoli ibyo, bubwoola kamakhumi 
karaano, nio baabowa tsingubo itsyo atweela. Musaambo yino, shishibiimba khu 
ngaaki shaaba nga shili she ingubo imbuufu. 

19Baakholayo bibibiimba khu ngaaki bibiindi bibili, nga shitweela khukhwaama 
mu mahafu ke kamamiiku, ni shishiindi khukhwaama mu mahafu ke tsimbusi. 
20Lwanyuma baasimikha bisiindi bye tsifuremu khulwe Tabenakulo, nga bye 
kuusaala ku akasiya. 
21Buli kuusaala abe kwoola tsifuuti likhumi na tsiraano buuleeyi, naluundi tsibili 
ni shisiintsa buubalaayi. 
22Buli kusiindi kwabakho bitsaangi bibili bye khuubowela khu kuundi 
kukukwoongelakho. 
23Baakhola bisiindi kamakhumi kabili khuutseeta luwaande lw'emwaalo, 

24nga khulikho ni kamalowo kamakhumi kabili k'efeetsa mweesi basimikha, nga 
buli kusiindi kamalowo kabili. 
25Lwanyuma baakhola kimisiindi kikiindi kye Tabenakulo kamakhumi kabili, 
kye luwaande lw'engaaki, 
26nga khulikho ni kamalowo kamakhumi kabili k'efeetsa mweesi basimikha, nga 
buli kusiindi kamalowo kabili. 
27Khu luwaande lw'ebukwanyaanga nga niyo iyaba imukoongo we Tabenakulo, 
waarayo bisiindi bisesaba. 
28Mu buli isoonda iy'enyuma, baalooselamo kuusiindi kutweela. 

29Abe aasi buli kusiindi kuli khubwakwo, ne imurwe baakhola ipore indweela, 
yaakiwaambisa atweela, waakila imurwe kyaba shishiindu shitweela. Tsipore 
baakhola tsibili, nga tsisoonda tsy'enyuma tsoombi, buli ndweela ilikho 
indweela. 
30Nashiryo luwaande lw'ebukwanyaanga, kimisiindi kyaba shinaane, nga 
kilikho ni kamalowo k'efeetsa likhumi na kasesaba, nga buli kusiindi kabili. 
31Lwanyuma baakhola kikikhiikha khu ngaaki kiraano nga kimi akasiya, 
khubowa atweela kimisiindi ky'emwaalo. 
32Baakhola kikiindi kiraano kye luwaande lw'engaaki, ni kikiindi kiraano 
ky'ebukwanyaanga. 
33Waakhola lwe akari khu tsikhiikha, khuuba shinakari she kimisiindi, nga 
kwaama khu ndulo khukhwoolisa khu ndulo. 
34Kimisiindi ni kikikhiikha kyoosi khu ngaaki baarakho izaabu. Tsipore tseesi 
baraambisa khuubowa atweela kikikhiikha baakhola tsy'ezaabu inyene busa. 

Ingubo iye mukari ibiimba khu lisari likhosefu 
(She Lukyeendo 26.31-37) 

35Ingubo ikhiisa mukari baakikhola nga imiliwu naabi, nga barukhilakho kerubi, 
naluundi nga ilimo iraangi imbuusi, inandaafu n'imbesemu. 

36Ingubo yino baakibowa khu bihanikha bine, nga bye zaabu naluundi nga 
babiyabila mu bisiindi bya akasiya. Bisiindi bino baabiwakha izaabu khu ngaaki, 
naluundi baabisimikha mu malowo kane k'efeetsa. 
37Lwanyuma baakhola ingubo ikiindi ikhiisa imulyaango kwe Lisari Likhosefu. 
Baakikhola khukhwaama mu ngubo imiliyu, nga ilimo iraangi imbuusi, 
inandaafu n'imbesemu. 
38Bihanikha biraano nibyo bibyawaambila ingubo yino khu bisiindi. Bisiindi 
bino n'imurwe wabyo ni khu ndulo abe bilikho izaabu. Ne biifwo biraano 
mweesi baabisimikha abe bya buroonzi. 

She Lukyeendo 37 

Khukhwoombekha Isanduuku 

(She Lukyeendo 25.10-22) 

1Lwanyuma Bezaleli waabukula kimisaala kimi akasiya wombekhamo 
Isanduuku. Buuleeyi abe tsifuuti tsitaru ni busiintsa butaru, buubalaayi tsifuuti 
tsibili ni khasiintsa khatweela khe khaane, khu fuuti tsibili ni khasiintsa 
khatweela khe khaane khuuniina mu ngaaki. 
2Ibulafu ni mukari mwoosi waahakhamo izaabu, ni khuukibotookhelesa yoosi. 

3Khu bikele byayo bine, baarakho tsipore tsy'ezaabu, nga buli luwaande lulikho 
tsibili. 
4Waakhootsa kimisaala kimileeyi khukhwaama mu kusaala ku akasiya, 
waahakhakho izaabu. 
5Weengisa kimisaala kimileeyi kino mu pore tsye khu ndulo khwe Indakaano, 
kye khuwaamba nga bakisuta. 
6Wawaamba izaabu yonyene busa, waakhola she khu ngaaki khwe Isanduuku, 
nga shino shili shitsoloŋo she khukhwiyakhilakho bibyoonako. 
7Waabukula izaabu, waabasamo bakeruubi babili, waabara khu buli luwaande 
lwe shitsoloŋo shatsana. 
8Baakhola bikerubi bino byewaamba khu shitsoloŋo byaabeela ilala nga she khu 
bweene. 
9Ba kerubi bano baaba nga buli mutweela waalolile isi uwashe, ne nga tsimoni 
tsyaloleele aasi khu shitsoloŋo. Tsindaha tsyaabwe ngatsyekukhile 
tsyaabiimbile khu shitsoloŋo, khuushitseeta. 

Khuukhola i meetsa iye kumukaati kumukhosefu 
(She Lukyeendo 25.23-30) 

10Lwanyuma baakhola i imeetsa khukhwaama mu kuusaala ku akasiya, nga ili 
buuleeyi tsifuuti tsitaru, buubalaayi ifuuti indweela ni shisiintsa ni khuuniina 
mu ngaaki tsifuuti tsibili ni khasiintsa khatweela khe khaane. 

11Yoosi baakiwakha izaabu inyene busa, naluundi bakibuumbilakho izaabu. 

12Khu minwa ky'emeetsa, baarakho izaabu iyoola tsi milimita kamakhumi 
musaafu na tsiraano buubalaayi, naluundi baabuumbilakho izaabu 
khukhwibotokhelesa. 
13Baabasa tsipore tsine tsy'ezaabu, baatsira khu bikele by'emeetsa, 

14aambi ni kiminwa ky'emeetsa. Tsipore tsino abe tsili tsye khuuhandalasila 
kimisaala kye khuusuta mu shifwo shitweela. 
15Baakhola kimisaala kimi akasiya kye khuusuta imeetsa, baakiwakha kyoosi 
n'izaabu. 
16Lwanyuma nga baraambisa izaabu yonyene busa, baakhola tsisowaani, 
bipwakhuli, tsingalaaya, ni tsisaatsi. Bino abe bili ni khuuraambisibwa mu 
khwitsoloola biwaanwa bye khuunywa. 

Khukhwoombakha shisiindi she taala 
(She Lukyeendo 25.31-40) 

17Bezaleli weelakho waaraambisa izaabu yonyene busa, waabasa kumukhoondi 
kwe taala. Kuukyele kwayo, kumukhoondi, bipwakhuli byakhwo, ni bimuli 
byakhwo, byoosi abe bili shishiindu shitweela. 
18Itaala yabakho tsisakya tsisesaba, nga buli luwaande lulikho tsisakya tsitaru. 

19Buli lutweela khu sakya itsyo, abe lulikho shikoombe, sheesi baakhoora nga 
shimuli, nga shilikho ni kumukhoondi ni busaafu. 
20Akari we shisiindi sh'etaala yino abe basaahawo ni bimuli bine. 

21Abe aasi a buli tsisakya tsibili isi tsyaamila khu mukhoondi tsyaasakalala, iliwo 
shimuli shitweela. 
22Tsisakya ni bibisaaha itaala, abe byoosi byaayiwaamba atweela, nga babikhola 
khukhwaama mu zaabu inyene busa. 
23Weloosela waakholayo tsitaala tsyayo musaafu, bibiwaambisa tsitaala tseene, 
ni bibitaatilisa likoshe, nga bino byoosi bili by'ezaabu yonyene busa. 
24Itaala yoosi ni bikitsiilakho byamalawo izaabu iyoola tsikilo kamakhumi 
kataru na tsine. 

Khukhwoombakha shisheeso she bubaani 
(She Lukyeendo 30.1-5) 

25Shisheeso she bubaani baashoombakha khukhwaama mu kuusaala ku akasiya. 
Buuleeyi ni buubalaayi abe ilekhaana busa nga buli lubeka tsi sentimita 
kamakhumi kane na tsiraano, ne khuuniina mu ngaaki tsi sentimita kamakhumi 
syeenda. Ikhaba tsiintsika tsye mu soonda baatsikhola tsyawaambanila atweela 
ni shisheeso shisheene. 
26Khu ngaaki, khu ndulo, ni tsiintsika bye shisheeso waabiwakhakho izaabu 
yonyene busa, naluundi waabuumba izaabu waakilaandisa khu ndulo. 

27Khu maande tsibili tsitsilolelanile, ne nga aasi e zaabu isi babuumbila khu 
ndulo, waarawo tsipore tsibili tsy'ezaabu, tsye khuuramo kimisaala nga 
bakisuta. 
28Kimisaala kye khuusuta baakikhola mu kimi akasiya naluundi baakihakha 
izaabu. 

Kamafura ke khuubiita ni bubaani 
(She Lukyeendo 30.22-38) 

29 Lwanyuma waakhola kamafura kamakhosefu, ke khuubiita basaayi, waakhola 
ni bubaani bubuwunya bulaayi, bweesi be kamakhula batubaasa ni 
khukhwitsiliilisa. 

She Lukyeendo 38 

Shisheeso she khukhwookhelakho biwaanwa 

(She Lukyeendo 27.1-8) 

1Shisheeso she khukhwookhelakho biwaanwa nasho baashikhola khukhwaama 
mu kuusaala ku akasiya. Khu ngaaki abe buuleeyi ni buubalaayi shilekhaana, 
khu fuuti musaafu ni shisiintsa, ne khuuniina mu ngaaki tsifuuti tsine ni 
shisiintsa. 
2Khu soonda tsine, buli soonda yabakho lulwiika, nga balukholela khu bweene. 
Shisheeso shino shoosi baashiwakha n'ifeetsa. 
3Lwanyuma waakhola bibiindu bya buroonzi byoosi abe bibikanibwa 
khuuraambisibwa khu sheeso shino nga nibyo, tsinyuungu, bibitaha likoshe, 
tsingalaaya, byeesi bawanikhakho tsinyama, ni bifuluuya. 
4Weelakho waakhola shitiindilo nga sha buroonzi waashira shinakari mu 
mayika. 
5Baakhola tsipore tsine tsitsiitsya khu buli luwaande lwe shitiindilo nio 
banyalise khuubirisilamo kimisaala kye khuusuta. 
6Kimisaala kye khuusuta baakikhola khukhwaama mu kuusaala ku akasiya, khu 
ngaaki khwoosi baabotokhelesakho ni buroonzi. 
7Kimisaala kino baakiingisa mu pore tsitsiili khu ndulo khwe shisheeso. 
Shisheeso baashikhola mu mbaawo, nga abe mukari mwaayikhoora busa. 

Khuubuumba lukalaaya 
(She Lukyeendo 30.18) 

8 Bezaleli waakhola lukalaaya ni khweesi lwikhalakho nga byoosi bya buroonzi, 
khukhwaama khu ndolelo tse bakhasi babaakaanisa nga bekhala mu mulyaango 
kukuutsya mu Tabenakulo. 

Lulwaanyi lwe Weema 
(She Lukyeendo 27.9-19) 

9Lwanyuma woombekha lulwaanyi, nga luwaande lulukobolela imwaalo 
buubalaayi luli tsifuuti shitoondo shitweela ni kamakhumi karaano (150). Tsino 
tsyaba busa tsingubo tsiimiliyu nga nitsyo tsitsikhiisa. 
10Aabawo kimisimikha kamakhumi kabili, buli kutweela nga baakwiimisile mu 
buroonzi. Aabawo ni bibiwaamba tsingubo nyene nga by'efeetsa, ni tsiimbya 
tsitsibiwaamba. 
11Luwaande lwe lulwaanyi lulukobolela ingaaki nalwo abe buubalaayi luli 
tsifuuti shitoondo shitweela ni kamakhumi karaano (150), nga nalwo lulikho 
kimisimikha kamakhumi kabili baakisimikhile mu buroonzi, ni bibiwaamba 
tsingubo, ni tsiimbya tsitsibiwaamba. 
12Luwaande lw'ebukwanyaanga abe buubalaayi luli tsifuuti kamakhumi 
musaafu na tsiraano. Lulwaanyi luno baalukhola khukhwaama mu ngubo nga 
iliwo kimisimikha likhumi kyeesi basimikhile mu buroonzi, kikitsiwaambiile 
khu biwaamba tsingubo ni khweesi babisuungile nga by'efeetsa. 
13Luwaande lw'ebwaamanyaanga nalwo abe luli tsifuuti kamakhumi musaafu 
na tsiraano buubalaayi. 
14Kumulyaango kukwiingilamo abe kuli ibukwanyaanga, nga kulimo tsingubo 
tsitsikhiisa tsibili. Ingubo iye khu luwaande luseetsa abe ili tsifuuti kamakhumi 
kabili na tsibili ni shisiintsa buuleeyi, nga yemikhile khu misimikha kitaru, buli 
kutweela mu lilowo lilyakwo. 
15Ingubo iye khu luwaande lunyeletsi abe ili tsifuuti kamakhumi kabili na tsibili 
ni shisiintsa buuleeyi, nga yeemikhile khu misimikha kitaru, buli kutweela mu 
lilowo lilyakwo. 
16Tsingubo tseesi baraambisa khuukhola lulwaanyi tsyoosi abe tsili tsiimiliyu 
naabi. 
17Buli kuusimikha abe baakusimikhile mu buroonzi, ni bibiwaamba tsingubo ni 
khweesi babisuunga, byoosi abe by'efeetsa. Buli kuusimikha ni bibiwaamba 
tsingubo, abe byoosi khu ngaaki baarakho ifeetsa. 
18Ingubo ibiimba mu mulyaango baakikhola mu ngubo imiliyu naabi, nga 
baakinabilakho bye raangi imbuusi, inandaafu n'imbesemu. Abe buubalaayi ili 
tsifuuti kamakhumi kataru, ne khuuniina mu ngaaki abe ili tsifuuti musaafu ni 
shisiintsa, nga tsingubo tsitsibiimba lulwaanyi. 
19Abe iliwo kimisimikha kine kyeesi basimikhile mu buroonzi, nga nikyo 
kikiwaambile ingubo yino. Khu ngaaki khwe kimisimikha, ni bibiwaamba 
ingubo, ni khweesi bakisuunga, abe bareerekho ifeetsa. 
20Bitsaangi bibyaraambisibwa khuwaamba i Tabenakulo ni khuuwaamba 
lulwaanyi, byoosi abe bili bye buroonzi. 

Khuubala bibiindu bibyaraambisibwa 

21Buno nibwo buukali bwe bibiindu bibyaraambisibwa mu khwoombakha i 
Tabenakulo n'Isanduuku, lwanyuma lwa Musa khuulakila ba Levi ari babibale; 
Isamari umwaana uwa Aroni umusaayi, niye aakhola kwe buuroni. 
22Bezaleli umwaana wa Uri, naluundi umwitsukhulu wa Huri, nga uwe mu 
shikuuka sha Yuda, niye uwaba uraangilila kumulimo kuno kwoosi, nga 
Umukasya n'alakila Musa. 
23Umuyeeti weewe aaba niye Oholiabu, umwaana uwa Ahisamaki, uwe mu 
shikuuka sha Dani. Yuno abe ali umubasi uwe angaaki naabi mu khubeetsa ni 
mu khusaaha, ni khuukhola bikwaaro biilayi naabi, by'eraangi imbuusi, 
inandaafu n'imbesemu. 
24Babaandu baareera biwaanwa bibyoola tsikilo bitoondo syeenda ni 
kamakhumi shinaane na tsisesaba (986), ni bibiindi tsikilo shinaane ni busiintsa 
butaru. Bino byoosi byaraambisibwa khu Tabenakulo. 
25Ifeetsa isi baareera abe yoola tsikilo bikana bitaru ni bitoondo bine (3,400), 
khuutsiila khu shipimo she shiifwo shikhosefu. 
26Bino byaamila khu buli mutweela khuuwayo kumusolo kukwoola tsiguramu 
tsiseba, khukhwaama khuubo boosi beesi bawandiikha aasi nga babala 
babaandu. Muno mwabamo basaani boosi nga boolisa kimiiko kamakhumi 
kabili ni khuumiinyisakho, nga atweela bali kimyeeka kisesaba, bikana bitaru, 
bitoondo biraano ni kamakhumi karaano (603,550). 
27Kimisimikha kikyawaamba ingubo iye mu shifwo shikhosefu ni kamalowo 
shitoondo shitweela mweesi baakiimisa, byayila tsikilo bikana bitaru ni 
bitoondo bine (3,400), nga buli kukuubira kuyila tsikilo 34. 
28Ifeetsa iramire abe iyoolesa tsikilo nga kamakhumi kabili, yaraambisibwa mu 
khukhola bibiwaamba tsingubo ni khweesi batsibowa, ni khuura khu ngaaki 
khwe bisiindi. 
29Buukali bwa buroonzi isi baareera abe bwoola tsikilo bikana bibili ni bitoondo 
bine (2,400). 
30Bino babiraambisa khuuramo kimisiindi kye amulyaango kwe Tabenakulo, ni 
shisheeso sha buroonzi, ni shitiindilo shamwo ni bibiraambisibwa khu sheeso. 
31Buroonzi ukuundi baamuraambisa khukhwikhasamo kimisiindi 
kikyawaamba tsingubo tsitsikhiisa lulwaanyi, ni kimisiindi kye ngubo 
iy'emulyaango, ni bitsaangi by'eweema bibyawaamba ingubo ikhiisa lulwaanyi 
lwoosi. 

She Lukyeendo 39 

Bikwaaro bye basaayi 

(She Lukyeendo 28.1-14) 

1Babaamanya khuukhola bikwaaro, baakhola biilayi bibyeene, nga bilimo 
iraangi imbuusi, inandaafu n'imbesemu. Bino abe babikwaara nga bakaanisa mu 
shifwo shikhosefu. Aroni naye bamukholela bikwaaro nga Umukasya n'alomela 
Musa. 
2She khu ngaaki baashikhola mu ngubo tsiimiliwu naabi nga khulikho buwutsi 
bw'ezaabu, iraangi imbuusi, inandaafu n'imbesemu. 
3Umubasi uwamanya buulayi akhola tsiwutsi tsye zaabu nga akhalamo 
bubuundu bukyeekhe naabi. Lwanyuma waatsirukhila atweela mu ngubo ilimo 
iraangi imbuusi, inandaafu n'imbesemu. 
4She khu ngaaki shino baakholamo bisiintsa bibili, nga baabiwaambilisiile 
atweela khu mayi. 
5Baakholelakho ni kumusipi nga nakwo kuli kwe ngubo indayi, nga mulimo bwe 
raangi imbuusi, buurandaafu ni buubesemu, byaaba nga Umukasya n'alakila 
Musa. 
6Baabukula kamabaale ka onikisi baakarakho izaabu, lwanyuma baakhoorakho 
kamasina ke bikuuka bya Isiraeli likhumi na bibili. 
7Kano baakara khu mayi ke she khu ngaaki shino, khuubawo mu lisiina lye 
bikuuka bye ba Isiraeli, shaaba busa nga Umukasya n'alakila Musa khuukhola. 

Shikwaaro she khu shifuba 
(She Lukyeendo 28.15-30) 

8She khu shifuba baashikhola mu ngubo n'ikhola niyo indweela nga she khu 
ngaaki. 
9Abe shilekhaana eyi ni n'eyi, nga baashifuumbilemo khabili. Buuleeyi ni 
buubalaayi abe shili tsi sentimita kamakhumi kabili na tsibili buli lubeka. 
10Baaruungakho kiminyele kine kye kamabaale ke buukusi bwe angaaki naabi. 
Kumunyele kukuunyoowa abe kulimo kamabaale ka rubi, topazi, ni ganeti. 
11Kukuukhola khabili abe kulimo emeralidi, safaya, ni dayamondi. 

12Kukuukhola khataru abe kulimo tukoyisi, agate ni amesisiti. 

13Kukuukhola khane abe kulimo berili, onikisi ni yasipa. Kano koosi 
baakakhwiikha mu zaabu. 
14Kamabaale kaaba likhumi na kabili nga kalikho kamasina ke bikuuka bya 
Isiraeli. Kano abe kakhebusa bikuuka bye ba Isiraeli, naluundi nga bakakhoora 
nga shangumu. 
15Khu ngubo iye khu shifuba, baarukhilakho kimikosi nga ky'ezaabu yonyene 
busa. 
16Lwanyuma baakhola tsipore tsibili tsy'efeetsa, baatsira khu soonda tsye khu 
ngaaki tseeyo iye khu shifuba. 
17Baabirisila kimikosi kili ky'ezaabu mu pore tsino, 

18baatsibowela atweela ni bibyaba khu ngubo, baryo baabowa ingubo yino khu 
mayi ke she khu ngaaki. 
19Baakhola tsipore tsibili tsy'ezaabu, baatsibowa khu soonda tsy'ebikele we she 
khu shifuba, khuukobolela khu ndulo khwe she khu ngaaki. 
20Baakhola tsipore tsitsiindi tsibili baatsibowa ibweeni we kimikosi kye bweeni 
kye she khu ngaaki, aambi ni likemo, ne angaakikho e kumusipi. 
21Baabowa tsipore tsye she khu ngaaki khu pore tsye she khu shifuba, shaaba 
nga Umukasya n'alomela Musa. Shino shaanyalisa she khu shifuba 
khuusungwaatsila angaaki e kumusipi, ne shaaba nga shewaambile. 

Bikwaaro bibiindi bye basaayi 
(She Lukyeendo 28.31-43) 

22Shikwaaro she mukari baakhola she raangi imbuusi, nga shoosi shili she 
bubwooya bwe kamasheese. 
23Isi kumurwe kubirira, baanabawo boomiisila ilala bari nio alekhe 
khuutyenuukha ta. 
24Khu likemo lye aasi wayo, baarayo buuyeeye bwe ngubo imiliyu naabi nga 
ilimo iraangi imbuusi, ni burandaafu, ni buubesemu, nga baabirisiilemo ni 
buubeya. Byaba nga Umukasya n'alomela Musa khuukhola. 
25Naluundi baakhola kamayiimba khukhwaama mu zaabu yonyene busa, 
baakara akari e buubeya, baabotokhelesa liikemo lyoosi. 
26Bino byaatsya nga biloondekhana khu shikwaaro she bubwakaanisi, shaaba 
busa nga Umukasya n'alakila Musa. 
27Lwanyuma baakholela Aroni ni babaana beewe tsisaati, 

28tsingubo tsye khuubowa imurwe, tsingofwiila, ni bikwaaro bye mukari, 

29ni kumusipi kwe khukhwibowa, nga kwe ngubo indayi naabi, ilimo iraangi 
imbuusi, inandaafu, n'imbesemu, nga baakisaayile buulayi, bino byaba nga 
Umukasya n'alomela Musa. 
30Baakhola shipwakhuli sh'ekuutwa ikhosefu, khukhwaama mu zaabu yonyene 
busa, kila bakhoorakho buurone nga babaakhoora khu shangumu, bari, 
“Shawaanibwileyo nga shikwalaafu isi Umukasya.” 
31Baaraambisa kumukosi kwe raangi imbuusi khuushibowa iburaangisi 
w'engubo iye khu murwe, nga Umukasya n'aboolela Musa. 

Khuumaliilisa kumulimo 
(She Lukyeendo 35.10-19) 

32Nashiryo kumulimo kwe khukhwoombakha i Tabenakulo ni weema iye 
khuubuusanilamo kwaaba nga kwaaweele. Ba Isiraeli baaba nga baakholile 
khuuloondekhana ni byeesi Umukasya aalakila Musa khuukhola. 

33Kila bayila isi Musa i Tabenakulo, iweema ni bibiraambisibwamo byoosi, ni 
bye khuusuungakho bibiindu, ni bisaala byayo, ni kimikhiikha, ni kimisiindi, ni 
bye khuukhwiikhamo, 
34ni lihaafu lye limiiku lye khuubiimba khu ngaaki, nga baaliwakhile iraangi 
imbesemu, ni ngubo ikhiisa. 
35Nga khulikho n'isanduuku iy'endakaano ni kimisaala kyakhwo, ni shitsoloŋo 
she khukhwiyakhila bibyoonako, 
36n'imeetsa ni bibikitsiilakho byoosi, ni kimikaati kyeesi bawaanileyo isi Wele. 

37Baareera n'itaala ni bibikitsiilakho nga byoosi bye zaabu, ni kamafura k'etaala, 

38shisheeso sh'ezaabu, kamafura ke khuubita, bubaani bubuwunya buulayi, 
n'ingubo ikhiisa imulyaango w'eweema, 
39shisheeso sha buroonzi ni shitiindilo shakhwo, kimisaala kye khusuta, ni 
bibitsiilakho, lukalaaya ni sheesi lwikhalakho, 
40tsingubo tsitsikhiisa lulwaanyi ni bisiindi byakhwo ni mweesi babisimikha, 
ingubo ibiimba imulyaango we lulwaanyi, bitsaangi by'eweema, ni neebyo 
byoosi bibikanibwa khuuraambisibwa mu weema. 
41Khwabakho bikwaaro bye shiriifwa bye basaayi babaakaanisa mu shifwo 
shikhosefu, bikwaaro bikhosefu bya Aroni umusaayi, ni bye babaana beewe, 
banyalise khukhwakaanisa nga basaayi. 
42Ba Isiraeli baaba nga baakholile buli shitweela sheesi Umukasya aalakila Musa 
khuukhola. 
43Musa weemenielesa bibiindu byoosi, waabona ari baakholile nga Umukasya 
n'alakila. Nashiryo, Musa waabawa tsikhabi. 

She Lukyeendo 40 

Tabenakulo yoombekhebwa 

1Umukasya waalomela Musa ari, 
2“Khu shifukhu shishinyoowa she kumweesi uli ni khukhwiimisa i Iweema iye 
Khuubuusanilamo. 
3Mubweene umwo uremo Isanduuku iye Indakaano, lwanyuma mukari uremo 
ingubo ikikhiisa. 
4Lwanyuma ureere imeetsa, upaangekho bibiindu bibyaakhila khuukibakho. 
Ureere shisiindi sheesi itaala yiimakho, urekho tsitaala. 
5Shisheeso she bubaani shire ibulafu we ngubo ikhiisa mukari, nga shaaloleleela 
Isanduuku iye Indakaano. Bowawo ingubo ikhiisa imulyaango kukwiingila isi i 
Tabenakulo. 

6Shisheeso she biwaanwa bye khukhwoosha, shiimise ibweeni we kumulyaango 
kwe Tabenakulo. 
7Lukalaaya lwe khuusaabilamo lure akari e Tabenakulo ni shisheeso, 
ulwiitsusemo ni kameetsi. 
8Lwanyuma ibulafu we weema, urewo lulwaanyi, ubowekho ingubo ikhiisa 
imulyaango kukwiingila mu lwaanyi. 
9“Bukula kamafura ke khuubita, usalaase khu Tabenakulo ni bibikiilikho byoosi, 
nio byoosi biikyele bikwalaafu. 
10Salaasa kamafura ke khuubita khu sheeso she khukhwookhelakho biwaanwa, 
ni bipwakhuli byakhwo, ubikyelise bikwalaafu. Shisheeso shino kane shikyele 
nisho shishiiminyisa buukwalaafu. 
11Biita tsikhabi khu lukalaaya lwe khuusaabilamo lwiikyele lukwalaafu. 

12“Lwanyuma ureere Aroni ni babaana beewe amulyaango kwe Tabenakulo, 
ubasiinge ni kameetsi. 
13Bukula bikwaaro bikwalaafu ibyo, ubikwaarise Aroni, umubiite ni kamafura, 
umwaawule khu baandi, akaanise nga umusaayi. 
14Aamba babaana beewe nabo, ubarekho bikwaaro bibyaabwe. 

15Nabo ubabiite tsikhabi, nga n'ubiitile paapa waabwe, nio nabo bantsakaanise 
ise nga basaayi. Khuubabiita khuno khukhaabekelise basaayi biilo ni biilo, 
khuumala kimiboolo kyoosi.” 
16Nashiryo Musa waakhola ibyo byoosi byeesi Umukasya aamulakila khuukhola. 

17Khu shifukhu shishinyoowa mu mweesi kwe kumwiiko kukuukhola khabili, 
beemisa i Tabenakulo. 
18Musa waakiimisa mu bisiindi byayo nga asimikhamo tsifuremu, naluundi 
waarakho kimisaala kikikhiikha. 
19Waakirakho shishikibiimbakho khu ngaaki, nga Umukasya n'amulakila 
khuushikhola. 
20Waabukula kamabaale kakaaronebwakho indakaano, waakara mukari mwe 
Isanduuku iye Indakaano, waarakho ni kimisaala kye khuuwaamba nga basuta. 
Khu ngaaki waarakho shitsoloŋo shishireera shishiyakhilo. 
21Lwanyuma wengisa Isanduuku iye Indakaano mu Tabenakulo, waarawo ni 
ingubo iye mukari, ikhiisa khukhwaama ibulafu, nga Umukasya n'aloma. 
22Wengisa imeetsa mu weema iye khuubuusanilamo, luubeka lwangaaki lwe i 
Tabenakulo, ne nga ili ibulafu we ngubo ikhiisa. 
23Waarawo kimikaati khu meetsa mu moni tsy'Omukasya, nga Umukasya 
n'amulakila. 
24Wengisamo ni she khuurakho tsitaala, waashira lubeka lwe mwaalo we 
Tabenakulo, nga shaaloleleele imeetsa. 

25Waarakho tsitaala, nga Umukasya n'amulomela. 

26Wengisa shisheeso she bubaani mu Tabenakulo mukari, mu shifwo shikhosefu 
ibweeni we ngubo ikhiisa mukari. 
27Khu sheeso isho, wookhelakho bubaani bubuwunya buulayi naabi, nga 
Umukasya n'alakila. 
28Mu mulyaango kwe Tabenakulo waarayo ingubo ikhiisayo. 

29Imulyaango kwe Tabenakulo iye weema iye khuubuusanilamwo, waarayo 
shisheeso she biwaanwa bibyooshe. Khu bweenekhwo wawaanayo biwaanwa 
bibyooshe ni bye biilimwa, nga Umukasya n'alakila. 
30Lwanyuma waabukula lukalaaya luboofu lwe khusaabilamo, waalura akari e 
Tabenakulo ni shisheeso. Waatsukhamo kameetsi ke khusaaba. 
31Mu bweene umwo nimwo mweesi Musa ni Aroni ni babaana ba Aroni 
baasaabatsakila kamakhono ni bikele. 
32Abe nga batsya mu weema iye khukhwakaananilamwo, namwe aambi ni 
shisheeso, abe bali ni khuusaaba, nga Umukasya n'alakila Musa. 
33Waabowa tsingubo tsitsikhiisa lulwaanyi lwe Tabenakulo ni shisheeso. Mu 
mulyaango kwe lulwaanyi, waaramo ingubo ikhiisamo. Nashiryo Musa waaba 
nga waamalile kumulimo. 

Shiriifwa sh'Omukasya mu Tabenakulo 
(Khuubala 9.15-23) 

34 Lwanyuma lifuumbi lyaabiimbilila iweema iye khukhwakaananilamwo, nio 
shiriifwa sh'Omukasya sheetsusa i Tabenakulo. 
35Musa waalekha khunyalisa khukhwiingila mu weema ta, khulwekhuuba abe 
lifuumbi lyaakibiimbiliile naluundi abe shiriifwa sh'Omukasya sheetsusile i 
Tabenakulo. 
36Mu ŋeendo tsye ba Isiraeli tsyoosi, abe nga lifuumbi lyaarurire khu 
Tabenakulo, lyaaniinile mu ngaaki, abe belooselayo khuukyeenda. 
37Ne abe nga lyaaramirekho, baliinda khukhwoolisa ni litsya. 

38Mu khukyeenda khwaabwe khwoosi, abe lifuumbi ly'Omukasya kumuusi liba 
khu Tabenakulo, ne mu shilo abe kumulilo kubonekhela mwifuumbi nio akile 
babaandu banyalise khuubona. 

Ba Levi 

Ba Levi 1 

Tsisaayilo tsitsookhebwa nga tsimbuufu busa 

1Umukasya aaba nga ali mu lisari mweesi aabonekhela, walaanga Musa, kila 
amulomela ari, 
2atsye akanikhe isi babaandu ba Isiraeli, ababoolele byeesi bali ni khuukhola, 
nga abe baareerire she khuuwaanayo isi Umukasya, nga bashaamisa mu byaayo, 
tsikhaafu namwe mu masheese. 
3Nga shishaayo isho shili ikhaafu, bali ni khuuwaanayo iwuunwa, iyo ikhalikho 
buuleme bwoosi ta. Umuundu ukiwaanileyo, ali ni khuukireera akyakaaniseyo 
imulyaango kwe lisari lyeesi Umukasya abonekhelamo, nio Umukasya anyalise 
khuumufukiilisa khukhwiitsa aambi. 
4Umuundu uyo ali ni khuura kumukhono kweewe kumulayi khu murwe kwe 
shishaayo sheesi awaanileyo isho nga isaayilo, khulwe khuurusawo bibyoonako 
byeewe. 
5Lwanyuma, iwuunwa iyo bali ni khuukikhoonyela mu moni tsy'Omukasya. 
Basaayi khukhwaama mu shikuuka sh'omusaayi Aroni, bali ni khuuwaanayo 
kamalasile, bakawaanyake khu sheeso shishiili amulyaango kwe lisari lyeesi 
Umukasya abonekhelamo. 
6Ali ni khuukibaaka, lwanyuma akisatsakemo bisiintsa. 

7Basaayi bali ni khuura tsiikhu khu sheeso, bawaambise kumulilo kurakikhe 
khuutindiima. 
8Basaayi bawaambe kumurwe, ni kiminaawa, babyaantse khu mulilo kwe khu 
sheeso. 
9Ne by'enda ni bileenge, ali ni khuunyoowa abisiinge ni kameetsi. Khukhwaama 
ni shili shiwaanwa she khukhwookhebwa, nio lwanyuma umusaayi are 
tsinyama itsyo tsyoosi khu sheeso, bishe bituukhe lisuusi, liliwayo isilikakha 
indaayi isi Umukasya. 
10Noola shiwaanwa isho umuundu waashibukuule khukhwaama mu masheese, 
lili ni khuuba limiiku, ne nga mu mbusi, ili ni khuuba indurume. Shishaayo isho 
shili ni khuuba nga seshilikho buuleme bwoosi ta. 
11Ali ni khuuyila shishaayo isho ingaaki we shisheeso mu moni tsy'Omukasya, 
ashiirire ibweene iyo. Basaayi babukule kamalasile bakawaanyake 
bebotokhelese shisheeso. 
12Basaayi bawaambe kumurwe, ni kiminaawa, babyaantse khu mulilo kwe khu 
sheeso. 
13Ne by'enda ni bileenge, bali ni khuunyoowa babisiinge ni kameetsi. 
Khukhwaama ni shili shiwaanwa she khukhwookhebwa, lwanyuma tsinyama 

itsyo umusaayi atsire tsyoosi khu sheeso, bishe bituukhe lisuusi, liliwayo 
isilikakha indaayi isi Umukasya. 
14Umuundu n'aba nga alikho awaanayo khanywiinywi mu shiwaanwa she 
khukhwoosha nga shino, ali ni khuuwaanayo liwuusi namwe iniinga. 
15Umusaayi ali ni khuuwaamba khanywiinywi akho, akhayile khu sheeso sha 
buroonzi, akhaborore likosi lirurekho, lwanyuma are kumurwe khu sheeso. 
Akheenamise khu luwaande lutweela lwe shisheeso, kamafuki karonyake 
kawemo. 
16Lwanyuma arusemo lisakhilo, arusekho ni kamafuumbo, abituume isi 
batuuma likoshe, shishiili ibwaamanyaanga we shisheeso. 
17Ikhumaliilisa, akhawaambe tsindaha, akhonuulemo, ne alekhe 
khukhakabananisamo khabili ta. Umusaayi akhare khu sheeso, akhooshele khu 
mulilo, nga isaayilo intsoshe, nio bishe bituukhe lisuusi, liliwayo isilikakha 
indaayi isi Umukasya. 

Ba Levi 2 

Tsisaayilo tsye khuusiima Umukasya 

1Umukasya weloosela waaloma ari, “Nga umuundu areera shiwaanwa she 
biilimwa byeesi bakhupakile isi Umukasya, shiwaanwa isho shili ni khuuba she 
buufu buunose buulayi naabi, nga waabutsukhilekho kamafura ke tsinyanyi. Ali 
ni khuubuwaanayo nga waalooselekho ni bubaani. 
2Bino ali ni khuubiyilila basaayi, babaali be nda iya Aroni. Lwanyuma umusaayi 
atahekho buufu bubuulimo kamafura ke tsinyanyi ubwo shikalabo shitweela, 
abukulekho ni bubaani, abire byoosi khu sheeso sha buroonzi, abyooshe bishe 
bituukhe lisuusi, liliwayo isilikakha indaayi isi Umukasya. 
3Bibiirama khu shiwaanwa isho, biba bye basaayi, bili bikhosefu naabi, 
khulwekhuuba baabiwaanileyo isi Umukasya. 
4“Nga umuundu areera shiwaanwa she kumukaati kweesi bateekheele mu 
kubya kuubile, kumukati ukwo kuli ni khuuba nga imbaamo kamamela 
kakaakila kwaayiimba ta. Kuli ni khuuba busa kwe buufu buunose naabi. Buufu 
ubwo anyala khuuba nga waabukaandiile kamafura ke tsinyanyi, namwe ta, 
kamahaandu kaakhalimo kamamela ta, nga baawakhilekho kamafura khu 
ngaaki. 
5Ne nga kumukaati ukwo baakuteekheele khu sefuluya imaambali busa, kuli ni 
khuuba kwe buufu buunose naabi, nga baatubaasilemo ni kamafura. 
6Ali ni khuumenyulakamo kumukaati ukwo bisiintsa, ahanyakekho kamafura ke 
tsinyanyi. 

7Ne nga kumukaati ukwo baakuteekheele mu sefuluya ilikho shifunikho, bali ni 
khuukuteekha khukhwaama mu bufu buunose naabi, nga baatubaasilemo 
kamafura ke tsinyanyi. 
8Umuundu ali ni khuureera shiwaanwa isi Umukasya, sheesi bakholele 
khukhwaama mu biindu ibyo. Nga waabiwaanileyo isi umusaayi, umusaayi 
abiwaambe abireere khu sheeso sha buroonzi. 
9Nio lwanyuma khukhwookesanisa bari shiwaanwa shoosi shili sh'Omukasya, 
umusaayi ali ni khuubukulakho ashookhele khu sheeso, bishe bituukhe lisuusi, 
liliwayo isilikakha indaayi isi Umukasya. 
10Isaayilo iramire yoosi, iba iya Aroni ni babaana beewe basaayi. Isho shili 
shikhosefu naabi, khulwekhuuba baashiweeleyo isi Umukasya. 
11“Isaayilo iwaanibwayo isi Umukasya nga yaama mu bilimwa, bakharamo 
kamamela ta. Khulwekhuuba mbaawo khukhwookhela kamamela namwe 
bubuushi khu sheeso sh'Omukasya ta. 
12Khuuwaanibwayo nga biwaanwa, kamamela ni bubuushi binyala 
byaawaanibwayo isi Umukasya. Ne sibyookhebwela khu sheeso khuuwaanayo 
isilikakha indaayi isi Umukasya ta. 
13Muli ni khuusalaasa kumuunyu khu biwaanwa bye bilimwa ibyo. Mbaawo 
khuubiwaanayo busa nga mbaamo kumuunyu ta, kumuunyu kuli khaabonelo 
khakhokesana indakaano iye biilo ni biilo isi mwakhola ni Wele. 
14“Nga muwaanayo bibiinyoowa khukhwaama mu likesa, muli ni khuuwaanayo 
ibyo byeesi mwaama khukesa nga bishiili khwooma ta, namwe ibyo byeesi 
banyalulakile busa nga basya. 
15Muli ni khuutubaasamo kamafura ke tsinyanyi, naluundi mulooselekho ni 
bubaani, khulwekhuuba ili isaayilo iye biilimwa. 
16Lwanyuma umusaayi ali ni khuusalaasa bubaani bwoosi, ni bilimwa byoosi, ni 
kamafura ke tsinyanyi khu sheeso, abyooshe. Lisuusi khukhwaama khu bino lili 
ni khuuniina mu ngaaki, khukwokesananisa muri shiwaanwa shoosi shili 
sh'Omukasya.” 

Ba Levi 3 

Tsisaayilo tsye khuuloomba tsikhabi 

1Umukasya weloosela waaloma ari: Umuundu nga akaanisayo shiwaanwa 
shishireera lukoosi akari aase ni naye, ali ni khuubukula ikhaafu khukhwaama 
mu litaala lyeewe, nga inyala yaaba iwuunwa, namwe ikhasi. Ali ni khuubukula 
iyo ikhalikho buuleme bwoosi ta. 
2Ukireerire ali ni khuukirakho kamakhono keewe khu murwe kwayo, lwanyuma 
akiirire mulyaango mwe lisari lyeesi Umukasya abonekhelamo. Basaayi 

khukhwaama mu shikuuka sha Aroni, bali ni khuuwaanyaka kamalasile 
bebotookhelese shisheeso. 
3Khukhwaama shiwaanwa isho ni shili she khukhwookhela khu sheeso 
sh'Omukasya, umuundu uyo ali khuuwaanayo kiminaawa kyoosi ni byeenda 
byoosi, 
4atubekho ni tsiimbiko tsyoombi atweela ni kiminaawa kikitsikobolelakho, ni 
luwaande lwe luyima. 
5Lwanyuma basaayi barekho tsiikhu, bakyookhele khu sheeso. Ili isaayilo iye 
khukhwoosha, yituukhe lisuusi liliwunyila Umukasya isilikakha indaayi. 
6Nga shiwaanwa shishireera lukoosi isho she khuuwaanayo isi Umukasya, lili 
lisheese limiiku, namwe ili imbusi indurume, shili ni khuuba nga seshilikho ni 
buuleme bwoosi ta. 
7Ne noola umuundu awaanayo lisheese lilyaana, ali ni khuulireera imulyaango 
kwe lisari mweesi Umukasya abonekhela. 
8Ali ni khuulirakho kumukhono kweewe khu murwe khwalyo, liriibwire mu 
moni tsy'Omukasya. Basaayi khukhwaama mu shikuuka sha Aroni, bali ni 
khuuwaanyaka kamalasile bebotookhelese shisheeso. 
9Lwanyuma khukhwaama khu shiwaanwa isho shishireera lukoosi akari aase ni 
naye, ali ni khuuwaanayo kiminaawa kye kumushiinga kyoosi, shikhiinga 
shoosi, ni kiminaawa kye khu byeenda, ni byeenda byoosi. 
10Ali ni khuurakho ni tsimbiko tsyoombi, ni kiminaawa kikitsilikho, ni 
khaanyama kheesi ali ni khuukhala khu mbiko itsyo. 
11Umusaayi ali ni khukhwookhela bino byoosi khu sheeso, khulwekhuuba ili 
isaayilo intsoshe iwaanibwileyo isi Umukasya. 
12Nga umuundu awaanayo imbusi, ali ni khuukireera mu moni tsyase, 

13akirekho kumukhono kweewe nga ili imulyaango kwe lisari lyeesi Umukasya 
abonekhelamo, bakiirire abweene awo. Basaayi khukhwaama mu shikuuka sha 
Aroni, bali ni khuuwaanyaka kamalasile bebotookhelese shisheeso. 
14Khukhwaama khu mbusi iyo, ali ni khuuwaanayo isi Umukasya, kiminaawa 
kikiili khu byeenda, ni byeenda byoosi. 
15Atubekho tsimbiko tsyoombi, ni kiminaawa kikiili khu mbiko, ni khaanyama 
kheesi ali ni khuukhala khu mbiko itsyo. 
16Lwanyuma basaayi barekho tsiikhu, bakyookhele khu sheeso. Ili isaayilo iye 
khukhwoosha, yituukhe lisuusi liliwunyila Umukasya isilikakha indaayi. 
Kiminaawa kyoosi kili ni khuuweebwa Umukasya. 
17Nashiryo kane libe likaambila lye biilo ni biilo liri, ikhaba muungo tsyeenywe, 
inywe mwabeene ni lisaaye lyeenywe, mbaawo khuulya kiminaawa, namwe 
kamalasile ta. 

Ba Levi 4 

Tsisaayilo tsye khuurusawo bibyoonako 

(Ba Levi 6.24-30) 

1Umukasya waalomela Musa ari, 

2“Boolela lituuli lye ba Isiraeli uri: Umuundu n'alekha khutsiila khu byeesi 
Umukasya akhuboolela ta, ne waakhola shishoonako nga siwatsiililiile ta, ali ni 
khuuloomba shishiyakhilo.” 

Nga umusaayi woonakile 

3Nga umusaayi uwabiitibwa ikhabi niye ukholile shishoonako, aba waareerire 
kumusaango khu baandu boosi. Nashiryo khulwe shishoonako isho sheesi 
akholele, ali ni khuuwaanayo iwuunwa inyana, nga s'ilikho buuleme bwoosi ta. 
4Umusaayi uyo ali ni khuureera iwuunwa iyo imulyaango kwe lisari lyeesi 
Umukasya abonekhelamo, atiile kumukhono kweewe khu wuunwa iyo, 
lwanyuma akiirire mu moni tsy'Omukasya. 
5Umusaayi tsana ali ni khuubukulakho kamalasile ke khaafu iyo, akareere mu 
lisari mukari, 
6asiikhemo lulwaala lwe kumukhono kumulayi, lulukobolela khu lukhuumwa, 
asalaasekho kamalala kimiluundi musaafu mu moni tsy'Omukasya, ibweeni we 
ngubo ikhiisa shiifwo shikhosefu. 
7Lwanyuma awakhe kamalasile khu ntsika tsyoosi tsine tsye khu sheeso she 
khukhwookhelakho bubaani, shishiili mu lisari lyeesi Umukasya abonekhelamo. 
Shino ali ni khuushikholela mu moni tsy'Omukasya. Kamalasile kakaaramire 
k'ewuunwa tsana, ali ni khuukatsukha mwisina mwe shisheeso she tsisaayilo 
tsintsoshe, shishiili amulyaango kwe lisari lyeesi Umukasya abonekhelamo. 
8Ali ni khuurusakho kiminaawa kikibotoosheleele kamala, ni neekyo kikiili khu 
mala, 
9atubaasekho ni tsimbiko tsyoombi, ni kiminaawa kikiilikho, ni inyama isi kane 
akhale khu shini atubaase khu mbiko. 
10Ali ni khuukhola nga ni bakhola khu nyama tsy'esaayilo iwuunwa ireera 
lukoosi akari aase ni nabo. Umusaayi ayile bino byoosi, abyookhele khu sheeso 
she tsisaayilo tsintsoshe. 
11Ne lihaafu, ni tsinyama tsitsiramire, ni kumurwe, ni bileenge, ni kamasisye, 

12ali ni khuubisuta abiyile ibulafu w'ekaambi, mu shifwo shiimiliwu, isi batsukha 
likoshe. Akyookhele yoosi khu mulilo, ilale iwewo. 

Nga linaambo lyoosi lyoonakile 

13Ne linaambo lye ba Isiraeli lyoosi ni likhola shishoonako mu moni 
tsy'Omukasya, ne nga sibaashitsiililiile ta, linaambo lyoosi liba lili ni 
kumusaango. 
14Khukhwaama ni bashifuumbula bari boonakile, lituuli lyoosi lili ni 
khuuloomba shishiyakhilo nga liwaanayo iwuunwa inyana. Bali ni khuukireera 
imulyaango kwe lisari lyeesi Umukasya abonekhelamo, 
15baraangirisi be bikuuka bakirekho kamakhono kaabwe khu murwe kwayo, nio 
bakiirire mu moni tsy'Omukasya. 
16Lwanyuma umusaayi abukulekho kamalasile k'ewuunwa iyo, akareere mu 
lisari mukari, 
17asiikhemo lulwaala lwe kumukhono kumulayi, lulukobolela khu lukhuumwa, 
asalaasekho kamalala kimiluundi musaafu mu moni tsy'Omukasya, ibweeni we 
ngubo ikhiisa shiifwo shikhosefu. 
18Lwanyuma awakhe kamalasile khu ntsika tsyoosi tsine tsye khu sheeso she 
khukhwookhelakho bubaani, shishiili mu lisari lyeesi Umukasya abonekhelamo. 
Shino ali ni khuushikholela mu moni tsy'Omukasya. Kamalasile kakaaramire 
k'ewuunwa tsana, ali ni khuukatsukha mwisina mwe shisheeso she tsisaayilo 
tsintsoshe, shishiili amulyaango kwe lisari lyeesi Umukasya abonekhelamo. 
19Ali ni khuurusakho kiminaawa kyoosi, akyookhele khu sheeso. 

20Nashiryo, tsinyama itsyo ali ni khuutsikhola shitweela busa nga tsy'ewuunwa 
iye khuureerawo lukoosi. Mu saambo iyo, umusaayi kane ekoontselele 
khulwaabwe, Umukasya abeyakhile shishoonako isho. 
21Lwanyuma ali ni khuusuta inyama iramire, akiyile ibulafu w'ekaambi, 
akyooshe nga ni okhile inyoowa. Yino ili isaayilo iye khukhwiyakhila lituuli 
bibyoonako byalyo. 

Nga umuraangirisi woonakile 

22Nga umuraangirisi woonakile mu moni tsy'Omukasya, ne abe nga sashitsililiile 
ta, aba waasaalile kumusaango. 
23Khukhwaama naashifumbula ari woonakile, ali ni khuuwaanayo shiwaanwa 
sh'embusi indurume, ikhalikho buuleme bwoosi ta. 
24Ali ni khuukirakho kumukhono kweewe khu murwe, bakiirire mu moni 
tsy'Omukasya, mu shifwo sheesi beeriramo tsisaayilo tsye khukhwoosha. Iyino 
ili isaayilo irusawo bibyoonako. 
25Lwanyuma umusaayi abukulekho khu malasile ke isaayilo iye khurusawo 
bibyoonako iyo, nga araambisa lulwaala lweewe, awakhe khu ntsika tsye 
shisheeso she tsisaayilo tsintsoshe. Kamalasile kakaaramire ali ni khuukatsukha 
mwisina mwe shisheeso isho. 
26Kiminaawa kyayo kili ni khukhwookhebwela khu sheeso, musaambo niyo 
indweela nga isaayilo ireerawo lukoosi. Nashiryo musaambo iyo, umusaayi uyo 

kane abe wekoontseleele Umukasya khukhwiyakhila umuraangirisi uyo byeesi 
onakile. 

Nga babaandu ba busheele boonakile 

27 Nga abe umuundu uwa busheele woonakile mu moni tsy'Omukasya, ne nga 
abe sashitsililiile ta, aba waasaalile kumusaango. 
28Khukhwaama nga waashifumbuule ari woonakile, ali ni khuureera isaayilo 
iy'embusi ikhasi, nga s'ilikho buuleme bwoosi ta, khulwe shishoonako isho. 
29Ali ni khuura kumukhono kweewe khu murwe kwe isaayilo iye shishoonako 
iyo, bakiirire mu shifwo mweesi bawaanilayo tsisaayilo tsintsoshe. 
30Lwanyuma umusaayi abukulekho khu malasile ke isaayilo iye khuurusawo 
bibyoonako iyo, nga araambisa lulwaala lweewe, awakhe khu ntsika tsye 
shisheeso she tsisaayilo tsintsoshe. Kamalasile kakaaramire ali ni khuukatsukha 
mwisina mwe shisheeso isho. 
31Umusaayi ali ni khuurusakho kiminaawa, musaambo isi bakhola kh'usaayilo 
ireera lukoosi. Lwanyuma umusaayi akyookhele khu sheeso, nio bishe bituukhe 
isilikakha iwunyila Umukasya buulayi. Mu saambo iyo, umusaayi kane abe 
waalombeele umuundu uyo shishiyakhilo, ni nase kane imbe naamwiyakhiile. 
32Umuundu uyo n'aba bari mu shifwo sh'embusi waareerire lisheese lilyaana 
nga isaayilo iyinyusawo bibyoonako, ali ni khuureera likhasi, nga shililikho 
buuleme bwoosi ta. 
33Ali ni khuura kumukhono kweewe khu murwe kwe isaayilo iye shishoonako 
iyo, bakiirire mu shifwo mweesi bawaanilayo tsisaayilo tsintsoshe. 
34Lwanyuma umusaayi abukulekho khu malasile ke saayilo iye khuurusawo 
bibyoonako iyo, nga araambisa lulwaala lweewe, awakhe khu ntsika tsye 
shisheeso she tsisaayilo tsintsoshe. Kamalasile kakaaramire ali ni khuukatsukha 
mwisina mwe shisheeso isho. 
35Umusaayi ali ni khuurusakho kiminaawa, musaambo isi bakhola khu saayilo 
ireera lukoosi. Lwanyuma umusaayi akyookhele khu sheeso, nio bishe bituukhe 
isilikakha iwunyila Umukasya buulayi. Mu saambo iyo, umusaayi kane abe 
waalombeele umuundu uyo shishiyakhilo, ni nase kane imbe naamwiyakhiile. 

Ba Levi 5 

Bibyoonako bibikanisa isaayilo irusawo bibyoonako 

1Umuundu n'aba nga waaboone shishiindu shikholikha, namwe nga waawuliile 
busa, ne waaloba khuwayo bujulisi nga balikho bawotsesa kumusaango ukwo, 
aba woonakile. 
2Namwe umuundu nawaamba khu shiindu she mbikho shoosi, oba shishaayo 
shishifwiile shonyene busa, namwe bisolo byoosi bibikyeendela khwiloba, ne 
abe yakhaba nga waakhushimanyakho ta, aba waasaalile kumusaango. 

3Uyo yeesi uwaamba khu bunyaalu buburura mu mubili kw'omuundu, aba 
waasaalile kumusaango. 
4Umuundu naayubakilisa khukhwitsuba khuukhola shiindu shoosi shiilayi, 
namwe shiibi, abe yakhaba nga waakhushimanyakho ta, ne waakelawo 
waashifuumbula, aba waasaalile kumusaango. 
5Umuundu nga waasaalile kumusaango kwoosi mu biindu ibyo, ali ni 
khukhwibiiyisa bibyoonako byeesi akholele. 
6Ali ni khuureera isaayilo ireera shishiyakhilo isi Umukasya, khulwe 
shishoonako sheesi akholele. Ili ni khuuba lisheese likhasi, namwe imbusi 
ikhasi. Umusaayi ali ni khuuwaanayo isaayilo iyo, nio musaambo iyo, abe 
wekoontseleele Umukasya khukhwiyakhila umuundu uyo byeesi onakile. 
7Ne umuundu uyo n'aaba nga ali umutaambi, nga s'anyalisa khuureera lisheese 
ta, ali ni khuureera isi Umukasya kamawuusi kabili, namwe tsiniinga tsibili, 
khulwe bibyoonako byeesi akholele. Isaayilo indweela iba iye khukhwiyakhila 
bibyoonako, ne ikiindi iye shiwaanwa shishooshe. 
8Ali ni khuuwa umusaayi binywiinywi ibyo byoombi, ari anyoowe awaaneyo 
isaayilo iye khukhwiyakhila bibyoonako. Ali ni khuukhaborora likosi, ne 
s'arusakho kumurwe ta. 
9Ali ni khuusalaasakho kamafuki kamalala khu sheeso sha buroonzi, ne 
kakaaramire ali ni khuukalekha karonyake mwisina mwe shisheeso. Iyo ili 
isaayilo iye khukhwiyakhila bibyoonako. 
10Nio lwanyuma awaaneyo khakhaakhola khabili, nga isaayilo intsoshe, 
khuuloondekhana ni likaambila nga ni liloma. Umusaayi ali ni khuuwaanayo 
isaayilo iyo, nio musaambo iyo, abe wekoontseleele Umukasya khukhwiyakhila 
umuundu uyo byeesi onakile. 
11Ne noola s'anyala waareera kamawuusi kabili namwe tsiniinga tsibili ta, ali ni 
khuureera buufu buunose naabi bubwoola ikilo ndweela, areere nga isaayilo 
khulwe khukhwiyakhila bibyoonako. Nashiryo sibuli ni khuutubaasibwamwo 
kamafura ke tsinyanyi, namwe bubaane bubuwunya buulayi ta. 
12Ali ni khuubireera isi umusaayi, aryo abukulekho shikalabo shitweela 
abyookhele byoosi atweela khu sheeso, ni tsisaayilo tsitsiindi. Shino shili she 
khuushebulilakho shili buufu bwoosi, buli bw'Omukasya. 
13Umusaayi ali ni khuuwaanayo isaayilo iyo, nio musaambo iyo, abe 
wekoontseleele Umukasya khukhwiyakhila umuundu uyo byeesi onakile. Buufu 
buburamire buba bw'omusaayi, nga shiwaanwa sheesi afuna khukhwaama mu 
bye likesa. 

Tsisaayilo tsye khukhwiisa bushaakha bibyoonekhele 
(Ba Levi 7.1-10) 

14Umukasya waalomela Musa ari, 

15Niiba bari shishoonako sh'omuundu shili shiri waafuniaakile sheesi aasuubisa 
khuuwaanayo shishiindu shikhosefu isi Umukasya, ali ni khuureera isi 
Umukasya limiiku lilikhalikho buuleme bwoosi ta, nga libalibwamo kamapeesa 
kakaamala, khuuloondekhana ni shipimo she mu Lisaayilo. Isaayilo iyo ili iye 
khuurusawo bibyoonako. 
16Ali ni khuuliyila umusaayi ibyo byeesi abe aakhasikhana khuuwaanayo, 
naluundi alooselekho kumutaango kukwoola shisiintsa shitweela she kharaano. 
Umusaayi ali ni khuuraambisa limiiku ilyo, khukhwikoontselela, nio akile 
Umukasya eyakhile umuundu uyo bibyoonako byeewe. 
17Umuundu yeesi n'oneka mu moni tsy'Omukasya, ikhaba nga siwashitsililiile 
ta, ne aba woonakile, naluundi aba ali ni kumusaango. 
18Ali ni khuubukula limiiku khukhwaama mu masheese keewe lilikhalikho 
buuleme bwoosi ta, nga lilekhaana ni n'ebyo bibiwaanibwayo nga tsisaayilo 
tsitsirusawo bibyoonako, aliyile isi umusaayi. Umusaayi ali ni 
khukhwikoontselela, nio akile Umukasya eyakhile umuundu uyo bibyoonako 
byeewe. 
19Ili isaayilo iwaanibwayo khulwekhuuba umuundu woonakile, aba waasaalile 
kumusaango mu moni tsy'Omukasya. 

Ba Levi 6 

Bibyoonako bibiindi bibikanisa khuuwayo tsisaayilo 

1 Umukasya waalomela Musa ari, 

2Umuundu anyala woonaka khuubirira mu khufuniaaka kamakaambila, namwe 
nga waalyakhaane uwashe, namwe waanuulile, namwe nga waamiinikhilisile 
uwashe. 
3Namwe lukanile nga wangaale shishiindu sha beene ne waashibisa, namwe 
wetsuba busa mu biikhalimo ta. 
4Nga bibiindu bino byaakholikhile biryo, uyo ushikholele ali ni khuuliha byeesi 
aalyakhana, namwe byeesi aafunila mu khumiinikhilisa, namwe sheesi 
baamubiikhisa, namwe shishiindu sheesi angaale. 
5Ikhaba nga wetsubile busa bibikhalimo ta, umuundu ali ni khuuliha. Mu 
byoonako ibyo byoosi, ali ni khuuliha nga esayo shishiindu sh'omweene, 
naluundi nga alooselakho khasiintsa khatweela khe kharaano. 
6Ali ni khuulooselakho nga ayila isi umusaayi limiiku lilikhalikho buuleme 
bwoosi ta, khuuwaanibwayo isi Umukasya. Umusaayi niye uuli ni khuukhalawo 
limiiku nga ni lyoola. 
7Lwanyuma umusaayi ali khukhwikoontselela Umukasya, eyakhile umuundu 
uyo bibyoonako byeewe. Ni nashiryo, kane Umukasya amurusekho bibyoonako 
ibyo byoosi. 

Tsisaayilo tsye khukhwoosha 
(She Lukyeendo 29.38-43; Khuubala 28.1-8) 

8Umukasya waalomela Musa ari, 

9“Boolela Aroni ni babaana beewe kamakaambila kakawaambakana ni 
tsisaayilo tsye khukhwoosha: Bali ni khuura shishaayo mu shifwo mweesi 
bashookhelamo, khu sheeso shikonekho, khukhwoolesa kumutikhinyi. 
Kumulilo kwe khu sheeso kuli ni khukhwaburukha shiilo shoosi. 
10Kumutikhinyi nga bwasheele, umusaayi ali ni khuukwaara bikwaaro bye 
busaayi, atweela ni bikwaaro bye mukari, abukule likoshe lilyaamile mu 
khwookhebwa khwe isaayilo, alire andulo e shisheeso. 
11Lwanyuma ali ni khuurusamo bikwaaro ibyo, akwaare bibiindi, asute likoshe 
aliruse ibulafu w'ekaambi, alire mu shifwo shimiliwu. 
12“Kumulilo kwe khu sheeso sikuli ni khuusima ta, nashiryo bali ni khuurakho 
tsiikhu buli kumutikhinyi. Lwanyuma, antsekho tsisaayilo buulayi, atweela ni 
kiminaawa kyatsyo, abyookhele atweela. 
13Kumulilo kwe khu sheeso kuli ni khuurama nga busheele kwaaburukha, 
kukhasimakho ta.” 

Tsisaayilo tsye khuusiima Umukasya 

14Umukasya waaloma ari, kano kamakaambila kakawaamba khu saayilo tsye 
khuukhusiima ise, nga umusaayi khukhwaama mu lulyo lwa Aroni n'ali ni 
khuubireera khu sheeso, mu moni tsy'Omukasya. 
15Umuundu ali ni khuutahakho shikalabo shitweela she buufu buunose buulayi, 
nga bulimo ni kamafura ke tsinyanyi, nga waareererekho ni bubaani. 
Khukhwookesanisa ari isaayilo iyo yoosi ili iyase Umukasya, ali ni khuukira khu 
sheeso, akyooshe nio lisuusi liliniina nga isilikakha, liitse isi ise. 
16Bibiiramire, Aroni ni babaana beewe bali ni khuukholamo kimikaati 
kikikhalimo kamamela ta, bakiliile khu lwaanyi lwe lisari likhosefu. 
17Mbaawo khuuramo kamamela nga bateekha ta. Ise naweeleyo shisiintsa isho 
isi basaayi, khukhwaama khu byaakaanisibwileyo isi ise khu sheeso. Kumukaati 
kuno kuli kumukhosefu naabi, kuli busa nga tsisaayilo tsyeesi bawaanayo nga 
baakholile bibyoonako. 
18Khu baandu be muungo mwa Aroni, b'eseetsa bonyene, nibo babaali ni 
khuulya khu mikaati ikyo. Bali ni khuunyoowa bakhole byeesi kamakaambila 
kalakila, nio bawaambekho. Khulwekhuuba, buli uwaamba khu mikaati ikyo, 
ekyela umukhosefu. Likaambila lino lilyaama isi Umukasya, liliwaamba khu 
saayilo, lili ni khuuramawo liryo biilo ni biilo. 

Khuubita basaayi tsiikhabi 

19Umukasya waalomela Musa ari, 

20“Khu shifukhu sheesi Aroni ni babaana beewe babiitibwila tsiikhabi, bali ni 
khuuwaanayo isi Umukasya bibiindu bino: Buli busheele, kumutishinyi ni 
angoloobe, ikilo indweela iye buufu buunose naabi. 
21Bali ni khuutubaasamo kamafura ke kusaala ku olivu, bakuteekhele khu 
sefuluya imaambali busa. Lwanyuma bakumenyulakemo busiintsa bufwiiti, 
babwooshe, bwituukhe lisuusi lilimbunyila ise isilikakha indayi. 
22Buli musaayi khukhwaama mu lisaaye lya Aroni ubiitibwa tsikhabi, ali ni 
khuukhola bibiindu bino nga ni bikanibwa. Ali ni khuubona ari kumukaati ukwo 
kusha kuweelewo ilala. Shino bali ni khuushikhola biilo ni biilo. 
23Buli isaayilo iye khuusiima Umukasya khukhwaama isi umusaayi, ili ni 
khukhwookhebwa iweelewo ilala, mbaawo khuukilyakho ta.” 

Tsisaayilo tsitsirusawo bibyoonako 
(Ba Levi 4.1-2) 

24Umukasya waalomela Musa ari, 

25“Boolela Aroni ni babaana beewe likaambila liliwaamba khu shiwaanwa 
shishirusawo bibyoonako. Isaayilo iye khuurusawo bibyoonako, ili ni 
khukhwiiribwira mu shifwo nisho shitweela nga isaayilo intsoshe, 
khulwekhuuba isaayilo yino ili ikhosefu naabi. 
26Umusaayi uwaanayo isaayilo iyo, ali ni khuukiliila mu shifwo shikhosefu, nga 
nimwo mu lwaanyi lwe lisari likhosefu. 
27Buli uyo yeesi namwe isho shoosi shishitiilakho khu saayilo iyo, kane shikele 
shikhosefu. Namwe nga kamalasile khukhwaama khu saayilo iyo kaakwiilekho 
khu ngubo iy'omusaayi, bali ni khuukisiingila mu shifwo shikhosefu. 
28Nga inyama iye isaayilo iyo baakiteekheele mu saatsi, bali ni khuukikhupaka. 
Ne noola bakiteekheele mu shiteekha sha buroonzi, bali ni khuukiseenela ilala, 
lwanyuma bakisiinge ni kameetsi. 
29Isaayilo yino ili ikhosefu naabi, nashiryo basaayi bonyene nibo babaali ni 
khuukilyakho. 
30Mbaawo khuulya inyama khukhwaama khu saayilo tsyeesi kamalasile 
kayilibwile mu lisari likhosefu ta. Tsisaayilo itsyo tsili ni khukhwookhebwa ni 
kumulilo tsiweelewo ilala.” 

Ba Levi 7 

Tsisaayilo tsy'abo babasaalile kimisaango 

(Ba Levi 5.14-19) 

1Umukasya waalomela Musa ari, “Isaayilo iwaanibwayo nga umuundu 
waasaalile kumusaango, ili ikhosefu naabi. 

2Isaayilo yino bali ni khuukikhoonyela mu shifwo nisho shitweela mweesi 
bakhoonyela tsisaayilo tsintsoshe. Kamalasile ke shishaayo isho, bali ni 
khuukasalaasaka khu sheeso sha buroonzi. 
3Kiminaawa kye shishaayo isho kyoosi, ikhaba kye khu mushiinga, ni nakyo 
kikiili khu byeenda, kili ni khuuwaanibwayo. 
4Bali ni khuuwaanayo tsimbiko tsyoombi ni kamafura kakaatsilikho, ni sheesi 
bakhala kh'umbiko. 
5Khukhwaama yino n'ili isaayilo iy'omuundu usaalile kumusaango, umusaayi ali 
ni khuukira khu sheeso, akyooshe, lisuusi ly'esilikakha indayi liniine isi ise ndi. 
6Isaayilo yino ili ikhosefu naabi. Basaayi bonyene nibo babaali ni khuukilyakho, 
nga bakiliila mu lwaanyi lwe lisari likhosefu. 
7“Isaambo iye khuuwaanayo isaayilo iye babasaalile kimisaango, ili shitweela 
busa ni iye khuurusawo bibyoonako. Umusaayi uwakaanisileyo isaayilo yino, ali 
niye yenyene uuli ni khuulya kh'unyama iyo. 
8Umusaayi yeesi uwaanayo isaayilo intsoshe khu lw'omuundu ukireerire, ali ni 
khuuyila lihaafu lye shishaayo sheesi akaanisileyo. 
9Ikhaba isaayilo iye biilimwa isi bateekheele mu shibya, namwe mu sefuluya, 
namwe khu sefuluya imaambali busa, iba iy'omusaayi ukiwaanileyo. 
10Ne isaayilo yoosi khukhwaama mu biilyo bibulungule busa, oba 
baatubaasilemo kamafura ke kuusaala ku olivu namwe ta, iyo bali ni 
khuukikabananisamo mu baana ba Aroni, nga buli mutweela ayila shisiintsa 
shishilekhaana ni sho'washe.” 

Tsisaayilo tsitsireera lukoosi 

11Umukasya weloosela waalomela Musa ari, “Bino nibyo biilakilo bibiwaamba 
khu saayilo tsyeesi muwaanayo isi Umukasya, tsitsireera lukoosi. 
12Nga umuundu awaanayo isaayilo iye khuusiima, ali ni khuureererakho 
kimikaati kye tsisaambo tsitaru, kikikhalimo kamamela ta. Kimikaati kye 
tsisaambo tsibili, bali ni khuutubaasamo kamafura ke kuusaala ku olivu, ne 
kumukaati mutweela kumubaambali busa, bali ni khuuwakhakho busa 
kamafura ako. 
13Nga umuundu areera isaayilo ireera lukoosi, nga ili iye khuusiima, ali ni 
khuureera isaayilo yeewe nga khulikho ni bukaati bufwiiti bubuulimo 
kamamela. 
14Ali ni khuureera shiwaanwa nga abukula kumukati mutweela khukhwaama 
khu buli saambo tsine itsyo tsye kimikaati. Umusaayi uwaanya kamalasile ke 
isaayilo ireera lukoosi khu sheeso sha buroonzi, niye uuli ni khuuyila biwaanwa 
ibyo. 

15Inyama iye isaayilo ireera lukoosi, bali ni khuukilya khu shifukhu khweesi 
bakholeele isaayilo. Mbaawo khuulekha inyama yaakonawo khukhwoolesa 
shifukhu shishiilakho ta. 
16Ne n'iiba bari umuundu alikho awaanayo isaayilo khulwekhuuba waakhola 
shisuubiso, namwe wekanisile busa, inyama iyo bali ni khuukilya khu shifukhu 
sheene isho. Ne iramirekho, bakilye khu shifukhu shishilooselakho. 
17Ne inyama iye saayilo iramakho yoolisa khu shifukhu shishikhola khataru, bali 
ni khuukyoosha busa ni kumulilo, ilale iwewo. 
18Nga baaliile inyama iye isaayilo ireera lukoosi khu shifukhu shishikhola 
khataru, Wele singane akaanile umuundu uwaanileyo isaayilo iyo ta. Kane 
ifwaane busa nga ukhareerire isaayilo yoosi ta. Shino shikhaabe she kumusilo, 
naluundi ukiliilekho, akhaabe waasaalile kumusaango. 
19“Mukhalya inyama yoosi iyitiilile khu shiindu shishiili shinyaalu ta, akhali muli 
ni khuukyoosha ni kumulilo iwewo yoosi. Abo babaali baapyeluuse bonyene, 
nibo babaanyala khuulya inyama iyo. 
20Umuundu yeesi nga siwepyeelusile ta, ne waalya khu saayilo y'Omukasya 
ireera lukoosi, umuundu uyo ali ni khuutuumibwa ibulafu we lituuli lye 
babaandu ba Wele. 
21Umuundu uwaamba khu shiindu shinyaalu shoosi, oba bunyaalu bubwaama 
khu muundu, namwe khu shaayo, namwe she mbikho, ne waalya khu nyama iye 
isaayilo y'Omukasya, ireera lukoosi, umuundu uyo bali ni khuumutuuma ibulafu 
we lituuli lye babaandu ba Wele.” 

Biilyo bibikhakanibwa khuuliibwa ta 

22Umukasya weloosela waaboolela Musa ari, 

23“Boolela ba Isiraeli uri, mukhalya kiminaawa kye bibyaayo bino ta: Tsikhaafu, 
kamasheese, ni tsiimbusi. 
24Kiminaawa kye shishaayo shishifwiile khu bwasho busa, namwe sheesi isolo 
yirire, kinyala kyaarambisibwa mu biindu bibiindi, ne mbaawo khuukilya ta. 
25Uyo yeesi ulya kiminaawa kye shishaayo shishinyala shaarambisibwa mu 
khuwaanayo isaayilo intsoshe isi Umukasya, bali ni khuumutuuma ibulafu we 
lituuli lye babaandu ba Wele. 
26Ni khuuminyisilawo ilala, mbaawo khuulya kamalasile ke khanywiinywi, 
namwe shishaayo shoosi she muungo ta. 
27Uyo yeesi ulya kamalasile, bali ni khuumutuuma ibulafu we lituuli lye 
babaandu ba Wele.” 

Shisiintsa she basaayi 

28Umukasya weloosela waalomela Musa ari, 

29“Boolela ba Isiraeli uri umuundu yeesi uwaanayo isi Umukasya isaayilo ireera 
lukoosi, ali ni khuureera isaayilo isi Umukasya. Nga umuundu areera isi 
Umukasya isaayilo ireera lukoosi, 
30umweene ali ni khuukireera isi Umukasya, akyooshe ni kumulilo. Ali ni 
khuureera kiminaawa, atweela n'inyama iye shiifuba, akiwaaneyo nga 
shiwaanwa sha buraawa isi Umukasya. 
31Kiminaawa ikyo, umusaayi ali ni khuukyooshela khu sheeso, ne inyama iye 
shifuba, ili ni khuuweebwa Aroni ni basoleeli beewe. 
32Khukhwaama khu saayilo ireera lukoosi, bali ni khuubukulakho shinama 
sh'etakho she luwaande luulayi, bashiwe umusaayi. 
33Umusaayi uwaanayo kiminaawa ni kamalasile k'esaayilo ireera lukoosi, 
kumukabo kweewe kuli ni khuuba shiinama sh'etakho, she luwaande luulayi. 
34Iyo isi bawaanayo buraawa ni shinama isho, ise naabirusire khukhwaama mu 
ba Isiraeli, naabiweele Aroni umusaayi, ni basoleeli beewe, nga she 
khuuwaanayo she biilo ni biilo, khukhwaama mu ba Isiraeli. 
35Shisiintsa isho khukhwaama khu saayilo tsintsoshe tsitsiwaanibwayo isi 
Umukasya, shaaweebwa isi Aroni ni basoleeli beewe, khukhwaama khu 
shifukhu sheesi baaroborebwa khukhwakaanisa nga basaayi b'Omukasya. 
36Umukasya waalakila ba Isiraeli ari shisiintsa isho bashiwe Aroni ni lisaaye 
lyeewe. Shino shili ni khuuba shiryo biilo ni biilo, mu miboolo kyoosi.” 
37Bino nibyo biilakilo bibiwaamba khu saayilo tsintsoshe, tsye bilimwa 
bibulungule, tsitsinyusawo bibyoonako, tsye khukhwiwaanayo isi Umukasya, ni 
tsitsiireera lukoosi, 
38byeesi Umukasya aalakila Musa, nga ali khu lukiingi Sinaayi. Bino byakholikha 
khu shifukhu sheesi Musa aalakila ba Isiraeli khuureera biwaanwa byaabwe isi 
Umukasya, nga bali mu mubiimbi kwa Sinaayi. 

Ba Levi 8 

Khuubiita basaayi tsiikhabi 

(She Lukyeendo 29.1-37) 

1Umukasya waalomela Musa ari, 

2“Yila Aroni atweela ni babaana beewe. Yililakho ni bikwaaro bye busaayi, 
kamafura ke khuubiita basaayi, iwuunwa iye isaayilo irusawo bibyoonako, 
kamamiiku kabili, ni shishiipo nga shilimo kimikaati kikikhalimo kamamela ta. 
3Lwanyuma ubuuse lituuli lye ba Isiraeli lyoosi a mulyaango we liisari 
likhosefu.” 
4Musa waakhola nga Umukasya n'amulomela, waabusaasa ba Isiraeli boosi, a 
mulyaango we liisari likhosefu. 

5Nga babaandu boosi baamalile khuubuusana, Musa waabalomela ari, 
“Umukasya waalakiile ari khukhole shishiindu shino.” 
6Musa waaloma Aroni ni basoleeli beewe besiinga, khuuloondekhana ni bye 
kimisilo abe nga ni biloma. 
7Lwanyuma waakwaarisa Aroni shikwaaro she busaayi, waamubowakho ni 
kumusipi kwakhwo, waalooselakho ni shikwaaro shileeyi, ni she khu ngaaki, 
waabibowela atweela ni bukosi bubwabakho. 
8Waamukwaarisa ni she khu shifuba, waashiramo Urimu ni Sumimu. 

9Kila amubowa ingubo iye khu murwe. Ibweeni we ngubo iye khu murwe, abe 
baaruungilakho khakhuuma khaanyelele khe zaabu, khakhookesanisa khari ali 
umukhosefu. Musa waakhola nga Umukasya n'amulakila. 
10Lwanyuma Musa waabukula kamafura ke khuubita, waabiita isaanduuku iye 
indakaano ni bibyabamo byoosi, waabiikesa bikhosefu. 
11Kila asalaasakho kamafura kamalala khu sheeso sha buroonzi kimiluundi 
musaafu, waasalaasa ni khu biindu bibiraambisibwilakho, atweela ni pwaakhuli 
imboofu iya buroonzi, ni mu shisina shayo. 
12Kila atsukhakho kamafura kamalala khu murwe khwa Aroni, waamubiita 
khuuba umukhosefu, isi Umukasya. 
13Lwanyuma Musa waareera basoleeli ba Aroni, waabakwaarisa bikwaaro bye 
khu ngaaki, waababowa ni kimisipi, waabarakho tsingofwiila khu mirwe, nga 
Umukasya abe ni aalakila Musa. 
14Lwanyuma Musa waayila iwuunwa iye isaayilo irusawo bibyoonako. Aroni ni 
basoleeli beewe baakitiilakho kamakono kaabwe, khu murwe kwayo. 
15Nga baamalile khuukikhoonya, Musa waabukulakho kamalasile, waasiikhamo 
lulwaala lweewe, waatsya waawakha khu ntsika tsiine abe tsitsiili khu sheeso 
sha buroonzi, lwanyuma waatsukha kakaaramire mwisina mwe shisheeso. Mu 
saambo iyo, wekesa shisheeso khuuba shikhosefu, nga bali ni khuushiraambisa 
khuuwaanayo tsisaayilo. 
16Waabukula kiminaawa khukhwaama khu by'enda, ni luwaande lwe aasi lwe 
shiini, ni tsiimbiko tsyoombi, atweela ni kiminaawa kikiitsilikho, waabira khu 
mulilo, waabyoosha. 
17Ne lihaafu, n'inyama yoosi, ni kamasisye, waabiyila waabyookhela ibulafu we 
kaambi, nga abe Umukasya n'alakila Musa. 
18Lwanyuma Musa waareera limiiku lye isaayilo intsoshe. Aroni ni babaana 
beewe baalirakho kamakhono kaabwe, khu murwe kwalyo. 
19Musa waalikhoonya, waawaanyaka kamalasile khu sheeso. 

20Nga baatanyakilemo inyama iyo, Musa waabukula kumurwe ni kiminaawa 
waabyookhela khu sheeso. 

21Lwanyuma nga baamalile khuusiinga byeenda ni bileenge, Musa woosha 
inyama iramire yoosi, yaaba isaayilo intsoshe, isilikakha yayo yaaniina mu 
ngaaki, khukhwikhoyesa Umukasya. Shino shakholikha musaambo isi 
Umukasya aalakila Musa. 
22Musa weelakho waareera limiiku liliindi, nga lino lili lye khuuraambisibwa 
khuubiita basaayi tsiikhabi. Aroni ni basoleeli beewe baara kamakhono kaabwe 
khu murwe kwe limiiku ilyo. 
23Musa waalikhoonya, kila abukulakho kamalasile ni lulwaala lweewe, awakha 
khu luwaande lwe khu khuru khuuseetsa khukhuloleleele aasi, ni khu lwaala 
lukhuumwa lwe kumukhono kumulayi, ni khu lwaala lukhuumwa lwe shikele 
shiilayi. 
24Musa waareera basoleeli ba Aroni, nabo buli mutweela waamukholako 
shishiindu nisho shitweela. Lwanyuma waawaamba kamalasile waakasalaasa 
khu soonda tsine tsye shisheeso. 
25Waabukula kiminaawa kikiili khwisyeembe, ni kye khu byeenda, ni luwaande 
lwe aasi lwe shiini, ni tsiimbiko tsibili atweela ni kiminaawa kikiilikho, ni 
shinama sh'etakho, she luubeka luulayi. 
26Khukhwaama mu shiipo she kimikaati kikikhalimo kamamela ta, nga shili 
ibweeni w'Omukasya, waabukula kimikaati kitaru, nga abukula mutweela 
khukhwaama khu buli shikuuka, abe bibyakholebwa khukhwaama mu bufu 
buunose naabi, waabira khu minaawa, ni khu nyama tsana iye shiinama. 
27Bibiindu bino byoosi, Musa waabira mu makhono ka Aroni ni ke basoleeli 
beewe, baabyakaanisayo isi Umukasya, nga biwaanwa. 
28Nio lwanyuma Musa waabibukula khukhwaama mu makhono kaabwe, 
waabyookhela khu sheeso, atweela ni isaayilo intsoshe, nga isaayilo iye 
khuubita basaayi tsiikhabi. Isaayilo intsoshe yino, yaamamo isilikakha, yaaniina 
mu ngaaki nga iwunyila Umukasya buulayi. 
29Musa waabukula inyama iye shifuba, waakisuta angaaki waakiwuutsa, 
khukhwookesanisa ari yaawaanibwileyo isi Umukasya. Iyo yaba kumukabo kwa 
Musa khukhwaama khu nyama iye limiiku lye khuubita basaayi tsiikhabi. Isho 
shaba nga Umukasya n'alakila Musa ari akhole aryo. 
30Ikhumaliilisa, Musa waabukulakho khu mafura ke khuubita tsiikhabi, ni khu 
malasile abe kakaali khu sheeso, waakahanyaka khu Aroni ni bikwaaro byeewe. 
Waakhola nisho shitweela ni khu basoleeli beewe. Musaambo iyo, Musa waaba 
waaroboore Aroni ni basoleeli beewe, ni bikwaaro byaabwe, nga ababiitakho 
tsikhabi. 
31Musa waalomela Aroni ni basoleeli beewe ari, “Ni mututubisile inyama iyo 
amulyaango we liisari likhosefu, lwanyuma mwikhale abweene awo mukilye, 
nga muliilakho kimikaati kikiili mu shiipo she biwaanwa bye khuubita basaayi 

tsikhabi. Umukasya waayindakila ise ari, ‘Aroni ni basoleeli beewe nibo babaali 
ni khuulya inyama iyo.’ 
32Ne inyama iramakho, muli ni khuukyookhela mu mulilo, ilale iwewo. 

33Muli ni khuurama amulyaango we liisari likhosefu, khuumala biifukhu 
musaafu, khukhwoolesa nga bye kimisilo kye khuubiita basaayi tsiikhabi 
kyaaweele. Khulwekhuuba shikhaayile biifukhu musaafu, khuubabiita inywe 
tsiikhabi tsye busaayi. 
34Umukasya waamala khuukhulakila ifwe khuukhola byeesi khukholile lwe 
shaleelo, nio akile abarusekho inywe bibyoonako byeenywe. 
35Umukasya waanomeele ise ari, inywe muli ni khuurama amulyaango we liisari 
likhosefu, kumuusi ni shiilo, khuumala biifukhu musaafu, nga mukhola 
buuraambi bweesi Umukasya abaweele inywe. Ne busa ta, mwiitsa khufwa.” 
36Nashiryo Aroni ni basoleeli beewe baaloondelela ibyo byoosi, byeesi 
Umukasya aalakila Musa ari bakhole. 

Ba Levi 9 

Tsisaayilo tsya Aroni tsitsyanyoowa 

1Nga biifukhu musaafu ibyo byaaweele, uri khu shifukhu shishikhola shinaane, 
Musa walaanga Aroni, ni basoleeli beewe, ni baraangirisi be ba Isiraeli, beetsa 
atweela. 
2Kila Musa alomela Aroni ari, “Bukula iwuunwa isoleeli, ni limiiku, nga byoombi 
sibilikho buuleme bwoosi ta. Waanayo iwuunwa iyo isi Umukasya, nga isaayilo 
irusawo bibyoonako, ne limiiku uliweyo, nga isaayilo intsoshe. 
3Boolela ba Isiraeli uri bali ni khuuwaanayo tsisaayilo tsino: Bali ni 
khuuwaanayo imbusi indurume, nga isaayilo irusawo bibyoonako, n'imoosi 
atweela ni lisheese lilyaana, byoombi nga buli shishibira shoolisa kumwiiko 
mutweela, naluundi nga sibilikho buuleme bwoosi ta, bibe nga isaayilo intsoshe. 
4Bawaaneyo iyeeyi ni limiiku, nga isaayilo ireerawo lukoosi, atweela ni biilimwa 
bibulungule nga baatubaasilemo ni kamafura ke kuusaala ku olivu. Bali ni 
khuuwaanayo tsisaayilo tsino khulwekhuuba Umukasya anababonekhela nibo 
lwe shaleelo.” 
5Babaandu baareera bibiindu bino byoosi byeesi Musa aabalomela, mu lisari 
ly'Omukasya. Kila babaandu boosi baatsya beema iburaangisi w'Omukasya. 
6Musa waaloma ari, “Ishino nisho sheesi Umukasya abalakiile inywe khuukhola, 
kane mubone shiriifwa sh'Omukasya.” 
7Lwanyuma Musa waalomela Aroni ari, “Yisyeenda aambi ni shisheeso 
waakaaniseyo isaayilo yoowo, irusawo bibyoonako n'intsoshe, wiloombele 
wamweene ni babaandu, shishiyakhilo she bibyoonako. Umukasya waalakila ari 
shili ni khuuba shiryo.” 

8Nashiryo Aroni wesyeenda aambi ni shisheeso, waakhoonya imoosi iye isaayilo 
irusaawo bibyoonako, khu luwaande lweewe. 
9Kila basoleeli ba Aroni bamwakaanisa kamalasile, waasiikhamo lulwaala, 
waakawakha khu ntsika tsye shisheeso. Kamalasile kakaaramire waakatsukha 
mwisina mwe shisheeso. 
10Ne kiminaawa, ni tsimbiko, ni luwaande lwe aasi lwe shiini, bibyaama khu 
saayilo irusawo bibyoonako, waabyookhela khu sheeso, shaaba nga Umukasya 
n'alakila Musa ari shikholikhe shiryo. 
11Inyama iramire yoosi ni lihaafu, Aroni waatsya waabyookhela ibulafu 
w'ekaambi. 
12Lwanyuma, Aroni waakhoonya limiiku, nga isaayilo intsoshe. Basoleeli beewe 
baamuyilila kamalasile, waakawaanyaka khu soonda tsiine tsye shisheeso. 
13Kila bamwakaanisa bisiintsa bye tsinyama tsye isaayilo intsoshe, nga khulikho 
ni kumurwe, waabyookhela byoosi khu sheeso. 
14Waasiinga byeenda ni bileenge bye nyuma, nabyo waabyookhela atweela ni 
isaayilo iye khu sheeso. 
15Lwanyuma Aroni waakhoonya imbusi indurume, nga niyo isaayilo irusawo 
bibyoonako bye babaandu babaaramire. Waakiwaanayo musaambo isi 
aawaanayo isaayilo iyanyoowa. 
16Nashiryo Aroni wookhela isaayilo yino khu sheeso, musaambo abe ikanibwa. 

17Mu khuloosela khu saayilo tsya busheele tsye kumutishinyi, waawaanayo 
isaayilo iye biilimwa biikhupake, nga abukulakho shikalabo shitweela she 
buufu, wabwookhela khu sheeso. 
18 Ikhumaliilisa waakhoonya iyeeyi ni limiiku, nga bili nibyo isaayilo iye 
babaandu ireera lukoosi. Basoleeli beewe baamwakaanisa kamalasile, 
waakahanyaka khu soonda tsiine tsye shisheeso. 
19Bawaamba kiminaawa kye iyeeyi ni ke limiiku, ni tsimbiko, ni luwaande lwe 
aasi lwe shiini, 
20baabira khu nyama tsye shiifuba, baabyooshela byoosi khu sheeso. 

21Ne tsinyama tsye shifuba, ni shiinama sh'etakho she luwaande luseetsa, ibyo 
Aroni waabisuta waabiniinisa angaaki, khukhwookesanisa bari 
byaawanibwileyo isi Umukasya. Shino shakholikha nga abe Umukasya n'amala 
khuulakila Musa ari shili ni khuuba shiryo. 
22 Lwanyuma Aroni wenyusa kamakhono keewe mu ngaaki, waawa babaandu 
tsiikhabi. Nga waamalile khuuwaanayo isaayilo irusawo bibyoonako, intsoshe, 
n'ireera lukoosi, Aroni waakobola. 
23Kila Aroni ni Musa beengila mu lisari likhosefu. Ni baakobola antsye, baawa 
babaandu tsiikhabi. Nio shiriifwa sh'Omukasya shaabonekhela babaandu boosi. 

24Umukasya waasiindikha kumulilo kweekha aasi, kwaamila isaayilo intsoshe, 
ni kiminaawa kikyaba khu sheeso. Babaandu ni baabona shino, boosi baakhupa 
liyoombo, kila buli mutweela enamisa bubweeni atiila khwiiloba, nga besaaya 
Umukasya. 

Ba Levi 10 

Shishoonako she basaayi Nadabu ni Abihu 

1Lwanyuma lwayo, Nadabu ni Abihu, nga bano nibo babili khu basoleeli ba 
Aroni, buli mutweela waabukula shipaati she khukhwookhelamo bubaani, 
baarakho kumulilo, baatsukhakho bubaani, babwooshela mu moni 
tsy'Omukasya, nga baraambisa kumulilo abe kukukhafukiilisibwa ta. Umukasya 
abe s'akana bakhole baryo ta. 
2Lubaluba, Umukasya waasiindikha tsinimi tsye kumulilo tsindafu naabi, 
tsyaaboosha baafwa. 
3Kila Musa alomela Aroni ari, “Shishiindu shishikholikhile shino nisho sheesi 
Umukasya amanyisa, nga n'aloma ari, ‘Abo babaali basaayi, nga bali mu baandu, 
bali ni khukhuuntsisamo ise shiriifwa.’ ” Ne Aroni waasila busa, waalekha 
khuloma shishiindu shoosi ta. 
4Lwanyuma Musa waalaanga Mishayeli ni Elizafani, babaana ba Uziyeli, uwaba 
wandaaye wa paapa wa Musa ni Aroni. Kila abalomela ari, “Yiitsa musute 
kimilaambo kye baalebe beenywe, mukiruse amulyaango we liisari likhosefu, 
mukiyile ibulafu we kaambi.” 
5Nashiryo besyeenda aambi, baabasutila mu bikwaaro byeesi baafwiilamo, 
baabayila ibulafu we kaambi, nga Musa n'aloma. 
6Lwanyuma Musa waalomela Aroni ni babaana beewe babaaramire babili 
Eliyazeri ni Isamari ari, “Mukhalekha litsuune lyeenywe lyaasakalala busa, 
namwe mwoonuula bikwaaro byeenywe, muri mwookesanisa kumutaambo 
khu lwe khuufwa khwe baabili abo ta. Khulwekhuuba Umukasya kane akhalale, 
abeere inywe mwabeene, naluundi awe babaandu boosi shitaambiso. Khayo ba 
Isiraeli boosi, nga nibo babaali baalebe beenywe, bookesanise kumutaambo 
khulwe babaandu beesi Umukasya asiindikhiile kumulilo kweera. 
7Naluundi mukharura amulyaango e lisari likhosefu mwaatsya ta, 
khulwekhuuba Umukasya waababiitile inywe tsiikhabi.” Nabo baatsiila khu 
byeesi Musa aabalomela, baalekha khururawo khuutsya ta. 
8Kila Umukasya akanikha isi Aroni nga aloma ari, 

9“Iwe ni basoleeli boowo, nga mwengiile mu lisari likhosefu, mukhanywakho 
iviini, namwe she khuunywa shoosi shishimeesa ta. Ni mumala mwaanywakho, 
kane mufwe. Shiilakilo shino shili ni khuubawo biilo ni biilo, mu miboolo kyoosi. 

10Muli ni khuumanya khuukhalawo akari e bibiindu bibiili bikhosefu, ni 
bibikhali biikhosefu ta, ni n'ebyo bibifukiilisibwa, ni bibiili biinyaalu. 
11Naluundi muli ni khuuleekela ba Isiraeli boosi biilakilo byeesi ise Umukasya 
nabawa nibo, nga imbirira mu Musa.” 
12 Lwanyuma Musa waalomela Aroni ni basoleeli beewe babaaramawo Eliyazari 
ni Isamari ari, “Shiwaanwa shishiramiirekho she biilyo bibiili biibulungule isi 
baakaanisileyo isi Umukasya, shili shikhosefu naabi. Nashiryo ni mushikholemo 
kimikaati kikikhalimo kamamela ta, mukiliile aambi ni shisheeso. 
13Muli ni khuuliila kimikaati ikyo mu shifwo shikhosefu, khulwekhuuba 
Umukasya waalomile ari, ukwo kuli kumukabo kwoowo ni babaana boowo. Muli 
ni khuubiliila mu shifwo shikhosefu naabi. 
14Ne inyama iye shiifuba ni iye sh'etakho bibisutibwile angaaki, ibyo munyala 
mwaabiliila mu shifwo shoosi shishiili shimiliwu. Be muuntsu yoowo boosi, 
ikhaba babaana bakhaana, nabo banyala baalya khu nyama iyo. Khulwekhuuba 
ibyo bili kumukabo isi iwe, ni basoleeli boowo, khukhwaama mu baandu, nga ili 
saayilo iye khuureera lukoosi. 
15Inyama iye shetakho ni iye shifuba tsitsisutibwa angaaki, bali ni 
khuutsiwaanayo atweela ni kiminaawa kye khukhwookhebwa. Bino bili 
biwaanwa bye khuusuta angaaki babyokesaniseyo isi Umukasya. Khuumala 
biilo ni biilo, iwe ni basoleeli boowo muli ni khuuyila tsino nga kumukabo 
kweenywe, shibe nga Umukasya n'alakiile.” 
16Ne Musa n'areeba bibiwaamba khu mbusi iye saayilo irusawo bibyoonako, 
washifumbula nga baamalile khaale khuukyookhela khu sheeso. Kila liirima 
limuwaambila Eliyazari ni Isamari, waabareeba ari, 
17“Shiina kila inyama iye saayilo iyo mukhakililiile ano mu shifwo shikhosefu? 
Inyama iyo ili ikhosefu naabi, naluundi yabaweebwa inywe nio munyalise 
khukhwityuukha bibyoonako bye lituuli lyoosi, isho shikile Umukasya eyakhile 
babaandu bibyoonako byaabwe. 
18Khukhwaama nga kamalasile ke shishaayo sibakareerire mu lisari likhosefu 
ta, inyama yasho muli ni khuukiliila mu shifwo shikhosefu, nga Umukasya 
n'amala khaale khuulakila. Ne mu shifwo she khuukilya, inywe mukyookhile.” 
19Kila Aroni elamo Musa nga aloma ari, “Lwe shaleelo, babaana baase babili 
baakaanisileyo isi Umukasya, isaayilo irusawo bibyoonako n'isaayilo intsoshe. 
Ne shitweela busa bibiindu bibingwiilekho, sibili biilayi ta. Ise imba uliile 
isaayilo irusawo bibyoonako, khali Umukasya ashiboone buulayi?” 
20Sheesi Aroni elamo, shasangaasa Musa. 

Ba Levi 11 

Bisolo binyaalu ni bibifukiilisibwa 

(Kamakaambila 14.3-21) 

1Umukasya waalomela Musa ni Aroni ari, 

2“Boolela ba Isiraeli muri, khukhwaama mu bisolo byoosi khu shibala, iliwo bino 
nibyo byeesi munyala mwaalya: 
3Isolo ilikho bibutusi nga byaayawukhamo khabili, naluundi nga ilya 
ikhaamuula, iyo munyala mwaalya. 
4Ne bibiilakho bino, ikhaba nga bibutusi byabyo byaayawukhanamo khabili, 
naluundi bilya ikhaamuula, ne mukhalya ta, khulwekhuuba sibifukiilisibwa ta: 
Tsiŋamila, 
5wanakhamuuna, 

6khatuuyu, 

7n'imbiitsi. 

8Mukhalya inyama yabyo, namwe mwabihaambakho ta, khulwekhuuba bisolo 
ibyo sibifukiilisibwa ta. 
9“Khwiibyo bibimenya mu meetsi, munyala mwaalya ibyo bibiilikho bipapariro 
ni bikhakayu. 
10Ne buli shoosi she mu meetsi shishikhalikho bipapariro ni bikhakayu, 
mukhalya ta, shili she imbikho isi inywe. 
11Mukhabilyakho, namwe mukhahaambakho inyama yabyo ta. 

12Buli she mu meetsi shishikhalikho bipapariro ni bikhakayu, simufukiilisibwa 
khuushilya ta. 
13“Binywiinywi bibiili bye imbikho, byeesi mukhafukiilisibwa khuulya ta, nibyo 
bino: waasu, ingosya, 
14kisiilili, nalukosi, 

15khoolo, 

16namuturu, inyoofwe, kimitubi kye khu meetsi 

17sikhiikhi, 

18binywiinywi bye khu meetsi, 

19likhuuyi, ni tsikhiikhi atweela ni liwukuru. 

20-23“Khukhwaama khu biindu bibipururukha, muli ni khuulyakho bino: Tsisike, 
kamateete, ni tsinyeentse. Bibiramire byoosi bili bye kumusilo, simufukiilisibwa 
khuubilya ta. 
24-28“Mukhawaamba khu bisolo bibyawukhanamo bibutusi, naluundi nga bilya 
ikhaamuula, ne nga byaafwiile byonyene busa ta. Ikhaba bisolo bibiili ni 
kamatere, nga byafwiile byonyene busa, mukhawaamba khu nyama yabyo ta. Ni 
iba bari shaakholikhile, muli ni khuusiinga bikwaaro byeenywe, ne shitweela 
busa kane murame nga muli banyaalu khukhwoolesa angoloobe. 

29-30“Bino nabyo bili binyaalu, nashiryo mukhabilya ta: Wanamaambi, ifukho, 
imbulu, namatikiiyi, ikoonya, imbakilya, ni ikhaniaafu. 
31Bino byoosi bili binyaalu, nashiryo uyo yeesi ubiwaambakho nga byaafwiile, 
arama nga ali umunyaalu khukhwoolesa angoloobe. 
32Buli shishibitiilakho shoosi, oba shili she shisaala, namwe lihaafu lye 
shishaayo, namwe sheesi baraambisa mu ntsu, namwe shikwaaro, namwe 
isaawu, muli ni khuushisiinga ni kameetsi. Ne shitweela busa kane shirame nga 
shili shinyaalu khukhwoolesa angoloobe. 
33Ni iba bari shaanyoolikhanile shiri shitweela khu nibyo shaakwiile mu 
soongwe, bali ni khuukyaraaka. Ni bibikilimo byoosi biikela binyaalu. 
34Ni iba bari mwawaambile kameetsi khukhwaama mu soongwe iyo 
mwaatsukhile khu bye khuulya byoosi, biilyo ibyo bikyela binyaalu. Na buli she 
khuunywa shishiili mu soongwe iyo, shikela shinyaalu. 
35“Niiba bari shisolo isho shaafwiile, ne shaakwa khu mayika namwe isikiri, 
sheesi shikwiilekho shiikela shinyaalu, naluundi bali ni khuusharaakaka. 
36Ikhaba nga shitweela khu bisolo ibyo shanyoolikhaane mu sebele namwe 
litibo lye kameetsi, kameetsi ako karama nga kashiili kamalayi, sikaba 
kamanyaalu ta. Ne umuundu yeesi uwitiila khu shisolo shishifwiile isho ekela 
umunyaalu. 
37Ni iba bari shisolo isho shiifu shinyoolikhana nga shakwiile khu bumiitso 
bweesi baatsya khubyaala, bumiitso ubwo burama nga buulayi, sibuba bunyaalu 
ta. 
38Ne niiba bari bumiitso ubwo baabusanyile mu meetsi, ne shisolo isho 
shaabukwakho nga shaafwiile, buumiitso ubwo bwikela bunyaalu. 
39“Niiba bari shitweela khu bisolo byeesi munyala mwaalya shaafwiile shonyene 
busa, uyo yeesi ushitiilakho ekela umunyaalu khukhwoolesa angoloobe. 
40Ni iba bari waaliile khu nyama yasho, namwe waasuta shisolo isho nga 
shaafwiile, uli ni khuusiinga bikwaaro byoowo. Ne shitweela busa, kane urame 
nga uli umunyaalu khukhwoolesa angoloobe. 
41-42“Mukhalya ibyo byoosi bibiikhururira aasi khwiloba ta, ni nebyo 
bibikhururira inda ta. Ibyo bili binyaalu. 
43Ni mubilyakho, nanywe kane mwikele banyaalu nga nibyo ni bili. 

44Ni nashiryo, inywe muli ni khukhwiwaanayo isi ise, mube baakhosefu, 
khulwekhuuba ise ndi umukhosefu. Mukhalya bibiindu bibikhururira aasi, 
namwe bibikeendela inda, mwekela banyaalu ta. 
45Khulwekhuuba ise ndi niye Umukasya uwabarusa inywe mu Misiri, indi nio 
imbe Wele weenywe. Ni nashiryo, muli ni khuuba baakhosefu, nga ise n'iindi 
umukhosefu.” 



232 

 

 
Ibayibuli Ingwalaafu 

© 2016 Bible Society of Uganda. 
  

 

 

46Ako kali niko kamakaambila kakawaamba khu bisolo, binywiinywi, ni bibiindu 
byoosi bibiimenya mu meetsi ni khu shibala. 
47Kane kabayeete inywe khuukhalawo ibyo bibiili binyaalu ni bibikhali binyaalu 
ta, ibyo byeesi munyala khuulya, ni neebyo byeesi mukhali ni khuulya ta. 

Ba Levi 12 

Lwanyuma lwe bakhasi khuusaala bakhola bino 

1Umukasya waalomela Musa ari, 
2“Boolela ba Isiraeli boosi uri, nga umukhasi waasaalile umwaana umusiinde, ali 
ni khuuba umunyaalu khuumala biifukhu musaafu. Kane abe busa umunyaalu, 
nga n'aba nga ali khuutsya i masaaba. 
3Khu shifukhu shishikhola shinaane, bali ni khuukheba umwaana uyo imbalu. 

4Ne umukhasi uyo ali ni khukhwiiloosela khukhwipyeluusa khuumala biifukhu 
kamakhumi kataru na bitaru. Mu biifukhu ibyo, sawaambakho shishiindu shoosi 
shikhosefu ta, namwe si eetsa mu shifwo shikhosefu ta, khukhwoolesa nga 
biifukhu ibyo byaaweelekho. 
5Ne naaba bari waasaalile umwaana umukhaana, awo ali ni khuurama nga ali 
umunyaalu khuumala tsisaabiiti tsibili. Ali ni khukhwiiloosela khukhwipyeluusa 
khuumala biifukhu kamakhumi kasesaba na bisesaba. 
6“Lwanyuma nga umukhasi waamalile biifukhu byeewe bye khukhwipyeluusa, 
oba asaala umusiinde namwe umukhaana, ali ni khukhwiitsa iburaangisi we 
liisari likhosefu. Ali ni khuureerera umusaayi lisheese lilyaana lye kumwiiko 
mutweela, nga isaayilo intsoshe, ni liwuusi namwe khakuungu, nga isaayilo 
irusawo bibyoonako. 
7Lwanyuma lw'omusaayi khuwaanayo tsisaayilo itsyo isi ise Umukasya, 
umukhasi uyo kane abe wepyeluusile bibiwaambakana ni khuurura khwe 
kamafuki. 
8Nga s'anyala waareera likheese lilyaana ta, anyala khuureera kamawuusi kabili, 
namwe bikuungu bibili, nga khatweela khali khe isaayilo intsoshe, ne 
khakhaandi khe isaayilo iyinyusawo bibyoonako. Umusaayi kane ekoontselele 
mu lisina ly'omukhasi uyo, lwanyuma kane abe waapyelusibwile.” 

Ba Levi 13 

Tsindwaale tsye lihaafu 

1Umukasya waaboolela Musa ni Aroni ari, 
2“Nga lihaafu ly'omuundu lyookesanisile bikhooso, namwe kamakoontsyo, 
namwe kamabiimba, bali ni khuumuyila isi umusaayi Aroni, namwe isi 
mutweela khu basoleeli beewe. 

3Umusaayi ali ni khukhwimenielesa ahaandu awo khu lihaafu ly'omuundu uyo. 
Noola bufuumbo bwe ahaandu e shikhooso awo bweekelile buwaanga, ni 
buulwaale bubonekha nga bubwingiile naabi mu nyama mukari, iba ndi ali ni 
buulwaale bwe lihaafu. Nga umusaayi waamalile khumwimenielesa ukhwo, ali 
ni khuukhalawo ari umuundu uyo alikho bunyaalu. 
4“Ne n'iiba bari ahandu awo ekelile awaanga naluundi buulwaale sibweengiile 
mu nyama mukari ta, naluundi nga bufuumbo sibwekelile buwaanga ta, 
umusaayi ali ni khuulakila umuundu uyo khuurura mu lituuli, atsye amenye 
yenyene busa ahandu, khuumala biifukhu musaafu. 
5Khu shifukhu she kumusaafu, umusaayi ali ni khuumwimenielesa. Noola 
buulwaale ubwo sibweloseele khuusalanila khu lihaafu ta, umusaayi ali ni 
khuumulakila eloosele khuumenya yenyene busa ahandu, khuumala biifukhu 
musaafu. 
6Uri shifukhu she kumusaafu shoola, umusaayi amwimenielese luundi. Noola 
ahaandu awo aniaalile naluundi buulwaale sibwaasalaniile khu lihaafu ta, 
umusaayi kane abone ari silili likoontsyo ta, nashiryo, akhalewo ari umuundu 
uyo s'aalikho buunyaalu ta. 
7Ne siinga kamakoontsyo kasalanila khu lihaafu, nga umuundu uyo wamala 
khaale khukhwiyokesana isi umusaayi, umuundu uyo ali ni khukhwiilayo luundi 
isi umusaayi. 
8Umusaayi ali ni khuumwimenielesa. Noola kamakoontso keloseele 
khuusalanila khu lihaafu, aba buulwaale bwe lihaafu bwaamuwaambile. 
Nashiryo umusaayi ali ni khuukhalawo ari umuundu uyo alikho bunyaalu.” 
9“Umuundu yeesi ubonekhana nga ali ni buulwaale bwe lihaafu, bali ni 
khuumuyila isi umusaayi. 
10Umusaayi ali ni khuumwimenielesa abone, oba ahaandu awo ekelile awaanga, 
nga aliwo kamayila, naluundi nga bubwooya bwekelile buwaanga. 
11Nga shili shiryo, umusaayi ali ni khuuloma ari, umuundu uyo ali ni buulwaale 
bwe lihaafu bwaamwibina, nashiryo, umuundu uyo aba alikho bunyaalu. 
Nashiryo, seshikoombesa khuumulakila khuumenya yenyene busa ahaandu 
khuumala biifukhu musaafu ta, akhali ndi ali ni khuutsiila ilala ibulafu we lituuli 
amenyeleyo ilala. 
12-13Ne n'iiba bari buulwaale ubwo bwaamala khaale khuuwona, nga tsimbaaso 
tsyonyene nitsyo tsitsibonekha, umusaayi ali ni khukhwimenielesa umuundu 
uyo, lwanyuma akhalewo ari uyo s'aalikho bunyaalu ta. 
14-15Ne kamakoontso ni kamuwaamba luundi, waakila shikhoba shaba 
shiwaanga nga mulimo ni kamayila, umusaayi ali ni khukhwimenielesa 
umuundu uyo, lwanyuma akhalewo ari, umuundu uyo ali ni buulwaale bwe 
lihaafu. Nashiryo aba alikho bunyaalu. 

16-17“Ne siinga kamakoontso kawona, ne shiikhoba shaarama nga shiwaanga, 
umuundu uyo ali ni khuutsya isi umusaayi amwimenielese. Nashiryo umusaayi 
akhalewo ari umuundu uyo s'alikho ni buulwaale ta, s'aali ni bunyaalu ta. 
18“Umuundu n'aba bari waabakho ni libiimba ne lyaawona, 

19ne lwanyuma ahaandu awo akelawo abiimba, namwe afwaana uri aliwo 
kamayila, ali ni khuutsya isi umusaayi. 
20Umusaayi ali ni khuumwimenielesa. N'iiba bari buulwaale bwaayingila mu 
nyama mukari, naluundi bubwooya bwaayikela buwaanga, umusaayi ali ni 
khuukhalawo ari umuundu uyo ali ni buulwaale bwe lihaafu. Buba bwaasalaniile 
khukhwaamila isi libiimba lyaba. 
21Nga umusaayi waamalile khukhwimenielesa, ne waanyoola ari bubwooya mu 
shifwo isho sibuli buwaanga ta, naluundi buulwaale sibweengiile mu nyama ta, 
ne buli khu ngaaki busa, umuundu uyo ali ni khuutsya ahandu amenye yenyene 
iyo busa, khuumala biifukhu musaafu. 
22Ne buulwaale ubwo ni busalanila khu lihaafu lyeewe, aba ali umutsiina, 
nashiryo umusaayi ali ni khuukhalawo ari umuundu uyo ali ni bunyaalu. 
23Ne ni burama mu shifwo shitweela, bwaalekha khusalanila ta, iyo iba busa 
lubaaso lwe libiimba. Nashiryo umusaayi ali ni khuukhalawo ari uyo s'aalikho 
bunyaalu ta. 
24“Nga kumulilo kwooshile umuundu, ne esi kumwookhile ekyela alwaale, nga 
afwaana aliwo kamayila, 
25umusaayi ali ni khukhwimenielesa shiifwo isho. Nga bubwooya bwe mu 
shifwo isho bwekyelile buwaanga, naluundi abonekha nga engila naabi mu 
nyama, ubwo buba buulwaale bwe lihaafu. Buba bwaabonekheele musi 
kumulilo kumwooshile. Umusaayi ali ni khuuloma ari umuundu uyo ali ni 
bunyaalu. 
26Ne nga umusaayi wamenielesile ne waanyoola nga bubwooya bwe mu shifwo 
isho sibuli buwaanga ta, naluundi mulwaale umwo simwengiile naabi mu nyama 
ta, ne nga muli khu ngaaki busa, umusaayi ali ni khuumulomela khuutsya 
ahandu isi amenya yenyene busa khuumala biifukhu musaafu. 
27Lwanyuma lwe biifukhu musaafu, umusaayi ali ni khuumwimenielesa luundi, 
abone. Ni buba bari bwamalataane lihaafu lyoosi, aba ali ni buulwaale bwe 
lihaafu. 
28Ne ni burama mu shifwo shitweela bwaalekha khusalanila khu lihaafu ta, nga 
buli khu ngaaki busa, liba libiimba lilikwiilewo khulwe khuusha kumulilo. Ulwo 
luba busa luubaaso lulwamiile mu khuusha kumulilo, nashiryo, umusaayi ali ni 
khuuloma ari umuundu uyo s'aalikho bunyaalu ta. 
29“Umuundu n'aaba nga ali ni likoontsyo khu murwe namwe khu shilefu, 

30umusaayi ali ni khuumwimenielesa abone. Nga buulwaale ubwo bwiingila mu 
nyama mukari, naluundi nga litsuune namwe bunwaanwa bwaakhalikhile, 
bulikho buwa mu shifwo isho, naluundi nga burandaara, ni shiifwo nga shaakala, 
ubwo buba buulwaale bwe lihaafu. Umusaayi ali ni khuuloma ari umuundu uyo 
alikho bunyaalu. 
31Nga Umusaayi waamalile khukhwimenielesa khukhwaakala ukhwo, ne 
khwaabonekha nga khutsya naabi mu nyama, nga mbaawo litsuune ni 
bunwaanwa buumali ta, umusaayi ali ni khuulakila umuundu uyo khuutsya 
ahaandu isi aba yenyene busa, khuumala biifukhu musaafu. 
32Lwanyuma khu shifukhu she kumusaafu, amwimenielese luundi. 
Khukhwaakala ukhwo ni khuba nga sikhwaasalaniile ta, ni litsuune namwe 
bunwaanwa sibuli burandaafu ta, nga buulwaale buno buli khu lihaafu khu 
ngaaki busa, 
33ali ni khuubekakho litsuune ilyo, namwe bunwaanwa ubwo. Ne nga mu shifwo 
mwaakala, s'aabekakho litsuune namwe bunwaanwa ta. Umusaayi ali ni 
khuulomela umuundu uyo khuutsya khumenya ahaandu yenyene busa, 
khuumala biifukhu bibiindi musaafu. 
34Khu shifukhu she kumusaafu, umusaayi ali khukhwimenielesa shifwo 
shishaakala isho. Nga khukhwaakala sikhweloseele khuubalaaha, naluundi nga 
buulwaale ubwo sibweengiile mu nyama mukari ta, umusaayi ali ni khuuloma 
ari umuundu uyo s'aalikho bunyaalu ta. Nashiryo, atsya waasiinga bikwaaro 
byeewe. 
35Ne siinga lwanyuma lw'omusaayi khuuloma ari umuundu uyo s'aali ni 
bunyaalu ta, ne bwaakelawo bwaasalanila khu lihaafu lyeewe, 
36umusaayi ali ni khuumwimenielesa luundi. Ni buba bari bwaasalaniile, 
umuundu uyo aba alikho bunyaalu. 
37Ne umusaayi n'akhalawo ari khukhwiyakala khuno sikhwelooseele ta, ni 
litsuune limali namwe bunwaanwa bwaarurire ahaandu awo, umuundu uyo aba 
s'aali ni bunyaalu ta. 
38“Nga umuundu ali ni bikhooso biwaanga khu lihaafu, 

39umusaayi ali ni khuumwimenielesa. Ni byookesanisa nga sibilimo kamayila ta, 
ne nga bikhooso busa, umusaayi ali ni khuuloma ari umuundu uyo s'aalikho 
bunyaalu ta. 
40-41“Umuundu nga shishoole shaamulya ahaandu oosi khu murwe, aba 
s'aalikho ni bunyaalu ta. 
42Ne n'ibawo khakhooso khakhafwaana nga khakhaalimo kamayila khu shoole, 
namwe mu bweeni, shimanyisa shiri umuundu uyo aba waafunile buulwaale 
bwe lihaafu.” 
43Umusaayi ali ni khuumwimenielesa. N'iiba bari shili shituufu, 

44umusaayi ali ni khuuloma ari uyo alikho bunyaalu. 

45Umuundu yeesi uuli ni buulwaale bwe lihaafu, ali ni khuukwaara bikwaaro 
biitabukhake khukhwookesanisa kumutaambo, alekhe litsuune lyeewe nga 
lyaasakalaale busa, naluundi ali ni khuufuna sheesi abiimba khu munwa, nga 
akeenda aloma ari, “Ise ndikho bunyaalu! Ise ndikho bunyaalu!” 
46Khukhwaama umuundu uyo n'aaba nga ashiili ni buulwaale ubwo, aba 
ashiilikho bunyaalu. Nashiryo ali ni khuumenya yenyene busa, ibulafu we 
kaambi. 
47-48Nga iliwo lukukhu mu shikwaaro, oba shili sha saambo shiina, 

49ne khukhwaama ni bwabonekhelamo, buba buli buulwaale bwe lihaafu, 
nashiryo bali ni khuushookesa umusaayi. 
50Umusaayi ali ni khukhwimenielesa buulwaale ubwo, lwanyuma abiikhe 
shikwaaro isho khuumala biifukhu musaafu. 
51Khu shifukhu she kumusaafu ali ni khuushimenielesa luundi. Nga buulwaale 
ubwo bwaasalaniile mu shikwaaro isho, shiba shawaambile lukukhu, shiba 
shilikho bunyaalu. 
52Shikwaaro isho, oba shili sha saambo shiina, ali ni khuushoosha. 

53Ne umusaayi nga waashimenielesile, ne waabona ari lukukhu ulwo 
silwasalaniile mu shikwaaro isho ta, 
54ali ni khuulakila bashisiinge, lwanyuma ashibiikhe khuumala biifukhu bibiindi 
musaafu. 
55Umusaayi ali ni khuukhwimenielesa shikwaaro tsana luundi, nga baamalile 
khuushisiinga. Niiba bari shiifwo sheesi shibeelemo sishashuukhilekho iraangi 
ta, ikhaaba nga lukukhu silwasalaniile ta, ne shiba nga shilikho bunyaalu. Shifwo 
isho oba shili ibweeni namwe imukoongo we shikwaaro isho, umusaayi ali ni 
khuushoosha. 
56Ne nga lwanyuma lwe khuushisiinga, umusaayi waashimenielesile waaboone 
ari shiifwo shaamiliilekho, ali ni khuutyenuula shifwo isho ashiruse khu ngubo 
iyo. 
57Ne lwanyuma ni lubonekhela mu shikwaaro isho luundi, buba bulikho 
busalanila. Umusaayi ali ni khukhwoosha shikwaaro isho. 
58Ikhaba nga lwanyuma lwe khuusiinga shiifwo isho shaaweelewo, ne 
shikwaaro isho shili ni khuusiingibwa kumuluundi kukuukhola khabili, nio akile 
shiikele shishikhalikho bunyaalu ta. 
59Bino nibyo biilakilo bibiwaamba khu khukhalawo oba shikwaaro shilimo 
bunyaalu namwe ta, lwanyuma lwe khuubonekha nga shookesana lukukhu. 

Ba Levi 14 

Byeesi babawonesebwile bali ni khuukhola 

1Umukasya waalomela Musa ari, 
2“Bino nibyo biilakilo bibiwaamba khu baandu babawonesebwele buulwaale 
bwe lihaafu, khu shifukhu khweesi bawonesebwela. Nga baamalile khuuboolela 
umusaayi, 
3ali ni khuutsya ibulafu we kaambi, emenielese umuundu uyo. Nga umuundu 
uyo waawonile khukhwaama khu buulwaale bwe lihaafu, 
4umusaayi alakila baareera umuundu uyo ni binywiinywi bifwiiti bibili biilamu, 
bibifukiilisibwa khuuwaanibwayo nga isaayilo, atweela ni luukhu khukhwaama 
khu kuusaala ku kedali, n'ingubo imbesemu, ni shishiraambisibwa khuusalaasa 
kameetsi kakaawa tsiikhabi. 
5Umusaayi lwanyuma alakile umuundu mutweela khukhwiirakho 
khanywiinywi khatweela, nga akheerira khu soongwe iye kameetsi, kakaama 
mu sebele. 
6Awaambe khanywiinywi khakhashiili khaalamu, ni luukhu khukhwaama khu 
kuusaala ku kedaali, n'ingubo imbesemu, ni shishiraambisibwa khuuwa 
tsiikhabi, abisanye mu mafuki ke khanywiinywi kheesi bamalile khukhwiira. 
7Lwanyuma asalaase kamafuki ako kimiluundi musaafu khu muundu 
uwonesebwele buulwaale bwe lihaafu. Nga ali khuusalaasa kamafuki ako aloma 
ari, ‘Ari s'ulikho ni bunyaalu ta.’ Lwanyuma alekhuule khanywiinywi 
khakhaashiili khaalamu khapururukhe, khatsye. 
8“Umuundu uwonesebwele uyo, ali ni khuusiinga bikwaaro byeewe, abekekho 
litsuune, nio lwanyuma umweene naye esiinge, abe nga waawonesebweele ilala. 
Lwanyuma lwayo, atsye mu kaambi, ne ali ni khuumala biifukhu musaafu nga 
s'aakona mu lisari lyeewe ta. 
9Khu shifukhu she kumusaafu, ali khuubekakho litsuune lyoosi khu murwe, 
abekekho ni bunwaanwa bwoosi, ni biisike, ni bubwooya khu mubili kwoosi. 
Lwanyuma asiinge bikwaaro byeewe, esiinge, awo abe nga waawonesebweele 
ilala. 
10“Khu shifukhu shishikhola shinaane, ali ni khuuyila isi umusaayi bibiindu bino: 
Kamamiiku kamaana kakaakhalikho buuleme bwoosi ta, lisheese lisubeeni lye 
kumwiiko mutweela lilikhalikho buuleme ta, tsikilo tsitaru tsye buufu buunose 
bwe biilimwa biikhupake, nga baatubaasilemo kamafura ke kuusaala ku olivu, 
ni khasiintsa khatweela khe lita indweela iye kamafura ke kuusaala ku olivu. 
11Nio lwanyuma umusaayi ayile umuundu uyo utsya khuwonesebwa atweela ni 
biindu bino, amulyaango kwe lisari likhosefu, isi Umukasya. 
12Umusaayi kane abukulekho limiiku lilyaana litweela, aliwaaneyo nga isaayilo 
irusawo bibyoonako, atweela ni shisiintsa shitweela shishikhola khataru she 

lita, iye kamafura ke kuusaala ku olivu. Bino ali ni khuubisuta angaaki isi 
Umukasya, nga isaayilo. 
13Ali ni khuukhwiirira limiiku lilyaana ilyo, mu shifwo mweesi beerira isaayilo 
irusawo bibyoonako n'intsoshe. Isaayilo ili ikhosefu naabi, nashiryo ili ni 
khuuba iy'omusaayi. 
14“Umusaayi ali ni khuubukulakho khu malasile ke saayilo irusawo bibyoonako, 
akawakhe khu khuru khuulayi, khw'oyo utsya khuwonesebwa. Kakaandi ali ni 
khuukawakha khu lwaala lukhuumwa lwe kumukhono kumulayi, ni khu lwaala 
lukhuumwa lwe shikele shiilayi. 
15Lwanyuma umusaayi awaambe kamafura ke kuusaala ku olivu, akatsukhe mu 
shikalabo sheewe she kumukhono kumunyeletsi, 
16asiikhemo lulwaala lwe kumukhono kweewe kumulayi, asalaase kimiluundi 
musaafu ibweeni w'Omukasya. 
17Kamafura kakaarama mu shikalabo sheewe, umusaayi ali ni khuukawakha 
khukhuru khuunyeletsi khw'oyo utsya khuwonesebwa. Kakaandi akawakhe 
khu lwaala lukhuumwa lwe kumukhono kumulayi, ni khu lwaala lukhuumwa 
lwe shikele shiilayi. 
18Kamafura kakaaramire, umusaayi ali ni khuukawakha khu murwe 
kw'omuundu uyo. Lwanyuma umusaayi ekoontselele Wele khulw'omuundu 
uyo. 
19Umusaayi ali khuuwaanayo isaayilo irusaawo bibyoonako, khuloombela uyo 
utsya khuwonesebwa. Nga waamalile, ali ni khukhwiira isaayilo intsoshe. 
20Ali ni khuuwaanayo isaayilo intsoshe iyo, ni isaayilo iye bilimwa bibulungule. 
Musaambo iyo, umusaayi abe waalombeele umuundu uyo, nashiryo aba 
sashiilikho bunyaalu ta. 
21“Ne n'iiba bari umuundu ali umutaambi nga s'anyala waareera bibiindu bino 
ta, ali ni khuuwaanayo limiiku lilyaana litweela, nga isaayilo irusawo 
bibyoonako, isi batsya khusuta mu ngaaki. Ali ni khuureererakho khasiintsa 
khatweela kh'elita iye kamafura ke kuusaala ku olivu, n'ikilo indweela iye buufu 
buunose naabi, nga baatubaasilemo kamafura. 
22Anyala waalooselakho kamawuusi kabili namwe bikuungu bibili, nga 
waanyalile. Khatweela khaba khe saayilo irusaawo bibyoonako, khakhaandi 
khaba khe saayilo intsoshe. 
23Khu shifukhu shishikhola shinaane, umuundu uyo ali ni khuubiyila isi 
umusaayi, amulyaango kwe lisari likhosefu. 
24Umusaayi ali ni khuuwaamba lisheese lilyaana ilyo lye isaayilo irusawo 
bibyoonako, ni kamafura keesi bareererekho, abisute angaaki isi Umukasya. 
25Lwanyuma ali ni khukhwiira lisheese lilyaana ilyo, nga isaayilo iye 
khuurusawo bibyoonako. Abukulekho khu malasile ako, awakhekho khukhuru 

khuulayi khw'omuundu utsya khuwonesebwa. Kakaandi awakhekho khu lwaala 
lweewe lukhuumwa lwe shikele shiilayi, ni khu lwaala lukhuumwa lwe 
kumukhono kumulayi. 
26Lwanyuma umusaayi awaambe kamafura ke kuusaala ku olivu, akatsukhe mu 
shikalabo sheewe she kumukhono kumunyeletsi, 
27asiikhemo lulwaala lwe kumukhono kweewe kumulayi, asalaase kimiluundi 
musaafu ibweeni w'Omukasya. 
28Kamafura kakaarama mu shikalabo sheewe, umusaayi ali ni khuukawakha 
khukhuru khuulayi khw'oyo utsya khuwonesebwa. Kakaandi akawakhe khu 
lwaala lukhuumwa lwe kumukhono kumulayi, ni khu lwaala lukhuumwa lwe 
shikele shiilayi. 
29Kamafura kakaaramire, umusaayi ali ni khuukawakha khu murwe 
kw'omuundu uyo. Lwanyuma umusaayi ekoontselele Wele khulw'omuundu 
uyo. 
30Lwanyuma umusaayi awaaneyo kamawuusi namwe bikuungu byeesi 
umuundu uyo areerire, 
31nga isaayilo irusawo bibyoonako, namwe intsoshe, atweela ni biwaanwa bye 
bilimwa biibulungule. Musaambo iyo, umusaayi aloombele umuundu uyo isi 
Umukasya. 
32Bino nibyo biilakilo bibiwaamba khu baandu babaali ni buulwaale bwe lihaafu, 
ne nga sibanyala bareera biwaanwa bye tsisaayilo tsya busheele ta.” 

Nga lukukhu luli khu litikiiyi lye ntsu 

33Umukasya waalomela Musa ni Aroni ari, 

34“Nga mwoolile khu liloba lye mu Kanaani lyeesi ise intsya khubawa libe nga 
nilyo buusikha bweenywe, ise inyala naarawo buulwaale bubuuli nga bikhooso, 
muntsu tsyeenywe. 
35Umweene uwe intsu iyo ali ni khuutsya isi umusaayi, amulomele ari, 
‘Shibonekha iliwo buulwaale bubukwiile muntsu iwase.’ 
36Lwanyuma umusaayi abalakile baruse bibiindu byoosi muntsu iyo, nga ashiili 
khuutsya khukimenielesa ta. Khulwekhuuba ni balekha khubirusamo ta, buli 
shitweela kane shibe shekelile shishiilikho bunyaalu. Nio umusaayi akelewo 
engile muntsu iyo, emenielese. 
37Lukukhu luno luluuli khu litikiiyi lye intsu ni luba nga lubonekha nga 
lubookha, namwe lulimo buubesemu, nga lwengiile mu litikiiyi mukari, 
38ali ni khukhwikalawo intsu iyo khuumala biifukhu musaafu. 

39Ali ni khuukobolayo muntsu iyo khu shifukhu she kumusaafu, alole abone oba 
buulwaale ubwo bwaasalaniile khwitikiiyi ilyo, namwe ta. 

40-41Ni buba bwaasalaniile muntsu, ali ni khuulakila umuundu khuuwulula 
litikiiyi, barusemo kamabaale kakaalikho buulwaale ubwo. Lwanyuma bali ni 
khuukayila bakatsukhe ibulafu we shiriimba, mu shifwo shishiilimo bunyaalu. 
42Bali ni khuureera kamabaale kakaandi bare mu litikiiyi ilyo, baliluule 
bushaakha. 
43“Nga baamalile khuurusamo kamabaale ako naluundi nga baamalile 
khukhwiluula litikiiyi bushaakha, ne buulwaale bwaabonekha luundi, 
44umusaayi ali ni khukhwiilayo emenielese luundi. Ni buba bwaasalaniile 
muntsu, buba bwaakibinile, bweesi bakhanyala baarusamo ta. Nashiryo intsu 
iyo iba ilimo bunyaalu. 
45Ali ni khuulakila bafuniaake intsu iyo, bawaambe kamabaale, ni tsimbaawo, ni 
lifukhuulu byayo, babiruse ibulafu we shiriimba, babitsukhe mu shifwo 
shishiilimo bunyaalu. 
46Ne uyo yeesi uwingila muntsu iyo nga umusaayi waamalile khuukikala, ali ni 
khuurama nga ali ni bunyaalu khukhwoolesa angoloobe. 
47Uyo yeesi uliila biilyo muntsu iyo, namwe waakonamo, ali ni khuusiinga 
bikwaaro byeewe. 
48“Ne umusaayi naakobola wemenielesa intsu iyo, ne waabona nga buulwaale 
ubwo sibwaakiibinile lwanyuma lwe khukhwiluula litikiiyi bushaakha ta, ali ni 
khuuloma ari intsu iyo s'ilimo bunyaalu ta. 
49Umusaayi mu khuŋoona intsu iyo nga akirusamo bunyaalu, ali ni khuubukula 
bunywiinywi bufwiiti bubili, lusaala lwe kuusaala ku kedali, ingubo imbesemu, 
ni shishiraambisibwa mu khuwa tsiikhabi, engile ni nabyo muntsu iyo. 
50Khanywiinywi khatweela ali ni khuukheerira khu soongwe, nga ilimo 
kameetsi kakaamile mu sebele. 
51Awaambe khanywiinywi khakhashiili khaalamu, ni luukhu khukhwaama khu 
kuusaala ku kedaali, n'ingubo imbesemu, ni shishiraambisibwa khuuwa 
tsiikhabi, abisanye mu mafuki ke khanywiinywi kheesi bamalile khukhwiira, 
asalaase muntsu kimiluundi musaafu. 
52Musaambo iyo, abe waapyeluusile intsu iyo, nga araambisa kamafuki ke 
khanywiinywi, ni kameetsi ako, ni khanywiinywi khakhashiili khalamu, ni 
lusaala lwa kedaali, ni sheesi baraambisa khuuwa tsiikhabi, n'ingubo imbesemu. 
53Lwanyuma alekhuule khanywiinywi khakhashiili khaalamu khapururukhe 
kharure mu shiriimba khatsye. Musaambo iyo, kane abe waalombeele intsu iyo, 
ibe yaarusibwilekho bunyaalu.” 
54Kamakaambila kano kawaamba khu ndwaale nga tsino: Khukhwiyakala, 

55buulwaale bwe khu shikwaaro namwe khu ntsu, 

56bwe kamabiimba, namwe bikhooso, namwe kamakoontso. 

57Likaambila lino liwaamba khu biindu bibiilikho bunyaalu ni bibikhalikho 
bunyaalu ta. 

Ba Levi 15 

Buunyaalu khukhwaama mu basaani 

1Umukasya waalomela Musa ni Aroni ari, 
2“Boolela ba Isiraeli muri, nga umusaani ali ni buulwaale bubukila kimiindu 
kyaarura khukhwaama mu mbalu yeewe, aba alikho bunyaalu. 
3Abe kimiindu ikyo kyaakhaba nga kishiirura, namwe nga kyaayakama, aba 
alikho bunyaalu. 
4Buulili bweesi umuundu akonakho, ni khu buli shishiindu sheesi ekhalakho 
shoosi, nabyo biikela binyaalu. 
5Umuundu uwaamba khu bulili bw'omuundu uyo, ali ni khuusiinga bikwaaro 
byeewe, esiinge kumubili kwoosi. Kane arame nga alikho bunyaalu 
khukhwoolesa angoloobe. 
6Uyo yeesi uwaamba khu shiindu shoosi sheesi umuundu uyo awaambilekho, ali 
ni khuusiinga bikwaaro byeewe, naluundi esiinge. Kane arame nga alikho 
bunyaalu khukhwoolesa angoloobe. 
7Uyo yeesi uwitiila khu muundu uyo, ali ni khuusiinga bikwaaro byeewe, 
naluundi esiinge. Kane arame nga alikho bunyaalu khukhwoolesa angoloobe. 
8Siinga umusaani urura kimiindu uyo afuutsa kamare khu muundu ukuundi, uyo 
isi bafutsilekho ali ni khuusiinga bikwaaro byeewe, naluundi esiinge. Kane 
arame nga alikho bunyaalu khukhwoolesa angoloobe. 
9Shishiindu shoosi sheesi uwe buulwaale ubwo ara khu shaayo, ne wekhalakho 
nga shishaayo isho shaamusutile, shiikela shishiilikho bunyaalu. 
10Uyo yeesi uwaamba khu sheesi umulwaale uyo amalile khukhwikhalakho, 
kane abe ni bunyaalu khukhwoolesa angoloobe. Uyo yeesi usuta shishiindu nga 
shisheene isho, ali ni khuusiinga bikwaaro byeewe, naluundi esiinge. Kane 
arame nga alikho bunyaalu khukhwoolesa angoloobe. 
11Uyo yeesi isi umusaani uuli ni buulwaale ubwo awaambakho, nga umulwaale 
uyo siwanyoowile khusaaba kamakhono keewe ta, ali ni khuusiinga bikwaaro 
byeewe, naluundi esiinge. Kane arame nga alikho bunyaalu khukhwoolesa 
angoloobe. 
12Bibiindu byoosi bibyabuumbibwa mu liloba lye tsinyuungu byeesi umulwaale 
uyo awaambakho, bali ni khuubyaraakaka. Ne buli bipwakhuli byeesi bakhootsa 
khukhwaama mu kuusaala byeesi awaambakho, bali ni khuubisiinga. 

13“Umusaani umulwaale uyo, nga waamalile khuuwona, ali ni khuubala biifukhu 
musaafu, lwanyuma asiinge bikwaaro byeewe. Ali ni khuutsya esiinge mu luutsi, 
abe nga waarusibwilekho bunyaalu. 
14Khu shifukhu shishikhola shinaane, ali ni khuureera buwuusi bubili namwe 
bikuungu bibili, imulyaango kwe lisari likhosefu, abiwe umusaayi. 
15Umusaayi ali ni khuuwaanayo khatweela nga isaayilo irusawo bibyoonako, ne 
khakhaandi nga isaayilo intsoshe. Musaambo iyo, umusaayi amuloombele isi 
Umukasya khulwe buulwaale ubwo. 
16“Umusaani yeesi isi kameetsi kakaasaala babaandu kaba kaarurire mwibili 
mweewe khu bwako busa, kane ayilibwe nga ulikho bunyaalu, khukhwoolesa 
angoloobe. 
17Shikwaaro shoosi sheesi baakhola khukhwaama mu ngubo namwe mu lihaafu 
ly'esolo sheesi umusaani uyo awaambakho, shiba sheekelile shinyaalu, 
khukhwoolesa angoloobe. 
18Umusaani nga wetubaasile n'umukhasi, boombi bali ni khukhwisiinga 
lwanyuma lwayo. Ne shitweela busa baba bekelile banyaalu khukhwoolesa 
angoloobe. 
19“Nga umukhasi ali mu biseela byeewe bye khuutsya i masaaba, aba wekelile 
umunyaalu khuumala biifukhu musaafu. Uyo yeesi uwitiila khu mukhasi uyo, ali 
ni khukhwisiinga, ne shitweela busa aba wekelile umunyaalu khukhwoolesa 
angoloobe. 
20Shishiindu shoosi sheesi akonakho nga buulili mu mbuka iyo, na buli shoosi 
sheesi ekhalakho, shikela shinyaalu. 
21Umuundu yeesi uwitiila khu bulili bw'omukhasi uyo, ali ni khukhwisiinga. Ne 
shitweela busa aba wekelile umunyaalu khukhwoolesa angoloobe. 
22-23Umuundu yeesi uwitiilakho khu shiindu sheesi umukhasi uyo ekhaalekho, 
oba buli buulili, namwe sheesi ekhaalekho shoosi, ali ni khuusiinga bikwaaro 
byeewe, naluundi esiinge umweene. Ne kane abe wekelile umunyaalu 
khukhwoolesa angoloobe. 
24Umusaani yeesi uwitubaasa n'umukhasi uuli khuutsya i masaaba, ekela ulikho 
bunyaalu khuumala biifukhu musaafu. Ni buulili bwoosi bweesi umusaani uyo 
akonakho, bwikela bunyaalu. 
25“Umukhasi yeesi uba nga s'aali khuutsya i masaaba ta, ne nga arura kamafuki, 
aba alikho bunyaalu nga bw'oyo uuli khuutsya i masaaba, khukhwoolesa 
kamafuki ako ni kane kaakame. 
26Shishiindu shoosi sheesi akonakho nga buulili mu mbuka iyo, na buli shoosi 
sheesi ekhalakho, shikela shinyaalu, musaambo niyo indweela nga n'aaba ali 
khuutsya i masaaba. 

27Uyo yeesi uwaamba khu biindu byeesi umukhasi aba wetiililekho, ali ni 
khuusiinga bikwaaro byeewe, naluundi esiinge umweene. Ne aba wekelile 
ulikho bunyaalu, khukhwoolisa angoloobe. 
28Ne nga waawonesebwele, ali ni khuubala biifukhu musaafu biwe, nio abe nga 
s'ashiilikho bunyaalu ta. 
29Khu shifukhu shishikhola shinaane, ali ni khuuyila kamawuusi kabili, namwe 
bikuungu bibili, amulyaango we liisari likhosefu, abiwe umusaayi. 
30Umusaayi ali ni khuuwaanayo khanywiinywi khatweela nga isaayilo irusaawo 
bibyoonako, ne khakhaandi nga isaayilo intsoshe. Mu saambo iyo, umusaayi ali 
ni khuuloombela umukhasi uyo khulwe khukhwibeena ukhwo, isi Umukasya. 
31“Ni nashiryo, muli ni khuubona muri babaandu ba Isiraeli sibaabakho bye 
bunyaalu ta. Khulwekhuuba ni beetsa aambi n'isaanduuku yase iye indakaano 
nga balikho bunyaalu, kane linaambo lyoosi lihele liwewo. 
32“Likaambila lino liwaamba khu musaani ufumukha kimiindu, ni n'oyo isi 
kameetsi ke basaani karura konyene busa, 
33n'umukhasi uuli khuutsya i masaaba. Naluundi liwaamba khu muundu yeesi 
uwibeena, n'umusaani uwitubaasa n'umukhasi uba nga alikho bunyaalu.” 

Ba Levi 16 

Shiifukhu she khukhwiyakhililakho bibyoonako 

1Babaana ba Aroni babili abe baamala khaale khufwiila mu moni tsy'Omukasya, 
khulwe khuumuminyaalila. 
2Kila umukasya lwanyuma lwayo alomela Musa ari, “Boolela wandaayo Aroni 
khuulekha khukhwiitsa mu shifwo shishifuura bukhosefu shishiili inyuma we 
ngubo isi basuunga, ibweeni we shitsoloŋo she khukhwiyakhilakho bibyoonako, 
buli mbuka isi aba wekanisiile ta. N'akhola isho, kane afwe. Khulwekhuuba ise 
imbonekhela mu mafuumbi nga ndi angaaki we shitsoloŋo isho. 
3Nga Aroni atsya khukhwiingila mu shifwo shikhosefu, ali ni khuureera 
iwuunwa isoleeli nga isaayilo irusawo bibyoonako, ni limiiku, nga isaayilo 
intsoshe. 
4Ali ni khuukwaara shikwaaro she khu ngaaki shishiili shikhosefu, ne nga 
mukari wakwaariiremo bikwaaro bibiindi. Ali ni khukhwibowa kumusipi, 
naluundi ebowe shishiindu imurwe. Biikwaaro bino bili bikhosefu, nashiryo ali 
ni khukhwisiinga nio abikwaare. 
5Ali ni khuuyila khukhwaama mu lituuli lye ba Isiraeli, tsindurume tsibili nga 
tsisaayilo tsye khuurusawo bibyoonako, ni limiiku litweela, nga isaayilo 
intsoshe. 
6“Aroni ali ni khuuwaanayo iwuunwa iyo nga isaayilo irusawo bibyoonako 
byeewe, nga eloombela umweene ni be muungo mweewe. 



244 

 

 
Ibayibuli Ingwalaafu 

© 2016 Bible Society of Uganda. 
  

 

 

7Lwanyuma ayile tsimbusi tsana tsibili itsyo ibweeni w'Omukasya, iburaangisi 
we kumulyaango kwe liisari likhosefu. 
8Atsikhupekho khaakokha, nga khatweela kh'Omukasya, ne khakhaandi kha 
Azazeli. 
9Imbusi isi khakokha kh'Omukasya khawaambile, Aroni ali ni khuukiwaanayo 
nga isaayilo irusawo bibyoonako. 
10Ne imbusi isi khaakokha khakwiilekho nga iya Azazeli, Aroni ali ni 
khuukireera mu moni tsyase nga ishiili inamu, akikholelekho kumukholo kwe 
khuurusawo bibyoonako bye babaandu, nio akelewo akisiindikhe itsye mu 
mubiimbi. 
11“Aroni umweene ali ni khuuwaanayo iwuunwa nga isaayilo, khuuloomba 
Umukasya amwiyakhile niye ni be muntsu yeewe, bibyoonako byaabwe. 
12Lwanyuma abukule shipwakhuli nga shetsuule kamaanda kakeseŋeeŋile 
khukhwaama khu sheeso, atweela ni bikalabo bibili bye bubaani buunose, 
abireere mu shifwo shishiminyisa buukhosefu. 
13Nga woolile iyo, abukule bubaani abure khu mulilo, nio akile shiifwo 
shiikhosefu shoosi shitsulemo lisuusi. Ali ni khuukhola shino, ne busa ta, kane 
afwiile ibweene iyo. 
14Lwanyuma ali ni khuuraambisa lulwaala lweewe, abukule khu malasile 
k'ewuunwa, akasalaase luwaande lwe bwaamanyaanga we shitsoloŋo she 
khukhwiyakhila bibyoonako. Ne nga ali ibweeni we shitsoloŋo, ali ni 
khuusalaasa kimiluundi musaafu. 
15 “Aroni akelewo akhoonye imbusi iye saayilo ye khuurusawo bibyoonako bye 
babaandu. Areere kamalasile kaayo mu shifwo shikhosefu, nga n'akholile 
kamalasile k'ewuunwa. Akasalaase khu shitsoloŋo she khukhwiyakhila 
bibyoonako, n'ibweeni washo. 
16Musaambo iyo, arusewo bibyoonako byeesi babaandu ba Isiraeli baakhola, mu 
shiifwo shikhosefu. Ikhaba ni liisari ly'Omukasya liliili ano akari enywe, ali ni 
khulikholakho nisho shitweela. 
17Mbaawo umuundu ukuundi ufukiilisibwa khuuba mu liisari nga Aroni 
wengiilemo khukhwiloombela umweene, ni be muntsu yeewe, ni khuuloombela 
babaandu ta, khukhwoolesa nga waamalile khuurura antsye. 
18Nga waamalile khuurura mu lisari, ali ni khuuwakha kamalasile ke iwuunwa 
ni k'embusi khu ntsika tsye shisheeso, khuushipyeluusa. 
19Ali ni khuuraambisa lulwaala lweewe khuusalaasa kamalasile khu sheeso 
kimiluundi musaafu, nio abe nga waashipyeluusiile ilala khukhwaama khu 
byoonako bye babaandu. 

Imbusi iiyila bibyoonako 

20“Lwanyuma lwe khuupyeluusa shifwo shikhosefu, lisari likhosefu, ni shisheeso 
sha buroonzi, ali ni khuureera imbusi iyo ishiili inamu, ibweeni we liisari. 
21Akirekho kamakhono keewe koombi khu murwe kwayo, ebiyise bibyoonako 
bye babaandu byoosi. Arobore umuundu ayile imbusi iyo mu mubiimbi, niyo ibe 
iyila bibyoonako bye babaandu mu mubiimbi. 
22Imbusi yino isuta busiro bwe bibyoonako bye ba Isiraeli, bali ni khuukiyila 
bakilekhe ikendaane iyo busa mu mubiimbi. 
23 “Lwanyuma Aroni ali ni khuukobola mu lisari likhosefu, eyabule bikwaaro 
biikhosefu byeesi akwaarire, nga n'engiile mu shifwo shikhosefu. Ali ni 
khuubilekha mu bweene umwo. 
24Ali ni khukhwisiingila mu shifwo shikhosefu, nio lwanyuma akwaare 
bikwaaro biikhosefu, atsye awaaneyo tsisaayilo tsintsoshe, nga khulikho iyeewe 
n'iye babaandu. Mu saambo iyo, abe aloombela babaandu ni naye umweene, 
Umukasya abeyakhile bibyoonako byaabwe. 
25Kiminaawa khukhwaama khu saayilo tsino tsitsirusawo bibyoonako, ali ni 
khuukyoshela khu sheeso. 
26“Umuundu uyila imbusi iyo waakilekhuula yaatsya wa Azazeli, ali ni 
khuusiinga bikwaaro byeewe, ni naye umweene, nio akobole mu kaambi. 
27Inyama iramire khu wuunwa n'imbusi byeesi barusirekho kamalasile, 
baakayila mu shifwo shishiminyisa bukhosefu, bali ni khuukisuta bakiyile 
ibulafu w'ekaambi. Lisyeelo, ni nyama iyo, ni byeenda, bali ni khuubyooshela 
busa mu mulilo. 
28Uyo uwoosha bibiindu ibyo, ali ni khuusiinga bikwaaro byeewe, naluundi 
umweene naye esiinge, nio akoboleyo mu kaambi. 

Khuutsowesa shifukhu she khukhwiyakhililakho babaandu 

29 “Lili likaambila liri, khu shifukhu she likhumi, mu mweesi kwe kumusaafu, 
mwabeene muli ni khukhwiiwa shitaambiso, nga simukhola kumulimo kwoosi 
ta. Ikhaba babeetswa babaamenya ni nanywe sibali ni khuukhola kumulimo ta. 
30Khulwekhuuba khu shifukhu isho, bakhaabaloombele inywe isi Umukasya, nio 
abeyakhile inywe bibyoonako byeenywe. 
31Lino lili likaambila khukhwaama ari. Shino shili shifukhu sha Sabato, she 
khuuwola khuukhosefu. Muli ni khukhwiiwa biitaambiso. 
32Uyo yeesi isi baamala khaale khuubiita tsiikhabi nga umusaayi umukhulu, nga 
uwiila mu bikele bya paapa weewe, ali ni khuukwaara bikwaaro bikhosefu, 
aloombele babaandu isi Umukasya. 
33Ali ni khuuloombela shiifwo shikhosefu, lisari likhosefu, shisheeso sha 
buroonzi, basaayi boosi, atweela ni babaandu boosi. 

34Shino shili shifukhu she angaaki she khukhwiyakhila babaandu ba Isiraeli 
boosi bibyoonako. Nashiryo muli ni khuushikholatsaka buli kumwiiko.” 

Ba Levi 17 

Kamakaambila khu biindu bibikhali bitweela ta 

1Umukasya waalomela Musa ari, 
2boolela Aroni, ni basoleeli beewe, ni babaandu boosi, bibiindu bino. 

3Umu Isiraeli yeesi n'erira iwuunwa, namwe lisheese limeeme, namwe imbusi 
mu kaambi, namwe ibulafu w'ekaambi, 
4nga siwareerire shishaayo isho khuushiirira amulyaango kwe lisari likhosefu, 
nio akiwaaneyo isi Umukasya nga shiwaanwa ta, aba ali ni kumusango kwe 
khuutsukha kamafuki. Bali ni khuumutuuma ibulafu we lituuli lye ba Isiraeli. 
5Shimanyisa shiri khukhwaama ari, nga umuundu awaanayo isaayilo iye 
shishaayo, ali ni khuukireera ibweeni we lisari likhosefu. Mbaawo khuukiirira 
mu kyeewa busa ta. 
6Umusaayi ali ni khuusalaasa kamalasile khu sheeso sh'Omukasya, shishiili 
ibweeni we lisari likhosefu. Ali ni khukhwoosha kiminaawa kye shishaayo isho, 
nio akile kyaamekho isilikakha iwunya bulaayi. 
7Ni nashiryo, khukhwaama ari, mbaawo babaandu khuuwaanayo tsisaayilo isi 
ba wele matsakha babaali nga tsiimbusi ta. Likaambila lino lili ni khuubawo 
khuumala kimiboolo kyoosi. 
8Baboolele uri, umuundu yeesi umu Isiraeli, namwe umwiitswa ubamenyamo, 
uwaanayo isaayilo, namwe shiiwaanwa, 
9nga siwashireerire amulyaango kwe lisari likhosefu khuukiwaanayo isi 
Umukasya ta, umuundu uyo bali ni khuumutuuma ibulafu we lituuli lye ba 
Isiraeli. 

Mukhalya kamalasile ta 

10 Umukasya waaloma ari, umu Isiraeli yeesi, namwe umwiitswa yeesi 
ubamenyamo siinga alya kamalasile, kane ise imukhupe kumukoongo, indekhe 
khumwinaanayo ta. Naluundi kane ise imuruse khu lituuli lye babaandu 
babaaramire. 
11Buulamu bwe shishaayo buli mu malasile kaasho. Naluundi ise naabaweele 
inywe kamalasile kaasho khuukaraambisa khu sheeso nga she khuurusawo 
bibyoonako. Nashiryo, mu shifwo she khuuwaanayo buulamu bw'omuundu, 
kamalasile niko kakaaraambisibwa khuurusawo bibyoonako. 
12Nashiryo ise naalomela ba Isiraeli indi, mbaawo umuundu mus'iinywe uuli ni 
khuulya kamalasile ta, ikhaba umwiitswa umenya ni nanywe. 

13Abe ikhaba inywe mwabeene namwe babeetswa beesi mumenya ni nabo, ne 
nga weerire khanywiinywi namwe khasolo, uli ni khuukhenamisa kamalasile 
katsye kaweelemo ilala, ukabiimbekho ni liloba. 
14Khulwekhuuba buulamu bwe shibuumbe shoosi, buli mu mafuki kaasho. 
Nashiryo ise nalomeele ba Isiraeli indi mukhalya kamafuki ke shiibuumbe 
shoosi ta. Uyo yeesi ukane akalye, kane atuumibwa ibulafu we lituuli lye 
babaandu baase. 
15Umuundu yeesi oba Umwikhali umu Isiraeli, namwe umwiitswa, uulya 
shishaayo shishifwiile shonyene busa, namwe shishaayo sheesi isolo iye 
mwiiswa yiirire, ali ni khuusiinga bikwaaro byeewe, naluundi umweene esiinge. 
Kane arame nga alikho bunyaalu khukhwoolesa angoloobe. 
16Ne singa alekha khusiinga bikwaaro, namwe waalekha khukhwisiinga 
umweene ta, aba ali ni kumusango khulweesho sheesi akholile. 

Ba Levi 18 

Bibiwaamba khu khukhwitubaasa khwe bakhasi ni basaani 

1Umukasya waalomela Musa ari, 
2Boolela ba Isiraeli uri ise ndi niye Umukasya Wele waabwe. 

3Nashiryo mukhaloondelela tsisaambo tsye ba Misiri tsyeesi mwabona nga 
mumenyayo ta. Namwe mukhaloondelela byeesi babaandu babaali mu Kanaani, 
isi indi khuubayila, bakhola ta. Mukhaloondelela intsibirisa yaabwe ta. 
4Ise ndi Umukasya Wele weenywe, ni nashiryo muli ni khuuloondelela bilakilo 
byase, ni indeekela yase. Ise ndi Umukasya Wele weenywe. 
5Nashiryo muli ni khuuloondelela biilakilo byaase n'indeekela yase. 

6Ise ndi Umukasya Wele weenywe. Mbaawo umuundu yeesi uuli ni 
khukhwitubaasa n'umulebe weewe, waamukhola umukhasi namwe umuseetsa 
ta. 
7Mbaawo khuuwaamba maayi woowo ukhusaala waamukhola umukhasi ta. 
Khulwekhuuba ukhwo khuba khuumalamo paapawo lukoosi lweewe, naluundi 
uyo ali maayi woowo. 
8Mbaawo khuuwaamba umukhasi uwa paapawo, waamukhola umukhasi ta. 
Isho shimalamo paapawo lukoosi lweewe. 
9Mbaawo khuuwaamba umukooko woowo umweene, namwe umukooko 
woowo uwa maayi woowo ukuundi, oba baamusalila aango namwe ibulafu, 
waamukhola khuuba umukhasi ta. 
10Mbaawo khuuwaamba umwitsukhulu woowo umukhaana, waamukhola 
umukhasi ta. Khulwekhuuba ukhwo khuba khukhwiimalamo wamweene 
shiirifwa. 

11Mbaawo khuuwaamba umukooko woowo isi umukhasi uwa paapawo asaala 
n'umuundu ukuundi, waamukhola umukhasi ta. Khulwekhuuba ali umukooko 
woowo. 
12Mbaawo khuuwaamba seenge woowo, waamukhola umukhasi woowo ta, 
khulwekhuuba ali uloondekhana ni paapa woowo. 
13Mbaawo khuuwaamba wandaaye uwa maayi woowo, waamukhola umukhasi 
woowo ta, khulwekhuuba ali uloondekhana ni maayi woowo. 
14Mbaawo khuuwaamba umukhasi wa wandaaye wa paapawo, waamukhola 
umukhasi ta, ukhwo khuba khuumumalamo lukoosi, naluundi aba ali maayi 
woowo. 
15Mbaawo khuuwaamba umukhasi w'omwaana woowo, waamukhola umukhasi 
ta, ukhwo khuba khuumalamo umwaana woowo shiriifwa. 
16Mbaawo khuuwaamba umukhasi wa wandaayo, waamukhola umukhasi 
uwoowo ta, ukhwo khuba khuumumalamo niye shiriifwa. 
17Ukhawaamba umukhasi atweela n'umwaana weewe umukhaana, ni 
babeetsukhulu beewe bakhaana, waabakhola khuuba bakhasi boowo ta, 
khulwekhuuba bano baba balimo ni buulebe, naluundi shiba shishoonako she 
khukhwitubaasa ni baalebe. 
18Nga umukhasi woowo ashiili umulamu, ukhayila wandaaye weewe khuuba 
umukhasi woowo ta, ukhwo khuba khuumalamo umukhasi woowo shiriifwa. 
19 Nga umukhasi ali i masaaba, aba alikho bunyaalu, nashiryo mbaawo umuundu 
khuuba ni naye, waamumalamo shiriifwa sheewe ta. 
20Mbaawo khuuwaamba umukhasi uwowasho waamukhola umukhasi uwoowo 
ta, awo uba wereere wamweene khuubakho she bunyaalu. 
21 Mbaawo khuuwaamba babaana beenywe mwaabawaanayo nga tsisaayilo isi 
wele Moleki ta. Khulwekhuuba isho shiba shiimalamo ise Umukasya Wele 
weenywe lukoosi. 
22 Mbaawo umusaani khuuwaamba umusaani washe waamukhola khuuba 
umukhasi weewe ta, isho shili she mbikho. 
23Mbaawo umuundu khuuwaamba shishaayo waashikhola khuuba umukhasi 
weewe ta, aba wereereere umweene khuubakho she bunyaalu. Namwe 
ikhabawo umukhasi uwaamba shishaayo waashikhola khuuba umuseetsa 
weewe ta, isho shiba she mbikho. 
24Ikhabawo umuundu mus'iinywe ukhola bibiindu nga bino biri ta. 
Khulwekhuuba kamanaambo keesi ise ndi khuutimisa karure mu Kanani katsye, 
abe kakhola bye bunyaalu nga bibyeene ibyo. 
25Waakila liloba lyaabwe lyeetsula bye bunyaalu, nashiryo ise nabawa 
shitaambiso khulwe bibyoonako byaabwe. Nashiryo ise nabarusa nibo khu 

liloba ilyo, naafwaana busa nga umuundu n'alusaka byeesi amalile khaale 
khuulya. 
26-27Ne inywe, atweela ni babaandu beesi munyoolamo, ni babeetswa 
babaamenya ni nanywe, muli ni khuuloondelela kamakaambila kaase, ni 
biilakilo byaase. 
28Ni mwibirisa buubi, kane liiloba libekaane, libatuume ibulafu, nga umuundu 
n'aalusaka byeesi amalile khaale khuulya. 
29Khulwekhuuba umuundu yeesi ukhaakhole bibiindu nga ibyo, bali ni 
khuumutuuma ibulafu we lituuli lye babaandu baase. 
30Ise ndi Umukasya Wele weenywe, nashiryo muli ni khuuloondelela byeesi ise 
imbalakiile ndi, mukhakholakho biikholwa bye mbikho ibyo ta. Naluundi 
mukhewaambila mu biindu bibikila inywe mwaabakho she bunyaalu ta. 

Ba Levi 19 

Bibiwaamba khu ntsibirisa 

1Umukasya waalomela Musa ari, 
2Boolela lituuli lye ba Isiraeli uri bali ni khuuba baakhosefu, khulwekhuuba ise 
Umukasya Wele weenywe indi umukhosefu. 
3Ise ndi Umukasya Wele weenywe, ni nashiryo buli mutweela ali ni 
khukhwiisamo paapawe ni maayi weewe shiriifwa. Naluundi buli mutweela ali 
ni khukhwiisamo shifukhu sha Sabato lukoosi. 
4Ise ndi niye Umukasya Wele weenywe, nashiryo mbaawo khuubuumba 
bifwaani busa nga ba wele ta. 
5Nga umuundu akaanisayo isaayilo ireera lukoosi isi Umukasya, shitsilililwa 
shili ni khuuba shiri nio Umukasya akaanile khuuloomba khw'omuundu uyo. 
6Isaayilo iyo bali ni khuukiliilawo khu shifukhu isho, namwe khu shifukhu 
shishiilakho. Ne iramakho yoosi khukhwoolesa khu shifukhu shishikhola 
khataru, bali ni khuukyoosha busa ni kumulilo ilale, iwewo. 
7Ni mukilya khu shifukhu shishikhola khataru, isho shiba she imbikho, ise 
singana ifukiilile isaayilo iyo ta. 
8Uyo yeesi ulya khu saayilo iyo aba waasaalile kumusaango, khulwekhuuba aba 
wafwotsoole shishiindu shishiili shikhosefu isi Umukasya. Umuundu uyo bali ni 
khuumutuuma ibulafu we lituuli lye ba Isiraeli. 
9 Nga mukesa biilyo khukhwaama mu mukuunda, muli ni khuulekhakho bye khu 
ndulo khwe kumukuunda, ni n'ebyo bibikwa aasi mukhabyangala ta. 
10Nga mukesa kimizabibu kyeenywe, mukhamalilakho ilala ta, namwe 
mwangala ikyo kikikwiile aasi ta. Muli ni khuulekhela abo babaali bataambi, 
namwe babeetswa. Ise ndi Umukasya Wele weenywe. 

11 Mukheebatsaka shabeene, namwe mwaakanikha bye bubeeyi, namwe 
mwaalyakhana ta. 
12Ise ndi Umukasya Wele weenywe, nashiryo mukharaambisa lisiina lyase nga 
mwitsuba byeesi mukhali khuutsya khukhwoolelesa ta. 
13 Mukhamiinikhilisatsaka basheenywe, namwe mwaanuula bibiindu byaabwe 
ta. Muli ni khuusasula kumukheemba kw'omuundu ubaraambiire kumulimo, 
khu shifukhu shisheene sheesi araambiire. 
14Mukhatsubatsaka umuundu uuli umumiinyi ta. Namwe mukharawo 
shishiindu shaareka umuundu uuli umubofu ta. Isho muli ni khuushikhola 
khulwe khukhuuntsisamo ise lukoosi, khulwekhuuba ise ndi Umukasya Wele 
weenywe. 
15 Nga mukhala kimisaango, mbaawo khukhwikhupila lubeka lutweela ta, akhali 
muli ni khukhwookesanisa bwaŋali isi basheenywe, oba bali bataambi namwe 
bayiinda. 
16Ukhakyeendaana busa mu baandu nga usalanisa kamatsi ta. Naluundi 
mukhaloba khuuwayo bujulisi bubunyala bwaayeeta umuundu mu musaango 
ta. 
17 Ukhawaambila uwashoowo liirima waamubiikha mu mwoyo kwoowo ta. 
Naluundi nga umuundu waakhukhalasile, ukharya khuumulomakho ta. 
N'ulekha khukhola isho ta, kane ube waakholile shishoonako. 
18Ise ndi Umukasya Wele weenywe. Nashiryo mukhelihaasa ibyo byeesi 
babaakholilekho, namwe mwaaba ni likoko isi basheenywe ta. Akhali muli ni 
khuukana basheenywe nga ni mwikana mwabeene. 
19 Muli ni khuuloondelela biilakilo byaase, mubone muri, mbaawo umuundu 
uwaamba shishaayo she isaambo ikiindi, ari shisaale inyana mu shaayo she 
isaambo ikiindi busa ta, namwe ikhabawo ubyaala biilimwa bye bikuuka bibili 
mu mukuunda mutweela ta. Naluundi mbaawo khuukwaara ingubo isi baarukha 
mu buwutsi bwe tsisaambo tsibili ta. 
20Umusaani n'awaamba umukulwa uwekhasi isi umuundu ukuundi aamala 
khaale khuuselela, waamukhola umukhasi uweewe, babaandu babili bano 
sibeeribwa ta, akhali umusaani ukholile isho ali ni khuuliha. Khulwekhuuba 
umukhasi abe ashiili umukulwa. 
21Umusaani ukholile isho, ali ni khuuyila limiiku, nga isaayilo iye 
khukhwinyusawo bibyoonako, isi Umukasya. Ali ni khuukiyila ibweeni we lisari 
likhosefu, 
22umusaayi araambise limiiku ilyo khuuloomba ari Umukasya eyakhile 
umuundu uyo bibyoonako byeewe. Musaambo iyo, kane Umukasya eyakhile 
umuundu uyo bibyoonako byeewe. 

23Nga mwoolile khu liloba lyeesi ise intsya khubawa inywe, muli ni khuubyaala 
kimisaala kikyaama bibyaamo bye khuulya. Ne mu miiko kikinyoowa kiitaru, 
mukhalyakho bibyaamo byakyo ibyo ta. 
24Mu mwiiko kukuukhola khane, bibyaamo ibyo muli ni khuubiwaanayo 
musaambo iya buraawa nga biikhosefu, nga musiima Umukasya. 
25Ne mu mwiiko kukuukhola kharaano, bikhaame bibyaamo biikali naabi, nio 
mulye khu byeene ibyo. Ise ndi Umukasya Wele weenywe. 
26 Mukhalya shishaayo, mwaalya ni kamalasile kaasho ta. Mukhewaambila mu 
bye bufumu ni khuulakula ta. 
27Mukhawaamba litsuune lyeenywe mwaalibowela inyuma khu ngoolo, namwe 
mwaabeka khu ndulo khwe bunwaanwa bweenywe ta. 
28Mukharona khu mibili kyeenywe bari khulwe khuulila baafu ta. Ise ndi 
Umukasya Wele weenywe. 
29 Mukhawaanayo babaana beenywe bakhaana khuukhola bye buyeyani mu 
masaayilo ta. Ni mukhola isho, kane babaandu boosi bashuukhe beele khu ba 
wele babaandi, nio akile shiibala sheenywe shitsulemo bubwoonaki. 
30Ise ndi Umukasya, nashiryo muli ni khukhwiisa shiriifwa mu shifukhu sha 
Sabato ni shiifwo shase shiikhosefu. 
31Ise ndi Umukasya Wele weenywe, ni nashiryo mukhatsya khukhwireeba khu 
baandu babaakanikha khuubirira mu bakuuka babaafwa khaale ta. Abo 
baboonakisa busa, mbaawo shiilayi shishibaamamo ta. 
32Babaandu baakhulu boosi, muli ni khuubesamo lukoosi. Naluundi muli ni 
khukhuuntsisaaya ise Wele weenywe, khulwekhuuba ise ndi Umukasya. 
33 Nga iliwo umuundu uwe linaambo liliindi uwiitsile khuumenya ni nanywe mu 
shibala sheenywe, mukhamumiinikhilisa ta. 
34Muli ni khuubirisa umwiitswa musaambo isi mubirisamo babeekhali be mu 
shibala sheenywe, mumukane nga ni mukanana mwenyene. Khulwekhuuba 
nanywe lutweela mwaba babeetswa mu Misiri. Ise ndi Umukasya Wele 
weenywe. 
35 Nga mupima buuleeyi, namwe buusiro, namwe buukali bwe shishiindu, 
mukhalyaakhana ta. 
36Muli ni khuuraambisa bipimo bituufu mu buli sheesi mupima. Ise ndi 
Umukasya Wele weenywe, uwabamusa inywe khukhwaama khu liloba lya 
Misiri. 
37Ise ndi Umukasya, nashiryo muli ni khuuloondelela biilakilo byase ni 
indeekela yase, mukhole nga ni biloma. 

Ba Levi 20 

Biitaambiso bye babaaminyaalila Wele 

1Umukasya waalomela Musa ari, 
2boolela ba Isiraeli boosi uri, umu Isiraeli yeesi namwe umwiitswa umenya mu 
Isiraeli yeesi, ni kane awaaneyo umwaana weewe nga isaayilo isi wele Moleki, 
bali ni khuumukhupa kamabaale bamwiire. 
3Kane ise samweene imukhupe kumukoongo indekhe khumwiinaanayo ta, 
naluundi imukhalekho imuruse khu baandu baase. Khulwekhuuba aba 
waaweeleyo mutweela khu baana beewe isi wele Moleki. Mu khukhola shino, 
umuundu aba waafwotsoole lisiina lyase likhosefu, ni shiifwo shase shikhosefu. 
4Ne singa babaandu babaaramire balekha khukhwiinaanayo isi umuundu nga 
uyo, ni shikholwa sheesi akholile, baalekha khumwiira ta, 
5kane ise samweene imukholekho, niye ni be muungo mweewe. Kane 
imbatuume ibulafu we lituuli lye babaandu baase, ni naabo boosi babaakhola 
bibiindu nga ibyo biryo. 
6Siinga umuundu atsya khukhwireeba khu baandu babaakanikha khuubirira mu 
bakuuka babaafwa khaale ni baalakusi, kane ise imwiire arure mu lituuli lye 
babaandu baase. 
7Muli ni khukhwiwaanayo isi ise mube bakhosefu, khulwekhuuba ise Umukasya 
Wele weenywe, indi umukhosefu. 
8Ise ndi Umukasya, ubawa inywe tsiikhabi. Ni nashiryo muli ni khuuloondelela 
biilakilo byaase, mukhole nga ni biloma. 
9Khulwekhuuba uyo yeesi utsuba paapa weewe ni maayi weewe, ali ni 
khukhwiiribwa. Mu khutsuba paapa weewe namwe maayi weewe, aba 
umweene werereere kumusaango. 
10 Nga umusaani waakholile bye buyeyani n'umukhasi uw'owashe, umusaani 
uyo n'umukhasi uyo, babaakholile shiikholwa isho bali ni khukhwiiribwa. 
11Umuundu uwaamba umukhasi uwa paapa weewe waamukhola khuuba 
umukhasi uweewe, boombi babaakholile shiikholwa isho bali ni khukhwiiribwa. 
Khulwekhuuba babeene baba bereerere kumusaango. 
12Umusaani n'awaamba umukhasi w'omwaana weewe waamukhola khuuba 
umukhasi uweewe, boombi babaakholile shikholwa isho bali ni khukhwiiribwa. 
Khulwekhuuba baba baakholile she imbikho, naluundi baba berereere babeene 
kumusaango. 
13Umusaani ni etubaasa n'umusaani uwashe waamukhola umukhasi weewe, 
boombi baba bakholile she mbikho. Bali ni khukhwiiribwa, khulwekhuuba baba 
berereere babeene kumusaango. 
14Umusaani n'ayila umukhasi waakelawo waayila ni maayiwe usaala umukhasi 
weewe, isho shiba she kumusilo. Boosi bataru bali ni khukhwookhebwa ni 
kumulilo bafwe, nio ilekhe khubawo bye kimisilo mus'iinywe ta. 

15Umusaani n'awaamba shishaayo waashikhola khuuba umukhasi weewe, niye 
ni shishaayo isho bali ni khukhwiiribwa. 
16Umukhasi n'awaamba shishaayo waashikhola khuuba umuseetsa weewe, niye 
ni shishaayo isho bali ni khukhwiiribwa. 
17Umusaani n'awaamba umukooko weewe khu luwaande lwa paapa weewe 
namwe lwa maayi weewe, waamukhola khuuba umukhasi weewe, boombi bali 
ni khuweebwa shitaambiso khulwekhuuba baakholile she mbikho. Aba 
waamalilemo umukooko weewe shiriifwa sheewe, ni nashiryo, kumusaango 
kuba kwaamufuurire. 
18Siinga umusaani etubaasa n'umukhasi uli khuutsya i masaaba, aba 
waamalilemo umukhasi uyo shiriifwa sheewe. Boombi bali ni khuweebwa 
shitaambiso. 
19Mbaawo umusaani khuuwaamba seenge weewe, namwe maayi uloondekhana 
ni maayi weewe waamukhola khuuba umukhasi uweewe ta. Abo bali baalebe, 
nashiryo aba wakholile she kumusilo. Boombi bali ni khuweebwa shitaambiso. 
20Siinga umusaani awaamba umukhasi uwa paapa weewe ukuundi, 
waamukhola khuuba umukhasi uweewe, aba waamalilemo paapa weewe uyo 
shiriifwa. Boombi bano bali ni khuuweebwa shitaambiso, bali ni khuufwa busa 
nga mbaawo usaalakho umwaana ta. 
21Siinga umusaani abukula umukhasi uwa wandaaye waamuyila khuuba 
uweewe, shino shiba she mbikho. Aba waamalilemo wandaaye weewe shiriifwa, 
ni nashiryo umusaani uyo n'umukhasi babaakholile isho, bali ni khuufwa busa 
nga sibasaalakho babaana ta. 
22Ni nashiryo, muli ni khuuloondelela biilakilo byase ni indeekela yase, mukhole 
sheesi biloma. Nio shino shikile mumenye buulayi khu liloba lyeesi mutsya 
khumenyamo. 
23Mukheebirisa nga kamanaambo abe kakaali khu liloba ilyo, keesi natimisa 
kaatsya ta. Khulwekhuuba ise naababiiyila nibo khulwe khuukhola bibiindu nga 
ibyo biri. 
24Ne bona ise naabalomeele inywe indi, intsya khubawa liiloba lyaabwe, shibala 
shishiilimo liiloba liilayi naabi, lilyaama biilyo biikali. Ise ndi Umukasya Wele 
weenywe, ubaroboore inywe khuuba baaburaawa naabi khukhwaama khu 
manaambo kakaandi. 
25Ni nashiryo, nga mukana mube bakanwa isi ise, muli ni khukhwaawulawo 
bisolo ni binywiinywi ibyo byeesi ise imbalakiile inywe khuulya, ni khuulekha 
khulya ta. 
26Nashiryo inywe muli ni khuuba baakhosefu, khulwekhuuba ise Umukasya indi 
umukhosefu, naluundi naabawuule inywe khukhwaama mu baandu boosi, indi 
mube babaandu baase. 

27Umuundu ukhola kwe buulosi, namwe uloma ari bakuuka babaafwa khaale 
bakanikha khubirira mu niye, ali ni khukhwiiribwa. Bali ni khuumukhupa 
kamabaale bamwiire, khulwekhuuba kumusaango kuba kwaamufuurire. 

Ba Levi 21 

Kamakaambila keesi basaayi bali ni khuuloondelela 

1Umukasya waalomela Musa ari, boolela basaayi nga nibo babaali basoleeli ba 
Aroni uri, ne muwaamba khu mulaambo kw'omuundu, kane mube mwerereere 
bunyaalu. 
2Akhali unyala wawaamba khu mulaambo kwa maayi woowo, paapa woowo, 
umwaana woowo, wandaayo, 
3namwe umukooko woowo ushiili khukhwalikha ta, khulwekhuuba s'aali 
n'umuseetsa ta. 
4Ni mutsya khusiikha umuundu yeesi uuli uwe buulebe khuubirira mu 
khuyilana, muba mwereereere bunyaalu. 
5Mukhabekakho litsuune lyeenywe, namwe khu ndulo khwe bunwaanwa 
bweenywe, namwe mwesalaka kimibili kyeenywe bari mwokesanisa khuulila 
baafu ta. 
6Ise ndi Umukasya Wele weenywe, naluundi ise nabarobora inywe mwenyene 
khukhuuntsakaanisa ise tsisaayilo tsye bibiliibwa, khu sheeso. Ni nashiryo muli 
ni khuuba baakhosefu. 
7Mukhayilatsaka umukhasi ukhola buyeyani, namwe umukhasi 
uwetubaasatsakakho n'umuundu ukuundi ta. Namwe mukhayila umukhasi isi 
umuseetsa aamala khaale khuuloba ta. Khulwekhuuba inywe muli bakhosefu isi 
ise Wele. 
8Babaandu bali ni khuuyila umusaayi nga umukhosefu, khulwekhuuba niye 
uwaanayo kimikaati isi Wele weenywe. Umusaayi ali ni khuuba umukhosefu, 
khulwekhuuba ise Umukasya, ubawa tsiikhabi, indi umukhosefu. 
9Umwaana umukhaana uw'omusaayi n'aba bari waakholile buyeyani, 
woonakisile shiriifwa sha paapa weewe, bali ni kumwookhela busa mu mulilo 
afwe. 
10Uyo uuli umusaayi umukhulu mu baashe, akhalekha litsuune lyeewe 
lyaasakalala busa ta. Namwe akhonuula bikwaaro byeewe khukhwookesanisa 
kumutaambo, nga umuundu wafwiile ta. 
11Umusaayi umukhulu akhatsya aambi ni kumulaambo, waakila weereerera 
umweene bunyaalu ta. Abe ikhaba kumulaambo kwa paapa weewe namwe kwa 
maayi weewe. 

12Namwe akharura mu shiifwo shikhosefu, namwe waareerera shifwo 
shikhosefu bunyaalu, bari atsya khusiikha umuundu ta. Niye ali uwabiitibwa ni 
kamafura ka Wele. 
13Nga ayila umukhasi, ali ni khuuyila umukhaana indungubaasi, 

14khukhwaama mu baandu babeewe babeene. Akhayila namulekhwa, namwe 
umukhasi yeesi isi umuseetsa aamala khaale khuuloba, namwe uyo ukhola bye 
buyeyani ta. 
15Shino kane shiliinde babaana beewe nga sibali banyaalu ta, nio banyalise 
khukhuuntsakaanisa ise. Ise ndi Umukasya, niye uwabarobora nibo. 
16Kila Umukasya alomela Musa luundi ari, 

17“Boolela Aroni uri, mbaawo khu be lisaaye lyoowo ulikho buuleme bwoosi 
ufukiilisibwa khukhuuntsakaanisa ise nga umusaayi ta. 
18Uyo yeesi ulikho buuleme, nga khuuba umubofu, umuleme, uyo uwe 
tsimbaaso mu moni, namwe bikele bikhalekhaana ta, 
19uyo uwalemala kumukhono namwe shikele, 

20ulikho shiruumba, uwembiya naabi, isi tsiimoni tsikhabona buulayi ta, uuli ni 
buulwaale bwe lihaafu, namwe uyo isi baanyalula tsimiitso tsye busaani. 
21Babaandu be saambo nga iyo, babaalikho buuleme, bakheetsa isi ise 
Umukasya, khuuwaanayo tsisaayilo ni biwaanwa ta. 
22Babaandu babaali nga abo, banyala baakabanana ni babaandi khu bilyo byeesi 
babaandu baba baareerire mu shifwo shikhosefu. 
23Ne bakhengila mu shifwo shikhosefu, namwe beetsa khu sheeso 
khukhuuntsakaanisa ise ta, khulwekhuuba balikho buuleme, banyala baakila 
shiifwo shikhosefu shaabamo bunyaalu. Khebulila muri ise Umukasya, niye 
uuwa basaayi tsikhabi, nio waakila baaba bakhosefu.” 
24Nashiryo, Musa waaboolela Aroni, ni basoleeli beewe, ni ba Isiraeli boosi 
bibiindu bino. 

Ba Levi 22 

Biwaanwa bibiili bikhosefu 

1Umukasya waalomela Musa ari, 
2lomela Aroni ni basoleeli beewe uri, ise ndi Umukasya. Ni nashiryo bali ni 
khukhwiisamo biwaanwa byeesi babaandu bareerire lukoosi, nio awo babe nga 
beesile lukoosi mu lisina lyase. 
3Baboolele uri ikhabawo na mutweela khu be lisaaye lyaabwe, oba bali be 
kumuboolo shiina, uuli ni khukhwiitsa isi bibiindu bikhosefu byeesi ba Isiraeli 
bareerire nga alikho bunyaalu ta. Umuundu yeesi uukane akhole isho, kane 
atuumibwe ibulafu we lituuli lye babaandu baase. 

4Khu be lisaaye lya Aroni, umuundu yeesi uuli ni buulwaale bwe lihaafu, namwe 
nga alikho ni isi arura kimiindu khukhwaama mwibili mweewe, akhalyakho khu 
biindu bibiili bikhosefu ta, khukhwoolesa nga wepyeluusile. Ikhaba abo 
babaamalile khukhwitiila khu mulaambo, n'umusaani yeesi isi kameetsi 
kakaasaala babaandu kaba kaarurire mwibili mweewe khu bwako busa. 
5Namwe nga wawaambile khu shimusiru shoosi shishiilikho bunyaalu, namwe 
nga wawaambile khu muundu yeesi ulikho bunyaalu. 
6Khulwekhuuba umuundu yeesi uwaamba khu biindu nga ibyo, kane abe alikho 
bunyaalu khukhwoolesa angoloobe. S'aali ni khuulyakho khu biindu bibiili 
bikhosefu ta, akhali nga waamalile khukhwisiinga. 
7Khukhwoolisa nga inyaanga yaakwiile, nio anyalise khuuba nga umupyeluuse. 
Ari awo anyalisa khuulya khu biindu biikhosefu, khulwekhuuba biilyo ibyo bili 
bye lisaaye lye basaayi. 
8Shishaayo shishiifwa shonyene busa, namwe sheesi isolo yirire, nibo 
bakhalyakho ta. 
9Bali ni khuushimanya bari ise ndi Umukasya, ubawa nibo tsiikhabi. Nashiryo 
bali ni khuuloondelela byeesi ise imbalakila. Ni balekha khuukhola isho ta, kane 
babe baakholile bibyoonako, bye khuulekha khukhwiisa lukoosi mu shiifwo she 
khukhwisaayilamo ta. 
10Basaayi bonyene nibo babaali ni khuulya khu biindu bibiili biikhosefu. 
Babaandu babaandi busa, namwe babeetswa, namwe baraambi baabwe, 
sibakhiile khuulya khu biindu biikhosefu ta. 
11Ne n'iiba bari umusaayi waamala khuukula umukulwa khuuba uweewe, 
anyala khuulyakho. Ikhaba babaandu be muntsu y'omusaayi nabo banyala 
khuulyakho. 
12N'iiba bari umwaana umukhaana uw'omusaayi wakhwaalikha khu muundu 
ukhali umusaayi ta, umwaana uyo s'anyala waalya khu biindu biikhosefu ta. 
13Ne n'iiba bari umwaana umukhaana uyo ali namulekhwa, namwe umuseetsa 
waamuloba waamwikaana, namwe nga s'aali n'umwaana ta, ne waayilayo 
muntsu iya paapa weewe, anyala khuulya khu biilyo bya paapa weewe ibyo. 
14Umuundu ukuundi yeesi uulya khu biilyo nga siwashitsililiile ta, ali ni 
khuusasulila biilyo ibyo, nga alooselakho ni n'eebyo bibyoola khaasiintsa 
khatweela khe kharaano, abiwe umusaayi. 
15Umusaayi ali ni khukhwiisa lukoosi mu biwaanwa bikhosefu byeesi ba Isiraeli 
bawaanayo isi Umukasya. 
16Shino shibayeete nibo, balekhe khuba ni bibyoonako ta. Khulwekhuuba ise 
Umukasya, niye ukila nio biwaanwa ibyo byekela biikhosefu. 

Tsisaayilo tsitsifukiilisibwa 

17Umukasya waalomela Musa ari, 

18Tsya uboolele Aroni ni babaana beewe, ni ba Isiraeli boosi, bibiindu byeesi 
intsya khukhuboolela bino. Inyala yaabawo umu Isiraeli, namwe mutweela khu 
beetswa ukana khuuwaanayo isaayilo intsoshe isi Umukasya khu bweewe busa, 
namwe nga khukhwoolelesa shisuubiso sheesi abe aamala khaale khuukhola. 
Nga bakhola shino, bali ni khuuwaanayo 
19shishaayo shiseetsa nga seshilikho buuleme bwoosi taawe. Ili ni khuuba 
iwuunwa, namwe limiiku, namwe indurume. 
20Umuundu yeesi n'awaanayo shishaayo shishiilikho buuleme bwoosi, 
Umukasya singane ashakaanile ta. 
21Umuundu n'aaba nga awaanayo isi Umukasya isaayilo khukhwaama mu 
byaayo byeewe ireerawo lukoosi, namwe khukhwoolelesa shishiitsubo sheesi 
akhola, namwe nga umweene ekanisa busa, ili ni khuuba nga s'iliikho buuleme 
bwoosi ta. Ne busa Umukasya singane akyakaanile ta. 
22Bibyaayo bibyafwa tsiimoni, bibyalemala, byeesi basalakakho, bibiili ni 
buulwaale bwe lihaafu, mukhabiwaanayo isi Umukasya ta. Namwe 
mukhabiwaanilayo khu sheeso nga tsisaayilo isi Umukasya ta. 
23Nga umuundu awaanayo khu bweewe busa, anyala wawaanayo iwuunwa, 
namwe khamiiku khakhaali ni shikele nga shishiimbi khuuminyisa bibiindi. Ne 
akhawaanayo shishaayo shishifwaana shiryo, nga awaanayo isho sheesi amala 
khaale khusuubisa ta. 
24Shishaayo shoosi sheesi baamala khaale khuulata, namwe nga bashinyalula 
tsimiitso, namwe nga tsayonuukhamo, mbaawo khushiwaanayo isi Umukasya 
ta. 
25Ikhaba bibyaayo byeesi mwaamisa khu be kamanaambo kakaandi, 
mukhabiwaanayo isi Umukasya ta, singene abifukiilise ta. Shino shili 
khulwekhuuba ndi babeene be bibyaayo ibyo, baba baamala khaale khuubilata. 
26Umukasya waalomela Musa ari, 

27nga ikhaafu, namwe likheese, namwe imbusi, byasaalile, tsinyana tsyabyo 
tsinyala khuurama ni maawe khuumala bifukhu musaafu. Khu shifukhu 
shishikhola shinaane, munyala mwabyakaanisayo nga tsisaayilo tsye 
khukhwookhela khu sheeso. Ise kane imbyakaanile. 
28Mukhawaamba ikhaafu n'imoosi yayo, namwe lisheese n'imeeme yalyo, 
mwabiwaanayo byoombi nga tsisaayilo khu shifukhu shitweela ta. 
29Nga muwaanayo tsisaayilo tsye khuusiima isi Umukasya, muli ni khuushikhola 
musaambo ikanibwa nio ise imbyakaanile. 
30Ise ndi Umukasya Wele weenywe, ni nashiryo muli ni khuulya inyama iyo 
yoosi khu shifukhu ni shisheene. Mbaawo khuukilekha yaakonawo ta. 
31Ise ndi Umukasya weenywe, ni nashiryo muli ni khuuloondelela 
kamakaambila kaase, mukhole nga ni kaloma. 

32Ise ndi Umukasya ubawa inywe tsiikhabi. Nashiryo muli ni khukhwiisa lukoosi 
mu lisina lyase, ilekhe khubawo ulilekelesa ta. 
33Ise niye uwabarusa inywe mu Misiri, naabareera ino ndi nio ise imbe 
Umukasya Wele weenywe. 

Ba Levi 23 

Biilakilo bibiwaamba khu biifukhu biikhulu 

1Umukasya waalomela Musa ari, 
2boolela ba Isiraeli uri ise samweene naamalile khaale khuurobora biifukhu 
biikhulu, byeesi mukhaabuusanatsakilekho, nga muntsisaaya ise. 
3 Muli ni khuukhola buraambi khuumala biifukhu bisesaba. Ne shifukhu she 
kumusaafu, shili sha Sabato, shiifukhu sh'Omukasya. Shili shikhosefu she 
khuuwolelakho. Khu shifukhu isho muli ni khuubuusana muntsisaaye ise, 
nashiryo mbaawo khuukhola buraambi bwoosi muungo tsyeenywe ta. 

Shiifukhu sha Pasika 
(Khuubala 28.16-26) 

4Bino nibyo biifukhu bibiindi biikhulu by'Omukasya, byeesi muli ni khuuba 
nabyo, mu mbuka inyene. 
5Shiifukhu sha Pasika y'Omukasya, muli ni khuuba nasho khuunanikha 
angoloobe e shifukhu she likhumi na bine, mu mweesi kwe ba Isiraeli 
kukuunyoowa. 
6Khu biifukhu likhumi na biraano bye kumweesi mwene ukwo, muli ni khuuba 
ni shifukhu sh'Omukasya she kimikaati kikikhalimo kamamela ta. Muli ni 
khuulya kimikaati ikyo khuumala biifukhu musaafu. 
7Khu shifukhu shishinyoowa, mbaawo umuundu khuukhola buraambi bwe 
kamaani ta, muli ni khuuba ni lubuusano lwe khukhuuntsisaaya ise. 
8Mu biifukhu ibyo byoosi musaafu, khu buli shifukhu muli ni khuuwaanayo 
isaayilo isi Umukasya. Ni khu shifukhu shishiseembayo, muli ni khuuba ni 
lubusano lwe khukhuuntsisaaya ise, mukhakhola buraambi bwe kamaani ta. 
9Umukasya waalomela Musa ari, 

10Boolela ba Isiraeli uri, nga beetsile khwoola khu liloba lyeesi ise intsya 
khubawa nibo, nga baamalile khuukesa biilimwa biikiboole, buli mutweela ali ni 
khuubowa kumurwe kwe bibyaamo, ayilile umusaayi. 
11Nga baabiyilile isi umusaayi khu shifukhu shishiloosela khu sha Sabato, 
umusaayi ali ni khuubisuta angaaki, abiwaaneyo isi ise, nio nase imbyakaanile. 
12Khu shifukhu khweesi umusaayi asutila biilimwa ibyo angaaki mu moni 
tsyase, muli ni khuuwaanayo isi Umukasya, limiiku lilyaana, lilyoolesa 

kumwiiko mutweela, naluundi lilikhalikho buuleme bwoosi ta, nga isaayilo 
intsoshe. 
13Muli ni khuureererakho buufu buunose naabi bubwoolisa tsikilo tsibili, nga 
baatubaasilemo ni kamafura ke kuusaala ku olivu. Bino bali ni khuubyooshela 
khu sheeso sh'Omukasya, nio isilikakha yiitukhe yiitse mu moni tsyase. 
Naluundi bali ni khuureererakho i lita indweela iy'eviini, nga isaayilo iye she 
khuunywa. 
14Ise ndi Wele weenywe, nashiryo imbalakila ndi mbaawo khuulyakho biilimwa 
biyaakha, namwe byeesi bakholile khukhwaama mu bilimwa ibyo, nga 
simwanyooyile khureera biwaanwa ibyo isi ise ta. Likaambila lino liliwo 
khuumala biilo ni biilo, mu miboolo kyeenywe kyoosi. 

Shiifukhu she Likesa 
(Khuubala 28.26-31) 

15 Khukhwaamila khu shifukhu shishiloosela khu Sabato isi muyiliile bye likesa 
isi umusaayi, muli ni khuubala tsisaabiiti tsimbuufu musaafu. 
16Khu shifukhu she kamakhumi karaano, nga nisho shishiloondelela Sabato 
ikhola musaafu, muli ni khuuyila isaayilo iye biilyo bishaakha ibyo isi Umukasya. 
17Khukhwaama muungo tsyeenywe, muli ni khuureera kimikaati kibili kyeesi 
umusaayi ali ni khuusuta angaaki, akyakaaniseyo isi ise. Buli kumukaati kuli ni 
khuuba nga kulimo kamamela, nga bakuteekha khukhwaama mu kilo tsibili tsye 
buufu buunose naabi, bubwaama mu likesa lishaakha. 
18Khu mikaati ikyo, muli ni khuureererakho kamamiiku kamaana musaafu, nga 
shikalikho buuleme bwoosi ta, imoosi iwuunwa indweela, ni kamamiiku kabili. 
Bino bili ni khuuba nga nibyo tsisaayilo tsintsoshe tsitsiwaanibwayo isi 
Umukasya. Bali ni khuureererakho isaayilo iye biilimwa biikhupake, n'isaayilo 
iye she khuunywa. Atweela byoosi biikele isaayilo intsoshe ireera isilikakha isi 
Umukasya. 
19Muli ni khuuwaanayo indurume indweela nga isaayilo irusawo bibyoonako, ni 
kamamiiku kamaana kabili nga buli litweela lyoolisa kumwiiko mutweela, nga 
isaayilo ireera lukoosi. 
20Umusaayi ali ni khuuwaamba kamamiiku kamaana ako atweela ni kimikaati 
ikyo, abisute angaaki, abiwaaneyo isi Umukasya. Biwaanwa ibyo bili bikhosefu, 
naluundi bili shiwaanwa shase sheesi imba basaayi. 
21Khu shifukhu sheene isho, muli ni khuuba ni lubusano lukhosefu, lwe 
khukhwisaaya. Mbaawo khuukholakho buraambi bwoositsana ta. Shilakilo 
shino shili she biilo ni biilo muungo tsyeenywe, khuumala kimiboolo kyoosi. 
22 Nga mukesa biilimwa byeenywe, mukhakesa ni mwoolela ilala khu ndulo 
khwe kumukuunda ta, namwe mukheela imukoongo khuukesa ibyo 
bibiramiremo ta. Ibyo mulekhela bataambi ni babeetswa babaamenya ni 
nanywe. Ise Umukasya Wele weenywe niye ulakiile. 

Shiifukhu she kumwiiko kumushaakha 
(Khuubala 29.1-6) 

23Umukasya waalomela Musa ari, 

24Boolela ba Isiraeli uri, khu shifukhu shishinyoowa, mu mweesi kwaabwe kwe 
kumusaafu, shili ni khuuba shifukhu she khuuwola, akhali khuukhola 
khakhaandu khoosi ta. Nio lwanyuma uri bafuura tsifulumbeti, mubuusane 
atweela mwisaaye, naluundi muwaaneyo tsisaayilo tsyeenywe khu sheeso. 
25Khu shifukhu isho mbaawo khuukhola buuraambi bwoosi ta, muli ni 
khuuwaanayo isaayilo intsoshe isi Umukasya. 

Shifukhu she khukhwiiyakhila bibyoonako 

26 Umukasya waalomela Musa ari, 

27Shiifukhu shishikhola liikhumi she kumweesi kweenywe kwe kumusaafu, shili 
she khukhwiyakhilakho bibyoonako. Shili shifukhu she lubusano lukhosefu. 
Muli ni khuubuya intsala, khukhwookesanisa muri mwebiyisile bibyoonako 
byeenywe, naluundi muwaaneyo isaayilo intsoshe isi Umukasya. 
28Mbaawo khuukhola buuraambi bwoosi khu shifukhu isho ta, khulwekhuuba 
shili she khukhwiyakhilakho bibyoonako. Muli ni khuuwaanayo tsisaayilo, nio 
ise Umukasya, imbeyakhile inywe bibyoonako byeenywe. 
29Uyo yeesi uloba khuubuya intsala khu shifukhu isho, ikhaamutuume ibulafu 
we lituuli lye babaandu baase. 
30Uyo yeesi ukhola buraambi khu shifukhu sheene shino, uyo ise 
ikhaamwoonakise arurewo mu baandu baase. 
31Mbaawo khuukhola buraambi bwoosi ta. Shino shili shilakilo she biilo ni biilo 
muungo tsyeenywe, khuumala kimiboolo kyoosi. 
32Shiifukhu isho shili ni khuuba shikhosefu sha Sabato, she khuuwola, naluundi 
buli mutweela ali ni khuubuya intsala. Muli ni khuukhola shino khukhwaamila 
angoloobe e shifukhu shishikhola syeenda, khukhwoola angoloobe e shifukhu 
shishikhola liikhumi. 

Shiifukhu she Kamasari 
(Khuubala 29.12-40) 

33 Umukasya waalomela Musa ari, 

34“Boolela ba Isiraeli uri, shifukhu she likhumi na biraano she kumweesi 
kweenywe kwe kumusaafu, shili shifukhu she khukhwiisamo Umukasya 
lukoosi, she kamasari. 
35Khu shifukhu shishinyoowa khu biifukhu ibyo, mbaawo uuli ni khuukhola 
buuraambi ta. Muli ni khuuba ni lubusano lukhosefu, lwe khukhwisaaya 
Umukasya. 
36Muli ni khuuwaanayo tsisaayilo khu sheeso khuumala biifukhu musaafu. 
Shifukhu she shinaane muli ni khuuba ni lubusano lukhosefu lwe khukhwisaaya 

Umukasya, naluundi muwaaneyo tsisaayilo tsintsoshe. Mbaawo khuukhola 
buraambi bwoosi ta. 
37“Biifukhu bino nibyo byeesi ise Umukasya imalile khuurobora, khweesi 
babaandu baase bali ni khuubuusanilakho khukhwisaaya. Naluundi khu byeene 
ibyo, bali ni khuuwaanayo tsisaayilo tsintsoshe, ni tsye biilimwa, ni tsye bye 
khuunywa, nga buli isaayilo bakikhola khu shifukhu shishayo. 
38Bifukhu bye kamayiiya bino, bili ni khuuloosela busa khu biifukhu bya Sabato 
tsitsiiliwo, ni n'ebyo bye biwaanwa byeesi babaandu basuubisa, ni n'ebyo byeesi 
bawaanayo khu bwabwe busa, nga ni babiwaanayo isi Umukasya. 
39“Muli ni khuushimanya muri muli ni khuurakikha kamayiiya ke kamasari khu 
shifukhu she likhumi na biraano, mu mweesi kweenywe kwe kumusaafu, nga 
mwaamalile liikesa. Muli ni khuulya kamayiiya kano khuumala biifukhu 
musaafu, nga muntsisamo ise lukoosi. Shifukhu shishinyoowa ni 
shishimaliilisayo, mbaawo khuukholakho buuraambi bwosiitsana ta. 
40Khu shifukhu shishinyoowa, muli ni khuurema bibyaamo byeenywe biilayi 
naabi, ni tsisakya tse kamasheendu, mubireere mwikhoyele ni nabyo mu moni 
tsy'Omukasya, khuumala biifukhu musaafu. 
41Buli kumwiiko muli ni khuulya kamayiiya k'Omukasya kano khuumala 
biifukhu musaafu. Lino lili likaambila liliili ni khuubawo mu miboolo kyoosi. 
42Inywe mumuuli ba Isiraeli mwabeene, muli ni khuumenya mu bisari khuumala 
biifukhu musaafu. 
43Shino shikile kimiboolo kikiitsa mu moni kimanye kiri ise nalekha ba Isiraeli 
baamenya mu masari, nga nio naabaamisile mu Misiri. Ise ndi niye Umukasya 
Wele weenywe.” 
44Nashiryo, mu saambo iyo, Musa waalakila ba Isiraeli khuulyatsaka kamayiiya 
ke bifukhu bye khukhwiisamo Umukasya shiriifwa. 

Ba Levi 24 

Khuuliinda tsitaala tsye mu shifwo shiikhosefu 

(She Lukyeendo 27.20,21) 

1Umukasya waalomela Musa ari, 

2Boolela ba Isiraeli uri bali ni khuureera kamafura ke kuusaala ku olivu kamalayi 
kameene, ukatsukhe mu taala, nio buwaanga buramatsake nga buburukha 
busheele. 
3Buli angoloobe Aroni ali ni khuuwaambisa tsitaala, tsirame nga tsyaaburukhila 
ibweeni we sanduuku iye indakaano, mu moni tsy'Omukasya, khukhwoolesa 
kumutikhinyi. Isho nisho shifwo shishifuurisa bukhosefu. Kimiboolo kyoosi kili 
ni khuuloondelela likaambila lino. 

4Aroni ali ni khuubona ari, aliinda tsitaala itsyo tsitsiili khu kusiindi kwe zaabu, 
naluundi ali ni khuubona ari tsyaaburukhila busheele mu moni tsy'Omukasya. 

Kimikaati kikiwaanibwayo isi Umukasya 

5 Umukasya waalomela Musa ari, “Bukula buufu buunose naabi bubwoola tsikilo 
likhumi na tsibili, uteekhemo kimikaati likhumi na kibili. 
6Lwanyuma kimikaati ikyo ukirewo mu minyele kibili, nga buli kumunyele 
kulimo kimikaati kisesaba. Uli ni khuukira khu meetsa isi baawakhakho izaabu 
yonyene busa, ili mu moni tsy'Omukasya. 
7Naluundi mu buli kumunyele kwe kimikaati, uli ni khuuramo bubaani 
bubweene busa, buyile shiifwo she kimikaati kyeesi waakaanisileyo isi 
Umukasya. 
8Buli shifukhu sha Sabato, Aroni ali ni khuukhola aryo, mu moni tsy'Omukasya, 
akhali khukhwakama ta. Ali ni khuukhola shino nga indakaano iye biilo ni biilo, 
mu lisina lye ba Isiraeli boosi. 
9Kimikaati ikyo kili kya Aroni ni basoleeli beewe, naluundi bali ni khuukiliila mu 
shifwo shikhosefu, khulwekhuuba isho nisho shisiintsa shishiminyisa 
buukhosefu, mu bilyo byeesi baakaanisayo isi Umukasya.” 

Kimisaango ni bitaambiso bibikitsiilakho 

10Ari, abe iliwo umusaani mutweela nga maayi weewe ali umu Isiraeli, ne paapa 
weewe ali umu Misiri. Shifukhu shitweela, umusaani uyo waatsya waasoolanila 
mu kaambi n'umusaani ukuundi uwaba umu Isiraeli. 
11Umusaani uyo uwaba nga maayi weewe ali umu Isiraeli, waaloma biilomo bye 
khuutsuba nga akhomyaasa lisina ly'Omukasya. Lisina lya maayi w'omusaani 
uyo abe bari Shelomisi, umukhaana uwa Dibiri, khukhwaama mu shikuuka sha 
Dani. Nashiryo bawaamba umusaani tsana uyo, baamuyila isi Musa. 
12Baamuliinda nga ali umubowe, nga bashiliindiilila abe sheesi Umukasya atsya 
khukhalawo khu lomo iyo. 
13Kila Umukasya alomela Musa ari, 

14“Yila umusaani uyo usaalile kumusaango ukwo ibulafu w'ekaambi. Khayo abo 
boosi babaamuwuliile nga aloma bibiindu ibyo, bamurekho kamakhono kaabwe 
khu murwe kweewe, nio lwanyuma lituuli lye babaandu lyoosi limukhupe 
kamabaale. “Ari kamakaambila kano, niko keesi uli ni khuuwa ba Isiraeli, nga 
ubalomela uri, 
15‘Umuundu yeesi ukhomyaasa Wele, umweene kumusaango kuba 
kwaamufuurire. 
16Uyo yeesi ukhomyaasa lisina ly'Omukasya, ali ni khukhwiiribwa. Oba ali umu 
Isiraeli, namwe nga ali umwiitswa, ne nga waakhomyaasile Umukasya, lituuli lye 
babaandu lyoosi lili ni khuumwiira.’ 
17 “Uyo yeesi uwiira uwashe, naye bali ni khuumwiira. 



263 

 

 
Ibayibuli Ingwalaafu 

© 2016 Bible Society of Uganda. 
  

 

 

18Uyo uwiira shishaayo sh'owashe, ali ni khuumuliyila shishiindi. Nga ni erire 
shishibeele shiilamu, ali ni khukhwiisawo isho shishiili shiilamu. 
19Uyo yeesi uwoolisa khu washeewe butsiina, naye bali ni khuumukholakho 
sheesi akholile khu washeewe uyo. 
20Nga waamufunile likuumba, naye bali ni khuumufuna likuumba, nga 
waamukhupile imoni, naye bamukhupa imoni, nga waamukhupile liliino, naye 
bamukhupa liliino. Naye bali ni khumwoolisakho butsiina nga bweesi olisile khu 
washeewe. 
21Uyo uwiira shishaayo shabeene, ali ni khuuliyila umweene uwasho, uyo uwiira 
umuundu, naye bali ni khuumwiira. 
22Likaambila lyeene nilyo liliili ni khuuraambisibwa khu ba Isiraeli, ni khuubo 
babaali babeetswa, khulwekhuuba ise ndi Umukasya Wele weenywe.” 
23Nashiryo lwanyuma lwayo, Musa waatsya waaboolela ba Isiraeli byeesi 
Umukasya alomile. Kila bawaamba umusaani tsana uyo, baamuyila ibulafu 
w'ekaambi, baamukhupa kamabaale, baamwiira. Ba Isiraeli baakhola nga 
Umukasya n'alakila Musa. 

Ba Levi 25 

Kimiiko Kimikhosefu 

Kumwiiko kwe kumusaafu 

1 Nga Musa ali khu lukiingi Sinaayi, Umukasya waamulomela ari, 

2boolela ba Isiraeli uri, nga mwoolile khu liloba lyeesi Umukasya atsya khubawa, 
liloba ilyo nalyo lili ni khuuba ni sabato isi Umukasya. 
3Muli ni khuulima mu mikuunda kyeenywe khuumala kimiiko kisesaba, nga 
mukhooboolela biilimwa byeenywe, naluundi nga mukesa. 
4Ne mu mwiiko kwe kumusaafu, liloba lili ni khuuba ni sabato iye khuuwola, 
sabato y'Omukasya. Mukhalima shishiindu shoosi mu mikuunda kyeenywe, 
namwe mwaatsya mwaakhoboolela bibiilimo ta. 
5Mukhakesa biilimwa bibiitsowa khu bwabyo busa ta, ikhaba kimizabibu kikiili 
mu mikuunda mweesi mukhalima ta, mukhakesa ta. Kumwiiko ukwo kuli kwe 
liloba khuuwolamo. 
6Biilimwa bibitsowa mu liloba mu mwiiko ukwo, biili biilyo byeenywe, iwe 
atweela ni baraambi beenywe, ni babeetswa babaamenya atweela ni nanywe. 
7Ikhaba bibyaayo byeenywe ni tsisolo tse mwirome, nabyo bibiili khwiiswa 
lyeenywe, na buli shiindu shishikhaatsowemo, muli ni khuubilya. 

Kumwiiko kwe khuusikula 

8Muli ni khuubala kimiiko musaafu nga kiloondekhana, khuumala kimiluundi 
musaafu, muliinde mwolese kimiiko kamakhumi kane na syeenda. 

9Lwanyuma khu shifukhu she likhumi, mu mweesi kweenywe kwe kumusaafu, 
nga nisho shifukhu she khukhwiyakhilakho bibyoonako, murumane babaandu 
batsye mu shibala shoosi nga bafuura tsikhoombi. 
10Kumwiiko kwe kamakhumi karaano ukwo, muli ni khuukukukuula khuuba 
kumwiiko kumukhosefu, naluundi kwe khukhwiisayo byeesi mwakula khaale, 
mu shibala sheenywe shoosi. Kuli kumwiiko kwe khukhwiisilayo babaandu 
bibiindu byaabwe, nga buli mutweela bamukoboselayo byeesi aakulisa khaale, 
ni baakulwa nabo beelayo muungo tsyaabwe. 
11Kumwiiko kwe kamakhumi karaano ukwo, kuli kwe khukhwiisilayo babaandu 
bibiindu byaabwe. Mu mwiiko ukwo mbaawo khuumiitsa biilyo, namwe 
khuukesa ibyo bibiitsowa khu bwabyo busa ta. Namwe mbaawo khuukesa 
kimizabibu kikiitsowa khu bwakyo busa ta. 
12Kumwiiko kuno kuli kumukhosefu isi inywe, khulwekhuuba kuli kumwiiko 
kwe khukhwiisilayo babaandu bibiindu byaabwe. Muli ni khuulya ibyo 
bibitsowa byonyene busa mu mikuunda. 
13Mu mwiiko kuno kwe khukhwiisilayo babaandu bibiindu byaabwe, buli 
muundu ali ni khuumwisilayo abe sheesi aamala khuukulisa, ni baakulwa bali ni 
khukhwiilayo iwaabwe. 
14N'iiba bari mutweela aakulisa ukuundi liiswa, namwe aamukulakho liiswa, 
mbaawo khuulyakhana ta. 
15Liiswa ilyo uli ni khuulikulisa khuuloondekhana ni kimiiko kikiiramire kyeesi 
litsya khwaama biilyo, nga kumwiiko kwe khukhwiisilayo babaandu bibyaabwe 
kushiili khukhwoola ta. 
16Nga kimiiko kikiramire kili kimikali, buukusi buli ni khuuba bwe angaaki, ne 
nga kimiiko kikiramire kili mifwiiti kiri, buukusi buli ni khuuba bwe aasi. 
Khulwekhuuba uyo akulisa khuuloondekhana ni kimiiko kyeesi liiswa litsya 
khwaama biilyo. 
17Ise ndi Umukasya Wele weenywe, nashiryo mukhalyaakhana ba Isiraeli 
basheenywe ta. 

Buukosi bwe kumwiiko kwe kumusaafu 

18Nashiryo, nga mukana muri nio mumenye mu lukoosi khu liloba lyeesi intsya 
khubawa, muli ni khuuloondelela bilakilo byaase, ni indeekela yase, mukhole 
nga ni biloma. 
19Kane mufune biilyo biikali mu liloba ilyo, busheele mubatsake ni biilyo, 
naluundi mumenye mu lukoosi mu liloba ilyo. 
20Ne iliwo unyala khuureeba ari, ne nga sikhwaamiitsile namwe nga 
sikhwaakesile mu mwiiko kwe kumusaafu, khukhaalye shiina? 
21Umukasya umweene kane awe liloba tsiikhabi mu mwiiko kukuukhola 
khaseesaba, akile lyaame biilyo bibimala kimiiko kitaru. 

22Nio uli mumiitsa biilyo mu mwiiko kwe shisyeenda, mube nga mushiilya khu 
bye likesa litaayi, khukhwoolesa ni mukesa bye kumwiiko ukwo. 

Khukhwiisakayo bibiindu bye babaandi 

23Mbaawo umuundu khuukulisila ilala liiswa ta, khulwekhuuba lili lilyase. Inywe 
muli babeetswa busa naluundi baakeni. 
24Mu shibala sheenywe muli ni khuumanya muri, umuundu aakhakulisa liiswa, 
uyo uulikulisile ali uwe lukoosi khuulisikula lyeekela lilyeewe luundi. 
25N'iiba bari umu Isiraeli weekelile umutaambi, ne waakulisa liiswa lyeewe, 
mutweela khu balebe beewe ali ni khuulisikula alikoboseyo. 
26N'iiba bari umuundu uyo s'aali n'umuundu unyala khuulisikula 
waalikobosayo ta, umweene anyala khuulisikula nyaanga nga waafunile bye 
buyiindifu. 
27Noola shili shiryo, aba uyo uuli khuusikula liiswa lweewe, ali ni khuusasula 
uyo abe uwalikula, kimiiko kikiramire khukhwoola khu mwiiko kwe 
khukhwiisilayo babaandu bibyaabwe. Musaambo iyo, kane abe nga waasikuule 
liiswa lyeewe. 
28Ne noola s'aali ni bibikanibwa nio asikule liiswa ilyo ta, lili ni khuurama mu 
makhono k'oyo uwalikula, khukhwoolesa kumwiiko kwe khukhwisilayo 
babaandu bibiindu byaabwe. Mu mwiiko ukwo, uyo uwalikula ali ni khuulisilayo 
umweene uwalyo. 
29N'iiba bari umuundu waakulisile intsu nga ili mu shiriimba shishiili mu 
kumako, aba ali uwe lukoosi khukisikula imbuka yoosi, mu mwiiko 
kukuunyoowa. 
30Ne n'iiba bari siwakisikuule mu mwiiko kukuunyoowa ta, aba s'ashiili ni 
bunyala bwe khuukisikula luundi ta. Iba yekelile iy'oyo uwakikula khuumala 
kimiiko kyoosi. Uwakikula s'anyala waakisilayo uwakikulisa mu mwiiko kwe 
khukhwisilayo babaandu bibyaabwe ta. 
31Ne tsiintsu tsitsikhali mu biriimba bibiilikho kamatikiiyi ta, itsyo bali ni 
khuutsiyila nga bakhola khu liiswa. Ukikulisile anyala waakisikula, namwe 
ukikulile ali ni khuukisilayo umweene mu mwiiko kwe khukhwiisayo bya beene. 
32Khuurusakho ndi, mu biriimba bye ba Levi, ba Levi banyala khuusikula tsiintsu 
tsyaabwe imbuka yoosi. 
33Nga umu Levi siwasikuule intsu yeewe ta, bali ni khuumukoboselayo mu 
mwiiko kwe khukhwiisayo bya beene. Khulwekhuuba tsiintsu tsye ba Levi tsili 
tsitsyaabwe tsinyene ilala. 
34Ne kamaayilwe kakebotokheleele biriimba bye ba Levi, mbaawo khuukakulisa 
ta. Khulwekhuuba ako kali kakaabwe ilala khuumala biilo ni biilo. 

Khukhwiikopisa bataambi 

35 N'iiba bari umu Isiraeli uwashoowo weekyelile umutaambi nga umweene 
s'enyala ta, uli ni khuumuwa luundi umuyeete byeesi akana, ufwaane busa nga 
n'uwa umuraambi, namwe umwiitswa, nio anyalise khukhwiloosela 
khuumenya aambi ni nawe. 
36Ukhamurusakho kamafuurisa koosi ta, akhali ndi iwe uli ni khuurya Wele, 
uwashoowo uyo eloosele khuumenya aambi ni nawe. 
37Nga waamwikopisile kamapeesa namwe biilyo, ukhaloma uri akhukobosele 
nga waareerekho kamafuurisa ta. 
38Lino lili likaambila khukhwaama isi ise Umukasya Wele weenywe, niye 
uwabarusa inywe mu liloba lye ba Misiri. Ise nabarusa inywe ibweene iyo, 
naabawa liiloba lye mu Kanani, indi nio imbe Wele weenywe. 

Khuulekhuula baakulwa 

39 N'iiba bari umu Isiraeli uwashoowo umenya aambi ni nawe wekelile 
umutaambi, ne wekulisa umweene ari akhuraambire iwe, nga umukulwa 
woowo, ukhamukhola waraamba nga umukulwa ta. 
40Ali ni khuumenya ni nawe, akhuraambire nga umuraambi woowo, 
khukhwoolesa kumwiiko kwe khukhwisilayo babaandu bibiindu byaabwe. 
41Lwanyuma umulekhe atsye ingo weewe, ni khu liloba lyeesi baamuwa nga 
buusikha bweewe. Ali ni khuutsya ni babaana beewe. 
42Ba Isiraeli bali babaandu baase, beesi ise narusa mu Misiri, nashiryo mbaawo 
umuundu khuubakulisa mu bukulwa ta. 
43Mukhababirisa buubi mwaabaminikhilisa ta, akhali indi muli ni khuurya Wele. 

44Nga mukana baakulwa, munyala mwaakula khukhwaama mu manaambo 
kakaabebotookheleele. 
45Munyala mwaabakula ikhaba khukhwaama khu be kamanaambo kakaandi 
babaamenya mus'iinywe. Babaana be babeene abo, babasaalikhila muungo 
tsyeenywe, beekela babeenywe. 
46Munyala mwaabayila nga she buusikha bwe babaana beenywe, nga beloosela 
khuubaraambila. Kane babe baakulwa beenywe buulamu bwaabwe bwoosi. Ne 
ba Isiraeli basheenywe, mukhababirisa buubi ta. 
47N'iiba bari mutweela khu beetswa umenya ni nanywe wekelile umuyiinda, ne 
umu Isiraeli umutaambi wekulisayo khuuba umukulwa wooyo, namwe wekela 
mutweela khu be muntsu iy'omwiitswa, 
48-49mutweela khu bandaaye, namwe paapa weewe ukuundi, namwe umulebe 
weewe yeesi, anyala khuumusikula. Namwe niye umweene n'akelawo waafuna 
bye buyiinda, anyala weesikula. 

50Ali ni khukhwireeba khu muundu uwamukula, babale kimiiko khukhwaamila 
isi aamukulila khukhwoolesa kumwiiko kwe khuusikula isi kulyoolela, asasule 
buukusi khuuloondekhana ni kumukheemba kweesi basasula umuraambi. 
51Nga kimiiko kishiiramayo kimikali, ali ni khukhwisikula nga asasula 
khuuloondekhana ni kimiiko ikyo. 
52Ne nga kyaaramire mikeekhe khukhwoolesa khu mwiiko kwe khukhwisikula, 
ali ni khuusasula shishiilekhaana ni kumukheemba kw'omuraambi, 
khuumalayo kimiiko kikiramire. 
53Ali ni khuuba busa nga umuraambi uwa busheele busa, nga mbaawo 
khuumubirisa buubi ta. 
54N'oola siwasikulibwile musaambo yino ta, bali ni khuumulekhuula mu mwiiko 
kwe khuusikula atsye, atweela ni babaana beewe. 
55Ise ndi Umukasya Wele weenywe, nashiryo umu Isiraeli s'anyala khuuba 
umukulwa buulamu bweewe bwoosi ta, khulwekhuuba bali babaakaanisi baase. 
Bali babaakaanisi baase, beesi ise nareera khukhwaama mu liloba lye ba Misiri. 

Ba Levi 26 

Tsiikhabi tse khuuba babaawulila Umukasya 

(Kamakaambila 7.12-24; 28.1-14) 

1 Umukasya waaloma ari, mukhakholatsakakho shibuumbe, namwe shifwaani 
shoosi, khukhwaama mu libaale, namwe shishiindu shoosi, mwaashinamila nga 
mushisaaya ta. Khulwekhuuba ise niye Umukasya Wele weenywe. 
2Ise ndi Umukasya, nashiryo muli ni khukhwiisa shiriifwa mu shifukhu sha 
Sabato ni shiifwo shase shiikhosefu. 
3Ni muba nga mwamenyile nga muloondelela kamakaambila kaase, ni biilakilo 
byaase, 
4kane ise imbawe inywe ifula mu mbuka inyene isi mukikanilamo. Shino kane 
shinyalise liloba lyeenywe khukhwaama biilimwa mu bukali, ni kimisaala nakyo 
kibekho bibyaamo biikali. 
5Mukhaafune biilyo biikali, shikile likesa libanyoole nga mushiwuula bitaayi, 
naluundi likesa libewo khukhwoolesa ni mumiitsa luundi. Mukhaabe ni bye 
khuulya mu bukali, naluundi mukhaamenye mu lukoosi. 
6Ikhaabawe inywe lukoosi mu shibala sheenywe, mukone liilo nga 
simwiyembeelela umuundu yeesi ta. Ikheere tsisolo tsindafu mu liloba 
lyeenywe intsimalemo, naluundi sikhaabatsakewo buusoolo mu shibala 
sheenywe ta. 
7Mukheraatsake baasiku beenywe babaabebwakala inywe, ni babaandi 
mukhaabatimise busa batsye. 

8Ikhaba basilikhale beenywe baraano bonyene, bakhaanyalise khuufuura 
baasiku shitoondo shitweela, ni basilikhale beenywe shitoondo shitweela 
shikhaafuure baasiku kumukaanda mutweela (10,000). 
9Ise ikhaabawe inywe tsiikhabi naluundi mube ni babaana baakali, ni nase 
ikhaaliindatsake ikwangwaani isi ikhaakhole ni nanywe. 
10Mukhaakesaatsake biilyo biikali, mulye kumwiiko kwoosi, mwoole ni 
khuutuuma bilala nio akile mubuunge biilyo bishaakha. 
11Ise ikhaamenyaatsake akari eenywe nga imenya mu lisari likhosefu, naluundi 
ise sikhaabaantsukhe inywe ta. 
12Ise ikhaamenye akari enywe, inywe mube babaandu baase, ni nase imbe Wele 
weenywe. 
13Ise Umukasya Wele weenywe, nabarusa inywe khukhwaama mu Misiri, indi 
nio mukhabatsakakho baakulwa luundi ta. Ise nafuniaaka kamaani abe 
kakaabamiinikhilisa inywe, naabalekhuula mwaakeenda nga mwikana busa. 

Biitsubo nga babaandu baaminyaliile Wele 

14 Ne siinga mulekha khuwulila byeesi inoma, naluundi mwaalekha 
khuuloondelela kamakaambila kaase ta, 
15mwaambiyila ise, mwaandurakho, mwaafuniaaka indakaano isi ise ikholile ni 
nanywe, 
16kane imbareere biitsubo. Ikhaabareere ingunyi, tsindwaale tsitsikhawona ta, 
ni kamayima kakile mufwe tsiimoni, buulamu bweenywe buwetsekhelele. Abe 
mwakhalimiitsa biilyo, ne mukhaamale busa imbuka, khulwekhuuba baasiku 
beenywe bakhaabafuure inywe mu busoolo, babe nibo babaalya byeesi 
mumiitsile. 
17Ise ikhaabayukhekho ingile baasiku beenywe babafuure inywe, ni nabo 
babaakhabakana inywe ta, bekele khuuba baawuli beenywe. Mukhaabe ni 
khuurya khuukali naabi, mwoole khutitukha ni mutima mwenyene busa ikhaba 
nga mbaawo uli khubatimisa ta. 
18Ne noola lwanyuma lwa bino nga shitweela busa simulikho muloondelela 
byeesi ise inoma ta, ikhaaloselekho shitaambiso khuuba shiibi kimiluundi 
musaafu. 
19Ikhaafuniake kamaani keenywe kakaakila mweniinisa angaaki, mulekhe 
khuubakho n'ifula nakhari ta, nio akile liloba aasi lyoome libe busa nga shiibya. 
20Abe mwakharaamba ni kamaani, mukhaamale busa imbuka, khulwekhuuba 
kimikuunda kyeenywe sikikhaamemo biilyo ta, ikhaba kimisaala sikikhaabekho 
bibyaamo ta. 
21Lwanyuma ni muba nga mushiminyaalila ise, mulekhe khuuloondelela byeesi 
inoma ta, nase ikheloosele khubarerera tsindwaale tsiimbi naabi, khukhwoolesa 
kimiluundi musaafu. 

22Ikhaabasiindikhile tsiisolo tsye mwiiswa tsiindafu, tsilye babaana beenywe, ni 
bibyaayo byeenywe, murame bakyeekhe bari, akile ni kimikhoosi kyeenywe 
kisiimbe. 
23Lwanyuma lwa bino byoosi, shitweela busa nga mwaalobile khuuloondelela 
byeesi ise inoma, muli khu byeenywe busa, 
24awo samweene ikhaabaantsukhe inywe, samweene imbawe bitaambiso biibi 
naabikho kimiluundi musaafu khuufuurisa bibyanyoowa. 
25Ikhaabareere busoolo, khuubawa shitaambiso she khukhwiliyaasa 
ikwangwaani yase. Nga mwabuusaane mu biriimba byeenywe, 
ikhaabasiindikhile tsindwaale tsiimbi naabi tsitsikhawona ta, naluundi 
imbasiindikhile baasiku beenywe babafuure mu busoolo. 
26Ikhaabasiindikhile intsala iye kamaani, ikile bakhasi likhumi bateekhe 
isefuluya indweela yonyene. Bakhaabakabananisemo biilyo ibyo, nio abe 
mwakhalya, simuliikura ta. 
27Ne lwanyuma lwa bino byoosi, shitweela busa nga mwaalobile khuuloondelela 
byeesi ise inoma, nga muli khu byeenywe busa, 
28kane ise imbayukhekho imbokesanise lirima, imbawe shitaambiso 
shishituumawo kimiluundi musaafu. 
29Khulwe ntsala ingali ikhaabewo, ikhaakile mulye babaana beenywe babeene. 

30Ise ikhaatsye khu bikiingi noonakise biifwo byeenywe bye khukhwisaayilamo, 
isambulake bibyeeso byeenywe, ikholowe kimilaambo kyeenywe khu kye ba 
wele beenywe. Kumwoyo kwase singane kubakanekho inywe na khari ta. 
31Ikhoonakise biriimba byeenywe bikele kamakubili busa, noonakise biifwo 
byeenywe bye khukhwisaayilamo, nikaane ni khukhwakaanila tsisaayilo 
tsyeenywe. 
32Ise ikhoonakise shibala sheenywe buubi naabi, akile be kamanaambo 
kakaandi babaakheetse khumenyamo besindukhe sheesi ise ikholile. 
33Ise ikhaabasiindikhile busoolo, imbasalanise mu manaambo kakaandi. Shibala 
sheenywe shikhaarame awo busa, ni biriimba byeenywe bikele busa 
kamakubili. 
34Inywe mukhaabe nga muli mu shibala she baasiku beenywe, ne liiloba 
lyeenywe likhaabe likana busa nga ni lili mu khuwola. 
35Nga lili busa nga kamakubili, likhaabe lili mu khuwola khweesi abe inywe 
mwaloba khuuliwa. 
36Abo babaakhaabe mu bubowe mu manaambo kakaandi babe ni khuurya 
khuukali naabi, nio abe ikhaba likono ly'embewo khuuwutsa lisaafu, likile 
batime, bafwaane busa uri umusiku n'ali khuubatimisa. Batime bakwe ni 
benyukha bonyene busa, ikhaba nga mbaawo uli khubatimisa ta. 

37Ikhaba nga mbaawo uuli khuubatimisa ta, bakhaatime bakhaandakililane 
bonyene busa, ifwaane uri umusiku uliwo. Naluundi simukhaabekho ni kamaani 
ke khuusoolanisa baasiku beenywe ta. 
38Mweesi mukhaafwiile mu shibala she kamanaambo kakaandi, babasiikhe 
n'ibweene iyo. 
39Bakeekhe babaaliramakho khus'iinywe nga bali mu shibala she baasiku 
beenywe, mukhaawetsekhelele busa muwewo, khulwe bibyoonako byeenywe, 
ni neebyo bye bakuuka beenywe. 
40Ne lisaaye lyeenywe nilyo lilibiiyisa bibyoonako byalyo, ni neebyo bye 
bakuuka baabwe byeesi baakhola khusi ise, nga ni baantsikaana ise, 
41baakila nase naabekaana naabasiindikha mu shibala she baasiku baabwe. 
Noola lwanyuma lisaaye lyaabwe lyaabeele ni khukhwiwombeekha, naluundi 
nga baliyile khulwe bibyoonako byaabwe, 
42nase kane ikhebulile indakaano isi nakhola ni Yakobo, ni Isaaka, ni Iburayimu, 
shikile isuubise babaandu abo buyaakha indi kane ise imbawe shiibala isho. 
43Ne khuunyoowa bali ni khuurusibwa mu shibala isho, nio liloba linyalise 
khuuwolela ilala nga abe ni lyaakhiile, naluundi bali ni khuuliya mu bwitsufu 
khulwe khukhwikaana kamakaambila kaase ni biilakilo byase. 
44Ne shitweela busa, abe bakhaba nga bali mu shibala she baasiku baabwe, ise 
singane imbaantsukhile ilala, namwe imboonakisile ilala ta. Singane ise 
ifuniakilewo ilala indakaano isi ise nakhola ni nabo ta, khulwekhuuba ise ndi 
Umukasya Wele waabwe. 
45Ne khulwekhubeela nibo, ise ikhaashebulile indakaano isi nakhola ni bakuuka 
baabwe, beesi ise nareera khukhwaama mu Misiri, nga kamanaambo kaboone. 
Ise nakhola shino nga ingana indi imbe Umukasya Wele waabwe. 
46Kano niko kamakaambila, ni biilakilo, n'indeekela byeesi Umukasya aawa 
Musa nga ali khu lukiingi Sinaayi, ari awe ba Isiraeli. 

Ba Levi 27 

Kamakaambila kakawaamba khu biwaanwa 

1Umukasya waalomela Musa ari, 
2Boolela ba Isiraeli kamakaambila kano. Nga umuundu wawaanibwileyo isi 
Umukasya mu khwoolelesa shishitsubo sheesi mutweela aamala khaale 
khuukhola, banyala bawaanayo bibiindu bino, baamusikula: 
3-7Khuuloondekhana ni shipimo shishifukiilisibwa: Umusaani umukhulu, 
uwoolisa kimiiko kamakhumi kabili khukhwoolesa khu makhumi kasesaba, 
bawaanayo tsifeetsa kamakhumi karaano, umusoleeli ushiili umuhele, 
khukhwaama khu miiiko kiraano khukhwoolesa kamakhumi kabili, bawaanayo 
tsifeetsa kamakhumi kabili, umukhasi umukhulu, bawaanayo tsifeetsa 

kamakhumi kataru, umukhaana ushiili umuhele, kimiiko kiraano khukhwoola 
khu makhumi kabili, bawaanayo tsifeetsa kamakhumi kabili, umukhaana ushiili, 
bawaanayo tsifeetsa liikhumi, umwaana umusiinde uuli aasi e kimiiko kiraano, 
bawaanayo tsifeetsa tsiraano, umwaana umukhaana ushiili, bawaanayo 
tsifeetsa tsitaru, umusaani utuumisa kimiiko kamakhumi kasesaba, bawaanayo 
tsifeetsa likhumi na tsiraano, umukhasi uli angaaki e kimiiko kamakhumi 
kasesaba, bawaanayo tsifeetsa liikhumi. 
8N'iiba bari uyo uwamala khaale khuukhola shishitsubo nga ali umutaambi 
naabi, nga s'aanyala khuusikula umuundu weewe khuuloondekhana ni shiipimo 
shishifukiilisibwa ta, ali ni khuureera umuundu uyo isi umusaayi. Umusaayi ali 
ni khuukhalawo shiipimo shikeekhekho, sheesi umuundu uyo anyala waasasula 
khuusikula umuundu weewe. 
9N'iiba bari shishitsubo isho shiwaamba khu shaayo shishifukiilisibwa khuuba 
isaayilo isi Umukasya, shiba indi buli shiwaanwa sheesi balomela Umukasya 
shili shikhosefu. 
10Nashiryo umuundu uwakhola shishitsubo, s'anyala waashuusamo shishaayo 
shishiindi ta. N'akhola isho, iba indi bibyaayo byoombi bili ni khuuweebwa 
Umukasya. 
11Ne n'iiba bari shishitsubo isho waashikholela khu shaayo shishikhanyala 
shaawaanibwayo isi Umukasya nga isaayilo ta, aba umuundu uyo ali ni khuuyila 
shishaayo isho isi umusaayi. 
12Umusaayi ali ni khuukhalawo ari shishaayo isho shili shilayi namwe shili 
shiibi, akhalewo ni shiipimo shasho. Sheesi aba waakhalilewo, nisho sheesi bali 
ni khuutsiilakho. 
13Ne umuundu uyo n'aba bari akana khuushisikula, ali ni khuuwayo buukusi 
bwasho bubweene, alooselekho ni bisiintsa kamakhumi kabili khu buli 
shitoondo. 
14Nga umuundu waawaanayo intsu yeewe isi Umukasya ari ibe ikhosefu, 
umusaayi ali ni khuukhalawo buukusi bwayo khuuloondekhana oba ili imbi 
namwe indaayi. Sheesi umusaayi akhalawo, nisho sheesi bali ni khuutsiilakho. 
15Ne umuundu uyo n'aaba bari akana khuukisikula, ali ni khuuwayo buukusi 
bwayo bubweene, alooselekho ni bisiintsa kamakhumi kabili khu buli 
shitoondo. 
16Umuundu nga waakhalilekho shisiintsa she liloba lyeewe waashiwaanayo isi 
Umukasya, buukusi bwalyo bali ni khuubukhala khuuloondekhana ni buukali 
bwe bumiitso bubunyala bwaaweelamo mu khumiitsa. Bali ni khuushiyila bari 
buli tsikilo kamakhumi kabili tsya seyiri, tsikula tsifeetsa liikhumi. 
17N'iiba bari umuundu waaweeleyo liloba lyeewe isi Umukasya, khaangukho 
nga nio kumwiiko kwe khuusikula bibiindu kwaaweele, nga alisikula ali ni 
khuuwaanayo buukusi bwalyo bwoosi. 

18N'iiba bari waaliwaanileyo lwanyuma lwayo, umusaayi ali ni khuubalilila 
buukusi bwalyo, khuuloondekhana ni kimiiko kikiramire khukhwoola khu 
mwiiko kwe khuusikula bibiindu, akhalewo buukusi bwe aasikho. 
19N'iiba bari uyo uwawaanayo liloba ilyo akana khuulisikula, ali ni khuusasula 
buukusi bwalyo, ni khuulooselakho shisiintsa she kamakhumi kabili khu 
shitoondo. 
20Ne n'iiba bari s'akana khuusikula liloba ilyo ta, namwe nga waalikulisa khaale 
khu muundu ukuundi, shimanyisa ndi s'anyala waalisikula ta. 
21Nga kumwiiko kwe khuusikula bibiindu kwoolile, liloba ilyo liba likhosefu, nga 
lili ly'Omukasya. Nashiryo lili ni khuuba ly'omusaayi. 
22N'iiba bari umuundu waakulile busa liiloba ne waaliwaanayo isi Umukasya, 
nga abe liiloba ilyo selili lyeesi baamuwa nga lye shikuuka ta, 
23umusaayi ali ni khuubalilila buukusi bwalyo khuuloondekhana ni kimiiko 
kikiramire khukhwoola khu mwiiko kwe khuusikula bibiindu. Umuundu ali ni 
khuulisasulila shifukhu sheene isho. Byeesi asasuule, biba by'Omukasya. 
24Nga kumwiiko kwe khuusikula bibiindu kwoolile, liiloba ilyo bali ni 
khuulikoboselayo uyo uwalikulisa, isi abe baaliwa nga lye shikuuka, namwe ta 
baliwe be lisaaye lyeewe. 
25Buli bipimo byoosi, bili ni khuuloondekhana ni bipimo bibifukiilisibwa. 

Biwaanwa bye tsisaambo tsitsikhali ndweela ta 

26Ne shonyene indi, shiikiboole she shishaayo, shili ni khuuba sh'Omukasya, 
nashiryo mbaawo unyala waashiwaanayo luundi isi Umukasya nga shiwaanwa 
ta. Oba ili imoosi, namwe lisheese lilyaana, bili by'Omukasya. 
27Ne nga inyana iye shishaayo shishikhafukiilisibwa isi Umukasya ta, umweene 
uwasho ali ni khuushisikula nga asasula kamapeesa kakaafukiilisibwa, naluundi 
alooselekho shishoolana ni she kamakhumi kabili khu buli shitoondo shitweela. 
Namwe banyala baashikulisa umuundu ukuundi khu buukusi 
bubufuukiilisibwa. 
28 Mbaawo umuundu uuli ni khuukulisa namwe waasikula isho sheesi umweene 
eweeleyo busa, waashakaanisa isi Umukasya ta. Sheesi aweeleyo shoosi, oba ali 
umuundu, namwe shishaayo, namwe liloba lye shikuuka, mbaawo khuubikulisa 
namwe waabisikula ta. Isho shiba shishiindu shishiili shikhosefu isi Umukasya. 
29Ikhaba umuundu uwaweebwayo busa mu khwikanisa isi Umukasya, mbaawo 
khuumusikula ta, bali ni khukhwiiribwa. 
30 Khukhwaama khu bilimwa byeenywe, oba bili bye biilyo bibulungule, namwe 
bibyaamo busa, ibyo bili by'Omukasya. 
31N'iiba bari iliwo uli khuukana khu bisikula, ali ni khuusasula buukusi 
bubufuukiilisibwa, naluundi alooselekho bisiintsa kamakhumi kabili khu buli 
shitoondo. 

32Mu byaayo byeenywe, khu buli bibyaayo likhumi, shishaayo shitweela shili 
sh'Omukasya. Nga babala bibyaayo, buli shishikhola likhumi, shili shikhosefu, 
shiba sh'Omukasya. 
33Mbaawo khuuromboosamo oba shishaayo isho shili shilayi namwe ta, 
naluundi mbaawo khuushusaŋanamo ta. N'aaba waashusaŋanilemo, bibyaayo 
ibyo byoombi bili ni khuuba by'Omukasya, naluundi s'anyala waabisikula ta. 
34Kano niko kamakaambila keesi Umukasya aawa Musa nga ali khu lukiingi 
Sinaayi, ari awe ba Isiraeli. 

Khuubala 

Khuubala 1 

Khuubala khukhwanyoowa 

1 Khu shifukhu shishinyoowa she kumweesi kwe khaabili, mu mwiiko 
kukuukhola khabili, nga babaandu ba Isiraeli balyaamile mu Misiri, Umukasya 
waakanikha isi Musa nga ali mu Lisari Likhosefu, mu mubiimbi kwa Sinaayi. 
Waamulomela ari, 
2“Ngana iwe ni Aroni mubale babaandu ba Isiraeli boosi nga musiintsiila khu 
tsiingo, ni bukuuka bukyeekhe. Mubale babaandu besaani boosi 
3baboolesa kimiiko kamakhumi kabili kye buukhulu ni khufuurisakho awo, mu 
Isiraeli mwoosi, babanyala khuutsya khusoolana mu busoolo. 
4Kane mube nga muyeetebwakho ni basaani babaakhulila bikuuka byaabwe, 
nga buli shikuuka shaakaanisayo umusaani mutweela.” 
5Bino nibyo bikuuka atweela ni kamasiina ke baaraangilisi ba buli shikuuka, 
babaakane baakhuyeete: Elizuri umusooleli wa Shedewuri, khukhwaama mu 
shikuuka sha Rewubeni. 
6Shelumieli umusooleli wa Zurishadaayi, khukhwaama mu shikuuka sha 
Simeoni. 
7Nahishoni umusooleli wa Aminadabu, khukhwaama mu Yuda. 

8Nesaneli umusooleli wa Zuari, khukhwaama mu shikuuka sha Isakaari 

9Eliyabu umusooleli wa Heloni, khukhwaama mu shikuuka sha Zebuluni. 

10Elishama umusooleli wa Amihudi, khukhwaama mu shikuuka sha Efurayimu 
(mutweela khu basooleli ba Yusufu). Ni Gamalieli umusooleli wa Pedahizuri, 
khukhwaama mu shikuuka sha Manase (naye mutweela khu basooleli ba 
Yusufu). 
11Abidani umusooleli wa Gideoni, khukhwaama mu shikuuka sha Benyamini. 

12Ahiyezeri umusooleli wa Amishadayi, khukhwaama mu shikuuka sha Dani. 

13Pagieli umusooleli wa Okurani, khukhwaama mu shikuuka sha Asha. 

14Eliyasafu umusooleli wa Dewueli, khukhwaama mu shikuuka sha Gadi. 

15Ahira umusooleli wa Enani, khukhwaama mu shikuuka sha Nafutaali. 

16Bano nibo baaraangilisi babaaroborebwa khuuraangilila bukuuka bwaabwe, 
atweela ni bikuuka byeene mu Isiraeli nga bayeetakho Musa ni Aroni. 
17Baryo Musa ni Aroni baalaanga atweela baaraangilisi likhumi na babili bano, 

18naluundi baabuusanisa lituuli lye babaandu boosi ba Isiraeli khu shifukhu 
khweene ikhwo. Lwanyuma baababala nga babarona kamasina kaabwe, 
khusiintsiila khu bukuuka bwaabwe bukyeekhe ni tsiingo. Ndi luundi Musa ni 

Aroni baaruunga kamasiina ke basaani babaaba nga boolesa kimiiko 
kamakhumi kabili ni khufuurakho, 
19nga Umukasya umweene n'alakila Musa khuukhola. Aryo Musa waabala 
babaandu mu mubiimbi kwa Sinaayi. 
20-21Luruungo lwe basaani beesi baabala, khukhwaama mu buli khakuuka 
khakyeekhe ni tsiingo, abe babanyala khuutsya mu busoolo, nga boolesa kimiiko 
kamakhumi kabili ni khuufuurisawo, baaba boola bari: Khukhwaama mu 
shikuuka sha Rewubeni, umusooleli wa Yakobo umukhulu, boola kimikaanda 
kine, bikana bisesaba, ni bitoondo biraano (46,500). 
22-23Khukhwaama mu shikuuka sha Simeoni, nabo boola kimikaanda kiraano, 
bikana syeenda, ni bitoondo bitaru (59,300). 
24-25Khukhwaama mu shikuuka sha Gadi, nabo boola kimikaanda kine, bikana 
biraano, ni bitoondo bisesaba, ni kamakhumi karaano (45,650). 
26-27Khukhwaama mu shikuuka sha Yuda, nabo boola kimikaanda musaafu, 
bikana bine, ni bitoondo bisesaba (74,600). 
28-29Khukhwaama mu shikuuka sha Isakaari, nabo boola kimikaanda kiraano, 
bikana bine, ni bitoondo bine (54,400). 
30-31Khukhwaama mu shikuuka sha Zebuluni, nabo boola kimikaanda kiraano, 
bikana musaafu, ni bitoondo bine (57,400). 
32-33Khukhwaama mu shikuuka sha Efurayimu, umusooleli wa Yusufu, nabo 
boola kimikaanda kine, bitoondo biraano (40,500). 
34-35Khukhwaama mu shikuuka sha Manase, naye umusooleli wa Yusufu, nabo 
boola kimikaanda kitaru, bikana bibili, ni bitoondo bibili (32,200). 
36-37Khukhwaama mu shikuuka sha Benyamini, nabo boola kimikaanda kitaru, 
bikana biraano ni bitoondo bine (35,400). 
38-39Khukhwaama mu shikuuka sha Dani, nabo boola kimikaanda kisesaba, 
bikana bibili, ni bitoondo musaafu (62,700). 
40-41Khukhwaama mu shikuuka sha Asha, nabo boola kimikaanda kine, shikana 
shitweela, ni bitoondo biraano (41,500). 
42-43Khukhwaama mu shikuuka sha Nafutaali, nabo boola kimikaanda kiraano, 
bikana bitaru, ni bitoondo bine (53,400). 
44Bano boosi nibo basaani beesi Musa ni Aroni baabala, nga bayeetebwakho ni 
baaraangilisi tsana be mu Isiraeli likhumi na babili, nga buli mutweela abalibwa 
khusiintsiila khu shikuuka sheewe. 
45Baabarona kamasiina kaabwe khusiintsila khu tsiingo, nga basaani bano boosi 
boolesa kimiiko kamakhumi kabili ni khufuurisakho awo, abe babaanyala 
khuutsya khusoolana mu busoolo. 

46Baryo boositsana atweela boola buukali kimyeeka kisesaba, bikana bitaru, 
bitoondo biraano, ni kamakhumi karaano (603,550). 
47Ne luruungo luno silwayililamo babaandu khukhwaama mu shikuuka sha Levi 
ta. 
48Lwekhuuba Umukasya alomela Musa ari: 

49“Nga mubala babaandu ba Isiraeli, mukhabalilamo be mu shikuuka sha Levi ta. 

50Khuurusakho ndi, ba Levi mubawatsaka kumulimo kwe khuuloolelela Lisari 
Likhosefu, bibiindu byamwo bye mukari, ni neebyo bibiraambisibwa mu 
khwiisaaya. Baakha khuuba nibo babaasuta lisari lino, ni bibilitsiilakho byoosi, 
buli oosi isi mutsya nga mukyeenda. Naluundi baakha khuuliloolelela buulayi, 
nga bamenyawo aambi khuulibotokhelela. 
51Buli mbuka isi yoolela khukhwiinyukha mu shifwo, ba Levi nibo babaali ni 
khuufunya Lisari lino. Buli isi mubeela ni mbuka iye khuuwolakho, nibo 
babaakha khuulibaayuluula, balyoombekhe. Ne umuundu yeesi umunaambo 
ukhaakhila khuukhola kumulimo, n'atsya aambi ni Lisari lino, aakha 
khukhwiiribwa. 
52Babaandu ba Isiraeli babaaramile boosi, bali ni khukhwiibuusila mu kaambi 
yaabwe, mu shifwo shishirekekhebweele muungo mwaabwe, aasi e bendela iye 
muungo mweene. 
53Ne ba Levi bali ni khuuba nga nibo babebotokhelela Lisari lye Ndakaano, 
khuubona bari, mbaawo umuundu na mutweela khu ba Isiraeli uutsya aambi, 
shishinyala shaakila lirima ly'Omukasya lyaabamalawo ta. Baryo ba Levi nibo 
babaafunisikha khuuliinda Lisari lino.” 
54Baryo babaandu ba Isiraeli baakhola buli shiindu shoosi sheesi Umukasya 
alakila Musa khuukhola. 

Khuubala 2 

Biilakilo bye khuurawo tsi kaambi tse ba Isiraeli 

1Lwanyuma Umukasya waawa Musa ni Aroni biilakilo 
2bibiwaamba khusaambo isi ba Isiraeli baakha khuurekekhamwo tsikaambi 
tsaabwe: “Nga ba Isiraeli bakhola tsikaambi tsaabwe, buli shikuuka shaakha 
khuukhwiireerawo ibendela, ni aasi a buli bendela, abewo tsiingo tse mu 
shikuuka isho. Tsikaambi tsino tsaakha tsirekekhebwe khukhwibotokhelela 
Lisari Likhosefu, ne nga sitsaakha khuuba aambi ni nalyo ta. 
3“Ibwaamanyaanga we Lisari Likhosefu, yaakha khuurebwayo lituuli lye 
bikuuka bibiili aasi e bendela ya Yuda. Ne umuraangilisi we babaandu be mu 
shikuuka sha Yuda niye Nahashoni, umusooleli wa Aminadabu. 
4Lituuli lyeewe kane lyoolese baselikhale kimikaanda musaafu, bikana bine, ni 
bitoondo bisesaba (74,600). 

5Shikuuka shishikane shiilekho kane shibe shikuuka sha Isakaari. 
N'umuraangilisi waabwe kane abe Nesaneli, umusooleli wa Zuwari. 
6Lituuli kane lyoolese baselikhale kimikaanda kiraano, bikana bine ni bitoondo 
bine (54,400). 
7Shikuuka shishikane shiilekho kane shibe shikuuka sha Zebuluni. 
N'umuraangilisi waabwe kane abe Eliyabu, umusooleli wa Heloni. 
8Lituuli lino kane lyoolese baselikhale kimikaanda kiraano, bikana musaafu, ni 
bitoondo bine (57,400). 
9Baryo baselikhale boosi babaareebwawo be mu kaambi ya Yuda yoosi, iyabamo 
bikuuka bitaru ibyo, atweela boola kumweeka mutweela, kimikaanda shinaane, 
bikana bisesaba, ni bitoondo bine (186,400). Baselikhale bano be mu kaambi ya 
Yuda nibo babanyoowa khuuraangila khukhuumba khukhwiiloosela ni 
lukyeendo. 
10“Khu lubeka lwe mwaalo, yaakha khuureebwayo lituuli lye bikuuka bibiili aasi 
e bendela ya Rewubeni. Ne umuraangilisi we babaandu be mu shikuuka sha 
Rewubeni niye Elizuri, umusooleli wa Shedewuri. 
11Lituuli lyeewe kane lyoolese baselikhale kimikaanda kine, bikana bisesaba, ni 
bitoondo biraano (46,500). 
12Shikuuka shishikane shiilekho kane shibe sha Simeoni. N'umuraangilisi 
waabwe kane abe Shelumieli, umusooleli wa Zurishadaayi. 
13Lituuli lino kane lyoolese baselikhale kimikaanda kiraano, bikana syeenda, ni 
bitoondo bitaru (59,300). 
14Shikuuka shishiindi shishiilakho kane shibe sha Gadi. N'umuraangilisi 
waabwe kane abe niye Eliyasafu, umusooleli wa Dewuweli. 
15Lituuli lino kane lyoolese baselikhale kimikaanda kine, bikana biraano, 
bitoondo bisesaba, ni kamakhumi karaano (45,650). 
16Baryo baselikhale boosi babaareebwawo be mu kaambi ya Rewubeni, 
iyabamo bikuuka bitaru ibyo, atweela boola kumweeka mutweela, kimikaanda 
kiraano, shikana shitweela, bitoondo bine ni kamakhumi karaano (151,450). 
Baselikhale be mu kaambi ya Rewubeni bano boosi nibo babeelakho khuuba be 
khabili khukhuumba khukhwiiloosela ni lukyeendo. 
17“Lwanyuma ba Levi batsye nga baasutile Lisari Likhosefu, atweela ni 
tsibendela tsaabwe, nga bakyeendela akari e tsikaambi tsino. Bikuuka 
bibiramile byoosi bikyeendele mu lwantsaango, nga tsikaambi tsaabwe ni tsili, 
buli muungo nga muli aasi e bendela yaabwe. 
18“Khu lubeka lwe bukwanyaanga, yaakha khuureebwayo lituuli lye bikuuka 
bibiili aasi e bendela ya Efurayimu. Ne umuraangilisi we shikuuka sha 
Efurayimu niye Elishama, umusooleli wa Amihudi. 

19Lituuli lino kane lyoolese baselikhale kimikaanda kine, ni bitoondo biraano 
(40,500). 
20Shikuuka shishikane shiilekho kane shibe sha Manase. N'umuraangilisi 
waabwe kane abe Gamalyeli, umusooleli wa Pedahizuri. 
21Lituuli lino kane lyoolese baselikhale kimikaanda kitaru, bikana bibili, ni 
bitoondo bibili (32,200). 
22Shikuuka shishikane shiilekho nisho sha Benyamini. N'umuraangilisi waabwe 
kane abe Abidani umusooleli wa Gidiyoni. 
23Lituuli lino kane lyoolese baselikhale kimikaanda kitaru, bikana biraano, ni 
bitoondo bine (35,400). 
24Baryo baselikhale babareebwawo be mu kaambi ya Efurayimu, iyabamo 
bikuuka bitaru ibyo, atweela boola kumweeka mutweela, bikana shinaane, ni 
shitoondo shitweela (108,100). Baselikhale be mu kaambi ya Efurayimu bano 
boosi nibo babeelakho khuuba be khaataru khukhuumba khukhwiiloosela ni 
lukyeendo. 
25“Khu lubeka lwe ngaaki yaakha khuureebwayo lituuli lye bikuuka bibiili aasi e 
bendela ya Dani. Ne umuraangilisi we shikuuka sha Dani niye Ahiyezeri 
umusooleli wa Amishadayi. 
26Lituuli kane lyoolese baselikhale kimikaanda kisesaba, bikana bibili, ni 
bitoondo musaafu (62,700). 
27Shikuuka shishikane shiilekho nisho sha Asheri. N'umuraangilisi waabwe 
kane abe niye Pagieli umusooleli wa Okurani. 
28Lituuli lino lyoolesa baselikhale kimikaanda kine, shikana shitweela, ni 
bitoondo biraano (41,500). 
29Shikuuka shishikane shiilekho nisho sha Nafutali. N'umuraangilisi waabwe 
niye Ahira umusooleli wa Enani. 
30Lituuli lino lyoolesa baselikhale kimikaanda kiraano, bikana bitaru, ni 
bitoondo bine (53,400). 
31Baryo baselikhale babareebwawo mu kaambi ya Dani, iyabamo bikuuka bino 
bitaru, atweela boola kumweeka mutweela, kimikaanda kiraano, bikana 
musaafu, ni bitoondo bisesaba (157,600). Baselikhale be mu kaambi ya Dani bano 
boosi nibo babaakane baseembeyo khukhuumba khukhwiiloosela ni 
lukyeendo.” 
32Khuuyilila atweela, babaandu ba Isiraeli boosi, baabalibwa nga basintsiila khu 
tsiingo tsaabwe. Baselikhale baaruungikhibwa nga basiintsiila khu matuuli 
kaabwe, nga boosi atweela boola kimyeeka kisesaba, bikana bitaru, bitoondo 
biraano ni kamakhumi karaano (603,550). 
33Babaandu beesi bakhaabala ta, baaba nibo ba Levi bonyene, khuusiintsiila khu 
bilakilo byeesi Umukasya aawa Musa. 

34Musaambo iyo, ba Isiraeli baakhola bibiindu byoosi byeesi Umukasya aalakila 
Musa. Baryo baaruungikha tsikaambi tsaabwe nga baasiintsiila khu bukuuka 
bukyeekhe ni tsiingo tsaabwe, nga buli shikuuka shili aasi e bendela yasho. 
Musaambo iyo baaba nga bakhuumba khukhwiiloosela ni lukyeendo. 

Khuubala 3 

Basooleli ba Aroni 

1Luno nilwo luruungo lwe be muungo mwa Aroni ni Musa, khu mbuka isi 
Umukasya akanikhila ni Musa khu lukiingi Sinaayi. 
2Kamasiina ke basooleli ba Aroni: Nadabu, niye uwaba umukiboole, Abihu, 
Eliezari, ni Isamari. 
3Bano nibo basooleli ba Aroni beesi baatsukhakho kamafura, baroborebwa 
khukhwakaanisa nga basaayi. 
4Ne Umukasya umweene weera Nadabu atweela ni Abihu mu mubiimbi kwa 
Sinaayi, lwekhuuba baaraambisa kumulilo kukukhali kumukhosefu ta. Babeene 
bano baaba nga bashiili khusaalakho babaana ta, nashiryo Eliezari ni Isamari 
baakaanisa nga basaayi khu mbuka ya paapa waabwe Aroni. 

Ba Levi baroborebwa khuuyeeta Basaayi 

5Lwanyuma kila Umukasya alomela Musa ari, 
6“Reera shikuuka sha Levi aambi, ubareewo khuuba nga nibo bayeeti 
b'omusaayi Aroni. 
7Bano bali ni khuuba nga nibo babaraamba khu lwa Aroni mu Lisari Likhosefu, 
ni khulwe babaandu ba Isiraeli boosi. 
8Nibo babaakane babe nga balolelela bibiraambisibwa bye mu Lisari Likhosefu, 
ni khukhwakaanisa khulwe ba Isiraeli. 
9Ba Levi bano bonyene nibo babawaanibwileyo khukhwaama mu ba Isiraeli 
boosi, khuuba bayeeti ba Aroni ni basooleli beewe. 
10Robora Aroni ni basooleli beewe bonyene khukhwakaanisa nga basaayi. 
Umuundu ukuundi yeesi ukhakakho khukhola kumulimo kwe busaayi, aakha 
khukhwiiribwa.” 
11Umukasya waalomela luundi Musa ari, 

12“Mu shifwo sh'omwaana umukiboole usaalikhana mu ba Isiraeli, ise ari 
neroboreere ba Levi bano khuuba babaase babeene musaambo ya buraawa. 
13Lwekhuuba bikiboole byoosi bili bibyase. Khu shifukhu khweesi nakhoonyela 
babaana besiinde baakiboole be mu Misiri, nakhalawo khukhwiroborera 
bikiboole byoosi bye babaandu mu Isiraeli, ni bisolo byeene khuuba bibyase. Ise 
ndi niye Umukasya uulakile bilomo bino.” 

Khuubalibwa khwe ba Levi 

14Luundi ndi Umukasya waakanikha isi Musa mu mubiimbi kwa Sinaayi, nga 
aloma ari, 
15“Ngana ubale basaani atweela ni basooleli be mu shikuuka sha Levi, nga ubala 
tsiingo tsaabwe, ni bukuuka bwaabwe bukyeekhe. Mu bano boosi ubabala 
khukhwaamila ilala khu mwaana umuŋaalye uwe kumweesi mutweela, 
khuuniina angaaki.” 
16Aryo Musa waababala nga Umukasya n'amulakila. 

17Basooleli bataru ba Levi babaaba baakhulu be bukuuka bwaabwe bukyeekhe 
ni bano; Gereshoni, Kohasi, ni Merari. 
18Basooleli ba Gereshoni nibo bano; Libuni ni Shimeyi. 

19Basooleli ba Kohasi nabo bano; Amuramu, Izihari, Heburoni, ni Uziyeli. 

20Ni basooleli ba Merari baaba nibo Mahili ni Mushi. Bano boosi nibo babaaba 
basooleli ni babetsukhulu ba Levi, babaaba baraangilila bukuuka bukyeekhe 
bwe mu shikuuka sha Levi. 
21Khakuuka kha Gereshoni khaabamo ba Libuni ni ba Shimeyi. 

22Babaandu baamwo boosi atweela beesi baabala, khukhwaama khu mweesi 
mutweela ni khuuniina angaaki boola bikana musaafu ni bitoondo biraano 
(7,500). 
23Khakuuka khano khaaba ni khuuba khu lubeka lwe bukwanyaanga we lisari. 

24Be mu Gereshoni bano baaba aasi e buraangilisi bwa Eliyasaafu umusooleli wa 
Layeli. 
25Kumulimo kwaabwe mu tabenakuulo kwaba kwe khuuloolelela lisari lilyeene, 
ni she khuukubiimbakho she khu ngaaki, ni ngubo ibiimbakho imulyaango, 
26ni ngubo itsuungatsuunga mukari mwe lulwaanyi lwe lisari, atweela ni ngubo 
ni kimikosi kye bwinjililo we lulwaanyi ni shisheeso shayo. Babaandu be mu 
khakuuka khano khe ba Gereshoni baaba nga nibo be khuurekekha i 
tabenakuulo yino atweela ni khuukisambulaka nga byaweele. 
27Bukuuka bukyeekhe bwe mu Kohasi bwaba nibo ba Amuramu, ba Izihari, ba 
Heburoni, ni ba Uziyeli. 
28Nga baabalile be seetsa boosi khukhwaamila khuwe kumweesi mutweela 
khuuniina angaaki, boosi boola babaandu bikana shinaane ni bitoondo bisesaba 
(8,600). 
29Babaandu be mu Kohasi bano baaba bali ni khuura i kaambi yaabwe khu 
lubeka lwe mwaalo lwe lisari, 
30n'umuraangilisi waabwe aaba Elizafani, umusooleli wa Uziyeli. 

31Kumulimo kwaabwe mu lisari kwaba kwe khuuloolelela Isanduuku ikhosefu, 
ni meetsa khweesi baabiikhatsaka kumukaati kumukwalaafu, kumukhoondi 
khweesi beemisatsaka itaala, bibyeeso, bibiindu byoosi bibyaraambisibwatsaka 

mu khwisaaya, ni ngubo iyabiimba iburaangisi we shiifwo shishifuura 
bukhosefu. Babaandu ba Kohasi bano baaba nga nibo babaarekekha bibiindu 
bino, ni khuubirusawo nga kumulimo kwaaweele. 
32Eliyazari umusooleli wa Aroni, niye uwaba umuraangilisi we baaraangilisi be 
ba Levi boosi, ni khuukhakakho khuubona ari kumulimo kwe khu lisari 
kukholebwa. 
33Bukuuka bukyeekhe bwe mu Merari bwaba nibo ba Mahili ni ba Mushi, 

34boosi atweela baabalibwa be seetsa, khukhwaama khuwe kumweesi 
mutweela khuuniina angaaki boola bikana bisesaba ni bitoondo bibili (6,200). 
35Babaandu be mu Merari bano baaba bali ni khuura i kaambi yaabwe khu 
lubeka lwe ngaaki lwe lisari. N'umuraangilisi waabwe aaba niye Zuriyeli 
umusooleli wa Abihayili. 
36Bano boosi baaweebwa kumulimo kwe khuuloolelela tsifuremu tse lisari, 
kimibya kimisimikha, kimirongoolo, bye khukhwiimisamwo, ni bibiindu 
byamwo bibiindi. Nibo kumulimo kwaabwe kwaba kwe khukhola khu biindu 
bino. 
37Naluundi baaba bali ni khuuloolelela tsintseko tse lulwaanyi lwe bulafu, ni 
kimirongoolo kyayo, ni bye khukhwiimisamwo byayo, ni bitsaangi, atweela ni 
kimikosi kyakhwo. 
38Ne Musa ni Aroni atweela ni basooleli baabwe, baaba nga bali khuura i kaambi 
yaabwe khu lubeka lwe bwaamanyaanga we lisari, ni khuubona bari ba Isiraeli 
besaaya musaambo iyaakhila buulayi mu shifwo shikhosefu. Abe umuundu 
ukuundi yeesi ukhakakho khukhwiitsa khuukhola kumulimo kweesi Musa ni 
Aroni baaba nga bakhola, abe ali ni khukhwiiribwa. 
39Baryo Musa ni Aroni baatsya mu moni khuubala ba Levi, nga batsiila khu 
bukuuka bwaabwe bukyeekhe, ni tsiingo. Buryo buukali bwe ba Levi bano, 
khukhwaamila khuwe kumweesi mutweela khuuniina angaaki, boosi atweela 
boola kimikaanda kibili ni bikana bibili (22,000). 

Ba Levi bayila shiifwo she Basooleli baakiboole 

40Ndi luundi Umukasya waalomela Musa ari, “Khola luruungo, ubale babaana 
besiinde baakiboole be babaandu ba Isiraeli boosi, khukhwaama mu buli tsiingo, 
khuurakikhila khuwe kumweesi mutweela khuuniina angaaki. 
41Bano boosi kane babe babaase, ne mu shifwo shaabwe kane ise ifukiilise ba 
Levi, atweela ni bikiboole bye bibyaayo byaabwe, mu shifwo she bikiboole bye 
bibyaayo bye ba Isiraeli babaaramile.” 
42Aryo Musa waakhola nga Umukasya n'amulakila, waabala babaana besiinde 
baakiboole be babaandu ba Isiraeli. 
43Boosi khukhwaamila khuwe kumweesi mutweela khuuniina angaaki, boola 
kimikaanda kibili, bikana bibili, ni bitoondo musaafu na bataru (22,273). 

44Lwanyuma ndi Umukasya waalomela Musa ari, 

45“Ari n'uwaaneyo ba Levi khuuba iwoongo isi ise mu shifwo she babaana 
besiinde baakiboole be babaandu ba Isiraeli, naluundi uwoongeyo bibyaayo bye 
ba Levi bikiboole isi indi, mu shifwo she bibyaayo bikiboole bye ba Isiraeli. Ba 
Levi ari bali babaase. 
46Ne bona babaana besiinde baakiboole be ba Isiraeli bali baakali naabi 
khufuurakho ba Levi, nga babafuurira bukali bwe bitoondo bibili ni kamakhumi 
musaafu na bataru (273), ingana ubakule khukhwaama isi samweene 
ubalooselekho. 
47Lwa buli mutweela khu beene abo, uli ni khuusasulayo bisiintsa bye feetsa 
biraano, nga nibwo buukusi bwaŋali. 
48Kamapeesa kano ukawe Aroni ni basooleli beewe.” 

49Aryo Musa waakhola sheesi Umukasya aamulomela, waabuusa kamapeesa 
kano khukhwaama khuubo bitoondo bibili ni kamakhumi musaafu na bataru 
(273). 
50Bisiintsa bye feetsa bino atweela byoosi bibyabuusibwa byoola shikana 
shitweela, bitoondo bitaru, ni kamakhumi kasesaba (1,365). 
51Lwanyuma Musa waabisuta waabiwa Aroni ni basooleli beewe, nga Umukasya 
umweene n'amulomela khuukhola. 

Khuubala 4 

Kumulimo kwe khakuuka kha Kohasi 

1Umukasya waalomela Musa ni Aroni ari, 
2“Ngana ubale babetsukhulu ba Kohasi umu Levi, nga uloondelela bukuuka 
bwaabwe ni tsiingo tsaabwe. 
3Nga urona kamasiina ke basaani baboolisa kimiiko akari a kataru (30) ni 
karaano (50) babanyala khuuraamba kumulimo kwe bubwakaanisi mu 
tabenakuulo y'Omukasya. 
4Kumulimo kane kuubatsake kwe khuusuta bibiindu bikwalaafu 
bibiraambisibwa mu tabenakuulo.” 
5Umukasya waalooselakho ari, “Khu mbuka isi ba Isiraeli kane babe nga 
beerekekhile khuukyeenda khuurura mu kaambi, Aroni ni basooleli beewe kane 
benjile mu tabenakuulo, basute ingubo isi baatiimba, iyawukhanisa Isanduuku 
ikhosefu ni tabenakuulo yoosi. Lwanyuma ingubo yino bakibiimbe khu ngaaki 
khwe Sanduuku. 
6Lwanyuma khu ngaaki khwayo barekho lihaafu lye mbusi, nio lwanyuma 
balooselekho ingubo imbuusi. Nga bino byoosi byaweele, basobekhemo 
kimirongoolo kikisuta. 

7“Ni shishiindi Aroni ni basooleli beewe bali ni khuuraambisa ingubo imbuusi, 
bakyaale khu meetsa iye kumukaati kumukwalaafu. Lwanyuma khu ngaaki 
khwayo barekho tsisowaani, bipwaakhuli bye bubaane, ni bikhopo, ni tsimuka 
tse viini, ni khuutubakho kumukaati kumweene. 
8Lwanyuma nga baamalile khuukhola baryo, khu ngaaki babiimbekho ni ngubo 
imbesemu pe, ni khu ngaaki khwayo baalekho lihaafu lye mbusi, nio ndi 
lwanyuma basobekhemo kimirongoolo kikisuta. 
9“Kane ndi babukule ingubo ikiindi imbuusi, babiimbe khu ngaaki khwe 
shisiindi khweesi itaala yiimikha, ni tsitaala tsakhwo tseene, ni bibisimisa, ni 
bifuruuya, atweela ni tsimuka tse kamafura ke kuusaala ku olivu 
kakaaraambisibwa musaambo tsitsikhali ndweela. 
10Bino byoosi kane ndi bibiimbibwekho ni lihaafu lye mbusi lyeesi bahalile 
buulayi, nio lwanyuma babire khu bikaari bibisuta. 
11“Ni khu sheeso she zaabu kane babiimbekho ni ngubo imbuusi, nio lwanyuma 
babiimbekho ni lihaafu lye mbusi lyeesi bamalile khuhalaka buulayi, nio 
lwanyuma basobekhemo kimirongoolo kikisuta. 
12Nio lwanyuma Aroni ni basooleli beewe bayile bibiindu bibiraambisibwa mu 
shifwo shikhosefu bino, babibowe mu ngubo imbuusi. Nio lwanyuma khu ngaaki 
khwabyo babiimbekho lihaafu lye mbusi lihalake buulayi, nio ndi baryo babire 
khu mirongoolo kikisuta. 
13Bali ni khuurusawo likokhe khukhwaama khu sheeso, lwanyuma 
balibiimbekho ni ngubo inandaafu. 
14Khu ngaaki khwe ngubo iyo, bekhasekho bibiindu byoosi bibiraambisibwa 
khu sheeso, nga nibyo, bifuruuya, tsiwuuma tse tsinyama, bitiiyo, ni bikaraaya 
bye khuuwaanyakila kameetsi. Lwanyuma lwayo bino byoosi kane 
babibiimbekho ni lihaafu lye mbusi lihalake buulayi, nga bashiili 
khusobekhamwo kimirongoolo kikisuta. 
15“Biryo nga bibiindu bino byoosi byaaweele buulayi, nga imbuka iye 
khuururawo yoolile, ba Levi be mu shikuuka sha Kohasi nibo babaakane beetse 
basute bibiindu bikhosefu bino, ni bibiindi bibitsiilakho khu Lisari Likhosefu. Ne 
shonyene ndi, Aroni ni basooleli beewe baakha khuubona bari, bibiindu bino 
byaamalile khaale khuurekekhebwa, ni khuubiimbibwakho buulayi nio ilekhe 
khubawo n'umuundu na mutweela khube mu shikuuka sha Kohasi, 
ubiwaambakho bibyeene nga babisuta, shishinyala shaabareerera khuuhela. 
Bino byoosi nibyo bye khuukhola byeesi be mu shikuuka sha Kohasi bali ni 
khuukhola, buli lweesi baaba nga bali khu lukyeendo. 
16“Ni Eliyazari umusooleli wa Aroni, niye utsya khuuba nga aloolelela kamafura 
tsana, ni bubaane bubuwunya buulayi, biwaanwa bye bilime bibyoomu, ni 
kamafura ke kuusaala ku olivu, kakaaraambisibwa mu khwaawula ni khuubiita. 

Naluundi Eliyazari niye uuli ni khuubona ari Lisari Likhosefu, ni bibiindu 
bibiilimo, atweela ni bibiindi bibiliitsilakho, babilolelela buulayi.” 
17Umukasya waalomela Musa ni Aroni ari, 

18“Ukhafukiilisakho babaandu be mu bukuuka bukyeekhe bwe mu Kohasi 
bwaafwa bwahela ta. 
19Bakhakholakho shishiindu shoosi shishikila shaabareera aambi ni bibiindu 
bikhosefu, shishinyala shaakila baafwa ta. Ne khuubona ndi shino sishikholekha 
shiryo ta, Aroni ni basooleli beewe nibo babaakane batsye benjile mu Lisari 
Likhosefu, bakabanane kimilimo kyaabwe, ni buusiro bweesi buli mutweela 
anyala khuusuta. 
20Ne siinga ba Kohasi batsya benjilayo mu Lisari Likhosefu, lwanyuma baabona 
byeesi basaayi balikho bakhola, lwe khuurekekha khuusuta bibiindu bikhosefu, 
kane bafwe.” 

Buuraambi bwe be shikuuka sha Gereshoni 

21Umukasya waalomela Musa luundi ari, 

22“Ingana ubale bukali bwe basooleli ba Gereshoni, nga utsiila khu bukuuka 
bwaabwe bukyeekhe, ni tsiingo. 
23Ukhole luruungo lwe basaani babaali akari e kimiiko kamakhumi kataru (30), 
ni karaano (50), babanyala bakhola kumulimo buulayi kwe khukhwakaanisa mu 
Lisari Likhosefu ly'Omukasya. 
24Bano nibo kane babe nga bakhola kumulimo kuno, 

25kane babe nga nibo babaasutatsaka tsingubo tsitsitiimbibwa mu Lisari 
Likhosefu mukari, ni bibikibiimbakho bye bulafu, ni lihaafu lye mbusi lyeesi 
bahalaka buulayi lilibiimbakho khu ngaaki, ni ngubo isi batiimba imulyaango, 
26ni tsingubo tseesi batiimba tsaatsuungatsuunga mu lwaanyi lulwibotokhelela 
Lisari Likhosefu, atweela ni ngubo isi batiimba ni kimikosi kyakhwo isi babowa 
ibwinjililo we mulwaanyi. Ba Gereshoni bano bali ni khuukhola shoosi 
shishinyalikhana khubona bari bibiindu bino babilolelela buulayi. 
27Nibo bali ni khuukhola buli shiindu shoosi sheesi Aroni ni basooleli beewe 
babalakila khusuta, ni na shiina sheesi bakhila khusuta nga bakyeenda. 
28Kino nikyo kimilimo kyeesi ba Gereshoni baakha khukhola mu Lisari 
Likhosefu. Isamari umusooleli wa Aroni niye ukana abone ari bibiindu bino 
byoosi babikhola buulayi.” 

Kumulimo kwe khakuuka kha Merari 

29Umukasya weloosela khuuboolela Musa ari, “Mu basooleli ba Merari, ngana 
ubabalile mu bukuuka bwaabwe bukyeekhe ni tsiingo tsaabwe, 
30ukhole luruungo lwe basaani babaali akari e kimiiko kamakhumi kataru (30) 
ni kamakhumi karaano (50), babaakane banyalise khukhwakaanisa mu Lisari 
Likhosefu ly'Omukasya. 

31Ba Merari bano nibo babaakane basute tsifuremu tse lisari ni bisiintsasiintsa 
bibiindi nga nibyo kimibya, kimisiindi, ni bye khukhwiimisamwo, 
32ni kimisiindi kikiyeeta khukhwiimisawo lulwaanyi, nga waareerekho ni bye 
khukhwimiisamwo, ni bitsaangi bye lisari, ni kimikosi kyakhwo. Babaandu ba 
Merari bano baakha khuumanya biindu shiina bibyeene byeesi bali ni khuusuta. 
33Kino nikyo kimilimo kyeesi babaandu be mu bukuuka bwa Merari baakha 
khuukhola mu bwakaanisi bwaabwe bwe mu lisari. N'umuraangilisi waabwe 
niye Isamari umusooleli wa Aroni, ukane abone ari byoosi bikholikha buulayi.” 

Khuubala khwe ba Levi 

34Baryo Musa ni Aroni atweela ni baaraangilisi be ba Isiraeli babala babaandu 
be mu shikuuka sha Kohasi, nga batsiila khu tsiingo tsaabwe. 
35Baakhola luruungo lwe basaani babaali akari e kimiiko kamakhumi kataru 
(30) ni kamakhumi karaano (50), babaaba banyala khukhwakaanisa mu lisari 
ikhosefu. 
36Bukali bwaabwe bwaba bikana bibili, bitoondo musaafu, ni kamakhumi 
karaano (2,750). 
37Buno nibwo buukali bwe babaandu be mu tsiingo tse ba Kohasi, babaaba nga 
bakaanisa mu lisari ikhosefu, beesi Musa ni Aroni baabala, nga baloondelela 
shilakilo sheesi Umukasya aawa Musa. 
38Buukali bwe basaani be mu Gereshoni nga batsiila khu tsiingo tsaabwe, 

39babaaba boolesa kimiiko akari e kamakhumi kataru (30) ni kamakhumi 
karaano (50), abe babanyala khukhwakaanisa mu lisari likhosefu, 
40baakhola luruungo lwoolesa babaandu bikana bibili, bitoondo bisesaba, ni 
kamakhumi kataru (2,630). 
41Buno nibwo bukali bwe babaandu be mu tsiingo tse ba Gereshoni, babaaba 
nga bakaanisa mu lisari likhosefu, beesi Musa ni Aroni baabala, nga baloondelela 
shilakilo sheesi Umukasya aawa Musa. 
42Bukali bwe basaani be mu Merari nga batsiila khu tsiingo tsaabwe, 

43babaaba boolesa kimiiko akari e kamakhumi kataru (30) ni kamakhumi 
karaano (50), abe babanyala khukhwakaanisa mu lisari likhosefu, 
44baakhola luruungo lwoolesa babaandu bikana bitaru, ni bitoondo bibili 
(3,200) 
45Buno nibwo bukali bwe babaandu be mu tsiingo tse ba Merari, babaaba nga 
bakaanisa mu lisari likhosefu, beesi Musa ni Aroni baabala, nga baloondelela 
shilakilo sheesi Umukasya aawa Musa. 
46Ba Levi bano boosi beesi Musa ni Aroni atweela ni baaraangilisi be ba Isiraeli 
baabala, nga batsiila khu tsiingo tsaabwe, 

47babaaba bali akari e kimiiko kamakhumi kataru (30), ni kamakhumi karaano 
(50), nga nibo babanyala bakaanisa mu lisari likhosefu, ni khuuraamba kimilimo 
kyamwo kimisiro, 
48luruungo lwaabwe lwoolesa babaandu bikana shinaane, bitoondo biraano, ni 
kamakhumi shinaane (8,580). 
49Khusiintsila khu likaambila ly'Omukasya isi Musa, buli musaani aaronebwa 
khu luruungo. Na buli mutweela waaweebwa kumulimo kweewe khuukhola 
namwe khukhwakaanisa. 

Khuubala 5 

Babaandu baanyaalu 

1Umukasya waalomela Musa 
2khuulakila babaandu ba Isiraeli ari, “Ni murusewo umuundu yeesi 
khukhwaama mu kaambi uuli ni buulwaale bwe bikeenge, namwe umuundu 
yeesi uulikho ni shishibeena khuurura mu mubili kweewe, na buli muundu yeesi 
uwaambilekho khu mulaambo. 
3Ni muruse babaandu babaali baanyaalu boosi ibulafu we kaambi, nio ikaambi 
ilekhe khuba inyaalu ta. Lwekhuuba ise samweene imenya mubweene umwo, 
akari mu baandu baase.” 
4Baryo babaandu ba Isiraeli baawuliilisa byeesi Umukasya aabalakila 
khuubirira mu Musa, baarusa babaandu baanyaalu boosi khukhwaama mu 
kaambi. 

Khuusasula lwe shishoonako shishikholebwele 

5 Indi luundi Umukasya waalomela Musa, 

6khuuboolela babaandu ba Isiraeli ari, “Siinga nga umuundu yeesi akhola 
shishoonako shoosi, waalekha khuba umwiyikinwa isi Umukasya ta, naluundi 
woonakisa isi uwashe, 
7umuundu uyo aakha khukhwibiiyisa shishoonako sheewe. Naluundi umuundu 
uyo aakha khuusasulila uyo isi onakisiile mu bwitsufu, ni khuutubaasakho 
khasiintsa khatweela khe kharaano. 
8Ne siinga umuundu uyo alekha khuuba n'umulebe weewe unyala 
khukhwakaanila bibiindu bibisasulibwa ibyo, bibiindu ibyo ari biba bibyase, ni 
nase kane imbisasulile umusaayi. Ni khuulooselakho khu biindu bibisasulibwa 
ibyo, waakha khuureera ni limiiku isi umusaayi, khuuliwaanayo lwe 
bibyoonako. 
9Buli shiwaanwa sha buraawa isi ba Isiraeli bareera isi umusaayi, bibiili 
bikhosefu byoosi, bili ni khuuba by'omusaayi. 
10Nashiryo buli musaayi ali ni khukhwibiikhila biwaanwa byeesi bamureerere.” 

Umukhasi isi umuseetsa ambaasilisa khuuba nga waayeyaane 

11Indi ndi Umukasya waalomela Musa 

12-14khuulakila babaandu ba Isiraeli ari: “Siinga ibawo umusaani yeesi isi libuba 
liwaamba, lwekhuuba ambaasilisa umukyelama weewe khuuba nga alikho 
ayeyana n'umusaani ukuundi. Ne lwa shino, siinga nga umusaani uyo aba nga 
s'ali ni bukakafu bubumala ta, lwekhuuba umukhasi waashibiikha nga 
shimoonyo, lwe khuutaambawo bajulisi, ate nga mbaawo umuundu 
uwamuwaamba nga ayeyana ta. 
15Umusaani ufwaana aryo, aakha khuuyila umukyelama weewe uyo 
w'omusaayi, nga ayililakho ni buufu buunose bwa seyiri, khuuba nga shiwaanwa 
lwe kumusaango ukwo. Khu shiwaanwa she buufu isho, bakhatsukhakho 
kamafura ke kuusaala ku olivu, namwe khuurakho bubaane bwoosi ta. 
Lwekhuuba shino shili shiwaanwa shiwaanibwa lwe khukhwaambaasilisa busa 
khw'omuseetsa, nio manya afune bukakafu. 
16“Lwanyuma umusaayi areere umukyelama tsana, amwiimise iburaangisi we 
shisheeso sh'Omukasya. 
17Ibweene iyo, umusaayi awaambe kameetsi kamakwalaafu akatsukhe mu 
shibuumba, akatubaasemo ni lifukhuulu liliili aasi khu mukhe kwe lisari 
likhosefu. 
18Lwanyuma akaangululake litsuune ly'omukhasi, amuwaambise shiwaanwa 
she buufu tsana mu makhono keewe. Ne umusaayi awaambe shibuumba 
shishiilimwo kameetsi kamalulu kakaareera shitsubo. 
19Lwanyuma umusaayi akhole umukyelama yuno khuukhola shishitsubo nga 
amulomela ari, ‘Iwe siinga uba nga wakhuyeyanakho n'umusaani yeesi ta, 
mbaawo shiibi shishikane shikhwoolekho, shishireerebwa ni kameetsi kano ta. 
20Ne siinga iwe uba nga waayeyanekho n'umusaani ukuundi yeesi, ukhali 
umuseetsa woowo ta, 
21khali Umukasya akholile lisiina lyoowo liba shitsubo mu baandu boowo. 
Naluundi khali Umukasya akholile bisiintsa byoowo bye shimoonyo biniaala 
bilekha khusaalakho umwaana ta, niinda yoowo yoosi ibiimba. 
22Lekha kameetsi kano kengile muunda mwoowo, kakile inda yoowo yoosi 
ibiimbe, ni bisiintsa byoowo bye shimoonyo biniaale.’ “Umukhasi naye elemo 
ari, ‘Ilala ifukiilila ndi, siinga mba nga iliwo sheesi ikholile, lekha ibyo byoosi 
bikholekhekho khwiise.’ 
23“Lwanyuma umusaayi arone shitsubo shino mu shitabo, akyelewo ashisiinge 
ni kameetsi keekhe mu shibuumba shishiilimwo kameetsi kamalulu. 
24Nio lwanyuma umusaayi akhole umukhasi anywe kameetsi tsana kamalulu 
ako kakaareera shitsubo, katsye muunda mweewe, kamureerere butsiina. 

25Umusaayi ndi abukule shiwaanwa tsana she buufu khukhwaama mu makhono 
k'omukhasi, abuwaambe abuwaaneyo nga shiwaanwa isi Umukasya. Lwanyuma 
abuyile abure khu sheeso. 
26Abukulekho buulala, abwooshele khu sheeso, nga shiwaanwa shishooshe. 
Lwanyuma lwayo, umukhasi tsana aakha khuunywa kameetsi kamalulu tsana 
ako. 
27“Ne siinga umukhasi uyo aba nga waayinyaalutaka lwe buyeyani, webirisaka 
buubi isi umuseetsa weewe, kameetsi keesi anyweele kane khaangukho 
kamureerere butsiina bwe khulekha khusaalakho babaana ta, naluundi kane 
ekyele shitsubo isi babaandu beewe. 
28Ne siinga aba nga wakhukholakho shishiindu shiibi shoosi ta, kumubili 
kweewe singene kubekho butsiina bwoosi ta, naluundi aryo kane anyalise 
khusaala babaana. 
29-30“Lino nilyo likaambila lilikane liraambe isi umusaani abeela ni libuba, 
waaba nga ekanakana umukhasi weewe, nga amwaambaasilisa khuuba nga 
wakholile bye buyeyani. Umusaayi aakha khubona ari umukhasi emikha 
iburaangisi wase, nio umusaayi mweene aloondelele bilakilo bino byoosi. 
31Umusaani niye singene abekho ni she khukhwikiitsibwa ta, ne umukhasi 
siinga nga anyoolekhana nga kumusaango kwaamufuurire, kane etyuukhe 
busiro bwe shitaambiso isho.” 

Khuubala 6 

Biilakilo bibiwaamba khu ba Nazariti 

1Luundi ndi Umukasya waalomela Musa 
2aboolele babaandu ba Isiraeli ari: Umuundu yeesi ukhalawo 
khukhwiwoongayo isiindi nga akhola shishitsubo she khuuba umu Naziriti, 
3sishimwaakhila khuunywakho shishimeesa she viini namwe indali ta. Umu 
Naziriti s'akhiile khuunywakho shishiindu shoosi shisuuribwa khukhwaama mu 
mizabibu shoosi ta, namwe khuulyakho kimizabibu kyoosi ta. 
4Khukhwaama nga umuundu uyo n'akhalawo khuuba umu Nazariti, akhalyakho 
shishiindu shoosi shishaama mu muzabibu, abe yakhaba tsimiitso, namwe 
shihaafu she lituunda ilyo ta. 
5Umuundu uyo n'aba nga waakhola shitsubo she khuuba umu Nazariti, s'akhiile 
khuukhalakho namwe waabekakho litsuune lyeewe. Umuundu abowebwa ni 
shitsubo sheewe isho she khuuba umukhosefu, imbuka yoosi isi aba waayitsuba 
khuuba umu Naziriti w'Omukasya. Nashiryo akhiile khuuleheesa litsuune 
lyeewe. 
6Imbuka yoosi isi umuundu uyo amala nga ali umu Naziriti, akhakhakakho 
khuutsyakho aambi ni kumulaambo kwoosi ta. 

7Oba kumulaambo kuno kuli kwa paapa weewe, namwe kwa maayi weewe, 
namwe kwa wandaaye, namwe kw'omukooko weewe. N'atsyakho aambi ni 
nakwo, umuundu uyo aba nga wenyaalutakile mu moni ts'Omukasya. 
8Bifukhu byoosi byeesi kane abewo nga ali mulamu, aba ali umukhosefu 
uwawaanibwayo isi Umukasya. 
9Ne siinga umuundu yeesi afwa mu khaangu naabi nga ali aambi ni naye, umu 
Nazariti uyo aba wekyelile umunyaalu, ni nashiryo aakha khuubekakho litsuune 
lyeewe, ate lyaakha khuubekebwakho lwanyuma lwe biifukhu musaafu, khu 
mukholo kwe khukhwipyeeluusa. 
10Ne khu shifukhu shishiilakho she shinaane, umu Nazariti uyo aakha khuureera 
kamawuusi kabili, namwe bukaburuku bubili isi umusaayi mu lisari likhosefu. 
11Umusaayi kane awaaneyo binywiinywi bino, khatweela akhawaaneyo nga 
shiwaanwa she shishoonako, ni khakhaaramile nga isaayilo intsoshe 
khukhuuntsikhoyesa ise. Bino byoosi abikhola nga kumukholo kwe 
khupyeeluusa khulw'omu Nazariti, lwekhuuba etiilakho khu mulaambo. Ni khu 
shifukhu sheene isho, umusaayi apyeeluuse ni kumurwe kweewe, nga litsuune 
ni lirakikha khuutsowa luundi. 
12Umuundu uyo aakha khukhwiwoongayo luundi isi Umukasya, lwekhuuba 
kumulaambo kwaakila waaba umunyaalu. Nashiryo aakha khukhola 
shishitsubo shishiindi, she khukhwiwoongayo luundi nga umu Nazariti. 
Naluundi limiiku lilyoolesa kumwiiko mutweela, lyaakha khuuwaanibwayo 
khukhwiisayo bibiindu bikwalaale luundi. 
13 Aryo umu Nazariti uyo nga waamalile khuukhola bisuubiso bye khuuba umu 
Naziriti luundi, kane areerebwe mu lisari likhosefu, 
14awaaneyo shiwaanwa she bibyaayo bitaru, bibikhalikho buuleme bwoosi ta, 
nga nibyo kumiiku kutweela kukwoolesa kumwiiko mutweela lwe 
khukhuuntsikhoyesa ise, lisheese likhasi litweela khuuba shiwaanwa lwe 
bibyoonako, kumiiku kutweela kukumalile khuutsowela ilala khuukuwaanayo 
lwe khuuloomba lukoosi. 
15Umu Nazariti yuno aakha khuureera ni shishiipo she kimikaati kikikhalimwo 
kamamela ta, nga waareerekho ni biwaanwa bye bilime, ni kamafura ke 
kuusaala ku olivu nga, khulikho ni bukaati nga waatubaasilekho biwaanwa bye 
viini. 
16Lwanyuma lwayo, umusaayi abiwaaneyo khu sheeso isi Umukasya, khuuba 
nga shiwaanwa she shishoonako, ni shiwaanwa shishooshe. 
17Awaaneyo ni limiiku khuuba isaayilo ireera lukoosi, atweela ni shishiipo she 
kimikaati kikiikhalimo kamamela ta, khuutubakho ni biwaanwa bye biilime 
bibyoomu ni biwaanwa bye viini. 
18Lwanyuma lwa bino byoosi, umu Nazariti yuno, ali ni khukhwiimikha 
ibwiinjililo we liisari likhosefu, abekekho litsuune lye khu murwe kweewe, ni 

litsuune lino alituume mu mulilo kweesi umusaayi araambisile khuuwaanayo 
tsisaayilo butweela. 
19Lwanyuma nga inyama iye shinama she bweeni she limiiku nga shaamalile 
khuuteekhebwa buulayi, umusaayi ashisute, nga ayililakho ni kumukaati 
mutweela, ni khakaati khakyeekhe khatweela, abyaakaanise umu Nazariti, 
umalile khukhwipyeeluusa. 
20Shishiilakho, umusaayi kane abibukule abiwaaneyo khuuba nga shiwaanwa 
sha buraawa isi Umukasya, ulwo shibe shekyelile shiwaanwa shikhosefu isi 
umusaayi. Bino byoosi atweela ni inyama iye shifuba, ni shinama she takho, bili 
by'omusaayi nga likaambila ni liloma. Nga bino byoosi byaweele, umu Nazariti 
yuno aba sashiili umu Nazariti ta, ari anyala warakikha khuunywa i viini. 
21Bino nibyo biilakilo byeesi umu Nazariti yeesi aakha khuuloondelela. Ne siinga 
umu Nazariti asuubisa khuuwaanayo shiwaanwa shishifuurakho awo bukali, 
akhiile khukhwoolelesa sheesi aba nga waalomile khuukhola. 

Tsikhabi tseesi basaayi bawa babaandu 

22Umukasya waalomela Musa 

23khuuboolela Aroni ni basooleli beewe ari, “Ni muba nga muloombela 
babaandu ba Isiraeli tsikhabi, kane muraambisatsake bilomo bino: 
24‘Inoomba ndi Umukasya abawe tsikhabi, luundi abatseete buulayi; 

25Umukasya abokesanise bubweela bweewe ni shiisa sheewe shikali; 

26Umukasya abaloolelele inywe ni buulayi bweewe, luundi abawe lukoosi.’ ” 

27Lwanyuma kila Umukasya aloma ari, “Siinga Aroni ni basooleli beewe 
baanoomba ise khuuwa babaandu ba Isiraeli tsikhabi, ise kane imbawe 
tsikhabi.” 

Khuubala 7 

Biwaanwa byeesi baraangilisi baareera khu Lisari Likhosefu 

1Aryo nga Musa waamalile khuurawo Lisari Likhosefu, waalibiitakho tsikhabi, 
waaliwaanayo isi Umukasya atweela ni bibiindu byoosi bibilitsiilakho, ni 
shisheeso nasho ni bibiindu byakhwo bibishitsiilakho. 
2Lwanyuma baaraangilisi ba Isiraeli boosi, abo babaaraangilila bikuuka ni 
bukuuka bukyeekhe bwe ba Isiraeli, beetsa isi Lisari Likhosefu, 
3nga bareera biwaanwa isi Umukasya bibyoola: Bikaari bye kamaani bisesaba ni 
tsiyeeyi likhumi na tsibili, nga buli bikuuka bibili khu nibyo biba ni shikaari 
shitweela, na buli shikuuka nga shiba ni iyeeyi ndweela khwiibyo 
bibyareerebwa. 
4Lwanyuma kila Umukasya alomela Musa ari, 

5“Fukiilisa waakaanile biwaanwa bino khukhwaama isi babaandu bano, ubiwe 
ba Levi banyale khuubiraambisa ano mu Lisari Likhosefu, khusiintsiila khu 
milimo kyaabwe kyeesi buli mutweela khu nibo akhola.” 
6Aryo Musa waakaanila bikaari ibyo, ni tsiyeeyi itso, waabiwa ba Levi. 

7Musa waakaanisa basooleli ba Gereshoni bikaari bibili, ni tsiyeeyi tsine 
khusiintsila khu milimo kyaabwe, 
8ni basooleli ba Merari waabawa bikaari bine ni tsiyeeyi shinaane, nabo 
khuusiintsiila khu milimo kyaabwe. Bino byoosi byakholebwela aasi e 
buraangilisi bwa Isamari, umusooleli wa Aroni. 
9Ne isi basooleli ba Kohasi, mbaawo na shitweela sheesi Musa aabawa ta, 
lwekhuuba nibo baaba nga baloolelela bibiindu bikhosefu, byeesi baaba nga 
basutatsakila khu mabeka kaabwe. 
10Baaraangilisi bareera biwaanwa khuubiwaanayo khu shifukhu khweesi 
shisheeso shawaanibwilayo. Bino byoosi baabireera iburaangisi we shisheeso. 
11Ne Umukasya waalomela Musa ari, “Buli mutweela khu baaraangilisi bano, 
kane abe ni shifukhu shisheewe khweesi kane awaanileyo biwaanwa byeewe 
khu sheeso, nga shiwaanibwayo.” 
12Umuraangilisi uwanyoowa khuuwaanayo shiwaanwa khu shifukhu 
shishanyoowa aaba Nahashoni, umusooleli wa Aminadabu, uwe mu shikuuka 
sha Yuda. 
13Shiwaanwa sheewe shaba, isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi beetsusilemo buufu buunose buulayi bwe 
shipimo she mu lisari likhosefu, nga baatubaasilemo kamafura ke shiwaanwa 
she buufu, 
14ni pwakhuli ndweela iye zaabu, nga baakitsusilemo bubaane, 

15iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
16indurume ndweela lwe khuuwaanibwayo nga shiwaanwa she shishoonako, 

17ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Nahashoni, umusooleli wa Aminadabu. 
18Khu shifukhu she khabili, umuraangilisi uweelakho khuuwaanayo shiwaanwa 
aaba Nesaneli, umusooleli wa Zuwa, uwe mu shikuuka sha Isakaari. 
19Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 

shipimo she mu lisari likhosefu, nga baatubaasilemo kamafura ke shiwaanwa 
she buufu, 
20ni pwakhuli ndweela iye zaabu, nga baakitsusilemo bubaane, 

21iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
22indurume ndweela lwe khuuwaanibwayo nga shiwaanwa she shishoonako, 

23ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Nesaneli, umusooleli wa Zuwa. 
24Khu shifukhu she khataru, umuraangilisi uweelakho khuuwaanayo 
shiwaanwa aba Eliyabu, umusooleli wa Heloni, uwe mu shikuuka sha Zebuluuni. 
25Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi beetsusilemo buufu buunose buulayi bwe 
shipimo she mu lisari likhosefu, nga baatubaasilemo kamafura ke shiwaanwa 
she buufu, 
26ni pwakhuli ndweela iye zaabu, nga baakitsusilemo bubaane, 

27iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
28indurume ndweela lwe khuuwaanibwayo nga shiwaanwa she shishoonako, 

29ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Eliyabu, umusooleli wa Heloni. 
30Khu shifukhu she khaane, umuraangilisi uweelakho khuuwaanayo shiwaanwa 
aba Elizuri, umusooleli wa Shedewuri, uwe mu shikuuka sha Rewubeni. 
31Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
32ni pwakhuli ndweela iye zaabu, nga baakitsusilemo bubaane, 

33iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
34indurume ndweela lwe khuuwaanibwayo nga shiwaanwa she shishoonako, 

35ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Elizuri, umusooleli wa Shedewuri. 
36Khu shifukhu she kharaano, umuraangilisi uweelakho khuuwaanayo 
shiwaanwa aba Shelumiyeli, umusooleli wa Zurishadaayi, uwe mu shikuuka sha 
Simeoni. 
37Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
38ni pwakhuli ndweela iye zaabu, nga baakitsusilemo bubaane, 

39iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
40indurume ndweela lwe khuuwaanibwayo nga shiwaanwa she shishoonako, 

41ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Shelumiyeli, umusooleli wa Zurishadaayi. 
42Khu shifukhu she khasesaba, umuraangilisi uweelakho khuuwaanayo 
shiwaanwa aba Eliyasaafu, umusooleli wa Dewuyeli, uwe mu shikuuka sha Gadi. 
43Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
44ni pwakhuli ndweela iye zaabu, nga baakitsusilemo bubaane, 

45iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
46indurume ndweela lwe khuuwaanibwayo nga shiwaanwa she shishoonako, 

47ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Eliyasaafu, umusooleli wa Dewuyeli. 
48Khu shifukhu she kumusaafu, umuraangilisi uweelakho khuuwaanayo 
shiwaanwa aba Elishama, umusooleli wa Amihudi, uwe mu shikuuka sha 
Efurayimu. 

49Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
50ni pwakhuli ndweela iye zaabu, nga baakitsusilemo bubaane, 

51iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
52indurume ndweela lwe khuuwaanibwayo nga shiwaanwa she shishoonako, 

53ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Elishama, umusooleli wa Amihudi. 
54Khu shifukhu she shinaane, umuraangilisi uweelakho khuuwaanayo 
shiwaanwa aba Gamaliyeli, umusooleli wa Pedahizuri, uwe mu shikuuka sha 
Manase. 
55Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
56ni pwakhuli ndweela iye zaabu, nga baakitsusilemo bubaane, 

57iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
58indurume ndweela lwe khuuwaanibwayo nga shiwaanwa she shishoonako, 

59ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
shaba shiwaanwa sha Gamaliyeli, umusooleli wa Pedahizuri. 
60Khu shifukhu she shisyeenda, umuraangilisi uweelakho khuuwaanayo 
shiwaanwa aaba Abidani, umusooleli wa Gidiyoni, uwe mu shikuuka sha 
Benyamini. 
61Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi beetsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
62ni pwakhuli ndweela iye zaabu, nga baakitsusilemo bubaane, 



295 

 

 
Ibayibuli Ingwalaafu 

© 2016 Bible Society of Uganda. 
  

 

 

63iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
64indurume ndweela lwe khuuwaanibwayo nga shiwaanwa she shishoonako, 

65ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
shaba shiwaanwa sha Abidani, umusooleli wa Gidiyoni. 
66Khu shifukhu she likhumi, umuraangilisi uweelakho khuuwaanayo 
shiwaanwa aba Ahiyezeri, umusooleli wa Amishadaayi, uwe mu shikuuka sha 
Dani. 
67Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
68ni pwakhuli ndweela iye zaabu, nga baakitsusilemo bubaane, 

69iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
70indurume ndweela lwe khuuwaanibwayo nga shiwaanwa she shishoonako, 

71ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Ahiyezeri, umusooleli wa Amishadaayi. 
72Khu shifukhu she likhumi na shitweela, umuraangilisi uweelakho 
khuuwaanayo shiwaanwa aba Pagiyeli, umusooleli wa Okurani, uwe mu 
shikuuka sha Asheri. 
73Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
74ni pwakhuli ndweela iye zaabu, nga baakitsusilemo bubaane, 

75iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
76indurume ndweela lwe khuuwaanibwayo nga shiwaanwa she shishoonako, 

77ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 

Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Pagiyeli, umusooleli wa Okurani. 
78Khu shifukhu she likhumi na bibili, umuraangilisi uweelakho khuuwaanayo 
shiwaanwa aba Ahira, umusooleli wa Enani, uwe mu shikuuka sha Nafutaali. 
79Shiwaanwa sheewe shaba isawaani iye feetsa ndweela iyaba nga yoolesa i kilo 
ndweela ni shisiintsa, ni shibuumba she feetsa nasho nga shoolesa aambi i kilo 
ndweela, nga mu bino byoombi betsusilemo buufu buunose buulayi bwe 
shipimo she mu weema, nga baatubaasilemo kamafura ke shiwaanwa she buufu, 
80ni pwakhuli ndweela iye zaabu, nga baakitsusilemo bubaane, 

81iwuunwa inyana ndweela, imiiku intsowe buulayi ndweela, ni lisheese lilyaana 
lilimalile kumwiiko mutweela nalyo litweela, bino nga bye khuuwaanibwayo 
khuuba tsisaayilo tsintsoshe, 
82indurume ndweela lwe khuuwaanibwayo nga shiwaanwa she shishoonako, 

83ni tsiyeeyi tsibili, tsimiiku tsintsowe buulayi tsiraano, tsindurume natso 
tsiraano, ni kamasheese kamaana kakoolesa kumwiiko mutweela nako karaano. 
Tsino tsaba tse khuuwaanibwayo nga tsisaayilo tsitsireera lukoosi. Bino byoosi 
byaba shiwaanwa sha Ahira, umusooleli wa Enani. 
84Baryo musaambo iyo, baaba nga bawaanayo shisheeso, nga bawaanayo 
biwaanwa bino, khukhwaama mu baaraangilisi be ba Isiraeli: Tsisowaani tse 
feetsa likhumi na tsibili, tsikaraaya tse feetsa natso likhumi na tsibili, ni 
bipwakhuli bye zaabu likhumi na bibili, 
85nga buli sowaani ndweela iye feetsa yoolamo busiro aambi tsikilo kamakhumi 
kabili na shinaane, khusiintsila khu bipimo bye mu weema, 
86ni bipwakhuli bye zaabu likhumi na bibili, nga byetsuulekho bubaane, nga 
nabyo byoolamo busiro khuubirisa mu kilo ndweela, khusiintsila khu bipimo 
bye weema, 
87tsiwuunwa likhumi na tsibili, kamamiiku nako kakaatsowa buulayi likhumi na 
kabili, ni kamasheese kamaana kakoolesa kumwiiko mutweela nako likhumi na 
kabili, atweela ni biwaanwa bye biilyo bibyoomu, bibitsiilakho, nga bino byoosi 
bili bye khukhwoosha busa. 
88Bibyaayo byoosi bibyaba bye khuuwaanayo nga tsisaayilo tse khuloomba 
lukoosi tsaba tsoola tsiwuunwa kamakhumi kabili na tsine, kamamiiku 
kamakhumi kasesaba, tsindurume natso kamakhumi kasesaba, kamasheese 
kamaana ke kumwiiko mutweela nako kamakhumi kasesaba. Musaambo yino 
baaba nga babiita shisheeso tsikhabi, baaba nga bashiwaanayo. 
89Abe buli lweesi Musa enjilila mu Lisari Likhosefu, atsya waakanikha 
n'Umukasya. Mu bweenemwo abe nimwo mweesi awulilila likono ly'Omukasya 
nga lyaamila khu ngaaki khwe Sanduuku iye Ndakaano, iyaba akari e bibuumbe 
bibiili bibyabakho tsindaaha, bibyaba khu shifunikho she Sanduuku khu ngaaki. 

Khuubala 8 

Aroni arekekha bisiindi bye tsitaala bya zaabu 

1 Ari Umukasya waalomela Musa 

2aboolele Aroni ari, “N'uba nga wareerewo tsitaala, urawo tsitaala musaafu khu 
bisiindi byatso, nio tsinyalise khuuwa buwaanga iburaangisi.” 
3Aroni wafukiilila, waarawo tsitaala nga Musa n'amulomela. 

4Shisiindi she taala shaba shaakholebwa mu zaabu isi bamalile khuukhupa ni 
nyoondo, khukhwaamila ilala aasi, khukhwoolela ilala khu ngaaki khu bimuli 
byeesi baaronakakho, nga shili musaambo inyene isi Umukasya aaba nga 
wabooleele Musa. 

Khuupyeluusa ba Levi 

5Lwanyuma ndi Umukasya waalomela Musa ari, 
6“Niwawulewo ba Levi, khuubarusa mu baandu ba Isiraeli ba busheele, 
lwanyuma ubapyeeluuse, 
7ubasiinge nga uraambisa kameetsi kakaasiinga bibyoonako. Lwanyuma 
ubalome batsye beebekekho litsuune liliili khu mibili kyaabwe, naluundi 
basiinge ni bikwaaro byaabwe. 
8“Lwanyuma bali ni khuureerayo iwuunwa inyana, ni shipimo she buufu 
shishaakhila, nga baatubaasilemo kamafura ke kuusaala ku olivu. Naluundi 
baakha khuureerayo iwuunwa iye khaabili khuuba nga shiwaanwa she 
bibyoonako. 
9“Lwanyuma Musa iwe, kane ubuusanise babaandu boosi ba Isiraeli, ukyelewo 
ureere ba Levi, ubeemise iburaangisi we Lisari yase Likhosefu. 
10Nga bali iburaangisi we lisari ilyo, babaandu boosi ba Isiraeli, beetse 
babarekho kamakhono kaabwe. 
11Aroni niye ukane awaaneyo ba Levi bano khuuba nga shiwaanwa 
khukhwaama mu baandu ba Isiraeli, nio banyale khuuba nga nibo babaakhola 
kumulimo kwase kuno. 
12“Lwanyuma ba Levi beetse bare kamakhono kaabwe khu mirwe kye 
tsiwuunwa tsibili, nio lwanyuma ndweela iwaanibweyo khuuba nga shiwaanwa 
she shishoonako, ni iramile ndweela bakiwaaneyo nga isaayilo intsoshe, lwe 
khukhuuntsikhoyesa ise. 
13Ureere ba Levi beemikhe a sheeso shase iburaangisi wa Aroni ni basooleli 
beewe, lwanyuma nibo bawaaneyo ba Levi, nga babawoonga isi ise. 
14“Kumukholo kuno kane kwokyesanise kuri ba Levi ari bali barobole baase 
khukhwaama mu baandu ba Isiraeli babaaramile, bekyelile ba buraawa luundi 
babaase. 

15Uryo nga waamalile khuupyeeluusa ni khuwoongayo ba Levi bano musaambo 
iyo, kane babe nga baakhila khukhola kumulimo mu Lisari Likhosefu. 
16Ari baryo bekyeliile ilala babaase, belile mu shifwo abe shishaba she babaana 
besiinde baakiboole be ba Isiraeli. Ari bali babaase senyene. 
17Khu mbuka isi nakhoonyelakho babaana besiinde baakiboole be ba Misiri, 
nakhalawo khukhwiwoongela bikiboole byoosi, nga babaana besiinde 
baakiboole be babaandu ni bye bisolo khuuba bibyase. 
18Ne ari naroboole ba Levi bano khukhwiila mu shifwo she babaana besiinde 
baakiboole be babaandu ba Isiraeli. 
19Naabawaanileyo nibo khuuba nga biwaanwa isi Aroni ni basooleli beewe, 
khukhwakaanisatsaka mu Lisari Likhosefu, khulwe babaandu ba Isiraeli boosi. 
Naluundi nibo kane babonatsake bari mbaawo bukosi bwoosi bubwoola khu ba 
Isiraeli, babaaba nga besyeendile aambi ni Lisari Likhosefu.” 
20Musaambo iyo, Musa, ni Aroni atweela ni ba Isiraeli babaaramile boosi 
baawoongayo ba Levi, ni khuubonela ilala bari ba Levi bakhola byoosi byeesi 
Umukasya aalakila Musa ari bakhole. 
21Baryo ba Levi bepyeeluusa khukhwaama mu byoonako, nga basiinga 
bikwaaro byaabwe. Lwanyuma Aroni waabareera aambi ni shisheeso, 
waabawaanayo khuuba nga shiwaanwa sha buraawa isi Umukasya. 
22Lwanyuma lwa bino byoosi, ba Levi baatsya bakhola kumulimo kwaabwe mu 
Lisari Likhosefu, nga bayeetakho Aroni ni basooleli beewe, nga baloondelela 
byoosi byeesi Umukasya aalakila Musa. 
23Ndi luundi Umukasya waalomela Musa 

24bibiwaamba khu ba Levi ari, “Khukhwaamila khu miiko kabili na kiraano (25) 
khuuniina angaaki, buli mu Levi aakha khukhwoolelesa kumulimo kweewe mu 
Lisari lyase likhosefu, 
25ne khukhwaamila khu miiko kamakhumi karaano (50), baakha khuuwola 
khukhwaama mu buraambi bwaabwe. 
26Baryo kane babe nga bayeetakho busa ba Levi mu Lisari Likhosefu, ne nga 
sishibakhila nibo khuuba nga nibo babaakhola kimilimo babeene ta. Isaambo 
yino niyo isi uli ni khukhwoolelesamo kimilimo kino.” 

Khuubala 9 

Kamayiiya ke Khuubirakho ke khaabili 

1 Mu mweesi kukuunyoowa, kwe mu mwiiko kwe khabili, khukhwaama nga ba 
Isiraeli ni baarura mu Misiri, Umukasya waakanikha isi Musa mu mubiimbi kwa 
Sinaayi, nga amulomela ari, 

2“Babaandu ba Isiraeli baakha khuulya kamayiiya ke Khuubirakho mu mbuka 
inyene iyaakhila, 
3khu shifukhu she likhumi na bine, she kumweesi kuno, angoloobe, nga 
muloondelela bilakilo ni kamakaambila kaasho.” 
4Aryo Musa waaboolela babaandu ba Isiraeli khuulya kamayiiya ke 
Khuubirakho. 
5Kila khu shifukhu she likhumi na bine, she kumweesi, angoloobe, baashikholela 
mu mubiimbi kwa Sinaayi. Babaandu baaloondelela bilakilo byoosi byeesi 
Umukasya aawa Musa. 
6Ne aabawo batweela khu baandu ba Isiraeli, babaaba nga baawaambile khu 
mulaambo kw'omuundu, isho shaakila baalekha khuba babaakhila khuutsya 
khukhwiisaaya Umukasya ta, ni khuulya kamayiiya ke Khuubirakho ta. Kila 
beetsa isi Musa ni Aroni, baabareeba bari, 
7“Abe yakhaba nga ifwe khwawaambile khu mulaambo kw'omuundu, lwashiina 
ifwe nafwe khukhalya kamayiiya ke Khuubirakho, ni khuuwaanayo tsisaayilo 
tsintsoshe isi Umukasya, khu mbuka inyene iyaakhila, atweela ni babaandu bano 
boosi?” 
8Musa naye waabeelamwo ari, “Nimuliindekho, imale khuutsya mu Lisari 
Likhosefu, niireebekho imbone sheesi Umukasya analoma khu lomo yino.” 
9Umukasya waalomela Musa 

10khuutsya khuuboolela babaandu ba Isiraeli ari, “Siinga mutweela khwiinywe, 
namwe mutweela khu betsukhulu beenywe awaambakho khu mulaambo, 
shamureerera khuuba umunyaalu, namwe siinga uba nga uli khu lukyeendo, 
unyala wetubaasa atweela mu khulya kamayiiya ke Khuubirakho. 
11Ne shino shaakha khuukholekhela angoloobe e shifukhu she likhumi na bine 
she kumweesi kukwiilakho. Lisheese lye Khuubirakho lyaakha khuuliibwa ni 
kumukaati kukukhalimo kamamela ta, atweela n'isuufwa. 
12Ikhabawo inyama yoosi iramawo khukhwoola kumutikhinyi, namwe 
ikhabawo khuufuniaakakho likuumba na litweela ta. Mwaakha khuubona muri 
muloondelela biilakilo bino. 
13Ne umuundu yeesi ukane abe nga aakhila buulayi, naluundi nga s'ali mu 
lukyeendo ta, ne ndi waalekha khwitubaasa mu khulya Kamayiiya ke 
Khuubirakho ta, umweene uyo singene abalikhe khuuba mutweela khu baandu 
baase ta. Lwe lomo iyo, aakha khuuweebwa shitaambiso, lwekhuuba 
siwaweeleyo shiwaanwa khu mbuka iyaakhila inyene ta. 
14“Ne siinga ibawo umuundu yeesi umwiitswa umenya musiinywe, anyala 
waabetubaasakho, siinga aba nga waaloondeleele bilakilo byoosi. Lwekhuuba 
bilakilo bili bitweela byeene bibiwaamba khu buli muundu yeesi, oba ali 
umwikhali, namwe umwiitswa.” 

Lifuumbi libiimba khu Lisari Likhosefu 
(She Lukyeendo 40.34-38) 

15Khu shifukhu khweesi baamalila khuusimikha i Lisari Likhosefu bari, abawo 
lifuumbi lilyeetsa lyaakibiimbakho, nga angoloobe libonekha nga kumulilo, ni 
shiilo shoosi khukhwoolesa kumutikhinyi. 
16Shaabatsaka shiryo buli shifukhu, nga lifuumbi likibiimbakho kumuusi, ne mu 
shilo lyaabonekha nga kumulilo. 
17Abe buli lweesi lifuumbi linyukhila lyaarura khu Lisari, abe babaandu ba 
Isiraeli benyukha baarakikha khuukyeenda luundi. Ne isi abe lifuumbi liikhila 
luundi lyaabiimba khu weema, abe ndi babaandu bekhala baakhola i kaambi iye 
khuuwolakho. 
18Abe buli lweesi Umukasya abalakila, babaandu ba Isiraeli benyukha 
baarakikha khuukyeenda luundi. Ndi abe nga waabalakiile luundi, beemikha 
baakhola ikaambi baawolakho. Abe buli lweesi lifuumbi liikhila lyaabiimba khu 
Lisari, abe babaandu nabo sibakyeenda ta, ne baarama busa mu kaambi yaabwe. 
19Abe yakhaba nga lifuumbi lyaamenyile imbuka indeeyi naabi khu Lisari, 
babaandu nabo abe baliinda baalekha khukyeenda ta. 
20Ne abe imbuka ikiindi lifuumbi liikha lyaabiimba khu Lisari biifukhu 
bikyeekhe biri, ne abe buli lweesi Umukasya abalakila khuurama mu kaambi, 
baarama, ne ndi lweesi abalakila khukyeenda, baakyeenda. 
21Ne abe ndi imbuka ikiindi, lifuumbi libiimba khu Lisari khukhwaama 
angoloobe khukhwoolesa kumutikhinyi. Ne nga abe lyenyusibwilekho, nabo 
benyukha baaliloondakho isi litsya. Abe buli lweesi liimikhila mu shifwo 
shitweela, nabo nga beemikha, baakhola i kaambi abweene awo, baamenya awo. 
22Shino shabatsaka shiryo imbuka yoosi, oba abe khuumala biifukhu bibili, 
namwe kumweesi mutweela, namwe kumwiiko mutweela, namwe abe 
khumenya khufuurisakho awo. Shonyene shaba ndi baaba bali ni 
khuuloondelela eena isi lifuumbi lyabatsaka, abe nga lyaramilewo khu Lisari 
imbuka indeeyi, nabo ba Isiraeli abe bamenya abweene awo, abe buli lweesi 
linyukhila, nabo abe benyukha baarakikha khuliloondakho. 
23Nibo baaloondelelatsaka bilakilo by'Omukasya byeesi aabawatsaka 
khuubirira mu Musa, abe nga waabalakiile khuukyeenda, baakyeenda, ne nga 
abe waabalakiile khuurama mu shifwo shitweela, nga barama. 

Khuubala 10 

Tsikhoombi tse feetsa 

1Umukasya waalomela Musa ari, 
2“N'ukholeyo tsikhoombi tsibili nga utsikhola khukhwaama mu feetsa isi 
bakhupile buulayi. Kane muraambisatsake tsinyene tsino khukuukuula 

babaandu khukhwiitsa atweela, namwe khabe khaabonelo khe 
khuubakuukuula khukhwilooselayo ni lukyeendo. 
3Tsikhoombi tsino tsoombi nga baatsifuurire kumuluundi mutweela, buli 
mutweela aakha khukhwiitsa akhwakaanane iwe abwinjililo e Lisari Likhosefu. 
4Ne siinga bafuura ikhoombi ndweela yonyene, baaraangilisi be bikuuka 
likhumi na babili nibo babaakane beetse babusane isi uli. 
5Siinga likono lilirura khukhwaama mu khoombi liba liliimbi, bikuuka bibiiba 
nga bili mu kaambi iye bwaamanyaanga, nibyo bibiiba ni khukhwiinyukha 
bikyeende bitsye. 
6Ne siinga likono liliimbi lino balifuura kumuluundi kwe khabili, bikuuka bibiiba 
bili mu kaambi iye mwaalo, nibyo bibiiba ni khukhwinyukha bikyeende bitsye. 
Nashiryo, likono lilifuura, ne nga lili liliimbi, liba lye khukhwinyukha barakikhe 
khuukyeenda. 
7Ne siinga mukana khufuura ikhoombi iye khukuukuula babaandu beetse 
atweela, muli ni khuukifuura musaambo ikiindi. 
8Basaayi, nga nibo basooleli ba Aroni, nibo babaakane babe babafuura 
tsikhoombi. Lino kane libatsake likaambila lilikhashuukhakho ta biilo ni biilo. 
9“Buli lweesi kane mube nga mutsya khusoolana ni baasiku babeetsa 
khuubebwakala mu shibala sheenywe, muli ni khufuura tsikhoombi 
tsitsireewula. Isho shikile ise Umukasya Wele weenywe, imbashebulile 
imbawulile, niitse mbaawonese khukhwaama isi baasiku beenywe beene. 
10Ni mu mbuka yeenywe iye kumwikhoyo, nga nibyo biseela bye Kamayiiya ke 
Kumweesi Kumushaakha, ni kamayiiya kakaandi koosi, muli ni khufuura 
tsikhoombi, nga muwaanayo tsisaayilo tsintsoshe ni tsisaayilo tse lukoosi. Isho 
nasho kane shibe she khushebulililakho, imbawonese. Ise ndi Umukasya Wele 
weenywe.” 

Ba Isiraeli basimbula khukhwilooselayo ni lukyeendo 

11Khu shifukhu she kamakhumi kabili she kumweesi kwe khaabiili, mu mwiiko 
kukuukhola khabili, khukhwaama nga ba Isiraeli ni baama i Misiri, lifuumbi 
lyenyukha khukhwaama khu Lisari Likhosefu lyelooselayo. 
12Baryo babaandu ba Isiraeli benyukha khukhwaama mu kaambi yaabwe, 
baatsya khuurura mu mubiimbi kwa Sinaayi. Lwanyuma lifuumbi 
lyaabaraangilila lyaatsya lyaawolela mu mubiimbi kwa Parani. 
13Khukhwaamila abweenewo, bakyendatsaka khusiintsiila khu bilakilo 
by'Omukasya, bibyabaweebwa khubirira mu Musa. 
14Shikuuka sha Yuda ni bikuuka bibiindi bibyaba mu tsikaambi tsitsesaanewo, 
nibyo bibyaraangila khuutsya, nga baasutile ibendela yaabwe. Nahashoni 
umusooleli wa Aminadabu, niye uwaba umuraangilisi we shikuuka sha Yuda. 

15Nesaneli umusooleli wa Zuwari, niye uwaba umuraangilisi we shikuuka sha 
Isakaari, 
16ni Eliyabu umusooleli wa Heloni, niye uwaba umuraangilisi we shikuuka sha 
Zebuluuni. 
17Abe nga basaambuule weema, basooleli ba Gerishoni, ni basooleli ba Merari, 
nibo babaakisutatsaka, bakyeenda ni nayo. 
18Shisheelakho, shaba shikuuka sha Rewubeni, ni bikuuka bibiindi bibyaba mu 
tsikaambi tsitsesaanewo, nabyo byaloondakho. Nabo baatsya nga baasutile 
ibeendela yaabwe. Elizuri umusooleli wa Shedewuri niye uwaba umuraangilisi 
we shikuuka sha Rewubeni. 
19Ni Shelumiyeli umusooleli wa Zurishadaayi, niye uwaba umuraangilisi we 
shikuuka sha Simeoni, 
20Eliyasaafu umusooleli wa Dewuweli, niye uwaba umuraangilisi we shikuuka 
sha Gadi. 
21Lwanyuma shikuuka sha Kohasi nasho shaloondakho, nga baasutile bibiindu 
bikwalaafu bye mu Lisari Likhosefu. Abe imbuka isi batsya khwoolela mu shifwo 
e khuwolela luundi, abe baanyoola nga baamalile khaale khukhwombekha i 
weema. 
22Shisheelakho shaba shikuuka sha Efurayimu, ni bikuuka bibiindi bibyaba mu 
tsikaambi tsitsesaanewo. Nabo baatsya nga baasutile ibendela yaabwe. 
Elishaama umusooleli wa Amihudi, niye uwaba umuraangilisi we shikuuka sha 
Efurayimu. 
23Ni Gamaliyeli umusooleli wa Pedazuri niye umuraangilisi we shikuuka sha 
Manase, 
24ni Abidani, umusooleli wa Gidiyoni niye uwaba umuraangilisi we shikuuka sha 
Benyamini. 
25Shishakamisayo khukhwinyukha shaba shikuuka sha Dani, ni bikuuka bibiindi 
bibyaba mu tsikaambi tsitsesaanewo. Shikuuka sha Dani shino ni bikuuka 
bibiindi bino, nibyo byakyeenda nga byatseetile ba Isiraeli khukhwaamila 
inyuma waabwe. Nabo baatsya nga baasutile ibendela yaabwe. Ahiyezeri 
umusooleli wa Amishadayi, niye uwaba umuraangilisi we shikuuka sha Dani. 
26Ni Pagiyeli umusooleli wa Okurani, niye uwaba umuraangilisi we shikuuka sha 
Asheri, 
27ni Ahira umusooleli wa Enani, niye uwaba umuraangilisi we shikuuka sha 
Nafutaali. 
28Luno nilwo lulwaba lulwantsaango mweesi ba Isiraeli boosi baaba nga 
bakhuumba khuukyeenda, buli lweesi baaba nga baarakikhile lukyeendo 
lwaabwe luundi. 

29Lwanyuma Musa waalomela Hobabu, umusooleli wa paapawe umukhwe 
Rewuweli uwe Midiyani ari, “Bona khulikho khwinyukha ano khuutsya mu 
shifwo sheesi Umukasya aakhusuubisa ari atsya khuukhuwa ifwe. Naluundi 
umweene waakhuboolela ari byoosi bitsya khukhuutsiila ifwe buulayi. 
Nashiryo, ikhuloomba ndi utsye ni nafwe, kane khukhakekho khuubona khuri 
nawe bibiindu bikhutsiila buulayi.” 
30Ne Hobabu waamwiilamo ari, “Sinatsya ni nanywe ta. Ise ndi khukhwiilayo 
iweefwe isi babaandu baase.” 
31Ne Musa waamulomela ari, “Naakhwikoontseleele, ukhakhulekha ta, tsya ni 
nafwe! Iwe kane ukhwookesatsake eena akhulayi isi khura tsikaambi tseefwe, 
lwekhuuba iwe waamanya biifwo bye mu mubiimbi muno buulayi. 
32Ni shishiindi, iwe siinga utsya ni nafwe, kane khukhuwekho bibiindu biilayi 
byoosi byeesi Umukasya kane akhuwatsake.” 

Babaandu barakikha lukyeendo 

33Baryo babaandu benyukha baarakikha lukyeendo lwaabwe khukhwaama khu 
lukiingi Sinaayi, Lukiingi lw'Omukasya. Baakyeenda lukyeendo lwe biifukhu 
bitaru, ni ba Levi babaasutatsaka Isanduuku iye Kamakaambila, nibo 
babaaraangilatsaka ibweeni, nio Umukasya waaba nga abokyesa eena isi 
banyala baafuna shiifwo e khuuwolela. 
34Ni baaba nga bakyeenda buli oosi isi baatsyatsaka, lifuumbi ly'Omukasya 
lyabatsaka angaaki aabwe buli nyaanga. 
35 Abe buli lweesi ba Isiraeli benyukhila baarakikha lukyeendo, Musa aloomba 
ari, “O Umukasya yinyukha ufuure baasiku boowo, ubasalanise! Abo boosi 
babaakhubiyila iwe, batitukhe!” 
36Naluundi abe buli lweesi beemikhila khuuwolakho mu kaambi, Musa abe ndi 
aloomba ari, “O Umukasya, n'ukobole, ube aambi ni bikana ni bikana bye 
babaandu ba Isiraeli.” 

Khuubala 11 

Babaandu beluŋuunya 

1Babaandu baarakikha khukhwiluŋuunya isi Umukasya lwe bikosi byaabwe. 
Umukasya n'abawulila, lirima lyeewe lyaamuniina, woosha ni kumulilo tsindulo 
tse bulafu tse kaambi yaabwe. 
2Lwanyuma babaandu baatsya bekoontselela Musa, naye aryo waatsya 
waaloomba isi Umukasya, waasimisa kumulilo. 
3Kila balaanga shiifwo lisiina bari Tabera, lwekhuuba mu lirima liikali 
Umukasya oosha i kaambi yaabwe ni kumulilo. 

Babaandu beluŋuunya lwe ntsala 

4Aabawo babaandu banaambo babaakyeendela atweela ni ba Isiraeli. Nibo 
baarakikha khukhwiwotooma nga bakana khuulya tsinyama, baakholeesa ba 
Isiraeli nabo khukhwiwotooma, nga beŋuluŋuunya bari, “Khuba nga 
khukhubeelekho ni tsinyama khulya! 
5Nga ni khwaba mu Misiri, khwalyatsaka tsinyeeni tsoosi tseesi khwakanatsa 
busa, khwabatsaka ni suusuti, ni otameloni, buutungulu, ni galiki. 
6Ne bona ari kamaani koosi kaakhuweelemo lwe ntsala. Ate mbaawo biilyo 
bibiindi byoosi byeesi khuli khuulyakho ta, khuurusakho imaanu yino isi khulya 
buli shifukhu.” 
7 Imaanu yino bwaba bumiitso bunyelele buri, abe buli bwe raangi ifwaanamwo 
nga iwaanga. 
8Abe buli kumutikhinyi babaandu barura baatsya baabwangalaka, lwanyuma 
baabutsungila mu bibwiili, namwe baabusya bwekyela buufu, lwanyuma 
baabukyemusila mu saatsi tsaabwe, baakhola bukeeki. Kumuŋaawo kwe 
bukeeki buno abe kuli nga kwe tsikeeki tseesi bakhalaangile ni buto (kamafura 
kakaakhalaanga). 
9Abe buli lweesi liime likwiila mu shilo, imaanu yino yakwiila atweela ni nalyo. 

10Musa waawulila babaandu ba Isiraeli nga beluŋuunya, nga beemikhile mu 
bipuri, aambi ni kamasari kaabwe. Aryo Musa kumutaambo kwaamuwaamba, 
lwekhuuba nibo baakila Umukasya waakhalala naabi. 
11Kila Musa atsya isi Umukasya waaloomba ari, “Umukasya, lwashiina ulikho 
umbirisaka ise buubi uryo? Shiina sheesi ise nakhola shishikila bino byoosi 
byaakholikhakho biri? Lwashiina kila umbeele ise buufunisi buukali buri bwe 
khuuloolelela babaandu bano? 
12Shiili ise niye uwabasaala khuuba babaana baase ta! Shiina shikila iwe 
waandakho ise kumukuku kwe khuubalela, imbasute khuubayila mu shibala 
sheesi wasuubisa bakuuka baabwe? 
13Ari ise intsya khwaamisa eena tsinyama tse khuukabila babaandu bano boosi? 
Lwekhuuba ari bona bekhala baaŋuunya ise nga baanoomba bari imbawe 
tsinyama balye. 
14Buufunisi buno bweesi umaambisile buli bukali naabi. Ise senyene inanyalisa 
ndyeena khuuloolelela babaandu bano? 
15Iwe siinga uba nga utsya khuumbirisatsaka uryo, maaya umaambile shiisa, 
untsire bwiiri busa aluno ari, nio indekhe khukhwiloosela khuubona 
kumutaambo nga kuno luundi ta.” 

Musa arobora baaraangilisi kamakhumi musaafu khuumuyeetakho 

16Kila Umukasya alomela Musa ari, “Roborayo luundi ubuusanise atweela 
basaani babaali baaraangilisi be lukoosi, baboola kamakhumi musaafu, utsye 
atweela ni nabo mu Lisari Likhosefu, ubalome beemikhe ibweene iyo ni nawe. 

17Nase kane niikhe isi muli, inganikhe ni nawe. Kane imbukulekho umwoyo we 
bunyala uuli mwiiwe, imure mu baaraangilisi bano, nio nabo banyale 
khukabananila atweela ni nawe mu khufunisikha lwe babaandu baase. Nashiryo 
iwe singene ufunikhe ni kumukuku kwe khuubalolelela kuno wenyene ta. 
18Boolela babaandu ba Isiraeli bano, bepyeeluuse babeene, lwekhuuba 
kumukaamba bakhaafune tsinyama balye. Lwekhuuba nawuliile 
khukhwiluŋuunya khwaabwe lwe khuukana khuulya tsinyama, ni khuuloma 
bari baaba bali buulayi nga ni baaba mu Misiri. Nashiryo Umukasya umweene 
atsya khuubawa tsinyama tseesi kane balye. 
19Tsinyama tsino sibali khuutsya khutsiliila khu shifukhu shitweela, namwe mu 
biifukhu bibili, namwe biraano, namwe likhumi, namwe mu makhumi kabili ta. 
20Ne batsya khulya tsinyama khuumala kumweesi kumubuufu, tsibalokhele, 
khukhwoolesa ni kane tsindala tsibarurakile mu moolu kaabwe, tsibalwaase. 
Shino kane shibakholekhekho lwekhuuba baakhalilewo khuuminyaalila 
Umukasya, uuli akari mu nibo, naluundi baakhalilewo khukhwiŋuluŋuunya nga 
baloma bari lwashiina baarura mu Misiri.” 
21Ne Musa weelamwo isi Umukasya waamuloma ari, “Bona ise ano indi 
khuuraangilila basaani baakhulu babeene baboola kimyeeka kisesaba 
(600,000). Ari unyala uryeena waaloma uri kane ibewo tsinyama tsitsibamala 
nibo atweela ni be muungo mwaabwe khuulya, khuumalila ilala kumweesi 
kumubuufu? 
22Ifwe abe khwaakhakhoonya kamasheese atweela ni tsikhaafu tseene tsoosi 
tseesi khuli natso, manya binyala byaabamala? Namwe abe khwaakhatsya 
khwawaamba tsinyeeni tsitsiili mu nyaantsa tsoosi khwaabawa, sitsinyala 
tsaabamala ta!” 
23Umukasya naye weelamwo Musa ari, “Wambaasa uri iliwo shishinyala 
shakhaasa Umukasya? Ari iwe lolelela busa, kane ubone nga bilomo byase 
byoosi byeesi inomile, bitsya khwoolelela.” 
24Aryo Musa waatsya waaboolela babaandu bilomo byoosi byeesi Umukasya 
aaloma. Lwanyuma waabuusanisa atweela baaraangilisi tsana kamakhumi 
musaafu, waatsya ni nabo isi i Lisari Likhosefu. 
25Kila Umukasya eekhila mu lifuumbi waakanikha ni naye. Lwanyuma 
waabukulakho umwoyo uwe bunyala uwaba mu Musa, waamukwaarisa 
baraangilisi tsana bano. Aryo nga Umwoyo w'Omukasya n'abeekhakho, 
baarakikha khuukanikha bye buŋoosi. Ne shonyene indi, baashikhola 
kumuluundi kuno mutweela kwonyene. 
26Ne batweela khu baaraangilisi nga nibo Elidadi ni Medadi baarama mu 
kaambi, baalekha khutsya isi Lisari Likhosefu ta. Ne Umwoyo w'Omukasya 
n'ekha, nabo waabafuusilisilamo, baarakikha khuukanikha bye buŋoosi nga bali 
mu kaambi. 

27Yabawo umusooleli uwatimaka waatsya waaboolela Musa byeesi Elidadi ni 
Medadi baaba bali khuukhola. 
28Kila Yoswa umusooleli wa Nuni, uwaba umwakaanisi wa Musa, khukhwaama 
nga ashiili mukyeekhe, alomela Musa ari, “Musakhulu, waakha khuubakamisa!” 
29Musa naye waamwiilamwo ari, “Iwe shino shaakhuwaambilekho naabi khu 
lwase? Iba nga shishinyalikha, khali Umukasya atsukhiliile Umwoyo weewe khu 
baandu beewe boosi, banyalisa khuukanikha bye buŋoosi!” 
30Lwanyuma lwayo Musa atweela ni baaraangilisi tsana kamakhumi musaafu 
beelayo mu kaambi. 

Umukasya asiindikha binywiinywi tsisiindo 

31Lwanyumakho Umukasya waasiindikha ikhuungu iyawuutsa yareera 
binywiinywi tsisiindo khukhwaama khu nyaantsa, yaatsireera tsaamalatana 
aambi ni kaambi iye ba Isiraeli. Binywiinywi bino byebuunga atweela nga 
bipamburukhila aasi busa, khuumala tsikilomita tsitsoolakho busa khu buli 
lubeka lwe kaambi. 
32Baryo babaandu baatsya bawaambaka binywiinywi bino, khuumala biifukhu 
bibili bibuufu. Buli mutweela wawaambaka biikali khukhwoolesa mu kilo 
shikana shitweela (1,000). Baryo babyaanikhila ibulafu we kaambi 
khukhwooma. 
33Baryo ni baaba nga bashiiliyo ni tsinyama tsino tsingali khuulya, lirima 
lyaaniina Umukasya khulwe babaandu bano, waabasiindikhila luufu luubi naabi 
mu kaambi yaabwe khuuhesa babaandu. 
34Lwanyuma nga baamalile khuusiikhaka kimilaambo kye babaandu babaaba ni 
kumukhabyo kumukali lwe tsinyama, shiifwo isho baashilaanga bari Kiburosi 
Hataava (shishimanyisa shiri Tsiŋani tse kumukhabyo). 
35Khukhwaama i Kiburosi Hataava iyo, babaandu ba Isiraeli baasiimbulawo 
beeloosela ni lukyeendo khuutsya i Hazerosi. 

Khuubala 12 

Miriamu ni Aroni beluŋuunya khu Musa 

1Musa ayila umukhasi uwe Kushi. Isho shaakila Miriamu ni Aroni baamwikiitsa. 
2Baaba nga baloma bari, “Umukasya uyu akanikhila mu Musa yenyene? Nafwe 
wakhukhukanikhatsakilamo ta?” Umukasya wawulila khukhwiluŋuunya 
khwaabwe. 
3Ate nga Musa aaba umusaani umuwolu naabi, aaba umuwolu khufuura 
babaandu boosi babaaba khu shibala shoosi. 
4Kila khaangukho Umukasya aboolela Musa, ni Aroni, ni Miriamu khukhwiitsa 
abwinjililo e Lisari Likhosefu. Baryo bondaru baatsya. 

5Umukasya weetsila mwifuumbi, wemikha amulyaango kwe Lisari, waalomela 
Aroni ni Miriamu khukhwisyeenda aambi. 
6Waabalomela khuurekeeresa buulayi, nga abaloma ari, “Siinga nga ibawo 
umuŋoosi yeesi akari mwiinywe, ise nirumbula is'ali khubirira mu 
khubonekhelwa ni mu marooro. 
7 Ne seshili shiryo isi umwakaanisi wase Musa ta. Niye naamurawo khuuba 
umuraangilisi we babaandu baase ba Isiraeli. 
8Nga inganikha ni naye, khuukanikha imoni khu moni, mbaawo niye sheesi ise 
imubisabisa, namwe natalaanda ni tsingano ta. Niye ni khukhuumbonakho 
waayimbonakho! Lwashiina inywe mweŋuluŋuunyile khulw'omwakaanisi 
wase Musa?” 
9Aryo Umukasya lirima lyaamuniina khulwa Aroni ni Miriamu. Lwanyuma 
waarurawo waatsya, 
10ni lifuumbi lilyabawo khu Lisari Likhosefu lyaatsya. Lubaluba, shihaafu she 
kumubili kwa Miriamu sheetsulakho bikeenge, shaakhosa shiri tswee. Aroni ni 
eshebukha waabona shishakholikha khu Miriamu, nga waakhosile, 
11waalomela Musa ari, “Musakhulu, ukhakhuwa ifwe shitaambiso, lwekhuuba 
khwakholile shishiindu she busilu nga shino ta. 
12Ukhalekha shihaafu sha Miriamu shaabola shafwaana nga sh'omwaana 
usaalikhile nga waafwiilile mu nda mwa maayi weewe ta.” 
13Kila Musa aloomba isi Umukasya nga aloma ari, “O Wele, 
naakhwikoontseleele, n'umuwonese.” 
14 Ne Umukasya waamwiilamo ari, “Iba nga paapa weewe uwamufuutsile 
kamare mu moni mweewe, khali abeele ni kumutaambo kwe khuuswaala 
khuumala biifukhu musaafu. Nashiryo ni mumulekhe amenye ibulafu we 
kaambi khuumala biifukhu musaafu, nio lwanyuma mumukobose.” 
15Aryo Miriamu baamwikalila ibulafu we kaambi khuumala biifukhu musaafu. 
Babaandu ba Isiraeli sibenyukha khuurakikha lukyeendo ta, khukhwoolesa 
Miriamu n'amala khukobola. 
16Lwanyuma lwayo benyukha khukhwaama i Hazerosi, baatsya bakholayo i 
kaambi ikiindi mu mubiimbi kwe Parani. 

Khuubala 13 

Barumana basaani likhumi na babili i Kanaani 

(Kamakaambila 1.19-33) 

1Umukasya waakanikha isi Musa ari, 

2“Khukhwaama mu buli shikuuka she ba Isiraeli, roboramo umuraangilisi 
mutweela tweela, ubarumane i Kanaani, khuutsya khulaambuula liiswa lyeesi 
intsya khubawa.” 
3Aryo Musa waarumana baaraangilisi bano khukhwaama mu mubiimbi kwe 
Parani, isi i kaambi ye ba Isiraeli yaba, nga Umukasya n'amulomela. 
4Kamasiina kaabwe kaaba kari: Shamuwa umusooleli wa Zakuri, khukhwaama 
mu shikuuka sha Rewubeni; 
5Shafati umusooleli wa Hori, khukhwaama mu shikuuka sha Simeoni; 

6Kalebu umusooleli wa Yefune, khukhwaama mu shikuuka sha Yuda; 

7Igali umusooleli wa Yusufu, khukhwaama mu shikuuka sha Isakaari; 

8Hosheya umusooleli wa Nuni, khukhwaama mu shikuuka sha Efurayimu; 

9Paliti umusooleli wa Rafu, khukhwaama mu shikuuka sha Benyamini; 

10Gadiyeli umusooleli wa Sodi, khukhwaama mu shikuuka sha Zebuluuni; 

11Gadi umusooleli wa Susi, khukhwaama mu shikuuka sha Yusufu (nisho 
shikuuka sha Manase); 
12Amiyeli umusooleli wa Gemali khukhwaama mu shikuuka sha Dani; 

13Sesuri umusooleli wa Mikaeli, khukhwaama mu shikuuka sha Asheri; 

14Nahabi umusooleli wa Vofusi, khukhwaama mu shikuuka sha Nafutaali; 

15Gewuweli umusooleli wa Maki, khukhwaama mu shikuuka sha Gadi; 

16Kano niko kamasiina ke babaandu beesi Musa aarumana khuutsya 
khuulaambuula liiswa. Waashuusa lisiina lya Hosheya umusooleli wa Nuni, 
waamulaanga ari Yoswa. 
17Nga Musa n'arumana babaandu bano mu shibala sha Kanaani, aabalomela ari, 
“Nga mwaamile ano, ni mutsye kwe ngaaki, mutsye mwoole mu mubiimbi kwe 
Mwaalo wa Kanaani, mwiilooseleyo khukhwoola mu shibala she tsingoongo. 
18Mutsye mubone shibala isho nga ni shili. Mwaakha mumanye babaandu 
babashiilimo boola beenga, be kamaani namwe sibali be kamaani ta. 
19Mutsye mubone oba liloba lyamwo liilayi namwe liibi, ni khuumanya 
babaandu baamwo bamenya mu kaambi busa, namwe mu biriimba bibiilikho 
tsimako. 
20Mutsye mumanye oba liloba lyamwo litsowakho biilyo buulayi namwe ta, ni 
khuumanya nga shibala isho shilimwo kimisaala namwe ta. Ngana mube 
banyindaalifu, musuteyo ni kamatuunda kakaatsowa mu shibala sheene isho.” 
Shaba shiryo, lwekhuuba imbuka iyo yaba imbuka iye kimizabibu khuuroba. 
21Baryo basaani likhumi na babili bano baatsya balaambuula liiswa ilyo, 
khukhwaamila ilala mu mubiimbi kwa Zini, khu luwaande lwe mwaalo, 

khuutsya khwoola khu shiriimba Rehobu, shishaba aambi ni bwinjililo wa 
Hamasi, khu luwaande lwe ngaaki. 
22Khuunyoowa baatsya boola mu mubiimbi kwe Mwaalo we shibala isho, 
lwanyuma baatsya boola khu shiriimba sha Heburoni, shishaba shifuurisakho 
shiriimba sha Zowaani mu Misiri kimiiko musaafu. Ibweene mu Heburoni iyo, 
baabonayo babetsukhulu be bikuuka bye ba Anakimu bitaru nga nibo Ahimani, 
Sheshayi, ni Talumayi 
23Baryo ni boola Mwitila Eshikolu, baremayo kusakya kukwaba kulikho 
kamatuunda ke kimizabibu, kukwaba kusiro naabi, shaakila shaayilila basaani 
babili khuukusuta nga baakubowele khu kuusaala. Khuuyililakho khu mizabibu 
kino, baasuta ni kamatuunda pomeguraneti ni kimifigi. 
24Shiifwo isho baashilaanga bari Litila lya Eshikolu, lwe tsisakya tse 
kamatuunda ke kimizabibu tseesi basaani ba Isiraeli baarema khukhwaama 
ibweene iyo. 

Basaani bakobosa alipoota iye khuulambuula 

25Lwanyuma lwe khuulaambuula liiswa ilyo mu biifukhu kamakhumi kane, 
basaani tsana baakobola. 
26Beetsa isi Musa ni Aroni, atweela ni babaandu ba Isiraeli boosi, i Kadeshi mu 
mubiimbi kwa Parani, baababoolela byoosi byeesi baabonayo. 
27Baalomela Musa bari, “Khwatsiile khwoola mwiiswa lyeesi wakhurumaane 
khuulaambuula. Ilala lili liiswa liilayi lilirurukukhamwo kamabeele, ni bubuushi 
bwe ntsukhi. 
28Ne khuurusakho ndi babaandu babaalimenyamwo bali be kamaani, ni 
biriimba byaabwe bili biboofu naluundi bilikho kamatikiiyi. Naluundi 
khwabooneyo babetsukhulu ba Anaki. 
29Ba Amaleki nibo babaamenya mu Mubiimbi kukuuli i bikyele we linaambo 
ilyo, ne ba Hiti, ni ba Yebusi, ni ba Amori nibo baamenya mu shibala she mu 
ngoongo, ne ba Kanaani nibo baamenya khu ndulo khwe Nyaantsa imboofu 
Meditereniani ni luluutsi Yorudaani.” 
30Ne Kalebu waabasilisa khaangu nga aloma ari, “Khakhwinyukhilemo khutsye 
khuyile liiswa ilyo! Naamanyile ndi khuunyalisa buulayi naabi khuuliwaamba.” 
31Ne basaani tsana beelamwo bari, “Ifwe singene khunyalise khuuwaamba 
liiswa ilyo ta, lwekhuuba babaandu baayo bali be kamaani naabi 
khuukhufuurakho ifwe.” 
32Baryo kila basaani tsana bano barakikha khuusaalanisa bilomo bye bubeeyi 
nga baloma bari, “Liiloba lyeesi khwaboone silinyala ni khuutsowamwo biilyo 
bibinyala khuuliisa babaandu babaalilimwo ta. Ni babaandu beesi khwabooneyo 
bali basaani baboofu be kamaani. 



310 

 

 
Ibayibuli Ingwalaafu 

© 2016 Bible Society of Uganda. 
  

 

 

33Ilala khwaboone ni ba Nefilimu, babetsukhulu ba Anaki. Baakhubonekheele 
nga baaboofu luukali, ni nafwe khwaboombele khwebona nga khufwaana busa 
nga kamateete, ni nabo nga baakhuboone, ifwe khwabafwaaniile khuryo.” 

Khuubala 14 

Babaandu beluŋuunya 

1Baryo babaandu ba Isiraeli nga baamala khuuwulila bilomo bye baalaambuuli 
babaatsya khuulaambuula Kanaani, baakhupa luwuungu lwe kamaani shiilo 
isho shoosi. 
2Babaandu baatsya beluŋuunya isi Musa ni Aroni, nga baloma bari, “Ifwe khuba 
nga khukhwafwiila mu Misiri, khali sha khuyeeta! Namwe khuba nga 
khukhwafwiila ano mu mubiimbi! 
3Lwashiina Umukasya ali khuukhuyila ifwe mu Kanaani, ari khutsye 
khwiiribwile iyo, ni baakyelama beefwe atweela ni babaana beefwe 
babawaambake? Shandibeele shilayi ifwe khukobolayo mu Misiri.” 
4Lwanyuma kila beelomela bonyene bari, “Khayo khwiroborere umuraangilisi 
uweefwe, khwiileyo i Misiri.” 
5Isho shaakila Musa ni Aroni beenamisa kimirwe kyaabwe khwiloba aasi mu 
khuloomba, nga bali iburaangisi we lituuli lye babaandu ba Isiraeli boosi. 
6Yoswa umusooleli wa Nuni, ni Kalebu umusooleli wa Yefune, nga nibo babaaba 
batweela khuubo babaatsya khuulaambuula liiswa, boonuulaka bikwaaro 
byaabwe, 
7nga balomela babaandu bari, “Ifwe liiswa lyeesi khwatsiile khuulaambuula lili 
liiswa liilayi naabi. 
8Siinga Umukasya aba nga waakhusiimile ifwe, ilala kane akhuraangilile 
akhuyile, akhuwe liiswa ilyo lilitsuulemwo kamabeele ni bubuukhi bwe ntsukhi. 
9Nashiryo, mukhamiinyaalila Umukasya ta. Naluundi mukharya lwe babaandu 
babaamenya khu liswa ilyo ta. Ifwe kane khutsye khubafuure, lwekhuuba 
Umukasya ali khu luwaande lweefwe, singene bakhunyale ta. Ni nashiryo, 
mukharya ta.” 
10Ne lituuli lye babaandu bano lyoosi lyariisariisa khuukhupa Musa ni Aroni 
babeere. Ne khaangukho, shiriifwa sh'Omukasya sheetsa shaafusilisa Lisari 
Likhosefu. 

Musa aloombela babaandu 

11Kila Umukasya alomela Musa ari, “Babaandu kane boolese eena 
khukhuundekelesa ise bari? Kane boolese eena khuulekha khufukiilisa byeesi 
ise imbakholela, abe yakhaba nga nakhola bye khukhwiyaangisa biikali 
bibyeene mu moni tsaabwe? 

12Ari indi khuutsya khuubahesa boosi nga mbasiindikhila buulwaale burafu 
naabi. Ne ari iwe ndi khuutsya khukhukalusa khuuba paapa we linaambo, liliili 
lye kamaani lilifuurakho lilyaabwe.” 
13 Kila Musa elamwo isi Umukasya ari, “Iwe wamweene warusa babaandu bano 
khukhwaama mu Misiri, nga uraambisa kamaani koowo. Nashiryo siinga ba 
Misiri bawulila sheesi uli khuutsya khukhola, 
14kane bashiboolelekho babaandu be mu Kanaani. Babaandu ba Kanaani bano 
baamala khaale khuushiwulilakho bari iwe Umukasya uli ni nafwe, lwekhuuba 
ubonekha mu tsimoni tse babaandu, ni baba nga baaboone lifuumbi lyoowo 
lyeemikhile angaaki eefwe, naluundi baakhubona nga ukyeenda utsya ibweeni 
weefwe, nga lifuumbi likhuraangilila kumuusi, ni kumulilo mu shilo. 
15Nashiryo iwe siinga wiiraka babaandu boowo bano, kamanaambo 
kakaawulilaka lubuyi lwoowo kane kalome kari 
16iwe wakhoonyakiile babaandu boowo mu mubiimbi, lwekhuuba 
waakhunyalisa khuuboolesa mu shibala sha Kanaani sheesi wabasuubisa 
khuubawa ta. 
17Nashiryo, O Umukasya, ikhuloomba ndi iwe ukhwookesanise kamaani koowo, 
nga wamweene ni wakhulomela uri, 
18iwe uli Wele uwe shiisa naluundi uwiyakhila. Naluundi waloma uri iwe 
s'ukhalalaka khaangu ta, nga wiyakhila bubwoonaki ni bumiinyi bwoosi. Ne 
waloma uri uliwa shitaambiso buli mutweela ukhola buubi, khuutubaasakho ni 
babaana baabwe, ni babetsukhulu ni bimiila byeene. 
19Ni naari, ikhuloomba ndi wiyakhile babaandu boowo, khuusiintsiila khu 
khukana khwoowo khuukali naabi khukhuukhawawo ta, nga n'ubeele 
ubeyakhilatsakila, khukhwaamila khu mbuka isi wabarusila mu Misiri.” 
20Lwanyuma Umukasya naye weelamwo Musa ari, “Nga n'uloombile, 
naabeyakhiile. 
21Ne ikhusuubisa ndi nga ise n'ishiili Umukasya Umulamu, naluundi nga 
shiriifwa shase ni shishitsula mu shibala shoosi, 
22ikhwitsubila ndi mbaawo na mutweela khu baandu bano uliinjilakho mu 
shibala isho ta. Lwekhuuba babaandu bano baboone shiriifwa shase, ni bye 
kamakaanga byase byeesi nakhola khu ba Misiri, ni byeesi ikholile mu mubiimbi 
muno, ne belooseele busa khukhuuminyaalila ni khukhuukhakilisa ise 
kimiluundi mikali. 
23Sibakhenjileyo khuubonakho shibala sheesi nasuubisa khuushiwa bakuuka 
baabwe ta. Mbaawo na mutweela khuubo babaantsikaanile ise uliinjilamwo ta. 
24Ne umwakaanisi wase Kalebu s'ali nga babaandi babaaramile ta. Aryo 
lwekhuuba niye wabeele ni khuufukiilila musiise, khuuloondelela byoosi byeesi 

ingana, kane imufukiilile niye enjile mu shibala sha Kanaani, ni babetsukhulu 
beewe balimenya mu bweenemwo. 
25Ne bona ba Amaleki ni ba Kanaani bamenya mu matila ke mu Kanaani. 
Nashiryo ikhukana kumukaamba kumutikhinyi, mwinyukhe mushuukhe 
mwibotokhelele, muwaambe intsila iye kumubiimbi, ilola kwe nyaantsa 
Imbesemu.” 

Umukasya awa babaandu shitaambiso lwe khukhwiluŋuunya 

26Lwanyuma Umukasya waakanikha isi Musa ni Aroni, 

27nga abalomela khuuwa babaandu ba Isiraeli buurume buno, “Babaandu 
baboonaki bano kane boolese eena khukhuuntsiluŋuunyakho? Ise naaluwile lwe 
khukhwiluŋuunya khweesi baantsiluŋuunyakho! 
28Ari tsya mubaboolele muri, ise netsuubiile ilala ndi indi khuutsya 
khubakholela sheesi mwakanile. 
29Mulikho mutsya khufwiila ano mu mubiimbi, ni kimilaambo kyeenywe kitsya 
khusaalanisibwa mu mubiimbi muno mwoosi. Khukhwaama nga 
nimwiluŋuunyile khusiise, mbaawo umusaani na mutweela khusiinywe 
uwoolesa kimiiko kabili ni khuufuurisawo, 
30ulinyalisa khukhwiinjila mu shibala sheesi nabasuubisa khuubawa shibe 
shisheenywe ta, khuurusakho Kalebu, umusooleli wa Yefune, ni Yoswa 
umusooleli wa Nuni bonyene. 
31Ne babaana beenywe bakyeekhe beesi mwaba mwaayiyembelela muri 
bakhaabawaambake, nibo beesi indereera bamenye mu shibala sheesi inywe 
mwalobile. 
32Ne inywe mwabeene mutsya khufwiila ano mu mubiimbi, kimilaambo 
kyeenywe kisalanisibwe muno. 
33Babaana beenywe batsya khukyeendaana mu mubiimbi muno khuumala 
kimiiko kamakhumi kane, nga babonabona lwe bumiinyi bweenywe, 
khukhwoolesa inywe mweesi ni mulimala khuufwa muwewo. 
34Mutsya khubonabona lwe bibyoonako byeenywe kimiiko kamakhumi kane 
kamabuufu, nga buli kumwiiko mutweela kubawo lwe shifukhu shitweela khu 
biifukhu kamakhumi kane, byeesi baalaambuuli baayila khuulaambuula shibala. 
Ni neesho kane mumanye khukhukhalasa ise sheesi khumanyisa. 
35Iŋaŋasila ilala ndi babaandu bano babaali baboonaki, babewumbile atweela 
khukhuuntsiluŋuunyakho, batsya khuhelela ano mu mubiimbi. Ise Umukasya 
samweene niye ushikanikhile, ilala bakhaafwiile muno.” 
36Baryo basaani likhumi khu beesi Musa aarumana khuutsya khuyama liiswa, 
nio lwanyuma bakobola nga bali ni kamakhuuwa kamabi kakaakila babaandu 
baarakikha khukhwiluŋuunya khu Mukasya, 

37nibo babaakobola baakanikha buubi khu liswa, Umukasya waasiindikha 
buulwaale buubi naabi, bwaabahesa boosi. 
38Ne Yoswa umusooleli wa Nuni, ni Kalebu umusooleli wa Yefune, 
waabalekhawo nga balamu. 

Khukhwibwakala khwe shibala sha Kanaani khukhwanyoowa 
(Kamakaambila 1.41-45) 

39Aryo Musa n'amala khuuboolela babaandu ba Isiraeli bilomo bino byeesi 
Umukasya aabawa, baalila naabi. 
40Kila benyukha kumutikhinyi mamilimili, beŋoonaŋoona khuuniina batsye mu 
shibala she tsingoongo sha Kanaani. Baaloma bari, “Ari ifwe khakhwinyukhe 
khutsye mu shibala sheesi Umukasya aakhusuubisa. Ilala ifwe khwayoonaka.” 
41Ne Musa wabeelamwo ari, “Lwashiina ndi mulikho muminyaalila shilakilo 
sh'Omukasya? Byeesi mulikho mukhola sibinaraamba ta! 
42Mukhakhakakho mwaatsya ta. Baasiku beenywe kane babafuuntsakilile, 
lwekhuuba Umukasya umweene s'ali ni nanywe ta. 
43Nga ni mutsya, mulikho mutsya khwakaanana ni ba Amaleki, ni ba Kanaani, 
babaakane babaakhupe babawule muhele, lwekhuuba Umukasya umweene s'ali 
ni nanywe ta, lwekhuuba mwekaanile khuuloondelela Umukasya.” 
44Ne babaandu ba Isiraeli baalekelesa byeesi Musa aababoolela, bekhuula 
baakhuumba baatsya mu shibala she tsingoongo sha Kanaani, abe yakhaba nga 
i Sanduuku iye Kamakaambila y'Omukasya siyaba ni nabo ta, ni Musa umweene 
naye s'aba ni nabo ta. 
45Lwanyuma ba Amaleki ni ba Kanaani beekhaka khukhwaama mu shibala 
shaabwe she tsingoongo, baafuntsakilila ba Isiraeli, baabatimisa nga 
babaloondakho, khuutsya khwoolela ilala mu shiriimba sha Horuma. 

Khuubala 15 

Kamakaambila kakawaamba khu Tsisaayilo 

1Umukasya ndi waakanikha isi Musa 
2khuutsya awe babaandu ba Isiraeli bilakilo bino bibiwaamba khu tsisaayilo nga 
bali mu shibala sheesi atsya khuubawa: 
3Khuuwaanayo iwuunwa, namwe limiiku, namwe indurume, nga shiwaanwa 
sheesi munyala mwokhela khu sheeso, namwe isaayilo iye khukhuuntsikhoyesa 
ise. Naluundi munyala khuuwaanayo nga mwabeene mwikanisa, namwe 
lwekhuuba mwakholile shishitsubo, namwe lwekhuuba tsisaayilo itso tsili bye 
khukhwisaaya byeesi mukhola buli busheele. Isilikakha iyaama mu tsisaayilo 
tsino iniine mu ngaaki khukhuuntsikhoyesa ise. 
4-5Buli muundu yeesi uwaanayo lisheese, namwe imbusi, khuuba nga 
shiwaanwa isi Umukasya, aakha khuureererakho ni kilo ndweela iye buufu 

buunose buulayi, nga waatubaasilemo ni kamafura ke kuusaala ku olivu. 
Muwaanayo bino nga mwareererekho ni lita ndweela iye viini, khuuba 
shiwaanwa she khuunywa. 
6Nga umuundu ali khuuwaanayo limiiku, ali ni khuuwaanilakho tsikilo tsibili tse 
buufu, nga baatubaasilemo i lita ndweela ni shisiintsa iye kamafura ke kuusaala 
ku olivu, khuuba shiwaanwa she bilime bibyoomu, 
7nga mwareererekho ivini iyoola i lita ndweela ni shisiintsa, khuuba nga 
shiwaanwa she khuunywa. Isilikakha iyaamamwo iniine mu ngaaki 
khukhuuntsikhoyesa ise. 
8Naluundi siinga muba nga muli khuuwaanayo iwuunwa nga isaayilo intsoshe 
khukhuuntsikhoyesa ise, namwe lwe khukhwoolelesa shishitsubo, namwe nga 
shiwaanwa she lukoosi, 
9yaakha khuutubaasakho ni tsikilo tsitaru tse buufu, nga tsaatubaasibwilemo ni 
lita tsibili tse kamafura ke kuusaala ku olivu. 
10Biwaanwa bino byaakha khuureerebwelakho ni iviini iyoola tsi lita tsibili, nga 
shiwaanwa she khuunywa. Isilikakha iyaama mu biwaanwa bino iniine mu 
ngaaki khukhuuntsikhoyesa ise. 
11Bye khuuwaanayo byoosi kane bibatsake biryo buli lweesi muwaanilayo 
iwuunwa, limiiku, namwe imbusi khuuba isaayilo. 
12Ne siinga shiwaanwa sheesi muwayo shituumisa mu shaayo shitweela, 
bibiindu bibiindi bibitsiilakho nabyo byaakha khuuloosebwelakho mu bukali 
khuulekhaana ni bibyaayo. 
13Babaandu babaali ba Isiraeli babeene, baakha khuukhola bibiindu musaambo 
yino, nga bawaanayo tsisaayilo tse kumulilo, nio isilikakha iwunya buulayi 
yamemwo iniine mu ngaaki isi Umukasya. 
14Ne siinga ndi ibawo umwiitswa ukyeendela atweela ni nanywe, namwe uyo 
yeesi ukhalawo khuumenya akari eenywe, niye n'aba nga atsya khuwaanayo 
isaayilo intsoshe, nio isilikakha iniine isi indi, aakha aloondelele bilakilo nibyo 
bitweela byeene. 
15Mu mbuka yoosi isi kane mumale, bilakilo bili bitweela byeene, bibikane 
bibawaambe khwiinywe mwabeene, atweela ni khu beetswa babaakane 
bamenye ni nanywe. 
16Kamakaambila kali matweela keene, ni biilakilo nabyo bili bitweela, bibikane 
bibawaambe khwiinywe mwabeene, atweela ni babeetswa babaakane bamenye 
akari eenywe. 
17Umukasya ndi waalomela Musa 

18khuuwa babaandu ba Isiraeli bilakilo bino byeesi bali ni khuuloondelela, nga 
boolile mu shibala sheesi abe atsya khubawa. 

19Bilimwa byoosi bibilimibwa lwe khuulya nga biilyo, bilala khu nibyo byaakha 
khukhwaawulibwa bireerebwe nga shiwaanwa isi Umukasya. 
20Khukhwaama khu bufu bwe ŋaano bweesi bakaanda, kumukaati 
kukuunyoowa khukholekha khukhwaama mu bufu ubwo, kwaakha 
khureerebwa nga shiwaanwa sha buraawa isi Umukasya. Shino shaakha 
khuuwaanibwayo musaambo niyo ndweela nga n'uwaanayo bilimwa byeesi 
umalile khuuwuula. 
21Mu buli muboolo kukwiililakho kwe babetsukhulu beenywe, boosi baakha 
khuuloondelela likaambila lino, khubona bari bawaanayo shiwaanwa sha 
buraawa khukhwaama mu mikaati kyeesi baba bakhalaangile. 
22Ne Umukasya waalooselakho ari, siinga ibawo umuundu yeesi ukhoolelesa 
bilakilo bino byeesi ise nawa Musa, nga waakhuŋalilamwo ta, 
23namwe siinga mu biseela bye mu moni, babaandu bakhaasikha khuukhola 
byoosi byeesi Umukasya aalakila Musa, 
24naluundi siinga nga khuukhaasikha ukhwo khubawo lwe khuulekha 
khumanya khwa boosi, babaandu boosi baakha khuuwaanayo iwuunwa khuuba 
nga isaayilo lwe khukhuuntsikhoyesa ise. Khu bino byoosi nga bareererakho 
shiwaanwa she bilimwa, atweela ni shiwaanwa she viini, khusiintsiila khu 
makaambila, naluundi barekho ni isaayilo iye mbusi khuuba nga isaayilo iye 
shishoonako. 
25Aryo umusaayi aakha khuukhola kumukholo kwe khukhwipyeeluusa lwe 
babaandu ba Isiraeli boosi, nabo lwanyuma beyakhilwe. Ne ndi nga lwekhuuba 
bibyoonako byeesi bakholile byaakhukholekha lwe khuutsililila ta, ate nga 
baamalile khuuwaanayo tsisaayilo isi Umukasya, 
26lituuli lye babaandu ba Isiraeli boosi, atweela ni babeetswa babaamenyamwo, 
kane boosi beyakhilwe bibyoonako byaabwe, lwekhuuba buli mutweela khu 
nibo ekhupila mu khukhaasikha ukhwo. 
27 Ne siinga umuundu yeesi oneka nga waakhushitsililila ta, aakha khuuwaanayo 
imbusi iyoolesa kumwiiko mutweela nga isaayilo, khuuba isaayilo iye 
shishoonako. 
28A sheeso awo, umusaayi ali ni khuukhola kumukholo kwe khuupyeeluusa, 
khuubona ari apyeeluusa umuundu uyo khukhwaama mu shonako sheewe, ni 
shishoonako sh'omuundu uyo kane shiyakhilwe. 
29Likaambila lino litweela lyeene kane likhole khu muundu yeesi ukhola 
shishoonako nga waakhushitsililila ta, oba ali mutweela khu ba Isiraeli, namwe 
umwiitswa umenya atweela ni nanywe. 
30Ne siinga umuundu yeesi akhola shishoonako nga waatsiililile khukhwooneka, 
umweene uyo oba ali mutweela khu ba Isiraeli, oba umwiitswa, aba webirisile 
buubi nga amiinyaalila kamakaambila k'Omukasya. Nashiryo, umuundu 
ufwaana aryo, s'akha khuuba mutweela khu baandu baase luundi ta. 

31Lwekhuuba aba walekelesile sheesi Umukasya alomile, naluundi 
waaŋalilamwo khuufuniaaka kamakaambila kaase, mwaakha khuumuwoona 
abaruremo, alekhe khuba mutweela khu baandu baase ba Isiraeli ta. 

Umusaani uweeribwa lwe khuureenya tsiikhu khu Sabato 

32Aabawo lutweela, nga babaandu ba Isiraeli bashiili mu mubiimbi bakyeenda 
batsya, babaandu baanyoola umusaani mutweela khu nibo nga ali khuureenya 
tsiikhu khu shifukhu sha Sabato. 
33Baryo baamuwaamba, baamuyila isi Musa ni Aroni, atweela ni lituuli lye 
babaandu boosi. 
34Kila bamura mu shifwo she bubowe, lwekhuuba abe baashiili khumanya 
shiina she khuumukholela ta. 
35Lwanyuma kila Umukasya alomela Musa ari, “Umusaani uyo mwaakha 
khumukhupa ni kamabaale afwe. Nashiryo lomela babaandu boosi bamukhupile 
ibulafu we kaambi kamabaale.” 
36Baryo babaandu boosi baamurusa ibulafu we kaambi, baamukhupa 
kamabaale waafwa, nga Umukasya n'alakila Musa khuukhola. 

Kamayeeye khu bikwaaro bye ba Isiraeli 

37Umukasya waalomela Musa 

38khuboolela babaandu ba Isiraeli ari, “Ni muruungile kamayeeye khu buli 
soonda iye bikyele we bikwaaro byeenywe, lwanyuma mubowe lukoye lubuusi 
khu buli luyeeye. Shino mwaakha khushikhola mu miboolo kyeenywe kyoosi. 
39Kamayeeye kano kakhaabe nga she khuubashebulisa, nga buli lweesi 
mukalolelakho, mushebulilatsaka kamakaambila k'Omukasya, ni khuukhola 
byeesi kaloma, nio mulekhe khuuloondelelatsaka byeesi kimyoyo kyeenywe 
kyambaasa, ni byeesi tsimoni tseenywe tsibona lwe kumuluungo ta. 
40Kane mubatsake nga mushebulila luundi nga mukholatsaka byeesi 
kamakaambila kaase kaloma, mubatsake ilala bakhosefu baase. 
41Ise ndi Umukasya Wele weenywe, uwabarusa khukhwaama mu shibala she 
Misiri, imbeele ilala Wele weenywe. Ise niye Umukasya.” 

Khuubala 16 

Bumiinyi bwa Kora, Dasani, ni Abiramu 

1 Kora umusooleli wa Iziha, aaba umu Levi, uwe mu shikuuka sha Kohasi, 
atweela ni Dasani ni Abiramu, basooleli ba Eliyabu, atweela ni Oni, umusooleli 
wa Pelesi, nga boosi be mu shikuuka sha Rewubeni. 
2Basaani bano baabuusanisa babaandu babaandi atweela, ni kutuuli kwe 
baaraangilisi babaandi baboola bitoondo bibili ni kamakhumi karaano (250), 
babaamanyikhaane buulayi, benyukhilamwo khukhaandisa Musa. 

3Baatsya isi Musa ni Aroni babalomela bari, “Inywe nga mwatsiile aleeyi naabi! 
Lwashiina inywe mwiyila khuuba be angaaki naabi khufuurisakho babaandu 
babaaramile boosi? Ni mumanye muri babaandu bano boosi nabo bali 
bakhosefu, na buli mutweela khu nibo ali uw'Omukasya.” 
4Kila Musa nga waawuliile bilomo bino, weenamisa kumurwe kweewe aasi 
waaloomba. 
5Lwanyuma waalomela Kora atweela ni baloondeleli beewe ari, “Kumukaamba 
kumutikhinyi Umukasya umweene akhookyese muundu shiina isi arobore 
khuuba uweewe, luundi umusaayi weewe unyala weetsa aambi ni naye 
khuumwakaanisatsaka. 
6-7Ari iwe Kora atweela ni baloondeleli boowo mwaakha khukhwiitsa nga 
mwasutile bipaati bye kumulilo, nga mwareeremo kamaanda ke kumulilo ni 
bubaane, mubireere, mubire isi shisheeso sh'Omukasya. Abweene awo, 
umuundu isi Umukasya kane arobore, umweene uyo niye ukane abe umusaayi 
weewe. Ilala iwe Kora ni ba Levi bashoowo, mwatsiile aleeyi naabi!” 
8Musa weeloosela khuukanikha isi Kora ari, “Ni mundekeerese buulayi inywe ba 
Levi! 
9Inywe mwashiyilile khuuba shishiindu shikyeekhe naabi, khuubona nga Wele 
wa Isiraeli wabaawula inywe khuuba babaandu ba buraawa khu ba Isiraeli 
boosi, nio munyalise khukhwisyeenda aambi ni naye, khuukhola kumulimo mu 
lisari lyeewe likhosefu, ni khukhwakaanisatsaka mu moni tseewe? 
10Umukasya waabawa inywe ba Levi kumulimo kwa buraawa naabi, ari 
mwakana ni khuuyila kumulimo kwe busaayi nakwo! 
11Ari ni muba nga mwiluŋuunya, mwakhwiluŋuunya khu Aroni ta, ne ilala 
mweluŋuunyile khu Mukasya umweene isi mulikho muminyaalila.” 
12Lwanyuma Musa waarumanisa Dasani ni Abiramu, basooleli ba Eliyabu, ari 
beetse is'ali, ne nibo beelamwo bari, “Sikhuneetsa ta! 
13Abe sishimala iwe khuuba nga waakhurusa khukhwaama mu Misiri, mu 
mikuunda kyeefwe kimilayi, khuukhureera ifwe khufwiile mu mubiimbi muno. 
Ne ari bona ndi ukana khukhwikhola wamweene khuuba umuraangilisi weefwe! 
14Iwe bona ushiili khukhwoolesa ifwe mu shibala shilayi mumulimo kamabeele 
ni bubuushi bwe ntsukhi, ni kimikuunda kye kimizabibu khuuba busikha 
bweefwe. Ari kili waheena? Yaakamisa khuuwombesawombesa babaandu bano. 
Ifwe sikhuneetsa ta.” 
15Musa lirima lyaamuniina naabi, kila alomela Umukasya ari, “Ukhafukiilisa 
shiwaanwa she basaani bano ta. Ise siindikho na mutweela isi nabukulakho 
inyuumbu yeewe, namwe isi nakholakho buubi bwoosi ta.” 



318 

 

 
Ibayibuli Ingwalaafu 

© 2016 Bible Society of Uganda. 
  

 

 

16Kila Musa alomela Kora ari, “Ingana kumukaamba iwe ubewo atweela ni 
baloondeleli boowo bitoondo bibili ni kamakhumi karaano (250), mubuusanile 
isi Lisari Likhosefu ly'Omukasya. Aroni naye akhaabewo. 
17Buli mutweela khusiinywe aakha khukhwiitsa ni shipaati she kumulilo, 
atweela ni bubaane mu nisho, nio mwiitse mubuwaaneyo khu sheeso 
sh'Omukasya.” 
18Baryo khu shifukhu shisheelakho, buli mutweela weetsa ni shipaati she 
kumulilo, nga bareerekho kamaanda ke kumulilo ni bubaane, baatsya beemikha 
ni Musa, ni Aroni, amulyaango kwe Lisari Likhosefu. 
19Lwanyuma Kora waabuusanisa lituuli lyoosi lye babaandu, beemikha 
iburaangisi we Lisari Likhosefu, khukhaandisa Musa ni Aroni. Lubaluba, 
shiriifwa she khuubawo khw'Omukasya sheetsa shaamulikha khu baandu boosi 
babaabawo. 
20Umukasya waalomela Musa ni Aroni ari, 

21“Nimwiyawule khu baandu bano boosi, nio nase imbakhoonyakilewo 
khaangukho!” 
22Ne Musa ni Aroni beenamisa kimirwe kyaabwe aasi, bekoontselela Wele nga 
baloma bari, “O Wele, iwe niye ukabila babaandu boosi buulamu. Ari lwashiina 
ukana khuwa babaandu boosi shitaambiso, ate nga Umuundu mutweela 
yenyene uwoonakisile?” 
23Umukasya naye welamwo isi Musa ari, 

24“Ari boolela babaandu babaaramile boosi besyeende, barure isi kamasari ka 
Kora, ni Dasani ni Abiramu.” 
25Lwanyuma Musa wenyukha waatsya isi Dasani ni Abiramu, nga baaraangilisi 
babaandi ba Isiraeli, baamuloondelekho. 
26Kila alomela babaandu boosi ari, “Ngana mwiyawule, mwisyeende murure isi 
kamasari ke basaani banywaanywa bano. Mukhawaambakho khu shiindu 
shaabwe shoosi ta, nanywe munyala mwahelela atweela ni nabo lwe 
bunywaanywa bwaabwe.” 
27Baryo babaandu boosi besyeenda baarurawo isi kamasari ka Kora, ni Dasani, 
atweela ni Abiramu. Kila basaani beene Kora, Dasani ni Abiramu baarura 
beemikha mu milyaango kye kamasari kaabwe atweela ni baakyelama baabwe, 
ni babaana baabwe beene. 
28Musa waalomela babaandu boosi ari, “Ari mulikho mutsya khuumanya muri 
Umukasya niye uwandumana ise khuukhola buraambi buno bwoosi, naluundi 
kane mushimanye muri, sikali kamakyesi kaase busa ta. 
29Siinga nga basaani bano bafwa khuufwa khwa busheele khweesi babaandu 
boosi bafwamwo, nga yaakhubawo shitaambiso shoosi shishiboolelekho ta, awo 
kane mumanye muri, Umukasya waakhundumana ise ta. 

30Ne siinga Umukasya akhola shishiindu shoosi shishikhaabatsakawo ta, 
wareerawo luufwa luukali lulweene nga liloba lyaasamile, ni basaani bano 
baamilikhilamwo atweela, ni bibiindu byaabwe byoosi byeesi bali ni nabyo, 
baryo beekha i makoombe nga baalamu, abweene awo nio isi kane mumanyile 
muri, basaani bano ilala babeele baanywaanywa isi Umukasya.” 
31Aryo Musa n'amala khuukanikha ari, liloba khweesi baaba nga beemikhile, 
lyaasama 
32luufwa luukali lwaatikhawo, nabo boosi baamilikhilamwo nga baalamu, 
atweela ni be muungo mwaabwe boosi, ni khuutubaasakho baloondeleli ba Kora 
beene, atweela ni bibiindu byaabwe byoosi. 
33Baryo boosi beekha i makoombe nga baalamu, atweela ni bibiindu byaabwe 
byoosi. Lwanyuma liloba lyaabeliilisa, lyaababiimbakho boosi, baaba nga 
baaweelelewo ilala. 
34Lwanyuma babaandu ba Isiraeli babaaramile babaabawo, bekhuuna 
tsiindimo, ni baawulila khulila khwaabwe. Baryo bekhuuna tsiindimo nga 
balookha bari, “Nafwe liloba linyala lyaasama lyaakhumila!” 
35Khaangukho Umukasya waasiindikha kumulilo khukhwaama mu ngaaki, 
kwoosha basaani tsana bitoondo bibili ni kamakhumi karaano (250), babaaba 
balikho bawaanayo bubaane khu sheeso. 

Bipaati bye kumulilo 

36Lwanyuma Umukasya waalomela Musa ari, 

37“Lomela Eliyazari, umusooleli wa Aroni, abukule bipaati bye kumulilo ibyo, 
khukhwaama mu mulilo kukuuli khukhwaaburukha, asalanisake kamaanda 
koosi. Bipaati ibyo bili bikhosefu 
38lwekhuuba byaraambisibwile khuuwaanayo bubaane khu sheeso shase. 
Nashiryo yila bipaati bino, ubikhupake bikyelemo bupaati bunyelele buri, 
ubukhole bwikyele shishibiimba khu sheeso. Basaani bano baafwa lwe 
bunywaanywa bwaabwe, nashiryo bupaati bwe kumulilo buno bwikyele she 
khureewula isi babaandu ba Isiraeli boosi.” 
39Aryo Eliyazari waabukula bupaati buno, waalakila baabukhupaka, 
baabwikyelisamwo bupaati bunyelele buri, waabukhola khuuba shishibiimba 
khu sheeso. 
40Shino shaaba nga she khuureewula isi ba Isiraeli boosi, khuubokyesanisa bari 
babetsukhulu ba Aroni bonyene nibo babafukiilisibwa khukhwisyeenda aambi 
n'Umukasya nga bawaanayo bubaane. Nashiryo umuundu ukuundi yeesi 
ukhakakho khuushikhola, naye aba aweebwa shitaambiso nga Kora ni 
baloondeleli beewe ni baaba. Bino byoosi byakholebwa khusiintsiila khu 
bilakilo byeesi Umukasya aawa Eliyazari khuubirira mu Musa. 

Ba Isiraeli babaaminyaala bafuna shitaambiso 

41Ne khu shifukhu shisheelakho, babaandu ba Isiraeli boosi ndi luundi 
baarakikha khukhwiluŋuunya khu Musa ni Aroni, nga baloma bari, “Inywe bona 
mwaakhoonyakile babaandu b'Omukasya!” 
42Ne babaandu boosi ni baamala khuubuusana khuulomanisa Musa ni Aroni, 
baatsya isi i Lisari Likhosefu. Lwanyuma abonekhawo lifuumbi lye shiriifwa 
sh'Omukasya, lyaabiimba khu lisari lyeene. 
43Baryo Musa ni Aroni beetsa beemikha iburaangisi we lisari, 

44kila Umukasya abalomela ari, 

45“Ni mwiyawule mwilekho inyuma! Ingana khuhesa babaandu bano boosi 
kumuluundi mutweela.” Isho shaakila Musa ni Aroni beenamisa kimirwe 
kyaabwe aasi baloomba. 
46Kila Musa alomela Aroni ari, “Bukula khaangu shipaati she kumulilo, 
ushitsusemo kamaanda ke kumulilo khukhwaama khu sheeso. Lwanyuma 
uremo bubaani, uyuubekho khaangu utsye isi babaandu bali, ukhole kumukholo 
kwe khubapyeeluusa. Yuubakho lwekhuuba lirima ly'Omukasya bona lilikho 
litindiima, ni buulwaale ari bona bwaarakikhile.” 
47Aryo waloondelela sheesi Musa aamulomela, wasuta shipaati sheewe she 
kumulilo, watimaka waatsya akari mu baandu babaaba baabusanile. Niye 
n'abona nga buulwaale bwarakikhile khaale, wahaambisa bubaane, 
wakholelawo khaangu kumukholo kwe khupyeeluusa babaandu. 
48Aryo wemikha akari e baafu, ni babaandu babaaba bashiili baalamu, buryo 
buulwaale ubwo bwakama nakhwakama. 
49Bukali bwe babaandu babaafwa lwe buulwaale buno bwaba kumukaanda 
mutweela, bikana bine ni bitoondo musaafu (14,700), nga waakhubalilakho abo 
babaafwila atweela ni Kora ni baloondeleli beewe ta. 
50Lwanyuma nga buulwaale buno bwaakamile, Aroni waakobola weemikha 
atweela ni Musa mu mulyaango kwe Lisari Likhosefu. 

Khuubala 17 

Imiimbo ya Aroni iye khukhwitiila 

1Umukasya waalomela Musa ari, 
2“Lomela babaandu ba Isiraeli, bakhuwe iwe tsimiimbo likhumi na tsibili, nga 
buli ndweela yaama khu muraangilisi mutweela, khu bikuuka likhumi na bibili 
bye ba Isiraeli. Khu buli imiimbo, uronekho lisiina ly'omuraangilisi we shikuuka 
isho, 
3ne urone lisiina lya Aroni khu miimbo iye shikuuka sha Levi. Lwa buli shikuuka 
shitweela, ibewo imiimbo iya buli muraangilisi ushiraangilila. 

4Lwanyuma ubuusanise tsimiimbo tsino tsoosi, utsiyile mu lisari, utsire 
iburaangisi we Sanduuku iye Kamakaambila, isi ikhwakaananila iwe. 
5Ni miimbo iy'omuundu isi kane indobore khuuba umusaayi wase, kane 
imelekho kamasaafu. Indyo musaambo iyo, kane nakaamise khukhwiluŋuunya 
khweesi babaandu ba Isiraeli bakhwiluŋuunyakho khwiiwe.” 
6Aryo Musa waatsya wakanikha isi babaandu ba Isiraeli, nga ababoolela byeesi 
Umukasya aamulakila. Baryo buli mutweela khu baaraangilisi baabwe 
baamuwa tsimiimbo tsaabwe tse khukhwitiila, tsoosi atweela nga tsili 
tsimiimbo likhumi na tsibili, nga ni iya Aroni nayo ilimwo. 
7Lwanyuma Musa waayila tsimiimbo tsino, waatsira iburaangisi we Sanduuku 
iye Kamakaambila y'Omukasya, mu Lisari Likhosefu. 
8 Khu shifukhu shisheelakho, Musa weelayo mu lisari, waanyoola nga imiimbo 
iya Aroni, uwabawo khulwe shikuuka sha Levi, yaba yamelilekho kamasaafu, 
nga yaamalile khuurakho bimuli, ni bimuli nga byaamilemo kamatuunda kakaali 
khuuroba. 
9Musa waasuta tsimiimbo tsana likhumi na tsibili, waatsirusa ibulafu 
khukhwaama mu lisari, waatsiyila khuutsokesa babaandu ba Isiraeli boosi. 
Babaandu boosi baatsibona, lwanyuma buli muraangilisi waabukulamwo 
imiimbo yeewe. 
10Ne Umukasya ndi waalakila Musa ari, “Yiisayo imiimbo ya Aroni mukari lisari. 
Ukire aambi ni Sanduuku iye Kamakaambila, kibiikhe ibweene iyo, khuuba nga 
she khuureewula isi abo babaakane baminyaale. Siinga babaandu bano balekha 
khwaakamisa khukhwiluŋuunya khwaabwe isi ise, kane bahele boosi.” 
11Musaambo iyo, Musa waakhola byoosi byeesi Umukasya aamulakila khukhola. 

12Lwanyuma kila babaandu ba Isiraeli boosi balomela Musa bari, “Ari bona ifwe 
khutsya khuhela khuwewo! Khutsya khuwawo! 
13Ari yakhaba umuundu khukhwisyeendakho busa aambi ni Lisari Likhosefu 
ly'Omukasya, aakha khuufwa. Isho shookesa shiri ari ifwe khutsya khuhelela 
ilala!” 

Khuubala 18 

Kimilimo kye Basaayi ni ba Levi 

1Umukasya waalomela Aroni ari, “Iweewe, basooleli boowo atweela ni ba Levi, 
mwaakha khukhwityuukha buufunisi bubuwaambakana ni bikosi bye 
khukhwakaanisa mu Lisari Likhosefu. Naluundi iwe wamweene, atweela ni 
basooleli boowo mwenyene, mumukane mube ni buufunisi bwe 
khukhwakaanisa nga basaayi. 

2Lwanyuma mulooselekho babandaayeenywe be mu shikuuka sha Levi, 
khuubawo nga bayeeti beenywe, nga inywe mwabeene mulikho mwakaanisa 
mu Lisari Likhosefu. 
3Nibo bali ni khukhwoolelesa busa bufunisi bwaabwe bwe khuubayeeta inywe 
mu Lisari Likhosefu. Ne sibali ni khukhwisyeenda aambi ni bibiindu bikhosefu 
bye mu lisari, namwe khukhwisyeenda aambi ni shisheeso ta. Siinga isho 
shikholebwa, nibo atweela ni nawe wamweene, muba muhela. 
4Nibo bali ni khukhwitubaasakho khwiiwe, banyale khukhwoolelesa bufunisi 
bwaabwe mu Lisari Likhosefu, ne mbaawo umuundu ukuundi yeesi ukhaakhila 
khuukhola kumulimo ukwo, uwiitsa aambi ni nawe ta. 
5Nashiryo iwe atweela, ni basooleli boowo mwenyene, mumuuli ni 
khukhwoolelesa buufunisi bwe khukhwakaanisa mu lisari lyase likhosefu ni khu 
Sheeso, nio lirima lyase lilekhe khukhwiloosela khukhuuniina khulwe babaandu 
ba Isiraeli ta. 
6“Ise samweene niye uwarobora babandaayeenywe ba Levi khukhwaama mu ba 
Isiraeli boosi, khuuba shiwaanwa she khubayeeta isi muli. Nibo bali bawoonge 
isi samweene, khukhwakaanisa mu lisari lyase likhosefu. 
7Ne iwe atweela ni basooleli boowo, muli ni khukhwoolelesa bufunisi bwe 
busaayi, bubuwaambakana ni neebyo byoosi bibiili khu sheeso, ni mu shifwo 
shishifuura bukhosefu. Indikhubawa bufunisi buno bwe khukhuuntsakaanisa 
ise nga basaayi, lwekhuuba shili shiwaanwa isi samweene, ne umuundu ukuundi 
yeesi uwiryeekharyeekha bari eetsa aambi ni bibiindu bye mu Lisari Likhosefu, 
ali ni khukhwiiribwa.” 

Kumukabo kwe Basaayi 

8Lwanyuma Umukasya waalomela Aroni ari, “Ari bona ise ndi khuukhuwa iwe 
biwaanwa bya buraawa byeesi babaandu bareera isi indi, bibikhali biwaanwa 
bye khukhwookhebwa ta. Ise ndi khuukhuwa iwe atweela ni basooleli boowo, 
biwaanwa ibyo byeesi baba bandereere ise, khuuba bibyoowo biilo ni biilo. 
9Khu biwaanwa bino bibifuura bukhosefu, bibikhookhebwele ni kumulilo khu 
sheeso ta, kane bibatsake bibyeenywe: Biilyo byeesi bakyesa bibyoomu byoosi, 
biwaanwa bibikane biwaanibweyo lwe bibyoonako, ni neebyo bibikane 
biwaanibweyo lwe khuŋoona bibiindu bibyaborokha. 
10Khukhwaama nga bibiindu nibili bikhosefu, mwaakha khubiliila mu shifwo 
shikhosefu, naluundi byaakha khuliibwa ni besaani bonyene. 
11“Ni khuuloosela khu byeene ibyo, biwaanwa bibiindi bya buraawa byeesi ba 
Isiraeli kane bawaanatsakeyo isi ise, kane bibatsake bibyeenywe. Naabibaweele 
inywe, iwe atweela ni basooleli boowo, ni khutubakho ni bakhaana boowo, biilo 
ni biilo. Buli mutweela khu be muungo mwoowo uuli umukwalaafu, niye ukane 
abilyatsakekho. 

12Ari bona ise ndi khuubawa inywe bibiindu bibifuura buulayi, byeesi babaandu 
ba Isiraeli baasuta baareera, nga bino: Kamafura ke kuusaala ku olivu, iviini, ni 
biilyo bibyoomu. 
13Khu bilimwa byaabwe byeesi bakyesa bibinyoowela ilala, atweela ni 
kamatuunda khukhwaama mu mikuunda kyaabwe, byoosi naabibaweele, bili 
bibyeenywe. Babaandu kane bawaaneyo bino byoosi isi indi, nashiryo umuundu 
yeesi uwe muungo mwoowo ubilyakho, ali ni khuuba nga wapyeeluusibwile 
buulayi. 
14 “Buli shiindu shoosi mu Isiraeli, shishikane shibe nga shanuulibwile mu 
busoolo, ne nga shawaanibwiileyo ilala isi ise, kane shibatsake shisheenywe. 
15“Buli musooleli umukiboole yeesi, namwe shiikiboole she shishaayo sheesi ba 
Isiraeli kane bawaanatsakeyo isi ise Umukasya, kane shibatsake shisheenywe. 
Ne khuurusakho ndi nga ali umwaana umusiinde bali ni khuuwaanayo 
shishiindu nio akile bamukule bamwiiseyo. Ni musaambo niyo ndweela, 
shishaayo shoosi shishikhali shikwalaafu, nasho bali ni khuuwaanayo 
shishiindu, nio nasho bashikule bashiseyo. 
16Umwaana umusiinde umukiboole aakha khuukulibwa esibweyo nga woolesile 
kumweesi mutweela, ni buukusi kane bube bisiintsa biraano bye feetsa 
byoonyene, nga bapima khusiintsiila khu bipimo bibiiliwo. 
17Ne buli shiikiboole she khaafu, namwe she likheese, namwe she mbusi, 
sishaakhiile khukhwisibwayo ta, isho shiba shawulibwile khuuba shishase. 
Nashiryo bibyeene ibyo byaakha khuuwaanibwayo nga tsisaayilo tsintsoshe, ni 
kamafuki kaabyo mukawaanyake khu sheeso, ni kiminaawa kyatso mukyooshe, 
isilikakha iniine mu ngaaki, khuuba shishiwunya buulayi isi Umukasya. 
18Ne inyama yabyo, kane ibaatsake iyeenywe, nga nimutela khuulya inyama iye 
tsimbafu, ni shinama she takho, khukhwaama khu tsisaayilo tsa buraawa. 
19“Khukhwaama ni shaleelo shino, ise ndi khuukhuwa iwe, ni basooleli boowo, 
atweela ni bakhaana boowo, biwaanwa bikhosefu byoosi, byeesi babaandu ba 
Isiraeli kane bandeeratsake ise. Shilayilo shino kane shibatsake shiryo biilo ni 
biilo, naluundi kane ibatsake indakaano ikhashuusibwamo ta, isi ise Umukasya 
ikholile ni nawe atweela ni babetsukhulu boowo.” 
20Indi luundi Umukasya waalomela Aroni ari, “Iwe singene ufunekho kumukabo 
kwe liiswa lyaabwe, khuuba lilyoowo ta. Ise Umukasya, niye ukane akhuwatsake 
iwe byoosi byeesi kane wiyeetesatsake.” 

Kumukabo kwe ba Levi 

21 Umukasya waaloma ari, “Ise naweele ba Levi buli shitweela she likhumi sheesi 
babaandu ba Isiraeli bareera isi indi. Shino kane shibatsake nga kumukheemba 
kwaabwe lwe bubwakaanisi bweesi baakaanisa mu Lisari Likhosefu. 
22Nashiryo ba Isiraeli babaaramile sibaakhila khukhwisyeenda aambi ni Lisari 
Likhosefu ta, siinga bashikhola kane beererekho kumusaango kwe khuufwa. 

23Ne khukhwaama ni shaleelo shino, ba Levi bonyene nibo babaakane babe 
babaakaanisi be mu Lisari Likhosefu, naluundi nibo bonyene nibo babaakane 
betyuukhe bufunisi khu lwayo. Shino shili shilakilo shishikane shibatsakewo 
biifukhu byoosi, shibawaamba khwiinywe, ni babetsukhulu beenywe 
babaalilawo lwanyuma. Ba Levi singene babe ni shishiindu shoosi shishiili 
shishaabwe khubwaabwe nga buusikha mu Isiraeli ta. 
24Lwekhuuba isi nabaweele nibo shitweela she likhumi, sheesi babaandu ba 
Isiraeli baandeerera ise khuuba shiwaanwa sha buraawa. Isho nisho shishikilile 
ise naabalomakho ndi singene babe ni shishiindu shoosi she buusikha mu 
Isiraeli ta.” 

Shitweela she likhumi sheesi ba Levi bali ni khuuwaanayo 

25Luundi ndi Umukasya waalakila Musa 

26khuuboolela ba Levi ari, “Ni muba nga mwakaaniile shitweela she likhumi 
khukhwaama khu baandu ba Isiraeli khuuba bibyeenywe, nanywe mwaakha 
khuubukulakho shitweela she likhumi she bibiindu byeene ibyo, mushiwaaneyo 
isi ndi. 
27Shitweela she likhumi shino, kane shiyilibwe khuuba nga shiwaanwa sheesi 
umulimi awaanayo khukhwaama khu bilime byeewe bibyoomu ni iviini 
ishaakha. 
28Muryo musaambo iyo, kane muwaanatsakeyo isi Umukasya, shitweela she 
likhumi khukhwaama khu biindu byeesi mubuusanisile khukhwaama khu 
baandu ba Isiraeli boosi. Muryo bino kane mube mwabiwaanileyo 
khulw'Omukasya isi umusaayi Aroni. 
29Mu biwaanwa bino byoosi, muroboramwo bibifuura buulayi, khuubiwaanayo 
isi Umukasya. 
30Muryo nga mwaamalile khuuwaanayo biwaanwa bibifuura buulayi ibyo, 
mwibiikhile bibiramile, nga ba Isiraeli babaaramile nabo ni bebuungila bilime 
byaabwe bibyoomu ni iviini. 
31Bibiramile bino byoosi munyala mwabiliila aandu oosi atweela ni be muungo 
mweenywe, lwekhuuba kuli kumukheemba kweenywe lwe bubwakaanisi 
bweenywe isi Lisari Likhosefu. 
32Muryo singene mubekho ni kumusaango kwoosi lwe khubilya ta, siinga muba 
nga mwaamalile khuuwaanayo bibifuura buulayi isi Umukasya. Ne muli ni 
khukhwitsiliilisa naabi, khuubona muri biwaanwa byeesi ba Isiraeli bareerire 
birama nga bikwalaafu. Ne siinga mulyakho khu nibyo nga bibifuura buulayi 
bishiili khuuwaanibwayo isi ndi ta, kane mwiiribwe.” 

Khuubala 19 

Kumukholo kwe khuusiinga bibyoonako 

1Lwanyuma Umukasya waalakila Musa ni Aroni khuuwa ba Isiraeli biilakilo, nga 
aloma ari, 
2“Mulakile babaandu ba Isiraeli babareerere inywe ikhaafu imbesemu, ikhalikho 
ni buuleme bwoosi ta, naluundi isi bakhabowatsakakho likyooki lyoosi 
khuukilimisa ta. 
3Muryo mukiwaambise umusaayi Eliyazaari, bakiyile ibulafu we kaambi, 
lwanyuma bakikhoonye nga Eliyazaari mweene waaloleleele. 
4Lwanyuma umusaayi Eliyazaari kane ayile kamalasile kaayo, asiikhemo 
lulwaala lweewe, akawaanyake kimiluundi musaafu, nga waaloleleele lubeka 
lwe Lisari. 
5Lwanyuma ikhaafu yoosi iramile, nga waayiliilekho ni lihaafu lyeene, ni 
tsinyama, ni kamalasile kakaaramile, ni bye muunda byeene, bili ni 
khukhwookhebwa ni kumulilo iburaangisi w'omusaayi. 
6Lwanyuma umusaayi abukule kukyeenga kwe kuusaala kedari, ni shishaangwe, 
atweela ni lukoye lubesemu, nabyo abituume mu mulilo kukuuli khukhwoosha 
tsinyama. 
7“Nga isho shaaweele, umusaayi ali ni khuusiinga bikwaaro byeewe, esiinge 
kumubili kweewe mu meetsi. Lwanyuma lwayo anyala wenjila mu kaambi, ne 
shonyene ndi kane arame nga ali umunyaalu, khukhwoolesa angoloobe. 
8N'umusaani ukhola kwe khukhwoosha inyama iye khaafu iyo, naye aakha 
khuusiinga bikwaaro byeewe, ni khukhwiisiinga kumubili kweewe umweene 
mu meetsi, ne khuurusakho ndi kane arame nga ali umunyaalu khukhwoolesa 
angoloobe. 
9Ne umuundu ukane abe nga s'ali umunyaalu ta, aakha khuutsya khuyoola 
likoshe lilyaamile mu khaafu iyookhebwele, alibuuse mu shifwo shimiliwu 
ibulafu we kaambi. Likoshe lino kane libiikhibwe nio balitabulatsake mu meetsi, 
kakaakane karaambisibwe mu khusiinga bibyoonako ni khuubirusawo. 
10Umuundu uutsya khuubuusa likoshe lino naye aakha khuusiinga bikwaaro 
byeewe, ne kane arame nga ali umunyaalu khukhwoolesa angoloobe. Shino kane 
shirame nga shiilakilo sheesi babaandu ba Isiraeli baakha khuuloondelelatsaka, 
atweela ni babeetswa babaali akari mu nibo.” 

Bibiwaamba khu khuwaamba khu mulaambo 

11Umukasya waloma luundi ari, “Umuundu yeesi ukane awaambe khu 
mulaambo kw'omuundu kwoosi, kane arame nga ali umunyaalu khuumala 
biifukhu musaafu. 
12Nashiryo umuundu uyo aakha khukhwisiinga mu meetsi ke khupyeluusa khu 
shifukhu she khataru, indi elekho khukhwisiinga luundi khu shifukhu she 
kumusaafu, lwanyuma lwaawo kane abe nga waapyeluukhile. Ne siinga alekha 
khukhwisiinga khu shifukhu she khataru ni she kumusaafu isho ta, kane arame 
nga ali umunyaalu. 

13Ne umuundu yeesi ukane awaambe khu mulaambo kw'omuundu, ne walekha 
khukhwipyeluusa nga esiinga mu meetsi tsana kakapyeluusa ta, kane arame nga 
ali umunyaalu. Nashiryo umuundu uyo kane abe nga wanyaalutile i Lisari 
ly'Omukasya likhosefu, naluundi singene abalikhe luundi khuuba mutweela khu 
baandu baase ba Isiraeli ta. 
14“Ne siinga umuundu afwiila mu lisari mukari, umuundu yeesi uuba nga ali mu 
lisari ilyo mukari, n'umuundu ukuundi yeesi uwiinjilamwo, kane ekyele 
umunyaalu khuumala biifukhu musaafu. 
15Inyuungu yoosi ikane ibe nga ili mu lisari, n'enga yaakhubiimbibwakho khu 
ngaaki ta, nayo kane ibe inyaalu. 
16“N'umuundu yeesi ukane awaambe khu mulaambo kw'omuundu isi 
bakhoonyeele mwirome, namwe ufwiile busa, namwe khuwaambakho khu 
likuumba ly'omuundu, namwe khuuwaambakho khu ŋani, kane arame nga ali 
umunyaalu khuumala biifukhu musaafu. 
17“Khuurusawo bunyaalu ubwo, umuundu uuli umumiliwu abukule likoshe 
lilyaama mu khaafu tsana imbesemu, iyookhebwa lwe khurusawo shishoonako, 
aliyile, alire mu nyuungu, atubaasemo kameetsi khukhwaama mu luutsi. 
18Umuundu mweene uyo abukule shishaangwe, ashisiikhe mu meetsi iko, 
akawaanyake khu lisari, ni khu buli shiindu shoosi shishiili mu lisari ilyo, ni khu 
baandu babaali mukari mweene. Naluundi umuundu tsana umumiliwu uyo, 
awaanyake kameetsi ako kakaatubaasibwilemo likoshe ni khu muundu ukuundi 
yeesi uuba nga waawaambile khu likuumba ly'omuundu, namwe khu mulaambo 
kw'omuundu ufwiile, namwe khu ŋani. 
19Umuundu umumiliwu uyo kane awaanyake kameetsi khu muundu umunyaalu 
khu shifukhu she khataru, ni khu she kumusaafu khumupyeluusa. Aryo khu 
shifukhu she kumusaafu kane abe nga umupyeluuse, lwanyuma asiinge 
bikwaaro byeewe, umweene esiinge buulayi kumubili kweewe, khukhwoola 
angoloobe abe nga wapyeluukhile. 
20“Ne umuundu yeesi ukane abe umunyaalu, ne wekaana khukhwipyeluusa, 
kane arame nga umunyaalu, lwekhuuba bakhumuwaanyakakho kameetsi ke 
khupyeluusa ta. Nashiryo umuundu uyo aba woonakisile i Lisari ly'Omukasya, 
aba s'akhila luundi khuuba mutweela khu baandu ba Isiraeli ta. 
21Shilakilo shino kane shibatsake shiryo singene shiyuukhekho ta. Umuundu 
ukane awaanyatsake kameetsi ke khuupyeluusa, naye aakha asiinge bikwaaro 
byeewe. N'umuundu yeesi ukane awaambekho khu meetsi keene kano, kane 
arame nga umunyaalu khukhwoolesa angoloobe. 
22Ni shishiindu shoosi sheesi umuundu umunyaalu kane awaambatsakekho, 
kane shikyelatsake shinyaalu, n'umuundu ukuundi yeesi ukane awaambe khu 
shiindu sheene isho, kane naye abe umunyaalu khukhwoolesa angoloobe.” 

Khuubala 20 

Kameetsi khukhwaama mu lwaanda 

(She Lukyeendo 17.1-7) 

1Baryo babaandu ba Isiraeli, lituuli lyoosi, beetsa boola mu mubiimbi kwa Zini, 
mu mweesi kukuunyoowa, baakhola i kaambi yaabwe i Kadeshi. Nga bali 
ibweene iyo, Miriamu waafwa, baamusiikha iyo. 
2 Ibweene iyo babaandu bano sibaabayo ni kameetsi ta, kila beetsa baabuusana 
isi Musa ni Aroni, 
3beluŋuunya luukali nga baloma bari, “Khali shaba shilayi ifwe nafwe khuba 
khukhwafwiila atweela ni babandaayeefwe babaafwiila iburaangisi we lisari 
ly'Omukasya! 
4Lwashiina inywe mwakhureerire ifwe ano mu mubiimbi kuno? Ari bona ifwe 
atweela ni bibyaayo byeefwe khutsya khuhela! 
5Lwashiina mwakhurusa ifwe mu Misiri, khukhureera mu shifwo shino she 
kumutaambo? Bona mbaamwo biilyo bibyoomu, mbaamwo kimifigi, namwe 
kimizabibu, namwe kamatuunda kakafwaana biibeya ta. Naluundi bona muno 
mbaamwo kameetsi ke khuunywa ta!” 
6Lwanyuma Musa ni Aroni baarura isi lituuli lye babaandu bano lyaba, baatsya 
a mulyaango kwe lisari, bewunamila kimirwe kyaabwe aasi khwiloba. Shiriifwa 
sh'Omukasya shabafusilisa, 
7kila Umukasya alomela Musa ari, 

8“Bukula imiimbo yoowo iye khukhwitiila. Lwanyuma iwe ni waandaayo Aroni 
mulaange babaandu boosi beetse atweela, ulakile lulwaanda lwamemo 
kameetsi, nga boosi baloleleele. Musaambo yino kane ubawe kameetsi ke 
khuunywa nibo babeene, atweela ni bibyaayo byaabwe.” 
9Aryo Musa waatsya, waabukula imiimbo yeewe, nga Umukasya n'amulakila. 

10Kila Musa ni Aroni balaanga atweela lituuli lye babaandu boosi, baabuusana 
iburaangisi we lulwaanda. Musa waabalomela ari, “Inywe banabumiinyi, ni 
mureekerese! Ifwe khunyala khwabarusila kameetsi khukhwaama mu lwaanda 
luno?” 
11Lwanyuma wenyusa imiimbo yeewe mu ngaaki, waatoongola lulwaanda 
kimiluundi kibili, kameetsi kapomookha khuulwaamamwo, babaandu boosi 
baanywa atweela ni bibyaayo byaabwe byeene. 
12Ne Umukasya wekiitsa Musa ni Aroni, nga aloma ari, “Lwekhuuba inywe 
simubeele ni khuufukiilila musiise ta, muryo mwalekha khumbeesa ise shiriifwa 
mu moni tse babaandu ba Isiraeli bano, ari singene mubaraangilile khuubayila 
mu shibala isho sheesi nabasuubisa khuubawa ta.” 

13Shino shakholekha mu shifwo she Meriba, mweesi babaandu ba Isiraeli 
beluŋuunyila khu Mukasya, ni naye aryo wabokesanisa ari ali umukhosefu. 

Umuyiinga wa Edomu akhaangabisa ba Isiraeli khuubira 

14Musa waarumana baarume khukhwaama mu kaambi yaabwe iyaba i Kadeshi, 
khuutsya isi umuyiinga wa Edomu, nga bamuyilila buurume bari, “Ifwe khuli 
babandaayo babeene, babaandu ba Isiraeli. Waamanya buulayi bukosi bwoosi 
bweesi khwabiramo. 
15Bakuuka beefwe baatsya bamenya i Misiri, khuumala imbuka indeeyi. Ne ba 
Misiri baakyelawo baakhubirisa buubi naabi, 
16ne ni khwelootsela Umukasya lwe buyeeti, aakhuwulila khulila khweefwe. 
Lwanyuma waarumana malayika, uweetsa wakhuraangilila wakhurusayo mu 
Misiri. Ni aluno ari, bona khuli ano i Kadeshi, khu lwaakha khu bweene ni 
linaambo lyoowo. 
17Ari khukhuloomba khuri ukhufukiilise khubirirekho mu linaambo lyoowo 
ilyo. Ifwe atweela ni bibyaayo byeefwe, singene khuborokhekho khukhwaama 
khu ntsila, khutsye mu nimilo tseenywe, namwe mu matuunda keenywe ta. 
Naluundi singene khunywekho kameetsi khukhwaama musebele tseenywe ta. 
Ifwe kane khumenyatsake khu ntsila khwonyene, khukhwoolesa ni 
khulibiramwo busa khutsye.” 
18Ne umuyiinga wa Edomu wabeelamwo ari, “Ise sinabafukiilisakho khuubirira 
mu shibala shase shino ta! Ne siinga mukhakakho muri, ise kane ikhuumbe ni 
liiye lyase khubebwakale.” 
19Babaandu ba Isiraeli nabo baamwiilamwo bari, “Ifwe khukhusuubisa khuri 
kane khumenye busa khu ntsila, ne siinga ifwe babaandu, namwe bibyaayo 
byeefwe bitsya byaanywa khu meetsi koowo, khulikasasulila. Ne sheesi 
khuloomba busa khuri, ukhufukiilise khubire.” 
20Ne Umuyiinga wa Edomu welamwo luundi ari, “Inywe simunyala mwabirira 
mu shibala shino ta!” Lwanyuma ba Edomu bano baakhuumba ni liiye lye 
kamaani lilyeene, baatsya khukhwibwakala babaandu ba Isiraeli. 
21Musaambo iyo, babaandu ba Edomu baakhaasisa babaandu ba Isiraeli 
khuubirirakho mushibala shaabwe. Baryo ba Isiraeli bakhalawo khuutsya 
khuubirira khu ntsila ikiindi. 

Khuufwa khwa Aroni 

22Lwanyuma lwayo babaandu boosi ba Isiraeli baakyeenda, baama i Kadeshi 
baatsya boola khu lukiingi Hori, 
23lulwaba khu lwaakha ni shibala sha Edomu. Ibweene iyo khu lukiingi Hori, 
Umukasya waalomela Musa ni Aroni ari, 
24“Aroni, s'utsya khwambukha, winjile mu shibala sheesi nasuubisa khuuwa 
babaandu baase ba Isiraeli ta. Ari bona utsya khufwiila ano, lwekhuuba iwe 

atweela ni Musa mwaminyaalila shilakilo shase sheesi nabawa khu meetsi ke 
Meriba. 
25Nashiryo iwe Musa, yila Aroni, atweela n'umusooleli weewe Eliyazaari, 
mwiitse khu ngaaki khu lukiingi Hori. 
26Lwanyuma waabulekho khu Aroni bikwaaro ibyo bye busaayi, ubikwaarise 
umusooleli weewe Eliyazaari. Abweene awo niwo isi Aroni atsya khufwiila.” 
27Aryo Musa waawuliilisa byeesi Umukasya aamulomela, baaniina khu lukiingi 
Hori, nga babaandu boosi baloleleele. 
28Ni boolayo, Musa waabulakho khu Aroni bikwaaro bye busaayi, 
waabikwaarisa umusooleli weewe Eliyazaari. Lwanyuma Aroni wafwiila 
ibweene iyo khu lukiingi. Baryo Musa ni Eliyazaari baakobola khukhwaama khu 
lukiingi. 
29Ne babaandu ba Isiraeli ni baashimanya bari Aroni waamalile khuufwa, 
baasola khulweewe khuumala biifukhu kamakhumi kataru. 

Khuubala 21 

Ba Isiraeli bawula ba Kanaani i Horuma 

1 Umuyiinga umu Kanaani, uwe Aradi, shisiintsa she mwaalo she mu mubiimbi 
kwe Kanaani, n'awulila bari babaandu ba Isiraeli balikho babira beetsila khu 
mukhoosi kwe shishaalo sha Asarimu, waatsya waabebwakala, wawaambakho 
baalala khu nibo, waabayila nga baabowe. 
2Kila ba Isiraeli bakhola shishitsubo isi Umukasya nga baloomba bari, “Iwe 
siinga ukhuyeeta ifwe khwaawula babaandu ba Kanaani bano, kane khuhesele 
ilala biriimba byaabwe.” 
3Aryo Umukasya waawulila khuuloomba khwaabwe, waabayeeta, khuuwula ba 
Kanaani bano, baahesela ilala ni biriimba byaabwe byeene. Isho shaakila 
balaanga shiifwo isho bari Horuma. 

Indemu iyakholebwa khukhwaama mu Buroonzi 

4 Babaandu ba Isiraeli baasimbula khukhwaama khu lukiingi Hori, baatsya nga 
bebotokhelela shibala sha Edomu, baatsya khukhwoola khu nyaantsa imboofu 
Imbesemu. Ne nga ni baaba bakyeenda, babaandu tsana bawamwo 
khukhwikhalilikha. 
5Isho shaakila ndi baarakikha khukhwiluŋuunya isi Wele ni khu Musa, nga 
baloma bari, “Inywe shiina kila mwakhureera ifwe, mwaakhurusa khukhwaama 
mu Misiri, muri nio khuhelele mu mubiimbi kuno? Lwekhuuba ano bona 
mbaawo kameetsi, naluundi sikhushinyalisa khuulya biilyo bye kumutaambo 
bino ta.” 
6Isho shaakila Umukasya waarumana tsindemu tse buutwa, tseetsa 
tsaabalumaka, ni babaandu ba Isiraeli baakali baafwaka. 

7Babaandu baalala beetsa isi Musa baamulomela bari, “Khufukiilila, ilala 
khwaayonakisa, khwaakhomaka Umukasya, khwaakhomaka ni nawe. Ne ari 
yikoontselela isi Umukasya, arusewo tsindemu tsino.” Aryo Musa waaloomba. 
8Lwanyuma Umukasya kila alomela Musa ari, “Kholayo indemu khukhwaama 
mu buroonzi, ukiwanikhe imurwe khu murongooro. Nio buli muundu yeesi isi 
indemu ilumile, ni enyusa tsimoni tseewe waakilolakho, singene afwe ta.” 
9 Aryo Musa waakholayo indemu khukhwaama mu buroonzi, waakiwanikha 
imurwe khu murongooro. N'umuundu yeesi isi indemu yaluma, uwenyusa 
tsimoni tseewe waalola khu ndemu ya buroonzi iyo, aawonesebwa. 

Lukyeendo khuutsya i Mowabu 

10Lwanyuma babaandu ba Isiraeli belooselayo ni lukyeendo lwaabwe, baatsya 
baara i kaambi i Obosi. 
11Nga baarurire i Obosi, belooselayo baatsya baara i kaambi yaabwe i Iye-
Abarimu, shiifwo shishaba mu mubiimbi kwe bwaamanyaanga wa Mowabu. 
12Khukhwaama abweene awo, belooselayo boola mu Litila lya Zeredi. 

13Khukhwaama abweene awo, belooselayo baatsya baakhalisa Luluutsi Arinoni, 
baatsya baara i kaambi yaabwe mu mubiimbi kwa Mowaabu kukwesaane ni 
shibala sha Amori. Luluutsi Arinoni ilwo lwaba khu lwaakha lwe ba Mowabu ni 
ba Amori. 
14Isho shaakila mu Shiitabo she Buusoolo bw'Omukasya, shiloma shiri, 
“Shiriimba sha Wahebu she mu shisiintsa sha Sufa, ni kamatila ke Luluutsi 
Arinoni, 
15ni kumwiikha kwe mu matila kukuutsya kwoola mu shiriimba sha Ari, 
kwaatsya kwoola khulwaakha ni Mowabu.” 
16Khukhwaama i Arinoni, ba Isiraeli baatsya boola aambi ni shiriimba sha Beeri, 
abweene awo niwo isi Umukasya aalomela Musa ari, “Laanga babaandu bano 
khukhwiitsa atweela, ni nase kane imbawe kameetsi.” 
17Khu mbuka iyo kila babaandu ba Isiraeli beemba kumweenya kuno bari, 
“Kaarubukhile! O kameetsi kaarubukhile! Khakhukakaanile ni kumweenya! 
18Isebele iyalimibwa ni be muungo mw'omuyiinga atweela ni baaraangilisi be 
babaandu, Yalimibwa isi imiimbo iye buyiinga yokeselela.” Baryo baakyeenda 
khukhwaama mu mubiimbi baatsya baara i kaambi yaabwe aambi ni Matana. 
19Ni khukhwaama i Matana iyo, belooselayo paka i Nahaliyeli, khukhwaama i 
Nahaliyeli baatsya i Bamosi, 
20ni khukhwaama i Bamosi iyo, bekhilila mu litila lye khwiiswa lye ba Mowabu, 
mwisina mwe lukiingi Pisiga, lululolelaniile ni kumubiimbi. 

Ba Isiraeli bawula umuyiinga Sihoni uwe ba Amori 
(Kamakaambila 2.26-37) 

21Lwanyuma babaandu ba Isiraeli baarumanisa buurume isi Sihoni, umuyiinga 
wa Amori nga buloma buri; 
22“Khuloomba ukhulekhe khubirirekho busa mu shibala shoowo. 
Khukhusuubisa khuri singene khuborokhe khuurura khu mukhoosi kweefwe ta, 
khuutsya mu nimilo namwe mu mikuunda kyeenywe kye kimizabibu ta. 
Naluundi singene khunywekho kameetsi khukhwaama musebele tseenywe ta.” 
23Ne Sihoni waalekha khufukiilila babaandu ba Isiraeli khuubirira mu shibala 
sheewe ta. Ne shonyene ndi walaanga atweela liiye lyeewe lyoosi, waakhuumba 
waatsya mu mubiimbi khukhwibwakala ba Isiraeli aambi ni shiriimba Jahazi. 
24Ne ba Isiraeli baakhoonya umuyiinga uyo, babawulila ilala mu busoolo ubwo, 
bawaamba liiswa lyaabwe khukhwaamila ilala khu Luutsi Arinoni, lulwaba khu 
lubeka lwe mwaalo, khuuniina khukhwoola khu litila lya Yaboko, khu lubeka lwe 
ngaaki. Nga waabirisilekho iyo, yabayo babaandu ba Amoni, ate nga nibo khu 
lwaakha lwaabwe baaba nga baalukhiinga luukali naabi. 
25Baryo babaandu ba Isiraeli bawaamba biriimba byoosi bye ba Amori, ni 
khuyililamwo Heshiboni, ni bibyaalo byoosi bibibotokhelelewo, 
baabimenyamwo. 
26Heshiboni shaba shiriimba shikhulu sha Sihoni, umuyiinga wa Amori, 
uwasoolanisa umuyiinga wa Mowabu uwanyoowa, wawaambaka liiswa 
lyaabwe khulola kwe ngaaki, khuutsya khwoola khu Luutsi Arinoni. 
27Isho nisho shishakila babaandu ba Amori baarona lunikha luluwaamba khu 
Heshiboni nga luloma luri, “Yiitsa i Heshiboni, shombekhebwe bushaakha! 
Lekha shiriimba sh'omuyiinga Sihoni, shombekhebwe! 
28 Lutweela khukhwaama mu shiriimba shino sha Heshiboni, liiye lya Sihoni 
lyarura nga kumulilo kukuutindiima. Kwaatsya kwoosha shiriimba sha Ari mu 
Mowabu, kwahesa ni bakasya be mu bikoongo bye ngaaki we Luluutsi Arinoni. 
29O inywe babaandu ba Mowabu, nga kumutaambo kwaabanyoolile! Inywe 
mweesi babesaaya wele Kyemoshi, kwaabafuurire, wele weenywe walekhile 
babaandu beewe, ni bakhaana beewe wabalekhile khukhwikyela baabowe 
b'omuyiinga Sihoni uwe ba Amori. 
30Baryo babetsukhulu baabwe boosi baahela khukhwaamila ilala i Heshiboni, 
khuutsya khwoola i Diboni, kumulilo kwatsya kwasalanila khukhwoolela ilala i 
Nofa shishiili aambi ni Medeba byoosi byahelela ilala, byawawo.” 
31Baryo babaandu ba Isiraeli bamenya mu shibala she ba Amori. 

32Musa waarumana babaandu khuutsya khuyama babone isaambo shiina ifuura 
buulayi iye khukhwibwakala Jazeri. Lwanyuma babaandu ba Isiraeli baatsya 
bawaambaka bibyaalo byayo, atweela ni biriimba bibibotokhelelewo, 
bawoonakamwo babaandu ba Amori babaaba bamenya mubweene umwo. 

Ba Isiraeli bawula Ogo, umuyiinga wa Bashani 
(Kamakaambila 3.1-11) 

33Lwanyuma babaandu ba Isiraeli baashuukha, baawaamba kumukhoosi 
kukulola kwe Bashani, isi umuyiinga Ogo aaba nga awula. Umuyiinga yuno Ogo 
waraangilila liiye lyeewe lyoosi, lyeetsa mu busoolo khusoolanisa ba Isiraeli i 
Edireyi. 
34Ne Umukasya waalomela Musa ari, “Ukhaba ni khuurya lwa Ogo ta. Ise kane 
ikhuyeete khuumuwula niye atweela ni babaandu beewe boosi, ni liiswa lyeewe 
lyoosi. Ni nawe kane umukhole shishiindu shitweela sheene sheesi wakhola 
Sihoni, umuyiinga we ba Amori, uwawulatsaka nga asiintsiila i Heshiboni.” 
35Baryo ba Isiraeli baakhoonya umuyiinga Ogo, ni basooleli beewe beene, ni 
babaandu beewe boosi, yalekha khubawo na mutweela uwawonakho ta. 
Lwanyuma babaandu ba Isiraeli baayila liiswa lyeewe. 

Khuubala 22 

Umuyiinga wa Mowabu arumanisa Balaamu 

1Babaandu ba Isiraeli belooselayo ni lukyeendo lwaabwe, beetsa baara i kaambi 
yaabwe khu musaleela kwa Mowabu, i bwaamanyaanga wa Yorudaani, 
shanjelekha wa Yeriko. 
2Ne Balaki umusooleli wa Zipori, umuyiinga wa Mowabu, atweela ni babaandu 
beewe, baaba baawuliile byeesi ba Isiraeli baakhola babaandu ba Amori. 
3Ni shishiindi ndi babaandu ba Isiraeli baaba bali baakali naabi, shaakila buuri 
bukali bwawaamba umuyiinga wa Mowabu atweela ni babaandu beewe boosi. 
4Isho shaakila babaandu ba Mowabu baalomela baaraangilisi be ba Midiyani 
bari, “Kuubuli kuukali kwe babaandu ba Isiraeli kulikho kwiitsa khuuhesa buli 
shiindu shoosi shishikhwibotokheleele, nga n'ubona iwuunwa ni khoomba busa 
bunyaasi.” Kila umuyiinga Balaki 
5arumanisa baarume khuutsya isi Balaamu, umusooleli wa Beyori, abe umenya 
mu shiriimba sha Pesori, shishaba aambi ni luluutsi Efurati mu shibala sha 
Amawu. Buurume buno bwaloma buri, “Indi khuubona kuubuli kwe babaandu 
kuukali kukweene babeetsile ano nga baama mu Misiri. Beetsile baasalaniile 
buli aandu, bafwaana bakana khuyila shisiintsa shase. 
6Ikhuloomba ndi wiitse unjeete, ubaantsubile lwekhuuba bali baakali naabi. 
Manya isho shinanyalisa khuubawula, nabawoona khuubarusa khu liswa lino. 
Ise namanyila ilala ndi, umuundu yeesi isi iwe uwa tsikhabi, aweebwa tsikhabi, 
ni nooyo isi utsuba, naye atsubibwa.” 
7Baryo baaraangilisi bano khukhwaama i Mowabu ni mu Midiyani, benyukha 
baatsya ni kamapeesa ke khuusasulila shitsubo sheesi Balaamu aaba atsya 
khukhola. Nga booleleyo, baakaanisa Balaamu buurume bubwaama wa Balaki. 

8Kila Balaamu abalomela ari, “Ni mukonekho ano shiilo shino, ni nase 
kumukaamba ikhaababoolele sheesi Umukasya anaba wambooleele ise.” Baryo 
baaraangilisi abo baakonayo shiilo isho. 
9Mu shilo isho Wele waareeba Balaamu ari, “Babaandu babaakoneele ano mu 
ntsu yoowo bano, nibo banaanu?” 
10Balaamu welamwo ari, “Balaki umusooleli wa Zipori, umuyiinga wa Mowabu, 
niye ubarumaane isiindi, nga aloma ari 
11iliwo babaandu babaamile i Misiri, bari baasalaniile buli aandu oosi mu 
shibala. Alikho anoomba ise bari intsye imbatsube, nio manya waanyalisa 
khuubasoolanisa, waabawoona baatsya.” 
12Ne Wele welamwo Balaamu ari, “Iwe ukhatsya ni baarume ba Balaki bano ta. 
Ukhatsya waatsuba babaandu bano babaama mu Misiri, beesi ise namala khaale 
khuuwa tsikhabi ta.” 
13Aryo Balaamu wenyukha kumutikhinyi, waaboolela baarume ba Balaki ari, “Ni 
mwiileyo mu shibala sheenywe. Umukasya waalobile bari ise sinatsya ni 
nanywe ta.” 
14Baarume bano benyukha beelayo isi Balaki baamulomela bari Balaamu 
wekaanile khukhwiitsa. 
15Lwanyuma ndi Balaki waarumana baaraangilisi babaandi babafuurakho 
baakiboole buukali ni shiriifwa. 
16Nabo beetsa isi Balaamu nga bamureerera buurume khukhwaama isi Balaki 
nga buloma buri, “Naakhwikoontseleele ni wiitse, ikhabawo shishiindu shoosi 
shishikhukhaanga khukhwiitsa isi indi ta. 
17Ilala kane ikhusasule buulayi naabi, naluundi ikhukholele buli shoosi sheesi 
kane ukane. Naakhwikoontseleele niwiitse, untsubile babaandu bano.” 
18Ne Balaamu welamwo baarume bano nga abalomela ari, “Abe Balaki 
akhaamba ise intsu yeewe yoosi iyitsuulemo ifeetsa namwe zaabu, sinyala 
naaminyaala naatsya, naakhola shishiindu shoosi sheesi Umukasya Wele wase 
akhaandakiile khuukhola ta. 
19Ne ni mukonekho ano ndi shiilo shino, nga basheenywe ni baakhola. Nase 
khaanyoowe imanye sheesi Umukasya anamboolela.” 
20Mu shilo isho ndi luundi Wele waalomela Balaamu ari, “Noola babaandu bano 
beetsile khuukhulaanga iwe, khuutsya mu Mowabu, yinyukha wiŋoonaŋoone 
utsye ni nabo. Ne, uli ni khuukanikha sheesi kane imbe naakhubooleele.” 
21Kuryo kumutikhinyi ukwo, Balaamu wenyukha, wekhala khu sikilya yeewe, 
waatsya ni baaraangilisi be Mowabu. 

Balaamu ni Sikilya yeewe 

22Ne Wele lirima lyaamuwaambila Balaamu, lwekhuuba enyukha waatsya ni 
nabo. Kila Balaamu n'aba nga ali khu sikilya yeewe atsya, nga ali atweela ni 

bayeeti beewe, Malayika w'Omukasya weetsa weemikha iburaangisi khu 
mukhoosi kweewe. 
23Isikilya ya Balaamu yaabona malayika nga weemile iburaangisi ni lurima mu 
mukhono kweewe, yaarura khu mukhoosi, yaatsya mwiiswa. Ne Balaamu 
waakhupa isikilya, nga akana ikobole khu mukhoosi. 
24Lwanyuma kila malayika w'Omukasya tsana atsya weemikha khu khayila 
khaakyeekhe akari e kimikuunda kye kimizabibu, nga buli khu lubeka khulikho 
liitikiiyi. 
25Ne isikilya ni yabona malayika uyo luundi, yaakhakakho khukhwimiinilisa khu 
lubeka lutweela lwe litikiiyi, shaakila shikyele sha Balaamu shaaŋuukha. 
Balaamu ndi waakikhupa luundi. 
26Awo ndi malayika waarurawo, welooselayo iburaangisi, waatsya weemikha 
mu shifwo shinyelele naabi mweesi isikilya ikhanyala yaashuukha namwe 
yemiinilisa khuubirira khu ndulo ta. 
27Kila isikilya ni yabona malayika w'Omukasya uyo, yaakona aasi. Balaamu 
lirima lyaamuniina naabi, waarakikha khuukikhupa ni miimbo yeewe. 
28Nga byaabeele biryo, Umukasya waanyalisa isikilya khuukanikha, kila ireeba 
Balaamu iri, “Shiina sheesi ise ikhukholile kila ukhupile ise kimiluundi kino 
kitaru?” 
29Balaamu waakiilamwo ari, “Lwekhuuba waakholile ise khuuba umuundu 
umusilu naabi! Imba nga ubeele ni lurima, khali naakhukhoonyile!” 
30Nayo isikilya yaamwiilamwo iri, “Ise siindi niyo isikilya yoowo isi ubeele 
ukyeendatsakilakho imbuka yoosi? Ne manya iliwo shishiindu shoosi sheesi 
nakhukholatsakakho ndi?” Balaamu naye weelamwo ari “Taawe.” 
31Abweene ni abweene awo, Umukasya waabiimbula tsimoni tsa Balaamu, 
waabona malayika nga weemikhile ibweeni khu mukhoosi, ni lurima mu 
mukhono kweewe. Shaakila Balamu wenama aasi, nga waafunikhiliila kumurwe 
kweewe khwiloba. 
32Kila malayika amulomela ari, “Lwashiina iwe ukhupile isikilya yoowo 
kimiluundi kino kitaru? Ise niye ubeele naashinjiliile intsila yoowo, lwekhuuba 
singana iwe waatsya khu lukyeendo lwa Mowabu luno ta. 
33Ne isikilya yoowo nga yimboone ise, yaaba nga ishuukha khurura khu 
mukhoosi kimiluundi kino kitaru. Niyo ilekha khukhola iryo, khali ise 
nakhwiirire iwe, ne njilekha niyo iba inamu.” 
34Balaamu naye welamwo malayika w'Omukasya ari, “Ise noonakile. Abe 
naakhushimanyakho ndi iwe niye uwiimikhile khu mukhoosi 
khukhuuntsakamisa ta. Ne ari siinga iwe waambaasa uri shili shiibi ise 
khukhwilooselayo, khayo ishuukhe niile ingo.” 

35Malayika waamwiilamwo ari, “Niwiloosele ni lukyeendo lwoowo atweela ni 
basaani bano. Ne waakha khuukanikha byeesi kane ikhuboolele byonyene.” 
Aryo Balaamu welooselayo ni baaraangilisi babaama wa Balaki. 

Balaki akaanila Balaamu 

36Ne Balaki n'awulila ari Balaamu ali khukhwiitsa, waarura ibulafu, waatsya 
khumwakaanilila mu shiriimba Ari, shishaba khu ndulo khwe luluutsi Arinoni, 
khu lwaakha lwa Mowabu. 
37Kila Balaki alomela Balaamu ari, “Lwashiina kila ukheetsa isi ndi kumuluundi 
kukwanyoowa, nga ni nakhurumanisa? Wambaasa uri sinyala khuukhusasula ta 
kila?” 
38Balaamu naye waamwiilamwo ari, “Ari bona neetsile. Ne waambaasa uri ise 
ndi ni bunyala khuukanikha shoosi sheesi ingana? Kane inganikhe byeesi Wele 
anamboolela khuukanikha byonyene.” 
39Lwanyuma baryo boombi Balaki ni Balaamu baatsya mu shiriimba sha Kiriyasi 
Huzosi. 
40Ibweene iyo, Balaki waakhoonya tsikhaafu ni kamasheese, waabiwaanayo nga 
tsisaayilo, waakaanisakho tsinyama tsitsiindi isi Balaamu atweela ni 
baaraangilisi beesi aaba ni nabo. 

Buŋoosi bwa Balamu bubwanyoowa 

41Kumutikhinyi kukweelakho, Balaki waayila Balaamu mu shiriimba Bamosi 
Bayaali. Ibweene iyo nga Balaamu anyala khubonakho batweela khu baandu ba 
Isiraeli. 

Khuubala 23 

1Balaamu waalomela Balaki ari, “N'untsombekhele ano bibyeeso musaafu, 
lwanyuma ureere tsiwuunwa musaafu ni kamamiiku musaafu nako.” 
2Aryo Balaki waakhola nga Balaamu n'amulomela, lwanyuma boombi 
baawaanayo tsisaayilo, nga khu buli sheeso bawaanilakho iwuunwa ndweela ni 
limiiku litweela. 
3Lwanyuma Balaamu waamulomela ari, “Iwe rama nga weemikhilekho ano 
aambi ni biwaanwa byoosi, ise aliwo isi indi khuutsyakho senyene. Ibweene iyo 
manya Umukasya kane ambonekhele. Nga waambonekheele, ise kane ingobole 
ikhuboolele byoosi byeesi kane abe waambooleele.” Aryo waakyeenda waatsya 
waaniina khu khakiingi khu ngaaki. 
4Ibweene iyo, Umukasya waabonekhela Balaamu. Kila Balaamu amuloma ari, 
“Nombakhileyo bibyeeso musaafu, ni khu buli shisheeso, naawaaniilekho 
iwuunwa ndweela ni limiiku litweela.” 
5Abweene awo, Umukasya waawa Balaamu buurume bwe khuukanikha, 
lwanyuma waamulomela khukhwiilayo isi Balaki. 

6Nga weelileyo, waanyoola Balaki atweela ni baaraangilisi babaandi be mu 
Mowabu, beemikhile aambi ni biwaanwa bye khukhwoosha. 
7Balaamu wenyusa likono waaloma ari, “Balaki umuyiinga wa Mowabu 
waandeerire ise ano, khukhwaama mu njiinji tsa Siriya, ari niitse intsube Yakobo 
inganikhe bilomo bye khuutsuba khu Isiraeli! 
8Ne ise inyala ndyeena khuutsuba uyo isi Wele akhaatsuba ta? Namwe inganikha 
ndyeena bye khuutsuba khuuyo isi Umukasya akhaatsuba ta? 
9Khukhwaama khu ngaaki khwe tsinjiinji, imbabona buulayi busa, nga ndi khu 
njiinji, imbalolelela buulayi naabi, Lili linaambo lilimenya lyonyene busa, Nibo 
bali babaandu babawulila Wele, khufuurakho kamanaambo kakaandi! 
10Babetsukhulu ba Yakobo bali busa nga lifukhuulu buukali; Bali baakali naabi 
mbaawo unyala khuubabala ta. Khayo ise ifwe khuufwa khwe bakhosefu ba 
Wele; Khayo intsakamo yase ibe iye lukoosi!” 
11Kila Balaki waalomela Balaamu ari, “Iwe ndi waakhola ise shiina shino? Ise 
ikhuloombile ndi wiitse untsubile baasiku baase. Ne ari bona sheesi waama 
khukhola, waabaweele busa tsikhabi!” 
12Naye Balaamu waamwiilamo ari, “Ise mbaawo shishiindu shiindi sheesi inyala 
naaloma ta, khuurusakho khuukanikha isho sheesi Umukasya aba waandakiile 
khuukanikha.” 

Buurume bwa Balaamu bwe khaabili 

13Lwanyuma ndi kila Balaki alomela Balaamu ari, “Yiitsa khutsye mu shifwo 
shishiindi. Mu sheene isho, kane ubonekho bakyeekhe bari khu nibo, nio 
unyalise khuubaantsubila buulayi.” 
14Aryo kila ayila Balaamu mu mukuunda kwa Zofimu, kukuuli khu ngaaki khu 
lukiingi Pisiga. Ibweeneyo ndi wombekhayo bibyeeso musaafu, khweesi 
aawaanilakho tsisaayilo, nga khu buli sheeso iwuunwa ndweela ni limiiku 
litweela. 
15Balaamu ndi waalomela Balaki ari, “Yiimikha ano aambi ni tsisaayilo 
tsintsoshe. Khayo intsye iyo senyene, khukhwakaanana ni Wele.” 
16Nga Balaamu ali ibweene iyo, Umukasya waamubonekhela, waamuwa 
buurume bubuundi, lwanyuma waamuloma khuukobolayo isi Balaki. 
17Aryo Balaamu waakobola, waanyoola Balaki nga ashiimikha aambi ni 
tsisaayilo tsintsoshe, atweela ni baaraangilisi babaandi be mu Mowabu. Kila 
Balaki amureeba ari, “Shiina sheesi Umukasya aama khukanikha?” 
18Balaamu waamwiilamwo buŋoosi buno: “Yinyukha, urekereese byeesi ntsya 
khuloma, iwe Balaki umusooleli wa Zipori, 
19Wele s'ali nga babaandu unyala waawombesa ta, namwe niye s'ali umuundu 
busa unyala waashuusakho bibyambaaso byeewe ta. Niye buli sheesi asuubisa 
shoosi, ashikhola, na buli sheesi aloma shoosi, ashoolelesa. 

20Ise naafunile shiilakilo khukhwaama isi Wele khuuwa tsikhabi, Niye umweene 
nga waamalile khaale khuuwa tsikhabi, ise mbaawo sheesi inyala naakhola 
khuushishuusamwo ta. 
21Niye waakhubonakho bukosi bwoosi mu Yakobo uyo ta, namwe buubi bwoosi 
mu buulamu bwa Isiraeli bwe buraangisi ta. Umukasya Wele umweene ali ni 
nabo; Babeene bamulaangilila bari niye ali umuyiinga waabwe. 
22Wele niye uwabareera khukhwaama i Misiri; Bali ni kamaani nga ke iyeeyi iye 
mwirome. 
23Mbaawo bye bulakusi bibinyala byareerebwa, namwe bye bulosi bibinyala 
byakanikhibwa khu Isiraeli ta; Shitweela sheesi babaandu banyala baloma shili 
ndi, ‘Ni mubone sheesi Wele akholile!’ 
24Ari babaandu ba Isiraeli bano bali busa nga italanyi iye kamaani: Ikhanyala 
yaawola khuurusakho nga yaamalile khuuluma sheesi ili khuyiima, 
khuurusakho nga yaamalile khuunuuna kamafuki ke shisolo shayo!” 
25Lwanyuma kila Balaki alomela Balaamu ari, “Iwe siinga uba nga s'uli khuutsya 
khubatsuba ta, ni khuubawa tsikhabi, ukhabawa ta!” 
26Balaamu naye welamwo ari, “Ise sikhubooleele ndi, mbaawo shishiindu shoosi 
sheesi inyala naloma ta, khurusakho sheesi Wele umweene anaba nga 
waanomeele khuukanikha?” 

Buurume bwa Balaamu bwe khataru 

27Balaki ndi waalomela Balaamu ari “Yiitsa khutsye khukhakekho shiifwo 
shishiindi. Manya ibweene iyo, Wele kane akhufukiilile untsubile babaandu ba 
Isiraeli bano.” 
28Aryo waayila Balaamu khu ngaaki khwe lukiingi Peyori lululoleleele 
kumubiimbi. 
29Balaamu ndi waamulomela ari, “Yoombekha ano bibyeeso musaafu, 
lwanyuma undereere tsiwuunwa musaafu, ni kamamiiku nako musaafu.” 
30Aryo Balaki waakhola nga Balaamu n'amulomela, wahaanayo iwuunwa 
ndweela ni limiiku litweela khu buli sheeso. 

Khuubala 24 

1Ari Balaamu aaba waashimanyiile ilala ari Umukasya aamukanisa niye khuuwa 
babaandu ba Isiraeli tsikhabi. Nashiryo waalekha khuutsya luundi 
khuwentselesa bye khuuloma ta, nga n'akhola kimiluundi kikyanyoowa ta. Khu 
luno, emikha busa waalosa tsimoni tseewe khu lubeka lwe kumubiimbi, 
2waabona babaandu ba Isiraeli nga bebuusile mu tsikaambi tsaabwe, shikuuka 
khu shikuuka. Umwoyo wa Wele waamwiikhakho, 
3waakanikha bilomo bino bye buŋoosi ari, “Buŋoosi bwase, ise Balaamu 
umusooleli wa Beyori, bilomo by'omusaani ubona buulayi naabi. 

4Buŋoosi buno bwiitsa isi ise nga bwaama isi Wele. Nga naawunguusile tsimoni 
tsase mu marooro nabona Wele umunyali wa byoosi, nga naakwiile aasi, 
naluundi nga naafunyikhiliile tsimoni tsase: 
5O baandu ba Isiraeli, nga kamasari keenywe kabonekha buulayi! 

6Nga tsimbibilo tse kamasheendu tsitsiili mu nyilili, nga tsinimilo tsitsiili khu 
ndulo khwe luluutsi. Inywe muli busa kimisaala kimileeyi kyeesi Umukasya 
umweene aabyaala, nga kimisaala kya kedali kikitsowa aambi ni kameetsi. 
7Mulifuna kameetsi ke fula kamakali, mulibalaaha mufwaane nga kuusaala 
kukuuli aambi ni kameetsi. Umuyiinga weenywe akhaabe uwe kamaani naabi 
khufuurakho umuyiinga Agaga ni buyiinga bweewe bulibalaaha naabi. 
8Wele aabaraangilila wabarusa khukhwaama mu shibala she Misiri; Umweene 
abasoolanila wafwaana nga iyeeyi iye mwirome. Kane muwule baasiku beenywe 
boosi, mufuniaakake kamakuumba kaabwe mu bipatu busa, nga mubawunaka 
ni bufumo bwe buyiingo. 
9 Inywe mukona aasi mwebuula nga italanyi, nga yaakonile aasi, mbaawo 
umuundu unyala waakinyusawo ta. Umuundu yeesi ubawa inywe tsikhabi, kane 
aweebwe tsikhabi; Ne umuundu yeesi ukane abatsube, naye kane atsubibwe.” 
10Ne Balaki n'awulila bino, lirima lyaamuniina naabi, waakhupa mukhono, kila 
alomela Balaamu ari, “Ise nakhulaangile ndi wiitse untsubile baasiku baase 
bano, ne mu miluundi kitaru kino, iwe waabaweele busa tsikhabi. 
11Ari yinyukha uyubekho wiileyo khaangu ingo woowo. Ise nakhusuubisile ndi 
kane ikhusasule buulayi busa, ne ari khukhwaama nga Umukasya 
n'akhukhaangile khuukhola sheesi ingana, siinakhusasula ta.” 
12Balaamu waamwiilamwo ari, “Ise nabooleele baarume boowo beesi 
wandumanayo indi 
13abe Balaki akhaamba ise intsu yeewe nga yitsuulemo ifeetsa, namwe zaabu, 
sinyala naminyaalila Umukasya, nakhola shishiindu shoosi mu makyesi kaase 
busa ta. Sheesi Umukasya aloma nisho sheesi kane ikhole.” 

Buŋoosi bwa Balaamu bubwakamayo 

14Balaamu waalooselakho ari, “Ari bona ise ndi khukhwiilayo ingo isi babaandu 
baase, ne indi khuukhulekhela khuureewula khu byeesi babaandu ba Isiraeli 
bali khuutsya khukhola khu baandu boowo mu biseela bibiitsa iburaangisi.” 
15Lwanyuma kila aloma buŋoosi ari: “Buŋoosi bwase, ise Balaamu umusooleli 
wa Beyori, bilomo by'omusaani ubona buulayi naabi. 
16Buŋoosi buno bwiitsa isi ise nga bwaama isi Wele. Nga nawunguusile tsimoni 
tsase mu marooro nabona Wele umunyali wa byoosi, nga naakwiile aasi, 
naluundi nga nafunyikhiliile tsimoni tsase: 
17Indi khuubona linaambo lya Isiraeli, ne indibonela mu biseela bye buraangisi, 
byeesi indimanyilekho bishiili khwoolelela ari ta. Lutweela umuyiinga aliitsawo 

khukhwaama mu Isiraeli, Umweene uyo alibonekha nga inieniesi. Alirura nga 
imiimbo, alikhupa ahese baaraangilisi ba Mowabu, amilyaangulake babaandu ba 
Seezi. 
18Alikhupa awule babaandu ba Edomu, ayile liiswa lyaabwe. Babaandu ba 
Isiraeli baliloosela busa khuuba babafuura. 
19Khubirira mu linaambo lya Isiraeli, bunyala bulibonekha ni babaandu 
babaaramawo be mu biriimba balihelela ilala.” 
20Lwanyuma ndi Balaamu waaloolelela, waabona babaandu ba Amaleki, nabo 
waabakanikhakho buŋoosi buno: “Linaambo lya Amaleki lili likhulu naabi mu 
manaambo koosi, Ne khu ntsakamo, litsya khuhelela ilala.” 
21Indi mu khubonekhelwa khweewe, waabona linaambo lye ba Keni, nabo 
wabakanikhakho buŋoosi buno: “Bambaasa bari shiifwo sheesi bamenyamwo 
shilimwo lukoosi, Shafwaana nga shiiswi shishili khu lwaanda; 
22Bano boosi batsya khuhela, Nga ba Asiriya beetsile baabayilile nga baabowe.” 

23Balaamu waalooselakho buŋoosi buno ari: “Ne naanu ulinyalisa khuuwonakho 
Nga Wele waarakikhile bye khuuhesa khuno? 
24Tsimeeri tsilyaama mu Sayipuraasi, Nga tsireera babaandu babaalibwakala 
Asiriya ni Eberi. Ne lwanyuma lwa byoosi, Sayipuraasi shisheene nasho 
shilihela.” 
25Lwanyuma lwe khuumala khuukanikha bino byoosi, Balaamu wenyukha 
weelayo ingo weewe, ni Balaki naye waatsya iweewe. 

Khuubala 25 

Babaandu ba Isiraeli besaaya Bayaali i Peyori 

1Babaandu ba Isiraeli ni baaba nga bali i Shitimu, basaani baalala khu nibo 
baarakikha khuukhola bye buyeyani ni bakhasi ba Mowabu. 
2Bakhasi bano baalaangatsaka basaani bano khuubawo khu mikholo kye 
khuuwayo tsisaayilo isi ba wele baabwe. Basaani ba Isiraeli bano nabo 
baalyaatsaka tsinyama tsitsaamisibwa khu tsisaayilo tsino, naluundi besaaya ba 
wele be ba Mowabu. 
3Baryo babaandu ba Isiraeli baaba nga besaaya Bayaali we Peyori. Isho shaakila 
lirima lyaaniina Umukasya, waabakhalalila naabi. 
4Kila Umukasya alomela Musa ari, “Yila baaraangilisi be ba Isiraeli, babaali 
khuukhola shishiindu shiibi nga shino, ubakhoonye boosi, iburaangisi we lisari 
ly'Omukasya, nga buli muundu yeesi abona. Shino manya shinyala shaakila 
lirima ly'Omukasya isi babaandu ba Isiraeli lyawawo.” 

5Aryo Musa waalomela baakhulu be mu Isiraeli ari, “Buli mutweela khusiinywe 
aakha khuukhoonyaka basaani be mu shikuuka sheewe babaali khukhwisaaya 
Bayaali we Peyori.” 
6Lwanyumakho aabawo umuundu umu Isiraeli mutweela uwatsya waareera 
umukhasi umu Midiyani waamwinjisa mu lisari lyeewe. Khu mbuka nyene iyo, 
Musa atweela ni lituuli lye babaandu ba Isiraeli baaba nga balikho beelootsa nga 
balila iburaangisi we Lisari likhosefu lya Wele. 
7Ne Finehasi, umusooleli wa Eliyazaari, umwitsukhulu w'omusaayi Aroni, 
n'ashibona aryo, wenyukha, waarura mu baandu waatsya. Waabukula lifumo 
lyeewe, 
8waaloondakho khu musaani uyo, mukari mu lisari lyeewe, waabekuba boombi 
lifumo, lyaabira mu musaani umu Isiraeli tsana, lyaarurira mu mukhasi. 
Abweene ni abweene, Umukasya waakamisa kitsali uwaba nga ali khuuhesa 
babaandu ba Isiraeli. 
9Ne khuurusakho ndi abe kitsali mweene waakhoonyile babaandu baboola 
kimikaanda kibili ni bikana bine (24,000). 
10Lwanyuma Umukasya waalomela Musa ari, 

11“Lwesho sheesi Finehasi, umusooleli wa Aroni akholile, lirima lyase lwe 
babaandu ba Isiraeli lyaaweelewo. Naye kumutaambo kumuwaambile waalekha 
khufukiilisa shiibi isho mu baandu ta, shishikilile ise naalekha khuhesa 
babaandu ba Isiraeli boosi mu lirima lyase ta. 
12Nashiryo, n'umuboolele uri, indi khuukhola indakaano yase iye lukoosi ni 
naye. 
13Indakaano iyo, kane ibatsakewo ni naye, atweela ni babetsukhulu beewe 
babaalimwiililawo mu bikyele byeewe, biilo ni biilo khuuba basaayi. Lwekhuuba 
naye aryo libuba lyaamuwaambile khu lwa Wele weewe, waareera shishiyakhilo 
khu lwe shishoonako she babaandu ba Isiraeli.” 
14Lisiina ly'omusaani umu Isiraeli, isi baakhoonya nga ali n'umukhasi umu 
Midiyani aba bari Zimuri, umusooleli wa Salu, uwaba nga niye umuraangilisi we 
babaandu be mu shikuuka sha Simeoni. 
15N'umukhasi umu Midiyani uyo aba bari Kozibi, uwaba umukhaana wa Zuri. 
Zuri naye aaba umuraangilisi we bukuuka bweewe bukyeekhe mu Midiyani. 
16Umukasya waalomela Musa ari, 

17“N'uwibwakale babaandu ba Midiyani bano, ubahese ubamalewo, 

18lwe buubi bweesi bakholile, khuukhonjelesa babaandu ba Isiraeli 
khukhwisaaya wele waabwe i Peyori. Naluundi ni lwe shiibi sha Kozibi, 
umukhaana w'omuraangilisi mutweela mu Midiyani, uweeribwa khu mbuka iya 
kitsali uwakwawo i Peyori.” 

Khuubala 26 

Khuubala babaandu ba Isiraeli khwe khaabili 

1 Lwanyuma lwa kitsali uwahesa babaandu khukhwaakama, Umukasya 
waalomela Musa ni isi Eliyazaari ari, 
2“Ingana ubale babaandu ba Isiraeli, umanye bali beenga khukhwaama mu buli 
muungo. Ruunga luruungo lwe basaani khukhwaamila khu miiko kamakhumi 
kabili khuuniina angaaki, babanyala khukhwitubaasa khu liiye khuutsya mu 
busoolo khuusoolana.” 
3Khu mbuka yino abe babaandu ba Isiraeli bebuusile mu kaambi tsaabwe khu 
ngoongo tsa Mowaabu, shanjelekha wa Yorudaani. Musa ni Eliyazaari 
babalomela 
4khukhola sheesi Umukasya aabalomela, khuubala babaandu baboolesa kimiiko 
kamakhumi kabili ni khuuniina angaaki. Babaandu ba Isiraeli babeetsa 
khukhwaama mu Misiri, baaba nibo bano: 
5Be shikuuka sha Rewubeni, uwaba umusooleli umukhulu uwa Yakobo, 
bukuuka bufwiiti bwaba nibwo Hanoku, Palu, 
6Hezironi, ni Karimi. 

7Boosi atweela boola kimikaanda kine, bikana bitaru, bitoondo musaafu, ni 
kamakhumi kataru (43,730). 
8Be muunda ya Palu, yaba Eliyabu 

9ni basooleli ba Eliyabu baaba nibo Nemuweli, Dasani ni Abiramu. Baabili bano 
Dasani ni Abiramu nibo abe beesi babaandu baarobora, neendi nibo 
babaaloondelela Kora, baakhaandisanisa Musa, ni Aroni atweela n'Umukasya. 
10Babeene bano nibo beesi Umukasya ekulila liloba lyaasama lyaamila, baafwiila 
atweela ni Kora, ni baloondeleli beewe boosi. Ni khu mbuka nyene niyo ndweela, 
kumulilo kweetsa kwaahesa babaandu bitoondo bibili ni kamakhumi karaano 
(250), nibo bekyela she khuureewula isi babaandu. 
11Ne basooleli ba Kora nibo sibaahela ta. 

12Be mu shikuuka sha Simeoni, baaba mu bukuuka bukyeekhe nga buno: Kha 
Nemuweli, Yamini, Yakini, 
13Zera, ni Shawulu. 

14Bukuuka buno bwoolamwo babaandu kimikaanda kibili, bikana bibili, ni 
bitoondo bibili (22,200). 
15Be mu shikuuka sha Gadi, baaba mu bukuuka bukyeekhe nga buno: Kha Zefoni, 
Hagi, Shuni, 
16Ozuni, Eri, 

17Arodi, ni Areli. 

18Bukuuka buno bwoolamwo babaandu kimikaanda kine, ni bitoondo biraano 
(40,500). 
19Basooleli ba Yuda nga nibo Eri ni Onani, baafwiila mu shibala sha Kanaani. 

20Be mu shikuuka sha Yuda babaaramawo, baaba mu bukuuka bukyeekhe nga 
nibwo: Kha Shela, kha Perezi, ni kha Zera. 
21Khakuuka kha Perezi khaabamwo ba Hezironi, ni ba Hamuli. 

22Buno nibwo bukuuka bwe shikuuka sha Yuda, nga babaandu boosi atweela 
boola kimikaanda musaafu, bikana bisesaba ni bitoondo biraano (76,500). 
23Be mu shikuuka sha Isakaari, baaba mu bukuuka bukyeekhe nga buno: Kha 
Tola, Puwa, 
24Yashubu, ni Shimuroni. 

25Bukuuka buno bwoosi bwoola babaandu kimikaanda kisesaba, bikana bine, ni 
bitoondo bitaru (64,300). 
26Be mu shikuuka sha Zebuluuni, baaba mu bukuuka bukyeekhe nga buno: kha 
Seredi, Eloni, ni Yahileeli. 
27Bukuuka buno bwoosi bwoola babaandu kimikaanda kisesaba ni bitoondo 
biraano (60,500). 
28Bikuuka bya Yusufu byaba bibili, lwekhuuba niye aaba paapa we basooleli 
babili nga nibo Manase ni Efurayimu. 
29Be mu shikuuka sha Manase baaba mu bukuuka buno: Kha Makiri, Makiri yuno 
nga niye uwaba paapa wa Gileyadi. Ni Gileyadi waamamwo lisaaye lino: 
30Bukuuka bwaba Iyezeri, Heleki, 

31Asiriyeli, Shekemu, 

32Shemida, ni Heferi. 

33Zelofehadi umusooleli wa Heferi s'asaalakho babaana besiinde ta, ne aafuna 
bakhaana bonyene. Ni kamasiina kaabwe baaba Mahila, Nowa, Hogula, Milika, 
ni Tiruza. 
34Bukuuka bwe mu Manase buno bwoolamwo babaandu kimikaanda kiraano, 
bikana bibili ni bitoondo musaafu (52,700). 
35Be mu shikuuka sha Efurayimu baaba mu bukuuka buno: Kha Shusela, 
Bekyeri, ni Tahani. 
36Be khakuuka kha Erani, baasaalikhana khukhwaama mu Shusela. 

37Bukuuka bukyeekhe bwa Efurayimu buno bwoolamwo babaandu kimikaanda 
kitaru, bikana bibili, ni bitoondo biraano (32,500). Bukuuka buno nibwo 
bubwarubukha khukhwaama mu Yusufu. 

38Be mu shikuuka sha Benyamini baaba mu bukuuka bukyeekhe nga buno: Kha 
Bela, Ashibeli, Ahiramu, 
39kha Shefufamu, ni kha Hufamu. 

40Be bukuuka bukyeekhe bwa Aridi ni Naamani, baasaalikhana khukhwaama 
mu Bela. 
41Be bukuuka bwa Benyamini buno boola babaandu kimikaanda kine, bikana 
biraano, ni bitoondo bisesaba (45,600). 
42Be mu shikuuka sha Dani baaba khakuuka khakyeekhe kha Shuhamu, 

43Nga boosi atweela boola kimikaanda kisesaba, bikana bine, ni bitoondo bine 
(64,400). 
44Be mu shikuuka sha Asheri, baaba mu bukuuka bukyeekhe nga buno: Kha 
Imuna, Ishivi, ni Beriya. 
45Be bukuuka bukyeekhe bwa Heberi ni Malikiyeli baasaalikhana khukhwaama 
mu Beriya. 
46Asheri aasaala umwaana umukhaana isi baalaanga bari Sera. 

47Bukuuka buno bwoosi atweela bwoolamwo babaandu kimikaanda kiraano, 
bikana bitaru, ni bitoondo bine (53,400). 
48Be shikuuka sha Nafutaali baaba mu bukuuka bukyeekhe buno: Kha Yahizeeli, 
Guni, 
49Yezeri, ni kha Shilemu. 

50Bukuuka bukyeekhe buno bwoosi bwoolamwo babaandu kimikaanda kine, 
bikana biraano, ni bitoondo bine (45,400). 
51Babaandu boosi basaani ba Isiraeli beesi baabala boola kimyeeka kisesaba, 
shikana shitweela, bitoondo musaafu, ni kamakhumi kataru (601, 730). 
52 Umukasya ndi waalomela Musa ari, 

53“Kabananisamwo liiswa lya Kanaani mu bikuuka bino, nga usiintsiila khu 
bukali bwe babaandu babaali mu buli shikuuka. 
54Shikuuka shishiilimwo babaandu baakali khufuurakho, ushiwa liiswa liikali, ni 
shikuuka shifwiiti khufuurakho, nasho ushiwa liiswa likyeekhekho. Nashiryo 
buli shikuuka kane shiweebwe liiswa khusiintsiila khu bukali bwe babaandu 
babaashililmwo. 
55Ne liiswa ilyo kane ulikabananisemo nga ukhupa khakokha, usiintsiila khu 
masiina ke baakuuka ba buli shikuuka. 
56Umanye uri liiswa lili ni khuukabananisibwamwo nga ukhupa khaakokha, 
khuusiintsiila khu bukali namwe bukyeekhe bwe shikuuka.” 
57Be shikuuka sha Levi baaba mu bukuuka bukyeekhe buno: Kha Gerishoni, 
Kohasi, ni Merari. 

58Mu shikuuka sha Levi shino mwabamwo bukuuka bubuundi nga buno: Kha 
Libuni, Heburoni, Mahili, Mushi, ni kha Kora. Umu Levi Kohasi niye uwaba paapa 
wa Amuramu. 
59Lisiina ly'omukhasi wa Amuramu aba bari Yokebedi, umukhaana wa Levi, 
uwasaalibwila mu Misiri. Yokebedi yuno ni Amuramu baasaala basooleli babili, 
Aroni ni Musa, atweela n'umukhaana mutweela isi baalaanga bari Miryamu. 
60Aroni aasaala basooleli bane nga nibo Nadabu, Abihu, Eliyazaari, ni Isamari. 

61Ne Nadabu ni Abihu baafwa nga baawaanayo kumulilo kukukhaaba 
kumukhosefu isi Umukasya ta. 
62Ba Levi be seetsa beesi baabala babaaba nga boolesa kumweesi mutweela ni 
khuuniina angaaki, boola buukali kimikaanda kibili ni bikana bitaru (23,000). 
Bano nibo baababala khulwayo busa, nga sibabatubaasa mu ba Isiraeli 
babaaramile ta, lwekhuuba nibo sibaabakho ni kumukabo kwe liiswa mu 
Kanaani nga ba Isiraeli babaandi ta. 
63Babaandu ba Isiraeli bano nibo beesi Musa n'umusaayi Eliyazaari baabala, nga 
bashiili khu musaalela kwa Mowaabu, shanjelekha we luluutsi Yorudaani, nga 
ushiili khwaambukha i Yeriko ta. 
64Ne mu baandu bano, simwabamwo n'umuundu na mutweela uwaba ashiili 
mulamu, khu baandu beesi Musa ni Aroni baanyoowa khuubalila mu mubiimbi 
kwa Sinaayi ta. 
65Lwekhuuba abe Umukasya waamala khaale khuuloma ari boosi balifwa, 
bahelele mu mubiimbi, khurusakho Kalebu, umusooleli wa Yefune, ni Yoswa, 
umusooleli wa Nuni bonyene. 

Khuubala 27 

Bakhaana ba Zelofehadi 

1Bakhaana ba Zelofehadi baaba nibo bano: Mahila, Nowa, Hogula, Milika, ni 
Tiruza. Zelofahadi yuno aaba umusooleli wa Heferi. Heferi aaba umusooleli wa 
Gileyadi. Gileyadi aaba umusooleli wa Makiri. Makiri aaba umusooleli wa 
Manase. Manase umusooleli wa Yusufu. 
2Shifukhu shitweela, bakhaana bano baatsya khukhwaakaananamo ni Musa ni 
Eliyazaari, atweela ni baaraangilisi babaandi ba Isiraeli, ni lituuli lyoosi lye ba 
Isiraeli, iburaangisi we Lisari Likhosefu ly'Omukasya. Kila baloma bari, 
3“Ifwe paapa weefwe afwiila iyo mu mubiimbi. Niye s'afwa lwekhuuba aaba 
mutweela khu baloondeleli ba Kora, babaakhaandisa Umukasya ta, ne aafwa 
khulwe shishoonako shisheewe khu bweewe. Ate niye s'asaalakho babaana 
besiinde ta. 
4Ari lwekhuuba bari paapa weefwe s'asaalakho babaana besiinde ta, lisiina 
lyeewe lihele, liweelewo ilala mu Isiraeli? Khukana nafwe mukhuwekho liiswa 

khuuba busikha bweefwe, nga baalebe be mu shikuuka sheefwe babaandi ni 
bali.” 
5Musa waatsya khukhwiireebakho isi Umukasya khuubona shiina she 
khuukhola. 
6Kila Umukasya naye amwiilamo, waamulomela ari, 

7“Bakhaana ba Zelofehadi bano bali batuufu mu sheesi baloombile. N'ubawe 
buusikha bwaabwe, nga abe bweesi paapa waabwe yandifunile mu balebe 
beewe, nio manya busikha bweewe naye bwelooselayo. 
8Boolela babaandu ba Isiraeli boosi uri, umuundu yeesi siinga afwa nga 
waakhusaalakho umwaana umusiinde ta, umwaana weewe umukhaana niye 
ukana amwiililewo nga umusikha we liiswa lyeewe. 
9Ne siinga aba nga s'aliyo akhaba n'umwaana umukhaana ta, kane babandaaye 
bamwiililewo nga baasikha be liiswa lyeewe. 
10Ne ndi siinga aba nga s'aliyo ni babandaaye babeene ta, kane babandaaye ba 
paapa weewe babe baasikha be liiswa lyeewe. 
11Ne siinga paapa weewe aaba nga s'alikho ni babandaaye ta, busikha bwe liiswa 
ilyo, bwaakha khuutsya isi umulebe uwe aambi muungo umwo. Shino shili 
shilakilo luundi likaambila lyase, nga Umukasya, nashiryo babaandu ba Isiraeli 
boosi baakha khuulitsiilakho.” 

Yoswa bamurobora khuuba umuraangilisi 
(Kamakaambila 31.1-8) 

12 Umukasya waalomela Musa ari, “N'uniine khu lukiingi lwa Abarimu luno, 
ibweene iyo, unyalise khuulola khu shibala sheesi intsya khuwa babaandu ba 
Isiraeli. 
13Nga waamalile khuushibonakho busa, ukhaafwe, nga waandaayo Aroni naye 
n'afwa. 
14Lwekhuuba inywe mweembi mwamiinyaalila shiilakilo shase, nga muli mu 
mubiimbi kwa Zini, aambi ni Meriba i Kadeshi. Khu mbuka iyo isi babaandu ba 
Isiraeli boosi beeluŋuunyila, inywe mwaalekha khuuweesa lisiina lyase 
shiriifwa mu moni tsaabwe ta.” 
15Musa weelamwo isi Umukasya ari, 

16“Iwe uli Umukasya Wele, iwe niye buurakikhilo bwe buulamu bwa buli shiindu 
shiilamu shoosi, ikhuloomba ndi, urobore umuundu unyala waaraangilila 
babaandu bano. 
17Babaandu boowo bano bakhiile khuubayo n'umuundu unyala wabaraangilila 
khuutsya mu busoolo, ni khukobolayo ingo, nio balekhe khuba nga kamasheese 
kakaakyeendaana busa, nga sikalikho n'umwaayi ta.” 

18 Umukasya waalomela Musa ari, “Yila Yoswa umusooleli wa Nuni, lwekhuuba 
niye alimo kumwoyo kukunyalisa, utsye umurekho kamakhono koowo khu 
murwe kweewe. 
19Umuyile umwiimise iburaangisi w'omusaayi Eliyazaari, ni lituuli lyoosi lye 
babaandu ba Isiraeli. Abweene awo umurobore khuuba umuraangilisi waabwe 
nga boosi babona. 
20Umuwekho bunyala bwoowo bweesi ubeele nabwo, nio babaandu boosi ba 
Isiraeli bamuwuliilisatsake. 
21Ne Yoswa aakha khukhwiyikinatsaka naabi umusaayi Eliyazaari, lwekhuuba 
niye ukane eetsatsake khukhwiireebakho isi indi khukhalawo khwase nga 
araambisa Urimu. Musaambo yino Eliyazaari niye ukane abe nga okyesanisa 
shiina she khuukhola isi Yoswa ni ba Isiraeli boosi, khuutsya mu busoolo, 
namwe ta.” 
22Aryo Musa waakhola nga Umukasya n'amulakila, waayila Yoswa 
waamwiimisa iburaangisi w'omusaayi Eliyazaari, ni lituuli lye babaandu ba 
Isiraeli lyoosi. 
23Abweene awo, Musa waarakho khu Yoswa kamakhono keewe, waamurobora 
khuuba umuraangilisi uwiilawo, nga Umukasya n'alakila. 

Khuubala 28 

Biwaanwa bya busheele 

(She Lukyeendo 29.38-46; Ba Levi 6.8-13) 

1Umukasya waalomela Musa 

2khuutsya aboolele babaandu ba Isiraeli ari: Bali ni khuuwaanayo isi Wele 
biwaanwa bye biilyo, bibiwunya buulayi, bibimwikhoyesa, khu mbuka inyene 
iyareebwawo. 
3Naluundi waamulomela abalome ari, biwaanwa bye khuuwaanibwayo nga 
bibyooshe isi Umukasya bya buli shifukhu nibyo, kamamiiku kabili kakoolesa 
kumwiiko mutweela buukhulu, nga sikalikho ni buuleme bwoositsana ta. 
4Nga limiiku litweela lye khuuwaanibwayo kumutikhinyi, ni liliramile nga nilyo 
lye khuuwaanibwayo angoloobe. 
5Nga khu buli limiiku litweela khuli ni khuutsiilakho shiwaanwa she bilime 
bibyoomu, ikilo ndweela iye buufu bweenywe bubuuli buunose naabi, nga 
bwatubaasibwilemo ni lita ndweela iye kamafura ke kuusaala ku olivu. 
6Shiwaanwa shishooshe shino, shishalakilwa khu lukiingi Sinaayi, nga shaakha 
khuuba nga shookhebwela ilala, khuniinisa isilikakha iwunya buulayi mu ngaaki 
isi Umukasya. 
7Shiwaanwa she khuunywa nasho shaakha khuutsiilakho khu buli isaayilo: I lita 
ndweela iye viini yaakha khuutsukhibwa khu sheeso isi Umukasya. 

8Ndi angoloobe, limiiku lye khaabili nalyo lili ni khuuwaanibwayo, musaambo 
ndweela nga lye kumutikhinyi, shiwaanwa she biilime bibyoomu, ni shiwaanwa 
she viini nasho musaambo nyene. Khukhwaama mu saayilo tsino, isilikakha 
iwunya buulayi iniine mu ngaaki isi Umukasya. 

Shiwaanwa sha Sabato 

9Khuulooselakho, khu shifukhu sha Sabato, muli ni khuuwaanayo kamamiiku 
kabili kakoolesa kimiiko kibili kye buukhulu, nga sikalikho ni buuleme bwoosi 
ta. Tsisaayilo tsino tsaakha khuuwaanibwayo atweela ni shiwaanwa she viini, ni 
khutubakho tsikilo tsibili tse buufu bwe ŋaano, nga bwatubaasibwilemo ni 
kamafura ke kuusaala ku olivu. 
10Shiwaanwa shishooshe shino, shili ni khuuwaanibwayo khu buli shifukhu sha 
Sabato, khuuloosela khu shiwaanwa sha buli shifukhu ni shiwaanwa she viini 
shakhwo. 

Shiwaanwa she shifukhu shishinyoowa mu mweesi 

11Khu shifukhu shishinyoowa mu mweesi, muli ni khuuwaanayo khu sheeso 
sh'Omukasya, tsiwuunwa tsibili, limiiku lilyahaangalila ilala litweela, ni 
kamakheese kakaashili kamasooleli musaafu kakoolesa kumwiiko mutweela 
buukhulu, nga mbaawo buuleme bubukalikho ta. 
12Nga shiwaanwa she biilime bibyoomu, muli ni khuuwaanayo tsikilo tsitaru tse 
buufu buunose naabi, nga bwatubaasibwilemo ni kamafura ke kuusaala ku 
olivu. Bino nga bitsiila atweela ni iwuunwa ndweela iwaanibwayo. Ne tsikilo 
tsibili tse buufu tsili ni khuuwaanibwayo atweela ni limiiku litweela liliiba 
lyawaanibwileyo. 
13Ne khuutsiila khu shiwaanwa she likheese liliishiili lisooleli litweela, muli ni 
khuulooselakho ikilo ndweela iye buufu buunose naabi, nga 
bwatubaasibwilemo ni kamafura kakaakhalaanga. Isilikakha iwunya buulayi, 
iniina mu ngaaki khukhwaama mu tsisaayilo tsino, khukhwikhoyesa Umukasya. 
14Shiwaanwa she viini shituufu shili ni khuuba tsi lita tsibili, tse khuutsiila khu 
wuunwa ndweela, ne i lita ndweela ni shisiintsa khutsiila khu limiiku, ni lita 
ndweela niyo itsiila khu likheese lilyaana. Shino shili shilakilo she biwaanwa 
bibyooshe, bye khu shifukhu shishinyoowa mu buli mweesi, mu mwiiko kwoosi. 
15Khuulooselakho khu shiwaanwa sha buli shifukhu, muli ni khuuwaanatsakayo 
ni ndurume ndweela, khuuba nga shiwaanwa she khuusiinga shishoonako. 

Biwaanwa bye kumukaati kukukhalimwo kamamela ta 
(Ba Levi 23.5-14) 

16 Shifukhu she Kamayiiya ke Khuubirakho k'Omukasya, muli ni khuukekhoyela 
khu shifukhu she likhumi na bine, she kumweesi kukuunyoowa. 
17Ne khu shifukhu shishiilakho she likhumi na biraano, muli ni khuurakikha 
kamayiiya ke kumukaati kukukhalimwo kamamela ta. Kamayiiya kano kali ni 

khuubawo khuumala i sabiiti imbuufu, nga mwiisamwo Umukasya lukoosi, nga 
mulya kumukaati kukukhalimwo kamamela ta. 
18Khu shifukhu shishinyoowa she kamayiiya kano, mweesitsana mwaakha 
khuuwolakho, mulekhe khuuraamba ta, mwiitse atweela khukhwisaaya. 
19Muli ni khuureera khu sheeso sh'Omukasya, muwaaneyo tsiwuunwa tsibili 
tsitsishili tsisooleli, ni limiiku litweela lilyatsowela ilala buulayi, ni kamakheese 
kakaashilikho kamasooleli musaafu, kakoolesa kumwiiko mutweela buukhulu. 
Mwaakha khuubona muri bino byoosi sibilikho ni buuleme bwoosi ta. 
20Muwaaneyo ni shiwaanwa she buufu bubwoola tsikilo tsitaru, bubuuli 
buunose naabi, nga bwaatubaasibwilemo ni kamafura ke kuusaala ku olivu, 
khuutsiila khu buli iwuunwa ndweela. Ne tsikilo tsibili tse buufu bweene nga 
bwaatubaasibwilemo kamafura keene, khuutsiila khu buli limiiku litweela, 
21ni kilo ndweela iye buufu, itsiile atweela ni likheese liilishiili lisooleli litweela. 

22Muli ni khuuwaanayo indurume ndweela, khuuba nga shiwaanibwayo lwe 
khuusiinga bibyoonako bye babaandu. 
23Bino muli ni khuubiwaanayo, khuuloosela khu biwaanwa bye khukhwoosha 
kumutikhinyi bya busheele. 
24Ni musaambo niyo ndweela, muli ni khuuwaanayo shiwaanwa she biilyo isi 
Umukasya, khuumala biifukhu musaafu, khuubawo isilikakha iwunya buulayi 
khuumwikhoyesa. Shiwaanwa she biilyo shino nasho shaakha 
khuuwaanibwayo khuutsiila atweela ni biwaanwa bya busheele. 
25Ne khu shifukhu shishakamayo she kumusaafu, kane shibatsake she 
khuuwolakho, mulekhe khukholakho kumulimo kwoosi ta, ne shibatsake she 
khukhwisaaya. 

Biwaanwa bye Kamayiiya ke Likyesa 
(Ba Levi 23.15-22) 

26 Umukasya waabalooselakho ari, khu shifukhu shishinyoowa she Kamayiiya 
ke Likyesa, nga muwaanayo shiwaanwa she biilime bishaakha isi Umukasya, 
mwaakha khuubuusana atweela lwe khukhwisaaya, naluundi ikhabawo 
kumulimo kwoosi kweesi mukholakho ta. 
27Muwaaneyo shiwaanwa shishooshe she tsiwuunwa tsitsiili tsisooleli tsibili, 
limiiku litweela, ni kamamiiku musaafu kakaashiili kamasooleli kakoolesa 
kumwiiko mutweela buukhulu, nio isilikakha iwunya buulayi iniine isi 
Umukasya khuumwikhoyesa. 
28Muli ni khuuwaanayo ni tsikilo tsitaru tse buufu buunose naabi, nga 
bwaatubaasibwilemo ni kamafura ke kuusaala ku olivu, khuuloosela khu buli 
iwuunwa indweela, khuuba nga shiwaanwa she biilime. Tsikilo tsibili tse buufu 
bweene buunose naabi, nga bwatubaasibwilemo ni kamafura ke ku olivu, nabwo 
khuutsiila atweela ni limiiku litweela, 

29ni kilo ndweela iye buufu, nga bwatubaasibwilemo ni kamafura ke ku olivu, 
nabwo khuutsiila tweela ni lisheese lisooleli litweela. 
30Muwaaneyo indurume ndweela, khuuba nga shiwaanwa she khuusiinga 
bibyoonako. 
31Muwaanatsakayo biwaanwa bino byoosi bye khukhwoosha bya busheele, ni 
bye biilime, nga mulooselakho ni shiwaanwa she viini. Muli ni khuubonela ilala 
muri, mbaawo khu biindu bino shishiilikho buuleme bwoosi ta. 

Khuubala 29 

Biwaanwa bye Kamayiiya ke Kumwiiko Kumushaakha 

(Ba Levi 23.23-25) 

1Khu shifukhu shishinyoowa she kumweesi kwe kumusaafu, muli ni 
khuubuusana atweela lwe khukhwisaaya, mulekhe khukholakho kumulimo 
kwoosi ta. Khu shifukhu khweene ikhwo, muli ni khukhwikhoya nga mufuura 
tsikhoombi. 
2Muli ni khuureera khu sheeso sh'Omukasya, shiwaanwa she khukhwoosha she 
wuunwa isooleli ndweela, limiiku litweela, ni kamasheese kamasooleli ke 
kumwiiko mutweela kwe buukhulu musaafu, nga byoosi mbaawo shishiilikho 
buuleme bwoosi ta. Bino byoosi muli ni khuubyoosha nga isaayilo intsoshe 
iyintsikhoyesa. 
3Muwaaneyo shiwaanwa she buufu buunose naabi tsikilo tsitaru, nga 
bwaatubaasibwilemo ni kamafura ke kuusaala ku olivu, khuutsiila atweela ni 
saayilo iye wuunwa, khuuba nga shiwaanwa she biilime. Ni buufu bweene tsikilo 
tsibili khuutsiila atweela ni saayilo iye limiiku, 
4ni kilo ndweela iye buufu buunose naabi, nga bwaatubaasibwilemo ni kamafura 
ke kuusaala ku olivu, bwaakha khuuwaanibwayo khuutsiila atweela ni lisheese 
lisooleli litweela. 
5Mwaakha ni khuuwaanayo ni ndurume ndweela, shiwaanwa lwe khusiinga 
bibyoonako bye babaandu. 
6Muli ni khuuwaanayo biwaanwa bino, nga mubiloosela khu biwaanwa 
bibiwaanibwayo bibyooshe bya busheele, bye shifukhu shishinyoowa mu 
mweesi, bye biilime bibyoomu, ni bye viini. Lisuusi lilikane liniine mu ngaaki 
khukhwaama khu biwaanwa bino liwunye buulayi khukhuuntsikhoyesa ise. 

Biwaanwa bye khu Shifukhu she Khukhwiiyakhila Bibyoonako 
(Ba Levi 23.26-32) 

7 Khu shifukhu she likhumi she kumweesi kwe kumusaafu, muli ni khuubuusana 
atweela lwe khukhwisaaya. Khu shifukhu khweene ikhwo, mwaakha 
khukhwiitaambisa kimibili kyeenywe nga simulyakho shishiindu shoosi ta, 
naluundi mukhakholakho kumulimo kwoosi ta. 

8Naluundi muli ni khuuwaanayo shiwaanwa shishooshe isi Umukasya, nga 
mureera khu sheeso sheewe iwuunwa isooleli ndweela, limiiku lilyahaangalila 
ilala litweela, ni kamasheese kamasooleli musaafu, kakoolesa kumwiiko 
mutweela buukhulu. Ne nga khu bino byoosi, ikhabawo na shitweela 
shishiilikho buuleme bwoosi ta. 
9Muwaaneyo ni tsikilo tsitaru tse buufu buunose naabi, nga bwatubaasibwilemo 
ni kamafura ke kuusaala ku olivu, khuutsiila atweela ni shiwaanwa she wuunwa, 
khuuba nga nasho shiwaanwa she biilime bibyoomu. Tsikilo tsibili tse buufu 
bweene nga bwatubaasibwilemu ni kamafura ke ku olivu, khuutsiila atweela ni 
shiwaanwa she limiiku, 
10ni kilo ndweela iye buufu bweene, nga bwatubaasibwilemu ni kamafura ke ku 
olivu, khuutsila atweela ni shiwaanwa sha buli lisheese lisooleli litweela lye 
kumwiiko mutweela. 
11Muwaaneyo ni ndurume ndweela khuuba shiwaanwa she khuusiinga 
bibyoonako bye babaandu. Indurume yino ili ni khuuwaanibwayo nga itsiila 
atweela ni shiwaanwa she khuuloomba khukhwiiyakhila bibyoonako sha 
busheele, ni biwaanwa bibiindi bya busheele, nga bye biilime bibyoomu, ni bye 
viini. 

Biwaanwa bye Kamayiiya ke Kamasari 
(Ba Levi 23.33-44) 

12 Khukhwaamila khu shifukhu she likhumi na biraano, she kumweesi kwe 
kumusaafu, muli ni khuubuusana atweela lwe khukhwisaaya. Mu khubuusana 
khuno, mwaakha khuuba ni kamayiiya ke kamasari, lwe khukhuushebulila ise, 
khuumala biifukhu musaafu bibuufu. 
13Khu shifukhu shishinyoowa khu nibyo, muli ni khuuwaanayo shiwaanwa she 
khukhwoosha isi Umukasya, khuuba nga isilikakha iwunya buulayi. Muli ni 
khuureera khu sheeso sh'Omukasya tsiwuunwa tsisooleli likhumi na tsitaru, 
kamamiiku kamakhulu kabili, ni kamasheese kamasooleli likhumi na kane, 
kakoolesa kumwiiko mutweela buukhulu. Bisolo bino byoosi nga sibilikho ni 
buuleme bwoosi ta. 
14Muwaaneyo ni tsikilo tsitaru tse buufu buunose naabi, nga 
bwatubaasibwilemo ni kamafura ke kuusaala ku olivu, khuutsiila atweela ni 
shiwaanwa she wuunwa ndweela, khuuba nga nasho shiwaanwa she biilime 
bibyoomu. Tsikilo tsibili tse buufu bweene, nga bwatubaasibwilemo kamafura 
ke ku olivu, khuutsiila atweela ni shiwaanwa sha buli limiiku litweela, 
15ni kilo ndweela iye buufu ubwo nga bwatubaasibwilemo ni kamafura ke ku 
olivu, khuutsila atweela ni shiwaanwa sha buli lisheese lisooleli litweela lye 
kumwiiko mutweela. 
16Muli ni khuuwaanayo indurume ndweela khuuba nga isaayilo iye bibyoonako, 
nga itsiila atweela ni biwaanwa bibyooshe bya busheele, ni biwaanwa bye 
biilime bibyoomu, ni shiwaanwa she viini. 

17Khu shifukhu shishikhola khabili, muli khuwaanayo tsiwuunwa likhumi na 
tsibili, kamamiiku kabili, kamasheese kamasooleli ke kumwiiko mutweela kwe 
buukhulu likhumi na kane. Ne bisolo bino sibili ni khuubakho buuleme bwoosi 
ta. 
18-19Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
20Khu shifukhu she khataru, muli ni khuuwaanayo tsiwuunwa likhumi na 
ndweela, kamamiiku kabili, ni kamasheese kamasooleli ke kumwiiko mutweela 
kwe buukhulu, likhumi na kane. Ne bisolo bino sibili ni khuubakho ni buuleme 
bwoosi ta. 
21-22Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
23Khu shifukhu she khaane, muli ni khuuwaanayo tsiwuunwa likhumi, 
kamamiiku kabili, ni kamasheese kamasooleli ke kumwiiko mutweela kwe 
buukhulu, likhumi na kane. Ne bisolo bino sibili ni khuubakho ni buuleme 
bwoosi ta. 
24-25Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
26Khu shifukhu she kharaano, muli ni khuuwaanayo tsiwuunwa syeenda, ni 
kamasheese kamasooleli ke kumwiiko mutweela kwe buukhulu, likhumi na 
kane. Ne bisolo bino sibili ni khuubakho ni buuleme bwoosi ta. 
27-28Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
29Khu shifukhu she khasesaba, muli ni khuuwaanayo tsiwuunwa shinaane, ni 
kamasheese kamasooleli ke kumwiiko mutweela kwe buukhulu, likhumi na 
kane. Ne bisolo bino sibili ni khuubakho ni buuleme bwoosi ta. 
30-31Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
32Khu shifukhu she kumusaafu, muli ni khuuwaanayo tsiwuunwa musaafu, 
kamamiiku kabili, ni kamasheese kamasooleli ke kumwiiko mutweela kwe 
buukhulu, likhumi na kane. Ne bisolo bino sibili ni khuubakho ni buuleme 
bwoosi ta. 
33-34Biwaanwa bino byoosi, muli ni khuubiwaanilakho biwaanwa bibiindi 
bibiitsiilakho, nga ni shikanibwa khu shifukhu shishinyoowa. 
35Khu shifukhu she shinaane, muli ni khuubuusana luundi lwe khukhwisaaya, 
mulekhe khukholakho kumulimo kwoosi ta. 
36Muli ni khuureera khu sheeso sh'Omukasya, shiwaanwa she khukhwoosha she 
wuunwa isooleli ndweela, limiiku litweela, ni kamasheese kamasooleli ke 
kumwiiko mutweela kwe buukhulu musaafu, nga byoosi mbaawo shishiilikho 

buuleme bwoosi ta. Bino byoosi muli ni khuubyoosha nga isaayilo intsoshe 
iyintsikhoyesa. 
37Muli ni khuuwaanayo shiwaanwa she biilime bibyoomu shishaakhila, ni 
shiwaanwa she viini, khuutsiila atweela ni shiwaanwa sha buli shisolo, nga 
shiilakilo ni shiloma. 
38Muli ni khuuwaanayo indurume ndweela khuuba nga isaayilo iye bibyoonako, 
nga itsiila atweela ni biwaanwa bibyooshe bya busheele, ni biwaanwa bye 
biilime bibyoomu, ni shiwaanwa she viini. 
39Biwaanwa bino kane mubiwaanatsakeyo isi Umukasya khu mbuka inyene 
iyareebwawo iye kamayiiya, khukhwiisaaya, atweela ni khuuwaana biwaanwa 
bya buli saambo, byeesi muli ni khuuwaanayo, nga mwabeene mwikanisa, 
namwe khuuwaanayo lwe bisuubiso byeesi mukhola. 
40Aryo Musa waaboolela babaandu ba Isiraeli biilomo byoosi byeesi Umukasya 
aamulomela khuubaboolela, bibiwaamba khu tsisaayilo. 

Khuubala 30 

Bibiwaamba khu khukhola Bisuubiso isi Umukasya 

1Umukasya waalomela Musa khuuwa babaandu ba Isiraeli bilakilo bino: 
2Siinga umuundu yeesi akhola shisuubiso isi Umukasya, namwe wetsuba 
khuubakho ni sheesi akhola, aakha khukhwoolelesa sheesi aba wasuubisile ni 
kumunwa kweewe. 
3Namwe siinga umwaana uwe khaana uuba nga ashiimenya mu ntsu mwa paapa 
weewe, akhola shisuubiso shoosi, 
4ne siinga paapa weewe awulila sheesi aba wasuubisile, ne walekha khuubakho 
ni shishiindu shoosi sheesi amulomayo ta, shisuubiso sheesi umwaana 
umukhaana uyo aba wakholile, shili ni khukhwoolelesebwa. 
5Ne siinga paapa weewe akhaandisa shisuubiso isho khu mbuka nyene iyo, 
umwaana umukhaana uyo sishimwakhila khukhwoolelesa shisuubiso isho ta. 
Umukasya kane amwiiyakhile, lwekhuuba paapa weewe aba waakhufukiilisana 
ni shisuubiso isho ta. 
6Ne siinga umwaana umukhaana uyo akyelawo waakhwaalikha, lwanyuma lwe 
khukhola shisuubiso, namwe khukhwitsuba ni kumunwa kweewe nga 
waayubakilisile, 
7ne umuseetsa weewe waashiwulila, namwe waashimanyakho, ne walekha 
khuubakho ni sheesi aloma ta, namwe khuushikhaandisa ta, shisubiso isho 
namwe khukhwitsuba ukhwo, khuba khuli ni khukhwoolelesebwa. 
8Ne siinga umuseetsa weewe awulila shisuubiso isho namwe shishitsubo isho, 
ne waashikhaandisa khu mbuka nyene iyo isi ashiwuliililekho, Umukasya kane 
eyakhile umukhasi uyo. 

9Ne siinga umukhasi yeesi aba namulekhwa, namwe nga waayaawukhana 
n'umuseetsa weewe, niye shimwaakhilila ilala khukhwoolelesa shisuubiso ni 
khukhwitsuba khweesi aba waakholile. 
10Ne siinga umukhasi umukhwaalikhe akhola shisuubiso, namwe wetsuba nga 
ali mu ntsu mw'omuseetsa weewe, 
11ne umuseetsa weewe waashiwulila ne ndi walekha khuubakho ni 
khuumukhaandisa ta, shisuubiso isho, namwe khukhwitsuba ukhwo khuba 
khuli ni khukhwoolelesebwa. 
12Ne siinga umuseetsa weewe akhaandisa sheesi umukhasi asuubisile, namwe 
sheesi etsubile khu mbuka nyene isi ashikholeele, sishaakhila umukhasi uyo 
khukhwoolelesa shisuubiso isho ta, n'Umukasya kane amwiiyakhile. 
13Aryo umuseetsa w'omukhasi uyo anyala wahangasa, namwe waakhalamwo 
shisuubiso shoosi namwe khukhwiitsuba khwoosi khweesi aba waakholile. 
14Ne ndi siinga umuseetsa weewe alekha khuulomakho ilomo yoosi iye 
khukhaandisa sheesi umukhasi weewe aba waalomile khu shifukhu sheene isho, 
aryo aba waafukiilisanile ni shisuubiso isho, namwe khukhwitsuba ukhwo. 
15Ne siinga aliindakho shifukhu shaabirawo, lwanyuma lwe khuuwulila byeesi 
umukhasi alomile, nio waakyelawo waakhalamwo namwe waakhaandisa 
shisuubiso namwe khukhwitsuba ukhwo, umuseetsa uyo kane afune 
shitaambiso lwe buubi bw'omukhasi weewe. 
16Bino nibyo biilakilo byeesi Umukasya aawa Musa khuuwa bibiwaamba khu 
kholakana iliwo akari o musaani n'umukhasi weewe, namwe akari a paapa 
n'umwaana weewe umukhaana, ushiili khukhwaalikha ta, nga ashiili muungo 
mweewe. 

Khuubala 31 

Buusoolo akari e ba Isiraeli ni ba Midiyani 

1Umukasya waalomela Musa ari, 
2“Ingana iwe wiliyaase babaandu ba Midiyani ubawe shitaambiso lweesho 
sheesi baakhola khu baandu ba Isiraeli. Ne lwanyuma lwayo ukhaafwe.” 
3Lwanyuma Musa waalomela babaandu ari, “Nimuroboreyo batweela khu 
basaani, baabalile bye buusoolo byaabwe, batsye bebwakale Midiyani, 
khuubeliyaasa nga Umukasya n'ashikana. 
4Khukhwaama mu buli shikuuka, kane muroboreyo basaani baboola shikana 
shitweela (1,000) khuutsya mu busoolo.” 
5Baryo baaroborayo basaani shikana shitweela (1,000) khukhwaama mu buli 
shikuuka, boolesayo baselikhale kumukaanda mutweela ni bikana bibili 
(12,000), babaabalila bye busoolo. 

6Musa waabasiindikha khuutsya khuusoolana, basaani shikana shitweela 
khukhwaama mu buli shikuuka. Ni Finehasi umusooleli w'omusaayi Eliyazaari, 
aatsya ni nabo nga waasutile bibiindu biikhosefu bye lisari atweela ni 
tsikhoombi tse khuurewula. 
7Baryo baatsya baasoolanisa ba Midiyani, nga Umukasya umweene n'alakila 
Musa, beeraka basaani boosi. 
8Mu baandu beesi beeraka mwabamo baayiinga baraano be ba Midiyani nga 
nibo Evi, Rekemu, Zuri, Huri, ni Reba. Beeriramo ni Balaamu umusooleli wa 
Beyori. 
9Baryo babaandu ba Isiraeli bawaambaka bakhasi be mu Midiyani, atweela ni 
babaana bakyeekhe beene, baayilaka ni tsikhaafu ni kamasheese kaabwe keene, 
atweela ni bye buyiindifu byaabwe bibiindi. 
10Booshaka ni biriimba byaabwe mweesi baamenyatsaka atweela ni tsikaambi 
tsaabwe tseene. 
11Beyilila bibiindu byeesi baanuulaka byoosi, nga mulimo babaandu beesi 
baawaambaka atweela ni bibyaayo byeene. 
12Lwanyuma bareera baabowe bano, atweela ni bibiindu byoosi isi Musa ni isi 
umusaayi Eliyazaari, nga bali atweela ni babaandu ba Isiraeli babaaramile boosi, 
babaaba bali mu kaambi yaabwe khu musaleela kwa Mowaabu, aambi ni 
Yorudaani, shanjelekha wa Yeriko. 

Liiye likobola khukhwaama mu busoolo 

13Musa n'umusaayi Eliyazaari, atweela ni baaraangilisi babaandi ba Isiraeli 
babaaramile, baarura ibulafu we kaambi, khuutsya khwakaanila liiye. 
14Ne Musa lirima lyamuniina khulwe baakhulu be liiye babaaraangilila bikana, 
ni naabo babaaraangilila bitoondo, babaakobola khukhwaama mu busoolo. 
15Kila Musa abareeba ari, “Lwashiina mulekhile bakhasi nga baalamu? 

16Inywe simushebulila muri babeene bano nibo babaaloondelela kamakhula ka 
Balaamu, naluundi nibo babaakila babaandu ba Isiraeli baashuukha baarura khu 
Mukasya i Peyori, nisho shaakila kitsali wakhoonyaka babaandu b'Omukasya ta? 
17Ari ngana mukhoonyake babaana besiinde boosi, naluundi ngana 
mukhoonyake bakhasi boosi babaakonakho ni basaani. 
18Ne mukhakhoonyaka bakhasi babaashiili khuukonakho ni basaani ta. Munyala 
mwaabalekha nga baalamu, khuuba babeenywe.” 
19Kila Musa eloosela khulomela baselikhale ari, “Siinga ibawo umuundu yeesi 
khwiinywe uwakhoonyelekho umuundu yeesi, namwe uwawaambilekho khu 
mulaambo kwoosi, ali ni khuurama ibulafu we lisari khuumala biifukhu 
musaafu. Khu shifukhu she khataru ni khu she kumusaafu, mwaakha 
khukhwipyeeluusa inywe mwabeene, atweela ni babaandu beesi 
mwawaambile. 

20Lwanyuma mwisiinge mwipyeeluuse buli shikwaaro shoosi, na buli shiindu 
shoosi shishakholebwa khukhwaama mu mahafu, namwe mu bwooya bwe 
mbusi, namwe shishiindu shoosi shishakholebwa khukhwaama mu kuusaala.” 
21Umusaayi Eliyazaari weeloosela khuuboolela baselikhale babaakobola 
khukhwaama mu busoolo ari, “Shino nisho shishikanibwa khukhwaama mu 
shilakilo sheesi Umukasya aalakila Musa: 
22Izaabu yonyene, ni feetsa, ni buroonzi, ni ayoni, ni tiini, ni liidi, 

23na buli shishiindu shishiindi shoosi sheesi kumulilo kukhanyala kwoosha ta, 
shaakha khuubirira mu mulilo, nio shibe shikwalaafu. Ne lwanyuma shaakha 
khuusiingibwa ni kameetsi ke khuupyeeluusa. Ne shishiindu shishiindi shoosi 
sheesi kumulilo kunyala kwoosha, shaakha khuupyeeluusibwa ni kameetsi. 
24Ne khu shifukhu she kumusaafu, musiinga bikwaaro byeenywe, nio lwanyuma 
mube bakwalaafu. Nga isho shaweele, muryo nio munyalise khukhwiilayo mu 
kaambi.” 

Khuukabanana bibiindu byeesi baamisa mu Midiyani 

25Umukasya waalomela Musa ari, 

26“Iwe wamweene n'umusaayi Eliyazaari atweela ni baaraangilisi be tsiingo 
babaandi, muli khuubalilila mumanye buukali bwe babaandu ni bisolo byeesi 
mwawaambile. 
27Mubikabananisemo bisiintsa bibili, akari e baselikhale babaatsya 
khuusoolana, ni babaandu babaaramile baabusheele. 
28Khukhwaama khu shisiintsa sheesi baselikhale babaasoolana mu busoolo bali 
ni khuuyila, khu buli bitoondo biraano bye babaandu beesi mwawaambayo, 
namwe tsikhaafu, namwe tsisikilya, namwe kamasheese, namwe tsimbusi, 
murusakho shitweelatweela, khuuwaanayo nga kumukabo isi Umukasya. 
29Muyile kumukabo kuno, mukuwaaneyo isi umusaayi Eliyazaari, khuuba nga 
shiwaanwa sha buraawa isi Umukasya. 
30Ne khukhwaama khu shisiintsa she bibiindu isi babaandu ba Isiraeli ba 
busheele, khu buli kamakhumi karaano ke babaandu beesi mwawaambayo, 
namwe tsikhaafu, namwe tsisikilya, namwe kamasheese, namwe tsimbusi, khu 
bino murusakho shitweelatweela, mubiwaaneyo isi ba Levi babaaloolelela 
Lisari Likhosefu ly'Omukasya.” 
31Baryo Musa ni Eliyazaari baakhola sheesi Umukasya aabalakila khuukhola. 

32Bibiindu bibyaramakho khwiibyo byeesi baselikhale baarama nabyo byaba 
byoola biri: Kamasheese kimyeeka kisesaba, kimikaanda musaafu, ni bikana 
biraano (675,000), 
33tsikhaafu kimikaanda musaafu ni bikana bibili (72,000), 

34tsisikilya kimikaanda kisesaba ni shikana shitweela (61,000), 

35ni bakhasi abe babaakhaakonatsakakho n'umuseetsa yeesi ta, baboola 
kimikaanda kitaru ni bikana bibili (32,000). 
36Shisiintsa shitweela sheesi baselikhale babaasoolana mu busoolo shaba shiri: 
Kamasheese kimyeeka kitaru, kimikaanda kitaru, bikana musaafu ni bitoondo 
biraano (337,500), 
37khu tsino kumukabo kukwawaanibwayo isi Umukasya kwaba bitoondo 
bisesaba ni kamakhumi musaafu na tsiraano (675); 
38Tsikhaafu tsaba kimikaanda kitaru ni bikana bisesaba (36,000), khu tsino 
tsitsawaanibwayo isi Umukasya tsaba kamakhumi musaafu na tsibili (72); 
39Tsisikilya natso tsaba kimikaanda kitaru, ni bitoondo biraano (30,500), khu 
tsino tsitsawaanibwayo isi Umukasya tsaba kamakhumi kasesaba na ndweela 
(61), 
40ni babaandu baaba kumukaanda mutweela ni bikana bisesaba (16,000), khu 
bano babaawaanibwayo isi Umukasya baaba kamakhumi kataru na babili (32). 
41Aryo Musa waawa umusaayi Eliyazaari kumukabo kuno, kukwaba shiwaanwa 
sha buraawa isi Umukasya, nga Umukasya umweene n'alakila. 
42Ni shisiintsa shishaweebwa babaandu ba Isiraeli, sheesi Musa aawulakho 
khukhwaama khu bye baselikhale babaatsya mu busoolo, shaba shiri, 
43shisiintsa shitweela she babaandu shaba kamasheese kimyeeka kitaru, 
kimikaanda kitaru, bikana musaafu ni bitoondo biraano (337,500), 
44tsikhaafu natso kimikaanda kitaru, ni bikana bisesaba (36,000); 

45Tsisikilya kimikaanda kitaru ni bitoondo biraano (30,500), 

46ni babaandu baaba kumukaanda mutweela ni bikana bisesaba (16,000). 

47Khukhwaama khu shisiintsa shitweela she bibiindu bye ba Isiraeli, ni khu 
baandu baabwe beesi baawaamba, Musa aatsya nga abukulakakho kamakhumi 
karaano, nga Umukasya n'amulakila, waabiwa ba Levi, nga nibo babaaba 
baloolelela Lisari Likhosefu ly'Omukasya. 
48Lwanyuma baakhulu be liiye, nga nibo babaaba baakhulu be bikana, ni 
baakhulu be bitoondo, baatsya isi Musa, 
49baamulomela bari, “Musakhulu, ifwe babaakaanisi boowo khwaamile 
khuubala baselikhale be mu liiye lyeefwe beesi khuloolelela, khwaanyoolile nga 
boosi baliwo. 
50Nashiryo bona khwaareerire biwaanwa isi Umukasya, byeesi buli mutweela 
khuusifwe khwawaamba khukhwaama khu ba Midiyani, nga nibyo bino: 
Bubuuma bwe zaabu, bubuuma bwe khukhwiisabikha khu makhono ni mu milo, 
tsintsiyi, bubuuma bwe khu maru, ni matoongo. Bino khwaabireerire nga 
biwaanwa bye khuusikula isi Umukasya, nio eloosele khuukhutseeta ifwe 
buulayi.” 

51Baryo Musa n'umusaayi Eliyazaari baakaanila biwaanwa bye zaabu ibyo, 
bibyareerebwa nga bubuuma bwe khukhwiisabikha. 
52I zaabu iyo yoosi isi Musa ni Eliyazaari baakaanila khukhwaama khu baakhulu 
be liiye be bikana, ni bitoondo yoolesa buukali aambi tsikilo bitoondo bibili 
(200). 
53Ne buli mutweela khu baselikhale aaba nga werusiilekho khaale bibiindu 
bibyaba bibyeewe. 
54Musaambo iyo, Musa n'umusaayi Eliyazaari baakaanila i zaabu khukhwaama 
khu baakhulu be baselikhale be bikana ni be bitoondo, baabireera mu Lisari 
Likhosefu ly'Omukasya, khuuba nga shishebuliso isi ba Isiraeli. 

Khuubala 32 

Bikuuka bibyaba shanjelekha wa Yorudaani 

(Kamakaambila 3.12-22) 

1Babaandu be mu shikuuka sha Rewubeni, ni sha Gadi, baaba bali ni bibyaayo 
biikali naabi. Ne ni baabona bari liiswa lya Jazeri ni Gileyadi lili lye kamaayilo 
kamalayi ke bibyaayo, 
2baatsya isi Musa n'umusaayi Eliyazaari, ni isi baaraangilisi babaandi ba Isiraeli, 
babalomela bari, 
3“Bisiintsa bya Atarosi, Diboni, Jazeri, Nimura, Heshiboni, Eleyale, Sebamu, 
Nebo, ni Bewoni, 
4nga nibyo bisiintsa byeesi Umukasya aakhuyeeta khwaawula, bili biilayi naabi 
khukhwaayisilamo bibyaayo, ate nga ifwe babaakaanisi boowo khuli ni 
bibyaayo biikali naabi. 
5Iwe siinga uba nga waashisiimile, n'ukhuwe ifwe liiswa lino libe lilyeefwe, 
khulekhe khwaambukha luluutsi luno Yorudaani ta.” 
6Musa naye weelamo babaandu be mu shikuuka sha Gadi ni sha Rewubeni ari, 
“Ari inywe mukana murame ano, nga ba Isiraeli basheenywe bali khuutsya mu 
busoolo? 
7Lwashiina muli khuukana khuumalamwo basheenywe kamaani ke khuukhalisa 
khuutsya mu shibala sheesi Umukasya abaweele? 
8Iyo niyo isaambo nyene ndweela isi bakuuka beenywe baakhola, khu mbuka isi 
nabarumanila khukhwaama i Kadeshi Barineya, khuutsya khulambuula liiswa. 
9Baakyeenda baatsya boola mwitila lya Eshikolu, baatsya baabona liiswa, 
lwanyuma baakobola baamalamwo babaandu ba Isiraeli babaaramile kamaani, 
nga babalomela bari sishinyalikha khukhwiinjila mu shibala sheesi Umukasya 
aabasuubisa khuubawa isho ta. 

10Lwe shisheene isho, lirima ly'Omukasya lyaniinaniina khu shifukhu khweene 
ikhwo, wetsuba nakhwitsuba nga aloma ari, 
11mbaawo n'umuundu na mutweela, khuubo babaama mu Misiri, baboolesa 
kimiiko kamakhumi kabili ni khuuniina ngaaki, babaalitsya babone luundi 
benjile mu shibala sheesi aasuubisa Iburayimu, Isaaka, ni Yakobo ta. Lwekhuuba 
nibo sibaafukiilisa byeesi Umukasya atsya khukhola ta. 
12Baaba boosi khurusakho Kalebu, umusooleli wa Jefune umu Keni, ni Yoswa, 
umusooleli wa Nuni, nibo bonyene babaloondelela Umukasya ni kumwoyo 
kwaabwe kwoosi. 
13Ni lirima ly'Omukasya lyaba liikali naabi isi ba Isiraeli, shaakila Umukasya 
waabayila baakyeendaanila mu mubiimbi khuumala kimiiko kamakhumi kane, 
khukhwoolesa nga kumuboolo kwaabo babooneka kwaaweelewo. 
14Ari bona nanywe mwenyukhiilemo, kumuboolo kwe baboonaki babeene nga 
bakuuka beenywe ni baaba, nanywe mulikho mukhola shishiindu nisho 
shitweela sheene, khukhwiiloosela khuukhalasa Umukasya ni khufuurisakho. 
15Ne siinga mwiloosela khukhwikaana mwalekha khuuloondelela Umukasya, 
indi luundi kane antsukhe babaandu bano mu mubiimbi kuno. Ari ikwo kane 
kube musaango kweenywe!” 
16Lwanyuma kila babaandu be mu shikuuka sha Rewubeni ni sha Gadi 
besyeenda aambi ni Musa bamulomela bari, “Ari ifwe khukana khukhwombekha 
kamataala ke bibyaayo byeefwe ano, khwombekhe ni biriimba bye kamatikiiyi 
khulwe bakyelama beefwe ni babaana beefwe. 
17Ne ifwe fwabeene, kane khwiireekekhe, khwisabikhe bye busoolo, 
khwitubaase khu ba Isiraeli basheefwe khuutsya mu busoolo, khukhwoolesa ni 
kane khubonele ilala khuri nabo boolele mu shifwo shaabwe. Ne nga babaana ni 
baakyelama beefwe kane babe nga baaliindibwile buulayi mu mako tse 
kamatikiiyi. 
18Ifwe singene khukobolakeyo ingo weefwe ta, khukhwoolesa nga buli muundu 
wa Isiraeli wekhaale watelelile mu shifwo sheewe shisheene. 
19Ifwe singene khufune buusikha bwe liiswa shanjelekha wa Yorudaani ta, 
lwekhuuba busikha bweefwe buli khu lubeka luno lwe bwaamanyaanga wa 
Yorudaani.” 
20Kila Musa abalomela ari, “Inywe siinga muba nga mumwoomiisa sheesi 
mulomile, khali mwandyaabaliile bye buusoolo byeenywe, mutsya khusoolanila 
Umukasya. 
21Naluundi siinga mufukiilisa mwaatsya nga mwaabaliile bye buusoolo 
byeenywe shanjelekha wa Yorudaani ni ba Isiraeli babaaramile boosi, 
khukhwoolesa nga Umukasya waamalile khuwoonamwo baasiku beenywe, 
22liryo liiswa ilyo kane libe nga lyawaambibwile. Lwanyuma lwayo nio 
mukobole mu liswa lyeenywe lino, nga muli balekhuule busa, nga mbaawo she 

khukhwiwaambilisakho isi Umukasya namwe ba Isiraeli basheenywe ta. Ni 
liiswa lino kane libatsake lilyeenywe. 
23Ne siinga mulekha khukhwoolelesa khusuubisa khweenywe ukhwo, kane 
mube nga mwoonakisile isi Umukasya, muryo muweebwe shitaambiso. 
24Nashiryo, nimwombekhele bakyelama beenywe atweela ni babaana beenywe 
biriimba, mwombakhe ni kamataala lwe kamasheese ni tsimbusi tseenywe. Ne 
mwaakha mubonele ilala muri mwoolelesa sheesi mwasuubisa.” 
25Baryo babaandu be mu shikuuka sha Gadi ni sha Rewubeni beelamwo Musa 
bari, “Ifwe baakulwa boowo kane khukhole nga n'ukhulakiile. 
26Bakyelama beefwe ni babaana beefwe atweela ni kamasheese ni tsikhaafu 
tseefwe kane barame ano mu biriimba bya Gileyadi. 
27Ne buli mutweela khwiifwe babaakaanisi boowo, babaamalile khukhwaabalila 
bye busoolo, kane khwambukhe khutsye khuusoolana buusoolo bw'Omukasya, 
nga iwe musakhulu n'ulakiile.” 
28 Lwanyuma kila Musa awa umusaayi Eliyazaari ni Yoswa umusooleli wa Nuni 
biilakilo bibibawaambakho, atweela ni baaraangilisi be bikuuka bya Isiraeli 
byoosi. 
29Waabalomela ari, “Siinga babaandu be mu shikuuka sha Gadi ni sha Rewubeni, 
baabalila bye buusoolo byaabwe baambukha luluutsi Yorudaani khuutsya 
khuusoolana busoolo, nga Umukasya n'alakila, nilwe buyeeti bwaabwe ubwo, 
mwaawula baasiku, mweyilila liiswa ilyo, mwaakha khuubawa shisiintsa she 
liiswa lya Gileyadi khuuba lilyaabwe. 
30Ne siinga bekaana baalekha khuukhalisa luluutsi Yorudaani ni nanywe ta, bali 
ni khuufuna kumukabo kwaabwe mu shisiintsa sha Kanaani, nga bikuuka 
bibiindi byoosi ni bitsya khufuna.” 
31Baryo basaani be mu shikuuka sha Gadi ni sha Rewubeni nabo beelamwo bari, 
“Ifwe khuli babaakaanisi boowo, naluundi kane khukhole shoosi sheesi 
Umukasya akhulomeele khuukhola. 
32Kane khwambukhe luluutsi Yorudaani, khutsye mu Kanaani, nga khwaabaliile 
bye buusoolo byeefwe. Ne liiswa lye buusikha bweefwe kane libe khu lubeka 
luno lwe bwaamanyaanga we luluutsi.” 
33Aryo Musa waakabila babaandu be mu shikuuka sha Gadi, ni sha Rewubeni, 
atweela shisiintsa shitweela she shikuuka sha Manase, liiswa lilyaba 
ly'omuyiinga Sihoni uwe ba Amori, ni lilyaba ly'omuyiinga Ogo uwa Bashani, ni 
khuuyililakho biriimba bibyebotokhelelawo. 
34Baryo babaandu be mu shikuuka sha Gadi bombekha biriimba bya Diboni, 
Atarosi, Aroweri, 
35Aturosi-Shofani, Yazeri, Yogubeha, 

36Besi-Nimura, ni Besi-Harani. Boombekha tsimako tse kamatikiiyi 
khuubibotokhelela, naluundi boombekha ni kamataala ke bibyaayo byaabwe. 
37Babaandu be mu shikuuka sha Rewubeni nabo boombekha biriimba bya 
Heshiboni, Eleyale, Kiriyasayimu, 
38Nebo, ni Bayaali-Mewoni (kamasiina kano baakyelawo bakashuusa), atweela 
ni Sibuma. Biifwo bino bibyoombekhebwa bushaakha baabityuukha kamasiina 
kakaandi. 
39Babaandu be mu khakuuka khakyeekhe kha Makiri, umusooleli wa Manase, 
bebwakala shisiintsa sha Gileyadi, baawaambaka biriimba byayo, baatsya 
baabimenyamwo, baawoonamwo ba Amori babaabimenyatsakamwo. 
40Aryo Musa waakabila babaandu ba Makiri shisiintsa sha Gileyadi, baryo nabo 
baamenyatsaka mubweene umwo. 
41Yayiri khukhwaama mu shikuuka sha Manase waatsya webwakala naluundi 
wawaambaka ni bibyaalo byayo, waabityuukha lisiina ari Havosi Yayiri. 
42Noba naye waatsya webwakala luundi wawaamba shiriimba sha Kenasi, 
atweela ni bibyaalo bibibotokhelelewo, waabityuukha lisiina ari Noba. 

Khuubala 33 

Lukyeendo lwe ba Isiraeli khukhwaama i Misiri khuutsya i Mowabu 

1Eyino niyo isaambo isi babaandu ba Isiraeli beruungikhamwo mu lukyeendo 
lwaabwe, nga ni baalurakikha khukhwaama i Misiri, nga bali mu matuuli 
kaabwe, aasi e buraangilisi bwa Musa ni Aroni. 
2Musa waatsya nga arona luruungo lwe biifwo byeesi baatsya nga 
bawolelamwo, nga Umukasya umweene n'amulakila. Eyino niyo isaambo isi 
lukyeendo lwarungikhibwamo khukhwaama mu bifwo byeesi 
baarakikhilamwo. 
3Babaandu ba Isiraeli baarakikha lukyeendo khukhwaamila i Ramusesi, khu 
shifukhu she likhumi na biraano she kumweesi kukuunyoowa, nga nisho 
shishaba shifukhu shishiila khu she Khuubirakho. Baryo babaandu bano 
baakhuumba khurura mu Misiri, nga ba Misiri boosi baabaloleleele. 
4Khu mbuka yino ba Misiri baaba balikho basiikhaka kimilaambo kye basooleli 
baabwe baakiboole, beesi Umukasya aakhoonyaka. Shino shokyesanisa shiri 
Umukasya wawulile ba wele be mu Misiri boosi. 
5Baryo babaandu ba Isiraeli baarura i Ramusesi, baatsya baawolela i Sukosi. 

6Nga baarurire i Sukosi, baatsya baara i kaambi yaabwe i Esamu, shishaba khu 
ndulo khwe kumubiimbi. 
7Nga baamile i Esamu, baakobolayo inyuma i Pi-Hahirosi, shishaba i 
bwaamanyaanga wa Bayaali-Zefoni, baara i kaambi yaabwe i Migidolu. 

8Barura i Pi-Hahirosi, baambukha inyaantsa Imbesemu, baatsya mu mubiimbi. 
Baakyeenda lukyeendo lwe biifukhu nga bitaru, boola mu mubiimbi kwa Esamu, 
baatsya baara i kaambi yaabwe i Mara. 
9Khukhwaama i Mara iyo, beelooselayo baatsya baara i kaambi yaabwe i Elimu, 
isi baanyoola tsisebele tse kameetsi likhumi na tsibili, ni kimisaala 
kamasheendu kamakhumi musaafu. 
10Khukhwaama i Elimu, beloosela baatsya baawolela aambi ni nyaantsa isi 
balaanga bari Imbesemu. 
11Nga baamile awo, beloosela baatsya baawolelakho mu mubiimbi kwa Sini. 

12Nga baamile mu mubiimbi kwa Sini ikwo baatsya baawolelakho i Dofuka. 

13Baama i Dofuka baatsya baawolela i Alushi. 

14Baama i Alusi, baatsya baawolela i Refidimu, shiifwo mweesi bakhaanyoola 
kameetsi ke khuunywa ta. 
15Nga baamile i Refidimu, baatsya baawolelakho mu mubiimbi kwa Sinaayi. 

16Khukhwaama mu mubiimbi kwa Sinaayi ukwo, baatsya baawolelakho i 
Kiburosi Hataava. 
17Nga baamile i Kiburosi Hataava, baatsya baawolela i Hazerosi. 

18Khukhwaama i Hazerosi baatsya i Risima. 

19Nga baamile i Risima, baatsya baawolelakho i Rimoni Perezi. 

20Khukhwaama i Rimoni Perezi baatsya baawolelakho i Libuna. 

21Khukhwaama i Libuna, baatsya i Risa. 

22Nga baamile i Risa, baatsya baawolelakho i Kehelasa. 

23Khukhwaama i Kehelasa, baatsya baawolela khu lukiingi Sheferi. 

24Nga baarurire khu lukiingi Sheferi, baatsya baawolela i Harada. 

25Nga baamile i Harada, baatsya baawolelakho i Makhelosi. 

26Khukhwaama i Makhelosi, baatsya i Tahasi. 

27Nga baamile Tahasi, baatsya baawolelakho i Tera. 

28Nga baarurire i Tera, baatsya i Misika. 

29Baama i Misika, baatsya baawolelakho i Hashimona. 

30Khukhwaama i Hashimona, baatsya i Moserosi. 

31Nga baamile i Moserosi, baatsya baawolelakho i Bene Yakani. 

32Khukhwaama i Bene Yakani, baatsya i Hori Hagidigadi. 

33Nga baamile i Hagidigadi, baatsya i Yotibasa. 

34Khukhwaama i Yotibasa, baatsya baawolelakho i Aburona. 

35Nga baarurire i Aburona, baatsya i Eziyoni Geberi. 

36Nga baamile i Eziyoni Geberi, baatsya i Kadeshi, mu mubiimbi kwa Zini. 

37Lwanyuma baasiimbula khukhwaama i Kadeshi, baatsya khu lukiingi Hori, 
luluuli khu lwaakha ni shibala sha Edomu. 
38 Umukasya waalakila umusaayi Aroni khuuniina khu ngaaki khwe lukiingi 
Hori, ibweene iyo isi aafwiila, khu shifukhu shishinyoowa she kumweesi kwe 
kharaano, mu mwiiko kwe kamakhumi kane khukhwaama nga ba Isiraeli 
baarura mu shibala she Misiri. 
39Aroni aafwa nga oolesa kimiiko kye buukhulu shitoondo shitweela ni 
kamakhumi kabili na kitaru (123), khu lukiingi Hori. 
40 Yaba khu mbuka yino isi umuyiinga wa Aradi, umu Kanaani, uwaba amenya 
mu mubiimbi kwe mwaalo wa Kanaani, aawulila bibiwaamba khu khwiitsa 
khwe babaandu ba Isiraeli. 
41Baryo babaandu ba Isiraeli nga baarurire khu lukiingi Hori, baatsya 
baawolelakho i Zalumona. 
42Nga baamile i Zalumona baatsya i Punoni. 

43Khukhwaama i Punoni, baatsya baawolelakho i Obosi. 

44Nga baamile i Obosi, baatsya i Iye Abarimu, shishaba khu lwaakha ni Mowabu. 

45Nga baamile i Iye Abarimu, baatsya baawolelakho i Diboni Gadi. 

46Khukhwaama i Diboni Gadi, baatsya i Alumoni Dibulasayimu. 

47Nga baarurire i Alumoni Dibulasayimu, baatsya baawolelakho mu njiinji tsa 
Abarimu, aambi ni lukiingi Nebo. 
48Khukhwaama mu njiinji tsa Abarimu, baatsya baawolelakho khu musaleela 
kwa Mowabu, aambi ni luluutsi Yorudaani, shanjelekha wa Yeriko. 
49Ibweene iyo i kaambi yaabwe yaamalatana khu musaleela kwa Mowaabu 
kwoosi khukhwaamila i Besi-Yeshimosi, khuutsya khukhwoolela ilala i Abeli 
Shitimu. 

Bilakilo isi ba Isiraeli nga bashiili khwambukha Yorudaani ta 

50Khu mbuka isi ba Isiraeli baaba nga bashiili khu musaleela kwa Mowabu, 
aambi ni luluutsi Yorudaani, shanjelekha wa Yeriko, Umukasya waalomela Musa 
51khuuwa babaandu ba Isiraeli bilakilo bino ari, “Nga mwambukhile luluutsi 
Yorudaani khukhwiinjila mu Kanaani, 
52mwaakha khuuwonelamwo ilala babaandu abe babaamenyamwo. Mwaakhiile 
khukhwoonakisila ilala bifwaani byaabwe, mufuniaakake bibyeeso byaabwe 
byoosi. 
53Lwanyuma mwinjilemo, mwiyilile shibala isho, lwekhuuba ise naashibaweele 
inywe khuuba shisheenywe. 
54Muli ni khuukabananisamwo liiswa, nga mukhupa bukokha, khuusiintsiila khu 
buboofu bwe bikuuka byeenywe. Shikuuka shishiili shiboofu, kumukabo 

kwaabwe kwe liiswa kwaakha khuuba kumuboofu nakwo, ni isi shikuuka 
shikyeekhe, kumukabo kwaabwe kwe liiswa kuli ni khuuba kumukyeekhe. 
55Ne siinga mukhaasikha khuuwoonamwo babaandu babaamenyamwo, abo 
babaakane baramemwo, kane bekyele be busiku isi muli nga bisaala byeesi 
basongoole khuubawunaka mu moni tseenywe, naluundi babe nga kamakhwa 
khuubawunaka mu mbafu mweenywe. 
56Ni nase kane imbakhole inywe buubi naabi, nga ni narekekha khuubakhola 
nibo.” 

Khuubala 34 

Tsintsakha tse Liiswa 

1Umukasya waalomela Musa 
2khuutsya aboolele babaandu ba Isiraeli ari, “Nga mwenjiile mu shibala sha 
Kanaani, liiswa lyeesi intsya khuubawa inywe litsya khuubakho tsintsakha 
tsino: 
3Lulwaakha lwe mwaalo lutsya khwaamila khu mubiimbi kwa Zini, kukuuli khu 
lwaakha ni Edomu. Khu lubeka lwe bwaamanyaanga, lulwaakha lweenywe lwe 
mwaalo, lutsya khuurakikhila ibwakamilo we Nyaantsa imboofu Dedi Si. 
4Nio lwaame ibweene iyo, luweete lwiikhe kwe mwaalo khuuyililamo Bubiriro 
bwa Akurabimu, lutsye lukhalise kumubiimbi Zini, lwikhilile kwe mwaalo we 
shiriimba Kadeshi Barineya. Khukhwaama ibweene iyo, lutsye khukhwoola i 
Hazari-Adari, lwilooseleyo paka i Azimoni. 
5Ibweene iyo luwete lubirire khwi tila lye khakheetsi khe khu lwaakha lwa 
Misiri, ni bwakamilo we Nyaantsa imboofu Meditereniani. 
6“Lulwaakha lwe bukwanyaanga lukhaabe Inyaantsa imboofu Meditereniani. 

7“Lulwaakha lwe ngaaki lukharakikhile khu Nyaantsa imboofu Meditereniani, 
lwiloosele paka khu Lukiingi Hori. 
8Ni khukhwaamila khu Lukiingi Hori ilwo, lutsye i Bubiriro bwa Hamasi, 
lwiloosele lukhalise lwoole i Zedadi, ikane ibe bubwakamilo bwe lulwaakha. 
9Khukhwaama i Zedadi, lwiloosele i bwaamanyaanga lwoole i Zifoni, ni 
bwakamilo bwalwo kane bube i Hazari Enani. 
10“Lulwaakha lwe bwaamanyaanga lukhaarakikhile i Hazari Enani lutsye lwoole 
i Shefamu. 
11Khukhwaama ibweene iyo, lwikhilile kwe mwaalo paka i Ribula, shishiili 
ibwaamanyaanga wa Ayini. Lulwaakha luno lwiloosele khukhwiikhilila lutsye 
lwoole khu bikoongo bye bwaamanyaanga we nyaantsa Galilaaya 

12lwanyuma lwiikhe nga luloondelela luluutsi Yorudaani, khuutsya khwoola khu 
nyaantsa Dedi Si. Liryo liiswa lilikane libe akari e tsintsakha tsino, kane libe 
liiswa lyeenywe.” 
13  Lwanyuma Musa waalomela babaandu ari, “Lino nilyo liiswa lyeesi kane 
mufune khuubirira mu khukhupa bukokha, lyeesi Umukasya aalakila 
khuukabila bikuuka bibiramile syeenda ni shisiintsa she shikuuka shitweela. 
14Lwekhuuba shikuuka sha Rewubeni, ni shikuuka sha Gadi, atweela ni 
shisiintsa shitweela she shikuuka sha Manase she bwaamanyaanga, byaamala 
khaale khuufuna kumukabo kwaabwe kwe liiswa 
15khu luwaande lwe bwaamanyaanga wa Yorudaani, shanjelekha wa Yeriko.” 

Baaraangilisi babaayeeta mu khukabananisa liiswa 

16Umukasya waalomela Musa ari, 

17“Umusaayi Eliyazaari ni Yoswa umusooleli wa Nuni nibo babaakane 
bakabananise liiswa mu ba Isiraeli boosi. 
18Kane wiroborereyo umuraangilisi mutweelatweela khukhwaama mu buli 
shikuuka, bayeete mu khukabananisa liiswa. 
19Kano niko kamasiina ke basaani beene: Kalebu umusooleli wa Yefune, 
khukhwaama mu shikuuka sha Yuda. 
20Shelumieli umusooleli wa Amihudi, khukhwaama mu shikuuka sha Simeyoni. 

21Elidadi umusooleli wa Kisiloni, khukhwaama mu shikuuka sha Benyamini. 

22Buki umusooleli wa Yoguli, umuraangilisi khukhwaama mu shikuuka sha 
Dani. 
23Haniyeli umusooleli wa Efodi, umuraangilisi khukhwaama mu shikuuka sha 
Manase, umusooleli wa Yusufu. 
24Kemuweli umusooleli wa Shifutani, umuraangilisi khukhwaama mu shikuuka 
sha Efurayimu, naye umusooleli wa Yusufu. 
25Elizafani umusooleli wa Parunaki, umuraangilisi khukhwaama mu shikuuka 
sha Zebuluni. 
26Palitiyeli umusooleli wa Azani, umuraangilisi khukhwaama mu shikuuka sha 
Isakaari. 
27Ahihudi umusooleli wa Shelomi, umuraangilisi khukhwaama mu shikuuka sha 
Asheri 
28Pedaheli umusooleli wa Amihudi, umuraangilisi khukhwaama mu shikuuka 
sha Nafutali.” 
29Bano nibo basaani beesi Umukasya aalakila ari bayeete mu 
khuukabananisamwo liiswa lye mu shibala sha Kanaani akari mu baandu ba 
Isiraeli. 

Khuubala 35 

Biriimba byeesi baakabila ba Levi 

1 Nga babaandu ba Isiraeli bashiili khu musaleela kwa Mowabu, aambi ni luluutsi 
Yorudaani, shanjelekha wa Yeriko, Umukasya waalomela Musa ari, 
2“Lakila babaandu ba Isiraeli bakabilekho ba Levi khukhwaama khu kimikabo 
kye liiswa kyeesi bakhaafune, bitweela khu biriimba nabo bamenyemwo, ni 
kamaayilo ke bibyaayo. 
3Biriimba kane bibatsake bibyaabwe bye khuumenyamwo, ni kamaayilo kabe 
ke bibyaayo byaabwe, ni bisolo byaabwe bibiindi. 
4Kamaayilo kane karakikhatsakile khu kamatikiiyi ke biriimba, khuumalakho 
tsimita nga bitoondo bine ni kamakhumi karaano (450), khuutsya khu buli 
lubeka. 
5Kamaayilo kaakha khukhwoolesa tsimita bitoondo syeenda (900) buubalaayi, 
nga tsipimibwa khu buli lubeka, ne shiriimba shibe khukari khwako. 
6“Muli ni khuuwa ba Levi biriimba bisesaba bye khuumulilamwo, mweesi 
umuundu yeesi anyala waatitukhila, n'aba nga waakhoonyile uwashe nga 
waakhutsililila ta. Ni khuuloosela khu byeene ibyo, muli ni khuubawa biriimba 
bibiindi kamakhumi kane na bibili (42). 
7Baryo ba Levi khuuyilila atweela babe ni biriimba kamakhumi kane na 
shinaane (48), atweela ni kamaayilo kakaabibotokheleele. 
8Buukali bwe biriimba byeesi ba Levi bali ni khuufuna, khukhwaama khu buli 
shikuuka, bwaakha khuusiintsiila khu buboofu bwe liiswa lyeesi shikuuka isho 
shayila. Bikuuka biboofu bili ni khuuwayo biriimba biikalikho khuufuurakho 
bikuuka bikyeekhe.” 

Biriimba bye khuumulilamwo 
(Kamakaambila 19.1-13; Yoswa 20.1-9) 

9 Lwanyuma ndi Umukasya waalomela Musa 

10khuutsya aboolele babaandu ba Isiraeli ari, “Nga mwambukhile luluutsi 
Yorudaani, mwenjiile mu shibala sha Kanaani, 
11muroborayo bitweela khu biriimba, bibe biriimba bye khuumulilamwo, 
mweesi umuundu anyala waatitukhila, siinga aba nga waakhoonyile uwashe nga 
waakhutsililila ta. 
12Biriimba bino kane bibatsake bye buumuli, siinga nga balebe b'omuundu 
ufwiile bakhakakho khukhwiiliyaasa. Shino kane shiyeete umuundu isi 
baambaasilisa khuuba nga weerire, anyoowe khuwotsesebwakho ni baakayi. 
13Biriimba bino byaakha khuuba biriimba bisesaba, 

14nga bitaru biba khu lubeka lutweela lwa Yorudaani, ni bibiindi bitaru bibe mu 
shibala sha Kanaani. 
15Biriimba bino bisesaba kane bibatsake bye buumuli isi babaandu ba Isiraeli, 
ni isi babeetswa babaamenya akari musiinywe. Umuundu yeesi ukhoonya 
uwashe nga waakhutsililila ta, atitukhile mubweene umwo.” 

Kamakaambila kakawaamba khu khwiira 

Umukasya waaloma luundi ari, 
16“Ne siinga umuundu araambisa shishuuma sha ayoni waakhupa uwashe 
waamwiira, umweene uyo aba ali umwiiri, naye aakha eribwe. 
17Namwe ndi siinga umuundu araambisa libaale waakhupa uwashe waamwiira, 
umweene uyo naye aba umwiiri, naye aakha eribwe. 
18Namwe ndi siinga umuundu araambisa shisaala waakhupa uwashe 
waamwiira, naye aba umwiiri, umweene uyo aakha khukhwiiribwa. 
19Mutweela khu balebe b'omuundu uwiiribwile, naye aba ali ni buufunisi bwe 
khukhwiira umuundu umwiiri uyo. Siinga aba nga waamwakaanaanekho, aakha 
khuumwiira. 
20“Namwe siinga umuundu abiiyila uwashe, shaakila waamusiindikha waakwa 
aasi, namwe waamutsukutsayo shishiindu shoosi, shaakila waafwa lwe 
khuutsililila, 
21namwe mu busiku bwe angaaki, waamukhupa bifuusi, shaakila umuundu uyo 
waafwa, umukhupile aba ali umwiiri, naye aakha khukhwiiribwa. Mutweela khu 
balebe b'omuundu uwiiribwile aba ali ni bufunisi bwe khukhwiira umwiiri uyo, 
siinga nga amwaakaananakho. 
22“Namwe siinga umuundu asiindikha uwashe isi akhaabiyilakho ta, namwe 
waamutsukutsayo shishiindu shoosi shaakila waafwa akhali khuutsililila ta, 
23Namwe ndi nga waakhumubona ta, ne waamukwiisakho liibaale lyaamwiira, 
ate nga abe s'alikho umusiku weewe, namwe waakhumubiiyilakho ta, 
24babaandu be mu shiriimba baakha khukhwiitsa atweela, bawotsese 
kumusaango ukwo, khuubona oba nga ali ni kumusaango, khuusiintsiila khu 
makaambila namwe ta. 
25Babaandu boosi baakha khuuwonesa umuundu uweerire uwasheewe uyo, 
khukhwaama khu balebe b'omuundu uweeribwa, lwanyuma bamusiindikhe 
eleyo mu shiriimba she khuumulilamwo, sheesi elukhilamwo. Umuundu uyo 
aakha khuumenya ibweene iyo khukhwoolesa nga umusaayi ufuura buukhulu 
waamala khuufwa. 
26Ne siinga umuundu uweera uwasheewe uyo, arura khukhwaama mu 
shiriimba she khuumulilamwo isho, abe mweesi ali, 
27ne umulebe w'omuundu uwafwa waamunyoola naye waamukhoonya, 
umuundu uyo s'abakho ni kumusaango kwe bubwiiri ta. 

28Nashiryo umuundu ulikho kumusaango kwe bubwiiri uyo, aakha khuumenya 
mu shiriimba she khuumulilamwo isho, khukhwoolesa umusaayi ufuura 
buukhulu naye n'afwa. Aryo lwanyuma lwe khuufwa khw'omusaayi ufuura 
buukhulu, anyala ari waakobolayo ingo weewe. 
29“Bino kane bibatsake biilakilo isi babaandu ba Isiraeli boosi, mu miboolo 
kyoosi kikiliitsa iburaangisi, buli aandu oosi isi mulimenya. 
30 “Umuundu yeesi uwiira uwashe naye aakha khukhwiiribwa, siinga nga ibawo 
bujulisi bwe bajulisi babili. Ne bujulisi bw'omuundu mutweela sibumala 
khuukhala kumusaango kwe khukhwiira ta. 
31Nga umuundu weerire uwashe, naye aakha khukhwiiribwa. Umuundu uyo 
s'akha khuulekhuulibwa lwekhuuba waasasuule tsinusu khuuliya ta. 
32Ne siinga umuundu aba nga waawona khuufwa lwekhuuba waatitukhila mu 
shiriimba she khuumulilamwo, mukhamufukiilisa waakobolayo ingo weewe, 
lwekhuuba waasasuule tsinusu ta. Umuundu uyo aakha khuumenya mu 
shiriimba she khuumulilamwo isho khukhwoolesa nga umusaayi ufuura 
buukhulu waafwiile. 
33Mukhanyaalutaka liiswa lyeesi mumenyamwo ta. Khutsukha kamafuki 
kanyaalutaka shibala, naluundi mbaawo she khuwoonga lwe khuupyeeluusa 
shibala isho khweesi kamafuki katsutsukha ta, khuurusakho ndi khutsukha 
kamafuki k'omuundu uyo naye uweera uwasheewe. 
34Mukhanyaalutaka liiswa lyeesi mumenyamwo ta, nase samweene mweesi 
imenya. Lwekhuuba ise Umukasya samweene nase imenya akari mu baandu ba 
Isiraeli.” 

Khuubala 36 

Buusikha bwe bakhasi bakhwaalikhe 

1Shifukhu shitweela, baaraangilisi khukhwaama mu khakuuka khakyeekhe kha 
Gileyadi, umwaana wa Makiri, uwe mu shikuuka sha Manase, umwaana wa 
Yusufu, baatsya isi Musa ni isi baaraangilisi babaandi ba Isiraeli 
2baamulomela bari, “Umukasya aakhulakila iwe khuukabila babaandu ba 
Isiraeli liiswa nga ukhupa bukokha. Naluundi aakhulakila khuukabila busikha 
bw'omulebe weefwe Zelofehadi isi bakhaana beewe. 
3Ne siinga bakhaana bano batsya bakhwaalikha khu basaani babaama mu 
bikuuka bya Isiraeli bibiindi, buryo busikha ubwo buba bukhurusibwakho 
khusiifwe, bwaaba bwe shikuuka isho mweesi umukhaana aba wakhwaalikhile. 
Nashiryo, busikha ubwo buba sibushiili bubweefwe ta. 
4Nashiryo siinga Kumwiiko kwe Serukho mu Isiraeli ni kulyoola, busikha ubwo 
bwoosi bulitubaasibwa khu shikuuka mweesi bakhaana ba Zelofehadi 

bakhwaalikha, shikile bibiindu ibyo byoosi bibe nga byaarusibwile khu 
shikuuka she baakuuka beefwe.” 
5Aryo Musa waaboolela babaandu ba Isiraeli sheesi Umukasya aamulakila 
khuukanikha ari, “Isho sheesi be mu shikuuka sha Manase baloma shili shaŋali. 
6Nashiryo Umukasya waalakiile ari bakhaana ba Zelofehadi banyala 
bakhwaalikha khu muundu yeesi isi basiima, ne khurusakho ndi umuundu uyo 
ali ni khuuba nga aama mu shikuuka sha paapa waabwe. 
7Buusikha bw'omuundu yeesi mu Isiraeli sibwaakha bwaakhalisa khuutsya mu 
shikuuka shishiindi ta. Buli mutweela aakha khukhwiiwaamba khu busikha bwe 
bakuuka beewe babeene. 
8Buli mukhaana yeesi uyila kumukabo kwe liiswa mu shikuuka shoosi sha 
Isiraeli, aakha khukhwaalikha khu musaani uwe mu shikuuka sha paapawe 
sheene. Musaambo yino, buli muundu wa Isiraeli yeesi anyale khuuyila busikha 
bwe bakuuka beewe babeene. 
9Nashiryo mbaawo busikha bwoosi bubuuli ni khuukhalisa khukhwaama mu 
shikuuka shitweela khuutsya mu shikuuka shishiindi ta. Buli shikuuka shili ni 
khuurama nga nisho shishiliinda busikha bwasho.” 
10Baryo bakhaana ba Zelofehadi baakhola nga Umukasya n'alakila Musa. 

11Bakhaana ba Zelofehadi bano baaba nibo Mahila, Tiruza, Hogula, Milika, ni 
Nowa. Baakhwaalikha khu basaani babaaba shaananyina shaabwe muunda ya 
paapa waabwe. 
12Baatsya bakhwaalikhaka mu bukuuka bukyeekhe bwe mu shikuuka sha 
Manase, umwaana wa Yusufu. Buryo busikha bwe liiswa lya paapa waabwe 
bwarama mu shikuuka isho. 
13Kano niko kamakaambila ni biilakilo byeesi Umukasya aawa Musa khuuwa 
babaandu ba Isiraeli, nga bashiili khu musaleela kwa Mowabu, aambi ni luluutsi 
Yorudaani, shanjelekha wa Yeriko. 

Kamakaambila 

Kamakaambila 1 

Inganikha ya Musa inyoowa, nga akanikha khu biindu biikhale 

1Bino nibyo biilomo byeesi Musa aaboolela babaandu ba Isiraeli boosi, nga bali 
mu mubiimbi, shangelekha we bwaamanyaanga we luluutsi Yorudaani. Baaba 
bali mu litila lye luluutsi ulwo aambi ni Sufu, akari e shiriimba Parani khu lubeka 
lutweela, ni biriimba Tofeli, Labani, Hazerosi, ni Dizahabu khu lubeka luluundi. 
2Iliwo lukyeendo lwe biifukhu likhumi na shitweela, khukhwaama i Horebu 
khukhwoola i Kadeshi Barineya, nga waabiriire khu ntsila iye mu ngiingi tsye 
Seyiri. 
3Khu shifukhu shishinyoowa mu mweesi kwe likhumi na mutweela, mu mwiiko 
kwe kamakhumi kane, khukhwaama nga ba Isiraeli ni baarura mu Misiri, Musa 
waakanikha isi ba Isiraeli ibyo byoosi byeesi Umukasya aamulakila 
khuukanikha. 
4Bino byabawo nga Musa waamalile khuuwula umuyiinga Sihoni uwe ba Amori, 
n'umuyiinga Ogo uwe ba Bashani, mu busoolo. Umuyiinga Sihoni abe awula nga 
amenya i Heshiboni, ne Ogo abe awula nga amenya i Ashitaro ni Edireyi. 
5Mu Mowabu, shangelekha we luluutsi Yorudaani, niyo isi Musa aarakikhila 
khuusontsoola kamakaambila kano, nga aloma ari: 
6Nga khuli a Lukiingi Horebu, Umukasya Wele weefwe aakhukanikhayo isi ifwe, 
nga aloma ari, “Mwaamenyile khu lukiingi luno imbuka indeeyi naabi. 
7Ni mwinyukhe ano, mwiloosele ni lukyeendo lweenywe. Ni mutsye mu shibala 
she tsingoongo shishiilimo ba Amori, ni bisiintsa bibishibotokheleele, nga nibyo: 
Litila lye luluutsi Yorudaani, shibala shishiili mu bikoongo, kumubiimbi, 
luuyekhe lwe khu nyaantsa, liloba lye ba Kanani ni ba Lebanooni, ni khuutsya 
khukhwoolela ilala khu luutsi Efurati. 
8Isho nisho shibala sheesi ise Umukasya weenywe netsuba ndi ikhaashiwe 
bakuuka beenywe Iburayimu, Isaaka, ni Yakobo, nibo atweela ni babetsukhulu 
baabwe. Bona shiibala ishosiina, ise naashibaweele, ni mutsye mushikese 
shisheenywe.” 

Khuurobora baakayi 
(She Lukyeendo 18.13-27) 

9Musa waalomela babaandu ari, “Khu mbuka iyo, ise nabaloma inywe ndi, ‘Ise 
senyene sinyala naabaraangirira inywe mweesi ta. 
10Umukasya Wele weenywe waabakholile inywe khuuba baakali naabi, muli 
busa nga tsinieniesi khwikulu. 

11Khali Umukasya Wele uwe bakuuka beenywe abakholile inywe mwiloosela 
buukali kimiluundi shikana shitweela (1,000), naluundi abawa inywe tsikhabi 
nga n'abasuubisa inywe. 
12Ne ise senyene inyala indyeena netwiikha kumukuku kwe khuukhalawo 
tsikhaayano tsyeenywe ni khuulomana? 
13Ni murobore khukhwaama mu buli shikuuka, basaani be kamakhula, 
babaamanyile khuukhalawo, naluundi babaamanyile bibiindu biikali, kane ise 
imbekese khuuba baraangirisi beenywe.’ 
14Inywe mwaantsilamo ise nga muloma muri, ‘Waalomile shishiindu shilayi 
naabi.’ 
15Kila ise imaamba basaani bano, babaali bakesi, naluundi babaamanyile 
bibiindu biikali, imbekesa khuuba baraangirisi beenywe. Batweela khu nibo 
baaba baraangirisi be kamaye, nga baraangirira bibuli bye bikana, bitoondo, 
kamakhumi karaano, namwe likhumi. Babaandi ise nabekesa khuuba baawuli 
be babaandu, ni babaandi khuuba baakayi. 
16“Kila inomela baakayi ndi, nga mukhala kimisaango, muli ni 
khukhwookesanisa bwaŋali, oba kumusaango kuli akari e ba Isiraeli bonyene, 
namwe akari O umu Isiraeli n'umuundu uwe bulafu busa, umenya ni nanywe. 
17Mu khukhala kimisaango, oba kuli kw'omutaambi, namwe kw'omuyiinda, 
mulekhe khukhwikhupila luwaande lutweela ta. Abe umuundu ikhaba nga ali 
naanu, mukhamurya ta, khulwekhuuba Wele niye uuli khuukhalawo, shiili 
inywe ta. Kimisaango kimisiro naabi, mukireera isi ise, imbe umukayi. 
18Mu mbuka iyo, ise nabalakila inywe bibiindu byoosi byeesi muli ni khuukhola.” 

Khukhwimenielesa shibala 
(Khuubala 13.1-33) 

19Musa weloosela ari, “Lwanyuma khwenyukha khukhwaama khu Lukiingi 
Sinaayi, khwaabirira mu mubiimbi kumuboofu ukwo nga ni mwakubona, nga 
khulikho khutsya mu liloba lye ba Amoni, nga Umukasya Wele weefwe, 
n'akhulakila. Kila khutsya khwoola mu shibala she tsingiingi, shishilaangibwa 
Kadeshi Barineya. 
20Kila ise inooma ndi, ‘Bona ari khwoolile mu shibala she ba Amoni, sheesi 
Umukasya Wele ali khuutsya khuukhuwa ifwe. 
21Bona, ifwe Umukasya waakhwookesile shibala. Nashiryo, mukharya namwe 
mukheyembelela ta, ni muniine mutsye mushiwaambe, nga Umukasya Wele 
uwe bakuuka beenywe n'alomile.’ 
22Kila ndi mweesi mwiitsa isi ise muloma muri, ‘Ne nga khushiili khutsya 
khukhwiingila mu shibala isho ta, khayo khunyoowe khusiindikheyo babaandu 
batsye bashimenielese. Nga bano baakoboole, kane bakhuboolele ifwe 
bibiwaamba khu biriimba bibiiliyo, ni kumukhoosi kweesi khuli ni 
khuutsiilakho.’” 

23“Ise nambaasa ndi inengekharengekha iyo ili indaayi. Ni nashiryo, ise 
narobora khukhwaama mu buli shikuuka umuundu mutweelatweela, baaba 
likhumi na babili. 
24Abano baatsiila ilala ni khukhwoola mu litila ly'Esikolo, nga bemenielesa 
shibala. 
25Khaba nga bakobola baabusaasakho bibyaamo byeeyo beetsa ni nabyo. Kila 
baloma bari, ‘Liiloba lyeesi Umukasya Wele weefwe alikho akhuwa ifwe, lili 
liilayi lilyaama biilyo biikali naabi.’” 

Ba Isiraeli baloba khuurekeeresa Umukasya 
(Khuubala 14.1-45) 

26 Ne shitweela busa inywe mwashuukha khu Mukasya Wele weenywe, 
mwaaloba khutsya mu liloba ilyo. 
27Inywe mwarama mu masari keenywe, mweŋuluŋuunya, nga muloma muri, 
“Ifwe Umukasya akhuyila nga baasiku beewe. Khulwekhuuba aakhurusa ifwe 
mu Misiri waakhureera ano, ari nio akhwiire nga akhuwaanayo ifwe isi ba 
Amori. 
28Ifwe khunyala khuryeena khwaatsya mu shifwo isho? Khulwekhuuba baalebe 
beefwe beesi khwarumanayo baakhumalile ifwe kamaani, nga ni bakoboole 
baakhuboolela bari babaandu b'eeyo bali kimisaani kimiboofu naluundi 
kimileeyi, khuukhuminya ifwe. Biriimba byaabwe baabibotokhelesa ni 
kamatikiiyi kamaleeyi, khukhwoola mu ngaaki. Batweela khu misaani ikyo, bali 
be lisaaye lya Anaki, kukwaba kusaani kuboofu naluundi kuuleeyi.” 
29Kila ise imbalomela inywe indi, “Mukharya namwe mukheyembelela ta. 

30Khulwekhuuba Umukasya Wele weenywe ubaraangirira inywe, niye 
umweene anabasoolanila, nga n'asoolanisa ba Misiri nga mwabeene mubona. 
31Inywe mwabeene mwebonelekho nga Umukasya n'akhuliindile ifwe imbuka 
isi khwabeleele mu mubiimbi, waaba busa nga paapa n'enaana khu mwaana 
weewe, khukhwoolisa ni khweetsile khwoola mu shifwo shino.” 
32Ne shitweela busa, inywe mwaalekha khuuloondelela naluundi mwalekha 
khufukiilila byeesi Umukasya Wele weenywe aaloma ta, 
33ikhaba nga niye uwakhuraangirira ifwe naakhwookesa abe isi khuli ni 
khuutsya. Naluundi abe kumuusi ekyela kamafuumbi, ni mu shilo wekyela 
kumulilo, nga akhumulikhila ifwe isi abe khuli ni khuutsya. 

Umukasya awa ba Isiraeli shitaambiso 
(Khuubala 14.20-45) 

34 “Umukasya waawulila byeesi inywe mwaloma, lirima lyaamuwaamba, kila 
etsuba nga aloma ari, 
35Mbaawo na mutweela khu baandu be kumuboolo kumwoonaki kuno, 
ulibonakho khu liiloba liilayi lyeesi netsuba ndi ikhaaliwe bakuuka beenywe ta. 

36Akhali Kalebu, umusoleeli uwa Yefune, ni babaana beewe, nibo beesi kane 
imbe liiloba lyeesi amalile khuukyeendamo. Khulwekhuuba niye yenyene 
uloondeleele byeesi Umukasya aloma.” 
37Waakila ni nase Umukasya waakhalila kumusaango, waaloma ari, “Musa, 
ikhaba iwe nawe, singane wingile khu liloba lyeesi nabalomela ta. 
38Akhali Yoswa umusoleeli uwa Nuni, uli umuyeeti woowo, niye ukhengile mu 
liloba ilyo. Mwisemo kamaani, khulwekhuuba ali ni khuuyeeta ba Isiraeli 
khuumenya mu liloba ilyo. 
39Ni khufuurisila ilala, babaana beenywe beesi mwaambaasa muri baasiku 
balibawaamba batsye ni nabo, ni babaana beenywe babaakhalikho ni 
kumusaango ta, abo bakhengile mu liloba ilyo. Ikhaalibawe, libe lilyaabwe. 
40Ne inywe yinyukha muwaambe intsila, mukwe khu lukyeendo mwiileyo mu 
mubiimbi, luwaande lwa Inyaantsa Imbesemu. 
41“Kila inywe mwangobolamo nga muloma muri, ‘Ifwe khwaakholile 
shishoonako mu moni tsy'Omukasya. Ari khwaafuukiliile, kane khuniine 
khutsye khusoolane nga Umukasya Wele weefwe n'alomile.’ Nashiryo buli 
mutweela khus'iinywe waabukula bye busoolo, mwaambaasa muri kane shibe 
shaangu khuuniina mutsye musoolanise, lwanyuma muwaambe shibala isho. 
42Ne Umukasya waanomela ise ari, ‘Bareewure bakhaniina ingaaki khuutsya 
khusoolana ta, khulwekhuuba ise singane imbayeete ta. Kane baasiku baabwe 
babafuure.’ 
43Ise nababoolela, ne inywe mwaalekha khurekeeresa byeesi Umukasya aloma 
ta, mwamushuukhakho, mwaafuungiliila mwaatsya mwebwakala shibala she 
mu bikoongo isho. 
44Ne ba Amori abe babaamenya mu shibala isho ni baabebwakala inywe, 
mwatitukha nga beesi intsukhi ibwakaale. Baabatimisa khukhwoolisa ni 
mwengila mu Edomu, baatsya baabafuurira mu shiriimba shilaangibwa Homari. 
45Kila mulilila Umukasya kamasika, n'Umukasya walekha khubenaanakho ta. 

46Ni nashiryo khwaarama i Kadeshi khuumala imbuka indeeyi naabi.” 

Kamakaambila 2 

Kimiiko kye khuukyeendaana mu mubiimbi 

1 Lwanyuma khwashuukha, khwawaamba intsila itsya kwe Inyaantsa 
Imbesemu, nga khubirira mu mubiimbi nga Umukasya n'akhulomela khuukhola. 
Khwamala kimiiko kimikali nga khumenya a lukiingi Seyiri. 
2Khukhwoolisa Umukasya n'anomela ise ari, 

3“Musa, inywe mwaamalile imbuka indeeyi naabi nga mumenya naluundi nga 
mwibotokhelela mu lukiingi luno. Ari ni muwaambe intsila mutsye kwe ngaaki. 

4Lomela babaandu bano uri muli aambi khuubirira mu liloba lye balebe 
beenywe, babaana ba Esawu, babaamenya mu Seyiri. Nibo baariire 
khulweenywe. Ne muli ni khuushimanya muri, 
5mbaawo khuubasoolanisa ta, khulwekhuuba ise singane imbawe inywe liloba 
lyaabwe nakhari ta, abe ikhaba lilyoola shikele shitweela shonyene. 
Khulwekhuuba ise naamala khaale khuuwa be nda ya Esawu liloba ilyo. 
6Nga mubira mu liloba lyaabwe, muli ni khuusasulila biilyo byeesi babawa ni 
kameetsi keesi babawa. 
7Khulwekhuuba Umukasya waamala khaale khuubawa inywe tsiikhabi mu buli 
byeesi mukhola byoosi. Imbuka iye kimiiko kamakhumi kane isi mumalile mu 
mubiimbi, Umukasya Wele weenywe wabeele ni nanywe naluundi mbaawo 
sheesi mwikoomba ta. Ikhaba ari Umukasya waamanyile ari inywe mulikho 
mubira mu mubiimbi kumuboofu kuno. 
8Nashiryo khwabirira mu liloba lye baalebe beefwe be nda iya Esawu, 
babaamenya a lukiingi Seyiri, khwelooselayo khwaatsya. Khwaalekha 
khuraambisa lukuuto lwe Araba, lulwaama i Elasi khuutsya i Esiyoni Giberi ta. 
“Khuryo khwashuukha khwaatsya kukuulola mu mubiimbi kwe Mowabu. 
9 “Kila Umukasya anomela ise ari, ‘Mukhasoyasoya namwe mwebwakala 
babaandu be mu Mowabu ta. Khulwekhuuba liloba lye Ari ilyo, ise naaliwa be 
lisaaye lya Loti khuuba busikha bwaabwe, nashiryo singane indibawe inywe ta.’” 

Bikuuka bibyamenya aambi ni Kanaani 

10Makiboole babaandu babaamenyatsaka mu liloba ilyo, abe babalaanga bari ba 
Emimu. Abe bali baakali, naluundi kimisaani kimileeyi naluundi kimiboofu, nga 
be lisaaye lya Anaki. 
11Abe nibo ni ba Anaki, babaandu babalaanga bari ba Refayi, ne abe ba Mowabu 
babalaanga bari ba Emimu. 
12Makiboole ikhaba ba Hori abe nabo bamenya a lukiingi Seyiri, ne be lisaaye lya 
Esawu baababukula liloba ilyo, baabeera baabamalawo, nibo beelawo. Baakhola 
nga ba Isiraeli ni baakhola khu baandu be khu liloba lyeesi Umukasya aabawa. 

Ba Isiraeli bakhalisa Zeredi 

13Kila Musa alomela babaandu ari, “Nashiryo ni mwinyukhe khukhalise litila lye 
Zeredi, khwambukhe khutsye. 
14Mu mbuka isi khwakhalisilamo litila lye Zeredi, abe abirirewo kimiiko 38 
khukhwaama nga ni khwaarura i Kadeshi Barineya. Khwatsya khwoola i Zeredi, 
nga basaani babaaba basoolani be kamaani boosi, abe baafwa baawawo, nga 
Umukasya n'aloma. 
15Ilala, Umukasya aabawelela khuubawa shitaambiso khukhwoolisa boosi ni 
baafwa baawawo. 
16“Ni nashiryo nga boosi baafwiile baaweelewo, 

17Umukasya waanomela ise ari, 

18‘Shaleelo muli ni khuubirira mu Mowabu, nga mubirira aambi ni shiriimba Ari, 

19mutsye mu Amoni. Ne mukhasoyasoya, namwe mwebwakala babaandu 
babaamenya mu Amoni ta, khulwekhuuba ise singene imbukule liloba lyaabwe 
imbawe inywe ta. Liloba ilyo ise naaliwa lisaaye lya Loti, nga buusikha 
bwaabwe.’” 

Kamanaambo kakaandi kakaamenya aambi mu Kanani 

20(Liloba lino abe alala balilaanga bari lye ba Refa, khulwekhuuba nibo 
babaamenyatsakamo. Ne abe ba Amoni babalaanga bari ba Zamuzumi. 
21Babeene bano abe bali babaandu baakali naabi, naluundi kili kimisaani 
kimiboofu, kimileeyi nga be lisaaye lya Anaki. Ne shitweela busa Umukasya 
waayeeta ba Amoni baabawula mu busoolo, baababukula liloba ilyo, nibo 
beliilisa shibala isho. 
22Shaaba shitweela busa nga Umukasya n'ayeeta be lisaaye lya Esawu 
babaamenya mu Seyiri, baafuura ba Hori mu busoolo, waakila baawaamba 
liiloba ilyo, nibo babeene baarakikha khuulimenyamo, ni khukhwoolisa 
shifukhu she shaleelo. 
23Ni musaambo niyo indweela, ba Kafatori babaama i Kafatori, ni baawula ba Avi 
mu busoolo, baawaamba liiloba lyaabwe baalimenyamo.) 

Ba Isiraeli bakhalisa Arinoni 

24Musa waalomela ba Isiraeli ari: “Nga khwaamalile khuubirira mu Mowabu 
khwaatsiile, Umukasya waakhulomela ifwe ari, ni mwiloosele ni lukyeendo, 
mukhalise luluutsi Arinoni. Tsya mwibwakale, khulwekhuuba ise inabanyalisa 
inywe khuusoolanisa naluundi muwule ba Heshiboni, n'umuyiinga waabwe 
Sihoni, umu Amori. 
25Khukhwaama shifukhu she shaleelo, inakhola kamanaambo koosi khu shibala 
kabarye inywe naabi. Nga baababoonekho inywe, kane babe ni khuurya 
khuukali ni khukhwiyembeelela naabi.” 

Ba Isiraeli bafuura Sihoni mu busoolo 
(Khuubala 21.21-30) 

26“Nashiryo nga khuli mu mubiimbi kwe Kedemosi, ise nasiindikha baarume 
baatsya isi Sihoni, umuyiinga uwe ba Heshiboni, nga ingana khumenye mu 
lukoosi. Namulomela ndi, 
27‘N'ufukiilile ba Isiraeli babirirekho mu shibala shoowo. Kane khubirire busa 
khu ntsila, nga mbaawo sheesi khutiilakho mu shibala shoowo ta. 
28Kane khusasulile biilyo byeesi kane khulye, ni kameetsi keesi kane khunywe. 
Akhali n'ukhulekhe khubirirekho busa mu liloba lyoowo. 
29N'ukhulekhe khubire busa nga be lisaaye lya Esawu lilimenya mu Seyiri, ni ba 
Mowabu babaamenya mu Ari, ni baakhufukiilisa ifwe khwaabirira mu liloba 

lyaabwe. Khulikho khukana khukhalise luluutsi Yorudaani, khutsye khwoole 
khu liloba lyeesi Umukasya Wele weefwe akhuweele ifwe.’ 
30Ne Sihoni umuyiinga uwe ba Heshiboni, waalekha khukhufukiilila ifwe 
khuubirira mu liloba lyeewe ta. Khulwekhuuba Umukasya Wele weefwe aakhola 
kumwoyo kweewe kwaaba kwe shikili, ari nio akhunyalise ifwe khuumuwula 
niye mu busoolo khu shifukhu isho.” 
31Kila Umukasya anomela ise ari, “Bona ari ise naarakikhile khuuwaanayo 
Sihoni ni be mu shibala sheewe mu bunyala bweenywe. Nashiryo ni murakikhe 
khuushiwaamba, mushimenyemo. 
32Lwanyuma umuyiinga Sihoni waarura mu shiriimba she Heshiboni ni liiye 
lyeewe, wakhwiibwakala ifwe nga khuli i Yahazi. 
33Wele Umukasya weefwe waakhusoolanila, khwabafuura boosi mu busoolo. 

34Khwawaamba biriimba byaabwe, naluundi khwaabyoonakisa. Ikhaba abe 
babaandu babaarama, oba basaani, bakhasi, ni babaana, boosi khwabeera, 
mbaawo na mutweela uwawona ta. 
35Akhali tsikhaafu ni byeesi khwayaaya mu busoolo, byonyene byeesi ifwe 
khwasuta khwaatsya ni nabyo. 
36Khukhwaamila ilala mu shiriimba she Aroeri, shishiili khu ndulo khwe luluutsi 
Arinoni, ni khukhwaamila mu shiriimba shishiili mu litila khuutsya khukhwoola 
i Gileyadi, mbaawo shiriimba shishakhukhaasa ifwe khuuwaamba ta. Umukasya 
aakhuyeeta ifwe khwaabiwaamba byoosi. 
37Akhali liloba lye lisaaye lya Amoni, liliili khu ndulo khwe luluutsi Yaboko, nilyo 
lyeesi khukhengilamo ta. Ikhaba biriimba bye shibala she bikoongo ni neeyo 
yoosi isi Umukasya akhukaanisa ifwe khuutsya, niyo isi khukhaatsya ta.” 

Kamakaambila 3 

Ba Isiraeli bafuura umuyiinga Ogo mu busoolo 

(Khuubala 21.31-35) 

1Musa weloosela waalomela babaandu ari, “Nga ni khwaamala khukhwiira 
umuyiinga Sihoni ni liiye lyeewe, khwawaamba lukyeendo khuutsya i Bashani. 
Nga khwoolile i Edereyi, umuyiinga wa Bashani ni liiye lyeewe lyoosi, 
baakhwibwakala. 
2Ne Umukasya waanomela ari, ‘Musa, ukharya Ogo ni liiye lyeewe ta. Ise 
inakhuyeeta ubafuure mu busoolo, ubakhole nga ni wakhola umuyiinga Sihoni 
uwe ba Amori abe umenya i Heshiboni, ni babaandu beewe.’ 
3Nashiryo Umukasya waakhunyalisa ifwe khufuura Ogo, umuyiinga uwe ba 
Bashani, atweela ni liiye lyeewe. Khwabeera khwabamalawo boosi. 
4Khwawaamba liloba liliili mu shisiintsa shilaangibwa Aragoba, ni biriimba 
byaabwe byoosi, abe bibiili kamakhumi kasesaba (60). 

5Biriimba bino abe baabyoombakhila kamatikiiyi kamaleeyi, ni bilibwa bye 
bibyuuma, khuutubaasakho ni bibyaalo nga nibyo sibabyoombakhila 
kamatikiiyi ta. 
6Khwabeera boosi, basaani, bakhasi, ni babaana, khwaabamalilawo ilala, nga ni 
khwakhola Sihoni umuyiinga uwe ba Amori, abe umenya i Heshiboni. Naluundi 
khwoonakisila ilala biriimba byaabwe byoosi. 
7Ne tsikhaafu ni byeesi khwayaaya khukhwaama mu biriimba ibyo, khwasuta 
khwaatsya ni nabyo. 
8“Bayiinga Sihoni ni Ogo, abe bali baawuli ba Amori, nga buyiinga bwaabwe buli 
ibwaamanyaanga we Luluutsi Yorudaani. Khwawaamba liloba lino, nga 
lirakikhila mu litila lye Arinoni, khuutsya khukhwoola khu Lukiingi Herumoni. 
9Ba Sidoni balaanga Lukiingi Herumoni bari Siriyoni, ne ba Amoni balulaanga 
bari Seniri. 
10Khwawaamba biriimba bye mu ngoongo, ni Gileyadi yoosi, ni Bashani yoosi, 
khwaatsya khwoolela ilala ni mu biriimba bye buyiinga bwa Ogo umuyiinga uwa 
Bashani, nga nibyo Saleka ni Edereyi.” 
11Umuyiinga Ogo abe ali mutweela khu baaramilakho khu ba Refa. N'isanduuku 
yeewe isi baamusiikhilamo, baakikhootsa mu libaale, naluundi nga ili i Raba, mu 
ba Amoni. Ili buuleeyi tsimita tsine ni buubalaayi tsimita tsibili. 

Bakabananisamo liloba lye bukwanyaanga wa Yorudaani 
(Khuubala 32.1-41) 

12“Mu mbuka iyo, nga ni khwamala khuuwaamba liloba ilyo, naaliwa shikuuka 
sha Rewubeni ni sha Gadi. Liloba lino abe lirakikhira mu shiriimba Aroyeri, 
shishiili khu ndulo khwe litila lye luluutsi Arinoni, khuutsya khwoola ni 
shisiintsa she tsingoongo tsye mu Gileyadi ni biriimba byamwo. 
13Liloba lye mu shisiintsa she Aragoba, nga mulimo liloba lya Gileyadi liliramire, 
ni Bashani yoosi, ni buyiinga bubwaba bw'omuyiinga Ogo, bino naabiwa 
shisiintsa she shikuuka sha Manase.” 

(Shisiintsa she Bashani isho shoosi bashilaanga bari liloba lye ba Refa. 
14Yayiri uwe mu shikuuka sha Manase waayila liloba lye mu Aragoba lyoosi, nga 
lilimo Bashani, ni khuutsya khwoola khu ndulo khwe ba Geshuri, ni ba Makasite. 
Bibyaalo ibyo waabitwiikha lisiina lyeewe, kila babilaanga bari Havosi Yayiri, ni 
khukhwoolisa lwe shaleelo.) 
15“Be shikuuka sha Makiri nabawa Gileyadi. 

16Be shikuuka sha Rewubeni ni sha Gadi, nabawa liloba khukhwaamila i 
Gileyadi, khuutsya khukhwoola mu litila lye luluutsi Arinoni, ni khuutsya 
khwoola khu luutsi Yaboko, khu lwaakha ni ba Amoni. Akari e litila aaba niwo 
lulwaakha lwaabwe. 

17Naluundi khuurakikhila mu kutila kwe luluutsi Yorudaani nga nilwo 
lulwaakha, ni khuurakikhila khu nyaantsa Galilaaya, ni bwaamanyaanga, aasi e 
lukiingi Pisiga. 
18 “Kila ise imbalakila inywe nga imbalomela ndi, ‘Umukasya Wele weefwe, 
waabaweele inywe liloba lino khuuba lilyeenywe. Basoolani boosi bali ni 
khukhwaambukha luluutsi Yorudaani, batsye bayeetekho bikuuka bibiramire, 
khulwekhuuba bali baalebe beenywe. 
19Ne bakhasi beenywe, ni babaana beenywe, ni tsikhaafu tsyeenywe 
(naamanyile ndi muli ni tsiikhaafu tsingali), bali ni khuurama mu biriimba bibiili 
khu liloba lyeesi ise imalile khaale khuubawa inywe. 
20Muli ni khuubayeetakho khukhwoolisa nga Umukasya waweele balebe 
beenywe liloba, nga n'abawa inywe liloba lye shangelekha we luluutsi 
Yorudaani. Nio lwanyuma buli mutweela eleyo khu liloba lyeesi ise imalile 
khuubawa inywe.’ 
21Kila mu mbuka iyo, ise nalomela Yoswa ndi, ‘Iwe wamweene webooneelekho 
ni tsimoni tsyoowo byeesi Umukasya Wele weefwe n'akhuyeetile ifwe 
khwafuura umuyiinga Sihoni n'umuyiinga Ogo. Ni nashiryo, Umukasya kane 
akhuyeete iwe musaambo niyo ndweela, buli isi kane utsye. 
22Nashiryo ukharya ta, khulwekhuuba Umukasya Wele weefwe niye uuli 
khuukhusoolanila.’ 

Musa s'afukiilisibwa khukhwiingila mu Kanaani ta 

23 “Mu mbuka nyene iyo, ise naloomba Wele nga imwikoontselela, naloma ndi, 

24‘O Mukasya Wele, bona iwe waarakikha khukhwookesana umwakaanisi 
woowo kamaani koowo ni bunyala bwoowo. Wele shiina ukuundi uliwo 
mwikulu namwe khu shibala unyala waakhola bibiindu bye kamaani nga byeesi 
iwe ukhola? 
25Naakhuloombile, n'ufukiilile ise ikhalise luluutsi Yorudaani, intsye mbonekho 
khu liiloba liilayi lye tsingiingi ilyo ni lya Lebanoni.’ 
26“Ne Umukasya waakhalalila ise khulweenywe, waaloba khuuwulila 
khuuloomba khwase ta. Waanomela ari, ‘Byeesi ulomile bimala, singana 
naakhuwulila luundi nga unganikhayo khu lomo iyo ta. 
27Niina khu ngaaki khwe lukiingi Pisiga, winyuse tsimoni tsyoowo ulole 
ibukwanyaanga, ingaaki, imwaalo, ni bwaamanyaanga, wamweene wibonele ni 
tsimoni tsyoowo. Khulwekhuuba iwe singene ukhalise luluutsi Yorudaani ta. 
28Ne shonyene ndi, khoonyakilila Yoswa, naluundi umwiisemo kamaani, 
khulwekhuuba niye ali ni khuuraangirira babaandu beewe, abayile abawe 
liiloba lyeesi kane iwe ubone.’ 
29“Nashiryo ifwe khwarama mu litila, nga shangelekha khwaaloleleele shiriimba 
she Besi Pewori.” 



378 

 

 
Ibayibuli Ingwalaafu 

© 2016 Bible Society of Uganda. 
  

 

 

Kamakaambila 4 

Ba Isiraeli bali ni khuuwulila Wele 

1Lwanyuma Musa waaloma ari, “Ari ba Isiraeli bashaase, muli ni khuuwulila 
naluundi muloondelele kamakaambila ni biilakilo byeesi intsya khubaleekela 
inywe. Nga mwaabitsiililekho, kane mumenyewo imbuka indeeyi, naluundi kane 
mutsye muwaambe liswa lyeesi Umukasya Wele uwe bakuuka beefwe alikho 
abawa inywe. 
2Khu byeesi ise intsya khubaleekela, mukhalooselakho namwe mukharusakho 
shoosi ta. Muli ni khuuloondelela kamakaambila keesi Umukasya Wele weefwe 
abawa. 
3 “Inywe mwabeene mwebonela ni tsimoni tsyeenywe byeesi Umukasya 
aakhola i Bayaali Peyori, nga n'akhoonya mus'iinywe babaandu abe babesaaya 
wele isi balaanga bari Bayaali uwe Peyori. 
4Ne inywe mumwarama mweyomiisila khu Mukasya Wele weefwe, mushiiliwo 
baalamu khukhwoolisa ni shaleelo. 
5“Bona ise naabalekeele kamakaambila ni biilakilo byeesi Umukasya Wele 
weefwe andakiile ise khuubaleekela, indi nio mukaloondelele nga mwoolile khu 
liloba lyeesi ali khuutsya khubawa inywe. 
6Kawaambe naluundi mukaloondelele, nio isi kamanaambo kakaandi 
mumanyikhane nga babaali ni kamakhula naluundi ni khuumanya. 
Khulwekhuuba kamanaambo kakaandi nga kaawuliile kamakaambila keenywe 
kane kalome kari, ‘Ilala, linaambo lino lili lye babaandu babaali ni kamakhula ni 
khuumanya.’ 
7Linaambo shiina liliindi khu shibala khuno, liliili ni wele ulili aambi nga 
Umukasya Wele weefwe n'aali aambi, naluundi waakhwiilamo ifwe buli lweesi 
khumuloomba? 
8Naluundi linaambo shiina khu shibala khuno, liliili ni biilakilo ni kamakaambila 
kakaali kamakhosefu, nga kamakaambila keesi ise ndikho imbawa inywe lwe 
shaleelo? 
9“Muli ni khuurekeeresa, kimyoyo kyeenywe kili ni khukhwitsiliilisa, mubone 
muri simwibilila bibiindu byeesi muboone ni tsimoni tsyeenywe ta. Muli ni 
khuubishebulila mu buulamu bweenywe bwoosi, naluundi muli ni 
khuubileekela babaana beenywe ni babetsukhulu beenywe. 
10Muli ni khuushebulila shifukhu sheesi mwemila mu moni tsy'Omukasya Wele 
weefwe, khu lukiingi Sinaayi. Khu shifukhu khweesi Umukasya aandakila ise ari, 
‘Musa, busaasa babaandu, ubareere ano. Ingana khubakanikhayo, nio biilo ni 
biilo banyalise khuuloondelela byeesi ise inoma, naluundi nio banyalise 
khuuleekela lisaaye lyaabwe khuuloondelela byeesi ise inoma.’ 



379 

 

 
Ibayibuli Ingwalaafu 

© 2016 Bible Society of Uganda. 
  

 

 

11 “Nga kamafumbi kamamali keboweleele khu lukiingi Sinaayi, ni kumulilo 
kulikho kwaaburukha nga kuniina mu ngaaki, inywe mweetsa mweemikha 
mwisina mwe lukiingi. 
12Kila Umukasya abakanikhayo isi inywe khukhwaamila mu mulilo umwo. 
Ikhaba nga mwawulila likono lyeewe, ni bilomo byeesi abe alikho aloma, ne 
simwamubonakho umweene ta. 
13Umukasya aloma ari alikho akhola indakaano ni nanywe, ari inywe khu 
luwaande lweenywe, muli ni khuuloondelela Kamakaambila Likhumi, keesi 
aarona khu mabaale kabili. 
14Awo niwo esi Umukasya aandakila ise khuubaleekela inywe bilakilo 
n'indeekela yeewe, ari muli ni khuubiloondelela nga mwoolile khu liloba lyeesi 
atsya khubawa, libe lilyeenywe.” 

Mukhesaaya bifwaani ta 

15Musa weloosela waaloma ari, “Nashiryo muli ni khukhwitsiliilisa naabi. 
Khulwekhuuba lweesi Umukasya aabakanikhayo nga ali mu mulilo, isi 
mwabeela mwisina mwe Lukiingi Sinaayi, simwamubonakho ta. 
16Yitsiiliilisa mubone muri simukhola shishoonako shoosi, nga mwisaaya 
bifwaani ta. Mukhakhola shibuumbe shoosi, oba shishifwaana nga umusaani, 
namwe nga umukhasi, mwaashisaaya ta. 
17Namwe ikhaba shibuumbe shoosi shishifwaana nga isolo yoosi, namwe 
binywiinywi bibipururukha, 
18namwe shiimusiru shoosi shishikhururira aasi, namwe inyeeni ta. 

19Namwe ikhaba nga mwenyusile tsimoni tsyeenywe mu ngaaki mwaaboone 
inyaanga, ni kumweesi, ni tsinieniesi, ni neebyo byoosi bibiili mwibaanga, 
mukhakhongelesebwa mwaabisaaya ta. Bibiindu bino, Umukasya 
waabireerawo kamanaambo ke khu shibala kakaandi khuubisaaya. 
20Ne inywe muli babaandu b'Omukasya, khulwekhuuba aabarusa inywe 
khukhwaama i Misiri, abe isi muli mu mutaambo kumukali naabi. 
21 “Ni khuuminyisawo, inywe mwaakila Umukasya waakhalalila ise, nga 
antsitsubila ari ise singane ikhalise luluutsi Yorudaani ningile khu liloba liilayi 
lyeesi atsya khubawa inywe ta. 
22Nashiryo ise ndi ni khufwiila mu liloba lino, singane ikhalise Yorudaani ta. Ne 
inywe kane mukhalise, mutsye muwaambe liiloba liilayi ilyo. 
23“Busheele muli ni khuushebulila indakaano isi mwakhola n'Umukasya Wele 
weefwe. Umukasya Wele waabalomeele ari mukhakholakho shibuumbe she 
saambo yoosi ta. 
24Khulwekhuuba Umukasya Wele weefwe, ali ni libuba liikali naabi, kane lirima 
limuwaambe. 

25“Nga mwaamenyile mu liloba ilyo khuumala imbuka ngali, mwaasaalile 
babaana, naluundi nga mwaafunile babetsukhulu, ni mwiibirisa buubi 
mwaakholayo shibuumbe shoosi, muba mwaakholile shishoonako isi Umukasya 
Wele weefwe. Shino kane shikile akhalale naabi. 
26Likulu ni shibala bili bajulisi baase khu shifukhu shino. Ni muba mwaakholile 
bifwaani mwaabisaayile, singane mumenyewo imbuka ingali khu liloba lyeesi 
mutsya khuwaamba shangelekha wa Yorudaani ta. Kane Umukasya abeere 
mweesi muwewo. 
27Umukasya kane akile inywe musalanile mu manaambo kakaandi, ibewo 
bafwiiti bari musiinywe babaakane baramewo mu manaambo ako. 
28Nga mwoolile ibweene iyo, mukhesaaye ba wele beesi babuumba busa 
khukhwaama mu bisaala ni mu mabaale, babaakhali ni tsimoni ta, namwe 
babaakhali ni kamaru ta, namwe babaakhali ni kiminwa ta, namwe babaakhali 
ni kamoolu ta. 
29 “Ne nga muli mu bihangafu ibyo, munyala mwaakobolayo khukhwisaaya 
Umukasya Wele weefwe. Nga mwaamukobooleyo ni kimyoyo kyeenywe kyoosi, 
ni buulamu bweenywe bwoosi, kane ndi abe Wele weenywe luundi. 
30Nga nyaanga bibiindu bino byaabakwiilekho, muli mu mutaambo, muli ni 
khuukobolayo isi Umukasya Wele weefwe, muloondelele byeesi aloma. 
31Khulwekhuuba Umukasya Wele weefwe, ali Wele uwe shiisa. Singane 
abaantsukhe namwe aboonakise, namwe ebilile indakaano isi aakhola ni 
bakuuka beenywe, ni byeesi aabasuubisa nibo ta. 
32“Abe mwaakhawentselesa mu biindu biikhale, bibyakholikha nga inywe 
mushiili khusaalikha ta, namwe khu shibala khwoosi, oba shaabatsakawo 
namwe shaawulilikhanakho, khukhwaama nga Wele n'abumba likulu ni shibala, 
oba shiindu nga shino shaabatsakawo. 
33Manya iliwo babaandu boosi babaawulila likono lya Wele, nga akanikhila mu 
mulilo, nga inywe ni mwawulila, lwanyuma baarama nga bashiiliwo baalamu? 
34Namwe iliwo wele yeesi uwakhakakho waatsya webukulila umweene 
linaambo khukhwaama mu linaambo liliindi, nga araambisa bye kamakaanga, ni 
busoolo? Namwe nga araambisa kamaani keewe, ni bibiriisa biikali, nga 
Umukasya Wele weefwe, n'akhola byeesi inywe mwabona ng'abakholela mu 
Misiri? 
35Umukasya waabokesanisa inywe bibiindu bino, ari nio inywe mumanye muri, 
Umukasya ali Wele, mbaawo ukuundi ta, akhali niye yenyene. 
36Niye aabafukiilisa inywe mwaawulila likono lyeewe nga ali mwikulu, ari nio 
abaleekele inywe. Nga ali khu lukiingi, aabafukiilisa inywe mwaabona kumulilo 
kwe kamaani, naluundi mwawulila bilomo byeesi aloma. 

37Umukasya umweene aabawo, waaraambisa kamaani kamakali, mu khubarusa 
inywe mu Misiri, khulwekhuuba abe akana bakuuka beenywe, naluundi abe 
waamala khaale khuurobora lisaaye lyaabwe. 
38Umukasya aatimisa kamanaambo ke kamaani khuubafuurisa inywe 
kaarurawo, ari nio abawe inywe liloba lyaabwe khuuba busikha bweenywe 
mumenyemo, nga n'alikho akhola shaleelo. 
39“Ni nashiryo, shaleelo ni mushimanye naluundi mushikhebulilatsake mu 
myoyo kyeenywe muri, Umukasya ali Wele, oba mwikulu, namwe khu shibala. 
Mbaawo wele ukuundi ta. 
40Nashiryo muli ni khuuloondelela bilakilo ni kamakaambila keewe, keesi ise 
ndikho imbawa inywe shaleelo. Shino kane shibayeete nywe ni lisaaye 
lyeenywe, mumenye buulayi, naluundi mumenye buulamu buleeyi khu liloba 
lyeesi Umukasya Wele weefwe alikho atsya khubawa inywe.” 

Biriimba bye khuumulilamo 

41 Lwanyuma Musa wawaamba biriimba bitaru, nga bili ibwaamanyaanga we 
luluutsi Yorudaani, waabikhola khuuba bya buraawa. 
42Waaloma ari, abe noola umuundu weerire uwashe nga saashikeendelela ta, 
namwe nga abe bashiili khulomanakho ta, ali ni khuumulila ibweene iyo. Shino 
kane shimuyete awonese buulamu bweewe. 
43Biriimba bino nibyo: Bezeri shishiili mu bikiingi bye mu mubiimbi mu bisiintsa 
bya Rewubeni; Ramosi shishiili mu Gileyadi, nga shili mu liloba lye be lisaaye lya 
Gadi, ni Golani shishiili mu Bashani, nga shili mu liloba lye be lisaaye lya Manase. 

Musa aboolela babaandu byeesi Umukasya akana bakhole 
Ba Isiraeli nga bali i Beesi Peyori 

44Akano niko kamakaambila keesi Musa aawa ba Isiraeli. 

45Indeekela yino, ni biilakilo bino, Musa aawa ba Isiraeli nga baamile mu Misiri, 

46nga bali shangelekha we luluutsi Yorudaani, mu litila lililoleleele Besi Pewori. 
Abe bali mu liloba lya Sihoni umuyiinga uwe ba Amori, abe umenya i Heshiboni. 
Musa atweela ni ba Isiraeli nga baamile i Misiri, baafuura Sihoni yuno mu 
busoolo. 
47Naluundi baafuura ni Ogo, umuyiinga uwe ba Bashani. Buyiinga bwe bayiinga 
bano boombi abe buli ibwaamanyaanga we luluutsi Yorudaani. Ni baabafuura 
baababukula liloba lyaabwe. 
48Buyiinga bwa Sihoni ni Ogo abe butsya khukhwaamila i Aroweri, shishiili khu 
ndulo khwe litila lye Arinoni, khukhwoolela ilala khu lukiingi Siriyoni (namwe 
Herumoni), 
49naluundi abe bayila ni kumubiimbi kukuuli ibwaamanyaanga we luluutsi 
Yorudaani, khuutsya khwoola imwaalo khu nyaantsa Dedi Si, mwisina mwe 
lukiingi Pisiga. 

Kamakaambila 5 

Kamakaambila Likhumi 

(She Lukyeendo 20.1-17) 

1Musa walaanga ba Isiraeli boosi baabuusana, kila abalomela ari, “Ba Isiraeli 
bashaase, ni murekeerese mwiyike, naluundi muloondelele kamakaambila ni 
indeekela, byeesi ise ndikho imbaboolela inywe khu shifukhu she shaleelo. 
2Umukasya Wele isi ifwe khwisaaya, aakhola ni nafwe indakaano nga khuli khu 
lukiingi Horebu. 
3Indakaano iyo s'akikhola ni bakuuka beefwe bonyene ta, ne ikhaba ni nafwe 
khukhuuli ano lwe shaleelo. 
4Umukasya umweene aabakanikhayo, nga ali mu mulilo khu lukiingi. 

5Ne kumulilo kwaabariisa inywe, mwaalekha khuuniina khu lukiingi khu ngaaki 
ta, nashiryo ise nakanikha n'Umukasya mu lisina lyeenywe, nio ise naababoolela 
inywe byeesi niye aaloma. Aaloma ari: 
6‘Ise ndi niye Umukasya Wele weenywe, uwabarusa inywe mu Misiri, abe isi 
mumenya mu bukulwa. 
7Mukhesaayatsaka ba wele babaandi ta, akhali ise senyene. 

8Mukhabuumbayo shishiindu shoosi, shishifwaana nga isho shoosi shishiili 
mwikulu mu ngaaki, namwe aasi khu shibala, namwe mu meetsi aasi, 
9mwaafukhamila aasi mwaashisaaya ta. Khulwekhuuba ise Umukasya Wele 
weenywe, indi uwe libuba, singana mwesaaya ba wele babaandi ta. Nga 
mwaantsikaanile ise mwaatsiile khukhwisaaya bifwaani, kane imbe tsiingo 
tsyeenywe shitaambiso, ni khukhwoola khu muboolo kukuukhola khataru, ni 
kukuukhola khane. 
10Ne abo babaangana ise, naluundi baaloondelela kamakaambila kaase, ise 
imbookesanisa khuukana khukhuukhakama ta, khuumala kimiboolo ni 
kimiboolo. 
11Mukharaambisatsaka lisina ly'Omukasya Wele weenywe, mu biindu 
bibikhalimo ta. Khulwekhuuba umuundu ukhola aryo, ise Umukasya, kane 
imuwe niye shitaambiso. 
12 “‘Muli ni khukhwitsiliilisa mubone muri muyila shifukhu sha Sabato, nga 
shifukhu shikhosefu, nga ise Umukasya ni namala khuubalakila inywe. 
13Muli ni khuukhola buraambi bweenywe mu biifukhu bisesaba. 

14Ne shifukhu she kumusaafu shili she khuuwola, shishiili ni khuuweebwayo 
buraawa isi Umukasya Wele weenywe. Mbaawo ukhola buraambi bwoosi khu 
shifukhu isho ta, oba iwe wanweene, namwe babaana boowo besiinde ni 
bakhaana, namwe baakulwa boowo be seetsa ni bekhasi, namwe tsikhaafu 

tsyoowo, namwe tsisikilya tsyoowo, namwe umukeendaani umenya ni nawe ta. 
Shino shikhunyalisa iwe wamweene khuuwolamo, ikhaba ni baakulwa boowo, 
besaani ni bekhasi. 
15Shifukhu shino she khuuwola kane shibashebuse inywe shiri, 
mwamiinikhilisibwa mu khuraamba nga muli i Misiri, naluundi muri ise 
Umukasya Wele weenywe naraambisa kamaani kamakali naabi, khuubarusa 
inywe ibweene iyo. Shino nisho shishikila, ise Wele weenywe indakila indi muli 
ni khukhwitsililisa mubone muri muwolakho khu shifukhu sha Sabato. 
16 “‘Paapa woowo ni maayi woowo, ubeesatsakamo lukoosi, naluundi ubawulile, 
nga ise Umukasya ni namala khaale khuubalakila. Shino kane shibanyalise 
inywe ni lisaaye lyeenywe khuumenya imbuka indeeyi, khu liloba lyeesi 
Umukasya Wele atsya khubawa inywe. 
17 “‘Mukheera umuundu yeesi ta. 

18 “‘Mukhayeyana ta. 

19 “‘Mukheeba ta. 

20 “‘Mukhawatsakayo bujulisi bwe bubeeyi, khu basheenywe ta. 

21 “‘Mukhekoomba khukhwitubaasa n'umukhasi wabeene ta, mukhekoomba 
khuubukula intsu y'owasheenywe, namwe liloba lyeewe, namwe umuraambi 
weewe, umusaani namwe umukhasi, namwe bibyaayo byeewe, namwe 
tsisikilya tsyeewe, namwe shishiindu sheewe shoosi ta.’” 
22 Umukasya aakanikha bibiindu bino ni likono liikali, khukhwaamila mu mulilo 
ni kamafumbi kamamali, nga ali khu lukiingi, isi abo boosi babaaba baabusaane 
mwisina mwe lukiingi. Bino bili ni bibyeene byeesi Umukasya aakanikha, 
lwanyuma waabirona khu mabaale kabili, waakamaambisa ise. 

Babaandu barya naabi 
(She Lukyeendo 20.18-21) 

23Musa weloosela waaloma ari, “Inywe ni mwawulila likono nga lyaamila mu 
mafuumbi kamamali, nga kumulilo kuli khu lukiingi, baraangirisi be bikuuka ni 
baraangirisi babaandi, baantsitsayo isi ise, 
24kila baloma bari, ‘Umukasya Wele weefwe, waakhwookesanisile ifwe kamaani 
keewe ni shiriifwa sheewe. Khwaawuliile likono lyeewe khukhwaamila mu 
mulilo mukari. Khweyikile khuri, khana abe Wele akhakanikha isi umuundu, 
umuundu uyo anyala weloosela khuuba umulamu. 
25Ne ari shiina kila khwisungula khweererera khuufwa? Khulwekhuuba 
Umukasya n'eloosela khuukanikha ni nafwe, ifwe ni khwiloosela khurekeeresa 
likono ly'Omukasya Wele weefwe, kane khufwe. 
26Khulwekhuuba mbaawo umuundu yeesi, uwawulilakho nga likono lya Wele 
yenyene uuli umulamu, nga lilikho lyaamila mu mulilo, ne umuundu uyo 
weloosela khuuba umulamu, nga ifwe ni khuli shaleelo ta. 

27Musa, iwe n'utsye aambi ni Wele akanikhe ni nawe, nio nawe wiitse 
ukhuboolele ifwe byeesi Umukasya alomele. Kane ifwe khuloondelele byeesi 
Umukasya kane abe waakhulomele ifwe khuukhola.’ 
28“Umukasya waawulila ibyo byoosi byeesi inywe mwaloma. Kila anomela ise 
ari, ‘Ise naawuliile byeesi babaandu abo bakanikhile, byeesi bakhuboolele iwe. 
Buli shitweela bashilomele buulayi. 
29Khali busheele babeelatsakile ni bibyambaaso biilayi nga ibyo, bye 
khukhuuntsisaaya ise ni khuuloondelela byeesi kamakaambila kaase kaloma. 
Shino shandibanyalisile nibo ni babaana baabwe khuumenya mu bulamu 
buulayi busheele.’ 
30Ari tsya ubalomele uri, ‘Ni mwiileyo mu masari keenywe. 

31Ne iwe kobola wiimikhe ano, ikhuwe kamakaambila koosi ni biilakilo byoosi, 
ni indeekela yoosi, byeesi utsya khubaleekela nibo. Nio nga boolile khu liloba 
lyeesi intsya khubawa, babiloondelele.’” 
32Kila Musa akanikha luundi isi ba Isiraeli nga aloma ari, “Muli ni 
khukhwitsiliilisa mubone muri muloondelela kamakaambila keesi Wele 
abalakiile khuuloondelela. Mbaawo khuufuniaakakho ikhaba litweela ta. 
33Muli ni khuuloondelela kamakaambila keesi Wele abalakiile, nio munyalise 
khuumenyatsaka mu bulamu buulayi busheele. Naluundi nio munyalise 
khuumenya imbuka ingali khu liloba lyeesi Umukasya atsya khubawa inywe.” 

Kamakaambila 6 

Likaambila lilifuura buukhulu 

1“Kano niko kamakaambila, ni biilakilo byeesi Umukasya Wele weenywe 
aandakila ise khuubawa nga imbaleekela inywe, nio nanywe munyale 
khuubiloondelela nga muli mu shibala sheesi mulikho mutsya khukhwiyilila nga 
shisheenywe. 
2Inywe mwabeene, namwe babaana beenywe, namwe babetsukhulu beenywe 
babaliilawo lwanyuma, nga mukana khuumenya buulamu buulayi bwe 
khukhwiikanilamo, muli ni khuuloondelela kamakaambila ni biilakilo byeesi ise 
ndi khuubawa. 
3Nashiryo, ba Isiraeli, ni mureekerese! Ni mwitsiliilise khuubona muri mutsiila 
khu makaambila kano, nio bibiindu byoosi bibatsiile inywe buulayi, 
khukhwikyela linaambo lye kamaani. Muryo munyalise khubalaayila mu shibala 
she liiloba liilayi, lilyaama biilyo biikali, nga Umukasya Wele weenywe n'alomela 
bakuuka beefwe. 
4 “Ba Isiraeli ni mureekerese! Umukasya Wele weefwe ali Umukasya mutweela 
yenyene. 

5Nashiryo, ni mukanatsake Umukasya Wele weenywe ni kimyoyo kweenywe 
kyoosi, ni buulamu bweenywe bwoosi, ni kamaani keenywe koosi. 
6Ni muwaambile mu myoyo kyeenywe kamakaambila kano keesi ndi khuubawa 
shaleelo, 
7munyalise khuukaleekelatsaka babaana beenywe. Mukakanikhatsakekho buli 
mbuka nga mwekhaale ingo weenywe, namwe nga mulikho mukyeenda khu 
ntsila, namwe nga mulikho mutsya khukona, namwe nga musisimukha mwiilo 
kumutikhinyi. 
8Nimukarone buulayi, mukabowe khu makhono keenywe, ni khu bweeni 
bweenywe, bibe khaabonelo khakhabakhebusa inywe kamakaambila kaase. 
9Muli ni khuurona kamakaambila kano khu milyaango kye khu ntsu tseenywe, 
ni khu bilibwa bye biriimba byeenywe. 
10 “Umukasya Wele weenywe aasuubisa bakuuka beenywe, Iburayimu, Isaaka, 
ni Yakobo, ari kane abawe shibala shino. Shibala shishiili shiboofu luundi nga 
shilimo biriimba bibiilimo bibyombakhe biilayi, byeesi inywe mukhombakha ta, 
11tsiintsu tsayitsulamo bibiindu biilayi byeesi inywe mwabeene mukhaaramo 
ta. Naluundi kane abawe tsisebele tse kameetsi tseesi inywe mukhaayaba ta, ni 
kimikuunda kye kimisabibu ni kimizeyituni kyeesi mukhabyaala ta. Ne nga 
mwaaliile luundi mwekurire, 
12mwitsiliilisa naabi khuubona muri, simwiibilila Umukasya uwabakaangulula 
inywe, waabarusa mu bukulwa i Misiri ta. 
13Muli ni khukhwiisaayatsaka Umukasya Wele weenywe ni khuumurya, luundi 
ni khuunikina, nga mwiwaanayo khuuba babeyikinwa isi lisiina lyeewe. 
14Mukhaloondelelakho ba wele babaandi, beesi kamanaambo 
kakaabebotokheleele inywe kesaaya ta! 
15Khulwekhuuba Umukasya Wele weenywe umenya akari mus'iinywe, ali Wele 
uwe libuba, s'akana mwesaaya ba wele babaandi ta. Ni mwisaaya ba wele 
babaandi, kane Umukasya Wele weenywe lirima limuwaambe, aboonakise 
inywe abamalewo khu shibala. 
16 “Mukhakhakilisa Umukasya Wele weenywe, muri nio mubone shiina sheesi 
anyala khuukhola ta, nga ni mwashikhola nga muli i Masa. 
17Muli ni khukhwitsiliilisa naabi khuubona muri, muloondelela kamakaambila, 
ni biilakilo, n'indeekela, byeesi Umukasya Wele weenywe abalakila. 
18Muli ni khuukhola bibiindu bibiili biilayi naluundi bibiili byaŋali mu moni 
tsy'Omukasya, nio munyalise khuutsya khuwaamba liiloba liilayi lyeesi 
Umukasya atsya khubawa inywe nga niye n'etsubila bakuuka beenywe. 
Naluundi nio shibanyalise inywe khuumenyamo imbuka indeeyi. 
19Umukasya nga n'asuubisa, ananyoowa khuutitula baasiku beenywe boosi, 
khurura mu liloba ilyo. 

20“Nio nyaanga nga babaana beenywe beetsile khuubareeba bari, 
‘Kamakaambila kano, ni biilakilo bino, ni indeekela yino, byeesi Umukasya Wele 
weefwe aamala khuubawa inywe, bimanyisa shiina?’ 
21Mukhaabeelemo muri, ‘Ifwe khwaba nga khuli baakulwa mu Misiri, nga 
khutaambisibwa ni Faraawo, umuyiinga uwa Misiri. Ne Umukasya waaraambisa 
bunyala bweewe bukali naabi, waakhurusayo ifwe. 
22Umukasya waakhola bye kamakaanga, ni bibiyaangisa biikali naabi, 
bibyareera kumutaambo isi ba Misiri boosi, ni Faraawo ni be mu ntsu yeewe 
boosi, nga ifwe khwaaboone. 
23Nashiryo, Umukasya waakhumusa ifwe khukhwaama ibweene iyo, ari 
akhureere ifwe ano, akhuwe liiloba lyeesi aasuubisa khuuwa bakuuka beefwe. 
24Shaakila Umukasya waakhulakila ifwe khuuloondelela kamakaambila keewe, 
ni khuumwisaaya niye, khulwekhuuba ali Umukasya Wele weefwe. Khuli ni 
khuukhola shino nio Umukasya akhuliinde ifwe khuuba buulayi naluundi 
balamu, nga ni shili lwe shaleelo. 
25Nashiryo, ni khuba babeyikinwa, naluundi khwaamenya nga khuloondelela 
kamakaambila k'Omukasya, khunaba khwaamenyile buulamu bweefwe 
khuuloondekhana ni sheesi Wele weefwe akana.’” 

Kamakaambila 7 

Ba Isiraeli bali babaandu ba Wele 

(She Lukyeendo 34.11-16) 

1 Musa weloosela waalomela ba Isiraeli ari, “Umukasya Wele weenywe niye 
utsya khubaraangirira abayile khu liloba lyeesi mutsya khuwaamba 
mumenyemo. Kamanaambo kano kali musaafu, nga keetsile atweela, kabaminya 
inywe mu bukali, ni kamaani mu busoolo. Mulimo ba Hiti, ba Girigasi, ba Amori, 
ba Kanani, ba Perizi, ba Hivi, ni ba Yebusi. Nga ni mwisyeenda aambi ni liloba 
ilyo, Umukasya kane abatimise nibo baruremo batsye. 
2Umukasya Wele weenywe, alikho ara babaandu abo mu makhono keenywe, ari 
inywe mubafuure nibo mu busoolo. Muli ni khuuboonakisa mubamalewo, akhali 
khuubokesanisakho shiisa ta. Naluundi mukhakholakho ni nabo indakaano ta. 
3Mukhafukiilisa babaana beenywe bakhaana bakhwaalikha khu basoleeli 
baabwe, namwe basoleeli baabwe baayila babaana beenywe bakhaana ta. 
4Khulwekhuuba beetsa khuborosa babaana beenywe, waakila besaaya ba wele 
babaandi, mu shifwo she khukhuuntsisaaya ise. Isho shikila ise naabawaambila 
inywe lirima, luundi naaboonakisa inywe mu khaangu naabi, naabamalawo. 
5Nashiryo nga mwaawulile kamanaambo ako mu busoolo, muli ni khuufuniaaka 
bibyeeso byeesi besaayilakho ba wele baabwe, ni kamabaale keesi besaaya, ni 

kimisiindi kyeesi besaayilakho Ashera, wele umukhasi. Bino byoosi muli ni 
khuubituuma mu mulilo, mubyooshe. 
6Khulwekhuuba inywe muli babaandu baarobore, b'Omukasya, Wele weefwe. 
Umukasya Wele weefwe, waabarobora nywe khukhwaama mu baandu babaali 
mu shibala shoosi, khuuba babeewe umweene. 
7“Umukasya aabarobora inywe khulwe khuukana khweewe. Sishili bari abe 
inywe babafuura buukali khu shibala ta, ilala abe inywe nibo babaafuura khuuba 
bakeekhe khu shibala khwoosi. 
8Ne Umukasya aakhola shino khulwekhuuba abakana inywe, naluundi abe 
waamala khaale khukhwitsubila bakuuka beenywe ari akhaashikhole. Shino 
nisho shishakila, Umukasya waaraambisa kamaani ke angaaki khuubawonesa 
inywe khukhwaama mu bukulwa mu Misiri, abe isi mumenya aasi e 
khuumiinikhilisibwa khwa Faraawo, umuyiinga uwa Misiri. 
9Nashiryo muli ni khuushebulila muri, Umukasya Wele weenywe, niye yenyene 
Wele. Ali umwiyikinwa mu khuuloondelela bye mu ndakaano yeewe naluundi 
ali ni khuukana khuukali, isi abo babaamukana niye, naluundi nga baloondelela 
kamakaambila keewe, khuumala kimiboolo ni kimiboolo. 
10Ne abo babaakhamukana ta, Umukasya abawa shitaambiso she khuubahesa 
baawawo. Umukasya s'ekhwekhweesa mu khwoonakisa uyo umubiiyila ta, 
khulwekhuuba amwoonakisa nga umweene abona. 
11Ni nashiryo, muli ni khukhwitsiliilisa, mubone muri muloondelela 
kamakaambila keewe, ni biilakilo byeewe, ni indeekela yeewe, byeesi ise ndikho 
imbawa inywe shifukhu she shaleelo.” 

Umukasya kane abawe tsikhabi 
(Kamakaambila 28.1-14) 

12 Musa weloosela waaloma ari, “Ni muloondelela bilakilo bino naluundi 
mwaakhola nga ni biloma, Umukasya Wele weenywe kane arame umwiyikinwa 
iwe indakaano, naluundi abe uwe khuukana khuukali isi inywe, nga n'akhola isi 
bakuuka beenywe. 
13Nga mwaatsiile khu liloba lyeesi Umukasya aasuubisa khuuwa bakuuka 
beenywe, kane abakane inywe, abawe tsikhabi, naluundi akile inywe 
mubalaahe, mumalatane oositsana. Kane abawe inywe tsikhabi munyalise 
khuusaala babaana baakali, naluundi mube ni biilyo biikali mu mikuunda 
kyeenywe, ikhaba tsikhaafu tsyeenywe ni kamasheese keenywe, nabyo kane 
biloosele mu bukali. 
14Inywe mukhaaweebwe tsikhabi khuuminyisa babaandu be kamanaambo 
koosi. Buli musaani na buli mukhasi akhaabe ni lisaaye, ikhaba bibyaayo 
byeenywe byoosi nabyo biryo. 

15Umukasya kane abatseete abone ari simufunakho tsindwaale tsyoosi, nga 
tsyeesi mwabona mu Misiri ta. Ne akhali abo babaamubiyila nibo beesi kane 
areerere tsindwaale itsyo.” 
16Musa waalooselakho ari, “Muli ni khuuhesa babaandu boosi, beesi Umukasya 
Wele weenywe atsya khubawaambisa mu makhono keenywe. 
Mukhabawaambila shiisa ta. Naluundi mukhesaaya ba wele baabwe ta, 
khulwekhuuba ukwo kane kube busa nga kumureko isi inywe. 
17Munyala mwaaba mwireeba mu myoyo kyeenywe muri, ‘Babaandu be 
kamanaambo kano bali baakali naabi khuukhuminyisa ifwe, kane khunyale 
khuryeena khuubatimisa barure mu liloba ilyo?’ 
18Ne mukharya ta. Muli ni khuukhebulila sheesi Umukasya Wele weenywe 
amataayi aakhola khu Faraawo, umuyiinga uwa Misiri. 
19Mwabona tsindwaale tsye kamaani, bibiyaangisa, bye kamakaanga, kamaani 
k'Omukasya, byeesi Wele aaraambisa nio waakila waabarusa inywe mu Misiri. 
Nashiryo, babaandu beesi mulikho murya abo, Umukasya atsya khubabirisa 
musaambo niyo indweela. 
20Ni khuuminyisila ilala, Umukasya atsya khukila babaandu abo babe ni 
khuukhaakhana, khukhwoolisa ni nabo babaarama nga beebisile mus'iinywe, 
nabo beeribwe. 
21Mukhabarya nibo ta, khulwekhuuba Umukasya Wele uwe kamaani ni 
shiriifwa, ali ni nanywe. 
22“Umukasya Wele, kane atsye nga amalawo babaandu bano imbola mbola. 
Singane mubamalewo kumuluundi mutweela ta, khulwekhuuba babaandu ni 
bakheendeela naabi, kane tsisolo tsibe tsingali tsibebwakale. 
23Ne Umukasya Wele, kane akile babe ni khuukhaakhana khuukali, 
mubawaambe naluundi mwoolisile ilala khuubamalawo boosi. 
24Kane abanyalise inywe khuuwaamba bayiinga baabwe, mubahese balekhe 
khubakho ni lisaaye khu shibala ta. Kane mubahese boosi, nga mbaawo 
ubafuura inywe ta. 
25Bibuumbe bye ba wele baabwe muli ni khuubyoosha, nga mbaawo na 
mutweela khusiinywe uwikoomba ari khali ayilile ifeetsa ni zaabu ibilikho ta. 
Khulwekhuuba khuukhola muryo, iba imbikho isi Wele, Umukasya weenywe. 
26Mukhayilatsaka shishiindu she imbikho muntsu mweenywe ta, 
khulwekhuuba shibareerera kumusaango atweela ni be muntsu yeenywe boosi. 
Muli ni khuushitataya, khulwekhuuba shili shishiindu sh'embikho.” 

Kamakaambila 8 

Liloba liilayi lye khuusikhila 

1Musa weloosela waabalomela ari, “Ba Isiraeli, nga mukana muri nio mutsye 
muwaambe liiloba lyeesi Umukasya aaloma khuuwa bakuuka beenywe, 
naluundi muri mumenyemo imbuka indeeyi nga lisaaye lyeenywe libalaaha, 
muli ni khukhwitsiliilisa, mubone muri muloondelela kamakaambila keesi ise 
imbawa inywe lwe shaleelo. 
2Mukheebilila nga Umukasya Wele n'abaraangirira mu mubiimbi khuumala 
kimiiko kamakhumi kane ta. Aaba alikho akhakilisa kimyoyo kyeenywe, abone 
oba nga munyala mwewombeekha, mwaaloondelela kamakaambila keewe, 
namwe ta. 
3Nashiryo, waabalekha intsala yaabalya, waabawa maanu khuulya, bilyo byeesi 
abe inywe namwe bakuuka beenywe, mushiili khumanyakho ta. Khuubirira mu 
shino, Umukasya akana abalekele inywe ari, babaandu sibaba balamu khulwe 
biilyo byonyene ta, akhali mu khuba baalamu, bali ni khuuloondelela buli 
likaambila lyeesi Umukasya alakila. 
4“Mu miiko kino kyoosi, bikwaaro byeenywe sibyonuukha ta, namwe bikele 
byeenywe sibyasiila ta. 
5Nashiryo, kimyoyo kyeenywe kili ni khuumanya kiri, Umukasya abe alikho 
abaleekela inywe tsisaambo, nga umusaali n'aleekela umwaana weewe 
tsisaambo. 
6Nashiryo, muli ni khuuloondelela kamakaambila keesi Umukasya Wele 
weenywe aabawa inywe, nga mumwisamo lukoosi, naluundi nga mumwisaaya. 
7“Khulwekhuuba Umukasya alikho abayila khu liloba liilayi, liliilimo kameetsi 
kakeekha, ni tsisebele tsitsiili mu matila ni khu bikiingi, 
8liiloba liilayi, lilyaana biilyo biilayi nga: Iŋaano, seyiri, kimizabibu, kimifiki, 
buubeya, ni kimizeyituni. Ikhaba bubuushi bwe ntsushi buliyo bukali. 
9Nga muli mu liloba ilyo, intsala singane ibalyekho ta, kane mube na buli 
shitweela. Kane muyengule kamabaale kaamwo khukhwaamisamo biibya, 
ikhaba tsingoongo tsyamwo kane muyabemo byeesi mukholamo biibya. 
10Nga mwaaliile naluundi nga mwekurire, muli ni khuuruuya Umukasya Wele 
weenywe, khulwe liiloba liilayi lyeesi abawa inywe.” 

Khuureewula khu khulekha khwiibilila Wele ta 

11 Musa waabalomela ari, “Muli ni khukhwitsiliilisa, mubone muri simwibilila 
Umukasya Wele weenywe ta, nga muloondelela kamakaambila keewe, ni 
biilakilo byeewe, n'indeekela yeewe, byeesi ise ndikho imbawa inywe lwe 
shaleelo. 
12Ne busa ta, kane uri mulya mwikura, mwoombakha tsintsu tsindayi tsye 
khuumenyamo, 
13uri tsikhaafu ni kamasheese keenywe biiloosela buukali, ni buyiindifu 
bweenywe bwiloosela, 

14mwiibilile Umukasya Wele weenywe uwabarusa mu khutaambisibwa mu 
liloba lye mu Misiri, nga mwiruuya mwabeene. 
15Muli ni khuushebulila muri Umukasya Wele, niye uwabaraangilila inywe 
waababirisa mu mubiimbi kumubalaayi ukwo, naluundi kukwitsuule bihangafu, 
nga mulimo tsindemu tsye butsiba buukali ni makhata kikiira babaandu. Yaba 
mbaamo kameetsi taawe, ne niye waabaraakila lulwaanda, waabafunila inywe 
kameetsi. 
16Niye uwawa bakuuka beenywe imaanu khuulya, abe isi mushiili 
khumanyakho ta. Niye aakhola shino nga abakhakilisa inywe, ari nio lwanyuma 
lwayo, abawe inywe bibiindu biilayi. 
17Nashiryo, muli ni khukhwitsiliilisa, mulekhe khuloma muri, ‘Khwafuna 
buyiindifu buno khuubirira mu maani keefwe fwabeene,’ ta. 
18Muli ni khuushebulila muri Umukasya Wele weenywe, niye ubawa kamaani, 
nio waakila mwaafuna buyiindifu bweesi muli ni nabwo. Musaambo yino, kane 
Umukasya eloosele khuuloondelela indakaano isi aamala khuukhola ni bakuuka 
beenywe. 
19Lwe shaleelo ise ndikho imbareewula indi, ni mwaantsukha Umukasya Wele 
weenywe, mwaatsya mwesaaya naluundi mwaakaanisa ba wele babaandi, 
mukhaahele muwewo. 
20Nga simwarekeresire likono ly'Omukasya Wele weenywe, nanywe kane 
muhele muwewo, nga n'ahesa kamanaambo keesi aasoolanisa.” 

Kamakaambila 9 

Umukasya kane ayeete ba Isiraeli 

(She Lukyeendo 32.1-35) 

1Musa weloosela waaloma ari, “Ba Isiraeli, ni murekeerese! Bona mukana 
khukhalisa luluutsi Yorudaani, mwambukhe mutsye muwaambe liloba lye 
kamanaambo kakaalimo babaandu babaali mu buukali khuubaminyisa inywe, 
naluundi be kamaani khuubaminyisa inywe. Biriimba byaabwe bili biboofu, 
naluundi bili ni kamatikiiyi kamaleeyi khuukhwoola mwikulu. 
2Batweela khu manaambo kano, bali be lisaaye lya Anaki, nga ni mumanyile 
naluundi nga ni mwabawulilakho, kili kimisaani kimileeyi naluundi kimiboofu. 
Mbaawo unyala waafuura kimisaani ikyo mu busoolo ta. 
3Nga Umukasya n'amalile aryo khuubasuubisa inywe, niye kane abenyoowe 
inywe ibweeni, atsye busa nga kumulilo kwe buuyi ni kwoosha buli shishikuli 
ibweeni wakwo. Kane afuure babaandu abo mu busoolo, naluundi abahese 
bawewo, nga inywe mushiili khwoola ta. Kane abatimise boosi, barurewo 
khaangu busa, batsye. 

4“Nga Umukasya waamalile khuutitula babaandu bano khuutsya nga inywe 
mushiili khukhwoola ta, mukhakelawo ndi mwebuyila mwabeene, nga muloma 
muri Umukasya waabareerire inywe khuuwaamba liloba lino khuulimenyemo, 
khulwe bukhosefu bweenywe ta. Umukasya alikho atimisa kamanaambo ako 
akhuba khulwe bukhosefu bweenywe ta, ne khulwe bubwoonaaki bwe 
kamanaambo ako. 
5Seshili bari khulwe buukhosefu bweenywe, namwe khulwekhuuba bari 
mwibirisa buulayi, kila Umukasya alikho abawa inywe liloba ilyo, ta. Akhali ndi 
Umukasya alikho atimisa kamanaambo kano nga inywe mushiili khukhwoola ta, 
khulwekhuuba kali kamoonaaki, naluundi ali khukhwoolelesa sheesi aasuubisa 
bakuuka beenywe, Iburayimu, Isaaka, ni Yakobo, ari akhaakhole shino. 
6“Nashiryo, shimanye muri, Umukasya Wele weenywe alikho abawa liiloba 
liilayi lino khuuba lilyeenywe, s'iili bari khulwekhuuba muli bakhosefu ta. Inywe 
muli babaandu baamiinyi.” 

Ba Isiraeli babuumba imoosi 
(She Lukyeendo 32) 

7Musa weloosela waaloma ari, “Ni mushebulile nga ni mwaba mu mubiimbi, 
mwaakila Umukasya Wele waabakhalalila inywe naabi. Khukhwaama khu 
shifukhu sheesi mwaamilamo mu Misiri, ni khukhwoolesa nga ni muli ano, 
inywe muli babaandu babaaminyaalila Umukasya. 
8Ikhaba isi mwabeela mwisina mwe lukiingi Horebu, inywe mwakila Umukasya 
waabakhalila inywe naabi, woolisa ni khukwikoomba khuubahesa, muwewo. 
9Ise ni naniina khu lukiingi khuutsya khufuna kamabaale, khuufuna kamabaale 
abe kakaalikho Indakaano isi Umukasya aakhola ni nanywe, namenya khu 
lukiingi khuumala biifukhu kamakhumi kane. Mu biifukhu ibyo byoosi, ise 
sinalyakho khakhaandu namwe naanywakho kameetsi ta. 
10Umukasya Wele weenywe waamaambisa ise kamabaale kabili abe khweesi 
aronirekho bilomo byeesi abe aamala khuubaboolela inywe, khu shifukhu 
khweesi mwabuusanila, nga n'akanikha ni nanywe khukhwaama khu lukiingi 
nga ali mu mulilo. 
11Lwanyuma lwe biifukhu ni biilo kamakhumi kane, Umukasya waamaambisa 
ise kamabaale kabili, kamabaale kakaabakho indakaano. 
12Kila Umukasya anomela ise ari, ‘Musa, yinyukha wiikhe aasi we lukiingi 
khaangu, khulwekhuuba babaandu beesi iwe wareera khukhwaama i Misiri, 
baakholile shishiindu shiibi naabi. Khaangukho, baarurire khu byeesi ise 
nabalakila nibo khuukhola, bekholeleyo shibuumbe she shiibya.’” 
13“Umukasya weloosela waanomela ari, ‘Ise naatsiile nga nimenielesa babaandu 
bano, naboone nga bali bamiinyi naabi. 

14Ukhakhakakho khukhuukhaangabisa ise ta, n'undekhe imbahese baweelewo 
ilala khu shibala. Kane ise imuumbeyo linaambo liliindi nga lili liikali naluundi 
lye kamaani, liliminyisa babaandu bano, khukhwaama mwiiwe.’ 
15Nashiryo ise nenyukha, naarura isi Umukasya neekha aasi, nga naasutile 
kamabaale kakaalikho indakaano mu makhono kaase koombi. Ne abe kumulilo 
kushilyeebukha khu lukiingi. 
16Ise ni nenyusa tsimoni naalola, nabona nga mwaakholile shishoonako isi 
Umukasya Wele weenywe. Abe khaangu busa mwaantsukhile byeesi Umukasya 
aabalakila inywe khuukhola, mwaaba nga mwebuumbiileyo mwabeene imoosi 
iye shiibya. 
17Nashiryo, ise nawaamba kamabaale kabili ako, kakaaba mu makhono kaase, 
naakakhupa aasi, naakaaraaka, nga mweesi mwaaboone.” 

Musa aloombela ba Isiraeli 

18Nashiryo ise neyalisa aasi, ibweeni w'Omukasya, khuumala biifukhu ni biilo 
kamakhumi kane, naabaloombela inywe, khulwe shishoonako abe sheesi inywe 
mukholile. Shishoonako sheesi inywe mwakhola mu moni tsy'Omukasya, 
shaakila niye wakhalala naabi. Ise sinalyakho khakhaandu, namwe naanywakho 
kameetsi ta. 
19Nashiryo, ise neyembelela naabi, khulwe lirima liikali lyeesi Umukasya aaba 
nalyo khulweenywe, nga ali mwirekefu khuubahesa inywe. Ne ndi kumuluundi 
kuno nakwo, Umukasya waarekeeresa khuuloomba khwase. 
20Naluundi Umukasya lirima lyaamuwaamba, nga akana ahese Aroni. Ne mu 
mbuka iyo, naloombela Aroni naye. 
21Nashiryo, ise nabukula shibuumbe sh'emoosi sheesi inywe abe mwakhola, 
naashoosha, naashitsuungaka, naashisya sheekela busa nga buufu. Naatsya 
naabutsukha mu luutsi lulwiikha khukhwaama mu lukiingi. 
22 Ikhaba isi mwabeela i Tabera, i Masa ni Kiborasi Hatava, mwakhola bibiindu 
bibyakila Umukasya lirima lyaamuwaamba. 
23Nga inywe mwoolile i Kadesi Barineya, Umukasya waabalomela ari, “Ise 
naabaweele inywe shibala isho, ni mutsye mushiwaambe.” Ne inywe 
mwaaminyaalila shilakilo sh'Omukasya, Wele weefwe, khulwekhuuba abe 
simumwiyikina ta. 
24Ilala, inywe mwaatsya nga muminyaalila Umukasya, khukhwaama mu mbuka 
isi niye aabarusiramo inywe i Misiri. 
25Nga Umukasya waalomile ari atsya khubahesa inywe muwewo, ise natsya mu 
moni tsy'Omukasya, neyalisa aasi khuumala biifukhu ni biilo kamakhumi kane 
nga imbaloombela inywe. 
26Ise naloomba isi Umukasya nga inooma ndi, “O Mukasya Wele, ukhahesa 
babaandu boowo baawawo ta, khulwekhuuba bali nibo lisaaye lyoowo. Iwe 

wamweene waraambisa kamaani kamakali ni bibiyaangisa, waabarusa mu 
Misiri. 
27Shebulila babaakaanisi boowo, Iburayimu, Isaaka, ni Yakobo, babaaba 
babeyikinwa. Ukhatsiila khu bumiinyi, namwe khu bwoonaki bwe babaandu 
bano ta, ne ni wambaase khu bwiyikinwa bwe bakuuka baabwe. 
28N'ubahesela ano baawawo, kane ba Misiri balome bari, Umukasya abe 
aasuubisa khuuwa ba Isiraeli liloba, ne khulwekhuuba abe s'aali ni kamaani 
kakaamala ta, waakhaasikhana. Abe waababiyila, kila aabayila mu mubiimbi 
khuutsya khubahesela iyo bawewo. 
29Ne Umukasya, bano bali babaandu boowo baarobore, beesi iwe wamweene 
warusa mu Misiri, nga uraambisa kamaani kamakali ni bibiyaangisa.” 

Kamakaambila 10 

Kamakaambila kumuluundi kwe khaabili 

(She Lukyeendo 34.1-10) 

Musa waalomela babaandu ari, 

1“Mu mbuka iyo, Umukasya waanomela ise khuukhootsayo kamabaale kakaandi 
kabili, kakaali nga abe keesi nanyoowa khuukhootsa, ikhole isanduuku, 
lwanyuma iniine ni kamabaale ako khu lukiingi khu ngaaki. 
2Waanomela ise ari niye atsya khurona khu mabaale ako bilomo byeesi abe 
aarona khu mabaale kakaanyoowa, keesi ise naaraaka. Nio lwanyuma ingare mu 
sanduuku. 
3“Nashiryo ise naakhola isaanduuku khukhwaama mu kuusaala ku akasiya, 
naakhootsa ni kamabaale kabili, kakaali nga abe kakaanyoowa. Lwanyuma ise 
naaniina khu lukiingi nga naasutile kamabaale ako. 
4Umukasya waarona khu mabaale ako kamakaambila likhumi, nga n'arona 
kumuluundi kukwanyoowa. Bino byaba bilomo ni bibyeene byeesi Umukasya 
aabakanikhila inywe nga n'akanikha isi lituuli, nga ali mu mulilo khu lukiingi. 
Umukasya waamaambisa ise kamakaambila ako. 
5Ise naama khu lukiingi khu ngaaki, naakobola aasi, naawaamba kamakaambila 
ako, naakara mu sanduuku tsana isi nakhola, nga Umukasya n'andakila. Kashiili 
ni mu sanduuku umwo. 

Khuufwa khwa Aroni 
(Khuubala 20.22-29) 

6 “Lwanyuma babaandu baakyeenda khukhwaama i Beyerosi Bene Yakani, 
khuutsya khukhwoola i Mosera. Nga bali ibweene iyo, Aroni waafwa, 
baamusiikha iyo. Umusoleeli weewe Eliyazaari, waamwiila mu bikele byeewe 
nga umusaayi. 

7Khukhwaama awo, baakyeenda baatsya i Gudagoda. Khukhwaama awo, 
baatsya i Yotibasa, shibala shishiilimo tsintsitsi tsingali.” 

Kumulimo kwe ba Levi 

8 Musa weloosela waaloma ari, “Lwanyuma lwayo, Umukasya waarobora be 
shikuuka sha Levi khuuba nibo babaasuta i sanduuku iye indakaano, ni khuuba 
basaayi babaawa babaandu tsikhabi. Bashiikhola buuraambi ubwo 
khukhwoolisa ni shaleelo. 
9Ni nashiryo be shikuuka sha Levi singane bafune kumukabo kwe liiswa ta, 
khulwekhuuba Umukasya umweene niye akhaabawatsake sheesi bakana.” 

Umukasya awa Musa byeesi aaloomba 
(She Lukyeendo 34.9-10,27-29) 

10 Musa weloosela waalomela ba Isiraeli ari, “Nga ni naba naayilile kamabaale 
kaabili khu lukiingi, naamalayo biifukhu kamakhumi kane ni biilo kamakhumi 
kane, nga abe ni namala kumuluundi kukwanyoowa. Kumuluundi kuno nakwo, 
Umukasya waamba ise sheesi namuloomba, waalekha khubahesa inywe ta. 
11Ne akhali waanomela ise ari, ‘Musa, raangirira babaandu bano, ubayile batsye 
bawaambe shibala sheesi ise netsubila bakuuka baabwe, indi ikhaawe lisaaye 
lyaabwe.’ 

Sheesi Umukasya akana ba Isiraeli bakhole 

12“Ne ari ba Isiraeli, sheesi Umukasya abakanakho shili shiri: Mwisaayatsake 
Umukasya Wele weenywe, muloondelele byeesi abalakila, mumukane, naluundi 
mumwakaanise niye ni kimyooyo kyeenywe kyoosi, ni buulamu bweenywe 
bwoosi. 
13Naluundi, muloondelele kamakaambila keewe, ni biilakilo byeewe, byeesi ise 
imbaweele inywe, khukhwaama shaleelo ni khukhwoolisa ni mufwa. 
14Muli ni khuushimanya muri likulu, ni shibala, ni n'ebyo byoosi bibiili mu 
shibala, bili by'Omukasya, Wele weefwe. 
15Ne shitweela busa, Umukasya waakana bakuuka beenywe, kila lwanyuma 
alekha kamanaambo koosi, waarobora lisaaye lye bakuuka beenywe. 
16“Nashiryo, ari ni mulekhe khuumiinyaalila Umukasya. 

17Khulwekhuuba Umukasya Wele weefwe, ali Wele uwe ba wele, naluundi ali 
Umukasya uwe bakasya. Ali uwe angaaki, naluundi uwe kamaani, ukhola bye 
kamakaanga, uwamanya khuukhala kimisaango, naluundi ukhalya iwoongo ta. 
18Umukasya waamanya khuutseeta banamulekhwa ni baafuubi. Enaanayo 
kh'ubeetswa, nga abawa biilyo ni bikwaaro. 
19Muli ni khuukana babeetswa nga mubenaanakho, khulwekhuuba nanywe 
mwaba babeetswa mu Misiri. 

20“Nashiryo muli ni khukhwisaaya Umukasya Wele weefwe, mumwakaanise 
niye yenyene nga mumwiyomisilakho. Ikhaba byeesi musuubisa, muli ni 
khuuraambisa lisiina lyeewe. 
21Ali Wele weenywe, niye yenyene isi muli ni khuuruuya. Khulwekhuuba niye 
waabakholeele inywe bibiindu bye kamakaanga, byeesi mwabeene 
mwiboonelekho ni tsiimoni tsyeenywe. 
22Isi bakuuka beenywe baatsiila khuumenya mu Misiri, abe bali babaandu 
kamakhumi musaafu bonyene. Ne bona Umukasya Wele weefwe waabawa 
inywe tsikhabi, ari muli busa nga tsinieniesi tse khwikulu.” 

Kamakaambila 11 

Umukasya akhola bibiindu bye kamaani 

1Musa weloosela waaloma ari, “Nashiryo, busheele muli ni khuukanaatsaka 
Umukasya Wele weenywe, muloondelele byeesi ababoolela, nga nibyo 
indeekela, biilakilo, ni kamakaambila keewe. 
2Lwe shaleelo, muli ni khuushebulila ibyo byeesi mweyika khukhwaama isi 
Umukasya Wele weenywe, nga mulimo khukhwookesana kamaani, ni 
khuuraambisa bibiyaangisa. Inywe mwabeene nibo mumwabona bibiindu bino, 
shiili bari babaana beenywe ta. 
3Inywe mwabona bye kamakaanga byeesi niye aakhola khu Faraawo, umuyiinga 
uwa Misiri, ni khu ba Misiri boosi. 
4Ikhaba byeesi aakhola khu liiye lye ba Misiri, nga n'onakisa tsiŋwaaŋwa 
tsaabwe ni kamakaali kaabwe, nga n'alekhuula kameetsi ke mu Inyaantsa 
Imbesemu kaabamila nga abe balikho babaloonda khusiinywe. Ni khukhwoolisa 
shifukhu she shaleelo, inywe mwabeene mushebulila ibyo byeesi Umukasya 
aakhola. 
5Mushebulila ni n'ebyo byeesi aabakholela inywe nga muli mu mubiimbi, 
khukhwoolisa ni mweetsa mwoola ano. 
6Mwabona sheesi Umukasya aakhola khu Dasani ni Abiramu, babaana ba 
Eliyabu, uwe mu shikuuka sha Rewubeni. Nga ni aakhola liloba lyaabayuukha, 
lyaabamila nibo ni be muungo tsaabwe, ni tsiintsu tsyaabwe, ni byeesi baaba ni 
nabyo byoosi, nga ba Isiraeli boosi baboone. 
7Inywe mwabeene mwabona ni tsimoni tsyeenywe, nga Umukasya araambisa 
kamaani keewe khuukhola bibiindu bino byoosi.” 
8Musa weloosela waaloma ari, “Bona muli aambi khuukhalisa luluutsi 
Yorudaani. Ni muloondelela kamakaambila keesi indikho imbawa inywe 
shaleelo, kane mube ni kamaani kakaabamala khuuwaamba liiloba ilyo, 

9lyeesi Umukasya aalomela khuuwa ba kuuka beenywe, ari kane awe lisaaye 
lyaabwe, nga nibo inywe. Lili liiloba liilayi naabi, lilyaama biilyo biikali, naluundi 
kane mulimenyemo imbuka ndeeyi. 
10Khulwekhuuba liiloba lyeesi mutsya khuwaamba lili liilayi, silili nga liloba lye 
mu Misiri abe isi mumenya ta. Lye mu Misiri abe mutaambisibwa ni 
khuutsukhilila ikhaba tsinyanyi, nio tsitsowe. 
11Liiloba lyeesi mutsya khuwaamba lili lye mu ngiingi ni mu matila, nga nilyo lili 
ni kameetsi khukhwaama khu fula, 
12khulwekhuuba Umukasya Wele weenywe, enaanayo naabi khu liloba ilyo, 
khukhwaama nga kumwiiko ni kunanikha, khukhwoolisa ni kwaakama. 
13 “Ni kane muloondelele kamakaambila k'Omukasya keesi ise ndikho imbawa 
inywe lwe shaleelo, naluundi ni kane mumukane naabi ni kimyoyo kyeenywe 
kyoosi, ni buulamu bweenywe bwoosi, 
14Umukasya kane abawe inywe ifula mu mbuka inyene iye khuulima biilyo, nio 
akile mube ni nabyo mu bukali, nga mulimo kimizabibu, ni kimi olivu. 
15Naluundi akhaabawe inywe kamaayilwe kamalayi ke bibyaayo byeenywe, 
naluundi mube ni biilyo biikali. 
16Muli ni khukhwitsiliilisa mubone muri kimyoyo kyeenywe 
sikikhoongelesebwa, mwaarura khu Mukasya, mwesaaya ba wele babaandi ta. 
17Ni mukhola isho, Umukasya kane abawaambile lirima, akamise ifula ilekhe 
khukhupa ta. Shino kane shikile mutaambe biilyo, mufwe muwewo khu liloba 
lyeesi Umukasya alikho atsya khubawa inywe. 
18 “Nashiryo, mu myoyo kyeenywe ni buulamu bweenywe, muli ni 
khuushebulilatsaka kamakaambila k'Omukasya. Mukarone, mukabowe khu 
makhono keenywe, ni mubweeni bweenywe, nio munyalise khuukashebulila. 
19Muli ni khuuleekela babaana beenywe kamakaambila kano, buli oosi isi muli, 
nga muli ingo, mukyeenda khu ntsila, angoloobe ni kumutikhinyi. 
20Muli ni khuukarona khu bisiindi bye kimilyaango kyeenywe, ni khu bilibwa 
byeenywe. 
21Shino kane shibanyalise inywe mwabeene ni babaana beenywe, khuumenya 
naluundi musaale mubalaahe, nga muli khu liloba lyeesi Umukasya aamala 
khuulomela bakuuka beenywe. Kane mumenyemo biilo ni biilo. 
22Khulwekhuuba siinga mwitsiliilisa nga muloondelela kamakaambila 
k'Omukasya keesi indikho imbawa inywe, mwaakhola buli byeesi aloma, 
naluundi mwaamwiwaambilakho ilala, 
23kane Umukasya atimise kamanaambo ako koosi, nga inywe mushiili na 
khwoolayo ta, muryo inywe munyalise khuuwula mu busoolo, kamanaambo ako 
kakaalimo babaandu baakali, naluundi ke kamaani khuubaminyisa inywe. 

24Buli liiloba lyeesi mukhaandakakho, likhaabe lilyeenywe. Mukhawaambe 
khukhwaamila mu mubiimbi kukuuli ibikyele we tsingiingi tsya Lebanoni, ni 
khukhwaamila khu luutsi Efurati ibwaamanyaanga, khuutsya khukhwoola khu 
nyaantsa Meditereniyani. 
25Mbaawo umuundu na mutweela ukheemikhe khuubasoolanisa inywe ta. 
Umukasya Wele weenywe umweene akhaakhole nga n'asuubisa: Babaandu 
boosi babe ni buuri nga baababoone inywe. 

Khuukhalawo ikhabi namwe shitsubo 

26“Lwe shaleelo muli ni khuukhalawo: Mukana Umukasya abawe ikhabi, namwe 
abawe shitsubo? 
27Nga mwaloondeleele kamakaambila k'Omukasya keesi indikho mbawa 
shaleelo, kane Umukasya abawe inywe ikhabi. 
28Ne ni mulekha khuuloondelela kamakaambila k'Omukasya, Wele weenywe, 
keesi indikho mbawa lwe shaleelo, mwaatsya mwesaaya ba wele babaandi busa, 
kane abarekho shitsubo. 
29Ne lwanyuma nga Umukasya Wele weenywe waabayilile waabaweele liiloba 
lyeesi mutsya khuwaamba, muli ni khuuniina khu lukiingi Gerizimu, 
mukuukuule isaambo isi Umukasya kane abawe tsikhabi, naluundi 
mukuukuulile khu Lukiingi Ebali, isaambo isi Umukasya kane abawe bitsubo. 
30Mwaamanya muri tsingiingi tsiibili tsino tsili ibukwanyaanga we Luluutsi 
Yorudaani, mu liloba liliilimo naluundi liliwulibwa ni ba Kanani, babaamenya 
mu litila lye Yorudaani. Tsingiingi tsino tsili ibwamanyaanga we lukuuto, aambi 
ni kimisaala kye khukhwisaayilamo, i More shangelekha wa Gilugaali. 
31“Muli aambi khuukhalisa luluutsi Yorudaani, mutsye muwaambe liiloba lyeesi 
Umukasya Wele weenywe abaweele inywe. Nga mwaamalile 
khukhwiyombakha ibweene iyo, 
32muli ni khukhwitsiliilisa mubone muri muloondelela bilakilo ni kamakaambila 
keewe, keesi ise ndikho imbawa inywe, lwe shaleelo.” 

Kamakaambila 12 

Shiifwo shitweela shonyene she khukhwisaayilamo 

1Musa weloosela khuukanikha isi ba Isiraeli, nga aloma ari, “Bino nibyo biilakilo 
ni indeekela byeesi muli ni khuuloondelela, nga ni mumenya khu liloba lyeesi 
Umukasya Wele uwe bakuuka beenywe atsya khubawa inywe. Muli ni 
khuubiloondelela mu buulamu bweenywe bwoosi, bwe khu shibala khuno. 
2Ne babaandu babaamenya mu liloba ilyo, besaaya ba wele babaandi busa. 
Nashiryo, nga mwaamalile khuuwaamba liiloba ilyo, muli ni khukhwoonakisila 
ilala bifwo byaabwe bye khukhwisaayilamo ba wele bano. Biifwo bino bili khu 
ngiingi, ni mu biiniini bye kimisaala kimiboofu. 

3Buli aandu oosi isi kamanaambo kano kesaayila ba wele baabwe, muli ni 
khuubyoonakisa. Muli ni khuufuniaaka bibyeeso byaabwe, kamabaale keesi 
besaaya, mwooshe kimisiindi kyeesi baraambisa khukhwisaaya wele umukhasi 
Ashera, naluundi muminiangule bifwaani byaabwe. Muli ni khukhwoonakisila 
ilala biifwo bye khukhwisaayilamo bino, ilekhe khubayo n'umuundu na 
mutweela ukhebulila ari byabatsakawo ta. 
4“Mukhakhakakho mwesaaya Umukasya Wele weenywe musaambo iyo ta. 

5Ne akhali muli ni khuuweentsa shiifwo sheesi Umukasya Wele weenywe kane 
arobore khukhwaama mu bikuuka byeenywe, ari niyo isi muli ni 
khuumwisaayila, naluundi isi amenya. Muli ni khuunyoola shifwo isho, mutsye 
mumwisaayile ibweene iyo. 
6Ibweeneyo niyo isi muli ni khuuwaanilayo isi Umukasya bibiindu bino: 
Biwaanwa bibyooshe, tsisaayilo, shisiintsa shitweela khu bye likhumi bye 
bibiindu byeenywe, byeesi mwabeene muwaanayo busa khu bweenywe, byeesi 
muwaanayo khulwekhuuba mwaayiyama, biwaanwa bye shishaayo shiikiboole 
khukhwaama mu khaafu namwe mu masheese. 
7Ibweene iyo, mukhaaliile biilyo ibweeni we shisheeso sh'Omukasya, Wele 
weenywe, mwikhoye naabi. Muli ni khuukhola shino, inywe mwabeene, atweela 
ni babaana beenywe, ni beesi mumenya ni nabo boosi. 
8Mukhakhola nga ni muli khuukhola anariha ta, isi buli mutweela akhola sheesi 
umweene akana busa ta. 
9Khulwekhuuba mushiili khukhwoola khu busikha ni mu khuuwola khweesi 
Umukasya Wele weenywe atsya khubawa inywe ta. 
10Ne imbuka ikhoole mwaambukhe luluutsi Yorudaani, mutsye khuumenya khu 
liloba lyeesi Umukasya Wele weenywe atsya khubawa inywe nga she buusikha, 
naluundi alibarusakho inywe baasiku boosi, nio munyalise khuumenya mu 
lukoosi. 
11Nio ibweene iyo, mu shifwo sheesi Umukasya Wele weenywe alirobora ari 
umweene amenyemo, iyo niyo isi muliyila biwaanwa bya buli isaambo byeesi 
imbalakiile. Bino bilimo: Biwaanwa bibyooshe, ni biwaanwa bibiindi, shitweela 
khu she likhumi, biwaanwa byeenywe byeesi mwasuubisa, nga byoosi 
mubiwaanayo isi Umukasya. 
12Nga muli mu shifwo she khukhwisaayilamo Umukasya, muli ni 
khukhwookesanisa kumwikhoyo kumukali naabi, isi Umukasya Wele weenywe. 
Inywe mwabeene, babaana beenywe, ni baraambi beenywe. Ikhaba ba Levi 
babaamenya mu biriimba byeenywe, nabo bali ni khuubetubaasakho, 
khulwekhuuba nibo sibali ni kumukabo musinywe ta. 
13Muli ni khukhwitsiliilisa, mubone muri mbaawo khuuwaanayo isaayilo 
intsoshe buli oosi isi munyoolile ta. 

14Muli ni khuukholela shino mu shifwo sheesi Umukasya kane abe waaroboore 
khukhwaama khu shitweela khu bikuuka byeenywe. Ibweene iyo niyo isi 
mukhaawaanileyo biwaanwa byeenywe bibyooshe, naluundi iyo niyo isi 
mukhaakholele ibyo byoosi byeesi ise imbalakiile inywe khuukhola. 
15“Ne isho seshibalobela khuulya tsinyama, nga muli mu biriimba byeenywe 
kimiluundi kyoosi kyeesi mukana ta. Mukhola shino khuuloondekhana ni 
tsinyama tsyeesi Umukasya kane abe nga waabaweele inywe. Ikhaba abo 
babaakhali bapyeeluse ta, nabo banyala khuulya khu nyama itsyo, oba tsili tse 
bibyaayo namwe tsye tsisolo tse mwirome. 
16Ne ndi shonyene ndi, mukhalya kamalasile ta. Ako muli ni khuukatsukha aasi 
khu liloba, nga babaatsukha kameetsi. 
17Shitweela she likhumi sheenywe sheesi muwaanayo, mukhashiliila muungo 
tsyeenywe ta. Ikhaba biwaanwa bye bilimwa, n'iviini, ni kamafura ke tsinyanyi, 
ni biwaanwa bye bibyaayo biikiboole, namwe byeesi muwaanayo mwabeene 
busa, namwe byeesi mwikanisa busa mwawaanayo, namwe ikhaba ibyo byeesi 
muyila mwaakaanisayo ta. 
18Akhali mubiliila mu shifwo sheesi Umukasya Wele weenywe kane abe 
waamalile khuurobora. Muli ni khuubilya, inywe mwabeene, atweela ni babaana 
beenywe, ni baraambi beenywe, ni ba Levi babaamenya mu biriimba byeenywe. 
Muli ni khukhwikhoya khulw'Omukasya, Wele weenywe, mu buli shiindu sheesi 
mukhola. 
19Muli ni khuubona muri, khukhwaama ni mushiimenya mu liloba ilyo, 
mukhebilila ba Levi ta. 
20“Umukasya Wele weenywe, waasuubisile ari lwanyuma lwayo, 
akhaabalaayise liiloba lyeesi abaweele inywe. Ne nga waamalile khuubalaayisa 
liloba lyeenywe, ne mwewulila muri mukana khulya tsinyama, ni mulye tsingali 
tsinyene nga ni mukana. 
21Ne noola shiifwo sheesi Umukasya Wele weenywe kane arobore ari she 
khuumwisaayilamo shili aleeyi naabi khukhwaama isi ulikho amenya, munyala 
mwerira bibyaayo mu biriimba byeenywe, mwaalya mwekura tsinyama tsingali 
tsinyene nga ni mukana, nga ise n'imbalakiile. 
22Shili shitweela busa nga khuulya inyama iye khasolo khe mwirome kheesi 
mwirire. Ni musaambo niyo ndweela, baapyeluuse ni bakhali baapyeluuse ta, 
boosi banyala baakilya. 
23Akhali muli ni khukhwitsiliilisa, mubone muri simulya kamalasile ta, 
khulwekhuuba buulamu bwe shishaayo buli mu malasile kaasho. Nashiryo 
simulya buulamu bwasho, atweela n'inyama yasho ta. 
24Kamalasile muli ni khuukatsukha khu liloba, nga babaatsukha kameetsi. 

25Nga mwaloondeleele likaambila lye khuulekha khulya kamalasile ta, naluundi 
nga mwaakholile byeesi Umukasya abalakila khuukhola, inywe ni babaana 
beenywe kane mumenye imbuka indeeyi khu liloba ilyo. 
26“Ne bibiindu bikhosefu bibiili ni khukhwaama musiinywe khuutsya isi 
Umukasya, ni biwaanwa byeesi mwewaanayo khukhwakaanisa, muli ni 
khuubiwaamba mubiyile mu shifwo sheesi Umukasya akhaarobore. 
27Ibyo, atweela ni biwaanwa bye khukhwoosha, ni tsinyama, ni kamalasile, muli 
ni khuubiwaanayo khu sheeso sh'Omukasya, Wele weenywe. Kamalasile ke 
tsisaayilo tsyeenywe kali ni khuutsukhibwa khu sheeso sh'Omukasya, Wele 
weenywe. Ne tsinyama itsyo, munyala khuutsilya. 
28“Muli ni khuubona muri kamakaambila keesi imbawa lwe shaleelo, muli ni 
khuukaloondelela, naluundi muli ni khuukhola bibiindu biilayi, bibisangaasa 
Umukasya Wele weenywe, nio akile inywe ni babaana beenywe mumenye 
buulamu buulayi, biilo ni biilo.” 

Yisaaya Umukasya musaambo iyaakhila 

29Musa weloosela waaloma ari, “Umukasya Wele weenywe, kane asoolanise 
awule kamanaambo kakaali khu liloba lyeesi mutsyamo, naluundi inywe kane 
muwaambe liloba lyaabwe lyoosi. 
30Ne muli ni khukhwitsiliilisa, mubone muri nga Umukasya waamalile 
khukhwoonakisa babaandu bano, inywe simuloondelela tsisaambo tsaabwe ta. 
Mukhaweentselesa isaambo isi besaayatsakamo ba wele baabwe, nga nanywe 
mukana mubesaaye ta. 
31Mukhakhola khu Mukasya Wele weenywe, shishiindu shishifwaana nga isho 
ta. Khulwekhuuba buli shiindu sheesi Umukasya akhakanilakho ilala ta, nibo 
bashikholela ba wele baabwe, ni khukhwoolisa khukhwoosha babaana baabwe, 
nga biwaanwa isi ba wele baabwe. 
32 “Muli ni khuuloondelela kamakaambila n'indeekela yoosi isi ise imbaweele. 
Mukhalooselakho, namwe mukharusakho shishiindu shoosi ta.” 

Kamakaambila 13 

Mukhesaaya ba wele babaandi ta 

1Musa weloosela waaloma ari, “Abe ikhabawo umuŋoosi, namwe batweela 
khuubo babaamanya khuusoma bye kamarooro, akhabawa buukakafu ari she 
kamakaanga shitsya khukholikha, 
2naluundi ilala sheesi aababoolela shaakholikha, ne abe akhaloma ari, ‘Ni 
mwiitse khutsye khwisaaye ba wele babaandi,’ beesi inywe mukhaamanya ta, 
3mukharekeeresa bilomo by'omuundu ufwaana aryo ta. Khulwekhuuba isho 
shiba busa ndi, Umukasya Wele weenywe alikho abakhakilisa inywe, abone oba 

inywe mumukana niye ni kimyoyo kyeenywe kyoosi, ni buulamu bweenywe 
bwoosi, namwe ta. 
4Muli ni khuuba babeyikinwa isi Umukasya Wele weenywe, naluundi 
mumwisaaye niye. Muli ni khuurekeeresa likono lyeewe, nga muloondelela 
byeesi aloma, mumwakaanise naluundi mumwikumisilekho. 
5Ne umuŋoosi uyo, namwe uwamanya khuusoma bye kamarooro uyo, ali ni 
khukhwiiribwa. Khulwekhuuba aba waalekeele babaandu ari baminyaalile 
Umukasya Wele weenywe, uwabarusa inywe khukhwaama mu shibala she 
Misiri, isi aabaamisa nga mutaambisibwa. Umuundu uyo aba waabarusire inywe 
khukhwaama khu mukhoosi kweesi Umukasya Wele weenywe, aabalakila 
inywe khuuloondelela. Nashiryo muli ni khuurusawo shishoonako isho, 
khukhwaama akari enywe. 
6“Wandaayo, namwe umwaana woowo umusiinde, oba umukhaana, namwe 
umukhasi woowo, namwe musaale woowo ufuura buulayi, anyala 
waakhukhoongelesa mu shimoonyo busa nga aloma ari, ‘Khayo khutsye 
khwisaaye ba wele babaandi,’ beesi iwe namwe bakuuka boowo bashiili 
khwisaayatsakakho ta. 
7Ba wele bano be babaandu babaakhwibotokheleele iwe, banyala baaba bali 
aambi namwe aleeyi ni nawe. 
8Ukhaloondelela byeesi aloma, namwe waabirekeeresa, namwe 
waamuwaambila shiisa, namwe waamulekha khuuba umulamu, namwe 
waamukukhulila ta. 
9Ne akhali muli ni khuumwiira. Iwe wamweene isi bakhoongelesile uli ni 
khuuba unyoowa khuumukhupa kamabaale, nio babaandu babaaramire nabo 
balooselekho. 
10Muli ni khuumukhupa kamabaale, khukhwoolisa n'aafwa. 

11Ari nga ba Isiraeli boosi baawuliile khu shiindu shino, kane babe ni khuurya 
khuukali, nio alekhe khubayo umuundu yeesi ukhola shishiindu she 
bubwoonaki nga isho ta. 
12“Lwanyuma lw'Omukasya Wele weenywe khuubawa biriimba ari 
mumenyemo, munyala mwaawulila tsilomo tsye kamatsi tsitsiwaamba khu 
bitweela khu biriimba ibyo. 
13Munyala mwaawulila bari iliwo babaandu baboonaki, babaakhongelesile buli 
mutweela mu biriimba ibyo, khukhwisaaya ba wele babaandi, ikhaba nga ba 
wele bano bashiili khubakholelakho shishiindu shoosi ta. 
14Muli ni khuuweentselesa imbola mubone oba tsilomo itsyo tsili tsya ŋali 
namwe ta. N'iba bari babaandu be mu shiriimba isho baakholile shishiindu she 
kamaŋaanyu nga isho mu shibala sheenywe, 

15muli ni khuuwaamba buli mutweela lurima lweewe, mubeere boosi, atweela 
ni bibyaayo byaabwe byoosi. 
16Lwanyuma mubuusaase bibiindu bye babaandu abo, akari mwikaantso, 
mubyooshe atweela ni shiriimba sheene. Shino shili ni khuuba nga shiwaanwa 
shishooshe, isi Umukasya Wele weenywe. Shiriimba isho shili ni khuurama busa 
nga imuumbi ye likoshe, mbaawo khuushoombekha bushaakha luundi ta. 
17Mukheebiikhila mwabeene shishiindu shoosi sheesi bakhalila kumusaango 
bari shili ni khukhwoonakisibwa ta, muli ni khuubihesa biwewo. Nio shinyalise 
Umukasya abawaambile inywe shiisa, abalekhewo, lisaaye lyeenywe libalaahe, 
nga n'aalomela bakuuka beenywe. 
18Ni nashiryo, muli ni khuuloondelela byeesi Umukasya Wele weenywe 
aababoolela, nga muloondelela kamakaambila keewe, keesi ise imbawa inywe 
shaleelo, naluundi nga mukhola ibyo bibikhoyesa Umukasya Wele weenywe.” 

Kamakaambila 14 

Mukhaba ni kumutaambo nga kamanaambo kakaandi ta 

1 Musa waalomela babaandu ari, “Inywe muli babaana b'Omukasya, Wele 
weenywe. Nashiryo nga mulila baafu, mukhekhalaka kimibano, namwe 
mukhabeka bubweeni ta. 
2Khulwekhuuba, khukhwaama mu baandu be shibala shoosi, Umukasya Wele 
weenywe, wabaroboore inywe khuuba babaandu babaali babeewe umweene.” 

Bisolo bibiinyala byaaliibwa 
(Ba Levi 11.1-47) 

3Musa waaloma luundi ari, “Mukhalyatsaka inyama iye solo iye imbikho ta. 

4Bisolo bino nibyo byeesi munyala mwaalya: Tsikhaafu, kamasheese, tsimbusi, 

5ni tsisolo tse mwirome tsoosi tsitsiili nga tsikhisi. 

6Munyala mwalya bisolo ibyo, bibiili ni bibutusi nga byayawukhanamo khabili, 
naluundi nga binyaanya ikhaamuula. 
7Ne mukhalya tsiŋamiya, ni butuuyu, ni wanakhamuuna ta. Ikhaba nga bisolo 
bino binyaanya ikhamuula, ne bibutusi sibyayawukhanamo ta. Muli ni 
khuubiyila nga bisolo bibiili bye mbikho. 
8Mukhalyatsaka inyama iye mbiitsi ta. Ikhaba nga shibutusi she mbiitsi 
shaayawukhanamo khabili, niyo shiinyaanya ikhaamuulo ta. Ikhaba 
khukhwitiilakho busa, mukhetiila khu nyama iye mbiitsi ta. 
9“Khu biindu bibinyoolikhana mu meetsi, munyala khuulya bino: Tsinyeeni 
tsitsiilikho biipapariro, ni bikhakayu byeesi baharakarana, 
10ne ibyo bibiikhalikho biipapariro, ni bikhakayu byeesi baharakarana ta, 
mukhalya ta. Mubiyila nga bye mbikho. 

11“Munyala mwaalya binywiinywi byoosi bibikhali bye mbikho ta. 

12Ne mukhalya bino ta: Ikhosi, ingosya, tsalukilo, 

13kisilili, ni binywiinywi bibifwaana biryo, 

14khoolo, ni binywiinywi bibifwaana biryo, 

15inyoofwe, kharutsu, ni bibiindi bibifwaana biryo; 

16sikhiikhi, kimitubi, 

17kiminywiinywi kye mu meetsi kikifwaanana nga tsimbaata, 

18likhuuyi, nalukosi, ni bibifwaana biryo; ni kamawurukuru nako. 

19Biwuukha bibiilikho tsindaha byoosi, bili bye mbikho, mukhabilya ta. 

20Ne akhali indi munyala mwaalya bitweela khu biindu bibipururukha, ne nga 
bilikho tsindaha, nga nibyo: tsiisike, tsinyeentse, ni kamateete. 
21 “Inywe muli babaandu b'Omukasya Wele weenywe. Nashiryo, mukhalya 
inyama iye shishaayo sheesi munyoola nga shaafwiile shonyene busa ta. 
Munyala mwaawa babeetswa namwe banaambo, babaamenya mu biriimba 
byeenywe. “Mukhawaamba imeeme, mwaakiteekha nga mukitutubisila mu 
mabeele keesi mukhamile mu maawe ta.” 

Shitweela she likhumi she likyesa 

22 Musa weloosela waaloma ari, “Buli kumwiiko, muli ni khuurusakho 
musaambo iya buraawa, shitweela she likhumi khu byeesi ukyesa khukhwaama 
mu mikuunda kyoowo. 
23Ikhaba khukhwaama khu mizabibu, ni kimi oliva, nabyo rusakho shitweela she 
likhumi; shiikiboole she ikhaafu, lisheese, n'imbusi, ubiwaaneyo. Bino biyile mu 
shifwo mweesi Umukasya Wele weenywe, amalile khuurobora 
khuumwisaayilamo, mubiliile ibweene iyo. Shino kane shibalekele inywe shiri, 
busheele muli ni khukhwisamo Umukasya Wele weenywe lukoosi. 
24“Ne shifwo isho ni shiba nga shili aleeyi, nga s'unyala khuusuta shitweela she 
likhumi she likesa lyoowo waashiyilayo ta, ne nga Umukasya waakhuweele iwe 
likesa liikali, 
25kulisa bibiindu ibyo, uwaambe kamapeesa ako, ukayile mu shifwo sheesi 
mwisaayilamo Umukasya Wele weenywe. 
26Nga iwe ni be muungo mwoowo mwolileyo, raambisa kamapeesa ako khu 
mayiiya kakaaliyo. Mukule tsikhaafu, tsimbusi, iviini, ni bye khuunywa bibiindi, 
ni khukula bye khuulya bibiindi bibikanibwa. 
27Muli ni khuubona muri, khukhwaama ni mushiimenya mu liloba ilyo, 
mukhebilila ba Levi ta. Khulwekhuuba nibo sibaafuna kumukabo namwe 
buusikha nga inywe ni mwafuna ta. 

28“Lwanyuma lwa buli kimiiko kitaru, mu shifwo she khuuraambisa shitweela 
she likhumi mu khukhola kamayiiya, biyile mu shiriimba, mubire mu libiikhilo 
lya atweela. 
29Ba Levi sibali ni kimikuunda khu bwaabwe ta. Nashiryo muli ni khuubakabila 
khu byeene ibyo. Muli ni khuukabilakho bataambi babaamenya mu shiriimba 
umwo, ni baafuubi, banamulekhwa, ni babeetswa. Ni baba nga bali ni biilyo 
bibibamala, isho kane shikhoyese Umukasya Wele weenywe, nio naye aryo, 
abawe inywe tsikhabi, mu buli byeesi mukhola. 

Kamakaambila 15 

Kumwiiko kwe khuukhalamo kamakobi 

(Ba Levi 25.1-7) 

1“Lwanyuma lwa buli kimiiko musaafu, muli ni khukhwiyakhila abo beesi 
mubaantsa, nga mukhalamo kamakobi ako. 
2Muli ni khuukakhalamo mu saambo yino: uyo yeesi uwamala khukhwikopisa 
umu Isiraeli uwasheewe kamapeesa, ali ni khuukhalamo likobi ilyo. 
Akhamubaantsa ta, khulwekhuuba kuli nikwo kumwiiko kweesi Umukasya 
alakiile ari bari ni khuukhalamo kamakobi. 
3Likaambila lino liwaamba khu mapeesa keesi mwekopisa ba Isiraeli bonyene, 
ne babaandu babaakhali ba Isiraeli ta, muli ni khuubabaantsa babasasule. 
4“Ne ikhabayo umutaambi mu ba Isiraeli ta. (Khulwekhuuba Umukasya Wele 
weenywe, alikho atsya khubawa liloba, naluundi abawe tsikhabi mu busikha 
bweesi mutsya khufuna). 
5Shonyene indi muli ni khuuloondelela byeesi Umukasya Wele weenywe aloma, 
naluundi muloondelele kamakaambila keesi ise ndikho imbawa lwe shaleelo. 
6Khulwekhuuba Umukasya Wele weenywe kane abawe inywe tsikhabi, nga 
n'abasuubisa. Kane inywe mube ni buyiindifu bukali khuuminyisa kamanaambo 
kakaandi; naluundi kane mube ni kamaani kamakali, mwikele baawuli be 
kamanaambo kakaandi. 
7 “N'iiba bari mwoolile mu biriimba bye liiloba lyeesi Umukasya atsya khubawa 
inywe, ne mwaabamo umuundu umu Isiraeli umutaambi mus'iinywe, 
mukhamukhupa kumukoongo ta. 
8Akhali ndi muli ni khuumwokesanisa kumwoyo kumulayi, nga mumwikopesa 
byeesi niye ekoomba. 
9Muli ni khukhwitsiliilisa, mulekhe khuba ni bibyambaaso biibi bye khuuloma 
biri, ‘Singane ikhwikopise ta, khulwekhuuba kumwiiko kwe khuukhalamo 
kamakobi kuli aambi.’ Shiba she kumutaambo isi umuundu uwambaasa aryo, 
waalekha khuyeeta baalebe beewe babaali bataambi ta. Ni muloba khubayeeta 

ta, isho shili shishoonako. Ne ni balilila Umukasya, kane Umukasya abakhalile 
inywe kumusaango. 
10Ni muwe busa bataambi bibiindu nga mwikanisa, akhali khukhwilomela ta. 
Khulwekhuuba nga simwelomeele ta, Umukasya Wele weenywe, kane abawe 
inywe tsikhabi, nio buli sheesi mukhola shibatsiile buulayi. 
11Khulwekhuuba ise naamanyile indi busheele ikhaabatsakewo bataambi 
musiinywe; isho nisho shikilile nabawa likaambila indi, mukhabapa 
kumukoongo ta.” 

Khuulekhuula baakulwa 
(She Lukyeendo 21.1-11) 

12 Musa weloosela waaloma ari, “N'uba bari waakula umu Isiraeli washoowo, 
khuuba umukulwa woowo, ali ni khuukhuraambira iwe khuumala kimiiko 
kisesaba. Mu mwiiko kwe kumusaafu, uli ni khuumulekhuula atsye. 
13Nga umulekhuula khuutsya, akhatsya kamakhono kamaŋaara busa ta. 

14Uli ni khuumuweela ilala bibiindu khukhwaama mu byaayo byoowo, mu 
bilimwa byoowo, ni mu viini yoowo. Nga Umukasya waakhuwa bibiindu biikali, 
nawe uli ni khuumuwa bibiindu biikali. 
15Ise ndi khuubalakila inywe shaleelo ndi, muli ni khuuloondelela byeesi 
Umukasya Wele weenywe aloma, khulwekhuuba aabawonesa inywe 
khukhwaama mu bubowe i Misiri. 
16“Ne umukulwa uyo, n'aaba bari waakhusiima iwe ni be muntsu mwoowo, 
naluundi amenya buulayi ni nanywe, ne waaloma ari, ‘Ise ingana iname ano ni 
nanywe,’ 
17uli ni khuumuyila amulyaango we ntsu yoowo, uwaambe shishiindu shishooki 
umuruundure khukhuru shingile mu lwiitsi. Umukulwa uyo, oba umusaani 
namwe umukhasi, ekela uwoowo buulamu bweewe bwoosi. 
18Ukhaba ni khukhwiŋuluŋuunya nga waalekhuulile umukulwa waatsiile ta. 
Khulwekhuuba akhuraambire iwe khuumala kimiiko kisesaba, nga abe 
umusasula shisiintsa she kumukheemba kweesi abe ali ni khuufuna. Nashiryo 
nga waamulekhulile waatsiile, kane Umukasya Wele weenywe abawe tsikhabi. 

Shiikiboole she shishaayo 

19 “Nga shiikiboole sheesi shishaayo shoowo shisaalile shili sh'eseetsa, uli ni 
khuushiwaanayo isi Umukasya Wele weenywe. Ukhashiraambisa mu khukhola 
kimilimo muungo mwoowo ta. 
20Akhali ndi, buli kumwiiko, uli ni khuuwaamba sh'eseetsa isho, ushiyile mu 
shifwo sheesi Umukasya Wele weenywe, akhalilewo ari mumwisaayilemo. Iwe 
ni be muungo mwoowo, muli ni khuushiwaanayo nga isaayilo isi Umukasya, 
nashiryo mushilye nga bitweela khu biilyo bikhosefu. 

21“Ne n'iiba bari shishaayo isho shilikho buuleme bwoosi, namwe shaalemala, 
namwe shaafwa imoni, mukhashiwaanayo nga isaayilo isi Umukasya Wele 
weenywe ta. 
22Munyala mwaashikhoonyela ingo weenywe mwaashilya, shaaba busa nga 
babaalya inyama iy'ekhisi, namwe khaasolo khoosi kheesi mwirire 
khukhwaama mwiiswa. 
23Ne shonyene indi, mukhalya kamalasile kaasho ta; muli ni khuukatsukha aasi, 
nga babaatsukha kameetsi.” 

Kamakaambila 16 

Kamayiiya ke Khuubirakho 

(She Lukyeendo 12.1-20; Ba Levi 23.4-8) 

1 Musa waalomela babaandu ari, “Mu mweesi kukulaangibwa Abibu, muli ni 
khuulya kamayiiya ke Khuubirakho, kamayiiya k'Omukasya, Wele weefwe. 
Khulwekhuuba mu mweesi kwa Abibu, Umukasya Wele weefwe, aakhumusa 
ifwe khukhwaama mu Misiri, mu shilo. 
2Isaayilo iye Khuubirakho ili ni khuuba ikhaafu, namwe lisheese, namwe imbusi, 
isi muli ni khuuwaanilayo mu shifwo sheesi Umukasya aarobora ari 
bamwisaayilemo. 
3Khu nyama iyo, mukhaliilakho kimikaati kikiilimo kamamela ta. Muli ni 
khuumala biifukhu musaafu nga mulya kimikaati kikikhalimo kamamela ta, 
khukhwookesanisa kumutaambo. Khulwekhuuba mwarura mu Misiri mu 
khaangu. Shino kane shibashebusatsake inywe mu buulamu bweenywe bwoosi, 
shifukhu sheesi mwaruriramo mu Misiri. 
4Khuumala biifukhu musaafu, mbaawo uwaamba khu mamela, namwe 
waakabiikha mu ntsu yeewe ta. Muli ni khuulya inyama iye isaayilo iyo, 
mukimalewo mu shilo isho; mbaawo khuukibiikhakho khukhwoolisa 
kumutikhinyi ta. 
5“Mbaawo khuuwaanilayo isaayilo iye Khuubirakho, mu shiriimba shoosi sheesi 
munyoolile ta. 
6Ili ni khuuwaanibwila mu shifwo sheesi Umukasya umweene aarobora, ari 
bamwisaayilemo. Muli ni khukhwiira shishaayo isho angoloobe nga inyaanga 
ikwa, khu mbuka isi mwaruriramo mu Misiri. 
7Muli ni khuukiteekha mukiliile abweene awo, mu shifwo sheesi Umukasya 
aroboore ari bamwisaayilemo. Kumutikhinyi muli ni khukhwiilayo mu tsiingo 
tsyeenywe. 
8Muli ni khuulya kimikaati kikikhalimo kamamela ta, khuumala biifukhu 
bisesaba. Khu shifukhu she kumusaafu, ili ni khuubawo lubusano lukhosefu, isi 

Umukasya Wele weefwe. Mbaawo khuukhola buraambi bwoosi khu shifukhu 
she kumusaafu ta.” 

Kamayiiya ke Likesa 
(She Lukyeendo 34.22; Ba Levi 23.15-21) 

9 Musa waaloma ari, “Muli ni khuubala tsisaabiiti musaafu, khuurakikhila khu 
shifukhu sheesi murakikhirakho khuukesa biilimwa byeenywe mu mikuunda. 
10Nio lwanyuma mulye kamayiiya ke Likesa, khulw'Omukasya, Wele weefwe. 
Abweene awo, muli ni khuuwaanayo, nga buli mutweela ekanisa busa, 
khuuloondekhana ni byeesi Umukasya Wele weefwe aba waabaweele. 
11Inywe mwabeene, atweela ni babaana beenywe, ni baraambi beenywe, muli ni 
khukhwikhoyela ibweeni w'Omukasya, Wele weefwe. Muli ni khukhwikhoyela 
atweela ni ba Levi babaali mu biriimba byeenywe, ni bakeni, ni baafuubi, ni 
banamulekhwa, beesi mumenya ni nabo. Bino bili ni khuuba mu shifwo sheesi 
Umukasya Wele weefwe umweene aroboore ari bamwisaayilemo. 
12Muli ni khuushebulila muri inywe mwaba baakulwa mu Misiri; ni nashiryo 
muli ni khuuloondelela kamakaambila kano.” 

Kamayiiya ke Kamasari 
(Ba Levi 23.33-43; Khuubala 29.12-38) 

13 Musa waaloma luundi ari, “Nga mwaamalile likesa lye bilimwa byeenywe ni 
kimizabibu kyeenywe, muli ni khuulya kamayiiya ke kamasari khuumala 
biifukhu musaafu. 
14Khu mayiiya kano, muli ni khuukalya ni babaana beenywe, ni baraambi 
beenywe, ni ba Levi, ni bakeni, ni baafuubi, ni banamulekhwa, babaali mu 
biriimba byeenywe. 
15Muli ni khuulya kamayiiya kano khuumala biifukhu musaafu; nga mukaliila 
mu shifwo sheesi Umukasya Wele weefwe aroboore. Khulwekhuuba Umukasya 
Wele weefwe, kane abawe tsikhabi mu byeesi mulima byoosi ni byeesi mukhola, 
nio akile mube ni kumwikhoyo kumukali. 
16“Basaani bali ni khuutsya mu moni tsy'Omukasya kimiluundi kitaru, buli 
kumwiiko: Khu Mayiya ke Khuubirakho, Khu Mayiya ke Likesa, ni Khu Mayiya 
ke kamasari. Mbaawo uwiitsa isi Umukasya mukhono busa ta. 
17Buli mutweela ali ni khuureera biwaanwa, khuuloondekhana ni nebyo byeesi 
Umukasya, aba waamuweele. 

Baakayi 

18“Roborayo baakayi mubare mu buli shiriimba sheesi Umukasya Wele weefwe 
atsya khubawa inywe. Bali ni khuukaya kimisaango nga beemikha khu bwaŋali. 
19Mbaawo khuufwofwaayisa kumusaango, namwe khukhwikhupila luubeka 
luutweela ta. Mbaawo khukhwakaanila iwoongo ta, khulwekhuuba iwoongo 
imaliyisa tsimoni, naluundi yaashuusaŋana byaŋali. 

20Loondelela bwaŋali, naluundi bwaŋali bwonyene, nio akile mumenye imbuka 
ndeeyi khu liloba lyeesi Umukasya Wele weenywe atsya khubawa. 

Khukhwisaaya ba wele babaandi 

21 “Mukharawo kusiindi kwoosi kukufwaanana nga ku Ashera kweesi 
besaayilakho wele umukhasi, aambi ni shisheeso sheesi mutsya khukholela 
Umukasya Wele weefwe ta. 
22Mukharawo libaale muri likhosefu lye khukhwisaaya ta, khulwekhuuba 
Umukasya Wele weefwe s'akana isho ta.” 

Kamakaambila 17 

Tsisaayilo tsitsiilikho bihangafu 

1Musa weloosela waaloma ari, “Mukhawaanayo isi Umukasya Wele weefwe, 
iwuunwa, namwe lisheese liliikho buuleme bwoosi khu mubili kwasho, namwe 
buubi bwoosi ta. Khulwekhuuba isho shili she kumusilo isi Umukasya Wele 
weefwe. 

Babesaaya bifwaani baakha khukhwiiribwa 

2“Umu Isiraeli umukhasi namwe umusaani, umenya atweela ni nanywe mu 
biriimba byeesi Umukasya abawa inywe, anyala waanyoolikhana nga alikho 
akhola she bubwoonaki shishifuniaaka indakaano, mu moni tsy'Omukasya, 
Wele weefwe. 
3Anyala khuuba bari waarurire khu makaambila k'Omukasya, waatsiile 
khukhwisaaya ba wele babaandi, namwe wesaayile inyaanga, namwe 
kumweesi, namwe tsinieniesi, byeesi Umukasya aabalobela khuukhola. 
4Nga mwaawuliile bilomo bino byeesi bababooleele, bibiwaamba khu muundu 
ukholile shishiindu nga isho, muli ni khuunyoowa muweentselesele ilala, 
bibiwaamba khu shikholwa isho. N'iiba bari shili shaŋali, bari umu Isiraeli 
waakholile shishiindu nga isho, 
5muli ni khuumuwaamba, mumuyile khu shilibwa she shiriimba, mumukhupe 
kamabaale, mumwiire. 
6Muli ni khukhwiimikha khu bujulisi bwe babaandu babili namwe bataru, nio 
mukhupe umuundu uyo kamabaale; mukheemikha khu bujulisi bw'omuundu 
mutweela yenyene ta. 
7Baajulisi bali ni khuuba nibo babaanyoowa mu khumukhupa kamabaale, nio 
babaandu babaaramire nabo balooselekho. Nashiryo muli ni khuurusawo 
shishoonako isho, mu lituuli lyeenywe.” 

Tsi kooti tse kamakaambila 

8Musa waaloma luundi ari, “N'iiba bari bareerire mu moni tsyeenywe 
kumusaango kukuuli kumuhangafu naabi khuukhalawo, oba kuwaamba khu 

bwiiri, namwe kumusaango kwoosi, ni mukuyile isi Umukasya Wele weenywe 
akhalewo. 
9Muli ni khuutsya isi basaayi, nga nibo ba Levi, naluundi isi umukayi uuli khu 
mulimo imbuka iyo. Muli ni khuubereebakho, babaakhalilewo mu musaango 
ukwo. 
10Byeesi kane babe baakhalilewo nga bali mu shifwo sheesi Umukasya aroboore, 
nibyo byeesi muli ni khuutsiilakho. Muli ni khukhwitsiliilisa mubone muri 
mukhola ibyo ni bibyeene byeesi babalakila. 
11Muli ni khuukhola khuuloondekhana ni likaambila lyeesi baabawa ni 
indeekela isi baabawa inywe. Mukhashuusakho na khafwiiti, ibyo byeesi 
baabaleekela ta. 
12Umuundu ulekelesa byeesi umukayi namwe umusaayi aloma, nga weemikhile 
mu shifwo mweesi Umukasya Wele weefwe aarobora, ali ni khukhwiiribwa. 
Muli ni khuurusawo shishoonako isho, mu lituuli lye ba Isiraeli. 
13Babaandu boosi ni kane bawulile shino, kane babe ni khuurya khuukali naabi, 
balekhe khulekelesa luundi ta. 

Umuyiinga 

14 “Nga mwaamalile khukhwiingila khu liloba lyeesi Umukasya Wele weenywe 
atsya khubawa, naluundi nga mwaamalile khuulimenyamo, munyala 
mwekoomba muri, ‘Khali nafwe khubeele n'umuyiinga ukhuwula, nga 
kamanaambo kakaandi ni kali.’ 
15Muli ni khuubona muri mwikhasa khu shitsoloŋo she buyiinga umuundu isi 
Umukasya Wele weefwe umweene aba waaroboore. Ali ni khuuba umu Isiraeli, 
mukhekhasakho umuundu ukhali umu Isiraeli ta. 
16Shonyene ndi, umuyiinga akhebuusila bibiindu waaba ni tsiŋwaaŋwa tsye 
khuuraambisa mu busoolo tsingali naabi ta. Khulwekhuuba shino shinakila 
awaaneyo babaandu khuutsya mu Misiri, ari nio bamuwe tsiŋwaaŋwa. Shikila 
Umukasya waabalomeele ari, ‘Mukheelayo iyo luundi ta.’ 
17Akhayila bakhasi baakali ta. Khulwekhuuba banyala baamukhoongelesa, 
waalekha khuuba umwiyikinwa isi Umukasya ta. Naluundi akhebuusila 
buyiindifu buukali naabi ta. 
18“Nga waamalile khukhwikyela umuyiinga, ali ni khukhwironera umweene 
kamakaambila kano, nga akaamisa khu basaayi, nga bali nibo ba Levi. 
19Ali ni khuuba ni kamakaambila ako, nio anyalise khuukasoma mu buulamu 
bweewe bwoosi, eyike khukhwisaaya Umukasya Wele weefwe. Naluundi nio 
anyalise khuuloondelela buulayi bubweene bilomo bye kamakaambila kano 
n'indeekela yino. 

20Akheyila khuuba niye uwe angaaki, waashuusakho kamakaambila ako ta. 
N'akaloondelela buulayi, kane shimunyalise niye ni lisaaye lyeewe khuuba 
baawuli ba Isiraeli, khuumala imbuka indeeyi.” 

Kamakaambila 18 

Byeesi babaandu bali ni khuuwa basaayi 

1Basaayi, nga nibo ba Levi, ni khuyilila atweela shikuuka she ba Levi shoosi, 
sibalikho ni kumukabo namwe buusikha mu Isiraeli mwoositsana ta. Bali ni 
khufuna khukhwaama khu saayilo tsyeesi bawaanayo isi Umukasya. 
2Nibo sibali ni khuuba ni she buusikha mu Isiraeli ta; khulwekhuuba nga 
Umukasya umweene n'aloma, niye ali she buusikha bwaabwe. 
3Abo babawaanayo isi Umukasya isaayilo iye iwuunwa namwe lisheese, bali ni 
khuuwa basaayi bino: shikele sh'ebweeni, tsisaya ni byeenda. 
4Khukhwaama mu likesa lyeenywe, muli ni khuubawa khu byeesi mukyesile, ni 
khukhwaama khu viini imbya, ni khukhwaama khu bwooya bweesi mubeka khu 
masheese keenywe. 
5Khulwekhuuba khukhwaama mu bikuuka bye ba Isiraeli boosi, Umukasya 
waabarobora nibo khuuba babaakanisi mu lisina lyeewe. 
6Umu Levi n'aba bari waawuuyile khukhwaama mu shiriimba shishiindi mweesi 
amenya, ne weetsa mu mwoyo kumulayi khuumenya mu shifwo sheesi 
Umukasya aba waaroboore, 
7ali ni khuuba umwakaanisi mu lisina ly'Omukasya, Wele weefwe, nga ba Levi 
baashe ni bakhola. 
8Naye ali ni khuufuna kumukabo nga baashe ni bafuna, ikhaba bari waafuna 
kamapeesa khukhwaama mu khukulisa byeesi aba ni nabyo. 

Musa areewula babaandu 

9Nga mwengiile khu liloba lyeesi Umukasya Wele weefwe atsya khubawa, 
mukheyika khuukhola bibiindu biibi byeesi kamanaambo kakaandi kakhola ta. 
10Ikhabawo mus'iinywe umuundu uwaanayo umwaana weewe nga isaayilo ta, 
namwe waakhola buulosi, namwe buubini ta, 
11namwe waalakula, namwe waatsya mu khwireeba khu misaambwa ta. 

12Umukasya alikho atimisa kamanaambo kakaandi khukhwaama mu liloba ilyo, 
khulwe bikholwa biibi; nashiryo umuundu yeesi ukhola shishiindu isho, aba 
waakholile sh'embikho isi Umukasya. 
13Muli ni khuuba babeyikinwa isi Umukasya. 

Umuŋoosi ufwaana nga Musa 

14Kamanaambo keesi mukana khutimisa katsye, karaambisa babaalakula ni 
khukhwireeba khu bisaambwa. Ne inywe, Umukasya Wele weefwe s'abafukiilila 
mwaakhola isho ta. 
15Umukasya Wele weefwe umweene kane abarobolele umuŋoosi uuli nga ise, 
khukhwaama mu mwabeene. Muli ni khuurekeeresa byeesi ababoolela. 
16Khulwekhuuba nga mwabuusanila isi Umukasya Wele weefwe aasi e lukiingi 
Horebu, isyo nisyo sheesi mwaloomba, nga muloma muri, “Ni khuwulila likono 
ly'Omukasya, Wele weefwe, khunyala khwaafwa.” 
17Umukasya waanomela ari, “Sheesi balomile shili shaŋali. 

18Kane ise imbaroborere umuŋoosi uuli nga iwe khukhwaama mu lituuli 
lyaabwe lilyeene. Kane ise imuleekele byeesi ali ni khuubaboolela, nio 
ababoolele buli shishiindu sheesi ise kane imulakile niye. 
19Umuundu yeesi n'alekha khureekelesa byeesi umuŋoosi uyo ababoolela mu 
lisina lyase, ikhaamuwe shitaambiso. 
20Ne umuŋoosi uwikholisa busa ari ali khuukanikha mu lisina lyase, waakanikha 
byeesi ise ikhamulomeele khuukanikha ta, namwe waakanikha mu lisina lye ba 
wele babaandi, uyo ali ni khukhwiiribwa.” 
21Munyala mwereeba muri, “Ne kane khumanye khuryeena, oba buurume 
bwaamile isi Umukasya, namwe ta?” 
22Singa sheesi umuŋoosi akanikha mu lisina ly'Omukasya shilekha khukholikha, 
namwe shaaba nga n'ashilomile ta, buurume ubwo buba sibwaamile isi 
Umukasya ta. Umuŋoosi uyo aba wekholisile busa, mukhenaanayo khu burume 
ubwo ta. 

Kamakaambila 19 

Biriimba bye khuumulilamo 

1 Umukasya Wele weenywe anatimisa kamanaambo ako kakaali khu liloba lyeesi 
atsya khubawa inywe, katsye, inywe mutsye mumenye mu biriimba byaabwe ni 
mu ntsu tsyaabwe. 
2Lwanyuma muli ni khuurawo biriimba bitaru, nga bili shinakari we liiloba 
lyeesi Umukasya Wele weefwe atsya khuubawa. 
3Kabananisamo liiloba lyeesi Umukasya Wele weefwe atsya khubawa, 
mwombakhe kimikhoosi kikiitsya mu biriimba ibyo. Nio uyo yeesi uwiira 
uwasheewe, amulile ibweene iyo. 
4Lino lili likaambila liliwaamba khu muundu uwiira uwashe, nga 
siwashikendeleele ta. Ali ni khuumulila ibweeneyo, nio awonese buulamu 
bweewe. 

5Shinyala shaanyoolikhana nga umuundu waatsiile mu shisaali khuurema 
bisaala n'uwashe. Ne anyala waaba ari awuutsa iyaywa, yaatsunukha yaarema 
uwasheewe, waafwa. Umuundu umwiirire uyo, ali ni khuumulila mu biriimba 
ibyo, awonese buulamu bweewe. 
6N'alekha khuukhola isho ta, abo babaakana khukhwilihaasa, banyala 
baamutimisa baamuwaamba baamwiira, ikhaba nga s'akeendeleele khukhwiira 
uwasheewe uyo ta. 
7Shino nisho shishikila ise naabalakila ndi mwireerewo mwabeene biriimba bya 
buraawa bitaru. 
8Umukasya Wele weefwe, anyala waabalaayisa liiloba lyeesi atsya khubawa, nga 
n'asuubisa bakuuka beenywe, ari akhaabawe inywe. 
9Nashiryo inywe muli ni khukhwiroborerayo biriimba bibiindi bitaru. Niye 
akhaabawe inywe liiswa lino siinga inywe mukhola buli shiindu shoosi sheesi 
indi khuubalakila ano shaleelo, naluundi siinga muba nga mukana Wele 
Umukasya weenywe, mwaamenya nga muloondelela biilakilo byeewe. 
10Ni mukhole shino, nio alekhe khubayo khuutsukha shifuki khu liloba lyeesi 
Umukasya Wele weefwe atsya khubawa ta, naluundi nio mulekhe khuba ni 
kumusaango kwe khukhwiira ta. 
11Ne siinga umuundu aba waabiyila uwashe, waamwibuulila, waamukhupa 
waamwiira, ne waamulila mu biriimba ibyo, 
12baraangirisi be mu shiriimba sheesi aamamo bali ni khuurumanisa babaandu 
bamukobose, bamuwaaneyo mu makhono kaabo babelihaasa, bamwiire. 
13Mukhamuwaambila shiisa ta. Muli ni khuubona muri mu Isiraeli mbaawo uuba 
ni kumusaango kwe khuutsukha shifuki ta, nio munyalise khuumenya buulayi. 

Lulwaakha lwe liiloba 

14 Nga mwoolile khu liloba lyeesi Umukasya Wele weefwe atsya khubawa, 
mbaawo umuundu usyeenda kamasiintsi khu lwaakha ta. Kali ni khuurama nga 
ni kaaba. 

Bibiwaamba khu bajulisi 

15 Bujulisi bw'omuundu mutweela yenyene sibumala khuukhalila umuundu 
kumusaango ta. Buli ni khuuba bwe babaandu babili, namwe bataru. 
16Siinga umuundu awayo bujulisi bwe bubeeyi khu washe, 

17uwayilisa n'isi bawayilisa bali ni khuutsya, boombi beemikhe mu moni 
tsy'Omukasya, nga iliwo basaayi, ni baakayi babaakhola kumulimo ukwo. 
18Baakayi bali ni khuuweentselesela ilala buulayi bubweene. Siinga umujulisi 
anyoolikhana nga umubeeyi, alikho akhupa uwashe busa liiyino, 
19muli ni khuumukholakho abe sheesi atsililiile khuukhola khu washe. Muli ni 
khuubona muri mwirusakho kumusaango ukwo. 

20Babaandu babaaramire nga baawuliile ilomo iyo, kane babe ni khuurya 
khuukali, nio lwanyuma ilekhe khubawo shishiindu nga isho mus'iinywe luundi 
ta. 
21Mukhookesanisa shiisa ta: uwiira uwashe, bali ni khuumwiira; urusamo 
uwashe imoni, naye bamurusamo imoni; ufuna uwashe liliino, bali ni 
khuumufuna liliino; utaanyakho uwashe kumukhono, bamutaanyakho 
kumukhono; urema uwashe shikele, bamuremakho shikele. 

Kamakaambila 20 

Bibiwaamba khu busoolo 

1Ni muba nga mwibwakaale baasiku beenywe, mwaatsya mu busoolo ni nabo, 
ne mwaabona liiye liikali, nga lili ni tsiŋwaaŋwa ni kamakaali, mukharya ta. 
Khulwekhuuba Umukasya Wele weefwe uwakhwaamisa ifwe i Misiri, ali ni 
nanywe. 
2Nga mukana khuutsya mu busoolo, umusaayi ali ni khukhwiimikha iburaangisi, 
akanikhe isi liiye lyoosi. 
3Abalomele ari, “Ba Isiraeli, ni murekeerese! Shaleelo muli khuutsya 
khwibwakala baasiku beenywe. Ne mukhabamo ni khukhwiyembelela namwe 
mwaarya ta. Mukhanikina namwe mwaatitukha khukhwaama mu busoolo ta. 
4Khulwekhuuba Umukasya Wele weefwe, ali niye utsya ni nanywe mu 
khusoolanisa baasiku beenywe, naluundi kane abayeete mubafuure.” 
5“Baraangirisi be liiye bali ni khuureeba oba iliwo umusilikhale yeesi, uwamala 
khukhwombakha intsu imbya, ne nga ashiili khukiwa tsikhabi ta. Uyo ali ni 
khukhwiilayo ingo, khulwekhuuba anyala wafwiila mu busoolo, abawo 
umuundu ukuundi utsya khumenya muntsu yeewe. 
6Nga iliwo umusaani uwabyaala kimizabibu, ne nga ashiili khukilyako ta, uyo 
naye ali ni khukhwiilayo ingo, khulwekhuuba anyala waafwiila mu busoolo, 
aabawo ukuundi ukilya. 
7Ikhabawo uwaselela umukhaana, ne nga ashiili khumuyila ta? Khayo eleyo ingo 
weewe, khulwekhuuba anyala waafwiila mu busoolo, umuundu ukuundi 
waayila umukhaana uyo. 
8Lwanyuma baraangirisi be liiye bareebe luundi bari, ‘Ikhabawo uyo uriire 
namwe uwiyembeleele? Uyo ni eleyo ingo, alekhe khukila babaandi nabo 
khuuba ni khuurya ta.’ 
9Nga baaraangirisi baamalile khuukanikha isi liiye, lwanyuma barobore 
baabaraangirira. 
10“Nga mushiili khukhwibwakala shiriimba ta, munyoowa mureebe 
babaamenyamo oba bakana khuusoolana, namwe bakana khukhwiwaanayo 
busa mu makhono keenywe. 

11Ni bafukiilisa bekulawo bilibwa bye biriimba byaabwe, babaamenyamo boosi 
bali ni khukhwikela baraambi beenywe. 
12Ne ni baloba khukhwiwaanayo mu makhono keenywe, baashuukha 
baabebwakala inywe, muli ni khukhwibotokhelela shiriimba isho. 
13Nga Umukasya Wele weefwe waabasoolaniile mwaabafuurire, muli ni 
khukhwiira basaani babaalimo boosi. 
14Bakhasi babaalimo ni babaana, ni bibyaayo ni bibiindu bibiramire mu 
shiriimba, ibyo muli ni khuubinuula mutsye ni nabyo. Bibiindu ibyo byoosi 
munyala mwaabiraambisa. 
15Iyo niyo isaambo isi mubirisamo biriimba bibiili aleeyikho, bibikhali mu 
manaambo kakaabali aambi ta. 
16“Ne mu biriimba bye mu manaambo keesi Umukasya Wele weenywe atsya 
khubawa inywe nga bye buusikha, mukhalekhamo shishiindu shoosi nga 
shilamu ta. 
17Muli ni khuuboonakisila ilala boosi: Ba Hiti, ba Amori, ba Kanani, ba Perizi, ba 
Hivi, ba Yebusi. Muli ni khuukhola nga Umukasya Wele weefwe n'abalakiile. 
18Ni mubalekha, kane babaleekele inywe bibiindu biibi, bye khukhwisaaya ba 
wele babaandi, muryo mube mwakholile bibyoonako isi Umukasya Wele 
weefwe. 
19“Nga mwebotookheleele shiriimba mukana mushiwaambe, mukharemaka 
kimisaala kikiilimo mwaakimalamo ta. Khulwekhuuba munyala mwaalyakho 
bibyaamo byakyo. Kimisaala sikili babaandu ta, nashiryo mukhakiibwakala ta. 
20Ne kimisaala kikiikhalikho bye khuulya ta, munyala mwaakirema 
mwaakiraambisa mu khwibotookhelela ukhwo.” 

Kamakaambila 21 

Nga uwirire ukuundi siwamanyikhaane ta 

1Nga mumenya khu liloba lyeesi Umukasya Wele weefwe atsya khubawa, ne 
mwanyoola nga beerire umuundu, ne umwirire nga s'amanyikhana ta, 
2baraangirisi ni baakayi bali ni khuutsya bapime buuleeyi akari e kumulaambo 
ni shiriimba shishiili aambi. 
3Baraangirisi be mu shiriimba shishiili aambi ni kumulaambo, bali ni 
khuubukula ikhaafu imasoti ikharaambatsakakho namwe yaasutakho likyooki 
ta, 
4bakiyile mu litila mwirome busa, mweesi bakhaalima namwe babyaalamo 
shishiindu ta. Nga boolileyo, bali ni khuukifuna likosi. 
5Nio lwanyuma basoleeli be ba Levi, besyeende aambi, khulwekhuuba 
Umukasya Wele weefwe waabarobora nibo khuuba babaakaanisi, ni khuuwa 

tsikhabi mu lisina ly'Omukasya. Naluundi bali ni khuukhalawo bibiwaamba khu 
misaango kikikhali mitweela ta. 
6Lwanyuma baraangirisi be mu shiriimba isho shishiili aambi ni kumulaambo, 
basaabile kamakhono kaabwe khu masoti isi bayilile mu litila bakifuna likosi. 
7Awo balome bari, “Sishili khuli ifwe nibo babeerire umuundu yuno ta, naluundi 
sikhuboone n'umwiirire ta. 
8Mukasya, yaakanila khukhwibiiyisa khwe babaandu boowo ba Isiraeli, beesi 
iwe wawonesa. Ukhabakhalalila khulwe khuufwa khw'omusaani yuno ta.” Ni 
musaambo iyo, kane shishoonako isho shiiyakhilwe. 
9Nashiryo muli ni khukhwirusakho kumusaango kw'oyo isi beerire nga s'aali ni 
kumusaango ta. Khulwekhuuba muba mwaakholile shishikanibwa mu moni 
tsy'Omukasya. 

Umukhasi isi banuula khukhwaama mu busoolo 

10Umukasya Wele weefwe n'aaba waabaraangiriire khuutsya mu busoolo ni 
baasiku beenywe, ne aabawo babaandu beesi munuula mwaatsya ni nabo, 
11ne mu baandu abo, mwaabonamo umukhaana umumiliwu ne 
waamwikoomba, unyala waamuyila khuuba umukhasi woowo. 
12Umuyila ingo woowo, abekekho litsuune lyeewe, akhalekho ni kamatere, 

13naluundi enyusemo tsingubo tseesi aabamo nga ni baamuwaamba, akwaare 
tsitsiindi. Nga waamenyile muntsu mwoowo khuumala kumweesi mutweela, 
naluundi nga waamalile khuulila paapawe ni maayi weewe, unyala waatsya ni 
naye wekyela umukhasi woowo, nawe wekyela umuseetsa weewe. 
14Nga siwakhusangaasile ta, mulekhe atsye oosi isi akanile. Ukhamukulisa, 
namwe waamubirisa nga umuraambi woowo ta, khulwekhuuba 
waamumalilemo lukoosi lweewe. 

Buusikha bw'omusoleeli umukiboole 

15Umusaani n'aaba nga ali ni bakhasi babili, ne boombi baamusaalila babaana 
besiinde, ne siinga umusooleli umukiboole umweene aba uw'omukhasi isi 
akhakana ta. 
16Nga imbuka yoolile iye khuukabila basoleeli beewe bye buusikha, s'ali ni 
khuukabila bye buusikha bw'omwaana w'omukhasi isi akhakana isi umwaana 
w'omukhasi isi akana ta. Buli ni khuutsya isi umwaana w'omukhasi isi akhakana 
ta. 
17Ali ni khuufukiilila ari umwaana weewe uw'omukhasi isi akhakana ta, niye 
umukiboole, nashiryo amuwe buusikha bubwoolisamo kimiluundi kibili nga 
buusikha bweesi awa babaandi. Umwaana uyo niye uwokesanisa ari umusaani 
uyo ali ni lisaaye. Ikhabi iye khuuba umukiboole ili iyeewe. 

Umusoleeli uminyaalila basaali 

18N'oola umusaani ali n'umusooleli ukhakana waarekeeresa byeesi basaali 
beewe bamuboolela ta, 
19basaali beewe bali ni khuumuwaamba bamuyile isi baraangirisi khu shilibwa 
she mu shiriimba. 
20Baboolele baraangirisi bari, “Umwaana weefwe yuno ali ni bumiinyi, naluundi 
ali uwe shituluungu. S'akhuwulila ifwe ta. Ali ni kumuluungo naluundi ali 
umumeesi.” 
21Abweene awo, basaani be mu shiriimba boosi bali ni khuumukhupa 
kamabaale bamwiire. Muli ni khuurusawo kumusaango kuno khukhwaama mu 
lituuli lyeenywe. Ba Isiraeli boosi nga baashiwuliilekho, kane babe ni khuurya. 

Kamakaambila kakaakhali matweela ta 

22Umusaani nga waasaalile kumusaango kwe kamaani, bali ni khuumwiira, 
kumulaambo kweewe bakusuunge khu kuusaala. 
23Mukhalekha kumulaambo kwaakona khu kuusaala ta. Muli ni khuumusiikha 
shifukhu sheene isho, khulwekhuuba uyo yeesi isi basuunga khu kuusaala aba 
ali ni shitsubo khukhwaama isi Umukasya Wele weefwe. Mukhareera imbikho 
khu liiloba lyeesi Umukasya Wele weefwe atsya khubawa ta. 

Kamakaambila 22 

1 Nga waaboone iwuunwa namwe lisheese ly'owashoowo lilikho litaangataanga 
busa, uli ni khuukiwaamba ukimuyilile. 
2Nga umweene uwe shishaayo isho amenya aleeyi, namwe nga siwaamumanya 
ta, shiyile ingo woowo, ushiliinde khukhwoolesa n'ashiweentsa. Nga weetsile, 
muwe atsye ni nasho. 
3Ikhaba nga waanyoolile isikilya iy'owashoowo, namwe shikwaaro sheewe, 
namwe shishiindu shoosi, n'ukhole isaambo niyo indweela. Ukhashilekha busa 
ta. 
4Nga isikilya iy'owoosho namwe ikhaafu yeewe yaaremeleele khu ntsila, 
ukhabira busa ta. Muyeete ukinyuse khu ngaaki. 
5Umukhasi akhakwaaratsaka bikwaaro bye basaani ta, namwe umusaani naye, 
akhakwaaratsaka bikwaaro bye bakhasi ta. Khulwekhuuba Umukasya Wele 
weefwe s'akana shino ta. 
6Nga waanyoolile shiiswi she khanywiinywi khu kuusaala, namwe aasi busa, 
namwe aambi ni intsila, ne nga kha maawe khali khu maki, namwe khali ni 
kamaana, ukhawaamba maawe waasuta ni kamaana ta. 
7Nga uyila kamaana, lekha kha maawe khatsye, nio byeesi iwe ukhola bikhutsiile 
buulayi, naluundi nio umenyewo buulamu buleeyi. 

8Nga woombekha intsu imbya, uli ni khuurakho luweendo khu ndulo. 
Khulwekhuuba umuundu anyala waahanukha khukhwaama khu ngaaki 
waakwa, iwe waaba ni kumusaango. 
9 Ukhabyaala bikuuka bibili bye biilimwa mu mukuunda kwe kimizabibu 
mutweela ta. N'ukhola isho, kimizabibu ni byeesi ubyaalilemo kane bibe bye 
mbikho. 
10Nga ulimisa kumukuunda, ukhabowa iwuunwa n'isikilya khwikyooki litweela 
ta. 
11Ukhakwaara bikwaaro byeesi batuunga nga batubaasa bubwooya bwe 
kamasheese ni byeesi baamisa khu bisaala ta. 
12 Khu kaantsu isi ukwaara, uli ni khuurakho buyeeye mu soonda tsyoosi tsine. 

Kamakaambila kakawaamba khu bukhwaale 

13“Umusaani n'ayila umukhasi wetubaasa ni naye, ne lwanyuma waaba nga 
siwamusiimile ta, 
14ne waakendisa lisina lyeewe nga amukanikhakho tsilomo tsiimbi ari, 
‘Umukhasi isi ise nayila, sinamunyoola nga ali indungubaasi ta.’ 
15“Paapa ni maayi b'omukhaana bali ni khuureera buukakafu khu shilibwa, isi 
baraangirisi be mu shiriimba, bubwookesanisa buri abe ali indungubaasi. 
16Nio paapawe uw'omukhaana alomele baraangirisi ari, ‘Ise nawa yuno 
umwaana wase khuuba umukhasi weewe. Ne bona ari, s'amukana ta. 
17Waamwoonakisiile lisina nga aloma ari, Ise sinanyoola umwaana weenywe 
nga ali indungubaasi ta.’ Abweenewo, basaali beewe bali ni khuubaayuulila 
ibweeni we baraangirisi be mu shiriimba boosi, shikwaaro shishookesanisa 
shiri abe ali indungubaasi. 
18Baraangirisi bali ni khuuyila umusaani uyo bamuwe shitaambiso. 

19Bali ni khuumuloma aliyile paapawe uw'omukhaana ikilo ndweela iy'efeetsa, 
khulwekhuuba umusaani uyo aba waakyeendisile khu mukhaana umu Isiraeli 
lisina liibi. Ali ni khuurama nga umukhasi weewe; ali ni khuurama ni naye 
buulamu bweewe bwoosi. 
20“Ne siinga shiba shituufu, yaalekha khubawo bujulisi bubwookesanisa buri 
umukhaana uyo abe ali indungubaasi ta, 
21bali ni khuumura mulyaango mwe ntsu ya paapaawe, basaani be mu shiriimba 
bamukhupe kamabaale bamwiire. Khulwekhuuba aba waakholile she 
kamaŋaanyu mu bakhaana ba Isiraeli, mu khukhola she buyeyani, nga ashiili mu 
ntsu ya paapaawe. Muli ni khuurusawo kumusaango kuno khukhwaama mu 
lituuli lyeenywe. 
22“Ni banyoola umusaani nga alikho etubaasa n'umukhasi wo washe, beesi 
bawaambile boombi bali ni khukhwiiribwa. Muli ni khuurusawo kumusaango 
kuno khukhwaama mu lituuli lyeenywe. 

23“Umusaani siinga anyoola mu shiriimba umukhaana nga ashiili indungubaasi, 
ne wetubaasa ni naye, 
24muli ni khuubayila boombi khu shilibwa she shiriimba, mubakhupe 
kamabaale, mubeere. Khulwekhuuba umukhaana s'akuukuulile ta; n'umusaani 
aba woonakisile umukhasi uw'omuundu ukuundi. Muli ni khuurusawo 
kumusaango kuno khukhwaama mu lituuli lyeenywe. 
25“Ne siinga iba nga umusaani anyoola busa umukhaana mu shifwo 
shishikhalimo babaandu ta, ne waamuwaamba ni kamaani, umusaani yenyene 
niye isi muli ni khukhwiira. 
26Umukhaana mukhamukholakho shishiindu shoosi ta. Kumusaango ukwo kuli 
busa nga kw'omuundu uwibwakala weera uwashe. 
27Khulwekhuuba umusaani uyo aba anyoola umukhaana uyo nga ali yenyene, 
abe akhaba nga akhupa liyoombo, abe mbaawo unyala waatima waamuyeeta ta. 
28 “Umusaani n'akaana indungubaasi, nga mbaawo uwamuselela ta, ne 
waamuwaamba ni kamaani mu khuuba ni naye, lwanyuma shaamanyikhana, 
29ali ni khuuliyila paapaawe w'omukhaana uyo aambi ikilo indweela iy'efeetsa, 
ali ni khuumuyila abe umukhasi weewe, khulwekhuuba waamwoonakisile. Ali 
ni khuuba umukhasi weewe buulamu bweewe bwoosi. 
30 “Umuundu s'anyala wawaamba umukhasi uwa paapaawe waamwikesa 
umukhasi uweewe ta. Awo aba wengiliile lukoosi lwa paapaawe.” 

Kamakaambila 23 

Babaakhafukiilisibwa khuuba mu baandu ba Wele ta 

1Musa weloosela waaloma ari, “Umusaani yeesi isi baamala khuukhalakho 
tsimiitso tsye busaani, namwe nga baatsinyalula, s'afukiilisibwa khuuba mu 
lituuli lye babaandu b'Omukasya ta. 
2“Umuundu isi baasaala nga basaali beewe bashiili khuyilana ta, ikhaba be 
lisaaye lyeewe, khukhwoolesa mu muboolo kukuukhola likhumi, 
sibafukiilisibwa mu lituuli lye babaandu b'Omukasya ta. 
3 “Mbaawo umu Amoni, namwe umu Mowabu, uuli ni khukhwiingila mu lituuli 
lye babaandu b'Omukasya ta. Shili ni khuuba shiryo akhaba khukhwoola khu 
miboolo likhumi. 
4Khulwekhuuba ni mwaba nga mwaama i Misiri, sibaabawa byeesi abe 
mwikoomba ta. Akhali baaloma Balaamu, umwaana uwa Beyori khukhwaama i 
Aramu, khuubatsuba inywe. 
5Ne shonyene ndi, Umukasya Wele weenywe waalekha khurekeeresa bya 
Balaamu ta, waashuusa shitsubo isho shaabekelelamo inywe ikhabi. 
Khulwekhuuba Umukasya Wele weefwe abakana inywe naabi. 

6Mu buulamu bweenywe bwoosi, mukhakholatsakakho ni nabo indakaano ta. 

7“Mukhenyinyibala ba Edomu ta, khulwekhuuba bali baalebe beenywe. 
Mukhenyinyibala ba Misiri ta, khulwekhuuba mwamenya mu shibala shaabwe 
nga babeetswa. 
8Kumuboolo kwaabwe kukuukhola khataru kunyala kwengila mu lituuli lye 
babaandu b'Omukasya. 

Bunyaalu mu kaambi 

9“Nga mwirekekha khuutsya khwibwakala baasiku beenywe, 
mukhewaambilakho mu bye bubwoonaki byoosi ta. 
10Nga mutweela khu basaani be mu kaambi ali ni buulwaale bwe khuurura 
kameetsi mu shilo, ali ni khuurura mu kaambi atsye amenye ibulafu wayo. 
11Ne angoloobe ali ni khukhwisiinga, uli inyaanga ikwa akobole mu kaambi. 

12“Muli ni khuurawo shiifwo ibulafu we kaambi, isi muli ni khuutsya 
khukhwiyeetelamo. 
13Muli ni khuutsya ni lusaala lweesi muli ni khuuyabila lilowo. Lwanyuma lwe 
khuumala khukhwiyeeta, muli ni khuubibiimbililakho. 
14Muli ni khuumenya nga ikaambi yeenywe ili imiliwu naabi, khulwekhuuba 
Umukasya Wele weenywe akyeendamo. Nashiryo muli khuubona muri mbaawo 
shishimukhalasa waabaantsukhila baasiku beenywe ta, ikaambi yeenywe ili ni 
khuuba ikhosefu. 

Kamakaambila kakaakhali matweela ta 

15“Nga umukulwa waakhwilukhiile isi iwe, ukhamuwaanayo isi umukoosi 
weewe ta. 
16Khayo amenye ni nanywe khukhwoolisa nga nakana, mu shiriimba shoosi 
sheesi arobora. Mukhamumiinikhilisa ta. 
17“Mbaawo umu Isiraeli umusaani namwe umukhasi uuli ni khuukhola kwe 
buheyani bwe khukhwisaaya ta. 
18Mukhareera muntsu y'Omukasya, Wele weefwe, byeesi basaani namwe 
bakhasi babaakhola bye buheyani, mu lisaayilo bari ukholelakho shisuubiso ta. 
Umukasya Wele weefwe s'ashikana ta. 
19 “Nga wekopisile wandaayo kamapeesa namwe biilyo, ukhamusaba uri 
akhuweelekho kamafuurisa ta. 
20Babaandu babaandi munyala mwaabarusakho kamafuurisa, ne s'iili khu ba 
Isiraeli basheenywe ta. Nga mwaloondeleele shino, kane Umukasya Wele 
weefwe abawe tsikhabi. 
21 “Nga waakholile shisuubiso isi Umukasya Wele weefwe, ukhakaalakaala 
khuushiwaanayo ta. Khulwekhuuba Umukasya Wele weenywe kane 
ashikhukanekho, naluundi kane ube ni kumusaango kwe shishoonako. 

22Ne nga siwakholile shisuubiso ta, singane ubekho ni kumusaango ta. 

23Buli sheesi uloma, uli ni khuubona uri ushikhola. Khulwekhuuba iwe 
wamweene ukhalilewo waakholela Umukasya Wele weefwe shisuubiso nga 
wiikanisa busa wamweene. 
24Nga waatsiile mu mukuunda kw'owasho, unyala waalya kimizabibu kyoosi 
kyeesi ukana. Ne ukharakho mu shikono waasuta waayila ingo ta. 
25Nga waatsiile mu mukuunda kw'owasho, unyala waabutila bikala mu 
mukhono n'ulya. Ne ukharaambisa kumubano khuukesa ta.” 

Kamakaambila 24 

Khuuloba umukhasi 

1 “Umusaani n'ayila umukhasi ne waanyoola nga umukhasi uyo alikho 
shiwaangafu, ali ni khuumuwa buurone bwe khuumuloba, amuwoone arure 
ango eewe atsye. 
2Umukhasi uyo anyala waatsya waakhwaalikha khu musaani ukuundi. 

3Ne uwe khabili yuno naye n'aaba nga siwaamukanile ta, ali ni khuumuwa 
buurone bwe khuumuloba amuwoone atsye. Namwe umusaani yuno n'aafwa, 
4umuseetsa weewe umukiboole s'afukiilisibwa khuumuyila luundi ta, 
khulwekhuuba aba baamwoonakisile. Isho shishiindu shiibi naabi mu moni 
tsy'Omukasya. Mukhakhola shishoonako nga isho shiryo, nga mwoolile khu 
liloba lyeesi Umukasya Wele weefwe atsya khubawa inywe, nga kumukabo ta. 

Kamakaambila kakaakhali matweela ta 

5“Nga umusaani nio aama khuyila umukhasi, akhatsya mu busoolo ta, namwe 
bakhamuwa kumulimo kwe kamaani kwoosi ta. Ali ni khuumala kumwiiko 
kumubuufu nga ali ingo, nio ekhoyese umukhasi weewe. 
6“Ukhawaambiilila luusisi n'isyo, khulwe likobi ta. Khulwekhuuba awo uba 
waamurusilekho she khuulya. 
7 “Ni banyoola umuundu nga alikho atsoonwaaka uwashe umu Isiraeli, 
waamubirisa nga umukulwa, namwe waamukulisa, uyo umutsoonwakile ali ni 
khukhwiiribwa. Muli ni khuurusawo shishoonako shishifwaana nga isho mu 
lituuli lyeenywe. 
8 “Bibiwaambakana ni buulwaale bwe lihaafu, muli ni khukhwitsiliilisa mubone 
muri mukhola nga basaayi ni baababoolela. Muli ni khuuloondelela sheesi ise 
imbabooleele. 
9Shebulila sheesi Umukasya Wele aakhola khu Miryamu, nga khuli khu ntsila 
khukhwaama i Misiri, khwiitsa. 
10 “Nga wekopisile umuundu shishiindu, ukhekhupa muntsu mweewe waatsya 
waabukula she khuuwaambiilila ta. 

11Uli ni khuurama ibulafu, uyo umweene atsye mu ntsu, atsye akhurerere 
shishiindu isho. 
12Nga umuundu uwikopile ali umutaambi, ukhayila shishiindu sheewe shaakona 
iwoowo ta. 
13Uli ni khuumukoboselayo shikwaaro sheewe, nio ebiimbe mu shilo. Awo kane 
akhusiime, ni mu moni tsy'Omukasya, Wele weefwe kane shibonekhe nga 
shikholwa she bukwalaafu. 
14 “Ukhamiinikhilisa umuraambi yeesi, oba ali umu Isiraeli, namwe umwiitswa, 
bari khulwekhuuba ali umutaambi namwe asabilisa ta. 
15Muwe kumukheemba kwa buli shifukhu, nga inyaanga ishiili khukwa ta, 
khulwekhuuba ali umutaambi nashiryo waakhwiyikinile. Ne nga ta, kane uli 
alilila Umukasya, isho shibe nga iwe waakholile shishoonako. 
16 “Mbaawo khukhwiira ba paapa khulwe kumusaango kw'omwaana ta, namwe 
khukhwiira umwaana khulwe kumusaango kwa paapawe ta. Buli mutweela 
eribwa khulwe kumusaango kukweewe umweene. 
17 “Ikhaba babeetswa, baafuubi, banamulekhwa, muli ni khuubabirisa buulayi. 
Mukhayila shikwaaro sha namulekhwa mwawaambilila khulwe likobi ta. 
18Khebulila muri nanywe mwaba baakulwa mu Misiri, ne Umukasya Wele 
weefwe waabawonesa khukhwaamayo. Isho shishikila imbalakila inywe 
khuukhola bibiindu bino. 
19 “Nga ulikho ukyesa biilyo, ne webilila kumukaanda kweebyo byeesi ukyesile, 
ukheelayo waakusuta ta. Ibyo lekhela babeetswa, ni baafuubi, ni 
banamulekhwa, nio Umukasya Wele weefwe, akhuwe tsikhabi mu byeesi ukhola 
byoosi. 
20N'ubuta kimi olivu kyoowo nga ukhupila lusaala, ukheela khu lusakya 
kumuluundi kwe khabili ta. Kikiramirekho lekhela babeetswa, baafuubi ni 
banamulekhwa. 
21Nga ukyesa kimizabibu mu mukuunda kwoowo, ukheelamo khabili ta. Lekhela 
babeetswa, ni baafuubi, ni namulekhwa kikiramire. 
22Khebulila muri inywe mwaba baakulwa mu Misiri, kila indikho imbalakila 
inywe khuukhola shino.” 

Kamakaambila 25 

1Musa weloosela waaloma ari, “Nga abeelewo khuukhaandisana akari e 
babaandu babili, bali ni khuutsya mu kooti isi baakayi bakhalewo mu musaango 
ukwo. Bali ni khuukhalawo naanu isi kufuurire bamuwe shitaambiso. 
2Nga isi kufuurire ali ni khuukhupibwa biiboko, umukayi ali ni khuumulakila 
akone aasi, bamukhupe biboko bibyoolana ni kumusaango kweesi akholile. 

3Ne sebamukhupa biboko bibituumisa mu makhumi kane ta. Ni bituuma awo, 
baba baamumalilemo lukoosi lweewe.” 
4 Nga ulikho uraambisa iwuunwa mu khuuwuula biilyo, ukhakibowa imunwa ta. 

Khukhwiila khu namulekhwa 

5 Nga iliwo basooleli babaaloondana, mutweela waayila umukhasi, ne waafwa 
busa nga ashiili khusaala umwaana ta, namulekhwa weewe ali ni 
khuukhwaalikha khu bandaaye booyo ufwiile. Mulamuwe uwa namulekhwa ali 
ni khuumwiilakho, asaalile wandaaye babaana. 
6Umwaana waabwe umusiinde umukiboole, bali ni khuumutwiikha lisina lya 
paapawe uwafwa, nio balekhe khumwibilila mu Isiraeli ta. 
7 Ne abe noola wandaaye uw'oyo uwafwa s'akana weela khu mulamu weewe ta, 
namulekhwa ali ni khuutsya khu shilibwa she shiriimba isi baakayi, abalomele 
ari, “Mulamu wase waalobile khukhuuntsilakho. S'ali khuukana khuusaala ni 
nase babaana ta.” 
8Nio lwanyuma baraangirisi be mu shiriimba balaange mulamu weewe 
bamureebe. Nga waakhaliilewo ilala ari, “Singane imwiilekho ta,” 
9namulekhwa ali ni khuumwiisyeenda aambi mu moni tsye baraangirisi, 
amufuule sapatu yeewe indweela, lwanyuma amufuutse kamare mu moni. 
Amulomele ari, “Shino nisho sheesi bakhola khuuyo ukhakana weela khu mukha 
wandaaye ta.” 
10Lisaaye ly'omweene uyo mu Isiraeli bakhaalilaange bari Lisaaye ly'oyo Isi 
Baarusakho sapatu. 

Kamakaambila kakaandi 

11Basaani babili ni baaba nga balikho basoolana, ne umukhasi uwa mutweela 
khubeene abo, waatsya khuyeeta uyo uwibwakaale umuseetsa weewe, ne 
waayila kumukhono waawaamba busaani bw'omusiku uyo, 
12muli ni khuukhalakho kumukhono kw'omukhasi uyo. Mbaawo 
khuumuwaambila shiisa ta. 
13 Ukhaba ni bipimo bye tsisaambo tsibili mu shikapu shoowo, shitweela shikali 
shishiindi shikeekhe ta. 
14Ukhaba ni biipimo bye tsisaambo tsibili muntsu mwoowo, nga shitweela shili 
shikali, shishiindi shikeekhe ta. 
15Nga mukana mumenyewo imbuka indeeyi khu liloba lyeesi Umukasya Wele 
weenywe atsya khubawa, muli ni khuuba ni bipimo bituufu. 
16Khulwekhuuba Umukasya Wele weefwe s'akana babaandu babaakhola 
bibiindu nga ibyo ta. 

Likaambila lye khuuhesa ba Amaleki 

17 Khebulila sheesi ba Ameleki baakhukhola ifwe nga khuli mu lukyeendo 
khukhwaama i Misiri. 

18Ni mwaba nga mwaaluyile naluundi mwaaweelemo kamaani, 
baabaloondakho beera abo abe babaasikasyaamila imukoongo. Abe sibalikho ni 
khuurya Wele ta. 
19Nga Umukasya Wele weefwe waamalile khuubarusakho baasiku boosi 
babaabebotookheleele khu liloba lyeesi atsya khubawa inywe nga buusikha 
bweenywe, muli ni khukhwiira be lisaaye lya Ameleki mulimalewo. Mukhebilila 
khuushikhola ta. 

Kamakaambila 26 

Likyesa lilinyoowa 

1Musa weloosela waaloma ari, Nga mwaamalile khukhwingila khu liloba lyeesi 
Umukasya Wele weefwe atsya khubawa nga buusikha bweenywe, nga 
mwaamalile khukhwiyombakha, 
2muli ni khuuyila biilimwa khukhwaama mu likesa liikiboole khukhwaama mu 
liloba ilyo, mubire mu shikono. Lwanyuma mubisute mutsye ni nabyo mu shifwo 
mweesi Umukasya Wele weefwe kane abe waarobora khuumwisaayilamo. 
3Lomela umusaayi uuli khu buraambi imbuka iyo muri, “Shaleelo indikho 
imbaanayo isi Umukasya Wele weefwe, biilyo bibyaama khu liloba lyeesi 
Umukasya eetsuba ari akhaawe bakuuka beefwe.” 
4Nio lwanyuma umusaayi abukule shishiipo khukhwaama mu makhono koowo, 
ashire aasi e shisheeso sh'Omukasya, Wele weefwe. 
5Aryo, abyakaanise isi Umukasya Wele weefwe, nga aloma ari, “Umukuuka wase 
aaba aama mu Aramu, ne waatsya mu Misiri, nga ali ni babaandu bafwiiti bari. 
Waamenya ibweene iyo, weekelamo linaambo liboofu, naluundi nga lili ni 
kamaani. 
6Ne ba Misiri baakhubirise ifwe buubi, nga khutaambisibwa, naluundi 
baakhuwaamba ni kamaani khuukhola kimilimo kimisiro. 
7Lwanyuma ifwe khwaalilila Umukasya Wele weefwe, ni naye waawulila likono 
lyeefwe, naluundi waabona khuutaambisibwa khweefwe, khuuraamba ni 
kamaani, ni khuumiinikhilisibwa. 
8Nashiryo, Umukasya Wele weefwe waaraambisa kamaani ke angaaki, ni bye 
kamakaanga biikali, ni bibiyaangisa. 
9Waakhureera ifwe ano, waakhuwa ifwe liiloba liilayi lino, lilyaana biilyo biikali. 

10Bona ari ise indeera biilimwa bibinyoowa byeesi iwe umbeele ise, 
khukhwaama khu liloba lyeesi iwe, Umukasya Wele wakhuwa ifwe.” Biikha 
shishiipo ibweeni w'Omukasya Wele weefwe, lwanyuma umwiisemo shiriifwa 
nga umwinamila. 

11Iwe wamweene, atweela ni ba Levi, ni babeetswa beesi mumenya ni nabo, muli 
ni khukhwikhoya khulwe bibiindu byeesi Umukasya Wele akhuwa iwe ni be 
muntsu yoowo. 
12 Nga kumwiiko kwe khuuwaanayo shitweela she likhumi kwoolile, naluundi 
nga waamalile khuushira buraawa, uli ni khuushiwa ba Levi, babeetswa, 
baafuubi, ni banamulekhwa, nio nabo banyalise khuulya bekure. 
13Lwanyuma ulomele Umukasya Wele weefwe uri, “Ise naamalile khuuwaanayo 
shisiintsa shikhosefu khukhwaama muntsu yase, khuuloondekhana ni 
likaambila lyeesi warawo. Ise sinayikaana kamakaambila koowo ta, namwe 
naakebilila ta. 
14Nga ndi mu mutaambo sinalyakho ikhaba khasiintsa kheebyo bibiili bikhosefu 
ta, namwe sinarusakho bibiindi khukhwaama mu ntsu yase nga sinepyeelusile 
ta, namwe sinawaanatsakayo isi abo babaafwa ta. Naloondeleele byeesi iwe, 
Umukasya Wele weefwe, waandeekela khuukhola. Naabikholile byoosi. 
15Ari nga uliiyo mwikulu likhosefu isi iwe umenya, n'ulose tsimoni tsyoowo aasi 
khu shibala, uwe babaandu boowo ba Isiraeli tsikhabi, atweela ni liiloba lyeesi 
wakhuwa ifwe nga ni wasuubisa bakuuka beefwe. Wakhuwa ifwe liloba liliili 
liilayi naabi, nga lyaama biilyo biikali. 

Loondelela kamakaambila k'Omukasya 

16“Shifukhu she shaleelo, Umukasya Wele weefwe alikho abalakila ari muli ni 
khuuloondelela kamakaambila keewe ni biilakilo byeewe. Muli ni khuumenya 
khuuloondekhana ni byeesi aloma, muwaambe kamakaambila keewe, bilakilo 
byeewe, naluundi mumuwulile. 
17Lwe shaleelo mwaakhalilewo muri Umukasya, ali niye Wele weenywe, 
naluundi muri kane muloondelele kamakaambila keewe, bilakilo byeewe, 
naluundi muri kane mumuwulilatsake. 
18“N'Umukasya naye waakhalilewo lwe shaleelo ari, inywe muli babeewe, muli 
she kumukaso naabi nga n'asuubisa, naluundi nanywe muri kane muloondelele 
kamakaambila keewe. 
19Umukasya waakhalilewo ari inywe kane mube babaamanyikhaane, naluundi 
be angaaki naabi khuuminyisa kamanaambo kakaandi keesi aabuumba. Ari kane 
babaandu babaali bakhosefu isi Umukasya Wele weenywe, nga n'asuubisa.” 

Kamakaambila 27 

Shisheeso khu Lukiingi Ebali 

1Musa atweela ni baraangirisi ba Isiraeli baalakila babaandu bari: “Muli ni 
khuuloondelela kamakaambila koosi keesi ise imbawa lwe shaleelo. 

2Nga mwaakhalisile luluutsi Yorudaani, mwengiile khu liloba lyeesi Umukasya 
Wele weefwe atsya khubawa inywe, ni murewo kamabaale kamaboofu, 
mukawakhekho shishiindu shiwaanga. 
3Rona khu mabaale ako bilomo byoosi bye kamakaambila kano, nga mwaamalile 
khuukhalisa, mwengiile khu liloba lyeesi Umukasya Wele weefwe atsya 
khubawa. Lili liiloba liilayi naabi, nga lyaama biilyo biikali, nga Wele n'asuubisa 
bakuuka beefwe. 
4Nga mwaakhalisile luluutsi Yorudaani, rawo kamabaale tsana ako khu Lukiingi 
Ebali, nga ise n'imbalakiile, mukawakhekho shishiindu shiwaanga. 
5Ibweene iyo muli ni khukhwombakhilayo Umukasya Wele weefwe shisheeso, 
nga muraambisa kamabaale. Mukhakuunyakho ni shiibya shoosi ta. 
6Ni mwombekhele Umukasya Wele weefwe shisheeso, nga muraambisa 
kamabaale kakaali kamabuufu busa keesi bakhakhupakilemo ta. Lwanyuma 
muwaanilekho isaayilo intsoshe, isi Umukasya Wele weefwe. 
7Waanilayo ibweene iyo tsisaayilo tsitsireera lukoosi, mutsilye nga mwikhoyela 
mu moni tsy'Omukasya, Wele weefwe. 
8Bilomo byoosi bye kamakaambila k'Omukasya, Wele weefwe, muli ni 
khuukarona khu mabaale keesi mureerewo.” 
9Kila Musa atweela ni basaayi, nga nibo babaaba ba Levi, balomela ba Isiraeli 
bari, “Ba Isiraeli, ari ni musile busa, murekeerese! Ari inywe mwekelile 
babaandu b'Omukasya, Wele weefwe. 
10Shonyene indi, muli ni khuuloondelela kamakaambila ni biilakilo 
by'Omukasya, Wele weefwe, byeesi ise ndikho imbawa inywe shaleelo.” 

Bitsubo khukhwaama khu Lukiingi Ebali 

11Khu shifukhu ni shisheene, Musa waalakila babaandu ari, 

12“Nga mwaakhalisile Luluutsi Yorudaani, babaandu be mu bikuuka bino bali ni 
khukhwiima khu lukiingi Gerizimu, bawe babaandu tsiikhabi: Simeoni, Levi, 
Yuda, Isakaari, Yusufu, ni Benyamini. 
13Ne bikuuka bino, bili ni khukhwiima khu lukiingi Ebali khuukuukuula bitsubo: 
Rewubeni, Gadi, Asheri, Zebuluni, Dani, ni Nafutali.” 
14Nio lwanyuma ba Levi bakuukuule isi ba Isiraeli boosi ni likono lye angaaki 
nga baloma bari, 
15“Umuundu yeesi ubuumba shifwaani, shishiindu sheesi Umukasya akhakana 
ta, waashirawo busa mu shimoonyo, kane atsubibwe. “Nio babaandu boosi 
beelemo bari, ‘Amiina!’ 
16 “Umuundu yeesi ukheesamo paapa weewe ni maayi lukoosi ta, kane 
atsubibwe.” Nio babaandu boosi beelemo bari, “Amiina!” 

17 Umuundu yeesi usyeenda kamasiintsi khu lwaakha lwe liiswa ly'owashe, kane 
atsubibwe. Nio babaandu boosi beelemo bari, “Amiina!” 
18 “Umuundu yeesi ukila umubofu waatiima intsila, kane atsubibwe.” Nio 
babaandu boosi beelemo bari, “Amiina!” 
19 “Umuundu yeesi ukhabirisa buulayi babeetswa, baafuubi, ni banamulekhwa, 
kane atsubibwe.” Nio babaandu boosi beelemo bari, “Amiina!” 
20 “Uyo yeesi uwaamba umukhasi uwa paapawe waamukhola umukhasi 
uweewe, kane atsubibwe. Khulwekhuuba aba woonakisile lukoosi lwa paapa 
weewe.” Nio babaandu boosi beelemo bari, “Amiina!” 
21 “Umuundu yeesi uwaamba shishaayo waashikhola umukhasi, kane 
atsubibwe.” Nio babaandu boosi beelemo bari, “Amiina!” 
22 “Umuundu yeesi uwaamba umukooko weewe, nga ali uwe muunda iya 
paapawe namwe iya maayi weewe, waamukhola umukhasi, kane atsubibwe.” 
Nio babaandu boosi beelemo bari, “Amiina!” 
23 “Uyo yeesi uwaamba maayi weewe umumasaala waamukhola umukhasi, kane 
atsubibwe.” Nio babaandu boosi beelemo bari, “Amiina!” 
24“Umuundu yeesi uwiira uwashe mu shimoonyo busa, kane atsubibwe.” Nio 
babaandu boosi beelemo bari, “Amiina!” 
25“Umuundu yeesi uwakaanila iwoongo ari nio atsye eere uyo ukhalikho 
kumusaango ta, kane atsubibwe.” Nio babaandu boosi beelemo bari, “Amiina!” 
26 “Uyo ukhakane awaambe kamakaambila kano naluundi akaloondelele, kane 
atsubibwe.” Nio babaandu boosi beelemo bari, “Amiina!” 

Kamakaambila 28 

Tsikhabi lwe khuuwuliilisa byeesi Wele akana 

(Ba Levi 26.3-13; Kamakaambila 7.12-24) 

1  Musa waalomela babaandu ari, Siinga murekeeresela ilala byeesi Umukasya 
Wele weefwe aloma, naluundi mwaaloondelela kamakaambila keewe keesi ise 
imbawa inywe lwe shaleelo, Umukasya Wele weefwe kane abaniinise inywe 
angaaki khuufuurisakho kamanaambo kakaandi koosi. 
2Ni murekeeresa likono ly'Omukasya, Wele weefwe, kane abawe inywe tsikhabi 
tsino tsyoosi, tsibe khusiinywe. 
3Kane mufune tsikhabi mu mikuunda kyeenywe ikhaba ni mu biriimba isi 
mukholela bye buukusi. 
4Lisaaye lyeenywe kane lifune tsikhabi, ikhaba ni biilimwa byeene, mukhaakese 
biikali. Ikhaba bibyaayo byeenywe, tsikhaafu, kamasheese ni tsimbusi, 
bikhasaale tsinyana tsingali. 

5Umukasya kane abawe inywe tsikhabi tsye khuuba ni biilimwa biikali ni bye 
khuulya biikali. 
6Umukasya kane abawe tsikhabi nga mwinjila luundi nga murura. 

7Umukasya kane abanyalise inywe khuuwula baasiku babaabebwakala inywe. 
Ikhaba nga beetsa khuubebwakala inywe nga bali lipupu litweela, ne kane 
batime nga basalanila tsimaande tsyoosi. 
8Umukasya kane abawe inywe bye buyiindifu biikali naabi. Naluundi kane 
abawe inywe tsikhabi mu byeesi mukhola byoosi, ni biilimwa byeenywe bibe 
biikali naabi, biitsuse birara byeenywe. 
9Umukasya nga n'amala khaale khuubetsubila inywe, ni muba bari 
mwaloondeleele kamakaambila keewe, kane inywe mube babaandu beewe ba 
buraawa. 
10Ni nashiryo, babaandu be khu shibala shoosi kane babone bari inywe muli 
babaandu b'Omukasya, baryo babarye inywe naabi. 
11Umukasya kane abawe inywe buyiindifu bukali naabi nga mwoolile khu liloba 
lyeesi aaloma khuuwa bakuuka beenywe, mube ni babaana baakali, ni bibyaayo 
biikali, ni biilimwa biikali. 
12Khukhwaama mu libiikhilo lyeewe lye buyiindifu liliili mwikulu, Umukasya 
kane abasiindikhile inywe ifula mu mbuka niyo inyene, naluundi abawe inywe 
tsikhabi mu buli byeesi inywe mukhola. Mukhaabe ni bye buyiindifu biikali 
naabi, akile kamanaambo kakaandi keetse khukhwikopa khukhwaama isi 
inywe. 
13Ni muba mwaaloondeleele kamakaambila k'Omukasya, Wele weefwe keesi ise 
ndikho mbawa inywe lwe shaleelo, naluundi mwakawaamba buulayi, kane 
inywe mube babaanyoowa mu buli shiindu, akhuba babaaseembayo ta. 
14Mukhashuusakho na khafwiiti khari kamakaambila keesi ise ndikho imbawa 
inywe lwe shaleelo, mwaarakikha khukhwisaaya ba wele babaandi ta. 

Bitsubo lwe khuuminyaalila Wele 

15Ne ni mulekha khuurekeeresa naluundi mwaaloondelelela kamakaambila ni 
biilakilo by'Omukasya, Wele weefwe, byeesi indikho imbawa shaleelo ta, kane 
bitsubo bino byoosi bibabe khus'inywe. 
16Kane mufune bitsubo mu mikuunda kyeenywe, ikhaba mu biriimba mweesi 
mukholela bye buukusi byeenywe. 
17Kane mufune shitsubo mulekhe khuba ni biilimwa biikali ta, ni bye khuulya 
biikali ta. 
18Umukasya kane abawe shitsubo mube ni babaana bakyeekhe, ni biilimwa 
bikyeekhe. Bibyaayo byeenywe singane bisaale bibalaahe ta. 
19Kane Umukasya akile mukhaasikhe mu buli sheesi mukhola shoosi. 

20Kane Umukasya abasiindikhile bitsubo, khuuwuraana, ni khuuweetsekhelela 
kamaani mu buli byeesi mukhola, khukhwoolisa ni mwoonakisibwa muwewo, 
khulwe bibyoonako bye khuumwantsukha niye. 
21Umukasya kane abasiindikhile tsindwaale tsiimbi naabi nga tsiloondekhana 
busa, tsiboomelekho khukhwoolisa ni muhela muwewo khukhwaama khu liloba 
lyeesi niye atsya khubawa inywe. 
22Umukasya kane abasiindikhile buulwaale bwe mu makuumba, kamayima, 
kamabiimba, buukhafu buukali mwibili, siimiyu, ikhuungu ilimo buukhafu 
buukali naabi, ni siisye syoonakise bilimwa byeenywe mu mikuunda. Bihangafu 
bino bikhaabebotokhelele khukhwoolisa ni mufwa muwewo. 
23Mwibaanga mu ngaaki mukhoome busa nga shiibya, nga mbaawo ifula 
iyamamo ta; ni liiloba aasi nalyo lyoome libe busa nga shiibya. 
24Mu shifwo she fula, Umukasya akhaabasiindikhile mu shibala sheenywe 
lifukhuulu, nga lyaama mu ngaaki, khukhwoolisa ni mulifwa muwewo. 
25Umukasya kane akile baasiku beenywe babawule inywe mu busoolo. 
Mwaakhatsya mu busoolo nga muli lipupu litweela, ne baasiku beenywe 
balibatimisa musalanile tsimaande tsyoosi, nio uri kamanaambo kakaandi ke 
khu shibala kabona shishibakholikhile khusi inywe, kabe ni khuurya khuukali 
naabi. 
26Nga mwafwiile, binywiinywi bye mwirome ni tsisolo tsye mwirome bikhaalye 
kimilaambo kyeenywe, ilekhe khubawo n'umuundu na mutweela uubitimisa ta. 
27Umukasya akhaabasiindikhile inywe tsindwaale nitsyo ndweela nga tsyeesi 
aasiindikhila ba Misiri. Akhaabasiindikhile kamakoontsyo, buulwaale bwe 
lihaafu, ni khukwiyakala kimibili kyoosi. S'ikhaabewo umuundu yeesi unyala 
waabawonesa tsindwaale itsyo ta. 
28Umukasya akhaabasiindikhile buulwaale bwe khuukwa kamalalu, bwe 
khukhwikela baabofu, naluundi mube bamoyaani busa. 
29Abe ikhaba kumuusi mwihangilwe, mukhaabuubuuke busa nga baabofu mu 
shiilima. Kane mukhayikhane mu buli shiindu sheesi mukhola. Babaandu 
babaandi busa kane babamiinikhilisatsake naluundi banuule byeesi muli ni 
nabyo, ilekhe khubawo umuundu yeesi uunyala waabayeeta ta. 
30Umusaani aliyila umukhasi, ne umusaani ukuundi aliitsa amukhole khuuba 
umukhasi uweewe. Umusaani alyoombakha intsu, ne s'alikimenyamo ta. 
Mulibyaala kimikuunda kye kimizabibu, ne simulimenyawo luukali 
khukhwoolisa ni mukilyakho ta. 
31Balikhoonya tsiwunwa tsyeenywe nga mwaaboone, ne simulitsilyakho ta. 
Baliyila tsisikilya tsyeenywe ni kamaani busa, balekhe khubakobosela ta. 
Baasiku beenywe baliyila kamasheese keenywe, nga mbaawo ubayeeta inywe 
khuukakobosa ta. 

32Umukasya aliwaanayo babaana beenywe isi kamanaambo kakaandi nga 
baakulwa, nga mwabeene mubona. Mbaawo sheesi mukhaanyalise khuukhola 
khuubakobosa taawe. 
33Babaandu khukhwaama mu linaambo lyeesi mukhaamanyatsakakho ta, 
baliitsa balye bilimwa byeesi inywe muluyiilekho. Bakhaabamiinilisatsake 
inywe naluundi bababirise buubi biifukhu byoosi. 
34Bibiindu biibi byeesi bakhaabakhole khus'iinywe, bikhaakile bibalaluse inywe 
kimirwe. 
35Umukasya akhaabasiindikhile inywe kamabiimba khu mubili kwoosi, 
khukhwaamila khu shikhaandakilo, khukhwoolesa khu murwe khu ngaaki. 
Musa weloosela waaloma ari, 
36Umukasya akhaalekhe linaambo lyeesi inywe namwe bakuuka beenywe abe 
bakhaamanya ta, khuubayila inywe n'umuyiinga isi mukhaabe mwaroboore, mu 
bubowe. Nga mwoolileyo, kane mwisaaye bifwaani byeesi nibo bayila khuuba 
nga ba wele baabwe. 
37Nga babaandu baaboone bibiibakholikhile khus'iinywe, bakhesindukhe busa, 
naluundi mubatsake she khuukanikhakho, mwikele busa luukano mu 
manaambo keesi Umukasya alibasalanisamo. 
38Mulimiitsa biilyo biikali mu mikuunda kyeenywe, ne mulikesa bifwiiti biri, 
khulwekhuuba tsiisike tsikhaalye bilimwa byeenywe. 
39Mulibyaala kimizabibu kimikali naabi mu shibala sheenywe, ne semulinywa 
indali yakyo ta, khulwekhuuba biiwukha bikhaakilye, kikhalikhe busa ni kikwa 
aasi nga kishiili khuwaangala ta. 
40Mulibyaala kimi oliva kimikali naabi mu shibala sheenywe, ne 
simuliraambisakho kamafura kaakyo ta. Khulwekhuuba bibyaamo bilikhalikha 
busa nga bishiili bibyaana ni bikwa aasi. 
41Mulisaala babaana, ne sibaliba babeenywe ta, khulwekhuuba babaandu 
babaandi bakhaabarusekho babayile mu bubowe. 
42Tsisike tsikhoonakise bisaala byoosi, ni biilimwa byoosi bibiili mu shibala 
sheenywe. 

Biitaambiso bibiindi khulwekhuuba bamiinyi 

43Babaandu be kamanaambo kakaandi babaamenya mu shibala sheenywe, 
bakhekele bayiinda naluundi be kamaani, ne inywe mukhekele bataambi 
naluundi babaakhali ni kamaani ta. 
44Babaandu abo baliba bayiinda khuubaminyisa inywe, nga babekopisa ni 
nanywe bibiindu. Nibo baliba baraangirisi beenywe. 
45Musa waabalomela ari, ni mulekha khuuloondelela kamakaambila n'indeekela 
y'Omukasya, Wele weenywe, byeesi ise ndikho imbawa inywe, 

akhaabasiindikhile inywe bitsubo ibyo byoosi. Bino kane bibabe khusiinywe 
khukhwoolisa ni muhela muwewo. 
46Biitsubo bino bikhaabe nga bibyookesanisa ni bukakafu isi inywe mwabeene 
ni lisaaye lyeenywe, biri Wele alikho abawa inywe shitaambiso. 
47Khulwekhuuba, abe ikhaba nga Umukasya Wele weefwe abawa inywe bye 
buyiindifu biikali, ne inywe simwokesanisa kumwikhoyo n'isangaalo mu 
khumusiima ta. 
48Nashiryo Umukasya akhaasiindikhe baasiku beenywe babebwaakale, babayile 
inywe mubaraambire nga baakulwa baabwe. Inywe intsala ni buulesa bilibalya, 
naluundi mutaambe bikwaaro. Mulimenya mu butaambi. Umukasya alilekha 
baasiku beenywe bababirise inywe buubi naabi, khukhwoolisa ni mulifwa 
muwewo. 
49Umukasya akhaabasiindikhile inywe linaambo khukhwaama aleeyi naabi, 
libebwakale inywe. Likhaabeekhe khusiinywe libashuule nga ikhosi n'ishuula 
ingokho. Babaandu bano bakhaabe bakanikha lulimi lweesi inywe 
mukhatekeela ta. 
50Lili linaambo lye babaandu baarafu naabi, babaakhali ni shiisa ta, 
babaakhenaanayo isi babaana bakeekhe namwe babaandu baakhulu ta. 
51Babaandu bano bakhaasute bibyaayo byeenywe, ni biilimwa byeenywe, 
khukhwoolisa inywe mufwe intsala. Balisuta biilimwa byeenywe, kamafura, 
iviini, ni bibyaayo byeenywe. 
52Bakhaabebwaakale inywe mu biriimba byeenywe, khukhwoolisa kamatikiiyi 
kamaleeyi keesi inywe mwiyikina mu shibala sheenywe ni kawumbukhaka. 
Bakhaakhole shino mu biriimba byoosi bibiili mu shibala sheesi Umukasya Wele 
weefwe atsya khubawa inywe. 
53Mu khubebwakala khuno ni kumutaambo kweesi inywe mukhaabemo, 
mukhoole ni khuulya lisaaye lyeenywe, babaana beenywe babeene, beesi 
Umukasya Wele weefwe akhaabe waabaweele inywe. 
54-55Khulwe baasiku khukhwibwakala biriimba, ikhaba umusaani abe uwibirisa 
buulayi naluundi isi batsowisa buulayi, kane imbuka yoole alye babaana beewe 
babeene. Akhaakhole shino khulwekhuuba mbaawo she khuulya ta; nga biilyo 
byaweelewo. S'akhaawekho ikhaba wandaaye umuloonda umweene, namwe 
umukhasi weewe umukanwa, namwe khu baana beewe babaaramire, inyama 
iye babaana beesi alikho alya ta. 
56Ikhaba umukhasi abe uwibirisa buulayi naluundi isi baatsowesa buulayi, abe 
umuyiinda ukhasaambakho busa aasi shikele ta, s'aliwakho umuseetsa weewe 
umukanwa, namwe babaana beewe, 
57inyama iy'omwaana yeesi asaalile namwe ingobi ta. Khulwekhuuba nga 
mbaawo biilyo ta, alibilya mu shimoonyo busa. Shino shiliba khulwe 
khuubebwakala ni kumutaambo kweesi baasiku beenywe baliboolisakho. 

58Ni mulekha khuuloondelela ni khukhwitsiliilisa bilomo bibiili mu makaambila 
kano, kakaaronebwa mu shitabo shino, naluundi ni mulekha khukhwiisa lukoosi 
mu lisina lye angaaki ly'Omukasya, Wele weefwe, 
59kane Umukasya aboolise khusiinywe ni lisaaye lyeenywe, kumutaambo kwe 
isaambo ikiindi busa, kumutaambo kumukali naabi, kukuukhaakama ta, ni 
tsindwaale tsiimbi naabi, tsitsikhaakama ta. 
60Naluundi kane Umukasya abasiindikhile tsindwaale tsyeesi inywe mwabona 
mwarya naabi, tsitsiwaamba ba Misiri. Tsindwaale tsino kane 
tsibewandikhekho tsiboomelekho. 
61Kane Umukasya abasiindikhile ikhaba tsindwaale ni kimitaambo kyoosi, 
bibikharonebwa mu shitabo shino ta, khukhwoolisa ni kane muhele muwewo. 
62Ikhaba nga mwaba baakali naabi, nga tsinieniesi tsye mu ngaaki, ne 
mukhaaramewo bafwiiti bari; khulwekhuuba simwaloondelela byeesi 
Umukasya Wele weefwe ababoolela ta. 
63Nga ni shasangaasa Umukasya mu khubakholela inywe bibiindu biilayi, 
naluundi waakila inywe mwasaala babaana mwabalaaha, ni musaambo niyo 
ndweela kane shimusangaase niye mu khuboonakisa inywe muhele muwewo. 
Bakhaabakhuule inywe babaruse mu shibala sheesi Umukasya atsya khubawa 
inywe. 
64Nio lwanyuma Umukasya asiindikhe baasiku beenywe babasalanise inywe mu 
manaambo kakaandi, khukhwaama khu ndulo khwe shibala khukhwoola khu 
ndulo. Nga mwoolile ibweene iyo, mukhesaaye ba wele beesi babaandu 
babuumbila busa kamakhono, beesi inywe namwe bakuuka beenywe bashiili 
khukhwisaayatsakakho ta. 
65Mu manaambo ako simukhaabekho ni lukoosi ta, nga simulikho ni tsiingo ta, 
naluundi nga muli ni khuurya, muruseyo kimyoyo, muwemo kamaani. 
66Mukhaamenye nga mweyembeleele muri kane babaandu abo babeere inywe; 
nga buli khaseela mweyembelele simumanya oba kane bushe bubanyoole ta. 
67Kumutishinyi mulome muri, “Abe uri akhaba angoloobe,” uri angoloobe 
mulome muri, “Abe uri ikhaba kumutishinyi.” Shino shikhaabe khulwe khuurya 
khuukali ni byeesi mukhaabone bibikhaabariise. 
68Umukasya akhaabeseyo inywe mu meeri tsye ba Misiri, tsiitsya nga 
tsiwuutsibwa n'imbewo, khu lukyeendo lweesi Wele abe aasuubisa ari 
s'akhaabeeseyo luundi ta. Nga mwoolile ibweene iyo, mukhekulise mwabeene 
isi basiku beenywe nga baakulwa, ne s'ikhabewo uunyala khuubakula ta. 

Kamakaambila 29 

Umukasya akhola Indakaano ni ba Isiraeli mu Mowaabu 

1Bino nibyo bibiindu bye indakaano isi Umukasya aalakila Musa khuukhola ni 
ba Isiraeli, nga boolile mu shibala she ba Mowaabu. Yino yaloosela busa khu 
ndakaano isi abe aamala khaale khuukhola ni nabo nga bali i Horebu. 
2Musa walaanga ba Isiraeli boosi kila abalomela ari, “Inywe mwabeene 
mwabona ni tsimoni tsyeenywe, byeesi Umukasya aamala khaale khuukhola 
khu ba Misiri, khu Faraawo, khu baandu beewe, ni shibala shaabwe. 
3Inywe mwabeene mwabona bibiyaangisa ni bye kamakaanga byeesi Umukasya 
akhola. 
4Ne indi ni khukhwoolisa imbuka yino, Umukasya ashiili khubawa inywe 
kamakhula ke khuumanya, namwe tsimoni tsitsibona, namwe kamaru 
kakaawulila ta. 
5Bona Umukasya waabaraangiriire inywe khuubira mu mubiimbi khuumala 
kimiiko kamakhumi kane, ne bikwaaro byeenywe sibyaatabukhakho ta, namwe 
bilaalo byeenywe sibyaawelela ta. 
6Inywe simwaalyakho kumukaati namwe mwaanywakho iviini namwe sye 
khuunywa shoosi shishiilimo kamamela ta. Ise nakhola shino nio inywe 
mumanye muri ise ndi Umukasya Wele weenywe. 
7 “Nga ifwe ni khwoola mu shifwo shino, Sihoni umuyiinga uwa Heshiboni, ni 
Ogo umuyiinga uwa Basani, beetsa bakhwibwakala, ne ifwe khwabawula nibo 
mu busoolo. 
8Ifwe khwawaamba liiloba lyaabwe khwaalikabila nga busikha isi shikuuka sha 
Rewubeni, sha Gadi, ni shisiintsa she shikuuka sha Manase. 
9Ni nashiryo nga mukana muri nio mube baayinda mu buli shitweela, ni 
mwitsiliilise mubone muri muloondelela bilomo bibiili mu ndakaano yino. 
10“Bona lwe shaleelo inywe mweesi, baraangirisi be bikuuka, baraangirisi be 
kamaye ni baawuli, ni babaandu babaaramire mu Isiraeli, mweesi mweemile 
ano shaleelo. 
11Muli atweela ni bakhasi beenywe ni babaana beenywe, ni babeetswa 
babaamenya atweela ni nanywe, nga basaaka tsiikhu naluundi babatsiila inywe 
kameetsi. 
12Mweemikhile ano lwe shaleelo, muri nio mukhole indakaano n'Umukasya 
Wele weefwe, indakaano isi niye alikho akhola shaleelo. Niye umweene 
waaloseelekho ni khukhwitsuba nga shookesanisa shiri, 
13lwe shaleelo inywe muli babaandu beewe. Nio akile niye abe Wele weenywe, 
nga n'abasuubisa inywe, naluundi nga n'etsubila bakuuka beenywe Iburayimu, 
Isaaka, ni Yakobo. 
14Umukasya s'alikhukhola indakaano yino nga alooselakho ni khukhwitsuba ni 
nanywe mwenyene ta, 

15ne ikhaba ni naabo babaakhali ano lwe shaleelo ta, ni naabo babaali ano nga 
beemikhile mu moni ts'Omukasya, Wele weefwe. 
16“Inywe mwabeene mwamanya nga ni khwamenya mu Misiri, naluundi nga ni 
khweetsa nga khubirira mu manaambo kakaakhali matweela ta. 
17Mwabona bibiindu bye imbikho byeesi bakhola, nga nimwo mumuuli ba wele 
be bisaala ni kamabaale beesi baabuumba busa, ni naabo be ifeeza n'izaabu. 
18Muli ni khuushibona muri mbaawo umusaani namwe umukhasi, namwe 
muungo namwe mu shikuuka, uwantsukha Umukasya Wele weefwe, waatsya 
wesaaya ba wele be kamanaambo kakaandi taawe. Isho ni shikholikha, iba busa 
nga kumuli kwe buutwa ni kubatsowela musiinywe. 
19Khulwekhuuba inyala khuubawo mutweela khus'iinywe uwuliile bilomo bino 
byeesi Umukasya etsubiile mu ndakaano yino, ne uyo weniinisa umweene nga 
aloma ari, ‘Abe naakhakhola byeesi samweene ingana, mbaawo shishikane 
shiikholikhekho ta.’ Isho kane shikile babaandu boosi, oba bali baalayi namwe 
baabi, khuuweebwa shitaambiso. 
20Umukasya s'anyala weyakhila umuundu ukhola aryo ta. Akhali ndi Umukasya 
kane amwokesanise lirima liikali, ni biitsubo bibiili mu shitabo shino kane 
bimubekho. Naluundi kane Umukasya onakise umuundu uyo amumalewo, 
atweela ni lisaaye lyeewe. 
21Khukhwaama mu bikuuka bye ba Isiraeli byoosi, Umukasya kane erungikhe 
khu muundu uyo yenyene, amwolesekho ingunyi. Shino kane shikholikhe 
khuuloondekhana ni biitsubo bibyaronebwa mu shitabo shino she 
Kamakaambila. 
22“Umukasya akhaasiindikhe mu shibala sheenywe ingunyi ni tsindwaale 
tsitsikhali indweela ta. Lisaaye lyeenywe ni babeetswa babaaliitsa lwanyuma, 
balibona ingunyi ni tsindwaale byeesi Umukasya amala khuboolisa khus'iinywe. 
23Balibona bari shibala sheenywe shayikela kumubiimbi kumwoomu busa, nga 
kwetsuule bunoro ni kumuunyu. Mbaawo sheesi banyala babyaalamo ta, namwe 
shishinyala shaatsowamo ta. Shibala shibe busa nga khulwe lirima liikali, 
Umukasya n'onakisa Sodoma ni Gomora, Adama ni Zeboyimu. 
24Nio shino shikile kamanaambo koosi kereebe kari, ‘Shiina kila Umukasya 
akholile shishiindu shishifwaana shiri khu linaambo ilyo? Shiina kila okesanisile 
lirima liikali nga ilyo?’ 
25“Nio babaandu beelemo nga baloma bari, ‘Khulwekhuuba babaandu abo 
baafuniaaka indakaano isi Umukasya Wele uwe bakuuka baabwe aakhola ni 
nabo. Indakaano iyo aakikhola ni nabo mu biseera byeesi aabamusa 
khukhwaama i Misiri. 
26Lwanyuma nibo baatsya baaraambira ba wele babaandi nga babesaaya. 
Amakiboole abe sibaamanyakho ba wele bano ta, naluundi Umukasya 
s'abaalakilakho nibo khukhwisaaya ba wele abo ta. 

27Ni nashiryo Umukasya waamalila lirima lyeewe lyoosi khu shibala isho, nga 
abarakho bitsubo bibyaronebwa mu shitabo shino. 
28Nashiryo shaakila khulwe lirima ni khuukhalala khuukali, Umukasya 
waabatitula khukhwaama mu shibala shaabwe, waabatuuma mu shibala 
shishiindi, ni khukhwoolisa shifukhu she shaleelo.’ ” 
29Kila Musa aloma ari, “Iliwo bibiindu bitweela byeesi Umukasya Wele weefwe 
aabiikha nga bimoonyo. Ne kamakaambila kano keesi Umukasya aamala 
khuukhurumburira ifwe ni lisaaye lyeefwe, kali kakeefwe khuumala biilo ni 
biilo. Khuli ni khuuloondelela ibyo byoosi bibiili mu makaambila kano.” 

Kamakaambila 30 

Babaandu balikobolayo isi Umukasya 

1Musa waaloma ari, “Indikho mbawa bibiindu bibili, ndi muroborekho 
shitweela: oba mukana bibiindu biilayi byeesi Umukasya atsya khubakholela 
inywe, namwe murobora bitaambiso byeesi Umukasya atsya khubawa, nga 
inywe mwamwantsukhile niye. Nga bibiindu bino byoosi byeesi ise imalile 
khuubaboolela inywe byaabakholikhilekho, naluundi nga mulikho mumenya 
mu bibala bibiili aleeyi isi Umukasya atsya khubasalanisa inywe, mulishebulila 
sheesi ise nabalomela inywe khuukhalawo. 
2Isho shikile inywe mwabeene, atweela ni lisaaye lyeenywe, mwiileyo isi 
Umukasya Wele weefwe, muloondelele byeesi niye aloma ni kimyoyo kyeenywe 
kyoosi, ni buulamu bweenywe bwoosi, bibiili nibyo bibiindu byeesi ise 
imbalakila inywe lwe shaleelo. 
3Nio Umukasya akile inywe mube ni buyiindifu luundi, abawaambile inywe 
shiisa, ababusaase inywe khukhwaama mu manaambo keesi umweene aalekha 
baasiku babasalanisa inywe, abakobose. 
4Abe ikhaba bari mwasalanilaka, mumenya mu manaambo kakaali aleeyi naabi, 
Umukasya Wele weefwe, aliitsya ibweene iyo, aliibabusaasa inywe, abaruseyo 
abakoboseyo mu shibala sheenywe. 
5Umukasya akhaabakoboseyo abawe inywe shibala shishaba she bakuuka 
beefwe, shiikele shisheenywe. Akhaabawe buyiindifu bubuminyisakho bweesi 
bakuuka beenywe baaba nabwo, naluundi musaalane mwitsule khuubaminyisa 
nibo. 
6Umukasya Wele weefwe, akhaabashuuse inywe ni lisaaye lyeenywe, mube 
babaloondelela byeesi niye aloma, nio akile inywe mumukane niye ni kimyoyo 
kyeenywe kyoosi, ni buulamu bweenywe bwoosi. Shino shikhaakile inywe 
mwiloosele khuumenya mu liloba ilyo. 
7Nio shikile Umukasya alekhele awo khuubawa inywe biitaambiso, aryo 
abishuuse abiwe baasiku beenywe babaamala khaale khuubamiinikhilisa inywe. 

8“Singa murekeeresela ilala byeesi Umukasya Wele weefwe aloma, naluundi 
mwaloondelela kamakaambila keewe keesi ise mbawa inywe lwe shaleelo, 
Umukasya Wele weefwe kane abaniinise inywe angaaki khufuurisakho 
kamanaambo kakaandi koosi. 
9Umukasya Wele weefwe kane akile mube ni buyiindifu bwe angaaki naabi, ni 
lisaaye lyeenywe libalaahe luukali naabi. Ikhaba bibyaayo byeenywe ni bilimwa 
byeenywe kane biiloosele bukali. Umukasya kane abekhoyele inywe bushaakha, 
akile inywe mube ni buyiindifu, shibe busa nga ni ekhoyela bakuuka beenywe. 
10Ne bino kane bibe biryo, ni muba bari mwaloondeleele ibyo byeesi Umukasya 
Wele weefwe ababoolela. Muli ni khuuwaamba kamakaambila keewe, ni 
biilakilo byeewe mu myoyo kyeenywe, ni buulamu bweenywe, bibyaronebwa 
mu shitabo shino she Kamakaambila.” 
11Musa weloosela waaloma ari, “Khulwekhuuba kamakaambila keesi ise ndikho 
imbawa inywe lwe shaleelo, sikali bari kamakumu naabi, namwe kali aleeyi 
naabi ta. 
12Sikali bari kali aleeyi mu ngaaki, nio akile inywe mwireebe muri, ‘Ne naanu 
ukane aniine mu ngaaki nio atsye akakhureerere ifwe, nio khukaloondelele?’ 
13Namwe sikali bari kali shangelekha she inyaantsa, nio akile mwireebe muri, 
‘Ne naanu ukane ambukhe inyaantsa nio atsye akakhureerere, nio akile 
khukaloondelele?’ 
14Sishili shiryo ta! Kamakaambila kali aambi ni nanywe. Kali mu luulomo lweesi 
inywe mukanikha, naluundi inywe mwaakamanya. Ni nashiryo muli ni 
khuukaloondelela. 
15“Bona lwe shaleelo indikho imbawa inywe bibiindu bibili, mukhalewo sheesi 
mukana: bibiindu biilayi namwe biibi; buulamu buuleeyi namwe khuufwa. 
16Umukasya Wele weefwe kane abawe inywe tsikhabi nga mumenya mu shibala 
sheesi atsya khubawa, ni muba bari mwaaloondeleele kamakaambila keewe 
keesi ise ndikho mbawa inywe khu shifukhu she shaleelo. Muli ni khuukana 
Umukasya Wele weefwe, nga muloondelela byeesi aloma, naluundi nga mutsiila 
khu makaambila keewe, ni biilakilo byeewe, ni indeekela yeewe. Nio akile 
munyalise khuumenyawo luleeyi, naluundi lisaaye lyeenywe libalaahe. 
17“Ne ni muminyaala mwaalekha khuuloondelela byeesi niye aloma ta, 
mwaatsya mwesaaya naluundi mwaakaanisa ba wele babaandi, 
18ise imbaboolela lubuula lwe shaleelo indi, mukhaahele muwewo; 
simukhaamenye luukali mu shibala sheesi mutsya khukhalisa Yorudaani 
mwingilemo ta. 
19“Lwe shaleelo ise ndikho inaanga likulu ni shibala khuuba bajulisi mu sheesi 
mulikho mukhola, khuuroborawo akari e buulamu ni khuufwa, namwe akari e 
ikhabi ni shitsubo. Ni nashiryo, nga mukana muri nio inywe ni lisaaye lyeenywe 
mumenyewo luukali, robora buulamu. 

20Robora khuukana Umukasya Wele weefwe, nga muloondelela byeesi niye 
aloma, naluundi mube babeyikinwa. Khulwekhuuba isho kane shibayeete inywe 
mumenyewo imbuka indeeyi khu liloba lyeesi Umukasya aasuubisa khuuwa 
bakuuka beenywe, Iburayimu, Isaaka, ni Yakobo, ari kane abawe inywe.” 

Kamakaambila 31 

Yoswa asikhila Musa nga umuraangilisi 

(Khuubala 27.12-23) 

1Lwanyuma Musa weloosela waalomela ba Isiraeli boosi ari: 

2“Bona ise ari indi ni kye buukhulu shitoondo shitweela ni kamakhumi kabili 
(120), naluundi sisiinyalisa khuubaraangirira inywe ta. Umukasya wanomeele 
ise ari, ‘Iwe singene ukhalise Yorudaani, wingile mu shibala sheesi intsya 
khubawa ta.’ 
3Umukasya Wele weefwe umweene kane akhalise, abenyoowe inywe ibweeni. 
Kane onakise kamanaambo ako koosi akamalewo, nio akile inywe muyile liloba 
lyaabwe. Umukasya waalomile ari Yoswa kane abe niye ubaraangirira inywe. 
4Umukasya waalomile ari, kane onakise babaandu abo bawewo, nga n'onakisa 
Sihoni ni Ogo, babaaba bayiinga be ba Amori. Abano aaboonakisila atweela ni 
shibala shaabwe sheene. 
5Umukasya kane akile inywe mubawaambe nibo. Muli ni khuuboonakisa 
bawewo, shibe busa nga ise ni nabalakila inywe. 
6Ni mube be kamaani naluundi banyindaalifu. Mukharya namwe 
mwabeyembelela ta. Khulwekhuuba Umukasya Wele weenywe ali khuutsya ni 
nanywe. S'anyala waabaantsukhakho inywe na khafwiiti khari ta.” 
7Kila Musa alaanga Yoswa khukhwiitsa. Waamuboolela mu moni tsye ba Isiraeli 
boosi ari, “Uli ni khuuba uwe kamaani, naluundi umunyindaalifu, khulwekhuuba 
iwe uli ni khuuyila babaandu bano mu shibala sheesi Umukasya aasuubisa 
bakuuka beefwe ari akhaabawe. Uli ni khuushikhalanisamo, 
ushibakabananisemo nga buusikha bwaabwe. 
8Umukasya umweene kane abenyoowe inywe ibweeni, nga ali ni nanywe. 
Singane abaantsukhekho na khafwiiti khari ta. Ukharya ta, naluundi 
ukhawetsekhelela kamaani ta.” 

Khuusoma kamakaambila 

9Musa waarona Kamakaambila kano, kila akawa lisaaye lye ba Levi ni 
baraangirisi be ba Isiraeli boosi. Ba Levi abe bali nibo basaayi, naluundi abe nibo 
babaasuta isaanduuku iye indakaano y'Omukasya. 
10Lwanyuma Musa waabalakila ari, “Buli lwanyuma lwe kimiiko musaafu, nga 
niyo imbuka iye khukhwiyakhila kamakobi, khu Mayiiya ke kamasari, 

11nga ba Isiraeli boosi baatsiile mu moni tsy'Omukasya, Wele weefwe, 
khuumwisaayila mu shifwo sheesi umweene kane arobore, muli ni 
khuubasomela Kamakaambila kano nga boosi baarekeeresire. 
12Muli ni khuubusaasa babaandu boosi, basaani, ni bakhasi, ni babaana 
beenywe, ikhaba ni be kamanaambo kakaandi babaamenya ni nanywe, boosi 
bawulile, naluundi beyike khukhwisaaya Umukasya Wele weefwe. Nio banyalise 
khuuloondelela bilomo bibiili mu makaambila kano. 
13Naluundi kane shinyalise lisaaye lyeenywe liilishiili khumanya kamakaambila 
kano ta, khuukawulila ni khuukeyika, nio akile besaaye Umukasya Wele weefwe. 
Muli ni khuukhola shino imbuka yoosi, khukhwaama nga ni mumenya mu 
shibala shishiili ingelekha wa Yorudaani, sheesi Umukasya atsya khubawa 
inywe.” 

Umukasya awa Musa biilakilo bibyakamayo 

14Umukasya waalomela Musa ari, “Bona imbuka ili aambi, iwe ukana khuufwa. 
Laanga Yoswa, wiitse ni naye mu lisari likhosefu, nio akile ise imuwe niye 
likatala lye buraambi.” Nashiryo Musa ni Yoswa baatsya isi Umukasya, mu lisari 
likhosefu. 
15Lwanyuma Umukasya weekha aasi nga ali nga kusiindi kwe lifuumbi, 
wemikha imulyaango kwe lisari likhosefu. Lifuumbi lyemikha imulyaango we 
iweema. 
16Kila Umukasya alomela Musa ari, “Bona iwe uli aambi ukana khufwa, nga 
bakuuka boowo ni bamala khaale khuufwa. Nio lwanyuma babaandu bano 
bakhaantsikaane ise, batsye besaaye ba wele be babaandu babaali mu shibala 
sheesi bali khutsyamo. Bakhaanyantsukhe ise, baantsukhe n'indakaano isi ise 
nakhola ni nabo. 
17Nio akile khu shifukhu isho lirima limaambe, imbaantsukhe, naakamise 
khuubayeeta. Shino shibareerere khukhwoonakisibwa, naluundi kimitaambo 
kimikali kibebwakale. Abweene awo bashifuumbule bonyene bari, ifwe 
kimitaambo kino kilikho kikhwoolakho khulwekhuuba khwaayantsukha Wele; 
s'aali ni nafwe ta. 
18Mu ŋali, khu shifukhu isho, ise ikhaakamise khuubayeeta, khulwe bibyoonako 
byeesi baliiba bakholile, bye khuutsya khukhwisaaya ba wele babaandi. 
19“Nashiryo, ari rona kumweenya kuno, utsye ukuleekele ba Isiraeli boosi 
khuukweemba. Buli mutweela khu nibo, ali ni khuukuwaambila busa mu 
murwe. Nio akile kumweenya kuno kube nga bujulisi bwase, ni baba nga 
sibaloondeleele byeesi ise noma ta. 
20Khulwekhuuba nga ise naabayilile nibo naaboolisile khu liloba liilayi naabi 
lilyaama biilyo biikali, lyeesi nalomela bakuuka baabwe, ne lwanyuma lwe 
khuufuna buyiindifu, bakhanyantsukhe ise, baantsukhe n'indakaano isi ise 
namala khuukhola ni nabo, batsye besaaye ba wele babaandi. 

21Nio lwanyuma uri bihangafu biikali ni kumutaambo biboolakho, kumweenya 
kuno kukhaabe bujulisi bubuubawolelesa nibo. Khulwekhuuba buli mutweela 
akhaabe waakhuwaambila mu murwe. Ise naamanyile khaale tsimbomelo 
tsyeesi balikho bakhola, ikhaba nga ise ishiili khubayila mu shibala sheesi 
namala khaale khuubasuubisa ta. 
22Ni nashiryo, khu shifukhu sheene isho, Musa waarona kumweenya kuno, 
waaleekela ba Isiraeli boosi khukhweemba.” 
23 Lwanyuma Umukasya waawa Yoswa, umusoleeli uwa Nuni, likatala lye 
buuraambi nga amulomela ari, “Ba munyindaalifu naluundi ukharya ta. 
Khulwekhuuba uli ni khuuraangirira ba Isiraeli ubayile uboolise mu shibala 
sheesi ise nabasuubisa ndi ikhaabawe nibo. Samweene kane imbewo ni nawe.” 
24Nga Musa waamalile khuurona bilomo bye kamakaambila kano, khukhwaama 
ikhunanikha khukhwoolisa ikhumaliilisa, mu shitabo, 
25umweene waalakila ba Levi, nga abe nibo babaasuta isanduuku iye ndakaano 
y'Omukasya, nga aloma ari, 
26“Ni muyile shiitabo shino she kamakaambila, mushire andulo e sanduuku iye 
ndakaano y'Omukasya, Wele weefwe. Kane ibewo nga bujulisi bwase 
khus'inywe. 
27Khulwekhuuba ise naamanya ndi inywe muli bamiinyi naluundi be kimirwe 
kimiboofu. Bona ikhaba nga samweene ishiliwo umulamu, inywe muminyaalila 
Umukasya, ne kane muminyisekho awo bumiinyi nga ise naamalile khaale 
khuufwa. 
28Nashiryo ni mumbusaasile baraangirisi be bikuuka byeenywe boosi, ni 
baawuli, nio inganikhe biilomo bino nga babeene baawuliile. Naluundi likulu ni 
shibala kane bibe bajulisi baase khus'inywe. 
29Khulwekhuuba ise naamanyile ndi lwanyuma lwe khuufwa khwase, kane 
mwibirise buubi, mwaantsukhe bibiindu byeesi ise nabaleekela nywe. Mu 
biifukhu bibiili khukhwiitsa mu moni, bihangafu bikhaabakwekho, 
khulwekhuuba mukhaakhole bye bubwoonaki mu moni tsy'Omukasya. Byeesi 
inywe mukhaakhole, bikhaakile Umukasya lirima limuwaambe.” 

Kumweenya kwa Musa 

30Lwanyuma nga ba Isiraeli boosi balikho barekeeresa, Musa waababiriramo mu 
bilomo bye kumweenya kwoosi, khukhwoolisa ni kwawayo. 

Kamakaambila 32 

1Iwe likulu n'urekeerese, nga ise ndikho inganikha; iwe shibala, wulila bilomo 
bibyaama mukhanwa mwase. 

2Ba Isiraeli, kane ise imbe umuleekeli weenywe. Kane inganikhe bilomo byase 
mumbola busa nga ifula n'ilakala, nga n'ilakala khu bilimwa bibyaanakhe, 
namwe nga liime khu bunyaasi. 
3Khulwekhuuba ise kane ingukuule lisina ly'Omukasya, Buli mutweela n'aruuye 
shiriifwa sha Wele weefwe. 
4Wele ali niye ukhutseeta ifwe, akhola bibiindu biilayi naabi; byeesi niye akhola 
busheele bili bya ŋali. Ali Wele isi ifwe khwiyikina, naluundi s'aalikho 
shishoonako ta; ali umulayi naabi. 
5Ne bona inywe mwaayoonaka mu moni tsy'Omukasya, ni khulwe bibyoonako 
byeenywe, inywe simushiili babaana beewe ta; inywe muli babaandu baboonaki 
naluundi be bubeeyi. 
6Inywe mumuuli basilu naluundi babaakhalimo kamakesi ta, iyo niyo isaambo 
isi muliyilamo Umukasya? S'aali niye uwababuumba inywe, waabara mu shibala 
muno ta? S'aali niye uwaakila inywe mwekela linaambo ta? 
7Yambaasa khu byakholikha khaale, shebulila kimiboolo kimitaayi; reeba 
bakuuka beenywe, babokese; reeba babaandu baakhulu kane bababoolele. 
8 Nga Wele, uuli angaaki e ba wele boosi, n'akabila kamanaambo liiloba lye 
khuumenyamo, nga n'akabananisamo babaandu, nga n'areerawo buli babaandu 
lulwaakha, aashikhola khuuloondekhana n'isi babaandu beewe abe batsya 
khumenya. 
9Ne Umukasya umweene, niye uuli Wele uwe ba Isiraeli, nga nibo lisaaye lya 
Yakobo. 
10Ba Isiraeli, inywe Umukasya aabanyoola nga muli mu mubiimbi, kumwoomu 
busa nga kulimo imbewo iwuutsa ni kamaani, waabatseeta nga abawa byeesi 
mwekoomba, wabeyembelela nga uwiyembelela imoni yeewe. 
11Umukasya waaba busa nga ikhosi n'ileekela kamaana kaayo khuupuruurukha, 
nga yeerekekhile khukhwiwuta aasi ikakaame nga ikawaambila mu ndaaha 
tsayo. 
12Ba Isiraeli, Umukasya niye umweene uwabaraangirira inywe, nga mbaawo 
wele ukuundi umuyeetakho ta. 
13Umukasya niye uwaakila inywe mwawaamba shibala she Kanaani. Niye 
waakila inywe mwaalya biilimwa bye mu shibala isho. Waabanyalisa inywe 
khuulya bubuushi bwe ntsushi khukhwaama mu mabaale, ni khuulya khu 
mafura khukhwaama khu mi olivu abe kikyatsowa khu mabaale. 
14Umukasya waabaliinda inywe nga abawa kamabeele kamabowu, ni ke 
tsimbusi. Waabawa inywe tsinyama tsinulu khuulya, waabaliisa iŋaano inose 
naabi ni iviini ifuura buulayi. 

15Ne inywe babaandu b'Omukasya mweekela baanefu, muryo 
mwaamuminyaalila. Mwaanera, mwaafuna buyiindifu, mwaantsukha Wele 
uwababuumba inywe, uyo uwaba umuwonesi weenywe. 
16Khulwe khukhwisaaya bifwaani ni ba wele babaandi, inywe mwaakila lirima 
ni libuba byawaamba Wele. 
17 Mwawaanayo tsisaayilo isi bisaambwa bibikhali wele ta mu shifwo she 
khuuwaanayo isi Wele. Bano baaba abe ba wele beesi inywe nio mwaama 
khufuumbula, bano abe beesi bakuuka beenywe bakhesaayatsakho ta. 
18Inywe mwebilila Wele, uyo uwababuumba, mwebilila umutseeti weenywe, 
uwabasaala inywe. 
19Inywe abe muli babaana b'Omukasya, ne n'abona sheesi inywe mwakhola, 
niye waabekaana inywe. 
20Kila Umukasya aloma ari, “Inywe simuli babaandu babeyikinwa ta, ise siinyala 
naabeyikina ta.” Nashiryo ise singene niloosele khuubayeeta inywe ta. Akhali 
kane niime indoleelele busa, imbone shishinabakholikha khus'iinywe. 
21 Inywe mwesaaya bifwaani bye ba wele, mwaakila libuba lyamaamba, 
naluundi naakhalala naabi. Nashiryo, kane nase imbasiindikhile babaandu 
babaali be aasi naluundi baasilu, akile nanywe libuba ni lirima bibawaambe. 
22Baandu baase, kane ise imbokesanise lirima liliili nga kumulilo, nio likile 
inywe mwiikhe muumbo wa naleme, imakoombe isi babaafwa bamenya. Kane 
lirima lyase lyooshe kimikuunda kyeenywe, ni khukhwoolisila ilala mwisina 
mwe tsingiingi. 
23Kane ise imbasiindikhile inywe kimitaambo, kitsye nga kiloondekhana busa, 
kifwaane busa nga buyiingo ni bubawuna. 
24Intsala ikhaabewunemo, ni tsiifu tsiimbi naabi tsibebwakale. Ikhaba tsindemu 
tsye butsiba buubi naabi, ni tsisolo tsindafu naabi, bikhaabebwaakale. 
25Basoleeli ni bakhaana babaashili khukhwaalikha ta, ikhaba babaana 
babaashinuuna ni babaandu baakhulu, boosi bakhaabeerire abulafu busa ni 
lurima, naluundi muungo tsyeenywe kamariisyo kabawaambe. 
26Khali ise naakhalawo imbasalanisa mu shibala she aleeyi, nio ilekha khubawo 
umuundu khu shibala shoosi ubashebulila ta. 
27Ne narya indi baasiku beenywe, kane bebuyile bibikhalimo ta, nga bambaasa 
bari nibo baabawulile inywe mu busoolo, nga sibamanya bari Umukasya niye 
ushikholile ta. 
28Musa weloosela waaloma ari, Khulwekhuuba ba Isiraeli sibali ni kamakhula ta, 
sibambaasa buulayi ta. 
29Baba babaali ni kamakesi, khali batekeelile shino, namwe khali baamanyile 
shishiitsya khubakholikhakho. 

30Ne abe busa shaama shiryeena, umusiku mutweela khuutimisa basilikhale ba 
Isiraeli shikana shitweela (1,000), namwe baasiku babili khutimisa basilikhale 
ba Isiraeli bikana bibili (2,000)? Shino shanyalikha khulwekhuuba abe 
Umukasya, umutseeti waabwe, wabaantsukhiile baasiku. 
31Khulwekhuuba, ni baasiku beefwe babeene baashimanya bari, ba wele 
baabwe babaliinda nibo, sibali ni kamaani nga Wele, umutseeti weefwe ta. 
32Khulwekhuuba nabo abe bali busa nga babaandu be mu Sodomu ni Gomora. 
Bali busa nga kimizabibu kikyaama bibyaamo bibikhalimo kumukaso ta, nga 
byaluluwa naluundi bye butsiba. 
33Bali busa nga indali isi basuura mu butsiba bwe indemu, nga butsiba 
bw'endemu ikhilakhima. 
34Ne ise Umukasya, naamala khaale khuurona kumunyele kwe bibyoonako 
byaabwe, naakura mu libiikhilo lyase. 
35 Khulwekhuuba imbuka isi ise ingana khukhwilihaasilamo naluundi imbawe 
nibo shitaambiso, ili aambi. Imbuka ilyoola, mubafuure nibo mu busoolo, nio 
abweene awo ingunyi ibawaambe. 
36 Umukasya akhaakhalewo ari babaandu beewe sibali ni kumusaango ta, 
naluundi awaambile babaakaanisi beewe shiisa, nga waaboone ari kamaani 
kaabwe kaabaweelemo, ari mbaawo umulekhuule namwe umubowe, 
babaaramirewo ta. 
37Lwanyuma Umukasya areeba ari, Ba wele baabwe abe beesi beyikina, abe 
babaabatseeta, bali waheena? 
38Ba wele beesi inywe mwawaanayo iviini, naluundi mwabawayo tsisaayilo, bali 
waheena? Shiina kila ba wele abo bakhabayeeta ari, namwe babatseeta inywe? 
39Inywe simubona muri, ise senyene niye Wele uliwo, naluundi mbaawo ba wele 
babaandi ta? Ise niye ukaba buulamu, naluundi ise niye urusawo buulamu 
bw'omuundu. Ise nabawa shitaambiso she khuubonabona. Ne bona ari ise 
ingana khubawonesa inywe, mbaawo shishinyala shantsakamisa ise ta. 
40Ari ise imbetsubila inywe nga isuta kamakhono kaase mu ngaaki, indi nga ise 
n'imenyawo biilo ni biilo, 
41kane nilihaase khu baasiku baase besi nabiyila naabi abo. Ise ikhaawakale 
luurima lwase, lumulikhe busa nga luheni. 
42Kane buyiingo bwase bwisikikhe mu mibili kye baasiku baase bumenye mu 
bweene; kane inaambise lurima lwase khuutanyaka baasiku baase, lurame nga 
lwehakhile kamafuki. Ise ikheere bawaambe boosi, imbabekekho litsuune 
lyaabwe lileeyi ilyo. 
43 Musa weloosela waaloma ari, “Babaandu be kamanaambo mweesi, ni 
mubuyile babaandu beewe. Nga beerire babaandu beewe, niye eliyaasa, 

naluundi awa baasiku beewe shitaambiso. Apyeluusa shibala she babaandu 
beewe, waashirusakho bibyoonako.” 
44Lwanyuma Musa ni Yoswa, umusoleeli uwa Nuni, baatsya baakanikhila 
biilomo bye kumweenya ukwo, mu moni tsye babaandu boosi. 
45Nga Musa waamalile khukanikhila ba Isiraeli boosi bilomo bye kumweenya 
kuno, 
46waabalooselakho ari, “Busheele muli ni khuuwaambila kumweenya kuno mu 
myooyo kyeenywe, nio akile muleekele babaana beenywe. Shino shibanyalise 
nibo mu khwitsiliilisa nga baloondelela kamakaambila kano. 
47Khulwekhuuba kamakaambila kano sikali biilomo busa ta, ne akhali niko 
kakaabawa inywe buulamu. Ni nashiryo, niko kakaakhaakile inywe 
mumenyewo imbuka indeeyi khu liloba lyeesi mutsya khwingilamo, nga 
mwaakhalisile Yorudaani.” 

Umukasya aboolela Musa khu khufwa khweewe 

48 Kila khu shifukhu isho, Umukasya aalomela Musa ari, 

49“Tsya khu ngiingi tsitsilaangibwa Abarimu, uniine khu lulaangibwa luri Nebo, 
luluuli mu shibala she ba Mowabu, khu luwaande lululoleleele Yeriko. Kane 
ubone shibala she Kanani, sheesi intsya khuwa ba Isiraeli, shibe shishaabwe. 
50Kane ufwiile khu lukiingi lweene ulwo, bakhusiikhe ni khubweene, ube busa 
nga yaaya woowo Aroni, ni afwa bamusiikha khu lukiingi Hori. 
51Khulwekhuuba iwe ni Aroni, nga muli ni babaandu khu sebele iye Meriba, 
aambi ni Kadesi mu mubiimbi kwe i Zini, inywe simwookesanisa bubwiyikinwa 
ta. Nga ni mwaba ni babaandu, simwaantsisamo ise shiriifwa, abe 
shishintsakhila ise nga Wele ta. 
52Ni nashiryo, kane ubone liiloba lyeesi ise intsya khuwa ba Isiraeli, ne iwe 
singane ulitsyemo ta.” 

Kamakaambila 33 

Musa aloombela bikuuka bye ba Isiraeli tsiikhabi 

1Musa abe ali umuŋoosi uwa Wele. Nashiryo nga ashiili khuufwa ta, waaloomba 
ari Wele awe ba Isiraeli tsikhabi, nga aloma ari: 
2Umukasya aakhwiitsayo isi ifwe, nga aama khu lukiingi Sinaayi. Nga ali mu 
Edomu, waamulikha buwaanga khu baandu beewe, ni shiriifwa sheewe 
shaamelamela, nga aama khu lukiingi Parani. Abe bikana bye bamalayika bili ni 
naye, ni kumulilo abe kulikho kwaaburukha khukhwaama mu makhono keewe. 
3Umukasya akana bikuuka bye ba Isiraeli, naluundi atseeta babaandu beewe. 
Barekeeresa byeesi niye aloma, naluundi bamwisaaya niye. 

4Ise nalaanga lubuusano lwe bikuuka bye ba Isiraeli, naabawa kamakaambila ka 
Wele. 
5Lwanyuma inywe mwabeene ni baraangirisi beenywe, ni mwabuusana, 
mwarawo Umukasya, khuuba umuyiinga weenywe. 
6Musa waalomela babaandu be mu shikuuka sha Rewubeni ari, “Khali mupilewo 
khabili, be ikhaba nga simukhayiimbe mube mu bukali ta.” 
7Waalomela babaandu be shikuuka sha Yuda ari, “Khali Umukasya arekeeresire 
khuuloomba khwe shikuuka she babaandu ba Yuda, abakobosa atweela ni 
bikuuka bibiindi. Khali Umukasya abaweele inywe kamaani, naluundi abatseeta 
khukhwaama isi baasiku beenywe.” 
8 Waalomela babaandu be shikuuka sha Levi ari, “Khali be shikuuka sha Levi, 
Umukasya abaweele Sumimu ni Urimu Khulwekhuuba mu khukana khuubona 
oba muli ba saambo shiina, nga muli i Masa ni i Meriba, Umukasya abakhakilisa 
inywe. 
9Isi inywe, khuuloondelela indakaano isi Umukasya abe amala khaale khuukhola 
ni ba Isiraeli, shaba shishiindu she angaaki, khuuminyisakho buulamu bwe ba 
paapa beenywe, namwe ba maayi beenywe, namwe babandaayeenywe namwe 
babaana babeenywe babeene. 
10Inywe nibo mumuuleekela ba Isiraeli kamakaambila ka Wele, ni mu bifwo bye 
khukhwisaayilamo, inywe nibo babaawaanayo tsisaayilo ni khukhwoosha 
bubaani. 
11Ise inoomba ndi khali Umukasya abaweele inywe tsikhabi mu buli byoosi 
byeesi mukhola byoosi, naluundi abawa kamaani kakaamala, nio munyalisa 
khuufuura baasiku beenywe.” 
12Musa waalomela babaandu be mu shikuuka sha Benyamini ari, “Inywe muli 
shikuuka sheesi Umukasya uwe angaaki naabi, akana naabi. Umukasya amenya 
mus'iinywe, nga abatseeta inywe buli busheele” 
13Musa waalomela be mu shikuuka sha Yusufu ari, “Khali Umukasya abaweele 
inywe tsikhabi, nio busheele muba ni kameetsi kamamiliwu khukhwaama 
musebele, ni liime khukhwaama mu ngaaki. 
14Khulwe kumuumu kumulayi, khali buli kumweesi mufunile bibyaamo biikali. 

15Khali mufunile bibyaamo biikali, khukhwaama khu bikoongo byeenywe bya 
busheele. 
16Inoomba ndi khali Umukasya, uwabonekhela mu shitsakha nga shilikho 
shisha, abaweele inywe biilimwa biilayi naabi. Khali bibiindu biilayi bino bibeele 
bibyeenywe, khulwekhuuba Yusufu niye uwaba umuraangirisi uwe 
babandaaye. 

17Kamahe ke ba Efurayimu ni Manase, kali kamarafu naluundi kali ke shiriifwa. 
Kali busa nga tsiintsika tsy'ewuunwa. Kamahe kano kakhebwakale baasiku 
baako, kabatimise khuutsya khukhwoola khu ndulo khwe shibala. 
18Musa waalomela be shikuuka sha Zebuloni, ni sha Isakaari ari, Khali babaandu 
ba Zebuloni bekhoyaatsakile buli aandu oosi esi batsya; khali babaandu ba 
Isakaari, bekhoyatsakiile muungo tsaabwe. 
19Kane mufune buyiindifu khulwe khusubulila khu nyaantsa, ni khusubulila khu 
ndulo khwe inyaantsa, Nashiryo laanga kamanaambo kakaandi, keetse 
kekhoyele atweela ni nanywe, mu khuwaanayo tsisaayilo isi Wele.” 
20Musa waalomela shikuuka sha Gadi ari, Umukasya khali abaweele inywe 
tsikhabi tsye khuufuna liiswa liikali. Ni mukuukuule nga mumuruuya! Shikuuka 
sheenywe shili ni kamaani, nga italanyi nityenuulakamo sheesi itsya khulya. 
21Baraangirisi beenywe bekhala aasi, baroborera shikuuka sheenywe liloba 
lilifuurisa buulayi. Ne shitweela busa inywe mwaloondelela byeesi Umukasya 
aloma, mwayeetakho bikuuka bibiindi. 
22Musa waalomela shikuuka sha Dani ari, “Shikuuka sha Dani, inywe muli busa 
nga italanyi ishiili inyana. Khulwekhuuba mutsunukha khukhwaama mu 
lifuluma lyeenywe mu Bashani, mwaakulukhila baasiku beenywe.” 
23Musa waalomela be shikuuka sha Nafutali ari, “Be shikuuka sha Nafutali, 
Umukasya waabekhoyela inywe naabi. Kane abawe tsiikhabi, abawe ni liiswa 
liliili ibukwanyaanga ni liliili imwaalo.” 
24Musa waalomela shikuuka sha Asheri ari, Shikuuka sha Asheri, khali 
Umukasya abaweele inywe ikhabi khuuminyisa bikuuka byoosi. Umukasya 
abakana inywe naabi khuuminyisa n'akana bikuuka byoosi. Kane mube ni 
kamafura kamakali khukhwaama mu kuusaala khu misaala ki olivu. 
25Biilibwa bye mu biriimba byeenywe, bikhaabe bye kamaani nga bili bye biibya 
ni bya buroonzi. Khali mubeele ni kamaani kamakali khuumala buulamu 
bweenywe bwoosi. 
26Ba Isiraeli, mbaawo wele ulekhaana ni Wele weefwe ta! Kamafuumbi kali niko 
likaari lyeesi akeendelamo, nga n'akeenda mwibaanga mu ngaaki, khukhwiitsa 
khuukhuyeeta ifwe. 
27Wele uliwo biilo ni biilo, ali niye ingabo ikhutseeta ifwe. Niye akhusuta ifwe ni 
kamakhono keewe. Niye uwatimisa baasiku beefwe baatsya, nga akhulakila ifwe 
khubahesa bawewo. 
28Shino shaakila ba Isiraeli bamenya akhali bihangafu byoosi ta. Ni nashiryo 
lisaaye lye ba Isiraeli lyamenya mu lukoosi, nga bali n'ifula imala, naluundi nga 
bali ni biilyo n'iviini mu bukali. 
29Ba Isiraeli, nga muli n'ikhabi! Linaambo shiina liliindi liliili nga inywe, 
linaambo lyeesi Umukasya umweene awonesa, naluundi waaba niye ingabo 
yaabwe, nga abatseeta khukhwoolisa ni bafuura baasiku baabwe? Baasiku 

beenywe bakhaabeetseyo, nga babekoontselela bari mubawaambile shiisa; ne 
inywe mukhaabakhaandakilile khu mikoongo kyaabwe. 

Kamakaambila 34 

Khuufwa khwa Musa 

1Lwanyuma Musa waama mu shisiintsa shishilaangibwa shiri Mowabu, 
waaniina khu lukiingi Nebo, khu lukulu khukhulaangibwa khuri Pisiga. Luno nga 
lwaloleelela Yeriko. Nga ali ibweene iyo, Umukasya waamwokesa shibala, 
khukhwaama i Gileyadi khuutsya khukhwoola i Dani. 
2Wokesa Musa liloba abe lyeesi atsya khuwa bikuuka bino: sha Nafutali, 
Efurayimu, Manase, ni Yuda, nga lino ibukwanyaanga litsya lyoolela ilala khu 
nyaantsa Meditereniani. 
3Umukasya weloosela waamwokesa liloba liliili imwaalo, khukhwaamila mu 
litila aambi ni shiriimba Yeriko, shishimanyikhaane nga Shiriimba she Kimisaala 
Kimisheendu, khukhwiikha khukhwoolisa ilala khu shiriimba she Zowari. 
4 Kila Umukasya amulomela ari, “Musa, ise ni neetsubila bakuuka boowo, 
Iburayimu, Isaaka, ni Yakobo, indi ikhaawe lisaaye lyaabwe liloba, naba indi 
khuukanikha khu liloba ilyo. Naakhufukiilisile iwe khuulibonakho busa, ne iwe 
singane ukhalise ulitsyemo ta.” 
5Ni nashiryo, Musa umwakaanisi w'Omukasya, waafwiila awo mu Mowabu, 
khuuloondekhana ni sheesi Umukasya abe aaloma. 
6Umukasya waasiikha Musa mu litila aambi ni shiriimba she Besi Pewori. Ne ni 
khukhwoolisa shaleelo shino, mbaawo umuundu uwamanyakho shiifwo 
shisheene ta. 
7Musa aafwa nga abe oolisa kye buukhulu shitoondo shitweela ni kamakhumi 
kabili (120). Abe tsimoni tsyeewe tsibona buulayi, naluundi abe ashiili ni 
kamaani. 
8Ba Isiraeli baamenya khu musaalela kwa Mowabu, nga bashiililila Musa, 
khuumala biifukhu kamakhumi kataru. Yino yaba isaambo yeewe iye khuulila 
babaandu baakhulu nga baafwiile. 

Yoswa ekyela umuraangirisi wa Isiraeli 

9Nga Musa ashiili khuufwa ta, waara kamakhono keewe khu Yoswa, 
waamurobora khuuba niye khuuba umwiilila mu bikele. Umukasya abe waawa 
Yoswa kamakhula, nashiryo ba Isiraeli baloondelelatsaka byeesi abe aloma, 
naluundi baloondelelaatsaka kamakaambila keesi Umukasya abe aawa Musa. 

Musa abe ali umuŋoosi uwe angaaki 

10 Mu Isiraeli simwabaatsakamo umuŋoosi ukuundi nga abe Musa ta. Umukasya 
abe akanikha ni naye nga umuundu n'akanikha n'uwashe. 



446 

 

 
Ibayibuli Ingwalaafu 

© 2016 Bible Society of Uganda. 
  

 

 

11Naluundi Umukasya amataayi aamurumana niye khuutsya khuukhola bye 
kamakaanga mu moni tsy'omuyiinga wa Misiri, ni be linaambo lya Misiri boosi. 
12Mbaawo ukuundi yeesi uwabaatsakakho ni bunyala bwe khuukhola bibiindu 
bye kamaani biryo, nga byeesi Musa aakhola buli mutweela waabona ta. 

Yoswa 

Yoswa 1 

Yoswa ekyela umuraangilisi we ba Isiraeli 

1Lwanyuma lwe khuufwa khwa Musa umwakaanisi w'Omukasya, Umukasya 
waakanikha isi Yoswa umusooleli wa Nuni, uwaba umuyeeti wa Musa. 
2Nga amuloma ari, “Bona ari Musa umwakaanisi wase waafwiile. Ari iwe 
waakhiile khukhwirekekha uraangilile ba Isiraeli khukhwaambukha luluutsi 
Yorudaani, mutsye mu shibala sheesi intsya khubawa. 
3Nga ni nasuubisa Musa, kane imbawe buli aandu oosi isi kane mube nga 
musaamba shikyele sheenywe. 
4Lulwaakha lweenywe kane lwoole khu mubiimbi kukuuli imwaalo we lukiingi 
Lebanooni, ni khuuniina ingaaki khuutsya khuukhwoolela ilala khu luutsi 
luboofu Efurati. Kane muyililemo ni shibala shoosi she ba Hiiti, khuutsya 
khukhwoolela ilala khu nyaantsa imboofu Meditereniani iili ibukwanyaanga. 
5Yoswa, mbaawo umuundu na mutweela ulinyalisa khukhwiimikha akhuwule 
iwe ta, mu biifukhu byoosi byeesi ulimala nga uli mulamu. Ise nga ni nabatsaka 
ni Musa khuumuyeeta, indyo ndi kane imbatsake ni nawe. S'indikhulekhakho na 
khakyeekhe khari ta. 
6 “Ne ari ikhuloma busa ndi, yiilamo kamaani, ukume kumwoyo, lwekhuuba iwe 
niye uutsya khuraangilila babaandu bano boosi, khuubayila mu shibala sheesi 
neetsubila bakuuka beenywe khuushibawa. 
7Iwe yiilamo busa kamaani, ukume kumwoyo. Bonela ilala uri ufukiilila 
khuukhola ibyo byoosi byeesi umwakaanisi wase Musa aakhulakila khuukhola. 
Ukhaakamisa khuuloondelela kamakaambila ta, ni abweene awo, kane 
ufuuratsake buli aandu oosi isi kane utsyatsake. 
8Bonela ilala uri shiitabo shino she kamakaambila sishirura mukhanwa 
mwoowo ta. Shisomatsake, ushambaasatsakekho kumuusi ni shiilo, nio unyale 
khuukhola byoosi bibyashironebwamo. 
9N'ushebulile uri ise niye ukhulakiile khukhwiilamo kamaani, ni khuukuma 
kumwoyo. Ukheyembelela namwe waabakho ni khuurya khwoosi ta! Ise 
Umukasya Wele woowo kane imbaatsake ni nawe, buli oosi isi ukane 
utsyatsake.” 

Yoswa awa biilakilo isi babaandu 

10Lwanyuma kila Yoswa awa biilakilo isi baakhulu be bikuuka 

11nga abaloma khuutsya mu libuungiitsi lye babaandu boosi babalome bari, 
“Nimwiboweleyo biilyo bibiimala. Lwekhuuba mu biifukhu bitaru khukhwaama 
shaleelo, khutsya khwambukha luluutsi Yorudaani, khutsye khuyile shibala 
sheesi Umukasya Wele weefwe, aabalomela khuuba shisheenywe.” 

12 Yoswa waakanikha isi bikuuka bya Rewubeni, ni Gadi atweela ni shisiintsa she 
khabiili she shikuuka sha Manase, nga abalomela ari, 
13“Nimushebulile nga Musa umwakaanisi w'Omukasya n'ababoolela inywe ari, 
Wele atsya khubawa shibala shino khuuba shisheenywe, mweesi muli khuutsya 
khuwolela. 
14Nashiryo bakyelama beenywe, ni babaana beenywe, ni bibyaayo byeenywe, 
baakha khuurama ano mu shibala sheesi Musa aabawa; ne baselikhale beenywe 
boosi, baakha bakwaare bye busoolo, baraangile batsye iburaangisi we ba 
Isiraeli babaaramile, babayeete 
15khukhwoolesa nga nabo baamalile khuuwula shibala sheesi Umukasya Wele 
weenywe ali khuubawa, beekhalemo ni lukoosi nga nanywe ni muli ni lukoosi. 
Nga mwaamalile muryo, nio lwanyuma mukobole mu shibala sheenywe shino 
sheesi Musa umwakaanisi w'Omukasya, aabawa inywe.” 
16Nabo beelamo Yoswa bari, “Buli shiindu shoosi sheesi ukhulomeele 
khuukhola, kane khushikhole khuuyeeta baalebe beefwe. Na buli oosi isi kane 
ukhulomele khuutsya, kane khutsye. 
17Kane khukhuwulile iwe nga ni khwawulilatsaka Musa. Naluundi khuloomba 
khuri khali Umukasya Wele woowo, abeelatsakile ni nawe nga n'abatsaka ni 
Musa! 
18Buli muundu yeesi ukane akhumiinyaalile, alekhe khukhuwulila byeesi uba 
waalakiile ta, uyo aakha khukhwiiribwa. Ne shonyene ndi waakha 
khukhwiilamo kamaani ni khuukuma kumwoyo!” 

Yoswa 2 

Yoswa arumana babemenielesi i Yeriko 

1 Lwanyuma Yoswa umwaana wa Nuni waarumana basaani babili khukhwaama 
i Shitimu, khuutsya mu shimoonyo busa beemenielese shibala. Aabarumana nga 
abawa biilakilo bino ari, “Ni mutsye mwimenielese shibala isho buulayi, ni 
khuuminyisila ilala shiriimba Yeriko.” Baryo basaani bano baatsya, boola 
w'omukhasi malaaya isi balaanga bari Rahabu, baakonela ibweene iyo shiilo 
sho. 
2Ne yabayo umuundu mutweela uwashiwulilakho, waatsya waaboolela 
umuyiinga we Yeriko ari, “Iliyo babaandu baalala babeetsile nga baama mu ba 
Isiraeli. Beetsile nga babemenielesi, bali ano ni nafwe shiilo shino.” 
3Kila umuyiinga we Yeriko arumanisa isi Rahabu buurume buno ari, “N'uruse 
ibulafu basaani babeetsile benjila mu ntsu yoowo shiilo shino, lwekhuuba 
beetsile khukhwimenielesa linaambo lyeefwe.” 

4Rahabu waayila basaani abo waababisila ilala. Ne weelamo baarume 
b'omuyiinga ari, “Ilala basaani babili beetsile ano mu ntsu yase yino, ne 
simanyile eena isi baamile ta. 
5Antsye ni bubeele nga bwilabula, nga shiilibwa shishiili khukhwikalibwawo ta, 
basaani bano barurire baatsya. Ni nase sinaamanyile isi batsiile ta. Ne nambaasa 
ndi mubaloondekho khaangu, manya munyala mwaabanyoola.” 
6Ne Rahabu aaba waayilile basaani bano, khuubabisa khu ntsu khu ngaaki, mu 
biyuuyi bye tsisakya tse kuusaala kweesi baamisamo tsingubo, tseesi aaba 
waara khu ntsu. 
7Baryo baarume b'omuyiinga baamukha shiriimba, baatsya nga baloonda khu 
bemenielesi ba Isiraeli, lwanyuma shilibwa sheekalibwawo nga baamalile 
khuurura. Baatsya nga bahentselesa, boola isi intsila yaawukhila khuutsya khu 
Yorudaani. 
8Nga bili biryo, Rahabu waaniina khu ntsu khu ngaaki tsana, nga babemenielesi 
ba Isiraeli bashiili khukona liilo ta, waababoolela ari, 
9“Ise naamanyile ndi Umukasya atsya khuwa ba Isiraeli shibala shino. Isho 
shikila buli mutweela waariire naabi khulweenywe. 
10Ifwe khwaawulila isaambo isi Umukasya omelesamo Inyaantsa Imbesemu, 
khulweenywe nga ni mwaarura mu Misiri. Naluundi khwawulila ni saambo isi 
aahesamo bayiinga ba Amori nga nibo Sihoni ni Ogo, babaaba shanjelekha wa 
Yorudaani. 
11Nashiryo ifwe buuri bwakhuwaambilawo khulweenywe nga ni 
khwashiwulilakho. Karyo kamaani ke khuusoolana kaakhuweelamo ilala. 
Umukasya Wele weenywe ali Wele uwula likulu mu ngaaki ni shibala aasi. 
12Kale ise ingana muntsitsubile mu lisiina ly'Omukasya muri nga mweetsile 
khwiitsa, muliwaambila be muungo mwase shiisa, nga ise ni mbawaambiile 
inywe shiisa. Ngana muumbe khaabonelo khakhokesana 
13khari babaandu beenywe sibalihesa paapa wase, namwe maayi wase, namwe 
babaandayase, namwe bakooko baase, ni be muungo mwaabwe ta.” 
14Babemenielesi abo nabo baamwiilamo bari, “Rahabu, buulamu bweefwe 
khulwe buulamu bweenywe! Nashiryo iwe n'ukane ulekhe khuboolelakho 
umuundu yeesi, sheesi khuli khuukhola ta, nafwe khukhwitsubila khuri kane 
khuukhuwaambila iwe shiisa, Umukasya n'akane akhuwe shibala shino.” 
15Intsu ya Rahabu yaba ili ibwitikiiyi we shiriimba, ni litweela khwi tilisa lyeewe 
lyaba lyaalolelela ibulafu we shiriimba. Isho shaakila waawa babemenielesi 
kumukosi, waabekulilawo litilisa beekhila khu mukosi. 
16Kila abalomela ari, “Ni mutime, mwiibise mu ngoongo, nio babaandu babaali 
khuubaweentsa balekhe khubanyoola ta. Mwiibise ibweene iyo khuumala 

biifukhu bitaru, khukhwoolesa ni bawamo kamaani bakobole, nio nanywe 
muwaambe intsila iyabareera.” 
17Babemenielesi baamwiilamo bari, “Iwe ukhukholile ifwe khwaakhwitsubila 
khuri, khulikhulekha iwe ni be muungo mwoowo nga baalamu. 
18Nashiryo ifwe nga khwiitsa khukhwibwakala shibala shino, iwe ubowa 
kumukosi kumubesemu kuno mwitilisa lino lyeesi khururiremo. Ne unyoowa 
ureere paapa woowo, ni maayi woowo, ni babandaayo, ni babaandu babaandi 
boosi be muungo mwa paapa woowo. 
19Ne siinga ibawo mutweela ulirura ibulafu khuutsya iyo mu nguudo, ukwo 
kuliba musaango kweewe, ni nafwe sishili khuwaambakho taawe. Ne siinga 
umuundu yeesi khuubo babaliiba muntsu, akholekhakho buubi, ukwo kuliiba 
musaango kweefwe. 
20Ne ate ndi siinga uboolelakho umuundu yeesi khu sheesi khuli khuutsya 
khukhola, awo ndi ifwe sikhuliibakho ni kumusaango kwoosi, lwe shishitsubo 
sheesi ukilile ifwe khwaakhwitsubila ta.” 
21Rahabu naye waabeelamo ari, “Naafukiilile khuukhola byoosi nga ni 
mulomele.” Lwanyuma waabasiibula baatsya intsila iyabareera, ni naye 
waakyelawo waabowa kumukosi tsana khwitilisa. 
22Babemenielesi bano baatsya iyo mu ngoongo, baatsya beebisa khuumala 
biifukhu bitaru. Ni babaandu babaabaloondakho, baaba nga babaweentsela khu 
nguudo busa. Ne ni baalekha khubanyoola ta, baarurayo beelayo i Yeriko. 
23Lwanyuma lwayo babemenielesi bano baarurayo mu ngoongo, beekha 
mwitila lya Yorudaani, baambukha luluutsi. Baryo beelayo isi Yoswa, baatsya 
baamuboolela byoosi nga ni byaba. 
24Baaboolela Yoswa bari, “Ifwe khwaamanyiile ilala khuri, Umukasya atsya 
khuukhuwa ifwe shibala isho shoosi. Babaandu beeyo barya naabi buli lweesi 
bakhwaambaasilakho khusiifwe.” 

Yoswa 3 

Babaandu ba Isiraeli baambukha luluutsi Yorudaani 

1Kumutikhinyi mu mamilimili, Yoswa ni babaandu ba Isiraeli boosi baawuuna 
naabi, baabuusa bibiindu byaabwe baarura i Shitimu. Baakyeenda baatsya boola 
khu luutsi Yorudaani, isi baawolela nga bashiili khwaambukha ta. 
2Lwanyuma lwe biifukhu bitaru, baakhulu baabwe baatsya baabakyeendamo 

3nga bababoolela bari, “Nga mwaaboone basaayi, nga nibo ba Levi, baasutile 
isanduuku iye kamakaambila y'Omukasya Wele weenywe, mwinyukhilakho 
mubaloondekho. 
4Shino shibayeete inywe khuumanya intsila shiina iye khuutsyakho, lwekhuuba 
inywe mwaakhwiitsaatsakakho ino ta. Ne mukhababaakho naabi ta, 

mubalekhelayo buuleeyi bwe lukyeendo inyuma waabwe, lulwoola nga i 
kilomita ndweela.” 
5Yoswa waalomela babaandu ari, “Nimwimiliise, mwiŋoonaŋoonele 
kumukaamba, lwekhuuba Umukasya atsya khukhola bibiindu biikali 
bibiyangisa akari mwiinywe.” 
6Lwanyuma waalomela basaayi ari, “Ni musute Isanduuku iye Kamakaambila, 
mukhuraangilile khukhwaambukha luluutsi Yorudaani.” Baryo basaayi nabo 
baasuta Isanduuku iye Kamakaambila, baraangila ibweeni. 
7Umukasya waalomela Yoswa ari, “Khuurakikha ni shaleelo shino, ntsya 
khukhwookesanisa babaandu bano ndi, iwe uli umuraangilisi waabwe. 
Naluundi bashimanye bari ise ndi atweela ni nawe nga ni naba ni Musa. 
8Ari boolela basaayi babaasuta Isanduuku iye Kamakaambila uri, nga baatsiile 
boolile khu meetsi ka Yorudaani, bakeemikhemo.” 
9Kila Yoswa akanikha isi babaandu ba Isiraeli ari, “Ni mwisyeende ano aambi, 
murekeerese bilomo byeesi Umukasya Wele weenywe abalomela. 
10Nga ni mwiloosela khuutsya mu moni, mutsya khushimanya muri, Wele 
umulamu niye ali atweela ni nanywe. Naluundi mumanye muri, atsya khutimisa 
khukhwaama mu shibala shino, babaandu be kamanaambo kano: ba Kanani, ba 
Hiti, ba Hivi, ba Perizi, ba Girugashi, ba Amori, ni ba Yebusi, nga inywe 
mwaabebwakalile. 
11Bona Isanduuku iye Kamakaambila y'Omukasya, uuli Umukasya we shibala 
shoosi, ili khuutsya mu luutsi Yorudaani, iburaangisi weenywe. 
12Nashiryo nimwiroboleleyo basaani likhumi na babili, khukhwaama mu 
bikuuka likhumi na bibili bya Isiraeli, umuundu mutweela khukhwaama mu buli 
shikuuka. 
13Nga basaayi babaasutile Isanduuku iye Kamakaambila y'Omukasya, uuli 
Umukasya we shibala shoosi, baatsiile beemile mu meetsi ka Yorudaani, kane 
kaakame khukhwiikha. Ni kameetsi kakaama ingaaki, kane kebuuse busa mu 
shifwo shitweela.” 
14Baryo ba Isiraeli baabuusa bibiindu byaabwe, baarekukhawo baatsya, nga 
basaayi baasutile Isanduuku bakyeendela iburaangisi waabwe. 
15Beetsa boola khu Yorudaani. Ne kameetsi kaaba nga ketsuule katimila khu 
ngaaki busa, nga ni kaakholatsaka mu mbuka iye likyesa. Ne basaayi babaaba 
baasutile Isanduuku ni basaamba bikyele byaabwe khu meetsi bari, 
16kameetsi khukhwaama shangaaki kaakama khukhwiikha, kebuusa kuyuuyi 
busa lwe ngaaki i shiriimba shishilaangikha Adamu, aambi ni Zaresani. Ni 
kameetsi kakaaba keekha khuutsya mu nyaantsa ye Araba lwe mwaalo, kaaba 
kaakhalikhilekho ilala. Ni babaandu baambukha nga babaambukha khuutsya i 
Yeriko. 

17Basaayi babaaba baasutile Isanduuku iye kamakaambila y'Omukasya, baaba 
nga beemikhile akari mu Yorudaani khu lwoomu, ni babaandu baabiramo busa 
nga babaabirira khu lwoomu. Shino shakholekha khukhwoolisa babaandu ba 
Isiraeli boosi ni baamala khukhwaambukha. 

Yoswa 4 

Babaandu barawo kamabaale ke khuushebulililakho 

1Nga linaambo lyoosi lye babaana ba Isiraeli lyaamalile khukhwaambukha 
luluutsi Yorudaani, Umukasya waalomela Yoswa ari, 
2“Robolayo basaani likhumi na babili, mutweela mutweela khukhwaama mu 
bikuuka likhumi na bibili, 
3ubalakile buli mutweela asute libaale litweela, khukhwaama mu shifwo mweesi 
basaayi beemikhile akari mu Yorudaani. Ubaboolele bakasute batsye ni nako, 
bakare mu shifwo mweesi munawolela shiilo shino.” 
4Aryo Yoswa waalaanga atweela basaani tsana likhumi na babili beesi aarobola, 

5waabalomela ari, “Ni mutsye akari mu luutsi Yorudaani isi Isanduuku iye 
kamakaambila y'Omukasya Wele weenywe ili. Buli mutweela abukule libaale 
litweela, alisute khwibeka lyeewe, alireere isi khubuusaniile. Inywe muli 
likhumi na babili, ni kamabaale nako kabe likhumi na kabili, lwe bikuuka 
likhumi na bibili bye ba Isiraeli. 
6Kamabaale kano kabe khaabonelo isi muli. Nyaanga iburaangisi nga babaana 
beenywe baabareebile bari, ‘Kamabaale kano kamanyisa shiina?’ 
7Nio nanywe mubaboolele muri, kameetsi ke mu luutsi Yorudaani kaakama 
khukhwiikha, nga Isanduuku iye kamakaambila y'Omukasya yakoolamo, nga 
khwaambukha. Kamabaale kano kali she khuushebulila isi babaandu ba Isiraeli 
boosi, biilo ni biilo.” 
8Baryo basaani bano baaloondelela bilakilo byeesi Wele aawa Yoswa khuubawa. 
Baatsya baabukula kamabaale likhumi na kabili khukhwaama akari mu 
Yorudaani, buli litweela lwe shikuuka shitweela she ba Isiraeli. Baakasuta, 
baakayila isi baawolela, baakara aasi. 
9Yoswa waara kamabaale likhumi na kabili tsana ako akari mu Yorudaani, mu 
shifwo mubweene mweesi basaayi beemikha nga baasutile Isanduuku iye 
Kamakaambila. Ni kamabaale kano kashiiliwo ni shaleelo shino. 
10Basaayi abo babaasuta Isanduuku iye Kamakaambila baarama nga beemile mu 
shifwo isho, khukhwoolesa bibiindu byoosi ni byawa, byeesi Umukasya aalakila 
Yoswa ari babaandu bakhole. Shino nisho shisheene sheesi Musa alomela Yoswa 
khuukhola. Baryo babaandu baayuubakho khaangu khukhwaambukha luluutsi. 

11Baryo babaandu boosi nga baamalile khukhwaambukha, basaayi babaaba 
baasutile Isanduuku iye Kamakaambila y'Omukasya nabo baambukha, beetsa 
shanjelekha iburaangisi we babaandu boosi. 
12Basaani khukhwaama mu shikuuka sha Rewubeni, ni shikuuka sha Gadi, ni 
shisiintsa she khabili she shikuuka sha Manase, baambukha baatsya iburaangisi 
we ba Isiraeli boosi. Baaba nga bakwaarire, beerekekhile lwe buusoolo nga 
Musa n'abalomela. 
13Bano boosi baaba boola basaani kimikaanda kine (40,000), nga baakwaarire 
bye busoolo. Baatsya nga bali mu buraangilisi bw'Omukasya, boola mu 
misaleela kye Yeriko. 
14Khu shifukhu shino, Wele waareerera babaandu ba Isiraeli khukhwiisamo 
Yoswa lukoosi, nga bamanya bari ali umusaani umukhulu naabi. Baamwiisamo 
lukoosi biifukhu byoosi bye buulamu bweewe, nga ni beesamo Musa lukoosi. 
15Lwanyuma Umukasya waalomela Yoswa ari, 

16“Lakila basaayi babaasutile Isanduuku iye Kamakaambila, baniine barure mu 
Yorudaani.” 
17Yoswa waakhola aryo nga Umukasya n'amulomela. 

18Baryo basaayi baaniina baarura mu luutsi, nga baasutile Isanduuku iye 
Kamakaambila. Ne khaangu nga ni baaruramo khuusaamba khu lwoomu bari, 
kameetsi ka Yorudaani kaarakikha luundi khukhwiikha, nga ketsuule nga 
makiboole ni kaaba. 
19Khu shifukhu she likhumi she kumweesi kukuunyoowa, babaandu baarura 
khu Yorudaani, baatsya ndi baawolela i Gilugaali, khu luwaande lwe 
bukwanyaanga wa Yeriko. 
20Basaani babaaba baasutile kamabaale likhumi na kabili khukhwaama mu 
Yorudaani, baakareerera Yoswa. Naye Yoswa waakarawo i Gilugaali nga she 
khuushebulililakho. 
21Waalomela babaandu ba Isiraeli ari, “Mu miiko kikiitsa iburaangisi, nga 
babaana beenywe baabareebile bari, ‘Kamabaale kano kamanyisa shiina?’ 
22Mulibaboolela muri, ‘Ba Isiraeli baabira mu luutsi Yorudaani nga babaabirira 
khu lwoomu busa.’ 
23Lwekhuuba Umukasya Wele weenywe, omelesa kameetsi ke luluutsi 
Yorudaani, nio babaandu baambukha. Isho sheesi Umukasya aakhola khu 
nyaantsa Imbesemu nio khwaambukha, nisho shitweela sheene sheesi aakhola. 
24Shino kane shikile babaandu boosi be khu shibala bamanye bari Umukasya 
Wele ali umunyali wa byoosi. Naluundi bamanye bari akana fweesi 
khumwiisaaye niye.” 

Yoswa 5 

Khukhwiinjila imbalu i Gilugaali 

1Bayiinga boosi be ba Amori babaaba khu luwaande lwe bukwanyaanga wa 
Yorudaani, ni bayiinga be ba Kanani babaaba khu ndulo khwe nyaantsa imboofu 
Meditereniani, ni baawulila isaambo isi Umukasya omelesamo kameetsi ke 
luluutsi Yorudaani, khukhwoolesa ba Isiraeli ni baambukha, baaba ni khuurya 
khuukali naabi, luundi baawamo kamaani ke khusoolana ni ba Isiraeli. 
2Khu mbuka iyo Umukasya waalomela Yoswa ari, “Khola kimibano 
khukhwaama mu mabaale, ukhebe ba Isiraeli boosi babashiili khukhwiinjila 
imbalu ta.” 
3Aryo Yoswa waakhola kimibano nga Umukasya n'amulakila, waakhebela 
babaandu imbalu khu khakoongo khakhalaangibwa bari Haraloosi. 
4Ilomo iyakila nio Yoswa waabakheba imbalu niyo yaba ndi, basaani boosi 
babaama i Misiri, abo boosi babaaba basoolani, baaba bafwiila mu mubiimbi. 
5Babaandu boosi babaama i Misiri baaba baayinjila imbalu, ne abo boosi 
babaasaalikhila khu lukyeendo mu mubiimbi, baaba bashiili khukhwinjila 
imbalu ta. 
6Ba Isiraeli baakyeendaana mu mubiimbi khuumala kimiiko kamakhumi kane. 
Isho shaakila abe basaani boosi babaaba basoolani, baaba baafwa, lwekhuuba 
baamiinyaalila likono ly'Omukasya. Khukhwaama makiboole abe Umukasya 
waabalayilila ari, mbaawo umuundu ulibona khu shibala shiyiindifu, luundi 
shishirurukukhamo kamabeele ni bubuushi bwe ntsukhi, sheesi aasuubisa 
bakuuka baabwe ta. 
7Basaani bano baaba baasaala basooleli, ne abe bashiili khukhwiinjila imbalu ta. 
Nashiryo baaba babeene bano nibo beesi Yoswa aakheba imbalu. 
8Lwanyuma lwe khuukhebebwa imbalu khuno, babaandu boosi baarama iyo isi 
baawolela mwibuusanilo lyaabwe, khukhwoolesa kamakoonstyo kaabwe ni 
kaawona. 
9Lwanyuma Umukasya waalomela Yoswa ari, “Shaleelo shino naabarusilekho 
buukhomo bwe khuulaangibwa bari baakulwa mu Misiri.” Shino shaakila 
shiifwo isho baashilaanga lisiina bari Gilugaali khukhwoolesa ni shaleelo shino. 
10 Baryo ba Isiraeli beloosela khuumenya isi baabuusanila awo i Gilugaali, aambi 
ni kimisaleela kye Yeriko. Abweene awo, khu shifukhu she likhumi na bine she 
kumweesi kweene ukwo, baaliilawo Kamayiiya ke Khuubirakho. 
11Khu shifukhu shisheelakho nikhwo khweesi baaliila biilyo bibinyoowa, 
bibyaama mu shibala isho: nga niyo iŋaano intsoshe ni kumukaati 
kukukhabiimba ta. 
12Ni khukhwaamila khu shifukhu isho, khweesi baaliila biilyo bibyaama mu 
shibala isho, biilyo maanu byaakama khuukwa. Naluundi khukhwaamila 
abweene awo, baaba nga balya biilyo bibyaba bitsowa mu Kanaani. 

Yoswa n'umusaani uwaba ni lurima 

13Shifukhu shitweela nga Yoswa ali aambi ni Yeriko, wenyusa tsimoni waabona 
nga iliwo umusaani umwiimile aleeyikho ibweeni weewe. Umusaani uyu aaba 
waawaambile lurima mu mukhono kweewe, kila Yoswa amwiisyeendawo 
aambi, weenamisa kumurwe kweewe aasi, waamureeba ari, “Iwe uli mutweela 
khu baselikhale beefwe, namwe uli umusiku?” 
14Umusaani uyo naye waamwiilamo ari, “Ise siindikho ni lubeka ta. Ne ndi ano 
lwekhuuba ise niye umukhulu we liiye ly'Omukasya.” Yoswa weenama aasi khu 
meesikamo keewe, waamwiisaaya. Lwanyuma waamulomela ari, “Ise ndi 
umwakaanisi woowo, ari mboolele she khuukhola.” 
15Kila umukhulu we liiye ly'Omukasya uyo amulomela ari, “Ari yinyusamo 
bilaalo byoowo, lwekhuuba shiifwo shino khweesi wiimikhile, shili shikhosefu.” 
Yoswa naye wenyusamo bilaalo byeewe. 

Yoswa 6 

Khuukwa khwe shiriimba Yeriko 

1Babaandu be mu Yeriko beekalakawo biilibwa bye shiriimba shaabwe lwe 
khuurya ba Isiraeli. Abe mbaawo umuundu ururamo namwe uwiinjilamo ta. 
2Umukasya waalomela Yoswa ari, “Ari bona ndi khuuwaanayo Yeriko mu 
makhono koowo, khuuyilila atweela n'umuyiinga wamwo, ni baselikhale 
baabwe be kamaani. 
3Iwe wamweene atweela ni baselikhale boowo nga beesabikhile bye buusoolo 
byaabwe, mwaakha mukhuumbe khukhwibotokhelela shiriimba kumuluundi 
mutweela buli shifukhu. Mukholatsake muryo khuumala biifukhu bisesaba. 
4Ni basaayi musaafu batsye nga baasutile tsikhoombi, iburaangisi we Sanduuku 
iye Kamakaambila. Ne khu shifukhu she kumusaafu, mwaakha mukhuumbe 
khukhwibotokhelela shiriimba isho mbola busa, khuumala kimiluundi musaafu, 
nga basaayi tsana bali khuufuura tsikhoombi. 
5Ne lwanyuma nga baafuurireyo tsikhoombi tsaabwe kumuluundi mutweela ni 
kamaani keene, babaandu boosi balookhe luukali lweene. Ni neesho shikile 
litikiiyi lye shiriimba likwe aasi, ni baselikhale beenywe baakha benjile 
burereefu mu shiriimba.” 
6Aryo Yoswa umwaana wa Nuni walaanga basaayi atweela, waabalomela ari, “Ni 
musute Isanduuku iye Kamakaambila, mwirusemo basaayi musaafu, basute 
tsikhoombi, batsye nga bakhuumba iburaangisi wayo.” 
7Lwanyuma waalakila babaandu ari, “Yinyukhilamo! Ni mukhuumbe 
khukhwibotokhelela Yeriko mbola busa, nga baselikhale babesabikhile bye 
buusoolo baaraangiile iburaangisi we Sanduuku iye Kamakaambila 
y'Omukasya.” 

8Nga Yoswa waamalile khuulakila babaandu aryo, basaayi musaafu babaasutile 
tsikhoombi baaraangila, nga bafuura tsikhoombi tsaabwe. Ni babaasutile 
Isanduuku iye Kamakaambila y'Omukasya baabaloondakho. 
9Ni baselikhale babesabikhile bye buusoolo baaraangila iburaangisi we basaayi 
babaaba bafuura tsikhoombi, ni baselikhale babaarama inyuma baaloonda khu 
Sanduuku iye Kamakaambila. Khu mbuka yino yoosi baaba balikho bafuura 
tsikhoombi. 
10Ne Yoswa aaba waalakiile babaandu ari, “Mukhalookhakho ta, namwe 
mukhalomakho ilomo yoosi ta, khuurusakho nga naabalomeele. Nio lwanyuma 
mulookhe.” 
11Aryo Yoswa waalomela basaani khuusuta Isanduuku iye Kamakaambila 
y'Omukasya, khukhuumba ni nayo khukhwibotokhelela shiriimba, kumuluundi 
mutweela mu shifukhu. Baryo nga baamalile, baakobolayo isi baawolela 
khuukona mu shilo. 
12Kumutikhinyi kwe shifukhu shisheelakho, Yoswa wenyukha, ni basaayi 
baasuta Isanduuku iye Kamakaambila y'Omukasya. 
13Basaayi musaafu babaasuta tsikhoombi musaafu, baatsya baaraangila 
iburaangisi we Sanduuku iye Kamakaambila y'Omukasya nga bakhuumba, 
naluundi nga bafuura tsikhoombi tsaabwe. Baalala khu baselikhale babesabikha 
bye buusoolo baaraangila iburaangisi, ni babaandi baaloonda khu Sanduuku iye 
Kamakaambila. Ne nga babaafuura tsikhoombi baaba bafuura. 
14Baryo khu shifukhu shino she khaabili, baakhuumba khukhwibotokhelela 
shiriimba kumuluundi mutweela, baamala beelayo isi baabuusanila. 
Baakholatsaka baryo khuumala biifukhu bisesaba. 
15Uri khu shifukhu she kumusaafu, boosi baawuuna kumutikhinyi mamilimili, 
baakhuumba khukhwibotokhelela shiriimba Yeriko mu mbola busa nga ni 
baakhola biifukhu bisesaba bibyabira. Khuurusakho ndi khu shifukhu shino, 
baakhuumba kimiluundi musaafu. 
16Ne ni baamala khuukhuumba kumuluundi kwe kumusaafu, basaayi baafuura 
tsikhoombi tsaabwe ni kamaani keene. Lwanyuma Yoswa waalakila babaandu 
ari, “Ni mulookhe luukali! Lwekhuuba Umukasya waakhuwaambisile ifwe 
shiriimba shino! 
17Inywe mwaakha khuuhesa buli shiindu shoosi shishiili mu shiriimba, khuuba 
nga biwaanibwayo isi Umukasya. Umukhasi malaaya Rahabu yenyene, ni naabo 
babaali mu ntsu yeewe, nibo babaali ni khuurama nga baalamu. Lwekhuuba 
aayeeta khuubisa baarume beefwe beesi khwarumana khukhwimenielesa. 
18Mukhawaambakho khu shiindu shoosi shishiili ni khuuhesebwa ta. 
Lwekhuuba ni mukhola muryo, muba mwaareerire buukosi ni khuuhela khu 
libungiitsi lye babaandu ba Isiraeli. 

19Ne akhali bibiindu bibyakholebwa khukhwaama mu zaabu, ni feetsa, ni bye 
bibyuuma bibiindi, kane bikhosesebwe, biwaanibweyo isi Umukasya. Bino bili 
ni khuureebwa mwibiikhilo ly'Omukasya.” 
20 Baryo basaayi baafuura tsikhoombi tsaabwe luundi, ni babaandu boosi ni 
baawulila tsikhoombi, baalookha luukali lweene nga ni baanyala. Litikiiyi lya 
Yeriko lyaawumbukha lyaakwa aasi, nio lwanyuma baselikhale baayuubakho 
khaangu khukhwinjila mu shiriimba, baashiwaamba. 
21Beera buli shiindu shilamu shoosi shishabamwo nga baraambisa tsiindima 
tsaabwe; basaani ni bakhasi, babaana ni baakhulu. Beeraka ni tsikhaafu, ni 
kamasheese, ni tsisikilya tseene. 
22Lwanyuma Yoswa waalomela basaani baabili tsana babeetsa nga 
babemenielesi ari, “Ni mutsye mu ntsu ya malaaya, mumurusemo niye, ni 
babaandu boosi babaali ni naye, nga ni mwamusuubisa.” 
23Baryo basaani bano baatsya baareera Rahabu, ni paapawe, ni maayiwe, ni 
babandaaye, ni baaramile boosi be muungo mweewe. Baabareera baabara 
aambi ni isi ba Isiraeli baabuusanila. 
24Baamala boosha shiriimba Yeriko shoosi, na buli shiindu shoosi shishabamo. 
Baarobolakamo busa bibiindu bibyakholebwa khukhwaama mu zaabu, ni feetsa, 
ni mu byuuma bibiindi, baabiyila baabiwaanayo mwibiikhilo ly'Omukasya. 
25Ne Yoswa waawonesa malaaya Rahabu, ni be muungo mweewe, atweela ni 
baalebe beewe boosi, lwekhuuba niye aabisa babemenielesi beesi Yoswa 
aarumana i Yeriko. Babetsukhulu ba Rahabu bashiimenya mu Isiraeli ni 
khukhwoolesa shaleelo shino. 
26 Lwanyuma nga baamalile khuuhesa shiriimba Yeriko, Yoswa waarusa 
shitsubo shino ari, “Umuundu yeesi uulikhakakho khukhwoombekha shiriimba 
shino Yeriko luundi, Umukasya ali mutsuba. Uyo yeesi ukhakakho khuulima 
kumusiinji kwasho alifwiilwa umusooleli weewe umukiboole; ni khuukhakakho 
khukhwoombekha kamatikiiyi nio aremo biilibwa, ibumaliiliso alifwiilwa 
umusooleli weewe ufuura bukyeekhe.” 
27Umukasya aryo waayeeta naabi Yoswa mu biindu byoosi byeesi aakhola, 
shaakila Yoswa wamanyikhana naabi mu shibala sha Kanani isho shoosi. 

Yoswa 7 

Akani aminyaalila Umukasya 

1Babaandu ba Isiraeli baamiinyaalila shilakilo sh'Omukasya shishaloma shiri, 
bibiindu byoosi bye mu Yeriko byaba bye khuwaanibwayo isi niye. Aabawo 
umusaani mutweela lisiina lyeewe bari Akani, umwaana wa Karimi, 
umwitsukhulu wa Zabudi, uwe munda ya Zera, mu shikuuka sha Yuda, niye 
uwaminyaalila shilakilo shino, weyilila bibiindu bilala khukhwaama mu Yeriko. 
Isho shaakila Umukasya waakhalalila babaandu ba Isiraeli boosi. 

2Nga ba Isiraeli bashiili i Yeriko, Yoswa waarumana basaani babaandi khuutsya 
mu shiriimba Ai, shishaba ibwaamanyaanga wa Beseri, aambi ni Besi Aveni. 
Aabawa biilakilo bino nga aloma ari, “Ni mutsye mwimenielese shibala isho.” 
Baryo basaani abo baatsya beemenielesa Ai. 
3Lwanyuma baakobola baaboolela Yoswa bari, “Sishikhukanisa 
khukhwakaanisayo liiye lyoosi ta. Rumanayo busa liiye lilyoola basaani nga 
bikana bibili (2,000), namwe bitaru byonyene (3,000), kane bamale. Lwekhuuba 
mu shiriimba isho mulimo babaandu bakyeekhe bari.” 
4Aryo Yoswa waarumanayo basaani baboola nga bikana bitaru (3,000), ne 
basaani be Ai baabakhaasisa nga babasoolanisa, 
5baabatimisa khukhwaama khu shilibwa she shiriimba, baaboolesa isi 
bakhupakila kamabaale khu mwiikha kwe lukiingi, baabeeramo basaani 
baboola nga kamakhumi kataru na basesaba. Lwashino ba Isiraeli baarya naabi 
nga baaweelemo kamaani. 
6Lwanyuma Yoswa atweela ni baaraangilisi be ba Isiraeli babaandi boonuulaka 
bikwaaro byaabwe, betsukhakakho lifukhuulu khu mirwe kyaabwe, lwe 
khukhwookesanisa kumutaambo kumukali. Baakona aasi iburaangisi we 
Sanduuku iye Kamakaambila, khukhwoolesa antsye ni bwelabula. 
7Kila Yoswa aloma ari, “O Umukasya Umukhulu! Iwe wakhwaambusa ifwe 
luluutsi Yorudaani nio uri ba Amori bakhwiire bakhumalewo? Shino 
sishaandikholikhile shiryo ta, ifwe khuuba nga khukhwafukiilisana khuurama 
shanjelekha wa Yorudaani! 
8O Umukasya, ari ise inome ndi shiina? Bona baasiku baatimisile liiye lye ba 
Isiraeli, lyaakoboole ano. 
9Ni babekhali be mu Kanani, ni babaandu babaandi babaamenya mu shisiintsa 
shino kane babusane, beetse bakhwibotokhelele bakhuhese ifwe, 
bakhumalilewo ilala. Ari iwe unakhola uryeena khukhwookesanisa buukhulu 
bwe lisiina lyoowo?” 
10Umukasya weelamo Yoswa ari, “Yinyukha aasi! Lwashiina mukwiile aasi 
muryo? 
11Ba Isiraeli boonakile. Nibo baaminyaaliile indakaano isi nabalakila khuuliinda. 
Nibo beyiliile bitweela khu biindu bibyaba bye khuuwaanibwayo. Beebile 
bibiindu baabibisile, naluundi baawombesile. 
12Bibiindu byeesi beebile, abe nibyo bye khuuhesebwa, ne ari nibo babeene 
baashuusa kimikoongo kyaabwe baakilosa isi baasiku baabwe nio babahese 
nibo. Nashiryo ise singene imbayeete luundi ta, khuurusakho nga mwaahesile 
bibiindu bibiili akari musiinywe, abe byeesi mukhaakhila khuusuta ta. 
13Yinyukha aasi! Tsya uboolele babaandu, bekhosese khukhwirekekhela 
khukhuuntsakanana ise, Umukasya Wele weenywe, kumukaamba. N'utsye 
ubaboolele uri, Umukasya Wele aloma ari, ‘Inywe ba Isiraeli, mwaayila bibiindu 

abe bibyaba bye khuuhesebwa. Isho shaakila inywe mwaalekha khunyalisa 
khuusoolanisa baasiku beenywe ta, khukhwoolesa ni munabirusamo.’ 
14Nashiryo baboolele boosi kumukaamba beetse mu shifwo shitweela. Kane buli 
baandu beetsile mu bikuuka byaabwe, abweene awo, Umukasya arobolemo 
shikuuka shiina shishiilikho buwaangafu. Lwanyuma beetsile mu bikuuka 
bikyeekhe bye mu shikuuka isho, Umukasya kane arobolemo shikuuka 
shikyeekhe shiina shishiilikho buwaangafu. Indi ndi lwanyuma beetsile mu 
tsiingo tsitsiili mu shikuuka shikyeekhe isho, Umukasya arobolemo muungo 
shiina mumulimo shihaangafu. Ni muungo umwo beetse umuundu khu muundu. 
15Ni abweene awo Umukasya kane okyese umuundu shiina. Umuundu uyo uuli 
ni bibiindu ibyo, aakha khukhwiiribwa, ni kumulaambo kweewe bakwooshe ni 
kumulilo, khuuyilila atweela ni neebyo byoosi abe byeesi ali nabyo. Lwekhuuba 
umuundu uyo waaminyaalila indakaano ikhosefu y'Omukasya isi aakhola ni ba 
Isiraeli.” 
16Ni bwasha kumutikhinyi mu mamilimili, Yoswa waabuusanisa bikuuka byoosi 
mu shifwo shitweela, Umukasya wokyesa ari shikuuka sha Yuda nisho she 
shihangafu. 
17Lwanyuma Yoswa waareera bikuuka bikyeekhe bibiili mu Yuda, Umukasya 
wokyesa ari shikuuka sha Zera nisho she shihaangafu. Lwanyuma baareera 
shitweelatweela khukhwaama mu shikuuka shino sha Zera, Umukasya wokyesa 
ari muungo mwa Zabudi nimwo mwe shihaangafu. 
18Lwanyuma lwa byoosi, be muungo mwa Zabudi ni beetsa mutweela tweela, 
Umukasya wokyesa ari Akani niye uwabakho shihaangafu. 
19Kila Yoswa alomela Akani ari, “Mwaana wase, ngana ukanikhe bwaŋali, 
uweese Umukasya Wele wa Isiraeli shiriifwa. Ari ngana umboolele, shiina 
shisheene sheesi wakholile? Ukhaambisabisakho shishiindu shoosi ta.” 
20Akani naye weelamo ari, “Shili shaŋali. Ise naayonaka, naluundi naminyaalila 
Umukasya Wele wa Isiraeli. Ari shino nisho sheesi nakhola: 
21Mu biindu byeesi khwawaamba, naabonamo shikwaaro she ba Babulooni, 
shishaba shiimiliwu naabi, ni bisiintsa bye feetsa bitoondo bibili, ni shipaande 
she Zaabu nga shoolamo bisiintsa bye zaabu kamakhumi karaano. Indyo 
naabikoomba naabi shaakila naabiyila. Nalima lilowo aasi mu lisari lyase, 
naabisamo ifeetsa iyo ni zaabu iyo, ni shikwaaro sheene.” 
22Lwanyuma Yoswa waarumana baarume babaatima baatsya mu lisari lya 
Akani, baanyoolamo ifeetsa, ni zaabu, ni shikwaaro. 
23Baabireera isi Yoswa ni ba Isiraeli boosi, baabira iburaangisi we Sanduuku iye 
Kamakaambila, isi buli mutweela anyala khuubonela. 
24Aryo Yoswa ni ba Isiraeli boosi baawaamba Akani umwaana wa Zera, 
baamuyila mu Litila lye Biwaangafu, atweela ni bibiindu byeesi aaba waayiba 

ibyo, khuutubaasakho ni basooleli beewe, ni bakhaana, ni tsikhaafu, ni tsisikilya, 
ni kamasheese, ni lisari lyeewe, na buli shiindu shoosi shishaba shisheewe. 
25Kila Yoswa aloma ari, “Akani, lwashiina iwe wakhureerere shitaambiso 
shishifwaana shiryo? Shaleelo shino Umukasya naye ali khuukhuwa iwe 
shitaambiso.” Babaandu ba Isiraeli baamukhupa kamabaale, niye ni be muungo 
mweewe boosi. Baasa kumulilo boosha kimilaambo kyaabwe, atweela ni 
bibiindu byeesi Akani eeba, khuutubaasakho ni bibiindu byeewe byoosi. 
26Baamubuusakho kamabaale kamaboofu kameene, kakaashiiliwo 
khukhwoolesa ni shaleelo shino. Ni abweene awo, Umukasya waakamisa lirima 
lyeewe isi ba Isiraeli. Iyo niyo isaambo isi shiifwo isho shalaangibwamo bari 
Litila lye Biwaangafu. 

Yoswa 8 

Ba Isiraeli bawaamba, naluundi boonakisa Ai 

1Lwanyuma Umukasya waalomela Yoswa ari, “Ukharya ta, luundi ukhawamo 
kamaani ta. Ari yinyukha uyile baselikhale boowo, mutsye mwibwakale Ai. Khu 
luno indi khuutsya khubawa buunyali khuuwula umuyiinga we Ai, ni liiye 
lyeewe lyoosi, lwanyuma muwaambe shiriimba, ni linaambo ilyo kane libe 
lilyeenywe. 
2Muli ni khuukhola shiriimba Ai n'umuyiinga washo isho sheesi mwakhola khu 
Yeriko. Khuurusakho khu luno, munyala mweyilila bibyaayo ni bibiindu bibiindi 
byeesi mukana. Ari yirekekha mutsye mwibwakale shiriimba nga mushaamila 
inyuma washo.” 
3Aryo Yoswa ni baselikhale beewe beerekekha khaangu khuutsya khwibwakala 
Ai. Waarobolayo baselikhale babafuurayo buulayi kimikaanda kitaru (30,000), 
waabarumana khuutsya mu shilo 
4nga abawa biilakilo bino; “Ni murekeerese buulayi. Ni mutsye mwiibise inyuma 
we shiriimba, ne ikhaba aleeyi naabi ni nasho ta. Ne mubone muri mbaawo 
umuundu yeesi ubabona ta, ne mube nga mweerekekhele khuushibwakala. 
5Ari nio ise ni baselikhale beesi ndi nabo khutsye khwoole khu shiriimba. Ne ni 
kane babe nga barura khukhwiitsa khuukhuwoona ifwe, nga ni baakhola 
makiboole, ifwe kane khwiilukhe khutsye. 
6Nabo baryo kane bakhuloondekho, khukhwoolesa nafwe ni kane khuboolese 
aleeyikho naabi ni shiriimba shaabwe. Lwekhuuba kane bambaase bari bali 
khuukhuwoona ifwe nga ni baakhola makiboole. Nashiryo ifwe nga khwaakilile 
baarurire ibulafu, 
7inywe mwinyukhe murure isi mwibisile, mutsye muyile shiriimba. Umukasya 
Wele weefwe ali khuukhuyeeta khuuyila shiriimba shino. 

8Nga mwaamalile khuushibwakala, mushiwaambisekho kumulilo, nga 
Umukasya n'akhulakiile khuukhola. Ibyo nibyo biilakilo byeesi imbawa.” 
9Aryo Yoswa waabasiibula baatsya. Nabo baryo baatsya boola mu shifwo 
shishiili i bukwanyaanga wa Ai, akari a Ai ni Beseli, beebisa abweene awo, nga 
baaliindiilila khukhwibwakala. Ne Yoswa niye shiilo isho waarama atweela ni 
babaandu baabusheele, isi baaba bali khuuwolela. 
10Yoswa waawuuna naabi kumutikhinyi, waalaanga atweela baselikhale beewe. 
Lwanyuma niye ni baaraangilisi be ba Isiraeli baakhuumba baatsya boola i Ai. 
11Baselikhale babaaba ni naye, baatsya beereka isi banyala khuubonela 
shiriimba buulayi iburaangisi washo. Baryo baabuusanila ingaaki washo, ne nga 
aliwo litila akari aabwe ni Ai. 
12Yoswa aaba waamalile khaale khuusiindikhayo baselikhale bikana biraano 
(5,000), khuutsya beebise aambi ni shiriimba ibwaamanyaanga washo, akari a 
Beseli ni Ai, nga berekekhela khuushibwakala. 
13Khu mbuka yino, baselikhale beewe boosi baaba nga beerekekhile. Batweela 
khu baselikhale beewe baaba nga bali ingaaki we shiriimba Ai, ni babaandi nga 
beebisile ibukwanyaanga washo, nga baaliindiliile busa khukhwibwakala. Ne 
Yoswa umweene weekha khuukonela mwitila. 
14Umuyiinga we Ai n'abona liiye lya Yoswa, waakholaka khaangu khuubona ari 
arura kumutikhinyi ikwo, khuutsya khubasoolanisa mu shifwo shishilolelaniile 
ni Litila lya Yorudaani. Umuyiinga aaba waakhushimanyakho ari, baselikhale 
babaandi baaba beerekile inyuma we shiriimba khuushibwakala ta. 
15Yoswa ni baselikhale beewe bekholisaka nga babaali khukhwilukha, baryo 
baatima baatsya nga balola kwe kumubiimbi iyo. 
16Kila umuyiinga we Ai akuukuula babaandu boosi khuurura ibulafu baloonde 
khu liiye lya Yoswa. Baryo baawombesebwa khuurura mu shiriimba, baayilibwa 
aleeyikho. 
17Mbaawo umusaani na mutweela uwarama mu shiriimba Ai ta. Ne boosi 
baarura khuutimisa ba Isiraeli, baalekha ni bilibwa bye shiriimba nga bili 
khwaashe busa. 
18Lwanyuma Umukasya waalomela Yoswa ari, “Yokyeselela lifumo lyoowo isi 
shiriimba Ai, lwekhuuba ari ndi khuushiwaanayo mu makhono koowo 
ushiwule.” Yoswa naye waakhola nga Umukasya n'amulomela khuukhola. 
19Khaangukho baselikhale babaaba beebisile benyukhilamo, baatsya benjila 
shiriimba baashiwaamba, baashiwaambisakho kumulilo. 
20Ne basaani be Ai ni beeshebukha, baabona lisuusi nga liniina mu ngaaki. Nibo 
baalekha khubonakho kumukhoosi kwoosi kwe khukhwilukhilakho, khuutsya 
iyi namwe iyi ta, lwekhuuba baselikhale beesi baaba nga batimisa, baashuukha 
ndi baabasoolanisa. 

21Shino shaba shiryo lwekhuuba, Yoswa ni baselikhale beesi aaba nabo ni 
baabona nga baselikhale babaarama inyuma bawaambile shiriimba, ni lisuusi 
nga lilikho liniina mu ngaaki, nibo baashuukha busa khuukobola, baarakikha 
khukhwiiraka busa basaani be Ai. 
22Baselikhale ba Isiraeli babaaba bebwakalile shiriimba nabo baarura, 
betubaasa khu bashaabwe, bawaambilisila basaani be Ai khukari, babeeraka 
boosi. Mbaawo umuundu na mutweela khu nibo uwawona, namwe waarama 
nga mulamu ta. 
23Ne bawaamba busa umuyiinga we Ai, baamuyila isi Yoswa nga mulamu. 

24Ba Isiraeli beeraka basaani boosi be Ai, nga bali mukyeewa iyo ni mu mubiimbi 
isi baakanaanila. Isho ni baashimala, lwanyuma baakobolayo mu shiriimba Ai, 
beera buli muundu yeesi uwashibamo. 
25Babaandu baboola kumukaanda mutweela ni bikana bibili (12,000) babaaba 
babeekhali be mu Ai boosi, nibo babeeribwa khu shifukhu isho. 
26Lwekhuuba Yoswa aarama nga wokyeseleele lifumo lyeewe khu Ai, 
khukhwoolesa babaandu boosi ni beeribwa. 
27Ne akhali ndi ba Isiraeli beyilila bibyaayo, ni bye buyiindifu bibiindi bibyaba 
bye babaandu be Ai. Khu luno baashikhola baryo lwekhuuba Umukasya aaba 
waalomeele Yoswa ari bashikhole. 
28Yoswa aabonela ilala ari buli shiindu shoosi baamalile khuushoosha ni 
kumulilo, nga shaaramile kamaayilo busa. Byoosi bishiili biryo ni khukhwoolesa 
shaleelo. 
29Aryo waamala waasuunga umuyiinga we Ai khu kuusaala, waalekha 
kumulaambo kweewe khuurama khu bweenekhwo khukhwoolesa angoloobe. 
Inyaanga ni yaba nga itsya khukwa, Yoswa waalakila babaandu khuurusa 
kumulaambo ukwo khukhwaama khu kuusaala, bakutuume khu shilibwa she 
shiriimba, bamale bakubiimbekho ni kamabaale. Ni kutuumi kwe kamabaale 
ako kushiiliwo ni shaleelo, ni shiriimba isho shaakhwombekhebwakho luundi 
ta. 

Indakaano yiisibwa bushaakha khu lukiingi Ebali 

30 Lwanyuma Yoswa wombekhela Umukasya Wele wa Isiraeli shisheeso khu 
lukiingi Ebali. 
31Shisheeso shino aashoombekha, nga asintsiila khu bilakilo byeesi Musa 
umwakaanisi w'Omukasya aawa ba Isiraeli. Musa aabalakila nga ni sharonebwa 
mu makaambila shiri, “Nimwombekhe shisheeso she khuuwaanilakho 
biwaanwa isi Umukasya, nga muraambisa kamabaale kakaakhali kamabeetse ni 
bibyuuma ta.” 
32Abweene awo nga ba Isiraeli boosi baloleleele, Yoswa aareera kamakaambila 
keesi Musa aabawa, waakarona khu sheeso. 

33Babaandu ba Isiraeli boosi, ni babaandu babaaba bakyeni mu nibo, atweela ni 
baaraangilisi baabwe, ni baakhulu babaandi atweela ni baakayi baabwe, 
beemikha khu mbeka tsibili tse Sanduuku iye Kamakaambila y'Omukasya. 
Shisiintsa she babaandu shitweela sheemikha khu lubeka lwe lukiingi Gerizimu, 
ni shisiintsa shishiindi sheemikha khu lubeka lwe lukiingi Ebali, ni basaayi 
khukhwaama mu shikuuka sha Levi nga beemikhile khukari nga baasutile 
Isanduuku iye Kamakaambila. Musa umwakaanisi w'Omukasya aaba 
waabalakila ari batsye Mwitila lino, mweesi beetsa khuufunila tsikhabi. 
34Lwanyuma Yoswa waasoma bilomo bye mu makaambila, mumwabamo 
bilomo bye tsikhabi ni bye bitsubo, nga ni byaba byaaronebwa mu shitabo she 
Kamakaambila. 
35Buli ilomo yoosi isi Musa aarona mu makaambila, Yoswa aakisomela 
babaandu ba Isiraeli babaaba baabuusaane, mumwabamo ni babaana atweela 
ni babaandu bakyeni babaaba babaamenyamwo. 

Yoswa 9 

Babaandu be Gibiyoni bawombesa Yoswa 

1Bayiinga boosi be khu lubeka lwe bukwanyaanga wa Yorudaani baawulila 
isaambo isi ba Isiraeli baawulamo kamanaambo kakaandi. Bayiinga bano baaba 
be kamanaambo kakaaba mu ngoongo, ni mu bikoongo nga nibo baaba bayiinga 
be ba Hiiti, ni ba Amori, ni ba Kanani, atweela ni ba Perizi, ni ba Hiivi, ni ba 
Yebusi, ni naako kakaaba khu ndulo khwe nyaantsa imboofu Meditereniani, ni 
khuuniina ingaaki khukhwoola i Lebanoni. 
2Bano boosi beetsa atweela baatubaana nio banyale khuusoolanisa Yoswa ni ba 
Isiraeli boosi. 
3Babaandu be Gibiyoni nabo baawulila ibyo byeesi Yoswa aakhola i Yeriko ni Ai. 

4Isho shaakila baakhalawo khuurumana babaandu baabwe khuutsya isi ba 
Isiraeli bewombese bari baama mu linaambo lye aleeyi naabi. 
5Baatsya nga baakwaarire tsingubo tsikhale luundi tsindabukhake, ni busapatu 
mu bikyele bubwakora naabi. Ni kimikaati kyeesi baasuta kyaba kyaayoma 
naluundi nga kyaakhupa ni lukukhu. 
6Kila batsya isi ba Isiraeli baabuusanila i Gilugaali, baalomela Yoswa ni 
babaandu ba Isiraeli boosi bari, “Ifwe khweetsile nga khwaama mu linaambo lye 
aleeyi naabi. Nashiryo khubaloomba mukhole ikwangwaani ni nafwe.” 
7 Ba Isiraeli nabo baabeelamo bari, “Inywe munyala mwaaba nga mumenya 
aambi ano ni nafwe. Ifwe khunyala khuryeena khwaakhola ikwangwaani ni 
nanywe?” 

8Babaandu be Gibiyoni bano nabo beelamo bari, “Ifwe khuli babaakaanisi 
beenywe.” Yoswa waabareeba ari, “Inywe muli banaanu? Ate naluundi inywe 
mwaamila waheena?” 
9Nabo beelamo bari, “Ifwe khwaamile mu linaambo liliili lye aleeyi naabi. 
Khwaawulilakho byoosi byeesi Umukasya Wele weenywe aakhola mu shibala 
she Misiri 
10ni khuutubakho ibyo byoosi byeesi aakhola khu bayiinga baabili be ba Amori, 
nga nibo umuyiinga Ogo, uwaba amenya i Ashitarosi, ni Sihoni umuyiinga we 
Heshiboni, babaaba khu lubeka lwe bwaamanyaanga wa Yorudaani. 
11Baryo baaraangilisi beefwe na buli muundu yeesi umenya mu shibala sheefwe, 
bakhurumaane bari khwiitse khubakaanane. Lwanyuma khubaboolele khuri 
ifwe khuli babaakaanisi beenywe, nashiryo ni mukhole ikwangwaani ni nafwe. 
12Ni mubone ni kimikaati kino kikyoomile luundi kyaakhupa lukukhu. Nga ni 
khwarakikha lukyeendo khukhwiitsa ino, kyaba kimikhafu. Ne ari bona nga ni 
kifwaana. 
13Tsisutilo tseefwe tse viini tsaba tsishaakha, ne ari bonakho nga ni tsifwaana! 
Ni tsingubo tseefwe ni tsisapatu ari bona byaayonuukhaka, lwekhuuba ifwe 
khwakyeendile lukyeendo luleeyi naabi.” 
14Babaandu ba Isiraeli baafukiilisakho biilyo byaabwe bilala, ne ndi sibaamala 
khukhwireebakho isi Umukasya ta. 
15Aryo Yoswa waafukiilila khuukhola ikwangwaani iye buusaale ni babaandu be 
Gibiyoni, era waabalomela ari ba Isiraeli sibatsya khubeeraka ta. Baaraangilisi 
be ba Isiraeli baabetsubila na khubetsubila khukhwoolelesa ikwangwaani iyo. 
16Lwanyuma lwe biifukhu bitaru nga ikwangwaani iyo yaaweele khuukholebwa 
ni babaandu be Gibiyoni, ba Isiraeli baawulila bari babaandu bano baaba 
babesanwa baabwe, naluundi nga babaamenyamwo. 
17Baryo ba Isiraeli baarakikha luundi lukyeendo khuutsya, ne lwanyuma lwe 
biifukhu bitaru, boola mu biriimba bye ba Gibiyoni nga nibyo Gibiyoni, Kefira, 
Berosi, ni Kiriyasi Jeyarimu. 
18Ne ba Isiraeli sibebwakala biriimba ibyo ta, lwekhuuba baaraangilisi baabwe 
baaba betsubiile mu lisiina ly'Omukasya, Wele wa Isiraeli bari singene 
babaakholekho buubi ta. Ba Isiraeli babaaramile beluŋuunyila baaraangilisi 
baabwe bari lwashiina baabikhola baryo. 
19Ne baaraangilisi baabeelamo bari, “Ifwe khwakholile shishitsubo mu lisiina 
ly'Omukasya, Wele wa Isiraeli. Nashiryo ifwe sikhunyala khwaabawaambakho 
ari ta. 
20Sheesi khunakhola nisho ndi khwaakha khuubalekha baakhumenyamwo lwe 
shishitsubo sheefwe, lwekhuuba ni khulekha khushoolelesa ta, Wele akhuwa 
shitaambiso. 

21Nashiryo khakhubalekhe, ne khuurusakho kane babaatsake babaakhuremela 
kimisaala, ni khuusutila babaandu beefwe kameetsi.” Baryo baaliinda 
shisuubiso she baaraangilisi. 
22Lwanyuma Yoswa waalakiilisa baaraangilisi be ba Gibiyoni khukhwiitsa 
khuumubona, waabareeba ari, “Lwashiina inywe mwakhuwombesa ifwe nga 
muloma muri mwaama mu shibala she aleeyi naabi, ate nga ilala mumenya 
aambi ano? 
23Ari lwashino inywe mutsya khumenya mu shitsubo. Babaandu beenywe ari 
kane babaatsake nga nibo baakulwa beefwe babaakhuremela kimisaala, ni 
khuusuta kameetsi ke shiifwo shikhosefu sha Wele.” 
24Nabo beelamo Yoswa bari, “Ifwe khwaba khwaawulila buulayi, isaambo isi 
Umukasya Wele weenywe aalomela umwakaanisi weewe Musa ari atsya 
khubawa shibala shino shoosi. Naluundi ni khuuhesa babaandu babaamenya 
muno boosi. Isho shaakila ifwe khwaabarya naabi nga khumanya khuri mutsya 
khukhwiira, shikila khwewoombesa isi muli, khwaabaloomba khuukhola 
ikwangwaani iye lukoosi. 
25Ne bona ari, ifwe fweesi khuli mu makhono keenywe, munyala khuukhola 
shishiindu shoosi sheesi mubona muri shilayi luundi sheesi mukana.” 
26Yoswa naye waashikhola aryo, waakhiinga ba Gibiyoni, waalekha khufukiilila 
ba Isiraeli khuubeeraka ta. 
27Ne khu mbuka nyene, waalomela ba Gibiyoni ari batsya khuuba babaakaanisi 
be ba Isiraeli, nga nibo babaremela kimisaala, ni khuubasutila kameetsi, 
khuukareera isi shiifwo shikhosefu sh'Omukasya, nga nisho isi babaandu baaba 
bali ni khukhwisaayila Umukasya. Ba Gibiyoni bashiikhola kumulimo kweene 
ukwo khukhwoolesa ni shaleelo shino. 

Yoswa 10 

Yoswa alakila inyaanga khukhwiimikha 

1Umuyiinga Adonizedeki we Yerusalemu waawulila isaambo isi Yoswa 
aawaambamo luundi wahesela ilala shiriimba Ai n'umuyiinga washo, nga nisho 
shitweela sheene sheesi aakhola khu Yeriko. Naluundi weelayo waawulila 
isaambo isi ba Gibiyoni baakholamo ikwangwaani ye lukoosi ni ba Isiraeli, boola 
khuubamenyamwo. 
2Shino shaakila Adonizedeki atweela ni babaandu boosi be Yerusalemu baarya 
naabi. Lwekhuuba baaba baashimanya bari Gibiyoni shaba shiriimba shiboofu 
naabi, nga biriimba bibiindi bibyabamo bayiinga ni byaba. Naluundi nga shili 
shiriimba shiboofu naabi khuufuurakho Ai, ate nga shilimo ni basaani babaaba 
baasoolani baalayi naabi. 

3Kila Adonizedeki arumana baarume khuutsya isi bayiinga basheewe, mumuuli 
umuyiinga Hohamu uwe Heburoni, Piramu uwe Yarimusi, Jafiya uwe Lakishi, ni 
Debiri iwe Egiloni. 
4Nga abalomela ari, “Ni mwiitse munjeetekho inyale khuutsya nibwakale 
Gibiyoni, lwekhuuba baakholile ikwangwaani iye lukoosi ni Yoswa atweela ni ba 
Isiraeli.” 
5Bayiinga bano baraano be ba Amori nga nibo; umuyiinga we Yerusalemu, uwe 
Heburoni, uwe Yarimusi, uwe Lakishi, n'uwe Egiloni, baabuusanisa liiye 
lyaabwe atweela, baatsya bebwakala Gibiyoni. 
6Babaandu be Gibiyoni baarumanisa buurume isi Yoswa nga baabusaniile i 
Gilugaali bari, “Ni mwiitse mukhuyeete khaangu, mukhakhulekha fwenyene ta. 
Bona bayiinga be ba Amori, khukhwaama mu shibala she tsingoongo 
betubaasile atweela khukhwibwakala ifwe.” 
7Aryo Yoswa ni liiye lyoosi nga lilimo ni basoolani beewe babaafuura buulayi, 
baakhuumba khukhwaama i Gilugaali. 
8Umukasya waalomela Yoswa ari, “Ukhabakho ni khuurya khwoosi khulwe 
bayiinga be ba Amori ta. Ise naabawaanileyo khaale mu makhono koowo. 
Mbaawo na mutweela unanyalisa khuukhusoolanisa iwe.” 
9Yoswa waakhuumba ni baselikhale beewe shiilo isho shoosi, khukhwoolesa 
n'abebwakala nga baakhushimanyakho ta. 
10Umukasya waakwiisa mu baasiku isuundakilisi ngali, kila ba Isiraeli 
baabeerakila naabi i Gibiyoni. Ba Isiraeli baatimisa babaaramile baabayila 
baatsya baaboolesa khu lukuuto luluutsya i Besi Horoni. Baryo baatsya nga 
babeeraka khukhwoola ni mu biriimba Azeka ni Makeda. 
11Ne baasiku bano ni baaba nga balikho batima batsya, nga beekhilila khu 
lukuuto lulwaama i Besi Horoni khuutsya i Azeka, Umukasya waalakasa 
kamararara kamaboofu khukhwaama mu ngaaki, kaaba nga kabakwiila 
khuutsya khwoolela ilala i Azeka. Baryo babaandu baakali baafwa lwe 
khuukhupibwa kamararara kano, khuufuurisa abo babeeribwa ni tsiindima tse 
ba Isiraeli. 
12Khu shifukhu khweesi Wele aawaanilayo ba Amori isi ba Isiraeli, Yoswa 
waalakila inyaanga nga ba Isiraeli boosi babona ari, “Iwe inyaanga, yiimikha mu 
shifwo shitweela angaaki e ba Gibiyoni, ni nawe kumweesi urame iyo nga ushiili 
angaaki e Litila Ayijaloni.” 
13Iryo inyaanga yaarama nga yeemikhile mu shifwo shitweela. Ni kumweesi 
nakwo kwaarama nga sikukyeenda ta, khukhwoolesa linaambo lya Isiraeli ni 
lyamala khuuwulila ilala baasiku baabwe. Bino nibyo bibyaronebwa mu shitabo 
sha Jashari. 
14Ni khukhwaamila abweene awo, abe siyakhubatsakawo, namwe 
siyaabatsakawo shifukhu shishiindi shishifwaanakho nga isho, musaambo isi 

Umukasya aarekeereselamo babaandu beewe nga bamuloomba. Ilala Umukasya 
aaba ali khuusoolanila babaandu beewe ba Isiraeli. 
15Lwanyuma lwe buusoolo khuuwa, Yoswa atweela ni ba Isiraeli boosi beelayo 
mu shifwo abe isi baabuusanila i Gilugaali. 

Yoswa akhoonya bayiinga baraano be ba Amori 

16Nga baasiku baalala ni baaba nga belukha batsya lubeka luluundi, bayiinga 
baraano nibo baatima baatsya beebisa mwifuluma lya Makeda. 
17Kila baselikhale ba Yoswa bamuloma bari, “Bayiinga baraano babanyoolile nga 
beebisile mwifuluma lya Makeda.” 
18Yoswa naye waabeelamo ari, “Ni mupiringise kamabaale kamaboofu kameene, 
mukafuunikhe imulyaango, mulekhewo baselikhale baalala khuliinda buulayi. 
19Ne inywe babaaramile mukhakamisa ta. Mwaakha mwiloosele khuutimisa 
baasiku babaaramile. Mukhabafukiilisa baatsya benjila mu biriimba ta, 
lwekhuuba banyala baatsya bawona. Umukasya Wele weenywe kane abayeete 
khuubamalilawo ilala boosi.” 
20Aryo Yoswa atweela ni liiye lyeewe baahesela ilala baasiku baabwe, aambi 
babamalilewo ilala. Ne khuurusakho bakyeekhe bari nibo babaawona 
lwekhuuba baanyalisa khukhwinjila mu biriimba byaabwe bibyabakho 
kamatikiiyi. 
21Lwanyuma lwa byoosi, nga Yoswa ni liiye lyeewe baamalile khuuhesela ilala 
baasiku baabwe beesi baatimisa abo, baakobolayo i Makeda isi baawolela. 
Lwekhuuba abe baasiku babaaramile bakyeekhe bari baatimile baatsiile 
khukhwiibisa mu biriimba byaabwe bibyabakho kamatikiiyi. 
22Lwanyuma Yoswa waalomela baselikhale beewe ari, “Ari ni mutsye muruseyo 
kamabaale kamaboofu tsana khukhwaama khwifuluma, mundereere ano 
bayiinga baraano abo.” 
23Baryo baselikhale baatsya bekula lifuluma, baarusayo bayiinga abo, nga mu 
nibo mulimo uwe Yerusalemu, uwe Heburoni, uwe Yarimusi, uwe Lakishi, n'uwe 
Egiloni, baabareera isi Yoswa. 
24Ni baamala khuuboolesayo, Yoswa waalakila bayiinga abo khuukona aasi 
butsalaafu khwiloba. Lwanyuma walaanga baselikhale beewe khukhwiitsa 
waabalomela ari, “Ni musaambe bikyele byeenywe khu mimilo kye bayiinga 
bano.” Baryo baselikhale beetsa basaamba bikyele byaabwe khu mimilo kye 
bayiinga abo. 
25Lwanyuma Yoswa welooselakho nga abaloma ari, “Mukhabakho ni khuurya 
khwoosi namwe mweyembelela ta. Ni mwiilemo kamaani, mube bakumu. 
Lwekhuuba shino nisho sheesi Umukasya Wele weenywe atsya khukhola 
baasiku beenywe boosi.” 

26Aryo Yoswa weera bayiinga baraano abo, lwanyuma waalakila ari babasuunge 
kimilaambo kyaabwe, buli mulaambo khu kuusaala kwakwo. Kimilaambo kino 
kyaarama nga kitsuungatsuunga khukhwoolesa antsye ni bwelabula. 
27Lwanyuma lwayo Yoswa waalakila ari, “Ni musuungule kimilaambo kino, 
mukituume mwifuluma mweesi babeele nga beebisile. Nga mwaamalile 
mufuunikhe imulyaango wako ni kamabaale kamaboofu tsana.” Baselikhale 
baatsya baashikhola. Ni kamabaale ako kashiiliyo ni khukhwoolesa shaleelo 
shino. 

Yoswa eloosela ni busoolo 

28Indi ndi luundi Yoswa webwakala shiriimba Makeda, weera n'umuyiinga we 
shiriimba sheene, ni khuutubakho ni babaandu boosi babaaramile be mu 
shiriimba, nga n'akhola khu Yeriko. 
29Yoswa ni liiye lyeewe benyukhilamo luundi barura i Makeda, baatsya 
bebwakala shiriimba Libuna. 
30Umukasya ndi waabanyalisisa khuuwula shiriimba shino atweela n'umuyiinga 
washo. Baryo baahesela ilala umuyiinga khuutubakho na buli muundu yeesi, nga 
n'akhola khu Yeriko. 
31Yoswa ni liiye lweewe beeloosela khuutsya khu shiriimba shishiindi Lakishi. 
Baatsya baashibotokhelela naluundi baashibwakala. 
32Umukasya waabanyalisisa khuuwula shiriimba shino. Beeraka buli muundu 
yeesi uwashibamo nga ni baakhola khu Libuna. 
33Nga bili biryo, umuyiinga Horamu uwe Gezeri weetsa khuuyeeta shiriimba 
Lakishi, ne Yoswa ni liiye lyeewe babebwakala nabo beera umuyiinga yuno 
atweela ni liiye lyeewe lyoosi. 
34Khukhwaama i Lakishi, Yoswa ni liiye lyeewe belooselayo khuutsya khu 
shiriimba Egiloni, baatsya baashibotokhelela luundi baashibwakala. 
35Nasho baashiwaamba khu shifukhu sheene isho, beeraka na buli muundu 
yeesi uwashibamo, nga ni baakhola khu Lakishi. 
36Khukhwaama i Egiloni, Yoswa ni liiye lyeewe, baatsya bebwakala Heburoni, 

37bawaamba shiriimba atweela ni bibyaalo bibishililanile, beera umuyiinga 
washo na buli muundu yeesi uwashibamo. Baryo bakhola Heburoni nga ni 
baakhola khu Egiloni. 
38Yoswa ni liiye lyeewe beelooselayo baatsya bebwakala Debiri, 

39baawaamba shiriimba isho atweela ni bibyaalo bibishililanile byoosi. Beeraka 
babaandu boosi babaashibamo, nga mbaawo n'umuundu na mutweela isi 
baalekha nga mulamu ta. Baryo Yoswa ni liiye lyeewe baakhola shiriimba Debiri 
n'umuyiinga washo nga ni baakhola khu Heburoni ni khu Libuna. 
40Aryo Yoswa wawaambaka biriimba byoosi bibyaba mu shibala isho, 
khuutubakho ni biriimba bibiindi bibyaba mu bikoongo, ni mu bikiingi bye 

shisiintsa she Negevu. Waatsya woola ni mu bikoongo bye bukwanyaanga, nga 
awaambaka ni bayiinga baabwe beene. Mbaawo umuyiinga namwe babaandu 
beesi aalekha nga baalamu ta. Lwekhuuba shino shaba nga nisho sheesi 
Umukasya Wele waabwe aabalakila khuukhola. 
41Mu busoolo buno Yoswa waahesela ilala biriimba bye Kadeshi Barineya, 
khuutsya khukhwoolela ilala i Gaza, ni khuumalilakho ilala bisiintsa bye Gosheni 
ni Gibiyoni. 
42Yoswa aawula bayiinga bano boosi, ni bisiintsa byaabwe byoosi mu mbuka 
niyo ndweela, lwekhuuba Umukasya Wele wa Isiraeli, aaba ali khuusoolanila 
khu lubeka lwe ba Isiraeli. 
43Lwanyuma lwa bino byoosi, Yoswa atweela ni liiye lyeewe beelayo isi baaba 
nga baabusaniile mu shifwo she Gilugaali. 

Yoswa 11 

Yoswa awula bayiinga be biriimba bye Ngaaki 

1Umuyiinga Jabini uwe Hazori n'awulila khuuwula khwa Yoswa khuno khwoosi, 
waarumanisa buurume isi bayiinga babaandi babaaba babesanwa beewe, nga 
abaloomba ari beetse bamuyeete khuusoolanisa ba Isiraeli. Aryo Jabini 
waarumanisa isi umuyiinga Jobabu uwe Madoni, ni isi bayiinga Shimuroni ni 
Akishafu. 
2Waaloomba ni bayiinga babaawula shibala she ngaaki she mu ngoongo, ni 
naabo babaaba bawula bisiintsa bibyaba mu Litila lya Yorudaani, imwaalo wa 
Galilaaya, waarumanisa ni isi bayiinga babaaba bawula bisiintsa bye mu 
ngoongo ni Nafasidori shishaba i bukwanyaanga. 
3Waarumanisa buurume bubuundi khuutsya isi bayiinga be ba Kanani babaaba 
i bwaamanyaanga, ni bukwanyaanga weene, isi umuyiinga uwe ba Amori, uwe 
ba Hiiti, uwe ba Perizi, ni isi bayiinga be ba Yebusi mu shibala shishaba iyo mu 
ngoongo. Waarumanisa ni isi bayiinga be ba Hiivi mu shisiintsa she mwiitila lya 
Mizipa, aambi ni lukiingi Herumoni. 
4Bayiinga bano boosi baabuusanisa kamaye kaabwe atweela, boolesa liiye lye 
kamaani naabi, lye baselikhale babaasoolanila khu ŋwaaŋwa ni kamakaali. Liiye 
lino lyaaba liboofu naabi khufwaananakho nga bukali bwe kumuyekhe khu 
ndulo khwe nyaantsa. 
5Bayiinga bano ni liiye lyaabwe baabuusanila atweela khu ndulo khwe kameetsi 
ke Meromu, nga beerekekhile khuusoolanisa ba Isiraeli. 
6Umukasya waalomela Yoswa ari, “Ukhabalekha baakhuriisariisa ta! Kane ise 
ikhuyeete khuubawula boosi, ni kumukaamba itsya khwoola tsinyaanga tsino, 
ukhaabe waabeerire boosi. Nga waabebwakaalile, unyoowa ni khuufuniaakaka 
bikyele bye tsiŋwaaŋwa tsaabwe, lwanyuma wookhake kamakaali kaabwe ni 
kumulilo.” 

7Aryo Yoswa ni liiye lyeewe bebwakala baasiku baabwe shiyifuyifu busa nga 
baabusaniile khu meetsi ke Meromu. 
8Umukasya wahaanayo baasiku bano mu makhono ke ba Isiraeli. Ba Isiraeli 
baabakwamo, baabatimisa baabayila baaboolesa paka i Sidoni, ni Misurefoosi 
Mayimu, baabayila ni khukhwoolesa ibukwanyaanga mu Litila lya Mizipa. 
Buusoolo buno bweloosela khukhwoolesa nga buli mutweela khu baasiku 
waamalile khukhwiiribwa. 
9Yoswa waabahesela ilala nga aloondelela bilakilo byeesi Umukasya aamuwa, 
waafuniaakaka bikyele bye tsiŋwaaŋwa tsaabwe, lwanyuma wooshaka 
kamakaali kaabwe ni kumulilo. 
10Lwanyuma ndi Yoswa weelayo wawaamba Hazori, weera umuyiinga washo. 
Khu mbuka iyo umuyiinga we Hazori aaba nga niye umukhulu naabi, nga 
akhulila bayiinga babaaramile be buyiinga bwoosi. 
11Baryo bawaamba beeraka babaandu boosi, nga mbaawo na mutweela isi 
baalekhawo nga mulamu ta, boosha ni shiriimba sheene ni kumulilo. 
12Aryo Yoswa wawaambaka biriimba ibyo atweela ni bayiinga baabyo beene, 
wabeeraka ni lurima. Aabahesela ilala boosi nga Musa umwakaanisi 
w'Omukasya n'amulakila khuukhola. 
13Ne khuurusakho ndi ba Isiraeli sibooshakho ni kumulilo biriimba bibyaba nga 
byaayombekhebwa khu biili bibyesuta angaaki ta, akhali Hazori shonyene. 
14Ba Isiraeli baasutaka bibiindu bye buyiindifu byeesi baanyoola mu biriimba 
bino, baayilaka ni bibyaayo byeene. Ne babaandu babaabibamo boosi 
beeribwaka, baabamalilawo ilala, nga mbaawo na mutweela isi baalekhawo nga 
mulamu nakhari ta. 
15Biryo bilakilo byoosi byeesi Umukasya aawa Musa, Musa naye aabiwaambisa 
Yoswa, naye Yoswa waabiloondelela byoosi. Aryo Yoswa olelesa bibiindu byoosi 
byeesi Umukasya aalakila Musa. 

Yoswa awula biifwo byoosi 

16Yoswa ni liiye lyeewe waatsya webwakala luundi weyilila shibala shishaba 
ingaaki ni mwaalo, shibala she tsingoongo she Negevu shoosi khukhwoolela 
ilala i Gosheni, khuutsya paka ibukwanyaanga, shiifwo she Araba ni tsinjiinji tsa 
Isiraeli, ni khutubakho Litila lya Yorudaani. 
17Ni shisiintsa shoosi khukhwaama mu shibala she lukiingi lwa Halaka lulwaba 
lwalolelela i Seyira, khuutsya khukhwoolela ilala i Bayaligadi, mu Litila lya 
Lebanoni, mwisina mwe Lukiingi Herumoni. Atsya nga awaambaka bayiinga 
bano boosi, khukhwoolesa nga n'abeeraka ni lurima. 
18Yoswa asoolana ni bayiinga bano boosi khuumala imbuka indeeyi. 

19Babaandu be shiriimba shitweela shonyene babaakholakho indakaano ni ba 
Isiraeli, shaba shiriimba Gibiyoni, mweesi ba Hiiti baamenyatsaka. 

20Lwekhuuba yaba Umukasya umweene niye uwabakhunisakho kimyoyo 
kyaabwe nio beeloosela khuusoolanisa ba Isiraeli. Nio shino shaanyalisa ba 
Isiraeli khuubamalilawo ilala, nga sibabawaambilakho shiisa shoosi ta, nga 
Umukasya umweene n'alakila umwakaanisi weewe Musa. 
21Khu mbuka nyene iyo, Yoswa waatsya webwakala luundi waahesa babaandu 
beesi baalaanga bari ba Anakimu, babaaba bamenya mu shibala she mu 
ngoongo: she Heburoni, Debiri, ni Anabu, khuutubakho ni naabo babaaba mu 
shibala sha Yuda shoosi, atweela ni mu Isiraeli. Yoswa aahesela ilala babekhali 
be mu biriimba bino, waabamalilawo ilala. 
22Mbaawo na mutweela khu baandu ba Anakimu isi baalekha nga mulamu mu 
bifwo bye ba Isiraeli ta. Khuurusakho bakyeekhe bari nibo babaaramakho mu 
Gaza, Gasi, ni mu Ashidodi. 
23Iyo niyo isaambo isi Yoswa aawaambakamo shibala shoosi, nga Umukasya 
umweene n'alakila Musa. Aryo Yoswa waakabananisamo liiswa mu 
bisiintsasiintsa, nga buli shikuuka ashikabila shiifwo shasho. Lwanyuma shibala 
shoosi shaawolakho busoolo. 

Yoswa 12 

Luruungo lwe bayiinga babaawulibwa ni Musa 

1 Aabawo bayiinga babili beesi ba Isiraeli baawula shanjelekha we luluutsi 
Yorudaani. Bayiinga bano baaba bawula shisiintsa khukhwaama mu lukhootsa 
lwe Litila lya Arinoni, khukhwiikha imwaalo khukhwoola khu Lukiingi 
Herumoni, khuutubakho ni Bukwanyaanga wa Araba yoosi. 
2Mutweela khu bayiinga bano aaba niye Sihoni uwe ba Amori, uwaba awula 
Heshiboni. Niye aawula khukhwaama i Aroeri khu ndulo khwe litila lya Arinoni, 
khuutsya khukhwoola khukari kwe luluutsi Yaboko, luluuli khu lwaakha ni ba 
Amoni, nga mulimo ni shisiintsa sha Gileyadi. 
3Sihoni yuno aawula ni bwaamanyaanga we litila lya Yorudaani, khukhwaamila 
ilala khu nyaantsa Galilaaya, khukhwiikha imwaalo khukhwoola i Besijemosi, 
mwisina mwe lukiingi Pisiga. 
4Baatsya ndi bawuli n'umuyiinga Ogo uwe Bashani, nga niye uwaba uwakamayo 
khu Barefayimu uwawula shisiintsa Ashitarosi ni Edereyi. 
5Buyiinga bweewe bwaaniina khukhwoola ingaaki khu Lukiingi Herumoni, 
bwaatsya paka ibwaamanyaanga we shiriimba Saleka, ni khuuyililamo shibala 
sha Bashani, ni khuutsya khukhwoola khu ntsakha tse buyiinga bwa Geshuri ni 
Maaka. Buyiinga buno bwayililamo ni ingaaki we shibala sha Gileyadi. 
6 Musa umwakaanisi w'Omukasya aasoolanisa luundi waawula bayiinga baabili 
bano Sihoni ni Ogo. Lwanyuma lwayo waakabila shibala shino bikuuka bya 
Rewubeni, Gadi, ni shisiintsa shitweela she shikuuka sha Manase. 

Bayiinga babaawulibwa ni Yoswa 

7Lwanyuma lwayo, Yoswa ni ba Isiraeli baatsya bebwakala luundi baawula 
bayiinga be bukwanyaanga we Luluutsi Yorudaani, khukhwaamila ilala 
Baaligadi mu litila lya Lebanoni lilyaba ingaaki we Lukiingi Halaka aambi ni 
mwaalo we shibala sha Edomu. Yoswa aakabananisamo shibala shino waashiwa 
bikuuka bya Isiraeli nga buusikha bwaabwe bwa penani. 
8Bisiintsa bino byayililamo shibala she tsingoongo, ni bikiingi bye 
bukwanyaanga, ni Litila lya Yorudaani ni bikiingi byamwo, khuutubakho ni 
Kumubiimbi kwe mwaalo. Yoswa ni ba Isiraeli baabukula shibala shino 
khukhwaama khu Hiiti, ba Amori, ba Kanaani, ba Perizi, ba Hiivi, ni ba Yebusi. 
Ba Isiraeli baawula bayiinga be biriimba bino bibyaba ibukwanyaanga wa 
Yorudaani: 
9uwe Yeriko, Ai shishaba aambi ni Beseli, 

10uwe Yerusalemu, n'uwe Heburoni, 

11uwe Yarimusi, n'uwe Lakishi, 

12uwe Egiloni, n'uwe Gezeri, 

13uwe Debiri, n'uwe Gederi, 

14uwe Horuma, n'uwe Aradi, 

15uwe Libuna, n'uwe Adulamu, 

16uwe Makeda, n'uwe Beseli, 

17uwe Tapuwa, n'uwe Heferi, 

18uwe Afeki, n'uwe Lasharoni, 

19uwe Madoni, n'uwe Hazori, 

20uwe Shimuroni Meroni, n'uwe Akishafu, 

21uwe Taanaki, n'uwe Megido, 

22uwe Kedeshi, n'uwe Jokiniyamu khu lukiingi Karumeli, 

23uwe Dori shishaba mu Nafosi Dori, n'uwe Goyimu she mu Galilaaya, 

24n'umuyiinga we Tiruza. Boosi khuyilila atweela baaba bayiinga kamakhumi 
kataru na mutweela. 

Yoswa 13 

Liiswa lilyarama khuuyilibwa 

1Imbuka yaabirawo, Yoswa waaba nga waahangaale mu miiko. Lwanyuma 
Umukasya waamulomela ari, “Ari bona iwe waahangaale mu miiko, ne ate 
ishiiliwo liiswa liikali busa lyeesi muli ni khuuwaamba. 
2Nilyo lino: biifwo byoosi bibiilimo ba Firisitiya atweela ni ba Geshuri, 

3ni khuutubakho ni liiswa khukhwaamila ilala khu luutsi Shihori mu shibala sha 
Avimu, khu lwaakha ni Misiri, khuutsya paka ingaaki khu lwaakha ni shibala sha 
Ekuroni, nasho shishaba shibalibwa nga she ba Kanani; mumwaba bayiinga 
baraano be ba Kanani babaamenyatsaka i Gaza, Ashidodi, Ashikeloni, Gasi, ni 
Ekuroni. 
4Khu luwaande lwe mwaalo ishiiliyo liiswa lye ba Kanani lyoosi, khukhwaamila 
ilala i Araha mweesi ba Sidoni bamenya, ni khuutsya khukhwoolela ilala i Afeki 
she ba Amori. 
5Ishiiliyo ni shiifwo she ba Gebali, ni khutubakho ni shibala sha Lebanoni shoosi 
shishiili i bwaamanyaanga, ni khukhwaamila ilala i Baawi Gadi shishiili imwaalo 
we lukiingi Herumoni, isi winjiilila i Hamasi. 
6Ne shiifwo shishiilimo babekhali be mu shibala she mu njiinji tsa Lebanoni 
khukhwoola i Misurefoosi Mayimu, nga mulimo ni ba Sidoni boosi; abo 
samweene indi khuutsya khubawoonamwo boosi, nga ba Isiraeli bashiili 
khwoola ta. Iwe kabananisamwo busa liiswa lino mu bikuuka bye ba Isiraeli nga 
ni nakhulakila khukhola. 
7Ngana iwe ukabananisemo liiswa lino akari mu bikuuka syeenda, ni shisiintsa 
she khabili she shikuuka sha Manase.” 

Khuukabananisamo shibala she Bwaamanyaanga wa Yorudaani 

8 Umwakaanisi w'Omukasya Musa aba waamala khaale khukabananisa shibala 
she Bwaamanyaanga we luluutsi Yorudaani mu bikuuka bya Rewubeni, Gadi ni 
shisiintsa shitweela sha Manase. 
9Shibala shino shelooselakho khuutsya ingaaki paka khu shiriimba shishiili 
mwitila lye luluutsi Arinoni, ni khutubakho shiriimba Aroeri shishiili khu ndulo 
khwe ngaaki mwitila lyeene. Shiifwo shino shayililamo ni biifwo bye 
kumusaleela bya Medeba ni Diboni, 
10atweela ni biriimba bibyaba bya Sihoni, umuyiinga we ba Amori abe uwula i 
Heshiboni. Bitweela khu biriimba bino byatsiila ilala paka ibwaamanyaanga 
khukhwoola khu lwaakha ni ba Amoni. 
11Biifwo bino byayililamo ni Gileyadi, shishaba shiifwo she ba Geshuri ni Maka, 
bibyaba khu lukiingi Herumoni, khuuyililamo ni shiifwo Bashani shoosi 
khukhwoola i Saleka. 
12Shino shaba shisiintsa shishiwulibwa n'umuyiinga Ogo uwawula nga asintsiila 
i Ashitarosi ni Edireyi, naluundi niye uwawula nga umuyiinga uwakamayo mu 
ba Refayimu. Ne Musa aaba waamala khaale khuuwula bayiinga bano Sihoni ni 
Ogo, atweela ni babaandu baabwe, naluundi nga abe waayila ni liiswa lyaabwe 
lyeene. 
13Ne shonyene ndi babaandu ba Isiraeli sibaawoona babaandu ba Geshuri ni 
Maka khuururamo ta, baabalekhamo bashiimenya atweela ni ba Isiraeli. 

14 Musa s'akabilakho shikuuka sha Levi liiswa lyoosi ta, lwekhuuba Umukasya 
Wele wa Isiraeli aaba waabalakila ari mu shifwo she khuufuna liiswa, baaba bali 
ni khuufuna tsisaayilo tsitsaba tsiwaanibwayo khu sheeso. 

Liiswa lilyaweebwa shikuuka sha Rewubeni 

15Musa aakaba liiswa isi bukuuka bukyeekhe bwoosi bubuuli mu shikuuka sha 
Rewubeni. 
16Liiswa lyaabwe lyarakikhila imwaalo we shiriimba shishiili akari mwitila lye 
luluutsi Arinoni, khuuyililamo ni shiriimba sha Aroeri, shishiili ingaaki we litila 
lyeene, khuutsya paka ingaaki mu biifwo bye kumusaleela bibibotokheleele 
Medeba, 
17byaatsya byoola ni i Heshiboni ni khuuyililamo biriimba byamwo bibyaba khu 
musaleela kweeyo nga nibyo Diboni, Bamosi Baali, Besi Baali Mewoni, 
18Jahazi, Kedemosi, Mefaasi, 

19Kiriyasayimu, Sibuma, Zeresi Shahari shishaba khu lukiingi lwe mwitila, 

20Besipeyoli, bisiintsa bye khu lukiingi Pisiga, ni Besi Jeshimosi. 

21Liiswa lino lyayililamo ni biriimba bye khu musaleela kwoosi, atweela ni 
buyiinga bwe ba Amori bubwawulibwa n'umuyiinga Sihoni uwamenyatsaka i 
Heshiboni. Makiboole Musa aamusoolanisa waamuwula atweela ni 
baaraangilisi be Midiyani nga nibo bano: Evi, Rekemu, Zuri, Huri, Reba. Bano 
boosi baaba bawula biifwo bino khu lw'omuyiinga Sihoni. 
22Ba Isiraeli beera ni Balamu umufumu, uwaba umwaana wa Beyori. 

23Shibala shino shoosi khuuyililamo ni biriimba atweela ni bibyaalo byamwo 
byoosi byaba bye mu shikuuka sha Rewubeni ni lulwaakha lwaabwe lwatsya 
lwoola ibukwanyaanga khu ndulo khwe luluutsi Yorudaani. 

Shisiintsa sheesi Musa aakabila shikuuka sha Gadi 

24Musaambo niyo ndweela Musa aakaba liiswa isi bukuuka bukyeekhe bubuuli 
mu shikuuka sha Gadi. 
25Shisiintsa shino shayililamo shiriimba Jazeri. Ni mu shisiintsa sha Gileyadi 
baayila liiswa ni biriimba khuutsya khukhwoola khu shiriimba Aroeri, shishaba 
ibwaamanyaanga wa Raba. Shisiintsa shino shoola nga shisiintsa she khabili she 
liiswa lilyaba lye ba Amoni. 
26Liiswa lino lilyaweebwa Gadi lyatsya paka khukhwoola i Heshiboni, shishaba 
imwaalo we Ramasi Mizipe ni Betonimu shishaba ingaaki, ni khuutsya 
khukhwoolela ilala ingaaki ibweene i Mahanayimu ni Lidebori. 
27Shikuuka sha Gadi shelooselakho ni khufuna shisiintsa she bukwanyaanga we 
litila lya Yorudaani, khuutsya khukhwoolela ilala khu nyaantsa Galilaaya, 
shishaba nga shiwulibwa n'umuyiinga Sihoni uwe Heshiboni khu mbuka iyo. 
Liiswa lino lyatsya lyamalilakho ilala ni biriimba nga; Besi Haramu, Besi Nimura, 
Sukosi atweela ni Zafoni. 

28Biifwo bino khuuyililamo biriimba atweela ni bibyaalo byamwo byoosi 
byaweebwa shikuuka sha Gadi nga buusikha bwaabwe. 

Liiswa lyeesi baakabila shisiintsa sha Manase she Bwaamanyaanga 

29Musa aakabila bukuuka bukyeekhe bwe mu shitweela khu bisiintsa bye 
shikuuka sha Manase. 
30Liiswa lyaabwe lyarakikhila i Mahanayimu, lyaatsya lyayililamo shisiintsa sha 
Bashani sheesi umuyiinga Ogo awula shoosi, ni khuutubakho Ashitarosi ni 
Edireyi nga nibyo bisiintsa bibiili mweesi aamenyatsaka. Mwayililamo ni 
biriimba kamakhumi kasesaba bye shikuuka sha Jayiri shoosi. 
31Shikuuka shino shayililamo ni shisiintsa she khabili sha Gileyadi, ni 
khuuyililamo Ashitarosi, ni Edireyi bibyaba biriimba bikhulu by'omuyiinga Ogo 
uwa Bashani. Bisiintsa bino byoosi byaweebwa isi Makiri, uwaba umwaana wa 
Manase, nga baweebwa khuusiintsiila khu bukuuka bwaabwe bukyeekhe. 
32Iyo yaba isaambo isi Musa aakabananisamo liiswa nga ashiili mu musaleela 
kwa Mowabu, mu bwaamanyaanga wa Yeriko, nga wambukhile Yorudaani. 
33Ne shonyene ndi Musa s'akabilakho shikuuka sha Levi liiswa ta, lwekhuuba 
abe Umukasya Wele wa Isiraeli, abe waabasuubisa ari umweene kane 
abaloleelele. 

Yoswa 14 

Khuukabananisamwo liiswa lye Bukwanyaanga wa Yorudaani 

1Ari bibiilakho bino yaba niyo isaambo isi babaandu ba Isiraeli abe babaashili 
khufuna, baafunamwo liiswa mu shibala sha Kanani, ibukwanyaanga wa 
Yorudaani. Umusaayi Eliyazari ni Yoswa umwaana wa Nuni atweela ni 
baaraangilisi babaandi be bikuuka bya Isiraeli, bekhala baakabananisamwo 
liiswa lilyarama isi babaandu. 
2Khuukabananisamwo khuno isi bikuuka syeenda ni shisiintsa bibyarama, 
khwaba khubirira mu khukhupa khakokha, nga Umukasya umweene n'alakila 
Musa. 
3Khu mbuka yino Musa aba wamala khaale khukabananisa busikha bwe liiswa 
isi bikuuka bibili ni shisiintsa ibwaamanyaanga wa Yorudaani. Ne Musa niye 
s'awakho shikuuka sha Levi busikha bwoosi ta. 
4Lwekhuuba basooleli ba Yusufu baaba baayamamwo bikuuka bibili, nga nibyo 
bili shikuuka sha Manase ni sha Efurayimu. Ne shikuuka sha Levi nisho 
sishafunakho kumukabo kwe liiswa ta, akhali ndi baafuna busa biriimba bye 
khuumenyamwo, ni biifwo e khukhwaayisila tsikhaafu tsaabwe atweela ni 
kamasheese ni tsimbusi tsaabwe. 
5Baryo ba Isiraeli baakabanana liiswa musaambo isi Umukasya aalakilamwo 
Musa. 

Heburoni shaweebwa isi Kalebu 

6 Shifukhu shitweela nga babaandu ba Isiraeli bashibuusanila i Gilugaali, Kalebu 
umusooleli wa Jefune, uwe mu shikuuka sha Kenazi, waatsya waakanikhana ni 
Yoswa nga ali atweela ni babaandu babaandi khukhwaama mu Yuda. Kalebu 
waalomela Yoswa ari, “Iwe waamanya buulayi ibyo byeesi Umukasya aalomela 
Musa, umuundu wa Wele, nga khushiili i Kadeshi Barineya, bibiindu 
bibiwaamba khwiiwe ni nase. 
7Ise naaba nga ndi ni kimiiko kamakhumi kane khu mbuka isi Musa 
umwakaanisi w'Omukasya aandumila khukhwaama i Kadeshi Barineya, 
khuutsya i Kanani khukhwimenielesa shibala. Ni nakobola isi ali, namuboolela 
bibiindu bibyeene bibiili bya ŋali ilala. 
8Ne babaandu beesi natsya ni nabo baakobola baboolela babaandu bibiindu 
bibyakila baweelamo ilala kamaani. Ne ise neyikinila ilala Umukasya Wele wase 
mu byoosi. 
9Indyo khu shifukhu khweesi nakobolelakho, Musa anomela ise ari, ‘Ilala nga 
n'ubeele umwiyikinwa isi Umukasya Wele, ise ikhwitsubila ndi shiifwo shoosi 
sheesi utsiile khukhwimenielesa, kane shibe shishoowo ni babetsukhulu boowo 
biilo ni biilo.’ 
10Ne ari bona kyoolele kimiiko kamakhumi kane na kiraano khukhwaama nga 
Umukasya n'alomela Musa shishiindu isho, ni nase ari bona indi kimiiko 
kamakhumi shinaane na kiraano. Imbuka iyi yoosi ba Isiraeli babeele nga 
bakyeendana mu mubiimbi khukhwaama mu shifwo shitweela khuutsya mu 
shiindi. Ne Umukasya waniindile ise nga ndi mulamu khukhwoola shaleelo, nga 
n'aloma ari kane ashikhole. 
11Ise shaleelo shino ishiilimo kamaani nga ni naba khu mbuka iyo, naluundi 
ishinyalisa khusoolana mu busoolo ni kamaani keene. 
12Ninashiryo, ise ikhuloomba ndi umbe shibala isho she mu ngoongo sheesi 
Umukasya asuubisa ise khu shifukhu isho. Iwe wamweene wabawo, naluundi 
wawulila nga babaandu babaatsya khukhwiimenielesa ni baaloma bari mu 
shisiintsa isho shikali, mulimo babaana ba Anaki, naluundi bili biriimba 
byaabwe biboofu, byeesi boombekhelakho kamatikiiyi. Ne ise nambaasa ndi 
Umukasya kane anjeete ise, mbaawoonemwo imbile liiswa lyaabwe, nga 
Umukasya umweene n'aloma.” 
13Aryo Yoswa waaloombela Kalebu umwaana wa Jefune tsikhabi khukhwaama 
isi Wele, lwanyuma waamuwa shiifwo isho she Heburoni khuuba busikha 
bweewe. 
14Shiryo shiifwo shino she Heburoni shaarama nga shili sha Kalebu umwaana 
wa Jefune, uwe mu shikuuka sha Keni, atweela ni babetsukhulu beewe 
khukhwaamila abweene awo, lwekhuuba niye aaba umwiyikinwa isi Umukasya 
Wele wa Isiraeli. 

15Nga bino bishiili khuba biryo ta, Heburoni shino shaba bashilaanga bari 
shiriimba sha Ariba, (lwekhuuba Ariba yuno aaba umusaani uwe kamaani naabi 
khufuura babaana ba Anaki boosi). Lwanyuma lwa bino, aabawo lukoosi mu 
shibala. 

Yoswa 15 

Liiswa lilyaweebwa shikuuka sha Yuda 

1Bukuuka bukyeekhe bwe mu shikuuka sha Yuda bwaweebwa liiswa khu lubeka 
lwe mwaalo khu lwaakha ni Edomu, ni khukhwiikha khukhwoolela ilala 
imwaalo ibweene khu mubiimbi kwa Zini. 
2Lulwaakha lwa Yuda lwe mwaalo ibweene lwaba imwaalo ibwakamilo we 
nyaantsa iye Kumuunyu. 
3Shiifwo shino shakhalisa shaatsya paka imwaalo i bubiriro bwa Akurabimu 
khuutsya khukhwoola khu Zini. Luundi shatsya shoola imwaalo wa Kadeshi 
Barineya. Shiryo sheloosela shaatsya khukhwoola i Hezuroni, khukhwilooselayo 
paka i Adari, shaweta shalola kwe Karika. 
4Shiifwo shino sheloosela paka i Azimoni, shaloondelela luluutsi lwe khu 
lwaakha ni Misiri, lwaatsya lwaatsukha mu Inyaantsa imboofu Meditereniani. 
Ano nawo aaba lulwaakha lwe ba Isiraeli lwe mwaalo. 
5Lulwaakha lwa Yuda lwe bukwanyaanga lwatsya lwoolela ilala khu nyaantsa 
iye Kumuunyu, khuutsya paka isi luluutsi Yorudaani. Lulwaakha lwe ngaaki 
lurakikhila abweene isi luluutsi luno lutsukhila kameetsi kaalwo mu nyaantsa 
yino. 
6Khukhwaama awo, lulwaakha luno lwatsya khukhwoola i Besi-Hogula, 
lwelooselayo khukhwoola ingaaki wa Besi-Araba, khuutsya paka khu libaale lye 
Shishebuliso lilyaba lya Bohani, uwaba uwe mu shikuuka sha Rewubeni. 
7Ndi khukhwaama awo, lulwaakha lwatsya khukhwoola khwi tila lya Akori ne 
Debiri, lwaatsya lwaawetela ingaaki we litila lilikhalisa i Bubiriro bwe Adumimu 
lwaatsya kwe Gilugaali. Lulwaakha luno lwatsya paka khu sebele tse 
Enshemeshi, khukhwoola ni Enirogeli, 
8ni khuubirira mu litila Hinomu khu shibala shishikhilila imwaalo, paka i 
Yerusalemu, shiriimba she ba Yebusi. Khukhwaama awo, lulwaakha luno 
lwaatsya lwaabirira khu ngaaki khwe lukiingi lulwaba ibukwanyaanga we litila 
lya Hinomu, ni khukhwoola ibwaakamilo we litila lya Refayimu. 
9Khukhwaamila khu ngaaki khwe lukiingi ukhwo, lulwaakha luno lwatsya 
lwaaweta lwoola khu sebele tse Nefutowa, lwaatsya lwaarurira mu biriimba 
bibyoonakisibwa khu lukiingi Efuroni, lwaatsya lwekhilila khukhwoola i Baala, 
ari balaanga bari Kiriyasi Jeyarimu. 

10Khukhwaama i Baala, lulwaakha lwe ngaaki lwaatsya ibukwanyaanga 
khukhwoola khu lukiingi Seyiri, lwaatsiila ingaaki iyo we khu lukiingi Yeyarimu, 
isi Kyesaloni shinyoolekhana, luryo lwekhilila lwoola i Besi Shemeshi, 
lwaakhalisa khukhwoola i Timuna. 
11Lulwaakha luno lwatsya khukhwoola khu khakoongo khakhaali ingaaki wa 
Ekuroni, lwaaweeta lwaakobola i Shikeroni, lwanyuma lwaatsya paka khu 
lukiingi Baala. Lwanyuma lwe khukhwiloosela paka i Jabuneeli, lulwaakha luno 
lwaatsya lwaakamila khu nyaantsa imboofu Meditereniani, 
12iyaba nga niyo lulwaakha lwa Yuda lwe bukwanyaanga. Bukuuka bukyeekhe 
bwe mu Yuda bwamenyatsaka mubweene umwo. 

Kalebu awula Heburoni ni Debiri 
(Baakayi 1.12-15) 

13 Yoswa waakabila Kalebu umusooleli wa Jefune, liiswa akari mu baandu ba 
Yuda, nga Umukasya n'amulakila. Kumukabo kwa Kalebu nikwo kwaba 
Heburoni, khu mbuka iyo baaba balaanga bari shiriimba sha Ariba, uwaba 
umukuuka uwamanyikhana naabi uwa Anakimu. 
14Kalebu aatsya webwakala shiriimba Heburoni waawoonamwo bikuuka bitaru 
bye ba Anakimu nga nibyo; Sheshayi, Ahimani, ni Talumayi. 
15Khukhwaama awo, Kalebu welooselayo webwakala shiriimba Debiri, 
makiboole shishaba shilaangibwa bari Kiriyasi Seferi. 
16Waatsya waaboolela basaani beeyo ari, “Umuundu yeesi ukane atsye 
ebwakale luundi awule Kiriyasi Seferi, kane ayile umukhaana wase Akisa, 
khuuba nga umukhasi weewe.” 
17Aryo Osinieli, umwaana wa Kenazi, wandaaye wa Kalebu, waatsya 
waasoolanisa shiriimba Kiriyasi Seferi, waashiwula. Kila Kalebu amuwa 
umukhaana weewe Akisa, khuuba umukhasi weewe. 
18Lwanyuma lwe khuuyilana, Akisa waatsya waalomela Osinieli ari atsye 
aloombe paapawe Kalebu, amuwe kumukuunda. Aryo Akisa waatsya khuubona 
paapawe, ne naaba nga arura khu sikilya yeewe, paapawe Kalebu waamureeba 
ari, “Shiina sheesi ukana ikhukholele?” 
19Naye Akisa waamwilamo ari, “Ingana umbeyo shiwaanwa. Khukhwaama nga 
niwaamba liiswa mu mubiimbi kwe mwaalo kwe Negevu, ngana ari umbeyo 
shiifwo shishiilimo tsisebele tse kameetsi.” Aryo Kalebu waamuwa tsisebele tse 
kameetsi tseesi baalaanga bari Isebele iye angaaki ni Sebele iye sina. 

Biriimba bya Yuda 

20Buno nibwo busikha bwe shikuuka she babaandu ba Yuda khuusiintsiila khu 
tsiingo tsaabwe. 
21Biriimba bibyaba bye babaandu be mu shikuuka sha Yuda babaaba imwaalo 
ibweene, khuutsya khukhwoola khu lwaakha ni babaandu ba Edomu byaba 
nibyo Kabuzeli, Ederi, Jaguri, 

22Kina, Dimona, Adada, 

23Kedeshi, Hazori, Isinani, 

24Zifu, Telemu, Beyalosi, 

25Hazori-Hadata, Keriyosi-Hezironi (nga shino nisho Hazori), 

26Amamu, Shema, Molada, 

27Hazari-Gada, Heshimoni, Besi-Peleti, 

28Hazari-Shuwali, Berisheba, Biziyoshiya, 

29Baala, Yimu, Ezemu, 

30Elitoladi, Chesili, Horuma, 

31Zikulaga, Madimana, Sansana, 

32Lebayosi, Shilihimu, Ayini, atweela ni Rimoni. Bino byoosi atweela byaba 
biriimba kamakhumi kabili na syeenda, atweela ni bibyaalo byoosi 
bibibibotokheleele. 
33Biriimba bibyaba mu sina mwe bikoongo byaba Eshitawolu, Zora, Ashina, 

34Zanowa, Eni-Ganimu, Tapuwa, Enamu, 

35Jamusi, Adulamu, Soko, Azeka, 

36Sharayimu, Adisayimu, Gedera, Gederosayimu: bino byoosi atweela byaba 
biriimba likhumi na bine ni khutubakho bibyaalo bibibotokhelelewo. 
37Zenani, Hadasha, Migidali-Gadi, 

38Dilani, Mizipe, Jokese-Eli, 

39Lakishi, Bozikasi, Egiloni, 

40Kaboni, Lahimamu, Kitilishi, 

41Gederosi, Besi-Dagoni, Naama, ni Makeda: byoosi atweela biriimba likhumi na 
bisesaba, ni khuutubakho bibyaalo bibibotokhelelewo. 
42Libuna, Eseri, Ashani, 

43Ifuta, Ashina, Nezibu, 

44Keyila, Akizibu, ni Maresha: byoosi atweela biriimba syeenda ni byaalo 
bibibotokhelelewo. 
45Ekuroni, ni khuuyililamo biriimba byawo ni bibyaalo byeene; 

46khukhwaama i Ekuroni khukhwoola khu nyaantsa imboofu, biifwo byoosi 
bibyaba andulo a Ashidodi, ni khuuyililamo bibyaalo byawo byeene. 
47Ashidodi atweela ni biriimba byasho ni bibyaalo byeene; Gaza, ni biriimba 
byasho ni bibyaalo byeene; khuutsya khwoola khu luutsi lwe Misiri, ni 
khukhwoola khu lwaakha khu nyaantsa imboofu. 
48Ni mu shibala she tsingoongo, Shamiri, Jatiri, Soko, 

49Dana, Kiriyasi-Sana (nga nisho Debiri), 

50Anabu, Eshitemosi, Animu, 

51Gosheni, Holoni, ni Gilo; nga nibyo atweela bili biriimba likhumi na shitweela 
atweela ni bibyaalo byabyo. 
52Biriimba bibiindi byeesi baatubaasakho byaba biriimba bya Arabu, Duma, 
Eshani, 
53Janimu, Besi-Tapuwa, Afeka, 

54Humuta, Kiriyasi-Ariba (nga nisho Heburoni), atweela ni Ziyori; byoosi 
atweela biriimba syeenda atweela ni bibyaalo bibibibotokheleele. 
55Bibiindi nibyo bino, Mawoni, Karumeli, Zifu, Juta, 

56Jezureeli, Jokideyamu, Zanowa, 

57Kayini, Gibeya, ni Timuna, byoosi atweela nga byoola biriimba likhumi, 
atweela ni bibyaalo bibibibotokheleele. 
58Baatubaasakho ni Haluhuli, Besi-Zuri, Gedori, 

59Maara, Besi-Anosi, ni Elitekoni. Byoosi atweela biriimba bisesaba ni bibyaalo 
bibibibotokheleele. 
60Ni bibiindi bino, Kiriyasi-Baali (nga nisho Kiriyasi jeyarimu), ni Raba, nga 
nibyo biriimba bibili atweela ni bibyaalo bibibibotokheleele. 
61Mu mubiimbi mwabamo biriimba Besi-Araba, Midini, Sekaka, 

62Nibushani, nga nisho shiriimba she kumuunyu, atweela ni Engedi, byoosi 
biriimba bisesaba ni bibyaalo bibibibotokheleele. 
63 Ne babaandu ba Yuda sibawoonamwo mu Yerusalemu babaandu ba Yebusi 
babaaba bashimenyamo ta, isho shaakila ba Yebusi bashiimenya atweela ni 
babaandu ba Yuda khukhwoolesa ni shaleelo shino. 

Yoswa 16 

Liiswa lyeesi baakabila Efurayimu ni Manase 

1Liiswa lyeesi baakabila babetsukhulu ba Yusufu nga nibo baaba Efurayimu ni 
Manase lyarakikhila khu Yorudaani khuutsya khukhwoola khu Yeriko. Liiswa 
lino lyatsya khubira mu mubiimbi lyoola mu shibala she tsingoongo she Beseri. 
2Khukhwaama i Beseri lyatsya khukhwoola i Luuzi, lyakhalisamo khukhwoola i 
Atarosi isi ba Arikiti baamenyatsaka. 
3Liiswa lino lyeloosela lyekhilila kwe bukwanyaanga khukhwoola mu shibala 
she shikuuka sha Yafuleti, ni khukhwoola mwisina mwa Besi Horoni. 
Lyelooselayo ni khukhwoola i Gezeri, lyaatsya lyaakamila khu nyaantsa imboofu 
Meditereniani. 

4Baryo babetsukhulu ba Yusufu be mu bikuuka bya Efurayimu ni Manase 
baafuna busikha bwaabwe bwe liiswa. 
5Iyi niyo isaambo isi shikuuka sha Efurayimu shakabananisamo liiswa lyaabwe 
mu bukuuka bukyeekhe: Lulwaakha lwaabwe lwe mwaalo lwaarakikhila i 
Atarosi Adari, shishaba lwe bwaamanyaanga khuutsya khukhwoola imurwe wa 
Besi Horoni, 
6lyelooselayo khukhwoola khu nyaantsa imboofu Meditereniani. Lulwaakha lwe 
ngaaki lwarakikhila i bwaamanyaanga wa Janowa, lwaatsya khukhwoola i 
Mikimetasi, lwawetamo khuutsya kwe bwaamanyaanga lwoola i Tapuwa Shilo, 
lwaloondelela bubiriro bwe Kana, khuubiramo lwoola khu nyaantsa imboofu 
Meditereniani. 
7Ndi lwelooselayo khukhwaama i Janowa khukhwoola i Atarosi ni Naara, 
lwaatsya lwekuunyakho khu Yeriko lwaatsya lwaarurira khu Yorudaani. 
8Khukhwaama khu Tapuwa, lulwaakha lwaabwe lweekha khukhwoola khu 
kheetsi khe Kana, lwaatsya lwaakamila khu nyaantsa imboofu Meditereniani. 
Lino nilyo lilyaba liiswa lilyaweebwa babetsukhulu ba Efurayimu mu bukuuka 
bwaabwe bukyeekhe buli khatweelatweela. 
9Shiifwo sha Efurayimu shino shabamo ni biriimba ni bibyaalo, ne nga byaba 
naabi mu liswa lilyaweebwa ba Manase. 
10 Ba Efurayimu sibaanyalisa khuwoonamwo ba Kanani babaaba bamenya i 
Gezeri ta. Nashiryo ishiiliyo ba Kanani babashimenya ni ba Isiraeli na shiluno, 
ne nga ari baraambila ba Isiraeli nga baakulwa baabwe. 

Yoswa 17 

Liiswa lya Manase lilyaba ibukwanyaanga we Luluutsi Yorudaani 

1Liiswa liliindi i bukwanyaanga wa Yorudaani lyaweebwa isi shikuuka sha 
Manase uwaba umusooleli umukhulu uwa Yusufu, ni Makiri niye aba umusooleli 
umukhulu uwa Manase. Makiri yuno niye usaala ba Gileyadi babaaba bafuna 
khaale shiifwo sha Gileyadi atweela ni sha Bashani, lwekhuuba nibo baaba 
basoolani balayi naabi. 
2Ari liiswa lilyaramakho lyakabananisiwa isi bukuuka bukyeekhe buburamile 
bwe mu shikuuka sha Manase, nga bukuuka buno nibwo buno: Abiyezeri, Heleki, 
Asiriyeli, Shekemu, Heferi ni Shemida. Bano nibo baaba babetsukhulu ba 
Manase umusooleli wa Yusufu besaani, babaaba nga nibo baaraangilisi be 
bukuuka bwaabwe buno. 
3Aluno Zelofahadi uwaba umusooleli wa Heferi, Heferi naye umusooleli Gileyadi, 
Gileyadi umusooleli wa Manase, ne niye s'abakho ni babaana basooleli ta, ne aba 
ni bakhaana bonyene. Ni kamasiina kaabwe kaaba niko kano: Mahila, Nowa, 
Hogula, Milika, ni Tiruza. 

4Baryo bakhaana baraano bano baatsya isi umusaayi Eliyazari, ni Yoswa 
umwaana wa Nuni, atweela ni baaraangilisi babaandi babalomela bari, 
“Umukasya aalakila Musa khuukhuwa nafwe ifwe liiswa, nga n'akabila balebe 
beefwe.” Aryo Yoswa waloondelela bilakilo by'Omukasya ibyo, wakabila 
bukuuka buraano ubwo liiswa, nga n'akabila bukuuka buraano bwe 
babetsukhulu be babandaaye ba Heferi besaani. 
5Shino shikila Manase aba ni bisiintsa likhumi bye liiswa nga akhurakho biifwo 
bya Gileyadi ni Bashani bibyaba ibwaamanyaanga wa Yorudaani ta. 
6Shino shaba shiryo lwekhuuba bakhaana be mu shikuuka sha Manase nabo 
baafuna busikha atweela ni basaani baabwe. Liiswa lilyaba lya Gileyadi 
ibukwanyaanga wa Yorudaani lyakabananisibwamo isi babetsukhulu ba 
Manase boosi. 
7Liiswa lya Manase lyatsya khukhwaamila ilala khu lwaakha lwe ngaaki ni 
Asheri, lyaatsya lyoola i Mikimetasi shishiili ibwaamanyaanga wa Shekemu. 
Lulwaakha lwe mwaalo lwekhila ilala imwaalo lwayililamo ni babaandu 
babaamenya i Eni Tapuwa. 
8Liiswa lilyaba nga lyaayibotokhelela shiriimba Tapuwa, nilyo lilyaba lya 
Manase, ne shiriimba Tapuwa shaba sha Efurayimu, nga shili khu lwaakha ni 
Manase. 
9Luryo lulwaakha lwelooselayo khuutsya khukhwoola khu kheetsi khe Kana, 
lwaatsiila khu ndulo khwe khakheetsi khano lwaarurira khu nyaantsa imboofu 
Meditereniani. Liiswa lilyaba imwaalo we khakheetsi lyaba lya Efurayimu. Ne 
abe yakhaba nga yabayo biriimba bikyeekhe biri bibyaba bya Efurayimu ingaaki 
we khakheetsi, liiswa lyoosi lilyabayo lyaba lya Manase. 
10Efurayimu shaba imwaalo, ne Manase shaba ingaaki. Lulwaakha lwa Manase 
lwe bukwanyaanga lwaba inyaantsa imboofu Meditereniani, khuutsya 
khukabanana lulwaakha ni shikuuka sha Asha ingaaki ni shikuuka sha Isakaari 
i bwaamanyaanga. 
11Mu liswa lya Isakaari ni Asha, be shikuuka sha Manase baabamo ni biriimba 
byaabwe nga Besi Shani, Ibileyamu, Endori, Taanaki, Megido, ni Dori 
shishalaangibwatsaka bari Nafosi. 
12Babaandu ba Manase sibaanyalisa khuuwoonamwo mu biriimba bino 
babaandu ba Kanani babaabimenyatsakamo ta, shikila baryo ba Kanani 
beloosela khuumenyamo. 
13Ne ba Isiraeli ni beloosela khuuba ni kamaani, baryo baanyalisa khuwaambila 
ba Kanani bano kamaani khuubaraambila nga baakulwa, akhaba nga 
sibaanyalisa khuubawoonamwo ta. 

Efurayimu ni Manase baloomba liiswa liliindi 

14Shifukhu shitweela babetsukhulu ba Yusufu baatsya bakanikha isi Yoswa bari, 
“Lwashiina iwe ukhuweele ifwe liiswa likyeekhe liri khuuba busikha bweefwe? 

Ifwe khuli baakali naabi, lwekhuuba Umukasya waakhuwaambila shiisa 
waakhubalaayisa.” 
15Kila Yoswa waabeelamo ari, “Inywe ni muba nga muli baakali naabi, ni shiifwo 
she mu ngoongo sha Efurayimu isho nga shili shikyeekhe naabi, ni mutsye mu 
shisaali shishaba she ba Perizi ni Refayimu, mureme kimisaala, mwibalaayisile 
liiswa lye khuubamo.” 
16Nabo baamwiilamo bari, “Abe khwaakhakhola khuryo, singene ibeyo liiswa 
liliikhumala ifwe mu shibala she tsingoongo ta, ate nga sikhunyala khweekha 
khu musaleela kwe Yezureeli ta, lwekhuuba ba Kanani babaamenya i Besi Shani 
ni biifwo bibiindi bye mwiitila iyo, bali ni kamakaali ke bibyuuma.” 
17Yoswa waafukiilisana ni bikuuka bino bya Efurayimu ni Manase ari, “Ilala 
bikuuka byeenywe bilimo babaandu baakali, naluundi muli be kamaani naabi. 
Kane imbalooseleyo liiswa liliindi. 
18Kane muyile ni liiswa liliili mu shibala she mu ngoongo khuuba lilyeenywe. Ne 
khurusakho ndi lili shisaali, nashiryo muli ni khuukhala kimisaala, musyeebe 
buulayi, mwifunile e khuumenya. Kane muyile ni litila lya Yezureeli, abe 
yakhaba nga ba Kanani baliyo ni kamakaali kaabwe ke bibyuuma luundi baarafu, 
ne munyala mwaabawoonamwo khuubarusamo.” 

Yoswa 18 

Yoswa akabananisa liiswa lilyaramakho lyoosi 

1Lwanyuma nga ba Isiraeli bawaambile shibala shoosi, boosi baatsya 
baabuusanila i Shilo, boombekhayo Lisari ly'Omukasya lye khuubuusanilamo. 
2Ne abe ishiiliyo bikuuka musaafu bye ba Isiraeli abe babashiili khufuna 
kumukabo kwe liiswa ta. 
3Kila Yoswa alomela babaandu ari, “Inywe munayila imbuka shiina 
khukhwiloosela khuuba awo busa, nga mushiili khwinjila khukhwiyilila liiswa, 
lyeesi Umukasya Wele we bakuuka beenywe aabalomela khuubawa? 
4Ari ni mwiroboleleyo basaani bataru mu buli shikuuka. Nase indyo kane 
imbarumane batsye bemenielese buulayi shibala isho, barone aasi buulayi 
isaambo ye khuukabananisamo liiswa ilyo isi buli shikuuka. Lwanyuma 
bakobole isi indi. 
5Shibala isho shaakha khuukabananisibwamo bisiintsa musaafu. Shikuuka sha 
Yuda shinarama mu shifwo shasho shishiili imwaalo, ni shikuuka sha Yusufu 
nasho shinarama mu shifwo shasho shishiili ingaaki. 
6Ari nga mwaamalile khuukabananisamo bisiintsa bino musaafu, mubindereere 
ano ni nase kane ikhupe khaakokha mu moni tsa Wele khulweenywe, khuubona 
buli shikuuka shiifwo sheesi kane shiyile. 

7Mwaamanya muri shikuuka sha Levi sishilikho ni liiswa lyeesi baayila ta, 
lwekhuuba kumukabo kwaabwe nikhwo khukhwakaanisa nga basaayi isi 
Umukasya. Naluundi mwaamanya muri be shikuuka sha Gadi, ni sha Rewubeni, 
ni shisiintsa she khabili she shikuuka sha Manase, baamala khaale khukhwiyilila 
kumukabo kwaabwe kwe liiswa, isi umwakaanisi w'Omukasya Musa aabawa 
ibwaamanyaanga wa Yorudaani.” 
8Basaani bano ni baaba nga barura batsya khwimenieelesa shibala, Yoswa 
waabeelilamo biilakilo buulayi, nga aloma ari, “Ni mutsye mwimenielese shibala 
isho buulayi, murone isaambo ye khuukabananisamo liiswa, lwanyuma 
mukobole isi ndi ano i Shilo. Ni nase kane ikhupe khaakokha mu moni 
ts'Omukasya, khuubona isaambo iye khuukabananisamo liiswa ilyo.” 
9Baryo basaani bano baatsya bakyeenda khukhwibotokhelela shibala, nga 
bashikabananisamo bisiintsa musaafu. Baarona nga bokyesa isaambo ye 
khuukabananisamo shisiintsa khu shisiintsa, shiriimba khu shiriimba, 
lwanyuma baakobolayo isi Yoswa mu shifwo sheesi baabuusanila i Shilo. 
10Aryo Yoswa waakhupa khaakokha khukhwireebakho isi Umukasya, khuubona 
isaambo ye khuukabananisamo liiswa lino. Lwanyuma waakabila bikuuka bino 
khuusiintsiila khu khukhalawo khw'Omukasya. 

Shisiintsa shishaweebwa isi shikuuka sha Benyamini 

11Shikuuka sha Benyamini nisho shishanyoowa khuufuna liiswa, khuusiintsiila 
khu bukuuka bukyeekhe bubwashibamo. Liiswa lyaabwe lyaba akari e shikuuka 
sha Yuda shishaba imwaalo wayo, ni shikuuka sha Yusufu shishaba ingaaki 
wayo. 
12Lulwaakha lwe shikuuka sha Benyamini ingaaki lwarakikhila khu luutsi 
Yorudaani, lwaatsya lwoola khu lukoongo lwe Yeriko, lwaatsya paka mu shibala 
she tsingoongo, lwaatsya lwekukhila mu mubiimbi kwa Besi Aveni. 
13Khukhwaama awo lwatsya lwakhalisila imwaalo we Luuzi, isi ari balaanga 
bari Beseli, lwelooselayo lweekha paka i Atarosi Adari, khu lukiingi luluuli Besi 
Horoni shishaba ibikyele wayo. 
14Khukhwaama i Besi Horoni, lulwaakha luno lweekha kwe mwaalo lwalaandila 
khu lubeka lwe bukwanyaanga lwe lukiingi, lwaatsya lwekukhila i Kiriyasi Baali 
(namwe bari Kiriyasi Jeyarimu), shishaba shiriimba she babaandu ba Yuda. 
Shino shaba khu lubeka lwe bukwanyaanga. 
15Lulwaakha lwa Benyamini lwe mwaalo lwarakikhila khu ndulo khwa Kiriyasi 
Jeyarimu, lwaatsya lwekukhila ibwaamanyaanga khu Sebele ye kameetsi 
Nefutowa. 
16Khukhwaama awo lwelooselayo khukhwoola mwisina mwe lukiingi luluuli 
ingaaki we Litila Refayimu, lililolelaniile ni Litila Hinomu. Lwanyuma lulwaakha 
luno lwelooselayo khukhwikhilila mu Litila Hinomu, lwalaandila khu ndulo 

khwe mwaalo we lukiingi lwe shiriimba she Bayebusi, lweloosela khuutsya paka 
i Eni Rogeli. 
17Khukhwaama i Eni Rogeli, lulwaakha luno lwafuumbamo khuutsya kwe 
ngaaki, khukhwoola i Enshemeshi, ni khukhwilooselayo paka i Gelilosi, 
shishilolelaniile ni bubiriro bwe Adumini. Lwelooselayo khukhwikhilila 
khukhwoola khu Libaale lye shishebuliso lya Bohani, uwaba uwe mu shikuuka 
sha Rewubeni. 
18Ndi lweloosela lwalaandila khu ndulo khwe lukoongo lulwaba ingaaki wa Besi 
Araba mu Luheburaniya shimanyisa khakoongo khakhalolelaniile ni Litila lya 
Yorudaani, lwekhilila khukhwoolela ilala i Araba. 
19Khukhwaama mu litila lino, lulwaakha luno lwatsya lwoola khu lukiingi lwe 
ngaaki we Besi Hogula, lwaatsya lwaarurira khu soonda iye ngaaki we Inyaantsa 
iye Kumuunyu, abweene isi Luluutsi Yorudaani lutsukhiliila kameetsi kaalwo 
mu nyaantsa iyo. Luno lwaba lulwaakha lwe mwaalo. 
20Luluutsi Yorudaani lulweene lwaba nilwo lulwaakha lwa Benyamini lwe 
bwaamanyaanga. Tsino tsaba nitso tsintsakha tse liiswa lye shikuuka sha 
Benyamini, mweesi bukuuka bukyeekhe bwamwo bwamenyatsaka. 
21Shikuuka sha Benyamini nga waawulakilemo bukuuka bukyeekhe, bwaba ni 
biriimba bino: Yeriko, Besi Hogula, Emeki Kezizi, 
22Besi Araba, Zemarayimu, Beseli, 

23Avimu, Para, Ofura, 

24Kefa Amoni, Ofuni, ni Geba; mwabamo biriimba likhumi na bibili, ni bibyaalo 
bibyesaanewo. 
25Biriimba bibiindi nibyo: Gibiyoni, Rama, Berosi, 

26Mizipa, Kefira, Moza, 

27Rekemu, Iripeli, Tarala, 

28Zela, Ha-Elefu, Yebusi (nisho Yerusalemu), Gibeya, ni Kiriyasi Jeyarimu; 
mumwabamwo biriimba likhumi na bine, atweela ni bibyaalo bibyesaanewo. 
Kuno kwaba nikwo kumukabo kwa Benyamini, khuusiintsiila khu bukuuka 
bukyeekhe bubwabamo. 

Yoswa 19 

Liiswa lyeesi baakabila Simeoni 

1Shikuuka sha Simeoni nisho shisharobolebwa khuuba she khabili mu khufuna 
kumukabo kwe liiswa, khuusiintsiila khu bukuuka bukyeekhe bubwashibamo. 
Busikha bwaabwe bwe liiswa bwaba shisiintsa sha Yuda. 
2Shisiintsa shino shabamo biifwo bino: Berisheba, Sheba, Molada, 

3Hazari Shuwali, Bala, Ezemu, 

4Elitoladi, Besuli, Horuma, 

5Zikulaga, Besi Marikabosi, Hazari Susa, 

6Besi Labawosi, ni Sharuheni: bino byoosi byaba biriimba likhumi na bitaru, ni 
khutubakho bibyaalo bibyesaanewo. 
7Yabayo bibiindi nga Ayini, Rimoni, Eta ni Ashani: atweela biriimba bine ni 
khuutubakho bibyaalo bibyesaanewo. 
8Shikuuka sha Simeoni shabamo ni biriimba atweela ni bibyaalo bibiindi, 
khuutsya khukhwoolela ilala i Baalasi Beri namwe bari Rama shishaba i Negevu 
namwe imwaalo. Buno nibwo bubwaba busikha bwa Simeoni, khuusiintsiila khu 
bukuuka bukyeekhe bubwashibamo. 
9Liiswa lilyaba nga buusikha bwa Simeoni lyaba mukari mwe shisiintsa 
shishaweebwa shikuuka sha Yuda, lwekhuuba Yuda aafuna liiswa liikali naabi 
khufuurisa ni babaandu babaashibamo, shikila baabukulakho liiswa lilala 
baaliwa shikuuka sha Simeoni. 

Liiswa lyeesi baakabila shikuuka sha Zebuluni 

10Shikuuka sha Zebuluni nisho shishaba she khataru khuufuna kumukabo kwe 
liiswa, khuusiintsiila khu bukuuka bukyeekhe bubwashibamo. Lulwaakha lwe 
liiswa lyeesi baafuna lwatsya paka khukhwoolela ilala i Saridi. 
11Khuutsya kwe bukwanyaanga, lulwaakha lwatsya paka i Marala, lwaatsya 
lwekuunya khu Dabesheesi, lwelooselayo khukhwoola khu kheetsi Jokoneyamu. 
12Lulwaakha luno lwatsya khukhwaama i Saridi lwaatsya kwe bwaamanyaanga 
mu shisiintsa sha Kisilosi Tabori, lwaatsya khukhwoola i Daberasi ni 
khukhwoola i Jafiya. 
13Khukhwaama ano, lweloosela kwe bwaamanyaanga khukhwoola i Gasi Heferi 
ni Esi Kazini, lwaatsya lwekukhila i Rimoni, lwaweta lwaatsya kwe Neya. 
14Ibweene iyo lulwaakha lwakatilila ingaaki lweekha kwe mwaalo khukhwoola 
i Hanasoni, lwaalola kwe bukwanyaanga lwoola khu Litila lya Ifutaheli. 
15Shisiintsa shino sha Zebuluni shawaambilamo biriimba bibibotokhelelewo 
nga Katasi, Nahalali, Shimuroni, Idala ni Beselehemu, ni khutubakho ni bibyaalo 
bibibotokhelelewo byeene. 
16Biriimba bino ni khutubakho ni bibyaalo bino atweela, nimwo mweesi 
bukuuka bukyeekhe bwa Zebuluni bwamenyatsaka nga buusikha bwaabwe. 

Liiswa lyeesi baakabila shikuuka sha Isakaari 

17Shisiintsa she khaane shaweebwa shikuuka sha Isakaari, nga bakabananisamo 
bukuuka bukyeekhe. 
18Shisiintsa shino shabamo bino: Jezureeli, Kesulosi, Shunemu, 

19Hafarayimu, Shiyoni, Anaharasi, 

20Rabisi, Kishiyoni, Ebezi, 

21Remesi, Eni Ganimu, Eni Hada ni Besi Pazezi. 

22Lulwaakha lwatsya lwekuunya khu Tabori, Shahazuma ni Besi Shemeshi, 
lwaatsya lwaakamila khu Yorudaani. Lulwaakha luno lwawaambilamo biriimba 
likhumi na bisesaba, ni khutubakho ni bibyaalo bibibotokhelelewo byeene. 
23Biriimba bino ni khutubakho ni bibyaalo bibibotokhelelewo byeene nimwo 
mweesi bukuuka bukyeekhe bwa Isakaari bwamenyatsaka nga busikha 
bwaabwe. 

Liiswa lyeesi baakabila shikuuka sha Asheri 

24Shisiintsa she kharaano shaweebwa isi shikuuka sha Asheri, nga 
bakabananisamo bukuuka bukyeekhe. 
25Shisiintsa shino shabamo bino: Helikasi, Hali, Beteni, Akishafu, 

26Alameleki, Amadi, ni Mishali. Khu lubeka lwe bukwanyaanga lulwaakha 
lwatsya lwekuunya khu Karumeli ni Shihori Libunasi. 
27Lwatsya lwaweta kwe bwaamanyaanga khulola i Besi Dagoni, lwekuunya khu 
Zebuluni, ni khu litila lya Ifutaheli khuutsya kwe ngaaki khukhwoola i Besi 
Emeki ni Niyeli. Lwatsya lwakhalisa kwe bwaamanyaanga wa Kabulu, 
28Eburoni, Rehobu, Hamoni, ni Kanasi, ni khukhwoolela ilala khu shiriimba sha 
Sidoni. 
29Lulwaakha luno lwamala lwaweta kwe Rama, lwaatsya lwoola khu shiriimba 
she lumako sha Tuulo, lwanyuma lwaweta luundi khukhwoola i Hosa, lwaatsya 
lwaakamila khu nyaantsa imboofu Meditereniani. Lulwaakha luno lwaayililamo 
ni Mahalabu, Akizibu, 
30Uma, Afeki, ni Rehobu. Mu shikuuka sha Asheri mwabamo biriimba 
kamakhumi kabili ni bibili, ni khutubakho ni bibyaalo bibibotokhelelewo 
byeene. 
31Biriimba bino ni khuutubakho ni byaalo bibibotokhelelewo byeene, nimwo 
mweesi bukuuka bukyeekhe bwa Asheri bwamenyatsaka nga buusikha 
bwaabwe. 

Liiswa lyeesi baakabila shikuuka sha Nafutaali 

32Shisiintsa sha khasesaba shaweebwa isi shikuuka sha Nafutaali, nga 
bakabananisamo bukuuka bukyeekhe. 
33Lulwaakha lwasho lwaamila i Helefu, khukhwaamila isi kuusaala kuboofu 
kukuuli i Zaananimu, khuubirira i Adami Nekebu, ni Jabunilu, lwaatsya 
lwaamaliilisila khu Yorudaani. 
34Lulwaakha lwaweta lwaatsya kwe bukwanyaanga khuubirira i Azinosi Tabori, 
lweetsa lwaarurira i Hukoko. Lweekha kwe mwaalo lwetiila khu ndulo kwa 
Zebuluni, khuutsya paka i bukwanyaanga khukhwoola khu Asheri, khuutsya 
khukhwoola khu Yorudaani, lubeka lwe bukwanyaanga wa Yuda. 
35Biriimba bye tsimako bya Zidimu, Zeri, Hamasi, Rakasi, Keneresi, 

36Adama, Rama, Hazori, 

37Kedeshi, Edereyi, Eni Hazori, 

38Ironi, Migadali Eli, Horemu, Besi Anasi, ni Besi Shemeshi. Yabayo biriimba 
likhumi na syeenda ni khutubakho ni bibyaalo bibibotokhelelewo. 
39Biriimba bino ni bibyaalo byabyo nibyo bibyaba busikha bwa Nafutaali, nga 
baakabananisilemo bukuuka bukyeekhe. 

Liiswa lyeesi baakabila shikuuka sha Dani 

40Shisiintsa she kumusaafu shaweebwa isi shikuuka sha Dani, nga 
bakabananisamo bukuuka bukyeekhe. 
41Bubalaayi bwe shiifwo she buusikha bwasho bwabamo bino; Zora, Eshitawolu, 
Iri Shemeshi, 
42Shalabini, Ayijaloni, Isila, 

43Eloni, Timuna, Ekuroni, 

44Eliteke, Gibesoni, Baalasi, 

45Jehudi, Bene Beraka, Gasi Rimoni, 

46Mejarikoni, ni Rakoni, ni khutubakho ni shiifwo shishalolelela i Yopa. 

47 Babaandu be mu shikuuka sha Dani ni baarusibwakho liiswa ilyo, isho 
shaakila nibo baatsya bebwakala Leshemu, bashiwaamba, naluundi beeraka ni 
buli muundu yeesi uwashibamo. Baryo baatsya bamenya mu bweene umwo, 
bashuusa lisiina lyasho bashilaanga bari Dani, nga bashebulila umukuuka 
waabwe umutaayi. 
48Biriimba bino ni bibyaalo byabyo byeene nibyo bibyaweebwa isi shikuuka sha 
Dani, nga bakabananisamo bukuuka bukyeekhe. 

Liiswa lyeesi baakabila Yoswa 

49Ni baaba nga baamalile khuukabananisamo liiswa khuuba busikha isi buli 
shikuuka, babaandu ba Isiraeli baakabilakho shisiintsa shitweela isi Yoswa 
umwaana wa Nuni, khuuba busikha bweewe. 
50Shino shaba nga Umukasya n'alakila. Baryo baamukabila shiriimba sheesi 
aakana, nga nisho Timunasi Sera, shishaba mu shibala she tsingoongo sha 
Efurayimu. Ibweene iyo Yoswa waamiliisa shiriimba shishabayo, 
waamenyatsaka iyo. 
51Bino nibyo bibyaba biifwo byeesi umusaayi Eliyazari atweela ni Yoswa 
umwaana wa Nuni, ni khuutubakho ni baaraangilisi be bikuuka bye ba Isiraeli, 
baakabananisa isi bikuuka byoosi nga bakhupa bukokha. Shino baashikhola nga 
bali i Shilo, mu moni ts'Omukasya, iburaangisi we Lisari ly'Omukasya. Baryo 
baamaliilisa khuukabananisamo liiswa lyoosi. 

Yoswa 20 

Biriimba bye khuumulilamo 

(Khuubala 35.9-34; Kamakaambila 19.1-13) 

1 Lwanyuma Umukasya waalomela Yoswa 

2khuutsya aboolele babaandu ba Isiraeli ari, “Ni muroboleyo biriimba bye 
bubwilukhilo, nga ni nalakila Musa umwakaanisi wase. 
3Nibawo umuundu yeesi uwiira ukuundi nga waakhushitsililila ta, umuundu 
uyo anyala waatitukhila ibweene iyo, nio anyale khuuwona buurafu bwe balebe 
b'omuundu uwiiribwile. 
4Umuundu uwiirire uyo, anyala waatitukhila mu biriimba bino, waatsya 
weemikha mu mulyaango kwe shiriimba isho, waasontsoola baaraangilisi be 
shiriimba isho bibibeelewo. Ni nabo bamufukiilisa khukhwinjila mu shiriimba 
isho, baamuwa shiifwo e khuumenyayo ni nabo. 
5Ne siinga balebe b'omuundu uwiribwile baloondakho khu muundu yuno, nga 
bakana nabo khuumwiira, babekhali be mu shiriimba shino sibaakha 
khuumuwaanayo isi bali ta, lwekhuuba niye aamwiira nga waakhushitsililila ta, 
naluundi ate nga s'alikho ni lirima lyoosi mu mwoyo kweewe ta. 
6Umuundu umwiiri uyo, aakha khuumenya mu shiriimba isho she bubwilukhilo 
isho, khukhwoolesa nga baamureerire khuumuwotsesa mu lubuula. Umuundu 
uyo n'anyoolekhana nga s'alikho ni kumusaango ta, aakha khuumenya mu 
shiriimba isho she bubwilukhilo, khukhwoolesa khu mbuka isi umusaayi afwiila. 
Lwanyuma umuundu uyo ali ni khukhwiilayo mu shiriimba she waabwe sheesi 
aatitukhamo.” 
7Baryo ba Isiraeli baakhalawo khuurawo biriimba bitaru bye bubwilukhilo khu 
lubeka lwe bukwanyaanga wa Yorudaani, nga nibyo: Kedeshi shishiili mu 
Galilaaya, mu shibala she tsingoongo sha Nafutaali, Shekemu shishiili mu shibala 
she tsingoongo sha Efurayimu, ni Kiriyasi Ariba (alala bashilaanga bari 
Heburoni) shishiili mu shibala she tsingoongo sha Yuda. 
8Khu lubeka lwe bwaamanyaanga wa Yorudaani, ba Isiraeli ndi nayo 
baakhalawo khuurawo biriimba bitaru bye bubwilukhilo: Bezeri shishaba khu 
musaleela ibwaamanyaanga wa Yeriko, mu shibala sha Rewubeni, Ramosi 
shishiili mu Gileyadi nga nisho shaba shiriimba sha Gadi, ni Golani shishiili mu 
Bashani, she mu shisiintsa sha Manase. 
9Biriimba bino bye bubwilukhilo byareebwawo nio nga abe umuundu umu 
Isiraeli mutweela namwe umuwuyi mutweela nga weerire uwashe nga 
waakhushitsililila ta, abe anyala waatitukhila mu shitweela khu biriimba bino. 
Ibweene iyo abe anyala waawona waaba mulamu khukhwoolesa khu 
khuwotsesebwa, abe yakhaba nga baalebe b'omuundu uweribwa bakhakakho 
khuumwiira. 

Yoswa 21 

Biriimba bya Balevi 

1Baaraangilisi be mu bukuuka bukyeekhe bwe mu shikuuka sha Levi, baatsya 
khuukanikha isi Eliyazari, umusaayi umukhulu, ni isi Yoswa Umusooleli wa 
Nuni, ni baaraangilisi be bukuuka bukyeekhe bubuundi bwe mu Isiraeli. 
2Baaraangilisi bano baabatsyayo i Shilo mu shibala sha Kanani, baabalomela 
bari, “Umukasya aalakila khuubirira mu Musa ari, ifwe khuli ni khuuweebwa 
biriimba bye khuumenyamo, nga mulimo biifwo bye khukhwaayisilamo 
bibyaayo byeefwe.” 
3Ari khukhwaama nga Umukasya n'aloma aryo, baaraangilisi be bikuuka 
bibiramile bye ba Isiraeli, baafukiilisana khuuwakho biriimba ni bibyaalo bilala 
isi shikuuka sha Levi. 
4Shisiintsa shiikiboole shaweebwa isi khakuuka kha Kohasi. Ba Levi babaaba 
babetsukhulu ba Aroni umusaayi, baweebwa biriimba likhumi ba bitaru 
khukhwaama mu bisiintsa bya Yuda, Simeoni, ni sha Benyamini. 
5Babaramile boosi be mu khakuuka kha Kohasi, nabo baaweebwa biriimba 
likhumi khukhwaama mu bisiintsa bya Efurayimu, Dani, ni shitweela khu 
bisiintsa bya Manase she bukwanyaanga. 
6Babaandu be mu khakuuka kha Gerishoni, baaweebwa biriimba likhumi na 
bitaru, khukhwaama mu bisiintsa bya Isakaari, Asheri, Nafutaali, ni shisiintsa 
sha Manase she bwaamanyaanga. 
7Babaandu be mu khakuuka kha Merari, nabo beetsa buli baandu muungo 
tsaabwe nabo baweebwa biriimba likhumi na bibili khukhwaama mu bisiintsa 
bya Rewubeni, Gadi ni Zebuluni. 
8Baryo ba Isiraeli baakabila bukuuka bwa Levi biriimba ni bibyaalo ibyo byeesi 
Umukasya aalakila khuubirira mu Musa. 

Biriimba bya Yuda, Simeoni, ni Benyamini 

9Khukhwaama mu bikuuka bya Yuda ni Simeoni, baakabananisa biriimba mu 
masina kano, 
10isi babetsukhulu ba Aroni, babaaba bali be khakuuka kha Kohasi, uwaba uwe 
muunda ya Levi. Nibo babaanyoowa khuuweebwa, lwekhuuba khakokha 
khakhaanyoowa khaakwa khu nibo. 
11Baabakabila nibo shiriimba sha Kiriyasi Ariba (Ariba aba kuukawe wa Anaki), 
ari shishilaangibwa bari Heburoni, ni khuutubakho bibyaalo bye 
khukhwaayisilamo bibyebotokhelelawo, mu shibala she tsingoongo sha Yuda. 
12Ne khuurusakho ndi kimikuunda ni bibyaalo bibyebotokhelela shiriimba 
baaba baabikabila Kalebu umwaana wa Jefune, khuuba busikha bweewe. 
13Baryo babetsukhulu ba Aroni umusaayi baabakabila Heburoni shishaba 
shiriimba she bubwilukhilo shooyo uwaba nga weerire umuundu, Libuna, 
14Jatiri, Eshitemowa, 

15Holoni, Debiri, 

16Ayini, Juta, ni Besi Shemeshi, khuuyililamo atweela ni kamaayilo keene, nga 
byoosi atweela bili biriimba syeenda khukhwaama mu Yuda ni Simeoni. 
17Khukhwaama mu shikuuka sha Benyamini, nibo baaweebwa biriimba bino, ni 
bibyaalo byawo bibibotokhelelewo: Gibiyoni, Geba, 
18Anasosi, ni Alumoni; nga bino bili biriimba bine. 

19Biryo biriimba likhumi na bitaru byaweebwa isi basaayi nga nibo babaaba 
babetsukhulu ba Aroni. 
20Ne babaaramile boosi babaama mu bikuuka bya Kohasi, nga nibo be muunda 
ya Levi, baafuna biriimba likhumi ni bibyaalo bibibotokhelelewo, nga babirusa 
khu shikuuka sha Efurayimu. 
21Bano nibo baaweebwa shiriimba sha Shekemu, atweela ni bibyaalo 
bibibotokheleelewo, nga nisho shishaba shiriimba she bubwilukhilo bw'oyo 
uwaba weerire uwashe akhali khuushitsililila ta, ni Gezeri, 
22Kibuzayimu, atweela ni Besi-Horoni ni khuuyililamo bibyaalo 
bibibotokhelelewo, nibyo biriimba bine. 
23Biriimba bibiilakho bino atweela ni bibyaalo byawo bibibotokhelelewo 
byaweebwa isi basaayi be mu shikuuka sha Dani: Eliteke, Gibesoni, 
24Ayijaloni, ni Gasi-Rimoni; byoosi atweela biriimba bine. 

25Ni khukhwaama mu shisiintsa she khabili shishiramile she shikuuka sha 
Manase, ba Levi baaweebwa biriimba bino atweela ni bibyaalo byawo 
bibibotokhelelewo: Taanaki ni Gasi-Rimoni atweela biriimba bibili. 
26Biryo biriimba bibiramile likhumi ni bibyaalo byawo bibibibotokheleele, 
byaweebwa isi bukuuka bukyeekhe bwe shikuuka sha Kohasi. 
27Babetsukhulu ba Gerishoni nga nibo batweela khu be mu shikuuka sha Levi, 
baafuna biriimba bibili ni bibyaalo byawo bibibibotokheleele, nga babyaamisa 
khu shitweela khu bisiintsa bya Manase, nga nibyo Golani shishiili mu Bashani, 
nga nisho shiriimba she bubwilukhilo, ni Be-Eshitera; nibyo biriimba bibili. 
28Khukhwaama khu shikuuka sha Isakaari baafuna biriimba Kishiyoni, ni 
Daberasi, 
29Jarimusi, ni Eniganimu, nga nibyo biriimba bine ni khutubakho bibyaalo 
byawo bibibibotokheleele. 
30Be mu shikuuka sha Asheri baafuna biriimba Mishali, Abudoni, 

31Helikasi, ni Rehobu, nga nibyo biriimba bine ni khutubakho bibyaalo byabyo 
bibibotokheleele. 
32Khukhwaama khu shikuuka sha Nafutaali, baafuna Kedeshi shishiili mu 
Galilaaya; nga nisho shiriimba she bubwilukhilo, ni Hamosi Dori, ni Karitani, nga 
nibyo biriimba bitaru ni khutubakho bibyaalo byawo bibibotokheleele. 

33Biryo biriimba bitaru ni bibyaalo bibibotokhelelewo byaweebwa isi shikuuka 
sha Gerishoni. 
34Ba Levi babaaramile nga nibo be mu khakuuka khakyeekhe kha Merari, 
baafuna biriimba khukhwaama khu shikuuka sha Zebuluni, nga nibyo 
Jokineyamu, Karita, 
35Dimuna, ni Nahalali, byoosi atweela nga nibyo biriimba bine ni khutubakho 
bibyaalo byawo bibibotokhelelewo. 
36Khukhwaama khu shikuuka sha Rewubeni, ba Levi baafuna biriimba Bezeri, 
Jahazi, 
37Kedemosi, ni Mefaasi, ni khutubakho bibyaalo byawo bibibotokhelelewo. 

38Khukhwaama khu shikuuka sha Gadi, baafuna biriimba Ramosi shishiili mu 
Gileyadi nga nisho shiriimba she bubwilukhilo, ni Mahanayimu, 
39Heshiboni, ni Jazeri, nga nibyo biriimba bine ni khutubakho bibyaalo byawo 
bibibotokhelelewo. 
40Nashiryo biriimba likhumi na bibili nibyo bibyaweebwa khakuuka 
khakyeekhe kha Merari khe shikuuka sha Levi. 
41Biryo biriimba ni bibyaalo bibyaweebwa ba Levi atweela byoosi mu shibala 
sha Isiraeli byoola kamakhumi kane na shinaane. 
42Buli shitweela khu biriimba bino byabakho ni bibyaalo bibibotokhelelewo bye 
khukhwaayisilamo. 
43Musaambo yino, Umukasya waakabila ba Isiraeli shibala shoosi sheesi etsubila 
bakuuka baabwe ari alishibawa. Nashiryo ba Isiraeli ni baamala 
khuuwoonamwo babaandu baamwo, baashimenyamwo. 
44Aabawo baasiku babaaba nga bashiiliwo khuusoolanisa ba Isiraeli, ne 
Umukasya wolelesa shisuubiso sheewe, khuubona ari babaandu beewe 
bamenya mu lukoosi. Nga abe buli mbuka isi ba Isiraeli baatsiila mu busoolo ni 
baasiku baabwe, nga Umukasya Wele abayeeta khuubawula, nga mbaawo 
unyalisa khuuwula ba Isiraeli ta. 
45Mbaawo shisuubiso na shitweela sheesi Umukasya aalomela ba Isiraeli 
shishikhoolelela ta. Byoosi byeesi aaloma byoolelela buulayi. 

Yoswa 22 

Bikuuka bye Bwaamanyaanga bikobolayo ingo 

1Yoswa walaanga atweela mu lubuusano babaandu be mu bikuuka bya 
Rewubeni, Gadi, ni shisiintsa sha Manase she Bukwanyaanga. 
2Lwanyuma waabaloma ari, “Bona mwaakholile bibiindu byoosi byeesi Musa 
umwakaanisi w'Omukasya aabalakila inywe, ni nanywe muryo mwayimbulila 
ise mu biindu byoosi byeesi nabalakila. 

3Mu mbuka iyi yoosi khukhwoola ni khu shifukhu she shaleelo shino, 
mwaakhwaantsukha babandaayeenywe ta. Ne mwaayitsiliilisa naabi 
khukhwoolelesa byeesi Umukasya Wele weenywe aabalakila. 
4Ne ari khukhwaama nga Umukasya Wele weenywe naamalile khuuwa 
babandaayeenywe ba Isiraeli lukoosi nga n'asuubisa, ari nimwiileyo mu tsiingo 
tseenywe mu liswa lyeesi Musa umwakaanisi w'Omukasya abawa 
ibwaamanyaanga we luluutsi Yorudaani. 
5Ne muli ni khukhwitsiliilisa naabi khuubona muri murama nga babeyikinwa 
khuuloondelela kamakaambila keesi Musa umwakaanisi w'Omukasya aabawa: 
khuukana Umukasya Wele weenywe, khuukyeendatsakila mu ntsila tseewe, 
khuuwulilatsaka kamakaambila keewe, ni khuumwakaanisatsaka niye yenyene 
ni kumwoyo kwoowo kwoosi, atweela ni buulamu bwoowo bwoosi.” 
6Aryo Yoswa waabawa tsikhabi, waabasibula nabo baatsya ingo waabwe. 

7Musa abe waakabila shisiintsa shitweela sha Manase liiswa lya Bashani liliili i 
bwaamanyaanga wa Yorudaani, ne shisiintsa shishiramile sha Manase, Yoswa 
aabakabila liiswa liliili i bukwanyaanga wa Yorudaani, mu ba Isiraeli babaandi 
babaaramile boosi. Lwanyuma lwayo Yoswa waabaloma khukhwiilayo ingo 
waabwe, waabawa tsikhabi, 
8nga abalomela ari, “Ni mwiileyo muungo tseenywe nga muli ni buyiindifu 
buukali ibwo, ni tsikhaafu tsingali itso, ni feeza, zaabu, ni bibyuuma bibiindi, ni 
khuutubakho bikwaaro biikali. Ne mwaakha mubikabanane ni baalebe 
beenywe.” 
9Baryo babaandu be mu shikuuka sha Rewubeni, ni shikuuka sha Gadi, ni be mu 
shisiintsa shishiindi sha Manase, beelakayo tsiingo tsaabwe, nga baawukhana ni 
ba Isiraeli babaaramile i Shilo, shishiili mu shibala sha Kanani. Baryo bakyeenda 
nga beelayo iwaabwe i Gileyadi, nga nisho shisiintsa sheesi Umukasya 
aabakabila khuubirira mu Musa. 
10Ne ni baaba nga bashiili mu Kanani, nga bashiili khwambukha luluutsi 
Yorudaani ta, babaandu be mu shikuuka sha Rewubeni bano ni be mu Gadi, ni 
be shisiintsa shishiindi sha Manase, boombekha shisheeso shiboofu shisheene 
aambi ni luluutsi luno. 
11Babaandu babaaramile ba Isiraeli baawulila bari babaandu Rewubeni ni Gadi 
ni shisiintsa sha Manase boombakhile shisheeso shiboofu shisheene khu ndulo 
khwe luluutsi Yorudaani, khu liswa lilyaba lye ba Isiraeli. 
12Ne babaandu ba Isiraeli ni baawulila baryo, libungiitsi lyoosi lyesuta lyaatsya 
lyaabuusanila i Shilo, khuukana khuusoolanisa babandaayaabwe bano. 
13Ne khuunyoowa ba Isiraeli bano baabarumanila baarume nga baraangililwa ni 
Fenekasi, umwaana w'omusaayi Eliyazari, khuutsya i Gileyadi khuukanikha isi 
babaandu ba Rewubeni, ni Gadi, ni shisiintsa shishiindi sha Manase bano. 

14Mu baarume bano mwabamo baaraangilisi likhumi, nga buli mutweela aama 
mu shikuuka shitweela she bikuuka bya Isiraeli. 
15Nga ni boola mu shibala sha Gileyadi, baboolela babaandu ba Rewubeni, ni 
Gadi ni shisiintsa shishiindi sha Manase, khulwe bashaabwe babaaramayo bari, 
16“Lwashiina mukholile shishiindu shiibi shino isi Wele wa Isiraeli? Inywe 
mwaamururirekho luundi mwaaminyaaliile Umukasya lwe khukhwombekha 
shisheeso shishiindi ano. 
17Shishoonako sheesi khwakholela i Peyoli abe sishimala ta? Ni na ari ifwe 
khushiili khusiingibwakho shiibi isho ta, nga nisho shishaakila buulwaale buubi 
bubweene bwaakhukwakho ifwe fweesi, nga bwaama isi Umukasya. 
18Ne bona ndi inywe shaleelo mwaarurire khu Mukasya! Inywe siinga 
mumiinyaalila Umukasya shaleelo, kane niye akhalalile babaandu ba Isiraeli 
boosi kumukaamba. 
19Ne ari siinga mwaambaasa muri shibala sheenywe shino shoonakisibwile, ni 
mwambukhe luluutsi Yorudaani, mwiitse isi shibala sh'Omukasya, isi Isanduuku 
iye kamakaambila y'Omukasya imenya akari mwiifwe, ni nafwe kane 
khukabanane liiswa ni nanywe. Ne mukhaminyaalila Umukasya namwe 
mwombekha shisheeso shisheenywe ta, akhali shitweela isho shishiili 
sh'Omukasya Wele umweene. 
20Ni mushebulile isaambo isi Akani umwaana Zera, ekaana khuwaamba 
likaambila liliwaamba khu biindu abe bibyaba bye khukhwoonakisibwa, niye 
areerera lituuli lyoosi lye ba Isiraeli babonabonesebwa khu lweesho. Akani s'ali 
yenyene niye uwafwa khulwe shiibi sheewe ta.” 
21Nio lwanyuma babaandu be mu bikuuka bya Rewubeni, ni Gadi ni shisiintsa 
shitweela she shikuuka sha Manase, beelamo baakhulu be bikuuka abo bari, 
22“Umunyali wa byoosi mutweela yenyene niye Wele, uuli Umukasya! Umunyali 
uwa byoosi mutweela yenyene niye Wele, uuli Umukasya! Niye waamanya, ari 
lekha ni ba Isiraeli boosi nabo bashimanye. Ifwe siinga khuuba nga 
khwaaminyaala khwaalekha khuwulila byeesi Umukasya aloma ta, 
mukhakhulekha khwaaba baalamu shaleelo ta. 
23Ifwe sikhwombekha shisheeso khulweefwe nio khunyale khuurura khu 
Mukasya ta. Naluundi ifwe sikhwashombekha khuri nio khunyale khuuwaanayo 
tsisaayilo, namwe bibyookhebwa bibiindi ni biwaano bye lukoosi 
khukhwikhoyesa Umukasya, namwe bari nio akhuwe ifwe tsikhabi ta. 
24Ne khwashombekhile khuryo, lwekhuuba khwarya khuri manya iburaangisi 
iyo, babetsukhulu beenywe baliloma babetsukhulu beefwe bari, ‘Inywe muli na 
bunyala shiina bububesaayisa Umukasya Wele wa Isiraeli? 
25Bona Umukasya warawo luluutsi Yorudaani khuuba nga lulwaakha akari e 
babaandu beefwe ni babaandu beenywe. Nashiryo inywe simulikho ni 

kumukabo isi Umukasya ta.’ Baryo manya babetsukhulu beenywe 
balikhaangabisa babaandu beefwe khuulekha khwisaaya Umukasya ta. 
26Isho nisho shishakilile ifwe khwaakhalawo khukhwombekha shisheeso shino, 
ne akhuba khulwe tsisaayilo namwe khulwe biwaanwa ta. 
27Ne khwashikholile lwekhuuba nga shishebuliso busa akari e babaandu 
beenywe ni babaandu beefwe, khukhwokyesa khuri fweesi khuli ni kumukabo 
kwe khukhwisaaya Umukasya mu lisaayilo lyeewe, nga khuli ni biwaano 
byeefwe bye khukhwoosha, ni tsisaayilo, atweela ni biwaano bye lukoosi. Awo 
nio babetsukhulu beenywe balekhe khukanikha isi babetsukhulu beefwe bari 
sibalikho ni kumukabo kwe khukhwisaaya Umukasya ta. 
28Naluundi khweelileyo khwaambaasa khuri, ‘Siinga bakhulomela shishiindu 
nga shino, namwe baashilomela babetsukhulu beefwe, khweesi khunyala 
khweelamo khuri, ni mubone shisheeso shishifwaanana ni shisheenywe, sheesi 
bakuuka beefwe nabo bombekha, sishili she khukhwookhelakho tsisaayilo 
namwe biwaano bibiindi ta, ne shili busa shishebuliso akari efwe ni nanywe.’ 
29Mu ŋali mubweene, ifwe sikhunyala khwaaminyaalila Umukasya, 
khwaamururakho lwe khukhwiyombekhela shisheeso shisheefwe nio 
khwookhelekho tsisaayilo tseefwe ni biwaano bibiindi, namwe biwaano bye 
lukoosi ta. Shisheeso shitweela shonyene sh'Omukasya Wele weefwe, shili 
shitweela shonyene, nisho shisheemikha iburaangisi we lisaayilo likhosefu.” 
30Ulwo nga umusaayi Finehasi atweela ni baaraangilisi be babaandu, 
khukhwaama mu bikuuka bya Rewubeni, ni Gadi atweela ni shisiintsa shitweela 
sha Manase nga baamalile khuukanikhana byoosi, bewulila nga baabimalile 
buulayi. 
31Kila umusaayi Finehasi umwaana wa Eliyazari elamo babaandu be bikuuka 
bino ari, “Shaleelo naamanyiile ilala ndi Umukasya ali atweela ni nafwe, 
lwekhuuba mwakhwoonakisa mu moni ts'Omukasya, nga ni khwashambaasile 
ta. Khuurusakho ndi mwayeetile busa ba Isiraeli khuuwona khukhwaama mu 
mukhono kw'Omukasya.” 
32Lwanyuma lweebyo, umusaayi Finehasi atweela ni baaraangilisi be bikuuka 
likhumi abo, beelayo i Kanani nga baama mu lubusano luno lweesi baaba nalwo 
ni babaandu ba Rewubeni, ni ba Gadi, baatsya babiboolela ba Isiraeli boosi. 
33Baryo ba Isiraeli boosi baashikana naabi luundi bekhoya nga baruuya Wele, 
baakamisila ni abweene awo khuukanikha buubi khu baandu ba Rewubeni ni ba 
Gadi. 
34Baryo babaandu be mu shikuuka sha Rewubeni ni sha Gadi, baatwiikha 
shisheeso isho lisiina bari, “Shisheeso she bujulisi shishookesanisa shiri 
Umukasya niye Wele.” 

Yoswa 23 

Inganikha ya Yoswa iyaakamayo ni khuufwa khweewe 

1Mu mbuka indeeyikho, Umukasya ayeeta ba Isiraeli khuumenya mu lukoosi ni 
babesanwa baabwe, ni Yoswa naye aryo wahangala khuumala kimiiko mikali. 
2Shifukhu shitweela, Yoswa walaanga luubuusano lwe baaraangilisi be bikuuka 
bye ba Isiraeli khukhwiitsa atweela, nga mulimo baasakhalu, baakayi, ni 
khuutubakho ni baakhulu be mu Isiraeli babaandi. Kila abalomela ari: “Ise ari 
ndi umuundu umusakhulu naabi. 
3Inywe mwabeene mwabona isaambo isi Umukasya Wele weenywe 
aabasoolanilamo, waabayeeta khuuwula kamanaambo ni khuubanyalisisa 
khuuyila shibala shino. 
4Ne bona ari ise naabakabananisile liiswa lyaabo beesi khushiili khusoolanisa 
khwaawula ta, khuuba nga buusikha bweenywe. Ni khuutubakho ni liiswa 
lyaabo beesi khwamala khaale khuusoolanisa khwaawula, khukhwaamila ilala 
khu luutsi Yorudaani, khukhwoolela ilala khu nyaantsa imboofu Meditereniani. 
5Umukasya Wele weenywe kane abayeete khuuwoonamwo babaandu 
babaamenyamwo ari, ni nanywe muryo mwiyilile liiswa lino libe lilyeenywe. 
Shiryo nga Umukasya Wele weenywe umweene n'abasuubisa. 
6“Nashiryo ni mwiilemo kamaani khuubona muri, mukhola biilakilo byeesi 
Musa aarona mu shitabo she Kamakaambila. Mukhakhakakho mwaakaruramo 
musaambo yoosi ta. 
7Mukhabakho ni khuukholakana ni kamanaambo kakaabebotokheleele inywe 
ta. Mukhesaaya ba wele baabwe, namwe mwewunamila isi bifwaani byaabwe, 
namwe mwaakholakho bisuubiso byoosi isi ba wele baabwe na khakyeekhe 
khoosi ta. 
8Ne ni mube babeyikinwa isi Umukasya weenywe, nga ni mubeelatsakile 
khukhwoolesa shaleelo shino. 
9“Umukasya aabayeeta inywe khuwoonamwo kamanaambo kakaali ke kamaani 
khuubafuurakho inywe, naluundi mbaawo n'umuundu na mutweela uwanyalisa 
khukhwiimikhawo khuubakhaandisa inywe ta. 
10Umuundu mutweela mwiinywe aanyalisa khuuwula baasiku shikana 
shitweela shibuufu, lwekhuuba Umukasya Wele weenywe aabasoolanila inywe 
nga n'abasuubisa. 
11Nashiryo ni mwitsiliilise khuubona muri, inywe mwabeene mukana naabi 
Umukasya Wele weenywe. 
12Lwekhuuba inywe ni kane mushuukhe murure khu Wele, mwibowe khu 
baandu babaaramawo be khu manaambo kano, murakikhe khuuyilana ni nabo: 
nga inywe muyila bakhasi baabwe ni nabo nga bayila babeenywe, 
13ni mushimanyile ilala muri, Umukasya Wele weenywe singene eloosele 
khuubawoonamwo mu shibala shino ta. Akhali ndi nibo kane babe busa nga 

kumureko isi muli, babe nga babatsiinisa inywe naabi, bafwaane nga kamawa 
mu moni tseenywe. Nashiryo balibamalilawo inywe ilala khukhwaama mu 
shibala shino, abe sheesi Umukasya Wele weenywe abaweele inywe. 
14“Ne bona ise ari ndi aambi khuufwa nikhilile kwe makoombe. Ni nanywe 
mwaashimanyila ilala mu myoyo kyeenywe muri, buli shiindu shoosi sheesi 
Umukasya Wele weenywe aabasuubisa, shishibawaamba khusiinywe, 
shaayolelela. Mbaawo na shitweela shishikhoolelela ta. 
15Ne ni mumanye muri, khukhwaama nga Umukasya Wele weenywe, 
n'abaweele bibiindu biilayi byeesi aabasuubisa nywe, ndi niye umweene kane 
abareerekho bisiro biikali siinga inywe mumumiinyaalila. Niye kane abahesele 
ilala mweesi muwewo, khukhwaama mu shibala shino shilayi sheesi abakabiile 
nywe. 
16Inywe siinga mufuniaaka indakaano y'Omukasya Wele weenywe, mweela 
khukhwisaaya ni khukhwakaanisa ba wele babaandi, lirima lya Wele kane libe 
liikali naabi, ni nanywe muryo muhelele ilala, ilekhe khuramawo na mutweela 
mu shibala shino shilayi sheesi abaweele ta.” 

Yoswa 24 

Yoswa akanikha isi babaandu i Shekemu 

1Yoswa alaanga bikuuka byoosi bye ba Isiraeli khukhwiitsa atweela mu 
lubuusano i Shekemu. Abuusa atweela baasakhalu, ni baaraangilisi, ni baakayi, 
atweela ni baakhulu babaandi mu Isiraeli khuubuusanila aambi ni Lisari 
Likhosefu. 
2 Lwanyuma Yoswa waalomela babaandu boosi ari, “Shino nisho sheesi 
Umukasya Wele wa Isiraeli ali khuuloma, ‘Khaalekho bakuuka beenywe 
baamenyatsaka shanjelekha we luluutsi Efurati, naluundi nga besaaya ba wele 
babaandi. Beeloosela mwibyo, ikhaba umukuuka weenywe Tera, atweela ni 
babaana beewe babili Iburayimu ni Nahori, nabo baakholatsaka baryo. 
3Ne ise nareera Iburayimu khuukhalisa luluutsi Efurati, namuraangilila 
khuukyeenda mu shibala shino sha Kanani. Naamuwa tsikhabi waasaala Isaaka, 
nga niye umukiboole mu luruungo lwe lisaaye liikali. 
4Ni Isaaka naye namuwa babaana babili Esawu ni Yakobo. Esawu namuwa 
khuumenya mu shibala she tsingoongo khu lukiingi Seyiri. Ne Yakobo ni 
babaana beewe boosi baatsya kwe Misiri khuumenya iyo. 
5Lwanyuma narumana Musa ni Aroni, naluundi nareera shitaambiso she 
kamaani khu ba Misiri, khukhwoolesa ni nabarusamo inywe. 
6Nga ni narusa bakuuka beenywe khukhwaama mu Misiri, ne ba Misiri 
benyukhilamo ni kamakaali kaabwe ni baselikhale baabwe be khu ŋwaaŋwa 
babaloondakho, khukhwoolela ilala khu nyaantsa Imbesemu. 

7Bakuuka beenywe baalila lwe buuyeeti, shishakila naarawo lifuumbi limali 
akari aabwe ni ba Misiri. Lwanyuma nekulawo inyaantsa khuubawo intsila, ni 
nabo baakyeenda baabiramo busa nga babaakyeendela khu lwoomu. 
Naakyelawo naalekhuula inyaantsa yaakobola yaamila ba Misiri, baryo boosi 
baahela nga bakuuka beenywe babona. Mwaamanya nga mwamenya mu 
mubiimbi imbuka indeeyi. 
8Lwanyuma naabambusa naabareera mu shibala she ba Amori, 
babaamenyatsaka shanjelekha wa Yorudaani. Baryo ba Amori bano 
baabasoolanisa naabi, ne ise naabayeeta khuubawula. Boosi nabahesa nga 
mubona, muryo nanywe mwaayila liiswa lyaabwe khuuba nga buusikha 
bweenywe. 
9Lwanyuma Balaka umwaana wa Zipori, umuyiinga wa Mowabu, waarakikha 
buusoolo ni ba Isiraeli, aryo shikila arumanisa isi Balamu umwaana wa Beyori 
ari eetse abatsube inywe, 
10ne ise naalekha khurekereesa byeesi Balamu aaloma ta. Akhali ndi ise nalakila 
Balamu khuubawa inywe tsikhabi, indyo naabawonesa khukhwaama mu 
makhono ka Balaka. 
11Inywe muryo mwakhalisa luluutsi Yorudaani, mweetsa mwenjila mu Yeriko. 
Baaraangilisi atweela ni babaandu baayo baabasoolanisa inywe, ni 
khuutubakho ni ba Amori,, ni ba Perizi, ni ba Kanani, ni ba Hiti, ni ba Girugashi, 
ni ba Hivi, atweela ni ba Yebusi. Ne ise ndyo nabayeeta inywe mwaabawula nibo 
boosi. 
12Nga ni mwaba nga mwilooselayo, ise nakhola bayiinga babili be ba Amori 
baayenguukhana busa, baatitukha. Nashiryo simwabawula lwe lurima 
lweenywe namwe lwe lifumo lyeenywe ta. 
13Ise naabafumbasa inywe liiswa lyeesi mukhaaraambilila ta, ni biriimba byeesi 
mukhoombekha ta, ne nga ari mubimenyamwo. Ise nabawa inywe kimikuunda 
kye kimizabibu ni ki olivu, khuulyamo bibyaamo byamo, abe yakhaba nga siyaba 
inywe mumwakibyaala ta.’” 
14Yoswa weloosela nga aboolela babaandu ari, “Ni mwisaayatsake Umukasya, 
mumwakaanisatsake niye nga mumuwulila luundi nga muli babeyikinwa. Ni 
murusewo bifwaani bye ba wele isi bakuuka beenywe besaayatsaka nga bashiili 
khwambukha luluutsi ta, naluundi nga bashiili i Misiri. 
15Ne siinga muba nga simukana khukhwisaaya Umukasya ta, nimurobolewo 
shaleelo, naanu isi kane mwisaayatsake. Kane mukhalewo khukhwisaaya ba 
wele beesi bakuuka beenywe besaayatsaka, nga bashiili khwambukha luluutsi 
Efurati, naluundi nga bashiili mu Misiri? Namwe kane mwisaaye ba wele be ba 
Amori, be shibala sheesi muli khuumenyamwo ari? Ne ise ni be muungo mwase, 
kane khwisaayatsake Umukasya.” 



499 

 

 
Ibayibuli Ingwalaafu 

© 2016 Bible Society of Uganda. 
  

 

 

16Babaandu nabo beelamo isi Yoswa bari, “Ifwe sikhunyala khwaalekha 
Umukasya khweela khukhwisaaya ba wele babaandi ta. 
17Lwekhuuba Umukasya Wele weefwe yenyene niye uwakhuwonesa ifwe, ni 
bakuuka beefwe khukhwaama mu shibala she Misiri mu bukulwa. Niye aakhola 
bye kamakaanga biikali naabi nga fwabeene khubona khuri. Nga ni khwaba nga 
khukyeenda mu mubiimbi akari mu baasiku beefwe, niye aakhukhiinga ifwe 
naabi. 
18Umukasya umweene niye uwakhusoolanila wawoona ba Amori, ni 
kamanaambo kakaandi kakaaba kamenya ano mu shibala shino. Ilala ifwe kane 
khwisaaye Umukasya, lwekhuuba niye yenyene ali Umukasya Wele weefwe.” 
19Lwanyuma Yoswa waalomela babaandu tsana ari, “Inywe simunyala 
khukhwakaanisa Umukasya nga umweene n'akana ta, lwekhuuba niye ali 
umukhosefu luundi ali Wele we libuba liikali. Mwaakha khuubeela ilala 
babaandu babeyikinwa, mulekhe khumuminyaalila ta, lwekhuuba niye singene 
abeyakhile bibyoonako byeenywe ta. 
20Siinga muyuukha mwaalekha Umukasya mweela khukhwisaaya ba wele 
babaandi, naye aryo kane ashuukhe abakholekho buubi abahese, abe yakhaba 
nga abeelatsakile umulayi isi muli makiboole.” 
21Babaandu nabo beelamo Yoswa bari, “Taawe, ifwe singene khwisaayekho ba 
wele babaandi ta. Khwaamaliliile khukhwisaaya Umukasya yenyene.” 
22Kila Yoswa abeelamo waabalomela ari, “Mwabeene muli bajulilwa be lomo 
yino nga ni mulomile muri, mwaakhalilewo khukhwisaaya Umukasya.” Nabo 
beelamo bari, “E e, ifwe fwabeene khuli bajulilwa.” 
23Yoswa waaloma luundi ari, “Ne bona mushiili ni ba wele be kamanaambo 
kakaandi. Ni murusewo ba wele bano, mwihaanileyo ilala kimyoyo kyeenywe isi 
Umukasya Wele wa Isiraeli.” 
24Babaandu ndi baalomela Yoswa bari, “Umukasya niye Wele weefwe, nafwe 
kane khumwiisaaye luundi khumuwulilatsake niye yenyene.” 
25Aryo Yoswa waakhola indakaano ni babaandu khu shifukhu isho i Shekemu. 
Naluundi waabakholela kamakaambila ni biilakilo byeesi bali ni khuuloondelela. 
26Yoswa waarona bibiindu bino byoosi mu Shiitabo she Kamakaambila. Ni lwe 
khuukana khuurawo shishebuliso she Ndakaano yino, wareera kubaale kuboofu 
kukweene, waakusimikha aasi e kuusaala kuboofu, mu shifwo she 
khukhwisaayilamo Umukasya i Shekemu. 
27Kila Yoswa alomela babaandu ari, “Libaale lino lili umujulisi isi khuli, 
lwekhuuba lyarekeeresile bilomo byoosi byeesi Umukasya akhubooleele ifwe. 
Nashiryo kane nilyo lijulile isi Umukasya, siinga ifwe khushuukha khwaalekha 
khumuwuliilisa ta.” 

28Lwanyuma Yoswa waasiibula babaandu, buli mutweela waakobolayo ingo 
weewe. 

Khuufwa khwa Yoswa ni Eliyazari 

29Lwanyuma lwe bibiindu bino byoosi, Yoswa umwaana wa Nuni, umwakaanisi 
w'Omukasya waafwa, nga waayolesa kimiiko shitoondo shitweela ni likhumi 
(110). 
30Lwanyuma ba Isiraeli baamusiikha mu shiifwo she buusikha bweewe i 
Timunasi-Sera, iyo mu shibala she mu ngoongo sha Efurayimu, ingaaki we 
lukiingi Gaashi. 
31Babaandu ba Isiraeli bakaanisatsaka Umukasya khukhwaama nga Yoswa 
n'aba nga ashiili mulamu. Beloosela baryo ni mu biifukhu byoosi byeesi 
baaraangilisi babaamenyawo khuufuurisakho Yoswa, naluundi nga nibo 
baamanya bibiindu byoosi byeesi Umukasya aaba waakholela babaandu ba 
Isiraeli. 
32 Ni kamakuumba ka Yusufu keesi babaandu ba Isiraeli baasuta beetsa nako 
khukhwaama i Misiri, baakasiikha i Shekemu, mu mukuunda kweesi Yakobo 
aakula khu bisiintsa shitoondo shitweela she feetsa, khukhwaama khu baana ba 
Hamori. Shisiintsa shino shekyela busikha bwe babetsukhulu ba Yusufu. 
33Eliyazari umwaana wa Aroni naye waafwa. Niye baamusiikha mu shibala she 
mu ngoongo sha Efurayimu, mu shiriimba she Gibeya, sheesi abe baakabila 
umusooleli wa Finehasi. 

Baakayi 

Baakayi 1 

Ba Isiraeli basoolanisa bisiintsa bye ba Kanani bibyarama 

1Lwanyuma lwe khuufwa khwa Yoswa, ba Isiraeli baatsya bereeba isi Umukasya 
nga baloma bari, “Shikuuka shiina khu bikuuka byeefwe shishinaraangila 
khuunyoowa khukhwibwakala ba Kanani?” 
2Umukasya waabeelamo ari, “Shikuuka sha Yuda nisho shishinanyoowa. 
Samweene intsya khubayeeta khukhwiyilila liiswa ilyo.” 
3Shikila babaandu be mu shikuuka sha Yuda batsya baakanikha isi baalebe 
baabwe be mu shikuuka sha Simeoni bari, “Ni mwiitse mutsye ni nafwe 
mukhuyeete khuusoolanisa ba Kanani, babaamenya mu shisiintsa shino, nio 
nafwe lwanyuma khutsye ni nanywe khubayeete iweenywe.” Baryo baselikhale 
be mu shikuuka sha Simeoni baatsya baabayeeta mu busoolo. 
4Babaandu ba Yuda baryo baatsya bebwakala ba Kanani. Umukasya waabayeeta 
khuuwula ba Kanani, ni ba Perizi mu shifwo she Bezeki. Atweela beera 
babaandu baboola nga kumukaanda mutweela (10,000). 
5Ibweene iyo niyo isi baanyoolayo umuyiinga Adoni Bezeki naye 
baamwibwakala. Baryo baawula ba Kanani atweela ni ba Perizi beene. 
6Adoni Bezeki waakhakakho khuutitukha, ne baselikhale khukhwaama mu Yuda 
baamutimisa baamuwaamba, lwanyuma baamukhalakakho tsintsala tseewe 
tsimboofu tse khu makhono ni khu bikyele byeene. 
7Lwanyuma Adoni Bezeki tsana waaloma ari, “Ise naakhalakakho tsintsala 
tsimboofu khu makhono ni khu bikyele bye bayiinga kamakhumi musaafu, 
naabakhola baafulila busa aasi khuuweentselesa buubuya bwe biilyo 
bubwakwatsaka aasi e meetsa yase. Ni nase ari Wele alikho asasula musaambo 
niyo ndweela nyene.” Baryo baselikhale ba Yuda baamusuta baamureera i 
Yerusalemu, ibweene iyo niyo isi aafwiila. 

Shikuuka sha Yuda shiwula Yerusalemu ni Heburoni 

8Basaani be mu Yuda baatsya bebwakala Yerusalemu baashiwaamba, beeraka 
babaandu boosi babaashibamo, lwanyuma baashiwaambisakho kumulilo 
shaaweela aasi. 
9Lwanyuma lwa bino ndi baatsya baasoolanisa ba Kanani babaaba nga bamenya 
mu shibala she tsingoongo, she Negebu, ni bukoongo bwe bukwanyaanga. 
10Baryo beelooselayo baatsya bebwakala ba Kanani babaaba bamenya i 
Heburoni, shishanyoowa khuulaangibwa bari Kiriyaasi Ariba. Ibweene iyo 
baawula bukuuka bukyeekhe bwa Sheshayi, ni Ahimani, ni Talumayi. 

Osinieli awula shiriimba sha Debiri 
(Yoswa 15.13-19) 

11Khukhwaama i Heburoni, baselikhale ba Yuda baatsya bebwakala shiriimba 
she Debiri, khu mbuka iyo sheesi balaangatsaka bari Kiriyaasi Seferi. 
12Kalebu waalomela baselikhale ari, “Kane imaambise umukhaana wase Akisa 
nga umukhasi isi umusaani yeesi ukane atsye ebwakale luundi awule Kiriyaasi 
Seferi.” 
13Kila Osinieli, umusooleli wa Kenazi, wandaaye wa Kalebu umukyeekhe, 
waatsya waasoolanisa luundi waawula Kiriyaasi Seferi. Kila Kalebu waasuta 
umukhaana weewe Akisa waamuwa Osinieli, khuumuyila nga umukhasi weewe. 
14Khu shifukhu sheene she kamayiiya ke bukhwaale, Akisa waaloma Osinieli ari 
atsye aloombe paapawe Kalebu amuwekho kumukuunda. Kila Akisa atsya 
khuubona paapawe, ne naaba nga eekha khuurura khu sikilya, Kalebu 
waamureeba ari, “Shiina sheesi ukana ise ikhukholele iwe?” 
15Akisa naye weelamo ari, “Indi khuukana unjeete. Liiswa lyeesi waamba ise lili 
mu mubiimbi kwe Negevu. Ari ise ikhuloomba umbekho shiifwo shishiilimo 
tsisebele tse kameetsi.” Kalebu waamuwa shiifwo shishiilimo tsisebele tse 
kameetsi tsibili tseesi baalaanga bari Iye Angaaki ni Iye Aasi. 
16Babaandu babaaba be mu shikuuka sha Keni, nibo babetsukhulu ba paapa 
umukhwe wa Musa. Bano baarura i Yeriko, nga bali atweela ni babaandu be mu 
shikuuka sha Yuda, baatsya baamenya aambi ni Aradi shishaba mu mubiimbi 
kwe mwaalo kukukhaaba aleeyi ni ba Amaleki ta. 
17Babaandu be mu shikuuka sha Yuda baatsya baayeetakho babaandu be mu 
shikuuka sha Simeoni, baatsiila atweela khukhwibwakala ba Kanani abe 
babaamenya i Zefasi, baabaheselawo ilala boosi. Shikila lisiina lye shiriimba 
shino baashilaanga bari Horuma. 
18Babaandu ba Yuda nabo baawula Gaza, Ashikeloni, ni Ekuroni ni khuutubakho 
bibyaalo bibibotokhelelewo. 
19Umukasya aaba ayeeta naabi babaandu ba Yuda bano. Baryo beeloosela ni 
khuuyila shibala shishaba shili mu ngoongo. Ne ndi sibaanyalisa 
khuuwoonamwo babaandu babaaba bamenya mu matila ta, lwekhuuba baaba 
bali ni kamakaali ke bibyuuma, shaabakhaasisa khukhwiyilila liiswa lino. 
20 Shikuuka sha Yuda shaakabila Kalebu shiriimba she Heburoni, nga Musa 
umweene n'abalakila. Kalebu niye uwawula luundi wawoona mu shiriimba 
bukuuka butaru bwe ba Anaki. 
21Babaandu be mu shikuuka sha Benyamini sibaanyalisa khuuwoonela ilala ba 
Yebusi babaaba bamenya mu Yerusalemu ta. Shikila ni khukhwoola shaleelo 
shino, ba Yebusi bashimenya atweela ni babaandu ba Benyamini. 
22Babaandu be mu shikuuka sha Yusufu nabo baatsya bebwakala Beseli, nga 
Umukasya ali atweela ni nabo luundi nga abayeeta. 

23Khu mbuka isi baarumanila babaandu khuutsya khukhwimenielesa Beseli, 
(abe makiboole bashilaanga bari Luzi), 
24babemenielesi bano baabonayo umusaani mutweela nga arura khukhwaama 
mu shiriimba, kila bamuloma bari, “N'ukhwookese isaambo iye khukhwinjila 
mu shiriimba shino, ni nafwe singene khukhukholekho buubi bwoosi ta.” 
25Umusaani yuno waabokesa. Baryo babaandu be mu shikuuka sha Yusufu bano 
baatsya benjila mu Beseli, beeraka buli muundu yeesi uwashibamo 
khuurusakho umusaani uyo ni be muungo mweewe. Lwanyuma baamulekha 
waatsya 
26woola mu shibala she ba Hiiti, ibweene iyo wombekhayo shiriimba. Shiriimba 
shino waashilaanga ari Luzi, nilyo liilishiili lisiina lyasho ni khukhwoolesa 
shaleelo shino. 
27 Babaandu be mu shikuuka sha Manase sibaawoonamwo babaandu babaaba 
bamenya mu biriimba bya Besi Shani, Tanaki, Doru, Ibileyamu, Megido, ni 
bibyaalo byoosi bibibotokhelelewo ta. Lwekhuuba ba Kanani bano baakhalilawo 
ilala khuubona bari beeloosela khuumenya mu shibala isho. 
28Ne lwanyumakho nga ba Isiraeli baafunile kamaani kamakali, baanyalisa busa 
khukhwikyelisa ba Kanani bano khuuba baakulwa baabwe, ne sibaanyalisa 
khuubawoonelamo ilala ta. 
29 Shikuuka sha Efurayimu nasho sishanyalisa khuuwoonamwo ba Kanani 
babaaba bamenya mu Gezeri ta. Baryo ba Kanani bano beeloosela khuumenya 
atweela ni ba Isiraeli bano. 
30Ni shikuuka sha Zebuluni nasho sishanyalisa khuuwoonamwo ba Kanani 
babaaba bamenya mu Kiduroni ni Nahaloli ta. Baryo ba Kanani bano beeloosela 
khuumenya atweela ni ba Isiraeli bano. Ne shonyene ndi babaandu be mu 
shikuuka sha Zebuluni baaraambisa kamaani khukhwikyelisa ba Kanani bano 
khuuba baakulwa baabwe khuubaraambila. 
31Ni shikuuka sha Asheri nasho sishanyalisa khuuwoonamwo ba Kanani 
babaaba bamenya mu Ako, namwe mu Sidoni, namwe mu Ahilabu, namwe mu 
Akizibu, namwe mu Heluba, namwe mu Afeki, namwe mu Rehobu ta. 
32Baryo babaandu be mu shikuuka sha Asheri baamenyatsaka atweela ni ba 
Kanani bano, khukhwaama nga ni baakhaanyalisa khuubawoonamwo ta. 
33Shikuuka sha Nafutaali nasho sishanyalisa khuuwoonamwo ba Kanani 
babaaba bamenya mu Besi Shemeshi, ni mu Besi Anasi ta. Ne khuurusakho ndi 
baanyalisa busa khuubekyelisa baakulwa baabwe khuubaraambila. Baryo 
babaandu be mu shikuuka sha Nafutaali baamenyatsaka atweela ni ba Kanani 
bano khukhwaama nga ni bakhaanyala khuubawoonamwo ta. 
34Babaandu ba Amori baaba ni kamaani kamakali kakaabanyalisisa khuubowela 
babaandu be mu shikuuka sha Dani, baaba nga bamenya iyo mu shibala she mu 
ngoongo, nga sibabafukiilisa khukhwiikhakho isina wayo ta. 

35Babaandu ba Amori bano ndi luundi beewelayo ilala khukhwiwaambila 
Lukiingi Heresi, ni Ayijaloni atweela ni Shalubimu, baakhalawo khuumenya mu 
bweene imwo. Ne lwanyuma babaandu be mu shikuuka sha Yusufu ni baaba be 
kamaani, beekyelisa ba Amori bano khuuba baakulwa baabwe khuubaraambila. 
36Lulwaakha lukhale lwe ba Amori lwaba khukhwaama i Bubiriro bwa 
Akurabimu khukhwoola i Sela ni khuutsya khubirisawo. 

Baakayi 2 

Malayika w'Omukasya i Bokimu 

1Malayika w'Omukasya waarura i Gilugaali, waatsya i Bokimu, waaha ba Isiraeli 
buurume khukhwaama isi Umukasya ari, “Ise nabarusa khukhwaama i Misiri, 
nabaraangilila naabareera mu shibala sheesi samweene netsuba khuushiwa 
bakuuka beenywe. Khwakhola indakaano isi ise nasuubisa khuulekha 
khufuniaaka ta, 
2ni nanywe mwasuubisa khuulekha khukhola indakaano yoosi ni babaandu be 
mu shibala shino ta. Naluundi mwafukiilisa khufuniaakaka bibyeeso byaabwe 
khweesi basaayila. Ne ari bona inywe mwakhwoolelesa sheesi mwasuubisa ta. 
Shiina kila mukholile shishiindu nga shino? 
3Ni nashiryo ari nase imbalomela ndi singene imbayeete khuuwoonamwo 
baasiku beenywe ta. Kane bekyele busa nga kimireko khuubakhweeselesa 
inywe, khuubayila mu khwisaaya ba wele baabwe.” 
4Malayika w'Omukasya n'amala khuukanikha bilomo bino isi babaandu ba 
Isiraeli, nabo baarakikha khuutoloola kamasika. 
5Shiikila baalaanga shiifwo isho bari Bokimu. Lwanyuma bawaanayo tsisaayilo 
isi Umukasya. 

Khuufwa khwa Yoswa 

6Yoswa waasibula babaandu ba Isiraeli, baryo beelayo buli mutweela 
khukhwiyilila liiswa lye buusikha bweewe. 
7Babaandu baakaanisatsaka Umukasya buulayi khu mbuka isi Yoswa aabeelawo 
nga ashiili mulamu, ni khu mbuka iyelakho iye kimiboolo kye baakhulu 
babaabawo lwanyuma lwa Yoswa, naluundi babaabona bye kamakaanga byeesi 
Umukasya aakholela babaandu ba Isiraeli. 
8Yoswa umwaana wa Nuni, umwakaanisi w'Omukasya waafwa nga waayolesa 
kimiiko shitoondo shitweela ni likhumi (110). 
9Lwanyuma baamusiikha i Timunasi Heresi, mu liswa lye buusikha bweewe, mu 
shibala she mu ngoongo sha Efurayimu, ingaaki wa Gaashi. 
10Lwanyuma lwayo, babaandu be kumuboolo ukwo kwoosi baafwa bawawo. 
Yeelawo kumuboolo kukuundi kukukhaamanyakho Umukasya namwe 
nashitweela khu byeesi aakholela ba Isiraeli ta. 

Ba Isiraeli baakamisa khukhwisaaya Umukasya 

11Baryo babaandu ba Isiraeli baakhola bibiindu biibi nga boonaka isi Umukasya, 
baarakikha khukhwisaaya ba Bayaali. 
12Baalekha khukhwiisaaya Umukasya Wele we bakuuka baabwe, uwabarusa 
khukhwaama mu shibala she Misiri ta. Baryo baarakikhaka khukhwisaayaka ba 
wele babaandi, nga nibo ba wele be kamanaambo kakaabebotookhelela. Khu 
lwashino shaakila Umukasya waakhalala naabi. 
13Lwekhuuba baalekha Umukasya, besaaya ba Bayaali ni ba wele bekhasi beesi 
balaanga bari Ashera. 
14Umukasya lirima liikali lyaamuwaamba khu lwe ba Isiraeli, shishakila 
waabawaanayo isi banuuli beetsa baabanuula. Aryo waalekha baasiku 
baabebwakala khu buli lubeka, ni ba Isiraeli nga sibanyala ni khukhwikhiinga 
babeene ta. 
15Nga abe buli lweesi batsiila mu khusoolana ni baasiku baabwe, buyeeti 
bw'Omukasya bubalekha, baasiku baabawula mu busoolo, nga n'amala khaale 
khuubetsubila. Lwashino ba Isiraeli baaba mu mutaambo kumukali naabi. 
16Lwanyuma lwayo Umukasya waabarobolelayo baakayi, baabayeeta mu 
busoolo ni khuubanyalisisa khuuwula baasiku abe babaabebwakala. 
17Ne ndi abe buli mbuka, babaandu ba Isiraeli abe sibakana khuuwuliilisa 
baakayi bano ta, ne abe batsya bafwaana busa nga bamalaaya, khukhwisaaya ba 
wele babaandi. Bakuuka baabwe mu miiko kikyabira baaba nga bawulila 
kamakaambila k'Omukasya, ne be kumuboolo kuno nga abe beebilila khaangu. 
18Nga abe buli lweesi baasiku beetsila khuubonabonisa babaandu ba Isiraeli, 
Umukasya abe abawaambila naabi shiisa. Abe akhola waabarobolelayo 
umuraangilisi unyala waabayeeta khuubawonesa khukhwaama mu bunyala 
bw'omusiku uyo. Abe Umukasya awaambila babaandu beewe bano shiisa 
khulw'omuraangilisi yuno isi aabarobolela naaba nga ashiiliwo mulamu. 
19Ne lwanyuma nga umuraangilisi yuno waafwiile, abe babaandu tsana bano 
beelayo baaba baboonaki naabi ni khuufuurisakho ni bakuuka baabwe, nga 
batsya baloondelela ba wele babaandi, luundi baabesaaya. Abe batsya besaaya 
ba wele babaandi, nga sibakana baalekha intsibirisa yaabwe imoyaani iyo ta. 
20Nashiryo abe Umukasya abakhalalila naabi, waabalomela ari, “Lwekhuuba 
linaambo lino lye ba Isiraeli bakhalawo khukhuumiinyaalila ise, ni khuulekha 
khuuloondelela indakaano isi ise nakhola ni bakuuka baabwe, 
21nase singene imbayeete khuubasoolanisila, luundi ni khuuwoonamwo 
baasiku baabwe beesi Yoswa aalekha nga ashiili khufwa ta. 
22Kane inaambise baasiku beene bano khuukhakilisa babaandu ba Isiraeli, 
khuubona nga ilala kane beeliinde khuuwaamba intsila y'Omukasya, ni 
khuukikyeendelamo, nga baakuuka baabwe ni baakholatsaka.” 

23Isho nisho shishakila Umukasya aafukiilisa kamanaambo ako khuuramawo, 
waalekha khukana Yoswa khuukawoonamwo ni khuukahesa kumuluundi 
mutweela ta. 

Baakayi 3 

Kamanaambo kakaaramawo mu shibala shisuubise 

1Aryo Umukasya waalekhamwo kamanaambo kakaandi khuukhakilisa 
babaandu ba Isiraeli, abe babaakhoolatsakakho mu busoolo bubwaba mu 
Kanani ta. 
2Isho Umukasya aashikhola nga sheesi akana nikhwo khuunyalisa ba Isiraeli be 
kumuboolo ukwo, abe babaakhaasoolanatsakakho mu busoolo ta nabo beeyike. 
3Abo babaarama mu shibala shino baaba nibo bano: ba Firisitiya ni bayiinga 
baabwe baraano, ni khuutubakho ni ba Sidoni, ni ba Kiivi babaaba bamenya mu 
njiinji tsa Lebanoni, khukhwaamila khu Lukiingi Baali-Herumoni khukhwoola i 
Lebo-Hamasi. 
4Kamanaambo kano kaalekhebwamo khuukhakilisa babaandu ba Isiraeli, 
khuubona nga ilala abe banyala baatsiila khu makaambila keesi Umukasya aawa 
Musa khuukawa bakuuka baabwe. 
5Baryo babaandu ba Isiraeli baamenya atweela ni ba Kanani, ni ba Hiiti, ni ba 
Amori, ni ba Perizi, ni ba Hiivi, atweela ni ba Yebusi. 
6Baayilana mu bukhwaale; nga ba Isiraeli bayilana ni babaandu be kamanaambo 
kano, shino shaakila nabo baarakikha khukhwisaaya ba wele be kamanaambo 
kano. 

Umukayi Osinieli 

7Babaandu ba Isiraeli ndi baarakikha khuukhola bibiindu bye bumoyaani, 
beebilila Umukasya Wele waabwe, ndi baarakikha khukhwisaaya ba Bayaali ni 
ba Ashera. 
8Shino shaakila lirima lyaniinaniina Umukasya, waalekha babaandu ba Isiraeli 
khuuwulibwa n'umuyiinga Kushani Rishasayimu uwe shisiintsa sha Siriya she 
ngaaki. Baawula ba Isiraeli khuumala kimiiko shinaane nga balakila buli 
mutweela khuusasula kumusolo. 
9Ne imbuka ni yoola, nibo baalilila Umukasya lwe buyeeti. Aryo Umukasya 
waabarobolela Osinieli, umwaana wa Kenazi, wandaaye wa Kalebu 
umukyeekhe, khuubawonesa. 
10Umwoyo w'Omukasya weekha khu Osinieli, wekyela umukayi wa Isiraeli, 
waabaraangilila khuutsya mu busoolo khuusoolana ni Kushani Rishasayimu 
umuyiinga wa Siriya. Umukasya waawa Osinieli buunyali, waamusoolanisa, 
waamuwula. 

11Abweene awo ba Isiraeli baafunakho lukoosi mu miiko kamakhumi kane, 
khukhwoolesa khu khufwa khwa Osinieli umwaana wa Kenazi. 

Umukayi Ehudi 

12Luundi ndi ba Isiraeli baarakikha khuukhola bye bumoyaani nga bamiinyaalila 
Umukasya. Ndi khulwa shino, Umukasya waabasiindikhila umuyiinga Egiloni 
uwa Mowabu, waabasoolanisa waabawula. 
13Umuyiinga Egiloni yuno aabuusa ba Amori, ni ba Amaleki beetsa betubaasa ni 
naye, nio lwanyuma waatsya webwakala ba Isiraeli. Nabo baryo atweela baatsya 
bawaamba shiriimba Yeriko. 
14Aryo umuyiinga Egiloni waawula Isiraeli khuumala kimiiko likhumi na 
shinaane. 
15Babaandu ba Isiraeli ndi belootsela Umukasya lwe buyeeti. Ndi luundi 
Umukasya waabarobolela Ehudi, khuuba umuwonesi waabwe. Ehudi yuno aaba 
umusaani umunyeletsi, umwaana wa Gera, uwe mu shikuuka sha Benyamini. 
Babaandu ba Isiraeli baarumana Ehudi mweene khuuyila biwaanwa bye 
kumusolo kukwabuusibwa isi umuyiinga wa Mowabu, Egiloni. 
16Ne nga ashiili khutsya ta, Ehudi wekholelayo lurima lwe bubwooki bubili, 
waalwisabikha khu liraango lyeewe lye khu mukhono kumulayi, waabiimbakho 
tsingubo tseewe. 
17Aryo Ehudi waatsya wahaanayo biwaanwa bino isi umuyiinga Egiloni uwa 
Mowabu, uwaba umusaani umunere naabi. 
18Lwanyuma lwe khuuwaanayo biwaanwa bino, Ehudi waalomela basaani 
babaamuyeetakho khuururawo batsye. 
19Ne lwanyumakho nga boolile aambi ni kamabaale kamabeetse i Gilugaali, niye 
umweene waashuukha weelayo isi umuyiinga Egiloni. Waatsya waamulomela 
ari, “O Umuyiinga, ise ndiyo ni buurume bwoowo bwe mu shimoonyo busa.” Kila 
umuyiinga aloma ari, “Ukhanyoowa waalomakho ilomo yoosi ta.” Lwanyuma 
babaakaanisi beewe boosi baarura mu khaseenge kheesi baabamo. 
20Kila Ehudi wesyeenda aambi ni naye. Umuyiinga aaba wekhaale iyo yenyene 
khu shitsoloŋo sheewe, mu shiseenge she angaaki she mu lubili lweewe. Ehudi 
waamutsyayo waamulomela ari, “Ise ndiyo ni buurume bwoowo khukhwaama 
isi Wele.” Umuyiinga wenyukha weemikha khu ngaaki. 
21Lwanyuma Ehudi waasowoolayo lurima lweewe, nga araambisa kumukhono 
kweewe kumunyeletsi, waawuna lwenjila muunda mwa Egiloni mukari. 
22Lurima lwoosi lwaweelamo lwaakoraanila mukari mu minaawa kyeewe. 
Ehudi s'alukhweesamo khuururusamo ta. 
23Lwanyuma Ehudi waarura ibulafu, weekalawo kimilyaango kye shiseenge she 
angaaki, waakhomekhela ilala. 

24Ne lwanyuma nga waatsiile, babaakaanisi b'omuyiinga baakobola baanyoola 
nga kumulyaango kwe shiseenge she angaaki kushiili kumwikale. Nibo baarama 
nga bambaasa bari, “Manya lukanile umuyiinga ashiili mukari ashiyeeta.” 
25Baryo baarama nga beemile awo, khukhwoolesa ni baabona bari baaluwile. 
Shino shaakila baabukula bifuungo, bekulawo kumulyaango baanyoola nga 
umuyiinga Egiloni wakwiile aasi, wafwiile. 
26Ne khu mbuka iyo, ni baaba nga bashiliinda, Ehudi aarura, waabirira mu 
mulyaango kwe kamabaale ke bifwaani, waatsya, waatitukhila i Seira. 
27Nga n'olayo mu shibala she mu ngoongo sha Efurayimu ari, waafuura 
ikhoombi khuulaanga basaani ba Isiraeli boosi khukhwiitsa atweela. Nga boosi 
beetsile is'ali, 
28waabalakila ari, “Nimunoondekho! Umukasya kane akhuyeete khusoolanise 
khuwule baasiku beefwe ba Mowabu bano.” Baryo ba Isiraeli baaloonda khu 
Ehudi, khukhwikhilila khukhwoola khu litila lya Yorudaani. Baatsya nga 
bawaambaka biifwo mweesi babaandu bakhalisila luluutsi khuutsya i Mowabu, 
baalekha khufukiilisakho umuundu yeesi khuukhalisa ta. 
29Khu mbuka iyo baatsya nga beeraka babaandu boosi, buusoolo khuutsya 
khuwakho, baaba nga beerire basaani be kamaani baboola nga kumukaanda 
mutweela (10,000) kwe baselikhale ba Mowabu. Mbaawo na mutweela 
uwatitukhakho ta. 
30Khu shifukhu isho, ba Isiraeli baawulila ilala ba Mowabu, baayila imbuka 
indeeyi nga sibeelakho luundi khuuluumba ba Isiraeli ta. Awo ba Isiraeli 
baabakho ni lukoosi khuumala imbuka ye kimiiko kamakhumi shinaane. 

Umukayi Shamugari 

31Lwanyuma lwa Ehudi, Shamugari umwaana wa Anati niye uwekyela umukayi 
uwawonesa Isiraeli. Mu busoolo bwe shifukhu shitweela, aaraambisa likyooki 
lilyokiya, weera ba Firisitiya bitoondo bisesaba (600). 

Baakayi 4 

Debora ni Baraka 

1Lwanyuma lwe khuufwa khwa Ehudi, ba Isiraeli ndi luundi beelooselela ilala 
khuukhola bye bubwoonaki mu moni ts'Omukasya. 
2Isho shaakila Umukasya waabawaanayo mu bunyala bw'omuyiinga Jabini, 
umuyiinga we Hazori, shitweela khu bisiintsa bye mu Kanani. Umukhulu we 
liiye lyeewe abe bari Sisera, abe uumenya i Harosheesi-Hagoyimu. 
3Liiye lya Jabini lyaba lili ni kamakaali ke bibyuuma bitoondo syeenda (900), 
baryo baabonabonisa ba Isiraeli luukali khuumala kimiiko kamakhumi kabili 
kamabuufu. Lwanyuma ba Isiraeli baalilila Umukasya khuubayeeta. 

4Aabawo umuŋoosi umukhasi abe isi balaanga bari Debora, umukyelama wa 
Lapidosi, nga abe Debora yuno niye uwula Isiraeli khu mbuka iyo. 
5Abe niye atela khukhwikhala aasi e kuusaala Kusheendu kwa Debora, kukwaba 
akari a Rama ni Beseli, mu shibala she tsingoongo sha Efurayimu. Abweenewo 
abe ba Isiraeli beetsa isi niye n'abayeeta khuukhala kimisaango kyaabwe. 
6Shifukhu shitweela Debora waarumanisa isi Baraka umwaana wa Abinowamu, 
abe uumenya i Kedeshi mu shikuuka sha Nafutaali. Aamurumanisa nga aloma 
ari, “Umukasya Wele wa Isiraeli akhulakila iwe ari utsye nga uli atweela ni 
basaani kumukaanda mutweela (10,000) khukhwaama mu bikuuka bya 
Nafutaali ni Zebuluni, ubaraangilile khukhwoola khu lukiingi Tabori. 
7Ibweeneyo Umukasya kane akhonjelese Sisera eetse nga waaraangiliile liiye lya 
Jabini nga busheele, khuukhusoolanisila aambi ni luluutsi Kishoni. Ne Umukasya 
kane amuwaaneyo mu makhono koowo.” 
8Baraka weelamo Debora ari, “Khuutsya kane intsye, ne khuurusakho nga iwe 
uli khuutsya ni nase. Ne nga siwaafukiilisile khuutsya ni nase, nase singene 
intsye ta.” 
9Debora naye weelamo ari, “Mbaawo buubi ta, kane khutsye. Ne ndi 
khuukhureewula ndi Umukasya atsya khunyalisisa umukhasi khuuba nga niye 
unawula Sisera. Nashiryo mbaawo umuundu unakhwiisamo iwe lukoosi bari 
lwekhuuba waawulile mu busoolo ta.” Baryo Debora ni Baraka benyukha 
baatsya i Kedeshi. 
10Nga bali i Kedeshi iyo, Baraka walaanga atweela shikuuka sha Zebuluni ni sha 
Nafutaali, ni khuutubakho baselikhale kumukaanda mutweela (10,000). Boosi 
atweela baakhuumba baatsya nga baloondelela Baraka, nga Debora naye ali 
atweela ni nabo. 
11Khu mbuka yino, Heberi uwaba uwe mu shikuuka sha Keni aaba nga 
waawuuya khuurura mu balebe beewe, aba amenya aambi ni kuusaala kwe 
kamaani i Zananimu shishaba aambi ni Kedeshi. Babaandu ba Keni bano baaba 
babetsukhulu ba Hobabu, uwaba paapa umukhwe uwa Musa. 
12Ne Sisera n'awulila bari Baraka umwaana wa Abinowamu weetsile ali khu 
lukiingi Tabori, 
13walaanga atweela liiye lyeewe lyoosi, waarekekha ni kamakaali ke bibyuuma 
bitoondo syeenda (900). Aryo waaraangilila baselikhale beewe bano, 
baakhuumba khukhwaama i Harosheesi-Hagoyimu, baatsya khu luutsi Kishoni. 
14Lwanyuma Debora waalomela Baraka ari, “Ari yirekekha, iyi niyo imbuka iye 
khukhwibwakala Sisera. Lwekhuuba shaleelo shino, Umukasya 
waamukhuweele mu makhono koowo khuumuwula. Ilala Umukasya 
waaraangiile khaale khuutsya khuukhusoolanila iwe busoolo buno.” Aryo 
Baraka waraangilila kumukaanda mutweela kye liiye lyeewe, beekha 
khukhwaama khu lukiingi Tabori khuutsya mu busoolo. 

15Baraka n'abebwakala, Umukasya waabungaasa Sisera ni naabo babaafuka 
kamakaali keewe, atweela ni baselikhale beewe boosi. Buli mutweela waaba 
waariire naabi shaakila Sisera umweene waasuna khukhwaama khu shikaari 
sheewe, waakhakakho khuutitukha nga atima busa. 
16Ne Baraka waatimisa baasiku beewe bano atweela ni kamakaali kaabwe, 
khuutsya khwoolela ilala i Harosheesi-Hagoyimu. Mbaawo n'umuselikhale na 
mutweela khu liye lya Sisera uwaramakho ta. 
17Khuurusakho Sisera umweene niye yenyene uwatima waatsya woola mu lisari 
lya Yayeeri, umukyelama wa Heberi, uwe mu shikuuka sha Keni. Lwekhuuba abe 
ba Keni bano baaba bali basaale ni Jabini, umuyiinga wa Hazori. 
18Yayeeri waarura ibulafu khuumwakaanila nga amuloma ari, “Musakhulu, 
niwinjile mu lisari lyase. Naakhwikoontseleele, nuwinjile. Ukhabakho ni she 
khuurya shoosi ta.” Aryo Sisera wenjila mu lisari, Yayeeri waamubiimbakho 
libulaangiti. 
19Sisera tsana waalomela Yayeeri ari, “Buulesa bwantsira. Ikhuloomba ndi 
n'umbekho kameetsi.” Aryo Yayeeri waafuunula isutilo yeewe, waamuwakho 
kamabeele, weelayo waamubiimbakho luundi. 
20Sisera waalomela Yayeeri ari, “Yiimikha imulyaango. Nikane ubone umuundu 
yeesi uwiitsa nga areebelesa khuumanya naanu uuli mukari muno, umwiilamo 
uri mbaawo ta.” 
21Ne Sisera lwe buuluwe buukali waarakikha khuufuura liilo, naye Yayeeri 
waasoota mbola nga ali ni nyoondo ni shitsaangi she lisari mu mukhono, 
waatsya waashisimikhila mu murwe kweewe, shaabiramo sheekha mwiloba, 
Sisera waafwa na khufwa. 
22Khu mbuka iyo Baraka weetsa nga aweentsa Sisera. Yayeeri waarura ibulafu 
khuumwakaanila. Waalomela Baraka ari, “Yiitsa mukari ano, ni nase kane 
ikhwookese umuundu isi abe uli khuweentsa.” Aryo Baraka waamuloondakho 
khuutsya mu lisari, waanyoola nga Sisera walaambiile awo umufu khaale, nga ni 
shitsaangi shishiili mu murwe kweewe. 
23Khu shifukhu isho, Wele waawula umuyiinga Jabini uwe mu Kanani, khulwe 
ba Isiraeli boosi. 
24Ni khukhwaamila khu shifukhu sheene isho, ba Isiraeli beekyela be kamaani 
naabi, beloosela khuweetsekhelesa umuyiinga Jabini, khukhwoolesa ni 
baamumalilawo ilala. 

Baakayi 5 

Kumweenya kwa Debora ni Baraka 

1Lwanyuma lwe buusoolo khu shifukhu sheene isho, Debora ni Baraka 
umusooleli wa Abinowamu beemba kumweenya kuno: 

2Nga baaraangilisi be mu Isiraeli baraangiile iburaangisi, nga babaandu ba 
Isiraeli bewaanileyo khubwaabwe khuubaloondelela, khuukhuruuya iwe O 
Umukasya. 
3Rekeeresa inywe bayiinga! Ni muwuliilise inywe baawuli, nga ise ni niimbila 
Umukasya Wele wa Isiraeli kumweenya. 
4O Umukasya Wele wa Isiraeli, iwe nga niwaama i Seyiri, nga ni wakhuumba 
khukhwaama iyo isi babaandu ba Edomu bamenya, shibala shoosi shaanikina, 
ni likulu lyaatsukha ifula, ilala kamafuumbi kaatsukha kameetsi. 
5 Tsinjiinji tsatengaala lwe khukhwiitsa khw'Omukasya, ni lukiingi lwa Sinaayi 
nalwo lwanikina mu moni ts'Omukasya, Wele wa Isiraeli. 
6Mu mbuka ya Shamugari umwaana wa Anasi, ni mu biifukhu bya Yayeeri, 
babaandu sibaakana khukyeendela khu nguudo ta, ne bakyeendaani baakana 
naabi tsintsila tse mu byaalo. 
7Babaandu be mu byaalo baaweelamo ilala, khukhwoolesa Debora ni eetsa 
khuukhiinga Isiraeli nga maayi nakhiinga babaana beewe. 
8Ba Isiraeli ni baakhalawo khukhwisaaya ba wele babaandi, buusoolo 
bwabalukhawo mu bilibwa bye biriimba byaabwe. Ne nibo mu mikaanda kine 
kye ba Isiraeli, baaba nga sibalikho ni tsingabo namwe kamafumo ke 
khusoolanisila ta. 
9Khuusiima khwe mu mwoyo kwase khutsya isi baaraangilisi be ba Isiraeli, ni 
isi baselikhale babaabaloondelela. Nashiryo ruuya Umukasya. 
10Nimurekeerese, inywe mweesi babaakyeendela khu sikilya tsiwaanga, 
naluundi babekhala khu biikhalo byakhwo biiŋooneŋoone buulayi, atweela ni 
naabo babaakyeendela khu bikyele. 
11Murekeerese kamakono ke babeembi be kimyeenya babaabusaniile aambi ni 
kamalowo ke kameetsi. Nibo bebaluusa khu khuwula khw'Omukasya 
khuukwalaafu, ni khuuwula khwe baselikhale be mu Isiraeli. Baryo nio 
lwanyuma babaandu b'Omukasya baakhuumba khuutsya khu bilibwa bye 
biriimba nga beemba. 
12Yinyukha uraangile, Debora yinyukha uraangile! Yinyukha uraangile, 
yinyukha khukhuumbe ni kumweenya. Yinyukha nawe Baraka, fwakhila 
baasiku boowo, O iwe mwaana wa Abinowamu. 
13Babaandu b'Omukasya babaaramakho beekha nga bakhuumba atweela ni 
baakhulu baabwe, baatsya basoolanisa baasiku baabwe be kamaani. 
14Balala beetsa nga baama mu Efurayimu, shiifwo abe shishanyoowa 
khuumenyamwo ba Amaleki. Babaandi baama mu Benyamini nabo beetsa 
boongakho. Baakhulu babaandi baraangilila baama mu Makiri ni naabo 
babaasuta kumusyeendo kwe buukhulu baama mu Zebuluni. 

15Baawuli ba Isakaari beetsa nga bali ni Debora. Ilala babaandu ba Isakaari 
baaloondakho khu Baraka bekhilila khukhwoola mwitila. Ne mu shikuuka sha 
Rewubeni baaba nga bali ni khukhwikanakana khuukali mu myoyo kyaabwe. 
16Inywe be mu shikuuka sha Rewubeni, lwashiina mwekhala ingo mwaarama 
nga muli mu mataala ke kamakheese, mwarama busa nga muwuliilisa busa 
khuumalaala khwako? Mu shikuuka sha Rewubeni mwabeelamo ilala 
khukhwikanakana khwe mu myoyo. 
17Babaandu be mu Gileyadi baarama shanjelekha wa Yorudaani. Ne shikuuka 
sha Dani, lwashiina baarama nga bali khu meeri tsaabwe? Ni shikuuka sha 
Asheri baarama nga sibenaanileyo ta, baarama busa khu ndulo khwe nyaantsa 
isi tsimeeri tsiwolela. 
18Ne babaandu ba Zebuluni bewaanilayo ilala buulamu bwaabwe aambi bafwe, 
ni babaandu ba Nafutaali nabo baryo baatsya bebwakala baasiku mwisoolanilo. 
19Bayiinga be babaandu ba Kanani beetsa baakhusoolanisa ifwe khu luutsi lwa 
Taanaki aambi ni tsisebele tsa Megido, ne sibaanyalisa khuukhunuulakho bye 
buyiindifu byeefwe ta. 
20Tsinieniesi mu ngaaki natso tsasoolana. Tsinieniesi nga tsiibotokhelela mu 
nguudo tsatso tsasoolana ni Sisera. 
21Luluutsi Kishoni lwabeeyawo lwaabayila, luluutsi ulwo lwe khaale Kishoni, 
kumwoyo kwase khuumba nga wiloosela ni kamaani koosi. 
22Awo lwanyuma bibatasi bye tsiŋwaaŋwa byasiindakilisa aasi ni kamaani, 
byasiindakilisa aasi ni kamaani ke bye buusoolo bwa Sisera. 
23Malayika w'Omukasya waaloma ari, “Khayo babaandu be mu shiriimba Merozi 
batsubibwe! Khayo nibo batsubibwile ilala lwekhuuba nibo sibeetsa 
khuuyeetakho Umukasya ta, khuuyeeta Umukasya khusoolanisa baasiku beewe 
ta.” 
24Ne Yayeeri niye aweebwe naabi tsikhabi, niye umukyelama wa Heberi uwe mu 
shikuuka sha Keni. Ni mumuwe niye tsikhabi khuufuurisa bakhasi babaaramile 
boosi babaamenya mu bisari. Niye aweebwe tsikhabi khufuurisa bakhasi 
babaandi boosi. 
25Sisera aamuloomba kameetsi, Yayeeri waamuwa niye kamabeele. Waamuwa 
luboonda mu shiseesi shishaakhila baayiinga. 
26Aryo waatsanuusa kumukhono kweewe mu lisari waabukula shitsaangi, 
waaraambisa kumukhono kweewe kumulayi, waabukula inyoondo. Aryo 
waashisimikha mu murwe kwa Sisera, waaraakaka shishoongo sheewe. 
Waakhwiikha shitsaangi ni nyoondo, shaasalanisaka kumurwe kweewe. 
27Aryo Sisera waawetsekhelela busa, waakwa aasi khu meesikamo keewe, 
waakwa nga waafwiile aasi e bikyele bya Yayeeri. 

28Maayi wa Sisera waalolela mwitilisa. Nga alolela mwitilisa waaba nga 
waaliindiliile khuukobola khweewe, nga aloma ari, “Shiina kila shikaali sheewe 
shikhali khukhwiitsa? Lwashiina kila ifwe khukhali khuuwulila khusiindikhana 
khwe bikaali nga biitsa?” 
29Niye ni bakhasi beewe be kamakyesi baawa she khukhwiilamo nisho 
shitweela, nga ni naye umweene elaanganamwo bilomo bino: 
30“Ali balikho bakabanana bye buyiindifu byeesi bayaayile, khukhwiyilila 
umukhasi mutweela namwe babili isi buli musaani. Bikwaaro bibifuura 
khuubonekha buulayi khulwa Sisera, bikwaaro byeesi baaronaka buulayi mu 
raangi ifuura buulayi khulwase.” 
31Umukasya, khali baasiku boowo boosi bafwiile nga Sisera n'afwa. Ne khayo 
abo boosi babaakhukana iwe baburukhe nga inyaanga niyoosha ni buurafu 
bubufuura. Awo lwanyuma abawo lukoosi mu shibala she ba Isiraeli khuumala 
kimiiko kamakhumi kane. 

Baakayi 6 

Gidiyoni ekyela umukayi wa Isiraeli 

1Luundi ndi babaandu ba Isiraeli baakhola bye bubwoonaki buukali mu moni 
ts'Omukasya. Shino shaakila Umukasya waabawaanayo mu makhono ke ba 
Midiyani khuumala imbuka iye kimiiko musaafu. 
2Ba Midiyani bano baaba babaandu baarafu luundi baabi naabi, shishakila ba 
Isiraeli baatitukha, baatsya beyabila kamafuluma luundi bekholela biifwo bye 
khukhwiibisamo bibiindi iyo mu njiinji. 
3Abe buli lweesi ba Isiraeli babyaalila biilimwa byaabwe, ba Midiyani 
beetsaatsaka ni bebwakala ba Isiraeli, nga bali atweela ni ba Amaleki, ni 
khuutubakho kamanaambo kakaandi khukhwaama ibwaamanyaanga. 
4Abe beetsa bebuusa atweela, boonakisa biilimwa bye ba Isiraeli, khuutsya 
khukhwoolela ilala i Gaza. Shino abe bashikhola balekha ba Isiraeli nga sibalikho 
na khaandu khoosi khe khuulya ta, nga bayilaka oba kamasheese oba tsikhaafu 
atweela oba tsisikilya. 
5Baasiku bano abe ndi beetsila ilala ni bibyaayo byaabwe, ni kamasari kaabwe, 
beetsa beyibina shibala she ba Isiraeli ni tsiŋamila tsaabwe baafwaana busa nga 
tsiisike, nga sibabalikha nakhubalikha ta. Baryo baameenyawo khukhwoolesa 
shibala shoosi sha Isiraeli ni shaliibwa shaarama shishoomu busa. 
6Baryo ba Midiyani baayila buli shiindu shoosi, baalekha ba Isiraeli nga 
bataambataamba busa. Lwanyuma ba Isiraeli baalilila Umukasya lwe buyeeti. 
7Nga ba Isiraeli baliliile Umukasya khulwe ba Midiyani, 

8Umukasya waabarumanila umuŋoosi uweetsa isi bali waabalomela ari, 
“Umukasya Wele wa Isiraeli ababoolela inywe ari: Ise nabarusa inywe 
khukhwaama mu bukulwa mu shibala she Misiri. 
9Ise nabawonesa inywe khukhwaama isi ba Misiri, ni khukhwaama isi babaandu 
ba muno babaababonabonisa inywe. Nawoona baasiku beenywe boosi 
khukhwaama mu shibala shino, naabawa inywe liiswa lyaabwe. 
10Ise ndi Wele weenywe, naluundi nababoolela ndi mukhesaayakho ba wele be 
ba Amori ta, abe yakhaba nga mulikho mumenya mu shibala she ba Amori 
beene. Ne inywe mwaalekha khuumbuliilisa ise ta.” 

Umukasya arobola Gidiyoni 

11Kila malayika w'Omukasya eetsa mu shiriimba sha Ofura, wekhala aasi e 
kuusaala kuboofu kukwaba kwa Yowasi, uwe mu shikuuka sha Abiyezeri. 
Mutweela khu baana ba Yowasi isi baalaanga bari Gidiyoni aaba nga ali 
aambikho awo, nga alikho awuula iŋaano aasi mwilowo, isi ba Midiyani 
bakhanyala baamubonela ta. 
12Malayika w'Omukasya waabonekhawo, waakanikha isi Gidiyoni nga aloma ari, 
“Iwe umusoolani uwe kamaani, Umukasya ali ni nawe.” 
13Naye Gidiyoni waamwiilamo ari, “Musakhulu, ne siinga Umukasya aba ali khu 
lubeka lweefwe, lwashiina bino byoosi bikhukwiilekho biri? Khwawulila khu 
bye kamakaanga byeesi Umukasya akhola, waawonesa bakuuka beefwe 
khukhwaama mu bubowe i Misiri. Ne ari bona Umukasya waakhwantsukha 
ifwe, waakhulekha mu makhono ke ba Midiyani.” 
14Shikila Malayika waashuukha luundi waamulomela ari, “Gidiyoni, n'utsye ni 
kamaani keesi uli nako, uwonese ba Isiraeli khukhwaama mu makhono ke ba 
Midiyani. Ise niye uli khuukhurumana khuutsya.” 
15Naye Gidiyoni weelamo ari, “Ne Umukasya, ise inyala ndyeena khuuwonesa 
Isiraeli? Shikuuka shase nisho shishifuura khuuba she aasi mu Manase mwoosi, 
ni nase niye ufuura bukyeekhe muungo mweefwe mwoosi.” 
16Malayika naye waamwiilamo ari, “Gidiyoni, ise kane intsye ni nawe. Ni nawe 
uryo kane unyalise khuuwula ba Midiyani bano boosi, ufwaane nga uli 
khuusoolanisa umuundu mutweela busa.” 
17Gidiyoni weelamo ari, “Ni shiba sha ŋali shiri ise ari naasiimibwile mu moni 
tsoowo, utsya khunjeeta, n'ukholeyo khaabonelo khakhokesanisa khari ilala iwe 
niye Umukasya uli khuukanikha ni nase. 
18Naakhwikoontseleele ukharurawo waatsya ta, iniindekho khukhwoolesa 
nikane indeereyo shiwaanwa is'uli.” Malayika naye weelamo ari, “Mbaawo 
buubi ta. Ise kane iname ano ikhuliinde.” 
19Aryo Gidiyoni waatimaka khaangu muuntsu yeewe, weerayo imbusi imbolu 
buulayi, waakiteekha. Waaŋoonaŋoonayo ni bukaati bubukhalimo kamamela ta, 
khukhwaama mu bufu bubwoola nga tsikilo likhumi. Nga byoosi byaweele 

buulayi, waara tsinyama mu shiipo, ni supu wayo waamutsukha mu khasaatsi. 
Aryo waasuta byoosi, tsinyama, supu, atweela ni bukaati tsana, waabireerera 
malayika uwaba wekhaale aasi e kuusaala kuboofu tsana. 
20Malayika wa Wele tsana waalomela Gidiyoni ari, “N'uyile tsinyama tsino 
atweela ni bukaati buno, ubire khu lwaanda luno, lwanyuma utsukhakekho supu 
yuno.” Aryo Gidiyoni waakhola nga n'amulomela. 
21Malayika w'Omukasya yuno aaba nga wahaambile imiimbo mu mukhono 
kweewe, waakitiilisa khu nyama ni bukaati. Kumulilo kwaatindiima 
khukhwaama mu lwaanda, kwoosha tsinyama ni bukaati bweene. Lwanyuma 
malayika tsana waakoraanawo. 
22Ne lwanyuma Gidiyoni n'ashimanya ari yuno aba malayika w'Omukasya, 
waakuukuulila angaaki ari, “Umukasya uwe shiriifwa! Ise naaboone malayika 
w'Omukasya mu moni khu moni.” 
23Ne Umukasya welamo Gidiyoni ari, “Mbaawo buubi ta. Ukhabakho ni she 
khuurya khwoosi ta. Iwe s'utsya khuufwa ta.” 
24Abweene awo, Gidiyoni wombekha shisheeso she khukhwisaayilakho 
Umukasya, waashitwiikha lisiina ari, “Umukasya niye Lukoosi.” Shisheeso shino 
shishiili mu Ofura, mu khakuuka kha Abiyezeri khukhwoolesa ni shaleelo shino. 
25Mu shilo sheene isho, Umukasya waakanikha isi Gidiyoni ari, “N'uyile 
iwuunwa imoosi khukhwaama mu litaala lya paapawo, naluundi uyile iwuunwa 
ikhola khabili iyoolesa kimiiko musaafu. Utsye ufuniaakake shisheeso khweesi 
paapawo esaayila Bayaali, umenyulake kusiindi kwa Ashera kweesi 
baasimikhawo. 
26Abweene awo wombekhewo shisheeso she khukhwisaayilakho Umukasya 
Wele woowo, khu ngaaki khwe lukiingi. Uraambise kusiindi kwa Ashera tsana 
kweesi umenyulakile khuuba tsiikhu, wiire iwuunwa tsana, ukyoshelekho 
khuuba shiwaanwa isi Umukasya.” 
27Aryo Gidiyoni waarobolayo babaakaanisi beewe likhumi khuumuyeetakho, 
waatsya waakhola nga Umukasya n'amulakila. Ne lwekhuuba Gidiyoni aarya 
naabi khulwe be muungo mweewe ni khulwe babaandu be mu shiriimba, 
waalekha khubikhola kumuusi ta, ne byoosi waabikhola mu shilo. 
28Babaandu be mu shiriimba ni benyukha kumutikhinyi, baabona nga shisheeso 
sha Bayaali shoonakisibwile, ni kusiindi kwa Ashera nga baakuremile. Nibo 
baamanya bari shisheeso shishaakha shoombakhibwile, nga khulikho ni 
bunyama bwe wuunwa bubwaramakilakho. 
29Babaandu bereeba bari, “Ne naanu uwakholile shishiindu nga shino?” Ne ni 
baatsya nga beloosela khuureebelesa, aabawo umuundu uwababoolela ari, 
“Gidiyoni, umwaana wa Yowasi niye uwashikhola.” 
30Kila babaandu be mu shiriimba batsya baalomela Yowasi bari, “Khureerere 
ano umusooleli woowo. Niye akhiile khukhwiiribwa khulwekhuuba niye 

uwoonakisile shisheeso sha Bayaali, naluundi niye uwaremakile kusiindi kwa 
Ashera.” 
31Ne Yowasi walaangilila angaaki isi wanamuundu ari, “Inywe nibo babaakana 
khukhwiliyaasila Bayaali? Inywe nibo babaakana khumuwotsela niye? Nimuba 
nga inywe babaakana khuumusoolanila, kane mwiriibwe nga antsye bushiili 
khusha ta! Ne Bayaali naaba nga ilala ali wele, ni mumulekhe umweene 
esoolanekho khulwooyo uwafuniaakile shisheeso sheewe.” 
32Khukhwaamila abweene awo, lisiina lwa Gidiyoni lyashuusibwa baamulaanga 
bari Jerubayaali, shishimanyisa shiri, “Lekha Bayaali umweene asoolane ni 
naye”, lwekhuuba niye uwafuniaakile shisheeso sheewe. 
33Lwanyuma kamaye ke ba Midiyani, ni ke ba Amaleki, ni ke babaandu babaandi 
be bwaamanyaanga betubaasa atweela khuukana khuusoolanisa Isiraeli. Baryo 
baakhalisa luluutsi Yorudaani, beetsa bebuusila mu Litila lya Yezureeli. 
34Ne Umwoyo w'Omukasya weekha khu Gidiyoni, aryo waafuura tsikhoombi, 
khuulaanga liiye lye ba Abiyezeri beetse bamuloondekho. 
35Naluundi waarumanisa baarume khuutsya mu bikuuka bya Manase, ni Asheri, 
ni Zebuluni, ni Nafutaali khukhwiitsa khukhwitubaasa khu liiye. Baryo boosi 
beetsa khukhwakaanana. 
36Kila Gidiyoni aloomba isi Wele ari, “Ilala iwe n'uba nga uli khuutsya 
khuwonesa ba Isiraeli bano nga unaambisa ise nga ni wasuubisa, 
37n'ushookesanise musaambo ndi: ise mu shilo shino kane imbiikhe faamba aasi 
isi khuuwuulila iŋaano. Ne siinga kumutikhinyi inyoola nga faamba yenyene 
niye utorire lwe liime, ne aasi isi ali nga akhwoomu busa, ilala ise kane 
ishimanye ndi iwe uli khuutsya khunjeeta ise nga niwasuubisile.” 
38Kumutikhinyi kukweelakho shaba shaakholikhile shiryo. Gidiyoni waawuuna 
naabi kumutikhinyi, waakhamula faamba uyo mwaamamwo kameetsi ke liime 
kaketsusa shikopo shibuufu. 
39Lwanyuma Gidiyoni waalomela Wele ari, “Ukhaakhalalila ise ta. N'ufukiilile 
ikhakekho faamba yuno kumuluundi kuundi mutweela kwonyene, nio 
niikakasile ilala khuumanya ndi, iwe kane unjeete. Khu muluundi kuno khola 
faamba abe umwoomu busa, ne aasi isi ali abe akhunyilifu lwe liime.” 
40Shiilo isho Wele waakhola nga Gidiyoni n'amuloomba, waakhola aasi aatora, 
ne faamba niye waaba umwoomu. 

Baakayi 7 

Gidiyoni awula babaandu ba Midiyani 

1Antsye ni bwasha khu shifukhu shisheelakho, Jerubayaali (Oyuno nga niye 
Gidiyoni) atweela ni liiye lyeewe benyukha nga bushiili mamilimili, baatsya 

baabuusanila a busebele Harodi. Ne ba Midiyani nibo baaba baabusaniile khu 
luwaande lwe ngaaki mu litila liliili aambi ni khakiingi More. 
2Umukasya waalomela Gidiyoni ari, “Iwe uli ni liiye lye baselikhale liikali naabi. 
Ise kasita imbanyalisisa inywe khuusoolanisa ni khuuwula ba Midiyani bano, ba 
Isiraeli banyala baarakikha khukhwibuyila bari nibo babeene babaawulile 
baasiku bano ni kamaani kaabwe. 
3Ni nashiryo laanga baselikhale boowo atweela ubaboolele uri niibawo uriire 
mu mwoyo kweewe, akhiile khukhwaamukha atsye arure khu lukiingi Gileyadi, 
atsye ingo weewe.” Shiryo khu nibo kimikaanda kibili ni bikana bibili (22,000), 
beelayo ingo waabwe, baalekha Gidiyoni ni baselikhale shikana shitweela. 
4Ne ndi Umukasya waalomela Gidiyoni ari, “Ushiili ni baselikhale baakali naabi! 
Ari ingana ureere babaandu bano boosi khu luutsi lwe kameetsi. Ibweene iyo ise 
kane ikhwawulilewo naanu uli ni khuutsya ni nawe, ni naanu ukhakane atsye 
ta.” 
5Aryo Gidiyoni waaraangilila baselikhale beewe waabayila khu luutsi lwe 
kameetsi. Nga bali ibweene iyo, Wele ndi waalomela Gidiyoni ari, “Lolelela 
ubone isaambo isi buli mutweela anywamo kameetsi. Abo babaakane batahe 
kameetsi mu makhono kaabwe bakanywe nga imbwa nikhola, ni naabo 
babaakane bafukhamile aasi khuunywa.” 
6Abo babaataha kameetsi mu makhono kaabwe baakayila imunwa waabwe 
baaba bitoondo bitaru byonyene (300). Ne babaaramile boosi baafukhamila aasi 
khuunywa. 
7Umukasya waalomela Gidiyoni ari, “Iwe ni baselikhale bano bitoondo bitaru 
babaatayile kameetsi ni kamakhono kaabwe, ise kane ikhunyalisise iwe 
khuuwula ba Midiyani bano boosi. Ari khayo babaandu babaaramile bano boosi 
beeleyo buli mutweela ingo weewe.” 
8Kila Gidiyoni waalekha ba Isiraeli babaaramile boosi beelayo ingo waabwe, ne 
niye waarama busa ni bitoondo bitaru byonyene. Bitoondo bitaru bino baarama 
ni biilyo ni tsikhoombi tsaabo babeelayo ingo. Liiye lya Gidiyoni lyaaba nga 
lyeemikhile khu lukiingi lulwaba lwaalolelaniile ni litila mweesi ba Midiyani 
baaba. 
9Mu shilo isho, Umukasya waalomela Gidiyoni ari, “Yinyukha ari wiikhe mu litila 
isi ba Midiyani babuusaniile. Indi khuutsya khukhuunyalisisa khuubawula 
boosi. 
10Ne n'uba nga waariire khuubebwakala, ari n'uwiikheyo isi babusaniile iwe 
n'umwakaanisi woowo Pura. 
11Utsye urekeerese byeesi nibo ari bali khuukanikha. Nga waabiwuliilisile 
buulayi, iwe kane wiilemo kamaani ubebwakale.” Aryo Gidiyoni n'umwakaanisi 
weewe Pura baatsya mu litila isi baasiku baabuusanila. 

12Liiye lye ba Midiyani, ni ba Amaleki, ni babaandu boosi be bwaamaanyaanga, 
nga baabuusaniile mu litila, nga sibabalikha ta, bafwaanile busa nga tsiisike mu 
bukali. Ni tsiŋamila tsaabwe tsaba busa nga kumuyekhe kwe khu ndulo khwe 
nyaantsa mu bukali nga sitsibalikha ta! 
13Gidiyoni wekhweesa mbola woolayo khu mbuka isi umuundu mutweela aba 
nga alikho aboolela uwashe ari, “Ise naroorire kamarooro. Mu marooro kano, ise 
naboone kumukaati kwa seyiri kumuboofu nga kwiitsa kupiringikha kwoola mu 
nkaambi yeefwe, kwakhupa lisari ni kamaani kamakali kameene, khukhwoolesa 
nilyakwiile aasi lyoosi!” 
14Kila uwasheewe naye waamwiilamo ari, “Kamarooro koowo sikanyala 
kamanyisa shiindu shiindi ta, akhali Gidiyoni, umwaana wa Yowasi, umukayi wa 
Isiraeli. Shino shookesanisa shiri Wele anamunyalisisa khuuwula liiye lye ba 
Midiyani lyoosi, na buli mutweela uuli nkaambi yeefwe.” 
15Aryo Gidiyoni n'amala khuuwulila kamarooro ni sheesi kaamanyisa, 
waafukhama aasi wesaaya Wele. Lwanyuma weelayo mu nkaambi ye ba Isiraeli 
kila akuukuula ari, “Ni mwinyukhe khutsye! Bona Umukasya waakhuweele 
khuuwula ba Midiyani.” 
16Gidiyoni waawukhanisamo baselikhale bitoondo bitaru ibyo mu bipuri bitaru, 
waawa buli muselikhale ikhoombi ni nyuungu nga ilimo itaala mukari. 
17Lwanyuma waabalomela ari, “Muli ni khukhuunoondelela ise buulayi. Nga 
khwoolele khu ndulo khwe nkaambi ye baasiku, mukhola sheesi ise imba nga 
indi khuukhola. 
18Siinga mumbulila ise ni shipuri shase nga khufuura tsikhoombi tseefwe, 
nanywe muryo mu bipuri byeenywe mufuure tsitsyeenywe, nga mulaangilila 
muri, ‘Khulw'Omukasya ni khulwa Gidiyoni.’ ” 
19Aryo Gidiyoni ni baselikhale beewe shitoondo shitweela boola khu ndulo 
khwe nkaambi ye baasiku, nga nio antsye alimaliyile, khu mbuka isi 
bashuusilakho baaliindi babaandi, bafuura tsikhoombi tsaabwe, baaraakaka 
tsinyuungu tsitsaba mu makhono kaabwe. 
20Ni bipuri bye baselikhale nabyo bibiramile byafuura tsikhoombi tsaabwe, 
baaraakaka tsinyuungu tsaabwe. Benyusa tsitaala tsaabwe mu ngaaki mu 
mukhono kumunyeletsi, ni kumukhono kumulayi bawaamba tsikhoombi. Awo 
nio buli mutweela walaangilila ari, “Lurima khulw'Omukasya, ni khulwa 
Gidiyoni.” 
21Buli mutweela khu baselikhale babaaba ni Gidiyoni waarama nga weemile mu 
shifwo sheewe, nga bebotokheleele inkaambi ye baasiku. Ba Midiyani baatima 
baatitukha, nga baantsuwa. 
22Nga baselikhale bitoondo bitaru ni baafuura tsikhoombi tsaabwe luundi, 
Umukasya waakila baasiku mu nkaambi yaabwe basoolana bonyene na 
bonyene, nga bawunana tsiindima tsaabwe babeene. Abo babaakheeribwa ta, 

baatitukha baatsya boola mu bifwo bye aleeyi, nga Besi Shita aambi ni Zerera, 
khuutsya khukhwoola khu lwaakha ni Abeli Mehola, aambi ni Tabasi. 
23Aryo Gidiyoni walaanga baselikhale khukhwaama mu shikuuka sha Nafutaali, 
ni sha Asheri, ni sha Manase, khukhwitubaasa atweela mu khuwoona baasiku ba 
Midiyani. 
24Aryo ndi waarumanisa buurume khuutsya khulaanga basaani boosi 
babaamenya mu shibala she mu ngoongo sha Efurayimu, nga aloma ari, “Ni 
mwiitse mukhuyeete khuusoolanisa ba Midiyani bano, nio khunyale 
khukhwoola khu ntsitsi tse kameetsi ka Yorudaani khuukakhiinga, khuutsya 
khwoolela ilala i Besi Bara, nga ba Midiyani bano bashiili khukoolakho ta.” Baryo 
baselikhale bano khukhwaama mu Efurayimu baakhola nga Gidiyoni 
n'abalakila. 
25Baabatimisa khukhwoolesa ni baawaamba baaraangilisi ba Midiyani Orebu ni 
Zeebu. Orebu baamwiirira aambi ni lulwaanda lwa Orebu, ni Zeebu naye 
baamwiirira aambi ni lisuuriro lye viini lya Zeebu. Baryo beloosela ni 
khuutimisa ba Midiyani. Lwanyuma baareera kimirwe kya Orebu ni Zeebu isi 
Gidiyoni, uwaba waaliindiile aambi ni Yorudaani. 

Baakayi 8 

Gidiyoni akhoonya Zeba ni Zalumuna 

1Lwanyuma babaandu be mu shikuuka sha Efurayimu beetsa bareeba Gidiyoni 
bari, “Lwashiina iwe ukhubirisile ifwe uryo? Lwashiina ukhakhulaangile nafwe 
nga niwatsiile khusoolana ni ba Midiyani?” Baryo bakhaabisana naabi ni naye. 
2Kila Gidiyoni naye abeelamo ari, “Ise shiina sheesi ikholile nolelesa 
khufwaananakho ni nanywe? Likyesa lye kimisabibu kya Efurayimu 
lilyakamayo silifuura likyesa lye kimisabibu lyoosi lyeesi be muungo mwa 
Abiyezeri bakyesa? 
3Ni shishiindi, Wele abanyalisisile inywe khuusoolana ni khuuwula Orebu ni 
Zeebu, baaraangilisi ba Midiyani. Ari ise naakholile shiina shishifwaananakho ni 
nesho?” Baryo babaandu ba Efurayimu ni baawulila shino, lirima lyaabwe 
lyaawelela. 
4Aryo Gidiyoni ni baselikhale beewe bitoondo bitaru baambukha luluutsi 
Yorudaani. Abe bakhaba nga baaba baaluwile naabi, ne belooselayo busa 
khuuwoona baasiku baabwe. 
5Ne ni boola mu shiriimba Sukosi, Gidiyoni waalomela baaraangilisi be 
shiriimba isho ari, “Nimuwekho baselikhale baase biilyo. Lwekhuuba nibo 
baaluwile, ate nga khwaakha khukhwilooselayo nga khutimisa Zeba ni 
Zalumuna, bayiinga ba Midiyani.” 

6Baaraangilisi be shiriimba Sukosi nabo beelamo bari, “Shiina shishinakila ifwe 
khuwe baselikhale boowo biilyo? Ifwe khushiili khwikakasa khuri kane 
muwaambe Zeba ni Zalumuna ta.” 
7Gidiyoni waabeelamo ari, “Inywe ni muliindekho. Nga Umukasya waanyalisisile 
khuuwula Zeba ni Zalumuna, indi khuutsya khukobola ano. Kane 
indyenuulakemo kimibili nga inaambisa kamawa ke mu mubiimbi.” 
8Aryo n'amala khuurura i Sukosi welooselayo paka i Penieli. Ibweene iyo nayo 
waakanikha isi baaraangilisi baayo musaambo nyene nga n'akanikha isi be 
Sukosi. Ni baaraangilisi be Penieli nabo baamwiilamo musaambo niyo ndweela 
nyene. 
9Kila Gidiyoni aboolela babaandu be Penieli ari, “Nikane ingobole nga 
naafuurire, kane ifuniaakake kumunaala kuno.” 
10Khu mbuka yino, Zeba ni Zalumuna baaba nga bali i Karikori ni baselikhale 
babaaramakho khu baandu be bwaamanyaanga nga boola kumukaanda 
mutweela ni bikana biraano (15,000). Kumweeka mutweela ni kimikaanda kibili 
(120,000) baaba nga baamala khaale khukhwiiribwa. 
11Gidiyoni aryo waatsya waabebotokhelela nga araambisa intsila isi 
bakyeendaani be mu mubiimbi bakyeendelakho, itsya kwe bwaamanyaanga wa 
Noba ni Jogubeha, waabuukha busa bayiinga be ba Midiyani bano. 
12Induyi yaakhupa bayiinga be ba Midiyani bano Zeba ni Zalumuna, baatitukha. 
Ne Gidiyoni waabaloondakho nga abatimisa khukhwoolesa n'abawaamba, 
atweela ni liiye lyaabwe lyoosi. 
13Lwanyuma lwayo, Gidiyoni umwaana wa Yowasi waakobola khukhwaama mu 
busoolo nga abirira mu Bubiriro bwa Heresi. 
14Ibweene iyo Gidiyoni wahaamba umusooleli mutweela khukhwaama i Sukosi, 
waamureebelesa. Lwanyuma waamuloma khuurona kamasiina ke baaraangilisi 
kamakhumi musaafu na musaafu babaaba bakhulila shiriimba Sukosi. 
15Lwanyuma Gidiyoni waakobolayo i Sukosi, waalomela baaraangilisi baayo ari, 
“Zeba ni Zalumuna abashiina! Nga nikhwaba ano, mwakhulekelesa nga muloma 
muri, ‘Khwaakhumanya nga kane munyale khuuwaamba Zeba ni Zalumuna ta. 
Ni munyoowe mutsye mubawaambe khunyoowa, nio nafwe kane khunyale 
khuuliisa baselikhale beenywe babaakane babe nga baaluwile.’ ” 
16Aryo Gidiyoni waayila baaraangilisi abo be mu shiriimba sha Sukosi waabawa 
shitaambiso, nga araambisa kamawa ke mu mubiimbi khuubakhupa. 
17Naluundi waatsya waafuniaakaka kumunaala kwe Penieli, waakhoonyaka ni 
babaandu boosi be mu shiriimba isho. 
18Kila Gidiyoni areeba Zeba ni Zalumuna ari, “Babaandu beesi mwakhoonyela i 
Tabori baaba bafwaana baryeena?” Nabo beelamo bari, “Baaba bafwaana nga 
inywe muri. Baaba bali ni mbonekha nga iy'omwaana w'omuyiinga.” 

19Kila Gidiyoni abeelamo ari, “Abo baaba babandaayase babeene, babaana ba 
maayi wase. Ilala nga Umukasya n'ali umulamu, inywe muba nga 
mumwabalekha nga baalamu, nase khali sinaabeerire inywe ta.” 
20Aryo kila Gidiyoni ashuukha waalomela Jeseri umusiinde weewe umukhulu 
ari, “Yinyukha ubeere!” Ne Jeseri waalekha khunyalisa khusoowolayo lurima 
lweewe, khuubeera ta, lwekhuuba aaba nga ashiili mwaana naabi, naluundi aaba 
waariire naabi. 
21Nga byaabeele biryo, kila Zeba ni Zalumuna balomela Gidiyoni bari, “Iwe 
ukhaloma umwaana oyu khuukhola kumulimo kw'omuundu umukhulu uwe 
kamaani ta. Wamweene yiitsa ushikhole.” Aryo Gidiyoni umweene 
wenyukhilamo khaangu, waabeera boombi, waafuulaka bubuuma bubwaba mu 
milo mwe tsiŋamila tsaabwe. 

Ba Isiraeli baloomba Gidiyoni khuuba umuwuli waabwe 

22Lwanyuma babaandu ba Isiraeli beetsa baalomela Gidiyoni bari, “Ari iwe n'ube 
umuwuli weefwe. Iwe, n'umwaana woowo ukheelewo lwanyuma lwe khuufwa 
khwoowo, n'umwaana w'omwaana woowo ukheelewo, kane babatsake baawuli 
beefwe, lwekhuuba iwe waakhuwonesile ifwe khukhwaama isi ba Midiyani.” 
23Ne Gidiyoni waabalomela nibo ari, “Ise singene imbekho umuwuli weenywe 
ta, ate n'umwaana wase singene abe umuwuli weenywe ta. Khuurusakho 
Umukasya yenyene niye ukane abatsake umuwuli weenywe. 
24Ne khuurusakho ise imbaloomba inywe khukhuukholela ise shishiindu 
shitweela, ndi buli mutweela khwiinywe andeerere ise bubuuma bwe khukhuru 
bweesi mwamisaka khu baasiku beenywe beesi mweeraka.” (Baasiku bano 
babeeribwa baaba ba Ishimaeli, ate yaba isaambo yaabwe khukwaara bubuuma 
bwe zaabu). 
25Nabo beelamo bari, “Ilala kane khubikhuwe byoosi.” Baryo baala ingubo aasi, 
kila buli muundu waakituumakakho bubuuma. 
26Ni busiro bwe bubuuma bwe zaabu bwaba bwoola nga tsikilo 20, nga 
akhubalilakho bubuuma bubwaama mu milo mwe tsiŋamila, ni bubuuma ni 
khuutubakho ni bikwaaro bibiindi bibyakwaaribwa ni bayiinga be ba Midiyani. 
27Khukhwaama mu buuma buno bwe zaabu, Gidiyoni waakholamo Shibuumbe 
efodi, waashira mu shiriimba Ofura, nga nisho shiriimba she waabwe. Ne 
lwanyuma ba Isiraeli boosi baarura khu Wele, baarakikha khukhwisaaya 
shibuumbe tsana, shiryo shekyela kumureko isi Gidiyoni ni be muungo 
mweewe. 
28Isaambo iyo niyo isi ba Midiyani baawulibwamo ni ba Isiraeli, balekha 
khunyalisa khukhwinyukha luundi ta. Mu mbuka ya Gidiyoni yoosi isi aamala, 
shibala sha Isiraeli shaba mu lukoosi khuumala kimiiko kamakhumi kane. 
29Gidiyoni umwaana wa Yowasi weelayo ingo weewe waamenyatsaka ibweene 
iyo. 

30Gidiyoni aaba ni babaana basooleli babeewe babeene kamakhumi musaafu, 
lwekhuuba aaba ni bakhasi baakali. 
31Aaba n'umukhasi uwe bulafu, abe amenya i Shekemu, naye waamusaalila 
umwaana umusiinde, waamutwiikha lisiina ari Abimeleki. 
32Aryo Gidiyoni umwaana wa Yowasi waafwa nga wahangaale mu miiko, baryo 
baamusiikha khu ŋani iya paapawe Yowasi i Ofura, mu shikuuka sha Abiyezeri. 
33Lwanyuma lwe khuufwa khwa Gidiyoni, ba Isiraeli ndi beelayo luundi baarura 
khu Wele, besaaya bifwaani bya Bayaali. Baryo bereerawo Bayaali-Berisi 
khuuba nga wele waabwe. 
34Ba Isiraeli bebilila Umukasya Wele waabwe, uwabawonesa nibo khukhwaama 
isi baasiku baabwe, babaaba babebotokhelela tsimbeka tsoosi. 
35Naluundi nibo nga ba Isiraeli baalekha khwookesanisakho bye shiisa shoosi, 
isi be muungo mwa Jerubayaali (nga niye Gidiyoni), lwe biilayi byeesi 
aabakholela nibo ta. 

Baakayi 9 

Abimeleki awula Shekemu 

1Abimeleki umwaana wa Jerubayaali waatsya i Shekemu isi babandaaye ba 
maayi weewe, waabalomela nibo atweela ni shikuuka shoosi ari, 
2“Ni mundebeere babekhali ba ano i Shekemu khumanye oba nga bakana 
khuwulibwa ni basooleli ba Gidiyoni kamakhumi musaafu boosi, namwe bakana 
khuwulibwa n'umuundu mutweela. Ne ni mushebulile muri ise ndi mutweela 
khu baana beenywe luundi ndi uwe mu mafuki keenywe kameene.” 
3Baryo bakhootsa ba Abimeleki baatsya baakanikha bilomo bino byoosi isi 
babaandu be Shekemu khulweewe. Baryo ni baamala khurekeeresa buulayi, 
bakhalawo khuuloondelela Abimeleki lwekhuuba aba ali umulebe waabwe. 
4Baryo baawa Abimeleki bisiintsa kamakhumi musaafu ke feeza, nga 
babyaamisa mu lisaayilo lya Bayaali-Berisi. Abimeleki waraambisa tsinusu tsino 
khuukulilila babaandu babaakhalimo ta, bafukiilile khukhwikyela baloondeleli 
beewe. 
5Aryo lwanyuma wamawo waatsya muungo mwa paapawe mu shiriimba sha 
Ofura, weeraka babandaaye be ba maayi beewe babaandi, kamakhumi musaafu, 
khu libaale litweela. Ne khurusakho Yosamu umwaana wa Gidiyoni ufuura 
bukyeekhe yenyene niye uwebisa luundi waatitukha. 
6Lwanyuma babaandu be Shekemu ni Besi Milo baabuusana atweela aambi ni 
kuusaala kuboofu kukuuli aambi ni Shekemu khukhwikhasa Abimeleki nga 
umuyiinga waabwe. 

7Ne Yosamu n'awulila khu shino, waatsya wemikha khu ngaaki khwe lukiingi 
Gerizimu, waalomela angaaki nga aloma ari, “Inywe babaandu mweesi be 
Shekemu, nimumbuliilise nio Wele naye anyale khuubawuliilisa inywe. 
8Aabawo shifukhu shitweela bisaala byakhalawo khuutsya khwiroborera 
umuyiinga wabyo. Shishanyoowa bisaala bino byaalomela kuusaala ku olivu biri 
‘Iwe n'ube umuyiinga weefwe.’ 
9Ne kuusaala ku olivu kwekaana nga kuloma kuri, ‘Mukana ise indekhe 
khukhwaamamo kamafura kakaweesa babaandu ni ba wele shiriifwa, niile busa 
khukhwiwuuba khulwe bisaala bibiindi?’ 
10“Bisaala tsana ndi byaatsya khuulomela kuusaala kufigi biri, ‘Iwe n'ube 
umuyiinga weefwe.’ 
11Kusaala kuno kufigi nakwo kwekaana nga kwiilamo kuri, ‘Mukana ise indekhe 
khukhwaamakho kamatuunda kamatokota, niile busa khukhwiwuuba khulwe 
bisaala bibiindi?’ 
12“Bisaala tsana ndi byaatsya khuulomela kuusaala kusabibu biri, ‘Iwe n'ube 
umuyiinga weefwe.’ 
13Ne kuusaala kusabibu nakwo kwekaana nga kwiilamo kuri, ‘Mukana ise 
indekhe khukhwaamamwo iviini isangaasa ba wele ni babaandu, niile busa 
khukhwiwuuba khulwe bisaala bibiindi?’ 
14“Lwanyuma lwayo, bisaala byaakhalawo khuutsya khuukanikha isi kuusaala 
kwe kamawa biri, ‘Iwe yiitsa ube umuyiinga weefwe.’ 
15Kuusaala kwe kamawa kuno kweelamo kuri, ‘Inywe ni muba nga mungana ise 
khuuba umuyiinga weenywe, nimwiitse mwiibise mu shiniini shase ni nase kane 
imbakhiinge. Ne ni muba nga mulikho mumoombesa busa, kane kumulilo 
kwaame musiise, kwooshe kumalewo bisaala byoosi bya Lebanoni!’ 
16“Ni nashiryo, inywe ni muba nga mwakhola buulayi, luundi mu mwoyo 
kumulayi khukhwikyelisa Abimeleki khuuba umuyiinga weenywe, naluundi ni 
muba nga mwakhola buulayi Gidiyoni ni be muungo mweewe, naluundi ni muba 
nga mwamukhola buulayi nga abe ni shaakha khuumukholikhakho; 
17lwekhuuba ilala paapa wase aabasoolanila inywe, wewaanayo buulamu 
bweewe, khuubona ari abawonesa inywe khukhwaama isi ba Midiyani. 
18Ne ari bona shaleelo mwenyukhiile paapa wase ni be muungo mweewe, 
mweera ni babaana beewe khu libaale litweela. Muryo mwakyelawo 
mwekyelisa Abimeleki, umwaana w'omukhasi umukulwa khuuba umuyiinga 
weenywe, lwekhuuba ali umulebe weenywe. 
19Nashiryo inywe babaandu mweesi be Shekemu, ni muba nga mwakholile 
buulayi nga ni shaakha khuuba isi Gidiyoni ni be muungo mweewe, khayo 
nambaase ndi inywe ni Abimeleki kane mwikhoyesanatsake. 

20Ne ni muba nga mwakhubirisa buulayi Gidiyoni ni be muungo mweewe nga ni 
shaakha khuuba ta, inoomba ndi khali Abimeleki abahesile inywe, babaandu be 
Shekemu ni be Besi Milo, mweesi ni kumulilo, naluundi khali nanywe mukholile 
Abimeleki shishiindu nisho shitweela sheene.” 
21Lwanyuma lwe bilomo ibyo, Yosamu waatitukha waatsya khuumenya mu 
shiriimba sha Beeri, lwekhuuba aarya burafu bwa yaayawe Abimeleki. 

Abimeleki ahesa Shekemu 

22Abimeleki aawula Isiraeli khuumala kimiiko kitaru. 

23Ne lwanyuma Wele waarumana kumwoyo kumubi akari a Abimeleki ni 
babaandu be Shekemu. Baryo babaandu be Shekemu bano beetsamo 
shishituluungu isi Abimeleki. 
24Mu bino byoosi bibyeelakho, Wele waawa Abimeleki shitaambiso atweela ni 
babaandu boosi be Shekemu babaamuyeetakho, khulwe khuhesa babandaaye 
babaana ba Gidiyoni kamakhumi musaafu. 
25Baryo babaandu be Shekemu baatsya nga beereka khu ngoongo khu ngaaki 
khuuliimisa Abimeleki ni baselikhale beewe, baaba nga barumanaka babaandu 
babaandi khuutsya khunuula babaandu babaabira khu nguudo bibiindu 
byaabwe. Ne yabawo umuundu uwatsya waaboolela Abimeleki khu luwomelo 
luno. 
26Shifukhu shitweela, Gali umwaana wa Ebedi, waatsya khuumenya mu 
Shekemu atweela ni babandaaye. Baryo babaandu be Shekemu baamuramo 
bubwiyikinwa. 
27Imbuka niyoola iye likyesa lye kimisabibu, babaandu be Shekemu baatsya mu 
mikuunda kyaabwe, baabuta kimisabibu, baasuuramwo iviini. Lwanyuma 
baatsya mwisaayilo lya wele waabwe, baaba ni kamayiiya. Ne ni baaba nga balya 
luundi nga banywa, baakhomyaasaka naabi Abimeleki. 
28Kila Gaali umwaana wa Ebedi aloma ari, “Wuutsi Abimeleki niye naanu? Ni 
nafwe babaandu be Shekemu nibo banaanu khuuba nga ifwe khuwulibwa ni 
naye? Niye s'ali busa umwaana wa Jerubayaali, ni Zebuli niye umuro weewe? Ari 
inywe ni mwaakaanise basaani ba Hamori, lwekhuuba nibo bali babetsukhulu 
ba Shekemu babeene. Lwashiina ifwe khwakaanisa Abimeleki? 
29Ilala ise imba nga niye uuli umuwuli wa Shekemu, khali naarusawo Abimeleki 
uyo! Khali naamulomela ndi, ‘Yifunilayo baselikhale babaandi, mwiitse ifwe 
khubasoolanise khubawule.’” 
30Ne Zebuli, umukhulu we shiriimba n'awulila bilomo byeesi Gaali umwaana wa 
Ebedi aloma, lirima lyaamuniina. 
31Shikila arumanisa buurume isi Abimeleki uwaba nga ali i Aruma, nga 
amuboolela ari, “Bona Gaali umwaana wa Ebedi, weetsile i Shekemu atweela ni 
babandaaye, ali khuukhonjelesa shiriimba shoosi shikhurure khwiiwe. 

32Ari ise nambaasa ndi iwe atweela ni baselikhale boowo, mwinyukhe mu shilo, 
mwiitse mwibuulile mu mikuunda. 
33Kumutikhinyi antsye nga busha, nga inyaanga irura, inywe mwitsukhe khu 
shiriimba. Ari uri Gaali ni baselikhale beewe beetsa khuubasoolanisa inywe, iwe 
ukhole shoosi sheesi unyala khuubawula nibo.” 
34Aryo Abimeleki ni baselikhale beewe boosi benyukha baatsya i Shekemu mu 
shilo. Waawukhanisamo baselikhale beewe mu matuuli kane, baatsya bebuulila 
aambi ni shiriimba. 
35Gaali umwaana wa Ebedi waatsya weemikha khu shilibwa she shiriimba. 
Abimeleki ni baselikhale beewe basookhakayo isi beebisaka. 
36Ne Gaali n'ababona, waalomela Zebuli ari, “Bonakho! Iliwo babaandu babaali 
khukhwaamaka khu lukiingi nga beekha!” Naye Zebuli waamwiilamo ari, “Iwe 
uli khubona bibiniini bye tsingoongo waambaasa uri babaandu.” 
37Ne Gaali waaloma luundi ari, “Taawe. Iliwo babaandu babaali khukhwikhaka 
khukhwaama khu lukiingi. Naluundi waliwo lituuli liliindi liliili khukhwaamila 
khu lubeka lwe kuusaala isi babaandu bakanikhila ni kimyoyo kye baafu.” 
38Awo nio lwanyuma Zebuli waamwiilamo ari, “Ari khukhwibuyila khwoowo 
khuli eena? Siyabeele iwe niye uwebuyiile nga uloma uri, ‘Abimeleki niye naanu 
unyala khuuba umuwuli weefwe i Shekemu?’ Ari babaandu beesi iwe 
walekelesile beetsile bali ibulafu we shiriimba. Ari rura utsye ubasoolanise 
khubone.” 
39Aryo Gaali waaraangilila baselikhale beewe be Shekemu, baatsya 
khusoolanisa Abimeleki. 
40Ne Abimeleki waasoolanisa Gaali waamuwula, aryo waatitukha. Bakali khu 
baselikhale ba Gaali nabo baatitukha, ne baakali khu nibo beeribwa. Ni 
kimilaambo kyaabwe kyaakwa nga kyaasalaniile busa khuutsya khwoolela ilala 
khu shilibwa she shiriimba. 
41Abimeleki niye waarama i Aruma, ne Zebuli waatsya nga atimisa Gaali ni 
babaandaaye waabarusa mu Shekemu. 
42Khu shifukhu shisheelakho, babaandu be mu Shekemu baarura baatsya mu 
mikuunda khuuraamba nga busheele, ne yaabawo umuundu uwatsya 
waaboolela Abimeleki. 
43Aryo Abimeleki waatsya ni baselikhale beewe, waabawukhanisamo kamatuuli 
kataru, baatsya bebuulila mu mikuunda. Nga n'abona babaandu barura mu 
shiriimba, niye ni baselikhale beewe baabebwakala. 
44Abimeleki ni baselikhale beewe baatima khaangu baatsya baaliindila khu 
shilibwa she shiriimba. Nga bano bakhola baryo, baselikhale beewe babaaramile 
baatsya baakwiilikhilisa babaandu iyo mu mikuunda, baabeeraka boosi. 

45Buusoolo bweloosela khu shifukhu isho shoosi khukhwoolesa Abimeleki ni 
baselikhale beewe ni baawaamba shiriimba, beeraka ni babaandu 
babaashibamo boosi. Lwanyuma baafuniaakaka bibyoombakhe bibyaba mu 
shiriimba byoosi, baasalanisaka ni kumuunyu buli aandu oosi. 
46Babaandu be Shekemu ni baawulila shino, baatimaka baatsya beebisa mu 
lisaayilo lya Eli-Berisi. 
47Ne yabawo umuundu uwatsya waaboolela Abimeleki ari babaandu bano 
baabusaane iyo, 
48aryo waaraangilila liiye lyeewe, khuutsya khu Lukiingi Zalumoni. Nga batsya 
ibweene iyo, waasuta iyaywa, waarema lusakya lwe kuusaala, waalusutila 
khwibeka khweewe. Lwanyuma waalakila baselikhale beewe ari, 
“Yinyukhilamo! Khola khaangu sheesi muboone nga ise ikhola.” 
49Baryo buli mutweela khu nibo waarema lusakya, baatsisuta, baaloonda khu 
Abimeleki. Baatsya baatsipaanga khu matikiiyi ke lisaayilo, baaliwaambisakho 
kumulilo. Baryo babaandu boosi, basaani ni bakhasi, babaaba beebisilemo, 
baboola nga shikana shitweela (1,000), baafwiilamo. 
50Nga waamalile khuuhesa Shekemu, Abimeleki waatsya ndi webwakala 
shiriimba Sebesi, waashiwaamba. 
51Ne mukari mu shiriimba isho, mwabamo kumunaala kumuwaangafu, mweesi 
babaandu boosi be mu shiriimba isho baatimila khuutsya khwibisa. Baryo 
baakhomekhela mukari mu shiriimba, baaniina khu munaala khu ngaaki. 
52Abimeleki ni liiye lyeewe baatsya benjila nga bakana khukhwibwaakala 
kumunaala ukwo. Ne n'aba nga alikho erekekha khuwaambisa shilibwa 
kumulilo, 
53umukhasi mutweela waatuuma libaale liboofu lilyeene, lyaakwa khu murwe 
kwa Abimeleki, lyaaraaka kumurwe. 
54Kila Abimeleki alomela umuselikhale umuyeeti weewe uwamuba aambi ari, 
“Sowoolayo lurima lwoowo, iwe umbune ise ifwe. Singana babaandu beetsa 
khuloma bari umukhasi niye uwuntsirire ta.” Aryo kila umuselikhale uyo 
amuwuna lurima, waafwa. 
55Baselikhale ba Isiraeli ni baabona bari umuraangilisi waabwe waafwiile, 
beelakayo ingo waabwe. 
56Aryo Wele waasasula Abimeleki lwe buubi bwoosi bweesi aakhola isi 
paapawe, nga ni eera babandaaye kamakhumi musaafu. 
57Ni babaandu be mu Shekemu nabo Wele waabawa shitaambiso lwe buubi 
bwaabwe bwoosi. Shiryo shitsubo sha Yosamu umwaana wa Gidiyoni sheesi 
aakhola shoolelela. 

Baakayi 10 

Tola ekyela umukayi wa Isiraeli 

1Lwanyuma lwa Abimeleki khuufwa, Tola umwaana wa Puwa, umwitsukhulu 
wa Dodo, uwe mu shikuuka sha Isakaari, naye wekyela umukayi wa Isiraeli. Niye 
amenyatsaka mu shiriimba sha Shamiri, mu shibala she tsingoongo sha 
Efurayimu. 
2Tola yuno aaba umukayi wa Isiraeli khuumala kimiiko kamakhumi kabili na 
kitaru. Lwanyuma lwayo waafwa baamusiikha mu Shamiri. 

Jayiri ekyela umukayi wa Isiraeli 

3Lwanyuma lwa Tola khuufwa, Jayiri khukhwaama i Gileyadi naye wekyela 
umukayi wa Isiraeli khuumala kimiiko kamakhumi kabili na kibili. 
4Niye aaba ni basooleli kamakhumi kataru, babaakyeendatsakila khu sikilya 
tsiwaanga. Nibo baaba ni buunyala khu biriimba kamakhumi kataru bibyaba mu 
Gileyadi, byeesi baalaanga bari Havosi Jayiri, ni khukhwoolesa shaleelo shino. 
5Lwanyuma lwayo waafwa baamusiikha mu Kamoni. 

Ba Isiraeli baminyaalila Wele luundi 

6Ndi luundi ba Isiraeli baakhola bibiindu bibikhali biilayi ta mu moni tsa Wele. 
Baamulekha niye besaaya ba Bayaali ni ba Ashera, ni ba wele be ba Aramu, ba 
Sidoni, ba Mowabu, ba Amoni ni be ba Firisitiya. 
7Aryo Umukasya waabakhalalila naabi, shishakila waabawaanayo mu makhono 
ke ba Firisitiya ni ke ba Amoni. 
8Baryo mu mwiiko kweene ukwo mweesi Jayiri aafwiila, kamanaambo ako 
kaabonabonisa naabi ba Isiraeli. Shino baashikhola khuumalila ilala kimiiko 
likhumi na shinaane, baamiinilisa ba Isiraeli babaaba i bwaamanyaanga we 
luluutsi Yorudaani mu Gileyadi, shishaba shibala she ba Amori. 
9Ni babaandu ba Amoni nabo baakhalisa luluutsi Yorudaani, khuutsya 
khusoolanisa babaandu ba Yuda, Benyamini, ni ba Efurayimu. Baryo ba Isiraeli 
baaba mu mutaambo kumukali naabi. 
10Lwanyuma ba Isiraeli baalilila Umukasya nga baloma bari, “Ifwe 
khwayoonakisa isi uli, lwekhuuba khwakhulekha iwe nga Wele weefwe, 
khwaatsya khwesaaya bifwaani bya Bayaali.” 
11Kila Umukasya abeelamo ari, “Shiili ise niye uwabawonesa khukhwaama isi ba 
Misiri, ba Amori, ba Amoni, ba Firisitiya, 
12ba Sidoni ba Amaleki, ni ba Mawoni? Nibo baabamiinilisa inywe, mwaandilila 
ise lwe buyeeti, ni nase indyo naabawonesa khukhwaama isi bali. 
13Ne ari bona ndi mwaandurirekho, mulikho mwaakaanisa ba wele babaandi. 
Nashiryo ari ise singene mbaawonesekho luundi ta. 
14Ari ni mutsye mulilile ba wele beenywe abo beesi mwiroboleele 
khukhwakaanisa. Lekha ari nibo babawonese inywe khukhwaama mu 
mutaambo kweenywe.” 



528 

 

 
Ibayibuli Ingwalaafu 

© 2016 Bible Society of Uganda. 
  

 

 

15Ne ba Isiraeli baalomela Umukasya bari, “Ilala khwayoonakisa mu moni 
tsoowo. Ari iwe n'ukhuwe ifwe shitaambiso nga n'ubona uri shaakhila. Ne 
shonyene ndi ukhuwonese ifwe khukhwaama isi baasiku beefwe.” 
16Baryo baatuumaka ba wele be kamanaambo kakaandi abo, besaaya 
Umukasya. Aryo Umukasya waalekha khukana khubabona nga ba Isiraeli 
bataambisibwa luundi ta. 
17Lwanyuma baselikhale be babaandu ba Amoni, balaangana beetsa 
baabuusanila mu Gileyadi, ni ba Isiraeli nabo beetsa baabuusanila i Mizipa. 
18Kila baaraangilisi be babaandu ba Gileyadi bakanikhana bonyene bari, “Naanu 
ukane akhuraangilile akhurakikhile ifwe khukhwibwakala ba Amoni? Umweene 
uyo kane ekyele umuwuli we babaandu boosi babaamenya mu Gileyadi.” 

Baakayi 11 

Yefusa ekyela umukayi wa Isiraeli 

1Ari Yefusa uwe mu Gileyadi aaba umusoolani umurafu naabi. Niye aba 
umwaana wa Gileyadi, ne maayi weewe aba malaaya. 
2Umukhasi wa Gileyadi umweene aamusaalila babaana basooleli baboolakho, ne 
bano ni baakhula, baawoona Yefusa khuurura muungo umwo. Lwekhuuba 
baamulomela bari, “Mbaawo shishiindu nashitweela sheesi iwe utsya khufuna 
khu busikha bwa paapa weefwe ta, lwekhuuba iwe umwaana w'omukhasi 
ukuundi.” 
3Kila Yefusa atitukha khukhwaama isi babaandaaye, waatsya waamenya mu 
shibala sha Tobu. Ne lwanyumakho khakyeekhe yabawo babaandu 
babaakhaabakho ni shitsilililwa baabuusana baamuloondakho khuumunuula. 
4Ne aambikho mu mbuka nyene iyo, babaandu ba Amoni baakhola buusoolo khu 
Isiraeli. 
5Ne ni shaba shiryo, baaraangilisi ba Gileyadi baabuusana baatsya khuureera 
Yefusa khukhwaama mu shibala sha Tobu, 
6nga bamuloma bari, “Yiitsa ube umuraangilisi we liiye lyeefwe, nio nafwe 
khunyalise khuuwula ba Amoni bano.” 
7Yefusa naye weelamo baaraangilisi bano ari, “Shiili inywe nibo babaantsikaana 
ise? Shiili inywe nibo babaamboona ise khukhwaama mu ntsu ya paapa wase? 
Ari lwashiina mwiitsa isiise nga muli mu bukosi?” 
8Kila nabo bamwiilamo bari, “Khweetsile khukhwookesanisa iwe khuri khuli 
khukhukana ari, nio manya utsye ukhuraangilile ifwe mu busoolo ni ba Amoni. 
Naluundi kane ube umuwuli weefwe fweesi nga babaandu ba Gileyadi.” 
9Yefusa naye waabeelamo ari, “Kale mbaawo buubi ta. Ne siinga khuutsya ni 
nanywe naasoolanisa ba Amoni naabawula, ilala ise kane imbe umuraangilisi 
weenywe mweesi?” 

10Nabo baamwiilamo bari, “Umukasya niye umujulisi weefwe. Ilala 
khukhwitsubila khuri kane ifwe khukhole byoosi byeesi uloma.” 
11Aryo Yefusa waafukiilila waatsya ni baaraangilisi be Gileyadi, baatsya 
baamukhola khuuba umukhulu we liiye lyaabwe. Nga bali i Mizupa mu moni 
ts'Omukasya, Yefusa weelaŋanamwo bilomo byeesi aakanikha isi baaraangilisi 
tsana. 
12Lwanyuma lwa bino Yefusa waaruma baarume isi umuyiinga we ba Amoni nga 
amuloma ari, “Iwe uli khuukana khuurakikha buusoolo ni nafwe? Ise ndi 
khuukana imanye lwashiina iwe uli khuukana khukhwibwakala shibala 
sheefwe.” 
13Umuyiinga we ba Amoni naye welamo baarume ba Yefusa ari, “Nga ba Isiraeli 
ni baama mu shibala she Misiri, baayila liiswa lyase khukhwaamila ilala khu 
Arinoni, khukhwoola khu Luutsi Yaboko luwaande lwe ngaaki khuutsya 
khukhwoolela ilala khu Luutsi Yorudaani, khu lubeka lwe bukwanyaanga. Ni 
mutsye muboolele Yefusa angobosele liiswa ilyo mu lukoosi.” 
14Yefusa naye waarumana luundi baarume ni buurume isi umuyiinga we ba 
Amoni, 
15nga buloma buri, “Isiraeli siyaakhwiibatsakakho liiswa lya Mowabu namwe 
lye ba Amoni ta. 
16Ne babaandu ba Isiraeli ni baama mu Misiri, baabirira mu mubiimbi busa, 
khukhwoolesa ni boola khu nyaantsa Imbesemu, lwanyuma beelooselayo 
khukhwoola i Kadeshi. 
17Lwanyuma ba Isiraeli baarumana baarume khuutsya isi umuyiinga wa Edomu 
bamulome bari, ‘Khufukiilise khubirirekho mu shibala shoowo.’ Ne umuyiinga 
wa Edomu wekaana. Lwanyuma ndi baarumanisa isi umuyiinga wa Mowabu 
khuuloomba shishiindu sheene nisho shitweela, ne naye wekaana waalekha 
khukana khubafukiilisa ta. Baryo ba Isiraeli baarama nga bamenya i Kadeshi. 
18 “Lwanyuma lwayo ba Isiraeli benyukha baakyeenda nga bebotokhelelela khu 
ndulo khwa Edomu ni Mowabu iyo mu mubiimbi. Baryo baatsiila khu lwaakha 
lwa Mowabu lwe bukwanyaanga, baabuusanila aambi ni luluutsi Arinoni. Baryo 
sibaakhalisa Luluutsi Arinoni khuutsya khwinjila mu Mowabu ta. 
19 “Ba Isiraeli baarumanisa buurume isi Sihoni umuyiinga we ba Amori, uwaba 
awula nga ekhala i Heshiboni, nga baloomba bari, ‘Khufukiilise khubirirekho mu 
shibala shoowo khutsye khwoole mu shibala shisheefwe.’ 
20Ne umuyiinga Sihoni s'afukiilila ba Isiraeli khuubirirakho mu shibala sheewe 
ta. Ne akhali ndi aabuusanisila busa baselikhale beewe i Janazi, baatsya 
bebwakala ba Isiraeli. 
21Ne Umukasya Wele wa Isiraeli waabanyalisisa khuuwula Sihoni ni baselikhale 
beewe. Baryo ba Isiraeli baayila liiswa lyoosi lye ba Amori, babaaba 
bamenyamwo, 

22khukhwaamila ilala khu Luutsi Arinoni khuutsya khwoola khu Luutsi Yaboko, 
ni khukhwaamila ilala khu mubiimbi khukhwoola khu Luutsi Yorudaani. 
23“Ne ari khukhwaama nga Umukasya Wele wa Isiraeli n'anyalisa khuuyila 
liiswa lye ba Amori, waaliwa ba Isiraeli, iwe uli na bunyala shiina 
bubukhwaambaasisa uri ifwe kane khulikhuwe? 
24Iwe nuwiyilile ibyo byeesi wele woowo Kyemoshi akhuweele. Ni nafwe 
khuryo kane khwiyilile ibyo byeesi Umukasya Wele weefwe akhuweele. 
25Iwe waambaasa uri ufuura Balaka umwaana wa Zipori, uwaba umuyiinga wa 
Mowabu? Niye s'alomanakho ni ba Isiraeli, namwe waakhakakho 
khubasoolanisa ta. 
26Khuumala kimiiko bitoondo bitaru (300), ba Isiraeli nibo babaabeele nga 
bamenya mu Heshiboni khukhwoola i Aroeri, ni khuutubakho bibyaalo ni 
biriimba bibiili khu ndulo khwe Luluutsi Arinoni. Lwashiina iwe ukhaaba ni 
kamaani khuubikoboselayo khaalekho? 
27Ise mbaawo shiibi shoosi sheesi ikhukholilekho khwiiwe ta, ne shili busa 
lubuula shiri iwe niye ukana khurakikha buusoolo ni nase. Ne khayo Umukasya 
akhalewo shaleelo mu maaya kano khuubona naanu uli uwaŋali; ba Isiraeli 
namwe ba Amoni.” 
28Ne umuyiinga we ba Amoni waalekha khukana khwinaanayo khu bilomo bya 
Yefusa bino ta. 
29Khu mbuka nyene iyo, Umwoyo w'Omukasya weekha khu Yefusa. Shaakila 
wakhalawo khukyeenda mu Gileyadi ni mu Manase mwoositsana, ni 
khutubakho Mizipa, shishiili mu Gileyadi. Khukhwaama awo waraangilila liiye 
khukhwibwakala ba Amoni. 
30Abweene awo Yefusa wetsuba isi Umukasya nga aloma ari, “Ni kane unyalisise 
ise khuuwula babaandu ba Amoni bano, 
31ise kane imbaaneyo isi Umukasya, shishiindu shoosi shishikane shirure 
khukhwaama mu ntsu yase khukhuuntsakaanila, nga ngobola khukhwaama mu 
khusoolanisa ba Amoni. Kane ishiwaaneyo nga isaayilo intsoshe.” 
32Aryo Yefusa waaraangilila liiye lyeewe waakhalisa khuutsya khusoolanisa 
babaandu ba Amoni, Umukasya waamunyalisisa khuubawula boosi. 
33Yefusa ni liiye lyeewe baawulila ilala ba Amoni, baahesela ilala biriimba 
byaabwe kamakhumi kabili khukhwaama i Aroeri khukhwoola aambi ni Minisi, 
ni khuutsya khwoolela ilala i Abeli Keramini. Baryo ba Isiraeli baawulila ilala ba 
Amoni. 

Umukhaana wa Yefusa 

34Aryo Yefusa n'akobola ingo weewe i Mizipa khukhwaama mu busoolo, 
umuundu uwanyoowa khuurura khuumwakaanila aaba umukhaana weewe, 

uwaba mutweela yenyene, uweetsa nga akhupa bibisakaya, nga ashina ni 
kumwikhoyo. 
35Yefusa n'amubonakho, wonuulaka bikwaaro byeewe, waalomela umukhaana 
weewe ari, “Maayi mukhaana wase! Iwe ndi waamaambisa kumutaambo 
kumukali mu mwoyo kwase! Lwekhuuba ise nakhola shisuubiso isi Umukasya, 
ate nga naakhila khuushoolelesa.” 
36Kila umukhaana uyo naye amwiilamo ari, “Paapa, iwe n'uba nga wakholile 
shisuubiso isi Umukasya khulwe khuuwula ba Amoni, n'ukhole khusiise nga 
niwamusuubisile. 
37Ne nyoowa ufukiilile ikhuloombe shishiindu shitweela shino, ufukiiliseyo 
kimyeesi kibili, intsye iyo mu ngoongo khukyeendakayo atweela ni basaale 
baase, nga niilila samweene. Lwekhuuba ise ndi khuutsya khufwa nga indi 
indungubaasi busa.” 
38Yefusa waamwiilamo ari, “Unyala waatsya.” Aryo Yefusa waamufukiilisa 
kimyeesi kibili, waatsya ni basaale beewe khuutsya khukyeendakakho iyo mu 
ngoongo, baaba nga balilila atweela, lwekhuuba aaba nga atsya khufwa busa nga 
akhusaalakho babaana ta. 
39Kimyeesi kibili ni kyawakho, umukhaana yuno waakobolayo ingo. Aryo 
paapawe woolelesa shisuubiso sheewe, umukhaana yuno waafwa nga ashiili 
indungubaasi busa. Khukhwaama mu shino, yekyela isaambo ye ba Isiraeli 
40nga buli mwiiko, bakhasi baahele barura khukyeenda khuumala biifukhu bine, 
khuulilila umukhaana wa Yefusa, nga shishebuliso. 

Baakayi 12 

Ba Efurayimu basoolanisa liiye lya Yefusa 

1Babaandu ba Efurayimu babuusanisa liiye lyaabwe atweela bakhalisa khuutsya 
i Zafoni, baatsya balomela Yefusa bari, “Lwashiina ukhakhulaangile ifwe khutsya 
ni nawe khusoolanisa babaandu ba Amoni? Nashiryo, ifwe khutsya khwoosha 
intsu yoowo atweela ni nawe mu bweene.” 
2Yefusa naye waabeelamo ari, “Ise nabaloomba inywe ndi mwiitse mukhuwekho 
buyeeti nga khulikho khusoolana ni ba Amoni, ne mwaalekha khukana khwiitsa 
ta. 
3Nase ndyo ni nabona nga simulikho mukhuwa buyeeti taawe, ise newaanayo 
buulamu bwase naatsya nasoolanisa ba Amoni. Umukasya waakhunyalisisa 
khuuwula busoolo ubwo. Ari lwashiina mwitsiile khukhuusoolanisa ise 
shaleelo?” 
4Baaraangilisi be ba Efurayimu beelamo bari, “Inywe babaandu be mu Gileyadi 
mbaamo shiindu ta, akhali ndi muli busa nga bawuuyi khukhwaama khu 

Efurayimu ni khu Manase.” Aryo kila Yefusa alaanga atweela liiye lyeewe, 
waatsya webwakala babaandu ba Efurayimu, wabawula boosi. 
5Babaandu ba Yefusa be Gileyadi baatsya bawaambaka biifwo e 
khukhwaambukhila Luluutsi Yorudaani, nga babiliinda. Isho shaakila buli 
mbuka abe isi abo babaatitukha khukhwaama mu ba Efurayimu, nga bakana 
khukhwaambukha, babaandu be Gileyadi abe babareeba bari, “Inywe mwaama 
mu Efurayimu?” Ne abe nabo nga beelilemo bari, “Taawe,” 
6nabo baaliindi be Gileyadi abe babeelamo bari, “Kale, shilayi. Ne loma muri 
Shibolesi.” Ne abe babeelamo ni baloma bari, “Shibolesi,” nga sibanyala 
bashikanikha buulayi ta, nga ni shaakha ta, baaliindi abe babawaamba 
babeerirawo abweenewo khu Yorudaani. Basaani ba Efurayimu boosi atweela 
babeeribwa khu mbuka iyo khu luutsi Yorudaani, boola kimikaanda kine ni 
bikana bibili (42,000). 
7Aryo Yefusa waaba umukayi wa Isiraeli khuumala kimiiko kisesaba. Ne 
lwanyuma n'afwa, baamusiikha mu shitweela khu biriimba bye mu Gileyadi. 

Ibuzani ekyela umukayi wa Isiraeli 

8Lwanyuma lwa Yefusa khuufwa, Ibuzani abe umenya i Beselehemu, waaba 
umukayi wa Isiraeli. 
9Ibuzani yuno aasaala babaana bakhaana kamakhumi kataru ni basooleli nabo 
kamakhumi kataru. Niye aakhwaalikhisa bakhaana beewe isi basaani 
khukhwaama ibulafu we shikuuka sheewe, naluundi waakhweela basooleli 
beewe bakhasi khukhwaama ibulafu we shikuuka sheewe. Ibuzani aaba 
umukayi wa Isiraeli khuumala kimiiko musaafu 
10Ne lwanyuma n'afwa, baamusiikha i Beselehemu. 

Eloni ekyela umukayi wa Isiraeli 

11Lwanyuma lwa Ibuzani, Eloni khukhwaama mu shikuuka sha Zebuluni 
wekyela umukayi wa Isiraeli. Niye aaba umukayi khuumala kimiiko likhumi. 
12Ne lwanyuma n'afwa, bamusiikha i Ayijaloni, mu shibala sha Zebuluni. 

Abudoni ekyela umukayi wa Isiraeli 

13Lwanyuma Eloni khuufwa, Abudoni umwaana wa Hileli khukhwaama i 
Pirasoni, waaba umukayi wa Isiraeli. 
14Abudoni yuno aaba ni babaana basooleli kamakhumi kane, waafuna 
babetsukhulu kamakhumi kataru, babaakyeendatsakila khu sikilya tsiwaanga 
kamakhumi musaafu. Niye aaba umukayi wa Isiraeli khuumala kimiiko 
shinaane. 
15Ne lwanyuma n'afwa, baamusiikha i Pirasoni, shisiintsa she mu Efurayimu, mu 
shibala she tsingoongo she ba Amaleki. 

Baakayi 13 

Khuusaalikha khwa Samusoni 

1Luundi ndi ba Isiraeli baakhola bye bubwoonaki mu moni ts'Omukasya. Kila 
Umukasya abawaanayo ndi mu bunyala bwe ba Firisitiya khuumala kimiiko 
kamakhumi kane. 
2Mu biifukhu ibyo, aabawo umusaani mutweela khukhwaama mu shikuuka sha 
Dani, nga bamulaanga bari Manowa, abe amenya mu shiriimba she Zora. Niye 
aaba n'umukhasi abe ukhasaala ta, isho shaakila baalekha khubakho ni babaana 
ta. 
3Lutweela Malayika w'Omukasya waabonekhela umukyelama wa Manowa, 
waamulomela ari, “Abe yakhaba nga uli umukuumba, s'uli ni babaana ta, ne mu 
mbuka njeekhe iri ikhali iye aleeyi ta, ukhaabe shisoombo usaale umwaana 
umusiinde. 
4Ne waakha khuubona uri s'unywakho iviini namwe shishimeesa shoosi ta, 
namwe ukhalyakho biilyo bibikhaakhila ta. 
5Lwekhuuba uli khuutsya khuba shisoombo, usaale umwaana umusiinde. Ne 
litsuune lyeewe likheetsa khukhalibwakho na khakyeekhe khoosi ta, lwekhuuba 
umwaana uyo wahaanibwileyo isi Wele nga umu Nazarene, khukhwaamila ilala 
khu khusaalikha khweewe. Umweene yuno aliwonesa ba Isiraeli khukhwaama 
isi ba Firisitiya.” 
6Umukhasi yuno waatimaka waatsya isi umuseetsa weewe, waamuboolela ari, 
“Umusaani wa Wele ubonekha nga malayika, ambonekheele waakanikha ni 
nase. Imbeele ni khuurya khuukali naabi lwe shiriiso shikali, naalekha khunyala 
ni khuumureeba eena isi aama ta, namwe khuumureeba lisiina lyeewe ta. 
7Ne anomeele ari ise intsya khuba shisoombo, isaale umwaana umusiinde. Ise 
s'indi ni khuunywakho iviini namwe shiinywa shoosi shishimeesa, namwe 
khuulyaakho bibiilibwa byeesi Wele aakhwikaanisa ifwe khuulya ta. Umwaana 
weefwe uyo atsya khuba uwa Wele nga umu Nazarene, buulamu bweewe 
bwoosi.” 
8Lwanyuma Manowa waaloomba isi Umukasya nga aloma ari, “O Umukasya, 
ikhuloomba ndi, khayo umusaani wa Wele uyo isi warumaane isi khuli akobole 
luundi, nio anyalise khuukhuwa ifwe bye khuukhola, musaambo iye 
khuutsowesa umwaana ukhasaalikhe uyo.” 
9Wele weelamo Manowa khuuloomba khweewe. Aryo Malayika wa Wele 
waakobola waabonekhela umukhasi nga wekhaale iyo mu mukuunda. Ne luundi 
ndi Manowa umuseetsa weewe s'aba ni naye ta. 
10Shikila umukhasi waatimaka khaangu waatsya waaboolela umuseetsa weewe 
ari, “Umusaani tsana uwambonekheele ise liitso, waakoboole ndi luundi ali ano!” 

11Manowa wenyukhilamo waaloonda khu mukhasi weewe. Ne n'ola isi 
umusaani tsana, Manowa waamureeba ari, “Iwe niye uwakanikhile isi umukhasi 
wase liitso?” Naye weelamo ari, “E e, ise niye.” 
12Kila Manowa amureeba ari, “Nga bilomo byeesi wakhubooleele byoolele, 
ukana buulamu bw'omwaana uyo bube buryeena, naluundi alikhola mulimo 
shiina?” 
13Malayika w'Omukasya naye waamwiilamo ari, “Umukhasi woowo aakha 
khuuloondelela ibyo byoosi byeesi namubooleele. 
14Akhalyakho kamatuunda ke kumuzabibu, namwe waanywakho iviini, namwe 
she khuunywa shoosi shishimeesa ta, namwe akhalyakho bibiliibwa byeesi 
Wele aabekaanisa khuulya ta. Ibyo byoosi byeesi namulakiile khuukhola, aakha 
abyoolelese.” 
15Lwanyuma kila Manowa alomela malayika w'Omukasya ari, 
“Khwaakhwikoontseleele, uramekho ano ni nafwe khakyeekhe khari, 
khukhukholeleyo khaabusi khari, nawe ulyekho.” 
16Malayika w'Omukasya waamwiilamo ari, “Khurama ise kane inamekho 
imbuka injeekhe iri, ne singene indye biilyo byeesi mutsya khukhuukholela ise 
ta. Ne ni muba nga mukana khuwayo isaayilo intsoshe, ni mukiweyo isi 
Umukasya.” (Manowa aaba ashiili khushimanya ari uyo aba malayika 
w'Omukasya ta.) 
17Lwanyuma ndi Manowa waareeba malayika w'Omukasya uyo ari, “Ne iwe 
lisiina lyoowo bari naanu? Nio nga bino byeetsile khwoolelela, ifwe khwiitse 
khukhuwe iwe lukoosi.” 
18Malayika naye welamo ari, “Lwashiina undeeba ise lisiina lyase? Abe 
naakhakhuboolela, ne lili lye angaaki naabi, silinyala lyaamanyikha ta.” 
19Aryo waabukula khaabusi, atweela ni buufu bwe ŋaano, waabiyila iyo khu 
lwaanda lweesi aakhola khuuba shisheeso sheewe, waabiwaanayo isi 
Umukasya. Baryo Manowa n'umukhasi weewe ni baaba nga balolelele, 
Umukasya waakhola shishiindu shishiyaangisa. 
20Kumulilo ni kwaba nga kwaaburukha kuniina mu ngaaki khukhwaama mu 
sheeso, malayika tsana waaniinila mu mulilo. Nga baaboone shino, Manowa 
n'umukhasi weewe baakwa aasi mafumala lwe khukhwisaaya. 
21Malayika w'Omukasya waalekha khubonekhakho luundi isi Manowa 
n'umukhasi weewe ta. Shino shaakila Manowa waashimanya ari uyo aba 
malayika w'Omukasya. 
22Shikila alomela umukhasi weewe ari, “Ilala ifwe ari khutsya khufwa, 
lwekhuuba khwaaboone khu Wele!” 
23Ne umukhasi weewe waamwiilamo ari, “Iba nga Umukasya ukhukanile 
khuukhwiira ifwe, khali s'afukiilile isaayilo yeefwe intsoshe ni buufu bwe ŋaano 
buno, byeesi ifwe khwaama khuwaanayo ta. Namwe ndi khali s'afukiilile 

khukhwiyokesanisa isi khuli ni khuukhuboolela bilomo bino byoosi bibifwaana 
biri ta.” 
24Lwanyumakho, umukhasi yuno wasaala umwaana umusiinde waamutwiikha 
lisiina ari Samusoni. Umukasya waamuwa naabi tsikhabi nga natsowa. 
25Lwanyuma Samusoni n'aba nga ali i Mahanedani, shishaba aambi ni biriimba 
Zora ni Eshitawolu, Umwoyo w'Omukasya waarakikha khuumuraambisa 
kimilimo. 

Baakayi 14 

Samusoni ayila umukhasi khukhwaama i Timuna 

1Shifukhu shitweela Samusoni waatsya i Timuna isi aabonela umukhasi umu 
Firisitiya. 
2Ne naakobolayo ingo, waatsya waaboolela paapawe ni maayi weewe ari, “Iliyo 
umukhasi umu Firisitiya isi imboone i Timuna. Ise ngana khuumuyila abe 
umukhasi wase, ni mumuufunile.” 
3Ne paapawe ni maayi weewe baamwiilamo bari, “Mu balebe boowo bano boosi, 
ni mu Isiraeli muno mwoosi, mbaamo umukhasi isi unyala waayila? Iwe 
shikhwaakhila khuutsya iyo mu ba Firisitiya basiinde abo khuufuna umukhasi?” 
Ne Samusoni weelamo paapawe ari, “Ni mumuufunile. Lwekhuuba umweene 
uyo niye isi ise ngana khuuyila.” 
4Basaali beewe bano baaba baakhushimanyakho bari Umukasya niye uwaba ali 
khuukhola shino ta, lwekhuuba aakana khuureerawo ilomo iye khuusoolanisa 
ba Firisitiya. Khu mbuka iyo, ba Firisitiya nibo baaba bawula ba Isiraeli. 
5Aryo Samusoni ni paapawe, atweela ni maayi weewe, beekha kwe Timuna. Ne 
ni baaba nga batsya bali aambi ni kimikuunda kyeeyo, italanyi inyana yaabuutsa, 
yaatsya yebwakala Samusoni. 
6Ne Umwoyo w'Omukasya waamwiikhakho ni kamaani kamakali, aryo 
waafumbara italanyi iyo, waakityeenuulakamo busa ni kamakhono keewe, nga 
umuundu n'atyeenuulakamo khaabusi khakhaana. Basaali beewe 
sibaashimanyakho, naluundi s'ababoolelakho ta. 
7Aryo Samusoni ni oola i Timuna, waatsya waakanikhanamwo n'umukhasi 
tsana, ni buulamu bweewe bwamusiima naabi. 
8Lwanyuma lwe mbuka iyoolakho, Samusoni n'aba nga alikho elayo i Timuna 
khuuyila umukhasi tsana, ni oola ashifwo sheesi eriramo italanyi, 
weyawukhakho khakyeekhe khuutsya alole khu mulaambo kwayo. Waatsya 
waanyoola nga mu makuumba kaayo mulimo intsushi ingali nga yabuumbilamo 
ni bubuushi. 
9Aryo waayoolakho khu buushi buno ni kamakhono keewe, waatsya nga abulya 
nga nakyeenda. Nga n'ola isi basaale beewe, waabawakho nabo baabulyakho. Ne 

shonyene ndi s'ababoolelakho ari bubuushi ibwo abwaamisa mu makuumba ke 
talanyi ta. 
10Aryo paapawe wa Samusoni n'aba nga waatsiile khukanikhanamwo 
n'umukhaana ni basaali beewe, Samusoni waakholayo kamayiiya i Timuna, nga 
ni yaba isaambo iyaabo babaatsya khukhwa, khu mbuka iyo. 
11Ne ba Firisitiya ni beetsa khuubona Samusoni, baamurumanila basaani 
basooleli kamakhumi kataru khukhwiitsa babe ni naye khu mayiiya. 
12Kila Samusoni abalomela ari, “Ise ingana khubakhupa kumunayi. Ne nikane 
mukumboolele mu biifukhu musaafu bye kamayiiya bino, kane ise imbawe 
inywe tsingubo tse khukwaara kamakhumi kataru, ni tse khushuusa natso 
kamakhumi kataru. 
13Ne siinga mulekha khukhuumboolela ta, inywe mwabeene kane muumbe ise 
tsingubo kamakhumi kataru ni tse khushuusa natso kamakhumi kataru.” Nabo 
baamwiilamo bari, “Mbaawo buubi ta. Ari khupa kumunayi kwiitse.” 
14Kila Samusoni akukhupa nga aloma ari, “Khukhwaama muuyo ulya, 
mwamamwo shishiindu she khuulya; khukhwaama muuyo iwe kamaani, 
mwamamwo shishiindu shiitokota.” Bifukhu bitaru byaabirawo, ne nga basaani 
basooleli ba Firisitiya bano nga sibali ni she khukhwiilamo ta. 
15Kila baryo khu shifukhu shishakamayo she kumusaafu, baatsya isi umukhasi 
umweeha wa Samusoni bamuloma bari, “Tsya ukhoonjelese umuseetsa woowo 
akhuboolele ifwe sheesi kumunayi kweewe kumanyisa. Ne nga akhuba isho ta, 
ifwe kane khwookhe intsu ya paapawo, khubeere mweesi nga nawe ulimwo. 
Inywe mukhulaangile ifwe ano muri nio mukhunuulekho bibiindu byeefwe?” 
16Shino shaakila umukhasi wa Samusoni weetsa waakwa khu Samusoni, nga 
alikho alila kamasika, waamuloma ari, “Iwe s'unganakho ise ta, waayimbiyila! 
Bona iwe waawa babaandu be weefwe kumunayi, ne waakhumboolelakho 
sheesi kumanyisa ta.” Samusoni waamwiilamo ari, “Ni paapa wase namwe 
maayi wase, naakhubaboolelakho ta, ari ikhuboolela iwe ndyeena?” 
17Aryo umukhasi uyo weloosela khuulila khuumala biifukhu musaafu bye 
kamayiiya ibyo byoosi, nga akana amurusemo she khukhwiilamo. Ne khu 
shifukhu shishakamayo she kumusaafu, umukhasi waamureerakho ilala 
kamaani nga amunuutsilisa, lwanyuma Samusoni waamuboolela. Naye aryo 
lwanyuma waatsya waaboolela basaani basooleli tsana. 
18Nga inyaanga ishiili khukwa ta, khu shifukhu isho she kumusaafu, basaani be 
mu shiriimba isho beetsa ni she khukhwiilamo kumunayi, nga baloma bari, 
“Shiina shishifuura bubuushi khuutokota? Naluundi shiina shishifuura italanyi 
kamaani?” Samusoni waabeelamo ari, “Mulekha khukhonjelesa umukhasi isi 
intsya khuyila, khali simufunile she khukhwiilamo kumunayi isho ta.” 
19Umwoyo w'Omukasya weekha khu Samusoni, waaba ni kamaani kamakali. 
Aryo waatsya mu shiriimba she Ashikeloni, weerayo basaani kamakhumi 

kataru, waabukula tsingubo tsaabwe, waareera bikwaaro bino, waabiwa 
basaani basooleli be Timuna abo, babeelamo kumunayi kweewe. Samusoni 
waarama nga lirima lyaamuwaambile, waamawo waakobolayo ingo waabwe isi 
paapawe ni maayi weewe. 
20Aryo umukhasi abe utsya khuba uwa Samusoni, baamuwa isi umusaani uwaba 
nga umuloleleli wa Samusoni khu mayiiya. 

Baakayi 15 

Samusoni eliyaasa ba Firisitiya 

1Lwanyuma lwe mbuka khuubirawo, khu mbuka iye likyesa lye ŋaano, Samusoni 
waasuta khaabusi waatsya nga akana khubonakho khu mukhasi weewe. Aatsya 
nga akana khuukona ni naye, ne paapawe waalekha khumufukiilisa enjileyo ta. 
2Shikila alomela Samusoni ari, “Ise nambaasa ndi ilala iwe s'umukana ta, isho 
shaakila namuwa umusaani uwaba umulooleleli woowo khu mayiiya. Ne bona 
iliyo wandaaye umukyeekhe, amufuura niye bumiliwu. N'uyile umweene uyo 
khuuba umukhasi woowo.” 
3Kila Samusoni elamo ari, “Khu luno mbaawo umuundu ukane antsikiitse ise, 
siinga ikhola she busiku khu ba Firisitiya bano ta.” 
4Shikila Samusoni arura waatsya wawaamba kamashipwe bitoondo bitaru, 
waakabowaka kabili kabili ni kimishiinga kyako. Lwanyuma waabibowakho 
tsindaambi akari e kimishiinga ikyo. 
5Aryo lwanyuma Samusoni wahaambisa tsindaambi tsana itso, waalekhuula 
kamashipwe tsana ako khuutsya mu mikuunda kye ba Firisitiya, mumwaba 
iŋaano injese isi baaba baabowaka kimirwe. Aryo woosha ni kumulilo iŋaano 
yoosi, isi baaba baabowaka, ni kiindi iyaba nga ishiili, waakimalila khwiloba, ni 
khuutubakho kimikuunda kye kimizabibu ni kimizeyituni. 
6Ba Firisitiya ni baareeba bari, “Naanu niye ukholile shino?” Aabawo umuundu 
uwabeelamo ari, “Samusoni niye ushikholile, lwekhuuba paapa weewe 
umukhwe uwe Timuna aakaba umukhasi weewe khuuyilibwa n'umusaani 
ukuundi uwaba umulooleleli weewe khu mayiiya.” Baryo babaandu ba Firisitiya 
bano, baatsya bawaamba umukhasi tsana atweela ni paapawe baaboosha ni 
kumulilo baafwa. 
7Kila Samusoni abalomela ari, “Khukhwaama nga ni mukholile shino, ise singene 
naakamise ta, khukhwoolesa nga naamalile khuubeliyaasila ilala.” 
8Aryo Samusoni waatsya waabebwakala nga ali ni lirima liikali naabi, 
waakhoonyaka baakali khu nibo. Lwanyuma waarurawo waatsya khuumenya 
mu lifuluma lye mu lwaanda lwa Etamu. 
9Lwanyuma ba Firisitiya nabo beetsa bebuusila mu nkaambi mu Yuda, 
baasalanilaka mwoosi khukhwoola aambi ni Lehi. 

10Shikila babaandu be mu Yuda bareeba ba Firisitiya bari, “Lwashiina mulikho 
mukhwibwakala ifwe?” Ba Firisitiya nabo baabeelamo bari, “Ifwe khweetsile 
khuuwaamba Samusoni, khumuyile nga umubowe. Naluundi khweetsile 
khukhwiliyaasa isho sheesi aakhukhola ifwe.” 
11Baryo basaani baboola bikana bitaru (3,000) khukhwaama mu Yuda, baatsya 
mwifuluma lye mu lwaanda lwa Etamu, baamuloma bari, “Iwe s'umanya uri ifwe 
khuli aasi e buwuli bwa ba Firisitiya ta? Ari ukhukholile shiina shino?” Ne 
Samusoni naye waabeelamo ari, “Ise nase nabeliyaasile busa isho sheesi 
baakholile ise.” 
12Ne babaandu be mu Yuda bano baamwiilamo bari, “Ifwe khweetsile ano 
khuukhubowa kimikosi, khukhuyile, khukhwakaaniseyo isi ba Firisitiya.” 
Samusoni waabeelamo ari, “Mbaawo buubi ta. Ne khuurusakho ni muntsitsubile 
muri, inywe mwabeene singene muntsire ta.” 
13Nabo beelamo bari, “Taawe. Ifwe kane khukhubowe busa kimikosi, 
khukhuyile, khukhwakaaniseyo busa isi ba Firisitiya. Ifwe singene khukhwiire 
ta.” Baryo baamubowa nga baraambisa kimikosi kibili kimishaakha, baamurusa 
khukhwaama mu lifuluma. 
14Ne Samusoni n'aba nga ali aambi khukhwoola i Lehi, ba Firisitiya beetsa nga 
bakhupa liyoombo nga bambaasa bari ari baawulile. Ne abweene awo Umwoyo 
w'Omukasya weekha khu Samusoni, waamuwa kamaani kamakali. Kimikosi 
kyeesi baamubowela kamakhono keewe, kyaakhalikhaka busa nga ingubo 
ishiile ni kumulilo, kyaakwa aasi. 
15Aryo kila enama aasi waabukula likuumba lye bunyaanyilo lye sikilya, lilyaba 
lili aasi aambi awo, waaliraambisa khuukhoonya ba Firisitiya, baboola shikana 
shitweela shibuufu (1,000). 
16Kila Samusoni aloma ari, “Nga inaambisa likuumba lye bunyaanyilo lye sikilya, 
nababuusakile mu biyuuyi busa; nga inaambisa likuumba lino, nakhoonyile 
basaani shikana shitweela.” 
17Nga waamalile khuukanikha bino byoosi, waatuuma likuumba lye 
bunyaanyilo lino aasi, waalaanga shiifwo isho ari Ramati Lehi. 
18Khu mbuka yino, buulesa bwaba bulikho bulya Samusoni luukali, shikila 
welootsela Umukasya nga aloma ari, “Ari iwe waambeele ise khuuwula liiye lino 
lyoosi. Ukhaandekha ise naafwa lwe buulesa, shikile ingwe mu bunyala bwe ba 
Firisitiya basiinde abo ta.” 
19Aryo Wele wekulawo liloba aasi aambi ni Lehi, isebele yaarubula. Samusoni 
waakanywa, wewulila buulayi, kamaani kaamukobolamo. Shikila alaanga 
shiifwo isho ari Eni Hakore. Isebele yino ishiiliwo ni shaleelo shino. 
20Samusoni aaba umukayi wa Isiraeli khuumala kimiiko kamakhumi kabili, nga 
ba Firisitiya bashiwula shibala sha Isiraeli. 

Baakayi 16 

Samusoni akhuulaka bilibwa bye Gaza 

1Shifukhu shitweela aaba nga ali mu shiriimba she ba Firisitiya she Gaza, 
waabonayo umukhasi malaaya. Aryo waatsya mu ntsu ya malaaya uyo, waakona 
ni naye shiilo isho. 
2Babaandu be Gaza baashiwulilakho bari Samusoni ali ibweene iyo, baatsya 
bebotokhelela shiifwo isho, nga bamulimiisa shiilo shoosi bari bamwiire nga 
antsye busha. Baryo baaba nga bamuliindila khu shilibwa she shirimba. 
Sibaabakho ni shiindu shoosi she khuukhola shiilo isho shoosi ta, nga beelomela 
bari, “Antsye nga bubuluukha, kane khumwiire.” 
3Ne Samusoni waakonakho khakyeekhe wenyukha shiilo khukari, waatsya 
waakhuula shiilibwa she shiriimba na milyaango kyasho kibiili kyeene 
khukhwaamila aasi. Aryo waabisuta khu mabeka keewe, waatsya ni nabyo paka 
khuutsya khwoola khu ngaaki khwe lukiingi lululolelaniile ni Heburoni. 

Samusoni ni Delila 

4Ndi lwanyumakho nga imbuka yaabirirewo, Samusoni waakwaana n'umukhasi 
isi baalaanga bari Delila, abe umenya mu litila lya Soreki. 
5Baaraangilisi be ba Firisitiya beetsa isi Delila baamulomela bari, “Iwe 
mukhukhonjelesile akhuboolele eena isi kamaani keewe ako kaama, naluundi 
akhuboolele saambo shiina isi umuundu anyala waamufuuramo, waamubowa 
kimikosi. Nio nga waakhubooleele, nafwe khwiitse khumuwaambe, 
khumubowe. Kane buli mutweela khwiifwe khukhuwe iwe bisiintsa bye feetsa 
shikana shitweela ni shitoondo shitweela (1,100).” 
6Lwanyuma kila Delila alomela Samusoni ari, “Naakhwikoontseleele, ingana iwe 
umboolele shiina shishikhukhola iwe waaba ni kamaani kamakali karyo, na 
shiina sheesi umuundu anyala waakhola khuubona ari akhubowa kimikosi 
waakhunyweesela ilala.” 
7Samusoni waamwiilamo ari, “Siinga umuundu ambowa ise nga araambisa 
kimikosi musaafu, kyeesi bashiili khwoomisa ta, kane imbe umutoro busa nga 
umuundu ukuundi yeesi.” 
8Baryo bayiinga be ba Firisitiya baareerera Delila kimikosi musaafu kikishiili 
khukhwooma ta, waabowa Samusoni nga akiraambisa. 
9Delila aaba nga waabisile basaani mu biseenge bye mu ntsu yeewe. Kila alomela 
Samusoni ari, “Samusoni! Bona ba Firisitiya beetsa khuukhuwaamba.” Ne 
Samusoni waakhalakaka kimikosi ikyo busa nga luwuutsi lulwoshebwile ni 
kumulilo. Shiryo shimoonyo she kamaani keewe shaalekha khumanyikhana ta. 
10Khu mbuka ikiindi ndi Delila waalomela Samusoni ari, “Iwe waamombesile ise 
nafwaana busa nga umuundu umusilu. Khu muluundi kuno 

naakhwikoontseleele, ingana umboolele isaambo isi unyala waaboyibwamo 
buulayi bubweene.” 
11“Siinga umuundu ambowa ise buulayi bubweene ni kimikosi kimishaakha, 
kyeesi bakharaambisatsakakho ta, ise nikyela mutoro nafwaana nga umuundu 
ukuundi yeesi.” 
12Delila waareera kimikosi kimishaakha waakibowesa Samusoni. Khu luno ndi 
aaba walaangile basaani tsana waababisile mu shiseenge sheewe she mukari. 
Kila alomela Samusoni ari, “Samusoni! Bona ba Firisitiya beetsa 
khuukhuwaamba.” Ne Samusoni waakhalakaka kimikosi kyafwaana busa nga 
buwuutsi. 
13Lwanyuma kila Delila alomela Samusoni ari, “Kimiluundi kino kyoosi 
waabeele nga umoombesa ise busa, waantsikyelisa ise khuuba busa nga 
umuundu umusilu. Ari n'umboolele isaambo isi banyala baakhubowamo.” 
Samusoni waamwiilamo ari, “Siinga ulukha biyuuyi musaafu bye litsuune lyase 
bino, nga uraambisa ingubo, waabibowa waabinyweesela ilala, kane mbe 
umutoro nga umuundu ukuundi yeesi.” Aryo Samusoni n'aba nga waakonele 
liilo, Delila waalukha biyuuyi musaafu bye litsuune lya Samusoni, waabibowa ni 
ngubo buulayi, 
14waabinyweesela ilala ni naanga. Kila lwanyuma alomela Samusoni ari, 
“Samusoni! Bona ba Firisitiya beetsa khuukhuwaamba!” Samusoni wenyukha 
lutweela busa, waasanyuluulaka litsuune lyeewe lilyaba lyaabowebwele ni 
naanga khu shitsaangi, wenyukha. 
15Lwanyuma Delila waamuloma ari, “Iwe unyala uryeena waaloma uri ungana 
ise, ate nga s'unyala waamboolelakho shimoonyo shoowo ta? Kuno kuli 
kumushiimba kwe khataru nga umoombesa, waalekha khumboolelakho 
shimoonyo she kamaani koowo ta.” 
16Aryo buli shifukhu Delila waaba nga amuŋuunya, khukhwoolesa Samusoni 
shaaba nga shaamuluwisile. 
17Lwanyuma lwa byoosi, Samusoni waamuboolela shimoonyo sheewe, nga 
aloma ari, “Khabuweembo khaakhubekatsakakho khu murwe kwase kuno ta. 
Lwekhuuba ise naweebwayo isi Umukasya nga umu Nazarene, khukhwaama 
khu khusaalikha khwase. Nashiryo siinga umuundu abekakho litsuune lyase 
lino, kamaani kaase kambwamo, ni nase imba mutoro nafwaana nga umuundu 
kuundi yeesi.” 
18Khu luno Delila n'abona ari Samusoni waamubooleele bwaŋali, waarumanisa 
buurume isi baaraangilisi be ba Firisitiya, nga aloma ari, “Ni mukobole 
kumuluundi kuno kwonyene kukwakamayo; lwekhuuba ari wambooleele 
byoosi.” Baryo baaraangilisi be ba Firisitiya baatsya wa Delila nga baasutile 
ifeetsa isi baasuubisa. 
19Aryo Delila waawolelesa Samusoni waakonesa kumurwe kweewe khu 
maraango keewe, lwanyuma walaanga umuundu weetsa waamubekakho 

biyuuyi musaafu bye litsuune khukhwaama khu murwe kweewe. Isi baatsya 
khumalila khuubeka nga Samusoni kamaani kaamuweelemo, baamubowa 
kimikosi. 
20Kila lwanyuma amulaanga ari, “Samusoni, bona ba Firisitiya beetsa 
khuukhuwaamba!” Aryo Samusoni waasisimukha nga ambaasa ari, “Kane 
ninyukhe nga busheele, intsye imberusekho.” Ne khu mbuka yino Samusoni 
aaba nga ashiili khushimanyakho ari Umukasya waamururirekho taawe. 
21Baryo ba Firisitiya baamukulukhila, baamukhuulamo tsimoni tseewe. 
Baamuyila i Gaza nga ali umubowe mu minyololo kya buroonzi, baamura 
mwipuusu isi baamuraambisila khuusya buufu khu lusisi lwamwo. 
22Ne mu mbuka ikhali iye aleeyi ta, litsuune lyeewe lyaarakikha khuutsowa 
luundi. 

Khuufwa khwa Samusoni 

23Baaraangilisi be ba Firisitiya baakhola kamayiiya kamaboofu kameene, 
baawaanayo tsisaayilo tsingali naabi isi wele waabwe Dagoni. Shiikila baawuli 
bano baloma bari, “Samusoni abeele umusiku weefwe umukhulu, ne ari wele 
weefwe waakhuwonisile khukhwaama mu bunyala bweewe!” 
24Ni babaandu boosi ni baamubonakho, baaruuya naabi wele waabwe nga 
baloma bari, “Samusoni abeele umusiku weefwe uwakhakakho khuuhesa 
linaambo lyeefwe, nga eera babaandu baakali naabi. Ne ari wele weefwe 
waakhuyeetile ifwe khuumuwaamba.” 
25Khu mbuka yino baaba nga betsuule kumwikhoyo mukali naabi kila balomela 
angaaki bari, “Ni mukhureere Samusoni akhusangaasemo ari.” Baryo baamisa 
Samusoni khukhwaama mu mapuusu, baamureera, baamwiimisa akari e 
lisaayilo lyaabwe likhulu isi tsintseko tsalyo tsibili tsikhulu tsili. 
26Samusoni waalomela umusooleli uwaba amuwaamba kumukhono nga 
amuraangilila ari, “N'umbile ashifwo isi inyala newaambila khu ntseko tse 
lisaayilo likhulu lino, nio manya neyikamililakho.” 
27Lwe kumwikhoyo kuno, lisaayilo lino lyaba nga lyetsuulemo babaandu baakali 
naabi. Baawuli baraano be ba Firisitiya boosi baaba baliwo, ni babaandu baboola 
nga bikana bitaru baaba bali khu ntsu khu ngaaki, nga bakana balolelele 
Samusoni nga abasangaasa. 
28Aluno Samusoni waaloomba isi Umukasya ari, “O Umukasya umukhulu, 
n'ushebulile ise. O Wele, ikhwikoontselela untsisemo kamaani mu muluundi 
kuno mutweela kwonyene, unyalisise inyale khukhwiiliyaasa ba Firisitiya bano 
lwe khukhuundusamo tsimoni tsase.” 
29Lwanyuma Samusoni wabaaba kamakhono keewe, wawaamba khu ntseko tse 
lisaayilo tsibili tsikhulu, nga araambisa kumukhono kumulayi ni kumunyeletsi. 
Waarakikha khuutsisiindikha ni kamaani keene. 

30Nga aloma ari, “Lekha ise ifwe ni ba Firisitiya bano!” Aryo waatsisiindikha ni 
kamaani keewe koosi. Lisaayilo lyoosi lyaafuumukha aasi, lyaakonela baawuli 
be ba Firisitiya ni babaandu babaabamo boosi atweela. Aryo khu shifukhu she 
khuufwa khweewe, Samusoni aahesa babaandu baakali naabi khuufuurisakho 
abo beesi aahesa nga shiili mulamu. 
31Lwanyuma babandaaye ni be muungo mweewe boosi baatsya baasuta 
kumulaambo kweewe. Baakureera ingo, baakusiikha akari a Zora ni Eshitawolu, 
isi baasiikha paapawe Manowa. Samusoni aaba umukayi wa Isiraeli khuumala 
kimiiko kamakhumi kabili. 

Baakayi 17 

Bifwaani bye ba wele byeesi Mika aakhola 

1Abawo umusaani isi balaanga bari Mika, abe umenya mu shibala she mu 
ngoongo sha Efurayimu. 
2Shifukhu shitweela waalomela maayi weewe ari, “Ushebulila bisiintsa bye 
feetsa shikana shitweela ni shitoondo shitweela (1,100), byeesi umuundu 
akhwiibakho nio lwanyuma iwe utsube umuundu mweene uwabikhwibakho? 
Bona bisiintsa bye feetsa ibyo bili ni nase, ise niye uwabiyila.” Lwanyuma maayi 
weewe waaloma ari, “Umukasya khali akhuweele iwe ikhabi lwe khuufukiilila 
uryo.” 
3Aryo waakobosela maayi weewe ifeetsa iyo, kila maayi weewe mweene aloma 
ari, “Ari ise imbaanayo ifeetsa yino isi Umukasya. Khulw'omwaana wase, intsya 
khutsikholamo shifwaani she shishuuma.” 
4Aryo kila maayi weewe uyo ayilila umuundu umubasi we feetsa, naye 
uwakikholamo shifwaani, ni ba wele. Lwanyuma baabisuta baabiyila mu ntsu 
wa Mika. 
5Mika yuno aaba ali ni lisaayilo lyeewe mweesi esaayila Wele, ne nga mu nilyo 
waaramo bifwaani, ni bibiraambisibwa bye busaayi. Mu lisaayilo lyeewe lino 
nga waaramo umusooleli weewe khuuba nga umusaayi. 
6Mu mbuka iyo mu Isiraeli sibaaba n'umuyiinga ta; nashiryo buli muundu yeesi 
aakholatsaka nga ni shamwaakhila khuukhola. 
7Shifukhu shitweela, aabawo umuwele uwe mu shikuuka sha Levi khukhwaama 
i Beselehemu shishiili mu Yuda, wakyeenda waatsyayo. 
8Aryo woola mu Efurayimu, nga aweentsa shiifwo mwe khuumenya. Ne n'aba 
nga akyeenda, woola aango a Mika, waaba nga uwiimikhakho. 
9Kila Mika amureeba ari, “Iwe waama waheena?” Naye umuwele yuno 
waamwiilamo ari, “Ise ndi uwe mu shikuuka sha Levi, naama mu Beselehemu 
shishiili mu Yuda, naluundi ise ndi khuweentsa shiifwo she khuumenyamwo.” 

10Kila Mika naye waamwiilamo ari, “N'umenye ano ni nase, uryo wikyele nga 
paapa luundi umusaayi wase. Ni nase kane ikhuwe bisiintsa likhumi bye feetsa, 
ni bikwaaro byoosi byeesi ukana buli mwiiko, naluundi kane ikhuwatsake biilyo 
byoosi byeesi unakana.” 
11Umu Levi yuno waafukiilila bino byoosi byeesi Mika aamulomela. Aryo 
umuwele yuno wekyela nga mutweela khu basooleli beewe. 
12Mika wekhasa umu Levi yuno khuuba nga umusaayi weewe, aryo 
wamenyatsaka mu ntsu yeewe. 
13Lwanyuma Mika waaloma ari, “Ari namanyile ndi Umukasya kane aambe ise 
tsikhabi, lwekhuuba ari indiyo n'umu Levi uwikyelile umusaayi wase.” 

Baakayi 18 

Mika ni shikuuka sha Dani 

1Mu biifukhu ibyo, ba Isiraeli baaba nga bashiili khufuna umuyiinga ta. Naluundi 
mu biifukhu ibyo, babaandu be mu shikuuka sha Dani baaba nga bashiili 
khufuna shiifwo isi nabo banyala bamenya ta. Shino shaba shiryo, lwekhuuba 
baaba nga bashiili khukhwoola mu bumenyo bwaabwe akari mu bikuuka bye ba 
Isiraeli ta. 
2Baryo babaandu be mu shikuuka sha Dani beroborerayo basaani be kamaani 
baraano khukhwaama i Zora ni Eshitawolu. Khu basaani bano, buli mutweela 
aba aama mu buli khakuuka khakyeekhe mu nibo. Baryo babarumana bari 
batsye bemenielese babone shiifwo isi nabo banyala bamenyamwo. Basaani 
bano baatsya boola mu shibala she mu ngoongo sha Efurayimu, bawolela khu 
ntsu ya Mika, abweene awo niwo isi baakona shiilo isho. 
3Ne ni baaba nga bali aambi ni ntsu ya Mika, baawulila likono ly'omuwele umu 
Levi tsana, shikila bamwiisa andulo bamureeba bari, “Naanu uwakhureera iwe 
ano? Naluundi ano ukholawo shiina? Lwashiina iwe uli ano?” 
4Naye waabeelamo ari, “Mika niye uwalakaana ni nase ari imbe umusaayi 
weewe.” Aryo waababoolela nga Mika n'amubirisa buulayi naabi. 
5Lwanyuma baamulomela bari, “N'ukhureebelekho isi Umukasya, khubone oba 
nga noola lukyeendo lweefwe luno kane lulayi.” 
6Naye waabeelamo ari, “Ni mutsye mu lukoosi. Lwekhuuba Umukasya kane 
abaraangilile mu lukyeendo lweenywe.” 
7Baryo basaani baraano bano baakyeenda baatsya boola mu shiriimba she 
Layishi, isi baabona babaandu, babaali nga ba Sidoni, nga bamenya mu lukoosi 
luundi nga bali buulayi. Babaandu bano baaba nga sibali ni sheesi bataamba ta, 
lwekhuuba liloba lyaabwe lyaba lili liilayi. Nibo baaba bamenya aleeyikho ni ba 
Sidoni, nga sibalikho ni babaandu beesi bakholakana ni nabo aambi ta. 

8Baryo basaani baraano bano beelayo i Zora ni Eshitawolu. Baalebe baabwe 
babaaramayo baabareeba bari, “Mwanyooleleyo shiina nga ni mwatsiile?” 
9Nabo baabeelamo bari, “Nimwinyukhilemo, khakhutsye khubebwakaale! 
Khwaaboone nga liloba lyaabwe lili liilayi naabi. Nashiryo mukhayila imbuka 
indeeyi khuutsya khukhwiyilila liiswa ilyo ta. 
10Nga khwaatsiile, kane khunyoole babaandu babaaliwo busa nga bambaasa 
bari bali mu lukoosi lwaabwe, mu shibala shaabwe shibalaayi. Shibala shibalaayi 
isho luundi liiswa liilayi ilyo, nilyo lyeesi Wele ali khuukhuwa ifwe.” 
11Baryo basaani bitoondo bisesaba (600) khukhwaama mu shikuuka sha Dani, 
nga beesabikhile bye busoolo, baarura khukhwaama i Zora ni Eshitawolu. 
12Baatsya baabuusanila mu kaambi yaabwe i Kiriyasi Jeyarimu, shishiili mu 
Yuda, nga bashilaanga bari Mahane Dani khukhwoolesa ni shaleelo shino. 
13Baryo beelooselayo baatsya boola mu shibala she tsingoongo sha Efurayimu, 
khukhwoolesa ni boola khu ntsu ya Mika. 
14Basaani baraano tsana babaatsya nga babemenielesi mu shibala isho sha 
Layishi, baaloma bashaabwe bari, “Inywe muli ni khuumanya muri ano aliwo 
umuundu mu shaalo shino uuli ni bifwaani bye khukhwisaaya, ni bifwaani bye 
ba wele be ango be khukhwisaaya bakhosefu. Nashiryo inywe ni mukhalewo 
shiina she khuukhola.” 
15Lwanyuma basaani baraano abo baatsya khu ntsu ya Mika isi umuwele umu 
Levi tsana aamenyatsaka, baamusheesa buulayi. 
16Ne basaani babaaba beesabikhile bye busoolo khukhwaama mu shikuuka sha 
Dani, baaba nga beemikhile ibulafu aambi ni shilibwa. 
17Basaani baraano bano babaatsya khukhwimenielesa shibala isho, baatsya 
benjila mu ntsu isi besaayilatsakila, baasuta bifwaani bye khukhwisaaya tsana, 
ni bifwaani bye ba wele be ango baakhosefu. Bakhola baryo, umusaayi aaba nga 
naye weemikhile ibulafu we shilibwa atweela ni basaani bitoondo bisesaba 
tsana, babaaba nga beesabikhile bye busoolo. 
18Basaani bano ni baaba nga bali khuusuta bifwaani bye khukhwisaaya, ni 
bifwaani bye ba wele be ango bakhosefu, umusaayi tsana shikila abareeba ari, 
“Inywe mulikho mukhola shiina isho?” 
19Nabo baamwiilamo bari, “Sila busa! Ukhabakho ni sheesi uloma ta. Yinyukha 
busa utsye ni nafwe ube paapa weefwe luundi ube umusaayi weefwe. Iwe 
waambaasa uri sishifuura iwe khuuba umusaayi we shikuuka shibuufu she mu 
Isiraeli, khufuurisa khuuba umusaayi w'omuundu mutweela yenyene?” 
20Aryo umusaayi yuno waasangaala luukali naabi. Aryo shikila asuta bifwaani 
bye khukhwisaaya tsana ni bifwaani bye ba wele, waatsya ni nabo. 

21Baryo boosi benyukha baarakikha lukyeendo lwaabwe, nga baamalile 
khuuraangisa ibweeni babaana baabwe, ni bibyaayo byaabwe, ni khuutubakho 
bye buyiindifu byaabwe bibiindi. 
22Babaandu bano khukhwaama mu shikuuka sha Dani ni baaba nga 
bakyeendakile boolile aleeyikho khukhwaama khu ntsu ya Mika, Mika yuno 
atweela ni babesanwa beewe beetsa nga baloonda khu baandu ba Dani bano. 
23Beetsa babaloondakho nga balikho bakhupa liyoombo liikali. Shikila basaani 
be mu shikuuka sha Dani bano bashuukha balomela Mika bari, “Iwe shiina 
sheesi uli khukana? Lwashiina kila iwe ulaangile babaandu bano boosi 
khukhwiitsa khukhusoolanisa ifwe?” 
24Naye Mika waabeelamo ari, “Inywe mwaamanyile shiina sheesi mukholile. 
Mwasutile ba wele baase beesi ise samweene nekholela, naluundi mwayilile 
n'umusaayi wase. Ari mbaawo na shiri sheesi ise inamisilewo ta.” 
25Babaandu be mu Dani nabo baamwiilamo bari, “Ukhakhwiilakamo bilomo 
bibifwaana biryo ta. Siinga ukhwiilakamo uryo waakhukhalasa, babaandu 
beefwe banyala baakhwibwakala, iwe ni be muungo mwoowo boosi beeribwa.” 
26Nga ni baamala khuuloma baryo, benyukhilamo beeloosela ni lukyeendo 
lwaabwe. Mika naye n'abona ari singene abanyale taawe, lwekhuuba baaba 
bamufuura kamaani, waashuukha welayo, waakobolayo ingo weewe. 
27Baryo babaandu be mu shikuuka sha Dani bano baayila ibyo byeesi Mika aaba 
nabyo, ni khuuyililamo umusaayi weewe. Baatsya boola i Layishi, khuutsya 
khusoolanisa babaandu babaaba bali mu lukoosi, nga mbaawo sheesi barya ta. 
Baryo baatsya baabebwakala, beera babaandu baamwo, boosha shiriimba 
shaabwe. 
28Siyabawo umuundu yeesi uweetsa khuuyeeta khuubawonesa ta, lwekhuuba 
baaba bali aleeyi naabi ni ba Sidoni, ate nga sibali ni babaandu beesi 
bakholakana ni nabo ta. Shino shakholebwela mu litila liliili aambi ni Besi 
Rehobu. Lwanyuma babaandu be mu shikuuka sha Dani bano beyoombekhela 
shiriimba shino bushaakha, baamenyatsaka mubweene umwo. 
29Shiriimba shino baashitwiikha lisiina bari Dani, lwekhuuba umukuuka 
waabwe umukhulu abe bari Dani, uwaba umwaana wa Yakobo, ne aba 
makiboole bashilaanga bari Layishi. 
30Baryo bereerawo bifwaani byaabwe, baarobora Yonasani umwaana wa 
Geroshomu, uwe mu shikuuka sha Musa, atweela ni babaana beewe khuuba 
basaayi be shikuuka shino sha Dani. Shino shaba shiryo khukhwoolesa khu 
mbuka isi baabawaambila baabayila mu bubowe. 
31Biryo bifwaani bya Mika byesaayibwa ni babaandu be mu shikuuka sha Dani 
imbuka yoosi isi Intsu ikhulu iye khukhwisaayilamo Wele ni yaba nga ishiili i 
Shilo. 

Baakayi 19 

Umu Levi n'umukhasi weewe uwe bulafu 

1Mu biifukhu ibyo ba Isiraeli baaba nga sibali n'umuyiinga ta. Aabawo umusaani 
mutweela khukhwaama mu shikuuka sha Levi, uwaba nga amenya mu shisiintsa 
she mu shaalo mu shibala she tsingoongo sha Efurayimu. Lutweela waayila 
umukhasi khukhwaama mu Beselehemu she mu Yuda. 
2Ne umukhasi yuno s'aba umwiyikinwa isi ali ta, aryo waamulekha waarekukha 
weelayo iwaabwe wa paapa weewe mu Beselehemu mu Yuda. Ne nga 
waamalileyo kimyeesi kine, 
3umuseetsa weewe waamuloondakho, nga akhakakho khuubona ari 
amukhonjelesa akoboleyo ni naye. Aryo waatsya i Beselehemu, nga atsya 
n'umwakaanisi weewe, ni tsisikilya tsibili. Ne n'olayo, umukhasi uyo 
waamwakaanila mu ntsu ya paapa weewe. Ni paapa weewe n'abona khu 
musaani weewe umukhwe, waamwikhoyela ni kumwikhoyo kumukali naabi. 
4Aryo paapa weewe umukhwe yuno waamwikoontselela ari aramekho ni nabo 
imbuka injeekhe iri. Shikila umusaani weewe umukhwe yuno waaramayo 
biifukhu bitaru, nga balya luundi banywa. 
5Ne khu shifukhu she khaane, baawuuna naabi khukhwinyukha mamilimili, nga 
umusaani umu Levi erekekha khuuloota iweewe. Ne paapa weewe umukhwe 
shikila amuloma ari, “N'ubekho ni khakhaandu khe khuulyakho nio lwanyuma 
utsye.” 
6Baryo bekhala aasi khuulya ni khuunywa boombi. Lwanyuma kila paapa 
w'omukhaana aloma ari, “Ngana uramekho ano luundi khuumalakho shiilo 
shitweela shonyene, khwiloosele ni khuusangaala.” 
7Umusaani ni enyukha ari akana khuutsya, paapa weewe umukhwe 
waamwikoontselela ari arame. Aryo indi shiilo isho waakonelayo. 
8Ndi kumutikhinyi kwe shifukhu she kharaano, umusaani wenyukha waawuuna 
ari aloote, paapawe umukhwe tsana ndi waamulomela ari, “N'ubekho ni 
khakhaandu khe khuulyakho. Uliindakekho khukhwoola tsinyaanga tse 
mwihangilwe.” Baryo boombi bekhala baaba nga balya. 
9Tsiryo tsinyaanga tse kumuusi ni tsoola, umusaani umu Levi, n'umukhasi 
weewe atweela n'umwakaanisi weewe, benyukha bari bakana khuutsya, paapa 
w'omukhaana ndi waaloma ari, “Bona ari antsye bulikho bwilabula. Ari ni 
murame ano shiilo shino khusangaalile atweela. Ne kumukaamba mwinyukhe 
muwuunile ilala mamilimili mutsye.” 
10Khu luno umusaani umu Levi yuno aba waamaliliile khuuloota. Aryo waayila 
tsisikilya tseewe tsoombi, n'umukhasi weewe, baawaamba intsila ilola kwe ba 
Yebusi (niyo Yerusalemu.) 

11Antsye ni bwaba nga bubukabukana, boola aambi ni Yebusi. Shikila 
umwakaanisi weewe amulomela ari, “Tsinyaanga ari tsaabirire, nashiryo 
khakhuwolelekho ano mu shiriimba she ba Yebusi, khukonele ano.” 
12Umukoosi weewe waamwiilamo ari, “Taawe. Sikhunyala khwaarama ano ta, 
lwekhuuba babaandu bano sibali ba Isiraeli ta. Khayo khwilooseleyo khwoole i 
Gibeya. 
13Ibweene iyo manya khunyala khwaanyoolayo shiifwo she khuukonamwo, 
namwe khutsye i Rama.” 
14Baryo beelooselayo ni lukyeendo, khukhwoolesa ni boola i Gibeya, mu 
shisiintsa sha Benyamini, nga inyaanga yaamalile khuukwa. 
15Baryo baawukhakho benjila mu shiriimba Gibeya, khuutsya khukona. Baatsya 
mu shiriimba khukari, ne mbaawo umuundu uwabayila khuutsya khukonelakho 
iweewe shiilo isho ta. 
16Angoloobe eene awo, aabawo umusakhulu mutweela khukhwaama mu 
shibala she tsingoongo sha Efurayimu, uwaba nga aama mu nimiro yeewe 
angoloobe awo. Umusakhulu yuno aaba uwe mu shikuuka sha Benyamini, ne 
nga aba amenya mu Gibeya. 
17Aryo n'alola waabona babaandu baakyeni nga bekhaale akari e shiriimba, 
waabareeba ari, “Inywe mulikho mutsya wa?” Naluundi ari, “Mwaama wa?” 
18Umusaani umu Levi naye weelamo ari, “Ifwe khwaama mu Beselehemu she 
mu Yuda isi kwabeele, khulikho khubirawo khuutsya mu shaalo she mu ngoongo 
sha Efurayimu, nga khutsya mu shifwo e khukhwisaayila Umukasya. Ne bona 
mbaawo umuundu ukhulaangilekho ari khutsye khukonelekho iweewe shiilo 
shino ta. 
19Ifwe khweetsiile ilala ni byeesi khunyala khuuraambisa, nga bunyaasi ni biilyo 
bye sikilya tseefwe, kimikaati ni viini bibyeefwe khuulya bibikhumala.” 
20Kila umusakhulu yuno abalomela ari, “Ise naabenyaayiile iwase. Kane imbawe 
byoosi byeesi mukana, ne khuurusakho ndi mukhamala shiilo shino ano mu 
shiriimba ta.” 
21Aryo umusakhulu uyo waabayila ingo weewe, waaliisa ni sikilya tsaabwe. 
Nabo babeene ni baamala khuusiinga bikyele byaabwe, baaliilakho she ashilo 
atweela ni naye. 
22 Baryo ni baaba nga balikho balya, nga banywa, batweela khu basaani 
bamooyaani be mu shiriimba isho, beetsa bebotokhelela intsu. Baakhupa 
lulwiitsi nga baloma nga barafuyila umusakhulu bari, “N'ukhurusile umusaani 
uwiitsile ano iwoowo, khumukhole nga umukhasi.” 
23Kila umusakhulu yuno mweene ntsu waarura ibulafu waabalomela ari, 
“Taawe, bandaayase! Naabekoontseleele, mukhakholakho shishiindu shiibi nga 
shino khu musaani yuno uwiitsile nga umukyeni muungo mwase ta! 

24Bona ise ano indiwo n'umukhaana wase induungubaasi busa, n'umusaani 
umweene yuno alikho n'umukhasi isi ali naye. Kane imbareere bano boombi 
ibulafu mubakhole shoosi sheesi mukana. Ne imbekoontselela, mukhakholakho 
khu musaani yuno shishiindu shiibi ta.” 
25Ne basaani bano bekaana khuuwuliilisa byeesi umusakhulu yuno aakanikha 
isi bali. Shikila umusaani umu Levi arusa umukhasi weewe ibulafu 
waamusiindikha isi bali, wekalawo lulwiitsi. Basaani be mu shiriimba bano 
baamukholakho bye buyeyani, nga boosi bamukhola baryo shiilo isho shoosi. 
Lwanyuma antsye ni bwabuluukha, baamulekha waatsya. 
26Antsye ni bwaba nga busha, umukhasi uyo weelayo khu ntsu isi umuseetsa 
aaba. Aryo waakwa aasi aambi ni ntsu, waaba abweene awo khukhwoolesa 
inyaanga ni yarura. 
27Khu mbuka nyene iyo, umuseetsa wenyukha wekulawo lulwiitsi nga akana 
khuutsya, waanyoola umukhasi tsana nga waakwiile waakonele aambi ni 
lulwiitsi. Ne nga wahaambile kumukhono kweewe khu biniinilo bye mulyaango. 
28Umusaani kila amuloma ari, “Ari yinyukha khutsye.” Ne nga mbaawo sheesi 
amwiilamo ta Aryo kila umusaani amusuta waamura khu sikilya yeewe, waatsya 
ni naye ingo weewe. 
29 Ne n'ola ingo weewe, waabukula kumubano kweewe, waakhalakamwo 
kumubili kw'omukhasi yuno bisiintsa likhumi na bibili, waabyakaanisaka mu 
bisiintsa bibikhali bitweela ta bye mu Isiraeli. 
30Buli muundu yeesi uwashibonakho wereeba busa ari, “Abe mwabonatsakakho 
shishiindu shiibi nga shino, namwe abe shaakhukholikhatsakakho, 
khukhwaama khu mbuka isi ba Isiraeli baamila mu Misiri? Ni mushambaasekho, 
mu shimenielese buulayi, mushikanikhekho.” 

Baakayi 20 

Ba Isiraeli basoolana ni ba Benyamini 

1Lwanyuma babaandu ba Isiraeli boosi khukhwaamila i Dani khukhwoola i 
Berisheba, ni naabo babaama mu shibala she Gileyadi, beetsa atweela mu 
kubungiitsi kutweela. Beetsa beemikha mu moni ts'Omukasya mu shifwo she 
Mizipa. 
2Baaraangilisi be babaandu boosi atweela mu bikuuka byoosi bye ba Isiraeli, 
beemikhaka mu bifwo byaabwe akari mu baandu ba Wele, baboola baselikhale 
kimyeeka kine (400,000), nga baasutile tsiindima tsaabwe. 
3Lwanyuma babaandu ba Benyamini baawulila bari bikuuka bibiramile bye ba 
Isiraeli baatsiile khubuusanila i Mizipa. Kila ba Isiraeli bano bareeba umusaani 
umu Levi bari, “Khuboolele khubone, shishiindu shiibi shino shakholekhile 
shiryeena?” 

4Umusaani umu Levi uwaba umuseetsa w'omukhasi uweeribwa waabeelamo 
ari, “Ise atweela n'umukhasi wase khwatsya khwoola mu shiriimba she Gibeya 
shishiili mu shikuuka sha Benyamini, khwaakonela ibweene iyo. 
5Ne mu shilo isho, baaraangilisi be shiriimba isho Gibeya beetsa bebotokhelela 
intsu isi khwabamo. Beetsa nga bakana khukhuuntsira ise, baryo bafwaakhila 
umukhasi wase, baamukhola bye buyeyani khukhwoolesa n'afwa. 
6Isho shaakila ise naakhalaka kumubili kweewe mu bisiintsasiintsa, 
naabyakaanisaka mu shibala shoosi sha Isiraeli, khukhwookesanisa ndi 
babaandu bano baaba baakholile shishiindu shiibi naabi luundi she 
kamaŋaanyu! 
7Nashiryo inywe mweesi babaandu ba Isiraeli, mwaakha mukhalewo shiina 
shishaakha khuukholekha khu baandu be Gibeya.” 
8Baryo babaandu ba Isiraeli boosi benyukhila atweela baaloma bari, “Mbaawo 
na mutweela khusiifwe ukane eeleyo ingo weewe ta. 
9Khuurusakho fweesi khutsya khukhalawo khukhwibwakala babaandu be 
Gibeya. 
10Kane khuyile babaandu likhumi khu buli shitoondo shitweela khukhwaama 
mu buli shikuuka sha Isiraeli, khuutsya nga bayilila baselikhale biilyo 
bibikanibwa mu busoolo. Ne ifwe basaani babaaramile fweesi, kane khutsye 
khwibwakale khwiliyaase babaandu be Gibeya.” 
11Baryo babaandu ba Isiraeli bano boosi bafukiilisanila atweela bari batsye 
bebwakale shiriimba Gibeya. 
12Babaandu be mu bikuuka bibiramile bye ba Isiraeli bino, baarumanisa 
buurume khuutsya mu buli shiriimba ni khaakuuka khoosi mu shikuuka sha 
Benyamini, nga babalomela bari, “Nga shishiindu shino shili shiibi naabi sheesi 
inywe mwakholile! 
13Ari khukana inywe mukhurusile babaandu babaakholile shishiindu shino she 
kamaŋaanyu mu Gibeya, khubeere khurusewo shitsubo shino mu Isiraeli.” Ne 
babaandu be mu Benyamini balekha khuwuliilisa sheesi baabalomela ta. 
14Khuurusakho baatsya busa babuusanisa babaandu khukhwaama mu buli 
shiriimba she mu Benyamini, babuusanila i Gibeya nga berekekhela 
khusoolanisa ba Isiraeli. 
15Ba Benyamini baabuusanisa baselikhale kimikaanda kibili ni bikana bisesaba 
(26,000) babaatsya nga baabaliile tsiindima. Khu bano nga waakhubalilakho 
baselikhale bitoondo musaafu babaafuura buulayi mu Gibeya mwoosi ta. 
16Mu baselikhale bano boosi, mwabamo baselikhale bitoondo musaafu (700) 
babaaba baamanyilifu naabi, mu khusoolanisa nga baraambisa kamakhono 
kaabwe kamanyeletsi, nga buli mutweela khu nibo nga waatuumile libaale mu 

kholoto, s'akhasikha khuuwaambilisa sheesi akana khuukhupa ta, abe yakhaba 
lutsuune lutweela aluwaambilisa. 
17Ne bikuuka bye ba Isiraeli bibiramile, nga waakhurakho baselikhale be 
shikuuka sha Benyamini, baaba nga baŋoonaŋoonile baselikhale kimyeeka kine 
(400,000), nga baabaliile tsiindima tsaabwe. 
18Baryo babaandu ba Isiraeli benyukha baatsya mu shifwo she 
khukhwisaayilamo i Beseli, nga batsya khureeba Wele bari, “Shikuuka shiina 
shishaakhiile khuunyoowa khuutsya khwibwakala babaandu ba Benyamini?” 
Umukasya waabeelamo ari, “Shikuuka sha Yuda shinyoowe.” 
19Kuryo kumutikhinyi kukweelakho liiye lye ba Isiraeli lyaatsya lyaabuusanila 
aambi ni Gibeya. 
20Liiye lino lyaatsya khuulola kwe Gibeya, khuutsya khukhwibwakala babaandu 
ba Benyamini. 
21Baselikhale be ba Benyamini baarura mu shiriimba shaabwe Gibeya, baatsya 
baasoolanisa ba Isiraeli, ni isi antsye bwatsya khwilabulila, nga beerire 
baselikhale be ba Isiraeli kimikaanda kibili ni bikana bibili (22,000). 
22Ne ba Isiraeli baarama nga bali baanyindaalifu naabi, beelayo baabuusanila 
luundi mu shifwo sheene nisho shitweela mweesi baasoolanila shangoloobe. 
23Babaandu ba Isiraeli bano baatsya mu shifwo she khukhwisaayilamo, baalilila 
Umukasya, khukhwoolesa antsye ni bwelabula. Kila bareeba Umukasya bari, 
“Ifwe khwiileyo luundi khuusoolanisa babaandu ba Benyamini?” Umukasya 
waabeelamo ari, “E e, ni mutsye.” 
24Baryo ba Isiraeli baatsya khuusoolana ni babaandu ba Benyamini shifukhu 
shishiindi. 
25Khu luno ndi baselikhale be ba Benyamini beetsa khukhwaama i Gibeya, 
bebwakala luundi baakhoonya baselikhale ba Isiraeli baboola kumukaanda 
mutweela ni bikana shinaane (18,000). 
26Lwanyuma babaandu ba Isiraeli boosi, atweela ni liiye lyaabwe lyoosi, 
baaniina baatsya i Beseli, baalilila luukali mu moni ts'Omukasya. Baaba nga 
babuya ntsala shifukhu isho shoosi khukhwoolesa antsye ni bwelabula. 
Baareera isi Umukasya ni biwaanwa bye khukhwoosha ni biwaanwa bibiindi 
bye lukoosi. 
27Ba Isiraeli bano baaba bereeba isi Umukasya khuubawa shiina she khuukhola. 
Khu mbuka iyo, Isanduuku iye Kamakaambila iya Wele yaba ili i Beseli, 
28ni Finehasi umwaana wa Eliyazari, umwitsukhulu wa Aroni, aaba nga niye 
umusaayi. Babaandu ba Isiraeli baareeba Umukasya luundi bari, “Khutsye 
luundi khusoolanise baandayeefwe ba Benyamini bano, namwe khulekhe?” 
Umukasya waabeelamo ari, “Ni mutsye mubasoolanise, lwekhuuba 
kumukaamba intsya khubawaanayo mu makhono keenywe.” 

29Baryo ba Isiraeli baatsya baakoneelela bebotokhelela Gibeya yoosi. 

30Khu shifukhu she khaataru, baatsya baabuusanila mu shifwo sheene shitweela 
nga ni baakhola makiboole. 
31Khu luno baselikhale be ba Benyamini ni baarura khukhwibwakala, 
baabawomela baabayila khuurura mu shiriimba. Baryo nga ni baashikhola 
makiboole, baarakikha khukhwiiraka ba Isiraeli, baalekha nga beerire 
baselikhale baboola nga kamakhumi kataru, nga baakwiilakile mu kyeewa ni 
khu nguudo tsitsiitsya i Beseli ni Gibeya. 
32Isho shaakila ba Benyamini baalookhela angaaki bari, “Bona ndi 
khwaabawulile nga ni khwakhola makiboole.” Ne ba Isiraeli baaba baloma bari, 
“Ifwe Khakhwilukhe khutsye, nio baselikhale ba Benyamini bakhuloondekho, 
khubaruse mu shiriimba shaabwe.” 
33Baryo baselikhale boosi babaaramile be ba Isiraeli, benyukhaka mu bifwo 
mweesi baaba nga beebisile, beereka i Bayaali Tamari. Ni baselikhale babaandi 
be ba Isiraeli babaaba nga baakoneleele aambi ni Gibeya nabo baarura isi baaba 
khuusoolana. 
34Baryo baselikhale baboola nga kumukaanda mutweela (10,000) be ba Isiraeli 
bebwakala Gibeya nga ba Benyamini baarurire ibulafu. Buusoolo buno bwaba 
burafu naabi, shaakila ni ba Benyamini baalekha khumanya bari buwaangafu 
bwaaboolelekho ta. 
35Aryo Umukasya waasoolanila ba Isiraeli khuuwula ba Benyamini. Ni khu 
shifukhu sheene isho, ba Isiraeli baakhoonya baselikhale be ba Benyamini 
baboola nga kimikaanda kibili ni bikana biraano (25,000), ate bano boosi baaba 
baamanyilifu naabi mu khusoolana ni tsiindima. 
36Baryo lwanyuma baselikhale be ba Benyamini baashimanya bari baabawulile. 
Ba Isiraeli baanyoowa khutitukha khukhwaama isi ba Benyamini, nio 
baselikhale be ba Benyamini baabaloondakho, shaanyalisa khuuwa baselikhale 
be ba Isiraeli babaaba nga beebisile inyuma, khukhwiibwakala Gibeya. 
37Baryo baselikhale be ba Isiraeli babaaba baakoneele aambi nga beebisile, 
baayubakho khaangu khukhwiinjila mu shiriimba Gibeya, beeraka babaandu 
boosi babaaba bali mu shiriimba isho. 
38Khaabonelo akho kheesi baselikhale be ba Isiraeli baaba nga 
baafukiilisanilekho, khaaba nikhwo khukhwoosha shiriimba, lisuusi liniine mu 
ngaaki, 
39nio ba Isiraeli babaaba baatitukhile bakobole lwe buusoolo. Khu mbuka iyo, 
baselikhale be ba Benyamini baaba nga baamalile khukhwiiraka ba Isiraeli 
baboola kamakhumi kataru, nga beruuya bari, “Khulikho khubawula mu 
busoolo nga ni khwakholile mu busoolo bubwanyooyile.” 
40Ne ni beshebukha inyuma, baabona lisuusi liikali nga liniina mu ngaaki 
khukhwaama mu shiriimba shaabwe. 

41Baryo basaani ba Isiraeli nabo baashuukha baakobola khukhwibwakala. Khu 
mbuka yino baselikhale ba Benyamini baabona nga bali mu shikosi shikali naabi. 
42Shikila batitukha khukhwaama khu ba Isiraeli, khuutsya iyo i mu mubiimbi. 
Ne ba Isiraeli baabatimisa nga babaakhoonyaka. Ni babaandu babaandi 
khukhwaamaka mu biriimba baabayeeta khuubahesa boosi. 
43Ba Isiraeli bebotokhelela ba Benyamini, baabatimisa, khukhwoolesa ni 
baabamalilawo ilala boosi, khu lubeka lwe bwaamanyaanga wa Gibeya. 
44Khu shifukhu isho shonyene, baselikhale be ba Benyamini baboola nga 
kumukaanda mutweela ni bikana shinaane (18,000) nibo babeeribwa. 
45Ne baselikhale be ba Benyamini babaaramakho, baashuukha baatima baalola 
kwe kumubiimbi khu lubeka lwe lulwaanda lwa Rimoni. Ne baselikhale be ba 
Isiraeli baabaloondakho, beeramo ndi bikana biraano (5,000) baabalekha 
balaambiile khu nguudo. Baryo beeloosela khuubatimisa khukhwoolesa ni 
beeramo babaandi bikana biindi bibili (2,000) aambi ni Gidomu. 
46Baryo baselikhale be ba Benyamini babaaba basoolani baalayi babeeribwa 
khu shifukhu isho, baaba boola kimikaanda kibili ni bikana biraano (25,000). 
47Babaaramakho khu baselikhale be ba Benyamini baaba bitoondo bisesaba 
(600) byonyene. Bano baatitukha baatsya mu mubiimbi khu lwaanda lwa 
Rimoni, isi baamenya khuumala kimyeesi kine. 
48Baryo baselikhale be ba Isiraeli beelayo mu buli shiriimba she ba Benyamini, 
beeraka buli muundu yeesi uwashibamo, khutubaasakho ni tsikhaafu, na buli 
shiindu shoosi sheesi baanyoolamo. Booshaka buli shiriimba shoosi sheesi 
boolamo ni kumulilo. 

Baakayi 21 

Bakhasi be basaani be mu Benyamini 

1Ba Isiraeli ni baabuusanila i Mizipa betsuba bari, “Mbaawo na mutweela 
khusiifwe, uliwaanayo umukhaana weewe khukhwaalikha isi umusaani yeesi 
uwe mu shikuuka sha Benyamini ta.” 
2Lwanyuma lwe buusoolo ni babaandu ba Benyamini, ba Isiraeli baatsya mu 
shifwo she khukhwisaayilamo Wele i Beseli. Baatsya bekhala ibweene iyo 
khukhwoolesa antsye ni bwelabula, baaba nga bakhupa luwuungu, nga balila 
luukali. 
3Balila nga baloma bari, “O Umukasya Wele wa Isiraeli, lwashiina shino 
shikholekhele mu Isiraeli? Ari bona shitweela khu bikuuka byeefwe sishiliwo 
ta.” 
4Shifukhu shisheelakho kumutikhinyi mamilimili, babaandu boombekha 
shisheeso, booshelakho biwaanwa bibyooshe, ni biwaanwa bye lukoosi. 

5Lwashino bereeba bari, “Shikuuka shiina mu Isiraeli shishikheetsile khuubawo 
nga nikhwabeele ni lubusano lweefwe i Mizipa isi Umukasya?” Mu biseela ibyo, 
baaba nga baakhola shishitsubo mu moni ts'Omukasya, nga betsuba bari 
umuundu yeesi uwiikaana khukhwiitsa mu lubusano, aakha khukhwiiribwa. 
6Babaandu ba Isiraeli bewulila kumutaambo kumukali naabi khulwa 
waandayaabwe Benyamini, kila baloma bari, “Iliwo shikuuka shitweela 
shishikhaliwo ni nafwe ta shaleelo. 
7Ari kane khukhole khuryeena khunyoolela bafwiiti babaaramilewo abo 
bakhasi? Lwekhuuba ifwe khwaamala khukhwitsubila mu moni ts'Omukasya, 
khuulekha khuwaanayo bakhaana beefwe isi bali ta.” 
8Shikila bakyelawo bareebana bari, “Manya iliwo shikuuka shishikhaabeelewo 
nga ni khwabuusaniile i Mizipa?” Abweene awo baashifumbula bari mbaawo na 
mutweela uwaama i Yabeshi-Gileyadi ta. 
9Lwekhuuba baabala babaandu, baatsya benyoola nga mbaawo na mutweela 
uweetsa khukhwaama i Yabeshi-Gileyadi ta. 
10Shikila lubusano luno lwasiindikhayo i Yabeshi-Gileyadi baselikhale baabwe 
babafuura burafu, baboola nga kumukaanda mutweela ni bikana bibili (12,000), 
nga babalakila khuutsya bahese buli umuundu yeesi uweeyo, khuutubakho 
bakhasi ni babaana beene. 
11Baabaloma bari, “Ni mutsye, mwiire buli musaani yeesi uliyo, na buli mukhasi 
yeesi ukhali indungubaasi ta.” 
12Mu baandu abe babaali i Yabeshi-Gileyadi, baanyoolamo bakhaana bitoondo 
bine, abe babashili tsindungubaasi. Babeene abo babareera i Shilo, mu shibala 
she Kanani. 
13Lwanyuma ba Isiraeli baarumanisa isi babaandu be mu shikuuka sha 
Benyamini, abe babeebisa khu lwaanda lwa Rimoni, nga babafukiilisa 
khuureerawo lukoosi. 
14Baryo babaandu be mu shikuuka sha Benyamini abo baakobola khu mbuka 
iyo. Ba Isiraeli baabafukiilila khuyilaka bakhasi bitoondo bine tsana beesi 
baamisa i Yabeshi-Gileyadi. Ne ndi bakhasi beene bano baalekha khubamala ta. 
15Kumutaambo kwaawaamba ba Isiraeli khulwe ba Benyamini, lwekhuuba 
Umukasya aaba waareerewo lulwaakha luno akari e bikuuka bya Isiraeli bino. 
16Lwanyuma baasakhalu be mu Isiraeli kila baloma bari, “Khunakhola 
khuuryeena khuunyoolela basaani babaaramile bano bakhasi, lwekhuuba 
bakhasi boosi be mu shikuuka sha Benyamini baahela khaale. 
17Yakhiile khuubawo baasikha be babaandu babaaramawo be mu shikuuka sha 
Benyamini, nio shikuuka shino shilekhe khuweelawo ilala mu Isiraeli ta. 
18Ne ndi ifwe sikhunyala khuuwaanayo bakhaana beefwe babeene 
khukhwaalikha iwaabwe ta, lwekhuuba khwakhola shishitsubo nga khuloma 

khuri, kane atsubibwe umuundu yeesi uwa umuundu uwe shikuuka sha 
Benyamini umukhasi.” 
19Ne lwanyuma baloma bari, “Ari ili khuutsya khubawo kamayiiya k'Omukasya 
ka buli mwiiko i Shilo, shishiili ingaaki wa Beseli, imwaalo wa Lebona, naluundi 
shishiili ibwamanyaanga we lukuuto lulwaama i Beseli khuutsya i Shekemu.” 
20Kila balomela babaandu be mu shikuuka sha Benyamini babaaba bashiili 
khufuna bakhasi bari, “Ni mutsye mwiibise mu mikuunda kyeeyo. 
21Muliindile buulayi ibweene iyo, nio nga bakhaana be Shilo beetsa khushina, 
murure mu mikuunda ikyo, buli mutweela afwakhilekho uyo isi akana khuuba 
nga umukhasi weewe. Lwanyuma mwiileyo mu shibala sheenywe sha 
Benyamini. 
22Ne nga basaali baabwe ni basaani baabwe beetsile khukhwiluŋuunya, ifwe 
kane khubaboolele khuri, ‘Ni mukhuwaambile shiisa nga mubayeeta. 
Lwekhuuba ifwe sikhwanyalisa khufunila buli mutweela khu nibo umukhasi nga 
nikhwaba mu busoolo ta, ni nanywe simulikho ni kumusaango lwe khuulekha 
khubawa bakhaana beenywe khukhwaalikhayo ta.’ ” 
23Babaandu ba Benyamini bano baakhola baryo nga ni babaalomela. Baatsya 
bebisaka mu mikuunda, lwanyuma bafwaakhilaka bakhaana be Shilo babeetsa 
nga bashina lwe kamayiiya, babayila mu shibala she waabwe. Lwanyuma 
beyombekhela luundi biriimba byaabwe, babimenyamwo. 
24Lwanyuma lwa bino byoosi, babaandu ba Isiraeli bano boosi beelakayo, buli 
muundu nga atsya mu shikuuka sheewe, na buli mutweela nga elayo muungo 
mweewe. 
25 Mu biifukhu ibyo, mu Isiraeli simwabamo umuyiinga ta, isho shaakila buli 
mutweela wekholela nga n'akana. 

Ruse 

Ruse 1 

Elimeleki ni be muungo mweewe batsya i Mowabu 

1Mu biifukhu byeesi Baakayi baaba nga nibo baawuli, yabawo intsala ngali khu 
shaalo. Umusaani mutweela uwe Beselehemu she mu Yuda, atweela n'umukhasi 
weewe, ni basooleli beewe babili, baawuuya baatsya khuumenya mu shibala sha 
Mowabu. 
2Lisiina ly'omusaani uyo abe bari Elimeleki, nily'omukhasi weewe abe bari 
Nawomi, ni basooleli beewe babili abe bari Maloni ni Kiliyoni. Bano boosi baaba 
be mu shikuuka sha Efuraasi, mu Beselehemu she mu Yuda. Baryo baatsya i 
Mowabu baamenyatsaka iyo. 
3Elimeleki waafwa waalekha Nawomi atweela ni basooleli beewe boombi. 

4Basooleli bano baayila bakhasi ba Mowabu. Abe lisiina lya mutweela bari 
Orupa, nily'okuundi bari Ruse. Ne lwanyuma lwe kimiiko likhumi khuubirawo, 
5Maloni ni Kiliyoni nabo baafwa. Aryo Nawomi waarama yenyene busa nga s'ali 
ni babaana namwe n'umuseetsa ta. 

Nawomi ni Ruse bakobolayo i Beselehemu 

6Lwanyuma Nawomi waawulila bari Umukasya waawa babaandu beewe 
tsikhabi, nga abawa kumusalo kwe biilyo, kila niye ni bakhaana beewe 
baamasaala beŋoonaŋoona khuurura mu Mowabu, beeleyo mu Yuda. 
7Aryo niye ni bakhaana beewe baamasaala boombi, baasimama lukyeendo 
khukhwaama mu shiifwo mweesi baaba bamenya, baawaamba intsila ibayila 
khukhwoola mu shibala sha Yuda. 
8Nawomi waalomela bakhaana beewe baamasaala bano ari, “Inywe buli 
mutweela naakoboleyo ingo weewe, atsye amenye ni maayi weewe. Ise 
imbaloombela ndi khali Umukasya abawaambiile inywe shiisa, nga nanywe ni 
mwaba be shiisa isi baseetsa beenywe ni isi nase. 
9Umukasya abawe inywe mweembi tsikhabi, buli mutweela anyoole umuseetsa 
ukuundi, abe ni muungo.” Aryo Nawomi waabakwa mu shifuba, nga abasibula. 
Ne nibo baalila kamasika, 
10nga baloma bari, “Ifwe khukana khuutsya ni nawe, khumenye ni babaandu 
boowo.” 
11Ne Nawomi waabeelamo ari, “Bakhaana baase, inywe nimwiileyo iweenywe. 
Lwashiina inywe mukana khuutsya ni nase? Inywe mwambaasa muri ise ndi 
kane isaaleyo babaana babaandi babanyala khuubayila inywe babe baseetsa 
beenywe? 
12Inywe ni mukoboleyo ingo weenywe bakhaana baase, lwekhuuba ise ari ndi 
umuloosi naabi, naabirisawo imbuka iye khuuba n'umuseetsa ukuundi. Ne abe 

yakhaba nga ishiiliyo ni khuusuubila, naaba n'umuseetsa mweene shiilo shino, 
naasaala babaana basooleli babaandi, 
13munyala khuubaliinda baatsowa baabayila inywe? Inywe munyala 
mwaamenya busa khuubaliinda nibo? Taawe bakhaana baase, ise kumutaambo 
kumaamba naabi khulweenywe, khuubona nga Umukasya waayimikha 
khuusoolana ni nase.” 
14Baryo ndi baalila luundi kamasika. Orupa niye waakwa masaala weewe mu 
shifuba waamusibula, weelayo iwaabwe. Ne Ruse niye waamwiibowakho. 
15Kila Nawomi alomela Ruse ari, “Bona wangooyo weelayo iwaabwe isi 
babaandu beewe ni isi ba wele beewe! Nawe lwashiina ukhatsya ni naye?” 
16Ne Ruse waamwiilamo ari, “Ukhaantsikoontselela ise khuukhulekha iwe ta, 
namwe bari niileyo iweefwe ta. Isi kane utsyatsake, nase niyo isi kane 
intsyatsake, isi kane ukonatsake, nase niyo isi kane ingonatsake. Babaandu 
boowo kane babatsake babaandu baase, ni Wele woowo, kane abatsake Wele 
wase. 
17Isi utsya khufwiila, nase niyo isi ikhaafwiile, nase isiikhibwe ibweene iyo 
aambi ni nawe. Umukasya khali ambeele ise shitaambiso, niibawo shishiindu 
shoosi shishinyala khukhuuntsawukhanisa ise ni nawe, akhali khuufwa.” 
18Ne Nawomi n'abona nga Ruse waakhaliilewo ilala khuutsya ni naye, 
waakamisa khuumuloma ari eleyo iwaabwe. 
19Baryo baatsya boola i Beselehemu, ne nga booleleyo shiriimba shoosi 
shaasangaala lwe khuubabonakho. Kila bakhasi babaaba bamenya ibweene iyo 
bereeba bari, “Ne nga ilala uyu niye Nawomi?” 
20Lwanyuma kila Nawomi abeelamo ari, “Mukhanaangakho luundi muri 
Nawomi ta. Ari munaanga muri Mara, lwekhuuba Umunyali wa byoosi, 
waayikholela ise bibiluluwa byoonyene. 
21Ise ni naama ano, naatsya nga ndi na buli shiindu, ne ari bona nga Umukasya 
n'angobosile, waangobosile busa. Ari lwashiina munaanga muri Nawomi? 
Umukasya waayishuukhakho, waakhola buulamu bwase khuuba buululu naabi.” 
22Baryo Nawomi n'umukhaana weewe umumasaala uwe Mowabu, imbuka isi 
boolela i Beselehemu, boola khu mbuka iye likyesa lya seyiri nga lilikho 
lirakikha. 

Ruse 2 

Bowazi akaanana ni Ruse 

1Nawomi aabayo n'umulebe w'omuseetsa weewe, abe isi balaanga bari Bowazi, 
uwaba umusaani umuyiindifu, luundi nga waamanyikhana buulayi naabi, uwe 
mu shikuuka sha Elimeleki. 

2Shifukhu shitweela, Ruse waalomela Nawomi ari, “Khayo intsye mu mikuunda 
isi balikho bakyesela, naangalake bikala bya seyiri bibiramaka aasi, siinga nga 
inyoola umuundu unyala waafukiilisa.” Nawomi waamwiilamo ari, “N'utsye 
mukhaana wase.” 
3Aryo Ruse waatsya mu mukuunda kukwaba kwa Bowazi, waangalaka bikala 
bibyaramaka aasi, nga waaloondile khu baandu babaakyesa. Bowazi yuno aaba 
umulebe w'omuseetsa wa Nawomi Elimeleki. 
4Lwanyumakho, Bowazi woola khukhwaama i Beselehemu, weetsa mu 
mukuunda kweewe, kila alomela babaakyesa ari, “Umukasya abe ni nanywe.” 
Nabo beelamo bari, “Nawe Umukasya abe ni nawe.” 
5Kila Bowazi areeba umusaani ulolelela baraambi babaandi ari, “Umukhaana 
uyo uwa naanu?” 
6Umusaani weelamo ari, “Ali umukhasi uwaama i Mowabu, uweetsa ni Nawomi. 

7Anoombile ari imulekhe abe nga angalaka bikala bya seyiri bibiramaka aasi 
inyuma we baraambi babaakyesa. Waaraambile aryo khukhwaama 
kumutikhinyi nga s'awolakho ta. Khuurusakho ari bona nio awolakho 
khakyeekhe khari aasi e shishiniini she kuusaala.” 
8Bowazi waatsya aambi isi Ruse waamulomela ari, “Mukhaana wase, ukhatsya 
khukhwangalaka bikala bya seyiri mu mukuunda kw'omuundu ukuundi ta. Ari 
n'ubaatsake ano ni bakhasi bano babanaambila ise, 
9ube nga ubaloondakho nibo buli isi batsya nga babuusa byeesi basaani barema. 
Naarewuule basaani bano balekhe khukhuunaanisa ta. Buli lweesi wiwulilila 
bulesa, utsya unywe khu meetsi kakaali mu soongwe keesi baama 
khutsukhamo.” 
10Kila Ruse enamisa kumurwe kweewe aasi aloma ari, “Iwe waamanya uri ise 
naama mu linaambo liliindi busa. Ne shiina kila iwe umaambila ise shiisa uryo?” 
11Bowazi waamwiilamo ari, “Ise baayimboolela byoosi, musaambo isi 
wayeetamo maayi woowo umumasaala, khukhwaama nga umuseetsa woowo 
n'afwa. Naluundi ise naamanya isaambo isi walekhamo maayi woowo atweela 
ni paapa woowo, ni linaambo lyoowo, weetsa ano khuumenya mu baandu beesi 
ukhamanyatsakakho ta. 
12Nashiryo ise inoomba ndi Umukasya Wele wa Isiraeli, akhuliyile byoosi byeesi 
wakhola. Ni khuubona ndi ari bona waayitsa is'ali lwe buliindi, imuloomba ndi 
akhuwe tsikhabi.” 
13Ruse waamwiilamo ari, “Musakhulu, nga shilayi naabi iwe 
khukhuunganikhayo ni shiisa shikali uryo, nase newulila buulayi, abe yakhaba 
nga ise s'indi mutweela khu baraambi boowo ano ta.” 
14Imbuka iye khuulya ni yoola, Bowazi waalomela Ruse ari, “Yiitsa ano ulye ni 
nafwe biilyo. Aamba kumukaati ukusiikhe mu viini.” Aryo Ruse wekhala aasi, 

waaliila atweela ni baraambi, kila Bowazi waamwakaanisa kumukaati kwa 
seyiri kumukhalaange. Ruse aryo waalya wekura, byaaramakho nakhurama. 
15Ruse n'enyukha luundi khukhwangalaka biikala bibyaramaka inyuma, Bowazi 
waalomela baraambi beewe basaani ari, “Mumulekha angalake yakhaba biyuuyi 
byeesi mubuusile, mukhamukhaangabisa ta. 
16Luundi ni mumutsoolakilemo bikala bibiindi bya seyiri mubimulekhele aasi 
abyangalake. Mukhamurafuyila ta!” 
17Aryo Ruse waangalaka bikala bya seyiri bino khukhwoolesela ilala angoloobe. 
Nga n'amala khuukhupaka byeesi angalaka, byaamamo shishiipo shiboofu 
shishitsufu sha seyiri. 
18Waasuta byeesi aabuusa, waabiyila ingo mu shiriimba, waatsya wokesa maayi 
weewe umumasaala Nawomi. Waarusayo ni biilyo byeesi aaliilakho byaarama, 
waabimuwa. 
19Kila Nawomi amureeba ari, “Shaleelo utsiile khubuusila waheena? Kubeele 
kumukuunda kwa naanu? Khali Wele aweele umuundu ukhubirisile buulayi 
aryo tsikhabi.” Ruse weelamo maayi weewe umumasaala ari, aatsya 
khuraambila mu mukuunda kw'omuundu isi balaanga bari Bowazi. 
20 Nawomi weelamo ari, “Umukasya awe Bowazi tsikhabi lwe shiisa sheesi 
okesaane isi baalamu namwe isi baafu.” Waalooselakho luundi ari, “Umusaani 
uyo ali umulebe weefwe, uwe shikuuka sheefwe umweene, niye ali ni 
khuukhulolelela ifwe.” 
21Ruse naye weelamo luundi ari, “Naluundi anomeele ise ari imbaatsake atweela 
ni bakhaana beewe baraambi, khukhwoolesa ni balimala khuukyesa.” 
22Nawomi waalomela Ruse ari, “Mukhaana wase, shiba shilayi iwe 
khuutsyatsaka n'uraambila atweela ni bakhaana abo mu mukuunda ukwo, 
lwekhuuba s'umanya shishinyala khuukhukholikhakho mu mukuunda 
kw'omuundu ukuundi ta.” 
23Aryo Ruse waaramatsaka aambi ni bakhaana baraambi ba Bowazi nga bakyesa 
seyiri, khukhwoolesa likyesa lyoosi ni lyawa. Ni mu mbuka iyo yoosi, Ruse 
weloosela nga amenya ni maayi weewe umumasaala Nawomi. 

Ruse 3 

Ruse anyoola umuseetsa 

1Shifukhu shitweela, Nawomi waalomela Ruse ari, “Mukhaana wase, ari imbuka 
yoolele ise khuukhufunilayo umuseetsa uukane akhulolelele, nawe ube ni 
muungo. 
2Ne shebulila Bowazi umweene mukuunda mweesi ubeelatsakile ni bakhaana 
babaamuraambila, nga wangala bikala; ali umulebe weefwe. Angoloobe e 
shaleelo ano, atsya khuwuula seyiri mu liwuulilo lyeewe. 

3Ari nawe ngana wisiinge buulayi, wiyakhe kamafura, ukwaare tsingubo tsoowo 
tsitsifuura buulayi. Lwanyuma utsye isi anaraambila shaleelo, ne singana niye 
waakhubonakho ta, khukhwoolesa nga waamalile khuulya ni khuunywa. 
4Ngana iwe wimenielese buulayi isi atsya khukona mu shilo shino. Nio nga 
waakonile, utsye winyuse shishibiimbo sheewe i bikyele, winjilemo ukone 
abikyele. Ni naye lwanyuma kane akhuboolele shiina she khuukhola.” 
5Kila Ruse elamo ari, “Ise kane ikhole byoosi byeesi ulomile.” 

6Aryo wenyukhilamo waatsya isi liwuulilo mweesi Bowazi aaba araambila, 
waatsya waakhola buli shiindu shoosi sheesi maayi masaala weewe Nawomi 
aamulomela khuukhola. 
7Ari nga Bowazi waamalile khuulya ni khuunywa, nga wetsuule isangaalo, 
waatsya waakona liilo aambi ni shiyuuyi sha seyiri. Ruse naye weetsa nga asoota 
mbola, wenyusa shishibiimbo, waakona aambi ni bikyele byeewe. 
8Nga yoolele shiilo khukari, Bowazi aaba ashuukha ari, weyaanga khuubona nga 
iliyo umukhasi uwaba waakonile aambi ni bikyele byeewe. 
9Kila amureeba ari, “Iwe naanu?” Ruse weelamo ari, “Musakhulu, ise umukhaana 
woowo Ruse. N'ubalaayise shishibiimbo shoowo umiimbekho, lwekhuuba iwe 
niye umulebe wase uuli ni khukhuundoleelela ise.” 
10Bowazi weelamo ari, “Umukasya akhuwe ikhabi namukhaana. Iwe 
wokyesanisile ikifunisi ingali khuufuura iyanyoowa isi wakholela maayi woowo 
umumasaala. Lwekhuuba khali waatsiile khukhwiweentsela basooleli, khababe 
bayiindifu namwe bataambi. 
11Shikila ari, ukharya ta namukhaana. Ise kane ikhukholele shoosi sheesi 
uloombile. Lwekhuuba babaandu boosi be mu shiirimba baamanya bari iwe uli 
umukhasi uwe lukoosi naabi. 
12Shili sha ŋali shiri ise ndi umulebe, ne iliyo umulebe ukuundi uuli aambi naabi 
khuufuurakho ise. 
13N'urame ano khukhwoolesa kumutikhinyi, khubone noola waafukiiliile 
khuuyila ikifunisi iy'omulebe khuukhulolelela iwe, kane shibe shilayi. Ne noola 
ta, ise ikhwitsubila mu lisiina ly'Omukasya ndi, ise kane noolelese ikifunisi iyo. 
Nashiryo n'ukone ano khukhwoolesa kumutikhinyi.” 
14Aryo Ruse weelayo waakona aasi, ne antsye bwatsya khusha kumutikhinyi mu 
mamilimili, aaba wenyukhile khaale, lwekhuuba Bowazi aamulomela ari, 
ikhabawo umuundu ushimanyakho ari yabawo umukhasi uweetsawo ta. 
15Bowazi waamulomela ari, “Reera ano ingubo isi webiimbilile, ukibalaayise.” 
Bowazi waamutsukhilamo bipimo bya seyiri waakitsusa, waamala 
waakimwityuukhisa. Lwanyuma Ruse wenyukha waakobolayo mu shiriimba. 

16Nga woolele ingo, maayi masaala weewe Nawomi waamureeba ari, 
“Bikhutsiiliile biryeena mukhaana wase?” Ruse naye waamusontsoola byoosi 
byeesi Bowazi aamukholela. 
17Waalooselakho ari, “Bowazi ambeele bipimo bino bya seyiri khuukhureerera, 
lwekhuuba s'akanile ise ingobole is'uli nga s'indi na shiindu ta.” 
18Nawomi waamuboolela ari, “Yinyindaalila uliindekho ubone shishinakholikha, 
ukharya ta, mukhaana wase. Lwekhuuba umusaani uyu s'akane awole ta, 
khukhwoolesa nga ilomo iyi yaaweele shaleelo shino.” 

Ruse 4 

Buukhwaale bwa Bowazi ni Ruse 

1Aryo Bowazi waatsya wekhala aambi ni shilibwa she shiriimba shaabwe, isi 
baabuusanatsakila. Nga ali awo, umulebe wa Elimeleki isi aalomakho tsana 
weetsa. Bowazi waamulaanga nga amulomela ari, “Mulebe, yiitsa ano khubone, 
wikhale aasi.” Naye aryo weetsa wekhala aasi. 
2Ndi luundi Bowazi waalolayo basaani baasakhulu be shiriimba isho likhumi, 
waabaloma ari, “Nimwiitse mwikhale ano.” Nabo baryo beetsa bekhala aasi. 
3Kila alomela umulebe uyo ari, “Nawomi nga n'akoboole khukhwaama mu 
shibala sha Mowabu, ali khuukana khuukulisa liiswa lilyaba ly'omulebe weefwe 
Elimeleki. 
4Shikila ise mbeele nambaasa ndi ishikhuboolelekho. Lwekhuuba iwe nga uli 
umulebe we muungo, uli ni buunyala khuulikula mu lubuula mu moni tse 
babekhali babekhaale ano, ni moni tse baasakhulu baakhulu be mu shiriimba 
shino. Nga waanyalisile khuulikula, ulikule. Ne nga waakhunyalisana ta, 
umboolele ari ishimanye, lwekhuuba mbaawo umuundu ukuundi akhali iwe, 
namwe ta ise.” Umulebe uyo weelamo ari, “Kane indikule.” 
5Kila Bowazi amuboolela luundi ari, “Imbuka isi ukulila liiswa ilyo khukhwaama 
khu Nawomi, uba uyila ni Ruse, namulekwa w'omufu, uwaama i Mowabu. Nio 
shinyalikhe khuukoboselawo umufu lisaaye ni lwe khuuliinda bibiindu byeewe.” 
6Shikila umulebe uyo elamo ari, “Ari nga shili shiryo, ise siinanyalisa khuukula 
liiswa ilyo ta, lwekhuuba shinyala shantsonakisila ise bye buusikha bwase 
bubweene. Ari iwe n'ulikule, lwekhuuba ise naakhaasikhile.” 
7 Mu biseela ibyo mu Isiraeli, mu bye ngulaana bye buusikha ni khuukumisa 
ingulaana iyo, umuundu uukulisile abe enyusamo shilaalo sheewe, waashiwa 
ukuundi khuuba nga she khuuŋaŋasa shiri bibiindu byaaweele. 
8Nashiryo nga umulebe uyo n'alomela Bowazi ari, “Iwe wamweene n'ulikule,” 
enyusamo shilaalo sheewe waashiwa Bowazi. 
9Kila Bowazi alomela baasakhulu be shiriimba ni babaandu babaandi boosi 
babaabawo ari, “Shaleelo shino, inywe muli baaboni muri ise naakulile bibiindu 

byoosi bibyaba bya Elimeleki khukhwaama khu Nawomi, ni neebyo bibyaba bya 
Kiliyoni, ni bibyaba bya Maloni. 
10Ni khuutubakho Ruse uwe Mowabu, uwaba mukha Maloni, khuuba umukhasi 
wase. Shino kane shiyeete khuuliinda busikha bwe muungo, ni lisiina lyooyo 
uwafwa khulekhe khuliibilila mu shiriimba shino ta. Inywe mweesi shaleelo 
shino muli baaboni.” 
11 Babaandu boosi babaabawo khu shilibwa ni baasakhulu baaloma bari, “Ifwe 
khuli baaboni. Naluundi khuloomba khuri khali Umukasya aweele umukhasi 
yuno uuli khukhwiitsa mu ntsu yoowo lisaaye lye babaana, nga Rakeli ni Leya ni 
baasaalila Yakobo babaana baakali. Khuloomba khuri khali ubeele umusaani 
umuyiindifu mu shikuuka sha Efurasi, uba umusaani umanyikhaane naabi mu 
Beselehemu. 
12Khali Umukasya akhuweele babaana khuubirira mu mukhasi yuno, ni muungo 
mwoowo muba nga mwa Perezi, umwaana wa Tamari ni Yuda.” 

Bowazi ni Lisaaye lyeewe 

13Aryo Bowazi waayila Ruse wekyela umukhasi weewe. Umukasya waamuwa 
ikhabi iye khukhwakaanila, waaba shisoombo wasaala umwaana umusiinde. 
14Bakhasi be mu shiriimba baalomela Nawomi bari, “Umukasya asiimibwe 
naabi! Shaleelo shino, bona waakhuweele umwitsukhulu ukane akhulolelele. 
Khuloomba khuri khali atsowele aba umanyikhaane naabi mu Isiraeli mwoosi. 
15Umwaana yuno aliiba nga niye ukhukobosamo iwe kamaani, luundi nga niye 
ukhuliisa iwe mu makoro koowo. Lwekhuuba niye ali umwaana w'omukhaana 
woowo umumasaala ukhukana naabi, naluundi niye akhukana naabi 
khuuminyisakho ni babaana basooleli musaafu.” 
16Aryo Nawomi waakana naabi umwaana uyo, waamuyila waaba niye umulesi 
weewe khuumulolelela. 
17Bakhasi babesanwa ba Nawomi baatwiikha umwaana lisiina bari Obedi, nga 
baloma bari, “Nawomi waasaalile umwaana umusiinde.” Obedi yuno niye uwaba 
paapa wa Yese, ni Yese nga niye paapa wa Dawudi. 
18Luno nilwo luruungo lwe babetsukhulu ba Perezi: Perezi aaba paapa wa 
Hezironi, 
19Hezironi paapa wa Ramu, Ramu paapa wa Aminadabu 

20Aminadabu paapa wa Nahashoni, Nahashoni paapa wa Salumoni, 

21Salumoni paapa wa Bowazi, Bowazi paapa wa Obedi, 

22Obedi paapa wa Yese, Yese paapa wa Dawudi. 

1 Samweli 

1 Samweli 1 

Elukaana ni be muungo mweewe i Shilo 

1Aabawo umusaani mutweela lisiina lyeewe bari Elukaana uwamenyatsaka mu 
shiriimba Ramatayimu Zofimu, mu shibala she mu ngoongo sha Efurayimu. 
Elukaana aaba umwaana wa Elihu, Elihu naye umwaana Tohu, Tohu umwaana 
Zufu uwe mu shikuuka sha Efurayimu. 
2Elukaana aaba ni bakhasi beewe babili, nga mutweela lisiina lyeewe bari Hana, 
n'ukuundi bari Penina. Penina aasaala babaana, ne Hana s'abakho n'umwaana 
namutweela ta. 
3Abe buli mwiiko Elukaana aama mu shiriimba she waabwe waatsya i Shilo, 
khukhwisaaya ni khuuwaanayo tsisaayilo isi Umukasya, Umunyali wa byoosi. I 
Shilo iyo, Eli niye uwaba umusaayi umukhulu ni basoleeli beewe babili nga nibo 
Hofuni ni Finehasi nibo babaaba basaayi isi Umukasya. 
4Abe khu buli shifukhu khweesi Elukaana aba nga awaanayo isaayilo, nga awa 
umukhasi weewe Penina bisiintsa bye nyama iye khuuwaanayo, n'isi buli 
mutweela khu baana beewe, besiinde ni bakhaana. 
5Ne isi Hana abe amuwa shisiintsa shitweela shonyene sha buraawa, yakhaba 
nga abe amukana naabi, lwekhuuba abe Wele waamukhola khuuba 
umukuumba. 
6Ni lwelomo yino iye khuuba umukuumba, wangooye Penina abe akhola 
bibiindu biibi biikali khuumukhalasa. 
7Shino shabatsaka shiryo buli mwiiko, abe buli lweesi batsiila mu ntsu 
y'Omukasya khukhwisaaya. Abe Penina akhola shoosi khuubona ari 
amukhalasa. Shino shaakila Hana waalilatsaka kamasika, waalekha 
khunyalisatsaka ni khuulya ta. 
8Kila Elukaana umuseetsa weewe amureeba ari, “Hana, lwashiina ulilatsaka? 
Lwashiina uloba khuulya biilyo? Iwe lwashiina uli ni kumutaambo kumukali mu 
mwoyo kwoowo? Iseese s'indi uwe kumukaso naabi is'uli khufuurisa khuuba ni 
basooleli likhumi?” 

Khuuloomba kwa Hana 

9Shifukhu shitweela, nga baamalile khuulya ni khuunywa mu ntsu y'Omukasya i 
Shilo, Hana wenyukhawo waatsya khuloomba. Khu mbuka iyo, umusaayi Eli 
aaba wekhaale khu shitsoloŋo amulyaango kukwiinjila mu shifwo she 
khukhwisaayilamo. 
10Hana abe wetsuule kumutaambo mu mwoyo kweewe, waaloomba nga alila 
kamasika luukali. 

11Aryo weyama mu mwoyo kweewe nga aloma ari, “O Umukasya, Umunyali wa 
byoosi, iwe ni kane undoleleele ise umukhaana woowo ni shiisa, ubone 
kumutaambo kwase, ushebulile ise ulekhe khukhuuntsibilila ta, ne waamba ise 
umwaana umusiinde. Ise ndimuwaanayo is'uli buulamu bweewe bwoosi, ni 
litsuune lyeewe sibalilibekakho ta.” 
12Hana weloosela khuuloomba aryo mu mwoyo kweewe mu mbola busa 
khuumala imbuka ndeeyi. Ne Umusaayi Eli waaba nga amwofwaasa kiminwa 
kyeewe. 
13Hana aaba nga ali khuuloombela mu mwoyo kweewe busa, ni kiminwa kyeewe 
kyaaba nga kinyukhanyukha, ne nga mbaawo likono liliwulilikha ta. Kila Eli 
waambaasa ari waameelile. 
14Kila Eli amureeba ari, “Iwe ulyoolesa eena khukhwimeesameesa uryo? 
Yaakamisa khuunywa iviini ukirurekho!” 
15Ne Hana waamwiilamo ari, “Taawe Musakhulu, ise naakhumeelakho ta. Ise ndi 
umukhasi uuli ni kumutaambo kumukali naabi mu mwoyo kwase, 
naakhunywakho iviini namwe shishimeesa shoosi ta. Ne imbeele nga ndi 
khuuloomba imbuka yino yoosi, nga imboolela Umukasya bikosi bibiili mu 
mwoyo kwase. 
16Ukhaambila ise umukhaana woowo, khuuba umukhasi umumoyaani ta. 
Imbeele ndi khuuloomba ndyo lwe kumutaambo kwase kumukali ni ngunyi.” 
17Lwanyuma kila Eli amwiilamo ari, “Ari n'utsye ingo woowo ni lukoosi. Khali 
Wele wa Isiraeli akhuweele sheesi ubeele uloomba.” 
18Hana naye weelamo ari, “Ise umwakaanisi woowo, khali inyoolatsakile shiisa 
mu moni tsoowo.” Aryo Hana waarurawo waatsya, waalya biilyo, nga s'ashiili ni 
kumutaambo luundi ta. 

Khuusaalikha ni khuuwaanibwayo khwa Samweli 

19Khu shifukhu shisheelakho kumutikhinyi, Elukaana ni be muungo mweewe 
benyukha, baamala khukhwisaaya Umukasya, baakobolayo iwaabwe mu Rama. 
Elukaana wetubaasa ni Hana umukyelama weewe, ni Wele waabeelamo 
khuuloomba khwaabwe. 
20Ni abweene awo Hana waahesa, waaba shisoombo. Ni mbuka ni yoola, 
waasaala umwaana umusiinde waamutwiikha lisiina Samweli, lwekhuuba 
aaloma ari, “Namuloomba khukhwaama isi Wele.” 
21Imbuka ndi ikiindi niyoola, Elukaana ni be muungo mweewe beelayo i Shilo 
khuuwaanayo isaayilo iya buli mwiiko isi Umukasya, ni khukhwoolelesa isho 
sheesi aasuubisa. 
22Ne Hana niye s'atsya khu muluundi kuno ta, lwekhuuba aalomela umuseetsa 
weewe Elukaana ari, “Ise khaniinde khukhwoolesa nga naarusile umwaana khu 
mabeele, nio imusute imuyile mu ntsu y'Omukasya.” 

23Kila Elukaaana umuseetsa weewe amwiilamo ari, “Iwe n'ukhole sheesi ubona 
uri shifuura buulayi, uliinde khukhwoolesa nga waarusile umwaana khu 
mabeele. Nase isuubila ndi Wele kane akhuyeete khukhwoolelesa mu sheesi 
wamusuubisa.” Aryo Hana waarama ingo, nga anuunisa umwaana weewe 
khukhwoolesa n'amurusa khu mabeele. 
24Aryo lwanyuma lwe khuumurusa khu mabeele, waamuyila i Shilo, nga atsya ni 
iwuunwa iyoolesa kimiiko kitaru kye buukhulu, ni shishiipo she buufu, ni 
iwootswa iye lihaafu, iyitsuulemo iviini. Hana aayila Samweli abe akhaba nga 
aaba ashiili mukyeekhe, waamureera mu ntsu y'Omukasya. 
25Baryo lwanyuma lwe khuukhoonya iwuunwa tsana, baareera umwaana isi Eli. 

26Kila Hana aloma ari, “Musakhulu, nga isi iwe ushiili mulamu, ushebulila uri ise 
niye umukhasi uwemikha ano mu moni tsoowo, nga inoomba isi Umukasya. 
27Naloomba Umukasya khukhuumba umwaana. Ari niye uyushiina! Umukasya 
waayiimba umwaana nga isi namuloomba. 
28Ni nashiryo ari ise ndi khuumuwaanayo isi Umukasya, ni naye kane abatsake 
uw'Omukasya biifukhu byoosi bye buulamu bweewe.” Baryo besaayila 
Umukasya ibweene iyo. 

1 Samweli 2 

Hana aruuya Wele 

1 Lwanyuma Hana waaloomba nga aloma ari, “Mu mwoyo kwase ise nikhoyela 
Umukasya, lwekhuuba waambonesele ise. Ari ise inyala khuutsekhelela baasiku 
baase nga ndi ni kumwikhoyo. 
2Mbaawo uuli umukhosefu nga Umukasya ta, mbaawo ukuundi uuli nga niye ta. 
Mbaawo ukhuliinda ifwe ufwaanana nga Wele weefwe ta! 
3Ari inyala khuulomela abo babeyiingayiinga ndi, ‘Nimwaakamisilewo 
khukhwiyiingayiinga. Ni kiminwa kyeenywe kikheelayo khuukanikha bye 
khukhwiniinisa ta, lwekhuuba Umukasya ali Wele uuli ni khuumanya khwoosi. 
Naluundi niye ali ukhalila babaandu boosi kumusaango lweebyo byoosi byeesi 
bakhola.’ 
4Umukasya afuniaaka buyiingo bwe baselikhale be kamaani, ne abo babaali 
bawefeeka, abaloosela khuuba ni kamaani. 
5Babaandu babaabatsaka ni bye khuulya biikali bekura ari batsya bepakasila 
busa nio banyale khuufunakho khe khuulya. Ne abo beesi intsala yalyatsaka, ari 
sishiibalya luundi ta. Umukhasi uwabatsaka umukuumba ari waasaalile 
babaana musaafu, ne uyo uwabatsaka maayi uwe babaana baakali, ari 
waaramile busa. 
6Umukasya arusawo buulamu naluundi waabukobosawo. Niye ekhisa babaandu 
aasi imakoombe ne ndi waabakobosa mu bulamu. 

7Umukasya niye ukhola babaandu babaandi khuuba bataambi, ni babaandi 
khuuba bayindifu. Niye ubara mu bifwo bye aasi, naluundi niye ubaniinisa mu 
bifwo bye angaaki. 
8Niye uwinyusa bataambi khukhwaama aasi mwifukhuulu, ni naabo 
babataambataamba, abarusa mu mutaambo kwaabwe waabekhasa atweela ni 
babaana be bayiinga, aryo waabara mu bifwo bye shiriifwa. 
9Niye ayilisa buulamu bwaabo babaamufukiilila, ne baabi abasilisila mu 
shiilima; umuundu s'afuura lwe kamaani keewe khu bweewe ta. 
10Umukasya kane afuniaake baasiku beewe bekyele bipatu busa, kane 
abasoolanise nga araambisa khukuula khukhwaama mwikulu. Umukasya 
alikhalila shibala shoosi kumusaango, awe uyo isi arobola khuuba umuyiinga 
kamaani, naluundi aniinise mu shifwo she angaaki uyo isi atsukhakho 
kamafura.” 
11Lwanyuma Elukaana ni Hana beelayo ingo waabwe i Rama. Ne umwaana 
umusiinde yuno Samweli waarama i Shilo, nga ayeetakho Eli khukhwakaanisa 
Umukasya. 

Basooleli ba Eli 

12Basooleli ba Eli babaaba basaayi khu mbuka iyo, baaba baamoyaani busa nga 
sibalimo ni khuurya Wele ta. 
13Isaambo isi basaayi beebirisatsakamo isi babaandu yaba iri, umuundu yeesi 
n'areera isaayilo yeewe, ni inyama ni yaba nga ishitutuba, umwakaanisi abe 
eetsa ni shisaala shibeetse she kameeno kataru mu mukhono kweewe. 
14Abe shisaala shino ashitawula mu sepiki, namwe mu ntsamuunyu iteekha. Ne 
abe buli inyama yoosi isi shisaala shino sharusatsaka, iyo niyo isi umusaayi 
ayilatsaka iweewe. Isaambo yino niyo isi baabirisatsakamo ba Isiraeli boosi 
babeetsatsaka i Shilo khuuwaanayo tsisaayilo tsaabwe. 
15Ni imbuka ikiindi abe nga bashiili khwoosha kiminaawa ta, umwakaanisi 
w'omusaayi abe eetsa waalomela umuundu uwaba awaanayo isaayilo ari, 
“N'umbe inyama iye khukhwookhela umusaayi, lwekhuuba s'akane afukiilile 
inyama indeekhe busa khukhwaama is'uli ta, akhali imbisi yonyene.” 
16Ne abe uyo utsya khukhwoosha isaayilo n'amwiilamo ari, “Liinda khunyoowe 
khwookhe kiminaawa isi Umukasya, nio lwanyuma uyile inyama yoosi isi kane 
unyale.” Abe umwakaanisi w'omusaayi yuno elamo ari, “Taawe, n'ukiimbe aluno 
ari ano, ne n'ukane ulobe, kane injibukule ni kamaani.” 
17Musaambo yino shiibi she basooleli ba Eli shaba shikali naabi mu moni 
ts'Omukasya, lwekhuuba baaba benyayisaka busa biwaanibwayo by'Omukasya. 

Hana akyeniyilakho Samweli i Shilo 

18Samweli waaba nga akaanisatsaka mu moni ts'Omukasya, nga waakwaara 
ikaantso indayi ireremukha. 

19Abe buli lweesi Hana n'umuseetsa weewe beetsila i Shilo khuuwaanayo 
isaayilo buli mwiiko, amunabilatsakayo ingubo n'amuyiilila. 
20Abe buli lweesi beetsila, Eli abaloombela tsikhabi Elukaana n'umukhasi 
weewe, nga aloma ari, “Umukasya akhuloosele khuukhuwa lisaaye mu mukhasi 
yuno, khulw'omwaana isi wawaanayo isi Umukasya.” Bye tsikhabi ibyo nga abe 
byaaweele biryo, Elukaana n'umukhasi weewe beelayo ingo waabwe. 
21Umukasya waawa Hana tsikhabi, aryo waasaalayo babaana besiinde babaandi 
bataru, ni bakhaana babili. Ne Samweli niye waaba nga atsowela i Shilo mu 
bwakaanisi bw'Omukasya. 

Eli ni basooleli beewe 

22Khu mbuka iyo, Eli aaba nga waasakhuliwile naabi mu miiko, naluundi waaba 
nga awulilaka bibiindu byeesi basooleli beewe bakhola isi babaandu ba Isiraeli, 
ni saambo isi baakonatsaka ni bakhasi babeetsatsaka khukhwakaanisa khu 
mulyaango kwe liweema likhosefu. 
23Kila Eli abaloma ari, “Inywe lwashiina mukholaka bibiindu bye tsisoni nga 
bino? Lwekhuuba mbulilaka bibibawaambakho, nga bikanikhibwa ni babaandu 
ba Wele bari intsibirisa yeenywe shiili ndayi ta. 
24Taawe, baana baase. Nimubyaakamise lwekhuuba kamakhuuwa kano keesi 
imbulilaka kakaasalanisibwa ni babaandu ba Wele sikali malayi ta. 
25Umuundu mutweela n'oneka isi umuundu washe, Wele niye umwiimilawo, ne 
umuundu n'oneka isi Umukasya, naanu ukane amwiimilewo mu moni tseewe?” 
Ne basooleli bano baalekha khuwuliilisa byeesi paapa waabwe aloma ta, 
lwekhuuba Umukasya abe waakhalilewo khuubahesa. 
26 Ne umusooleli Samweli weloosela buli shifukhu khuutsowa mu mubili, ni 
Wele nga amusiima, ni babaandu nabo nga bamusiima. 

Buuŋoosi bwe khuuhela khwe muungo mwa Eli 

27Shifukhu shitweela umuŋoosi weetsa isi Eli nga amureerera buurume 
khukhwaama isi Umukasya, nga Umukasya aloma ari, “Ise neyokesana isi 
shikuuka she ntsu ya kuukawo nga bashiili baabowe ba Faraawo i Misiri. 
28Narobola shikuuka sha kuukawo uyo, khukhwaama mu bikuuka byoosi bye ba 
Isiraeli, nabarawo nibo khuuba basaayi baase. Nabakana nibo khuutsyatsaka 
khu sheeso shase khukhwakaanisa nga boosha bubaane, ni khuboolela 
babaandu baase shiina sheesi imbakanakho khuukhola. Naluundi babaandu be 
mu ntsu ya kuukawo iyo, nabawa kumukabo kwe khuulya khu biwaanwa 
bibiramakho khwiibyo bibyookhebwela khu sheeso. 
29Ne ndi lwashiina mulolelela ni kumuluungo tsisaayilo ni bibiwaanibwayo 
byeesi nalakila khukhwaama mu baandu baase? Iwe Eli, lwashiina wisamo naabi 
basooleli boowo lukoosi khufuurisa ise, nga mwinesela mwabeene khu bisiintsa 
bye bibiwaanibwayo bibifuura buulayi bibireerebwa ni babaandu baase ba 
Isiraeli?” 

30Isho shishiikila Umukasya Wele wa Isiraeli aloma lubuula ari, “Ise nasuubisa 
ndi babaandu be muungo mwoowo, ni shikuuka sha paapawo, kane babaatsake 
basaayi babaantsakaanisa ise biilo ni biilo. Ne ari, ise Umukasya, inoma ndi 
sishikane shibe shiryo luundi ta. Lwekhuuba ari abo babaakane baantsisemo ise 
shiriifwa nibo beesi kane imbe lukoosi, ne abo babaakane baandekelese, kane 
nabo batsubibwe. 
31Ne ari bona biifukhu bilikho biitsa, mweesi ise ndikhwiirirakho iwe, ni 
basooleli boosi be mu ntsu yoowo, shiryo ilekhe khubawo umuundu yeesi 
uwaangaala khukhwoolesa mu busakhulu ta. 
32Uryo iwe kumutaambo kukhuwaambe, nio ulole ni libuba khu buyiindifu 
bweesi indiiwa Isiraeli. Ne mu luruungo lwe muungo mwoowo, simulibamo 
umuundu uliwaangaala khukhwoolesa mu busakhulu ta. 
33Ne umuundu yeesi khu be mu ntsu yoowo isi indiramisawo khuuba umusaayi 
khu sheeso shase, alitsula kumutaambo ni khuurunya, ni khukhwitsusa iwe 
kumutaambo mu mwoyo ni kamasika kamakali. Ni babaana be muungo 
mwoowo balifwa nga bashiili basooleli busa. 
34 “Ari shino shilyoolelela khu basooleli boowo baabili Hofuni ni Finehasi 
babaalifwiila khu shifukhu shitweela boombi. Khano khaliba nga khaabonelo 
is'uli, khakhokesana khari bino byoosi bilyoolelela. 
35Ari samweene indirobolelayo umusaayi ukuundi uli umwiyikinwa, ukane 
akholatsake byeesi ise ingana, luundi bibiintsikhoyesa. Ise ndimuwa lisaaye ilyo 
lililyakaanisa khuuyeetakho umurobole wase biilo ni biilo. 
36Ni biifukhu bilyoola, buli muundu uliramakho nga mulamu khu be mu ntsu 
yoowo, aliitsa afukhamile aasi ekoontselele umusaayi wase uyo ari amuwekho 
tsinusu namwe shipatu she kumukaati, nga amuloma ari, ‘Paapa, n'undobole ise 
khuuba mutweela khu basaayi, nio inyale khuufunayo khe khuulya.’ ” 

1 Samweli 3 

Umukasya alaanga Samweli 

1Umusooleli Samweli wakaanisatsaka Umukasya nga ayeetakho umusaayi Eli. 
Mu biifukhu ibyo, Wele s'aba nga akanikhaka isi babaandu shabusheele ta, ni 
khuubonekhelwa khukhwaama is'ali khwaba khukyeekhe naabi. 
2Mu shilo shitweela, Eli uwaba nga saashibona buulayi ta, nga waabofwaala 
tsimoni, aaba nga waakonile mu shiseenge sheewe. 
3Samweli aaba waakonele aasi mwisaayilo ly'Omukasya, mumwaba isanduuku 
iye kamakaambila iya Wele. Itaala ya Wele yaba nga ishiili khusima ta, 
4Umukasya walaanga Samweli lisiina ari, “Samweli, Samweli.” Ni Samweli naye 
welamo ari, “Ise niy'oyu.” 

5Aryo kila enyukha atimaka isi Eli, waamuloma ari, “Ise niy'oyu paapa nga 
n'unaangile.” Ne Eli waamwiilamo ari, “Ise akhukhulaangakho ta. N'uwileyo 
ukone aasi.” Aryo Samweli welayo waakona. 
6Umukasya waamulaanga luundi ari, “Samweli.” Samweli ndi wenyukha 
waatimaka isi Eli, waaloma ari, “Ise n'iyooyu, nga n'unaangile.” Eli waamwiilamo 
ari, “Mwaana wase, ise sinakhulaangilekho ta. N'uwileyo, utsye ukone aasi.” 
7Samweli s'amanya ari Umukasya niye uwaba amulaanga ta, lwekhuuba Wele 
aba ashiili khumukanikhatsakayo ta. 
8Umukasya walaanga Samweli kumuluundi kwe khataru. Ndi luundi wenyukha 
waatimaka isi Eli, waamuloma ari, “Ise niy'oyu paapa, unaangile.” Abweenewo 
Eli waamanya ari Umukasya niye uwaba ali khuukanikha isi umwaana uyo. 
9Shikila Eli waaloma Samweli ari, “N'uwileyo, utsye ukone aasi. Ne noola nga 
waakhulaangile luundi, uloma uri, ‘Umukasya, n'ukanikhe ni nase. Ise 
umwakaanisi woowo naarekeeresile.’ ” Aryo Samweli welayo waakona aasi mu 
shifwo sheewe. 
10Umukasya weetsa weemikha aambi ni naye, walaanga luundi Samweli, nga 
n'akhola kimiluundi kikyanyoowa ari, “Samweli! Samweli!” Samweli welamo ari, 
“Umukasya, n'ukanikhe ni nase. Ise umwakaanisi woowo naarekeeresile.” 
11Aryo Umukasya waaloma Samweli ari, “Iliwo shishiindu shikosi naabi sheesi 
ntsya khukhola khu baandu ba Isiraeli, na buli muundu yeesi ulishiwulilakho, 
alilulukha busa. 
12Khu shifukhu isho, indyoolesa khu Eli ni ntsu yeewe bitaambiso byoosi byeesi 
nasuubisa, khukhwaama khu khurakikha khukhwoolesa khu ntsakamo. 
13Lwekhuuba ise namuboolela ndi ntsya khuwa be mu ntsu yeewe shitaambiso 
shikhawawo ta, lwe shishoonako isho sheesi umweene aamanyakho, nga 
basooleli beewe benyaalutaka isi Wele, ne niye waalekha khubakhaangabisa ta. 
14Ni nashiryo, ise netsubila ilala khu lwe ntsu ya Eli ndi, mbaawo 
shishiwongebwayo namwe shiwaano shishinyala shaarusawo shiibi shikali 
shino sheesi bakholile ta.” 
15Aryo Samweli waarama mu bulili bweewe khukhwoolela ilala kumutikhinyi. 
Lwanyuma wenyukha wekulakawo kimilyaango kye ntsu y'Omukasya. Ne 
waaba waariire naabi waalekha khuboolelakho Eli byeesi Umukasya aaba 
waamubooleele mu khubonekhelwa ta. 
16Ne Eli waamulaanga waamuloma ari, “Mwaana wase Samweli!” Samweli naye 
weelamo ari, “Ise niy'oyu paapa.” 
17Eli waamureeba ari, “Shiina sheesi Umukasya akhuboolele? Ukhaambisakho 
ilomo yoosi ta. Ni nawe nikane umbisekho ilomo yoosi khu byeesi akhubooleele, 
Wele kane akhuwe shitaambiso.” 

18Aryo kila Samweli amuboolela byoosi byeesi Umukasya aamuloma, nga 
mbaawo ni ilomo na ndweela isi aamubisakho ta. Shikila Eli naye aloma ari, 
“Niye ali Umukasya, naakhole shoosi sheesi kane asiime.” 
19Samweli waatsowa nga Umukasya ali ni naye, naluundi buli lomo yoosi isi 
Samweli aakanikhatsaka, Umukasya aakyolelesatsaka. 
20Ni babaandu boosi ba Isiraeli, khukhwaamila ilala i Dani khukhwoola i 
Berisheba baashimanya bari, Samweli ilala ali Umuŋoosi w'Omukasya. 
21Umukasya weloosela naabi khukhwiyokesanisa isi Samweli i Shilo, nga 
amuwatsaka ilomo shiina iye khuukanikha. 

1 Samweli 4 

1Na buli lomo yoosi isi Samweli akanikhatsaka, babaandu ba Isiraeli boosi 
baamuwuliilisatsaka. 

Bafirisitiya bawaamba isanduuku iye kamakaambila 

Shifukhu shitweela, ba Isiraeli benyukha baatsya mu busoolo khuusoolana ni 
Bafirisitiya. Ba Isiraeli nibo baabuusanila mu shifwo Ebenezeri, ne Bafirisitiya 
nabo baabuusanila mu shifwo Afeki. 
2Bafirisitiya bebwakala ba Isiraeli buubi naabi. Ne busoolo ni bweloosela naabi, 
Bafirisitiya baafuura ba Isiraeli, baabeeramo baselikhale baboola bikana bine 
(4,000) mu kyeewa isi baasoolanila. 
3Baselikhale be liiye lye ba Isiraeli babaaramawo beelayo mwibusanilo lyaabwe. 
Ne baaraangilisi ba Isiraeli bereeba bari, “Ne lwashiina Umukasya alekhile 
Bafirisitiya khuukhuwula ifwe shaleelo? Khayo khureere ano isanduuku iye 
kamakaambila y'Omukasya khukhwaama i Shilo, nio manya Umukasya abe ni 
nafwe, khutsye ni naye, manya waakhuwonesa khukhwaama isi baasiku 
beefwe.” 
4Kila baryo barumanisa i Shilo, baatsya baareera isanduuku iye kamakaambila 
y'Omukasya, Umunyali wa byoosi, uwikhala angaaki mu bakerubi. Basooleli ba 
Eli baabili Hofuni ni Finehasi beetsa nga baasutile isanduuku iye kamakaambila 
iya Wele. 
5Iryo isanduuku iye kamakaambila y'Omukasya ni yoolesebwa isi ba Isiraeli 
baabuusanila, ba Isiraeli boosi bayokesela angaaki lwe kumwikhoyo, ni shibala 
shoosi shaanikina. 
6Ne Bafirisitiya ni baawulila liyoombo lye khuuyokesa khuno bereeba bari, 
“Khuuyokesa khuno khwoosi khukhwaama isi ba Heburaniya babuusaniile 
khumanyisa shiina?” Ne ni baashimanyakho bari isanduuku iye kamakaambila 
y'Omukasya yoolele mu ba Isiraeli, 
7Bafirisitiya baarya naabi. Kila baloma bari, “Wele weetsile mu ba Isiraeli, 
nashiryo ari ifwe kumutaambo kwaakhunyoolile! Lwekhuuba mbaawo 
shishiindu shishifwaana shiryo sishabatsakawo khwiifwe ta. 

8Kumutaambo kwaakhunyoolile! Ari naanu unakhuyeeta akhuwonese ifwe 
khukhwaama mu bunyala bwe ba wele be kamaani bano? Bawele beene bano 
nibo babaahesa ba Misiri mu mubiimbi, nga babawa bitaambiso bya buli saambo 
yoosi. 
9Ne inywe Bafirisitiya, ni mwiilemo kamaani, musoolane shisaani! Nio khulekhe 
khuyilibwa nga baakulwa be ba Heburaniya, nga nibo babeene ni babeele 
baakulwa beefwe ta. Ni muhandalale, musoolane shisaani.” 
10Baryo Bafirisitiya baasoolana shisaani sheene, baawula ba Isiraeli. Na buli 
mutweela khu ba Isiraeli babaaramawo, waatima weelayo ingo weewe. Ne 
baselikhale be mu liiye lye ba Isiraeli babeeribwa boola kimikaanda kitaru 
(30,000). 
11Ni Sanduuku iye kamakaambila iya Wele yaayilibwa, ni basooleli ba Eli baabili 
Hofuni ni Finehasi nabo beeribwa. 

Khuufwa khwa Eli 

12Khu shifukhu sheene isho, umusaani mutweela uwe mu shikuuka sha 
Benyamini, waatima khukhwaama iyo mu kyeewa isi baasoolanila, waatsya i 
Shilo. Aaba nga waatabulakile tsingubo tseewe lwe khukhwokyesanisa 
kumutaambo kumukali. 
13Khu mbuka yino Eli aaba wekhaale khu shitsoloŋo sheewe aambi ni lukuuto 
nga waaliindiliile, naluundi nga weyembeleele lwe sanduuku iye kamakaambila 
iya Wele. Umusaani yuno n'ola mu shiriimba, waaboolela babaandu 
kamakhuuwa kano, boosi benyusa luwuungu lwe kamaani. 
14Ne Eli n'awulila liyoombo lye luwuungu, waareeba ari, “Luwuungu luno lwoosi 
lwa shiina?” Umusaani tsana waamutsyayo, waaboolela Eli kamakhuuwa kano. 
15Eli aaba olesa kimiiko kye buukhulu kamakhumi syeenda na shinaane, 
naluundi nga tsimoni tseewe tsaabofwaala, nga saashinyalisa khuubona ta. 
16Umusaani waaboolela Eli ari, “Ise niye uwaama khwaama iyo mwirome isi 
busoolo bubeele. Naama khutitukhayo shaleelo shino.” Kila Eli amureeba ari, 
“Mwaana wase, bibeele biryeena?” 
17Umusaani uyo uwareera kamakhuuwa weelamo ari, “Ba Isiraeli boosi 
batitukhile khukhwaama isi Bafirisitiya, ni babaandu baakali beeribwile. Ni 
basooleli boowo baabili Hofuni ni Finehasi nabo babeerire; ni sanduuku iye 
kamakaambila iya Wele nayo Bafirisitiya baakiwaambile.” 
18Ne Umusaani uyo n'akanikha khu sanduuku iye kamakaambila iya Wele, Eli 
uwaba umusaani umukore luundi nga waanera naabi, waahanukha 
khukhwaama khu shitsoloŋo sheewe khweesi aaba wekhaale aambi ni shilibwa. 
Waakwa aasi waafunikha likosi, waafwa na khufwa. Eli aaba waaraangilila 
Isiraeli khuumala kimiiko kamakhumi kane kamabuufu. 
19Umukhaana umumasaala wa Eli, uwaba umukhasi wa Finehasi aaba waahesa 
nga ali shisoombo, nga ali aambi khuusaala. Naye aryo nga n'awulila 

kamakhuuwa kano bari isanduuku iye kamakaambila iya Wele Bafirisitiya 
baakiwaambile, naluundi bari paapawe umumasaala n'umuseetsa weewe 
baafwiile, buutsiina bwe khuusaala bwaamulya, waasaala umwaana. Ne 
buutsiina bwaba bukali naabi. 
20Ne nga ali aambi khuufwa, bakhasi babaaba bamuyeeta, baamuloma bari, 
“Ukharya ta. Umwaana isi usaalile umusiinde.” Ne niye waalekha khubeelamo 
namwe khubenaanayo ta. 
21Aryo umwaana uyo waamutwiikha lisiina ari Ikabodi lilimanyisa liri, 
“Shiriifwa sha Wele shaarurire mu Isiraeli.” Shino shaba shiryo lwekhuuba 
isanduuku iye kamakaambila iya Wele, Bafirisitiya baaba baakiwaambile, ni lwe 
khuufwa khwa paapawe umumasaala, nikhw'omuseetsa weewe Finehasi. 
22Aryo shikila waaloma ari, “Lwe khuuyilibwa khwe sanduuku iye 
kamakaambila iya Wele, shiriifwa sha Wele shaarurire mu Isiraeli.” 

1 Samweli 5 

Isanduuku iye kamakaambila nga ili Ashidodi ni Ekuroni 

1Bafirisitiya ni baamala khuuyila isanduuku iye kamakaambila iya Wele, 
baakisuta khukhwaama i Ebenezeri, baakiyila i Ashidodi. 
2Lwanyuma baakira mu lisaayilo lya wele waabwe Dagoni, baakira aambi ni 
shifwaani sheewe sheesi besaayatsaka. 
3Ne ni bwasha kumutikhinyi kukweelakho, babaandu be Ashidodi baatsya mu 
lisaayilo lya Dagoni, baanyoola nga shifwaani sha Dagoni shaakwiile aasi 
mafumala mu moni tse sanduuku iye kamakaambila y'Omukasya. Baryo 
benyusa Dagoni baamwiisayo mu shifwo sheewe. 
4Ne luundi ndi kumutikhinyi kukweelakho kwe shifukhu shishiindi, baanyoola 
ndi nga shifwaani sha Dagoni shaakwiile aasi mafumala mu moni tse sanduuku 
iye kamakaambila y'Omukasya. Ne kumuluundi kuno, kumurwe ni kamakhono 
ke shifwaani sha Dagoni nga byaabuumbulukhilekho, byakwiile iyo byonyene 
amulyaango, ni kusiintsa kukuuramile kwe kumubili nga nakwo nga kwaakwiile 
kuliiyo kwonyene. 
5Shino nisho shishiikila khukhwoolesa ni shaleelo, basaayi ba wele Dagoni, ni 
babaandu babenjila mu lisaayilo lyeewe i Ashidodi, balekha khusaambakho khu 
shifwo isho namwe khuushikyeendelakho ta. 
6Umukasya waawa babaandu be mu Ashidodi ni bisiintsa bibibotokheleelewo 
shitaambiso shiikali. Yabayo shiriisa shikali, lwe babaandu khuururaka 
kamarurise khu mibili kyaabwe. 
7Lwanyuma lweebyo bibyaboolakho, babaandu be mu Ashidodi ni baabona 
baryo, baaloma bari, “Wele wa Isiraeli niye ukhuwa ifwe ni wele weefwe Dagoni 

shitaambiso yuno. Ni nashiryo, isanduuku yino iye kamakaambila siyakhiile 
khuuba ano ni nafwe luundi ta.” 
8Baryo baaruma baarume khuutsya khulaanga baawuli be Bafirisitiya boosi 
baabareeba bari, “Isanduuku iye kamakaambila iya Wele wa Isiraeli, khukikhole 
khuryeena?” Baawuli baabeelamo bari, “Isanduuku iye kamakaambila iya Wele 
wa Isiraeli nimukiyile i Gasi.” Baryo nabo baakiyila mu shiriimba she Gasi. 
9Ne ni baamala khuukyolesayo, Umukasya waawa babaandu be mu shiriimba 
isho boosi shitaambiso khuururaka kamarurise khu mibili kyaabwe. Babaandu 
be Gasi nabo baaba ni khuurya khuukali naabi. 
10Isho shaakila ndi isanduuku iyo iye kamakaambila iya Wele, baakiyila i 
Ekuroni, shishaba shiriimba shishiindi she Bafirisitiya. Ne ni boolesa isanduuku 
iyo i Ekuroni, babekhali b'eyo baalilila angaaki luukali nga baloma bari, “Nio ndi 
baareera ino isanduuku iye kamakaambila iya Wele wa Isiraeli, akhuhese nafwe 
fweesi!” 
11Baryo nabo baarumana baarume khuutsya khulaanga baawuli be Bafirisitiya, 
baabaloma bari, “Nimwiiseyo isanduuku iye kamakaambila iya Wele, mukire mu 
shifwo shayo. Nio ilekhe khukhwiira ifwe ni babaandu beefwe ta.” Shaba shiryo 
lwekhuuba yabayo shiriisa she khuufwa shikali mu shiriimba shoosi, nga Wele 
abawa shitaambiso. 
12Ni babaandu boosi babaarama nga baalamu, baaba bataambisikha busa lwe 
kamarurise. Babaandu boosi be mu shiriimba baalilila ba wele baabwe lwe 
buyeeti. 

1 Samweli 6 

Isanduuku iye kamakaambila iya Wele bakikobosayo mu Isiraeli 

1Lwanyuma lwe sanduuku iye kamakaambila y'Omukasya khuumenya mu 
shibala she Bafirisitiya khuumala kimyeesi musaafu, 
2Bafirisitiya baalaanga basaayi baabwe, ni bafumu, baabareeba bari, “Isanduuku 
yino iye kamakaambila y'Omukasya, khukikhole khuryeena? Nimukhuboolele 
isaambo isi khunyala khwakiisilayo mu shifwo shayo.” 
3Basaayi ni bafumu bano baabeelamo bari, “Ni muba nga mwisayo isanduuku 
iye kamakaambila iya Wele wa Isiraeli, simwaakha mwaakisayo busa muryo ta. 
Ne mu buli saambo yoosi mwaakha khukisayo ni shiwaanwa she khukhwiibiyisa 
lwe bibyoonako byeenywe. Musaambo yino inywe kane muwonesebwe, ni 
nashino kane shibokese lwashiina Wele abeele abawa shitaambiso shino.” 
4Kila babaandu babeelamo bari, “Ne shiwaanwa shiina sheesi khunyala 
khwawayo?” Nabo baabeelamo bari, “Nimwakaaniseyo bifwaani biraano bye 
zaabu bibifwaana nga kamabiimba, ni bifwaani bibiindi biraano bye zaabu 
bibifwaana nga tsimbeba, khuulekhaasa buukali nga bayiinga baraano be 



573 

 

 
Ibayibuli Ingwalaafu 

© 2016 Bible Society of Uganda. 
  

 

 

Bafirisitiya, lwekhuuba buulwaale ibwo bwabakhupa inywe ni bayiinga 
beenywe beene. 
5Nashiryo, ni mukhole bifwaani biraano bye zaabu bibifwaana nga kamabiimba 
keenywe, ni bifwaani bibiindi biraano bye zaabu bibifwaana nga tsimbeba 
tsitsiili khukhwoonakisa bilimwa byeenywe. Bino mubyakaaniseyo nga 
shiwaanwa lwe khuuwa Wele wa Isiraeli shiriifwa, winyoola manya lukanile 
kane akaamise bukosi buno bububeetsile khwiinywe, ni khu ba wele beenywe, 
ni khu bilimwa byeenywe. 
6Inywe lwashiina mukana khuwandalasa kimyoyo kyeenywe mufwaane nga ba 
Misiri, ni Faraawo ni baakhola? Nibo Wele n'amala khuubakholakho ni buurafu 
buukali, bakyelawo baalekhuula ba Isiraeli baatsya. 
7Ari ni muŋoonaŋoone shikaali ni tsikhaafu tsibili tsitsinuunisa tseesi 
bakhabowatsakakho likyooki ta. Mutsibowekho likyooki khukhweesa shikaali, 
ne tsimoosi tsatso mutsisame mutsiseyo mwitaala. 
8Muryo mubukule isanduuku iye kamakaambila y'Omukasya mukire khu 
shikaali isho. Naluundi mubukule bifwaani tsana biraano bye zaabu bibifwaana 
nga tsimbeba, ni biraano bibifwaana nga kamabiimba, mubire mu sawu 
khubiyila lwe khukhwiibiyisa bibyoonako byeenywe, mubire andulo e 
sanduuku iye kamakaambila y'Omukasya. Muryo mubyakaaniseyo bitsye. 
9Ari mwiimikhe mushilolelele, mubone noola shiniina khu ntsila itsya mu 
shiriimba Besusemesi, awo inywe mumanya muri Umukasya niye 
uwakhureerakho ifwe buulwaale buno bukali. Ne noola shaakhutsya khu ntsila 
ishisayo mu linaambo lyasho ta, awo mumanya muri s'ali Umukasya niye 
uwakhureerakho buulwaale buno ta, ne bukosi buno bwakhukwiila busa.” 
10Babaandu bano baashikhola baryo nga ni baabaloma. Baayila tsikhaafu tsibili 
tsitsinuunisa, baatsibowa ni likyooki khu shikaali, ne baabowela tsimoosi mu 
litaala lyatso. 
11Baryo baara isanduuku iye kamakaambila y'Omukasya khu shikaali, atweela 
ni sawu iyabamo bifwaani bye zaabu bye tsimbeba ni bye kamabiimba. 
12Tsikhaafu tsino tseruungikha burereefu khu ntsila itsya kwe Besusemesi 
yonyene, nga sitsiyawukhakho khuukilekha ta. Tsaatsya busa tsiryo nga 
tsimoloola. Baaraangilisi be Bafirisitiya baaloondelela shikaali shino 
khukhwoolela ilala khu lwaakha ni Besusemesi. 
13Babaandu be Besusemesi baaba balikho bakyesa iŋaano yaabwe mwitila. Ne 
nibenyusa tsimoni tsaabwe babona isanduuku iye kamakaambila y'Omukasya, 
betsula kumwikhoyo kumukali naabi. 
14Tsikhaafu tsikhweesa shikaali tseetsa mu mukuunda kwa Yoswa uwe 
Besusemesi, tseemikha aambi ni kuubaale kuuboofu. Babaandu baarusakho 
Isanduuku iye kamakaambila, basaaka bibaawo bye shiikaali, baasa kumulilo, 
baawaanayo tsikhaafu tsana itso nga isaayilo intsoshe isi Umukasya. 

15Ba Levi baasuta isanduuku iye kamakaambila y'Omukasya, baakira khu 
kubaale kuuboofu tsana, atweela ni sawu iyabamo bifwaani bye zaabu tsana. 
Khu shifukhu isho babaandu be Besusemesi baawaanayo biwaanwa bibiindi ni 
tsisaayilo isi Umukasya. 
16Ne baaraangilisi baraano be Bafirisitiya ni baabona shino shishakholekha, 
beelayo i Ekuroni khu shifukhu sheene isho. 
17Baryo Bafirisitiya baakaanisayo biwaanwa lwe khukhwibiiyisa bibyoonako 
byaabwe isi Umukasya, nga bifwaani biraano bye zaabu bibifwaana nga 
kamabiimba biweebwayo khulwe biriimba Ashidodi, ni Gaza, ni Ashikeloni, ni 
Gasi, ni Ekuroni. 
18Naluundi nga bakaanisayo bifwaani bye zaabu bibifwaana nga tsimbeba 
khulwa buli shitweela khu biriimba bibiilikho kamatikiiyi ni bibyaalo 
bibikhaabakho kamatikiiyi, bibyawulibwa ni bayiinga baraano be Bafirisitiya. Ni 
kubaale kuboofu kweesi baarakho Isanduuku iye kamakaambila y'Omukasya, 
kushiiliwo ni shaleelo mu mukuunda kwa Yoswa uwe Besusemesi, khuuba nga 
kukushebusa lw'esho shishakholekha. 

Isanduuku iye kamakaambila y'Omukasya iyilibwa i Kiriyasuyalimu 

19Ne Wele weeraka batweela khu basaani be Besusemesi, baboola nga 
kamakhumi musaafu, lwekhuuba bekheengakho mukari mwe sanduuku iye 
kamakaambila y'Omukasya. Shino shaakila babaandu be Besusemesi baalila 
luukali, lwekhuuba Umukasya aabahesamo babaandu baakali. 
20Shikila babaandu be Besusemesi baloma bari, “Mbaawo Wele ukuundi uuli 
umukhosefu nga Umukasya ta! Naanu unyala waatsya aambi ni naye waarama 
nga ali mulamu? Ifwe khuli ni khukhwirusakho isanduuku yino iye 
kamakaambila, ne ari khukiyila eena?” 
21Baryo kila barumana baarume isi babaandu be Kiriyasuyalimu nga babaloma 
bari, “Bafirisitiya baakobosa isanduuku iye kamakaambila y'Omukasya. Nywe ni 
mwiitse mukiyile, ibeeyo ni nanywe.” 

1 Samweli 7 

1 Baryo babaandu be Kiriyasuyalimu bayila isanduuku iye kamakaambila 
y'Omukasya, bakira mu ntsu ya Abinadabu, iyaba khu lukiingi. Baarobola 
umusooleli weewe Eliyazari khuuba nga niye ukilolelela. 
2Isanduuku yino iye kamakaambila y'Omukasya yaamenya i Kiriyasuyalimu 
imbuka indeeyi naabi, khukhwoolesa kimiiko nga kamakhumi kabili 
kamabuufu. Mu mbuka nyene iyo, ba Isiraeli baarama nga baayiwunamila busa 
mu mutaambo, nga balilila Umukasya khuubayeeta. 

Samweli nga niye umuwuli wa Isiraeli 

3Shifukhu shitweela, Samweli waalomela babaandu ba Isiraeli boosi ari, “Inywe 
khukhwokyesanisa nga ilala mulikho mukobola isi Umukasya ni kumwoyo 

kweenywe kwoosi, ni murusewo ba wele be kamanaambo kakaandi ni ba 
Ashitaroosi boosi. Mushuukhe mwiile isi Umukasya, mumwiisaaye niye 
yenyene, ni naye kane abawonese khukhwaama isi Bafirisitiya.” 
4Baryo ba Isiraeli boosi barusawo bifwaani bya Bayaali, ni bya Ashitaroosi, 
baarakikha luundi khukhwisaaya Umukasya yenyene. 
5Kila Samweli aloma ari, “Boolela ba Isiraeli boosi babuusanile i Mizupa, ni nase 
kane imbaloombele isi Umukasya khulweenywe.” 
6Baryo ba Isiraeli boosi babuusana i Mizupa ni Samweli nga umuraangilisi 
waabwe. Kila bataha kameetsi bakatsukhayo nga shiwaanwa isi Umukasya. 
Baryo babuya ntsala shifukhu isho shoosi, khukhwokyesanisa kumutaambo 
kwaabwe, nga bebiiyisa bari, “Ifwe khwayonakisa isi Umukasya.” 

Bafirisitiya bebwakala ba Isiraeli 

7Bafirisitiya ni baashiwulila bari ba Isiraeli babuusaniile i Mizupa, bayiinga be 
Bafirisitiya benyukha ni kamaye kaabwe khuutsya khubebwakala. Nabo ba 
Isiraeli ni baashiwulilakho baryo, baarya naabi. 
8Kila balomela Samweli bari, “Ukhaakamisakho khuuloomba isi Umukasya Wele 
weefwe ta, niye ukane akhuwonese ifwe khukhwaama isi Bafirisitiya.” 
9Aryo Samweli waabukula lisheese lilyaana, waaliwaanayo libuufu nga isaayilo 
intsokhe isi Umukasya. Kila aloomba isi Umukasya khuuyeeta ba Isiraeli, ni Wele 
naye waamwiilamo. 
10Ne Samweli n'aba nga ashiwaanayo isaayilo intsokhe, Bafirisitiya besyeenda 
aambi khuubebwakala. Ne Umukasya weelamo nga akuula ni khuukuula khwe 
kamaani isi Bafirisitiya boosi. Baryo Bafirisitiya baayumbaala busa, baasalanila 
boosi, baaweelawo ilala. 
11Baryo basaani ba Isiraeli, baamayo i Mizupa, baaloondakho khu Bafirisitiya 
nga babatimisa, khukhwoolela ilala i Besikari, nga beera buli muselikhale yeesi 
isi bawaambakho. 
12Lwanyuma Samweli waabukula libaale waalikhwiikha akari a Mizipa ni Sheni, 
waatwiikhawo lisiina ari Ebenezeri, nga aloma ari “Ni khukhwoolisa ari, 
Umukasya waakhuyeetile ifwe.” Kila balilaanga lisiina bari, “Libaale lye buyeeti.” 
13Baryo baawula Bafirisitiya, baalekha khukhwiilayo luundi khuuluumba ba 
Isiraeli ta. Mu miiko kyoosi kyeesi Samweli aaba nga ali umuwuli, Umukasya 
aayeeta naabi ba Isiraeli, khuuwula Bafirisitiya. 
14Ni biriimba byoosi byeesi Bafirisitiya baaba baawaamba khukhwaama khu ba 
Isiraeli, khukhwaamila ilala i Ekuroni khukhwoola i Gasi, byakobosebwa isi ba 
Isiraeli. Baryo ba Isiraeli bekobosela liiswa lyaabwe abe lyeesi ba Firisitiya 
baababukula. Lwanyuma abawo lukoosi akari e ba Isiraeli ni ba Amori. 
15Samweli waaba umuwuli wa Isiraeli biifukhu byoosi bye buulamu bweewe. 

16Aryo buli mwiiko waatsya nga ebotokhelela mu biriimba byoosi khukhwaama 
i Beseli, i Gilugaali, ni Mizipa, nga akhala kimisaango mu bifwo byoosi mu 
Isiraeli. 
17Lwanyuma welayo ingo weewe i Rama, ibweene iyo nayo isi aakhalatsakila 
kimisaango. Abe i Rama iyo nayo waayombekhayo shisheeso she 
khukhwisaayilakho Umukasya. 

1 Samweli 8 

Babaandu ba Isiraeli baloomba khuufuna umuyiinga 

1Samweli n'atsowa mu miiko waasakhuliwa, aarobola basooleli beewe khuuba 
baakayi mu Isiraeli. 
2Lisina ly'omukiboole lyaba bari Yoweli, ni ly'owakhabili bari Abiya. Nibo 
boombi baaba baakayi i Berisheba. 
3Ne basooleli bano sibaaloondelela she khuubonelakho sha paapa waabwe 
Samweli ta. Nibo baaba babaakana naabi kamapeesa nga baweentsa 
kamafuurisa, bakaanilatsaka iwoongo, baalekha khukhalatsaka kimisaango mu 
bwaŋali ta. 
4Shifukhu shitweela kila baasakhulu mu Isiraeli babuusana atweela beetsa isi 
Samweli i Rama, 
5nga bamuloma bari, “Bona ari iwe wahangaale mu miiko, ne basooleli boowo 
sibali khuuloondelela she khuubonelakho shoowo ta. Ni nashiryo ari 
n'ukhurobolele umuyiinga unakhuraangililatsaka ifwe nga kamanaambo 
kakaandi ni kali.” 
6Shino she khuuloomba umuyiinga shakhalasa naabi Samweli, shikila 
ashiloombela isi Umukasya. 
7Umukasya naye waamwiilamo ari, “N'urekeerese byeesi babaandu baloma, 
ubakholele byoosi byeesi bakana. Lwekhuuba nibo sibakhwikaanile iwe ta, ne 
bekaanile ise nga umuyiinga waabwe. 
8Shino baashikhola khukhwaamila ilala khu shifukhu khweesi nabarusila 
khukhwaama i Misiri, baayindekha ise, besaaya bifwaani. Ni nashino ari bali 
khuushikhola khwiiwe. 
9Ne ari n'ubarekeerese byeesi baloma, ubakholele nga ni bakana. Ne 
ubareewulile ilala, nga ubaboolela isaambo isi umuyiinga alibabirisamo.” 
10Samweli waaboolela babaandu babaaba baloomba umuyiinga bilomo 
by'Omukasya byoosi. 
11Waababoolela ari, “Eyino niyo isaambo isi umuyiinga alibabirisamo: 
Alihanyiinya basooleli beenywe khukhwinjila mu maye keewe. Abarobole 
khuuba babaatimisa kamakaali keewe, ni babaandi khuuba babaatimila khu 

ŋwaaŋwa, ni babaandi babe babaatima khuutsya iburaangisi we kamakaali 
keewe. 
12Alirobolela baalala khu basooleli beenywe khuuba nga nibo babaraangilila 
baselikhale shiikana shitweela (1,000), ni babaandi khuuba babaraangilila 
kamakhumi karaano. Arobole babaandi khuuba nibo babaamulimila 
kimikuunda kyeewe ni khuukyesa bilimwa byeewe, ni khuumubasila bye 
busoolo ni bibyuuma bibiraambisibwa khu makaali keewe. 
13Akhaayile ni babaana beenywe bekhaana khuuba babaamukholela kamafura 
kakaawunya buulayi, ni khuumuteekhela biilyo, ni khuumukhalaangila 
kimikaati. 
14Umuyiinga akhaayile kimikuunda kyeenywe kikifuura buulayi, kimikuunda 
kye kimisabibu, ni kye kamatuunda oliveti, akikabile abo babaamulolelela niye. 
15Akhaayile na buli shitweela she likhumi she biilimwa byeenywe, ni she 
kimisabibu abiwe baakhulu beewe ni babaakaanisi beewe babaamulolelela. 
16Umuyiinga akhaayile babaakaanisi beenywe besaani ni bekhasi babafuura 
buulayi, ni tsikhaafu ni tsisikilya tseenywe tsitsifuura buulayi, atsire mu 
khukhola kimilimo kyeewe. 
17Akhaayile shitweela she likhumi she bibyaayo byeenywe, ni nanywe 
mwabeene mukhekyele baakulwa beewe. 
18Ni mbuka iyo nga yeetsile khwoola, inywe mwabeene mulililila Umukasya 
muri abayeete khuubawonesa khukhwaama isi umuyiinga isi mwabeene 
mwakana. Ne Umukasya s'alibeelamo ta.” 
19Ne babaandu baalekha khuwuliilisa byeesi Samweli ababoolela ta. 
Baamuloma busa bari, “Taawe! Ifwe khukana umuyiinga khuukhuwula, 
20nio nafwe khufwaane nga kamanaambo kakaandi ni kali, abe umuwuli 
weefwe, naluundi akhuraangilile khuutsya khusoolana mu busoolo bweefwe.” 
21Aryo Samweli waabawuliilisa byeesi baaloma, kila elayo waaboolela 
Umukasya bino byoosi. 
22Kila Umukasya alomela Samweli ari, “N'ubakholele byoosi byeesi bakana, 
ubawe umuyiinga.” Lwanyuma lwa bino byoosi, Samweli waalomela babaandu 
ba Isiraeli boosi khukhwiilayo ingo waabwe. 

1 Samweli 9 

Saulo akaanana ni Samweli 

1Aabawo umusaani isi balaanga bari Kishi uwaba umuyiindifu naabi, uwe mu 
shikuuka sha Benyamini. Paapawe aba bari Abiyeli umusooleli wa Zerori, ni 
Zerori naye umusooleli wa Afiya. 
2Kishi yuno aba n'umusooleli weewe lisiina bari Saulo, uwaba abonekha buulayi 
naabi, nga mu Isiraeli mwoosi mbaamo umuundu abe ubonekha buulayi 

khumufuura niye taawe. Niye abe afuurakho babaandu boosi be mu Isiraeli 
buuleeyi. 
3Lutweela tsisikilya tsa Kishi, paapa wa Saulo tsyakoraana. Kila alomela Saulo 
ari, “Tsya na mutweela khu bakaanisi, utsye uweentse tsisikilya.” 
4Baryo Saulo n'umwakaanisi baatsya babirira mu shibala she tsingoongo sha 
Efurayimu, babirira ni mu shisiintsa sha Salisha; ne iyo yoosi balekha 
khunyoolayo tsisikilya ta. Belooselayo baatsya babirira ni mu bisiintsa bya 
Shalimu ni bya Benyamini; ne iyo yoosi balekha khutsinyoolayo nayo ta. 
5Lwanyuma lwa byoosi nga beetsile boolile mu shisiintsa sha Zufu, Saulo 
waalomela umwakaanisi weewe ari, “Khakhwakame ano khwiileyo, lukanile 
manya ari paapa wase anyala waakamisa khukhwiyembelela lwe tsisikilya, 
waarakikha khukhwiyembelela khulweefwe.” 
6Ne umwakaanisi weewe waamwiilamo ari, “Liindakho no, mu shiriimba muno 
mulimo umusaani uwa Wele umenyamwo. Umusaani yuno esiibwamo lukoosi 
naabi, naluundi buli shoosi sheesi aloma shoolelela. Lekha khutsye 
khumukanikheyo, manya lukanile anyala waakhuboolela ntsila shiina isi khuli 
ni khuutsyakho khuunyoola tsisikilya.” 
7Kila Saulo amwiilamo ari, “Ari nga khwaatsiile khwamukanikhileyo, umusaani 
wa Wele uyo ifwe khunamuwa shiina? Ifwe sikhushiilikho ni biilyo byoosi mu 
tsisutilo tseefwe ta. Ari khunamuwa shiina?” 
8Kila umwakaanisi elamo Saulo ari, “Ano ise ndiwo ni nusu ndweela iye feetsa. 
Khunyala khwaamuwa inyene iyo, naye lwanyuma waakhuboolela eena isi 
tsisikirya tsili.” 
9Kila Saulo waamwiilamo ari, “Isho shishambaaso shilayi. Khakhutsye khubone 
umusaani unyala waabona kamarooro.” Aaloma aryo lwekhuuba abe mu biseela 
ibyo nga umuundu akana khukhwireebakho isi Wele, aloma ari “Khakhutsye 
khubone umuboni,” ari isi balaanga bari umuŋoosi. 
10Saulo waamuloma ari, “Khakhutsye.” Baryo baatsya boola mu shiriimba isi 
umusaani wa Wele amenyatsaka. 
11Baryo ni baaba nga baniinilila khaakiingi khuutsya khwoola mu shiriimba, 
baakaanana bakhaana babaaba balikho bataha kameetsi, kila babareeba bari, 
“Umuboni ali ano mu shiriimba shino?” 
12Bakhaana nabo beelamo bari, “E e, alimwo. Ari waaraangiile waatsiile 
iburaangisi iyo, lwekhuuba shaleelo babaandu bali ni khuuwaanayo isaayilo mu 
shifwo shikhosefu she khukhwisaaya. Yuubakho mumuloondekho. 
13Ari ni munaba nga mwinjila khu shilibwa she shiriimba muri, kane 
mumunyoole nga ashiili khwoola mu shifwo shikhosefu she khukhwisaaya ta. 
Lwekhuuba babaandu sibanyala baarakikha khuulya, nga niye ashiili khwoola 
khuloombela isaayilo ta. Nga mwaatsiile ari, kane mumunyoole.” 

14Baryo Saulo n'umwakaanisi weewe baatsya. Ne ni baaba nga benjila mu 
shilibwa she shiriimba, baabona Samweli akyeenda eetsa isi bali, nga atsya isi 
shiifwo she khukhwisaaya. 
15Shangoloobe nga nio bushe batsye, Umukasya aaba waabimbuliile Samweli 
ari, 
16“Kumukaamba khu saawa nga tsino, iliyo umusooleli khukhwaama mu 
shikuuka sha Benyamini ukheetse is'uli. Ni nawe umutsukhekho kamafura, 
umurobole khuuba umuraangilisi we babaandu baase ba Isiraeli. Umweene 
yuno niye uliwonesa babaandu baase khukhwaama isi Bafirisitiya. Lwekhuuba 
naloleleele naboone isaambo isi babaandu baase bataambisibwamo, ni khulila 
khwaabwe khwe buyeeti khwoolile isi indi.” 
17Samweli wenyusa tsimoni waabona Saulo, kila Umukasya alomela Samweli 
ari, “Oyuno niye umusaani isi nakhubooleele. Niye ukane awule babaandu 
baase.” 
18Saulo waatsya isi Samweli a shilibwa, waamureeba ari, “Unyala 
wantsokesakho intsila itsya isi umuboni amenya?” 
19Kila Samweli amwiilamo ari, “Ise niye umuboni. Ni muraangile mutsye 
iburaangisi iyo mu shifwo she khukhwisaaya. Shaleelo shino kane mulye ni nase, 
ne kumukaamba kumutikhinyi nio imbalekhuule mutsye, naluundi nio 
imbeelemo bireebo byeenywe. 
20Ne mukheyembelela lwe tsisikilya tseenywe tsitsakoraanile biifukhu bitaru 
bibyabirire ta. Lwekhuuba ari baatsinyoolile khaale. Ne ari buli shiindu shoosi 
shishiilimo kumukaso shishiili mu Isiraeli, shili shoowo ni be muungo mwoowo 
boosi.” 
21Ne Saulo waamwiilamo ari, “Iwe lwashiina unomela ise musaambo iyo? 
Lwekhuuba ise naama mu shikuuka sha Benyamini, nga nisho shishifuura 
bukyeekhe mu Isiraeli, ni babaandu be muungo mwase nibo ndi babaafuura 
bukyeekhe ilala.” 
22Aryo Samweli waayila Saulo n'umwakaanisi weewe, waabengisa mu 
shiseenge shiboofu she khukhwisaayilamo, waabawa shiifwo she buraangisi 
akari mu bakyeni babaaba balaange baboola nga kamakhumi kataru. 
23Kila Samweli alomela umuteekhi ari, “Ari n'undereerere shisiintsa she nyama 
tsana shishifuura buulayi sheesi ikhuweele khuubiikha.” 
24Aryo umuteekhi naye waareera shinama she nyama shibuufu waashira 
iburaangisi wa Saulo. Kila Samweli alomela Saulo ari, “Inyama yino abe 
baakhubiikhiile iwe. Ari n'ukilye, lwekhuuba abe khwaakhubikhiile iwe lwe 
kumukholo kuno, khuuliila atweela ni bakyeni bano boosi beesi inaangile.” Aryo 
Saulo waaliila atweela ni Samweli khu shifukhu isho. 

25Lwanyuma lwa byoosi, baarurayo mu shifwo she khukhwisaaya, beekha mu 
shiriimba. Yabayo bulili bubwaŋoonebwa khu ntsu khu ngaaki khulwa Saulo 
khuukonakho. Khu bweene ukhwo, Samweli waakanikha isi Saulo. 
26Antsye ni bwasha kumutikhinyi mu mamilimili, Samweli waalaanga Saulo ari, 
“Ari yinyukha, ikhulekhuule utsye mu ntsila tsoowo.” Aryo Saulo n'amala 
khukhwiŋoonaŋoona, benyukha baatsiila atweela. 
27Baryo ni baaba nga balikho bekhilila bakana khurura ibulafu we shiriimba, 
Samweli waalomela Saulo ari, “Lomela umwakaanisi woowo eloosele 
iburaangisi weefwe. Ne iwe ni nase khuramekho inyuma khakyeekhe, ise ingana 
khukhuboolela iwe sheesi Wele ambooleele.” 

1 Samweli 10 

1Lwanyuma, Samweli waabukula imuka iye kamafura ke kuusaala 
kumuzeyituuni, waakatsukha khu murwe kwa Saulo. Lwanyuma waamukwa mu 
shifuba nga amulomela ari, “Umukasya waakhuroboole iwe khuuba 
umuraangilisi luundi umuwuli we babaandu beewe ba Isiraeli. Iwe kane 
ubakhiinge luundi ubawonese khukhwaama mu mukhono kwe baasiku baabwe. 
Ni nabino byoosi kane bibe nga she khuubonelakho khukhwookesana nga 
Umukasya waakhuroboole iwe khuuba umuwuli we babaandu beewe. 
2Iwe n'ukane undekhe ise nga utsya, kane waakaanane basaani babili aambi ni 
ŋani ya Rakeli, khu shaalo Zeliza, shishiili mu shisiintsa sha Benyamini. Ni nabo 
kane bakhuboolele bari, ‘Tsisikilya tseesi wabeele uweentsa ari baatsinyoolele. 
Ne ari paapawo waalekhile khukhwiyembelela lwe tsisikilya, ali 
khukhwiyembelela khulwoowo, nga ereeba ari mbo uli uryeena.’ 
3“Nawe uryo kane wilooseleyo woole isi kuusaala kuboofu kwe Tabori. 
Abweene awo kane waakaanane basaani bataru nga batsya khukhwisaaya Wele 
i Beseli. Mutweela khu nibo kane abe nga waasutile buumeeme bwe tsimbusi 
bubili, n'ukuundi nga waasutile kimikaati kibili, n'ukuundi nga waasutile 
iwootswa iye viini. 
4Kane bakhukheese, ne lwanyuma bakhuwekho kimikaati kibili, ni nawe 
ukyakaanile. 
5Lwanyuma lweebyo, utsye khu lukiingi lwa Wele i Gibeya, isi liiye lye 
Bafirisitiya libuusanila. Ne n'ukane ube nga winjila mu shiriimba, kane 
wakaanane lubatsaangwa lwe baŋoosi nga baama mu shifwo she khukhwisaaya, 
nga balikho bakhupa kamatuungu, tsiŋoma, nga bafuura kimilele, ni babaandi 
nga balikho bakanikha bye buŋoosi. 
6Ni abweene awo, Umwoyo w'Omukasya kane ekhe khwiiwe nga etsila mu 
maani kamakali akhukaluse khuuba umuundu uwe saambo ikiindi busa, ni nawe 
kane witubaase atweela ni nabo nga ukanikha bye buŋoosi. 

7Ni bibiindu bino byoosi nga byooleleele, iwe uli ni khuukhola byoosi byeesi 
unyala khukhola, lwekhuuba Wele niye ukane akhuyeete. 
8Lwanyuma uraangile utsye i Gilugaali, isi nase kane niitse lwanyuma 
ikhwakaanane, khuwaaneyo tsisaayilo tsintsoshe ni biwaanwa bye lukoosi isi 
Umukasya. Iwe kane uniindile ibweene iyo khuumala biifukhu musaafu, ni nase 
ikhaakhuboolele shiina shishikheelekho khuukhola.” 
9Nga Saulo n'ashuukha busa ari khuulekha Samweli, Wele waamukalusa khuuba 
umuundu uwe saambo kiindi busa. Ni bibiindu byoosi byeesi Samweli 
aamuboolela byoolelela khu shifukhu sheene isho. 
10Aryo Saulo n'umwakaanisi weewe ni boola i Gibeya, lubatsaangwa lwe 
baŋoosi lwamwakaanana. Ni abweene awo, Umwoyo wa Wele waamwiikhakho 
mu maani kamakali naabi, waabetubaasakho, naye waarakikha khuukanikha 
bilomo bye buŋoosi. 
11Ni babaandu baalala abe babaamanya Saulo ni baamubona nga naye akanikha 
bilomo bye buŋoosi naluundi nga ebirisa nga umuŋoosi, bereeba bonyene bari, 
“Shiina ndi shisholele khu musooleli wa Kishi? Ari Saulo naye wekyelile 
umuŋoosi?” 
12 Kila mutweela khu basaani abe babaamenya mu shifwo isho elamo ari, “Ne 
baŋoosi bano babaandi, paapa waabwe niye naanu?” Isho shaakila luulomo 
lweetsawo lululoma luri, “Ari Saulo naye wekyelile umuŋoosi?” 
13Aryo Saulo n'amala khuukanikha bilomo bye buŋoosi, waatsya mu shifwo she 
khukhwisaayilamo khu lukiingi. 
14Lwanyuma, paapa wa Saulo umukyeekhe n'ababona, waareeba Saulo ari, 
“Inywe abeele mwaatsya waheena?” Saulo welamo ari, “Abeele khwaatsya 
khuweentsa tsisikilya tsitsakoraana. Ne ni khukhaatsinyoola ta, khwaatsya 
khubona Samweli.” 
15Kila paapa wa Saulo umukyeekhe yuno amureeba luundi ari, “Ne shiina sheesi 
Samweli ababooleele?” 
16Saulo naye welamo ari, “Akhuboolele busa lubuula ari tsisikilya 
tsaanyoolikhanile.” Ne Saulo mbaawo shoosi sheesi aamuboolelakho khu byeesi 
Samweli aakanikha bibiwaamba khu bye khuuba umuyiinga ta. 

Umukasya okyesanisa Saulo khuuba umuyiinga 

17Aryo Samweli walaangilila ari ba Isiraeli boosi babuusanile i Mizupa 
khukhwakaanana n'Umukasya. 
18Nga boosi baabuusaniile atweela, Samweli waababoolela ari: “Umukasya Wele 
wa Isiraeli anomeele ise imbashebuse inywe ndi, niye uwabawonesa inywe 
waabarusa mu Misiri, ni isi kamanaambo kakaandi koosi kakaababonabonisa 
inywe. 

19Ne bona ndi Wele tsana uwabawonesa inywe khukhwaama mu bikosi 
byeenywe ni kimitaambo kyeenywe kyoosi, ndi mwamwikaana nga muloomba 
muri mufune umuyiinga. Nashiryo ari buli shikuuka shaakha shiitse 
khuubuusanila isi Umukasya mu bukali.” 
20Aryo Samweli waareera bikuuka byoosi, shitweela tweela isi shisheeso. 
Umukasya waarobolamo shikuuka sha Benyamini. 
21Aryo ndi Samweli waareera shikuuka sha Benyamini nga awulakamo tsiingo, 
ni muungo mwa Materi mwaawulibwawo nga bareera umuundu khu muundu. 
Lwanyuma lwa byoosi Saulo umusooleli wa Kishi waarobolebwa. Ne ni 
baamuweentsa, balekha khumubonakho ta. 
22Baryo kila babaandu baloomba isi Umukasya nga baloma bari, “O Umukasya, 
Umuundu mweene weetsilekho ano?” Kila Umukasya abeelamo ari, “E e, aliwo, 
ne weebisile mu bikuku.” 
23Baryo kila babaandu batima baatsya baareera Saulo baamwiimisa akari mu 
baandu. Niye waaba muleeyikho naabi khufuura babaandu babaaramile boosi. 
24Kila Samweli alomela babaandu ari, “Ni mubone umusaani uyuno, niye isi 
Umukasya abaroboleele khuuba umuyiinga. Mbaawo umuundu ukuundi uuli 
nga niye ta.” Baryo kila babaandu balookhela angaaki bari, “Umenyewo luukali 
umuyiinga!” 
25Abweenewo, Samweli waasontsoola babaandu bibiindu bibyaakhila 
umuyiinga khuufuna ni bye khuukhola. Aryo waabirona byoosi mu shitabo, 
waabira mu shifwo shikhosefu isi besaayila Umukasya. Lwanyuma lwa byoosi 
Samweli waalekhuula babaandu khuutsyaka, nga buli mutweela elayo ingo 
weewe. 
26Saulo naye aryo weelayo ingo weewe i Gibeya. Ne Wele aaba wahaambilekho 
khu myoyo kye babaandu baalala khukhwikyela baloondeleli ba Saulo, baryo 
kila batsya ni naye iweewe. 
27Ne aabawo basaani baalala be bunywaanywa baabaloma bari, “Saulo naye ali 
umuundu unyala waakhuwonesa ifwe khukhwaama isi baasiku beefwe?” Baryo 
baalekelesa naabi Saulo, baalekha na khumureererakho ni biwaanwa ta. Ne 
Saulo niye waaliinda lukoosi lweewe. 

1 Samweli 11 

Saulo awonesa shiriimba sha Yabeshi mu Gileyadi 

1Nakashi uwe Amoni, waraangilila liiye lyeewe waatsya khuluumba shiriimba 
sha Yabeshi shishiili mu shisiintsa sha Gileyadi, waashibotokhelela. Ni babaandu 
boosi be Yabeshi baalomela Nakashi bari, “Iwe n'ukhole indakaano ni nafwe, ni 
nafwe kane khuryo khukhufukiilile iwe nga umuwuli weefwe.” 

2Nakashi naye waabeelamo ari, “Mu ŋali ise kane ikhole indakaano ni nanywe, 
ne nga mwaamalile khuufukiilisana ni nase shino: mufukiilile ise khuutomolaka 
imoni iye khu lubeka luulayi khu buli muundu yeesi mu Isiraeli. Indyo ise mbe 
nga naakhomyaasile linaambo lya Isiraeli.” 
3Baaraangilisi be shiriimba Yabeshi nabo beelamo bari, “N'ukhuwe ifwe 
biifukhu musaaafu, khunyale khurumanisa mu Isiraeli mwoosi, khulola 
umuundu unyala wakhuwonesa ifwe. Ne nilekha khubawo na mutweela ta, ulwo 
nio ifwe khwiwaaneyo is'uli.” 
4Baalala khu baarume baatsya boola i Gibeya, shiriimba sha Saulo. Ne nibaamala 
khubawa kamakhuuwa kano khukhwaama i Yabeshi, babaandu boosi 
baarakikha khuulilila mu mutaambo kumukali naabi. 
5Khu mbuka yino Saulo aaba nga aloota, nga aama mu mikuunda, nga alikho 
akyeendela inyuma we tsiyeeyi. Kila waareeba ari, “Shihangafu shiina 
shishiiliwo? Lwashiina babaandu balila bari?” Bamwiilamo nga bamuboolela 
kamakhuuwa keesi babaandu baareera khukhwaama i Yabeshi. 
6Ne Saulo n'awulila shino, khaangukho Umwoyo wa Wele waamwiikhakho ni 
kamaani kamakali, aryo wetsula buurafu buukali naabi. 
7Aryo Saulo waabukula tsibili khu yeeyi tseewe, waatsiremakamwo bipatu, 
waabiwa baarume khuubiyila mu Isiraeli mwoosi. Aabaloma khuubiyila isi 
babaandu boosi nga aloma ari, “Shino nisho shishikhaakholikhe khu yeeyi 
tseenywe nanywe ni kane mulekhe khukhwiitsa khuutsya ni Saulo ni Samweli 
mu busoolo.” Umukasya waalekhuula shiriisa shaawaamba babaandu ba Isiraeli 
boosi. Baryo kila babaandu boosi beetsa atweela. 
8Saulo waababuusanisila boosi i Bezeki, nga baabalibwile atweela boosi, boola 
basaani kimyeeka kitaru (300,000) khukhwaama mu Isiraeli mwoonyene, ni 
kimikaanda kitaru (30,000) khukhwaama mu Yuda namwo. 
9Baryo kila Saulo ni liiye lyeewe balomela baarume tsana babaama i Yabeshi 
khukhwiilayo, nga babaloma bari, “Kumukaamba antsye butsya khwoola bwe 
mwihangilwe buri, khukhaabe nga khwaabawonesele inywe.” Baarume bano ni 
beelayo i Yabeshi, baaboolela babaandu bilomo bino, byaabeesamo naabi 
kamaani. 
10Kila baboolela ba Amoni bari, “Ifwe khukhewaaneyo isi muli kumukaamba, ni 
nanywe munyala khuukhukhola ifwe sheesi mukana shoosi.” 
11Buryo ni bwaba nga busha shifukhu shisheelakho, Saulo waawukhanisamo 
liiye lyeewe mu bipuri bitaru, bebwakala ba Amoni nga antsye ashimaliya. Baryo 
baahesa ba Amoni khukhwoolela ilala khu saawa tse mwihangilwe. Babaandu 
bakyeekhe bari khu ba Amoni, babaanyala khuutitukha, ne nga boosi 
baasalanisibwa, buli mutweela waatsya mu ntsila yeewe busa. 

12Babaandu ba Isiraeli baatsya isi Samweli, baamuloma bari, “Bali eena 
babaandu baabaloma bari Saulo s'anyala wekyela umuyiinga weefwe ta? 
N'ukhureerere babaandu bano, ni nafwe kane khubeere boosi.” 
13Kila Saulo abaloma ari, “Mbaawo umuundu na mutweela utsya khukhwiiribwa 
shaleelo ta. Lwekhuuba khu shifukhu shino nikhwo khweesi Umukasya 
awoneseelekho Isiraeli.” 

Saulo bamufukiilisa nga umuyiinga 

14Lwanyuma kila Samweli aloma babaandu boosi ari, “Ni mwiitse khutsye i 
Gilugaali, khukholele ibweene iyo indakaano khuŋaŋasa Saulo khuuba nga 
umuyiinga weefwe.” 
15Baryo babaandu boosi baatsya babuusana mu shifwo she khukhwisaaya i 
Gilugaali. Ibweene iyo bakhola Saulo khuuba nga umuyiinga waabwe. Baryo 
Saulo ni babaandu boosi bawaanayo tsisaayilo tse lukoosi isi Umukasya. Boosi 
baaba mu khwikhoya khuukali naabi. 

1 Samweli 12 

Inganikha ya Samweli iye khuusiibula 

1Ulwo Samweli waakanikha isi ba Isiraeli boosi ari, “Ise narekeeresa likono 
lyeenywe naabawa umuyiinga nga ni mwaloomba. 
2Ari bona muli n'umuyiinga nga umuraangilisi weenywe. Ise imbeele 
umuraangilisi weenywe khukhwaama mu busooleli bwase khukhwoolesa 
shaleelo, ne bona ari indi umusakhulu naluundi naarura tsiifwi, ni basooleli 
baase boosi bali ano ni nanywe. 
3Ari bona ise ndi ano nga imbareeba ndi naanu khwiinywe isi nanuulakho iyeeyi 
yeewe? Namwe naanu isi nabukulakho isikilya yeewe? Naanu isi ise 
nalyaakhanakho? Namwe naanu isi ise namiinilisakho? Iliwo umuundu yeesi isi 
ise nalyakho iwoongo nio ikhale kumusaango kukukhalimo ta? Ari ngana 
muntsilemo nga Umukasya n'umuyiinga weewe umurobole baawuliilisile. Ni 
nase nga iliwo shitweela khwiibyo byeesi nakhola, kane imbikoboseyo.” 
4Ba Isiraeli boosi nabo beelamo bari, “Taawe, iwe waakhulyakhanakho, namwe 
waakhumiinilisakho umuundu yeesi, namwe khuuyilakho shishiindu 
sh'omuundu yeesi ta.” 
5Samweli ndi waabaloma ari, “Umukasya n'umuyiinga weewe umurobole nibo 
baaboni khuuwandalasa byeesi mulomele.” Babaandu nabo beelamo bari, “E e, 
isho shaŋali, Umukasya niye uuli umuboni weefwe.” 
6 Lwanyuma Samweli weloosela nga aboolela babaandu ari: “Umukasya niye 
uwarusa bakuuka beenywe khukhwaama mu Misiri, naluundi niye uwarobola 
Musa ni Aroni khuuba baaraangilisi baabwe. 

7Umukasya umweene niye ari utsya khuukhalawo. Ari nimwiimikhe isi muli 
murekeerese, nga ise imbashebusa isaambo isi Umukasya aabawonesamo 
inywe ni bakuuka beenywe khukhwaama isi baasiku beenywe. 
8Lwanyuma lwa Yakobo khuutsya i Misiri, ni ba Misiri baabamiinilisa, isho 
shaakila bakuuka beenywe abo baalilila Umukasya lwe buyeeti. Isho shaakila 
Umukasya waarumana Musa ni Aroni, babaatsya baaraangilila bakuuka 
beenywe khuubarusa i Misiri, baabareera mu shifwo shino she khuumenyamo. 
9Ne bakuuka beenywe bano beebilila Umukasya Wele waabwe, isho shaakila 
Umukasya waabahaanayo khuuwulibwa ni Bafirisitiya, n'umuyiinga wa 
Mowabu, ni Sisera umukhulu we liiye lya Hazori. 
10Luundi ndi bakuuka beenywe baalilila Umukasya lwe buyeeti nga baloma bari, 
‘Ifwe khwoonakile lwekhuuba khwaalekhile khuukhwisaaya iwe, Umukasya 
weefwe, khweelile khukhwakaanisa Bayaali ni Ashitoresi. Ne ari n'ukhuwonese 
ifwe khukhwaama mu mukhono kwe baasiku beefwe, ni nafwe kane 
khukhwisaayatsake iwe.’ 
11Lwanyuma Umukasya waarumana Gidiyoni, Bedani, Yefusa, ni Samweli, 
khuubawonesa inywe khukhwaama isi baasiku beenywe, ni nanywe muryo 
mwamenyatsake mu lukoosi akhali khuurya ta. 
12Ne inywe ni mwabona nga umuyiinga Nakashi uwe ba Amoni ali aambi 
khuubebwakala, mwaanomela ise muri, ‘Khukana umuyiinga ukane 
akhuraangilile ifwe,’ abe ikhaba nga Umukasya Wele weenywe niye umuyiinga 
weenywe. 
13Ari umuyiinga isi mwaloomba, naluundi mwaloonda uyu shiina, mweesi 
mumubona. Umukasya umweene niye uwamubawa khuubawula inywe. 
14Ne inywe atweela n'umuyiinga weenywe ni kane mube baloondeleli balayi 
b'Omukasya Wele weenywe, mumwisaayatsake niye yenyene nga muloondelela 
kamakaambila keewe, byoosi kane bibe biilayi naabi isi inywe. 
15Ne nikane muminyaale khuulekha khuwulila kamakaambila k'Omukasya 
weenywe, naye aryo kane abashuukhekho, inywe n'umuyiinga weenywe nga 
nishaba isi bakuuka beenywe. 
16Nashiryo ari inywe nimwiimikhe busa ano mubone shishiindu shikhulu sheesi 
Umukasya weenywe atsya khukhola nga mweesi mubona. 
17Ari imbuka yino shiili iye shimiyu? Ari ise ntsya khukhwikoontselela 
Umukasya asiindikhe khukuula khwe fula ni fula. Ni nanywe nga mwashiboone 
nio mwimanye bubwoonaki bweenywe nga ni buli bukali bweesi mwakhola lwe 
khuukana khuuba n'umuyiinga.” 
18Kila abweene awo Samweli waaloomba, ni khu shifukhu sheene isho, 
Umukasya waasiindikha khuukuula khwe fula ni fula. Ni abweene awo buli 
muundu waarya naabi Umukasya atweela ni Samweli. 

19Baryo babaandu boosi kila baloma Samweli bari, “Khuloombelekho isi 
Umukasya Wele khulweefwe, nio khulekhe khuhela ta. Lwekhuuba ifwe 
khwayoneka naabi mu biseela bye nyuma iyo, ni naari khwalooselekho 
shishoonako shino she khuuloomba umuyiinga.” 
20Samweli kila abaloma ari: “Inywe mukharya ta. Abe yakhaba nga mwaakhola 
shishoonako shino shoosi, mukhaakamisa khuuloondelela Umukasya ta, ne ni 
mumwisaayatsake ni kumwoyo kweenywe kwoosi. 
21Mukhatsya mwesaaya bifwaani ibyo bibikhalimo ta. Lwekhuuba nibyo sibili ni 
kamaani kakanyala kaabayeeta inywe, namwe byaabawonesa nga muli mu 
bukosi ta, lwekhuuba nibyo mbaamo shishiyeeta ta. 
22Umukasya umweene waakhalawo khuubarobola inywe khuuba babaandu 
beewe babeene. Nashiryo kane abaliinde inywe khukhwookesa buli mutweela 
ari niye ali uwe kamaani. 
23Ni nase kane imbe nga iminyaalila Umukasya siinga naakamisa 
khuubaloombela inywe. Kane niloosele khubaboolelela isaambo iye khuukhola 
biilayi naluundi bitsalaafu. 
24Ne inywe ni mubonele ilala muri murya Umukasya, naluundi 
mumwisaayatsake niye ni kumwoyo kweenywe kwoosi. Naluundi 
mushebulilatsake bibiindu bikhulu byeesi niye abakholela inywe. 
25Ne inywe atweela n'umuyiinga weenywe ni kane mwiloosele khuukhola bye 
bubwoonaki, Umukasya kane abahese mweesi.” 

1 Samweli 13 

Buusoolo ni Bafirisitiya 

1Saulo aaba umusaani umusooleli busa mu mbuka isi aarakikhila khuuwula 
Isiraeli, aryo waawula Isiraeli khuumala kimiiko kibili. 
2Saulo waarobolayo basaani baselikhale bikana bitaru (3,000) khukhwaama mu 
Isiraeli, ni babaandu babaaramile boosi waabasiindikha khuukobolayo ingo. 
Niye Saulo umweene waarama ni basaani bikana bibili (2,000) baaba ni naye i 
Mikimashi, shisiintsa she mu ngoongo she Beseli. Ni basaani babaaramile 
shikana shitweela baarama ni Yonasani i Gibeya, shisiintsa sha Benyamini. 
3Yonasani webwakala naluundi waasoolanisa waawula liiye lye Bafirisitiya 
lilyaba i Geba, ni Bafirisitiya babaaramile baashiwulilakho. Aryo Saulo 
waarumana baarume khuutsya mu bisiintsa byoosi mu linaambo nga bafuura 
tsifuluumbeti tse busoolo, nga akana buli muundu yeesi awulile luundi amanye. 
4Baarume baatsya baaboolela babaandu ba Isiraeli boosi bari Saulo webwakalile 
luundi waahesile liiye lye Bafirisitiya lilyaba lyaabuusaniile i Geba, naluundi bari 
Isiraeli yekyelile shibiiyile isi Bafirisitiya. Shikila babaandu boosi benyukha 
baatsya betubaasa khu Saulo i Gilugaali. 



587 

 

 
Ibayibuli Ingwalaafu 

© 2016 Bible Society of Uganda. 
  

 

 

5Bafirisitiya baabuusana atweela khuusoolanisa ba Isiraeli. Baaba ni liiye 
lilyoola kamakaali kimikaanda bitaru (30,000), basaani babasoolanila khu 
ŋwaaŋwa bikana bisesaba (6,000), ni baselikhale babaandi be khu bikyele 
babaaba boola nga bukali bwe kumuyekhe khu ndulo khwe nyaantsa. Boosi 
baatsya baabuusanila i Mikimashi, lubeka lwe bwaamanyaanga wa Besi-Aveni. 
6Basaani ba Isiraeli baabona bari Bafirisitiya baabafuurire bukali, naluundi 
baabona nga bali khuutsya khumiinilisibwa naabi mu busoolo. Shikila baalala 
khu nibo batima baatsya beebisaka mu mafuluma ni baalala mu malowo, ni 
babaandi mu mabaale kamaboofu. Babaandi baatsya beebisaka mu bifwo bye 
tsiŋani, ni baalala mu malowo ke tsintsitsi tse kameetsi. 
7Ni baalala khu ba Isiraeli baakhalisa luluutsi Yorudaani, baatsya shanjelekha 
mu shibala sha Gadi ni Gileyadi. Ne Saulo niye aba ashiili i Gilugaali, ni 
baselikhale beesi aaba nabo baaba bali khuunikina busa lwe khuurya. 
8Saulo waaliindila biifukhu musaafu, imbuka isi Samweli aamulomela. Ne 
Samweli waalekha khukhwiitsa i Gilugaali nga ni shaba ta, kila basaani beesi 
Saulo aaba nabo baarakikha khuumusalanilakho. 
9Lwanyuma kila Saulo waalakila ari, “Nimundeerere ano bibyaayo 
khubiwaaneyo nga tsisaayilo tsintsoshe tse lukoosi lwe khukhwikhoyesa 
Umukasya, nio anyalise khuukhuyeeta ifwe.” Aryo Saulo wahaanayo isaayilo 
intsoshe. 
10Ne n'aba nga amaliilisa khuwaanayo ari, Samweli naye woola. Saulo waatsya 
khumwakaanila. 
11Samweli waamureeba ari, “Shiina sheesi waama khukhola?” Saulo naye 
waamwiilamo ari, “Ise imboone nga baselikhale baase baasalanilakho, ate nga 
iwe wakhwoolela khu mbuka isi waloma ta. Naluundi abe Bafirisitiya 
baabuusaniile i Mikimaashi, 
12nase naarya naabi nga nambaasa ndi banyala khukhuuntsibwakala ano i 
Gilugaali. Indyo imbeele nga ishiili khuwaanayo isaayilo isi Umukasya 
khuumuloomba buyeeti ta, shikila nimiinilisile khuuwaanayo isaayilo yino khu 
sheeso she kumulilo.” 
13Samweli waamwiilamo ari, “Iwe waakholile shishiindu she busilu! Iwe 
waakhuliinda bilakilo by'Omukasya Wele woowo byeesi akhuboolela ta. Iwe 
uba nga uwoleele Umukasya, khali akhulekheele iwe ni babaana boowo buwuli 
bwa Isiraeli biilo ni biilo. 
14Ne ari buwuli bwoowo singene bwiloosele buryo ta. Ari Umukasya umweene 
weroboreere umuundu isi umweene akana khuuba umuwuli we babaandu 
beewe, lwekhuuba iwe waakhuwulila bilakilo byeewe ta.” 
15Samweli wenyukha waarurayo i Gilugaali, waatsya i Gibeya, shishiili mu 
Benyamini. Ne Saulo ni baselikhale beewe babaaramawo nga waababalile boola 
nga bitoondo bisesaba (600) byonyene. 

16Saulo naye, n'umusooleli weewe Yonasani, ni liiye lyaabwe baatsya 
baabuusanila i Geba, nasho shisiintsa sha Benyamini, ne nibo Bafirisitiya 
baabuusanila i Mikimaashi. 
17Baselikhale Bafirisitiya baatsya mu bipuri bitaru, khuutsya khukhwibwakala 
ni khuunuula bibiindu mu byaalo. Shipuri shitweela shaatsya kwe ngaaki 
khukhwaamila i Ofura mu shisiintsa sha Shuwaali. 
18Shipuri shishiindi shaatsya kwe bukwanyaanga, khu mukhoosi kwa Besi 
Horoni, ni shipuri she khataru shaatsya kwe bwaamanyaanga, khu mukhoosi 
kukweesanile ni Litila lya Ziboyiimu. 
19Bafirisitiya sibaafukiilisakho khuuwa “baabasi be bibyuuma” ba Isiraeli 
khuubakho ni mbuka iye khukhwikholela bibyuuma bye khuuraambisa ta. Shino 
baashikhola nga belomela bari, “Ba Isiraeli banyala bekholela tsiindima ni 
kamafumo.” 
20Isho shaakila ba Isiraeli baatsyatsaka mu Bafirisitiya khuuwakalatsaka 
tsimbako tse khu yeeyi, tsiyaywa ni tsinjeso tsaabwe, ni khuubeetsa bibaawo 
bye khuubowa khu yeeyi atweela nio tsikyeende. 
21Ne Bafirisitiya baabakhalatsakila buukusi bwe angaaki naabi lwe khuuwakala 
tsimbako tse khu yeeyi, ni tsiyaywa, ni tsinjeso tsaabwe. 
22Bibiindu khuuba biryo, khukhwoola khu shifukhu she khuutsya mu busoolo, 
baselikhale ba Isiraeli, sibaabakho namwe sibaatsyakho ni tsiindima namwe 
kamafumo ta, khuurusakho Saulo n'umusooleli weewe Yonasani bonyene. 
23Baryo Bafirisitiya baayila liiye lyaabwe khuutsya khuliinda intsila iye 
Mikimaashi. 

1 Samweli 14 

Yonasani ebwakala Bafirisitiya 

1Shifukhu shitweela Yonasani, umwaana wa Saulo waalomela umusooleli 
uwamusutatsakila bye busoolo byeewe ari, “Yiitsa khukhalise khutsye isi 
Bafirisitiya babuusaniile.” Ne shino Yonasani aashikhola nga akhuboolelakho 
paapawe Saulo ta. 
2Saulo aaba nga amenya aambi ni Gibeya aasi e kuusaala kweesi balaanga bari 
buubeya, kukuuli i Miguroni. Ibweene iyo aaba ali ni baselikhale baboola nga 
bitoondo bisesaba (600). 
3Ahija umwaana wa Ahitubu uwaba wandaaye wa Ikabodi, nga niye 
umwitsukhulu wa Finehasi, niye uwaba umusaayi w'Omukasya i Shilo. Mbaawo 
namutweela khu baandu babaabawo uwashimanyakho ari Yonasani waatsiile 
ta. 



589 

 

 
Ibayibuli Ingwalaafu 

© 2016 Bible Society of Uganda. 
  

 

 

4Khu mukhoosi kweesi Yonasani aakhalawo khuubirirakho khukhwoola isi 
Bafirisitiya baabuusanila, khwabakho khu buli luwaande kimibaale kimiboofu 
kibili; kuulala abe lisiina lyakwo bari Bozezi, ni kukuundi bari Sene. 
5Kuubaale kutweela kwaba kuli lwe ngaaki khuulolelela i Mikimashi, ni 
kukuundi nga kuli lwe mwaalo khuulolelela i Geba. 
6Yonasani kila alomela umusooleli uwamusutilakho bye busoolo byeewe ari, 
“Khayo khutsye khwoole isi Bafirisitiya, babaakhenjila imbalu bano 
babuusaniile. Winyoola khulweefwe babaandu babili nga ni khuli, Umukasya 
anyala waakhuraambilamo. Mbaawo shishinyala shaashinjilila Umukasya 
khuukhola khuukhuyeeta ifwe oba khuli baakali namwe bakyeekhe bari ta.” 
7Kila umusooleli tsana aloma ari, “Nukhole sheesi waambaasa khuukhola. Ise 
ndi atweela ni nawe.” 
8Yonasani waaloma ari, “Ari yinyukha khwambukhe khutsye isi Bafirisitiya, nio 
banyale khuukhubona. 
9Ne singa bafukiilila khukhwiitsa isi ifwe khuli, khuryo ifwe kane khurame isi 
khuli, khulekhe khutsya isi libusanilo lyaabwe ta. 
10Ne siinga bakhulomela ifwe khuutsya isi bali, kane khutsye. Lwekhuuba shino 
kane shibe shokyesanisa shiri Umukasya waabawaanileyo mu makhono 
keefwe.” 
11Aryo Yonasani n'umusooleli uwamuyeetakho kila batsya beemikha mu shifwo 
isi Bafirisitiya banyala baababonela. Kila Bafirisitiya baloma bari, “Ni mubone 
ba Isiraeli tsana bekhweesile khukhwaama mu malowo abe isi beebisa.” 
12Kila bekhuunga isi Yonasani n'umusooleli uwamuyeetakho nga babaloma bari, 
“Nimwiitse ano isi ifwe khuli, ni nafwe kane khubokesanise.” Yonasani 
waalomela umusooleli weewe ari, “Inondekho! Lwekhuuba ari Umukasya 
waabareere mu mikhono kye ba Isiraeli.” 
13Yonasani wekhweesa khuuniina nga araambisa kamakhono ni bikyele, 
n'umusooleli weewe nga waamuloondelekho. Ni boola khu ngaaki, Yonasani 
waaba nga eera Bafirisitiya babaaba nga bamwaamila ibweeni, n'umusooleli 
weewe nga eera abo babaaba nga bamwaamila inyuma weewe. 
14Mu khwibwakala khukhwanyoowa khuno khweesi Yonasani n'umusooleli 
weewe baakhola, beera Bafirisitiya kamakhumi kabili, mu buleeyi bubwoola nga 
tsimita kataru. 
15Baryo baselikhale Bafirisitiya boosi baaba ni khuurya khuukali naabi. Aabawo 
abo babaaba mwibusanilo, ni babaandi babaaba nga baaliindile, ni babaandi 
babaaba nga bebwakala biifwo bibiindi, atweela ni babaandu boosi. Boosi 
baarya naabi nga baakaraangaraane busa. Shibala shoosi shaanikina busa, 
abawo biinikino biikali mu baandu boosi. 

Khuuwulibwa khwe Bafirisitiya 

16Baaliindi ba Saulo uwaba ali i Gibeya baalola baabona nga baselikhale 
Bafirisitiya batitukha, nga batima batsya iyi ni neeyi. 
17Kila Saulo aloma babaandu babaaba ni naye ari, “Ni mubale baselikhale boosi 
mubone naanu ukhaliwo ano ta.” Baryo ni baamala khuubala, baanyoola nga 
Yonasani n'umusooleli uwamuyeetakho khuusuta bye busoolo byeewe sibaliwo 
ta. 
18Kila Saulo aloma Ahija uwaba nga niye umusaayi mu biseela ibyo ari, “Reera 
ano isanduuku iye kamakaambila iya Wele, khumwireebekho she khuukhola.” 
Lwekhuuba mu biseela ibyo abe isanduuku iye kamakaambila iya Wele yino 
yaba ili ni liiye lye ba Isiraeli. 
19Ne Saulo n'aba nga ashikanikha isi umusaayi aryo, khuutuumbuukha mu 
Bafirisitiya khwaaba nga khwiloosela busa naabi. Kila alomela umusaayi ari, 
“Ukhenaanayo khukhwiitsa ni sanduuku ta.” 
20Aryo Saulo khaangukho ni baselikhale beewe nabo benyukha baatsya mu 
busoolo isi Bafirisitiya. Ni khu mbuka yino, Bafirisitiya baaba mu 
khutuumbuukha khuukali naabi, boola ni khukhwiirana babeene bonyene na 
bonyene. 
21Aabawo baselikhale Baheburaniya baalala babaaba nga bakulibwa ni 
Bafirisitiya khuubasoolanilakho, khu luno bashuukha beela khu lubeka lwe ba 
Isiraeli baasoolanila Saulo ni Yonasani. 
22Ni ba Isiraeli babaandi nabo babaaba nga baayibisa mu ngoongo tsa Efurayimu 
ni baawulila bari Bafirisitiya balikho batitukhaka, nabo baarurayo beetsa 
betubaasa mu khubebwakala. 
23Aryo Umukasya waawonesa ba Isiraeli khu shifukhu isho, ni busoolo buno 
bwaatsya bweloosela bwaabira i Besi Aveni. 

Bibyabawo lwanyuma lwe buusoolo 

24Babaandu ba Isiraeli baaba bali ni kumutaambo kumukali nga 
baawetsekheleele shifukhu isho, lwekhuuba Saulo aaba nga waabalakiile ni 
shishitsubo ari, “Kane atsubibwe muundu yeesi ukane alyekho biilyo nga ise 
ishiili khuhesa baasiku baase boosi ta.” Isho shaakila baselikhale boosi baalekha 
khuulyakho biilyo byoosi ta. 
25Baselikhale boosi ni babaandu baakyeenda baabira mu shisaali, baabona 
bubuukhi bwe ntsukhi aasi. 
26Mu shisaali mwoosi mwabamo bubuukhi nga buroonya buli aandu, ne 
mbaawo umuundu na mutweela uwalyakho bubuukhi buno ta, lwekhuuba 
babaandu baarya naabi shishitsubo sha Saulo. 
27Ne Yonasani niye aaba nga akhuwulilakho shishitsubo shino ta. Kila awaamba 
imiimbo yeewe, waakitiila mu buukhi, waabulyakho. Aryo niye wewulila 
buulayi, naluundi waabona buulayi. 

28Kila mutweela khu baselikhale amulomela ari, “Paapawo akhwitsubisile ifwe 
nga aloma ari umuundu yeesi ulyakho biilyo byoosi shaleelo kane atsubibwe, ni 
nafwe khwafukiilisana khuulekha khulyakho khakhaandu khoosi ta. Isho 
shishikila ukhubona khuwetsekhelela khuri.” 
29Yonasani waabeelamo ari, “Paapa wase waakhurereere biwaangafu biikali 
naabi mu shibala shino. Ni mumbone ise nga niindi buulayikho, nga ndi ni 
kamaani lwanyuma lwe khuulyakho bubuukhi buno. 
30Shaandibeele shifuura buulayi, inywe muba nga mumuliilekho biilyo byeesi 
baasiku beefwe Bafirisitiya batitukhile baalekha. Khali khwanyalisile khuuhesa 
Bafirisitiya bano baakali ni khufuurisakho.” 
31Isi antsye bwatsya khukhwilabulila, nga ba Isiraeli baaluwile luukali naabi lwe 
khukhwiira Bafirisitiya khukhwaamila ilala i Mikimashi khukhwoola i Ayaloni. 
32Baryo ba Isiraeli bawutulaka bibiindu biikali khukhwaama khu baasiku 
baabwe, baarakikha khuulyaka bibiindu bilala khu nibyo. Baakhoonyakila 
kamasheese, tsikhaafu, ni tsimoosi tseene khwiloba, baalyaka tsinyama nga 
tsishiilimo kamafuki. 
33Babaandu baaboolela Saulo bari, “Bona baselikhale balikho booneka isi 
Umukasya, nga balya tsinyama tsitsishiilimo kamafuki.” Ni Saulo naye 
waabeelamo ari, “Inywe mwaakholele buubi naabi. Aluno ni mupiringise 
kubaale kuboofu mukundeerere isi indi ano.” 
34Luundi ndi waabalomela ari, “Ni mutsye, muboolele buli muundu andereere 
ano ikhaafu yeewe, ni lisheese. Kane khubikhoonyele ano khu kubaale kuno, nio 
lwanyuma khulye. Awo singene ibewo umuundu ukane onakise isi Umukasya 
lwe khuulya inyama ishilimo kamafuki ta.” Ni mu shilo sheene isho buli muundu 
wareera ikhaafu yeewe waakikhoonyela khu kubaale ikwo. 
35Aryo Saulo wombekha shisheeso shishanyoowa she khuuwaanilakho 
tsisaayilo isi Umukasya. 
36Lwanyuma Saulo waalomela baselikhale beewe ari, “Khakhutsye 
khwibwakale Bafirisitiya luundi nga antsye ashiili mu shilo, khubasoolanise 
khukhwoolesa kumutikhinyi. Khubeere boosi, khubanuulekho byoosi byeesi 
bali nabyo.” Babaandu nabo beelamo bari, “Iwe n'ukhole isho sheesi ubona uri 
shili shilayi.” Ne umusaayi Ahija waaloma ari, “Taawe! Khakhunyoowe 
khukhwiireebakho isi Wele.” 
37Kila Saulo ereebakho isi Wele ari, “Ise intsye ari nibwakale Bafirisitiya bano? 
Kane ukhuyeete khuubahesa?” Ne Wele waalekha khwiilamo khu shifukhu isho 
ta. 
38Kila Saulo alaanga baaraangilisi be liiye lyeewe boosi atweela waabaloma ari, 
“Khwaakha khuweentselese khubone shiibi shiina shishikilile Wele waalekha 
khuukhwiilamo ta. 



592 

 

 
Ibayibuli Ingwalaafu 

© 2016 Bible Society of Uganda. 
  

 

 

39Naluundi nitsubila ilala mu Mukasya Umulamu, umuundu yeesi uwoonakisile, 
abe ikhaba umusooleli wase Yonasani, aakha khuufwa.” Ne mbaawo n'umuundu 
na mutweela uwaamwiilamo ta. 
40Kila lwanyuma Saulo alomela ba Isiraeli boosi ari, “Inywe kane mwiimikhe khu 
lubeka ulwo n'umusaayi, ni nase ni Yonasani khube khu lubeka luluundi.” 
Babaandu nabo baamwiilamo bari, “Iwe n'ukhole sheesi ubona uri shili shilayi.” 
41 Lwanyuma Saulo waaloomba ari, “O Umukasya Wele wa Isiraeli, iwe 
lwashiina ukhaantsililemo shaleelo, ise umwakaanisi woowo? 
Naakhwikoontseleele, nukhwookese naanu uwoonakisile. Singa shishoonako 
shino shiba mwiise, namwe mu musooleli wase Yonasani, shookese ni Urimu. 
Ne singa shiba she babaandu ba Isiraeli, shookese ni Tumimu.” She 
khukhwiilamo sheetsa nga shookesana shiri Yonasani ni Saulo nibo babaaba nga 
boonakisile, ne akhuba liiye lya Isiraeli ta. 
42Kila ndi Saulo alomela umusaayi Ahija ari, “Khupa khaakokha akari aase 
n'umusooleli wase Yonasani.” Shiryo shaanyoolekha nga Yonasani niye uwaba 
ni shikosi. 
43Saulo waareeba Yonasani ari, “Mboolele, shiina sheesi wakholile?” Yonasani 
naye weelamo ari, “Ise natiilile imiimbo yase mu buukhi bwe ntsukhi, 
naakhoombakho bukyeekhe buri. Ne ari bona uli khuuloma uri ari naakhila 
khuufwa.” 
44Saulo waamulomela ari, “Nisho shisheene, Yonasani. Iseese nitsuba ndi 
waakha khuufwa.” 
45Ne baselikhale nibo beelamo bari, “Taawe! Sikhwaakha khukhwiira Yonasani 
ta. Lwekhuuba niye uwakilile Wele waakhuyeeta ifwe khuuwula baasiku 
beefwe. Ifwe khwitsuba mu Mukasya Umulamu, sikhutsya khumwiira ta. 
Naluundi mbaawo na mutweela unyala waamuwaambakho ta, lwekhuuba Wele 
waakhuyeetile khulweewe.” Baryo baselikhale baakila Saulo waalekha 
khukhwiira Yonasani ta. 
46Aryo Saulo waakamisa khuutimisa Bafirisitiya, baryo beelayo iwaabwe. 

Saulo asoolanisa baasiku beewe 

47Aryo Saulo nga n'amala khukhwikyela umuyiinga wa Isiraeli, waasoolanisa 
baasiku beewe khu mbeka tsoosi, nga nibo bano: babaandu ba Mowabu, ba 
Amoni, ba Edomu, bayiinga ba Zoba, ni Bafirisitiya. Buli oosi isi Saulo 
aasoolanila, aabawula boosi. 
48Saulo waasoolana buulayi naabi, waahesa ni ba Amaleki. Aryo waawonesa ba 
Isiraeli khukhwaama isi baasiku babaabebwakalatsaka. 
49Basooleli ba Saulo baaba nibo Yonasani, Ishivi, ni Malikishuwa. Ni bakhaana 
beewe babili nga umukhulu niye Merabu, n'umukyeekhe niye Mikali. 

50Umukhasi wa Saulo abe bamulaanga bari Ahinomu, uwaba umukhaana wa 
Ahimaazi. N'umukhulu we liiye lya Saulo aaba shanyanyina sheewe bari 
Abuneri, umusooleli wa Neri, khootsa wa Saulo. 
51Paapa wa Saulo abe bamulaanga bari Kiishi, ni paapa wa Abuneri bari Neri, 
boombi babaana ba Abiyeli. 
52Mu biifukhu byoosi byeesi Saulo aabeelamo nga ali umuyiinga wa Isiraeli, 
aabawo khuusoolana khuukali ni Bafirisitiya. Ne abe buli lweesi Saulo anyoolela 
umusaani uwe kamaani, ukharya ta, abe amwiinjisa burereefu mwiiye lyeewe. 

1 Samweli 15 

Buusoolo ni ba Amaleki 

1 Shifukhu shitweela Samweli waalomela Saulo ari, “Umukasya aanduma ise 
khuukhurobola iwe khuuba umuyiinga we babaandu beewe ba Isiraeli. Ari 
rekeeresa buurume buno bubwaama isi Umukasya. 
2Shino nisho sheesi Umukasya Umunyali wa byoosi aloma ari, atsya khuwa 
babaandu ba Amaleki shitaambiso, lwekhuuba bebwakala babaandu ba Isiraeli 
nga bali mu ntsila khukhwaama mu shibala she Misiri. 
3Ni nashiryo ari n'utsye wibwakale ba Amaleki, ubahese boosi atweela ni 
bibiindu byaabwe byoosi byeesi bali nabyo. Ukhawaambilakho na mutweela 
shiisa ta. Ne n'utsye wiire basaani ni bakhasi, atweela ni babaana beene. 
Uwesele ilala ni tsikhaafu, kamasheese, tsiŋamila, atweela ni tsisikilya tseene.” 
4Aryo Saulo waarumanisa khuulaangaka basaani khukhwitubaasa khu liiye 
lyeewe i Telayimu. Bano boosi atweela baaba basaani kimyeeka kibili (200,000) 
ni kumukaanda mutweela (10,000), kumukaanda mutweela khu bano 
khukhwaama mu Yuda. 
5Aryo Saulo wabaraangilila baatsya khu shiriimba sha Amaleki, baatsya 
bebuulila mwitila. 
6Aabawo babaandu beesi balaanga bari Bakeni, Saulo waabalomela ari, 
“Babaandu beenywe baaba be shiisa naabi isi linaambo lyeefwe nga khwaama i 
Misiri. Ni nashiryo ni mwinyukhewo mururewo, lwekhuuba ise singana inywe 
mwahelela atweela ni ba Amaleki bano ta.” Baryo Bakeni bano barura mu ba 
Amaleki. 
7Lwanyuma Saulo webwakala ba Amaleki tsana waabahesa khukhwaamila ilala 
i Havila, khukhwoolela ilala i Shuri, shishiili i bukwanyaanga wa Misiri. 
8Aryo waahesela ilala ba Amaleki boosi, khuurusakho aaramisa umuyiinga 
Agaga yenyene nga umulamu. 
9Saulo ni liiye lyeewe baalekha Agaga nga umulamu, baryo baalekha khuhesa ni 
kamasheese kamalayi, ni tsikhaafu tsitsaba tsindayi nga tsinere, ni bibiindu 

bibiindi bibyafuura buulayi. Ne baahesela ilala bibyaayo bibikhaaba biilayi 
namwe binere ta. 

Umukasya ekaana Saulo nga umuyiinga 

10Umukasya waalomela Samweli ari, 

11“Ise nisonesa naabi khuubona nga nakhola Saulo khuuba umuyiinga, 
lwekhuuba ari waamiinyaaliile ise, waalekhile khuuloondelela kamakaambila 
kaase.” Samweli kumutaambo kwaamuwaamba. Ni shiilo isho shoosi, waalila 
nga aloomba isi Umukasya. 
12Samweli wenyukha kumutikhinyi mamilimili, waatsya khuukanikha isi Saulo. 
Abe yabawo umuundu uwaboolela Samweli ari Saulo atsya i Karumeli, 
weyombekhelayo shikhebuliso lwe lisiina lyeewe, nio buli muundu abe nga 
amushebulililakho, lwanyuma waatsya i Gilugaali. 
13Lwanyuma nga Samweli waanyoolile Saulo, Saulo waamulomela ari, “Samweli, 
Umukasya akhuwe iwe tsikhabi! Ise noolelesile byoosi byeesi Umukasya 
anomeele khuukhola.” 
14Kila Samweli amureeba ari, “Ne khuumalaala khwe kamasheese, ni 
khuumoloola khwe tsikhaafu khweesi ise mbulila khuno, khwaama eena?” 
15Saulo naye weelamo ari, “Baselikhale baase babyaamisile khukhwaama khu 
ba Amaleki. Nibo baakhalilewo khuulekha kamasheese kamalayi ni tsikhaafu 
tsindayi tsinere, nio tsiwaanibweyo isi Umukasya Wele woowo nga tsisaayilo. 
Ne bibiramile byoosi khwaabihesile.” 
16Samweli naye weelamo Saulo ari, “Yaakama awo! Ise ari khekhuboolele sheesi 
Umukasya ambooleele mu shilo shishibirire.” Saulo waamuloma ari, “Imboolele 
khubone.” 
17Samweli weloosela nga aloma ari, “Iwe unyala weyambaasa uri s'uli mukhulu 
ta, ne Umukasya aakhurobola iwe khuuba umuyiinga naluundi khuuba 
uloolelela babaandu beewe ba Isiraeli. 
18N'Umukasya nga n'akhurumana khuukhola kumulimo kuno, aakhulomela ari 
wibwakale luundi uhesele ilala ba Amaleki baboonaki abo. 
19Ne ari iwe lwashiina walobile khuuwuliilisa byeesi Umukasya aloma? 
Lwashiina wakhalilewo khukhwilekhela bibiindu bino, waakhalasa Umukasya?” 
20Naye Saulo weelamo Samweli ari, “Umukasya aanduma khuutsya khukhola 
kumulimo, ni nase naakukhola, naakhumumiinyaalilakho ta. Nawaamba Agaga, 
umuyiinga we ba Amaleki, naahesa ni linaambo lyeewe lye ba Amaleki lyoosi. 
21Baselikhale baase baayila bibiindu bibifuura buulayi, kamasheese, ni 
tsikhaafu, abe bibiitsya khukhwiiribwa busa, baabireera i Gilugaali 
khuubiwaanayo nga tsisaayilo isi Wele, Umukasya woowo.” 
22Samweli naye weelamo ari, “Umukasya niye s'ekhoyela biwaanibwayo 
bibyooshe ni tsisaayilo ta. Niye akana abo babaamuwulila. Lwekhuuba 

khuumuwulila niye khufuura tsisaayilo, ni khuumurekeeresa khufuura 
kiminaawa kye kamasheese. 
23Lwekhuuba khuumiinyaalila Wele khuli nga shishoonako she khukhwiireeba 
khu balosi, ni khuuwandalala kumwoyo khuli nga shishoonako she 
khukhwisaaya bifwaani. Ni nawe lwekhuuba wamiinyaala waalekha khukhola 
byeesi Wele aakhulomela ta, ari Wele waakhalilewo khukhwiikaana iwe nga 
umuyiinga.” 
24Lwanyuma Saulo waalomela Samweli ari, “Ilala noonakile isi Umukasya. Ise 
naaminyaaliile Umukasya atweela ni nawe mu bilomo byeesi waanomela. Ise 
narya khulwe liiye, indyo naabarekeeresa nibo. 
25Ne ari ise ikhuloomba iwe untsiyakhile shishoonako shase, khwiileyo ni nawe, 
nio manya nase nesaaya Umukasya.” 
26Samweli waamwiilamo ari, “Ise siinatsya ni nawe taawe, lwekhuuba iwe 
waamiinyaaliile Umukasya. N'Umukasya naye waakhwikaanile iwe khuuba 
umuyiinga wa Isiraeli.” 
27 Aryo Samweli n'aba nga ashuukha atsya, Saulo waakulukhila ibikyele we 
ngubo yeewe, nayo yonuukhamo. 
28Kila Samweli amulomela ari, “Umukasya aluno ari waakhwonuulilekho 
khwiiwe buyiinga bwa Isiraeli shaleelo shino, waabuweele umuundu ukuundi 
ukhufuurakho iwe buulayi. 
29Ni Wele we shiriifwa uwa Isiraeli s'awombesa namwe s'ayuusakho ta. Niye 
s'ali umuundu uri ayuusakho bibyambaaso byeewe ta.” 
30Saulo weelamo ari, “Ise noonakile, ne naakhwikoontseleele n'umbekho 
lukoosi mu moni tse baselikhale ni babaandu ba Isiraeli boosi. N'uwiitse 
khwiileyo ni nase, manya nase nesaayakho Umukasya Wele woowo.” 
31Aryo Samweli waashuukha waaloonda khu Saulo, ni Saulo aryo wesaaya 
Umukasya. 
32Kila lwanyuma Samweli waalakila ari, “Nimundeerere ano Agaga, umuyiinga 
we ba Amaleki!” Baryo baareera Agaga nga alikho akhuumba buulayi busa nga 
elomela mu mwoyo kweewe ari, “Ilala sibanyala baantsira ari ta, khali 
baantsiriire mu busoolo.” 
33Ne Samweli waaloma ari, “Agaga, nga lurima lwoowo ni lwaakila bakhasi 
bafwaana nga babaakhalikho ni babaana ta, ni maayi woowo naye kane abe nga 
ukhalikho n'umwaana ta.” Aryo Samweli waaremakaka Agaga mu bipatu busa 
mu shifwo she khukhwisaayilamo i Gilugaali. 
34Lwanyuma Samweli waatsya ingo weewe i Rama, ni Saulo naye waatsya 
iweewe iyaba i Gibeya. 

35Ni biifukhu byoosi byeesi Samweli aaba nga ashiili mulamu, s'elayo luundi 
khuubonakho khu Saulo ta. Aryo Umukasya wesonesa naabi lwekhuuba aakhola 
Saulo khuuba umuyiinga wa Isiraeli. 

1 Samweli 16 

Dawudi arobolebwa khuuba Umuyiinga 

1Shifukhu shitweela, Umukasya waalomela Samweli ari, “Kane woolese eena 
kumutaambo khuukhuwaambila Saulo? Iwe waamanyile uri ise naamwikaanile 
niye khuuba umuyiinga wa Isiraeli. Aluno bukula lulwiika lwoowo ulwitsusemo 
kamafura, utsye isi umusaani isi balaanga bari Yese, uumenya mu Beselehemu. 
Ise naaroboole mutweela khu basooleli beewe khuuba umuyiinga.” 
2Samweli naye weelamo ari, “Ise inyala ndyeena khuutsyayo? Saulo nga 
waashiwuliile anyala khukhuuntsira.” Ne Umukasya waamwiilamo ari, “Bukula 
ikhaafu imasoti utsye ni nayo, uboolele babaandu uri, uli khuutsya khuwaanayo 
isaayilo isi Umukasya. 
3Lwanyuma ulaange Yese naye khukhwiitsa khuuwaanayo, ni nase kane 
ikhwookese shiina she khuukhola. Kane ikhwookese mutweela khu basooleli 
beewe isi indoboore, umutsukhekho kamafura khu murwe kweewe.” 
4Aryo Samweli waakhola byeesi Umukasya aamulakila khuukhola, waatsya i 
Beselehemu. Baaraangilisi be shiriimba beetsa khuumwakaanana, ne baaba nga 
baariire naabi. Kila bamureeba bari, “Khukhwiitsa khwoowo khuno khuli khwe 
lukoosi?” 
5Samweli naye waabeelamo ari, “E e, khukhwiitsa khwase khuli khwe lukoosi. 
Ise neetsile khuuwaanayo isaayilo isi Umukasya. Ni nashiryo, ni 
mwiŋoonaŋoone mwabeene, mwiitse mwitubaase ni nase.” Aryo walaanga Yese 
ni basooleli beewe, waabaŋoonaŋoona lwe khuuwaanayo isaayilo. 
6Ne Yese ni basooleli beewe ni boola, Samweli waabona Eliyabu, umusooleli wa 
Yese umukhulu, kila eyambaasa mu mwoyo kweewe ari, “Ilala, uyu akhiile 
khuuba nga niye isi Umukasya erobooleele.” 
7Ne Umukasya waaloma Samweli ari, “Ukhemalila khu mbonekha ya Eliyabu iye 
khu ngaaki, namwe buuleeyi bweewe, namwe lwe khuubonekha buulayi 
khweewe ta. Lwekhuuba ise naamulobile. Babaandu nibo balolelela khu ngaaki 
busa lwe mbonekha, ne Umukasya niye abona bibiili mukari mu mwoyo 
kw'omuundu.” 
8Lwanyuma Yese waalaanga umusooleli weewe Abinadabu khuutsya isi 
Samweli. Ndi luundi Samweli waaloma ari, “Taawe, ni nayuno Umukasya 
akhumurobola ta.” 
9Lwanyuma ndi Yese waalaanga umusooleli weewe Shama khuutsya isi 
Samweli. Ndi luundi Samweli waaloma ari, “Ni nayuno Umukasya 
akhumurobola ta.” 

10Aryo Yese waarumanisa basooleli beewe musaafu boosi khukhwiitsa isi 
Samweli. Ndi Samweli waalomela Yese ari, “Khu bano boosi mbaawo 
namutweela isi Umukasya aroboolekho ta.” 
11Lwanyuma kila Samweli areeba Yese ari, “Bano nibo basooleli boowo 
babaaliwo bonyene?” Yese welamo ari, “Yaaramileyo mutweela yenyene ufuura 
bukyeekhe, ne ari ali mu maayilo ayisa kamasheese.” Samweli waamulomela ari, 
“N'umurumanise eetse ano. Ifwe singene khurakikhe kumukholo kuno nga niye 
ashiili khukhwoola ano ta.” 
12Aryo Yese waarumanisa Dawudi khukhwiitsa. Dawudi aaba umushishifu 
buulayi, nga abonekha buulayi naabi, ni tsimoni tseewe nga tsimelamela. Nga 
alyoolelewo, Umukasya waalomela Samweli ari, “Uyo niye. Yinyukha aasi, 
umutsukhekho kamafura khu murwe kweewe.” 
13Lwanyuma Samweli wenyukha, waatsukha kamafura khu murwe kwa 
Dawudi, nga bandaaye boosi babona. Ni abweene awo, Umwoyo w'Omukasya 
waamwiikhakho ni kamaani kamakali, waamenyatsaka ni naye khukhwaamila 
khu shifukhu sheene isho. Aryo Samweli wenyukha waakobolayo i Rama. 

Dawudi akhupila Saulo lituungu 

14Ari Umwoyo w'Omukasya aaba waarura khu Saulo, ni shisaambwa shiibi 
khukhwaama isi Umukasya shaaba nga shimutaambisa luukali. 
15Kila babaakaanisi ba Saulo bamulomela bari, “Shino shibonekha khuuba nga 
shisaambwa shiibi khukhwaama isi Wele nisho shishiili khuukhutaambisa. 
16O umuyiinga, n'ukhulakile ifwe khutsye khukhuweentsele umuundu umulayi 
unyala khukhuupila lituungu. Ari buli lweesi shisaambwa isho shikhuutsila 
khukhwaama isi Wele, umuundu uyo akhuupile lituungu, ni nawe uryo wiwulile 
buulayi.” 
17Kila Saulo elamo ari, “Isho shilayi. Ni mutsye mundolele umuundu unyala 
khuukhupa lituungu buulayi, mumunderere ano.” 
18Kila mutweela khu bakaanisi beewe elamo ari, “Iliwo umusaani isi balaanga 
bari Yese uwe Beselehemu, ali n'umusooleli unyala khuukhupa lituungu buulayi. 
Umusooleli uyo ali umunyindaalifu, umusoolani umulayi, abonekha buulayi, 
umukanikhi umulayi, naluundi Umukasya ali ni naye.” 
19Kila Saulo waaruma baarume khuutsya isi Yese, bamulome bari, 
“N'untsakaanise umusooleli woowo Dawudi, uli umwaayi we kamasheese eetse 
ano.” 
20Kila Yese abukula isikilya, waakimemisakho kimikaati ni wootswa iye lihaafu 
nga yeetsuulemo iviini, ni mbusi imeeme, waabiwa Dawudi khuubiyilila Saulo. 
21Aryo Dawudi waatsya isi Saulo waarakikha khuumwakaanisatsaka. Saulo 
waakana naabi Dawudi, kila amurobola niye khuuba nga niye umusutila bye 
busoolo byeewe. 

22Mu mbuka ifwiiti iri, Saulo ndi waarumanisa isi Yese nga amuloma ari, 
“N'ufukiilile Dawudi eloosele khuumenya ano ni nase, lwekhuuba imukana 
naabi.” 
23Khukhwaamila abweene awo, abe buli lweesi shisaambwa shiibi khukhwaama 
isi Wele shiitsila khuutaambisa Saulo, nga Dawudi abukula lituungu 
waamukhupila kumweenya. Ni abweene awo nga Saulo ewulila buulayi, ni 
shisaambwa shiibi nga shimwaamukha shaatsya, waaba umulayi luundi. 

1 Samweli 17 

Goliyasi asuuluusa ba Isiraeli 

1Bafirisitiya baabuusana beŋoonaŋoona, bareera liiye lyaabwe khuubuusanila i 
Soko, shiriimba she mu Yuda. Baryo baabuusanila mu shifwo sheesi balaanga 
bari Efesidamimu, akari a Soko ni Azeka. 
2Umuyiinga Saulo ni ba Isiraeli beetsa atweela baabuusanila mu litila lya Ela, nga 
beŋoonaŋoona lwe buusoolo ni Bafirisitiya. 
3Bafirisitiya baabuusanila khu lukoongo lutweela, ni ba Isiraeli nga bali 
lukoongo luluundi nga akari aabwe aliwo litila khuubawukhanisa. 
4Bafirisitiya baaba n'umuselikhale naambakha umweene, isi balaanga bari 
Goliyasi, uwaba aama mu shiriimba she Gaasi. Niye aaba buuleeyi bweewe 
oolisa tsimita tsitaru. 
5Aba waakwaara ikuutwa iya buroonzi khu murwe kweewe, ni bikwaaro bye 
khukhwikhiinga mu shifuba nabyo byaba bya buroonzi nga byoola busiro tsikilo 
kamakhumi karaano na musaafu. 
6Ni khu bikyele byeewe nakhwo yaba waakwaarakho bye khukhwikhiinga bya 
buroonzi, naluundi aaba waasuta ni lifumo nalyo lya buroonzi khwiibeka 
lyeewe. 
7Lifumo lyeewe lyaba liboofu naabi, nga imurwe walyo iyokiya yonyene yoola 
tsikilo nga musaafu. Yabaatsakawo umuselikhale uwamuraangilatsaka 
iburaangisi weewe nga waamusutiile ingabo yeewe. 
8Goliyasi wenyukha werusa ibulafu, waakhupila liiye lye ba Isiraeli luutsine nga 
aloma ari, “Lwashiina mwiimikha mweruungikhile nga babaakana khusoolana? 
Inywe mwaakhumanya muri ise niye umuselikhale ufuura khuusoolana mu 
Bafirisitiya, ne inywe muli baakulwa ba Saulo ta? Ari nimwirobolelewo 
umuselikhale ufuura buurafu eetse khuusoolana ni nase khubone. 
9Umweene uyo nikane asoolanise ise antsire, ifwe fweesi kane khube baakulwa 
beenywe. Ne ise nikane imusoolanise imwiire, inywe nanywe muba baakulwa 
beefwe. 
10Ni khu mbuka yino imbasuluusa inywe mweesi baakhulu be liiye lye ba 
Isiraeli! Ni mwiroboleleyo umuundu unyala khukhusoolanisa ise khubone.” 

11Ne Saulo ni baselikhale beewe ni baawulila bilomo bya Goliyasi bino, baarya 
luukali naluundi beyembelela naabi. 
12Dawudi aaba umusooleli wa Yese, uwe mu shikuuka sha Efurasa, abe umenya 
mu Beselehemu, shisiintsa she mu Yuda. Yese aaba ali ni basooleli shinaane, ni 
khu mbuka isi Saulo aabeelamo umuyiinga, aaba umusakhulu, nga wahangaale 
naabi mu miiko. 
13Basooleli beewe baakhulu bataru baaba baatsiile ni Saulo mu busoolo. 
Kamasiina kaabwe nga niko; Eliyabu nga niye umukiboole, uwilakho nga niye 
Abinadabu, n'uwe khataru nga niye Shama. 
14Dawudi aaba niye ufuurayo buukyeekhe. Ne nga babandaaye baakhulu bano 
baabatsaka ni Saulo, 
15ne niye aaba atsyatsakayo isi Saulo, ne lwanyuma naakyelawo weelayo ingo 
mu khwaayisa kamasheese ka paapawe i Beselehemu. 
16Goliyasi weetsaatsaka khuusuluusa ba Isiraeli buli kumutikhinyi na buli 
angoloobe, khuumala biifukhu kamakhumi kane (40). 
17Shifukhu shitweela Yese waalomela Dawudi ari, “Aso suta iwootswa yino iye 
tsimbeleenge tsikhalaange, ni kimikaati kino likhumi, ubiyilile babaandaayo 
babaali iyo mu libuusanilo lye busoolo. 
18Ni isi umukhulu we liiye lyoosi, umuyilile bisiintsa bino likhumi bye luboonda 
luno luubalakafu. N'utsye ubone babandaayo nga ni bali, lwanyuma ukobole ni 
shishokyesana shiri bali baalayi. 
19Umuyiinga Saulo ni babandaayo, ni liiye lyoosi lye ba Isiraeli bali mu litila lya 
Ela, nga basoolana ni Bafirisitiya.” 
20Aryo Dawudi waawuliilisa byeesi paapawe amulomela, waawuuna 
kumutikhinyi naabi, waalekhela umwaayi ukuundi khuuliinda kamasheese. Kila 
asuta byeesi baamubowela, waarakikha lukyeendo. Aryo woola isi liiye lyoosi 
lyabuusanila, nga ari balikho beŋoonaŋoona lwe buusoolo, nga balikho benyusa 
luwuungu lwe buusoolo. 
21Liiye lye ba Isiraeli ni liiye lye Bafirisitiya keemikha nga kalolelaniile. 

22Kila Dawudi alekha bibiindu byeewe mu bunyala bw'omuliindi we bibiindu 
bibiraambisibwa byoosi, waatimaka waatsya isi busoolo butsya khurakikhila, 
khuutsya khusheesa babandaaye abone nga bali balayi. 
23Ne Dawudi n'aba nga ashikanikha ni nabo, Goliyasi werusayo luundi 
khukhwaama mu lubatsaangwa lwe Bafirisitiya, waarakikha khuubasuluusa nga 
ndaalo. Dawudi naye waamuwulila byaloma. 
24Ne liiye lye ba Isiraeli ni baabona khu Goliyasi, baatitukha boosi nga baariire 
luukali. 
25Boosi baaba nga belomela bari, “Ni mubone umusaani uyu uwiitsa 
khuukhukhomyaasaka ifwe, nga akhusuluusa. Umuyiinga Saulo waasuubisa 

khuuwa bye buyiindifu biikali naabi umuundu yeesi unyala khumwiira. 
Naluundi umuundu uyo kane amufukiilile khuuyila n'umukhaana weewe nga 
umukhasi, ni be muungo mweewe singene bawatsake kumusolo luundi ta.” 
26Kila Dawudi areeba baselikhale babaaba beemikhile aambi awo ari, “Shiina 
shishinakholekhela umuundu unyala weera Umufirisitiya yuno ni 
khuumwaakamisa byeesi akhomyaasa babaandu ba Isiraeli? Umufirisitiya oyu 
ukhalimo ta, eyambaasa ari niye naanu, unyala ni khuukhomyaasa liiye lya Wele 
umulamu!” 
27Kila baselikhale baboolela Dawudi byeesi umuyiinga aaba atsya khukholela 
umuundu uwaba nga anyalisa khukhwiira Umufirisitiya uyo. 
28Ne Eliyabu, wandaaye wa Dawudi umukhulu n'awulila byeesi aaba alikho 
akanikha ni baselikhale, lirima lyaamuniina. Weetsa waalomela Dawudi ari, 
“Iwe nawe shiina sheesi uli khuukhola ano? Ari kamasheese koowo naanu uuli 
khuukalolelela iyo mu kyeewa? Ise naamanyile khukhwiyiingayiinga khwoowo, 
namanyile ndi weetsile ano khulolelela busoolo nga ni bubiindabiinda.” 
29Kila Dawudi amwiilamo ari, “Ari ise noonakisile shiina? Ise sinyala ni 
khuukanikhakho busa ilomo yonyene ta?” 
30Kila ndi ashuukha waareeba umuselikhale ukuundi shireebo sheene nisho 
shitweela sheesi areeba babaaramile. Aryo waafuna ndi she khukhwiilamo 
sheene nisho shitweela. 
31Ni baselikhale babaawulila byeesi Dawudi akanikha, baatsya baabiboolela 
Saulo. Kila Saulo arumanisa Dawudi khukhwiitsa is'ali. 
32Kila Dawudi alomela Saulo ari, “O Umuyiinga, umusaani Umufirisitiya yuno 
akhakhwiyembelesa ifwe ta. Ise umwakaanisi woowo kane intsye 
imusoolanise.” 
33Saulo waamwiilamo ari, “Iwe ushiili mwaana busa, nashiryo s'unyala 
waanyalisa khuusoolanisa Umufirisitiya yuno ta, lwekhuuba niye waabatsaka 
umuselikhale buulamu bweewe bwoosi.” 
34Ne Dawudi weelamo Saulo ari, “O Umuyiinga, ise niye uwaayisa kamasheese 
ka paapa wase. Ne nga italanyi namwe liiŋu byeetsile khuwaambakho indweela 
khu masheese, 
35ise injiloondakho, naakhupa kuusolo ukwo, khukhwoolesa ni kulekhuula 
lisheese. Ne nga kuusolo ukwo kwaashuukhile khukhuuntsibwakala ise, 
ingukulukhila imumilo, naakukhupa, naakwiira. 
36Ise umwakaanisi woowo naayira tsitalanyi ni kamaŋu musaambo iyo, ni 
nashiryo ise inyala neera Umufirisitiya ukhalimo yuno, nga ni nakhola ndweela 
khu solo itso. Niye s'akhila khuukhomyaasa liiye lya Wele Umulamu aryo ta! 
37Ni nashiryo Umukasya uwambonesa ise khukhwaama mu matere ke talanyi, 
ni mu matere ke liiŋu, kane ambonese ise khukhwaama mu mukhono 

kw'Omufirisitiya yuno.” Kila Saulo amwiilamo ari, “Kale buulayi. N'utsye 
umusoolanise. Ne khaniyikine ndi Umukasya kane akhuyeete.” 
38Kila Saulo akwaarisa Dawudi bikwaaro byeewe bye khukhwikhiinga mu 
busoolo, waamukwaarisa n'ikuutwa yeewe iya buroonzi khu murwe kweewe. 
39Dawudi wesabikha ni lurima ni bye busoolo bibiindi, waakhakakho ari 
akyeende, ne lwekhuuba abe akhubimanyiila ta, waalekha khunyala ta. Kila 
Dawudi alomela Saulo ari, “Ise sinyala khuukyeenda nga nesabikhile bino ta. 
Ilala bino naakhubimanyiila ta.” Aryo waabiyabulakho. 
40Dawudi waabukula busa imiimbo yeewe iye bubwaayi mu mukhono kweewe. 
Waatsya waangala kamabaale kamamiliwu karaano khukhwaama mu luutsi lwe 
kameetsi, waakara mu sutilo yeewe iye lihaafu. Waasuta ni kholoto yeewe 
waatsya burereefu khukhwakaanana n'Umufirisitiya. 

Dawudi akhoonya Goliyasi 

41Lulwoola, Goliyasi nga umusuti we ngabo yeewe waamuraangiliile, 
waakyeenda nga eetsa isi Dawudi. 
42Ne Goliyasi n'ola aambi waabona Dawudi buulayi, waarakikha 
khuumulekelesa lwekhuuba Dawudi aaba umusooleli umushishifu, nga 
abonekha buulayi. 
43Kila Goliyasi areeba Dawudi ari, “Iwe waambaasa uri ise ndi imbwa shikila 
untsiitsayo ni tsimiimbo?” Aryo waarakikha khuutsuba Dawudi mu lisiina lye ba 
wele ba Filisitiya. 
44Weloosela nga aloma Dawudi ari, “Ari iwe n'untsitseyo khubone. Kumubili 
kwoowo kane inguwe binywiinywi bye mu ngaaki ni tsisolo tse mwirome.” 
45Dawudi naye waamwiilamo ari, “Iwe uli khukhwiitsa isi ndi nga uli ni lurima 
ni kamafumo, ne ise niitsa is'uli mu lisiina ly'Omukasya. Niye Wele unyala 
byoosi, luundi Wele we kamaye ke ba Isiraeli isi iwe uli khuukhomyaasa. 
46Shaleelo shino Umukasya waakhureere iwe mu bunyala bwase. Intsya 
khukhukhuuruurira aasi, luundi ikhukhalekho kumurwe kwoowo. Ni kimibili 
kye baselikhale Bafirisitiya boosi, inakiwa binywiinywi bye mu ngaaki ni tsisolo 
tse mwirome. Ni abweene awo kane shibala shoosi shimanye shiri Isiraeli ali ni 
Wele umulamu. 
47Ni babaandu boosi kane bamanye bari Umukasya niye sishimukanisa khuuba 
ni tsiindima namwe ni kamafumo, nio awonese babaandu beewe ta. Lwekhuuba 
busoolo buno buli bw'Omukasya, ni naye kane akhuyeete ifwe khuubawula 
inywe.” 
48Aryo Goliyasi n'eloosela khukhwiitsa iburaangisi, Dawudi naye aryo 
waatimaka weetsa is'ali khuumwakaanana. 
49Kila ekhisa kumukhono kweewe mu sutilo yeewe, waabukulamo libaale 
litweela, waalira mu kholoto yeewe, waakiwuutsaka. Lwanyuma waalekhuula 

libaale lyaatsya lyaakhupa bubweeni bwa Goliyasi, lyenjila mu shoongo mukari 
lyewaambamo. Aryo weelima aasi mafumala. 
50 Musaambo iyo Dawudi waawula Goliyasi, nga araambisa ikholoto ni libaale. 
Waamukhoonya nga s'araambisakho lurima lwoosi ta. 
51 Dawudi waatimaka waatsya waamwiimikhakho, waasowoolayo lurima lwa 
Goliyasi lulweene khukhwaama mu shilaalo shalwo. Aryo waaluraambisa 
khuukhalakho kumurwe kwa Goliyasi. Ne Bafirisitiya ni baabona shishaba 
shaakholekhile khu mukhulu waabwe, baatimawo baatsya nga baatitukha. 
52Baselikhale be ba Isiraeli ni Yuda baakhupa liyoombo lye busoolo, baatima nga 
baloonda khu Bafirisitiya, khukhwoolela ilala i Gaasi ni i Ekuroni. Baaba nga 
beeraka Bafirisitiya, ni kimilaambo kyaabwe kyaasalanisibwa khu lukuuto 
lulwaamila ilala i Sharayimu khuutsya khwoola i Gaasi ni Ekuroni. 
53Ba Isiraeli ni baamala khuutimisa Bafirisitiya, nga baamayo bakobola, baatsya 
bayaaya bibiindu byeesi baakana khukhwaama mu libusanilo lyaabwe. 
54Dawudi waayila kumurwe kwa Goliyasi i Yerusalemu, ne bye busoolo bya 
Goliyasi waabira mu lisari lyeewe. 

Dawudi ekyela mutweela khu baakhulu ba Saulo 

55Lwanyuma nga Saulo waaboone Dawudi atsya isi Goliyasi khuumusoolanisa, 
kila areeba Abuneri umukhulu we liiye lyeewe ari, “Abuneri, umusooleli uyu 
umwaana wa naanu?” Abuneri weelamo ari, “O Umuyiinga, ise ikhwitsubila ndi 
sinyala namanya ta.” 
56Kila Saulo amulomela ari, “Entselesa umanye ali umwaana wa naanu.” 

57Aryo Dawudi n'amayo mu busoolo, nga waamalile khukhwiira Goliyasi, 
Abuneri waamuyila isi Saulo, nga ashiili ni kumurwe kwa Goliyasi mu mukhono 
kweewe. 
58Kila Saulo amureeba ari, “Musooleli, iwe uli umwaana wa naanu?” Dawudi 
naye weelamo ari, “Ise ndi umwaana wa Yese, umwakaanisi woowo, uwe 
Beselehemu.” 

1 Samweli 18 

1Baryo Dawudi ni Saulo nga baamalile khuukanikha, buulamu bwa Yonasani 
umusooleli wa Saulo, bwawaambakana naabi ni bwa Dawudi, bekyela basaale 
naabi. Yonasani waakana naabi Dawudi nga ni ekana umweene. 
2Ni khukhwaamila khu shifukhu sheene isho, Saulo waara Dawudi mu 
bwakaanisi bweewe, waalekha khumufukiilila khuukobolayo ingo wa paapawe 
ta. 
3Lwe khuukana khuukali ukhwo khweesi Yonasani aaba nakhwo isi Dawudi, 
baryo baakhola indakaano iye buusaale. 



603 

 

 
Ibayibuli Ingwalaafu 

© 2016 Bible Society of Uganda. 
  

 

 

4Kila Yonasani weyabula bikwaaro byeesi aaba waakwaarire, waabiwa Dawudi, 
atweela ni bye busoolo byeewe, ni lurima lweewe, ni buyiingo, atweela ni 
kumusipi kweene. 
5Buli shiindu shoosi sheesi Saulo aarumana Dawudi khuutsya khukhola, 
aashikholatsaka buulayi naabi. Isho shaakila Saulo waamwikyelisa umukhulu 
we liiye lyeewe. Shisheene shino shekhoyesa naabi buli muundu yeesi atweela 
ni babaakaanisi ba Saulo babaandi. 
6Khu mbuka isi Dawudi erirakho Goliyasi, ni baaba nga bakobolaka ingo 
khukhwaama mu busoolo, bakhasi khukhwaama mu buli shiriimba she mu 
Isiraeli beetsa nga beemba kimyeenya luundi nga bashina khukhwakaanila 
Saulo. Nibo baaba nga beemba kimyeenya ni kumwikhoyo nga bali ni bibisakasa 
ni tsiindiingiti. 
7Ni baaba nga bashina, baaba nga beemba bari, “Saulo waakhoonyile baasiku 
beewe biikana, ne Dawudi niye waakhoonyile kimikaanda!” 
8Ne kumweenya kuno kwakhalasa naabi Saulo, kila elomela mu mwoyo kweewe 
ari, “Isi Dawudi balikho beemba bari niye waakhoonyile kimikaanda kye 
baasiku, ne isi ise bari naakhoonyile bikana byonyene. Ne ari shishikane 
shiilekho singene bamukhole niye khuuba umuyiinga?” 
9Ni khukhwaamila khu shifukhu sheene isho, Saulo waarakikha khuubonela 
Dawudi buubi. 
10Shifukhu shisheelakho, shisaambwa shiibi khukhwaama isi Wele khaangukho 
sheetsa shaakwa khu Saulo, waarakikha khukhwibirisa nga umupeme mu ntsu 
yeewe. Ne Dawudi niye waaba nga amukhupila lituungu lyeewe nga busheele 
n'akholatsaka. Ne khu mbuka yino, Saulo aaba nga ali ni lifumo mu mukhono 
kweewe. 
11Kila Saulo akholowa lifumo nga elomela mu mwoyo kweewe ari, “Kane 
imuwunile khwitikiiyi.” Ne Dawudi waamwiwomakho kimiluundi kibili. 
12Saulo aarya naabi khulwa Dawudi, khulwekhuuba Umukasya aaba ayeeta 
naabi Dawudi, ne nga abe waarura khu Saulo. 
13Aryo Saulo waarusa Dawudi mu bwakaanisi buukhulu, waamura busa khuuba 
umukhulu we baselikhale shikana shitweela. Dawudi waabaraangililatsaka 
khuutsya khusoolana. 
14Ne Dawudi mu busoolo buno waaba nga awula buli oosi isi aatsya, lwekhuuba 
Umukasya aaba amuyeeta naabi. 
15Ne Saulo n'abona nga Dawudi akhola buulayi naabi, weloosela khuumurya 
luukali. 
16Ne babaandu boosi be mu Yuda ni mu Isiraeli mwoosi bakana naabi Dawudi, 
lwekhuuba aabaraangililatsaka buulayi mu busoolo bwoosi. 

Dawudi akhwa umukhaana wa Saulo 

17Shifukhu shitweela Saulo waalomela Dawudi ari, “Aso, bona umukhaana wase 
umukhulu Merabu uyu shiina. Ise ngana khumukhuwa iwe khuuba umukhasi 
woowo, ne sheesi ise ikhukanakho iwe, n'ube umunyindaalifu khulwase, 
usoolane busoolo bw'Omukasya.” Shino Saulo ashikhola nga eyambaasa ari, 
“Ikhaba ise niye umwiira ta, ne khayo Bafirisitiya nibo babe babaamuntsirira.” 
18Kila Dawudi elamo Saulo ari, “Ise niye naanu atweela ni be muungo mwase, 
mu bikuuka bye mu Isiraeli muno mwoosi, unyala khuuyila umukhaana 
woowo?” 
19Ne imbuka iye khuukaba Merabu isi Dawudi niyoola, shaatsya shenyoola nga 
waakabiwile isi Aduryeli, khukhwaama mu shiriimba sha Mehola. 
20Saulo aaba n'umukhaana ukuundi isi balaanga bari Mikali. Mikali yuno aba 
akana naabi Dawudi. Shiryo shino shekhoyesa naabi Saulo n'ashimanyakho. 
21Kila Saulo elomela mu mwoyo kweewe ari, “Kane ifukiilile Dawudi akhwe 
Mikali, nio inyale khuumuraambisa nga kumureko, Bafirisitiya banyale 
khuumuntsirira.” Kila ndi khu luno Saulo alomela Dawudi ari, “Ari ikhuwa iwe 
ikhabi iye khabili, iwe khuukhwa mutweela khu bakhaana baase.” 
22Saulo waalakila babaakaanisi beewe khuukanikha isi Dawudi mu shimoonyo 
busa bari, “Umuyiinga akhukana iwe naabi, ni babaakaanisi beewe babaandi 
nabo bakhukana naabi. Ari lwashiina ukhafukiilila khuukhwa umukhaana 
w'omuyiinga, khuuba umukhasi woowo.” 
23Aryo Dawudi n'amala khuuwuliilisa buulayi babaakaanisi ba Saulo, naye 
waabeelamo ari, “Inywe mwaambaasa muri shili shishiindu shikyeekhe naabi 
khuukhwa umukhaana w'omuyiinga? Simubona muri ise ndi umusaani 
umutaambi busa, naluundi ukhamanyikhanile ta?” 
24Kila babaakaanisi bano beelayo baboolela Saulo bino byoosi byeesi Dawudi 
aaloma. 
25Saulo naye welamo ari, “Ni mutsye muboolele Dawudi muri, sheesi ise nga 
umuyiinga imukanakho nga bye khuukhwa, nikhwo khuutsya mu busoolo, 
angobosele shishokyesanisa shiri werire Bafirisitiya baboola shitoondo 
shitweela. Shino nisho shishinaba khukhwiliyaasa baasiku baase.” Ne yino yaba 
isaambo isi Saulo akana Dawudi khukhwiiribwamo ni Bafirisitiya. 
26Baryo babaakaanisi ba Saulo baatsya baboolela Dawudi bilomo bino. Dawudi 
wekhoya naabi lwe lomo iye khuyila umukhaana w'omuyiinga. Ni nashiryo nga 
imbuka iyareebwawo ishiili khubira ta, 
27Dawudi atweela ni basaani beewe benyukha baatsya beera Bafirisitiya 
bitoondo bibili. Aryo waakobola ni shishokyesana shiri werire Bafirisitiya bano, 
waashokyesanisa isi Saulo, nio anyale khuukhwa Mikali. Lwanyuma Saulo 
waafukiilila Dawudi khuuyila Mikali nga umukhasi weewe. 

28Aryo Saulo woola khuushimanyakho ari Umukasya aaba ali khuuyeeta 
Dawudi, naluundi waashimanya ari Mikali akana naabi Dawudi atweela ni ba 
Isiraeli boosi. 
29Bino byoosi byaakila Saulo weloosela khuurya naabi lwa Dawudi. Ni Saulo 
aryo waaba umusiku wa Dawudi biifukhu byoosi bibyaramayo. 
30Bawuli be Bafirisitiya beloosela busa khukhwiitsaatsaka khuusoolanisa ba 
Isiraeli. Ne buli mbuka nga Dawudi abasoolanisa waabawula boosi. Shino she 
khuuwulatsaka Bafirisitiya, shaakila lisiina lya Dawudi lyaamanyikhana naabi 
khufuurisa baakhulu babaandi babaaramile be mwiihe lya Saulo. 

1 Samweli 19 

Saulo akhakakho naabi khukhwiira Dawudi 

1Shifukhu shitweela, Saulo waalomela umusooleli weewe Yonasani, ni 
baselikhale beewe babaandi khukhakakho beere Dawudi. Ne Yonasani nga 
akana naabi Dawudi, 
2shikila amureewula ari, “Paapa wase Saulo ali khuukhakakho naabi akana 
khukhwiira iwe. Nashiryo kumukaamba kumutikhinyi wiliinda naabi, wibise mu 
shifwo she shimoonyo, ube ibweene iyo. 
3Ni nase ikhaatsye niimikhe ni paapa wase mu shifwo mweesi wibisile. Abweene 
awo inganikhe is'ali bibikhuwaambakho. Ni nase nga nawuliile shishiindu 
shoosi shishikhuwaambakho, kane ikhuboolele.” 
4Kumutikhinyi ni kwoola, Yonasani waakanikha khu Dawudi biilayi byeesi 
aakhola byonyene, nga aloma Saulo ari, “O Umuyiinga, ukhakholakho khu 
Dawudi, umwakaanisi woowo buubi bwoosi ta. Lwekhuuba niye 
waakhukhukholakho buubi bwoosi ta. Ni bibiindu byoosi byeesi akhola 
byabeele biilayi naabi is'uli. 
5Niye ewaanayo buulamu bweewe waatsya khukhwiira Goliyasi, n'Umukasya 
waayeeta naabi ba Isiraeli khuuwula baasiku khu shifukhu isho. Ni nawe 
wamweene ni washibona, shakhwikhoyesa naabi. Nashiryo lwashiina iwe ukana 
khutsukha kamafuki kakaakhalikho ilomo yoosi ta?” 
6Saulo n'awuliilisa bino waasuubisa ari, “Nitsubila mu Mukasya Umulamu ndi, 
Dawudi singene eribwe ta.” 
7Nio Yonasani waalaanga Dawudi, waamuboolela byoosi byeesi Saulo aaba 
waalomile. Lwanyuma waaraangilila Dawudi, waamureera isi Saulo, ni Dawudi 
weloosela khukhwakaanisa Saulo nga makiboole. 
8Khu mbuka ikiindi ndi, aabawo busoolo ni Bafirisitiya. Dawudi ndi waatsya 
waabebwakala, waabasoolanisa, khukhwoolesa ni baatitukha boosi. 

9Luundi ndi shisaambwa shiibi khukhwaama isi Umukasya sheetsa khu Saulo. 
Saulo aaba wekhaale mu ntsu yeewe, nga ali ni lifumo mu mukhono kweewe, ni 
Dawudi aaba nga ali khuumukhupila lituungu. 
10Saulo ndi waakhakakho khuumuwunila khwitikiiyi ni lifumo. Ne Dawudi ndi 
wewoma luundi, lifumo lyaatsya lyaawuna liitikiiyi. Aryo Dawudi waatitukha 
khukhwaama mu ntsu waakorawo. 
11 Ni mu shilo sheene isho, Saulo waarumana baaliindi beewe khuutsya 
khuliindila abuntsu ya Dawudi, nio banyalise khuumwiira kumutikhinyi. Ne 
Mikali umukhasi wa Dawudi waamureewula ari, “Iwe nga waakhutitukha mu 
shilo muno, kumukaamba batsya khukhwiira.” 
12Kila Mikali ayeeta Dawudi khuubirira mwitilisa, weekha aasi, waatitukha 
waatsya. 
13Mikali waabukula shifwaani shibeetse, waashaalisa mu bulili bwa Dawudi. 
Waakwaarisa bubwooya bwe mbusi khu murwe kwasho, waashibiimbakho 
tsingubo. 
14Ni kumutikhinyi ni kwoola, Saulo waarumana baaliindi beewe khukhwiitsa 
khuuwaamba Dawudi, Mikali waababoolela ari, “Dawudi ali mulwaale.” 
15Ne Saulo waarumana baaliindi bano khukhwiilayo wa Dawudi nga ababoolela 
ari, “Ni mutsye mundereere Dawudi ano, nga ali mu bulili bweewe, nio nase 
inyalise khuumwiira.” 
16Ne baaliindi ba Saulo ni boolayo, sheesi baanyoola mu bulili shaba shifwaani 
shibeetse, nga baashikwaarisile bubwooya bwe mbusi khu murwe kwasho. 
17Kila Saulo aloma Mikali ari, “Lwashiina iwe umoombesele ise uryo, waakila 
umusiku wase waatitukha nga mulamu waatsya?” Mikali weelamo ari, 
“Anomeele ise ari abe anyala waantsira nga naakhumulekha waatitukha ta.” 
18Ari nga Dawudi n'amala khuutitukha, waatsya woola wa Samweli i Rama, 
waamuboolela byoosi byeesi Saulo aakana khuumukhola. Kila baryo Dawudi ni 
Samweli baatsya baamenya i Nayosi. 
19Umuundu mutweela waatsya waaboolela Saulo ari, “Dawudi ali mu shisiintsa 
she Nayosi mu Rama.” 
20Kila ndi Saulo arumana baselikhale babaandi khuutsya bakobose Dawudi. Ne 
ni boolayo i Rama, baanyoola Samweli nga niye uuli khuuraangilila baŋoosi 
babaaramile, nga balikho bakanikha bye buŋoosi. Umwoyo wa Wele weekha khu 
baselikhale tsana nabo, baarakikha khuukanikha bye buŋoosi. 
21Ne Saulo n'ashiwulila aryo, waarumana baselikhale babaandi. Ne nabo ndi 
baakanikha bye buŋoosi. Ndi waarumana lituuli liliindi kumuluundi kwe 
khataru, nabo baakhola shitweela sheene nga bakanikha bye buŋoosi. 
22Lwanyuma lwa byoosi, Saulo umweene wenyukha waatsya i Rama. 
Waakyeenda woola khu sebele iye kameetsi imboofu i Seku, waareeba ari, 

“Samweli ni Dawudi bali waheena?” Babaandu baamwiilamo bari, “Bali i Nayosi, 
shisiintsa shino she Rama.” 
23Aryo Saulo waakyeenda khuutsya i Rama. Ne n'aba nga akyeenda atsya, 
Umwoyo wa Wele waamwiikhakho, waatsya nga akanikha bye buŋoosi, 
khukhwoolesa n'ola i Nayosi. 
24Aryo weyabulamo bikwaaro byeewe, waakanikha bye buŋoosi mu moni tsa 
Samweli. Waakwa aasi waakona bukhuna busa shifukhu isho shoosi, ni shiilo 
sheene. Abweene awo, shaarakikha khuulomebwa shiri, “Saulo naye ari 
wekyelile mutweela khu baŋoosi?” 

1 Samweli 20 

Yonasani ayeeta Dawudi khuutitukha 

1Lwanyuma Dawudi waatitukha khukhwaama i Nayosi shisiintsa she Rama, 
waatsya khuubona Yonasani. Kila amureeba ari, “Ise naayonaka shiina? 
Musaango shiina kweesi ise nakhola? Shiibi shiina sheesi ise ndi nasho shishikila 
paapawo akana khukhuuntsira ise?” 
2Yonasani naye waamwiilamo ari, “Sishinyala shaaba shiryo ta! Paapa wase 
s'anyala khuukhwiira iwe ta. Lwekhuuba niye mbaawo shishiindu shoosi sheesi 
akhola, shiboofu namwe shikyeekhe, nga waakhumboolelakho ise shishiili khu 
mwoyo kweewe ta. Lwashiina ambisakho shishiindu nga shino? Sishinyala 
shaaba shaŋali ta.” 
3Dawudi naye waamwiilamo ari, “Ilala shili shaŋali. Ne khuurusakho ndi 
paapawo waamanya ari iwe ungana ise naabi. Ni nashiryo niye s'akanile 
khukhufuniaaka iwe kumwoyo kwoowo ta. Isho nisho shishakilile niye 
waalekha khukhuboolelakho iwe ta. Ise ikhwitsubila mu lisiina lya Wele 
Umulamu, ni mu buulamu bwoowo bubweene, ise ndi aambi naabi ni khuufwa!” 
4Kila Yonasani alomela Dawudi ari, “Iwe n'umboolele ise sheesi ukana 
ikhukholele, ni nase kane ishikhole.” 
5 Dawudi waamwiilamo ari, “Kumukaamba shili shifukhu she Kumweesi 
Kumushaakha, ni nase naakhila khukhwikhala indiile atweela n'umuyiinga. Ne 
lekha intsye nibise iyo mwirome, khukhwoolesa angoloobe e shifukhu shishiila 
khu she kumukaamba. 
6Ne siinga Saulo ekhala wereeba eena isi ise ndi, iwe nawe umwiilamo uri, 
Dawudi anoombile ari imufukiilile atsye ingo waabwe mu shiriimba she 
Beselehemu, nio naye anyalise khukhwitubaasa mu khuwaanayo khwe 
tsisaayilo khwa buli mwiiko khwe muungo mwaabwe. 
7Siinga niye aloma ari mbaawo buubi ta, nase kane imanye ndi indi buulayi. Ne 
siinga shimukhalasa, awo nawe ushimanya busa uri, ali khuuweentsa 
khukhuuntsira. 

8Iwe n'umaambile ise shiisa, lwekhuuba iwe niye uwashinanikhisa nio ifwe 
fweembi khwetsuba isi Umukasya khuri kane khubatsake basaale naabi. Siinga 
nga ibawo shiibi sheesi ise ikholile, ikhuloomba ndi iwe wamweene untsire ise, 
ne ukhambaanayo mu mukhono kwa paapawo ta.” 
9Yonasani waamulomela ari, “Ukhambaasakho shishiindu shishifwaanakho nga 
isho ta. Ise nikane ishifuumbule ndi paapa wase akana khukhwiira iwe, mu ŋali 
kane ikhumanyise.” 
10Dawudi ndi waareeba Yonasani ari, “Ise kane ishimanye ndyeena ndi paapawo 
waakhwiililemo buubi?” 
11Yonasani waamwiilamo ari, “Yinyukha, khakhutsye fweembi iyo mwirome.” 
Baryo benyukha baatsya boombi. 
12Nga bali iyo, Yonasani waalomela Dawudi ari, “Ise ikhwitsubila iwe nga 
Umukasya Wele wa Isiraeli niye umujulisi weefwe, indi khu saawa nga tsino 
kumukaamba, namwe khu shifukhu shishiilakho, kane imbe nga neereebilekho 
isi paapa wase imanye sheesi ambaasa khuukhola. Mu ŋali kane ikhuboolele, 
siinga niye aba nga akhwaambaasakho buulayi. 
13Ne siinga aba nga akana khukhukholakho buubi, ise ikhwitsubila mu Mukasya 
ndi kane ikhuboolele ni nawe unyalise khuutitukha. 
14Ise siinga imba nga ishiili mulamu, iwe untsokesanisatsaka shiisa shoowo 
shishikhaakama ta, manya nio naalekha khwiiribwa ta, nga sheesi Umukasya 
umweene akhwookesanisile iwe. 
15Naluundi abe naakhafwa, iwe wokyesanisatsaka shiisa sheene isi be muungo 
baase biilo ni biilo. Shino ushikholatsaka abe yakhaba nga Umukasya 
waamalilawo ilala baasiku boowo boosi.” 
16Baryo Yonasani ni Dawudi baakhola indakaano, iyaba nga ili ni khuliindibwa 
ni babetsukhulu baabwe boosi, nga baloma bari, “Umukasya umweene eliyaase 
babetsukhulu boowo babaakane bafuniaake indakaano yino.” 
17Luundi ndi Yonasani waaloma Dawudi khuumwitsubila ari niye ali umusaale 
weewe uwaŋali, lwekhuuba Yonasani aakana Dawudi nga ni ekana umweene. 
18Yonasani waalomela Dawudi ari, “Kumukaamba shili shifukhu she Kumweesi 
Kumushaakha, ni babaandu boosi kane beyaange lwekhuuba shitsoloŋo shoowo 
shikhaabe nga sishiilimo umuundu ushikhaalemo ta. 
19Ni shifukhu shishiila khu she kumukaamba, buli mutweela kane ereebe ari 
waakooranilewo luukali. Ne lwanyuma utsye mu shifwo mweesi webisa 
makiboole, uliindile aambi n'isi babuusanisila kamabaale. 
20Ni nase ikhaalase buufumo bwe buyiingo butaru aluwaande e kamabaale ako, 
ifwaane nga uuli khuulasa sheesi imboone. 
21Nio lwanyuma inomele umwakaanisi wase khukhwiitsa khuubukula buufumo. 
Ni nase siinga inomela umwakaanisi ndi, ‘Bona buufumo bwaakwiile aambi ni 

kamabaale ako, bubukule ubundeerere ano.’ Abweene awo uba nga uli ni 
khukhwinyukha wiitse, lwekhuuba nga Umukasya n'ali Umulamu, umanya uri 
uli buulayi, mbaawo buubi ta. 
22Ne nikane inomele umwakaanisi wase ndi, ‘Bona buufumo bwaakwiile 
aleeyikho.’ Shino shiba shikhwookesanisa shiri waakha winyukhewo utsye 
lwekhuuba Umukasya aba akana iwe ururewo. 
23Ne bibiwaamba khu bisuubiso byeesi isi ise ni nawe khukholile, Umukasya 
kane abe umuloleleli weefwe biilo ni biilo.” 
24Aryo Dawudi waatsya weebisa mwirome. Ne kamayiiya ke shifukhu she 
Kumweesi Kumushaakha ni koola, umuyiinga Saulo wekhala aasi khuulya biilyo. 
25Nga niyabatsaka isaambo yeewe, umuyiinga wekhala khu shitsoloŋo sheewe 
aambi ni liitikiiyi, Abuneri wekhala khuumwilililakho, ni Yonasani wekhala nga 
balolananiile, ne shiifwo sha Dawudi shaaba busa nga mbaamo umuundu ta. 
26Ne Saulo khu shifukhu isho mbaawo shishiindu shoosi sheesi aaloma ta. 
Lwekhuuba eyambaasa mu mwoyo kweewe ari, “Manya iliwo shishiindu sheesi 
Dawudi akholile shishimukholile waalekha khuba mukwalaafu lwe kamayiiya 
ta. Ilala s'ali mukwalaafu ta.” 
27Ne khu shifukhu shisheelakho she kamayiiya, shiifwo sha Dawudi ndi shaaba 
busa nga mbaamo umuundu ta. Kila Saulo areeba umusooleli weewe Yonasani 
ari, “Lwashiina umusooleli wa Yese uyo, akheetsile khu mayiiya khuliila atweela 
ni naye. Ingoloobe s'abeele ano ta, ndi ni shaleelo bona s'aliwo ta.” 
28Yonasani waamwiilamo ari, “Dawudi ingoloobe aanoombile ari imufukiilile 
atsye i Beselehemu, nga aloma ari, 
29‘N'ufukiilile intsye, lwekhuuba be muungo mwase balikho ni kamayiiya mu 
shiriimba ni wandaayase waandakiile ari itsye. Nashiryo ise n'imba nga 
naanyoolile shiisa mu moni tsoowo, n'ufukiilile intsye imbone baalebe baase.’ 
Isho nisho shishikilile waalekha khuuba ashikabilo ano ni nawe ta.” 
30Isho shaakila Saulo lirima lyaamuwaambila Yonasani, kila amuloma ari, “Iwe 
umwaana w'omukhasi ukhali umwiyikinwa luundi nabumiinyi! Ise naamanya 
ndi iwe waayihaamba khu Dawudi umwaana wa Yese uyo. Iwe waakha 
khuuswaala naabi lweesho, naluundi maayi woowo uwakhusaala aakha 
khuuswaala khuubona ari aakhusaala iwe. 
31Iwe s'umanya uri Dawudi n'aba nga ashiili mulamu, iwe singene ube ni lukoosi 
ta, ni buyiinga bwoowo singene bubewo ta? Nashiryo, rumanisa khaangu 
bamundeerere ano alunaari, lwekhuuba aakha khuufwa.” 
32Kila Yonasani amwiilamo ari, “Lwashiina iwe ukana khukhwiira Dawudi? 
Shiina ilala sheesi akhukholile?” 

33Khulweesho, Saulo waakholowa lifumo lyeewe lwe khuukana khukhwiira 
Yonasani. Ni abweene awo Yonasani waashimanya buulayi ari paapawe akana 
khukhwiira Dawudi. 
34Aryo Yonasani wenyukha khukhwaama khu shikabilo she biilyo nga wetsuule 
lirima, waalekha khulyakho khakhaandu khoosi ta, khu shifukhu isho she khabili 
she kamayiiya. Kumutaambo kwaamuwaamba lwekhuuba paapawe aaba nga 
waakhomyaasile Dawudi naabi. 
35Kumutikhinyi kwe shifukhu shisheelakho, Yonasani wenyukha waatsya iyo 
mwirome khukhwakaananakho ni Dawudi, nga ali n'umusooleli umwakaanisi 
weewe. 
36Yonasani waalomela umwakaanisi weewe yuno ari, “Nga ise naalasile 
buufumo bwe buyiingo, ingana utime utsye, ubwangale ubundeerere.” Nga 
umwakaanisi yuno n'arakikha khuutima, Yonasani waalasa buufumo khuubona 
ari butsya aleeyikho naabi. 
37Ne nga umusooleli yuno n'atsya woola isi khaayiingo khaakwa, Yonasani 
waamulaanga nga aloma ari, “Khaayiingo akho khaakwiile iburaangisikho!” 
38Yonasani waamuloma luundi ari, “Ukheemikha busa awo ta! Yuubakho!” 
Shikila umusooleli yuno angalaka buufumo bwe buyiingo waabureerera 
Yonasani. 
39Umusooleli yuno s'amanya shiina shishaba shili khuutsya mu moni ta. 
Yonasani ni Dawudi bonyene nibo babaamanya. 
40Lwanyuma Yonasani waasuta bye busoolo byeewe waabiwa umusooleli, nga 
amuloma ari, “Suta bino wiileyo ni nabyo mu shiriimba.” 
41Nga umusooleli waamalile khuutsya, Dawudi wenyukha khukhwaama inyuma 
we kamabaale, wewunamila aasi kimiluundi kitaru. Lwanyuma boombi, niye ni 
Yonasani baakwana mu bifuba, nga buli mutweela alila kamasika, ne Dawudi 
niye waalila luukali khufuurakho Yonasani. 
42Yonasani waalomela Dawudi ari, “N'utsye mu lukoosi, Wele abe ni nawe. Ne 
ushebulilatsaka uri ifwe fweembi khwetsubaniile isi Umukasya khuri 
akhuloleleele buulayi, ni khuubona khuri ifwe ni babetsukhulu beefwe khuliinda 
shisuubiso shino biifukhu byoosi.” Lwanyuma Dawudi waantsukha waatsya, ni 
Yonasani naye weelayo mu shiriimba. 

1 Samweli 21 

Dawudi nga ali i Nobu 

1 Dawudi waamayo waatsya mu shiriimba she Nobu khukhwakaananamwo 
n'umusaayi Ahimeleki. Nga n'anikina lwe khuurya, Ahimeleki waarura ibulafu 
khukhwakaanana Dawudi. Kila areeba Dawudi ari, “Iwe lwashiina wiitsile ano 

wenyene? Lwashiina s'ulikho n'umuundu ukuundi namutweela uli khukyeenda 
ni nawe ta?” 
2Dawudi waamwiilamo ari, “Ise neetsile ano khukhola kumulimo kw'omuyiinga, 
naluundi andeerekho kumunwa ari ndekhe khuboolelakho umuundu yeesi 
sheesi anomeele luundi andumile khukhola ta. Isho shishikilile inomeele 
baselikhale baase khukhuuntsakaanana ahaandu. 
3Ne manya ulikho ni biilyo byoosi? Ngana umbekho kimikaati kiraano kyonyene, 
namwe shishiindu shoosi sheesi uli nasho.” 
4Kila umusaayi amwiilamo ari, “Ise s'indikho ni kumukaati kwoosi kukuuli kwa 
busheele ta, ne khurusakho bona kukuuliwo nikwo kumukaati kukumalile 
khukhwaawulibwa. Unyala waakuyila, ne shonyene nga baselikhale boowo 
baakhukonakho ni bakhasi ta.” 
5Dawudi naye weelamo ari, “Mu ŋali ifwe khwaakhubakho ni bakhasi ta. Ise 
sifukiilisakho umuundu yeesi khuukholakho shishiindu nga isho, ifwe ni khuba 
nga khulikho ni kumulimo kweesi khutsya khukhola ta. Ne isi khwiipyeelusila 
nga khutsya khukhola kumulimo kwa busheele busa, ne ina ari nga khutsya 
khukhola kumulimo kwa buraawa.” 
6 Aryo umusaayi waawa Dawudi kumukaati abe kweesi amalile khukhwaawula, 
lwekhuuba s'abawo kumukaati kuundi kwoosi ta. Kumukaati ukwo abe 
waamalile khukwaamisa khukhwaama mu shifwo sh'Omukasya she 
khukhwisaaya, nio lwanyuma esewo ukwo kukuuli kumukhafu. 
7Bino biba biryo, umukhulu we babaayi be kamasheese ka Saulo isi balaanga 
bari Dowegi aba aliwo, lwekhuuba aba nga ali ni khukhwoolelesa bye 
khukhwisaaya Umukasya khu shifukhu isho. 
8Dawudi waalomela Ahimeleki ari, “Iwe ulikho ni lifumo namwe lurima lwoosi? 
Kumulimo kweesi umuyiinga andumile khukhola kubeele kwa khaangu naabi 
shaakila neetsa busa nga s'indikho ni lurima namwe bye busoolo byoosi ta.” 
9 Umusaayi waamwiilamo ari, “Lurima luluuli ano nilwo lulwaba lwa Goliyasi 
Umufirisitiya, isi iwe weerira mu Litila lya Ela. Bona luli inyuma wa Efodi, nga 
lwaabowebwele mu ngubo. Iwe n'uba nga waalukanile, ilwo, n'uluyile, 
lwekhuuba mbaawo luluundi lwoosi ta.” Dawudi welamo ari, “Mbaawo lurima 
luluundi lulufuura luno ta. N'uluumbe, intsye ni nalwo.” 
10Aryo Dawudi waatitukha khu Saulo, waatsya woola i Gaasi isi akaananila 
n'umuyiinga Akishi. 
11Kila babaakaanisi b'omuyiinga Akishi baloma bari, “Dawudi uyu, s'ali niye 
umuyiinga we linaambo lyeewe? S'ali niye isi ba Isiraeli beembela kimyeenya 
luundi nga bashina, bari, ‘Saulo niye waakhoonyile bikana bye baasiku beewe, 
ne Dawudi waakhoonyile kimikaanda kye baasiku?’ ” 
12 Aryo Dawudi waambaasa naabi khu bilomo bino, nibyo byaakila waarya naabi 
Akishi umuyiinga we Gaasi. 

13Shikila Dawudi wekholisatsaka khuuba nga umuundu umupeme we kumurwe 
isi bali. Aryo waabonekhaka nga uwawuunga kumurwe nga aronaka khu 
milyaango kye shiilibwa she shiriimba, nga erooraka kamare khu bunwaanwa 
bweewe. 
14Akishi waalomela babaakaanisi beewe ari, “Inywe muboone muri umusaani 
yuno ali umupeme we kumurwe. Lwashiina mumureerire isi ndi? 
15Mwaambaasile muri ise s'indi ni babaandu baapeme babaamala kila 
mundereere yuno? Ni mumurusewo khukhwaama mu ntsu yase.” 

1 Samweli 22 

Babaandu betubaasa khu Dawudi 

1 Dawudi waarura mu shiriimba she Gaasi, waatitukha waatsya weebisa 
Mwifuluma lya Adulamu. Babaandaaye ni be muungo mweewe boosi ni 
baamanya isi aaba, baatsya baamwitubaasakho ibweene iyo. 
2Ni babaandu babaandi baryo nabo beetsa; abo babaaba mu mutaambo, ni 
naabo babaaba ni kamakobi, ni babaandi babaaba baakhalafu; boosi babuusana 
is'ali. Boosi baaba babaandu nga bitoondo bine (400), ni Dawudi wekyela 
umuraangilisi waabwe. 
3Aryo Dawudi waarura Mwifuluma lya Adulamu, waatsya i Mizipe shiriimba sha 
Mowabu, waakanikha isi umuyiinga wa Mowabu, nga amuloma ari, “Inoomba 
ndi ufukiilile paapa wase ni maayi wase bamenyekho ano ni nawe, 
khukhwoolesa ni ndimanya shiina sheesi Wele akana khukhuukholela ise.” 
4Aryo Dawudi waareera basaali beewe, waabalekha n'umuyiinga wa Mowabu, 
ne niye waatsya waaba nga amenya iyo mwifuluma. 
5Shifukhu shitweela umuŋoosi Gadi waalomela Dawudi ari, “Ukhamenya 
mwifuluma lino ta. Yinyukha urure ano utsye mu shaalo sha Yuda.” Aryo Dawudi 
wenyukha waatsya mu shisaali sha Heresi. 

Saulo eera Basaayi b'Omukasya i Nobu 

6Shifukhu shitweela Saulo aaba wekhaale aasi e kuusaala mu shiniini shakwo, 
khu ngaaki khwe lukiingi i Gibeya, waawulila bari aabawo babaabona Dawudi 
ni basaani beewe. Saulo aaba wahaambile lifumo lyeewe mu mukhono kweewe, 
ni baselikhale beewe baaba baamwibotokheleele. 
7Kila Saulo abalomela ari, “Nimundekeerese buulayi, inywe babaandu be mu 
shikuuka sha Benyamini. Inywe mwaambaasa muri umusooleli wa Yese kane 
abakabile inywe buli mutweela tsinimilo ni kimikuunda kye kimisabibu? Niye 
kane abekyelise inywe khuuba babaakhulila liiye mu bikana ni bitoondo nga ise 
n'imbakholeele? 
8Isho nisho shishiili khuukila inywe mundyamo ise luwomelo? Mbaawo na 
mutweela khwiinywe uwamboolelakho ise ari umwaana wase Yonasani 

waakhola indakaano n'umwaana wa Yese ta. Mbaawo na mutweela uwenaanayo 
khulwase namwe weetsa waamboolelakho ari Yonasani aayeeta mutweela khu 
baselikhale baase khukhwikyela nabumiinyi ta. Bona ari niye uulikhukhakakho 
khuuweentsa isaambo iye khukhuuntsira ise.” 
9 Dowegi uwe Edomu uwaba weemile atweela ni baakhulu ba Saulo weelamo 
ari, “Ise ni naba mu shiriimba she Nobu, nabona umusooleli wa Yese uyo, nga 
weetsile khuubona umusaayi Ahimeleki umwaana wa Ahitubu. 
10Ahimeleki waatsya waamwireebelakho isi Umukasya, lwanyuma 
waamuwakho biilyo, atweela ni lurima lulwaba lwa Goliyasi Umufirisitiya.” 
11Aryo Saulo waarumanisa umusaayi Ahimeleki khukhwiitsa is'ali, atweela ni 
baalebe beewe boosi babaaba basaayi nabo i Nobu. 
12Saulo waaloma Ahimeleki ari, “Ari n'undekeerese buulayi, iwe umwaana wa 
Ahitubu.” Ahimeleki naye weelamo ari, “Naarekeeresile, O umuyiinga.” 
13Saulo waamureeba ari, “Lwashiina iwe n'umusooleli wa Yese muli khuukana 
khukhuundyamo ise luwomelo? Iwe woolele ni khuumuyeeta waamuwa biilyo 
ni lurima lulwaba lwa Goliyasi, naluundi waatsya waamwireebelakho isi Wele. 
Ari bona ali khuuweentsa khukhuuntsira ise.” 
14Ahimeleki naye weelamo ari, “Mbaawo mu bakaanisi boowo umuundu uuli 
umwiyikinwa is'uli nga Dawudi ta. Niye ali umusaani woowo uyila umukhaana 
woowo, naluundi niye ali ukhulila liiye lyoowo lilikhuliinda iwe. Buli mutweela 
khu baandu be muungo mwoowo mubweene bamwiisamo naabi lukoosi. 
15Kumuluundi kuno shikuli nikwo kukunyoowele ise khukhwireebelakho 
Dawudi isi Wele ta. Isho shikhakila iwe waakhalalila ise, umwakaanisi woowo 
ta. Namwe iwe ukhabirisaka babaandu be muungo mwase buubi ta, lwekhuuba 
ise naakhumanyakho shishiindu shoosi ta.” 
16Saulo weelamo ari, “Ahimeleki, iwe ni be muungo mwa paapawo mweesi, 
mutsya khukhwiiribwa.” 
17Kila Saulo alakila baaliindi beewe babaamuba aambi ari, “Nimushuukhe 
mwiire basaayi b'Omukasya bano, lwekhuuba nibo baayeeta Dawudi. Nibo 
baashimanyakho buulayi bari alikho atitukha, baalekha khwiitsa 
khukhuumboolelakho ta.” Ne baaliindi b'omuyiinga baalekha khunyalisa 
khukhwiira basaayi b'Omukasya ta. 
18Lwanyuma kila umuyiinga alakila Dowegi uwaba uwe Edomu ari, “Yiira 
basaayi bano.” Dowegi aryo khu shifukhu isho weera basaayi kamakhumi 
shinaane na baraano, babaaba bali ni kumulimo kwe khuusuta i efodi. 
19Waamawo weloosela khukhwibwakala shiriimba she Nobu, isi basaayi bano 
baamenyatsaka. Ibweene iyo, weeraka babaandu baayo boosi; basaani ni 
bakhasi ni babaana, ni baŋaalye beene. Waalooselakho weeraka ni tsikhaafu, 
tsisikilya, atweela ni kamasheese. 

20Ne mutweela khu baana ba Ahimeleki isi balaanga bari Abiyasaari webisa 
waatitukha, waatima waatsya wetubaasa khu Dawudi. 
21Waaboolela Dawudi ari Saulo weerire basaayi b'Omukasya boosi i Nobu. 

22Kila Dawudi aboolela Abiyasaari ari, “Khu shifukhu isho nga ni nabona 
Dowegi, namanya ndi ilala atsya khuboolela Saulo. Nashiryo babaandu be 
muungo mwa paapa woowo bafwiile khulwase. 
23Ari n'urame ano atweela ni nase, ukharya ta. Umuundu uyo uuli khuweentsa 
khukhwiira iwe, ali khukhuumeentsa ni nase. Ne ukharya ta, kane ube buulayi 
nga uli ni nase.” 

1 Samweli 23 

Dawudi awonesa shiriimba she Keyila 

1Shifukhu shitweela, babaandu beetsa baaboolela Dawudi bari, “Bafirisitiya 
balikho bebwakala shiriimba she Keyila, naluundi balikho banuula biilyo 
khukhwaama mu mawuliilo.” 
2Kila Dawudi atsya khukhwiireeba khu Mukasya ari, “Inyala khuutsya 
nebwakala Bafirisitiya bano?” Umukasya waamwiilamo ari, “E e, n'utsye 
ubebwakale, uwonese shiriimba Keyila.” 
3Ne basaani ba Dawudi baamuloma bari, “Ifwe abe yakhaba ano mu Yuda, 
khwayiyembelela naabi Bafirisitiya. Ne ari kane shoole eena, nikane khutsye 
khubebwakalile i Keyila.” 
4Ndi luundi Dawudi waatsya wereeba khu Mukasya. Ne Umukasya waamuloma 
ari, “Yinyukhilamo utsye i Keyila, ni nase kane ikhunyalisise khuuwula 
Bafirisitiya abo.” 
5Aryo Dawudi ni basaani beewe baatsya bebwakala Bafirisitiya. Baabasoolanisa 
ni kamaani kamakali, beera baakali khu nibo, baabukula tsikhaafu tsaabwe. 
Baryo baawonesa babaandu be Keyila. 
6Nga Abiyasaari umwaana wa Ahimeleki n'atitukha khuutsya i Keyila 
khukhwitubaasa ni Dawudi, atsya ni efodi. 
7Khu mbuka iyo Saulo waawulila bari Dawudi waatsiile i Keyila, kila elomela ari, 
“Ari Wele waamumbeele mu mukhono kwase. Dawudi ari wahaambikhiile mu 
shiriimba shishiilikho kamatikiiyi ni bilibwa.” 
8Kila alaanga baselikhale beewe khukhwirekekhela busoolo, waabaloma 
bakhuumbe batsye i Keyila, bawaambe Dawudi atweela ni basaani beewe. 
9Ne Dawudi n'awulila bari Saulo ali khukhwiitsa khuumuwaamba, waalomela 
umusaayi Abiyasaari ari, “Khakhwireebekho isi Wele akhuboolele shiina she 
khuukhola.” 

10Lwanyuma Dawudi waaloomba ari, “O Umukasya Wele wa Isiraeli, ise 
umwakaanisi woowo naawuliile bari Saulo ali khuukana khukhwiitsa ano i 
Keyila, nga akana khukhwoonakisa shiriimba shino khulwase. 
11Manya babaandu be Keyila bano banyala bambaanayo isi Saulo? O Umukasya 
Wele wa Isiraeli, ise ikhwikoontselela ndi umboolele.” Kila Umukasya 
amwiilamo ari, “E e, Saulo kane eetse.” 
12Dawudi waareeba luundi ari, “Ne manya babaandu be Keyila kane 
bambaaneyo ise ni baselikhale baase isi Saulo?” Umukasya waamwiilamo ari, “E 
e, kane bakhuwaaneyo.” 
13Aryo Dawudi ni basaani beewe, babaaba boola nga bitoondo bisesaba, 
benyukha khukhwaama i Keyila nga bakyeendaana mu bifwo bibikhali bitweela 
ta. Saulo n'awulila ari Dawudi warurire i Keyila watsiile, wakhalawo khulekha 
khumuloondakho ta. 
14Aryo Dawudi waamenyatsaka mu bifwo bye bubwibisilo, bye mu ngoongo mu 
Mubiimbi kwa Zifu. Saulo weloosela khuuweentsa Dawudi buli shifukhu, ne 
Umukasya walekha khuwaanayo Dawudi mu makhono keewe ta. 
15Khu mbuka isi Dawudi aabeela mu shifwo she Horeshi mu mubiimbi kwa Zifu, 
waaba ni buuri bukali naabi, lwekhuuba Saulo aaba nga alikho aweentsa 
khuumwiira. 
16Ne Yonasani umusooleli wa Saulo waatsya khuubona Dawudi mu shifwo isho, 
waamuyeeta nga amwiisamo kamaani mu Wele. 
17Yonasani waamulomela ari, “Ukheyembelela ta. Paapa wase Saulo singene 
anyaalise khuukhwiira iwe ta. Lwekhuuba niye waamanyila ilala ari, iwe niye 
utsya khukhwiilawo nga umuyiinga wa Isiraeli, naluundi waamanya ari ise niye 
utsya khuba umuro woowo. Shino paapa wase waashimanyila ilala ari shili 
shaŋali.” 
18Baryo boombi baakhola indakaano mu moni ts'Omukasya, nga bafukiilisana 
khuuba babeyikinwa umuundu isi uwashe. Lwanyuma Yonasani weelayo ingo, 
ne Dawudi niye waarama i Horeshi. 
19 Babaandu baalala khukhwaama mu shiriimba she Zifu, baatsya isi Saulo i 
Gibeya baamulomela bari, “O Umuyiinga Saulo, Dawudi ali ni bubwibisilo aambi 
ni nafwe iweefwe iyo i Horeshi, mu bikoongo bya Hakila, shiifwo shishiili 
imwaalo wa Jeshimoni. 
20Ari iwe n'uba nga unyalisa khukhwiitsa nga kumwoyo kwoowo ni kukana, ifwe 
kane khukhuyeete umuwaambe.” 
21Saulo waabeelamo ari, “Umukasya abawe tsikhabi, lwekhuuba inywe 
mwanjeetile ise naabi. 

22Ari ni mutsye muweentselese buulayi. Ne ni muba nga mwaamunyoolile is'ali, 
ni khuumanya eena isi atela khuutsya, ni naanu umuboone is'ali. Baayimboolela 
buulayi bari ali umuundu umwikobani naabi. 
23Ni nashiryo ni muweentselese buulayi, mumanye biifwo byeesi atela 
khukhwiibisamo, mukobole mumboolele. Ni nase lwanyuma kane intsye ni 
nanywe, siinga aba nga waayibisa mu bisiintsa bibiili mu bikuuka bya Yuda, 
indyo kane imunyoole.” 
24Baryo babaandu bano benyukha baaraangila ibweeni wa Saulo, baatsya i Zifu. 
Baatsya baashifumbula nga Dawudi ni basaani beewe abe baayibisa imwaalo wa 
Jeshimoni mu Mubiimbi kwa Mawoni. 
25Aryo Saulo ni basaani beewe baatsya khuuweentsa Dawudi. Ne Dawudi 
n'ashiwulilakho bari Saulo ali khukhwiitsa, wenyukha waatsya mu shifwo isi 
balaanga bari Lulwaanda shishiili mu Mubiimbi kwa Mawoni. Saulo naye 
n'ashiwulilakho aryo, weloosela khuuweentselesela ilala Dawudi. 
26Saulo waaba nga akyeendela khu luwaande lutweela khwe lukiingi, ni Dawudi 
ni basaani beewe naye waaba khu luwaande luluundi, nga bakhakakho 
khuutitukha. Aryo Saulo ni baselikhale beewe ni baaba nga bali aambi 
khuuwaamba Dawudi, 
27yabayo umuundu mutweela uweetsa isi Saulo waamuboolela ari, “Nuwiitse 
khaangu! Bona Bafirisitiya bali khukhwibwakala linaambo lyeefwe, ate bali 
khuuyila buli shiindu shoosi.” 
28Ni abweene awo, Saulo waakamisa khuuloondelela Dawudi, weelayo ingo 
khuusoolanisa Bafirisitiya. Ni shiifwo isho shikila bashilaanga bari, “Lulwaanda 
lwe Bubwilukhilo.” 
29Dawudi wenyukhayo iyo, waatsya weebisa, nga amenya mu shisiintsa sha 
Engedi. 

1 Samweli 24 

Dawudi aloba khukhwiira Saulo 

1Lwanyuma nga Saulo waakoboole khukhwaama mu busoolo ni Bafirisitiya, 
waawulila bari Dawudi ali mu mubiimbi kwe Engedi. 
2Kila Saulo ayila baselikhale bikana bitaru (3,000) babaafuura buulayi mu 
Isiraeli mwoosi, khuutsya khuweentsa Dawudi ni basaani beewe aambi ni 
Lulwaanda lwe Tsimbusi Tsimusiru luluuli i Engedi. 
3Saulo weetsa isi lifuluma lyaba, nga lili aambi ni litaala mweesi kamasheese 
kaliindibwila. Lifuluma lino lyaba aambi ni intsila, kila enjila mukari mwalyo 
khukhwiyeeta. Dawudi ni basaani beewe baaba beebisile mukari ilala mwe 
lifuluma lino. 

4Kila basaani ba Dawudi balomela Dawudi bari, “Umukasya aakhulomela iwe ari 
atsya khukhuyeeta iwe khuuwula baasiku boowo boosi, ni khuukhuyeeta iwe 
khuukhola shishiindu shoosi sheesi ukana. Shino shaakhiile khuuba nga nisho 
shifukhu sheene isho.” Lwanyuma Dawudi wenyukha mu mbola busa waatsya 
waakhalakho khasiintsa khe ngubo khu ngubo ya Saulo. 
5Ne lwanyuma Dawudi kumwoyo kweewe kwaamutsiina naabi lwe khuukhola 
shishiindu nga isho. 
6Kila alomela basaani beewe ari, “Khali Umukasya ashikhaliilisile ise indoba 
khukhola shishiindu nga shino khu muundu isi Umukasya aarobola khuuba 
umuyiinga ta! Ise sinyala naakhakakho na khakyeekhe khuukholakho Saulo 
buubi bwoosi ta, lwekhuuba niye ali umuyiinga wase.” 
7Ni bilomo bino Dawudi waakhoongelesa basaani beewe baalekha khwibwakala 
Saulo ta. Aryo Saulo wenyukha, waarura mu lifuluma waatsya mu ntsila tseewe. 
8Lwanyumakho khakyeekhe, Dawudi naye waarura mwifuluma tsana waatsya. 
Nga waakyeendakilekho khakyeendo, wekhuunga ni likono liikali ari, “O 
Umuyiinga wase.” Saulo weshebukha waabona Dawudi. Ni Dawudi aryo 
weenama aasi kumurwe kweewe khuumwiisamo shiriifwa. 
9Waalomela Saulo ari, “O Umuyiinga, lwashiina urekeeresa byeesi babaandu 
bakhuboolela bari ise ingana khukhukholakho buubi? 
10Waakha khuushibona uri abe shaleelo shino Umukasya ambeele ise ikhabi iye 
khuukhwiira iwe mu lifuluma. Batweela khu basaani baase abe bakanile 
khuukhwiira iwe, ne ise simbafukiilisile ta. Ise imbabooleele ndi ise sinyala 
naakhola buubi khu muundu isi Umukasya aatsukhakho kamafura ta. 
11Ne ari O Umuyiinga, bonakho shisiintsa she ngubo khukhwaama khu ngubo 
yoowo, sheesi ise imaambile mu mukhono kwase! Shisiintsa shino ishikhalile 
khu ngubo yoowo, ne nalekha khukhwiira iwe ta. Ise ikhulekhile iwe khuuba 
mulamu nio shikhwokesanise shiri ise s'indikho ni buubi bwoosi bwe 
khukhwiira iwe namwe khuukhumiinyaalila ta. Ise naakhukhukholakho buubi 
bwoosi ta, ne iwe bona umeentsa ise nga ukana khukhuuntsira. 
12Ne khali Umukasya umweene akhalilewo kumusaango kuno akari owo ni nase. 
Inoomba ndi khali Umukasya akhuweele iwe shitaambiso lweesho sheesi uli 
khukana khukhukhola khwiise, ne mbaawo sheesi kane ikhukhole khwiiwe ta. 
13Nga n'umanyile lulikha lwe bakhale lululoma luri, ‘Buubi bwaama mu muundu 
umubi.’ Ne ise singene ikhukholekho buubi bwoosi ta. 
14Ne shiina ilala shishireerire umuyiinga wa Isiraeli khukhwiitsa nga andimisa 
ise? Iwe ulikho utimisa ise uuli busa nga imbwa ifwiile, namwe uuli induusi 
busa! 
15Ise inoomba ndi Umukasya umweene akhalewo naanu uuli umubi, naluundi 
awe shitaambiso akari aase ni nawe. Niye umweene ukane ambonese ise 
khukhwaama mu bunyala bwoowo.” 

16Lwanyuma nga Dawudi waamalile khuukanikha bibiindu bino byoosi, Saulo 
waamureeba ari, “Ilala iwe niye Dawudi umusooleli wase?” Lwashino, Saulo 
waarakikha khuulila luukali. 
17Saulo waamulomela ari, “Dawudi iwe uli umukhosefu khukhufuurakho ise. 
Lwekhuuba iwe waasaasiile ise ni shiisa shikali, ne ise naabeele umuundu 
umubi naabi isi iwe. 
18Shaleelo shino iwe waantsokesile ise uri, waabeele umulayi naabi isi ise. Bona 
abe Umukasya ambeeleyo ise mu mukhono kwoowo, ne iwe s'untsirire ta! 
19Mwilala, umuundu nga waanyoolile umusiku weewe, s'anyala waamulekha 
nga mulamu ta. Nashiryo, ise inoomba ndi khali Umukasya akhuweele iwe 
shiwaanwa shikali lweesho sheesi ukholile shaleelo. 
20Shaleelo shino ise naamanyiile ilala ndi, iwe niye utsya khukhwiilawo nga 
umuyiinga wa Isiraeli, naluundi ni buyiinga ubwo bukhaabe bwe kamaani. 
21Ise ikhuloomba iwe ndi, untsitsubile isi Umukasya, khukhwookesanisa uri 
singene wiire babetsukhulu baase ubamalewo ta. Ubalekhatsake babe baalamu, 
beloosele lisaaye lyase.” 
22Dawudi wetsubila Saulo nga n'amuloomba khushikhola. Lwanyuma Saulo 
welayo ingo weewe, ni Dawudi naye ni basaani beewe beelayo mu bwibisilo 
bwaabwe. 

1 Samweli 25 

Khuufwa khwa Samweli 

1Imbuka ni yoola, Samweli waafwa. Babaandu ba Isiraeli boosi baabuusana 
atweela khuumulila. Lwanyuma baamusiikha ango eewe i Rama. 

Dawudi, Nabali, ni Abigayili 

Lwanyuma lwa bino, Dawudi wenyukha waatsya mu mubiimbi kwe Parani. 
2Mu shiriimba she Mawoni, yabayo umusaani mutweela uwaba ni buyiindifu 
bukali naabi. Buyindifu buno abe ali nabwo mu shiriimba she Karumeli. 
Umusaani yuno aba ali ni tsimbusi shikana shitweela (1,000), ni kamasheese 
bikana bitaru (3,000) abe keesi ali khubekakho bubwooya i Karumeli. 
3Lisiina ly'omusaani uyo abe bari Nabali, n'umukhasi weewe abe bari Abigayili, 
uwaba umukhasi umukyesi naabi naluundi nga waamiliya waakhila ta. Ne 
Nabali aaba uwe mu shikuuka sha Kalebu, nga niye ali umusaani uwibirisaka 
buubi, luundi nga ali umulyaasi. 
4Dawudi nga ali mu mubiimbi iyo, waawulila bari Nabali ali i Karumeli, ni 
baraambi beewe nga bali khuubekakho kamasheese keewe bubwooya. 
5Kila Dawudi waarumana likhumi khu basaani beewe khuumutsyayo bamuyilile 
khuukheesa. 

6Waabalomela khuutsya balome Nabali bari, “Dawudi waakhwakaanisile 
khuukheesa khweewe. Niye akhukanisa iwe ni be muungo mwoowo lukoosi, 
naluundi lukoosi lube khwiibyo byoosi byeesi uli nabyo! 
7Naawuliile bari iyi niyo imbuka iye khuubekakho kamakheese bubwooya. Ne 
babaayi boowo ni baaba nga bali ni nafwe i Karumeli, ifwe sikhwababirisa buubi 
ta, naluundi mbaawo shishiindu shoosi sheesi baabeebakho ta. 
8Nga waabareebile babeene, kane bakhuboolele shishiindu nisho shitweela 
sheene. Iyi n'ili imbuka iye kamayiiya, khuloomba ukhuwaambile ifwe shiisa, 
ukhwakaanile buulayi. N'ukhuwekho biilyo byeesi unanyalisa, ifwe 
babaakaanisi boowo n'umusaale woowo Dawudi.” 
9Basaani ba Dawudi baatsya isi Nabali, baamwakaanisa buurume buno 
khukhwaama isi Dawudi. Bekhala baaliinda sheesi Nabali anabeelamo. 
10Lwanyuma Nabali waabeelamo ari, “Dawudi? Wuutsi niye naanu? Umwaana 
wa Yese uyo, mutweela khu baakulwa uwatitukha khukhwaama khu mukoosi 
weewe! Baakulwa babaali nga niye, nga bali baakali biifukhu bino! 
11Shiina shishikila inywe mwaambaasa muri ise inyala naabukula kimikaati 
kyase, ni tsinyama tseesi iŋoonaŋooneele abo babaali khuubekakho kamasheese 
bubwooya, naabawa inywe? Ni shishiindi, ise naakhumanya inywe isi mwaama 
ta!” 
12Baryo basaani bano beelayo, baatsya baboolela Dawudi bilomo byoosi byeesi 
Nabali aaloma. 
13Lwanyuma Dawudi waabalakila ari, “Buli mutweela naabukule lurima 
lweewe!” Boosi buli mutweela weesabikha, ni Dawudi naye umweene 
weesabikha. Basaani bitoondo bine (400) baarura khuutsya ni Dawudi, ne 
bitoondo bibili (200) baarama khuuliinda bikuku byaabwe. 
14Ibyo nga bili biryo, mutweela khu baraambi ba Nabali waatsya waaboolela 
Abigayili, umukyelama wa Nabali ari, “Waawuliilekho nga Dawudi n'arumanile 
babaakaanisi beewe khuureera khuukheesa isi umukoosi weefwe Nabali, ne 
niye waabakhomaka busa! 
15Ate nga babaandu bano baakhubeela baalayi naabi khu mbuka isi khwabeela 
mu mubiimbi aambi ni nabo. Nibo sibaakhutaambisakho ifwe ta, naluundi 
mbaawo khu biindu byeefwe shishakoraanakho ta. 
16Abe buli shiilo ni kumuusi bakhukhiinga ifwe, nga ni khwaba nga khwaayisa 
kamasheese keefwe aambi ni nabo. 
17Ari yambaasa khaangu khu sheesi unyala khuukhola, lwekhuuba buwaangafu 
butsya khwoola khu mukoosi weefwe ni be muungo mweewe boosi. Umukoosi 
weefwe uyu ali ni kumurwe kumuboofu, mbaawo umuundu unyala 
waamukanikhayo ta.” 
18Khaangukho, Abigayili wenyukhilamo, waabuusanisa kimikaati bitoondo 
bibili (200), ni tsisutilo tse kamahaafu tse viini tsibili, tsinyama tse kamasheese 

karaano, ni isawu imboofu iye ŋaano ikhalaange, biyuuyi biraano bye tsizabibu, 
ni kamatuunda ke kuusaala ku figi kamoomu. Bino byoosi waabimeemisa khu 
sikilya tseewe. 
19Lwanyuma kila alomela babaakaanisi beewe ari, “Inywe ni muraangile mutsye 
iburaangisi wase, ni nase kane imbaloondekho.” Ne mu bino byoosi 
s'aboolelakho umuseetsa weewe Nabali byeesi aaba ali khuukhola ta. 
20Ne Abigayili n'aba nga alikho etsila khu sikilya yeewe khu ntsila iyibotokhelela 
khu lukiingi, khaangukho waakanana ni Dawudi ni basaani beewe, nga naye 
alikho eetsa khu mukhoosi kweene khuumwakaanana. 
21Dawudi abe nio alimalile khuukanikha ari, “Ise namala busa imbuka yase 
khukhiinga bibiindu bya Nabali iyo mu mubiimbi, yaalekha khubawo shishiindu 
sheewe na shitweela shishakoraanakho ta. Ise namukhola niye buulayi, ne ari 
bona niye asasula ise ni bukhomo! 
22Ise nitsuba ndi antsye butsya khusha kumutikhinyi, singene ibewo umusaani 
na mutweela namwe umusooleli, khukhwaama muungo mweewe, ukane abe 
nga ali mulamu ta. Ise inoomba ndi khali Wele ambeele shitaambiso, niimba nga 
naakhushikhola ta!” 
23Aryo Abigayili n'abona khu Dawudi, waarura khaangu khu sikilya yeewe, 
waafukhama aasi, weenamisa kumurwe kweewe aasi iburaangisi a bikyele bya 
Dawudi. 
24Lwanyuma kila amulomela ari, “Musakhulu, ikhwikoontselela ndi uwuliilise 
byeesi ise umwakaanisi woowo inoma. Inoomba ndi khukhwikiitsa khuno khali 
khubeele khwiise! 
25Ikhuloomba ndi ukhenaanayo isi umusaani Nabali ukhalimo kamakyesi uyo ta. 
Nga lisiina lyeewe nilimanyisa liri, ‘Umuundu umusilu,’ ilala afwaana aryo! Ne 
mu ŋali, ise umwakaanisi woowo, sinabonakho khu basaani beesi iwe 
warumana ta. 
26Nashiryo nga ni shili ndi Umukasya umweene niye ukhaakhufukiilisa iwe 
khukhwiira baasiku boowo ta, ni khuubeliyaasa nibo ni kamakhono koowo 
kameene ta, ikhuloomba ndi khali baasiku boowo boosi, ni naabo babaakana 
khuukhukholakho iwe buubi, khali bafunile shitaambiso nga Nabali. Shino 
ishikhwitsubila mu lisiina ly'Omukasya ni mu lisiina lyoowo. 
27Ari ise ikhuloomba ndi khali ufukiilisile shiwaanwa shino sheesi ise 
umwakaanisi woowo naama khukhureerera, ushiwa basaani boowo bano. 
28Naluundi ikhuloomba ndi untsiyakhile ise umwakaanisi woowo. Umukasya 
umweene ali khukhiinga iwe ni be muungo mwoowo boosi, lwekhuuba iwe uli 
khuusoolana busoolo bw'Omukasya. Inoomba ndi ulekhe khukholakho 
shishiindu shiibi shoosi ta, imbuka yoosi isi ulimala nga ushiili mulamu. 

29Umukasya Wele umweene alikhuliinda iwe, siinga ibawo baasiku boosi 
babaakana khukhwiira iwe. Ne buulamu bwaabwe alibukhwaanyula khaangu 
khuuburusawo khuufwaana nga libaale lilirura khukhwaama mu kholoto. 
30Umukasya umweene waakhusuubisa khuukhukholela iwe bibiindu biilayi, ni 
khukhwoolisa khuukhukhola iwe khuuba umuyiinga wa Isiraeli. Umukasya 
alyoolelesa bisuubiso byeewe isi iwe, 
31ni mu byambaaso byoowo, iwe s'ulibakho ni she khukhwiyikiitsa ta, 
lwekhuuba s'ulibakho ni butsiina mu mwoyo kwooyo lwe khuutsukha kamafuki 
ke babaandu babaakhalikho ni kumusaango ta, namwe bari lwekhuuba 
wabakho ni she khukhwiliyaasa ta. Ne nga Umukasya waakhukholeele bibiindu 
biilayi bino byoosi, ikhwikoontselela ndi ukhaantsibililatsaka ise, umwakaanisi 
woowo ta!” 
32Kila Dawudi naye waalomela Abigayili ari, “Umukasya Wele wa Isiraeli 
aruuyibwe naabi! Umweene akhiile khuuba nga niye ukhurumanile iwe 
khukhwiitsa khukhuuntsakaanana ise shaleelo shino. 
33Ni nawe waakha khuusiima Wele lwe khuukhalawo khwoowo khwe 
kamakyesi. Naluundi khuukhalawo khwoowo ukhwo khwanjeetile ise 
khuulekha khwiliyaasa ta, ni khukhwiira babaandu babaakhalikho ni shiibi 
shoosi ta. 
34Iwe uba nga ukheetsile khaangu khukhuuntsakaanana ise ta, khali isi antsye 
butsiile khusha, nga buli musaani, na buli musooleli yeesi muungo mwa Nabali 
weriibwile. Ise ikhwitsubila shino mu lisiina ly'Omukasya Wele wa Isiraeli, 
ukhwaayilisile iwe, ndi shino sheesi inoma shili shaŋali.” 
35Lwanyuma Dawudi waakaanila ibyo byoosi byeesi Abigayili aamureerera. Ne 
ndi waamulomela ari, “Ukheyembelela ta. N'uwileyo ingo woowo mu lukoosi. 
Kane ikhukholele sheesi uloombile.” 
36Abigayili weelayo ingo weewe, waanyoola nga Nabali umuseetsa weewe 
waakabuule kamayiiya, abe kafwaana nga keesi bakabuliile umuyiinga. Nabali 
abe umweene waanyweele waameelile, nga wetsuule kumwikhoyo. Kila 
Abigayili waalekha khuumuboolelakho shishiindu shoosi shiilo isho ta. 
37Ne antsye ni bwasha kumutikhinyi, nga ari Nabali waatelelile mu byambaaso, 
Abigayili waamuboolela byoosi bibyaba byakholekhile. Nabali kumwoyo 
kwaamusuna muunda, waakona mu bulili wafwaana libaale, waaba busa nga 
ufwiile. 
38Ne lwanyuma lwe biifukhu likhumi, Umukasya waamukhweesamo buulamu 
bweewe, waafwa na khufwa. 
39Ne Dawudi n'awulila bari Nabali waafwiile, waaloma ari, “Umukasya 
aruuyibwe naabi! Lwekhuuba niye waakhaliile Nabali kumusaango lwe 
bukhomo bweesi aakhoma ise. Umukasya umweene niye ukhaafukiilisa ise 
khuukholakho shishiindu shoosi shiibi ta, waakila Nabali umweene waafwa lwe 

buubi bweewe umweene.” Lwanyuma Dawudi waarumanisa isi Abigayili 
khuumukanikhisa, nio amuyile nga umukyelama weewe. 
40Babaakaanisi ba Dawudi baatsya isi Abigayili, uwaba ashiili i Karumeli, 
baamulomela bari, “Dawudi waakhurumaane ifwe is'uli bari khukhuyile iweewe 
ube umukyelama weewe.” 
41Abigayili waafukhamila aasi, weenamisa kumurwe kweewe, waaloma ari, “Ise 
naafukiilile khuuba umukulwa wa Dawudi, khuumusiingatsaka bikyele 
byeewe.” 
42Lubaluba, Abigayili weenyukhilamo, weŋoonaŋoona, waaniina khu sikilya 
yeewe, nga ali ni bakhaana beewe baraano babaamulolelela. Aryo waatsya ni 
babaakaanisi ba Dawudi, weekyela umukyelama weewe. 
43Abe makiboolekho Dawudi waayila Ahinomu khukhwaama mu shiriimba sha 
Yezureeli. Baryo boombi, niye ni Abigayili beekyela bakyelama ba Dawudi. 
44Khu mbuka iyo, abe Saulo alikhuŋoonaŋoona khuukhwaalikhisa Mikaali 
uwaba mukha Dawudi, wa Paluti, umusooleli wa Layishi khukhwaama mu 
shiriimba sha Galimu. 

1 Samweli 26 

Dawudi ndi luundi alekha khukhwiira Saulo 

1 Luundi ndi yabayo babaandu babaama i Zifu babaatsya i Gibeya khuutsya 
khukanikha ni Saulo, nga bamuboolela bari, “Dawudi ali ni shiifwo she 
khukhwiibisamo khu lukiingi Hakila aambi ni Jeshimoni shishiili mu mubiimbi.” 
2Kila Saulo ndi enyukhilamo, waarobola baselikhale baalayi baboola bikana 
bitaru (3,000), be mu liiye lya Isiraeli, baatsya khuweentsa Dawudi iyo mu 
Mubiimbi kwe Zifu. 
3Saulo waabuusila liiye lyeewe khu ndulo khwe lukuuto lulwaba lulolelanila ni 
lukiingi Hakila, nga luli aambi ni Jeshimoni. Ne Dawudi niye waarama mu 
khwiibisa khweewe iyo mu mubiimbi. Dawudi n'ashimanyakho ari Saulo 
weetsile khuumuweentsa, 
4waarumana baabapelelesa, khuutsya khumanya oba shili sha ŋali shili Saulo 
weetsile. 
5Lwanyuma Dawudi wenyukhilakho khaangu, waatsya isi Saulo ni liiye lyeewe 
babuusaniile. Dawudi waatsya waashifumbula nga Saulo ni Abuneri, umusooleli 
wa Neri, umukhulu we liiye lyeewe, baaba baakonile akari e libusanilo lye liiye, 
ni baselikhale babaaramile nga baakonile tsindulo tsoosi. 
6Kila Dawudi areeba Ahimeleki uwaba Umuhiiti, ni Abisaayi wandaaye wa 
Yowabu, babaana b'omukhasi Zewuriya ari, “Khwiinywe naanu ukane atsye ni 
nase isi Saulo abuusiile liiye lyeewe?” Abisaayi weelamo ari, “Ise kane intsye ni 
nawe.” 

7Mu shilo isho, Dawudi ni Abisaayi bekhweesa mbola, boola isi Saulo ni liiye 
baabuusanila. Saulo aaba nga ali khuukona akari e liiye, ni lifumo lyeewe nga 
baalisimikhile mwiloba aambi ni kumurwe kweewe. Abuneri ni baselikhale 
babaaramile boosi nabo baaba balikho bakona. 
8Kila Abisaayi alomela Dawudi ari, “Khu mbuka yino Umukasya waakhuweele 
umusiku woowo mu mukhono kwoowo! Ari lekha ise imuwunile khwiloba 
kumuluundi mutweela kwonyene, nga inaambisa lifumo lyeewe lilyeene, 
singene ibe khabili ta.” 
9Kila Dawudi alomela Abisaayi ari, “Ukhamukhoonya ta. Lwekhuuba naanu ilala 
unyala khuutiila khu murobole wa Wele, ni Wele waamulekha busa aryo? 
10Mu ŋali nga Umukasya n'ali umulamu, Umukasya umweene akheere Saulo, 
namwe Saulo anyala khuufwa ni luufu lwa busheele, namwe balimwiirira mu 
busoolo. 
11Ne ise inoomba ndi Umukasya akhaafukiilisa ise khuukhola buubi umuyiinga 
weewe umurobole ta. Ne khuurusakho ifwe khakhusute busa lifumo lyeewe 
liliili aambi ni kumurwe kweewe, ni muka yeewe iye kameetsi, khurure ano 
khutsye.” 
12Aryo Dawudi waasuta lifumo lilyaba aambi ni kumurwe kwa Saulo, waasuta ni 
muka yeewe iye kameetsi, baarura baatsya. Ne bino bikholikha biryo, mbaawo 
namutweela khu basaani ba Saulo, uwabonakho namwe waashimanyakho 
namwe waasisimukhakho ta. Abe Umukasya waabasiindikhiile liilo liikali 
lilyeene. 
13Dawudi ni Abisaayi baakhalisa litila, baatsya baaniina khu lukiingi luluundi, isi 
baabonela nga mbaawo buubi bwoosi ta, 
14kila Dawudi ekhuunga isi liiye, nga aloma ari, “Abuneri! Iwe ulikho umbulila? 
S'unyala waantsilamo ta?” Kila Abuneri naye elamo ari, “Iwe naanu uuli 
khuukhupila umuyiinga liyoombo?” 
15Dawudi naye waamwiilamo ari, “Iwe uli umusaani wa saambo shiina? Iwe s'uli 
niye ufuura mu liiye lyoosi lya Isiraeli? Ne lwashiina iwe ukhanyalisile 
khuukhiinga umuyiinga woowo? Lwekhuuba ibeelewo umuundu mutweela 
uwiitsile mu libusanilo lyeenywe ilyo, waakana khukhwiira umuyiinga 
weenywe shiilo shino. 
16Iwe nga umuliindi waakhaasikhile mu mulimo kwoowo. Ilala ikhwitsubila ndi 
iwe, ni baaliindi babaandi babaaramile boosi mwaakha khukhwiiribwa, lwe 
khuulekha khukhiinga buulayi umuyiinga wa Wele umurobole ta. Ari lolaka 
buulayi khubone, lifumo ly'omuyiinga lilibeele aambi ni kumurwe kweewe, ni 
imuka yeewe iye kameetsi biliwo?” 
17Saulo waamanya buulayi likono lya Dawudi, kila naye ekhuunga ari, “Dawudi, 
iwe niye, mwaana wase?” Dawudi naye weelamo ari, “Ise niy'oyu. O Umuyiinga.” 

18Dawudi weloosela nga aloma ari, “Lwashiina kila iwe ulikho umeentsa ise 
naabi uryo? Manya iliwo sheesi ise nakhukholakho shiibi, namwe ise ndi na 
musaango shiina? 
19O Umuyiinga ikhuloomba urekeeresa sheesi ise inoma. Siinga nga Umukasya 
niye uuli khuukila iwe unganisa buubi, khali afukiilile isaayilo ashuusakho 
bibyambaaso byeewe. Ne siinga nga bali babaandu busa babaali khuukhushuusa 
iwe lwe buubi, khali Umukasya abaweele shitaambiso. Lwekhuuba bona nibo 
baayimboona ise naarura mu shibala sh'Omukasya, baakila ise naayitsa ino 
khukhwiisaaya ba wele babaandi. 
20Iwe ukhashifukiilila ise naafwiila mu shibala shireende shishiili aleeyi 
n'Umukasya ta. Lwashiina iwe nga umuyiinga wa Isiraeli wiitsa khuuweentsa 
ise, uuli induusi busa! Iwe khukhuumeentsela mu njiinji nafwaana busa nga 
khanywiinywi khe mwirome?” 
21Kila Saulo elamo ari, “Mwaana wase Dawudi, iwe abe ubeele uwe 
khukhuuntsira ise shaleelo shino, ne buulamu bwase bubeele bwe kumukaso 
naabi is'uli! Nashiryo ise noonakile naabi, khuukhola shishiindu nga shino she 
khuukana khuukhwiira iwe. Ise nibirisile nga umuundu umusilu. Ne n'ukobole, 
ise singene ikhukholekho buubi bwoosi ta.” 
22Dawudi naye weelamo ari, “O Umuyiinga, bona lifumo lyoowo ilishiina. 
Rumana mutweela khu bakaanisi boowo eetse alikhurereere. 
23Umukasya asasula buli muundu nga emikha khu bukwalaafu ni bubwiyikinwa 
bweewe. Umukasya abe shaleelo shino akhumbeele mu mukhono kwase, ne ise 
abe sinyala khuutiila khu murobole w'Omukasya ta. 
24Ise musaambo isi ikhuwoneselemo iwe buulamu bwoowo, nase inoomba ndi 
Umukasya khali aniindile ise, andusa mu bikosi byase bino byoosi.” 
25Ndi Saulo waalomela Dawudi ari, “Mwaana wase Dawudi, ise ikhuloombela 
ndi khali Umukasya akhuweele iwe tsikhabi, na buli sheesi ukhola shikhutsiila 
buulayi.” Aryo Dawudi waatsya mu ntsila tseewe, ni Saulo niye weelayo ingo 
weewe. 

1 Samweli 27 

Dawudi nga ali mu Bafirisitiya 

1Dawudi welomela mu mwoyo kweewe ari, “Mu biifukhu bino Saulo anyala 
khukhuuntsira. Nashiryo shishikane shinjeete ise nikhwo khukhwilukhila mu 
shibala she Bafirisitiya. Nga ndi iyo kane Saulo akhakekho khukhuumeentsa 
akhaasikhe khukhuunyoola, lwanyuma andureyo.” 
2Kila Dawudi enyukha ni basaani beewe bitoondo bisesaba (600) beesi aaba 
nabo, waakyeenda waatsya w'omuyiinga Akishi, umwaana wa Mawoki uwe 
Gaasi. 

3Dawudi ni basaani beewe baatsya baamenya i Gaasi, nga bali atweela ni be 
muungo mwaabwe. Dawudi waaba nga ali ni baakyelama beewe babili: 
Ahinomu uwe Yezureeli, ni Abigayili uwe Karumeli, uwaba namulekhwa wa 
Nabali. 
4Ne ndi Saulo n'awulila bari Dawudi waatitukhiile i Gaasi, waakamisa 
khuumuweentsa nga akana khuumuwaamba. 
5Shifukhu shitweela Dawudi waakanikha ni Akishi nga aloma ari, “Iwe n'uba nga 
waasiimile ise, ikhuloomba ndi umbekho shiriimba shitweela shishiili 
aleeyikho, intsye imenyatsake ibweene iyo. Ise sishintsakhila khuumenya ni 
nawe ano mu shiriimba she buyiinga ta.” 
6Aryo khu shifukhu sheene isho, Akishi waawa Dawudi shiriimba sha Zikulaga. 
Ni khukhwaamila abweene awo, Zikulaga shekyela shiriimba she bayiinga ba 
Yuda. 
7Dawudi wamenya mu Firisitiya khuumala imbuka iye kumwiiko mutweela ni 
kimyeesi kine. 
8Khu mbuka iyo Dawudi atweela ni basaani beewe baatsyatsaka 
khukhwibwakala babaandu be Giruzi, ni ba Amaleki, nga nibo babaabatsaka 
babaandu babaamenya mu bifwo ibyo khukhwaama khaalekho. Abe Dawudi 
atsya webwakala biifwo byaabwe khukhwoolela ilala i Shuri, shishiili aambi ni 
Misiri. 
9Abe buli lweesi Dawudi bebwakaalila shiriimba, nga beyilila kamasheese, 
tsikhaafu, tsisikilya, tsiŋamila, ni bikwaaro. Ne nga abe beera buli muundu yeesi 
isi baanyoolatsaka. Lwanyuma abe Dawudi akobola waatsya khuubona Akishi. 
10Abe Akishi atela khuureeba Dawudi ari, “Shaleelo utsiile khukhwibwakala 
naanu?” Nga Dawudi naye abe elamo ari, “Ntsiile khusoolanisa shiriimba 
Negebu she mu Yuda,” namwe abe alala elamo ari “Ntsiile khusoolanisa Negebu 
isi ba Yerameeli bamenya,” namwe ari, “Isoolanisile Negebu she ba Keni.” 
11Dawudi abe akhoonya buli muundu yeesi abe isi anyoola, oba musaani, oba 
mukhasi, nga mbaawo na mutweela isi alekha khukhwiilayo i Gaasi nga mulamu 
ta. Abe buli mbuka ambaasa ari, “Siinga mbalekha beelayo nga baalamu i Gaasi, 
banyala baatsya baaboola byeesi ise mbeele nga ikhola.” Dawudi waakholatsaka 
aryo imbuka yoosi isi aamenyatsakila mu shibala she Bafirisitiya. 
12Ne Akishi niye waaba nga eyikina naabi Dawudi, nga ambaasa ari, “Dawudi 
uyu babaandu beewe baamubiyila naabi. Ni nashiryo, kane abe nga mutweela 
khu bakaanisi baase biifukhu byoosi.” 

1 Samweli 28 

1Mu biifukhu ibyo Bafirisitiya babuusanisa liiye lyaabwe nga bakana khuutsya 
khusoolanisa ba Isiraeli. Kila umuyiinga Akishi alomela Dawudi ari, “Iwe uli ni 

khuushimanya uri, iwe ni basaani boowo muli ni khukhwitubaasakho mu liiye 
lyeefwe.” 
2Kila Dawudi elamo Akishi ari, “Isho shili ni shisheene! Iwe kane wamweene 
wibonelekho sheesi ise umwakaanisi woowo inyala khukhola.” Akishi naye 
waaloma ari, “Isho shilayi. Ise kane ikhwikyelise iwe khuuba umuliindi wase 
uwa penani.” 

Saulo atsya w'omufumu i Endori 

3  Khu mbuka yino abe Samweli waamala khaale khuufwa, ni ba Isiraeli abe 
baamala khaale khuumulila, naluundi abe baamala khaale khuumusiikha 
muungo mweewe mu shiriimba she Rama. Abe Saulo waawoona bafumu ni 
naabo babaakanikha ni bisimu bye baafu khuurura mu Isiraeli. 
4Liiye lye Bafirisitiya lyoonga lubatsaangwa lyaatsya lyaabuusanila i Shunemu. 
Kila Saulo naye alaanga liiye lye ba Isiraeli lyoosi, baatsya baabuusanila i 
Gilubowa. 
5Ne Saulo n'akhupa tsimoni khu liiye lye Bafirisitiya, waarakikha khuunikina 
lwe khuurya khuukali. 
6Kila atsya khukhwiireeba khu Mukasya abone shiina she khuukhola. Ne 
Umukasya waalekha khumwiilamo nakhari ta, oba khuubirira mu marooro, oba 
mu musaayi, oba mu muŋoosi yeesi ta. 
7Kila Saulo alaanga babaakaanisi beewe boosi atweela waabaloma ari, “Ni 
mumeentseleyo umukhasi uli umufumu unyala khuukanikha ni bisimu bye 
baafu. Ise ngana khuutsya imwireebekho.” Kila babaakaanisi beewe 
bamwiilamo bari, “I Endori, iliyo umukhasi mutweela unyala khuushikhola.” 
8Aryo mu shilo isho, Saulo waakwaara tsingubo tsiindi busa, yaalekha khubawo 
umuundu umumanya ari niye. Kila enyukha ni basaani baandi babili, baatsya 
w'omukhasi tsana. Waalomela umukhasi ari, “N'undeebeelekho isi shisimu 
sh'omufu. Unyala waanaangila shisimu sh'omuundu isi ingana?” 
9Kila umukhasi naye elamo ari, “Iwe shiina kila ulikho undeka kumureko? Iwe 
waamanya buulayi uri umuyiinga Saulo waawoona baafumu boosi, ni naabo 
boosi babaakanikha ni bisimu bye baafu khuurura mu Isiraeli.” 
10Saulo welamo ari, “Ise ikhwitsubila mu lisiina ly'Omukasya ndi, mbaawo 
shishiindu shoosi shishinakhukholikhakho lwe lomo yino ta.” 
11Kila umukhasi amureeba ari, “Ukana ikhureerere naanu umweene?” Saulo 
welamo ari, “Ngana shisimu sha Samweli.” 
12Ne umukhasi n'abona Samweli wahariina ni likono liikali, waashuukha 
waalomela Saulo ari, “Lwashiina iwe umoombelesile? Iwe uli umuyiinga Saulo!” 
13Saulo waamwiilamo ari, “Ukhaba ni khuurya ta. Iwe imboolele busa sheesi 
uboone.” Umukhasi welamo ari, “Indi khuubona shisimu shaama aasi mwiloba.” 

14Kila Saulo areeba umukhasi ari, “Ne shifwaana shirye?” Umukhasi 
waamwiilamo ari, “Shibonekha nga umusaani umusakhulu nga wakwaarire 
ikaantso.” Abweene awo Saulo washimanya ari niye Samweli, aryo waafukhama 
aasi, weenamisa kumurwe kweewe khwiloba lwe khuumuwa shiriifwa. 
15Kila Samweli areeba Saulo ari, “Iwe lwashiina uli khukhuundaambisa ise? 
Lwashiina ukilile ise nakobola khu shibala ndi?” Saulo waamwiilamo ari, “Ise ndi 
mu bukosi bukali naabi, lwekhuuba Bafirisitiya beetsile khukhuuntsibwakala. 
Wele wandekhile, s'akana khukhuuntsilamo nga araambisa buŋoosi, namwe 
kamarooro ta. Isho shishikila ikhukobosile, ingana umboolele, ari ikhole 
ndyeena?” 
16Samweli waamuloma ari, “Ari lwashiina untsireebakho siinga nga Umukasya 
aba waakhulekhile, nga s'ashiili ni nawe ta? 
17Ise naamala khaale khuukhuboolela iwe byeesi Umukasya ali khuukhola. Niye 
waamala khaale khuukhurusakho khwiiwe buyiinga, waabuwaambisa 
umwesanwa woowo Dawudi. 
18Iwe waminyaalila likaambila ly'Omukasya, nga n'akhulomela khuuhesa ba 
Amaleki, iwe waaminyaala waalekha khushikhola ta. Ari isho nisho shishiili 
khuukila naye ali khuukhukhola aryo. 
19Umukasya atsya khunyalisisa Bafirisitiya khuuwula liiye lye ba Isiraeli. 
Kumukaamba iwe ni basooleli boowo nanywe mwiitse muntsitubaasekho i 
makoombe ino. Umukasya atsya khuwa Bafirisitiya bunyala khu liiye lye ba 
Isiraeli.” 
20Lubaluba, Saulo wereendula aasi nga waatsalaalile busa yeesi, nga wetsuule 
khuurya lwe bilomo byeesi Samweli aaloma. Kamaani kaaba nga 
kaamuweelemo, lwekhuuba aaba waakhulyakho khakhaandu khoosi ta khu 
shifukhu isho shoosi ni shiilo sheene. 
21Umukhasi tsana weetsa isi Saulo, ne n'abona ari waariire naabi, kila amuloma 
ari, “Ise umukhaana woowo ikhuwuliilisile byeesi iwe uloma, newaanayo 
buulamu naakhola sheesi unoombile khuukhola. 
22Ari ikhuloomba ndi nawe uwuliilise sheesi nase inoma. Lekha ikhuwekho 
biilyo ulyekho, manya waafuna kamaani kakanyala kaakhunyalisisa 
khuukyeenda utsye.” 
23Saulo wekaana, waaloma ari, “Ise naalobile, siinalya ta.” Ne basaani beewe 
atweela n'umukhasi mweene beloosela khuumwikoontselela bari alyekho. 
Lwanyuma waabawulila, wenyukha aasi wekhala khu shitaanda. 
24Khaangukho umukhasi tsana weera ikhaafu inere buulayi, waakiŋoonaŋoona 
buulayi. Waabukula buufu, waabukaanda buulayi, waakhola kumukaati 
kukukhalimo kamamela ta. 
25Aryo waareera biilyo bino waabiwa Saulo ni basaani beewe, baabilya. Ni 
baamala khuulya, benyukha baatsya shiilo sheene isho. 

1 Samweli 29 

Bafirisitiya bekaana Dawudi 

1Bafirisitiya baareera liiye lyaabwe lyoosi baalibuusanisila i Afeki, ne liiye lye ba 
Isiraeli lyaabuusanila i Yezureeli. 
2Baawuli be Bafirisitiya ni baaba nga balikho bakhuumba ni baselikhale beesi 
baaraangilila nga bali mu matuuli ke bitoondo, ni bikana; Dawudi naye waaba 
nga ali khuukhuumba ni basaani beewe inyuma waabwe nga ali atweela ni 
Akishi. 
3Kila baakhulu be liiye lye Bafirisitiya ni baababona, bareeba bari, “Ne 
Baheburaniya bano bakhola shiina ano?” Kila Akishi abeelamo ari, “Uyu niye 
Dawudi, uwabatsaka mutweela khu baakhulu mu buyiinga bwa Saulo, 
umuyiinga wa Isiraeli. Dawudi yuno waamenyile ano ni nase khuumala imbuka 
ndeeyi khukhwaama nga n'arura khu Saulo weetsa wetubaasa khu liiye lyase. 
Ise naakhumubonatsakamo shikosi shoosi ta.” 
4Ne baakhulu be liiye lye Bafirisitiya bano baakhalalila naabi Akishi, kila 
bamulomela bari, “Umusaani yuno mukoboseyo khaangu mu shiriimba sheesi 
wamuwa. Ifwe sikhunyala khwaatsya ni naye mu busoolo ta, lwekhuuba anyala 
khukhwoola iyo, waakhushuukhila nga khulikho khusoolana. Anyala waalekha 
khufuna isaambo ikiindi iye khukhwikhoyesamo isi Saulo ta, khuurusakho nga 
waamuyiliile kimirwe kye baselikhale beefwe ano. 
5Umweene yuno s'ali niye Dawudi isi bakhasi bashinila nga bamweembakho 
kumweenya bari, ‘Saulo weerire bikana bye baasiku beewe; ne Dawudi weerire 
kimikaanda kye baasiku!’ ” 
6Shikila Akishi alaanga Dawudi, waamulomela ari, “Ise ikhwitsubila mu lisiina 
lya Wele wa Isiraeli Umulamu ndi, iwe ubeelatsakile umuundu umwiyikinwa 
is'indi. Nashiryo abe naandikanile iwe usoolanile atweela ni nafwe. 
Khukhwaamila ilala khu shifukhu khweesi weetsila waakhwitubaasakho, ise 
naakhukhubonamwo buubi bwoosi ta. Ne baawuli babaaramile be Bafirisitiya 
sibaakhufukiilisile bari utsye ni nafwe ta. 
7Nashiryo, n'uwileyo ingo mu lukoosi, ukhabakho ni sheesi ukhola 
shaabakhalasa ta.” 
8Naye Dawudi welamwo ari, “Ne ari ise naakholile shiina? Iwe manya iliwo 
ilomo yoosi isi wambonamwo ise khukhwaama nga niitsa ano? Shiina ndi 
shishinyala shakhaanga ise khuutsya ni nawe umuyiinga wase, khusoolanisa 
baasiku boowo?” 
9Akishi waamwiilamwo ari, “Ise ifukiilisa ndi iwe uli umuundu umulayi mu moni 
tsase nga n'ubona malayika wa Wele. Ne baakhulu be liiye lye Bafirisitiya 
baakhalilewo bari singene bakhufukiilise iwe utsye ni nafwe khusoolana mu 
busoolo buno ta. 



629 

 

 
Ibayibuli Ingwalaafu 

© 2016 Bible Society of Uganda. 
  

 

 

10Nashiryo, ingana iwe ni baselikhale boowo beesi weetsa nabo khukhwaama 
khu Saulo, mwinyukhe kumukaamba kumutikhinyi mu mamilimili, mwiileyo.” 
11Aryo Dawudi ni basaani beewe beerekekha, benyukha kumutikhinyi mu 
mamilimili, bakyeenda beelayo mu shibala she Bafirisitiya. Ne Bafirisitiya nibo 
bakyeenda baatsya kwe Yezureeli. 

1 Samweli 30 

Buusoolo ni Amaleki 

1Dawudi ni basaani beewe bakyeenda boola i Zikulaga khu shifukhu she khataru. 
Khu mbuka iyo ba Amaleki baaba bayibwakaala naluundi batsonwaaka biriimba 
Negebu ni Zikulaga. Baaba baamala khukhwoosha Zikulaga ni kumulilo, 
2bawaambaka bakhasi, ni babaandi boosi babaashibamo; babaana ni baakhulu 
beene. Mbaawo na mutweela isi beera ta, ne baabayilaka busa nga baalamu nga 
ni beeloosela khuutsya mu moni. 
3Ne Dawudi ni basaani beewe ni boola i Zikulaga, baanyoola nga shiriimba 
shoosi bashookhile shaakwiile shili aasi. Naluundi baawulila bari babaandu be 
muungo mwaabwe boosi, bakhasi ni babaana bekhaana ni basooleli beene, 
baabayilile nga baabowe. 
4Baryo baarakikha khuulila, baalekha khwaakamisa ta, khukhwoolesa boosi ni 
baaweelamo ilala kamaani ke khuulila. 
5Ni bakhasi ba Dawudi babili, Ahinomu ni Abigayili, nabo nga baabayililemo nga 
baabowe. 
6Awo Dawudi waaba mu mutaambo kumukali naabi. Lwekhuuba baselikhale 
beewe nabo bawaambibwa kumutaambo kumukali naabi, lweesho shishaba 
shakholikhile khu baana baabwe basooleli ni bakhaana, bakana khukhupa 
Dawudi kamabaale bamwiire. Ne Dawudi wafuna kamaani khukhwaama isi 
Umukasya Wele. 
7 Dawudi waalomela umusaayi Abiyasaari umwaana wa Ahimeleki ari, 
“Indereere i efodi iyo.” Abiyasaari naye waamureerera byeesi aakana. 
8Shikila Dawudi ereeba isi Umukasya ari, “Inyala khuutsya naaloonda khu 
batsoonwaaki abo? Ne manya kane inyalise khuubawaamba?” Umukasya 
waamwiilamo ari, “N'ubaloondekho. Kane unyalise khuubawaamba, naluundi 
kane uwonese babaandu be muungo mweenywe.” 
9Aryo Dawudi ni basaani beewe bitoondo bisesaba baarakikha lukyeendo, 
baatsya khukhwoolesa ni boola khu kheetsi Besori, isi baalala khu nibo baarama 
inyuma. 
10Ne Dawudi weloosela ni babaaramile bitoondo bine (400), lwekhuuba 
bitoondo bibili (200), baakhasikha khukhwaambukha khu kheetsi, nga 
baaluwile naabi. 

11Baselikhale ba Dawudi baanyoola umuundu khukhwaama i Misiri nga ali iyo 
mwirome, baamureera isi Dawudi. Baryo baamuwakho kumukaati khuulya, 
naluundi baamuwakho kameetsi khuunywa, 
12baamuwakho ni tsimiitso tse kufigi tsinyomu, ni biyuuyi bibili bye tsizabibu. 
Aryo n'amala khuulya, welamo kamaani, wewulila buulayi, lwekhuuba abe 
waamalile biifukhu nga bitaru nga mbaawo sheesi aliilekho namwe 
khuunywakho ta. 
13Lwanyuma Dawudi waamureeba ari, “Iweewe umukoosi woowo niye naanu? 
Naluundi iwe waama waheena?” Kila umusaani uyo amwiilamo ari, “Ise naama 
i Misiri. Ise ndi umwakaanisi w'Omumaleki mutweela. Umukoosi wase uyo 
n'abona nga ise ndi mulwaale, andekha ano biifukhu bitaru bibiibirire. 
14Ifwe khwaba khwaamalile khuutsonwaaka shiriimba she mu mubiimbi 
Negebu she Bakeresi, shishiili imwaalo wa Yuda, ni shisiintsa she shikuuka sha 
Kalebu. Khwatsya khwoosha, khwamalila aasi shiriimba Zikulaga.” 
15Dawudi waamureeba ari, “Unyala waakhuraangilila waakhuyila, 
waakhwookesa ba Amaleki abo?” Umusaani naye welamo ari, “E e, kane 
imbayile isi baatsoonwaaki abo, siinga muntsitsubila mu lisiina lya Wele, muri 
singene muntsire ta, namwe muri singene mumbaaneyo isi umukoosi wase ta.” 
16Umusaani uyu waabaraangilila waabayila isi ba Amaleki. Ni boolayo 
baanyoola nga baasalaniile busa, nga balikho balya luundi nga banywa, nga 
balikho bekhoya lwe bibiindu byeesi baaba baafunile khukhwaama mu shibala 
she Bafirisitiya, ni sha Yuda. 
17Dawudi waabebwakala nga antsye bushiili kamamilimili, waabasoolanisa 
khukhwoolela ilala angoloobe nga inyaanga ikwa. Mbaawo na mutweela khu 
nibo uwatitukhakho ta, khuurusakho basaani baahele bitoondo bine (400) 
bonyene nibo babekaama khu ŋamila baatitukha. 
18Dawudi waawonesa buli shiindu shoosi sheesi ba Amaleki baaba baayilile 
khukhwaama i Zikulaga, waawoneselamo ni bakhasi beewe boombi. 
19Mbaawo shishiindu na shitweela shishakoraanakho. Dawudi aakobosa 
babaandu be muungo mwe baselikhale beewe boosi, babaana na baakhulu 
beene, basooleli ni bakhaana beene. Mbaawo uwakoraanakho ta. 
20Dawudi aakobosakayo ni bibyaayo byeene, mumuuli kamasheese ni tsikhaafu 
byeesi ba Amaleki baayila. Basaani beewe baabisama khuubiyila nga 
byaaraangiile iburaangisi we bibyaayo bibiindi, lwekhuuba buli mutweela 
aaloma ari, “Bino byoosi bili bibiindu bya Dawudi.” 
21Ni baaba nga bakobolayo, Dawudi weetsa isi basaani bitoondo bibili tsana, 
babaarama khu kheetsi Besori, lwekhuuba baaba baaluwile naabi, nga sibanyala 
khukhwilooselayo ta. Babaandu beetsa khukhwakaanila Dawudi, ni naabo beesi 
aaba nabo. Dawudi n'ola aambi isi bali waabakheesa, waabareeba nga ni bali. 

22Ne batweela khu basaani ba Dawudi babaaba baalumaandu, naluundi nga 
sibenaanayo khu baandi ta, baaloma bari, “Babaandu bano babaakhaatsya ni 
nafwe mu busoolo, sibanyala baakabanana khu biindu byeesi khwafuna 
khukhwaama khu ba Amaleki ta. Khuurusakho buli muundu ayile busa 
umukhasi weewe ni babaana beewe, eleyo ingo.” 
23Ne Dawudi weelamo ari, “Balebe, inywe simunyala mwaakhola muryo khuuba 
ni kumuluungo khu biindu byeesi Umukasya akhuweele ifwe ta. Niye 
akhuliindile khwaatsya, waakhunyalisisa khuuwula batsonwaaki. 
24Naanu unyala khuubawuliilisa byeesi inywe muloma ari? Baselikhale 
babaarama khuliinda bibiindu byeefwe ano, ni naabo babaatsya mu busoolo, 
buli mutweela afuna kumukabo kukulekhaana.” 
25Dawudi waabirisa likaambila ilyo mu Isiraeli, khukhwaamila abweene awo ni 
khukhwoola shaleelo shino. 
26Dawudi n'elayo i Zikulaga, waakanisakakho biwaanwa isi basaale beewe 
babaaba baaraangilisi mu Yuda, nga abalomela ari, “Bibiindu bino khwabifunile 
khukhwaama khu baasiku b'Omukasya.” 
27Dawudi aakaanisaka biwaanwa bino isi abo babaaba i Beseli, i Ramosi 
shishaba shisiintsa she Negebu, ni Yatiri. 
28Waakaanisakho ni be Aroeri, ni Sifumosi, ni Eshitemowa, 

29ni be Rakali, ni babekhali be mu biriimba Yerameeli, atweela ni Bakeni, 

30ni naabo be Horuma, ni Borusani, ni Ataki, 

31ni be Heburoni. Waakaanisakakho biwaanwa ni isi biriimba bibiindi mweesi 
niye ni basaani beewe baakyeendatsakila. 

1 Samweli 31 

Khuufwa khwa Saulo ni basooleli beewe 

(1 Bye Kimiboolo 10.1-12) 

1Bafirisitiya baaba basoolana ni ba Isiraeli khu lukiingi Gilubowa. Baselikhale be 
ba Isiraeli batitukha khukhwaama isi Bafirisitiya, ni baakali khu nibo beeribwa 
naabi. 
2Bafirisitiya baaminya Saulo ni basooleli beewe kamaani, beera Yonasani, ni 
Abinadabu atweela ni Malikishuwa. 
3Buusoolo bwaba bukali naabi isi Saulo aaba, babalasa buyiingo baamulasa, 
baamutsiinisa naabi. 
4Kila Saulo alomela uyo uwamusutatsakilakho bye busoolo byeewe ari, “Soolayo 
lurima lwoowo untsire! Singana Bafirisitiya basiinde busa abo, beetsa baanyoola 
baambunaka, baakholaka kumwiinyawo ta.” Ne umusuti we bye busoolo 

byeewe waalekha khushikhola ta, lwekhuuba aarya naabi. Isho shaakila Saulo 
waabukula lurima lweewe umweene waalukwakho. 
5Umusuti we bye busoolo bya Saulo n'abona nga Saulo waakwiile waafwiile, 
naye waakwa khu lurima lweewe, waafwiila atweela ni Saulo musaambo niyo 
ndweela. 
6Aryo Saulo waafwa, n'umusuti we bye busoolo byeewe naye waafwa, atweela 
ni basooleli beewe nabo baafwiila khu shifukhu sheene nisho shitweela. 
7Ba Isiraeli babaaba khu luwaande luluundi lwe Litila lye Yezureeli, ni naabo 
babaaba shaanjelekha wa Yorudaani, baawulila bari liiye lye ba Isiraeli 
lyatitukhile. Naluundi bawulila bari Saulo naye ni basooleli beewe bafwiile, 
boosi benyukhilamo nabo batitukha. Bafirisitiya beetsa benjila mu biriimba 
byeesi ba Isiraeli baalekha, babimenyamwo. 
8Khu shifukhu shisheelakho, Bafirisitiya beetsa isi busoolo bwaba nga bakana 
khuubukulaka bye busoolo khukhwaama khu milaambo kye baselikhale ba 
Isiraeli, baanyoola Saulo ni basooleli beewe nga baakalamiliile khu lukiingi 
Gilubowa. 
9Baryo kila bakhalakho kumurwe kweewe, baamufuula ni bikwaaro byeewe bye 
busoolo. Baarumanisaka baarume khuutsya mu shibala shoosi she Bafirisitiya, 
batsye khuulaangilila kamakhuuwa ako mu mesaayilo kaabwe ke bifwaani, ni isi 
babaandu boosi. 
10Baayila bye busoolo byeewe, baabira mu lisaayilo lya wele umukhasi Asitate, 
baatsangilila kumulaambo kweewe khwitikiiyi lye mu shiriimba Besi Shani. 
11Ne babaandu babaamenyatsaka i Yabeshi she Gileyadi baawulila byeesi 
Bafirisitiya baakhola khu mulaambo kwa Saulo. 
12Kila shiilo shitweela, basaani boosi baanyindaalifu khukhwaama i Yabeshi, 
baatsya i Besi Shani. Ni boolayo, baahanulayo kimilaambo kya Saulo ni basooleli 
beewe, baakikobosa i Yabeshi, baakyooshelayo kumulilo. 
13Lwanyuma baayila kamakuumba, baatsya baakasiikha mwiisina mwe 
kuusaala mu shiriimba Yabeshi, baaba nga babuya ntsala khukhwookesanisa 
kumutaambo kwaabwe, khuumala biifukhu musaafu. 

2 Samweli 

2 Samweli 1 

Khuufwa khwa Saulo 

1Lwanyuma lwe khuufwa khwa Saulo, Dawudi waakobola khukhwaama mu 
busoolo, nga waamalile khuufuuntsakilila ba Amaleki, waarama i Zikulaga 
khuumala biifukhu bibili. 
2Khu shifukhu shisheelakho, umusilikhale mutweela khukhwaama mu liiye lya 
Saulo waatsya nga atima, woola isi Dawudi, waafukhamila aasi, khuumwiisamo 
lukoosi. Abe bikwaaro by'omusilikhale uyo byaatabukhakile, ni mu murwe nga 
mulimo liloba. 
3Dawudi waamureeba ari, “Iwe waama waheena?” Umusaani uyo welamo ari, 
“Ise natitukhile khukhwaama mu liiye lye ba Isiraeli.” 
4Dawudi waamureeba ari, “Imboolele khubone, busoolo bwaatsiile buryeena?” 
Kila umusaani uyo amwiilamo ari, “Basilikhale beefwe boosi baatitukhile 
khukhwaama mu busoolo, baatsya. Babaafuurisa buukali baafwiile. Ikhaba 
umuyiinga Saulo n'umwaana weewe Yonasani, nabo baafwiile.” 
5Kila Dawudi areeba umusoleeli uwamuboolela bibiindu bino ari, “Iwe umanyile 
uryeena uri Saulo n'umwaana weewe, baafwiile?” 
6Umusoleeli uyo waamukobolamo ari, “Ise imbeele nga neemikhile khu lukiingi 
Gilubowa. Indi indola, naabona umuyiinga Saulo nga weenamiliile weetiilile 
lifumo lyeewe. Biba biryo, abe tsiŋwaaŋwa ni kamakaali ke baasiku balikho 
baamwimbiyisa. 
7Bari enyusa tsimoni eshebukha ari, waambona ise, wanaanga. Naatsya isi ali, 
naareeba abe sheesi alikho akana. 
8Umuyiinga waandeeba ise ari, ‘Iwe naanu?’ Nase naamwiilamo indi, ‘Ise ndi 
umu Ameleki.’ 
9Kila anomela ari, ‘Ikhuloomba ndi yisyeenda aambi untsire. Khulwekhuuba 
ikhaba nga ishiili umulamu, ne indi mu butsiina buukali naabi.’ 
10Nashiryo nase nesyeenda aambi, naamwiira. Khulwekhuuba abe ise 
naamanyile ndi saanyala waawona ta, khulwe khuutsiinisibwa khuukali abe 
khweesi afunile. Ise naabukula ikuutwa yeewe ni birere abe bibiili khu makhono 
keewe, naabikhureere iwe, umukoosi. Aamba ibishiina.” 
11Ni abweene awo, Dawudi wonuulamo bikwaaro byeewe khu lwe kumutaambo 
kumukali. Ikhaba ni basilikhale babaaba ni naye boosi, nabo baakhola baryo. 
12Boosi baalila, baasola, naluundi baabuya intsala khukhwoolisa angoloobe. 
Baakhola shino khulwa Saulo n'umwaana weewe Yonasani, ni babaandu ba 
Wele boosi, abe babaafwiliile mu busoolo. 

13Kila Dawudi areeba umusoleeli uwamuboolela kamakhuuwa ako ari, “Iwe 
waama waheena?” Umusoleeli waamwiilamo ari, “Ise ndi umu Ameleki, indi 
umwaana uw'omwiitswa.” 
14Dawudi waamureeba ari, “Ne waamisile waheena bunyindaalifu bwe 
khukhwiira umuyiinga isi Umukasya aamala khaale khuutsukhakho kamafura?” 
15Kila Dawudi alaanga mutweela khu basoleeli be mu liiye lyeewe, amulomela 
ari, “Mukwekho, umukhoonye.” Ni abweene awo, uyo waamukwakho, 
waamukhoonya. 
16Kila Dawudi aloma ari, “Wakhafwa, wamweene kumusaango kukhufuura, 
khulwekhuuba ulomile uri, ‘Ise niye uwirire uyo isi Umukasya aamala khaale 
khuurobora.’ ” 

Kumweenya kwa Dawudi kwe khuulila Saulo ni Yonasani 

17Kila mu khushebulila Saulo n'umwaana weewe Yonasani, Dawudi weemba 
kumweenya. 
18Waalakila ari baselikhale beewe bali ni khuuleekela babaandu boosi be mu 
Isiraeli, kumweenya ukwo. Kumweenya kuno kwaaronebwa mu Shiitabo sha 
Yashari. Kutsya kuri: 
19“Ba Isiraeli, uwe shiriifwa weenywe baamwirire waakwiile mu bikoongo! 
Ikhaba basoolani beenywe baanyindaalifu nabo beeribwire! 
20Mukhatsya mwaashikanikhilakho i Gasi ta, namwe mwaasalanisa 
kamakhuuwa kaatsya koola mu shiriimba she Ashikeloni ta. Khulwekhuuba 
bakhasi ba Filisitiya kane beekhoye, abo babaakhesaaya Wele ta, kane 
beekhoye. 
21Ikhabawo liime namwe ifula ikwa khu bikiingi bye Gilubowa ta! Namwe 
kimikuunda kyaabwe kikhaamakho biwaanwa baabiyilila Wele ta. 
Khulwekhuuba ibweene iyo niyo isi bye busoolo bye banyindaalifu byakwa. 
Ingabo ya Saulo abe yaayiyakha kamafuki ke baasiku beewe, akhuba kamafura 
ta. 
22Abe buyiingo bwa Yonasani nga bwaarurire paka bukhoonya, ni Saulo abe 
eera babaandu baakali mu busoolo. Abe beera banyindaalifu baakali, ni naabo 
abe babaali bakhomefu. 
23Saulo abe ali umuundu umukanwa naabi, ikhaba Yonasani abe ali umukanwa 
naabi. Nga bali baalamu yaba baasiimana, ikhaba mu khufwa, baafwiila atweela. 
Abe batima khuuminyisa ikhisi, naluundi abe bali ni kamaani khuuminyisa 
tsitalanyi. 
24Bakhasi ba Isiraeli, ni mulile khulwa Saulo, abe abakwaarisa inywe mu 
bikwaaro biilayi naabi. Naluundi abe abawa inywe bye khukhwisaaha biilayi. 
25Baanyindaalifu beefwe baakwiile, khulwe buusoolo buurafu. Yonasani 
waafwiile, waakwiile mu ngiingi tsye Gilubowa. 

26Yonasani, ise kumutaambo kwaamaambile! Abe khwaasiimana! Abe khuli 
busa nga babaaloondana! Abe ise naakhusiima iwe khufuurisa umusaani 
n'akana umukhasi weewe. 
27Banyindaalifu beefwe baafwiile, bye busoolo byaabwe byoonakisibwile.” 

2 Samweli 2 

Dawudi ekyela umuyiinga wa Yuda 

1Lwanyuma lwa bino, Dawudi wereeba isi Umukasya ari, “Ise niileyo mu 
shitweela khu biriimba bye mu Yuda, ishibwakale ishiwaambe?” Umukasya 
waamulomela ari, “Ni wiileyo.” Kila Dawudi ereeba luundi isi Umukasya ari, 
“Intsye mu shiriimba shiina?” Umukasya waamwilamo ari, “N'uutsye mu 
Heburoni.” 
2 Nashiryo Dawudi wawaamba baakhasi beewe babili, nga nibo Ahinomu ni 
Abigayili, waatsya ni nabo i Heburoni. Ahinomu abe aama i Yezureeli, ne 
Abigayili abe ali namulekhwa wa Nabali, uwaba aama i Karumeli. 
3Dawudi waatsya ni basilikhale beewe, ni be tsiingo tsyaabwe, khuutsya 
khuumenya mu byaalo bibiili aambi ni Heburoni. 
4 Be lisaaye lya Yuda baatsya isi Dawudi i Heburoni, baamutsukhakho kamafura 
khu murwe, baamwikesa niye khuuba umuyiinga waabwe. Kila baboolela 
Dawudi bari, “Babaandu babaama i Yabesi, shishiili mu Gileyadi, nibo 
babaasiikhile Saulo.” 
5Kila Dawudi asiindikhila babaandu abo buurume nga buloma buri, “Khali 
Umukasya abaweele inywe tsiikhabi! Khulwekhuuba nga ni mwasikhiile Saulo 
umuyiinga weenywe, mwokesanisile khuukana khuukali. 
6Ise inoomba ndi khali Umukasya abokesanisile inywe khuukana khuukali ni 
bubweela! Ni nase kane imbakholele inywe biilayi, khulwekhuuba inywe 
mwaakholile shishiindu shiilayi naabi. 
7Saulo waafwiile, ne be shikuuka sha Yuda baantsikesile ise khuuba umuyiinga 
waabwe. Nashiryo ni mube banyindalifu, mukharya ta.” 

Isibosesi ekela umuyiinga uwa Isiraeli 

8Abuneri, umwaana uwa Neri, abe niye umuraangirisi we liiye lya Saulo. Bino 
biba biryo, abe Abuneri tsana wawaambile Isibosesi, umwaana uwa Saulo, 
waamuyilile i Mahanayimu, 
9waamwikesile umuyiinga uwe bisiintsa bino: Gileyadi, ni Ashuri, ni Yezureeli, 
ni Efurayimu, ni Benyamini, ni Isiraeli yoosi. 
10Mu mbuka iyo abe Isibosesi oolesa kimiiko kye buukhulu, kamakhumi kane na 
kibili. Waaba umuyiinga khuumala kimiiko kibili. Ne be shikuuka sha Yuda 
baaloondelela Dawudi nga niye umuyiinga waabwe. 

11Dawudi waaba umuyiinga uwa Yuda khuumala kimiiko musaafu ni kimyeesi 
kisesaba. 

Buusoolo akari a Dawudi ni Isibosesi 

12Shifukhu shitweela, Abuneri umwaana uwa Neri, atweela ni basilikhale ba 
Isibosesi, baama i Mahanayimu, baatsya i Gibiyoni. 
13Nga baakholile baryo, Yowabu umwaana uwa Zeruya, ni liiye lya Dawudi, 
baatsya baabakaanana khu litibo liliili i Gibiyoni. Kila Abuneri ni liiye lyeewe 
beekhala aasi khu luwaande lutweela lwe litibo, ne Yowabu naye ni liiye lyeewe 
bekhala aasi khu luwaande luluundi. 
14Kila Abuneri akanikha isi Yowabu nga akuukuula ari, “Khayo batweela khu 
basilikhale beefwe babaafuura buulayi, benyukhe bakhakanemo kamaani 
khubone!” Yowabu waaloma ari, “Ni beenyukhe.” 
15Nashiryo khukhwaama mu liiye lya Isibosesi, babaama mu shikuuka sha 
Benyamini benyukha likhumi na babili; ni khukhwaama mu liiye lya Dawudi 
nabo likhumi na babili. 
16Kila buli mutweela akulukhila uwasheewe, buli mutweela waawuna 
uwasheewe lurima mu mbafu, boosi baafwiila abweene awo. Isho nisho 
shishikila shiifwo isho shishiili mu Gibiyoni, bashilaanga bari Khelekati 
Khatsurimu. 
17Khaangukho, buli mutweela wenyukha khu ngaaki, busoolo bwaawunya 
imuka. Ne basilikhale ba Dawudi baawula liiye lya Abuneri lilyabamo ba Isiraeli. 
18Mu busoolo umwo, mwabamo babaana ba Zeruya bataru, nga nibo: Yowabu, 
Abishayi, ni Asaheli. Abe nga Asaheli warerekho shikyele, atima nga ikhisi! 
19Nashiryo nga Abuneri waatitukhile tsiindimo, Asaheli waamuloondakho, 
akhali khuunyukanyuka eyi ni neeyi ta. 
20Abuneri n'eshebukha waabona Asaheli waamwimbiyisile, waareeba ari, 
“Asaheli, iwe niye uwandimisile ise?” Asaheli welamo ari, “Niye ise.” 
21Abuneri waamulomela ari, “Nyukanyuka, kane ubone umusilikhale ushiili 
umusoleeli, umutimise, umuwaambe umwiire, uyile bibiindu byeesi ayaayile” 
Ne Asaheli niye waarama nga waamwoomeelekho ta ta ta ta. 
22Kila Abuneri alomela Asaheli luundi ari, “Nga iwe siwaakamisile 
khukhuundimisa ta, ise inakhukhoonya! Ise ni wandaayo Yowabu, sikhulolana 
mu moni luundi ta.” 
23Ne Asaheli waamwoomelakho ilala. Nashiryo Abuneri waamwikuba ingeyo iye 
lifumo muunda, yaarurira khu mukoongo, waakwa aasi waafwa. Buli mutweela 
uwabona Asaheli nga waakwiile aasi waafwiile, eemawo waasila busa. 
24Ne Yowabu ni Abishayi nabo baatimisa Abuneri. Nga antsye bulikho 
bwiilabula, boola khu khakiingi khakhaalaangibwa khari Ama, khakhaali aambi 
ni Giya, shishiili khu mukhoosi kukuutsya mu mubiimbi kwe Gibiyoni. 

25Kila Abuneri abusaasa liiye lye shikuuka sha Benyamini atweela khu ngaaki 
khwe khakiingi, nga balikho beerekekhela busoolo. 
26Abuneri waakanikha isi Yowabu nga alaangilila luukali lweene ari, “Kane 
khusoolane ni khwirana khuri khukhwoolisa liina? Iwe suumanya uri ifwe 
khulikho khwireerera bihangafu ta? Kane liiye lyoowo litimise baalebe baabwe 
babeene, khukhwoolesa liina?” 
27Yowabu naye waamwiilamo ni likono liikali lyeene ari, “Ikhwitsubila mu moni 
tsya Wele umulamu ndi, ulekha khuuloma ilomo iyo, khali liiye lyase litimisile 
baalebe baabwe khukhwoolesa kumukaamba kumutishinyi!” 
28Nashiryo Yowabu waafuura ikhoombi, waakila basilikhale beewe baalekhela 
awo khuutimisa ba Isiraeli. Ni abweene awo, busoolo bwaakama. 
29Abuneri ni basilikhale beewe baakhuumba khuubirira mu litila lye luluutsi 
Yorudaani, shiilo isho shoosi. Baakhalisa luluutsi bakeenda kumutikhinyi 
kwoosi, khukhwoolesa ni baakobolayo boola i Mahanayimu. 
30Khaangukho nga Yowabu waakoboole khukhwaama khuutimisa Abuneri, 
waabusaasa liiye lya Dawudi atweela, waabala buukali bwe basilikhale. Nga 
waarusilekho Asaheli, abe basilikhale likhumi na syeenda nibo babaakhalikho 
ta. 
31Ne liiye lya Dawudi abe lyeerire basilikhale ba Abuneri baboola bitoondo 
bitaru ni kamakhumi kasesaba (360), nga baama mu shikuuka sha Benyamini. 
32Yowabu ni liiye lyeewe baasuta kumulaambo kwa Asaheli, baakuyila 
baakusiikha i Beselehemu, mu biliindwa bye bakuuka beewe. Lwanyuma 
Yowabu ni liiye lyeewe baakeenda shiilo shoosi, boola mu Heburoni nga antsye 
busha. 

2 Samweli 3 

1Aabawo busoolo khuumala imbuka ingali, akari e luwaande lwa Saulo ni be 
luwaande lwa Dawudi. Be luwaande lwa Saulo baatsya nga bawetsekhelela 
kamaani, ne be luwaande lwa Dawudi baatsya nga beloosela busa kamaani. 

Babaana beesi Dawudi aasaala nga ali mu Heburoni 
(1 Bye Kimiboolo 3.1-4) 

2Dawudi aasaala babaana baakali busa nga amenya i Heburoni. Umukiboole bari 
Amunoni, maayi weewe abe bari Ahinowamu, uwaama i Yezureeli. 
3Ukhola khabili bari Kileyabi, maayi weewe bari Abigayili, namulekhwa wa 
Nabali, uwaama i Karumeli. Ukhola khataru bari Abisalomu, maayi weewe bari 
Maka, umukhaana wa Talumaayi, uwaba umuyiinga uwa Geshuri. 
4Ukhola khane bari Adiniya, maayi weewe bari Hagisi. Ukhola kharaano bari 
Shefatiya, maayi weewe bari Abitali. 
5Ukhola khasesaba bari Isereyamu, maayi weewe bari Egela. 

6Nga khuusoolana khushiitsya mu moni akari e liiye lya Saulo ni lya Dawudi, abe 
khu luubeka lwe liiye lya Saulo, Abuneri abe alikho ekhwiikha khuuba uwe 
kamaani. 
7Saulo aaba n'umukhasi uwe bulafu, abe isi balaanga bari Rizipa, umukhaana wa 
Ayiya. Kila shifukhu shitweela Isibosesi areeba Abuneri ari, “Shiina kila wilile 
khu mukhasi uwa paapa wase?” 
8Shino shakhalasa naabi Abuneri, kila areeba Isibosesi ari, “Iwe wambaasa uri 
ise ndi busa nga imbwa iyaama mu Yuda? Khukhwaama khaale ise ndi 
umwiyikinwa isi lisaaye lya paapa woowo, ni baalebe beewe, ni basaale beewe. 
Ise sinakhulyatsakamo iwe luwomelo naakhuwaanayo isi Dawudi ta. Ne bona 
shaleelo ulikho umbaabila ise kumusaango kukuwaamba khu mukhasi. 
9Inoomba indi abe noola naakhayikhile khuuyeeta Dawudi afuna ibyo byeesi 
Umukasya aamusuubisa ta, khali Wele ambeele ise shitaambiso! 
10Wele umweene waamala khuuloma ari, arirusa buyiinga khukhwaama khu 
lisaaye lya Saulo, abwakaanise Dawudi khuuba umuyiinga. Nio Dawudi awule 
Isiraeli ni Yuda, khukhwaamila ilala mu shiriimba Dani khukhwoolela ilala mu 
Basisheba.” 
11Ne khulwe khuurya naabi Abuneri, Isibosesi waalekha khuumwilamo ilomo 
yoosi ta. 
12Lwanyuma Abuneri waarumana batweela khu basilikhale beewe khuuyila 
buurume isi Dawudi. Abe buloma buri: “Ise inoma indi khali iwe ubeele niye 
umuyiinga uwe linaambo lyoosi. Iwe nikane ukhole indakaano ni nase, kane ise 
imbooyawooye babaandu boosi mu Isiraeli, bakhwikese iwe umuyiinga 
waabwe.” 
13Dawudi waamwilamo nga aloma ari, “Mbaawo buubi ta. Kane ise ikhole 
indakaano ni nawe. Ne akhali ise ikhukanakho shishiindu shitweela shonyene: 
singane khwikhale ni nase khukanikhe ta, akhali nga unyoowa 
khukhuundeerera Mikali, umwaana umukhaana wa Saulo.” 
14 Kila Dawudi asiindikha baarume khuutsya isi Isibosesi, umwaana wa Saulo, 
nga buloma buri, “Ingobosele ise umukhasi wase, Mikali, isi ise namala 
khuukhwa nga ni neera ba Filisitiya shitoondo shitweela.” 
15Kila Isibosesi arumanisa baatsya khuurusa Mikali khu museetsa weewe, 
ulaangibwa Palitiyeli, umwaana wa Layisi. 
16Palitiyeli waaloondelela Mikali ni basilikhale, nga alikho alila, khukhwoolesa i 
Bahurimu. Ne Palitiyeli n'ola iyo, Abuneri waamulakila ari, “Kobolayo ingo 
woowo.” Weelayo ingo weewe. 
17Kila Abuneri akanikha isi baraangirisi be bikuuka bibiili mu Isiraeli, 
waababoolela ari, “Inywe mwaamalile imbuka ingali, nga mwikoomba muri 
khali Dawudi abeele umuyiinga weenywe. 

18Ni nashiryo, ni mushikhole anariha. Khulwekhuuba Umukasya umweene 
waaloma ari, ‘Ise ikharaambise umwakaanisi wase Dawudi, khuwonesa 
babaandu baase, khukhwaama mu makhono ke ba Filisitiya, ni khukhwaama mu 
makhono ke baasiku baabwe boosi.’ ” 
19Lwanyuma lwe khuukanikha ikhaba isi babaandu be shikuuka sha Benyamini, 
Abuneri waatsya i Heburoni waaboolela Dawudi ibyo byoosi byeesi ba Isiraeli 
ni be lisaaye lya Benyamini, baaba baalomile. 
20Abuneri waabukula basilikhale kamakhumi kabili, waatsya ni nabo. Nga 
boolileyo, Dawudi waabakholela buukeni bwe kamaani. 
21Lwanyuma lwe buukeni, Abuneri waalomela Dawudi ari, “Uwe lukoosi, khayo 
niileyo intsye imbuusaase ba Isiraeli atweela imbareere ano, bakhole indakaano 
ni nawe. Kane iwe wikele umuyiinga uwe linaambo lyoosi, nga ifwe abe ni 
khubeele khwikoomba.” Nashiryo Dawudi waasibula Abuneri, waatsya mu 
lukoosi. 
22Khaanguukho nga Abuneri alitsiile khukhwaama i Heburoni, Yowabu ni 
basilikhale ba Dawudi baakobola, nga baasutile bibiindu biikali abe byeesi 
baama khuunuula mu busoolo ni baasiku baabwe. 
23Nga ni boola busa bari, aabawo uwaboolela Yowabu ari, “Abuneri, umwaana 
wa Neri aama khwiitsa ano khuukeniyila umuyiinga. Umuyiinga waamusiibuule 
waatsiile mu lukoosi, mbaawo sheesi amukholilekho ta.” 
24Kila Yowabu atsya isi umuyiinga, waamureeba ari, “Shiina kila ukholile 
shishiindu nga shino shiri? Abuneri anyala aryeena weetsa ano khuukhubona 
iwe, waamusibula waatsya? 
25Iwe waashimanyile uri Abuneri, umwaana uwa Neri, etsile ano khuukhubeeha 
iwe, ni khuumanya bibiindu byoosi byeesi iwe ulikho ukhola. Akana amanye 
kamaani ke liiye lyoowo.” 
26Nga Yowabu waarurire isi Dawudi, waasiindikha baarume khuuloonda khu 
Abuneri. Baamunyoola nga ali mu sebele iye Sira, kila bamwisyayo isi Yowabu. 
Ne Dawudi s'amanyakho abe bibiili khuukholikha ta. 
27Nga Abuneri waakobooleyo i Heburoni, Yowabu wekholisa nga ukana 
khumukanikhayo mu shimoonyo. Kila Abuneri amwiisa andulo mu khaseenge 
khakhaali aambi ni shilibwa shikhulu. Nga boolile mu bweene umwo, 
waamwikuba muunda waamukhoonya. Makiboole abe Abuneri waayira Asaheli, 
wandaaye uwa Yowabu. 

Khuusiikhibwa khwa Abuneri 

28Dawudi n'awulila ari Yowabu weerire Abuneri, waaloma ari, “Ise nitsuba mu 
moni tsy'Omukasya, indi buyiinga bwase sibulikho ni kumusaango khulwe 
khuufwa khwa Abuneri ta. 
29Khali kumusaango ukwo kuramire khu Yowabu ni lisaaye lyeewe, babe nga 
busheele bafuna buulwaale bubuukhali butweela ta, babe ni kamakoontsyo, ni 

buulwaale bwe lihaafu. Khali bafwiliile mu busoolo, naluundi balekha khuba ni 
biilyo ta.” 
30Yowabu ni wandaaye weewe Abishayi baakhoonya Abuneri, khulwekhuuba 
abe niye amakiboole aakhoonya waandayaabwe Asaheli. Aamukhoonyela mu 
busoolo i Gibiyoni. 
31Lwanyuma Dawudi waalomela Yowabu ni babaandu boosi babaaba ni naye 
ari, “Khu khwookesanisa kumutaambo, ni mwinuule bikwaaro byeenywe, 
mwibowe bikwaaro bye bukoongwe, mulile Abuneri.” Umuyiinga Dawudi 
mweene waama inyuma nga aloonda khu baandu abe babaasutile kumulaambo. 
32Baasiikha Abuneri i Heburoni, ne umuyiinga weema khu ŋani, waalilila 
angaaki. 
33Kila umuyiinga waasola nga embela Abuneri kumweenya kwe khuumusiikha, 
nga kuloma kuri: “Abuneri, shiina kila ufwiile mu saambo iyo? Shiina kila ufwiile 
busa nga umusilu? 
34Abe bakhuboyile kamakhono, namwe abe bakhuboyile bikele? Waafwiila busa 
uryo, mu makhono ke babaakhulilemo luwomelo.” Kila babaandu boosi balila 
luukali naabi, khulwa Abuneri. 
35Nga antsye abe bushiili kumuusi, babaandu boosi baatsya isi Dawudi 
bamwikoontselela bari alyekho biilyo. Ne Dawudi wetsuba nga aloma ari, “Noola 
namala naalya khu khaandu nga inyaanga ishiili khukwa ta, khali Wele akhaliile 
ise kumusaango!” 
36Babaandu ni baabona sheesi Dawudi aakhola, shabasangaasa naabi, mu 
saambo niyo indweela nga bibiindu byoosi byeesi aba akhola. 
37Nashiryo babaandu be mu Yuda ni Isiraeli boosi baashimanya bari, umuyiinga 
Dawudi s'ewehaambilekho mu khukhoonyebwa khwa Abuneri, umwaana uwa 
Neri ta. 
38Kila umuyiinga alomela baraangirisi be mu buyiinga bweewe ari, “Inywe 
simwaashimanyile muri lwe shaleelo, umuundu uwe angaaki naabi naluundi 
umuraangirisi mu Isiraeli wafwiile ta? 
39Ikhaba nga ise ndi uwawakhibwakho kamafura khuuba umuyiinga, ne Yowabu 
ni Abishayi bokesanisile bari bali ni buunyala buukali khukhuufuura ise. Ise 
inoomba indi khali Wele elihaasile shishoonako sheesi bakholile shino.” 

2 Samweli 4 

Khuufwa khwa Isibosesi 

1Nga Isibosesi, umwaana uwa Saulo waawuliile ari Abuneri waafwiliile mu 
Heburoni, kamaani kaamuwamo naabi. Naluundi buli mutweela mu Isiraeli 
waaba ni khukhwiyembelela naabi. 

2Isibosesi abe waarawo babandaaye babili, nga nibo Bana ni Rekabu, 
khuuraangirira basilikhale babaatsya khuunuula bibiindu khukhwaama mu 
baasiku baabwe. Bano baaba babaana ba Rimoni, uwe mu shikuuka sha 
Benyamini, nga amenya i Berosi. 
3Babaandu abe babaamenyatsaka mu Berosi, abe baatitukha baatsya i Gitayimu. 
Bashimenyayo ni khukhwoolesa shaleelo. 
4 Yonasani, umuwaana uwa Saulo, abe ali n'umwaana nga bamulaanga bari 
Mefibosesi, ne nga waalemala bikele. Yaba nga ali ni kimiiko kiraano kye 
buukhulu, kamakhuuwa ke khuufwa khwa Saulo ni Yonasani ni koola 
khukhwaama i Yezureeli, umulesi weewe waamushuula khuutima ni naye. 
N'aaba nga ali mu khaangu, umwaana uyo wekhupa aasi, wekela umuleme. 
5Shifukhu shitweela, Rekabu ni Bana, babaana ba Rimoni uwama i Beyerosi, 
baatsya muntsu iya Isibosesi. Yaba antsye abilile, nga waakonile aasi alikho 
awolamwo khakeekhe. 
6Umuliindi uwe khu mulyaango kwe ntsu iya Isibosesi abe aama khuuwula 
iŋaano, nga waaluyile. Ne n'awungukhila waakona, Rekabu ni Bana 
baanyololokha bekhupa muntsu, bekholisa nga babaatsya khutaha iŋaano. 
7Ne ni boola muntsu mukari, baanyoola nga Isibosesi abe alikho akona, 
baamuwuna lurima muunda, baamwiira. Baamukhalakho kumurwe, baatima 
baatsya nga baloondelela litila lya Yorudaani. Baakeenda shiilo shoosi. 
8Ni boola i Heburoni, baayilila Dawudi kumurwe kwa Isibosesi. Kila balomela 
umuyiinga bari, “Aamba kumurwe kwa Isibosesi, umwaana uwa Saulo umusiku 
woowo, isi abe iwe waheentsa mu buulamu bwoowo bwoosi. Umukasya 
waakhunyalisile iwe khukhwiliyaasa khu Saulo n'umwaana weewe.” 
9Ne Dawudi waabeelamo ari, “Mu moni tsy'Omukasya, unyalisile 
khuwonesatsaka buulamu bwase khukhwaama mu bihangafu, 
10umusaani mutweela n'eetsa wamboolela ari Saulo waafwiile, nga ambaasa ari 
alikho andereera kamakhuuwa kamalayi, nga ambaasa ari abe akhila khuufuna 
shiwaanwa. Ise namuwaamba naamwirira i Zikulaga. 
11Inywe muli babaandu baabi naabi, mwaakholile ni shishiminyisakho awo. 
Mwerire umusaani ukhalikho ni kumusaango ta, nga mumwirira muntsu yeewe, 
mu bulili bweewe bubweene. Muli ni khuufuna shitaambiso khulwe shishiindu 
sheesi mukholile. Inabeera, muhele muwewo khu shibala.” 
12Lwanyuma Dawudi waalakila basilikhale beewe ari, babeere. Baabakhalakho 
kimirwe kyaabwe ni bikele byaabwe, baabisuunga aambi ni liitibo liliili i 
Heburoni. Ne baayila kumurwe kwa Isibosesi, baakusiikha mu Heburoni, aambi 
ni ŋani iya Abuneri. 

2 Samweli 5 

Dawudi ekela umuyiinga wa Isiraeli 

(1 Bye Kimiboolo 11.1-3) 

1Lwanyuma baraangirisi be bikuuka bibiili mu Isiraeli baatsya i Heburoni isi 
Dawudi, kila bamulomela bari, “Bona, ifwe khuli baalebe boowo babeene. 
2Amataayiko, ikhaba nga abe Saulo ali umuyiinga weefwe, ne abe iwe niye 
uraangirira linaambo lyeefwe nga abe litsya mu busoolo. Naluundi Umukasya 
akhulomela iwe ari, ‘Iwe niye ukhaabe umwaayi uwe babaandu baase, ba 
Isiraeli. Iwe niye ukhaabe umuwuli waabwe.’ ” 
3Nashiryo nga baraangirisi ba Isiraeli boosi baatsiile i Heburoni, umuyiinga 
Dawudi waakhola ni nabo indakaano mu moni tsy'Omukasya. Baryo baatsukha 
khu murwe kwa Dawudi kamafura, baamwikesa umuyiinga uwa Isiraeli yoosi. 
4 Dawudi ekela umuyiinga uwa Isiraeli nga ali ni kye buukhulu kamakhumi 
kataru. Waawula khuumala imbuka iye kimiiko kamakhumi kane. 
5Nga ali i Heburoni, aawula Yuda khuumala imbuka iye kimiiko musaafu ni 
shisiintsa; nga ali i Yerusalemu, waawula Isiraeli yoosi ni Yuda yoosi, khuumala 
imbuka iye kimiiko kamakhumi kataru. 

Dawudi awaamba Yerusalemu 
(1 Bye Kimiboolo 11.4-9; 14.1-2) 

6 Nga imbuka yaabirirewo, umuyiinga Dawudi waraangirira liiye lyeewe, 
baatsya khukhwibwakala ba Yebusi, abe babaamenya mu Yerusalemu. Ba 
Yebusi nga bambaasa bari abe mbaawo Dawudi ni liiye lyeewe isi banyala 
baabirira khukhwingila mu shiriimba ta. Kila bamulomela bari, “Singane wingile 
muno ta! Abe khwaakhalemala namwe khwaakhafwa tsiimoni, kane 
khukhutimise utsye.” 
7Ne shitweela busa, Dawudi wawaamba shiriimba Sayuuni abe shishiilikho 
litikiiyi. Lwanyuma baashilaanga bari shiriimba sha Dawudi. 
8Lweesi baatsya khuwaambila shiriimba isho Dawudi waaloma ari, “Uyo yeesi 
ukana khukhwiira ba Yebusi, ali ni khuniinila mu mwanda kwe kameetsi, nio 
ebwakale baaleme ni baabofu abo, beesi kumwoyo kwase kukhakanakho na 
khari ta.” Ni nashiryo, kila babaandu baloma bari, “Baabofu ni baaleme 
sibalifukiilisibwa khukhwiingila mu ntsu ta.” 
9Dawudi waamenya mu shiriimba shino, waashilaanga ari Shiriimba sha 
Dawudi. Wombakha shiriimba webotookhelesa, nga arakikhila i Milo, weela 
mukari. 
10Umukasya Wele uwe kamahe waaba nga ali khu luwaande lwa Dawudi. 
Nashiryo Dawudi weloosela khuuba uwe kamaani naluundi uwe angaaki naabi. 
11Lwanyuma Hiramu, umuyiinga uwa Tuulo, waasiindikha baarume isi Dawudi. 
Mwabamo baboombashi, ni babaabeetsa kamabaale, ni kimisaala kedali, 
khukhwoombakhela Dawudi lubili. 

12Abweene awo, Dawudi waamanya ari abe Umukasya waamwikesile niye 
khuuba umuyiinga uwa Isiraeli. Naluundi ari Umukasya waamwikesile niye 
khuuba umuwuli uwe kamaani, khulwe babaandu beewe. 

Babaana ba Dawudi babaandi 
(1 Bye Kimiboolo 14.3-7) 

13Lwanyuma Dawudi waawuuya i Heburoni, waatsya waamenya i Yerusalemu. 
Nga ali mu Yerusalemu, waayila bakhasi babaandi, nga khulikho ni b'ebulafu. 
Nashiryo Dawudi wasaala babaana baakali. 
14Babaana beesi Dawudi aasaala nga ali i Yerusalemu nibo bano: Shanuwa, 
Shobabu, Nasani, Solomoni, 
15Ibihari, Elishuwa, Nefegi, Yafiya, 

16Elishama, Eliyada, ni Elifeleti. 

17Ba Filisitiya ni baawulila bari Dawudi wekelile umuyiinga uwa Isiraeli yoosi, 
benyukha baatsya khuumuweentsa nga bakana bamuwaambe. Ne Dawudi ni 
aafumbula shino, wenyukha weekha mu Yerusalemu, shiriimba abe shishiili mu 
kumako. 
18Ba Filisitiya abe beetsile bebuusile mu Litila lye Refayimu. 

19Kila ereeba isi Umukasya ari, “Intsye nibwakale ba Filisitiya? Kane iwe umbe 
ise kamaani ke khubafuura mu busoolo?” Umukasya waamwilamo ari, “Tsya 
ubebwakale, kane ise ikhuwe kamaani ke khubafuura nibo mu busoolo.” 
20Dawudi waabebwakala waabafuura. Kila aloma ari, “Imboone nga Umukasya 
n'afuuntsakilila baasiku baase, nga luluutsi lulusalasala ni lufuuntsakilila 
bibiindu.” Nashiryo Dawudi waatwiikha shiifwo ari, “Umukasya afuuntsakilila.” 
21Dawudi ni liiye lyeewe baasuta ba wele beesi ba Filisitiya baabuumba busa, 
khulwekhuuba abe baabebiliile mu busoolo. 
22Kumuluundi kukuundi, ba Filisitiya baakobola luundi nga bakana 
khuusoolana, bebuusila mu Litila lye Refayimu. 
23Dawudi wereeba khu Mukasya, kila Umukasya amulomela ari, 
“Ukhabebwakala nga ubamakho ibweeni ta. Akhali baamile inyuma, khu 
luwaande lululoleleele kimisaala kimi balasamu. 
24Ni kane uwulile likono mu masaafu ke kimisaala liliili nga lye basilikhale ni 
bakhuumba, bebwakale mu khaangu. Likono ilyo kane limanyise liri ise 
naakhwinyooyile iwe ibweeni, khuusoolanisa liiye lye ba Filisitiya.” 
25Dawudi waakhola nga Umukasya n'amulakila, waafuura ba Filisitiya mu 
busoolo. Waabatimisa khukhwaama i Geba, khuutsya khukhwoolela ilala i 
Gezeri. 

2 Samweli 6 

Dawudi ayila Isanduuku iye Indakaano mu Yerusalemu 

1Dawudi waabusaasa luundi basilikhale babaafuura buulayi mu Isiraeli, 
baboolisa kimikaanda kitaru (30,000). 
2Waabaraangirira khuutsya i Bala (lisina liliindi bari Kiriyasi Yeyarimu), abe 
shishiili mu Yuda, ari batsye basute Isanduuku iye Indakaano ya Wele, 
Umukasya uwe kamahe, uwikhala khu bakeruubi, bakiyile mu Yerusalemu. 
3 Baakira khu shikaari shishaakha, baarakho tsiwuunwa khuukhweesa, 
baakirusa muntsu iya Abinadabu, abe ili khu khakiingi. Uza ni Ahiyo, babaana ba 
Abinadabu abe nibo babaali khuuwusa tsiwuunwa itsyo. 
4Ahiyo abe ali ibweeni we shikaari isho, nga isaanduuku imwaamakho inyuma. 

5Aabawo babaandu abe babaali khukhwiimba kimyeenya, nga bakhupilakho 
kamatuungu, biyilili, ni bibyuuma bibiindi, nga bye khuusakayisa, ni bye 
khuukhoonyaka busa. Dawudi ni babaandu boosi abe bali baasangaafu nga 
beemba, nga bashina, nga baamaliilekho kamaani kaabwe koosi. 
6Ne ni boola mu shifwo mweesi Nakoni awuulila biilyo bibulungule, tsiwuunwa 
tsyetiingwaasa. Kila Uza ayila kumukhono khuutikiya Isanduuku iye Indakaano. 
7Umukasya Wele waakhalalila Uza naabi khulwe khuukhola shino. Wele 
waamwirira ni abweene awo, khulwe khuutiila kumukhono khu Sanduku iye 
Indakaano. 
8Dawudi waakhalalila Wele khulwe khukhwiira Uza. Kila Dawudi atwiikha 
shiifwo isho ari, “Perezi Uza”, ni khukhwoolesa lwe shaleelo. 
9Kila Dawudi arya naabi Umukasya, nga ereeba ari, “Kane ikhole ndyeena nio 
imbile Isanduuku y'Omukasya mu Yerusalemu?” 
10Nashiryo waakhalawo khuulekha khukiyila mu shiriimba sha Dawudi ta. Ne 
akhali waakirusa khu ntsila, waakiyila muntsu ya Obedi Edomu, abe uwama i 
Gasi. 
11Isaanduuku y'Omukasya yaamenya muntsu ya Obedi Edomu khuumala 
kimyeesi kitaru. Umukasya waawa Obedi Edomu ni be muntsu yeewe tsikhabi. 
12Dawudi waakelawo waawulila bari Umukasya waaweele be ntsu iya Obedi 
Edomu tsiikhabi, khulwe saanduuku. Kila Dawudi atsya muntsu ya Obedi 
Edomu khuusuta isanduuku khuukiyila mu Yerusalemu, nga alikho ekhoya 
naabi. 
13Abo abe babaasutile Isanduuku ni baakyeenda bikyele bisesaba, Dawudi 
waawaanayo isaayilo iye yeeyi ikhomefu n'imasoti nayo indayi inyene. 
14Dawudi waashina ni kamaani meene, mu moni tsy'Omukasya. Dawudi aashina 
nga abe weboyile shikwaaro shishaamila mu shikuute, sheekha aasi. 
15Nashiryo Dawudi ni ba Isiraeli boosi, baaroongisa Isanduuku y'Omukasya, nga 
beembela angaaki, naluundi nga bafuura tsikhoombi. 

16Isanduuku y'Omukasya ni yaba nga yingila mu shiriimba, Mikali umukhaana 
uwa Saulo aaba nga weemikhile mwidirisa waaloleleele. Kila abona Umuyiinga 
Dawudi nga alikho asuna busa, nga ashinila Umukasya. Mikali waalekelesa naabi 
abe sheesi Dawudi alikho akhola. 
17Kila bayila Isanduuku y'Omukasya, baakira mu shifwo shayo, mu lisari abe isi 
Dawudi akikholeele. Dawudi wesaaya Umukasya, nga awaanayo isi Umukasya 
tsisaayilo tsye bibyookhebwa ni bibireera lukoosi. 
18Dawudi n'amala khuuwaanayo tsisaayilo tsino, waawa babaandu tsiikhabi mu 
lisina ly'Omukasya uwe kamahe. 
19Isi babaandu boosi babaabawo, Dawudi waawa buli mutweela shisiintsa she 
kumukaati, n'inyama, ni khuubamekelakho kimizabibu. Lwanyuma buli 
mutweela weelayo ingo weewe. 
20Dawudi weelayo khuuloombela be muungo mweewe tsikhabi khukhwaama isi 
Umukasya. Ne Mikali umukhaana uwa Saulo waarura antsye waatsya isi 
Dawudi, waamulomela ari, “Shiina kila ukhalilewo khukhwibirisa uryo shaleelo, 
nga wihanyaka busa? Unyala uryeena wakeenda nga uli bukhuna shisiintsa, 
waashinila mu moni tsye babaandu ba busheele ni bakhaana baraambi?” 
21Kila Dawudi amwiilamo ari, “Ise abe ndi khuushinila Umukasya, uwambukula 
ise waantsikesa umuwuli we ba Isiraeli. S'arobora paapa woowo, namwe 
umuundu ukuundi yeesi khukhwaama mu shikuuka shishiindi ta. 
22Kane ise ikhwookesanisile ilala ndi ise indi uwe angaaki! Kane niyise aasi 
naabi. Ne bakhaana baraambi beesi ulikho ulomakho abo, kane beeloosela 
khukhuuntsisamo ise shiriifwa.” 
23Mikali, umukhaana uwa Saulo, aafwa busa nga s'aalikho n'umwaana ta. 

2 Samweli 7 

Buurume khukhwaama isi Umukasya 

(1 Bye Kimiboolo 17.1-15) 

1Imbuka ni yoola, umuyiinga Dawudi wengisa lubili lweewe lushaakha. 
Umukasya waamuyeeta buyiinga bweewe bwaaba mu lukoosi, nga mbaawo 
baasiku babashiiliwo ta. 
2Kila shifukhu shitweela, umuyiinga Dawudi n'aaba nga alikho akanikha isi 
umuŋoosi Nasani, waalomela Nasani ari, “Bona ise imenya muntsu imiliwu, 
bakyombakhila tsimbaawo tsye kuusaala kedali. Ne bona Isaanduuku 
y'Omukasya imenya mu lisari.” 
3Nasani waalomela umuyiinga ari, “Khukhwaama Umukasya n'aali ni nawe, 
n'ukhole sheesi wambaasa mu mwoyo kwoowo.” 
4Ne mu shilo sheene isho, ilomo y'Omukasya yoolelela Nasani, nga iloma iri, 

5“Tsya uboolele umwakaanisi wase Dawudi uri, ‘Umukasya alikho areeba ari, 
iwe niye uuli ni khukhuuntsombakhila ise intsu iye khuumenyamo?’ 
6Khukhwaama khu shifukhu sheesi ise narusira ba Isiraeli khukhwaama mu 
Misiri, ise sinamenyatsakakho mu ntsu ta. Buli isi intsya, ise imenya mu lisari. 
7Mu bifwo byoosi mweesi ise imbeele nga intsya ni ba Isiraeli, ise sinalomelakho 
ikhaba bawuli baabwe, beesi ise narawo khuuba babaayi be babaandu ndi, ‘Ni 
muntsombakhile intsu nga muraambisa kimisaala kedali ta.’ 
8Nashiryo tsya uboolele umwakaanisi wase Dawudi uri, ‘Ise Umukasya uwe 
kamahe, niye uwakhurusa mu kyeewa nga waayisa kamakheese, indi ube 
umuraangirisi we babaandu baase, ba Isiraeli. 
9Ise nabeele ni nawe buli aandu oosi isi utsya, naluundi nayiira baasiku boowo 
nga wamweene ubona. Kane ise ikhunyalise iwe khuuba umuundu 
umanyikhaane naabi, nga abo babaamala khaale khumanyikhana mu shibala 
shoosi. 
10Ise naamalile khaale khuuwa babaandu baase ba Isiraeli shiifwo she 
khuumenyamo, nga bamenya mu lukoosi. Mbaawo shikane shibariiseriise 
luundi ta, namwe kamanaambo kakaandi singene kabebwaakale, nga ni 
kaakholatsaka amataayi, 
11mu mbuka isi baakayi baabeela nga nibo baawuli be ba Isiraeli ta. Naakamisile 
baasiku boowo boosi, singene bakhwibwakale luundi ta. Ni khuuminyisilakho 
ilala, Umukasya alikho ashiŋaŋasa ari, be lisaaye lyoowo baliloosela khuuba 
bayiinga. 
12Nga iwe waamalile khuufwa, naluundi nga baakhusikhile mu biliindwa bye 
bakuuka boowo, ise ikhaarobore mutweela khu baana boowo, abe umuyiinga. 
Buyiinga bweewe buliba bwe kamaani. 
13Buyiinga bweewe bulibawo biilo ni biilo. Umweeneyo niye 
ukhaantsombakhile ise Lisaayilo Likhulu. 
14Ise ikhaabe nga paapa weewe, ni naye aliiba nga umwaana uwase. N'akhola 
bibyoonako, samweene ikhaamukhomakekho, nga umusaali n'akhomaka khu 
mwaana. Ikharaambise babaandu babaandi, babe busa nga tsikhoba 
tsitsimunyweekha. 
15Ne ise sikhaakamise indakaano isi imba naakholile ni naye, nga ni naakamisa 
iyo isi abe namala khukhola ni Saulo, uwaba umuyiinga nga iwe ushiili 
khwiitsawo ta. 
16Ise ikhaaliindatsake lisaaye lyoowo ni buyiinga ubwo, nio akile be lisaaye 
lyoowo babe bayiinga, biilo ni biilo.’ ” 
17Nasani waatsya waaboolela Dawudi ibyo byoosi byeesi aafuna nga buurume 
khukhwaama isi Umukasya. 

Dawudi asiima Umukasya 
(1 Bye Kimiboolo 17.16-27) 

18Lwanyuma umuyiinga Dawudi wengila mu lisari, waatsya wekhala aasi aambi 
n'Isanduuku y'Omukasya, waaloomba ari, “O Umukasya Wele, ne ise niye 
naanu? Ni be muungo mwase nibo banaanu, shikilile iwe waakhureera 
wakhwoolisa khu mbuka ifwaana nga yino iri? 
19Ate shishiindu shino shikyeekhe naabi mu moni tsoowo, O Umukasya Wele. 
Iwe wasuubisile uri kane ukhole ni bibiindu bibiminyisakho awo. Naluundi uri 
lisaaye ly'omwakaanisi woowo kane libe lye kamaani, khuumala imbuka 
indeeyi, ni mu miboolo kikiitsa. Shino shili shiilakilo isi babaandu boosi, O 
Umukasya! 
20Shiina shishiindi sheesi ise nga Dawudi inyala khuukanikha isi iwe! 
Lwekhuuba iwe Umukasya Wele, waayimanya ise, umwakaanisi woowo. 
21Iwe wakholile shishiindu she kamaani shiri khusintsiila khu ntsambaasa ye 
kumwoyo kwoowo, naluundi bona washintsokesanisa ise umwakaanisi woowo 
khuushimanya, khulwekhuuba iwe ukana khuuloondelela bibiili mu ndakaano 
yoowo. 
22Ni nashiryo, O Umukasya Wele, uli umukhulu, mbaawo wele ukuundi uuli nga 
iwe ta, naluundi mbaawo uuli Wele ta, akhali iwe wenyene. Shino 
shiloondekhana ni bibiindu byeesi ifwe khuwuliile ni kamaru keefwe. 
23Mbaawo linaambo liliindi khu shibala khuno, liliili nga lye ba Isiraeli, lyeesi 
Umukasya aatsya waamusa khukhwaama mu Misiri, ari libe lilyeewe ta. Iwe 
wamanyikhana naabi khulwa shino, khulwekhuuba waraambisa bye 
kamakaanga ni bibiyaangisa, nga utimisa kamanaambo kakaandi ni ba wele 
baabwe khuurura mu Kanani, nio akile babaandu boowo bamenyemo. 
24Umukasya Wele, iwe warobora babaandu ba Isiraeli khuuba baboowo biilo ni 
biilo, naluundi iwe waayikela Wele waabwe. 
25Ni nashiryo ari Umukasya Wele, n'ukhole ibyo byeesi iwe wasuubisa 
umwakaanisi woowo, ni be lisaaye lyeewe biilo ni biilo. 
26Ni lisina lyoowo kane limanyikhane buli aandu, nga babaandu baloma bari, 
‘Umukasya uwe kamahe, ali niye Wele uwula ba Isiraeli, ni be lisaaye lya Dawudi 
bali bayiinga beesi niye umweene aroboore.’ 
27Khu lwoowo, O Umukasya uwe kamahe, Wele wa Isiraeli, abe ikhaba nga ise 
ndi busa umwakaanisi woowo, ne bona naafunile bunyindaalifu bwe 
khuuloomba musaambo yino, khulwekhuuba iwe wamweene waamalile khaale 
khurumburira umwakaanisi woowo byeesi utsya khukhola. 
28Ni naari, O Umukasya, iwe uli Wele, naluundi byeesi iwe uloma bili bya ŋali. 
Iwe wasubisile umwakaanisi woowo bibiindu biilayi bino. 
29Nashiryo ise ikhuloomba ndi khali uweele lisaaye ly'omwakaanisi woowo 
tsikhabi, nio linyalisa khukhwilooselayo biilo ni biilo. Khulwekhuuba iwe 

waasuubisile khaale, naluundi ise namanyile ndi kane uwe lisaaye lyase 
tsiikhabi, biilo ni biilo.” 

2 Samweli 8 

Buusoolo bweesi Dawudi aasoolana 

(1 Bye Kimiboolo 18.1-13) 

1Lwanyuma lwa bino, Dawudi webwakala ba Filisitiya, waabafuura buubi naabi 
mu busoolo. Wawaamba shiriimba Mesegayama, khukhwaama khu buwuli 
bwaabwe. 
2Dawudi weloosela waafuura ba Mowabu nabo mu busoolo, kila alakila 
basilikhale baabwe khukhwiyalisa aasi, waabapima nga araambisa kumukosi. 
Abe uri apimakho buuleeyi bwe kumukosi khabili, abo waabeera; ne abe uli 
apimakho kumukosi lutweela, abo waabalekha khuuba baalamu. Be mu 
Mowabu baafukiilisa Dawudi khuuba umuyiinga waabwe, naluundi baaba nga 
bamuwa kumusolo. 
3Lutweela Dawudi waaba nga ali khuutsya khu Luutsi Efurati, khukhwiikha 
buyiinga bweewe bushaakha ibweene iyo. Nga ali khu lukyeendo ulwo, waawula 
umuyiinga Zoba, uwa Rehobu. Lisiina ly'omuyiinga uyo liliindi abe bari 
Hadadezeri. 
4Mu busoolo ubwo, Dawudi waamunuulakho basilikhale babaakeendela khu 
ŋwaaŋwa kumukaanda mutweela ni bikana musaafu (17,000), ni babaakeendela 
busa khu bikele kimikaanda kibili (20,000). Wawaamba kamakaali ke mu 
busoolo koosi, kakaaramire waakoonakisa, akhali kakaarama nga shitoondo 
shitweela (100) konyene. 
5Liiye khukhwaama mu Damasiko shishiili mu Siriya ni baatsya khuyeeta 
Hadadezeri, Dawudi waakhoonyamo basilikhale kimikaanda kibili (20,000). 
6Dawudi warawo ikaambi iye basilikhale mu Damasiko; waakila babaandu be 
mu Siriya baaba aasi e buyiinga bweewe, nga bamuwa niye kumusolo. Buli oosi 
esi Dawudi atsyatsaka, abe Umukasya amuyeeta khufuura baasiku beewe mu 
busoolo. 
7Dawudi wawaamba kamafumo keesi abe baakhola khukhwaama mu zaabu, 
keesi abe basilikhale ba Hadadezeri basuta, waakayila mu Yerusalemu. 
8Naluundi waasuta buroonzi umukali busa khukhwaama mu biriimba abe bibiili 
bya Hadadezeri. Bino byaba Beta ni Berosayi. 
9Umuyiinga Toyi uwa Hamasi ni aawulila bari Dawudi waafuurire Hadadezeri 
ni liiye lyeewe lyoosi mu busoolo, 
10waarumana umwaana weewe Yoramu khuutsya khumusheesa ni 
khuumuruuya. Khulwekhuuba abe Toyi umweene tsifuunda tsingali asoolana 



649 

 

 
Ibayibuli Ingwalaafu 

© 2016 Bible Society of Uganda. 
  

 

 

mu busoolo, ne abe Hadadezeri amufuura niye mu busoolo bweene. Yoramu 
waayilila Dawudi biwaanwa nga mulimo izaabu, ifweeza, ni buroonzi. 
11Bino Dawudi waabiwaanayo isi Umukasya, musaambo niyo ndweela nga 
n'awaanayo ifweeza n'izaabu byeesi aawaamba khukhwaama mu 
12Edomu, Mowabu, Amoni, Filisitiya, Amaleki, ni khukhwaama khu Hadadezeri 
umwaana uwa Rehobu, abe uuli umuyiinga wa Zoba. 
13 Dawudi waamanyikhana naabi. Nga ali khu lukyeendo akobolayo ingo, 
waakhoonyela ba Edomu kumukaanda mutweela ni bikana shinaane (18,000), 
mu Litila lye Kumuunyu. 
14Dawudi waara tsikaambi tsye basilikhale mu Edomu, ni babaandu baamwo 
baafukiilisa khuuba aasi e buyiinga bweewe. Buli oosi isi Dawudi aatsyatsaka, 
abe Umukasya amuyeeta khuufuura mu busoolo. 

Luruungo lwe baraangirisi babaaba mu buyiinga bwa Dawudi 
(1 Bye Kimiboolo 18.14-17) 

15Nashiryo Dawudi waaba umuyiinga wa Isiraeli yoosi; nga mu buwuli bweewe 
abirisa babaandu boosi buulayi. 
16Yowabu umwaana uwa Zeruya, abe niye umuraangirisi we kamahe; 
Yehoshafati, umwaana uwa Ahiludi, nga niye umubiikhi we bibiitsya bikholikha 
mu buyiinga. 
17Zadoki, umwaana wa Ahitubu, ni Ahimeleki, umwaana wa Abiyasaari, abe bali 
basaayi. Seraya abe ali umuroni. 
18Benaya, umwaana wa Yehoyada, abe niye umuraangirisi we liiye liliinda 
umuyiinga, lililaangibwa liri lye ba Keresi ni ba Pelesi. Babaana ba Dawudi abe 
bali basaayi. 

2 Samweli 9 

Dawudi akholela Mefibosesi biilayi 

1 Shifukhu shitweela Dawudi waareeba ari, “Manya ikhabayo ikhaba umuundu 
mutweela, khu be lisaaye lya Saulo, uwaramawo, ise imukholele biilayi khu lwa 
Yonasani?” 
2Ari, abe iliwo mutweela khu baraambi ba Dawudi, nga bamulaanga bari Ziba. 
Dawudi waalakila ari balaange Ziba uyo, eetse isi ali. Nga weetsile, kila Dawudi 
amureeba ari, “Iwe niye isi balaanga bari Ziba?” Welamo ari, “Uwe lukoosi, niye 
ise.” 
3 Umuyiinga waamureeba ari, “Iliyo umuundu yeesi uwe muunda iya Saulo 
ushiiliwo umulamu? Abe nga aliwo, ise ingana imukholele bibiindu biilayi.” Ziba 
weelamo ari, “Iliyo umwaana uwa Yonasani mutweela; ne waalemala bikele.” 
4Umuyiinga waareeba ari, “Ali waheena?” Ziba waamuboolela ari, “Amenya ni 
Makiri, umwaana uwa Amiyeli, mu shiifwo shilaangibwa shiri Lodebari.” 



650 

 

 
Ibayibuli Ingwalaafu 

© 2016 Bible Society of Uganda. 
  

 

 

5Umuyiinga Dawudi waarumanisa babaandu khuutsya i Lodebari, muungo mwa 
Makiri, umwaana uwa Amiyeli, khuureera Mefibosesi. 
6Kila Mefibosesi umwaana uwa Yonasani, nga ali umwitsukhulu uwa Saulo 
waayilibwa isi Dawudi. Nga wolile isi Dawudi, wenamisa kumurwe kweewe aasi, 
nga esamo umuyiinga shiriifwa. Dawudi waamureeba ari, “Iwe niye 
Mefibosesi?” Naye welamo ari, “Niye ise, Umuyiinga.” 
7Kila Dawudi amulomela ari, “Ukhaba ni khukhwiyembelela khwoosi ta. 
Khulwekhubeela indi khuutsya khukhukholela iwe bibiindu biilayi, khulwa 
paapa woowo Yonasani. Kane ikhukobosele liswa lyoosi lilyaba lya kuuka 
woowo Saulo. Naluundi, kane busheele khulyatsake ni nase khu shikabilo 
shitweela she biilyo.” 
8Kila Mefibosesi enamisa luundi kumurwe nga esamo umuyiinga lukoosi. Kila 
alomela umuyiinga ari, “Ne ise niye naanu ne untsinaanekho? Ise ndi busa nga 
imbwa iyamala khaale khuufwa.” 
9Lwanyuma umuyiinga waalaanga Ziba, uwabakho umwakaanisi uwa Saulo, kila 
amulomela ari, “Khukhwaama Mefibosesi n'aali umwitsukhulu uwa Saulo, kane 
ise imukoboseleyo buli shitweela shishaba sha Saulo ni lisaaye lyeewe. 
10Ari, iwe ni babaana boowo likhumi na baraano, ni baraambi boowo 
kamakhumi kabili, mukhaamuraambire niye. Mukhaamulimile biilyo, naluundi 
mumukesele, nio be intsu iya Saulo ni baraambi beewe babe ni biilyo. Ne 
Mefibosesi, umwitsukhulu uwa Saulo, kane alyaatsake khu shikabilo shitweela 
she biilyo, ni nase.” 
11Kila Ziba alomela umuyiinga ari, “Uwe lukoosi, kane ise ikhole ibyo byoosi 
byeesi iwe unomele ise khuukhola.” Nashiryo, Mefibosesi waaliilatsakila bilyo 
atweela n'umuyiinga Dawudi, waaba busa nga mutweela khu baana 
b'omuyiinga. 
12Mefibosesi aaba n'umwaana umusoleeli isi balaanga bari Mika. Abo boosi abe 
babaamenya muntsu iya Ziba, beekela baraambi ba Mefibosesi. 
13Nashiryo, Mefibosesi waamenya mu Yerusalemu. Ikhaba nga abe waalemala 
bikele byoombi, ne nga abe aliila biilyo atweela n'umuyiinga. 

2 Samweli 10 

Ba Isiraeli basoolanisa ba Amoni 

(1 Bye Kimiboolo 19.1-19) 

1Lwanyuma lwa bino, Nahashi umuyiinga uwe ba Amoni waafwa, kila 
umusoleeli weewe Hanuni eela mu bikele byeewe. 
2Dawudi waaloma ari, “Nahashi abe ali umwiyikinwa isi ise, ni nashiryo kane 
nase ikholakane buulayi n'umwaana weewe.” Nashiryo Dawudi waarumana 
baraangirisi batweela khukhwaama mu Isiraeli khuutsya mu shibala she ba 

Amoni, khukhwoola khu Amoni nga n'afwiilwa paapa weewe, ni khuubasaasila 
kamasika. 
3Ne baraangirisi mu Amoni baalomela Hanuni bari, “Iwe wambaasa uri Dawudi 
arumanire ano babaandu khukhwoola khu masika ka paapa woowo? Niye 
waarumanire babaandu bano khuuweentselesa, ni khuukelawo bawaambe 
shiriimba sheefwe.” 
4Nashiryo Hanuni waalakila baawaamba baraangirisi abo, buli mutweela 
baamubekakho buunwaanwa khu luwaande lutweela lwe mu moni. Naluundi 
baawaamba bikwaaro byaabwe baabikhalilakho mu shikuute, baabatimisa 
baatsya. 
5Basaani bano baswaala naabi. Kila Dawudi abasiindikhila buurume nga buloma 
buri, “Ni murame mu Yeriko khukhwoolesa bunwaanwa byeenywe ni bulitsowa, 
nio mwiitse ingo.” 
6Lwanyuma ba Amoni ni baabona bari sheesi bakholile shaakhalasile naabi 
Dawudi, baapangisayo basilikhale babaandi. Baafunayo baselikhale baboola 
kimikaanda kibili (20,000) be khu bikele busa nga baama mu Siriya, mu biriimba 
Besi Rehobu ni Zoba; babaandi shikana shitweela (1,000) khukhwaama isi 
umuyiinga uwe Maka; ni babaandi kumukaanda mutweela ni bikana bibili 
(12,000) khukhwaama mu shisiintsa shilaangibwa Tobu. 
7Dawudi n'awulila abe sheesi bakholile, kila arumana Yowabu ni liiye lye 
basilikhale babaafuura buulayi, khuutsya khubasoolanisa. 
8Liiye lye ba Amoni lyaabuusaanila ibweeni we shilibwa she shiriimba shaabwe. 
Kamahe ke ba Siriya khukhwaama i Zoba ni Rehobu, ni lye ba Tobu ni Maka, 
bebaaya baasalanila mu lirome abe liliwo. 
9Yowabu n'abona ari ali ni khuusoolana ibweeni n'inyuma, waaroborayo 
basilikhale babaafuura buulayi mu Isiraeli khuusoolanisa ba Siriya. 
10Wawaamba wandaaye weewe Abishayi, waamuwa niye khuuraangirira 
basilikhale babaaramire, khuutsya khusoolanisa ba Amoni. 
11Yowabu waaboolela Abishayi ari, “Noola ubona uri ba Siriya balikho baaminya 
ise kamaani, kane wiitse ukhuyeete ifwe. Ne noola ise imbona ndi ba Amoni 
balikho bakhuminya iwe kamaani, kane ise niitse ikhuyeete iwe. 
12Ba munyindaalifu, khusoolane khutseete babaandu beefwe ni biriimba bya 
Wele. Inoomba ndi khali Umukasya akholile sheesi abona nga shishimwakhila.” 
13Nashiryo Yowabu ni liiye lyeewe bebwakala ba Siriya. Bano baatitukha 
khukhwaama isi Yowabu. 
14Liiye lye ba Amoni ni lyabona liri ba Siriya baatitukhile baatsiile, nabo ni 
baabona Abishayi ni liiye, baatitukha beelayo bengila mu shiriimba. Nashiryo 
Yowabu waalekhela awo khusoolanisa ba Amoni, weelayo mu Yerusalemu. 

15Ne ba Siriya ni baabona bari ba Isiraeli baabafuurire mu busoolo, baabuusa 
atweela liiye lyaabwe luundi. 
16Hadadezeri waarumanisa babaandu khuulaanga liiye lye ba Siriya abe liliili 
shangelekha we luluutsi Efurati. Kila Shobaki, umuraangirisi we liiye lya 
Hadadezeri abaraangilila khuutsya mu shiriimba shilaangibwa Helamu. 
17Dawudi n'awulila sheesi abe ba Siriya balikho bakhola, waabuusa atweela liiye 
lye ba Isiraeli lyoosi. Baakhalisa luluutsi Yorudaani, boola i Helamu. Ba Siriya 
beebwakala Dawudi baamusoolanisa. 
18Ikhaba nga ba Siriya bebwakala Dawudi ni liiye lyeewe, ne baakelawo 
baatitukha baatsya. Liiye lya Dawudi lyeera basilikhale bitoondo musaafu (700) 
babatimisa kamakaali, ni babaandi kimikaanda kine (40,000) babaakeendela 
khu ŋwaaŋwa. Shobaki umuraangirisi uwe kamahe waatsiinisibwa naabi, 
waafwiila mu busoolo. 
19Nga bayiinga boosi abe babaali aasi e buyiinga bwa Hadadezeri ni baabona 
bari liiye lye ba Isiraeli lyaabafuurire mu busoolo, baafukiilila khuukhola 
buusaale ni Isiraeli. Naluundi baafukiilila khuuba aasi e buyiinga bwa Dawudi. 
Nashiryo ba Siriya baarya baalekha khuyeetatsakakho ba Amoni mu busoolo 
luundi ta. 

2 Samweli 11 

Dawudi abukula umukhasi wa Uriya 

(1 Bye Kimiboolo 20.1a) 

1 Nga imbuka iye mu mwiiko isi abe bayiinga batsiilatsakilakho mu busoolo 
yoolile, Dawudi waarumana Yowabu ni liiye lyeewe khuutsya khwibwakala. Ne 
Dawudi umweene waarama mu Yerusalemu. Baatsya baafuntsakilila ba Amoni, 
bebotokhelela shiriimba Raba. 
2Lutweela angoloobe, nga Dawudi alinyukhile khukhwaama mwiilo, waatsya 
khukeendakho khu ngaaki khwe lubili lweewe. Ni aalola aasi, waabona 
umukhasi umumiliwu naabi, nga ali ingo w'omuseetsa weewe, alikho esiinga. 
3Dawudi waalakila ari bareeberese bibiwaamba khu mukhasi uyo. Kila ni 
baamala baamuboolela bari, “Umukhasi uyo bari Basisheba, umukhaana uwa 
Eliyamu, ne nga ali umukhasi uwa Uriya, umu Hiti.” 
4Dawudi waarumanisa baatsya baamureera mu lubili lweewe. Kila Dawudi 
etubaasa ni naye. (Umukhasi yuno yaba nio aliimalile khukhwaama i masaaba.) 
Lwanyuma weelayo ingo weewe. 
5Nga imbuka yaabirirewo, umukhasi yuno waashifumbula ari ali shisoombo. 
Shikila asiindikhila Dawudi buurume nga buloma buri, “Naayakaanila!” 

6Kila Dawudi asiindikhila Yowabu buurume nga buloma buri, “Siindikha Uriya, 
umu Hiti etsekho ino.” Nashiryo Yowabu waasiindikha Uriya khuutsya isi 
Dawudi. 
7Nga Uriya woolile, Dawudi waamureeba oba abe Yowabu, ni liiye, ni babaandu 
boosi bali buulayi. 
8Lwanyuma Dawudi waalomela Uriya ari, “Tsya ingo woowo, wisiinge.” Uriya 
waarura waatsya, ne umuyiinga waamwoongesakho shiwaanwa she biilyo bye 
she shiilo. 
9Ne Uriya waalekha khutsya ingo weewe ta, akhali waatsya waakona ibulafu we 
shilibwa shishingila mu lubili lw'omuyiinga, isi babaliinda umuyiinga bakona. 
10Dawudi n'awulila ari Uriya s'atsiile ingo weewe ta, waamulomela ari, 
“Waamile mu lukyeendo luleeyi luryo, shiina kila ukhatsya waakonela ingo 
woowo?” 
11Uriya weelamo ari, “Isanduuku y'Omukasya, ni liiye lya ba Isiraeli ni Yuda, bili 
iyo mwiiswa mu bisari. Ikhaba Yowabu umuraangirisi we kamahe naye ali 
mwiiswa. Ise inyala ndyeena naatsya muntsu yase naalya, naanywa, netubaasa 
n'umukhasi wase, nga ibyo bili biryo? Ise ikhwitsubila ndi, ise sinyala naakhola 
shishiindu nga isho shiryo ta.” 
12Kila Dawudi alomela Uriya ari, “Lwe shaleelo luno n'urame ano mu 
Yerusalemu, kumukaamba nio wileyo mu busoolo.” Nashiryo khu shifukhu isho, 
Uriya waarama mu Yerusalemu. Khu shifukhu shisheelakho, 
13Dawudi waamulaanga ari baliile she shiilo atweela. Uriya waalya naluundi 
waanywa naabi, waakila waameela, nashiryo waalekha khutsya ingo weewe ta. 
Waatsya isi babaliinda umuyiinga, waakona khu lusaamba lweewe. Waalekha 
khutsya ingo weewe ta. 
14Ni bwasha kumutishinyi, Dawudi waarona ibaluwa, waakiwa Uriya, ari 
akiyilile Yowabu. 
15Ibaluwa abe iloma iri, “Siindikha Uriya mu busoolo ibweeni, isi busoolo 
bululumiile ilala. Lwanyuma uruseyo basilikhale, mumulekhe bamukhupe, 
afwe.” 
16Imbuka ni yoola, Yowabu n'aatsya khukhwibwakala shiriimba Raba, 
waasiindikha Uriya khuutsya mu shifwo mweesi abe baasiku babaaminyisa 
bunyindalifu ni khuusoolana, beemikhile. 
17Basilikhale abe babaali khuutseeta shiriimba ni baarura khuusoolana, 
beerakho batweela khu basilikhale ba Dawudi. Ikhaba Uriya, umu Hiti naye 
waafwiilamo. 
18Lwanyuma Yowabu waasiindikhila Dawudi buurume bubuwaamba khu 
busoolo nga ni bwaba. 

19Waaboolela umuundu isi aarumana ari uloma uri, “Nga waamalile 
khuuboolela umuyiinga ibyo byoosi bibiwaamba khu busoolo, 
20ne nga lirima lyaamuwaambile waareebire ari, ‘Shiina kila basilikhale 
besyeendile aambi ni shiilibwa she shiriimba? Simumanyile muri kane babalase 
ni buyiingo khukhwaama khu matikiiyi khu ngaaki ta? 
21 Inywe simushebulila isaambo isi Abimeleki, umwaana wa Gidioni aafwamo 
ta? Shino shakholebwela i Sebesi isi umukhasi mutweela aakholowela lusisi 
khukhwaama khu ngaaki we liitikiiyi lyaamukhoonya ta? Shiina kila 
mwisyeendile aambi ni liitikiiyi?’ Iwe kane umwiilemo uri, ‘Ikhaba umwakaanisi 
woowo Uriya, umu Hiti, naye waafwiile.’ ” 
22Nashiryo umurume uyo waatsya isi Dawudi, waamuboolela ibyo byoosi byeesi 
Yowabu aamurumana khuuloma. 
23Umurume waalooselakho ari, “Baasiku banyooyile bakhufuura ifwe kamaani, 
baakhutimisa khukhwoolesa mu keewa. Ne khwaakelawo khwaabatimisa 
khukhwoolesa khu shilibwa she shiriimba. 
24Kila be buyiingo balasa khukhwaama khu litikiiyi khu ngaaki. Waakila beera 
batweela khu basilikhale boowo baafwa. Ikhaba Uriya, umu Hiti, naye 
waafwiililemo.” 
25Dawudi waalomela umurume khukhwiilayo aboolele Yowabu ari, “Isho 
shishikholikhile, shikhakhumalamo iwe kamaani ta. S'unyala waamanya naanu 
unafwiila mu busoolo ta. Khayo areeremo ilala kamaani mu khwibwakala, 
awaambe shiriimba.” 
26Nga Basisheba waawuliile ari umuseetsa weewe wafwiile, waalila luukali 
naabi. 
27Nga bye khuusiikha ni biindi byaaweele, Dawudi waarumanisa baatsya 
baamureerera Basisheba, khuuba mu lubili, weekela umukhasi weewe. 
Lwanyuma waamusaalila umwaana. Ne shishiindu sheesi Dawudi aakhola, 
shaalekha khusangaasa Umukasya ta. 

2 Samweli 12 

Khukhwiibiyisa khwa Dawudi 

1 Lwanyuma Umukasya waasiindikha umuŋoosi Nasani, khuutsya isi Dawudi 
khuumuyilila buurume, bubwaba mu saambo iye luukano, nga buloma buri: 
“Yabawo babaandu babili mu shiriimba shitweela, nga mutweela umuyiinda, ne 
ukuundi umutaambi. 
2Umusaani umuyiinda abe ali ni kamasheese kamakali ni tsikhaafu tsingali, 

3ne umutaambi uyo abe ali ni khasheese khasubeeni khatweela khonyene, 
kheesi abe akula waabaya. Umweene waakhatsoyisa, nga khatsowela atweela ni 
babaana beewe. Abe ikhaba khuulya, khaliila mu sowaani yeewe, ni khuunywa 

kameetsi, khanyweela mu shikopo sheewe. Ikhaba mu shilo, abe khamukona 
aambi, nga khali busa nga mutweela khu baana beewe. 
4Ari, khu shifukhu shitweela, aabawo umuundu uweetsa khuukeniyila umusaani 
umuyiinda. Ne umuyiinda yuno waalekha khukana khuubukula lisheese namwe 
ikhaafu, khukhwaama mu byaayo bibyeewe khuuteekhela umukeni abe 
uwiitsile khuumubona ta. Akhali waatsya waabukula khakheese kh'omusaani 
umutaambi uyo, waakhateekhela umukeni, waakhalya.” 
5Dawudi n'awulila shino, lirima lyaamuwaamba naabi, kila alomela Nasani ari, 
“Ise niitsuba mu moni tsy'Omukasya ndi, umuundu ukholile shishiindu isho, 
akhila khukhwiiribwa! 
6Naluundi khuuba ndi s'okesanisile shiisa isi umutaambi uyo ta, kane aliyile 
umutaambi bibiindu bibyoolamo kamasheese ako kane.” 
7Kila Nasani alomela Dawudi ari, “Iwe niye umuundu isi indikho inomakho! 
Umukasya Wele we ba Isiraeli waalomele ari, ‘Dawudi, ise nakhurobora iwe, 
naakhuwakha kamafura khuuba umuyiinga uwa Isiraeli yoosi. Naluundi 
naakhuwonisa iwe khukhwaama mu meeno ka Saulo. 
8Ise neloosela naakhuwaambisa intsu iya Saulo ni bakhasi beewe, khuuba 
baboowo; nakhuwa lisaaye lya Isiraeli ni lya Yuda. Abe noola ibyo byaba 
bikyeekhe, khali ise ikhulooselekho bituumakho awo. 
9Shiina kila ulekelesile biilomo byeesi Umukasya amala khuukhuleekela iwe, 
wakhola shishoonako nga shino shiri? Iwe werire Uriya, umu Hiti, nga 
umusiindikha mu ba Amoni, uri nio uyile umukhasi weewe. 
10Ni nashiryo khukhwaama ari, nga n'undekelesile ise, waayila Basisheba 
umukhasi uwa Uriya, umu Hiti, mu ntsu yoowo singane mubemo lukoosi ta.’ 
11Umukasya waalomele ari, ‘Umuundu khukhwaama muntsu yoowo inyene, 
kane akhureerere iwe buuleme bukali. Kane ise imbukule bakhasi boowo 
babeene, imbawe babaandu babaandi, babekyelise bakhasi baabwe, nga buli 
mutweela abona. 
12Iwe sheesi ukholile, ukholeele mu shimoonyo; ne ise kane ikholele shino 
abulafu busa, ba Isiraeli boosi babone.’ ” 
13Dawudi waalomela Nasani ari, “Ise naakholile shishoonako isi Umukasya.” 
Nasani waamwilamo ari, “Umukasya, waakhwiyakhiile, singane ufwe ta. 
14Ne akhali indi, musaambo isi ukholile shishiindu shino shaaba nga ulekelesa 
Umukasya, umwaana utsya khusaalikha uyo, kane afwe.” 
15Lwanyuma Nasani waakobolayo ingo weewe. 

Khufwa khw'omwaana wa Basisheba 

Umukasya waakila umwaana isi Basisheba aasaala, walwaala waaba buubi 
naabi. 

16Nashiryo Dawudi wekoontselela naabi Umukasya khulw'omwaana uyo. 
Dawudi waabuya intsala, naluundi waatsya waakona amukhe busa akhali bulili 
ta, shiilo shoosi, khulw'omwaana. 
17Baaraangirisi be mu buyiinga bweewe beetsa baamwibotokhelela, nga 
bamuwoyawoya bari enyukhe; ne waaloba ikhaba ni khuulya biilyo ni nabo. 
18Umwaana walwaalila biifukhu bisesaba, uri khu she kumusaafu, waafwa. Ne 
baaraangirisi be mu buyiinga baarya naabi khuuboolela Dawudi, nga beelomela 
bonyene bari, “Ne ikhaba isi umwaana abeeleele nga ashiili umulamu, abe 
umuyiinga s'akanikha ni nafwe ta. Ari khumuboolela khuryeena khuri umwaana 
wafwiile? Anyala wekhola umweene buubi.” 
19Ne Dawudi n'abona nga babaakaanisi beewe balikho bamoonyanila, 
waamanya ari umwaana wafwiile. Waabareeba ari, “Umwaana waafwiile?” 
Baaamwilamo bari, “Waafwiile.” 
20Lwanyuma Dawudi wenyukha khukhwaama aasi, wesiinga, weyakha 
kamafura, waashuusa bikwaaro byeewe, waatsya mu lisari ly'Omukasya, 
wesaaya Umukasya. Kila arura atsya muntsu yeewe, baamuwa biilyo, waalya. 
21Kila baraangirisi be mu buyiinga bweewe bamureeba bari, “Shiina kila ulikho 
wibirisa mu saambo iyo? Nga umwaana ashiili umulamu, iwe wabuyile intsala, 
naluundi waalila kamasika kamakali. Ne umwaana n'amalile khuufwa, iwe 
wenyukha aasi, waalya biilyo.” 
22Dawudi waabeelamo ari, “Shikila nabuyile intsala, naluundi naalila kamasika 
nga umwaana ashiili umulamu, ise abe nambaasile ndi, winyoola Umukasya 
kane amaambile shiisa, umwaana aramewo nga ashiili umulamu. 
23Ne ari nga n'amalile khuufwa, shiina kila imbuya intsala? Ise inyala 
naamukobosa luundi khuuba umulamu? Nase nga nafwiile, ikhaamunyoole iyo, 
ne niye s'anyala waakobola weetsa isi ise ta.” 

Khuusaalikha khwa Solomoni 

24Dawudi waaliilisa umukhasi weewe Basisheba, lwanyuma beela atweela, 
waakaanila, waasaala umwaana ukuundi umusiinde, baamutwiikha lisina bari 
Solomoni. Umukasya waakana naabi Solomoni. 
25Umukasya waarumana buurume isi Dawudi khuubirira mu muŋoosi Nasani, 
nga buloma buri, “Umukasya kane alaange umwaana uyo ari, Yedidiya.” 

Khukhwakama khwe buusoolo ni Amoni 
(1 Bye Kimiboolo 20.1-3) 

26Nga bishiili biryo, abe Yowabu ni liiye ashiili mu shibala she ba Amoni, nga 
ebwakala shiriimba Raba, khukhwoolesa ni aawaamba lubili lw'omuyiinga. 
27Kila Yowabu asiindikhila Dawudi buurume bubuuloma buri, “Ise nebwakaala 
Raba, noolisile ni khuuwaamba kuutikiiyi kukwamamo kameetsi keesi 
baraambisa mu shiriimba. 

28Nashiryo busaasa liiye lyoosi atweela, wibotokhelele shiriimba, ushiwaambe. 
Khulwekhuuba ise ni kane ishiwaambe, kane bashilaange bari shishase.” 
29Nashiryo Dawudi waabusaasa liiye liliramire, baatsya bebwakala Raba, 
baashisoolanisa, khukhwoolesa ni baashiwaamba. 
30Dawudi waabukula ikuutwa khukhwaama khu Milikomu, shibuumbe sha wele 
waabwe. Ikuutwa yino abe busiro yoolisa tsikilo kamakhumi kataru na tsiraano, 
nga ilimo ni libaale lye buukusi bwe angaaki. Yino yaaba mu bunyala bwa 
Dawudi, naluundi waanuula bibiindu bikhali bitweela ta, khukhwaama mu 
busoolo. 
31Dawudi waalakila babaandu abe babaali mu Amoni, ari baraambise tsiyaywa 
ni biibya bibiindi, batikulule kutikiiyi kwe shiriimba. Waakhola nisho shitweela 
khu biriimba bibiindi bye ba Amoni. Lwanyuma, Dawudi ni basilikhale beewe 
baakobolayo ingo. 

2 Samweli 13 

Amunoni afwakhila Tamari 

1Dawudi abe ali n'umwaana umukhaana umumiliwu naabi, nga bamulaanga bari 
Tamari. Wandaaye weewe umusaani abe bari Abisalomu. Bano abe bali ni 
waandayaabwe ukuundi bari Amunoni, nga ali uwa maayi waabwe ukuundi. 
Imbuka ni yabirawo, Amunoni wekoomba Tamari. 
2Ne Tamari yuno abe umukhaana indungubaasi, nashiryo abe mbaawo isaambo 
isi Amunoni anyala waamukholakho shishiindu shoosi ta. Shino shataambisa 
naabi Amunoni, woola ni khulwaala. 
3Ne abe Amunoni ali ni musaale weewe bari Yonadabu, abe uli umwaana uwa 
Shimeya, wandaaye uwa Dawudi. Yonadabu abe wamanya khuukhola 
tsimbomelo. 
4Shimeya yuno waareeba Amunoni ari, “Shiina shishiili khuukhutaambisa? Iwe 
uli umwaana uw'omuyiinga, shiina kila wikhalalisa buli lwaaweela?” Amunoni 
waamuboolela ari, “Ise nikoomba Tamari, umukooko uwa Abisalomu.” 
5Yonadabu waamulomela ari, “Iwe yikholisa busa uri ulikho ulwaala, ukone mu 
bulili. Kane uri paapa woowo eetsa khuukhubona, umusabe uri arumanise 
Tamari, eetse ateekhele biilyo muntsu yoowo, nga wamweene ubona, nio 
unyalise khuubilya.” 
6Nashiryo Amunoni waakona aasi, wekholisa ari alikho alwaala. Umuyiinga 
n'eetsa khuumubona, Amunoni waamuloomba ari, “Indikho inoomba indi, khali 
umukooko wase Tamari etsile andeekhelakho biilyo, nga samweene imbona, nio 
antsakaanisa indye.” 

7Dawudi waarumanisa balaanga Tamari khukhwaama ingo. Kila Dawudi 
amulomela ari, “N'utsye muntsu iya wandaayo Amunoni, umuteekhelekho 
biilyo.” 
8Tamari waatsya muntsu iya yaaya weewe Amunoni, waamunyoola nga 
waakonile mu bulili. Umukhaana waakaanda buufu, waateekha nga Amunoni 
waamuloleleele. 
9Waabukula biilyo waamureera khu sowaani, ne Amunoni waaloba khuubilya. 
Kila Amunoni aloma ari, “Loma baraambi boosi barurewo, batsye antsye.” 
Nashiryo baabaloma boosi baarura antsye. 
10Nga boosi baatsiile, kila Amunoni alomela Tamari ari, “Indeerere biilyo mu 
shiseenge mwase, umbe indye.” Tamari waasuta biilyo ibyo waabiyila mu 
shiseenge sha wandaaye weewe, Amunoni. 
11Ne n'aba nga amwakaanisa biilyo, Amunoni waakulukha waamuwaamba, 
waamulomela ari, “Yiitsa mu bulili, indi khuukana khukhwitubaasa ni nawe.” 
12Umukhaana waamwilamo ari, “Yaaya wase, ukhamaamba ni kamaani ta! 
Shishiindu shishifwaana shiri, seshifukiilisibwa mu Isiraeli ta. Shino shili she 
busilu naluundi shiswaatsa naabi! 
13Ari ni khuswaala ukhwo khwoosi, ise inakhola indyeena? Ne ikhaba iwe 
wamweene, kane bakhuyile nga umusilu ukhaswaala ta, mu Isiraeli mwoosi! 
Naakhwikoontseleele, loomba umuyiinga, kane akhufukiilise umbile ise imbe 
umukhasi woowo.” 
14Ne Amunoni waalekha khukana arekeerese abe byeesi umukhaana alikho 
aloma ta! Khukhwaama niye n'aba ni kamaani khuuminyisa umukhaana, 
waamuwaamba ni kamaani, waakona ni naye. 
15Lwanyuma ni abweene, Amunoni waaba nga s'akanakho ni khuubona khu 
Tamari luundi ta. Waaba nga waamubiiyiile naabi, ni khuuminyisakho abe 
khuukana khweesi aamukanila. Kila amulomela ari, “Rura ano, utsye.” 
16Ne Tamari waamulomela ari, “Ukhaandimisa uri n'urure ano utsye ta! Isho 
shiminyisakho buubi, ni shishiindu sheesi umalile khukhuuntsolisakho.” Ne 
Amunoni waalekha khukana khuurekeeresa ibyo ta. 
17Walaanga umusoleeli abe uuli umwakaanisi weewe, waamulomela ari, “Rusa 
ibulafu umukhasi uyu, wikalewo lulwiitsi.” 
18Tamari aaba abe wakwaarire shikwaaro shileeyi, nga shilikho ni kimikhono 
kimileeyi, nga abe bakhaana b'omuyiinga babaashiili tsindungubaasi ni 
bakwaara. Umwakaanisi uyo waarusa Tamari ibulafu, wekalawo lulwiitsi. 
19Tamari wonuula shikwaaro sheesi aaba waakwaarire, naluundi waamwataka 
likoshe mu murwe, waara kamakhono keewe khu murwe, waatsya nga 
akuukuula ni kamaani. 

Abisalomu eera Amunoni 

20Kila Abisalomu areeba Tamari ari, “Amunoni niye ukhukholile khusiiwe 
shishiindu shishifwaana nga isho? Mukooko, iwe n'usile busa, ukhaloma ta, 
khukhwaama n'ali wandaaye woowo. Ukheyembelela ta.” Nashiryo, Tamari 
waamenya muntsu iya Abisalomu, ne nga ali mu mutaambo. 
21Umuyiinga Dawudi n'awulila bibiindu bibyakholikha khu Tamari, lirima 
lyaamuwaamba naabi. 
22Ne Abisalomu waalekha khwookesanisakho Amunoni ari iliwo shishiindu 
shoosi shiibi shishakholikhile ta. Ikhaba nga abe waabiyila Amunoni khulwe 
isho sheesi aakhola khu Tamari, umukooko weewe. 

Abisalomu eliyaasa khuuwaambibwa khw'omukooko weewe 

23Lwanyuma lwe kimiiko kibili, baaraambi ba Abisalomu abe bali i Bayaali 
Hazori, shishiili aambi ni shiriimba Efurayimu, balikho babeka bubwooya 
khukhwaama khu masheese. Kila Abisalomu alaanga basoleeli b'omuyiinga 
boosi khuubawo. 
24Kila Abisalomu atsya isi umuyiinga amuloomba ari, “Bona baraambi baase 
balikho babeka kamakheese, ni wiitse ni baraangirisi babaali ni nawe, khutsye 
khubewo.” 
25Ne Dawudi waamwilamo ari, “Mwaana wase, ifwe fweesi ni khutsya ni nawe, 
kane khukhulyekho bibiindu biikali.” Abisalomu mbo akhakakho, ne Dawudi 
waalobela ilala. Shitweela busa Dawudi waamukanisa biilayi. 
26Kila Abisalomu aloma ari, “Abe noola iwe siwanyalisile ta, inoomba indi khayo 
yaaya wase, Amunoni, eetse abewo.” Dawudi waareeba ari, “Ne shiina kila ukana 
abewo?” 
27Ne Abisalomu waamwikoontselela naabi, khukhwoolesa umuyiinga 
n'afukiilisa Abisalomu atsye ni babandaaye boosi. 
28Abisalomu waalomela baraambi beewe ari, “Mwaayilisa Amunoni, nga 
mwaaboone muri waameelile, naluundi nga naalomile indi mwiire, muli ni 
khuumwiira. Mukharya ta, khulwekhuuba ise samweene niye ubalakile inywe. 
Nashiryo muli ni khuuba banyindaalifu.” 
29Nashiryo baraambi ba Abisalomu beera Amunoni, nga abe n'amalile 
khuubaboolela. Basoleeli b'omuyiinga babaaramire, buli mutweela wekaama 
khu sikilya yeewe, baatima baatsya. 
30Bano ni baaba nga bashiili khu ntsila beelayo i Yerusalemu, kamakhuuwa 
koolela Dawudi kari, “Abisalomu weerire basoleeli b'omuyiinga boosi, mbaawo 
namutweela uwonile ta.” 
31Kila umuyiinga enyukha khu shitsoloŋo she buyiinga wonuula bikwaaro 
byeewe, wekhala aasi mwifukhuulu. Ikhaba babaakaanisi beewe abe 
babaamwiimikhilewo, nabo bonuula biikwaaro byaabwe. 

32Ne Yonadabu, umwaana uwa Shimeya uwaba wandaaye uwa Dawudi, weetsa 
waaboolela Dawudi ari, “Umuyiinga, sibali bari beerire basoleeli boowo boosi 
ta. Abisalomu alakiile beera Amunoni yenyene, khulwekhuuba abe niye 
waakhalawo khaale khukhwaama khu shifukhu khweesi Amunoni aawaambila 
Tamari, wetubaasa ni naye. 
33Nashiryo, umuyiinga ukheyembelela uri basoleeli boowo boosi baafwiile ta; 
akhali Amunoni yenyene niye ufwiile.” 
34Ne Abisalomu waabutile indimo watsiile. Bari umusilikhale abe uliinda ibulafu 
enyusa tsiimoni, waabona babaandu baakali babeene, nga baama khu lukuuto 
lulwaama i Horonayimu, khu luwaande lwe lukiingi. 
35Kila Yonadabu alomela umuyiinga ari, “Uwe lukoosi, bona basoleeli boowo 
boolile; bali ano. Shili busa nga ise n'ikhuboleele.” 
36Nga nio aliimalile khuuloma aryo, basoleeli b'omuyiinga boola ingo. Abe 
balikho balilila angaaki, nashiryo umuyiinga ni babaakaanisi beewe nabo 
baarakikha khuulila. 
37 Abisalomu waabuta tsiindimo waatsya isi Talumaayi, umwaana wa Amihudi, 
umuyiinga we Geshuru. Kila Dawudi alila khulwa Amunoni, umwaana weewe 
khuumala imbuka indeeyi. 
38Abisalomu nga waabutile tsiindimo waatsiile i Geshuru, waamalayo kimiiko 
kitaru. 
39Dawudi waalila naabi khulw'omwaana weewe Amunoni, ni kumwoyo kweewe 
kwaaakana naabi atsye ebwakale Geshuru, ari awaambe Abisalomu. Ne imbuka 
ni yoola, Dawudi kumutaambo kw'omwaana weewe kwaawa, waalekha ni 
khuukana khuyila liiye khuwaamba Abisalomu ta. 

2 Samweli 14 

Abisalomu akobola i Yerusalemu 

1Yowabu abe waamanyile buulayi bubweene ari, Dawudi s'anyala waakamisa 
khukhwaambaasa khu Abisalomu ta. 
2Kila arumanisa umuundu khuutsya i Tekowa, areere umukhasi abe umukesi 
umenya ibweene iyo. Waalomela umukhasi uyo ari, “Yikholisa busa, ube nga 
ufiliilwe, nga uli mu mutaambo, ukwaare bikwaaro bye khu masika, naluundi 
ukheyakha kamafura waamiliha ta. Yibirisa nga umukhasi ubeele mu masika 
khuumala bifukhu biikali. 
3Lwanyuma ari utsye isi umuyiinga ulome byeesi ise inakhuboolela.” Nashiryo 
Yowabu waaboolela umukhasi uyo bye khuuloma. 
4Umukhasi tsana uwaama i Tekowa uyo, waatsya isi umuyiinga, waamwisamo 
shiriifwa nga enama kumurwe aasi, nga aloma ari, “Uwe lukoosi, neetsile ndi 
unjeete!” 

5Umuyiinga waamureeba ari, “Uli na buwaangafu shiina?” Umukhasi weelamo 
ari, “Ise ndi namulekhwa, umuseetsa wase waafwa. 
6Ise naba ni babaana basoleeli babili, ne lutweela baalomanila mwiiswa nga 
mbaawo umuundu uliwo ta. Yataambaawo umuundu ubakaya, nashiryo 
mutweela waakhupa uwashe, waamukhoonya. 
7Ari be shikuuka boosi benyukhile aasi, balikho baanomela ise bari 
imbawaambise umusoleeli uwakhoonya uwashe nabo bamukhoonye, 
khukhwilihaasa khuufwa khw'owashe. Ne ilomo inyene isi balikho, niyo indi 
bakana beere uwaramawo, nio umuseetsa wase ataambe ulooselakho lisaaye 
lyeewe, naluundi nio bayile liiswa liiliwo.” 
8Dawudi weelamo umukhasi uyo ari, “N'uwileyo ingo woowo. Kane ise ikhalewo 
khu biwaamba khu musaango kwoowo.” 
9Umukhasi tsana welamo umuyiinga ari, “Khayo ise nambaase ndi khuukhalawo 
ukhwo singane khukhwaamilemo iwe bihangafu ta. Ne abe noola khwaamilemo 
bihangafu, kumusaango khali kubeele kukwase ni be shikuuka shase, sikuba 
kukwoowo ta.” 
10Umuyiinga waalomela umukhasi tsana ari, “Noola umuundu yeesi, 
akhutaambisa, mureere isi ise ndi! S'akheelekho luundi ashikhole ta.” 
11Umukhasi waalomela umuyiinga ari, “Ise naakhwikoontseleele, ni untsitsubile 
mu lisina ly'Omukasya, Wele woowo uri, mbaawo umuundu ukane eere 
umwaana wase, mu khwiliyaasa ta.” Umuyiinga waamwilamo ari, “Ise 
ikhwitsubila mu lisina ly'Omukasya indi, mbaawo umuundu ukane atiile khu 
mwaana woowo ta!” 
12Lwanyuma umukhasi uyo waalomela umuyiinga ari, “Umuyiinga, ise inoomba 
indi ufukiilise inomeyo khalomo khatweela.” Umuyiinga waamwiilamo ari, 
“N'ulome.” 
13Umukhasi waaloma ari, “Umuyiinga, iwe ulikho ukhola shishiindu sheesi 
babaandu ba Isiraeli bakhakana ta. Iwe nga siwakobosele umwaana woowo 
ingo, shimanyisa indi mu khukhala kumusaango kuno, iwe wekhaliile 
wamweene kumusaango. 
14Ifwe fweesi khuli ni khuufwa khuwewo, khube busa nga kameetsi keesi 
batsukhile mwiiloba. Ne Wele s'arusawo buulamu bweefwe ta. Akhali indi, niye 
aweentsa kimikhoosi kye khukobosa abo babaamururirekho.” 
15Uwe lukoosi, ise niitsile ano khuukhuboolela iwe shihangafu shase, 
khulwekhuuba abe neyembeleele naabi, khu lwesho shishiinyala shangwakho. 
Ise ikhalilewo khukhwiitsa isi iwe, khulwekhuuba imanyile indi iwe unyala 
waanjeeta. 
16Ilala, ise imanyile ndi kane iwe urekeerese byeesi ise inoma, naluundi 
uwonese umwaana wase khukhwaama kh'ubo babaakana khuukhubukula ifwe 
liiloba lyeesi Wele aakhuwa. 

17Ise ari siindi ni khukhwiyembelela khwoositsana ta, khukhwaama nga iwe 
n'umalile khuukhalawo. Iwe uli busa nga malayika wa Wele, waamanya 
khuukhalawo akari e shilayi ni shiibi. Khali Umukasya Wele woowo akhuliindile. 
18Kila Dawudi alomela umukhasi tsana ari, “Indi khuukana khuukhureeba 
shireebo. Ukhabisakho shishiindu shoosi ta.” Umukhasi welamo ari, “Uwe 
lukoosi, n'ureebe.” 
19Dawudi waamureeba ari, “Yowabu niye ukhulomeele iwe khukhwiitsa 
khuuloma bibiindu bino?” Umukhasi weelamo ari, “Uwe lukoosi, ise nitsuba mu 
moni tsyoowo ndi, mbaawo umuundu unyala khuubisa bituufu khukhwaama 
khus'iwe ta. Muŋali, Yowabu niye uwunomeele ise khuuloma ndyo; niye 
uwundekeele ise bye khuuloma. 
20Yowabu akholile shino nga akana iwe uloleelele bibiindu musaambo ikiindi 
busa. Ne iwe uli ni kamakesi busa nga ka malayika wa Wele, iwe umanya 
bibiindu byoosi bibiikholikha khu shibala.” 
21Kila umuyiinga akanikha isi Yowabu ari, “Ari waaboone uri ise naamalile 
khuukhalawo khaale. Nashiryo, tsya ukobose Abisalomu.” 
22Yowabu weesamo umuyiinga shiriifwa, nga enamisa kumurwe kweewe aasi, 
waasiima umuyiinga. Lwanyuma Yowabu waaloma ari, “Umuyiinga, lwe 
shaleelo ise naamanyile ndi iwe waayisiima, khulwekhuuba iwe waalakiile 
sheesi ise inoombile.” 
23Lwanyuma lw'ebyo, Yowabu wenyukha waatsya i Geshuri, waakobosa 
Abisalomu i Yerusalemu. 
24Ne ni boola, umuyiinga waalakila ari Abisalomu amenye muntsu iyeewe 
buraawa busa, akheetsa isi ali ta. Nashiryo Abisalomu waamenya muntsu iye 
buraawa, waalekha khuutsyakho isi umuyiinga ta. 
25Mu Isiraeli mwoosi, abe mbaamo umuundu uwamiliha naluundi uwatsowa 
buulayi nga Abisalomu ta. Khukhwaamila khu murwe, khukhwoolesa khu 
lwaala lwe shikele, abe s'aalikho buubi bwoosi ta. 
26Abe buli kumwiiko, akhalakho litsuune lyeewe kumuluundi mutweela. Abe 
nga balipimile khu kilo, abe lituumisa tsikilo tsibili busiro. 
27Abisalomu aasaala basoleeli bataru, n'umukhaana mutweela isi atwiikha ari 
Tamari. Umukhaana uyo abe umumiliwu naabi. 

Abisalomu atsya isi Dawudi 

28Abisalomu waamenya mu Yerusalemu kimiiko kibili, nga s'abonakho 
paapawe, Dawudi ta. 
29Lwanyuma waakana ari abirire mu Yowabu. Nashiryo, lutweela waarumanisa 
ari bamulaangile Yowabu, ne waalekha khukhwiitsa ta. Waarumanisa 
kumuluundi kukuukhola khabili, shitweela busa waalekha khukhwiitsa ta. 

30Ikhumaliilisa Abisalomu waalomela babaakaanisi beewe ari, “Bona 
kumukuunda kwa Yowabu kwe biilimwa bali, kuloondelela khu kwase. Tsya 
mukwooshe.” Baatsya baakwoosha. 
31Kila Yowabu enyukha atsya isi Abisalomu ingo weewe waamureeba ari, 
“Shiina kila babaakaanisi boowo booshile kumukuunda kwase kwa seyiri?” 
32Abisalomu weelamo Yowabu ari, “Ise isiindikhile baarume khuukhulaanga ndi 
wiitse ano, ikhurumane isi umuyiinga, umureebe khulwashiina andakiile ise 
khuukobola khukhwaama i Geshuri. Abe shiminyisakho ise khuuba ibweene iyo, 
khuufuurisa khuuba ano. Indi khuukana khuutsya khuubona umuyiinga 
anariha; noola aloma ari ise ndi ni kumusaango, ni antsire.” 
33Lwanyuma Yowabu waatsya isi umuyiinga waamuboolela. Umuyiinga 
waalaanga Abisalomu khuutsya isi ali. Nga woolileyo, Abisalomu weenamisa 
kumurwe kweewe khukhwoolesa khwiiloba, nga esamo umuyiinga shiriifwa. 
Umuyiinga weenyukha waatsya waakwa Abisalomu mu shifuba. 

2 Samweli 15 

Abisalomu aminyaalila umuyiinga Dawudi 

1Lwanyuma lw'ebyo, Abisalomu waarakikha khuukendaatsaka mu shiriimba 
nga wekhaale mu shikaari sheesi tsiŋwaaŋwa tsikhweesa. Abe ibweeni weewe 
ibayo basilikhale kamakhumi karaano, babaamuŋooŋoonela intsila. 
2Ari abe buli shifukhu, Abisalomu enyukha kumutishinyi, waatsya wemikha khu 
shilibwa shishingila mu shiriimba. Abe n'abona umuundu yeesi nga atsya isi 
umuyiinga khuuwaaba kumusaango, abe Abisalomu amulaanga waamureeba 
ari, “Iwe waama mu shiriimba shiina?” Abe uyo ni elamo ari, “Ise ndi iwe mu 
shikuuka nabulebe, khukhwaama mu Isiraeli,” 
3abe Abisalomu aloma ari, “Iwe uli mutuufu mu musaango kuno, naluundi 
shaakhiile iwe ufuure. Ne she khabi imbi, umuyiinga siwaaroborakho umuundu 
yeesi unyala waarekeeresa kimisaango kyeenywe ta. 
4Abe ise naabakho busa umukayi we mu shibala shino indi, abe khali ikhalile 
kumusango kwa buli mutweela uwiitsa isi ise.” 
5Abe umuundu yeesi nesyeenda aambi isi Abisalomu khuumwisamo lukoosi nga 
amwinamila, Abisalomu abe ayila kumukhono, waamukwa mu shifuba. 
6Iyo isaambo isi Abisalomu aabirisamo buli mutweela uwaba waamile mu 
Isiraeli khuuyila kumusaango isi umuyiinga. Mu mbuka ifwiiti iri, babaandu 
boosi be mu Isiraeli baaba nga bakana Abisalomu khuuminyisa Dawudi. 
7Lwanyuma lwe kimiiko kine, Abisalomu waalomela umuyiinga ari, “Ifukiilise 
intsye i Heburoni, intsye nolelese isho sheesi netsubila Umukasya, indi 
ikhaashikhole.” 

8Khulwekhuuba ni naba nga ishiimenya i Geshuri mu Aramu, ise naloma ndi, 
“Nga Umukasya waantsisileyo ise mu Yerusalemu, ikhaatsye i Heburoni, 
imwisaaye.” 
9Dawudi waamufukiilila khuutsya, ni nashiryo Abisalomu wenyukha waatsya i 
Heburoni. 
10Ne Abisalomu waasiindikha babaandu mu shimoonyo busa khuutsya mu 
bikuuka bye mu Isiraeli byoosi, nga bababoolela bari, “Nga ni muwulila busa 
muri ikhoombi nga ifuura, muli ni khuulaangilila muri, ‘Abisalomu ali 
umuyiinga, uwula nga ekhala i Heburoni!’ ” 
11Khukhwaama i Yerusalemu, Abisalomu waatsya ni bakeni baalaange, bitoondo 
bibili (200). Ne bano baatsiilaawo busa, nga sibaamanyilekho shoosi ta. 
12Ari Abisalomu n'aba nga alikho awaanayo tsisaayilo, kila arumanisa ari batsye 
bamulaangile Ahisofeli, uwe Gilo. Abe yuno niye umuwi uwe kamakhula isi 
Dawudi. Babaandu baatsya nga beloosela busa khukhwitubaasa khu Abisalomu, 
shaakila luwomelo lwaatsya nga lubalaaha. 

Dawudi atitukha khukhwaama mu Yerusalemu 

13Kila yabawo umuundu uwatsya isi Dawudi, waamuboolela ari, “Babaandu 
boosi mu Isiraeli, ari bali khu luwaande lwa Abisalomu.” 
14Ni abweene awo, Dawudi waalomela baraangirisi be mu buyiinga bweewe abe 
babaali ni naye ari, “Khayo khurure ano khutsye. Khulwekhuuba ni khulekha 
khutsya ari ta, Abisalomu anyala waakhuwaambilisila ifwe ano. Khola wangu, 
akhakhunyoola ifwe ano ta, busa anakhwiira anakhumalawo ifwe fweesi, ni 
babaali mu shiriimba.” 
15Kila baraambi b'omuyiinga bamwiilamo bari, “Uwe lukoosi, ifwe khuli 
baberekefu khukhola buli sheesi iwe ukhulakila.” 
16Nashiryo umuyiinga ni be muungo mweewe boosi baarura baatsya. Ne 
umuyiinga waalekhakho likhumi khu bakhasi beewe be bulafu, ari baliinde mu 
ntsu. 
17Umuyiinga ni babaandu beesi aaba ni naabo boosi ni boola khu ntsu isembayo, 
khu ndulo khwe shirimba, beemikha abweene awo. 
18Babaandu boosi baabira khu muyiinga benyoowa ibweeni, nga khulikho ni 
basilikhale ba busheele ni basilikhale babaamuliinda niye. Lituuli lilyaseembayo 
abe lilimo basilikhale bitoondo bisesaba (600), babaaloonda khu muyiinga 
khukhwaama i Gasi. 
19Kila umuyiinga alomela Itayi, nga yuno niye uwaba umuraangirisi uwe liiye 
lilyaba lye babaakhaaba ba Isiraeli ta, ne nga bali khu luwaande lwa Dawudi, ari, 
“Ne iwe uli umwiitswa naluundi umumuli, ulikho utsya waheena ni nafwe? Iwe 
yiilayo witubaase khu muyiinga umushaakha. 

20Iwe nio weetsile aambi busa uri, ari unoondakho utsya waheena, ate nga ise 
sinaamanyile ni isi indi khuutsya ta? N'uwaambe basilikhale boowo mwiileyo; 
Umukasya abawe tsikhabi, abawaambile shiisa, naluundi abokesanise khuukana 
khukhuukhawawo ta.” 
21Ne Itayi welamo umuyiinga ari, “Uwe lukoosi, mu moni tsy'Omukasya, ni mu 
moni tsitsyoowo wamweene, ise ikhuboolela indi buli oosi isi kane utsye, oba 
ufwa, oba uba umulamu, kane ise imbe ni nawe.” 
22Kila Dawudi alomela Itayi ari, “Kale bira khutsye.” Nashiryo Itayi, uwaama i 
Gite, waatsya atweela ni basilikhale beewe, ni be tsiingo tsyaabwe. 
23Babaandu be mu shibala umwo boosi baaba nga balikho balila naabi, nga 
baaboone Dawudi ni babaandu balikho batsya. Umuyiinga waakhalisa Litila lye 
Kiduroni, bawaamba kumukhoosi kukuutsya mu mubiimbi. 
24Basaayi Zadoki ni Abiyasaari, nabo baaba baliwo. Aabawo ni babaandu 
batweela khukhwaama mu shikuuka sha Levi, nga baasutile Isanduuku iye 
Indakaano. Baakira aasi khukhwoolesa nga buli mutweela waabirire, nio 
baakisuta luundi. 
25Kila umuyiinga alomela Zadoki ari, “Suta Isanduuku y'Omukasya mwiileyo mu 
Yerusalemu. Abe noola Umukasya waakanile, kane umweene angobose ise, 
inyalise khuukibonakho, atweela ni lisari lyayo. 
26Ne abe noola Umukasya waalomile ari seshinyalikha ta, ise ni yooyu, khayo 
sheesi niye akana shikholikhe.” 
27Umuyiinga waalomela Zadoki naye ari, “Iwe uli umuŋoosi namwe s'uuli 
umuŋoosi ta? Nashiryo iwe ni Abiyasaari ni mwiileyo mu shiriimba, mu lukoosi. 
N'utsye ni Ahimayazi, umusoleeli woowo, ni Yonasani, umusoleeli uwa 
Abiyasaari. 
28Ise kane imbe naliindiile mu mubiimbi isi khwaambukhila luluutsi, 
khukhwoolesa ni kane imbulile sheesi inywe muunomela.” 
29Nashiryo Zadoki ni Abiyasaari baasuta Isanduuku iya Wele, beelayo i 
Yerusalemu, baarama ibweene iyo. 
30Ne Dawudi waaniina Lukiingi Oliveti, nga ali mu bikele busa, naluundi nga 
alikho alila, webiimbiliile khu murwe, khulwe kumutaambo. Babaandu babaaba 
ni naye boosi abe nabo bebiimbiliile kimirwe, balikho balila. 
31Aabawo umuundu uwaboolela Dawudi ari, “Ahisofeli alikho ayeetakho 
Abisalomu mu luwomelo luno.” Dawudi waaloma ari, “Umukasya, ise inoomba 
ndi, khali ushuusile kamakhula keesi Ahisofeli alikho awaanayo isi Abisalomu, 
kekyela busilu.” 
32Nga Dawudi wolele khu lukiingi khu ngaaki, isi besaayila Wele, Hushayi uwe 
mu shikuuka she ba Arakite, waamwiitsayo. Abe shikwaaro sha Hushayi 
shonuukhile, naluundi nga ali ni liloba mu murwe. 

33Dawudi waamulomela ari, “Iwe n'uutsya ni nafwe, unakila khukyeende mbola. 

34Ne iwe ni wilayo mu shiriimba, ulomele Abisalomu uri khukhwaama iwe 
n'ubeele umwakaanisi uwa paapa weewe, kane ube umwakaanisi weewe naye. 
Shino shikhunyalisile iwe khukhwoonakisa kamakhula keesi Ahisofeli alikho 
araambisa. 
35Basaayi Zadoki ni Abiyasaari kane babe ibweene iyo ni nawe. Buli sheesi iwe 
uwulila khukhwaama khu muyiinga, boolela basaayi Zadoki ni Abiyasaari. 
36Ni babaana baabwe, Ahimayazi uwa Zadoki, ni Yonasani uwa Abiyasaari, 
baliyo. Rumana babeene abo khukhuumboolela ise buli sheesi iwe uwulila.” 
37Nashiryo Hushayi umusaale uwa Dawudi, welayo mu Yerusalemu, woolela 
khu mbuka niyo indweela isi abe Abisalomu alikho engililamo. 

2 Samweli 16 

Ziba awa Dawudi biilyo 

1 Nga Dawudi waamalilekho lukiingi, waarakikhile khukhwiikhilila luwaande 
lwa taayi, Ziba umwakaanisi wa Mefibosesi, weetsa khuumwakaanana. Abe Ziba 
ali ni tsisikilya tsibili nga tsyaasutile bibiindu: kimikaati bitoondo bibili (200), 
bisasi bye kimisabibu kimyoomu shitoondo shitweela, bisasi shitoondo 
shitweela bye kimifiki, n'imuka iy'eviini. 
2Kila umuyiinga areeba Ziba ari, “Bino byoosi ubiyila wahena?” Ziba welamo ari, 
“Tsisikilya tsino tseetsile tsiri nio be muungo mw'omuyiinga bekhalekho, 
tsibasute. Bye khuulya bye basilikhale ni babaaramire, n'iviini bali ni khuunywa 
khulwe khuuluwa nga bali mu mubiimbi.” 
3Kila umuyiinga amureeba ari, “Ne Mefibosesi ali wahena?” Ziba waamwilamo 
ari, “Waaramire mu Yerusalemu, nga ambaasa ari, ba Isiraeli kane bamwikese 
niye khuuba umuyiinga, nga asikhila kuuka weewe, Saulo.” 
4Dawudi waalomela Ziba ari, “Bibiindu byoosi abe bibiili bya Mefibosesi, ari bili 
bibyoowo.” Ziba waaloma ari, “Uwe lukoosi, isi indi umwakaanisi woowo. Khayo 
niyikine indi, byeesi ise ikhola kane bikhusangaase iwe.” 

Shimeyi atsuba Dawudi 

5Nga Dawudi woolile mu shiriimba she Bahurimu, aabawo umusaani bari 
Shimeyi, umwaana wa Gera, nga ali uwe mu shikuuka sha Saulo, uweetsa 
waarakikha khuutsuba Dawudi. 
6Waakholowa kamabaale isi Dawudi, atweela ni basilikhale beewe, ni babaandu 
boosi beesi aaba ni nabo. Muno mwabamo ni basilikhale abe babaaliinda 
umuyiinga. 
7Shimeyi waawotselela Dawudi nga aloma ari, “Iwe uli umwiiri, rura ano utsye! 
Iwe s'ulimo ni kumukaso ta! 

8Umukasya alikho akhukholakho bino nga elihaasa ibyo byeesi iwe wamala 
khaale khuukhola khu baandu be inda iya Saulo. Iwe weeba busa buyiinga 
bweewe, ne ari Umukasya waabuweele Abisalomu, umwaana uwoowo. 
Bihangafu bino byoosi byaakhukwiilekho khulwekhuuba iwe uli umwiiri!” 
9Abishayi waaloma ari, “Umuyiinga, khasaani ikha khali busa imbwa ifwiile! 
Anyala aryeena waatsuba umuyiinga? Khayo ise intsye ikhakhalekho 
kumurwe.” 
10Ne Dawudi welamo ari, “Abishayi, iwe ni Yowabu bino bikhabawaambakho ta. 
Noola Shimeyi alikho antsuba ise khulwekhuuba Umukasya waamulomeele ari 
n'uutsube Dawudi, iwe niye naanu khumulomela uri akamise?” 
11Kila Dawudi alomela Abishayi ni basilikhale beewe boosi beesi aaba ni nabo 
ari, “Bona, umwaana uwase umweene ali khuuweentsa khukhuuntsira ise. Ne 
yina umusaani yuno uwaama mu shikuuka sha Benyamini? Mulekhe abe, atsube 
nga n'akana. Winyoola Umukasya waamulakiile khukhuuntsuba ise. 
12Manya kane Umukasya abone khuutaambisibwa khweesi ise ndimo shaleelo, 
asaasile khulwe khukhuuntsuba khuno, amaambile ise shiisa, akholele bibiindu 
biilayi.” 
13Nashiryo Dawudi ni beesi aaba ni nabo, belooselayo beekha boola khu lukuuto. 
Ne Shimeyi waatsya nga ali khu ndulo khwe lukiingi abaloondakho, nga atsuba, 
abakholowa kamabaale ni lifukhuulu. 
14Dawudi ni beesi aaba ni nabo, boola khu luutsi Yorudaani nga baaluwile naabi. 
Nashiryo bekhala aasi, baawumulamo. 

Hushayi akaanana Abisalomu 

15Nga ibyo bishiili biryo, Abisalomu, Ahisofeli, ni babaandi beesi baaba nabo, abe 
boolile mu Yerusalemu. 
16Kila Hushayi umusaale uwa Dawudi atsya isi Abisalomu aloma ari, “Umuyiinga 
upewo khabili! Umuyiinga upewo khabili!” 
17Ne Abisalomu waareeba Hushayi ari, “Iyo niyo isaambo isi wokesanamo 
bubwiyikinwa bwoowo, isi musaale woowo Dawudi? Shiina kila ukhatsiile ni 
naye?” 
18Hushayi welamo ari, “Umukasya ni babaandu be mu Isiraeli bakhuroboore iwe 
khuuba umuyiinga. Ise mbaawo isi intsya ta. Indi ni khuurama ano imbe 
umwakaanisi w'oyo isi baroboore. 
19Naluundi, kane ise imbe umwakaanisi uwa naanu, n'ikhaba umwakaanisi 
w'omwaana weewe, nga ni naba umwakaanisi uwa paapa weewe?” 

Kamakhula ka Ahisofeli 

20Lwanyuma Abisalomu waareeba Ahisofeli ari, “Iwe khuwe ifwe khu makesi. 
Khukhole khuryeena?” 

21Ahisofeli waalomela Abisalomu ari, “Paapa woowo Dawudi, alekhelewo 
batweela khu bakhasi beewe be bulafu, khuuliinda lubili. Tsya witubaase na buli 
mutweela khu bakhasi abo. Kane buli mutweela mu Isiraeli amanye ari iwe 
wafwotsoole paapa woowo mu lubuula. Shino kane shikhwikese iwe ni beesi uli 
ni nabo, khuba be kamaani kamakali.” 
22 Kila Abisalomu alakila baarawo lisari khu ngaaki khwe lubili, nashiryo 
babaandu boosi baabona nga ni etubaasa ni bakhasi be bulafu ba paapa weewe. 
23Abe makiboole Ahisofeli awa kamakhula kamalayi naabi, abe kali busa nga 
kakaamile isi Wele. Nashiryo abe Dawudi ni Abisalomu batsiila khu makhula ka 
Ahisofeli. 

2 Samweli 17 

Hushayi akosaasakosaasa Abisalomu 

1Lwanyuma Ahisofeli waalomela Abisalomu ari, “Khayo ise imaambe basilikhale 
kumukaanda mutweela ni bikana bibili (12,000), intsye niibwakale Dawudi lwe 
shaleelo luno. 
2Kane khumubuukhe busa nga waaluyile naluundi nga waaweelemo kamaani. 
Khulwe khuuyuyukhana khuukali, kane babaandu boosi beesi ali ni nabo 
batitukhe batsye. Ise sikane niirekho umuundu ukuundi yeesi ta, akhali 
umuyiinga yenyene. 
3Khukhwaama niye n'aali yenyene isi ulikho uweentsa, lwanyuma lwe 
khumwiira, kane ise ingobose babaandu boosi ingo, ibe busa nga umweeha ni 
elayo isi umuseetsa weewe. Musaambo yino, singane ibewo khuusoolana ta.” 
4Kamakhula ka Ahisofeli kano kasangaasa Abisalomu, ni baraangirisi be mu 
Isiraeli boosi. 
5Kila Abisalomu aloma ari, “Ni mulaange Hushayi, umu Arakite, khuwulile sheesi 
naye aloma.” 
6Hushayi ni oola, Abisalomu waamuboolela ibyo byeesi abe Ahisofeli alomile. 
Kila areeba Hushayi ari, “Khukhole nga niye n'alomile, namwe abe iwe uloma uri 
shiina?” 
7Kila Hushayi aloma ari, “Kumuluundi kuno kamakhula keesi Ahisofeli aweele, 
sikali kamalayi ta. 
8Abisalomu, iwe waashimanyile uri paapa woowo Dawudi, ni basilikhale beesi 
ali ni nabo, bali babaandu baarafu naluundi banyindaalifu naabi. Aluno ari bali 
ni khuuba nga baarafwiile nga ingwe isi barusilekho tsinyana. Akhuba isho 
shonyene ta, iwe sushimanya nga paapa woowo ali ni bumanyilifu bukali naabi 
mu bye busoolo. Shilo shino s'anyala waakona atweela ni basilikhale 
babaaramire ta. 

9Ikhaba aluno ari, ali ni khuuba nga waahentsile isi ebisa, oba mu lifuluma, 
namwe mu shifwo shishiindi shoosi. Buli muundu yeesi ukane awulile ari 
batweela khu basilikhale boowo beeribwile, kane bambaase bari liiye lyoowo 
lyoosi lyaaweelewo. 
10Nio lwanyuma ikhaba abo babaali baanyindaalifu nga italanyi, nabo babe ni 
khuurya. Be mu Isiraeli boosi baamanya buulayi bubweene bari paapa woowo 
ali umusoolani uwe angaaki, naluundi basilikhale beewe bali baalayi naabi mu 
busoolo. 
11Kamakhula keesi ise ikhuwa, kali kari, khali iwe ubusaasile basilikhale boosi 
mu Isiraeli, khukhwaamila ilala mu shiriimba Dani, shishiili ingaaki, 
khukhwoolesa khu shiriimba Basisheba, shishiili ibikele. Liiye lino kane libe 
liikali naabi, nga bali busa nga kumuyekhe khu ndulo khwe inyaantsa. Nio 
lwanyuma iwe wamweene ubaraangirire khuutsya mu busoolo. 
12Lwanyuma khutsye khusoolanise Dawudi buli oosi isi kane khumunyoole. 
Kane khumubuukhe busa nga liime ni likwa khu bunyaasi. Kane khumwiire niye 
umweene atweela ni basilikhale beewe. 
13Ni baba bari baatitukhile bengiile mu shiriimba sheesi bebotokhelesa ni 
litikiiyi, kane khutikulule litikiiyi ilyo, khulimalile aasi. Singane khulekhe ikhaba 
khabaale na khatweela khe liitikiiyi nga kheemikhile khu ngaaki ta.” 
14Kila Abisalomu ni basilikhale ba Isiraeli boosi baloma bari, “Kamakhula keesi 
Hushayi areerire kamalayi khuuminyisa keesi Ahisofeli akhuweele.” 
Khulwekhuuba abe Umukasya waakhalilewo ari, kane balobe kamakhula 
khukhwaama wa Ahisofeli, nio akile Umukasya areerere Abisalomu bihangafu. 

Yonasani ni Ahimayazi baboolela Dawudi kamakhuuwa ako 

15Lwanyuma Hushayi waatsya isi basaayi, Zadoki ni Abiyasaari, waabalomela, 
waababoolela kamakhula keesi abe Ahisofeli aawa Abisalomu ni baraangirisi be 
mu Isiraeli; waababoolela ni kamakhula keesi niye umweene aawayo. 
16Waabalomela ari basiindikhe umuundu atsye waangu aboolele Dawudi 
bibiindu bino, nio shiilo isho alekhe khukona aambi ni luluutsi mu mubiimbi ta. 
Ne akhali akhalise atsye shaangelekha, nio akile niye umweene ni babaandu 
beesi ali ni nabo balekhe khukhwiiribwa ta. 
17Ari Yonasani ni Ahimayazi abe baliindiile mu shifwo shishilaangibwa Rogeli. 
Abe busheele iliwo umuraambi umukhaana abe utsyatsaka n'ababoolela nio 
nabo ni batsya ni baboolela Dawudi. Khulwekhuuba abe sibali ni khukhwingila 
mu shiriimba ta. 
18Ne she khabi imbi, yabayo umusoleeli mutweela uwabona waatsya 
waaboolela Abisalomu. Nashiryo babili bano benyukha awo baatsya wangu, 
khukhwoolisa ni boola kh'untsu iy'omusaani mutweela i Bahurimu, nga ali 
n'isebele isi bayaba khu lwaanyi lweewe. Babili bano beekha musebele umwo. 

19Kila umukhasi uw'omusaani uwe ango awo, abukula shishiindu abiimba khu 
sebele tsana khu ngaaki, waanikhilakho biilimwa. Yaalekha khubawo 
uwashimanya ta. 
20Basilikhale ba Abisalomu ni boola aango awo, baareeba umukhasi uyo bari, 
“Ahimayazi ni Yonasani batsiliile khuli eena?” Umukhasi uyo weelamo ari, 
“Bakhalisile luluutsi baatsya.” Nashiryo basilikhale baatsya khubaweentsa. Ne 
ni baalekha khubanyoola ta, basilikhale tsana beelayo mu Yerusalemu. 
21Nga basilikhale baamalile khukhwiilayo, babili abo baarura m'usebele, 
baatsya baaboolela umuyiinga Dawudi kamakhuuwa keesi baaba ni nako. 
Baalomela Dawudi bari, “Yinyukha wangu mukhalise luluutsi mutsye!” Kila 
bamuboolela kamakhula keesi Ahisofeli aawaanayo. 
22Kila Dawudi enyukha wangu, atweela ni babaandu beesi niye abe ni bano, 
bakhalisa luluutsi batsya shangelekha. Bwatsya khusha kumutishinyi, nga abe 
mbaawo na mutweela ukhakhalisile luluutsi Yorudaani ta. 
23Ahisofeli n'abona ari Abisalomu ni baraangirisi be mu Isiraeli sibali 
khuuloondelela kamakhula keewe ta, wekhala khu sikilya yeewe, waatsya, 
welayo ingo weewe mu shiriimba she i Gilo. Waaboolela be muntsu mweewe ni 
baraambi beewe, ibyo byeesi bali ni khuukhola, lwanyuma weeramo kumukosi 
wekoka. Baamusiikha mu biliindwa bye bakuuka beewe. 

Amasa ekela umuraangirisi uwe kamahe 

24Lwanyuma Dawudi waatsya mu shiriimba she i Mahanayimu. Ne khana 
Abisalomu ni liiye lye ba Isiraeli, abe balikho bakhalisa luluutsi Yorudaani. 
25Abisalomu wawaamba Amasa waamwikesa khuuba niye umuraangirisi uwe 
kamahe, mu shifwo sha Yowabu. Amasa abe ali umusoleeli uw'omusaani bari 
Isira, nga ali umu Ishimaeli. Maayi wa Amasa abe baamulaanga bari Abigayili, 
umukhaana uwa Nahashi. Nahashi abe ali umukooko uwa Zeruya, maayi uwa 
Yowabu. 

Basaale bayilila Dawudi bibikanibwa 

26Liiye lye ba Isiraeli lyaatsya lyebuusila mu shibala she ba Gileyadi. 

27Nga Dawudi woolile mu shiriimba Mahanayimu, aabawo babaamureera bye 
khuulya. Baaba nibo: Shobi, umwaana uwa Nahashi, khukhwaama i Raba, nga 
bali ba Amoni; ni Makiri, umwaana uwa Amiyeli uwaama i Lodebari; ni 
Barazilayi, khukhwaama i Rogelimu, nga ali umu Gileyadi. 
28Byeesi baamureerera mwabamo tsisaamba tse khuukonakho, bye 
khukhwibiimba, bipwakhuli, tsisoongwe tsye kameetsi, iŋaano, baali, buufu, 
nabukubo umwooshe, kamakaanda, 
29bubuushi, kamabeele ke mu muka, kamasheese, ni kamabeele kamabwowu. 
Baabayilila bibiindu bino khulwekhuuba baamanya bari Dawudi ni basilikhale 
beewe intsala ilikho ibalya, naluundi abe baaluyile, khulwe khuuba mu 
mubiimbi. 

2 Samweli 18 

Dawudi erekekhela busoolo 

1Dawudi wawaamba liiye lyeewe waalikabananisamo kamatuuli, ke biikana, ni 
babaandi mu bitoondo. Waarobora ni baraangirisi ba buli lituuli. 
2Wawaamba liiye waalikabananisamo bisiintsa bitaru. Shisiintsa shitweela she 
khaataru waashiwa Yowabu; shishiindi waashiwa Abishayi umwaana uwa 
Zeruya, naluundi wandaaye uwa Yowabu; ni shishiindi waashiwa Itayi, uwaama 
i Gite. Kila umuyiinga alomela basilikhale abo ari, “Ise samweene ndi ni khuutsya 
ni nanywe mu busoolo.” 
3Ne basilikhale baamwilamo bari, “Iwe ukhatsya mu busoolo ni nafwe ta. 
Khulwekhuuba, abe ifwe fweesi khwaakhatitukha khwaatsya, namwe abe 
bakheerakho shisiintsa shitweela she liiye, iyo siiba ilomo ikhulu ta. Ne iwe 
n'uufwa, bali busa nga babeerire ikhaba basilikhale babaaminyisa kumukaanda 
mutweela (10,000). Nashiryo iwe n'urame mu shiriimba, nga ifwe khwaakanile 
buyeeti, kane iwe ukhusiindikhile.” 
4Kila Dawudi abalomela ari, “Kane ise ikhole isho shoosi sheesi inywe mubona 
muri shili shilayi.” Nashiryo nga kamahe kakhuumba karura mu shiriimba 
kaatsya, umuyiinga weemikha andulo we shiilibwa. 
5Kila umuyiinga enyusa angaaki likono waawa Yowabu shiilakilo, ni Abishayi, ni 
Itayi ari, “Khu lwase samweene, muli ni khuubona muri, umusoleeli Abisalomu 
uyo, s'afuna shiwaangafu shoosi ta.” Baryo babaandu boosi babaabawo, 
baawulila shiilakilo sheesi umuyiinga aawa baakhulu be baselikhale khu 
biwaamba khu Abisalomu. 
6Nashiryo liiye lyaatsya lyebwakala ba Isiraeli, buusoolo bwaaba mu shisaali she 
i Efurayimu. 
7Liiye lya Dawudi lyaafuura liiye lye ba Isiraeli mu busoolo, beera basilikhale be 
ba Isiraeli baboola kimikaanda kibili (20,000). 
8Buusoolo bwaasalanila mu shibala isho shoosi; ne bihangafu bye mu shisaali 
byaakila basilikhale baakali baafwa, khuuminyisa ni naabo beesi beera busa. 
9Khaangukho, she khabi imbi, Abisalomu waakanana basilikhale ba Dawudi. 
Abisalomu abe alikho atimila khu sikilya, iyatsya yaabirira mu shitsakha 
shiilimo kuusaala kumuruumba, waakila tsimbaanu tsyaamukaama kumurwe 
tsyamwomiisa, waarama nga asungwaatsila mu mbewo busa. Isikilya yaatima 
yaatsya. 
10Kila mutweela khu basilikhale uwabona shino nga shikholikha, waatsya 
waaboolela Yowabu ari, “Ise naama khubona Abisalomu, nga alikho 
atsungatsungila mu kuusaala kumuruumba!” 

11Yowabu waamureeba ari, “Uri uboone Abisalomu? Shiina kila ukhamuwunile 
lurima umwiira, akwa aasi? Khali naakhuwa iwe tsifeetsa likhumi, ni kumusipi 
kwa buraawa.” 
12Ne umusilikhale uyo waalomela Yowabu ari, “Abe wakhaamba ise anariha 
busiro bw'efeetsa iyoola shikana shitweela (1,000), ise sinyala neera umwaana 
uw'omuyiinga ta. Khulwekhuuba ifwe fweesi khuwuliile nga umuyiinga 
akhulakila iwe, ni Abishayi, ni Itayi, ari, ‘Khu lwase samweene, muli ni khuubona 
muri, umusoleeli Abisalomu uyo, s'afuna shiwaangafu shoosi ta.’ 
13Ni shishiindi, ise imba umwiirire, abe ise ndikho nireerera bihangafu 
samweene, khulwekhuuba khali iwe wirusilekho kumusaango.” 
14Kila Yowabu aloma ari, “Ise simbona kila imala imbuka yase khuukanikha ni 
nawe ta.” Nga Yowabu woolile isi Abisalomu uwaba nga ashiwaambikhila mu 
kuusaala mu ngaaki, waabukula kamafumo kataru, wekuba Abisalomu mu 
shifuba. 
15Lwanyuma abawo basilikhale liikhumi khukhwaama mu liiye lya Yowabu, 
babaatsya baamaliila Abisalomu. 
16Lwanyuma lweesho, Yowabu waafuura ikhoombi. Nga basilikhale beewe 
baakiwuliile, baalekhela awo khuutimisa basilikhale ba Isiraeli. 
17Kila bayila kumulaambo kwa Abisalomu bakukholowa mu lilowo lileeyi mu 
shisaali. Kila babiimbakho kimibaale kimiboofu. Kila buli mu Isiraeli atitukha 
atsya ingo weewe. 
18Abe Abisalomu nga ashiili umulamu, waayiyombakhilayo umweene kusiindi 
mu Litila ly'Omuyiinga, waakutwiikha lisina lyeewe, khulwekhuuba s'aaba ni 
babaana abe babaakhamutwiikhe niye, nio babaandu bamukhebulilekho ta. 
Nashiryo ni khukhwoolesa ari bakulaanga bari kusiindi kwa Abisalomu. 

Baboolela Dawudi bari Abisalomu wafwiile 

19Lwanyuma Ahimazi umwaana uwa Zadoki waalomela Yowabu ari, “Khayo 
indimake intsye imboolele umuyiinga Dawudi ndi, Umukasya waamurusilekho 
baasiku beewe.” 
20Yowabu waamwiilamo ari, “Singane utsye uboolele umuyiinga lwe shaleelo ta, 
akhali ukhaamuboolele shifukhu shishiindi, khulwekhuuba umwaana weewe 
waafwiile.” 
21Kila Yowabu alomela umusaani uwaba umwakaanisi mu ntsu ya Dawudi ne 
nga ali umu Esiyopiya ari, “Tsya uboolele umuyiinga uri Abisalomu waafwiile.” 
Umusaani uyo waafukhamila aasi khukhwiisamo Yowabu shiriifwa, lwanyuma 
wenyukha waatima waatsya. 
22Kila Ahimazi umwaana uwa Zadoki akanikha isi Yowabu luundi ari, “Oba shiba 
shiina, ikhaba nga umu Esiyopiya waatsiile, ne abe shitweela busa nase ndi 
khuukana khuutima intsye imboolele umuyiinga.” Yowabu waamureeba ari, 

“N'oluwa shiina ni khuutima khuutsya khuboola? Singane ufune shiwaanwa 
khulwe kamakhuuwa keesi ulikho uyila ta.” 
23Ahimazi waaloma ari, “Shitweela busa khayo indime ntsye.” Yowabu 
waamulomela ari, “N'utime utsye.” Ahimazi waatima waatsya nga abirira khu 
mukhoosi kwe mwitila lya Yorudaani, aryo waabira umu Esiyopiya. 
24Ari, Dawudi abe wekhaale akari e shiilibwa she mukari ni she bulafu. 
Umuliindi ni aaniina khu ngaaki khwe shiilibwa, wenyusa tsiimoni waabona 
umuundu nga alikho eetsa mu shiriimba butima, nga ali yenyene busa. 
25Kila umuliindi aboolela Dawudi sheesi aboone. Dawudi waaloma ari, “Nga ali 
yenyene, ali ni khuuba nga ali ni kamakhuuwa.” Uwaba alikho atima, weetsila 
ilala aambi. 
26Umuliindi waabona umuundu ukuundi naye nga alikho atima, kila aboolela 
umuyiinga ari, “Naaboone umuundu ukuundi, alikho atima, ne naye ali yenyene 
busa!” Kila umuyiinga aloma ari, “Ikhaba uyo naye ali ni khuuba nga alikho 
areera kamakhuuwa.” 
27Umuliindi waalomela umuyiinga ari, “Umuraangisi atima nga Ahimazi, 
umwaana uwa Zadoki.” Kila umuyiinga aloma ari, “Uyo ali umuundu umulayi, ali 
khuuba nga waasutile kamakhuuwa kamalayi.” 
28Kila Ahimazi aboolela umuyiinga nga akuukuula ari, “Khwaafuurire, 
khwaafuurire!” Kila enamisa kumurwe kweewe khukhwiisamo umuyiinga 
shiriifwa. Nga waamalile waaloma ari, “Umuyiinga, Umukasya Wele woowo, 
aruuyibwe naabi! Khulwekhuuba waakhunyalisile iwe khuufuura baasiku 
boowo mu busoolo.” 
29Kila umuyiinga amureeba ari, “Umusoleeli wase Abisalomu ali aryeena?” 
Ahimazi waaloma ari, “Nga Yowabu ni aasiindikhile umwakaanisi woowo ni 
nase khuutsya, ise imboone lituuli liikali nga lilikho likhupa liyoombo. Ne ise 
naalekha khumanya shiina abe shishiili khuutsya mu moni ta.” 
30Kila Dawudi amulomela ari, “Yimikha andulo awo, uliindekho.” Ahimazi 
wesyeenda andulo, weemikha awo. 
31Umu Esiyopiya ni oola waaloma ari, “Umuyiinga, naakhureerere kamakhuuwa 
kamalayi! Khulwekhuuba Umukasya waakhunyalisile iwe khuufuura baasiku 
boowo mu busoolo!” 
32Kila umuyiinga amureeba ari, “Umusoleeli wase Abisalomu, ali aryeena?” Kila 
umu Esiyopiya elamo ari, “Umuyiinga, khali baasiku boowo boosi 
babaakhakhukanisa iwe biilayi ta, khali nabo bafwiile nga umusooleli uyo!” 

Dawudi alila Abisalomu 

33Kila umuyiinga kumutaambo kumuwaamba naabi, wenyukha waaniina mu 
ntsu ili angaaki we shiilibwa, kila arakikha khuulila, nga aloma ari, “Umwaana 
wase, Abisalomu! Umwaana wase, Abisalomu! Khali ise ifwiile, shifuurisa iwe 
n'uufwa! Umwaana wase, Abisalomu!” 

2 Samweli 19 

Yowabu ekiitsa umuyiinga 

1Lwanyuma aabawo uwaboolela Yowabu ari, “Umuyiinga alikho alila, bari 
khulwekhuuba Abisalomu wafwiile.” 
2Nashiryo khu shiifukhu isho, ikhaba nga abe liiye lya Dawudi lyaafuurire mu 
busoolo, shayuukha shaaba she kumutaambo isi liiye lyoosi. Khulwekhuuba abe 
bawuliile bari umuyiinga alikho alila khulwe khuufwa khwa Abisalomu. 
3Basilikhale bakobola mu shiriimba nga bamolokha busa, uri abe beesi bafuurire 
mu busoolo. 
4Dawudi waabiimba kamakhono keewe mu moni, waalila ni likono lye angaaki, 
nga aloma ari, “Abisalomu, umwaana wase! Abisalomu, umwaana wase!” 
5Lwanyuma Yowabu waatsya muntsu, waalomela umuyiinga Dawudi ari, “Lwe 
shaleelo iwe waakilile basilikhale boowo boosi babeele ni khuswaala! 
Basilikhale bano khu shifukhu she shaleelo, bawonesele buulamu bwoowo, ni 
bwe babaana boowo, ni bwe baakhasi boowo. 
6Iwe wokesanisile uri ukana abo babaakhakhukana iwe ta, waabiyila abo 
babaakhukana iwe. Khulwekhuuba sheesi iwe ukholile shaleelo, shookesanisile 
baraangirisi be liiye ni basilikhale boosi shiri, iwe siwinaanayo khu buulamu 
bwaabwe na khafwiiti khari ta. Abisalomu aba uli umulamu, ne ifwe fweesi 
khuba khukhufwiile, khali shaleelo iwe uli umusangaafu. 
7Ni nashiryo, ari yinyukha urure ibulafu, utsye usiime basilikhale khulwe isho 
sheesi bakholile. Ise ikhwitsubila mu moni tsy'Omukasya indi singa ulekha 
khubasiima ta, isi busheela kumutikhinyi, mbaawo umusilikhale na mutweela 
ukane abe khu luwaande lwoowo ta. Ikhaba nga wabatsakakho ni bihangafu mu 
buulamu bwoowo, ne shino kane shibe nisho shishifuurisa khuuba shiibi 
khuukhukholikha khusi iwe mu buulamu bwoowo.” 
8Kila umuyiinga enyukha khu ngaaki, atsya mu shilibwa she mu shiriimba, 
ekhala aasi. Babaandu boosi ni baawulila bari umuyiinga wekhaale mu shilibwa 
she shiriimba, bamwiitsayo. 

Ba Isiraeli ni ba Yuda bakana Dawudi eleyo 

Ibyo biba biryo, abe buli mutweela khu basilikhale ba Isiraeli, waatitukhile 
waatsiile ingo weewe. 
9Kila babaandu mu Isiraeli bakhaandisana bonyene nga baloma bari, 
“Umuyiinga Dawudi aakhuyeeta ifwe, waakhurusakho ba Filisitiya ni baasiku 
babaandi, abe babaakhuminikhilisa ifwe. Ne bona Dawudi aatitukhile waarura 
mu shibala sheewe khulwa Abisalomu. 

10Bona ari, Abisalomu isi ifwe khwarobora khuuba umuyiinga weefwe, 
waafwiliile mu busoolo. Ne ari shiina kila khukhakobosa Dawudi waaba 
umuyiinga weefwe?” 
11Umuyiinga Dawudi n'awulila abe byeesi balikho bakhaandisanilakho, 
waasiindikha buurume isi basaayi Zadoki ni Abiyasaari, nga buloma buri, “Tsya 
mureebe baraangirisi be mu Yuda muri, ‘Shiina kila inywe muli mwenyene 
babaashiili khukhalawo she khukhuungobosa ise mu Yerusalemu nga 
umuyiinga ta, ate nga ba Isiraeli baamalile khaale khuukhalawo bari niileyo? 
12Inywe ni nase khuli be nda indweela, muli baalebe baase babeene! Shiina kila 
inywe mwenyene muli babaaramire khukhuuntsikyelisa ise umuyiinga?’ 
13Naluundi tsya muboolele Amasa muri, ‘Iwe uli umulebe wase umweene. Ni 
nashiryo ise inakhwikesa iwe umuraangirisi uwe kamahe koosi. Ikhwitsubila 
isho, naluundi Wele ali niye umujulisi wase.’ ” 
14Nga waakanikhile aryo, waanyalisa khuwooyawooya kimyooyo kye babaandu 
be mu Yuda boosi. Kila bamusiindikhila buurume nga buloma buri, “Iwe 
n'ukobole ino, ni basilikhale boowo boosi.” 

Dawudi akobolayo i Yerusalemu 

15Nashiryo Dawudi waakwa khu ntsila nga akobolayo i Yerusalemu. Nga 
waatsiile woolile khu luutsi Yorudaani, waakaanana babaandu be mu Yuda. Abe 
baabusaane mu shiriimba Gilugaali, nga bakana bakhalise luluutsi Yorudaani ni 
naye. 
16 Mu baandu abo mwabamo Shimeyi uwaama i Bahurimu, nga ali umwaana 
uwa Gera, uwe mu shikuuka sha Benyamini. Weekha waangu ni babaandu be 
mu Yuda, khuutsya khukhwakaanila umuyiinga Dawudi. 
17Abe ali atweela ni babaandu baboola shikana shitweela (1,000) khukhwaama 
mu shikuuka sha Benyamini. Abweene awo, Ziba uwaba abe nga ali 
umuraangirisi uwe babaakaanisa muungo mwa Solomoni, waatsya waangu, 
weekha khu luutsi Yorudaani, khuutsya khukhwakaanila Dawudi. Abe ali 
atweela ni babaana beewe likhumi na baraano, ni babaakaanisi kamakhumi 
kabili. 
18Baambukha luluutsi baatsya baakaanila Dawudi ni be muungo mweewe, ni 
baaraambi beewe, naluundi baakhola ibyo byeesi Dawudi abe akana bakhole. 
Nga umuyiinga ali aambi khuukhalisa luluutsi, Shimeyi umwaana uwa Gera, 
waamwiimikha ibweeni, weesamo umuyiinga shiriifwa nga enamisa kumurwe 
aasi khukhwoolesa n'akutiila khu liloba. 
19Waalomela umuyiinga ari, “Uwe lukoosi, ukhaakhalalila ise, namwe 
waakhebulila byeesi ise nakhola khu shifukhu khweesi iwe warurira mu 
Yerusalemu ta. N'ubilekhe bibe. 

20Ise naamanyile indi nakhola shishiindu shiibi. Ni nashiryo, bona lwe shaleelo, 
ise niye unyooyile khukhwaama mu lisaaye lya Yusufu lyoosi, khukhwiitsa 
khukhwakaanila iwe.” 
21Ne Abishayi umusoleeli uwa Zeruya, waawotselela nga alomela angaaki ari, 
“Bali ni khukhwiira Shimeyi, khulwekhuuba niye mu mbuka iyo aatsya nga 
atsuba umuyiinga, uyo isi Umukasya aamala khaale khuurobora!” 
22Kila Dawudi aloma ari, “Abishayi, iwe ni wandaayo Yowabu, ise imbakhole 
inywe indyeena? Inywe nibo babaali ni khukhuumboolela ise, abo babaakholile 
bibiindu biibi? Lwe shaleelo ise baantsikesile umuyiinga uwa Isiraeli, mbaawo 
umuundu yeesi uuli ni khukhwiiribwa ta!” 
23Kila umuyiinga etsubila Shimeyi ari, “Mbaawo ukane akhwiire ta.” 

Mefibosesi atsya khukhwakaanana umuyiinga 

24 Mefibosesi umwiitsukhulu uwa Saulo, naye weekha, waatsya khukhwakaanila 
Dawudi. Abe siwasiingilekho bikele ta; naluundi abe siwabekakho bunwaanwa, 
namwe waasiingakho bikwaaro byeewe khukhwaama nga abe Dawudi n'arura 
mu Yerusalemu waatsya ta. 
25Nga n'atsya khuumwakaanila, umuyiinga waamureeba ari, “Shiina kila 
ukheetsa khutsya fweesi?” 
26Mefibosesi weelamo ari, “Uwe lukoosi, nga n'umanyile, ise naalemala bikele. 
Nashiryo ise nalomela umwakaanisi wase ndi khayo nikhale khu sikilya ukisame 
khutsye, naye waafukiilisa. Naloma ndi ise siinyala khuusama isikilya ta, 
nashiryo naarama. Umuraambi waamombesa busa, 
27waatsya waandekha ise. Ne khukhwaama iwe n'uli uwe kamakhula nga ka 
malayika uwa Wele, iwe n'uukhole sheesi umanyile uri shikanibwa. 
28Khulwekhuuba iwe uba uwakana, khali weera babaandu be inda iya kuuka 
wase boosi, ikhaba ise samweene. Ne bona iwe waamba ise shiriifwa, naalya ni 
nawe khu shikabilo shitweela. Ne aba ise ikhukanakho khusi iwe shiina 
shishiindi, umuyiinga?” 
29Dawudi waamwiilamo ari, “Ukhakanikha biikali ta. Ise naakhalilewo 
khuubakaabanisa iwe ni Ziba liiswa lilyaba lya Saulo.” 
30Ne Mefibosesi weelamo umuyiinga ari, “Umuyiinga, khukhwaama iwe 
n'ukoboole ingo nga uli mulamu, khayo Ziba ayile lyoosi.” 

Barazilayi akobolayo ingo 

31 Ari, Barazilayi umu Gileyadi nga aama i Rogelimu, waatsya ni Dawudi 
khukhwoolesa ni boola khu luutsi Yorudaani. Waaroongisa Dawudi 
khukhwoolesa n'akhalisa luluutsi. 
32Barazilayi abe ali umusaani umuhangafu, nga olesa kimiiko kamakhumi 
shinaane kye buukhulu. Abe ali umusaani umuyiinda naabi, naluundi niye 
uwawatsaka Dawudi bye khuulya, imbuka isi aamala nga ali i Mahanayimu. 

33Dawudi waalomela Barazilayi ari, “Khalisa luluutsi khutsye i Yerusalemu ni 
nawe. Kane ise ikhuliinde iwe buulayi.” 
34Ne Barazilayi waalomela umuyiinga ari, “Ise naakorire, bona naaramisire 
kimiiko mikyeekhe kiri, ne khuutsya mu Yerusalemu n'umuyiinga intsya 
khukhola shiina? 
35Bona ise ari indi ni kimiiko kamakhumi shinaane kimibuufu, inyala yaabawo 
shishiindu shishinyala khukhuusangaasa ise luundi? Biilyo namwe bye 
khuunywa, ise sibishiŋaayila ta. Ise ari sinyala naawulila ikhaba nga babaandu 
balikho beemba kimyeenya ta. Umuyiinga, ise khuutsya ni nawe, ikhuwa buusiro 
bwa busa. 
36Ise kane ikhalise luluutsi Yorudaani ni nawe, ikhuroongisekho imbuka 
ngeekhe iri, naakame awo. Iwe ukhaluwa khukhuukholela ise bibiindu biilayi ta. 
37Ise ikhuloomba ndi iwe n'ufukiilile ise niileyo mu shiriimba mweesi isaalikha, 
nio nga naafwiile, baasiikhe ise khu ŋani tsya paapa ni maayi. Ne akhali ndi 
n'uutsye n'umwaana wase Kimuhamu, umubirise nga umwaana uwoowo.” 
38Umuyiinga waamwilamo ari, “Ise kane ntsye ni Kimuhamu, intsye imukholele 
isho shoosi sheesi kane iwe ukane uri imukholele. Ikhaba iwe wamweene, noola 
ibawo sheesi ukana ise ukhukholele, kane ishikhole.” 
39Lwanyuma babaandu boosi baambukha Yorudaani, ne umuyiinga waanyoowa 
khuurama shangelekha, waasibula Barazilayi, nga amukwa mu shifuba. 
Waaloomba ari khali Wele aweele Barizilayi tsikhabi, aryo Barizilayi welayo 
ingo weewe. 
40Umuyiinga waakhalisa luluutsi waatsya i Giligali, nga ali ni Kimuhamu, ni 
babaandu be mu Yuda boosi, ni shisiintsa she babaandu be mu Isiraeli. Bano 
boosi baatsya nga baroongisa umuyiinga. 
41Lwanyuma babaandu khukhwaama mu Isiraeli baatsya isi umuyiinga 
baamureeba bari, “Shiina kila babaandu be mu Yuda bakhumolamolisile busa 
iwe ni be mu ntsu yoowo, ni basilikhale boowo, mwaakhalisa Yorudaani?” 
42Babaandu be mu Yuda baabeelamo bari, “Inywe isho shikhabakhalasa ta. Ifwe 
khukholile isho, khulwekhuuba umuyiinga ali umulebe weefwe umweene. 
Mbaawo sheesi khumurusilekho, namwe sheesi akhuweele ifwe khulwe 
khukhola isho ta.” 
43Kila babaandu be mu Isiraeli babeelamo bari, “Dawudi ali uweefwe 
khuubaminyisa inywe, khulwekhuuba ifwe khuli ni bikuuka likhumi. 
Khulwashiina kila inywe mukhulekelesa ifwe muryo? Ifwe nibo babaanyoowa 
khuuloma khuri khutsya khukobosa umuyiinga.” Ne babaandu be mu Yuda 
baakanikha tsilomo tsintsoki naabi khuuminyisa be mu Isiraeli. 

2 Samweli 20 



678 

 

 
Ibayibuli Ingwalaafu 

© 2016 Bible Society of Uganda. 
  

 

 

Sheba ashuukha khu Dawudi 

1 Ari, yabawo umusaani mutweela bari Sheba, umwaana wa Bikiri, uwe mu 
shikuuka sha Benyamini, uwasaala kamakhuuwa. Umusaani yuno waafuura 
ifulumbeti, waabusaasa babaandu boosi, kila abalomela ari, “Ba Isiraeli, ifwe 
sikhulimo ni buulebe ni Dawudi, umwaana uwa Yese, namwe khwaabakho ni 
naye shishiindu she buusikha ta! Buli mutweela n'atsye ingo weewe!” 
2Nashiryo babaandu abe babaama mu Isiraeli baalekhela awo khuuloonda khu 
Dawudi, baashuukha baaloonda khu Sheba, umwaana uwa Bikiri. Ne babaandu 
khukhwaama mu Yuda, baarama atweela ni Dawudi, baatsya ni naye 
khukhwaama khu luutsi Yorudaani khukhwoolesa mu Yerusalemu. 

Bakhasi be antsye ba Dawudi, liikhumi 

3 Dawudi abe waalekha bakhasi beewe be antsye likhumi muntsu yeewe i 
Yerusalemu. Nga akobola waabayila muntsu ikiindi busa, waabarakho 
basilikhale khuubaliinda. Ikhaba nga abe abawa buli sheesi bakana, ne abe 
satsyayo wetubaasa ni nabo ta. Baamenya busa iyo baryo buulamu bwaabwe 
bwoosi, nga banamulekhwa. 

Liiye liloonda khu Sheba 

4Lwanyuma Dawudi waalomela Amasa ari, “Mu biifukhu bitaru, ingana iwe 
ulaange liiye lya Yuda lyoosi libe ano, nga nawe ulikho.” 
5Nashiryo Amasa waatsya khulaanga liiye lye mu Yuda lyoosi. Ne waayila 
imbuka indeeyi khuuminyisa mu bifukhu bitaru. 
6Kila Dawudi alomela Abishayi ari, “Shibonekhana Sheba, umwaana uwa Bikiri, 
anakhuwa ifwe bihangafu khufuurisakho ni byeesi Abisalomu akhuwa. 
Yangalamo basilikhale babaaminyisa buulayi, mumuloondekho. 
Khukhamulekha wawaamba biriimba bibilikho kamatikiiyi ta, khulwekhuuba 
anakhureerera bihangafu.” 
7Nashiryo Abishayi nga ali ni Yowabu, ni basilikhale babaliinda Dawudi, ni 
basilikhale babaandi, baama i Yerusalemu nga bakana bawaambe Sheba. 
8Nga batsiile boolile khu libaale liboofu liliili i Gibiyoni, Amasa waatsya 
khubakaanana. Ari Yowabu abe wakwaarire bikwaaro bye basilikhale, nga ali ni 
luurima, walwiisabikhile khu musipi mu shikuute. Yowabu waasikula luurima, 
lwaarurayo lwaakwa ibulafu. 
9Yowabu waalomela Amasa ari, “Waandaayase, uli uryeena?” Kila Yowabu ayila 
kumukhono kumulayi awaamba bunwaanwa bwa Amasa, bari nio amukheese 
nga amukwa mu shifuba. 
10Ne Amasa waalekha khubona luurima abe luluuli mu mukhono kwa Yowabu 
ta. Nashiryo, Yowabu waamwikuba muunda lutweela lwonyene, bye muunda 
byaarura, waakwa aasi waafwa na khuufwa. Lwanyuma Yowabu ni yaaya 
weewe Abishayi, baatsya khuloonda khu Sheba, umwaana uwa Bikiri. 

11Kila mutweela khu basilikhale babaaba ni Yowabu eema awo isi Amasa, 
akuukuula nga aloma ari, “Uyo yeesi ukana Yowabu, naluundi uwinaanayo isi 
Dawudi, n'aloonde khu Yowabu.” 
12Amasa waaramawo khu lukuuto, nga apilingikhila mu mafuki. Abe buli 
musilikhale ubirawo, eema waamuloleelela. Nashiryo shino shaakila 
umusilikhale uyo waakhweesa Amasa waamurusa khu lukuuto, waamuyila 
andulo, waamumwaatakho ingubo. 
13Lwanyuma lwe'sho, mbaawo umusilikhale ukuundi uwemikhawo ta. Abe 
boosi baabira bubiri, nga batsya khuyeeta Yowabu, bawaambe Sheba. 

Sheba ebisa mu shiriimba Abeli 

14Ari abe Sheba waatsiile nga abirira mu bikuuka bya Isiraeli byoosi, nga woolile 
i Besimakaya. Liiye lilifuurisa buulayi lyoosi lyaamwakaanila ibweene iyo, 
lyaamuloondakho khuutsya mu shiriimba. 
15Lwanyuma basilikhale boosi abe babaali ni Yowabu, baatsya 
baamwibotokhelela nga ali i Abeli. Baabuusa kuuloba ibulafu we litikiiyi 
kwaaniina mu ngaaki, kweema aambi kulekhaane ni litikiiyi. Kila barakikha 
khukhwikubaka litikiiyi, bari baliwumbulake. 

Umukhasi uwe kamakhula awonesa shiriimba 

16Lwanyuma aabawo umukhasi uwe kamakhula uwalaangilila mukari mwe 
shiriimba nga aloma ari, “Yowabu, Yowabu! Reekeresa! Yiitsa ano ise 
ikhuboolele.” 
17Kila Yowabu esyeenda aambi; umukhasi waamureeba ari, “Iwe niye Yowabu?” 
Yowabu weelamo ari, “Niye ise.” Kila umukhasi tsana amulomela ari, “Rekeeresa 
bibiindu byeesi umwakaanisi woowo atsya khukhuboolela iwe.” Yowabu 
weelamo ari, “Ise narekeeresire.” 
18Umukhasi tsana waaloma ari, “Yaba amataayiko, babaandu baaloma bari, ‘Nga 
ukana kamakhula, utsya mu shiriimba Abeli.’ Abe kamakhula keesi baafuna mu 
shiriimba shino kaabayeeta khuumalwo bihangafu abe byeesi bali ni nabyo. 
19Ise ndi mutweela khu baandu babaakana lukoosi, naluundi ndi umwiyikinwa 
mu Isiraeli. Shiina kila uli khuukana khukhwoonakisa shiriimba sha Isiraeli, 
shishiili busa nga maayi we babaandu? Shiina kila uli khuukana khuuhesa 
lisaaye ly'Omukasya?” 
20Yowabu waamwiilamo ari, “Seshilikho shiryo nakhakyeekhe khari ta! Ise 
siindi khuukana khuubahesa inywe, namwe khukhwoonakisa shiriimba ta! 
21Seshili shiryo ta! Iliwo umusaani isi balaanga bari Sheba, uwaama mu shibala 
she bikoongo she Efurayimu. Umusaani uyo washuukhile khu muyiinga Dawudi! 
Ni muba bari mwaamumbeele, ise inawaamba liiye lyase, khurure ano, khulekhe 
shiriimba khutsye.” Kila umukhasi tsana alomela Yowabu ari, “Iwe liindakho. 
Khunakhukholowela iwe kumurwe kweewe, nga kubirira khu litikiiyi khu 
ngaaki.” 

22Umukhasi waatsya isi babaandu be mu shiriimba boosi mu makhula busa. 
Baawaamba Sheba, baamukhalakho kumurwe, baakumwaatila Yowabu. 
Nashiryo Yowabu waafuura ifulumbeti, waakila basilikhale boosi baalekha 
shiriimba, beelayo tsiingo tsyaabwe. Ni Yowabu naye weelayo mu Yerusalemu 
isi umuyiinga. 

Luruungo lwe baraangirisi 

23Yowabu abe niye umuraangirisi uwe liiye lya Isiraeli lyoosi; ne Benaya 
umwaana uwa Yehoyiyada, abe ali umuraangirisi uwe liiye liliinda Dawudi. 
24Adoramu abe niye uraangirira abo babaraamba kimilimo kyeesi 
babaaminikhilisile busa nga baakulwa; Yehoshafati umwaana uwa Ahiludi, abe 
ali umubiikhi we bibiikholikha mu buwuli. 
25Sheva abe niye umuroni; Zadoki ni Abiyasaari abe nibo basaayi; 

26Ira khukhwaama i Yayiri, abe ali mutweela khu basaayi ba Dawudi. 

2 Samweli 21 

Be mu Gibiyoni beera be lisaaye lya Saulo 

1Mu mbuka isi Dawudi aabeela nga ali umuyiinga, intsala yakwawo khuumala 
kimiiko kitaru, nga kiloondekhana busa. Nashiryo Dawudi waaloomba isi 
Umukasya, ari amuyeete. Umukasya waamwilamo waamuboolela ari, “Saulo ni 
be muntsu yeewe, bali ni kumusango kwe bubwiiri, khulwekhuuba Saulo 
aakhoonya babaandu be mu Gibiyoni.” 
2 Ba Gibiyoni abe sibali ba Isiraeli ta; abe bali be lisaaye lya Amori. Ba Isiraeli abe 
baabasuubisa bari sibakhaabeere ta, ne Saulo waakhakakho waabeera 
khulwekhuuba abe akana ba Isiraeli ni ba Yuda bayile liiswa lyoosi. Nashiryo 
Dawudi walaanga ba Gibiyoni, waakanikha ni nabo. 
3Waabareeba ari, “Inywe mukana ise imbakholele shiina? Inywe mukana ise 
imbaliyile inywe shiina, nio akile muwe lisaaye ly'Omukasya tsiikhabi?” 
4Ba Gibiyoni baamwiilamo bari, “Abe baakhakhuwa ifwe ifweeza ni zaabu 
khukhwaama muungo mwa Saulo, ibyo sibimala ta. Ne khu luwaande luluundi, 
ifwe sikhuli ni bunyala khukhwiira umuundu yeesi mu Isiraeli ta.” Dawudi 
waabareeba luundi ari, “Inywe abe mukana imbakhoolele shiina?” 
5Kila bamwiilamo bari, “Saulo aakhakakho naabi ari akhwiire ifwe khuwewo mu 
Isiraeli. 
6Khuwe ifwe babaandu musaafu be lisaaye lyeewe, khutsye khubasuunge mu 
moni tsy'Omukasya, khu lukiingi lw'Omukasya mu Gibiyoni.” Dawudi welamo 
ari, “Kane imbawe babaandu abo, nga ni mulomele.” 
7 Ne Dawudi waalekha khuwaanayo Mefibosesi umwaana uwa Yonasani ta, 
khulwekhuuba abe niye waamala khusuubisa Yonasani, nga abirira mu 
Mukasya, ari kane aliindatsake Mefibosesi. 

8Saulo ni Rizipa, umukhaana uwa Aya, baaba ni basoleeli babili, nga nibo 
Arimoni ni Mefibosesi. Dawudi wawaamba babili abo, waalooselakho basoleeli 
baraano ba Merabu, umwaana umukhaana uwa Saulo, beesi aasaala ni Adiriyeli. 
Adiriyeli yuno abe ali umwaana uwa Barazilayi, umu Mehola. 
9Wawaamba babaandu abo waabawa ba Gibiyoni, baatsya baabasuungila khu 
lukiingi, mu moni tsy'Omukasya, boosi baafwa. Baabasuunga khu shifukhu 
shishinyoowa she likesa, nga ne bananikha khuukesa seyiri. 
10Lwanyuma Rizipa, namulekhwa uwa Saulo, waabukula isaawu iye 
bukoongwe, waakyaala aasi khu lwaanda, isi kimilaambo ikyo kyaba. Shino 
aashikhola nga ekhalawo khuuliinda, ari kumuusi binywiinywi bikhalya 
kimilaambo ta, namwe mu shilo tsisolo tsikhakilya ta. Waamenya awo 
khukhwaama nga likesa linanikha, khukhwoolesa ni lyawa. 
11Nga tsilomo tsyooleele Dawudi tsiri Rizipa, namulekhwa wa Saulo alikho 
akhola shishiindu isho, 
12Dawudi waatsya i Yabesi Gileyadi, waasuta kamakuumba ka Saulo ni Yonasani, 
abe keesi ba Filisitiya baamala khaale khusuunga mu shiriimba she Besi Shani, 
lwanyuma lwe khukhwiirira Saulo ni Yonasani khu lukiingi Gilubowa. 
13Nga waareerire kamakuumba ako, baatsya baabusaasa ni naako ke babaandu 
beesi ba Gileyadi baasuunga. 
14Kila bayila kamakuumba ako, ni ka Saulo, ni ka Yonasani, baakasiikha mu Zela, 
liloba lye shikuuka sha Benyamini. Baakasiikha mu biliindwa bye shikuuka sha 
Saulo. Baakhola isho shoosi sheesi umuyiinga aabalomela, nio lwanyuma Wele 
waabawaambila shiisa, welamo khuuloomba khwaabwe. 

Babaandu be lisaaye lya Refimu 
(1 Bye Kimiboolo 20.4-8) 

15Ba Filisitiya baakelawo bebwakala ba Isiraeli luundi. Dawudi waatsya ni liiye 
lyeewe, baasoolanisa ba Filisitiya ikhumaliilisa Dawudi waaba nga waaluyile 
naabi. 
16Kila umusaani isi balaanga bari Ishibi Benobu, nga ali uwe lisaaye lye 
kimisaani kimiboofu naluundi kimileeyi naabi, aakana bari awune Dawudi 
lifumo. Abe lifumo ly'omusaani uyo lisiro naabi nga lyoolisa tsikilo tsitaru ni 
shisiintsa, nga ali ni lurima nalwo. 
17Ne khaanguukho, Abishayi umusoleeli uwa Zeruya, waatsaanuukha 
waatimiilila Dawudi, webwakala kuusaani ukwo, waakukhoonya. Kila 
basilikhale ba Dawudi bakhalawo bari, “Khukhwaama ari, iwe singane 
utsyatsake mu busoolo ni nafwe ta. Khulwekhuuba iwe niye ingabo yeefwe, 
naluundi buyiinga bwa Isiraeli bwiitsa khuhela.” 
18Lwanyumakho, indi abawo buusoolo bubuundi akari e ba Isiraeli ni ba 
Filisitiya, mu shifwo bari Gobu. Mu busoolo ubwo, Sibekayi, uwaama i Husha 
weera kuusaani kuuboofu naluundi kuuleeyi, kweesi baalaanga bari Safu. 

19Aabawo buusoolo bubuundi ni ba Filisitiya, i Gobu. Mu bweene ubwo, 
Elihanani umusoleeli uwa Yare Oregimu, abe uwaama i Beselehemu, 
waakhoonya kuusaani kuuboofu naluundi kuuleeyi, bari Goliyasi, nga kwaama i 
Giti. Abe liifumo lye kuusaani ukwo baalikhwiikha khu kuusaala kuuboofu. 
20Nga imbuka yaabirirewo, aabawo buusoolo bubuundi i Gasi. Buno nabwo 
bwabamo kuusaani kuuboofu naluundi kuuleeyi, nga buli kumukhono na buli 
shikele, khulikho tsintsala tsiseesaba. 
21Nga kuusaani kwaatsekhelela ba Isiraeli, kila Yonasani, umwaana uwa Shimeyi 
akwiira. Shimeyi yuno abe ali wandaaye uwa Dawudi. 
22Kimisaani kine ikyo kyaba abe kyaama i Gasi. Dawudi ni basilikhale beewe 
baakiira kyoosi. 

2 Samweli 22 

Dawudi embela Umukasya kumweenya 

(Tsizabuli 18.1-50) 

1Lwanyuma lw'Omukasya khuuwonesa Dawudi khukhwaama khu baasiku 
beewe boosi, ne khufuurira ilala khukhwaama khu Saulo, weembela Umukasya 
kumweenya. 
2Abe kumweenya kuloma kuri, Umukasya iwe uli niye umutseeti wase, naluundi 
iwe niye lumako mweesi ise nibisa iwe niye uwumbonesa ise khukhwaama khu 
baasiku baase. 
3Iwe niye umutseeti wase, mweesi ise niibisa, iwe niye ingabo yase, naluundi 
she busoolo shase she kamaani shishimbonesa ise, iwe niye luumako mweesi ise 
niibisa iwe niye umuwonesi wase, uwumbonesa khukhwaama khu be 
bisayuumba. 
4Mukasya, ise ikhuruuya iwe, khulwekhuuba ise nga ni naloomba isi uli, iwe 
wambonesa ise khukhwaama khu baasiku baase. 
5Khulwekhuuba abe ise noleele ilala khuufwa, nga khwaantsibotokheleele nga 
inyaantsa ni yilyeebula, abe khukana khuumile ise nga kameetsi kakaasalasaale. 
6Kimireko ky'emakoombe abe kyamaambile ise, abe kyaantsiboweleele 
kyaantsomeelekho. 
7Ne nga indi mu ngunyi ingali, ise naalilila Umukasya Wele wase. Nga ali iyo mu 
Lisaayilo likhulu, Umukasya waawulila likono lyase, waantsilamo khuuloomba 
khwase. 
8Shibala shaanikina naluundi shaatengaala; sheesisiikha, khulwekhuuba abe 
iwe, Umukasya, waakhalaale. 
9Lisuusi lyaabonekha nga liniina mu ngaaki. Tsinimi tsye kumulilo 
kukulyeebukha, tsyaaniina nga tsyaama mukhanwa mweewe. 

10Iwe wabayuula likulu weekha aasi, nga waasaambile bikele byoowo khu 
mifuumbi kikibuusile, nga kamamali ti. 
11Iwe weekha nga wekhaale khu bakeruubi; imbewo yaaba niyo tsindaha 
tsyoowo. 
12Shishiilima shakhwibotokhelela iwe nga lisari; shishiilima she kamafuumbi 
kakaareera ifula. 
13Luheni lwe ifula lulukhwinyoowa iwe ibweeni, lwatsasa lwakhosa khu shibala 
shoosi. 
14Mukasya, Wele uwe mu ngaaki naabi, likono lyoowo lyakuulila khukhwaama 
mwikulu, lyawulilikhana. 
15Iwe wasalanisa baasiku boowo, nga uraambisa buyiingo bwe luheni. 

16Iwe wakhookhela mu nyaantsa, kimyaanda kye kameetsi aasi mwiiloba 
kyaabonekha. Iwe ni warafuwa naabi, shibala shatengaala khukhwoolesa khu 
mili kyasho. 
17Iwe weekha aasi khukhwaama mwikulu mu ngaaki, wamaamba ise, 
wantsinyusa aasi mu nyaantsa. 
18Iwe wambonesa ise khukhwaama khu baasiku, abe babaakhaangana ise 
nakhari ta, naluundi abe babaali ni kamaani khukhuuminyisa ise. 
19Lweesi bihangafu byangwiilakho, baasiku baase beetsa baantsibwakala, ne 
iwe Mukasya, waba ingabo yase. 
20Nga bangunyiile ise mu shifwo shitweela, Mukasya, iwe wambonesa, 
khulwekhuuba ungana ise. 
21Mukasya, iwe uli umulayi isi ise, khulwekhuuba ise ikhola bibiindu biilayi; 
naluundi iwe umba ise shiwaanwa, khulwekhuuba ise siindikho ni kumusaango 
ta. 
22Khulwekhuuba ise inondelela byeesi iwe uloma, naluundi 
sinakhwantsukhakho iwe, Wele wase, natsya naakhola bye bubwoonaki ta. 
23Khulwekhuuba ise nawaamba indeekela yoowo, naluundi sinayantsukhakho 
bilakilo byoowo ta. 
24Mu moni tsyoowo ise siindikho ni kumusaango ta, naluundi ise 
sinaayiwaambila mu byoonako ta. 
25Nashiryo Umukasya waayimba ise shiwaanwa, khulwekhuuba ise ikhola 
bibiindu biilayi; khulwekhuuba ise siindikho ni kumusaango mu moni tsyoowo 
ta. 
26Iwe busheele uli umwiyikinwa, isi abo babaakhukana iwe; iwe uli uwe shiisa, 
isi abo babaakhalikho ni bibyoonako ta. 
27Abo babaali bakhosefu, iwe ubokesanisa bukhosefu bwoowo; ne abo babaali 
baboonaki, iwe ubakhalila kamakesi ke angaaki. 

28Abo babaali babewombeekha, iwe ubawonesa khukhwaama mu bihangafu; ne 
abo babeniinisa angaaki, iwe uweentsa kimikhoosi kye khubaswaasa 
29Mukasya, Wele weefwe, iwe uli niye itaala, iyimulikhila ise nga indi mu 
shiilima. 
30Wele wase, iwe uwunjeeta ise naawula kamahe kamakali, iwe niye ukila ise 
nawaamba biriimba. 
31Wele, kimikhoosi kyoowo kili kya ŋali, ni byeesi iwe uloma bili bituufu. Iwe uli 
ingabo iye babaandu babaatima isi iwe bari nio ubatseete. 
32Khulwekhuuba mbaawo ukuundi uuli Wele ta, akhali Umukasya yeenyene. 
Iwe weenyene niye uuli lulwaanda! 
33Wele yeenyene niye uuli luumako lwase lwe kamaani, iwe niye ukila ise 
naamenya mu lukoosi. 
34 Iwe niye ukila ise naaba ni bikele bibiitima nga bye ikhisi, naluundi iwe niye 
ukila ise neema khu bikoongo khu ngaaki. 
35Iwe niye uwundeekela ise isaambo iye khusoolana, ni khuuraambisa buyiingo 
bwa buroonzi. 
36Iwe niye uwaamba ise ingabo iye buwonesi, ni buyeeti bwoowo bwaakila ise 
naaba uwe angaaki. 
37Iwe niye uwaamba ise kumukhoosi kumubalaayi kwe khuukeendelakho, 
nashiryo ise naalekha khukhwituya niikhupa aasi ta. 
38Ise nanyalisa khutimisa baasiku baase khukhwoolesa nabawaamba, nakobola 
nga naamalile khubeera boosi. 
39Ise nabeera boosi naabamalawo; nabawunaka boosi ni luurima, baakwa aasi 
mu bikele byase. 
40Khulwekhuuba iwe waamba ise kamaani ke khuusoolana; iwe waakila ise 
nafuura abo babaantsibwakala ise. 
41Iwe niye uwaakila baasiku baase baatitukha baatsya; naluundi ise nanyalisa 
khukhwiira baasiku baase. 
42Imbo balila, bataamba ubayeeta; imbo balilila Umukasya, ne waalekha 
khubeelamo ta. 
43Nabafuura, nafwaana busa usha lifukhuulu, nabakhaandakilila nga 
ukhaandakilila liitosi khu ntsila. 
44Iwe wambonesa ise khukhwaama mu khusoolana ni kamanaambo; iwe 
wantsikesa ise khuuba umuraangirisi uwe kamanaambo; keekela baakulwa 
baase. 
45Kamanaambo kakaandi keetsa isi ise nga kaafulila aasi busa; khaangu akho 
baaloondelela byeesi ise inoma. 

46Banaambo abo kamaani kaabawamo, beetsa nga banikina busa khukhwaama 
mu biriimba byaabwe bibiilikho kamatikiiyi. 
47Mukasya wase, iwe uli uliwo umulamu! Kane ikhuruuye iwe! Wele wase kane 
ise ikhwisemo iwe shiriifwa, khulwekhuuba iwe niye buwonesi bwase. 
48Iwe niye uwaakila ise nelihaasa khu baasiku baase, iwe wara kamanaambo 
aasi e buwuli bwase. 
49Iwe wambonesa ise khukhwaama mu baasiku baase, waaniinisa ise angaaki e 
baasiku baase, iwe wambonesa ise khukhwaama khu baasiku baase. 
50 Mukasya, ni khulwe ilomo iyo, kane ise ikhuruuye naabi, naluundi ikhwimbile 
iwe naabi, nga ndi mu manaambo koosi. 
51Iwe niye ukila ise umuyiinga, umurobore woowo, naafuura mu busoolo bwe 
kamaani. Iwe wokesanisa khuukana khukhuukhakama ta, isi Dawudi ni lisaaye 
lyeewe, biilo ni biilo. 

2 Samweli 23 

Tsilomo tsya Dawudi tsiimaliilisi 

1Tsino nitsyo tsilomo tsiimaliilisi tsya Dawudi, umwaana uwa Yese. Tsilomo 
tsy'omurobore uwa Wele, uwaniinisibwa angaaki, wekyela umuyiinga, 
uweembela ba Isiraeli kimyeenya. Tsilomo tsa Dawudi tsimaliilisi tsiloma tsiri: 
2Umwoyo uw'Omukasya akanikhila khuubirira musiise, nga wambeele ise 
byeesi indi ni khuukanikha. 
3Wele uwe ba Isiraeli waamalile khuukanikha, lulwaanda lwa Isiraeli 
lwanomeele ise luri: umuundu yeesi uwula buulayi babaandu, nga ali uwisaaya 
Wele mu khuwula khweewe, 
4afwaana busa nga inyaanga n'irura, erurukhilila nga inyaanga n'ibonekha 
akhali kamafuumbi ta. Erurukhilila busa nga inyaanga nimulikha lwanyuma lwe 
kuufula kukali. 
5Ilala, musaambo yino niyo isi Wele aweleele be muntsu yase tsiikhabi. 
Khulwekhuuba niye waamalile khuukhola ni nase indakaano ikhawawo ta. 
Waaruungikha buli shiindu buulayi, s'aakhebilile byeesi niye aamala 
khuusuubisa ta. Isho nisho sheesi ise nikoomba. Ilala, Wele kane anjeete ise, 
kane bino byoosi bikholikhe. 
6Ne babaandu baboonaki bali busa nga kamawa, keesi bamalile khutuuma busa; 
mbaawo unyala waraambisa kamakhono busa khuukalima ta, 
7akhali indi uyo yeesi ukalima, ali ni khuuraambisa liifumo lilyooki, naluundi 
bali ni khuukokhelawo ni abweene. 

Baselikhale ba Dawudi baanyindaalifu 
(1 Bye Kimiboolo 11.10-41) 

8Kamasiina ke basaani baanyindaalifu nga babaali babaakaanisi ba Dawudi niko 
kano: Isibosesi, umwaana uwa Hakimoni, nga niye umuraangirisi uwe baataru. 
9Abe Eliyazari, umwaana uwa Dodo, umu Ahohi, niye ukhola khabili mu 
banyindaalifu baataru bano. Shiifukhu shitweela nga ba Filisitiya balikho 
basoolanisa ba Isiraeli, niye ni Dawudi besuungula khukhwibwakala ba 
Filisitiya. Basilikhale be ba Isiraeli boosi, baatitukha baatsya, 
10khuurusakho Eliyazari yenyene niye uwaramawo. Ebwakala waakhoonya ba 
Filisitiya, khukhwoolesa kumukhono kweewe kwafwiilila, ne nga s'anyala 
walekhuula luurima ta. Nga Eliyazari waamalile khubeera, basilikhale ba Isiraeli 
beelayo busa khubukula bye busoolo khu bafu shoonyene. Khu shifukhu isho, 
Umukasya waanyalisa Isiraeli khuuwula busoolo bwe kamaani. 
11Ukhola khataru bari Shama, umwaana uwa Age, abe uwaama i Harari. 
Shiifukhu shitweela, ba Filisitiya babuusa liiye lyaabwe, baatsya i Lehi, bari 
boonakise kimikuunda kikiilimo tsibalaayo. Basilikhale babaaramire boosi 
baatitukha baatsya. 
12Ne Shama weemikha mu mukuunda akari, weera ba Filisitiya, waawonesa 
kimikuunda ikyo. Khu shifukhu isho, Umukasya waanyalisa ba Isiraeli khuuwula 
mu busoolo bwe kamaani. 
13Mu mwiiko mutweela, nga yaba ili imbuka iye liikesa, basaani baanyiindalifu 
bataru abo babaaba batweela khu makhumi kataru, baatsya 
khukhwakaananamo ni Dawudi nga ali mu lifuluma lye Adulamu. Abe liiye lye 
ba Filisitiya lyebuusile mu Litila lye Refayimu, 
14nga abweene awo, yaba baamala khuuwaamba Beselehemu. Ne yaba Dawudi 
ali mu kumako kweewe. 
15Nga buulesa bwaamuliile kila aloma ari, “Abe uri umuundu waatsya 
waakhutayila kameetsi khukhwaama mu sebele ili mu shilibwa sha Beselehemu 
waakhureerera, waanywa!” 
16Kila basaani baanyiindalifu abo bahatuna bengila mu kaambi iye ba Filisitiya, 
bataha kameetsi khukhwaama mu sebele iyo, baakayilila Dawudi. Ne Dawudi 
waalekha khukanywa ta; waakatsukha busa aasi. 
17Kila aloma ari, “Wele wase khali s'afukiilisile ise inywa kameetsi kano ta, 
khulwekhuuba shili busa nga khuunywa kamafuki ke basaani bano 
babewaanileyo buulamu bwabwe khuutsya khukareera.” Ni nashiryo walekha 
khukanywa ta. Bino nibyo bibiindu bye bunyindaalifu byeesi basaani Bataru 
bano be kamaani baakhola. 
18Ari, Abishayi, abe niye umuraangirisi uwe banyindaalifu kamakhumi kataru. 
Abishayi ni wandaaye weewe Yowabu, abe bali babaana ba Zeruya. Niye 
ekholela lisiina mu makhumi kataru kano, nga n'eera baasiku beewe bitoondo 
bitaru. 

19Abe niye uwamanyikhana naabi mu makhumi kataru kano, naluundi niye 
uwekyela umuraangirisi waabwe. Ne shitweela busa s'ekela mutweela khu 
bataru abo ta. 
20Benaya umwaana uwa Yehoyada, abe ali umusaani umunyindaalifu naabi, 
naluundi abe akhola bibiindu bye kamaani. Abe aama i Kabuzeli. 
21Naluundi weera umu Misiri, ng'ali umusaani umuleeyi, naluundi umuboofu. 
Umu Misiri abe wawaambile liifumo mu mukhono kweewe, ne Benaaya 
waamutsya n'imiimbo yonyene, waayuula lifumo khukhwaama mu mukhono 
kw'Omumisiri, waamuwunila lilyeene, waamwiira. 
22Benaaya umwaana uwa Yehoyada uwe Kabuzeli, waaba uwamanyikhana 
naabi mu makhumi kataru ako. 
23Waaba nga waamanyikhana naabi mu makhumi kataru, ne waalekha 
khwituubaasa khu baataru abo ta. Dawudi waamwikesa khuuba umuraangirisi 
uwe liiye lililiinda Dawudi umweene. 
24Batweela khu makhumi kataru baaba nibo: Asaheli, wandaaye uwa Yowabu; 
Elihana, umwaana uwa Dodo khukhwaama i Beselehemu; 
25Shama khukhwaama i Harodi; Elika khukhwaama i Harodi; 

26Helezi khukhwaama i Palitati; Ira umwaana uwa Ikesi khukhwaama i Tekowa; 

27Abiyezeri, khukhwaama i Anasosi; Mebunayi, khukhwaama i Husha; 

28Zalumoni, khukhwaama i Ahohi; Maharayi, khukhwaama i Netofa; 

29Helebu umwaana uwa Bana, khukhwaama i Netofa; Ita, umwaana uwa Ribayi, 
khukhwaama i Gibeya, nga ali uwe shikuuka sha Benyamini; 
30Benaaya, khukhwaama i Pirasoni; Hidayi, khukhwaama mu ntsitsi tsye i Gasi; 

31Abiloboni, khukhwaama i Arabasite; Azimafesi, khukhwaama i Bahurimu; 

32Eliyahaba, khukhwaama i Shalaboni; babaana ba Yasheni ni ba Yonasani; 

33Shama, khukhwaama i Harari; Ahiyamu, umwaana uwa Sharari, uwaama i 
Harari; 
34Elifeleti umwaana uwa Ahasibayi khukhwaama i Maka; Eliyamu umwaana 
uwa Ahisofeli, khukhwaama i Gilo; 
35Heziro, khukhwaama i Karumeli; Parayi, khukhwaama i Arabite; 

36Igali umwaana uwa Nasani, khukhwaama i Zoba; Bani, khukhwaama i Gadite; 

37Zeleki, khukhwaama i Amoni; Naharayi khukhwaama i Berosi. Abe yuno niye 
usutila Yowabu, umwaana uwa Zeruya bye busoolo byeewe. 
38Khwaabakho ni Ira, khukhwaama i Isiri; Garebu, khukhwaama i Isiri; 

39ni Uriya, khukhwaama i Hiti. Atweela baaba baselikhale 37. 

2 Samweli 25 

Dawudi abala babaandu 

(1 Bye Kimiboolo 21.1-6) 

1Imbuka ni yoola ndi luundi, Umukasya waakhalalila ba Isiraeli. Nashiryo 
wekhila mu Dawudi, waafuna shishambaaso she khuubala babaandu mu Isiraeli 
ni mu Yuda. 
2Nashiryo Dawudi waalomela Yowabu ni baraangirisi be kamahe ari, “Ni mutsye 
mu bikuuka bye mu Isiraeli byoosi, khukhwaamila i Dani khukhwoolesa i 
Basisheba, mubale babaandu. Khulwekhuuba ise ingana imanye buukali 
bwaabwe.” 
3Yowabu weelamo umuyiinga ari, “Ise inoomba indi khali Umukasya Wele 
woowo akhuweele baselikhale babaandi babaafuurisawo kimiluundi shitoondo 
shitweela. Naluundi khali upilewo khabili, nio ubona bino byoosi. Ne shiina kila 
iwe ukana khuukhola shishiindu nga shino shiri?” 
4Ne umuyiinga waabalakila khuukhola nga niye abe ni aloma. Nashiryo Yowabu, 
ni baraangirisi be liiye baarura isi umuyiinga, baatsya baarakikha khuubala 
babaandu. 
5Baakhalisa luluutsi Yorudaani, baarakikhira i Aroweri, ni shiriimba abe shishiili 
akari we litila lye luluutsi ulwo. Khukhwaamila abweene awo, baatsya mu Gadi, 
beloosela baatsya khukhwoola i Yazeri. 
6Baatsya boola i Gileyadi, ni Kadeshi, shishiili mu Siriya. Baamawo baatsya i 
Dani, Iyoni, ni khuulola i Sidoni, 
7boola mu shiriimba Tuulo abe shishiili mu kutikiiyi, baatsya mu biriimba bye 
ba Hivi ni ba Kanaani. Ikhumaliilisa, baatsya i Basisheba, abe shishiili mu 
mubiimbi kwe mu Yuda. 
8Lwanyuma lwe khukhwibotookhelela buyiinga bwoosi, kila bakobolayo i 
Yerusalemu. Shabayilila kimyeesi syeenda ni bifukhu kamakhumi kabili, 
khuukhola buraambi ubwo bwoosi. 
9Kila Yowabu atsya khuboolela Dawudi ari, “Mu Isiraeli mulimo basaani 
basoolani baboola kimyeeka shinaane (800,000). Ne mu Yuda boola kimyeeka 
kiraano (500,000).” 

Umukasya awa Dawudi shitaambiso 
(1 Bye Kimiboolo 21.7-17) 

10Ne lwanyuma lwe khuubala babaandu, Dawudi waashibona nga kumusaango 
kwaamufuurire. Kila alomela Umukasya ari, “Mukasya, ise naamanyile ndi 
sheesi ikholile shili she bubwoonaki, ni kumusaango ise kwaafuurire. Ne 
Mukasya, ise ndikho inoomba ndi untsiyakhile bubwoonaki bwase; 
khulwekhuuba nakholeele ibyo mu busilu.” 
11Shifukhu shisheelakho, Dawudi aatsya khwinyukha kumutishinyi abe 
Umukasya waakanikhile khaale isi umuŋoosi Gadi, nga amulomela ari, 

12“Tsya ulomele Dawudi uri, ‘Umukasya waareerewo bibiindu bitaru; 
loondakho shitweela sheesi anakhukhola khusiiwe.’ ” 
13Nashiryo Gadi waatsya waaboolela Dawudi ari, “Khu biindu bitaru bino, iwe 
uli ni khuuroborakho isaambo indweela isi Umukasya ali ni khuukhuwamo iwe 
shitaambiso: ukana intsala ilye mu buyiinga bwoowo khuumala kimiiko kitaru? 
Namwe ukana baasiku boowo bakhubwakale, bakhufuuratsake iwe mu busoolo 
khuumala kimyeesi kitaru? Namwe ukana ibewo buulwaale buubi naabi 
bumaamile buyiinga bwoowo? Ari iwe khalawo shitweela, ise niileyo intsye 
imboolele Wele, uwusiindikhile ise isi uli.” 
14Lwanyuma Dawudi waalomela Gadi ari, “Ise ndi mu mutaambo kumukali 
naabi. Ne khayo Umukasya abe niye ukhuwa ifwe shitaambiso, ilekhe khuuba 
babaandu basheefwe ta. Khulwekhuuba Umukasya ali ni shiisa shiikali naabi.” 
15Nashiryo kumutikhinyi ukwo, Umukasya waasiindikha buulwaale buubi naabi 
bwamaamila babaandu boosi mu Isiraeli, khukhwaamila i Dani khuutsya 
khwoola i Basisheba. Buno bweera babaandu baboola kimikaanda musaafu 
(70,000). 
16Nga abe malayika wenyusile kumukhono kweewe ali aambi khukhwoonakisa 
Yerusalemu, Umukasya waabona ari waakholile shishiindu shiibi naabi, 
wesonesa waalekhelaawo. Kila alomela malayika uyo ari, “Lekhela awo! 
Ukheloosela ta!” Malayika uyo uw'Omukasya, abe wemikhile aambi ni lulwaanyi 
lweesi Arawuna, umu Yebusi, abe awuulila biilyo byeewe. 
17Nga Dawudi waaboone malayika uyo alikho eera babaandu, kila alomela 
Umukasya ari, “Ise niye ukholile she bubwoonaki. Ne babaandu bano bali busa 
nga kamasheese, mbaawo sheesi boonakile ta. N'umbe ise ni be muungo mwase 
shitaambiso, ulekhe abo babe.” 
18Kila khu shifukhu isho, Gadi atsya isi Dawudi, amulomela ari, “N'uutsye khu 
liwuulilo lya Arawuna, umu Yebusi, wombakhileyo Umukasya shisheeso.” 
19Nashiryo Dawudi waatsya nga Umukasya n'alakila umuŋoosi Gadi. 

20Arawuna n'enyusa tsiimoni, waabona umuyiinga Dawudi ni basilikhale beewe 
nga balikho beetsa isi ali. Arawuna waatsya isi umuyiinga, waamwiisamo 
lukoosi nga amwinamila aasi. 
21Kila areeba umuyiinga ari, “Umuyiinga, manya ikhabawo ilomo ikhureerire isi 
ise?” Dawudi weelamo ari, “Ise neetsile khuukula liwulilo lyoowo, nio akile 
nombakhilekho Umukasya shisheeso, shino shikile buulwaale buubi buno 
bwaakame.” 
22Kila Arawuna alomela Dawudi ari, “Umuyiinga, iwe nuyile shoosi sheesi ukana. 
Bona naakhuweele ni tsiwuunwa tsye khuuraambisa nga isaayilo intsoshe. 
Bisaala bye khuuwuulila ni kamatsooki, kane uraambise nga tsiikhu. 
23Umuyiinga, iwe n'uyile ibyo byeesi ise ikhuweele. Khali Umukasya Wele 
woowo abyakaniile.” 

24Ne Dawudi waamwiilamo ari, “Seshinyalikha ta. Ise ndi ni khuukhusasula iwe 
kamapeesa kaabyo kameene. Ise sinyala nawaanayo bibiindu byeesi ifunile 
busa, nga tsisaayilo tsintsoshe isi Umukasya Wele wase ta.” Nashiryo Dawudi 
waasasulila liwuulilo ni bibyaayo ibyo, atweela kamapeesa kakoola ifeetsa 
kamakhumi kataru. 
25Lwanyuma Dawudi wombakhila Umukasya shisheeso, wawaanilakho 
tsisaayilo tsintsoshe ni tsitsireera lukoosi. Nashiryo Umukasya waawulila 
khuuloomba khwe babaandu be mu Isiraeli, waakamisa buulwaale ubwo. 

1 Bayiinga 

1 Bayiinga 1 

Umuyiinga Dawudi mu miiko kyeewe kye busaakhulu 

1Khu mbuka isi umuyiinga Dawudi aaba nga waahangaale mu miiko, aaba nga 
ewulila buunyifu bukali naabi, abe yakhaba baakhamubiimba tsibulaangiti 
tsingali. 
2Isho shaakila baakhulu be mu lubili lweewe baamuwa kamakhula nga baloma 
bari, “Umuyiinga, ifwe kane khukhuloleleyo umukhasi umushikhaana, ukane 
abe nga akhulolelela iwe. Niye kane akonatsake mu mbafu mwoowo, abe nga 
akhuwa buukhafu.” 
3Baryo baatsya baaweentselesa umukhaana ufuura buumiliwu mu shibala sha 
Isiraeli shoosi, baanyoola Abishaga khukhwaama mu shiriimba she Shunemu. 
Lwanyuma baamureera isi umuyiinga. 
4Umukhaana yuno aaba umumiliwu naabi, aryo waaba nga niye ulolelela 
Dawudi nga amwakaanisa sheesi akana. Ne Dawudi s'etubaasa ni naye nga 
umuseetsa n'umukhasi ta. 

Adoniya akhakakho khukhwikyela umuyiinga 

5 Khu mbuka nyene iyo, umusooleli wa Dawudi isi balaanga bari Adoniya, 
umwaana w'omukhasi Hagisi, wakhalawo khukhwikyela umuyiinga khukhwiila 
mu bikyele bya paapawe. Shikila ereerawo kamakaali ni tsiŋwaaŋwa ni 
babaabitimisa. Weroborerawo basaani kamakhumi karaano khuutsya 
iburaangisi weewe. 
6Abe paapawe Dawudi waakhumwikiitsatsakakho na khakyeekhe khoosi, nga 
amuloma ari, “Lwashiina wibirisile buubi uryo?” Adoniya aaba umusaani 
ubonekha buulayi naabi, niye aasaalikha nga eela khu Abisalomu. 
7Adoniya waatsya waakaananamwo ni Yowabu, umwaana wa Zeruya, ni 
Abiyasaari uwaba umusaayi, khuubona nga banyala baamuyeeta niye khuuba 
umuyiinga. Bano boombi baafukiilila khuumuwa buuyeeti ubwo. 
8Ne Zadoki naye uwaba umusaayi, ni Benaaya umwaana wa Yehoyada, ni Nasani 
uwaba umuŋoosi, ni Shimeyi, ni Reyi, atweela ni baaliindi ba Dawudi, bekaana 
khuuyeeta Adoniya. 
9Aryo Adoniya walaanga atweela babaandaaye, atweela ni baakhulu be mu lubili 
babaandi khukhwaama mu Yuda mwoosi, khuutsya ni naye khu lwaanda 
Zeholesi lulwaba aambi ni isebele Enirogeli. Ibweene iyo wawaanayo tsisaayilo 
tse kamasheese, ni tsikhaafu, ni tsimoosi tsinere. 
10Ne mu bano s'alaangilamo umuŋoosi Nasani, namwe Benaaya, namwe 
baaliindi ba Dawudi, namwe akhaba wandaaye Solomoni ta. 

11 Lwanyuma umuŋoosi Nasani waalomela Basisheba, maayi wa Solomoni ari, 
“Iwe ushiili khuwulila bari Adoniya umwaana wa Hagisi welaangiliile umweene 
khuuba umuyiinga, ate nga umukoosi weefwe Dawudi waakhumanyakho shoosi 
ta? 
12Iwe atweela n'umwaana woowo Solomoni kane mwiiribwe, siinga ulekha 
khuuloondelela kamakhula keesi indi khuukhuwa. 
13Ari yinyukha utsye isi umuyiinga Dawudi umulome uri, ‘Uwe Lukoosi 
umuyiinga, iwe wamweene siwaasuubisa ise uri umwaana wase Solomoni niye 
utsya khwiilawo lwanyuma lwoowo nga umuyiinga, ekhale khu shitsoloŋo 
shoowo? Ne ari lwashiina Adoniya niye umuyiinga?’ 
14Ni nawe uryo kane ube nga ushikanikha isi umuyiinga, nase kane ninjilile khu 
mbuka nyene iyo, khuukakasa byeesi uli khuuloma.” 
15Aryo Basisheba wenyukhilamo waatsya mu shiseenge sh'omuyiinga, mweesi 
Abishaga aaba nga ali khuumuliindila. 
16Basisheba waatsya weenamisa kumurwe kweewe, waafukhamila aasi. Shikila 
umuyiinga amureeba ari, “Ukana ise ikhukholele shiina?” 
17Basisheba naye weelamo ari, “Umukoosi wase umuyiinga, iwe waantsitsubila 
ise mu lisiina ly'Omukasya Wele woowo uri, umwaana wase Solomoni niye 
utsya khuuba umuyiinga lwanyuma lwoowo, ekhale khu shitsoloŋo shoowo. 
18Ne ari bona Adoniya niye wekyelile umuyiinga khaale, ate nga iwe 
waakhumanyakho shoosi ta. 
19Niye wawaanileyo tsisaayilo tse tsikhaafu, tsimoosi tsinere, ni kamasheese. 
Naluundi walaangile basooleli boowo boosi, n'umusaayi Abiyasaari, ni Yowabu 
umukhulu we liiye lyoowo, ne waakhulaangilamo umwakaanisi woowo 
Solomoni ta. 
20Ni na ari, umukoosi wase umuyiinga, ba Isiraeli boosi baaliindiiliile iwe sheesi 
kane ulome, khuulaangilila naanu unaba umuyiinga khukhwikhala khu 
shitsoloŋo shoowo lwanyuma lwoowo. 
21Iwe siinga ulekha khushikholakho ari, umwaana wase Solomoni atweela ni 
nase samweene, kane bakhubirise nga banabumiinyi, lwanyuma bakhwiire ifwe 
nga iwe waamalile khuufwa.” 
22Basisheba n'aba nga ashikanikha aryo isi umuyiinga, umuŋoosi Nasani woola. 

23Mutweela khu bakaanisi ba Dawudi waamuboolela ari, umuŋoosi Nasani ali 
ibulafu akana khumubona. Aryo Nasani wenjila mukari, weenama kumurwe 
kweewe aasi iburaangisi w'omuyiinga. 
24Kila areeba umuyiinga ari, “Umukoosi wase umuyiinga, iwe waakhalilewo uri 
Adoniya ekyele umuyiinga lwanyuma lwoowo, ekhale khu shitsoloŋo shoowo? 
25Shifukhu she shaleelo shino, atsiile wawaanayo tsisaayilo tse tsikhaafu, 
tsimoosi tsinere, ni kamasheese. Alaangiilemo ni basooleli boowo, walaanga ni 

Yowabu umukhulu we liiye lyoowo, ni baaraangilisi be liiye babaandi, atweela 
n'umusaayi Abiyasaari. Ari isi inomela ano, balikho balya, nga banywa ni naye 
nga balaangilila bari, ‘Umuyiinga Adoniya amenyewo luleeyi!’ 
26Ni nase samweene waakhunaangakho ta, namwe umusaayi Zadoki, namwe 
Benaaya umwaana wa Yehoyada, namwe Solomoni ta. 
27Manya iwe umuyiinga, ukholile shishiindu shino she khuurawo umuyiinga 
uwiilawo, nga waakhuboolelakho na mutweela khusiifwe babaakaanisi boowo 
ta?” 

Dawudi akhola Solomoni khuuba umuyiinga 

28Kila Dawudi elamo ari, “Inaangile Basisheba eetse ano.” Aryo Basisheba 
wenjila mukari, weetsa wemikha iburaangisi w'omuyiinga. 
29Umuyiinga waamwitsubila lubuula ari, “Mu moni tsa Wele umulamu, 
uwambonesa ise khukhwaama mu bukosi buukali bwoosi, 
30shaleelo ishilaangilila ndi Solomoni niye utsya khuba umuyiinga uwiilakho. 
Niye utsya khwikhala khu shitsoloŋo shase nga ni nakhwitsubila mu lisiina 
ly'Omukasya, Wele wa Isiraeli.” 
31Basisheba weenamisa kumurwe kweewe, waafukhama aasi, waaloma ari, 
“Khali umukoosi wase umuyiinga amenyelewo biilo ni biilo!” 
32Lwanyuma umuyiinga Dawudi waalakila ari, “Inaangile umusaayi Zadoki, 
n'umuŋoosi Nasani, ni Benaaya umwaana wa Yehoyada beetse ano.” Baryo nabo 
ni beetsa mu moni ts'omuyiinga, 
33waabalomela ari, “Ni mutsye ni Solomoni, atweela ni baakhulu be mu lubili. 
Solomoni abe nga niye uwikhala khu sikilya yase inyene, mutsye ni naye khu 
sebele Gihoni. 
34Nga mwoolele ibweene iyo, umusaayi Zadoki n'umuŋoosi Nasani, 
bamutsukhekho kamafura khuumwikyelisa niye khuuba umuyiinga wa Isiraeli. 
Lwanyuma mufuure ikhoombi, mulaangilile muri, ‘Umenyewo luleeyi 
umuyiinga Solomoni!’ 
35Lwanyuma mumukobose ano, eetse ekhale khu shitsoloŋo shase, khuuwula 
nga umuyiinga khukhwiila mu bikyele byase. Niye isi ise indoboore khuuwula 
Isiraeli ni Yuda.” 
36Kila Benaaya umwaana wa Yehoyada elamwo ari, “Khayo shibe shiryo, O 
Umuyiinga. Khali Umukasya Wele woowo, ashikholile shiba shiryo. 
37Nga Umukasya n'abeele nga akhulolelela iwe, O Umuyiinga, khali elooseele 
khuuba ni Solomoni naye, amukhola niye khuuba umuyiinga umukhulu naabi 
khuukhufuurakho ni nawe.” 
38Kila umusaayi Zadoki, n'umuŋoosi Nasani, ni Benaaya umwaana wa Yehoyada, 
atweela ni baaliindi ba buraawa beesi baalaanga bari Keresite ni ba Pelesite, 

baayila Solomoni, nga wekhaale khu sikilya ya Dawudi inyene, baamuyila khu 
sebele Gihoni. 
39Umusaayi Zadoki waabukula kamafura ke kuusaala ku olivu, khukhwaama mu 
lisari likhosefu, waakatsukha khu murwe kwa Solomoni. Lwanyuma bafuura 
tsikhoombi. Ni babaandu boosi balaangilila ni likono liikali bari, “Umenyewo 
luleeyi, umuyiinga Solomoni!” 
40Lwanyuma babaandu baakobolayo i Yerusalemu nga baloondeleele Solomoni, 
nga bafuura kimilele, bakhupa liyoombo lwe kumwikhoyo. Beemba kimyeenya 
lwe kumwikhoyo kumukali, ni liyoombo lyeesi baakhupa lyatengaasa ni shibala. 
41Khu mbuka iyo, Adoniya ni bakyeni beewe baaba nga balimalile khuulya ni 
khukhwikhoya, baawulila liyoombo. Yowabu naye waawulila ikhoombi, kila 
areeba ari, “Shiina shiili khuutsya mu moni? Nga mu shiriimba mulimo liyoombo 
liikali?” 
42Nga Yowabu ashikanikha aryo, Yonasani umwaana w'omusaayi Abiyasaari 
woola. Kila Adoniya amulomela ari, “Yinjila mukari. Umuundu umulayi nga iwe, 
aakha khuuba nga wandereere kamakhuuwa kamalayi.” 
43Yonasani waamwiilamo ari, “Taawe! Sishili nisho ta. Umuyiinga Dawudi aama 
khulaangilila Solomoni khuuba nga niye umuyiinga! 
44Umuyiinga umweene amurumanisile atweela n'umusaayi Zadoki, n'umuŋoosi 
Nasani, atweela ni Benaya umwaana wa Yehoyada, nga baaliindibwile ni 
baaliindi ba buraawa b'omuyiinga. Naluundi baamwikhasile khukyeendela khu 
sikilya iy'omuyiinga inyene. 
45Ni Zadoki atweela ni Nasani bamutsukhilekho kamafura khumwiikyelisa 
umuyiinga khu sebele Gihoni. Khukhwaama ibweene iyo, bakoboole nga 
bekhoya, ni shiriimba shoosi shaaba ni kumwikhoyo kumukali naabi, shikila 
liyoombo liliyo, lyeesi uli khuuwulila ilyo. 
46Isi inomela ano, Solomoni wekhaale khu shitsoloŋo nga umuyiinga. 

47Ni baakhulu boosi be mu lubili lw'omuyiinga, batsiile isi umuyiinga Dawudi 
nga bamukulikhisa, nga baloma bari, ‘Khuloomba khuri, Wele woowo khali 
ayeetile Solomoni aba umuyiinga umukhulu naabi. Khali buyiinga bweewe 
buubalaayile naabi khufuurisakho bubwoowo!’ Umuyiinga Dawudi abeele ali 
mu bulili bweewe, ne enamisile kumurwe kweewe wesaaya, 
48nga aloma ari, ‘Aweebwe lukoosi Umukasya Wele wa Isiraeli, uroboore 
shaleelo umuundu khukhwikhala khu shitsoloŋo shase nga umuyiinga, nga 
ishiili mulamu, naanyalisa khushibona.’ ” 
49Baryo bakyeni ba Adoniya boosi baaryaryamukha naabi ni baawulila 
kamakhuuwa kano, benyukha baatitukhawo khaangu naabi. Buli mutweela nga 
awaamba intsila iyeewe. 

50Adoniya umweene buuri bwamuwaamba naabi khulwa Solomoni, shikila 
atimaka khaangu, waatsya mu lisari likhosefu, wehaamba weeyomiisila khu 
ntsika tse shisheeso. 
51Aabawo umuundu uwatsya waaboolela Solomoni ari, “Adoniya waariire naabi 
khu lwoowo, ni na ari wehaambile weeyomisiile khu ntsika tse shisheeso, nga 
elootsa ari khali umuwaambiile shiisa, ulekha khumwiira ta.” 
52Naye Solomoni weelamwo ari, “Siinga niye umweene eyokesanisa khuuba 
umuundu umuwolu, singene akholebwekho buubi bwoosi ta. Ne siinga alekha 
khukhola aryo ta, kane eribwe.” 
53Lwanyuma umuyiinga Solomoni waarumana umuundu mutweela khuutsya 
khu sheeso, areere Adoniya. Aryo Adoniya ni oola isi umuyiinga, wenamisa 
kumurwe kweewe. Solomoni waamulomela ari, “N'utsye ingo woowo.” 

1 Bayiinga 2 

Khuuboolelela khwa Dawudi khukhwaakamayo isi Solomoni 

1Umuyiinga Dawudi nga ashiili khufwa ta, aaboolelela Solomoni mu bilomo bino: 
2“Ise ndi aambi khuufwa intsye mu ntsila iye makoombe nga buli muundu yeesi 
ukuundi n'akhiile khuufwa. Ne ngana iwe ube umusaani umunyindaalifu luundi 
uwe kamaani. 
3Yitsiliilisa khuuloondelela byeesi Umukasya Wele akana. Ukyeendatsakile mu 
mukhoosi kweewe, uwaambatsake kamakaambila keewe, ni biilakilo byeewe, ni 
khuukaambila khweewe atweela ni bujulisi bweewe, nga nibyo bibyaronebwa 
mu makaambila ka Musa. Nio nawe lwanyuma unyalisatsake khuufuna biilayi 
nga ukhola buli shiindu shoosi sheesi ukana, na buli aandu oosi isi utsya. 
4Iwe n'ukane ukholatsake uryo, Umukasya kane olelese sheesi aasuubisa ise nga 
aloma ari, ‘Siinga babetsukhulu boowo bamenyawo nga ni baakha khuukhola, 
baaba baaŋali mu khunoondelela ise ni kumwoyo naluundi ni buulamu 
bwaabwe bwoosi, kane ibewo mutweela khu nibo ukane ekhale khu shitsoloŋo 
shoowo nga umuyiinga mu Isiraeli.’ 
5 “Naluundi aliwo shishiindu shishiindi sheesi ukhaakha webilila ta. Iwe 
waamanya isaambo isi Yowabu umwaana wa Zeruya ambirisamo ise, nga ni 
eraka baakhulu baase be liiye babili, nga nibo Abuneri umwaana wa Neri, ni 
Amasa umwaana wa Jeseri. Bano aabeera nga shifwaanikhana nga nibo babaaba 
baasiku beewe mu busoolo, ate nga aashikhola khu mbuka isi busoolo 
bukhaabeelawo ta. Mu shino umweene ereerakho kumusaango lwe kamafuki 
kakaakhalikho ni kumusaango kwoosi ta. Nashiryo shili isi uli khubona uri 
umuwa shitaambiso. 
6Shino n'ushikhole mu makyesi ke angaaki, ne ukhamulekha waafwiila mu 
lukoosi mu miiko kyeewe kye busaakhulu ta. 

7 “Ingana uwaambile shiisa basooleli ba Bazilayi uwe Gileyadi. Ise ngana iwe 
ubakhole nibo babe bakyeni be muungo mw'omuyiinga ba lubeelela, lwekhuuba 
baanjeeta ise naabi nga ni natitukhawo khulwa wandaayo Abisalomu. 
8 “Naluundi ushebulilatsaka Shimeyi umusooleli wa Gera, niye umusaani 
uwaama i Bahurimu shishiili mu Benyamini. Niye aantsuba ise luundi 
waakhomaka, ni naba nga ndi khuutitukha khuutsya i Mahanayimu. Nga niye ni 
eetsa khukhuuntsakanana ise khu luutsi Yorudaani, netsuba isi Umukasya ndi 
siindimwiira na khakyeekhe khoosi ta. 
9Ne shishitsubo isho sishimukhola niye khuulekha khuba ni kumusaango ta. Iwe 
uli umuundu umukyesi naabi, kane umanye isaambo iye khumwiiramo afwe.” 
10Lwanyuma Dawudi waafwa, baamusiikha mu shiriimba sha Dawudi. 

11Niye aba nga waawulila mu Isiraeli khuumala kimiiko kamakhumi kane, ne 
musaafu khu nikyo aawula nga ali i Heburoni, ni kataru na kitaru aawula nga ali 
i Yerusalemu. 
12Aryo Solomoni weela mu bikyele bya paapawe Dawudi nga umuyiinga, 
wareera buyiinga bweewe bwoosi aasi e bunyala bweewe. 

Khuufwa khwa Adoniya 

13Yabawo shifukhu shitweela Adoniya umwaana wa Hagisi weetsa khuubona 
Basisheba, maayi wa Solomoni. Kila Basisheba amureeba ari, “Khukhwiitsa 
khuno khuli khwe lukoosi?” Adoniya waamwiilamo ari, “E e.” 
14Ne waalooselakho ari, “Niitsile busa nga ngana khuukanikhakho is'uli.” 
Basisheba naye waamwiilamo ari, “Mbaawo buubi ta. N'ushikanikhe.” 
15Kila Adoniya weelamo ari, “Nga n'umanyile, buyiinga buno abe bwaba 
bubwase; nga buli muundu yeesi mu Isiraeli andoleelela ise khuuba umuyiinga. 
Ne bibiindu ni byashuukhakho, buyiinga buno bwaatsya wa wandaayase, 
lwekhuuba iyo niyo isaambo isi Umukasya aashikanamwo. 
16Ne ari ise ndiyo busa ni ilomo ndweela yonyene isi ingana khukhuloomba iwe. 
Ikhwikoontselela, ukhekaana ta.” Basisheba waamwiilamo ari, “Shiina sheesi 
ukana?” 
17 Adoniya naye weelamo ari, “Ikhuloomba utsye ukanikhe isi Solomoni, 
afukiilise ise khuuyila Abishaga uwe Shunemu khuuba umukhasi wase. Ise 
naamanyile niye singene akhwikaanile iwe ta.” 
18Basisheba naye weelamo ari, “Shilayi. Kane intsye imukhuloombele.” 

19Aryo Basisheba waatsya isi umuyiinga Solomoni khuumukanikhayo khulwa 
Adoniya. Umuyiinga n'amubonakho wenyukha khu shitsoloŋo sheewe 
khuumwakaanila, weenamisa kumurwe kweewe khuumuwa lukoosi. 
Lwanyuma weelayo wekhala khu shitsoloŋo sheewe, waalakila ari bareerereyo 
maayi weewe shitsoloŋo shishiindi, nio anyale khukhwikhala aambi ni naye khu 
mukhono kweewe kumulayi. 

20Lwanyuma kila Basisheba amuloma ari, “Indiyo ni shishiindu shikyeekhe shiri 
sheesi ingana khuukhuloomba. Niyikina ndi iwe s'ukane wikaane ta.” Solomoni 
weelamo ari, “Maayi, n'umboolele khubone, ni nase singene nikaane ta.” 
21Kila Basisheba elamo ari, “Fukiilisa wandaayo Adoniya, ayile Abishaga 
umukhaana uwe Shunemu khuuba umukhasi weewe.” 
22Solomoni naye weelamo maayi weewe ari, “Iwe unyala uryeena waanoomba 
ise khuufukiilila Adoniya khuuyila Abishaga umukhaana we Shunemu? Manya 
unyala waanoomba ise uri imuwe ni buyiinga buno bwoosi. Iwe waashimanya 
buulayi bubweene uri niye ali wandaayase umukhulu, ni khu lubeka lweewe ali 
n'umusaayi Abiyasaari, ni Yowabu umwaana wa Zeruya.” 
23Kila umuyiinga Solomoni etsubila mu moni ts'Omukasya nga aloma ari, “Khali 
Wele antsirire ise, siinga Adoniya alekha khwiiribwa lwa shino sheesi 
aloombile! 
24Umukasya umweene waayiŋaŋasa ise, luundi waayintsikhasa khu shitsoloŋo 
she buyiinga sha paapa wase Dawudi. Niye waayindeerawo ise buyiinga buno 
nga umweene n'asuubisa. Ni nashiryo mu ŋali mubweene, Adoniya aakha 
khuufwa khu shifukhu she shaleelo shino.” 
25Shikila umuyiinga Solomoni awa biilakilo isi Benaya umwaana wa Yehoyada 
khuutsya khumwiira. Aryo khu mbuka iyo, Adoniya weeribwa. 

Abiyasaari bamusiibula khukhwiilayo ingo 

26 Lwanyuma umuyiinga Solomoni waalomela umusaayi Abiyasaari ari, 
“N'ukoboleyo ingo woowo i Anasosi. Abe waakhila khuufwa, ne singene ikhwiire 
aluno ari ta, lwekhuuba iwe niye uwasutatsaka isanduuku iye kamakaambila 
y'Omukasya nga paapa wase niye umuyiinga, naluundi mwabonabonela atweela 
mweembi mu mbuka iyo iyaba imangafu.” 
27Aryo Solomoni waawoona Abiyasaari khukhwaama mu bwakaanisi bwe 
busaayi isi Umukasya. Aryo waaba nga wolelesile sheesi Umukasya aalomela i 
Shilo bibiwaamba khu baandu be mu ntsu y'omusaayi Eli. 
28Kamakhuuwa kano koolela Yowabu. (Abe yakhaba nga Yowabu yuno s'aba 
khu lubeka lwa Abisalomu ta, ne aayeeta naabi Adoniya.) Yowabu wekhuuna 
tsiindimo, waatsya mu lisari likhosefu ly'Omukasya, waatsya wehaamba khu 
tsiintsika tse khu sheeso. 
29Solomoni n'ashiwulila ari Yowabu waatimile waatsiile mu lisari ly'Omukasya 
khu sheeso, waarumana Benaya umwaana wa Yehoyada khuutsya amwiirire 
abweene awo. 
30Aryo Benaya waatsya mu lisari ly'Omukasya, waalomela Yowabu ari, 
“Umuyiinga waalakiile ari urure ano.” Yowabu naye weelamo ari, “Siinarura ta. 
Ne nga ifwiila ano.” Benaya weelayo waatsya waaboolela umuyiinga sheesi 
Yowabu aaloma. 

31Umuyiinga Solomoni weelamo ari, “N'utsye ukhole sheesi akhulomeele. 
N'utsye umwiirire a sheeso eene awo, lwanyuma umusiikhe. Uryo kane ube nga 
waandusilekho kumusaango ni khu paapa wase ni be muungo mweewe, lwe 
kamafuki ke babaandu babaakhalikho kumusaango beesi niye aakhoonyaka. 
32Umukasya umweene kane awe Yowabu shitaambiso, lwe khukhwiira basaani 
babili babaaba baalayi khufuurisa niye umweene. Paapa wase s'ewaambila mu 
khufwa khw'omukhulu we liiye lya Isiraeli Abuneri umwaana wa Neri, ni Amasa 
umwaana wa Jeferi uwaba umukhulu we liiye lya Yuda ta. 
33Shiryo shitaambiso khulwe khuufwa khwe babaandu bano khali khubeele khu 
Yowabu, ni khu be muungo mweewe biilo ni biilo. Ne Umukasya kane awatsake 
paapa wase Dawudi, ni be muungo mweewe babekhala khu shitsoloŋo sheewe 
lukoosi.” 
34Aryo Benaya waatsya mu Lisari ly'Omukasya, waakhoonya Yowabu. Baasuta 
kumulaambo kweewe, baakuyila baakusiikha muungo mweewe iyo mu 
mubiimbi. 
35Lwanyuma umuyiinga waarobola Benaya khuuba umukhulu we liiye, 
khukhwiila mu shifwo sha Yowabu, naluundi waarobola Zadoki khuuba 
umusaayi khukhwiila mu shifwo sha Abiyasaari. 
36Luundi ndi umuyiinga Solomoni waarumanisa Shimeyi khukhwiitsa is'ali, 
waamulomela ari, “Yiyombekhela intsu ano mu Yerusalemu, umenyatsake mu 
bweenemwo. Ni mu buli shiindu shoosi sheesi ukhola, ukhakhakakho khurura 
mu shiriimba shino ta. 
37Lwekhuuba khu shifukhu khweesi ulikhakakho khuurura mu shiriimba shino, 
waakhalisa litila Kidironi, uliiribwa. Ukwo kuliba musaango kwoowo.” 
38Shimeyi naye weelamo umuyiinga ari, “Sheesi uli khuuloma shili shilayi. Ni 
nase kane ikhole nga niwaama khuundakila.” Ni khukhwaamila abweenewo, 
Shimeyi waamenyatsaka mu Yerusalemu imbuka ndeeyi. 
39Ne lwanyuma lwe khuubirawo kimiiko kitaru, babili khu baakulwa ba Shimeyi 
baamutitukhakho, baatsya w'omuyiinga Akishi uwe Gaasi. Ne Shimeyi 
n'ashifumbula ari bali iyo, 
40wekhala khu sikilya yeewe, waatsya i Gaasi khuutsya khubaweentsa. Ne 
n'abanyoola waakobola ni nabo i Yerusalemu. 
41Ne ndi yabawo umuundu uwatsya waaboolela Solomoni ari, Shimeyi atsyakho 
i Gaasi ne waamala waakobola. 
42Isho shaakila Solomoni waarumanisa Shimeyi khukhwiitsa is'ali, waamuloma 
ari, “Ise sinakhulayisa ano mu lisiina ly'Omukasya, khuulekha khururakho ano 
mu Yerusalemu ta? Nakhureewula ndi lweesi uliruriramo, uliiribwa. Iwe 
siwafukiilisana ni nase uri isho shili shilayi, naluundi uri kane ushikhole uryo? 

43Ne ari ndi lwashiina wafuniaakile shishitsubo shoowo isi Umukasya, naluundi 
waaminyaalila byeesi ise nakhulomela?” 
44Umuyiinga waalomela luundi Shimeyi ari, “Iwe ushebulila mu mwoyo kwoowo 
bibiindu biibi byoosi, byeesi wakhola khu paapa wase umuyiinga Dawudi. Ni 
aluno ari, Umukasya atsya khuukhuwa shitaambiso khulweebyo byoosi byeesi 
wakhola. 
45Ne khali Umukasya ambeele ise tsikhabi, ni buyiinga bwa paapa wase khali 
abuwaangasile biilo ni biilo.” 
46Kila lwanyuma umuyiinga alakila Benaya umwaana wa Yehoyada khuuyila 
Shimeyi atsye amwiire. Aryo Benaya waamuyila waamwiira. Aryo Solomoni 
waaba nga ari niye uuli ni bunyala bwoosi mu buyiinga bweewe. 

1 Bayiinga 3 

Solomoni aloomba Umukasya amuwe kamakhula 

(2 Bye Kimiboolo 1.3-12) 

1Solomoni waakhola indakaano iye khuukholakana ni Faraawo wa Misiri, nga 
ayila umukhaana weewe nga umukhasi. Waamureera khuumenya ni naye mu 
shiriimba sha Dawudi, khukhwoolesa nga n'amaliilisa khukhwoombekha lubili 
lweewe, Liisaayilo Liikhulu atweela ni lumako lwe kuseenge 
khukhwibotokhelela Yerusalemu. 
2Khu mbuka iyo, babaandu ba Isiraeli baaba nga bawaanayo tsisaayilo tsaabwe 
khu byeeso bya busheele busa, lwekhuuba Liisaayilo Liikhulu ly'Omukasya 
lyaba nga lishiili khukhwombekhebwa ta. 
3Solomoni okesanisa naabi khuukana khweewe khuukali isi Umukasya, nga 
aloondelela bilakilo bya paapawe Dawudi byoosi. Ne khuurusakho ndi, naye 
umweene aawaanatsakayo tsisaayilo nga naye atsisalila khu byeeso ibyo bya 
busheele bibikhali bitweela ta. 
4Ne shisheeso shishafuura buukhulu shabatsaka i Gibiyoni, isho shaakila 
umuyiinga waatsya ibweene iyo khuwaanayo tsisaayilo tsintsoshe shikana 
shitweela. 
5Mu shilo sheene isho i Gibiyoni, Umukasya waabonekhela Solomoni mu 
marooro, Wele waamureeba ari, “Loomba shoosi sheesi ukana ise ikhukholele 
iwe, ni nase kane ishikhuwe.” 
6Solomoni naye weelamo ari, “Iwe wokyesanisa shiisa shikali naabi isi paapa 
wase Dawudi, lwekhuuba niye aaba umwiyikinwa, umwitsiliilisi luundi 
umwakaanisi uwaŋali is'uli. Naluundi weeloosela uryo khumwookyesanisa niye 
khuukana khuukali khuukhawawo ta, nga umuwa umusooleli uwiilawo khuuba 
umuyiinga mu shifwo sheewe. 

7O Umukasya Wele, bona ari iwe waakholile ise khukhwiila mu bikyele bya 
paapa wase khuuwula nga umuyiinga, abe yakhaba nga ise ishiili umwaana 
mukyeekhe, ukhamanyile khuuwula buulayi ta. 
8Bona ari ise ndi ano akari mu baandu boowo; lili linaambo likhulu naabi 
lililiimo babaandu babaakhabalikha taawe! 
9Ari n'umbe ise kumwoyo kwe kamakhula, nio inyale khuuwula babaandu 
boowo bano mu bwaŋali, ni khuumanya khukhwaawulawo shiilayi ni shiibi. 
Lwekhuuba akhali isho, ise kane inyale ndyeena khuuwula babaandu boowo 
babaali baakhulu naabi bano?” 
10Shino sheesi Solomoni aaloomba she kamakhula shekhoyesa naabi Umukasya. 

11Shiikila Wele elamo ari, “Lwekhuuba iwe uloombile kamakhula nio unyale 
khuuwula babaandu baase buulayi, mu shifwo she khukhwiloombela buulamu 
buuleeyi, namwe buyiindifu, namwe khuuhela khwe baasiku boowo ta; 
12Ise ari kane ikhuwe sheesi uloombile. Ilala kane ikhuwe kamakhula ni 
khuumanya, nga mbaawo umuundu na mutweela uwabatsakakho nako, namwe 
siilibawo umuundu ukuundi yeesi, uulibakho nako lwanyuma lwoowo ta! 
13Ise kane ikhuwe ni neebyo byeesi ukhaloombile ta, nga nibyo: buyiindifu ni 
shiriifwa, ilekhe khubawo umuyiinga ukuundi yeesi ukane afwaananekho ni 
nawe ta. 
14Naluundi siinga uwuliilisa luundi waaloondelela kamakaambila kaase ni 
biilakilo byase, nga paapawo Dawudi n'akhola, kane ikhuwe buulamu buleeyi.” 
15Lwanyuma Solomoni waasisimukha mwiilo, waashimanya ari Umukasya 
aakanikha ni naye mu marooro. Aryo waakobolayo i Yerusalemu, waatsya 
weemikha iburaangisi we Isanduuku iye kamakaambila y'Omukasya, waawayo 
tsisaayilo tsintsoshe, ni tsisaayilo tse lukoosi isi Umukasya. Lwanyuma 
waakabulila bakyeni beewe balaange boosi kamayiiya kamaboofu. 

Solomoni akaya kumusaango kumusiro naabi 

16Yabawo shifukhu shitweela, bamalaaya bakhasi babili beetsa isi umuyiinga 
nga bakana abakaye tsikhaando tsaabwe. 
17Mutweela khu nibo waaloma ari, “O Umuyiinga, umukhasi yuno amenya ni 
nase mu ntsu ndweela. Ise nasaala umwaana wase umusiinde nga niye atweela 
ni nase khuli mu ntsu mweene. 
18Lwanyuma lwe biifukhu bitaru nga uwase wasaalikhile, naye wasaala 
uweewe. Ne mu ntsu khulimo babaandu babili fwenyene, mbaawo umuundu 
ukuundi yeesi ta. 
19Mu shilo, umwaana weewe afwiile lwekhuuba aamukoneele waamuminaka. 

20Lwanyuma weetsa mu shilo mweene, waabukula uwase khukhwaama mu 
mbafu mwase nga naakonile. Aryo waareera uweewe umufu waamura mu 
mbafu mwase, waayila uwase uuli umulamu. 

21Ne antsye ni bwasheele, khuukhakakho ndi inuunisa umwaana, nenyoola nga 
ali umufu. Ne naamuloleelesa buulayi bweene kumutikhinyi, naabona nga 
umwaana uyo s'ali uwase naakhakyeekhe khoosi ta.” 
22Shikila umukhasi ukuundi uyo waamwiinyukhilamo nga aloma ari, “Umwaana 
umulamu niye uwase, ne umufu niye uwoowo.” Uyo naye weelamo ari, “Taawe! 
Umufu niye uwoowo, ne umulamu niye uwase.” Baryo baaba nga bakhaandisana 
naabi iburaangisi w'omuyiinga. 
23Lwanyuma umuyiinga Solomoni waaloma ari, “Inywe mweembi buli 
mutweela ali khuuloma ari umwaana umulamu niye uweewe, ne umufu buli 
mutweela ali khuuloma ari ali uwo washe.” 
24Kila umuyiinga arumanisa ari, “Ni mundereere lurima.” Baryo baareera lurima 
isi umuyiinga. 
25Lwanyuma waalakila ari, “Khalamo umwaana umulamu yuno, ameemo 
bisiintsa bibili, buli mutweela khu bakhasi bano mumuwekho shisiintsa 
shitweela!” 
26Kila umukhasi uwaba maayi uw'omwaana umweene, nga wetsuule khuukana 
lw'omwaana mu mwoyo kweewe, waaloma ari, “Taawe, paapa umuyiinga! 
Mukheera umwaana yuno ta! Ni mumuwe umukhasi uyo nga mulamu.” Ne 
umukhasi uwashe uyo waaloma ari, “Nisho shisheene, umwaana uyo 
mukhamuwakho mutweela khusiifwe ta, ni mumukhalemo bisiintsa bibili, 
mukhukabananise.” 
27Kila Solomoni aloma ari, “Ukheera umwaana uyo ta. Muwe umukhasi 
unyooyile, lwekhuuba niye ali maayi w'omwaana umweene.” 
28Babaandu ba Isiraeli boosi ni baawulila khu khuukhalawo khwa Solomoni 
khuno, baamuwa shiriifwa shikali naabi, lwekhuuba khukhwaamila abweene 
awo, baamanya bari Wele niye uwamuwa kamakhula khuukaya misaango mu 
bwaŋali. 

1 Bayiinga 4 

Baakhulu ni bawuli ba Solomoni 

1Aryo Solomoni aaba umuyiinga wa Isiraeli yoosi, 
2ni na bano nibo babaaba babaandu baakhulu; Azariya umwaana wa Zadoki niye 
uwaba umusaayi. 
3Eliholefu ni Ahija nga nibo babaana ba Shisha, baaba baroni; Yehoshafati 
umwaana wa Ahiludi niye aba uwilwaatsa bibyaamayo. 
4Benaya umwaana wa Yehoyada niye uwaba umukhulu we liiye; Zadoki ni 
Abiyasaari nibo baaba basaayi. 

5Azariya umwaana wa Nasani niye aba nga uraangilila baakhulu be mu bisiintsa; 
Zabudi umwaana wa Nasani, aba umusaayi naluundi nga niye umuwi we 
kamakyesi isi umuyiinga. 
6Ahishari niye aba ulolelela bibikholekha mu lubili byoosi; Adoniramu 
umwaana wa Abuda niye uwaba nga alolelela bye khuraambisa babaandu ni 
kamaani. 
7Solomoni ndi luundi aaba ni baakhulu babaandi likhumi na babili, babaaba nga 
balolelela bisiintsa likhumi nabibili bya Isiraeli byoosi. Nibo baaba bali ni 
khuubona bari bareerera umuyiinga ni be muungo mweewe mwoosi biilyo. Buli 
mutweela mu mwiiko aabayo ni kumweesi mutweela kwe khuureereramo 
bibikanibwa bino. 
8Kamasiina ke baakhulu bano likhumi na babili niko kano: Beni-Huri niye uwaba 
nga alolelela shibala she mu ngoongo sha Efurayimu. 
9Beni-Dekeri aaba alolelela biriimba Makazi, Shalubimu, Besi-Shemeshi, ni Eloni 
Besihanani. 
10Beni-Hesedi aaba alolelela biriimba bya Arubosi ni Soko ni khutubakho 
shibala sha Heferi. 
11Beni-Abinadabu aaba alolelela Nafosi-Dori (niye aayila Tafasi umukhaana wa 
Solomoni khuuba umukhasi weewe). 
12Baana umwaana wa Ahiludi aaba alolelela biriimba Tanaki ni Megido. Niye 
aaba alolelela ni shiifwo sha Besi-Shani shishaba aambi ni Zaresani, shishaba 
imwaalo wa Yezureeli, ni khuuyiililamo shiifwo khukhwaama i Besi-Shani 
khukhwoola i Abeli-Mehola ni khuutsya khwoola i Jokomeyami. 
13Beni-Geberi aaba alolelela shiriimba sha Ramosi she mu Gileyadi, ni bibyaalo 
byoosi bye mu Gileyadi bibyaba bya Yayiri, uwaba umwitsukhulu wa Manase. 
Naluundi umweene uyu aaba alolelela shisiintsa sha Arigobu she mu Bashani, 
shishabamo biriimba kamakhumi kasesaba bibyebotookhelelwa ni kamatikiiyi 
ni mu bilibwa byaabwe mwabamo kimibya. 
14Ahinadabu umwaana wa Ido aaba alolelela Mahanayimu. 

15Ahimazi aaba alolelela shisiintsa sha Nafutaali, (ni naye aayila Basimasi, 
mutweela khu bakhaana ba Solomoni, nga umukhasi weewe). 
16Baana umwaana wa Hushayi aalolelela shisiintsa sha Asheri atweela ni 
shiriimba sha Beyalosi. 
17Yehoshafati umwaana wa Paruwa aalolelela shisiintsa sha Isakaari. 

18Shimeyi umwaana wa Ela aalolelela shisiintsa sha Benyamini. 

19Geberi umwaana wa Uri alolelela Gileyadi mweesi umuyiinga Sihoni uwe ba 
Amori, n'umuyiinga Ogo uwe Bashani, baamenyatsaka. Aabawo n'umukhulu 
ukuundi mutweela uwaba alolelela shisiintsa sha Yuda. 

Buubalaayi bwe buyiinga bwa Solomoni 

20Babaandu boosi be mu Yuda ni mu Isiraeli baaba baakali naabi nga bafwaana 
bukali bwe kumuyekhe khu ndulo khwe nyaantsa. Buli muundu alyatsaka 
naluundi nga anywa, nga boosi baayitsula kumwikhoyo. 
21Buyiinga bwa Solomoni bwayililamo kamanaambo koosi khukhwaama khu 
luutsi Efurati khukhwoola khu shibala she ba Firisitiya, ni khuutsya khukhwoola 
khu lwaakha ni Misiri. Babaandu bano boosi baamuwatsaka kumusolo luundi 
nga bali aasi eewe, mu mbuka yoosi isi aabeelawo mulamu. 
22Abe bibiindu byeesi Solomoni akana khuraambisa mu buli shifukhu, byaba 
byoola tsikilo bikana biraano (5,000) bye buufu buusye buulayi naabi, ni tsikilo 
kumukaanda mutweela (10,000) bye buufu bwe tsikyeenga, 
23tsikhaafu likhumi tsitsaba tsaaliisibwila mu makhoŋolo, ni tsikhaafu 
kamakhumi kabili tsitsaba tsaayayisibwila busa mu mukyeewa, ni kamasheese 
shitoondo shitweela, ni khuutubakho tsikhisi, ni tsingokho tsinefu. 
24Buyiinga bwa Solomoni bwabalaaha bwaatsya bwaayililamo ni shibala 
shishaba khu lubeka lwe bukwanyaanga wa Efurati, khukhwaama i Tifusa khu 
ndulo khwa Efurati khuutsya khukhwoola ibukwanyaanga we shiriimba Gaza. 
Mu shibala isho shoosi mwabamo lukoosi. 
25Khu mbuka ya Solomoni iyo yoosi, babaandu be mu Yuda ni mu Isiraeli 
baamenya mu buulamu bwe lukoosi ni khuuliindibwa buulayi. Khukhwaamila 
ilala i Dani shishaba ingaaki, khuutsya khukhwoolela ilala i Berisheba, shishaba 
imwaalo, buli baandu baaba ni tsiingo ni tsinimilo tsaabwe tse kimisaala 
kimizabibu ni kimifigi. 
26 Solomoni aaba ni kamataala ke tsiŋwaaŋwa kimikaanda kine (40,000), ni 
baselikhale babaakyeendela khu makaali kumukaanda mutweela ni bikana 
bibili (12,000). 
27Ba gafana ba buli bisiintsa baaba babeyikinwa nga bareerera Solomoni ni be 
muungo mweewe biilyo, buli mutweela nga ali ni kumweesi kweesi 
areererakho. Baareera buli shiindu shishaba nga shikanibwa. 
28Baamureerera ni ŋaano ya sayiri, ni bunyaasi bubwakanibwa lwe tsiŋwaaŋwa 
tseewe. 
29Wele aawa Solomoni khuumanya ni kamakhula ke angaaki naabi, ni 
kamakyesi keewe kaaba kamakali naabi nga mbaawo unyala waakamanya ta. 
30Wele aawa Solomoni kamakhula ke angaaki naabi ni khuumanya, ni 
kamakyesi kakaafuurakho ke babaandu boosi be Bwaamanyaanga, namwe abe 
yakhaba ke basaani be kamakyesi be mu Misiri. 
31Niye aaba umusaani we kamakhula naabi khuufuurakho buli muundu yeesi, 
abe yakhaba ni Esani uwe mu Ezira, ni khuutubakho ni Hemani, Kalukolo, 
atweela ni Darida, nga boosi basooleli ba Maholi. Khuumanyikhana khweewe 
khwamalatana oosi mu manaambo koosi kakebotookhelelewo 

32Solomoni aayiiya luundi waarona tsingano tsitsoola bikana bitaru (3,000), 
naluundi waarona kimyeenya kikyoola shikana shitweela na kiraano (1,005). 
33Abe niye anyala waakanikha ni buunyala bwoosi khu misaala ni bilime byoosi, 
khukhwaamila ilala khu misaala kimiboofu kye Lebanoni, khukhwoolela ilala ni 
khu khasaala khakyeekhe khakhaatsowa mu lufwa lwe khwitikiiyi. 
Aakanikhatsakakho khu bisolo, binywiinywi, bisolo bibyalaamila aasi, ni 
tsinyeeni tseene. 
34Bayiinga boosi be mu shibala baawulila khu makyesi ka Solomoni, baryo 
baarumanaka babaandu baabwe khuutsya bawuliilise byeesi aleekela. 

1 Bayiinga 5 

Tsiŋoonaŋoona tse khukhwombakha Liisaayilo Liikhulu 

(2 Bye Kimiboolo 2.1-18) 

1Umuyiinga Hiramu we Tuulo nga n'awulila bari Solomoni wekyelile umuyiinga 
khukhwiila mu bikyele bya paapawe Dawudi, waarumanisa khaangu baarume 
khuutsya is'ali, lwekhuuba niye aaba nga uwe buusaale bukali ni Dawudi. 
2Solomoni naye waamurumanisila buurume buno: 

3“Iwe waamanya buulayi uri, paapa wase Dawudi s'anyalisa khukhwombekhela 
Umukasya Wele weewe Lisaayilo ta, lwekhuuba aaba asoolana busoolo buukali 
naabi ni kamanaambo kakaamwibotokhelela. Shino shaba shiryo nga akana 
khuusoolana, khukhwoolesa nga Wele waareere baasiku beewe boosi aasi eewe. 
4Ne ari bona Umukasya Wele wase waambeele ise lukoosi khu buli lubeka 
lwoosi, naluundi sishiilikho ni baasiku, namwe buukosi bwoosi ta. 
5Shikila ari indi khuuŋoonaŋoona khukhwoombekha Liisaayilo Liikhulu lwe 
khukhwisaayilamo Umukasya Wele, khuuloondekhana ni sheesi Umukasya 
umweene aalomela paapa wase Dawudi ari, ‘Umwaana woowo uliikhala khu 
shitsoloŋo shoowo khukhwiila mu bikyele byoowo, niye ulyombekha Lisaayilo 
lye khukhuuntsisaayilamo.’ 
6Nashiryo ari n'ulakile baanemele kimisaala kya sida kye Lebanooni. Khayo 
basaani baase baraambakanile atweela ni basaani boowo, ni nase kane 
imbasasule kumusheemba kweesi bakana. Iwe nga n'umanyile, mbaawo 
babaandu musiifwe babaamanyile khuukhala tsimbaawo nga basaani boowo ba 
Sidoni ta.” 
7Hiramu wasangaala naabi nga n'awulila bino byeesi Solomoni aamuloomba, 
shikila naye aloma ari, “Ise ndi ni khuuruuya khuukali naabi isi Umukasya 
shaleelo shino, lwekhuuba waawa Dawudi umusooleli umukhulu naabi, khuuba 
umuyiinga we linaambo likhulu mu shifwo sheewe.” 

8Aryo lwanyuma kila arumanisa buurume buno isi Solomoni: “Naafunile 
buurume bweesi waantsakaanisile, ni nase kane ikhukholele nga ni 
wanoombile, khukhwakaanisa tsimbaawo tsa sida ni bikyeenga biboofu. 
9Baraambi baase kane babisute khukhwaama mu njiinji tsa Lebanoni, babiikhise 
khukhwoola khu nyaantsa Meditereniani. Kane babowe atweela bikyeenga bino, 
babire khu meetsi, bikyelakyele khuubyoolesa khu ndulo khwe nyaantsa isi 
kane ubikane byoole. Ibweene iyo, baraambi baase bakhaakaangulule 
bikyeenga bino, nio baraambi boowo babiyile isi ukana bitsye. Khu lubeka 
lwoowo khuukhusasula, iwe uli ni khukhuuntsakaanisa ise bye khuulya lwe 
babaandu baase.” 
10Musaambo yino, Hiramu waakaanisa Solomoni tsimbaawo tsa sida ni 
bikyeenga byoosi byeesi aakana. 
11Naye Solomoni waakaanisatsaka Hiramu tsitani bikana bibili (2,000) bye 
ŋaano, ni tsi lita bikana bine (4,000) bye kamafura ke kuusaala ku oliveti, buli 
mwiiko. 
12Umukasya wolelesa sheesi aasuubisa, waawa Solomoni kamakhula. Baryo 
Hiramu ni Solomoni baakhola ikwangwaani iye buusaale akari aabwe, alekha 
khubawo busoolo ta. 
13Umuyiinga Solomoni waalakila khuufuna baraambi beesi bawaambila busa 
kamaani, baboola kimikaanda kitaru (30,000) khukhwaama mu Isiraeli mwoosi. 
14Babeene bano aabarumana khuutsya khuraamba mu Lebanoni, ne nga batsiila 
mu matuuli kataru, baraambi kumukaanda mutweela (10,000) buli mweesi. Buli 
lituuli lyatsya khuraambayo kumweesi mutweela mu Lebanooni, ne kimyeesi 
kibili bakobola baaba nga bali ingo waabwe khuwolakho. Adoniramu niye 
uwaba akhulila khuraambisa babaandu ni kamaani khuno. 
15Solomoni aabayo ni baraambi baboola kimikaanda shinaane (80,000), 
babaaba nga barema kamabaale iyo mu shibala she mu ngoongo, ni babaandi 
kimikaanda musaafu (70,000), nga nibo babaasutaka kamabaale keene. 
16Aabakho ni baraambi babaandi bayeeti baboola bikana bitaru (3,000), 
babaaba bakhulila khuulolelela baraambi nga ni baaraamba. 
17Umuyiinga waalakila, baraambi baatsya baabeetsa kamabaale kamaboofu 
kamalayi, keesi beeyetisa khukhwoombakha kumusiingi kwe Liisaayilo 
Liikhulu. 
18Baraambi ba Solomoni ni baraambi ba Hiramu baraambakanila atweela ni 
basaani babaama i Gebali, khuukhala ni khuuŋoonaŋoona tsimbaawo, atweela 
ni kamabaale lwe khukhwombekha Liisaayilo Liikhulu. 

1 Bayiinga 6 

Solomoni ombekha Liisaayilo Liikhulu 

1Lwanyuma lwe kimiiko bitoondo bine ni kamakhumi shinaane (480) imbuka isi 
ba Isiraeli baarurirakho mu Misiri, kwaba kumwiiko kwe khaane kwe buyiinga 
bwa Solomoni, mu mweesi kwe khaabili nga nikwo kwa Zivu, Solomoni 
waarakikha khukhwombekha Liisaayilo Liikhulu. 
2Liisaayilo Liikhulu lyeesi Solomoni ombekha khukhwisaayilamo Umukasya 
lyaba tsimita kabili na musaafu buuleeyi (27), tsimita syeenda (9) buubalaayi, ni 
tsimita likhumi na tsitaru ni shisiintsa (13.5) khuuniina mu ngaaki. 
3Iburaangisi isi benjilila mu Liisaayilo Liikhulu yombekhebwa buuleeyi bwayo 
khukhwiikha aasi nga bwoola tsimita tsine ni shisiintsa (4.5), ni tsimita syeenda 
(9) buubalaayi nga imalila ilala ibweeni walyo yoosi. 
4Ombekhelakho ni kamadilisa nga kabonekha kamanyelele ibulafu, ne nga 
mukari kabonekha kamabaalayikho. 
5Khu matikiiyi ke Liisaayilo Liikhulu ibulafu wako ni nyuma we shishombekhe 
weene, ombekhelakho buseenge butaru, buli khatweela nga khali khu 
khasheewe. 
6Shishombekhe she Liisaayilo Liikhulu shoosi shabakho tsinuungo tsitaru, nga 
inyoowela ilala aasi yoolesa buubalaayi tsifuuti musaafu ni shisiintsa (7 1/2), 
inuungo iye khabili yaba buubalaayi tsifuuti syeenda, ni nuungo iye khataru 
yaba yoolesa buubalaayi tsifuuti likhumi ni shisiintsa (10 1/2). Buseenge bwe 
mukari bwawaambisibwa ni kamatikiiyi ke Liisaayilo Liikhulu nga baraambisa 
bibiwaambakanisa, nga kamatikiiyi kameene karama konyene. 
7Kamabaale kakaaraambisibwa mu khwombekha Liisaayilo Liikhulu, baraambi 
baamalila ilala khukabeetsa buulayi nga kashiili isi bakabeetsela, nio lwanyuma 
karereebwa mu Lisaayilo. Nashiryo, Lisaayilo lino nga lyombekhebwa, s'abawo 
liyoombo lye khuukhoonyaka khwe nyoondo namwe iyaaywa, namwe 
shishuuma shishiindi shoosi shishiraambisibwa mu khwombekha ta. 
8Kumulyaango kwe khukhwiinjililamo khuutsya mu nuungo iye aasi kwaba khu 
luwaande lwe mwaalo lwe shishoombekhe, ni biniinilo bye khuutsya khu 
nuungo iye khaabili byaba ibweene iyo, ni khukhwaama khu bweene ikhwo, 
khuutsya khu nuungo iye khataru. 
9Aryo Solomoni wombekha Liisaayilo Liikhulu waalimala. Lwanyuma mu ngaaki 
mwalyo, baakhupilamo tsimbaawo tse kimisaala kimi sida. 
10Aryo wombekhelakho buseenge bubuundi khu ndulo khwe Lisaayilo lyoosi, 
nga buli khatweela khu nibwo bwoolesa buuleeyi bubuniina mu ngaaki nga 
tsifuuti musaafu ni shisiintsa (7 1/2). Buseenge buno babuwaambakanisa ni 
shishombekhe shoosi nga baraambisa tsimbaawo tse kimisaala sida. 
11Lwanyuma kila Umukasya awa Solomoni buurume buno, nga amuloma ari, 

12“Ibyo bibiwaambakana ni shishoombekhe shino, iwe siinga uwuliilisa 
kamakaambila kaase, waakhola byeesi ikhulomela khuukhola, ise kane nolelese 
byeesi nasuubisa paapawo Dawudi khuubirira mwiiwe. 

13Ise kane imenyatsake akari mu baandu ba Isiraeli, siindilekha babaandu baase 
na khakyeekhe khoosi ta.” 
14Aryo Solomoni waamaliilisa buulayi khukhwoombekha Liisaayilo Liikhulu. 

Khuumiliisa mukari mwe Liisaayilo Liikhulu 
(2 Bye Kimiboolo 3.8-14) 

15Mukari khu matikiiyi ke Liisaayilo Liikhulu koosi, baakhupilakho tsimbaawo, 
khukhwaamila ilala aasi khuuniina khukhwoolela ilala mu ngaaki. Ni aasi 
amukhe e Lisaayilo lyeene, baakhupilawo tsimbaawo tse kimisaala sayipuraasi. 
16Shiifwo shishifuura bukhosefu she mu Lisaayilo Likhosefu, shishaba inyuma 
wayo, baashawulamo shaaba nga shoolesa tsifuuti kamakhumi kataru buuleeyi. 
Nasho bashikhupilakho tsimbaawo tse kimisaala sayipuraasi, khukhwaamila 
ilala aasi amukhe khuuniina khukhwoolela ilala mu ngaaki mweene. 
17Shiseenge shikhulu she Liisaayilo Liikhulu shishaba iburaangisi, abulafu e 
shiifwo shishifuura bukhosefu, shaba shoolesa tsifuuti nga kamakhumi 
kasesaba. 
18Kamatikiiyi ke mu Liisaayilo Liikhulu ke mukari bakakhupakho tsimbaawo nio 
ilekhe khubawo libaale na litweela lilibonekha ta. Ni khu mbaawo tsa sida tseene 
tseesi baaraambisa, baatsironakakho bifwaani bye tsimuka ni bimuli. 
19Solomoni aaŋoonaŋoona mukari mwe Liisaayilo Liikhulu, mu shifwo 
shishifuura bukhosefu, mweesi baara Isaanduuku iye Kamakaambila 
y'Omukasya. 
20Khaseenge khe mukari khano khaaba khoolesa buuleeyi tsifuuti kamakhumi 
kataru, ni buubalaayi nabwo tsifuuti kamakhumi kataru, ni buuleeyi khuuniina 
mu ngaaki nabwo tsifuuti kamakhumi kataru. Khu matikiiyi koosi aawakhakho 
ni zaabu inyene. Ni shisheeso nasho baashikhupilakho tsimbaawo tsa sida. 
21Mukari mwe Liisaayilo Liikhulu mwoosi baawakhamwo ni zaabu inyene. 
Solomoni waakholesa ni kiminyololo kye zaabu, baakibowa khuukhiingilila a 
bwinjililo e khuutsya mu shifwo shishifuura bukhosefu. 
22Mukari mwoosi mwe Liisaayilo Liikhulu mwawakhibwamo ni zaabu 
khukhwoolesa shishoombekhe shoosi ni shawa. Ni khu sheeso shishaba mukari 
mwe shiifwo shishifuura bukhosefu, nasho baashiwakhakho i zaabu. 
23 Mu shifwo she mukari shishifuura bukhosefu, Solomoni aaramo bakeruubi 
babili beesi baakhola khukhwaama mu kuusaala ku olivu, nga buli keruubi olesa 
tsifuuti likhumi na tsiraano buuleeyi. 
24Buli lutaha lwa keruubi lwaba lwoolesa buuleeyi bwe tsifuuti musaafu ni 
shisiintsa. Ne nga khukhwaama khu lutaha lwa keruubi mutweela khukhwoola 
khu lw'okuundi, aabawo buubalaayi bwe tsifuuti likhumi na tsiraano. 
25Bakeruubi bano boombi baaba bafwaanana mu mbonekha ni buukali 
bwaabwe. 

26Buli keruubi aaba olesa buuleeyi khuuniina mu ngaaki tsifuuti likhumi na 
tsiraano. 
27Solomoni aara bakeruubi bano boombi mutweela aambi n'uwashe, mu shifwo 
shishifuura buukhosefu she mu Liisaayilo Liikhulu. Tsindaha tsaabwe 
tsabalaayisibwa tsaaba nga tsimalakho khaseenge khoosi. 
28Ni bakeruubi baabili bano nabo aabawakhakho ni zaabu. 

29Kamatikiiyi ke shishombekhe koosi bakawakhakho ni bifwaani bye bakeruubi 
ni bye kimisaala kamasheendu, ni bimuli, khu biseenge bye mukari ni bye bulafu 
byeene. 
30Ni aasi amukhe nawo baawakhawo ni zaabu. 

31Khu mulyaango kukwiinjila mu shifwo she mukari shishifuura bukhosefu, 
Solomoni aakholesa kumulyaango kumubalaayi, kukwiyikula kweleeyi ni neeyi, 
khukhwaama mu kuusaala kumuzeyituuni. Ni mbonekha iye kumuwaango kwe 
lulwiitsi luno kwabakho tsimbeka tsiraano. 
32Khu milyaango kibili kikyakholebwa khukhwaama mu mbaawo tse kuusaala 
kuzeyituuni, kikinjila mu shifwo shishifuura bukhosefu, baaronakho bifwaani 
bye bakeruubi, ni kimisaala kimisheendu, ni bimuli. Khu bino byoosi 
bawakhakho ni zaabu. 
33Ni musaambo niyo ndweela, akholayo kumuwaango kwe kumulyaango 
kukwiinjila mu Liisaayilo Liikhulu, khuuba kwe tsimbeka tsine, nga kukholebwa 
khukhwaama mu kuusaala kumuzeyituuni. 
34Akholayo ni kimilyaango kibili kikiindi khukhwaama mu kuusaala sayipuraasi, 
nga buli mulyaango kwifunya kweela mu kwashe. 
35Kimilyaango kino baakironakho bifwaani bye bakeruubi, kimisaala 
kimisheendu, ni bimuli, lwanyuma byoosi baabiwakhakho buulayi ni zaabu. 
36Lulwaanyi lwe Liisaayilo Liikhulu lwe mukari lwabakho kamatikiiyi keesi 
bombekha nga baraambisa tsileeya tsitaru tse kamabaale kamabeetse buulayi, 
ni leeya ndweela iye tsimbaawo tse kimisaala sida. 
37Khuusimama kumulimo kwe khukhwombekha Liisaayilo Liikhulu 
ly'Omukasya, khwaba mu mweesi kwa Zivu, mu mwiiko kwa Solomoni kwe 
khaane kwe buyiinga. 
38Baraambi baamaliilisa khukhwombekha Liisaayilo Liikhulu lino mu miiko 
musaafu, nga nikyo kimiiko likhumi na mutweela kye buwuli bwa Solomoni, mu 
mweesi kwa Bulu, nga nikwo kumweesi kwe shinaane. 

1 Bayiinga 7 

Solomoni ombekha lubili lweewe 

1Solomoni khukhwombekha lubili lweewe, shamuyilila kimiiko likhumi na 
kitaru, khuulumalila ilala. 
2Solomoni ombekhayo ni shishoombekhe shishiindi sheesi baalaanga bari 
Lukhobo lwe Shisaali sha Lebanooni. Lukhobo luno lwaba lwoolesa buuleeyi 
tsifuuti shitoondo shitweela ni kamakhumi karaano, buubalaayi nga lwoolesa 
tsifuuti kamakhumi musaafu na tsiraano, ni buuleeyi khuuniina mu ngaaki 
tsifuuti kamakhumi kane na tsiraano, ni mu ngaaki mwayo baakhupilamo 
tsimbaawo tsimboofu tse kuusaala ku sida, nga tsaayikhala khu misiindi nakyo 
kye tsimbaawo tsa sida. 
3Shisuli she Lukhobo luno lwoosi baashikhupilakho tsimbaawo tsa sida, 
tsitsekhala khu misiindi kamakhumi kane na kiraano, nga mu buli lunyilili 
mulimo kimisiindi likhumi na kiraano. 
4Khu buli litikiiyi khwabakho tsinyilili tsitaru tse kamadirisa, nga kaalolelaniile. 

5Ni kimilyaango kitaru atweela ni kamadirisa nako kataru, khu buli luwaande, 
byaba aambi ni lukhobo lwe bweeni. 
6Ombekhayo ni Lukhobo lwe Kimisiindi, lulwaba lwoolesa tsifuuti kamakhumi 
musaafu na tsiraano buuleeyi, ni tsifuuti kane na tsiraano buubalaayi. Ni 
buraangisi isi benjilila boombekhayo ni kimisiindi khukhwibotokhelelayo, 
baakibiimbakho khu ngaaki. 
7Solomoni ombekhayo ni Lukhobo lwe Shitsoloŋo, mweesi akayilamo 
kimisaango. Lukhobo luno baalukhupilakho tsimbaawo tsa sida khukhwaamila 
ilala aasi amukhe, khukhwoolela ilala mu ngaaki. 
8 Lubili lulweene mweesi Solomoni aakonatsaka, lulwaba inyuma we Lukhobo 
lwe Khuukayilamo, byombekhebwa musaambo ndweela. Aryo ombekha 
bukono bubufwaana buryo, mweesi umukhaana wa Faraawo, mutweela khu 
bakhasi beewe aamenyatsaka. 
9Bibyombekhe bino byoosi atweela ni lulwaanyi lwakhwo lweene, 
khukhwaamila ilala khu musiingi khukhwoola khu ngaaki, byombekhebwa nga 
baraambisa kamabaale ke buukusi bwe angaaki, keesi baabeetsa buulayi 
bweene, nga baraambisa kimisumeeno, baakamiliisa khu buli lubeka. 
10Khukhwoombekha kumusiingi baaraambisa kamabaale kamaboofu kameene, 
luundi nga kamalayi, nga kamalala koolesa tsifuuti likhumi na tsiraano buuleeyi, 
ni kakaandi nga koolesa tsifuuti likhumi na tsibili buuleeyi. 
11Khukhwiila khu mabaale kano, baalooselakho kamabaale kakaandi ke buukusi 
bwe angaaki, kakaabeetsebwa buulayi, khukhwombekha kamatikiiyi, ni 
khutubakho tsimbaawo tse kimisaala kya sida. 
12Kamatikiiyi khukhwibotokhelela lulwaanyi lwe lubili lw'omuyiinga 
baalwoombekha mu leeya tsitaru, nga baraambisa kamabaale kamabeetse, ni 
leeya ndweela iye tsimbaawo tsa sida, nga kamatikiiyi ke lulwaanyi lwe mukari 
lwe Liisaayilo Liikhulu, ni buraangisi wayo ni byafwaana. 

Buuraambi bwa Huramu mukari mu Liisaayilo Liikhulu 

13Umuyiinga Solomoni waarumanisa umusaani isi baalaanga bari Huramu, 
khukhwiitsa khukhwaama i Tuulo. 
14Umweene yuno aaba umusooleli wa namulekhwa uwaba aama mu shikuuka 
sha Nafutaali, ni paapawe uwaba nga waafwa, aba aama mu Tuulo mu bweene, 
uwaba umubasi umulayi mu byuuma bya buroonzi. Huramu yuno naye aaba 
umusaani umumanyilifu naabi mu bye khuraambisa bibyuuma byoosi bya 
buroonzi. Aryo weetsa isi umuyiinga Solomoni, waamukholela kimilimo kyoosi 
kyeesi aamuwa khuumukholela. 

Kimisiindi kibili kya buroonzi 
(2 Bye Kimiboolo 3.15-17; 4.1-10) 

15Huramu yuno aakhola kimisiindi kibili kya buroonzi, kikyaba kyoola buuleeyi 
tsifuuti 27 buli kutweela, ni tsifuuti 18 mu bubalaayi bwa buli kutweela. 
16Imurwe wa buli kusiindi aabuumbilakho buulayi bikofwiila bya buroonzi abe 
buli shitweela shoola tsifuuti musaafu ni shisiintsa (7 1/2) mu buleeyi. 
17Khu buli shikofwiila, aabororakakho tsinyilili musaafu abe tsitsifwaana nga 
kiminyololo. 
18Naluundi weelayo waakholakho khu bikofwiila bino tsinyilili tsitsiindi abe 
tsitsibonekha nga buubeya. 
19Khu misiindi kye buraangisi isi benjilila, aabuumbilakho bikofwiila bye bibya 
bibibonekha nga bimuli, nga byoolesa tsifuuti tsisesaba buuleeyi khuuniina mu 
ngaaki. 
20Khu ngaaki kwa buli shikofwiila she khu misiindi kibiili, khukhwaba 
khukhwibotokhelele, aronakakho bifwaani bye kamatuunda pomeguranetisi 
bitoondo bibili, nga kali mu nyilili. 
21Huramu ombekha kimisiindi kibili kya buroonzi iburaangisi imulyaango 
kumuboofu isi benjilila mu Lisaayilo Likhosefu, nga kutweela kulola imwaalo, ni 
kukuundi nga kulola ingaaki. Kusiindi kukwaba imwaalo baakulaanga bari 
Jakini ni kwe mwaalo bari Bowazi. 
22Bikofwiila bibyafwaana nga bimuli baabira khu ngaaki khwe kimisiindi. Kuryo 
kumulimo kwe kimisiindi kwaaba nga kwaweele. 

Inyaantsa ya buroonzi 
(2 Bye Kimiboolo 4.2-5) 

23Ndi luundi Huramu waayabayo lilowo lilibotokhelele, baalyoombekha ni 
buroonzi. Lilyaba lyoola buuleeyi bwe khu minwa khu ngaaki tsifuuti likhumi na 
tsiraano. Lilowo lino baalilaanga bari inyaantsa imboofu. Yaba yoolesa tsifuuti 
musaafu buuleeyi aasi, ni tsifuuti kamakhumi kane na tsiraano 
khukhwibotokhelela. 
24Inyaantsa imboofu yino baakibuumbilakho tsinyilili tsibili tse kamamuka ke 
bibyuuma, khukhwibotokhelela khu minwa khwe lilowo mweesi yaba. 

25Aasi e nyaantsa yino aabawo tsiyeeyi tse bibyuuma likhumi na tsibili, nga 
tsoositsana tsaloolelela ibulafu. Tsitaru khu nitso tsaba tsaaloolelela kwe ngaaki, 
tsitaru nga tsaaloolelela kwe bukwanyaanga, nga tsitaru ndi tsaaloolelela kwe 
mwaalo, ni tsitaru tsitsiindi nga tsaaloolelela kwe bwaamanyaanga. 
26Litikiiyi lye nyaantsa mu buboofu bwe mukari bwalyo, lyaba lyoolesa 
tsisentimita 8, ni khu minwa khwayo abe khwafwaana khwe shikhopo sheesi 
baaronakakho bimuli bibimulisile. Lilowo lye nyaantsa lino abe linyala lyoolamo 
tsi lita tse kameetsi kimikaanda kine. 

Bikaari bya buroonzi 

27Huramu luundi aakholayo bibiindu bibiili nga bikaari bya buroonzi likhumi, 
buli shitweela nga shoolesa tsifuuti tsisesaba buuleeyi, tsifuuti tsisesaba 
buubalaayi, ni tsifuuti tsine ni shisiintsa buuleeyi bwe khuuniina mu ngaaki. 
28Bikaari bino baabikhola nga khulikho kimibya kikikhiikha. 

29Khu mibya kino baawakhakho bifwaani bye tsitalanyi, ni tsiyeeyi, ni 
bakeruubi. Khu ngaaki ni aasi e bifwaani bye tsitalanyi bino ni bye tsiyeeyi, 
baaronayo bimuli. 
30Buli shitweela khu bikaari bino baashikhwiikhakho kimipiila kikikyeesa kya 
buroonzi, ni buufunyilo nabwo nga bwa buroonzi. Ni khu soonda tsiine 
khwabakho biibya bibyeemikha nga bibitikiya. Bibitikiya bino baabironakho 
bimuli khu buli luwaande. 
31Ibwinjiililo wayo yabawo shiibya shishibotokhelele. Shaba buuniina mu 
ngaaki ifuuti 1 1/2 khukhwaamila khu ngaaki khwe shikaari, naluundi ni 
bukhiikha shaba shoolesa tsifuuti 2 1/4. Ibulafu washo baaronakakayo bifwaani. 
Kimibya kyaba kilekhaana tsimbeka tsoosi, tsaalekha khuba tsitsebotokhelela 
ta. 
32Aasi e kimibya, aabawo kimipiila kikikyeesa kine, nga baakitubaasa khu mibya 
kikyaba nga kyaatubaasibwa khu shikaari, shafwaana nga shishiili busa 
shibuufu shoosi. 
33Kimipiila kikikyeesa ikyo abe kyafwaana nga shikaari shishikhweesebwa ni 
tsiŋwaaŋwa. Ni bibyuuma bibikhiikha byakhwo, ni tsimbaki tsakhwo, ni 
bibyuuma khweesi kimipiila kiba, ni bibibowa byakhwo, byaba nga byakholekha 
khukhwaama mu buroonzi. 
34Yabakho ni bibiitikiya aasi bine khu buli soonda tsiine tse shikaari, ni nabino 
nabyo byaba byaatubaasibwa khubweene, shafwaana nga shishiili shibuufu 
busa. 
35Khu ngaaki khwa buli shikaari khwaba khwoolesa buubalaayi tsisentimita 22. 
Bibitikiya bibyaba khu ngaaki, ni kimibya kye aasi, byaba byakholebwela khu 
bweene shafwaana nga shishiili shibuufu busa. 

36Khu biitikiya tsana ni khu mibya, baaronakakho bifwaani bye bakeruubi, ni 
tsitalanyi, ni kimisaala kamasheendu, ni khuutubakho bifwaani bye bimuli, 
khuusiintsiila khu buubalaayi bwe shiifwo nga ni bwaba. 
37Iyino niyo isaambo isi bikaari bye kameetsi byoosi byakholekha, nga byoosi 
bili bibilekhaana busa, naluundi nga bifwaanana busa mu bukali ni mbonekha. 
38 Indi luundi Huramu waakholayo bye khukhwisiingilamo bya buroonzi 
likhumi, nga buli shitweela shili she shikaari shitweela. Abe buli she 
khukhwisiingilamo shitweela shaba buubalaayi tsifuuti 6, nga shitsyamwo tsi 
lita tse kameetsi bitoondo shinaane ni kamakhumi kane (840). 
39Khu bikaari likhumi byeesi aakhola, biraano aabira khu lubeka lwe mwaalo 
lwe Liisaayilo Liikhulu, ni biraano bibiramile, waabira ingaaki wayo. Inyaantsa 
ya buroonzi ibwaamanyaanga we lubeka lwe mwaalo. 

Bibyaraambisibwa byoosi mu khuyilila atweela 
(2 Bye Kimiboolo 4.11—5.1) 

40Ndi Huramu wakholayo tsinyuungu, ni bye khutayila, ni bye 
khukhwisiingilamo. Aryo Huramu waamaliilisa kumulimo kwoosi kweesi 
umuyiinga Solomoni aamuwa khuukhola, nga nikwo khumaliilisa buulayi 
Liisaayilo Liikhulu ly'Omukasya. 
41Bibiindu bino byaba biri: Tsintseko tsibili, ni bikofwiila bibili byeesi baara khu 
ngaaki khwe tsintseko; kiminyololo kibili kyeesi baaronaka nga babororakiile 
khu bikofwiila. 
42Waakholayo ni buubeya ka buroonzi bitoondo bine (400), 
kakaatsuungatsuunga khu minyololo, nga kali mu nyilili tsibili. Khu buli lunyilili 
nga khulikho bitoondo bibili (200), bibyatsuungatsuunga khukhwaama khu 
bikofwiila bibyaba khu ngaaki khwe kimisiindi. 
43Waakholayo ni bikaari bye kameetsi likhumi, nga bilikho bye 
khukhwisiingilamo nabyo likhumi, 
44ni nyaantsa ndweela, ni tsiyeeyi likhumi na tsibili aasi aayo khuukitikiya. 

45Waakholayo ni tsinyuungu, ni bye khuutayila, ni bye khukhwisiingilamo. 
Huramu aakhola bibiindu bino byoosi khulwe Liisaayilo Liikhulu ly'Omukasya, 
nga abikholela Solomoni. Byoosi byaama mu buroonzi isi baamiliisa buulayi. 
46Bino byoosi umuyiinga Solomoni aabiyengulakila mu litila lya Yorudaani akari 
a Sukoosi ni Zaresani. 
47Aabawo bibiindu bibyakholebwa khukhwaama mu buroonzi byeesi Solomoni 
aakhapiima khuumanya busiro bwabyo ta, lwekhuuba byaba biikali naabi. Ni 
nashiryo mbaawo umuundu umanyile bukali bwa buroonzi isi aaraambisa nga 
ni bwoola ta. 

48 Aryo Solomoni aalakila baakhola bibiindu biikali byeesi baara mu Liisaayilo 
Liikhulu ly'Omukasya, nga nibyo bino; shisheeso she zaabu, ni meetsa iye zaabu 
iyabakho Kumukaati kwe khukhwokyesana khubawo khw'Omukasya, 
49ni bisiindi bye khuurakho tsitaala tsitsaba iburaangisi we Shiifwo shishifuura 
bukhosefu, nga nabyo bye zaabu inyene. Biraano khu nibyo nga bili khu lubeka 
lwe mwaalo, ni biraano nabyo bili khu lubeka lwe ngaaki; yabawo ni burone bwe 
bimuli, tsitaala, ni makaasi. 
50Yabawo ni bikopo, ni bibiraambisibwa khuusimisa tsitaala, ni bye 
khukhwisiingilamo, ni bupwakhuli bwe khukhwiimisamo bubaane, ni bifuruuya 
bye khu mulilo, nga bino byoosi bili bye zaabu inyene busa. Tsipata tse 
kimilyaango kye khukhwinjililamo mu Shifwo Shishifuura Bukhosefu, ni 
shiseenge shishifuura buukhulu she mu Liisaayilo Liikhulu, ni kimihaango 
kyeene, byaba byamaalibwakho ni zaabu. 
51 Aryo umuyiinga Solomoni waamaliilisa khukhwombekha Lisaayilo lino 
Likhulu ly'Omukasya. Lwanyuma waabiikhaka bibiindu byoosi byeesi paapawe 
Dawudi, aamala khuuwaanayo isi Umukasya, mu buseenge bwe khuubiikhamo 
bibiindu. Mu bweenemwo aabiikhakamwo bibiindu ibyo, nga nibyo bili bye 
zaabu ni feetsa, ni bibiindu bibiindi. 

1 Bayiinga 8 

Solomoni areera Isanduuku iye Kamakaambila mu Liisaayilo Liikhulu 

(2 Bye Kimiboolo 5.2—6.2) 

1 Lwanyuma Solomoni walaanga atweela baaraangilisi boosi be bikuuka ni 
tsiingo bye ba Isiraeli, khuubuusana mu Yerusalemu. Baaba bali ni khuusuta 
bareere Isanduuku iye Kamakaambila y'Omukasya, khuukyaamisa mu Sayuuni, 
lukiingi lwa Dawudi, bakire mu shifwo shayo mu Liisaayilo Liikhulu. 
2Baryo babaandu ba Isiraeli boosi baabuusana isi umuyiinga Solomoni, lwe 
kamayiiya ke Tsiweema kakaaba mu kumweesi kwa Esanimu, nga nikwo 
kumweesi kwe kumusaafu. 
3Nga baaraangilisi be mu Isiraeli boosi babuusaane atweela, basaayi ni ba Levi 
basuta Isanduuku iye Kamakaambila, 
4baakiyila mu Liisaayilo Liikhulu. Basaayi ni ba Levi bano baasuta ni lisari 
likhosefu ni bibiindu bibiindi bibyaraambisibwa mu khwisaaya, nabyo baabiyila 
mu Liisaayilo Liikhulu. 
5Umuyiinga Solomoni atweela ni babaandu ba Isiraeli boosi babuusana 
iburaangisi we Sanduuku iye Kamakaambila, bawaanayo tsisaayilo tse 
kamasheese ni tsikhaafu, bibikhaamanyikha bukali bwabyo namwe byaabalikha 
ta. 

6Lwanyuma basaayi baasuta Isanduuku iye Kamakaambila, baakiyila mu shifwo 
shishifuura bukhosefu, she mukari mubweene, baakira aasi e tsindaaha tse 
bakerubi. 
7Bakerubi bano baabalaayisa tsindaaha tsaabwe, khubiimba khu Sanduuku iye 
Kamakaambila yoosi, atweela ni khu mirongoolo khweesi baakisutila. 
8Kimirongoolo ikyo kyaba kimileeyi naabi, lwekhuuba abe ni imisya wakyo 
ibonekha, nga wemikhile abulafu we shiifwo shishifuura bukhosefu, ne nga abe 
mbaawo isi ukibonela akhuundi ta. Ni kimirongoolo kishiiliwo khukhwoolesa ni 
shaleelo shino. 
9Mbaawo bibiindu bibiindi bibyabiikhibwa mu Sanduuku iyo iye Kamakaambila 
ta, khuurusakho kamabaale kaabili keesi Musa aabiikhamwo nga ali khu lukiingi 
Horebu, isi Umukasya aakholela indakaano ni babaandu ba Isiraeli, nga 
balirurire mu shibala she Misiri. 
10 Nga nio basaayi balirurire khukhwaama mu shifwo shishifuura bukhosefu, 
eetsawo namufweeli uwetsula mu Liisaayilo Liikhulu ly'Omukasya. 
11Baryo basaayi balekha khunyalisa khwiloosela ni kumulimo kwaabwe ta, 
lwekhuuba shiriifwa she khuubawo khw'Omukasya khwetsusa Liisaayilo 
Liikhulu lyoosi. 
12Lwanyuma Solomoni waaloomba ari, “O Umukasya, iwe waloma uri kane 
umenyatsake mu namufweeli umumali. 
13Ne bona ise ari naakhwombekheele iwe Lisaayilo Likhosefu lye shiriifwa 
shikali naabi, mweesi kane iwe umenyatsake biilo ni biilo.” 

Solomoni akanikha isi babaandu 
(2 Bye Kimiboolo 6.3-11) 

14Lwanyuma Solomoni waashuukha isi babaandu ba Isiraeli boosi babaaba nga 
beemikhile awo, wabaloombela tsikhabi. 
15Kila aloma ari, “Ruuya Umukasya Wele wa Isiraeli! Niye woolelesile shisuubiso 
sheesi aakholela paapa wase Dawudi. 
16Niye umweene aalomela paapa wase ari, ‘Khukhwaamila khu shifukhu 
khweesi narusila babaandu baase ba Isiraeli mu Misiri, ishiili khurobolakho 
shiriimba shoosi mu bikuuka bya Isiraeli, mumunyala mwombekhebwamo intsu 
yase ta, mweesi inyala naamenya ta. Ne ise narobola Dawudi khuuba umuyiinga 
we babaandu baase ba Isiraeli.’ 
17Shiryo shaba shishambaaso mu mwoyo kwa paapa wase Dawudi, 
khukhwombekhela Umukasya Wele wa Isiraeli Liisaayilo Liikhulu. 
18Ne Umukasya waalomela paapa wase ari, ‘Shili shishambaaso shilayi iwe 
khukhuuntsombekhela ise Liisaayilo Liikhulu, mweesi banyala bantsisaayila 
lisiina lyase. 

19Ne shikane ibe iwe niye ukane alyombekhe ta. Umusooleli woowo, 
ukhasaalikhe muungo mwoowo, niye ulintsombekhela ise Liisaayilo Liikhulu.’ 
20Ari Umukasya wolelesile shisuubiso sheesi aakhola. Bona ari ise nikhala khu 
shitsoloŋo nga umuyiinga wa Isiraeli, nga paapa wase n'aba. Naluundi bona ari 
ise nombakhiile Umukasya Wele wa Isiraeli Liisaayilo Liikhulu. 
21Mu bweene umwo, naareeremo ni shiifwo she khuuramo Isaanduuku iye 
kamakaambila. Mu saanduuku nyene iyo, nimwo mumuulimo kamabaale kaabili 
khweesi Umukasya aarona indakaano isi aakhola ni bakuuka beefwe, nga 
n'abaraangilila khuubarusa mu shibala she Misiri.” 

Khuuloomba khwa Solomoni 
(2 Bye Kimiboolo 6.12-42) 

22Lwanyuma Solomoni weemikha iburaangisi we shisheeso sh'Omukasya, ni 
babaandu boosi ba Isiraeli beemikha nga bamwibotokheleele. Aryo wenyusa 
kamakhono keewe mu ngaaki nga akaloselela mwikulu, 
23waaloomba ari, “O Umukasya Wele wa Isiraeli, mbaawo Wele ukuundi uli nga 
iwe, mwikulu angaaki iyo, namwe aasi khu shibala ta. Iwe uliinda indakaano isi 
wakhola ni babaandu boowo, naluundi uli umwiyikinwa wokyesanisa khuukana 
khwoowo isi buli muundu yeesi uuli umwiyikinwa isi bilakilo byoowo. 
24Iwe waliinda bisuubiso byoowo isi umukulwa woowo Dawudi, paapa wase. Ni 
shaleelo shino bona woolelesile indakaano yoowo isi wamweene waloma, 
naluundi bona ari ni bunyala bwe kumukhono kwoowo wakyolelesile. 
25Ni aluno ari ano, O Umukasya Wele wa Isiraeli, iwe wasuubisa paapa wase nga 
umulomela uri, ‘Kane ibewo mutweela khu be muungo mwoowo ukane abatsake 
umuyiinga wa Isiraeli, siinga nga baloondelela bilakilo byase, nga iwe 
wamweene n'ukholile.’ 
26Ni aluno, O Wele wa Isiraeli, niwolelese khusuubisa khuno khweesi walomela 
umukulwa woowo Dawudi, paapa wase. 
27 “Ne mwilala, Wele anyala waamenya khu shibala? Bona abe yakhaba likulu ni 
likulu lye mu ngaaki mubweene, silinyala lyaakhuubiikha lyaakhumalayo ta. Ne 
Liisaayilo Liikhulu lino lyeesi ise nombakhile linanyalisa liryeena? 
28Ne wuliilisa khuuloomba khwase ni khukhwikoontselela khwase, O Umukasya 
Wele wase. Wulila khuulila khwase ni khuuloomba khwase khweesi ise 
umukulwa woowo indi khuukhuwa shaleelo shino. 
29Lino lili Liisaayilo Liikhulu lyeesi uroboore uri khukhwisaayilemo. Nashiryo 
ikhuloomba ndi uliliinde buulayi shiilo ni kumuusi. Naluundi ikhuloomba ndi 
uwuliilise khuuloomba khwase, nga neetsile khuloombela mu shifwo shino. 
30Khali uwuliilisatsakile khukhwikoontselela ni khuuloomba khwe buwolu 
khukhwaama isi ise ni khukhwaama isi babaandu boowo ba Isiraeli, nga 
khuloombela mu shifwo shino. Ilala ikhuloomba ndi ukhuwulile nga wiimikha 

mwikulu iyo isi umenya, naluundi nga waawuliile, wiyakhile bibyoonako 
byeefwe. 
31“Siinga ibayo umuundu yeesi isi bawaabila kumusaango, ne uyo isi bawabila 
siinga eetsa wakholela shishitsubo iburaangisi we Liisaayilo Liikhulu lino, 
32uryo uwuliilisa nga wimikha iyo mwikulu, ukhalewo akari e babaandu baabili, 
isi bawabila, ni nooyo uwaaba, khubona naanu uli ni kumusaango. Lwanyuma 
uwe shitaambiso uyo isi shaakhila, ne ulekhuule uyo ukhalikho ni kumusaango 
ta. 
33“Ne siinga babaandu boowo ba Isiraeli bawulibwa mu busoolo ni baasiku 
baabwe, khulwekhuuba baayonakisa is'uli, ne lwanyuma bakobola is'uli, 
beelootsa isi lisiina lyoowo nga baloombela mu Liisaayilo Liikhulu lino, 
34ubawulilatsaka nga wemikhile iyo mwikulu. Ubeyakhilatsaka bibyoonako 
byaabwe, lwanyuma ubakobose mu shibala shaabwe sheesi wawa bakuuka 
baabwe. 
35“Ne siinga wikalawo likulu ifula yalekha khukhupa ta, lwekhuuba babaandu 
boowo boonakisile is'uli, ne lwanyuma beetsa baloombela mu Liisaayilo 
Liikhulu lino, belootsa isi lisiina lyoowo, nga bebiyisa bibyoonako byaabwe, 
36ubawulilatsaka nga wemikhile iyo mwikulu, wiyakhile bibyoonako bye 
babaakaanisi boowo, babaandu ba Isiraeli. Uryo ubaleekele khuukhola 
buraambi buulayi, lwanyuma ubakaanise ifula khu shibala sheesi wabawa 
khuuba bumenyo bwaabwe bwe biilo ni biilo. 
37“Ne intsala n'ikwawo khu shibala shino, namwe yabawo khuuhela khwe 
bilimwa, namwe nga tsiisike oba tsikhuungu tsakwiile khu shibala khuuhesa 
bilimwa, namwe nga baasiku beetsile bebwakaalile biriimba bye mu shibala 
shino, namwe nga yabeelewo butsiina bwa saambo shiina, 
38uwulilatsaka nga babaandu boowo ba Isiraeli beetsile khuuwaanayo 
khuuloomba khwaabwe, ni khukhwilootsa khwaabwe, nga benyusile 
kamakhono kaabwe mu ngaaki iburaangisi we Liisaayilo Liikhulu lino. 
39Ubawulilatsaka nga wemikhile iyo mwikulu mweesi umenya, ubeyakhile. 
Ukabile buli mutweela khu babaandu boowo ibyo byeesi bakana, lwekhuuba 
iwe wenyene niye umanya bibiili mu mwoyo kwa buli muundu. 
40Isho shinakila babaandu boowo bakhurye iwe nga bakhwisaaya, luundi nga 
bakhuwulila, imbuka yoosi isi kane babe nga bamenya mu shibala shino sheesi 
wawa bakuuka baabwe. 
41“Ni musaambo niyo ndweela, babaandu banaambo kane bawulile 
bibikhuwaambakho, beetse nga baama iyo mu manaambo kaabwe 
khukhwisaaya lisiina lyoowo, 

42lwekhuuba kane babe nga bawuliile bibiwaamba khu lisiina likhulu, ni bye 
kamakaanga byoowo, ni buukhulu bwoowo. Babaandu besaambo nga iyo siinga 
beetsa khuloombela mu Liisaayilo Liikhulu lino, 
43ubawulilatsaka nga wemikhile iyo mwikulu isi umenya, ubawe byoosi byeesi 
baloomba. Lwanyuma isho shikile babaandu boosi be khu shibala beetse 
khukhwisaaya iwe, nga babaandu boowo ba Isiraeli ni bakhola. Babaandu bano 
boosi kane nabo bamanye bari Liisaayilo Liikhulu lino lyeesi nombakhile liliwo 
lwe lisiina lyoowo. 
44“Siinga babaandu boowo, O Umukasya, barura baatsya mu busoolo 
khusoolana ni baasiku baabwe, nga iwe n'ubalakiile khuutsya, ne siinga beetsa 
khukhuloomba mu shiriimba shino, sheesi wamweene uroboore, ni mu 
Liisaayilo Liikhulu lino lyeesi ise nombakhile lwe lisiina lyoowo, 
45ubawulilatsaka khuuloomba khwaabwe nga wemikhile iyo mwikulu, 
uboolelesele isho she khuuwula baasiku baabwe. 
46“Buli muundu yeesi oneka. Ne siinga babaandu boowo booneka is'uli, nawe 
uryo waabalekhela baasiku baabwe khuubawula, baabayila nga baabowe mu 
shibala she aleeyi namwe she aambi ano. 
47Ne ni baba nga bali iyo mu shibala she bubowe, bewulila kumutaambo 
beebiyisa bibyoonako byaabwe, baaloomba bari, ‘Khwaayoneka naabi, 
khwaakhola buubi buukali ni bumoyaani buukali.’ 
48Ne siinga beebiyisa baakobola is'uli ni kumwoyo kwaabwe kwoosi, ni buulamu 
bwaabwe bwoosi, nga baashuukhiile shibala shino sheesi waha bakuuka 
baabwe, ni shiriimba shino sheesi wamweene warobora, naluundi nga 
baashuukhiile Liisaayilo Liikhulu lino lyeesi noombakhile lwe 
khukhwisaayilamo iwe, 
49ubawulilatsaka nga weemikhile iyo mwikulu mweesi umenya, uboolelesele 
sheesi bakana. 
50Wiyakhilatsaka babaandu boowo babaaba boonakisile is'uli luukali baryo, 
ukhole baasiku baabwe babaaba baabayilile mu bubowe khuuba be shiisa isi 
bali. 
51Lwekhuuba nibo bali babaandu boowo, bali buusikha bwoowo bwa buraawa, 
beesi wamweene warusa mu Misiri, beesi warusa khukhwaama mu mulilo 
kukwaaburukha khu nibo. 
52“Inoomba ndi khali wikuule tsimoni tsoowo khuubona khukhwilootsa khwase, 
ise umwakaanisi woowo, ni khukhwilootsa khwe babaandu boowo ba Isiraeli. 
Khali uwulilatsakile khuulila khwaabwe lwe buyeeti, n'ubeelamo. 
53Lwekhuuba iwe, O Umukasya Wele, nga ni wamusa bakuuka beefwe 
khukhwaama mu Misiri, waalomela umwakaanisi woowo Musa uri, 
wayawulawo Isiraeli khuuba babaandu boowo babeene luundi baaburaawa mu 
baandu boosi be khu shibala.” 

Solomoni awa babaandu tsikhabi 

54Aryo Solomoni nga n'amaliilisa khuuloomba khuno, ni khukhwilootsa khuno 
isi Umukasya, wenyukha aasi, weemikha iburaangisi we shisheeso, isi aaba nga 
waafukhamiile, ni kamakhono keewe nga waakenyusile angaaki mwikulu. 
55Aryo nga weemikhile abweene awo waaloleleele lituuli lyoosi lye ba Isiraeli, 
waabaloombela boosi tsikhabi, ni likono liikali nga aloma ari, 
56“Umukasya aruuyibwe naabi uweele babaandu beewe ba Isiraeli 
khuuwolakho, nga umweene n'asuubisa. Mbaawo na ndweela khu lomo tse mu 
bisuubiso byeewe isi aawa umwakaanisi weewe Musa, ikhooleleele ta. 
57Inoomba ndi khali Umukasya Wele abeele ni nafwe musaambo isi aaba ni 
bakuuka beefwe, khali s'akhulekhile ifwe, namwe khali s'akhwaantsukhile ta. 
58Khali akhushuusile ifwe kimyoyo kyeefwe kiba kikiikana khuukhola ibyo 
byeesi niye akana byonyene, ni khuuwulila kamakaambila keewe, ni biilakilo 
byeewe byoosi byeesi niye aalakila bakuuka beefwe. 
59Inoomba ndi biilomo bino byeesi inoombile, khali Umukasya Wele 
abikhebuliile mu buli mbuka yoosi, shiilo ni kumuusi. Khali elooseele 
khukhwoolelesa bibyase nga umwakaanisi weewe, ni khukhwoolelesa ibyo 
byoosi bye babaandu beewe ba Isiraeli, mu buli shiindu shoosi sheesi khukana. 
60Khayo babaandu boosi be mu shibala shoosi bamanye bari iliwo Umukasya 
Wele yenyene, mbaawo wele ukuundi ta. 
61Ari inywe babaandu beewe, ni mube babaawulila Umukasya Wele weefwe, nga 
mukyeendela mu makaambila keewe, luundi nga muliinda bilakilo byeewe, nga 
ni muli khukhola shaleelo shino.” 

Tsikhabi tsa buraawa khu Liisaayilo Liikhulu 
(2 Bye Kimiboolo 7.4-10) 

62Lwanyuma umuyiinga ni ba Isiraeli boosi babaabawo ni naye, bawaanayo 
tsisaayilo isi Umukasya. 
63Solomoni wawaanayo tsisaayilo tse lukoosi isi Umukasya tsitsoola tsiyeeyi 
kimikaanda kibili ni bikana bibili (22,000), ni khuutubakho kamasheese 
kumweeka mutweela ni kimikaanda kibili (120,000). Musaambo iyo, umuyiinga 
ni ba Isiraeli boosi baawa Liisaayilo Liikhulu tsikhabi tsa buraawa nga 
baliwaanayo isi Umukasya. 
64Khu shifukhu khweene ikhwo, umuyiinga wawaanayo shisiintsa she akari she 
lulwaanyi lwe buraangisi we Liisaayilo Liikhulu ly'Omukasya, waalukhosesa 
khuuba lwe khukhwisaayilakho. Wawaanayo ni tsisaayilo tsitsiindi swa busa, 
lwekhuuba shisheeso sha buroonzi shishaba iburaangisi we Liisaayilo Liikhulu 
shaba shifwiiti, nga sishinyala shokhebwelakho tsisaayilo tsingali ta. 
65Aryo Solomoni ni kutuuli kwe babaandu ba Isiraeli kwoosi, bekhoyela 
kamayiiya ke tsiweema aambi ni Liisaayilo Liikhulu khuumala biifukhu musaafu 
bibuufu. Babaandu baakali busa baaba baabusaniile awo khuutsya 

khukhwoolela ilala i Lebo-Hamati khu luwaande lwe ngaaki, khuutsya 
khwoolela ilala khu kheetsi khe Misiri, khu lubeka lwe mwaalo. 
66Khu shifukhu shisheelakho, nga nisho shifukhu she shinaane, nga kamayiiya 
kaweele, Solomoni waaloma babaandu khukhwiila ingo waabwe. Nabo baryo 
babaandu baasiibula umuyiinga, baamala baatsya, nga betsuule kumwikhoyo 
kumukali, lwe bibiindu biilayi biikali byeesi Umukasya aakholela umwakaanisi 
weewe Dawudi, atweela ni babaandu beewe ba Isiraeli. 

1 Bayiinga 9 

Umukasya abonekhela Solomoni luundi 

(2 Bye Kimiboolo 7.11-22) 

1Aryo Solomoni waamaliilisa khukhwombekha Liisaayilo Liikhulu ly'Omukasya, 
waamaliilisa ni lubili lweewe lwe khuukonamwo. Waamaliilisaka byoosi byeesi 
areengekhareengekha khukhwoombekha. 
2Lwanyuma ndi Umukasya waamubonekhela kumuluundi kwe khabili, nga 
n'amubonekhela makiboole i Gibiyoni. 
3Umukasya waamulomela ari, “Ise naawuliile khuuloomba atweela ni 
khukhwilootsa khwoowo, khweesi ureerire isiindi. Ise naakhosesele intsu yino 
isi wombekhele, ni nase mu bweene muno nimwo mweesi kane 
baantsisaayatsakile. Intsu yino ili iyase, ni nase kane ingilolelatsakile biifukhu 
byoosi. 
4Ne isi iwe, siinga uwuliilisa byeesi inoma nga paapawo Dawudi n'akholatsaka, 
ni kumwoyo kwaŋali luundi kumuwolu, ukholatsake byoosi byeesi 
kamakaambila ni biilakilo byase byeesi biloma, 
5ni nase kane nolelese bibitsubo byase byeesi nalomela paapawo Dawudi, ndi 
ilibawo umuundu khukhwaama muungo mweewe, uliba umuyiinga wa Isiraeli 
biilo ni biilo. 
6Ne siinga iwe uminyaalila ise, namwe babaana boowo babaalikhusikhila iwe, 
siinga nabo baminyaala, baalekha khuwuliilisa kamakaambila kaase ni biilakilo 
byase byeesi indikhuukhuwa iwe, luundi baatsya baakaanisa ba wele babaandi, 
babesaaya, 
7nase ndyo singene ifukiilise babaandu baase ba Isiraeli khuumenya mu shibala 
shino sheesi nabawa ta. Naluundi kane naantsukhe Lisaayilo lino likhosefu isi 
nalomakho ndi kane bantsisaayatsakilemo. Indyo kane nikyelise linaambo lya 
Isiraeli khuuba nga she khukhwilolakho busa luundi babe buukhomo isi 
kamanaambo kakaandi. 
8Abe yakhaba nga Lisaayilo lino likhulu libonekha nga lye kamaani naabi liryo, 
kane liikyele busa nga she khukhwiyaanga isi abo babaabirawo, nga bereeba 
bari, ‘Lwashiina Umukasya aakhola shishiindu shiibi shishifwaana shiri khu 
baandu beewe ni khu Lisaayilo lyeewe likhulu?’ 

9Ne babaandu babeene baliilamo bari, ‘Shino shaba shiri lwekhuuba babaandu 
baarura khu Mukasya Wele waabwe, uwarusa bakuuka baabwe khukhwaama 
mu shibala she Misiri, beela khukhwisaaya ba wele babaandi, shaakila 
Umukasya waabareerakho buukosi buno.’ ” 

Indakaano ya Solomoni ni Hiramu 
(2 Bye Kimiboolo 8.1-2) 

10Khukhwombekha Lisaayilo likhulu atweela ni lubili, byayilila Solomoni 
kimiiko kamakhumi kabili. 
11Lwanyuma Solomoni waabukula biriimba kamakhumi kabili bye mu shisiintsa 
she Galilaaya, waabiwa Hiramu, umuyiinga we Tuulo, nga amusasula lwe 
tsimbaawo tse kimisaala sida ni sayipuraasi, ni zaabu byeesi aaraambisa. 
12Ne Hiramu n'etsa khukhwaama i Tuulo khuubona khu biriimba byeesi 
Solomoni aamuwa, biriimba bino byaalekha khumusangaasa ta. 
13Kila alomela Solomoni ari, “Wandaayase, biriimba shiina bino byeesi 
umbeele?” Kila Hiramu alaanga biriimba bino ari Kabulu, lwekhuuba aabibona 
nga sibilimo kumukaso ta. Biriimba bino bilaangibwa biryo khukhwoolesa ni 
shaleelo shino. 
14Hiramu aaba waayakaanisa umuyiinga Solomoni tsikilo bikana bine (4,000) 
tse zaabu. 

Bibiindu bibiindi byeesi Solomoni aakhola 
(2 Bye Kimiboolo 8.3-18) 

15Eyino niyo isaambo isi Solomoni awaanyiinyamo babaandu khuuraamba nga 
boombekha Liisaayilo Liikhulu ly'Omukasya, atweela ni lubili lweewe, ni Millo, 
ni litikiiyi lya Yerusalemu, atweela ni biriimba bya Hazori, ni Megido ni Gezeri. 
16Makiboolekho, Faraawo umuyiinga we Misiri, ebwakala lwanyuma wahaamba 
shiriimba Gezeri, waashiwaambisakho kumulilo, waashoosha shaawawo, 
weeraka ni babaandu ba Kanaani babaaba bashimenyamwo. Lwanyuma 
waashiwayo nga shiwaanwa she bukhwaale isi umukhaana weewe, 
uwakhwaalikha wa Solomoni. 
17Aryo Solomoni waakhakakho khuubona ari shiriimba shino sha Gezeri 
shombekhebwa luundi. Solomoni waalakila ni baraambi beewe 
khukhwoombekha ni biriimba Besi-Horoni she Mwisina, 
18Baalati, ni Tamari shishaba mu mubiimbi kwe mu shibala sheewe. 

19Baatubakho ni khukhwombekha biriimba bye birara, ni biriimba mweesi 
kamakaali, ni tsiŋwaaŋwa tseewe bibiikhibwa. Solomoni waabalakila 
khukhwoombekha byoosi byeesi akana mu Yerusalemu, ni mu Lebanooni, na 
buli aandu oosi mu buyiinga bweewe. 
20Aabawo babaandu babaakhaaba ba Isiraeli ta, nga nibo ba Amori, ba Hiti, ba 
Perizi, ba Hivi, ni ba Yebusi, babaaba nga bamenya mu shibala isho. 

21Bano boosi baaba babetsukhulu be babaandu be kamanaambo, beesi ba 
Isiraeli bakhaahesa ta, ne baaramawo nga baakulwa be ba Isiraeli. Bano boosi, 
Solomoni aalakila ari benjisibwe mu buraambi bweewe ni kamaani, naluundi 
baarama nga baraamba baryo khukhwoolesa ni shaleelo shino. 
22Ne khu baandu ba Isiraeli, mbaawo na mutweela isi Solomoni aalakila ari 
bamwinjise ni kamaani mu buraambi ta. Ne khuurusakho nibo aabakhola busa 
khuuba baselikhale beewe, baakhulu be angaaki mu buwuli bweewe, baakhulu 
be kamaye, baakhulu be babatimisa kamakaali keewe, ni naabo babatimila khu 
ŋwaŋwa tseewe. 
23Solomoni aarobolayo baakhulu babaandi baboola bitoondo biraano ni 
kamakhumi karaano (550), khuuba nga nibo babaalolelela baraambi 
babaakholatsaka mu bye khukhwombekha khweewe. 
24Lwanyuma nga Solomoni waamalile khuumusa umukyelama weewe, uwaba 
umukhaana wa Faraawo khukhwaama mu shiriimba sha Dawudi, waamuyila 
mu lubili lweewe lweesi aamwombekhela. 
25 Abe kimiluundi kitaru mu mwiiko, Solomoni awaanayo tsisaayilo tsintsoshe, 
ni biwaanwa bye lukoosi isi Umukasya, nga araambisa shisheeso sheesi 
ombekha. Aryo Solomoni waamaliilisa kumulimo kwe khukhwombekha 
Liisaayilo Liikhulu. 
26Lwanyuma umuyiinga Solomoni wombekha tsimeeri i Eziyoni Geberi, 
shishaba aambi ni Elati she mu shibala sha Edomu, khu ndulo khwe nyaantsa 
Imbesemu. 
27Hiramu waarumana basaani beewe babaamanya naabi bye khuusuba khu 
meetsi, khuutsya khutimisa tsimeeri tsa Solomoni, nga baraambila atweela ni 
basaani ba Solomoni. 
28Baatsya baatimisa tsimeeri boola i Ofiri, baareerera umuyiinga Solomoni 
tsikilo kumukaanda ni biikana bine (14,000) tsa Zaabu. 

1 Bayiinga 10 

Nabakyelama we Sheba akyeniyila Solomoni 

(2 Bye Kimiboolo 9.1-12) 

1 Nabakyelama we Sheba n'awulila khu biwaamba khu lubuyi lwa Solomoni, 
aryo weetsa i Yerusalemu khuumukhakilisa nga amureeba bireebo birafu. 
2Nabakyelama yuno eetsa i Yerusalemu nga ali ni baakali khu baakhulu beewe, 
nga waasutiile khu sikilya bibiindu bye lisuno biikali nga bibiwunya buulayi, 
zaabu ingali naabi, ni kamabaale ke buukusi bwe angaaki. Nga n'olayo 
waakanana ni Solomoni, baakanikhanamwo bibiindu biikali naabi byeesi aaba 
waamuwulilakho. 



722 

 

 
Ibayibuli Ingwalaafu 

© 2016 Bible Society of Uganda. 
  

 

 

3Solomoni aryo weelamwo bireebo byoosi byeesi nabakyelama aamureeba, nga 
mbaawo na shitweela khu nibyo shishamukhaasa khusontsoola ta. 
4Nabakyelama we Sheba yuno n'abona Solomoni nga n'ali uwe kamakhula 
kamakali naabi, ni ntsu isi ombekha nga nifwaana, 
5waarama nga waasamiliile busa. Naluundi waarama nga weyaangile naabi lwe 
biilyo byeesi baareera khu meetsa tseewe, ni saambo isi baakhulu be mu lubili 
lweewe bekhalamwo, ni saambo iye bikwaaro byaabwe, ni saambo isi 
babaakaanisi beewe nabo baakwaaramwo, ni khuutubakho tsisaayilo tseesi 
baaba nga booshela mu Liisaayilo Liikhulu ly'Omukasya. 
6Lwanyuma kila alomela umuyiinga ari, “Ibyo byoosi byeesi nawulila nga ndi mu 
shibala shase, bibiwaamba khu biilayi byeesi wakhola, ni bibiwaamba khu 
makhula koowo kamakali, bili byaŋali. 
7Ne bibiindu bino abe sinabifukiilisa ta, khukhwoolesa samweene ni neetsile, 
naabibona ni tsimoni tsase. Mu ŋali mu bweene, abe naawulilakho bikyeekhe 
biri. Kamakhula koowo, ni khuutsowatsowana khwoowo byeesi imboone, 
bifuurira aleeyi naabi ibyo byeesi abe nawulilakho. 
8Nga bali ni kumwikhoyo babaandu bano boosi! Nga bali ni kumwikhoyo naabi 
baakhulu boowo bano, babeemikha iburaangisi woowo buli busheele, nga 
bawulila bye kamakhula koowo! 
9Aruuyibwe naabi Umukasya Wele woowo! Bona waakhuwa iwe ikhabi 
khukhwikhala khu shitsoloŋo nga umuyiinga wa Isiraeli. Aryo lwekhuuba 
Umukasya akana naabi Isiraeli ni khuukana khukhuukhakama ta, waakhukhola 
iwe khuuba umuyiinga nio unyalise khuubawula mu bwaŋali ni bukwalaafu.” 
10Lwanyuma nabakyelama we Sheba waawa Solomoni tsikilo tsa zaabu 
khuutuuma mu bikana bine (4,000), ni khuutubakho ni kamabaale ke buukusi 
bwe angaaki, atweela ni bibiwunya buulayi. Mbaawo umuundu ukuundi 
uwareerakho luundi bibiindu bye buukusi bwe angaaki, nga byeesi 
nabakyelama we Sheba aareerera Solomoni ta. 
11(Ne tsimeeri tsa Hiramu tsareera i zaabu khukhwaama i Ofiri, tsaareera ni 
bikyeenga biikali bye kimisaala, ni khuutubakho kamabaale ke buukusi bwe 
angaaki. 
12Umuyiinga waraambisa bikyeenga bino khuuba tsinguulilo tse Liisaayilo 
Liikhulu ly'Omukasya, ni lubili lweewe. Waaraambisa bikyeenga bino ni 
khukhwoombekha tsiindingiti ni tsindoongo bye babeembi be kimyeenya. 
Mbaawo bikyeenga bibiindi bibyareerebwakho luundi, namwe 
khuubonekhakho luundi, bibifwaanakho nga bino ta, paka khukhwoolesa ni 
shaleelo shino.) 
13Umuyiinga Solomoni waakabila nabakyelama we Sheba biwaano biikali 
byoosi byeesi aakana, ibyo byoosi byeesi aaloomba, ni khuutubakho ni bibiindi 
byeesi aamuwa mu bunyala bweewe nga umuyiinga Solomoni. Lwanyuma lwa 

bino byoosi, nabakyelama yuno atweela ni babaakaanisi beewe, welayo mu 
linaambo lyeewe. 

Buyiindifu bwa Solomoni 
(2 Bye Kimiboolo 9.13-28) 

14Mu buli mwiiko Solomoni aafunatsaka zaabu tsitsoola tsikilo Kimyeeka kibili 
ni bikana bitaru (23,000). 
15Khu bino byoosi nga waakhurakho byeesi aafunatsaka khukhwaama khu 
basuubusi ni babaakulaana babaabirira mu shibala sheewe ta, ni bibiindi 
khukhwaama khu bayiinga be Buwarabu, ni khukhwaama khu ba gafana be 
shibala. 
16Umuyiinga Solomoni waakhola tsingabo bitoondo bibili (200) khukhwaama 
mu zaabu, nga mu buli ngabo araambisa aambi zaabu tsikilo musaafu. 
17Naluundi waakholayo tsingabo tsitsiindi tsinjeekhe bitoondo bitaru (300), 
natso khukhwaama mu zaabu, nga mu buli ndweela aaraambisa aambi zaabu 
tsikilo tsibili. Umuyiinga waabiikha tsingabo tsino mu lubili lweewe lweesi 
bombekha nga baraambisa bisaala khukhwaama mu shisaali she Lebanooni. 
18Lwanyuma ndi umuyiinga waakholayo shitsoloŋo shiboofu shisheene, 
khukhwaama mu masaanga ke ntsofu, waashimiliisa khu ngaaki ni zaabu 
inyene. 
19Shitsoloŋo isho shabakho biniinilo bisesaba, nga mu mukoongo mwasho 
mukhwibotokhelele. Nga khu buli luwaande lwe shitsoloŋo, khulikho isi 
kamakhono kekhala, ni bifwaananyi bye talanyi byaayimikha khu buli luwaande 
lwe shitsoloŋo. 
20Waakholayo bifwaananyi bye talanyi biindi likhumi na bibili, nga buli 
shitweela shiimikha shaalolelanila ni shishiindi khu buli lidaala litweela khu 
biniinilo. Mbaawo na shitweela khu bitsoloŋo bibiindi mu shibala shoosi, 
shishakholekha nga shishifwaanakho nisho ta. 
21Ni bikhopo by'omuyiinga Solomoni bye khuunyweelamo byoosi, byakholebwa 
khukhwaama mu zaabu, ni khuutubakho ni bibiindu bibiindi bye khuuraambisa 
mu lubili lweewe. Bino sibyakholebwa khukhwaama mu feetsa ta, lwekhuuba, 
ifeetsa yaba siilimo kumukaso naabi mu biseela bya Solomoni ta. 
22Shaba shiryo lwekhuuba umuyiinga aaba ali ni tsimeeri tse Tarushishi ngali 
naabi khu nyaantsa, tsitsatsyatsaka khukhola bye buukusi, nga tsitubaanila 
atweela ni tsimeeri tsa Hiramu. Mu buli miiko kitaru, tsimeeri tsino 
tsakobolatsaka nga baatsitsusilemo izaabu, feetsa, kamasaanga ke tsintsofu, 
atweela ni tsikhobe, kamasilikhe ni binywiinywi byeesi balaanga bari pikooko. 
23Aryo umuyiinga Solomoni wekyela ufuura mu bye buyiindifu ni mu makhula, 
khuuminyisa bayiinga boosi be mu shibala shoosi. 
24Babaandu be mu buli linaambo lyoosi khu shibala beetsaatsaka isi Solomoni 
khuumukyeniyila, ni khuuwulilatsaka bye kamakhula keesi Wele aamuwa. 

25Abe buli mwiiko kukuubira, babaandu bano boosi beetsa khuumukyeniya nga 
bamureerera biwaanwa bye feetsa, ni zaabu, ni bikwaaro, ni bye busoolo, ni 
bibiindu bibiwunya buulayi, ni tsiŋwaaŋwa, ni tsinyuumbu. 
26 Solomoni ebuusanisila atweela kamakaali ni tsiŋwaaŋwa; atweela byoosi 
aaba ni kamakaali shikana shitweela ni bitoondo bine (1,400), ni tsiŋwaaŋwa 
kumukaanda mutweela ni bikana bibili (12,000), tseesi aara mu biriimba 
bibiindi, ni mu shiriimba Yerusalemu isi umuyiinga aba. 
27Umuyiinga aakhola ifeetsa yaaba mu bukali, yekyela busa nga kamabaale mu 
Yerusalemu, naluundi wekyelisa kimisaala kya sida kyaaba mu bukali, 
kyaafwaana busa nga kimisaala kimisukamooli kye Shepuhela. 
28Tsiŋwaaŋwa tseesi Solomoni aasuubulatsaka baatsamisatsaka mu Misiri ni 
mu Kuwe, baasuubusi b'omuyiinga baatsifunatsaka khukhwaama i Kuwe khu 
beeyi indayikho. 
29Khu mbuka iyo, likaari lilyareerebwa khukhwaama i Misiri, abe balikula khu 
bisiintsa bitoondo bisesaba (600) bye feetsa, ni khuukula iŋwaaŋwa khu 
bisiintsa bye feetsa shitoondo shitweela ni kamakhumi karaano (150). Bino 
byoosi abe lwanyuma beelayo baabikulisa isi bayiinga be ba Hiiti, ni bayiinga be 
ba Aramu. 

1 Bayiinga 11 

Solomoni ayila bakhasi baakali 

1 Khu mbuka yino, umuyiinga Solomoni aakana bakhasi baakali, khukhwaama 
mu manaambo kamakali. Khuutuba khu mukhaana wa Faraawo, niye aayila 
bakhasi babaandi khukhwaama mu Mowaabu, ni mu Amoni, ni mu Edomu, ni 
mu Sidoni, ni khukhwaama mu ba Hiti. 
2Kano kaaba kamanaambo keesi Umukasya aalakila babaandu ba Isiraeli 
khuulekha khuyilamo bakhasi, namwe kamanaambo kano khuubayilamo ta. 
Lwekhuuba bakhasi bano abe banyala baabashuusa kimyoyo kyaabwe 
khukhwisaaya ba wele babaandi. Ne Solomoni niye waabewaambakho naabi 
nga abakana. 
3Aryo waaba ni baakyelama bitoondo musaafu (700), nibo babaaba bakhaana be 
bayiinga, waatubakho ni bakhasi be bulafu bitoondo bitaru (300). Baryo bakhasi 
bano boosi baamushuusa kumwoyo kweewe khuurura khu Mukasya. 
4Aryo Solomoni n'ahangala mu miiko, bakhasi bano baashuusa kumwoyo 
kweewe khukhwiila khukhwisaaya ba wele babaandi, mu shifwo she 
khukhwisaaya Umukasya Wele weewe mutweela yenyene, nga paapa weewe 
Dawudi n'akholatsaka. 
5Solomoni waarakikha khukhwisaaya Ashitoresi, nga niye wele umukhasi uwe 
Sidoni, ni Milukomu, wele we mbikho uwe ba Amoni. 

6Musaambo iyo, Solomoni waakhola bye bubwoonaki mu moni ts'Omukasya, 
waalekha khwiwaanilayo ilala khuuloondelela Umukasya, nga paapa weewe 
Dawudi n'akholatsaka ta. 
7Lwanyuma Solomoni wombekha shiifwo she khukhwisaayilakho khu lukiingi 
lulwaba ibwaamanyaanga wa Yerusalemu, khukhwisaaya Kyemoshi, wele we 
mbikho uwe ba Mowabu, ni Moleki, wele we mbikho uwe ba Amoni. 
8Solomoni wombekhela bakhasi beewe babaandi babaaramile nabo, biifwo 
bibiindi bye khukhwisaaya nga boosha bubaane isi ba wele baabwe. 
9Aryo Umukasya waakhalala naabi khu lwa Solomoni, lwekhuuba kumwoyo 
kweewe kwashuukha kwaarura khu Mukasya, Wele wa Isiraeli, uwaba 
waamubonekhela kimiluundi kibili kimibuufu. 
10Umukasya aamubonekhela luundi waamurewula ni khufuurira ilala 
bibiwaamba khukhwiisaaya ba wele babaandi, ne Solomoni niye waalekha 
khuuloondelela likaambila ly'Omukasya ta. 
11Shikila Umukasya alomela Solomoni ari, “Khukhwaama nga iwe n'ukhaliilewo 
ilala khuulekha khuwaamba indakaano yase, ni khuuloondelela kamakaambila 
kaase, ni biilakilo byeesi nakhuwa, ari kane ikhwinuulekho buyiinga buno 
imbukhurusekho, imbuwe umwakaanisi woowo. 
12Ne khulwe buulayi bwa paapa woowo Dawudi, shino singene ishikhole mu 
mbuka yoowo nga ushiili mulamu ta. Buyiinga buno kane imbwonuule 
khuuburusa khukhwaama mu bunyala bw'omusooleli woowo. 
13Ne ndi singene imurusekho buyiinga bwoosi ta; ne kane imulekhelekho 
khuuwula shikuuka shitweela shonyene, khulw'omwakaanisi wase Dawudi, ni 
khulwe buulayi bwa Yerusalemu, shiriimba sheesi nerobolela.” 

Baasiku ba Solomoni 

14Lwanyuma Umukasya wenyusila Solomoni umusiku nga niye Hadadi, uwaba 
aama muungo mwe buyiinga mu shibala sha Edomu. 
15Mu miiko kikyaba kyaabira, Dawudi aatsya mu shibala sha Edomu, atweela ni 
Yowabu, umukhulu we liiye lyeewe, khuutsya khusiikha ba Isiraeli babaafwiila 
mu busoolo. Nga bali iyo, liiye lye ba Isiraeli beeraka buli muundu uwe saani 
yeesi mu Edomu. 
16Yowabu ni liiye lyoosi lye ba Isiraeli baaramayo khuumala kimyeesi kisesaba, 
nga beeraka buli musaani na buli busooleli yeesi. 
17Ne Hadadi uwaba nga ashiili musooleli mu mbuka iyo, atweela ni baalala khu 
bakaanisi ba paapa weewe, baatitukhawo. 
18Baryo baatitukha khukhwaama i Midiyani, baatsya i Parani, isi baafunila 
babaandu babaandi baabetubaasakho. Khukhwaama awo baatsya i Misiri, 
baatabula wa Faraawo, uwabawa intsu ye khuukonamwo, waabawa biilyo, 
waabawa ni liiswa. 

19Hadadi waakanibwa naabi ni Faraawo, woola ni khuumufukiilila khuukhwa 
yaayawe w'omukhasi weewe nabakyelama Tapenesi. 
20Hadadi ni yaayawe wa Tapenesi yuno, basaala umwaana umusiinde, 
baamutwiikha lisiina bari Genubati. Umwaana yuno Genubati waaba muungo 
mwa Faraawo, waatsowela atweela ni babaana ba Faraawo babeene. 
21Nga Hadadi ali iyo mu Misiri, waawulila bari Dawudi atweela ni Yowabu, 
umukhulu we liiye lyeewe baafwa, waatsya waalomela Faraawo ari, 
“Ikhuloomba ufukiilise nileyo mu shibala shase.” 
22Faraawo naye waamureeba ari, “Lwashiina? Manya iliwo shishiindu shoosi 
sheesi utaamba nga uli ano ni nase, shikila uloma uri ukana khukhwiilayo mu 
shibala she weenywe?” Hadadi weelamo ari, “Mbaawo ta. Ne ngana busa 
ufukiilise khukhwiilayo.” 

Rezoni naye ekyela umusiku wa Solomoni 

23Wele ndi wenyusila Solomoni umusiku ukuundi, Rezoni umusooleli wa 
Eliyada, uwatitukha khukhwaama khu mukhulu weewe Hadadezeri, umuyiinga 
wa Zoba. 
24Rezoni yuno ebuusanisila babaandu banabumiinyi, niye wekyela umukhulu 
waabwe. Lwanyuma lwa Dawudi khuuwula kamaye ka Hadadezeri, Rezoni yuno 
ni babaandu beewe, baatitukha baatsya bamenya i Damasiko, baamwikyelisa 
niye umuyiinga wayo. 
25Niye aba umusiku wa Isiraeli mu biifukhu bya Solomoni byoosi, nga 
abasoolanisa, nga Hadadi naye n'akhola. Rezoni nga ali umuwuli wa Siriya, 
abiiyila naabi Isiraeli. 

Yerobowamu amiinyaalila Solomoni 

26Yerobowamu umusooleli wa Nebati, uwaba mutweela khu bakaanisi ba 
Solomoni naye waamushuukhakho. Yuno aaba aama mu shiriimba Zereda, mu 
shikuuka sha Efurayimu. Paapa weewe Nebati aaba waafwa, ne maayi weewe 
Zeruwa, aaba namulekhwa ne nga aaba ashiiliwo mulamu. 
27Yino niyo ilomo iyakila naye weyawukha khu muyiinga. Solomoni aaba nga 
alikho ombekha i Millo, khu luwaande lwe bwaamanyaanga wa Yerusalemu, ni 
khuufuunikha kumwaanya kukwaba mu litikiiyi lye shiriimba sha paapa weewe 
Dawudi. 
28Yerobowamu aaba umusaani ukhola kimilimo buulayi naabi. Solomoni 
n'amubona aryo, waamwikyelisa niye khuuba nga ukhulila kimilimo kyoosi kye 
ntsu ya Yusufu. 
29Shifukhu shitweela, Yerobowamu n'aba nga ali khuurura khukhwaama mu 
Yerusalemu, umuŋoosi Ahija uwaama i Shilo waamwakaanana khu ntsila. Ahija 
aaba waakwaarire shikwaaro shishaakha, naluundi nga boombi bali iyo 
mwirome. 

30Ahija waabukula shikwaaro sheewe shishaakha tsana sheesi aaba nga 
waakwaarire, waashonuulakamo bisiintsa likhumi na bibili. 
31Lwanyuma waalomela Yerobowamu ari, “Yiibukulila bisiintsa bino likhumi, 
lwekhuuba Umukasya Wele ali khuuloma ari, ‘Ndi aambi khukhwonuulamo 
buyiinga khukhwaama mu bunyala bwa Solomoni. Iwe kane ikhuwe bikuuka 
likhumi. 
32Ne niye kane imulekhele shikuuka shitweela khulw'omwakaanisi wase 
Dawudi, ni khulwe buulayi bwa Yerusalemu, shiriimba sheesi narobola 
khukhwaama mu Isiraeli mwoosi. 
33Lwekhuuba Solomoni waandurirekho, weelile khukhwisaaya Ashitoresi, wele 
umukhasi we ba Sidoni; ni Kyemoshi, wele we ba Mowabu; ni Milukomu, wele 
we ba Amoni. Naluundi waakhukyeenda nga aloondelela tsintsila tsase, 
khuukhola byeesi ise ingana ta. Niye waakhuuloondelela kamakaambila ni 
biilakilo byase, nga paapa weewe Dawudi n'akhola ta.’ 
34“ ‘Ne shonyene ndi, singene imurusekho buyiinga buno bwoosi khukhwaama 
khu niye nga ashiili mulamu ta. Ne kane imuliinde niye awule mu mbuka yeewe 
yoosi, khulw'omwakaanisi wase Dawudi, isi samweene narobora, naluundi 
lwekhuuba niye aloondelelatsaka kamakaambila kaase, ni biilakilo byase. 
35Indyo lwanyuma indirusa buyiinga buno khukhwaama khu musooleli weewe, 
ikhuwe iwe bikuuka likhumi. 
36Ne umusooleli weewe kane imuwekho shikuuka shitweela shonyene. Lwa 
shino, umwakaanisi wase Dawudi arame nga alikho n'umwitsukhulu uli 
umuyiinga mu Yerusalemu, nga nisho shiriimba sheesi narobora 
khukhuuntsisaayilamo. 
37Kane ikhwikyelise iwe khuuba umuyiinga wa Isiraeli, ni nawe kane uwule oosi 
isi kumwoyo kukana. 
38Iwe siinga uba umuwolu wakholela khu byoosi byeesi ise ikhulakila, naluundi 
waloondelela tsintsila tsase, naluundi wakhola byoosi bibiili mu makaambila 
kaase ni biilakilo byase, nga umwakaanisi wase Dawudi n'akhola, indyo nase 
kane imbatsake ni nawe busheele. Naluundi kane ikhuwaangasile iwe mu 
buwuli buno, nga ni nakholela Dawudi, indyo ikhuwe Isiraeli shoosi khuuba 
shishoowo. 
39Ne lwe shishoonako sha Solomoni shino, kane imbe babetsukhulu ba Dawudi 
shitaambiso, ne singene shibe she biilo ni biilo ta.’ ” 
40Aryo Solomoni waahentsa isaambo iye khukhwiira Yerobowamu. Ne 
Yerobowamu waatitukhila w'omuyiinga Shishaka uwe Misiri, waamenya 
ibweene iyo khukhwoolesa Solomoni n'afwa. 

Khuufwa khwa Solomoni 
(2 Bye Kimiboolo 9.29-31) 

41Bibiindu byoosi byeesi Solomoni aakhola mu buwuli bweewe, ni bye 
kamakhula keewe, byaronebwa mu Shiitabo she buraambi bwa Solomoni. 
42Solomoni aawulila mu Yerusalemu, nga awula Isiraeli yeesi khuumala kimiiko 
kamakhumi kane kimibuufu. 
43Lwanyuma Solomoni waafwa, baryo baamusiikha iyo mu shiriimba sha paapa 
weewe Dawudi. Lwanyuma lwaawo, umusooleli weewe Rehobowamu weelawo 
nga umuyiinga. 

1 Bayiinga 12 

Bikuuka bye Ngaaki biiyawukhakho 

1Rehobowamu waatsya i Shekemu, lwekhuuba ba Isiraeli boosi abe beetsile 
ibweene iyo khumwikyelisa niye umuyiinga. 
2Ne Yerobowamu umusooleli wa Nebati n'awulila bibiili khuutsya mu moni, 
wenyukha khukhwaama i Misiri isi aba amenya, lwekhuuba aatitukhilayo 
khukhwibisa khu Solomoni, aryo waakobola. 
3Babaandu khukhwaama mu bikuuka bye ngaaki bya Isiraeli baamurumanisa. 
Baryo niye atweela ni babaandu boosi baatsya khubona Rehobowamu, 
baamulomela bari, 
4“Paapa woowo Solomoni aakhuwaanyiinyatsaka waakhuraambisa kimilimo 
kimisiro naabi. Ne ari khukhuloomba khuri wanguyisekho khu busiro ubwo 
bweesi paapa woowo aakhurakho, ni nafwe kane khube aasi owo, naluundi 
khukhole buli shoosi sheesi kane ukhulakile khuukhola.” 
5Rehobowamu naye waabeelamo ari, “Ari ni mumbeyo biifukhu bitaru, imbe nga 
nambaasa khu shiindu isho, nio lwanyuma mwiitse mukobole, imbeelemo.” 
Baryo babaandu tsana baarurawo baatsya. 
6Lwanyuma umuyiinga Rehobowamu waatsya waakaananamwo ni baasakhalu, 
babaaraambakho ni paapawe Solomoni, khulwe lomo yino, waabareeba ari, 
“Makyesi shiina keesi muumba nio inyale khukhwiilamo babaandu bano?” 
7Basakhulu bano nabo baamwiilamo bari, “Iwe siinga ufukiilila khukhwikyela 
umwakaanisi we babaandu bano khu shifukhu shino, uli ni khuufukiilila 
khuubakanikhayo ni tsilomo tsindayi tse shiisa, nabo baryo kane babaatsake 
babaakaanisi boowo biifukhu byoosi.” 
8Ne Rehobowamu waalekha khufukiilila bilomo bye kamakyesi byeesi 
baasakhalu baamuboolela ta, waatsya wakaananamwo ni basooleli beesi 
aatsowa nabo, nga khu mbuka yino baaba bali babaakaanisi beewe. 
9Waabareeba ari, “Inywe muwa makyesi shiina, nio khubeelemo babaandu bano 
babeetsile isi ndi nga banoma bari imbanguyisekho buusiro bwe kimilimo 
kyeesi paapa wase aabaraambisatsaka?” 

10Basooleli tsana bano babaatsowa ni naye baamwiilamo nga bamuloma bari, 
“Tsya uboolele babaandu bano babaakhulomele bari, ‘Paapa woowo Solomoni 
akhuwaanyiinyatsaka wakhuraambisa kimilimo kimisiro naabi. Ne ari 
khukhuloomba khuri wanguyisekho khu busiro ubwo bweesi paapa woowo 
aakhurakho, ni nafwe kane khube aasi owo, naluundi khukhole buli shoosi 
sheesi kane ukhulakile khuukhola,’ kane ubalome uri, ‘Khakhaala khe khu 
mukhono kwase khakyeekhe, khali khakali naabi khufuurisa mu shibuno mwa 
paapa wase. 
11Ilala siinga nga paapa wase aabaraambisatsaka kimilimo kimisiro naabi, ise 
ndi khuutsya khulooselakho kifuurewo. Niye aabawatsaka bitaambiso nga 
abakhupa ni tsikhoba, ise intsya khuraambisa tsikhoba nga tsilikho ni bibyuuma 
bibyooki.’ ” 
12Bifukhu bitaru tsana ni byawakho, Yerobowamu ni babaandu tsana bakobola 
isi Rehobowamu, khuwulila byeesi ababoolela. 
13Rehobowamu weelakamo babaandu bano ni buurafu, lwekhuuba aba 
waalekhile kamakyesi keesi baasakhalu baamuwa. 
14Niye aabeelakamwo buubi aryo, nga aloondelela kamakyesi keesi basooleli 
baamuwa, nga aloma ari, “Ilala siinga nga paapa wase aabaraambisatsaka 
kimilimo kimisiro naabi, ise ndi khuutsya khulooselakho kifuurewo. Niye 
aabawatsaka bitaambiso nga abakhupa ni tsikhoba, ise intsya khuraambisa 
tsikhoba nga tsilikho ni bibyuuma bibyooki!” 
15Aryo umuyiinga waalekha khuwuliilisa byeesi babaandu belootsa ta. Bino 
byoosi byafwaana biryo, lwekhuuba byaba byoolelesa ilomo y'Omukasya 
khubirira mu muŋoosi Ahija uwe Shilo, nga itsya isi Yerobowamu. 
16 Baryo ba Isiraeli boosi ni baabona bari umuyiinga waalobile khuubawa sheesi 
baakana, baalomela angaaki bari, “Ari ifwe khuli na mukabo shiina mu Dawudi? 
Sikhushiiliyo ni busikha buundi mu musooleli wa Yese ta. Inywe ba Isiraeli, 
yinyukha khwiileyo ingo! Ari lekha be ntsu ya Dawudi bewulile babaandu 
baabwe.” Baryo babaandu ba Isiraeli baakobolakayo ingo waabwe. 
17Aryo Rehobowamu waarama nga niye umuyiinga we babaandu ba Isiraeli 
babaaba nga bamenya mu biriimba bye mu shisiintsa sha Yuda. 
18Umuyiinga Rehobowamu waarumana Adoramu, uwaba nga niye ukhulila bye 
kimilimo kimisiro, khuutsya khukanikha isi babaandu. Ne ba Isiraeli boosi 
baamukhupa kamabaale, baamwiira. Ne kamakhuuwa kano nikoola isi 
umuyiinga Rehobowamu, waayuubakilisa khaangu, waatimaka waatsya 
wekaama khu shikaari sheewe, wekhuuna tsiindimo khuukobolayo i 
Yerusalemu. 
19Baryo babaandu be mu bikuuka bye shisiintsa she ngaaki bya Isiraeli, 
bekaanila ilala khuuwulibwa n'umwitsukhulu wa Dawudi yeesi, khukhwoolesa 
ni shaleelo shino. 

20Baryo ba Isiraeli boosi ni baawulila bari Yerobowamu waakobola 
khukhwaama mu Misiri, baamulaanga khukhwiitsa mu lubuusano lwaabwe, 
baamukhola niye khuuba umuyiinga wa Isiraeli yeesi. Shiryo shikuuka sha Yuda 
shonyene nisho shisharama nga shiwulibwa n'umuundu khukhwaama mu ntsu 
ya Dawudi. 

Buŋoosi bwa Shemaya 
(2 Bye Kimiboolo 11.1-4) 

21Nga Rehobowamu n'amala khukhwoola i Yerusalemu, waabuusanisa atweela 
baselikhale baboola kumweeka mutweela ni kimikaanda shinaane (180,000), 
khukhwaama mu Yuda ni mu Benyamini, ari batsye basoolanise ba Isiraeli be 
ngaaki, babakobose aasi e buunyala bweewe. 
22Ne Wele waalomela Shemaya umuŋoosi ari, 

23atsye alomele Rehobowamu, umusooleli wa Solomoni, umuyiinga wa Yuda, ni 
babaandu boosi babaamenya mu Yuda ni mu Benyamini nga abareewula ari, 
24“Mukhatsya khusoolanisa babaandu ba Isiraeli ta, bali baalebe beenywe. Ne 
buli muundu n'akoboleyo ingo weewe, lwekhuuba shino shishikholikhile 
shaama isi ise.” Baryo baawuliilisa buurume bw'Omukasya, beelakayo ingo 
waabwe, nga Umukasya n'alakila. 

Yerobowamu ekholela bifwaani bye Zaabu 

25Lwanyuma Yerobowamu weyombekhela shiriimba Shekemu, shishiili mu 
shibala she tsingoongo sha Efurayimu, waatsya wamenyatsaka mu bweene 
umwo. Waama awo waatsya wombekha shiriimba Penueli nasho. 
26Lwanyuma kila elomela mu mwoyo kweewe ari, “Ise nga naakhwiitsiliilisa 
buulayi, buyiinga buno bunyala bwaakobolayo mu be muungo mwa Dawudi. 
27Babaandu bano ni baba nga batsya i Yerusalemu mu Lisaayilo Liikhulu 
ly'Omukasya, khuutsya khuwaanayo tsisaayilo, banyala bashuusa kimyoyo 
kyaabwe khukhwiila khu Rehobowamu, umuyiinga wa Yuda. Baryo kane 
bantsire ise, bekyelise Rehobowamu khuuba umuyiinga waabwe mu shifwo 
shase.” 
28 Aryo lwanyuma lwe khuufuna kamakyesi khukhwaama mu bakhulu 
babaandi, umuyiinga waakholayo bifwaani bibili bye tsimoosi tse zaabu. Kila 
alomela babaandu ari, “O baandu ba Isiraeli, inywe lukyeendo lubabeelatsakiile 
luleeyi naabi khuutsyatsaka khukhwisaayila i Yerusalemu! Bona ari ba wele 
beenywe abashiina, babaabareera inywe khukhwaama mu shibala she Misiri.” 
29Aryo waara shifwaananyi she moosi iye zaabu shishiindi i Beseri, ni shishiindi 
waashira i Dani. 
30Shino sheesi baakhola shekyela shishoonako shikali naabi, lwekhuuba 
babaandu baatsyatsaka khukhwisaaya shifwaananyi shishaba i Beseri, ni 
shishiindi shishaba i Dani. 

31Yerobowamu wombekhayo buuyu khuuba bwe khukhwisaayilamo, 
waaroboraka ni basaayi khukhwaamaka busa mu baandu, babaakhaaba mu 
luruungo lwe busaayi lwa Levi ta. 

Khuusaaya bifwaani i Beseli 

32 Yerobowamu waarakikhisayo kamayiiya kamashaakha, kakaaba ke khuuliila 
khu shifukhu she likhumi na biraano, mu mweesi kwe shinaane, nga ni 
baashikholatsaka mu Yuda. Khu shifukhu isho, Yerobowamu umweene waatsya 
i Beseli, wawaanayo tsisaayilo khu sheeso, nga awaanayo isi shifwaananyi she 
moosi she zaabu sheesi arawo. I Beseli weene iyo, waarayo basaayi, 
khukhwakaanisatsaka mu buyu bwayo bwe khukhwisaayilamo. 
33Khu shifukhu isho sheesi umweene arawo, Yerobowamu umweene awaanayo 
tsisaayilo khu sheeso she Beseli. Wakhalawo khurawo kamayiiya ako mu 
Isiraeli, umweene isi atsyaatsakila khu sheeso khukhwoosha bubaane. 

1 Bayiinga 13 

Umuŋoosi khukhwaama mu Yuda 

1Shifukhu shitweela, Yerobowamu aaba nga wemikhile iburaangisi we 
shisheeso, nga atsya khuwaanayo bubaane, abawo mutweela khu baŋoosi ba 
Wele khukhwaama mu Yuda uwoola i Beseli, nga Umukasya amurumana. 
2Lwe bunyala bwe Lomo ya Wele, waalookhela angaaki nga aloma ari, “O iwe 
shisheeso! O iwe shisheeso! Umukasya waandumile ni buurume buno: 
Umwaana ulaangibwa Yosiya akhaasaalikhe muungo mwa Dawudi. 
Akhaawaaneyo basaayi babaama mu buyu bwe khukhwisaaya, babeetsa ano 
khukhwoosha bubaane khu shisheeso shino, khuuba nga tsisaayilo babeene, ni 
kamakuumba ke babaandu kakhooshebwele khwiiwe.” 
3Khu shifukhu khweene ukhwo, umuŋoosi uyo waawa khaabonelo, nga aloma 
ari, “Umukasya wasuubisa khukhwoolelesa shino: Shisheeso shino 
shikhaatikhemo khabili, ni likoshe liliishilikho litsutsukhe aasi.” 
4Ne umuyiinga Yerobowamu n'awulila byeesi umuŋoosi wa Wele akanikha 
bibiwaamba khu sheeso she Beseli shino, waatsanuusa kumukhono kweewe 
khukhwaama khu sheeso, waaloma ari, “Nimuwaambe umusaani uyu!” 
Khaangukho kumukhono kweesi aatsanuusa tsana kwoomela mu shifwo sheesi 
kwabamo, waalekha khunyala khuukukobosa ta. 
5Khu mbuka nyene iyo, shisheeso tsana shaatikhamo khabili, ni likoshe 
lilyashibakho, lyaatsutsukha aasi, nga umuŋoosi n'arewula makiboole. 
6Umuyiinga wekoontselela umuŋoosi wa Wele nga amuloma ari, 
“Naakhwikoontseleele, loomba Umukasya Wele woowo, awonese kumukhono 
kwase kube kumulamu luundi.” Umuŋoosi waamuloombela isi Umukasya, 
kumukhono kweewe kwaaba kumulamu luundi. 

7Lwanyuma umuyiinga waalomela umuŋoosi ari, “N'uwiitse mu lubili lwase, 
ubekho ni she khuulya. Naluundi ise kane ikhuweyo shiwaanwa.” 
8Ne umuŋoosi waalomela umuyiinga ari, “Sinyalisa ta, abe wakhaba nga 
wambeele shisiintsa she bibiindu byoositsana byeesi uli nabyo. Sinyala naalya, 
namwe naanywakho shishiindu shoosi ano ta. 
9Lwekhuuba Umukasya andakiile ari, ‘Ukhalyakho biilyo byoosi ta, namwe 
waanywakho kameetsi koosi ta, naluundi ukhakobolela mu ntsila isi utsiliilekho 
ta.’ ” 
10Aryo wawaamba kumukhoosi kukuundi, waalekha khukobolela khu ntsila isi 
aatsiilakho i Beseli ta. 

Umuŋoosi umusaakhulu khukhwaama i Beseli 

11Khu mbuka iyo, aabawo umuŋoosi umusakhulu uwaba nga amenya mu Beseli. 
Mutweela khu basooleli beewe weetsa waamuboolela ibyo byoosi byeesi 
umuŋoosi uwaama mu Yuda aakholela i Beseli ni byeesi aaboolela umuyiinga. 
12Kila umuŋoosi umusakhulu uyo areeba basooleli beewe tsana ari, “Atsiilile 
khu mukhoosi shiina?” Nabo baryo bookyesa paapa waabwe kumukhoosi 
kweesi umuŋoosi uwaama mu Yuda aatsiilakho. 
13Kila abalakila ari, “Ni muŋoonaŋoonere isikilya.” Baryo nabo ni baamala 
khuushikhola, waakikhalakho, 
14waaloonda khu muŋoosi tsana uwaama mu Yuda. Umuŋoosi umusakhulu 
waamunyoola niye nga wekhaale mwisina mwe kuusaala oko. Shikila amureeba 
ari, “Iwe niye umuŋoosi wa Wele khukhwaama mu Yuda?” Naye waamwiilamo 
ari, “E e, ise niye.” 
15Kila umuŋoosi umukhulu amuloma ari, “Yiitsa khutsye ni nase iwase, utsye 
ubekho ni she khuulya.” 
16Umuŋoosi uwaama mu Yuda waamwiilamo ari, “Ise sinyala naatsya ni nawe 
ta, naluundi sinyala naatsya naalyakho, namwe naanywakho shishiindu shoosi 
ta. 
17Umukasya andewuure nga andakila ari ikhalyakho namwe ikhanywakho 
shishiindu shoosi, namwe khuukobolayo ingo nga inaambisa intsila isi 
neetsilekho ta.” 
18Ne umuŋoosi umusakhulu waamwiilamo ari, “Ni nase ndi umuŋoosi nga nawe 
n'uli. Malayika w'Omukasya anganikhileyo nga anomela ari niitse ikhulome 
khutsye ingo wase, ikhuwekho khakhaandu khe khuulya, namwe khe 
khuunywa.” Ne umuŋoosi yuno khukhwaama mu Yuda s'ashimanyakho ari 
umuŋoosi umusakhulu uyu aba alikho amuwombesa ta. 
19Kila baryo benyukha baatsya boombi, n'umuŋoosi yuno khukhwaama mu 
Yuda waatsya waalya biilyo luundi waanywakho ni kameetsi. 

20Ne ni baaba nga bali khuulya, buurume bwaama isi Umukasya, bweetsa isi 
umuŋoosi umusakhulu, 
21abuboolele umuŋoosi uwaama mu Yuda ari, “Umukasya aloma ari iwe 
waaminyaaliile Umukasya Wele woowo. Bona iwe waakhwoolelesa byeesi 
Umukasya Wele woowo akhulakiile khuulekha khukhola ta. 
22Ukoboole ano waalya biilyo naluundi waanywa kameetsi ni nase, byeesi 
akhulakiile khuulekha khukhola ta. Ninashiryo, nga iwe wafwiile, kumulaambo 
kwoowo singene bakusiikhe mu ŋani ye ba paapa boowo ta.” 
23Ne lwanyuma ni baamala khuulya ni khuunywa, umuŋoosi umusakhulu 
waaŋoonaŋoona isikilya yeewe, waakiwa umuŋoosi uwaama mu Yuda. 
24Aryo umuŋoosi yuno uwaama mu Yuda waakiikhalakho, weeloosela ni 
lukyeendo. Ne naaba nga ali khu ntsila atsya, italanyi yaamwibwakala, 
yaamwiira. Kumulaambo kweewe kwaakalamilila khu ntsila, ni talanyi tsana ni 
sikilya byaaba nga byeemikhile aambi ni nakwo. 
25Babaandu babaaba nga balikho babira khu ntsila iyo, beetsa baabona 
kumulaambo ukwo, ni talanyi nga yeemikhile aambi ni nakwo. Baryo baatima 
baatsya i Beseli, shiriimba mweesi umuŋoosi umusakhulu amenyatsaka, baatsya 
baaboolela buli muundu yeesi isho sheesi baabona. 
26Aryo umuŋoosi umusakhulu uyo n'awulila bino waaloma ari, “Uyo akhiile 
khuuba niye umuŋoosi uwaama mu Yuda uwaminyaaliile Umukasya. Isho 
shaakila Umukasya waarumana italanyi yaamwiira.” 
27Kila umuŋoosi umusakhulu uyo aloma basooleli beewe ari, 
“Nimuuŋoonaŋoonele isikilya.” Baryo ni baamala khuukimuŋoonaŋoonela, 
waakikhalakho waatsya. 
28N'olayo, waanyoola kumulaambo nga kwaakalamiliile mu lukuuto, ni isikilya 
atweela ni talanyi nga byemikhile aambi ni nakwo. Abe italanyi yaakhulya 
kumulaambo ukwo ta, namwe abe yaakhwibwakala isikilya ta. 
29Umuŋoosi umusakhulu tsana waasuta kumulaambo ukwo, waakura khu 
sikilya yeewe, waakureera i Beseli, nio anyale khuukusolelakho nio akusiikhe. 
30Kumulaambo kuno waakusiikha mu ŋani yeewe inyene, nga alila ni 
kumutaambo ari, “O yaaya wandaayase!” 
31Shikila alomela basooleli beewe ari, “Nase nga neetsile khufwa, kumulaambo 
kwase mukusiikha mu ŋani yino, ni kamakuumba kaase mukare aambi ni 
kamakuumba k'omuŋoosi wa Wele yuno. 
32Lwekhuuba ise naamanyile ndi buurume bweesi Umukasya aamuwa 
khukhwiitsa khuukanikha, bubuwaamba khu sheeso shishiili i Beseli, ni 
buurume bubuwaamba khu byeeso bibiili i Samariya, bulyoolelela.” 
33Ne abe yakhaba nga ibyo byaba biryo, Yerobowamu s'ashuukha khukhwaama 
mu bwoonaki bweewe ta. Niye eloosela busa khuurobora basaayi khukhwaama 

mu baandu ba busheele, khukhwakaanisa khu byeeso byeeyo. Abe umuundu 
yeesi uwakana khuuba umusaayi, baamuwa busa busaayi. 
34Shino sheekyela shishoonako shikhulu naabi, shaakila buyiinga bwa 
Yerobowamu bwaahela, atweela ni khuuhela khwe be muungo mweewe boosi 
khu shibala. 

1 Bayiinga 14 

Buŋoosi bwa Ahiya isi Yerobowamu 

1Mu mbuka nyene iyo, Abiya umusooleli wa Yerobowamu walwaala. 
2Aryo kila Yerobowamu alomela umukyelama weewe ari, “Yinyukha, utsye nga 
wifwaananisa khuuba umuundu ukuundi busa, ilekhe khubawo umuundu 
ukuundi ukhumanyakho nga iwe uli nabakyelama wase ta. Lwanyuma utsye i 
Shilo w'omuŋoosi Ahiya, lwekhuuba umweene uyo niye uwamboolela ise ari 
intsya khukhwikyela umuyiinga. 
3N'usuteyo ni shiwaanwa she kimikaati likhumi, ni tsikeeki, utubekho ni muka 
iye bubuushi bwe ntsushi, utsye umureebe khumanya shiina shishinoola khu 
musooleli.” 
4Aryo umukyelama wa Yerobowamu wenyukha waatsya i Shilo wa Ahiya. Khu 
mbuka yino abe Ahiya s'abona buulayi ta, lwekhuuba abe wahangala mu Miiko. 
5Ne Umukasya waalomela Ahiya ari, “Umukyelama wa Ahiya ali khukhwiitsa 
ano, nga wefwaananisile nga umuundu ukuundi busa. Niye ali khukhwiitsa 
khukhureeba bibiwaamba khu musooleli waabwe uuli umutsiina. Uryo waakha 
khuumuboolela shisheene sheesi ikhulomela khuumuboolela.” Naye aryo 
umukyelama yuno n'ola, wefwaananisa khuuba umukhasi kuundi busa. 
6Ne Ahiya n'awulila khuukuunyaka khwe bikyele byeewe amulyaango, kila 
aloma ari, “Niwinjile, iwe umukyelama wa Yerobowamu! Lwashiina uli 
khukhwiitsisatsisa khukhwifwaananisa nga umuundu ukuundi busa? Ise 
naarumanibwile khuukhuwa iwe kamakhuuwa kamabi. 
7Niwileyo, uyilile umuseetsa woowo Yerobowamu kamakhuuwa kano kakaama 
isi Umukasya Wele wa Isiraeli, uri, ‘Ise nakhutsowesa nakhuwa buukhulu 
khukhwaama mu baandu ba busheele busa, nakhwikyelisa umuraangilisi we 
babaandu baase ba Isiraeli. 
8Ise samweene nonuula buyiinga buno khukhwaama khu be muungo mwa 
Dawudi, naabukhuwa iwe. Ne bona iwe waakhuba nga umwakaanisi wase 
Dawudi n'aba ta. Niye abe awuliilisa kamakaambila kaase, waaloondelela byeesi 
inoma ni kumwoyo kweewe kwoosi, nga akhola buli shiindu shoosi sheesi ise 
imulakila niye khuukhola. 
9Ne bona iwe waakholile bibyoonako biikali khuufuura abo boosi 
babaakhwinyoowa iwe. Iwe waayikholela ba wele babaandi. Naluundi 

waayikhalasa ise naabi lwe khukhwikholela bifwaani bibuumbe, waashuukha 
waandekha ise. 
10Ni nashiryo, indi khuutsya khureera buwaangafu khu be muungo mwa 
Yerobowamu, nga niiraka buli musaani yeesi, na buli musooleli yeesi, oba ali 
umubowe namwe umulekhuule. Ise kane imalilewo ilala be muungo 
mw'omuyiinga, nga n'ubona kumulilo ni kwoosha bisaasilo khukhwoolesa ni 
biweelawo ilala. 
11Buli muundu yeesi khu be muungo mwa Yerobowamu ulifwiila mu shiriimba, 
tsiimbwa nitso tsitsikhaalye kumulaambo kweewe, ni na buli mutweela yeesi 
ulifwiila iyo mwirome, binywiinywi bye mu ngaaki nibyo bibililya kimilaambo 
kyaabwe. Shikhaabe shiryo, lwekhuuba Umukasya umweene niye ushilomile.’ ” 
12Umuŋoosi Ahiya weloosela ari, “Nashiryo, ari yinyukha wileyo ingo woowo. 
Ne nikane ube nga winjila mu shiriimba, umusooleli uyo kane afwe. 
13Na buli muundu yeesi mu Isiraeli aliisola lwe khuusiikhibwa khweewe. 
Umweene yuno kane abe niye uwakamayo khu be muungo mwa Yerobowamu 
mwoosi khuusiikhibwa buulayi, lwekhuuba yenyene niye isi Umukasya Wele wa 
Isiraeli, ekhoyela. 
14N'Umukasya umweene aliifunilayo umuyiinga ukuundi khuuwula Isiraeli, 
naluundi abe niye uliihesela ilala be muungo mwa Yerobowamu boosi. Shino 
kane shikholekhe maangu naabi, ni aluno ari. 
15Wele kane atengaase Isiraeli, afwaane busa nga lukholo luluutengaasibwa khu 
meetsi. Kane umweene akhuule babaandu ba Isiraeli bano khuubarusa 
khukhwaama mu shibala shaabwe shilayi shino, sheesi aakabila bakuuka 
baabwe. Lwanyuma abayile abasalanisile aleeyi iyo aambi ni luluutsi Efurati. 
Lwekhuuba nibo baakhalasa Umukasya lwe khukhwisaaya bifwaani bya wele 
umukhasi Ashera. 
16Umukasya aryo alyaantsukha Isiraeli, lwekhuuba Yerobowamu oneka, 
naluundi waabayila boosi mu khwooneka.” 
17Lwanyuma lwa bino byoosi, umukyelama wa Yerobowamu wenyukhawo, 
weelayo ingo weewe mu shiriimba sha Tiruza. Nga n'akyeenda khukhwiinjila 
mu ntsu ari, umusooleli waafwa. 
18Buli mutweela mu Isiraeli weetsa khuumusiikha ni khuusola, nga ilomo ya 
Wele ni yaloma khuubirira mu muŋoosi Ahiya. 
19Bibiindu byoosi byeesi Yerobowamu aakhola nga ashiili umuyiinga; ibyo 
byoosi bibiwaamba khu busoolo, ni saambo isi aawulamo, byaronebwa mu 
Shiitabo she Bibyaamayo bye Bayiinga ba Isiraeli. 
20Aryo Yerobowamu waaba umuyiinga wa Isiraeli khuumala kimiiko 
kamakhumi kabili na kibili. Lwanyuma lwayo nga waafwiile, umusooleli weewe 
Nadabu wekyela umuyiinga uweelakho. 

Rehobowamu umuyiinga wa Yuda 

21Biba biryo, Rehobowamu umwaana wa Solomoni niye aaba umuyiinga wa 
Yuda. Rehobowamu aarakikha khuuwula nga olesa kimiiko kamakhumi kane na 
mutweela. Aryo waawulila kimiiko likhumi na musaafu mu Yerusalemu, nga 
nisho shishaba shiriimba sheesi Umukasya aarobola mu bikuuka byoosi bya 
Isiraeli, khukhwisaayilamo lisiina lyeewe. Lisiina lya maayi weewe lyaba bari 
Naama, uwaba umu Amoni. 
22Babaandu ba Yuda baakhola bye bubwoonaki biikali naabi mu moni 
ts'Omukasya, baryo baasyubulukhisa lirima lyeewe lwe bibyoonako byaabwe. 
Lwekhuuba byaba biikali naabi khufuurisakho ni bye bakuuka baabwe. 
23Baryo bombekha bibyeeso bye bukafwiili, baarawo ni bifwaani bye ba wele 
babaandi, baasimikha ni kimirongoolo kye khukhwisaaya Ashera, wele 
umukhasi, khu buli lukiingi, ni musina mwa buli kuusaala. 
24Ni khuulooselakho buubi naabi, yabayo ni bamalaaya basaani mu mesaayilo 
kaabwe mu shibala. Babaandu baatsya nga bakoopa bibiindu bye bunyaalu bye 
kamanaambo kakaandi keene keesi Umukasya aatimisamo nio babaandu ba 
Isiraeli beetsamo. 
25 Mu mwiiko kwe kharaano kwe buwuli bwa Rehobowamu, umuyiinga 
Shishaka uwe Misiri weetsa webwakala Yerusalemu. 
26Waatsya waanuula buli shiindu she kumukaso khukhwaama mu Liisaayilo 
Liikhulu ly'Omukasya, ni khukhwaama mu lubili lw'omuyiinga. Waasuta na buli 
shiindu shoosi, waayililamo ni tsingabo tse zaabu, tseesi Solomoni aakhola. 
27Rehobowamu weelayo waakhola tsingabo tsitsiindi tsa buroonzi, khukhwiisa 
mu shifwo sheetso tseesi baayila. Tsino waatsiwaambisa baakhulu babaaliinda 
khu shilibwa she ntsu y'omuyiinga. 
28Aryo abe buli lweesi umuyiinga atsiila mu Liisaayilo Liikhulu ly'Omukasya, 
baaliindi abe basuta tsingabo tsino, ne lwanyuma baatsiisayo mwibiikhilo 
lyatso. 
29Bibiindu bibiramile byoosi byeesi Rehobowamu aakhola nga ali umuyiinga, 
byaaronebwa mu shitabo she Bibyaamayo bye Bayiinga ba Yuda. 
30Aryo aabatsakawo busoolo bubukhakama ta akari a Rehobowamu ni 
Yerobowamu. 
31Iryo imbuka ni yoola Rehobowamu waafwa, baamusiikha mu ŋani tse bayiinga 
mu shiriimba sha Dawudi. Maayi weewe abe lisiina bari Naama, umukhasi umu 
Amoni. Lwanyuma lwayo umusooleli weewe Abiyamu waamwiilila mu bikyele 
nga umuyiinga. 

1 Bayiinga 15 

Abiya ekyela umuyiinga wa Yuda 

(2 Bye Kimiboolo 13.1—14.1) 

1Abiya ekyela umuyiinga wa Yuda mu mwiiko kwe likhumi na shinaane kwe 
buyiinga bwa Yerobowamu nga niye umuyiinga wa Isiraeli. 
2Abiya waaba nga umuyiinga mu Yerusalemu, khuumala kimiiko kitaru. Lisiina 
lya maayi weewe abe bari Maaka, umukhaana wa Abisalomu. 
3Abiya naye waakhola bye bubwoonaki nga paapawe Rehobowamu n'akhola; 
waalekha khukhwiiwaanayo kumwoyo kweewe isi Umukasya Wele weewe, nga 
kuukawe Dawudi n'aba ta. 
4Ne khulwe buulayi bwa kuukawe Dawudi, Umukasya Wele weewe, waawa 
Abiyamu umwaana khukhwikyela umuyiinga mu Yerusalemu, ni khuubona ari 
aliinda lukoosi. 
5Umukasya aakhola shino lwekhuuba Dawudi aakholatsaka bibiindu bibiili 
biilayi bibikhoyesa Umukasya, naluundi aawulilatsaka bilakilo by'Omukasya, 
buulamu bweewe bwoosi, khuurusakho ilomo ya Uriya uwaba umu Hiti. 
6 Buusoolo bubwarakikha akari a Rehobowamu ni Yerobowamu bweloosela mu 
mbuka ya Abiya yoosi. 
7Bibiindu bibiindi byoosi byeesi Abiya aakhola nga ali umuyiinga, byaronebwa 
mu Shiitabo she Bibyaamayo bye Bayiinga ba Yuda. Yabaatsakawo busoolo 
buukali naabi akari a Abiya ni Yerobowamu. 
8Abiya waafwa, naye baamusiikha mu ŋani tse bayiinga mu shiriimba sha 
Dawudi. Lwanyuma lwayo umusooleli weewe Asa waamwiilila mu bikyele nga 
umuyiinga. 

Asa nga niye umuyiinga wa Yuda 
(2 Bye Kimiboolo 14.1-5; 15.1—16.6,11-14) 

9Asa ekyela umuyiinga wa Yuda, mu mwiiko kwe kamakhumi kabili kwe 
buyiinga bwa Yerobowamu nga niye umuyiinga wa Isiraeli. 
10Aryo Asa waawula nga umuyiinga khuumala kimiiko kamakhumi kane na 
mutweela mu Yerusalemu. Lisiina lya maayi weewe aba bari Maaka, umukhaana 
wa Abisalomu. 
11Asa waakholatsaka bibiindu biilayi bibikhoyesa Umukasya, nga kuukawe 
Dawudi n'akholatsaka. 
12Waasalanisaka naluundi waarusilawo ilala bye basaani bamalaaya abe bye 
khukhwisaaya khu byeeso bibyaba mu shibala, waarusawo bifwaani byoosi 
byeesi bakuuka beewe baakhola. 
13Aryo warusa ni maayi weewe Maaka, khukhwaama mu shifwo sheewe she 
bwa maayi wa nabakyelama, lwekhuuba abe wakhola shifwaani she mbikho sha 
wele umukhasi Ashera. Aryo Asa waaremaka ni kusiindi kwa wele yuno, 
waakwookhela mu litila lya Kiduroni. 

14Ne nga s'amalilawo ilala biifwo bino bye khukhwisaayilamo ba wele babaandi 
bano ta. Ne akhaba nga shaba shiryo, Asa arama nga ali umwiyikinwa isi 
Umukasya mu mwoyo kweewe kwoosi. 
15Aryo Asa wareera ifeetsa, ni bibiindu byoosi bibyakholebwa khukhwaama mu 
zaabu bibyaba bikhosefu, byeesi niye atweela ni paapawe baaba nga baamala 
khaale khukhosesa, wabira mu Lisaayilo Likhosefu. 
16Umuyiinga Asa uwa Yuda atweela n'umuyiinga Baasha wa Isiraeli baaba ni 
busoolo akari aabwe, biifukhu byoosi byeesi baaba nga bali bayiinga. 
17Umuyiinga waatsya weebwakala Yuda, wawaamba shiriimba Rama. 
Lwanyuma waashikyelisa shiriimba she kamaani naabi, waashisirakho lumako, 
khuulekha khufukiilila umuundu yeesi khukhwiinjila namwe khuurura mu Yuda 
ta. 
18Lwanyuma umuyiinga Asa waatsya waasutaka ifeetsa atweela ni zaabu 
khukhwaama mu lubili lweewe ni khukhwaama mu Liisaayilo Liikhulu. Bino 
byoosi waabiwa babaakaanisi beewe, khuubiyilila Benihadadi, umusooleli wa 
Taburimoni, umwitsukhulu wa Heziyoni, uwaba umuyiinga wa Asiriya, uwaba 
amenya mu shiriimba Damasiko, nga amwakaanisilakho ni buurume buno ari, 
19“Ise ngana khwiloosele khuuba be buusaale akari owo ni nase, nga paapa 
woowo ni paapa wase ni baaba. Bona ari indi khuukhwakaanisa iwe shiwaanwa 
she feetsa ni zaabu. Ne ikhuloomba ndi ufuniaakewo indakaano iili akari owo ni 
Baasha, umuyiinga wa Isiraeli, nio manya waarura khu shibala shase.” 
20Umuyiinga Benihadadi waafukiilisana ni sheesi umuyiinga Asa aamuloomba, 
shiikila arumana liiye lyeewe khuutsya khwibwakala Isiraeli. Liiye lino lyaatsya 
lyawaamba biriimba bya Isiraeli nga nibyo Ijoni, Dani, Abeli-Besi-Maaka, ni 
khuutubakho Kineresi shoosi, baatubaasakho ni shibala sha Nafutaali shoosi. 
21Ne umuyiinga Baasha n'ashiwulilakho, waakamisilawo khukhwombekha 
lumako khu Rama, waashantsukha waatsya waamenya i Tiruza. 
22Lwanyuma Asa waarusa shilakilo khuutsya buli aandu oosi mu shibala sha 
Yuda, nga shiwaamba khu buli muundu, shiri bayeete khuusutaka kamabaale ni 
tsimbaawo byeesi Baasha aaraambisa khukhwoombekha khukhwaama mu 
Rama. Lwanyuma waaraambisa kamabaale keene kano ni tsimbaawo tseene 
khukhwoombekha tsimako khu shiriimba Geba she mu Benyamini, ni shiriimba 
sha Mizipa. 
23Ari buli shiindu shoosi sheesi Asa aakhola nga ali umuyiinga, buunyala 
bweewe, ni kamasiina ke biriimba byeesi ombekha, byoosi byaronebwa mu 
Shiitabo she Bibyaamayo bye Bayiinga ba Yuda. Mu miiko kyeewe kye buukhulu, 
Asa wawaambibwa ni buulwaale bwe bikhaandakilo. 
24Aryo Asa n'afwa, baamusiikha mu ŋani ye bakuuka beewe mu shiriimba sha 
Dawudi. Lwanyuma lwayo umusooleli weewe Yehoshafati wekyela umuyiinga 
mu shifwo sheewe. 

Umuyiinga Nadabu uwa Isiraeli 

25Nadabu umusooleli wa Yerobowamu, ekyela umuyiinga wa Isiraeli, nga Asa 
alimalile kimiiko kibili nga ali umuyiinga wa Yuda. Aryo Nadabu yuno waaba nga 
awula Isiraeli khuumala kimiiko kibili. 
26Nadabu naye waamiinyaalila Umukasya, nga aloondelela shiibi she 
bubwoonaki sha paapawe Yerobowamu, naluundi waakila ba Isiraeli boosi 
khukhwoonaka. 
27Lwanyuma Baasha umusooleli wa Ahiya, khukhwaama mu shikuuka sha 
Isakaari, waakholela Nadabu luwomelo, waamwiirira mu mbuka isi niye ni ba 
Isiraeli boosi baaba nga bali khuutsya khwibwakala shiriimba sha Gibetoni 
shishiili mu Filisitiya. 
28Aryo Baasha weera Nadabu mu mwiiko kwa Asa kwe khataru nga ali 
umuyiinga wa Yuda. Aryo Baasha mweene weela mu bikyele bya Nadabu, nga 
umuyiinga wa Isiraeli. 
29Mu mbuka nyene khaangukho, waakhoonyaka be muungo mwa Yerobowamu 
boosi, nga mbaawo na mutweela isi alekhawo nga umulamu ta. Shino shaba 
shiryo khukhwiimikha khu lomo y'Omukasya isi aakanikha khuubirira mu 
muŋoosi Ahiya uwe Shilo, nga iwaamba khu Yerobowamu. 
30Shino shakholekha shiryo lwekhuuba Yerobowamu asyubuluusa lirima 
ly'Omukasya, Wele wa Isiraeli, lwe khukhwoonaka khuukali khweesi 
onekamwo umweene, ni lwe bibyoonako byeesi akila ba Isiraeli boosi baakhola. 
31Bibiindu bibiramile byoosi byeesi Nadabu akhola nga ali umuyiinga, ni 
buraambi bweewe bubuundi, byaronebwa mu Shiitabo she Bibyaamayo bye 
Bayiinga ba Isiraeli. 
32Asa umuyiinga wa Yuda ni Baasha umuyiinga wa Isiraeli baasoolanatsaka mu 
biseela bye buwuli bwaabwe bwoosi. 

Baasha umuyiinga wa Isiraeli 

33Baasha umusooleli wa Ahiya aarakikha buuwuli bweewe mu Isiraeli mu 
mwiiko kwe khataru kwe buuwuli bwa Asa mu Yuda. Baasha aaba umuyiinga 
wa Isiraeli nga asintsiila i Tiruza khuumala kimiiko kamakhumi kabili na kine. 
34Baasha naye waaminyaalila Umukasya, nga aloondelela byeesi Yerobowamu 
aakhola. Aryo woonakisa mu moni ts'Omukasya, naluundi waakila ni Isiraeli 
yeesi khukhwoonaka. 

1 Bayiinga 16 

1Umukasya waakanikha isi Jehu, umusooleli wa Hanani, nga amukana atsye 
aboolele Baasha ari, 
2“Ise nakhwaamisa aleeyi mwifukhuulu busa, naakhuniinisa, naakhwikyelisa 
umuwuli we babaandu baase ba Isiraeli. Ne bona ari wemoyaanisakile busa, 

wafwaanile nga Yerobowamu n'onakisa. Ari bona waasyubuluusile lirima lyase, 
lwekhuuba waayilile babaandu baase mu khwoonaka. 
3Ni nashiryo intsya khukhuhesa iwe, ni be muungo mwoowo boosi, nga 
ninahesa be muungo mwa Yerobowamu umwaana wa Nebati. 
4Babaandu boosi be muungo mwoowo babaakhaafwiile mu shiriimba, 
bakhaaliibwe ni tsiimbwa, ni naabo babaakhaafwiile mwirome iyo, 
bakhaaliibwe ni tsingosya.” 
5Bibiindu bibiindi byoosi byeesi Baasha aakhola nga ali umuyiinga, ni bibiindi 
bye bunyala bweewe, byaronebwa mu Shiitabo she bibyaamayo bye Bayiinga ba 
Isiraeli. 
6Aryo Baasha n'amala khuufwa, baamusiikha i Tiruza. Lwanyuma lweewe 
umusooleli weewe Ela waamwiilila mu bikyele byeewe nga umuyiinga. 
7Buurume ubwo bweesi Umukasya aakanikha bubuwaamba khu Baasha ni be 
muungo mweewe nga abirira mu Muŋoosi Yehu umwaana wa Hanani, bweetsa 
lwekhuuba Baasha umweene aakhola buubi bukali naabi mu moni ts'Omukasya. 
Shino shaakila lirima ly'Omukasya lyaasyubuluukha lwe bibyoonako byeewe 
biikali, nga umuyiinga Yerobowamu n'akhola, ni lwekhuuba ndi aahesa be 
muungo mwa Yerobowamu boosi. 

Ela nga niye umuyiinga wa Isiraeli 

8Mu mwiiko kwe kabili na kisesaba kwe buuwuli bwa Asa nga umuyiinga wa 
Yuda, Ela umwaana wa Baasha ekyela umuyiinga wa Isiraeli, nga asintsiila i 
Tiruza. Aryo waaba nga awula Isiraeli khuumala kimiiko kibili. 
9Lwanyuma Zimuri, uwaba umuraangilisi we liiye lyeewe lye kamakaali, 
waakhola luwomelo lwe khumwiira. Shifukhu shitweela, Ela aaba nga ali i 
Tiruza, nga ali khuunywa emeesameesa, muungo mwa Aruza, umukhulu we 
lubili lweewe. 
10Abweene awo Zimuri weetsawo khaangukho, waamukhoonya. Shino 
shakholekha mu mwiiko kwe kamakhumi kabili na musaafu kwe buuwuli bwa 
Asa, nga umuyiinga wa Yuda. Aryo Zimuri weelawo nga umuyiinga wa Isiraeli. 
11Aryo nga Zimuri alikyelile umuyiinga, weeraka buli muundu yeesi uwaba uwe 
muungo mwa Baasha, waalekha khulekhawo umusaani yeesi namwe umwaana 
uwe siinde yeesi ta. Waatsya waahesa ni baalebe beewe atweela ni basaale 
beene. 
12Aryo Zimuri waahesa be muungo mwa Baasha boosi nga ilomo y'Omukasya ni 
yaloma khuubirira mu muŋoosi Yehu. 
13Shino shakholekhana shiryo khulwe khukhwooneka khuukali khweesi Baasha 
n'umusooleli weewe Ela baakhola, ni saambo isi baakila ba Isiraeli boonaka. 
Shino shasyubuluusa lirima ly'Omukasya, Wele wa Isiraeli, lwekhuuba 
besaayatsaka bifwaani. 

14Bibiindu bibiindi byoosi byeesi Ela aakhola nga ali umuyiinga, ni buraambi 
bweewe bubuundi, byoosi byaronebwa mu Shiitabo she Bibyaamayo bye 
Bayiinga ba Isiraeli. 

Zimuri nga ali umuyiinga wa Isiraeli 

15Mu mwiiko kwe kabili na musaafu kwe buuwuli bwa Asa nga umuyiinga wa 
Yuda, Zimuri ekyela umuyiinga wa Isiraeli nga asintsiila i Tiruza. Ne aryo aawula 
Isiraeli nga umuyiinga khuumala biifukhu musaafu byonyene. Liiye lye ba 
Isiraeli lyaaba nga lyebuuliile shiriimba sha Gibetoni mu Firisitiya, 
16baawulila bari Zimuri waakhoonyile umuyiinga Ela, abweene ni abweene awo, 
baarobora Omuri, uwaba umukhulu we liiye, khuuba nga niye umuyiinga 
waabwe. 
17Aryo Omuri wenyukhilamo ni liiye lyeewe baakhuumba khukhwaama i 
Gibetoni, baatsya bebwakala shiriimba Tiruza. 
18Ne n'amala khuubona nga shiriimba baashiwaambile, waatitukha, waatsya 
wenjila mu shiseenge she mukari she ntsu y'omuyiinga mu lubili, 
waakiwaambisakho kumulilo, n'umweene wafwiilamo. 
19Shino shakholekha shiryo lwekhuuba naye aakhola bubwoonaki bukali nga 
amiinyaalila Umukasya, musaambo nyene nga Yerobowamu n'akhola, 
weloosela khukhwoneka niye umweene, ni khuyila ba Isiraeli mu khwoneka 
khuukali. 
20Bibiindu bibiindi byoosi byeesi Zimuri nga ali umuyiinga, ni buraambi bweewe 
bubuundi, byaronebwa mu Shiitabo she Bibyaamayo bye Bayiinga ba Isiraeli. 

Omuri nga ali umuyiinga wa Isiraeli 

21Lwanyuma lwa Zimuri, babaandu ba Isiraeli beyawulamo kamatuuli kabili. 
Babaandu baalala bakana bari Tibini umwaana wa Ginati abe umuyiinga 
waabwe, ne babaandi bakana bari Omuri abe niye umuyiinga. 
22Ne baloondeleli ba Omuri bafuura ba Tibini umwaana wa Ginati kamaani. Aryo 
Tibini waafwa, Omuri wekyela umuyiinga. 
23Omuri wekyela umuyiinga wa Isiraeli mu mwiiko kwe kamakhumi kataru na 
mutweela kwe buwuli bwa Asa nga umuyiinga wa Yuda. Aryo waawula Isiraeli 
nga umuyiinga khuumala kimiiko likhumi na kibili, nga kisesaba khu nikyo aaba 
umuyiinga nga asintsiila i Tiruza. 
24Ne lwanyuma lwayo, Omuri waatsya waakula khaakiingi Samariya 
khukhwaama khu Shemeri nga araambisa tsinusu tsitsoola bisiintsa bya feetsa 
bikana bisesaba (6,000). Aryo wombekha shiriimba khu khakiingi kheene, 
waashilaanga lisiina ari Samariya, nga alyaamisa khu lisiina lya Shemeri, 
uwakhamukulisa. 
25Omuri waakhola bye bubwoonaki biikali naabi mu moni ts'Omukasya, 
khuufuurakho ni bayiinga boosi babaamunyoowa. 

26Bino byoosi aabikhola nga aloondelela she khuubonelakho sha Yerobowamu, 
weloosela khuukhola bye khukhwisaaya bifwaani, aryo waareerera ba Isiraeli 
khukhwoneka. Lwashino naye wasyubuluusa lirima ly'Omukasya, Wele wa 
Isiraeli. 
27Bibiindu byoosi byeesi Omuri aakhola nga ali umuyiinga, buukali bwe kamaani 
keewe, ni bibiindi byeesi aakhola, byaronebwa mu Shiitabo she Bibyaamayo bye 
Bayiinga ba Isiraeli. 
28Omuri n'amala khuufwa, niye baamusiikha mu Samariya. Lwanyuma lweewe, 
umusooleli weewe Ahabu weela mu bikyele byeewe nga umuyiinga. 

Ahabu nga niye umuyiinga wa Isiraeli 

29Ahabu umwaana wa Omuri ekyela umuyiinga wa Isiraeli, mu mwiiko kwe 
kamakhumi kataru na shinaane kwe buwuli bwa Asa nga umuyiinga wa Yuda. 
Ahabu niye aawula nga umuyiinga wa Isiraeli nga asintsiila i Samariya khuumala 
kimiiko kamakhumi kabili na kibili. 
30Ahabu naye waakhola bye bubwoonaki biikali naabi mu moni ts'Omukasya 
khufuurakho ni bayiinga babaandi babaamunyoowa niye. 
31Niye sishamumala khuukhola bye bubwoonaki nga Yerobowamu ta, ne 
waalooselakho ni khuuyila umukhasi Yezebeli, umukhaana wa Etibaali, 
umuyiinga wa Sidoni. Naye aryo waarakikha ni khukhwisaaya Bayaali. 
32Ahabu wanyoowa ni khukhwombekha mu Samariya lisaayilo ni shisheeso bye 
khukhwisaaya Bayaali. 
33Lwanyuma waarawo ni kusiindi kwe khukhwisaayilakho Ashera, wele 
umukhasi. Aryo Ahabu aakhola bye bubwoonaki buukali bwaakila 
bwasyubuluusa lirima ly'Omukasya, Wele wa Isiraeli, khufuurakho ni bayiinga 
boosi babaamunyoowa mu Isiraeli. 
34Mu mbuka iye buwuli bweewe nga umuyiinga, Umusaani isi baalaanga bari 
Hiyeli khukhwaama i Beseli, eetsa khukhwombekha Yeriko luundi. Mu mbuka 
isi aasimamila kumusiingi, umusooleli wa Ahabu umukiboole Abiramu waafwa. 
Isi aamaliilisila khukhwombekha bilibwa, umusooleli weewe umukyeekhe 
Segubu naye waafwa. Bino byoosi byakholebwa khukhwoolelesa buurume 
bweesi Umukasya aaboolela Yoswa umwaana wa Nuni khuukanikha khaalekho. 

1 Bayiinga 17 

Umuŋoosi Eliya alaangilila shiimiyu 

1 Eliya uwaba mutweela khu bekhali be mu Tishibe, shisiintsa she mu Gileyadi, 
waatsya waalomela umuyiinga Ahabu ari, “Mu Lisiina ly'Omukasya, Wele wa 
Isiraeli uuli umulamu, isi ise naakaanisa, singene ibewo liime lyoosi, namwe 
ifula khuuroonyakho khu shibala mu miiko mikyeekhe kikiitsa iki ta, 
khukhwoolesa nga ise naalomile.” 

2Lwanyumakho Umukasya waalomela Eliya ari, 

3“Yinyukha urure ano, ushuukhe utsye kwe bwaamanyaanga, shanjelekha we 
luluutsi Yorudaani, utsye wibise aambi ni Khakheetsi Keriti. 
4Kane unywatsake kameetsi khukhwaama mu kheetsi akho, naluundi naalakiile 
bakikhoolo khuukhureereratsaka bye khuulya.” 
5Aryo Eliya waawuliilisa shilakilo sh'Omukasya, waatsya waamenyatsaka aambi 
ni Khakheetsi Keriti, khakhaali ibwaamanyaanga wa Yorudaani. 
6Baryo bakikhoolo baamureeratsakila kumukaati ni nyama buli kumutikhinyi, 
ni na buli angoloobe, naye waaba nga anywatsaka khukhwaama mu kheetsi. 
7Ne lwanyuma lwe mbuka ifwiiti iri khuubirawo, khakheetsi khoomelela, 
lwekhuuba siyabawo ifula mu shibala ta. 

Eliya ni namulekhwa uwe Zarefasi 

8Lwanyuma ndi Umukasya waakanikha isi Eliya ari, 
9“Yinyukha utsye i Zarefasi shishiili mu Sidoni, umenyatsake ibweene iyo. 
Ibweene iyo iliyo namulekhwa isi indakiile khuukhuliisatsaka biilyo.” 
10Aryo Eliya wenyukha waatsya i Zarefasi. Ne nga n'ola khu shilibwa she 
shiriimba, waabona namulekhwa uwaba nga alikho areenya tsiikhu. Kila 
amulomela ari, “N'undereerekho kameetsi ke khuunywa makyeekhe kari mu 
muka inywe.” 
11Naye namulekhwa n'aba nga alikho atsya khumureerera, wamulomela 
shishiindu shishiindi ari, “Undeererekho ni shiimenya she kumukaati nakwo.” 
12Namulekhwa tsana waamwiilamo ari, “Mu lisiina ly'Omukasya, Wele woowo 
uuli umulamu, ikhwitsubila ndi ise siindikho ni kumukaati kwoosi ta. Indiyo 
busa ni buufu bufwiiti buri, ni bifuura bye khuukhalaanga bikyeekhe biri mu 
muka. Ari imbeele neetsile ano khuureenyayo tsiikhu ifwiiti tsiri, niileyo intsye 
indeekhe biilyo indye n'umusiinde wase. Ari nga khwaamalile khuulya biilyo 
bibyaakamayo ibyo, intsala ikhwiire khufwe.” 
13Kila Eliya amulomela ari, “Ukharya ta. N'utsye uteekhe biilyo byoowo nga 
niwaama khuloma. Ne nyoowa ukhalaangileyo khakaati khakyeekhe khari, 
undeerere ano. Nio lwanyuma wileyo uteekhe bibiramile khulwa wamweene ni 
khulw'omusiinde woowo. 
14Lwekhuuba sheesi Umukasya Wele wa Isiraeli aloma nisho shino ndi, 
inyuungu yoowo iye buufu siitsya khuwamo buufu ta, ni muka yoowo iye 
kamafura kakaakhalaanga, siitsya khuwamo kamafura ta, khukhwoolesa khu 
mbuka isi Wele alireerera ifula khu shibala.” 
15Aryo namulekhwa waatsya ingo waakhola nga Eliya n'amulomela. Baryo niye 
ni Eliya, atweela ni be muungo mweewe boosi, baaba ni biilyo bibimala 
khuumala imbuka indeeyi. 

16Iryo inyuungu iye buufu siyawamo buufu ta, ni muka iye kamafura 
kakaakhalaanga siyawamo kamafura ako ta, nga Umukasya n'asuubisa 
khubirira mu muŋoosi Eliya. 
17Lwanyuma lwe biifukhu bikyeekhe, Umusooleli w'omukhasi umweene ntsu, 
walwaala. Butsiina buno bweloosela luukali lweene khukhwoolesa n'afwa. 
18Shikila umukhasi alomela Eliya ari, “Iwe umuŋoosi wa Wele, shiina shino 
sheesi iwe ukholile ise? Iwe weetsile ano khukhuumba ise shitaambiso lwe 
bibyoonako byase, shikilile umusooleli wase waafwa?” 
19Eliya welamwo ari, “N'untsakaanise umusooleli woowo.” Aryo Eliya waasuta 
umusooleli uyo khukhwaama mu makhono ka maayi weewe, waamuniinisa mu 
khaseenge khe khu ngaaki, abe isi akona. N'olayo waalisa kumulaambo 
kw'omusooleli khu bulili bweewe. 
20Lwanyuma waalilila Umukasya nga aloma ari, “O Umukasya Wele wase, 
lwashiina ukholile shishiindu shiibi nga shino khu namulekhwa yuno? Iwe 
waashimanya uri niye uwuniinda ise, ne ndi bona ari waakila umusooleli weewe 
waafwa.” 
21Aryo lwanyuma lwayo, Eliya wekololela khu mulaambo kw'omusooleli uyo 
kimiluundi kitaru, nga ni khuuloomba aloomba ari, “O Umukasya Wele, 
naakhwikoontseleele, kobosela umusooleli yuno buulamu bweewe luundi.” 
22Umukasya waawulila khuuloomba khwa Eliya, buulamu bw'omusooleli 
bwaakobolamo, waarakikha khuuhela luundi. 
23Aryo Eliya waayila umusooleli yuno, weekha ni naye aasi khukhwaama mu 
khaseenge khe khu ngaaki, waamuwa maayi weewe, nga aloma ari, “Bona 
umusooleli woowo ali umulamu.” 
24Umukhasi tsana naye waamwiilamo ari, “Ari ise naamanyiile ilala ndi, iwe uli 
umuŋoosi wa Wele, naluundi naamanyile ndi bilomo by'Omukasya byeesi 
ukanikha khukhwaama mu khanwa mwoowo, bili bya ŋali.” 

1 Bayiinga 18 

Eliya ni baŋoosi ba Bayaali 

1Lwanyuma lwe biifukhu biikali khuubirawo, mu mwiiko kwe khataru khwe 
shimiyu, Umukasya waalomela Eliya ari, “N'utsye wiyokesanise isi umuyiinga 
Ahabu, ni nase lwanyuma lwayo kane isiindikhe ifula khu shibala.” 
2Aryo Eliya waatsya, weyokesanisa isi Ahabu. Khu mbuka yino intsala yaba ili 
imbi naabi mu Samariya mwoosi. 
3Ahabu walaanga Obadiya uwaba nga akhulila lubili. (Obadiya yuno aaba esaaya 
Umukasya. 
4Ni khu mbuka isi Yezebeli aakhoonyakila baŋoosi b'Omukasya, Obadiya aayila 
baŋoosi shitoondo shitweela waababisa mu mafuluma kabili. Aabisa baŋoosi 

kamakhumi karaano mu lifuluma litweela, ni babaandi kamakhumi karaano mu 
lifuluma liliindi, waabawatsaka biilyo ni kameetsi.) 
5Ahabu waalomela Obadiya mweene ari, “Khayo khutsye khuweentselese 
khubone oba nga khunyala khwaanyoolayo luluutsi lwoosi lululimo kameetsi, ni 
mu matila manya khwaanyoolayo bunyaasi, nio manya khwaanyala 
khuuwonesakho tsiŋwaaŋwa ni tsinyuumbu tsindala.” 
6Baryo baakabanana biifwo bye khuutsyamwo. Ahabu wawaamba kumukhoosi 
mutweela, ni Obadiya naye wawaamba kumukhoosi kukuundi yenyene. 
7Ne Obadiya n'aba nga alikho akyeenda atsya, waakaanana ni Eliya nga alikho 
eetsa is'ali. Obadiya waamumanya buulayi, shikila ewunamila aasi, waaloma ari, 
“Iwe niye, umukoosi wase Eliya?” 
8Kila Eliya naye elamwo ari, “E e, ise niye. N'utsye uboolele umukoosi woowo 
Ahabu uri ise ndi ano.” 
9Obadiya naye weelamwo ari, “Iseese shiibi shiina sheesi ikholile, shishikila iwe 
waasiindikha ise khuutsya isi Ahabu nio antsire ise? 
10Ise ikhwitsubila mu lisiina ly'Omukasya Wele woowo umulamu ndi, 
umuyiinga waakhuweentsa iwe mu buli linaambo na buli buyiinga bwoosi khu 
shibala. Na buli muraangilisi yeesi uwe mu shibala isho namwe buyiinga ubwo, 
abe n'aloma ari iwe s'uliyo ta, abe umuyiinga Ahabu alakila umuraangilisi uyo 
khuukhola shishitsubo shishokyesa shiri waalomile shaŋali. 
11Ari uli khuukana ise intsye imuboolele ndi iwe uli ano? 

12Ne siinga ise mba nga naatsiile, Umwoyo w'Omukasya weetsa 
waakhukhwaanyulayo waakhuyila isi ise ikhamanya ta? Shimanyisa ndi Ahabu 
n'etsa ano waakhunyoola nga iwe s'uliwo ta, aba antsira ise bwiiri! Shimanye uri 
ise naabeelatsakile umwakaanisi w'Omukasya biifukhu byoosi bye buulamu 
bwase. 
13Iwe waakhuwulilatsakakho uri yabawo mbuka isi Yezebeli aakhoonyela 
baŋoosi b'Omukasya? Iseese nabisa baŋoosi shitoondo shitweela mu mafuluma 
kabili, kamakhumi karaano mu buli lifuluma, lwanyuma naabawatsaka biilyo ni 
kameetsi ke khuunywa? 
14Ari ndi uloma uryeena uri ise intsye imboolele umuyiinga ndi uli ano? Ilala 
kane antsire bwiiri!” 
15Kila Eliya amwiilamo ari, “Iseese ikhwitsubila ndi, nga Umukasya isi ise 
naakaanisa, n'ali Umunyali wa byoosi, shaleelo shino naakha khukhwakanaana 
ni Ahabu.” 
16Aryo Obadiya waamawo waatsya waaboolela Ahabu ari Eliya waabonekhele, 
Ahabu waatsya khuumwakaanana. 
17Ne nga Ahabu n'abonakho khu Eliya ari, waaloma ari, “Niye iwe, iwe ureerera 
Isiraeli bitaambiso bino byoosi?” 

18Eliya naye weelamwo ari, “Ise naakhureererakho Isiraeli bitaambiso byoosi ta! 
Ne akhali ndi iwe niye, atweela ni be muungo mwoowo, inywe nibo 
babaareerere Isiraeli bitaambiso bino. Lwekhuuba mwaamiinyaalila bilakilo 
by'Omukasya, mwaakhalawo khukhwiisaaya ba Bayaali. 
19Ni nashiryo ari ingana iwe unaangile ba Isiraeli boosi babusane, beetse 
baantsakanane ise khu lukiingi Karumeli. Naluundi ubuusanise ni baŋoosi ba 
Bayaali bitoondo bine ni kamakhumi karaano, ni khuutubakho ni baŋoosi ba 
wele umukhasi Ashera bitoondo bine, babekhala baliila atweela ni Yezebeli.” 
20Aryo Ahabu waarumanisa babaandu ba Isiraeli boosi khuubuusana, atweela 
ni baŋoosi bano boosi, khu lukiingi Karumeli. 
21Kila Eliya atsya weemikha iburaangisi waabwe boosi, waabalomela ari, “Kane 
mwoolese eena khukhwaambaasila eyi ni neeyi? Siinga nga Umukasya aba niye 
Wele, ni mumuloondelele niye! Ne siinga iba nga Bayaali niye Wele, ni 
muloondelele umweene uyo!” Babaandu baasila busa, baalekha khumwiilamo 
ilomo yoosi ta. 
22Eliya weloosela waaboolela babaandu ari, “Ise senyene poli, niye uramilewo 
nga umuŋoosi w'Omukasya, ne ate nga baŋoosi ba Bayaali boola bitoondo bine 
ni kamakhumi karaano. 
23Ari ni mureereyo tsiwuunwa tsibili. Baŋoosi ba Bayaali bayile iwuunwa 
ndweela isi bakana, bakiremakemo bipatu, babire khu tsikhu tsitsiili khu sheeso 
shaabwe, ne balekhe khwaasamo kumulilo ta. Ni nase kane iŋoonaŋoone 
iwuunwa iramile, ingire khu tsikhu tsitsiili khu sheeso, indekhe khwaasamo 
kumulilo ta. 
24Lwanyuma mukuukuule lisiina lya wele weenywe, ni nase kane ingukuule 
lisiina ly'Omukasya. Wele ukane elemo nga atindiimisa kumulilo, umweene uyo 
niye Wele!” Babaandu boosi beelamo bari, “Waakanikhile buulayi.” 
25Lwanyuma kila Eliya alomela baŋoosi ba Bayaali ari, “Inywe nga ni muli 
baakali, nimunyoowe. Ni mwiroborere ndweela khu wuunwa itso, 
mukiŋoonaŋoone, lwanyuma mukuukuule lisiina lya wele weenywe. Ne 
mukhaasamwo kumulilo ta.” 
26Baryo baabukula iwuunwa iyabaweebwa, baakiŋoonaŋoona buulayi, baakira 
khu sheeso. Lwanyuma baarakikha khuukuula lisiina lya Bayaali tsinyaanga tse 
kumutikhinyi tsoosi khukhwoola mwihangilwe, nga belootsa bari, “O Bayaali, 
n'ukhwiilemo.” Ne yaalekha khubawo likono lyoosi ta, namwe she 
khukhwiilamo shoosi ta. Baryo baaba nga bashinila khu ndulo khwe shisheeso 
sheesi baakhola, nga bashina ni kamaani keene. 
27Tsinyaanga ni tsoola tse mwihangilwe tsinyene, Eliya waarakikha 
khuubatyaabila nga aloma ari, “Muli ni khuulookha ni kamaani keene, 
lwekhuuba ilala Bayaali ali wele. Winyoola manya lukanile ali mu byambaaso 
biikali, namwe anyala waaba nga waatsiile khukhwiiyeetakho. Namwe lukanile, 

anyala waaba nga waatsiile khukyeendakakho. Namwe ndi lukanile anyala 
waaba nga ali khuukona, nga shaakha mwaatsya mwaamusisimusa.” 
28Isho shaakila baŋoosi ba Bayaali beloosela khuulookha ni kamaani keene 
koosi. Boola ni khukhwiikhalaka ni tsiindima ni kimibano, baatsaataka naabi 
kamafuki, lwekhuuba iyo yaba isaambo yaabwe iye khukhwisaaya. 
29Beloosela nga bakhola baryo khukhwoolesa tsinyaanga tse lihaangilwe ni 
tsawakho, tsoola tsinyaanga tse khuuwayo shiwaanwa she angoloobe. Ne nga 
mbaawo likono lyoosi, mbaawo uwilamo ta, naluundi nga mbaawo ubenaanayo 
ta. 
30Lwanyuma Eliya waalaanga babaandu boosi atweela nga aloma ari, 
“Nimwiitse mweesi ano isi ndi.” Babaandu boosi beetsa, waarakikha khuuŋoona 
bushaakha shisheeso sh'Omukasya abe sheesi baafuniaakaka. 
31Eliya waabukula kamabaale likhumi na kabili, nga buli litweela liliwo lwa buli 
shikuuka khu bikuuka likhumi na bibili bye basooleli ba Yakobo, isi Umukasya 
lwanyuma atwiikha lisiina ari Isiraeli. 
32Waaraambisa kamabaale kano khukhwoombekha shisheeso she 
khukhwisaayilakho Umukasya. Lwanyuma waalima lukhweelelo 
khukhwibotokhelela shisheeso tsana nga lunyala lwoolamo tsi lita likhumi na 
tsine tse kameetsi. 
33Lwanyuma wapaanga buulayi tsiikhu khu sheeso tsana, waaremaka iwuunwa 
mu bipatu, waabipaanga nabyo khu tsikhu. Waakyelawo waaloma ari, “Ni 
mwitsuse kameetsi mu tsipipa tsine tsino, mukatsukhake khu shiwaanwa shino, 
ni khu tsikhu tsino tsoosi.” Baryo ni baamala khuushikhola baryo, 
34waabalomela luundi ari, “Shikhole ndi kumuluundi kwe khabiili”, baashikhola. 
Ni baamala waabalomela luundi ari, “Shikhole ndi luundi kumuluundi kwe 
khataru.” Baashikhola nga n'aloma. 
35Shino shaakila kameetsi keetsula kaasalasala khu sheeso shoosi, keetsusa ni 
lukhweelelo lweene. 
36Imbuka niyoola iye angoloobe, iye khuuwaanayo isaayilo, umuŋoosi Eliya 
wesyeenda aambi ni shisheeso, waaloomba ari, “O Umukasya Wele wa 
Iburayimu, Isaaka ni Yakobo. Shaleelo shino niwiyokesanise shimanyikhe 
lubuula nga iwe n'uli Wele wa Isiraeli, naluundi shookesanise nga ise niindi 
umwakaanisi woowo. Yokesanisa uri ise naakholile bibiindu bino byoosi nga 
inoondelela bilakilo byoowo. 
37O Umukasya, n'untsilemo! Ikhuloomba untsilemo, nio manya babaandu bano 
bashimanye bari, iwe, O Umukasya, uli Wele, naluundi bari ukana 
khuubekobosela is'uli.” 
38Lubaluba, Umukasya waasiindikha kumulilo khukhwiitsa khukhwaama 
mwikulu, kuryo kwoosha tsinyama tse wuunwa, tsiikhu, kamabaale, ni 

lifukhuulu lyeene, kwakhoomba kwomelesa ni kameetsi keene koosi kakaaba 
mu lukhweelelo. 
39Babaandu ni baabona shino shakholikhile, baakwa aasi, beewunamila, nga 
baloma bari, “Ilala Umukasya niye Wele! Umukasya niye Wele!” 
40Lwanyuma kila Eliya alakila ari, “Ni muwaambe baŋoosi ba Bayaali boosi. 
Ikhabawo na mutweela utitukha ta.” Baryo babaandu baabawaambaka boosi, 
Eliya waabeekhisa aambi ni Luluutsi Kishoni, waabeerirayo boosi. 

Shiimiyu shaakama 

41Lwanyuma Eliya waalomela Ahabu ari, “Ari yinyukha utsye, ulye biilyo luundi 
unywe. Bona ari ndi khuuwulila khuukuula khwe fula nga yiitsa.” 
42Aryo Ahabu, waatsya khuulya ni khuunywa. Ne Eliya niye waaniina khu ngaaki 
khwe lukiingi Karumeli. Lwanyuma weenamilisa kumurwe kweewe aasi, 
waakura akari mu meesikamo keewe. 
43Waalomela umwakaanisi weewe, “Rura utsye wileenge ibunyaantsa 
khubone.” Umwakaanisi weewe waatsya weleengayo. Waakobola 
waamuboolela ari, “Nileengile ne simbooneyo shiindu shoosi ta.” Eliya 
waamurumana khuutsya ileengeyo khukhwoolesa kimiluundi musaafu 
kimibuufu. 
44Ne kumuluundi kwe kumusaafu, umwakaanisi waakobola waaboolela Eliya 
ari, “Indi khuubona khanamufweeli khafwiiti khari, khakhoola nga kumukhono 
kw'omuundu, nga khaniina khukhwaama mu nyaantsa.” Kila Eliya amulomela 
ari, “Yuubakho khaangu, utsye uboolele Ahabu, aniine mu likaari lyeewe, atsye 
ingo weewe, nga ifula ishiili khumuwaambilayo ta.” 
45Mu mbuka ifwiiti iri, likulu lyaamaliyisana ni kamafuumbi. Yaabawo imbewo 
ingali, ifula nameyirira inyene yaarakikha khuukhupa. Ahabu weekaama 
khaangu mu likaari lyeewe, wenyukhilamo khaangu waatsya i Yezureeli. 
46Eliya naye waafuna kamaani ka buraawa khukhwaama isi Umukasya, 
waabowa waanyweesa buulayi shikwaaro sheewe mu shikuute, waatikhula 
tsiindimo, waaraangila iburaangisi wa Ahabu, waamwinyoowayo i Yezureeli. 

1 Bayiinga 19 

Eliya nga ali khu lukiingi Sinaayi 

1Ahabu waatsya waaboolela umukyelama weewe Yezebeli, ibyo byoosi byeesi 
Eliya aaba nga waakholile, naluundi waamuboolela ari waakhoonyakile baŋoosi 
ba Bayaali boosi, nga araambisa lurima. 
2Lwanyuma Yezebeli waarumanisa buurume buno isi Eliya, nga amulomela ari, 
“Khali ba wele nase baantsirire, siinga nga tsitsya khwoola tsinyaanga tsino 
kumukaamba, nga nase naakhukhukhoonya nga nawe ni wakhoonyile baŋoosi 
baase!” 

3Aryo Eliya n'afuna buurume buno, waarya luukali lwe buulamu bweewe. Kila 
enyukhayo waatitukha waatsya mu shiriimba she Berisheba shishiili mu Yuda, 
waalekha ibweene iyo umwakaanisi weewe. 
4 Ne niye umweene waakyeenda yenyene shifukhu shibuufu, waatsya woola iyo 
mu mubiimbi. Ibweene iyo, waanyoolayo kuusaala kwe bibyeeyelo, wekhala 
mwisina mwakwo, kila aloomba ari shinyalikhana khali afwiile. Waaloma ari, 
“Ise naboone biikali bibimala, O Umukasya. Ikhuloomba ndi uyile buulamu 
bwase, lwekhuuba ise siindi buulayi khufuura abo babaafwa ta.” 
5Lwanyuma weyalisa aasi mu shiniini she kuusaala tsana, liilo lyaamuwaamba. 
Khaangu kharyo, malayika weetsa waamuwaambakho nga amuloma ari, 
“Yinyukha ulye.” 
6Eliya wenyukha waalolaka, waabona aambi ni kumurwe kweewe nga aliwo 
kumukaati kweesi bookhela khwibaale, atweela ni nyuungu iye kameetsi. Aryo 
wenyukha waalya, naluundi waanywa, weelawo aasi, waakona luundi. 
7Lwanyuma ndi malayika tsana waakobola luundi kumuluundi kwe khabili, nga 
amuloma ari, “Yinyukha ulye, lwekhuuba lukyeendo luno lunyala lwakhubeela 
luukali naabi.” 
8Eliya wenyukha waalya luundi waanywa. Biilyo bino byaamuwa kamaani 
kakaamunyalisisa khuukyeenda biifukhu kamakhumi kane, kumuusi ni shiilo, 
khuutsya khwoola khu lukiingi Horebu, lukiingi lwa Wele. 
9Ibweene iyo weetsa wenjila mu lifuluma mweesi aakona shiilo sheene isho. 

Umukasya akanikha isi Eliya 

Lwanyuma Umukasya waakanikha isi Eliya nga amureeba ari, “Eliya, iwe uli 
khuukhola shiina ano?” 
10 Eliya naye waamwiilamo ari, “Ise naayiwaanilayo ilala buulamu bwase 
khukhwakaanisa Umukasya Wele Umunyali wa byoosi yenyene. Ne babaandu 
ba Isiraeli baakhalawo baafuniaaka indakaano ni nawe. Baafuniaakaka ni 
bibyeeso byoowo, baakhoonyaka baŋoosi boowo boosi. Ari bona ise senyene 
niye uramilewo, ate nga ari balikho baweentsa nase khukhuuntsira.” 
11Kila Umukasya amulomela ari, “N'urure utsye, wiimikhe mu moni tsase khu 
lukiingi.” Eliya waatsya weemikha khu lukiingi. Lwanyuma Umukasya 
waamubirawo, ni mbewo iye kamaani naabi yawuutsa khu lukiingi. Imbewo 
yino yaba iye kamaani naabi, yaaranaka ni kamabaale. Ne ate nga Umukasya s'ali 
mu mbewo ingali iyo ta. Lwanyuma lwe mbewo, etsawo shiinikino she shibala, 
ne ate nga Umukasya s'ali mu shinikino she shibala isho ta. 
12Lwanyuma lwe shiinikino shino, yabawo kumulilo, ne ate nga Umukasya s'ali 
mu mulilo ukwo ta. Ne lwanyuma lwe kumulilo yabawo khaakono khakyeekhe 
luundi khaawolu. 

13Aryo Eliya n'akhawulila, wawaamba ingubo yeewe waakibowa mu moni 
mweewe, lwanyuma waarura waatsya weemikha mulyaango mwe lifuluma. Kila 
yabawo likono lilyeetsa, lyaamureeba liri, “Eliya, uli khuukhola shiina ano?” 
14Eliya naye weelamwo ari, “Ise naayiwaanilayo ilala buulamu bwase 
khukhwakaanisa Umukasya Wele Umunyali wa byoosi yenyene. Ne babaandu 
ba Isiraeli baakhalawo bafuniaaka indakaano ni nawe. Baafuniaakaka ni 
bibyeeso byoowo, bakhoonyaka baŋoosi boowo boosi. Ari bona ise senyene niye 
uramilewo, ate nga ari balikho baweentsa nase khukhuuntsira.” 
15 Umukasya waamwiilamo ari, “Niwileyo, nga uraambisa intsila nyene isi 
weetsilakho, utsye woole mu mubiimbi kukuuli aambi ni Damasiko. Nga woolele 
mu shiriimba, robora Hazayeli umutsukhekho kamafura khuumwikyelisa 
umuyiinga wa Aramu 
16Lwanyuma ndi urobore Yehu umusooleli wa Nimushi, umutsukhekho 
kamafura khuumwikyelisa umuyiinga wa Isiraeli. Ne Elisa umusooleli wa 
Shafati khukhwaama i Abeli-Mehola, umutsukhekho kamafura khukhwiila mu 
shifwo shoowo nga umuŋoosi wase. 
17Umuundu yeesi uliba nga waatitukhile khukhwiiribwa ni Hazayeli, aliribwa ni 
Yehu. Ni nooyo yeesi ukhaatitukhe khwiiribwa ni Yehu aliribwa ni Elisha. 
18Ne ate indiramisawo babaandu bikana musaafu mu Isiraeli, babaakhenamisa 
kimirwe kyaabwe khukhwisaaya Bayaali, namwe khuukwa mu bikyele byeewe 
ta.” 

Khuulaangibwa khwa Elisa 

19Eliya wenyukha waatsya, waanyoola Elisa umusooleli wa Shafati nga alikho 
alimisa ni tsiyeeyi tsibili mu mukuunda. Ne nga iburaangisi weewe yabayo 
basaani babaandi likhumi na mutweela nga buli mutweela ali khuulimisa na 
tsibili. Eliya waatsya waakwaarisa Elisa ikooti yeewe khu mabeka, lwanyuma 
waakyeenda waarurawo waatsya. 
20Aryo Elisa waakamisa khuulimisa, waalekha tsiyeeyi tseewe nga tsemikhile 
awo, waatimaka waaloonda khu Eliya, waamuloma ari, “Khayo inyoowe intsye 
isiibulekho paapa wase ni maayi wase, nio ingobole intsye ni nawe.” Eliya naye 
waamwiilamo ari, “N'utsye. Ne uli ni khuushebulila sheesi naama 
khukhukholakho ari.” 
21Lwanyuma Elisa waakobola isi tsiyeeyi tseewe tsaba, waatsya waatsikhoonya, 
waateekha tsinyama nga araambisa kamakyooki kakaatsibakho nga tsiikhu. 
Lwanyuma waakabakila babaandu babaabawo tsinyama, nabo boosi baatsilya. 
Lwanyuma lwa byoosi, waatsya ni Eliya, wekyela umwakaanisi weewe. 

1 Bayiinga 20 

Ahabu asoolana ni ba Aramu 

1Umuyiinga Benihadadi uwa Aramu waabuusanisa liiye lyeewe atweela, nga 
ayeetebwakho ni bayiinga babaandi kamakhumi kataru na babili, nga bali ni 
kamakaali atweela ni tsiŋwaaŋwa tsaabwe. Baryo boosi baatsya bebuulila 
Samariya, baarakikha khuushibwakala. 
2Benihadadi yuno waarumanisa baarume khukhwiinjila mu shiriimba isi 
umuyiinga Ahabu wa Isiraeli, nga baloma bari, “Umuyiinga Benihadadi 
akhulakila ari, 
3izaabu ni feetsa yoowo byoosi bili bibyase; ni khuutubakho bakhasi boowo 
babafuura buulayi atweela ni babaana boowo boosi!” 
4Ahabu naye weelamwo ari, “Isho shili nisho shisheene, umukoosi wase. Ilala ise 
samweene, ni neebyo byoosi byeesi indi nabyo, bili bibyoowo!” 
5Lwanyuma ndi Benihadadi tsana waarumanisa luundi baarume khuutsya 
baboolele Ahabu bari, “Ise naamalile khaale khuukhulakila ndi umbe ise ifeetsa 
yoowo, ni zaabu, ni bakhasi boowo, atweela ni babaana boowo beene. 
6Ni nashiryo, kumukaamba khu nyaanga nga tsino, babaakaanisi baase 
bakheetse bapikisane mu lubili lwoowo, ni mu tsintsu tse babaakaanisi boowo. 
Nga beetsile bakhaasute buli shiindu shoosi sheesi bakhaabone bari shili she 
lisuno.” 
7Lwanyuma umuyiinga Ahabu waalaanga baaraangilisi be mu shibala sha 
Isiraeli boosi, waabalomela ari, “Mwaaboone umusaani Benihadadi uyu nga n'ali 
khukhuumeentsakho buusiku! Lwekhuuba aarumanisa ano ari ise imuwe 
bakhasi baase, ni babaana baase beene, ni khuutubakho ifeetsa yase atweela ni 
zaabu nyene, ni nase naalekha khumwiimana.” 
8Kila baaraangilisi bano ni babaandu boosi bamwiilamo bari, “Ukhawuliilisa 
namwe waakholakho na shitweela khu byeesi ali khuuloma ta.” 
9Kila Ahabu naye elamo babaakaanisi ba Benihadadi ari, “Tsya muboolele 
umukoosi wase umuyiinga muri: kane imuwe ibyo byeesi aanyoowa 
khuundakila makiboole, ne sheesi aama khulooselakho shino, naalobile, 
sinanyalisa khuushikhola ta!” Baryo babaakaanisi beelayo baatsya baaboolela 
Benihadadi byeesi Ahabu aaloma. 
10Benihadadi waarumanisa luundi isi Ahabu nga aloma ari, “Khayo ba wele 
bandeerere buwaangafu, ate ni khumiinyisakho awo, siinga nga ise ndekha 
khwoonakisa shiriimba shoowo isho she Samariya. Singene iramewo abe 
yakhaba na khakyeekhe khari kheesi buli mutweela khu baselikhale baase 
anyala waasutila ni mu shikalabo sheewe ta.” 
11Kila umuyiinga wa Isiraeli elamwo ari, “Umusoolani uuli khuukwaara busa nga 
erekekhela busoolo, s'akhiile khukhwibuyila nga umusoolani umalile khuuwula 
busoolo ta.” 
12Buurume buno bwoola wa Benihadadi khu mbuka isi aabeela nga ali 
khuunyweela atweela ni bayiinga babaandi mu masari kaabwe. Kila alomela 

baselikhale beewe ari, “Buli mutweela ni emikhe mu shifwo sheewe 
khukhwibwakala Samariya. Baryo boosi beŋoonaŋoona.” 
13Lwanyuma yaabawo umuŋoosi uweetsa isi Ahabu waamuboolela byeesi 
Umukasya aamulomela ari, “Unyala waaba uli khuubona nga baselikhale ba 
Benihadadi bano nga bali be kamaani naabi! Ne shaleelo shino, indi khuutsya 
khubawaanayo mu bunyala bwoowo. Ni abweenewo nio nawe umanye uri 
Umukasya niye uwe kamaani.” 
14Kila Ahabu areeba ari, “Ne naanu uli khuutsya khusoolana mu busoolo ubwo?” 
Umuŋoosi waamwiilamo ari, “Baliindi be baawuli be bisiintsa nibo babaakane 
basoolane.” Ahabu waareeba luundi ari, “Ne naanu utsya khunyoowa 
khukhwiibwakala?” Umuŋoosi weelamwo ari, “Iweewe niye utsya khunyoowa.” 
15Lwanyuma Ahabu waabuusa atweela baaliindi be baawuli be bisiintsa bano, 
boosi boola bitoondo bibili ni kamakhumi kataru na babili (232). Indi luundi 
waalooselakho liiye lyeewe lye ba Isiraeli lyoosi, lilyoola buukali bwe 
baselikhale bikana musaafu (7,000). 
16Tsinyaanga tsoola tsisesaba tse mwihangilwe, nga Benihadadi ni bayiinga 
babaandi abo kamakhumi kataru na babili abo nga bashiinywa bameelameela 
mu masari kaabwe. 
17Baselikhale baaliindi be baawuli be bisiintsa nibo babaanyoowa khukhuumba 
khukhwaama mu shiriimba Samariya. Ne ni baaba nga bali aambi khukhwoola, 
babaandu beesi Benihadadi aaba nga walomeele baliinde, beelayo 
baamuboolela bari, “Khwaaboone liiye likhuumba khukhwaama mu Samariya.” 
18Kila Benihadadi abeelamwo ari, “Ni mutsye mubawaambe boosi nga baalamu. 
Ise sininaanayo, oba beetsile khuukana khureerawo lukoosi, namwe 
khuusoolana ta.” 
19Ne khu mbuka yino, baaliindi be baawuli be bisiintsa baaba nga baaraangiile 
khuutsya mu busoolo, ni liiye lya Isiraeli liliramile lyoosi nga lyaloondilekho. 
20Buli mutweela khu baselikhale ba Isiraeli waatsya weerakho umusiku 
mutweela. Baryo baselikhale ba Aramu babaaramilewo bakwamo isuundakilisi, 
baatitukha. Ba Isiraeli baaboongakho nga babatimisa. Ne Benihadadi umuyiinga 
wa Aramu umweene wekaama khu ŋwaaŋwa yeewe waatitukhawo, ni babaandi 
be khu ŋwaaŋwa baamuloondakho. 
21Aryo umuyiinga wa Isiraeli naye atweela ni baselikhale beewe baaboongakho, 
baatsya bawaambaka tsiŋwaaŋwa tse ba Aramu atweela ni kamakaali kaabwe. 
Babaandu ba Aramu beeribwa mu bukali naabi. 
22Lwanyumakho ndi umuŋoosi weetsa isi umuyiinga Ahabu, waamuloma ari, 
“Ari n'uwileyo, ushebulile bino byeesi waama khukhola, ne wirekekhe buulayi 
wilemo kamaani, lwekhuuba kumwiiko kukwiitsa, umuyiinga wa Aramu 
akhaakobole khukhwibwakala luundi.” 

Benihadadi akobola luundi khukhwibwakala 

23Nga byaabeele biryo, babaakaanisi b'omuyiinga Benihadadi uwa Aramu 
beetsa isi ali baamuboolela bari, “Ba wele be ba Isiraeli bali ba wele be mu 
ngoongo. Isho nisho shishakila baakhuwula ifwe. Ne ari siinga khwiilayo 
khwaabasoolanisila khu musaleela busa, khunyala khwaabawula buulayi naabi. 
24Ne shonyene ndi waakha khuukhola uri, rusawo bayiinga abo kamakhumi 
kataru na babili, wisewo baakhulu be kamaye mu bifwo byaabwe. 
25Lwanyuma laangayo liiye liliili liikali nga lilekhaana ni neelyo lilyakhururakho. 
Funayo tsiŋwaaŋwa tsiindi, kamakaali kakaandi, nio khutsye khubasoolanisile 
khu musaleela. Nga khwaakholile shino, ilala khunyala khwaabawula.” Aryo 
umuyiinga Benihadadi waafukiilisa kamakyesi iko keesi baamuwa. 
26Imbuka ni yoola iye khuusoolana, Benihadadi waalaanga atweela liiye lyeewe 
lye ba Aramu, waakhuumba waatsya i Afeki khuusoolana ni ba Isiraeli. 
27Ba Isiraeli nabo baaba nga berekekheele busoolo, nga bali na buli shiindu. 
Nabo baryo baakhuumba, baatsya khukhwakaanana ni liiye lye ba Aramu. Ne 
liiye lye ba Isiraeli lyaabonekha busa nga lituuli lye tsimbusi likyeekhe liri, ne ba 
Aramu nibo baaba nga bamalataane shibala shoosi. 
28Lwanyuma kila umuŋoosi atsya isi Ahabu, waamulomela byeesi Umukasya 
aamuboolela ari, “Ba Aramu bano bambaasa bari Umukasya ali wele we mu 
ngoongo, ne akhuba uwe mu matila ta. Nashiryo uli khuutsya khuuwula liiye 
lyaabwe lino lye kamaani. Lwanyuma nio nawe ni babaandu bano boosi 
mumanye muri Umukasya ali ni bunyala.” 
29Kamaye koombi kebuusila buli litweela shanjelekha we lyashe, khuumala 
biifukhu musaafu bibuufu. Ne khu shifukhu she kumusaafu busoolo 
bwaabalukhawo. Baryo ba Isiraeli baakhoonyaka baselikhale be ba Aramu 
baboola kumweeka mutweela (100,000) kumubuufu mu shifukhu shitweela 
shonyene. 
30Baselikhale ba Aramu babaaramakho baatikhula tsiindimo, baatsya beebisa 
mu shiriimba Afeki, ne ndi kuutikiiyi kwe shiriimba sheene kwaabakonela, 
kweerakho kimikaanda kibili ni bikana musaafu (27,000) khu nibo. Benihadadi 
umweene naye waatikhula tsiindimo waatsya weebisa mu khaseenge khe 
mukari khe mu shiriimba sheene Afeki. 
31Babaakaanisi beewe baamutsyayo baamuloma bari, “Musakhulu, ifwe 
khwaawulila bari bayiinga ba Isiraeli bali be shiisa shikali naabi. Nashiryo ifwe 
khakhwiwunamile, khutsye isi umuyiinga wa Isiraeli, nga khwakwaarire 
tsisawu tsa makoongwe, naluundi nga khwebowele ni kimikosi khu mirwe 
kyeefwe. Manya winyoola umuyiinga Ahabu kane akhulekhe iwe ubewo 
mulamu.” 
32Baryo baakwaara tsisawu tsa makoongwe, bebowa kimikosi khu mirwe 
kyaabwe, baatsya isi umuyiinga wa Isiraeli, baamwikoontselela bari, 
“Umwakaanisi woowo Benihadadi akhuloomba ari umulekhe abewo mulamu.” 

Kila umuyiinga wa Isiraeli elamwo ari, “Niye ashiiliwo mulamu? Benihadadi ali 
nga waandaayase.” 
33Babaakaanisi ba Benihadadi bano baaba nga baaliindiliile khaalomo khaalayi 
kheesi Ahabu analoma, kila beelakamwo khaangu bari, “E, e, wandaayo 
Benihadadi!” Ahabu waabeelamwo ari, “Nimutsye mumureere.” Benihadadi 
n'olawo, Ahabu waamulaanga ari atsye aniine ekhale ni naye mu likaari lyeewe. 
34Kila Benihadadi waalomela Ahabu ari, “Ise kane ikhukobosele biriimba byoosi 
byeesi paapa wase aanuula khukhwaama khu paapa woowo, nio manya nawe 
waabikyelisa nga biriimba bye khuukulaanilamo mu shisiintsa she Damasiko, 
nga paapa wase naye n'akhola mu Samariya.” Ahabu naye weelamwo ari, “Ise 
kane ikhulekhuule utsye khulwe lomo iyo.” Baryo baakhola indakaano ye 
buusaale, lwanyuma waalekhuula Benihadadi waatsya. 

Umuŋoosi ekiitsa Ahabu 

35Nga bili biryo, Umukasya waalakila mutweela khu baŋoosi alomele 
uwasheewe ari, “Ikhuloomba iwe ukhupe ise.” Ne uwasheewe uyo wekaana 
khuumukhupa. 
36Kila umuŋoosi amulomela ari, “Lwekhuuba iwe waalobile khuukhola sheesi 
Umukasya akhulakiile khuukhola, nga niwaama ano uri, italanyi itsya 
khukhwiira.” Aryo nga n'arurawo ari atsya, italanyi yaamusunakho yaamwiira. 
37Umuŋoosi tsana waatsya waalomela umuundu ukuundi ari, “Ikhuloomba iwe 
ukhupe ise.” Aryo umusaani yuno waamukhupa, waamurakho likuma liikali. 
38Aryo umuŋoosi tsana yuno waarurawo waatsya, waaliindila umuyiinga khu 
ndulo khwe lukuuto, nga webowile shilaka khu murwe kweewe, nga s'akana 
umuyiinga waamumanya ta. 
39Ne umuyiinga Ahabu n'aba nga abirawo, umuŋoosi tsana walaangilila ari, 
“Musakhulu, ise nabeele nga ndi mu busoolo, umuselikhale mutweela 
wandereera umubowe mutweela, waandakila ari imuliinde buulayi. Ne 
waanomela ari ne siinga umubowe yuno atitukhawo waatsya, ise imba nga 
niriibwa namwe ta, isasule bisiintsa bikana bitaru bye ifeetsa. 
40Ne nga ni nabeele nga niyukaasa iyi ni neeyi, umubowe tsana waatitukhawo 
waatsya.” Kila umuyiinga Ahabu amulomela ari, “Ari ikwo kuli musaango 
kwoowo. Uli ni khuuweebwa shitaambiso nga niwaama khuloma.” 
41Lubaluba, umuŋoosi tsana waarusakho shilaka khu murwe kweewe, 
umuyiinga wa Isiraeli waamumanya nga niye mutweela khu baŋoosi. 
42Kila umuŋoosi yuno alomela Ahabu sheesi Umukasya aamulomela ari, 
“Umukasya aakhulakila iwe khuukhoonya umuundu abe uwakhila 
khuukhoonyebwa, ne iwe waamulekha waatsya. Ni nashiryo, ari iwe wamweene 
uli ni khuufwa mu shifwo sheewe, ni babaandu boowo bali ni khuufwa mu 
shifwo she babaandu beewe.” 

43Lwanyuma lweebyo umuyiinga wa Isiraeli weelayo ingo weewe mu Samariya, 
nga kumutaambo kwaamuwaambile naluundi nga waawetsekheleele naabi. 

1 Bayiinga 21 

Inimiro ya Nabosi 

1Aabawo umusaani isi balaanga bari Nabosi uwe mu Yezureeli, uwaba nga ali ni 
nimiro yeewe iye kimisabibu aambi ni lubili lwa Ahabu, umuyiinga wa Samariya. 
2Shifukhu shitweela kila Ahabu alomela Nabosi ari, “Bona inimiro yoowo iye 
kimisabibu ili aambi ni lubili lwase. Ari ikhuloomba iwe ukiimbe ise, 
injikyelisemo inimiro ye tsinyenyi, ni nase kane ikhuwemo inimiro ikiindi 
ikifuurakho niyo, namwe nga ta, ikhuwemo kamapeesa koosi keesi kane ukane.” 
3Nabosi niye weelamo Ahabu ari, “Inimiro yase yino iye kimisabibu iseese 
nakisikhila khukhwaama khu bakuuka baase. Ni nashiryo ise sinyala 
naakikhuwa iwe ta.” 
4Ahabu waamawo waakobolayo ingo weewe, nga waakhalaale, luundi nga 
waawetsekheleele luukali lweesho sheesi Nabosi iwe Yezureeli aamwiilamo. 
Aryo Ahabu weelayo ingo, waatsya waakona khu bulili bweewe, waakona nga 
waashuukhile waaloleleele ibwitikiiyi, waalekha khukana ni khuulyakho 
khakhaandu khoosi ta. 
5Kila umukyelama weewe Yezebeli eetsa waamureeba ari, “Shikosi shiina 
shishiiliwo? Shiina shishiili khuukhureerera kumutaambo kumukali waalekha 
ni khuulya ta?” 
6Ahabu naye waamwiilamo ari, “Ise inganikhilekho ni Nabosi uwe Yezureeli, nga 
imuloma ndi angulise ise inimiro yeewe, namwe nga ta, imuwemo inimiro 
ikiindi ifuurakho, ne niye wekaana ari s'anyala waakiimba ta.” 
7Kila umukyelama weewe Yezebeli amwiilamo ari, “Iwe s'uli niye umuyiinga wa 
Isiraeli? Yinyukha urure mu bulili, ulyekho biilyo. Lekha kumwoyo kwoowo 
kusangaale. Ise kane ikhuwe inimiro ya Nabosi uwe Yezureeli.” 
8Aryo Yezebeli waarona tsibaluwa mu lisiina lya Ahabu, waatsikuunyakho 
shangumu sheewe, waatsakaanisa baasakhalu atweela ni baakhulu babaandi be 
mu shiriimba mweesi abe Nabosi amenya. 
9Mu burone buno arona ari, “Ni mulaange babaandu boosi khuubuya intsala ni 
khuuloomba, muwe Nabosi shiifwo she angaaki she shiriifwa. 
10Mufuneyo babaandu babili bawoombesi balolelanile ni naye iburaangisi 
weewe, balome bari niye waatsubile Wele atweela n'umuyiinga. Lwanyuma 
mumurusewo, mumuyile ibulafu we shiriimba, mumukhupe kamabaale 
mumwiire.” 
11Baryo baasakhalu atweela ni baaraangilisi babaandi be shiriimba, ni baamala 
khuufuna buurone, baatsya baakhola nga baaloombebwa khuukhola. 

12Baryo balaangilila khuubuya intsala, ni babaandu boosi ni baabuusana 
atweela, baareera Nabosi, baamura mu shifwo she angaaki she shiriifwa 
iburaangisi we babaandu. 
13Babaandu babeeyi tsana beetsa, bekhala nga baalolelaniile ni naye iburaangisi 
weewe, baamutsuntsumilisa bari niye aatsuba Wele atweela n'umuyiinga. Baryo 
baamukhweeselesa baamurusa ibulafu we shiriimba, baamukhupa kamabaale 
baamwiira. 
14Lwanyuma baakaanisa Yezebeli buurume nga baloma bari, “Nabosi waamalile 
khaale khukhwiiribwa.” 
15Khaangukho nga Yezebeli n'afuna buurume buno bwe khuufwa khwa Nabosi, 
waatsya waalomela umuyiinga Ahabu ari, “Ari yinyukha utsye wiyilile inimiro 
tsana abe isi Nabosi ekaanile khuukhukulisa iwe. Niye waafwiile khaale.” 
16Aryo Ahabu wenyukhilamo khaangu, waatsya waayila inimiro tsana iyaba iya 
Nabosi, yeekyela iyeewe. 

Eliya ekiitsa Ahabu 

17Lwanyuma Umukasya waalomela Eliya uwe Tishibe ari, 

18“Yinyukha utsye waakaanane ni Ahabu, umuyiinga wa Isiraeli, umenya i 
Samariya. Bona ari waatsiile ali mu nimiro ya Nabosi, waakiyilile khuuba nga 
iyeewe. 
19N'utsye umuwe buurume buno, bweesi ise Umukasya indi khuukhuwa iwe, 
umulome uri, ‘Lwanyuma lwe khukhwiira Nabosi, ndi waayila ni nimiro yeewe? 
Ni nashiryo, mu shifwo mweene mweesi tsiimbwa tsakhoombakila kamafuki ka 
Nabosi, nimwo mweesi tsilikhoombakila kakoowo nako.’” 
20Nga baanyoolaane, Ahabu waalomela Eliya ari, “Iwe umusiku wase, kwaluno 
ari waanyoolile?” Eliya naye weelamo ari, “Ilala naakhunyoolile! Lwekhuuba iwe 
waakhaliilewo ilala khuukhola bibiili bye bubwoonaki mu moni ts'Omukasya. 
21Ari Umukasya ali khuutsya khukhureerakho iwe shitaambiso, akhuheselewo 
ilala. Mbaawo umuundu na mutweela uwe muungo mwoowo, uliramawo ta, 
khaabe umubowe namwe umulekhuule mu Isiraeli muno. 
22Muungo mwoowo muli khuutsya khuhelela ilala, mufwaane nga muungo 
mw'omuyiinga Yerobowamu umwaana wa Nebati, ni mw'omuyiinga Baasha, 
umwaana wa Ahija. Lwekhuuba iwe waakhalasile naabi Umukasya, naluundi 
waakilile babaandu ba Isiraeli boosi khukhwoonaka. 
23Naluundi Umukasya waandakiile ikhubooleele ndi tsiimbwa tsikhaalye 
kumubili kwa Yezebeli umukyelama woowo mu shiriimba Yezureeli. 
24Naluundi, na buli muundu yeesi uwe muungo mwoowo ulifwiila mu shiriimba, 
tsiimbwa tsilimulya, ni nooyo yeesi ulifwiila iyo mwirome, tsingosya nitso 
tsilimulya.” 

25(Mbaawo umuundu ukuundi yeesi uwewaanayo mu khukhola bye 
bubwoonaki mu moni ts'Omukasya nga Ahabu ta. Bino byeetsawo biryo 
lwekhuuba umukyelama weewe Yezebeli niye uwakhonjelesa khubikhola. 
26Niye akhola bibyoonako bye bunyaalu ibyo naabi, lwekhuuba ewaanayo 
khukhwisaaya bifwaani nga babaandu ba Amori ni baakholatsaka; ba Amori 
bano nibo beesi Wele aawoona mu shibala nio ba Isiraeli beetsamwo.) 
27Ahabu n'amala khuuwulila buurume buno, wonuulaka bikwaaro byeewe, 
wakwaara tsisawu tsa makoongwe, waabuya ntsala. Aryo waalekha khulyakho 
biilyo ta, waakona mu sawu tseene tsa makoongwe, waakyeendaka aryo nga 
weetsuule kumutaambo kumukali. 
28Lwanyuma Umukasya waakanikha isi Eliya uwe Tishibe luundi nga aloma ari, 

29“Waaboone Ahabu nga afwifwitsikhile mu moni tsase? Aryo lwekhuuba 
waakholile isho, ise singene indeere shitaambiso sheesi imusuubisile nga niye 
ashiili mulamu ta. Ne isho shikhaakholikhe khu mbuka iye babaana beewe, 
lwekhuuba indihesela ilala babetsukhulu beewe boosi.” 

1 Bayiinga 22 

Umuŋoosi Mikaaya areewula Ahabu 

(2 Bye Kimiboolo 18.2-27) 

1Mu mbuka iye kimiiko nga kitaru, abawo lukoosi akari a Aramu ni Isiraeli. 

2Ne mu mwiiko kweene kwe khataru ukwo, Yehoshafati umuyiinga uwa Yuda 
waatsya wakyeniyilakho Ahabu umuyiinga wa Isiraeli. 
3Ahabu umuyiinga wa Isiraeli waareeba babaakaanisi beewe ari, “Inywe 
mwaamanya nga shiriimba Ramosi-Gileyadi shili sheefwe? Ne ndi ifwe 
khwaasila busa, khwaalekha khushirusayo khukhwaama khu muyiinga wa 
Aramu ta?” 
4Lwanyuma kila ashuukha waareeba umuyiinga Yehoshafati ari, “Unyala 
waatsya nase i Ramosi gileyadi khuutsya khusoolanisa babaandu ba Aramu?” 
Yehoshafati weelamo Ahabu ari, “Ise ndi mwirekefu nga nawe n'uli. Ni 
baselikhale baase bali beerekefu nga baboowo ni bali, ni tsiŋwaaŋwa tsase tsili 
nga tsitsoowo. 
5Ne khakhunyoowe khwireebekho khukhwaama isi Umukasya nio.” 

6Isho shaakila umuyiinga Ahabu waalaanga baŋoosi atweela, baboola nga 
bitoondo bine mu bukali, waabareeba ari, “Inyala naatsya nebwakala Ramosi-
Gileyadi namwe ikhatsya ta?” Nabo boosi atweela baamwiilamo bari, “E e, 
n'utsye ushibwaakale. Umukasya kane akhuyeete ushiwule.” 
7Ne Yehoshafati waareeba ari, “Mbaawo umuŋoosi w'Omukasya ukuundi ano, 
isi unyala khukhwireebakho ta?” 

8Ahabu waamwiilamo ari, “Ishiiliyo umuŋoosi w'Omukasya mutweela, niye 
Mikaaya, umwaana wa Imula. Ne ise naamubiyila, simukanakho ta. Lwekhuuba 
niye mbaawo kamakhuuwa kamalayi keesi anganikhakho khwiise ta, 
khuurusakho kamabi konyene.” Yehoshafati naye waamwiilamo ari, “Umuyiinga 
ukhaloma uryo ta.” 
9Isho shaakila umuyiinga wa Isiraeli waarumana mutweela khu bakaanisi 
beewe, waamuloma ari, “Tsya khaangu undereere ano Mikaaya, umwaana wa 
Imula.” 
10Umuyiinga Ahabu uwa Isiraeli, n'umuyiinga Yehoshafati uwa Yuda, bakwaara 
bikwaaro byaabwe bye buyiinga, beekhala khu bitsoloŋo byaabwe khu lusha isi 
bawuulila iŋaano, aambi ni shilibwa sha Samariya. Khu mbuka yino, baaba nga 
balikho barekeeresa byeesi baŋoosi baababoolela. 
11Ne mutweela khu nibo nga niye Zedekiya, umwaana wa Kyenaana, wekholela 
ikhoombi iye shishuuma, walaangilila ari, “Umukasya akhuboolela iwe Ahabu 
ari; nga uraambisa tsikhoombi tsino, kane usoolanise babaandu ba Aramu, 
ubahesele ilala boosi.” 
12Ni baŋoosi babaaramile boosi baaba nga balikho baloma shishiindu nisho 
shitweela sheene bari, “Khuumba utsye i Ramosi-Gileyadi, kane uwule, 
lwekhuuba Umukasya kane akhunyalisise khuuwula.” 
13Khu mbuka yino, umurume uwatsya khuulaanga Mikaaya, 
waamumoonyelakho ari, “Baŋoosi boosi bali khuuloma shishiindu shitweela isi 
umuyiinga, nga bamusuubisa bari atsya khufuura mu busoolo mu busoolo ubwo. 
Nashiryo waakha khuubona uri bilomo byoowo bikwangwaana ni bibyaabwe 
bye khuuwula khwonyene.” 
14Ne Mikaaya weelamo ari, “Nga Umukasya n'ali umulamu, ise kane inganikhe 
ibyo byonyene byeesi kane andakile khuukanikha.” 
15Mikaaya n'ola w'omuyiinga Ahabu, Ahabu waamureeba ari, “Mikaaya, 
khunyala khwaatsya i Ramosi-Gileyadi khuusoolana namwe khukhatsya ta?” 
Mikaaya weelamo ari, “E e, ni mutsye. Umukasya kane abayeete khuushiwula.” 
16Ne Ahabu weelamo Mikaaya ari, “Ise naakhuboolela kimiluundi mikali ndi, 
ngana umboolele bwaŋali bwonyene, iwe n'uba nga uli khuukanikha mu lisiina 
ly'Omukasya.” 
17 Khu luno Mikaaya weelamo ari, “Mu khubonekhelwa, naboone liiye lye ba 
Isiraeli lyoosi nga lyaasalaniile busa khu njiinji, nga lyaafwaanile busa nga 
kamasheese kakaakhalikho n'umwaayi ta. N'Umukasya umweene waaloma ari, 
‘Babaandu bano sibalikho n'umuraangilisi ta. Khayo buli mutweela eleyo ingo 
weewe mu lukoosi.’ ” 
18Isho shaakila umuyiinga wa Isiraeli waalomela Yehoshafati ari, “Ise 
sikhubooleele ta? Umusaani uyu mbaawo kamawulile kamalayi keesi 
anganikhakho khusiise ta, akhali kamabi konyene.” 

19 Mikaaya naye weelamo ari, “Ari rekeeresa sheesi Umukasya ali khuuloma! Ise 
naboone Umukasya nga wekhaale khu shitsoloŋo sheewe, ni bifwaani byoosi 
bye mwikulu nga byaamwibotokheleele, khu mukhono kweewe kumulayi ni khu 
munyeletsi. 
20Lwanyuma Umukasya waareeba ari, ‘Naanu unyala waatsya waawombelesa 
Ahabu khuutsya mu busoolo asoolanise Ramosi-Gileyadi, nio bamwiirireyo?’ Ne 
bye khukhwiilamo byaaba biikali naabi, nga buli shibuumbe shikanikha 
bibyasho. 
21Ne lwanyuma lwayo yabawo umwoyo mutweela uweetsa isi Umukasya 
waamuloma ari, ‘Ise inyala naatsya naamuwombelesa.’ 
22Kila Umukasya areeba umwoyo uyo ari, ‘Isho iwe unashikhola uryeena?’ Kila 
umwoyo uyo elamo ari, ‘Kane intsye ikhoonjelese baŋoosi ba Ahabu 
bamuboolele bye bubeeyi byonyene.’ Kila Umukasya elamo umwoyo uyo ari, 
‘Iwe kane unyale. Ari n'utsye umuwombelese.’” 
23Mikaaya waamaliilisayo nga aloma ari, “Ari unyala khuushibona uri Umukasya 
umweene niye ureere umwoyo we khuwombesa mu khanwa khe baŋoosi bano. 
Lwekhuuba Umukasya waakhaliilewo ilala khuukhureerera bukosi buno.” 
24Lwanyuma Zedekiya umwaana wa Kyenaana, weetsa isi Mikaaya, 
waamukhupa luuyi khu lusaya nga amureeba ari, “Umwoyo w'Omukasya 
arurire aryeena khusiise, weetsa waakanikha ni nawe?” 
25Kila Mikaaya naye elamo ari, “Isho ulishibona buulayi khu shifukhu khweesi 
ulitsiila mu khaseenge khe mukari khuutsya khwibisa.” 
26Kila lwanyuma umuyiinga wa Isiraeli alakila ari, “Ni muwaambe Mikaaya, 
mumwiiseyo isi Amoni, gafana we shiriimba, ni isi Yowasi, umwaana 
w'omuyiinga. 
27Mubaboolele bamumwaate mwipuusu, balekhe khumuwakho biilyo biindi 
byoosi ta, akhali kumukaati ni kameetsi byonyene, khukhwoolesa ni kane 
ingobole khukhwaama mu busoolo ni lukoosi.” 
28Kila Mikaaya naye weelamo ari, “Iwe siinga nga ukobola mu lukoosi, iba nga 
Umukasya s'ali niye uwumbooleele bilomo bino khuukhuboolela iwe ta.” 
Lwanyuma Mikaaya tsana waashuukha waalomela babaandu babaabawo ari, 
“Inywe mweesi murekeeresa buulayi ibyo byeesi imalile khuuloma.” 
29Baryo boombi umuyiinga Ahabu uwa Isiraeli, ni Yehoshafati umuyiinga wa 
Yuda, baaraangilila kamaye kaabwe, baatsya khukhwibwakala Ramosi-Gileyadi. 
30Kila Ahabu alomela Yehoshafati ari, “Nga ni khutsya khuri mu busoolo, ise 
kane ingwaare nitsisatsise intsye mu busoolo, ilekhe khubawo umuundu yeesi 
uwumanya ise ta, ne iwe urame wakwaarire bikwaaro bye buyiinga.” Aryo 
Ahabu wetsisatsisa, waatsya mu busoolo. 

31Biba biryo, umuyiinga wa Aramu aba waalakiile baselikhale beewe be khu 
makaali baboola kamakhumi kataru na kabili, ari bakhatsya basoolanakho 
n'umuundu ukuundi yeesi ta, akhali khusoolanisa Ahabu yenyene. 
32Baryo baselikhale ba Aramu bano ni baabona Yehoshafati mu bikwaaro bye 
buyiinga, baamwoongakho khuumusoolanisa, nga bambaasa bari niye 
umuyiinga wa Isiraeli. Ne Yehoshafati welootsa ni likono liikali. 
33Baryo baselikhale bano be khu makaali bakyelawo baashimanya bari s'ali niye 
Ahabu, umuyiinga wa Isiraeli ta. Baakamisa khumwoongakho. 
34Ne mutweela khu baselikhale ba Aramu n'aba alasa khaafumo khe buyiingo, 
khaatsya khaawuna Ahabu umuyiinga wa Isiraeli, nga khabirira akarikari isi 
bibyuuma byeesi aakwaara byaakaananila. Kila alakila uwaba ali khuufuka 
likaari lyeewe ari, “Bambunile khaafumo. N'usute unduse mu busoolo.” 
35Buusoolo bweloosela shifukhu isho shoosi, ne Ahabu niye waaba nga 
baamuwaambiliile mu likaari lyeewe nga basoolana ni ba Aramu. Kamafuki 
kaaba nga katsya naabi mu likaari ilyo, uri yoola tsinyaanga tse angoloobe 
waafwa. 
36Inyaanga ni yaba nga ilikho itsya khukwa, mutweela khu baselikhale ba Isiraeli 
walaangilila ari, “Buusoolo khabwakame! Buli mutweela eleyo mu shiriimba 
sheewe, na buli mutweela eleyo mu linaambo lyeewe.” 
37Aryo umuyiinga Ahabu waafwa. Kumulaambo kweewe baakwiisayo i 
Samariya baakusiikha. 
38Likaari lyeewe baatsya baalisiingila khu luutsi lwe Samariya, isi bamalaaya 
besiingatsakila. Ibweene iyo tsiimbwa tseetsa tsaakhoombaka kamafuki keewe, 
nga Umukasya n'ashisuubisa. 
39Bibiindu byoosi byeesi Ahabu aakhola nga umuyiinga, ni buraambi bweewe 
bubuundi, ni neebyo bibiwaamba khu lubili lweewe lwe kamasaanga ke 
tsintsofu lweesi ombekha, ni biriimba bibiindi, byoosi byaronebwa mu Shiitabo 
she Bibyaamayo bye bayiinga ba Isiraeli. 
40Aryo Ahabu waafwa, umusooleli weewe Ahaziya waamwiilila mu bikyele 
byeewe nga umuyiinga. 

Yehoshafati umuyiinga wa Yuda 

41Yehoshafati umwaana wa Asa ekyela umuyiinga wa Yuda mu mwiiko kwe 
khaane kwe buyiinga bwa Ahabu nga umuyiinga wa Isiraeli. 
42Yehoshafati aaba olesa kimiiko kamakhumi kataru na kiraano kye buukhulu, 
khu mbuka isi ekyelela umuyiinga. Lwanyuma waaba umuyiinga mu 
Yerusalemu khuumala kimiiko kamakhumi kabili na kiraano. Lisiina lya maayi 
weewe lyaba Azuluba, umukhaana wa Shiluhi. 
43Yehoshafati waaba umuyiinga umulayi, nga aloondelela she khuubonelakho 
shiilayi sha paapa weewe Asa. Niye s'eyawukhakho na khakyeekhe khoosi 

khukhwaama khu mukhoosi kumulayi ta, waaba nga akhola bibiindu 
bibikhoyesa Umukasya. Ne shonyene ndi, niye s'afuniaakaka biifwo bye 
khukhwiisaayilakho ba wele babaandi khuubirusawo ta. Isho shaakila babaandu 
baaba nga beeloosela busa khukhwookhela bubaane mu bifwo byeene ibyo. 
44Ni shishiindi, Yehoshafati waakhola indakaano iye lukoosi n'umuyiinga wa 
Isiraeli. 
45Ari bibiindu bibiindi byeesi Yehoshafati aakhola nga ali umuyiinga, ni 
buuraambi bweewe bubuundi nga; isaambo isi okyesanisamo kamaani keewe, 
ni busoolo bweesi aasoolana: byoosi byaronebwa mu Shiitabo she Bibyaamayo 
bye Bayiinga ba Yuda. 
46Niye aamalilawo ilala ni basaani babaaba bamalaaya, babaaramawo mu 
biseela bya Asa paapa weewe. Bano boosi aabarusawo waabamalilawo ilala mu 
shibala. 
47Ne khu mbuka iyo, mu shibala sha Edomu, sibaabayo n'umuyiinga ta, baaba 
busa n'umuro w'omuyiinga. 
48Yehoshafati wombekha tsimeeri tse busuubusi abe tsitsaba tse 
khukhwaambukhatsaka i Ofiri khuutsya khureera zaabu. Ne shonyene ndi, 
sitsatsyayo ta, lwekhuuba tsafuniaakikhakila i Eziyoni-Geberi. 
49Lwanyuma, Ahaziya umwaana wa Ahabu waaloma Ahaziya ari, “Khayo 
basaani baase baraambakanile atweela ni baboowo khu tsimeeri.” Ne 
Yehoshafati niye wekaana. 
50Yehoshafati waafwa, naye baamusiikha mu ŋani tse bakuuka beewe mu 
Yerusalemu, shiriimba sha kuukawe Dawudi. Umusooleli weewe Yehoramu 
waamwilila mu bikyele byeewe nga umuyiinga. 

Ahaziya umuyiinga wa Isiraeli 

51Ahaziya umusooleli wa Ahabu aarakikha khuuwula Isiraeli nga umuyiinga, mu 
mwiiko kwa Yehoshafati kwe likhumi na musaafu, nga ali umuyiinga wa Yuda. 
Aryo Ahaziya waawula nga umuyiinga mu Isiraeli khuumala kimiiko kibili. 
52Ahaziya naye waakhola bye bubwoonaki biikali mu moni ts'Omukasya, nga 
paapa weewe, ni maayi weewe, atweela ni Yerobowamu umwaana wa Nebati ni 
baakhola. Bano boosi baakila Isiraeli boonaka. 
53Niye aakaanisatsaka, luundi wesaayatsaka Baali. Shino shakhalasa naabi 
Umukasya Wele wa Isiraeli, nga paapawe naye n'amukhalasa. 

  



762 

 

 
Ibayibuli Ingwalaafu 

© 2016 Bible Society of Uganda. 
  

 

 

2 Bayiinga 

2 Bayiinga 1 

Umukasya akhalila Ahazi kumusaango 

1Lwanyuma lwe khuufwa khwa Ahabu, babaandu be mu Mowabu baaaminyaala, 
beyawula khukhwaama khu Isiraeli. 
2Shifukhu shitweela, Ahazi wahanukha khukhwaama khu ngaaki khwe lubili 
lweewe mu Samariya, waafuna butsiina bukali naabi. Nashiryo waarumana 
babaandu khuutsya mu shiriimba she Ekuroni, khuureeba wele abe isi besaaya 
Baalizebubu bari, oba kane awone namwe ta. 
3Ne malayika w'Omukasya waalomela Eliya umuŋoosi, uwaama i Tishibe, 
khuureeba baarume b'omuyiinga ari, “Mu Isiraeli mbaamwo Wele ta, kila Ahazi 
abarumanile inywe khuutsya khureeba khukhwaama isi wele uwe Ekuroni, 
bibiwaambakana ni butsiina bweewe? 
4Ni nashiryo Umukasya waalomile ari, singane awone khukhwaama mu butsiina 
ubwo ta, ne akhali ndi anafwa.” Nashiryo Eliya waatsya waakhola nga Umukasya 
n'amulomela. 
5Baarume ni baakobolayo waangu isi umuyiinga kila abareeba ari, “Shiina kila 
mukoboole waangu muryo?” 
6Baamwiilamo bari, “Iliwo umusaani isi ifwe khwaakanaane khu ntsila 
waakhulomela ari, ‘Kobolayo isi umuyiinga ubarumaane mumureebe muri, bari 
mu Isiraeli mbaamwo Wele ta, kila iwe urumanile babaandu khuutsya khureeba 
khukhwaama isi wele uwe Ekuroni, bibiwaambakana ni butsiina bwoowo? Bari 
ni nashiryo singene uwone ta, ne akhali utsya khufwa.’ ” 
7Ahazi waabareeba ari, “Umuundu mweene ubabooleele uyo abe afwaana 
aryeena?” 
8 Baamwiilamo bari, “Abe wakwaarire shikwaaro sheesi bakhola mu bwooya 
bwe shishaayo, naluundi abe weboyile lukhoba mu shikuute.” Kila Ahazi aloma 
ari, “Uyo ali ni khuuba Eliya uwaama i Tishibe.” 
9Khaangukho umuyiinga waarumana mutweela khu baakhulu be mu maye 
keewe, khuutsya ni basilikhale kamakhumi karaano khuwaamba Eliya. Kila 
umusilikhale umukhulu yuno atsya isi Eliya, uwaba wekhaale khu khakiingi khu 
ngaaki, waamulomela ari, “Mwakaanisi wa Wele, umuyiinga alikho akhulaanga 
bari yiikha aasi wiitse ukanikhe ni naye.” 
10 Eliya weelamo umukhulu yuno ari, “Niiba bari ise ndi umwakaanisi uwa Wele, 
khali kumulilo kwaamile mwikulu kukhwoosha iwe ni basilikhale boowo 
kamakhumi karaano.” Khaangukho kumulilo kwaama mwikulu kwoosha 
umuraangilisi uyo ni basilikhale beewe beene. 

11Luundi umuyiinga waasiindikha umuraangilisi ukuundi khu be kamaye ni 
basilikhale kamakhumi karaano. Waatsya isi Eliya kila amulomela ari, 
“Mwakaanisi uwa Wele, umuyiinga walakiile ari, wiitse mu bwangu isi ali!” 
12Ne Eliya weelamo umukhulu yuno ari, “Niiba bari ise ndi umwakaanisi uwa 
Wele, khali kumulilo kwaamile mwikulu kukhwoosha iwe ni basilikhale boowo 
kamakhumi karaano.” Khaangukho kumulilo kwaama mwikulu kwoosha 
umuraangilisi uyo ni basilikhale beewe beene. 
13Kumuluundi kukuukhola khataru, umuyiinga luundi waarumana umukhulu 
ukuundi ni basilikhale kamakhumi karaano. Umukhulu we basilikhale yuno ni 
oola isi Eliya, waafukhamila aasi khu meesikamo keewe, waamwikoontselela 
nga aloma ari, “Umwakaanisi uwa Wele, naakhwikoontseleele n'umaambile ise 
shiisa, atweela ni babaakaanisi boowo bano kamakhumi karaano. N'ukhulekhe 
khube baalamu. 
14Bona kumulilo kwaamile mwikulu kwoosha baakhulu be mu maye babili ni 
basilikhale baabwe boosi. Iwe ukhalekha shishiindu nga isho shaakholikha 
khusi ise ta.” 
15Kila malayika w'Omukasya alomela Eliya ari, “Ukharya ta; ni wiikhe utsye ni 
naye.” Nashiryo Eliya wenyukha weekha aasi, waatsya ni naye isi umuyiinga. 
16Eliya ni oola waalomela umuyiinga ari, “Umukasya akana khuumanya 
lwashiina iwe warumanisile babaandu khuutsya i Ekuroni khukhwireeba khu 
wele waabwe bibiwaamba khu butsiina bwoowo. Iwe s'ufukiilisa uri mu Isiraeli 
mulimo Wele isi iwe unyala wereebakho ta? Ni nashiryo iwe nga n'ukholile 
shino, Umukasya waalomile ari iwe uli ni khuufwa.” 
17Ni nashiryo Ahazi waafwa nga ilomo isi Umukasya alomela mu Eliya ni yaba. 
Ne khukhwaama nga Ahazi n'akhaaba n'umwaana khuuba umusikha weewe ta, 
wandaaye weewe Yolamu wekyela umuyiinga. Bino byabawo mu mwiiko kwe 
khabili nga Yeholamu umwaana uwa Yehoshafati, ali niye umuyiinga uwa Yuda. 
18Bibiindu bibiramire byoosi byeesi Ahazi akhola nga ali umuyiinga, 
byaronebwa mu shitabo shilimo Bibyaamayo bye Bayiinga ba Isiraeli. 

2 Bayiinga 2 

Umukasya ayila Eliya 

1Ari nga abe Umukasya ali aambi khuuyila Eliya mwikulu nga araambisa 
ikhuungu iye kamaani, Eliya ni Elisha baaba bali khu lukyeendo khukhwaama i 
Giligali. 
2Kila Eliya alomela Elisha ari, “Umukasya waanganile ari ise intsye i Beseli, ne 
iwe n'urame ano.” Elisha welamo ari, “Ise ikhwitsubila iwe mu moni tsoowo ni 
mu moni tsya Wele indi, abe shakhaba shiina, ise singene ikhulekhekho na 
khafwiiti ta.” Nashiryo baatsya boombi i Beseli. 

3Lituuli lye baŋoosi abe babaamenya i Beseli baareeba Elisha bari, “Iwe 
waamanyile nga shaleelo shino Umukasya atsya khukhurusakho iwe Eliya?” 
Waabeelamo ari, “Ise naashimanyile. Ne inywe mukhenaanayo ta.” 
4Kila Eliya aloma ari, “Elisha, ari Umukasya ali khuukana ari ise intsye i Yeriko, 
ne iwe n'urame ano.” Elisha weelamo ari, “Ise ikhwitsubila iwe mu moni 
tsy'Omukasya, ni tsitsoowo wamweene indi, abe shaakhaba shiina, ise singene 
ikhulekhekho na khafwiiti ta.” Aryo waatsya ni Eliya i Yeriko. 
5Lituuli lye baŋoosi babaamenya i Yeriko baareeba Elisha bari, “Iwe waamanyile 
nga shaleelo shino Umukasya atsya khukhurusakho iwe Eliya?” Naye 
waabeelamo ari, “Ise naashimanyile. Ne inywe mukhenaanayo ta.” 
6Kila Eliya alomela Elisha ari, “Ari Umukasya ali khuukana ari ise intsye khu 
luutsi Yorudaani, ne iwe n'urame ano.” Elisha weelamo ari, “Ise ikhwitsubila iwe 
mu moni tsy'Omukasya, ni tsitsoowo wamweene indi, abe shaakhaba shiina, ise 
singene ikhulekhekho na khafwiiti ta.” Baryo baatsya boombi. 
7Baŋoosi kamakhumi karaano khukhwaama i Yeriko baloonda khu Eliya ni 
Elisha, ne nibo beemikha aleeyikho balolelela basaani babili bano nga 
bakyeenda batsya khu luutsi. 
8Nga boolile khu luutsi, Eliya wefuula ingubo yeewe iye khu ngaaki, 
waakifuumbamo waakhupa khu meetsi. Kameetsi kaawukhanamo khabili, eyi ni 
neeyi, waakila boombi baabirira busa khu liloba lilyoomu. 
9 Nga baamalile khukhwaambukha shangelekha, Eliya waalomela Elisha ari, 
“Nga Umukasya ashiili khukhuundusawo ise naatsya ta, iwe n'uloombe sheesi 
ukana ise ikhukholele.” Elisha waaloma ari, “Inoomba ndi khali iwe umbeele ise 
umwoyo khuuba busikha bwase, uminyisakho uyo isi uwa babaandu babaandi.” 
10Eliya waamwiilamo ari, “Ikhaba nga iwe waaloombile shishiindu shihangafu 
naabi, ne shitweela busa nga ni kane ubone, nga ise ikhurusibwakho intsya, kane 
ufune sheesi uloombile. Ne nga siwaaboone nga ise ikhurusibwakho ta, singane 
ushifune ta.” 
11Ni baaba nga bakyeenda luundi nga bakanikha, khaangukho likaari lye 
kumulilo ni tsiŋwaaŋwa tsye kumulilo, byaabawukhanisa boombi. Ikhuungu iye 
kamaani yaasuta Eliya, yaamuyila mwikulu. 
12Elisha n'abona shino, waalila ari, “Paapa wase, paapa wase! Kamakaari ka 
Isiraeli ni tsiŋwaaŋwa byaayilile paapa wase!” Waalekha khwiilamo luundi 
khuubonakho Eliya ta. Lwanyuma lwayo, Elisha wahaamba bikwaaro byeewe 
waabyonuulamo khabili. 
13Kila abukula ikooti iya Eliya, abeele ikwiile aasi, weelayo waatsya weemikha 
khu ndulo khwe luluutsi Yorudaani. 
14Waaraambisa ikooti nyene iyo khuukhupa khu meetsi, nga aloma ari, 
“Umukasya Wele wa Eliya, ali waheena?” Nga waakholile aryo, khaangukho 
intsila yeekukha mu meetsi, Elisha waambukhila khu liloba lilyoomu busa. 

15Ari lituuli lye baŋoosi abe liliili i Yeriko ni baabona kamaani keesi Elisha ali ni 
nako, kila baloma bari, “Umwoyo abe uli khu Eliya, ari ali khu Elisha.” Bakyeenda 
baamutsyayo, baamwiinamila nga bamuwa shiriifwa. 
16Kila bamulomela bari, “Bona ano iliwo basooleli be kamaani kamakhumi 
karaano. Khayo batsye baheentse Eliya. Winyoola manya umwoyo w'Omukasya 
waamusutile wamuyilile ahaandu khu lukiingi namwe mu litila.” Elisha 
weelamo ari, “Mukhabarumana ta.” 
17Ne ni baamuŋuunyilisa naabi, wamaaya waafukiilisa ari babarumane. 
Nashiryo baarumana basooleli kamakhumi karaano. Baamala biifukhu bitaru 
nga baheentsa Eliya ne baalekha khumunyoola ta. 
18Ni baakobola i Yeriko isi Elisha kila abalomela ari, “Ise simbalomeele ndi 
mukharumana babaandu khuutsya khuweentsa ta?” 

Elisha apyeelusa kameetsi i Yeriko 

19Shifukhu shitweela babaandu be mu Yeriko baalomela Elisha bari, 
“Musaakhulu, nga nawe n'uboone, shiriimba sheefwe shili mu shifwo shilayi. Ne 
kameetsi keefwe sikali kamalayi ta, naluundi liloba lyeefwe silyaamakho biilyo 
buulayi ta.” 
20Kila abalomela ari, “Bukula shipwakhuli shishaakha muremo kumuunyu, 
mushindeerere ano.” Babimureerera nga n'aloma. 
21Kila atsya khu sebele iye kameetsi, wamwaatamo kumuunyu ukwo nga aloma 
ari, “Umukasya aloma ari, ari napyeluusile kameetsi kano luundi. Khukhwaama 
ari, kane mulimatsake bilimwa byeenywe mukyese, naluundi mukanywatsake.” 
22Khukhwaamila abweene awo kameetsi ako kali kamalayi, nga Elisha n'aloma. 

Basooleli balekelesa Elisha 

23Elisha wenyukha khukhwaama awo, waatsya i Beseli. Ne n'aba khu ntsila nga 
alikho atsya, aabawo basooleli batweela babaamulekelesa nga bamulomela bari, 
“Ufwaana kukwoole, rura ano utsye! Ufwaana kukwoole, rura ano utsye!” 
24Elisha weemikha washuukha waabaloleelela. Kila araambisa lisiina 
ly'Omukasya khuubatsuba. Khaangukho bibulukhu bibili byaama mu shitsakha 
byaalyakho basooleli kamakhumi kane na babili. 
25Khukhwaama awo waatsya khukhwoola khu lukiingi Karumeli, kila elayo mu 
Samariya. 

2 Bayiinga 3 

Umuyiinga Yolamu uwa Isiraeli 

1Mu mwiiko kweesi Yehoshafati aamalila kimiiko likhumi na shinaane nga ali 
umuyiinga wa Yuda, Yolamu umusooleli wa Ahabu, weekyela umuyiinga wa 
Isiraeli. Aawula khuumala kimiiko likhumi na kibili, nga amenya i Samariya. 

2Yolamu waaminyaalila Umukasya, waakhola bibiindu bibikhali biilayi ta. Niye 
uwaminiangulaka shibuumbe sheesi paapawe aabuumba she khukhwisaaya ba 
wele babaandi, nashiryo niye s'aba umwoonaki naabi nga basaali beewe ta. 
3Ne shitweela busa eloosela khuukhola bye bubwoonaki byeesi Yerobowamu, 
umwaana uwa Nebati aaleekela ba Isiraeli khuukhola. 

Ba Mowabu baminyaalila ba Isiraeli 

4Abe yaamala khuubirawo imbuka ingali nga shibala sha Mowabu shiwulibwa 
ni Isiraeli, nga shili ni khuuwayo kumusolo isi bayiinga ba Isiraeli. Umuyiinga 
Mesha uwa Mowabu abe ali umubayi we kamasheese, ni nashiryo abe asasula 
kumusolo kuno nga awaanayo kamasheese kamaana kumweeka mutweela 
(100,000), ni bubwooya bweesi babekile khu mamiiku kumweeka mutweela 
(100,000). 
5Ne lwanyuma lwe khuufwa khwa Ahabu, Mesha waaminyaalila ba Isiraeli. 

6Nashiryo, shifukhu shitweela umuyiinga Yolamu waarura i Samariya, waatsya 
nga abusaasa liiye lya Isiraeli lyoosi. 
7Kila arumanisa buurume isi Yehoshafati umuyiinga uwa Yuda nga buloma buri, 
“Umuyiinga uwa Mowabu waaminyaalile ise; iwe unyala waanjeeta mu 
khumusoolanisa?” Yehoshafati welamo ari, “Kane ikhuyeete. Iwe ni nase khuli 
shiindu shitweela. Ise ndi atweela ni nawe, ikhaba basilikhale baase ni 
tsiŋwaaŋwa tsase byoosi bili bibyoowo.” 
8Ne wereeba ari, “Ne kane khwaamile khu luwaande shiina?” Yolamu welamo 
ari, “Kane khwaamile luwaande lwe kumubiimbi kwa Edomu.” 
9Nashiryo Yolamu, ni Yehoshafati, atweela n'umuyiinga uwa Edomu, 
baraangilila kamaye kaabwe baatsya khukhwibwakala. Ne lwanyuma lwe 
biifukhu musaafu, alekha khubawo kameetsi ke babaandu namwe bisolo 
khuunywa ta. 
10Shino shaakila umuyiinga Yolamu uwa Isiraeli waaloma ari, “Nga shiibi! 
Umukasya waakhureerire ifwe ano, ari nio khuwaanibweyo mu makhono ke 
liiye lye ba Mowabu?” 
11Kila Yehoshafati areeba ari, “Ano sikhulikho n'umuŋoosi w'Omukasya, isi ifwe 
khunyala khwereebakho sheesi Umukasya akana ifwe khukhole ta?” Kila 
mutweela khu baaraangilisi mu liiye lya Yolamu aloma ari, “Elisha umwaana 
uwa Shafati, ali ano ni nafwe. Ali mutweela khuubo babaaraambila atweela ni 
Eliya.” 
12Yehoshafati welamo ari, “Uyo anyala waakhuwa ifwe buurume khukhwaama 
isi Umukasya.” Baryo bayiinga bataru bano baatsya isi Elisha. 
13Elisha waareeba Yolamu ari, “Shiina kila mwiitsile isi ise? Ni mutsye isi 
baŋoosi be bawele be kamanaambo kakaandi, beesi basaali beenywe 
besaayatsaka.” Kila Yolamu naye elamo ari, “Sishinyalikha ta, khulwekhuuba 



767 

 

 
Ibayibuli Ingwalaafu 

© 2016 Bible Society of Uganda. 
  

 

 

Umukasya niye ukhureerire ifwe ano, ari liiye lye ba Mowabu likhuwaambe ifwe 
fweesi.” 
14Elisha waamwiilamo ari, “Ise ndi umuŋoosi uwa Wele, umunyali uwa byoosi. 
Ne imbetsubila indi ilekha khuba khulwa Yehoshafati, umuyiinga uwa Yuda isi 
ise nisamo lukoosi, khali ise simbalolileyo namwe khali simbayeetile ta. 
15Ni mundeerere umuundu unyala khuukhupa lituungu.” Uyo n'arakikha 
khuukhupa lituungu, kamaani k'Omukasya keekha khu Elisha waafuna 
buurume. 
16Waaloma ari, “Umukasya alikho aloma ari, kane awaambe tsintsitsi tsitsooma, 
atsikelisemo kamatibo ke kameetsi. 
17Umukasya aloma ari inywe singene mubonekho ifula namwe imbewo ta, ne 
tsintsitsi tsitsamala khukhwooma tsinetsusibwa ni kameetsi, nio inywe ni bisolo 
byeenywe munyalise khuunywa. 
18Isho shili shishiindu shishaangu naabi isi Umukasya, naluundi kane abawe 
inywe kamaani ke khuuwula ba Mowabu. 
19Kane inywe muwaambe biriimba byaabwe byoosi, byeesi baabotokhelesa ni 
kamatikiiyi, ni nebyo bibiili bikhulu. Inywe mukhaareme kimisaala kyoosi kikiili 
kimilayi, mwoonakise tsisebele tsaabwe tsoosi, naluundi mwoonakise liiloba 
lyaabwe lilyaama biilyo naabi ilyo, nga mulibiimbilila ni kamabaale.” 
20Ni bwasha kumutishinyi khu shifukhu shisheelakho, nga imbuka iye 
khuuwaanayo isaayilo yoolile, khaangukho kameetsi kaarakikha khukhwiikha 
nga kaamila khu luwaande lwe Edomu, kaasalasala shibala shoosi. 
21Nga bino bishiili biryo, abe ba Mowabu baawuliile bari bayiinga bataru balikho 
beetsa khu bebwakala. Abe baabuusanisile basoolani baabwe, khukhwaamila 
khu bahele khukhwoolela ilala khu baasakhalu. Abe basoolani bano beemikhile 
khu lwaakha, nga bali berekefu khusoolana. 
22Kumutishinyi ukwo liiye lye ba Mowabu ni lyaasisimukha, lyaabona nga 
inyaanga yakhoseleele khu meetsi, nga kalikho kabonekha kamabesemu nga 
kamafuki. 
23Kila baloma bari, “Bona kamafuki ako! Kamaye ke bayiinga abo kali ni khuuba 
nga kasoolane keranire kameene. Ni mubire khutsye khunuule byeesi 
balekhile.” 
24Ne ni boola mu kaambi iye ba Isiraeli, liiye lye ba Isiraeli lyenyukha 
lyabebwakala, khukhwoolisa ni batitukha baatsya. Ba Isiraeli beloosela 
khubatimisa nga beera ba Mowabu. 
25Ba Isiraeli bawaamba naluundi boonakisa biriimba bye ba Mowabu. 
Baaremaka kimisaala kimilayi kyoosi, naluundi boonakisa tsisebele tsaabwe 
tsyoosi. Bamwaata kamabaale khu buli liiloba liilayi lyoosi, khukhwoolisa liloba 
lyaabwe liilayi lyoosi ni lyeetsula kamabaale konyene. Ikhumaliilisa, shiriimba 
she Kiri-Haresesi shonyene shisharama nga sibashoonakisile ta. Ne shitweela 

busa basilikhale nga bawaambile kamabaale baashibotookhelela, 
baashibwakala, khukhwoolisa ni baashiwaamba. 
26Umuyiinga Mesha uwa Mowabu n'abona ari bakana khumufuura mu busoolo, 
wawaamba basilikhale beewe bitoondo musaafu (700), nga buli mutweela ali ni 
lurima, baatsya nga bakana babirire isi baselikhale ba Edomu baabuusanila. Ne 
baalekha khunyalisa ta. 
27Lwanyuma waabukula umwaana weewe umusiinde abe ukhaamusikhile mu 
bikele byeewe nga umuyiinga, waamura khu litikiiyi lye shiriimba, 
waamuwaanayo nga isaayilo intsoshe. Shino shareera naabi lirima mu maye ke 
ba Isiraeli, waakila baantsukha shiriimba beelayo ingo waabwe. 

2 Bayiinga 4 

Elisha ayeeta namulekhwa umutaambi 

1Khu shifukhu shitweela, namulekhwa wa mutweela khu baŋoosi b'Omukasya 
waalomela Elisha ari, “Iwe waashimanya uri nga umuseetsa wase ashiili khufwa 
ta, abe ali umuloondeleli woowo, naluundi abe niye esaaya Umukasya. Ne abe 
iliwo umuundu umubaantsa kamapeesa. Ari umuundu abe umubaantsa uyo, ali 
khuukana khuuyila basooleli baase babili babe nga baakulwa beewe.” 
2Elisha waareeba namulekhwa ari, “Abe ukana ise ikhukholele shiina? Iwe 
mboolele, ingo mu ntsu yoowo uliyo nashiina?” Namulekhwa welamo ari, 
“Mbaawo sheesi ise ndikho nasho ta, khurusakho isaatsi iya buuto.” 
3Elisha waamulomela ari, “N'utsye mu bahesanwa boowo ubaloombe 
khuukhuwa iwe tsisaatsi tsaabwe, nga imbaamo shiindu ta. 
4Tsya ingo woowo mwiyikaliilile muntsu ni basooleli boowo, urakikhe 
khuutsukha buuto uyo mu saatsi itsyo. Buli iyitsula, ukira andulo, utsukhe mu 
kiindi nayo ukiitsuse.” 
5Umukhasi waatsya waakhola nga Elisha n'amulomela, weeyikaliilila mu ntsu ni 
basooleli beewe; basooleli nga bareera tsisaatsi ni etsusamo buuto. 
6Nga tsyetsuule kila alomela umusooleli ari, “Reera ikiindi.” Ne umusooleli 
waamwiilamo ari, “Ari tsyaweeleyo.” Ni abweenewo, buuto waakama 
khukhwirurukukha khukhwaama mu saatsi iyo. 
7Kila atsya aboolela Elisha ibyo bibikholikhile. Elisha waamulomela ari, “Tsya 
ukulise buuto uyo, uwaande kamakobi koowo koosi. Iwe ni basooleli boowo 
munyala mwaraambisa uyo uramirekho.” 

Elisha alamusa umusooleli uwaba waafwiile 

8Shifukhu shitweela Elisha waatsya i Shunemu. Aabawo umukhasi umuyiinda 
abe umenya ibweene iyo, uwalaanga Elisha khuutsya ingo weewe khuulya 
biilyo. Khukhwaamila abweene awo, abe buli lweesi abeela i Shunemu, abe atsya 
waalya ni nabo. 

9Nga imbuka yaabirirewo, umukhasi waalomela umuseetsa weewe ari, “Ise 
naashimanyile nga umusaani uwiitsaatsaka ano oyu ali umuŋoosi uwa Wele. 
10Shiina kila khukhamwombakhila khaseenge khafwiiti khari khu ntsu khu 
ngaaki.” 
11Shifukhu shitweela Elisha n'atsya i Shunemu, waatsya muungo umwo, 
baamuwa shiseenge sheewe isho waakonamwo. 
12Kila Elisha alomela umwakaanisi weewe Gehazi ari, “Laanga namulekhwa 
uyo.” Nga waamulaangile weetsile, weemikha isi bali. 
13Elisha waalomela Gehazi khuumulomela ari, “Bona iwe waakhwinaanilekho 
ifwe naabi; manya iliwo sheesi iwe ukana ifwe khukhukholele? Iliwo ilomo yoosi 
isi ukana ifwe khuboolele umuyiinga, namwe umuraangilisi uwe kamaye 
khulwoowo?” Namulekhwa weelamo ari, “Ise imenya mu balebe baase, nashiryo 
indi nabuli sheesi ingana.” 
14Elisha waareeba Gehazi ari, “Ne ari khumukholeleyo shiina?” Gehazi weelamo 
ari, “S'ali n'umwaana ta, naluundi umuseetsa weewe wahangala mu miiko.” 
15Elisha waalomela umwakaanisi weewe ari, “Mulaange eetse ano.” Nga 
waamulaangile, weetsa weemikha mulyaango mwe shiseenge sha Elisha. 
16 Kila Elisha amulomela ari, “Kumwiiko kukwiitsa, itsya khwoola imbuka nga 
yino iri, ukhaabe wasaala khaale umwaana umusiinde.” Umukhasi 
waamwiilamo ari, “Iwe uli umuundu uwa Wele, nashiryo ukhamboolela ise bye 
bubeeyi ta.” 
17Ne n'abirawo imbuka, waaba shisoombo. Lwanyuma wasaala umwaana 
umusiinde, nga Elisha n'amuboolela. 
18Umwaana n'atswowa, shifukhu shitweela waatsya ni paapawe mu mikuunda 
abe isi baraambi balikho bakyesela biilimwa. 
19Lubaluba, umwaana waantsuwa nga alomela paapawe ari, “Kumurwe, 
kumurwe kwaantsira!” Kila paapawe alomela umuraambi mutweela ari, 
“Mukoboseyo ingo isi maayi weewe.” 
20Nga umuraambi waamusutile waamukobosileyo ingo isi maayi weewe, 
waamuwaamba khu bikele. Umwaana waaba khu bikele bya maayi weewe 
kumutikhinyi kwoosi, kwaatsya khwoola mwihangilwe nga umwaana tsana 
wafwiile. 
21Maawe waamusuta waamuniinisa khu ngaaki mu shiseenge sha Elisha, 
wamwaalisa khu bulili. Kila arura antsye ekalawo lulwiitsi. 
22Lwanyuma walaanga umuseetsa weewe waamulomela ari, “Indi khukana 
khubona umuŋoosi tsana. Nashiryo isiindikhile umuraambi mutweela ni isikilya 
ndweela. Indi ni khuutsya khaangu naabi nio inyalise khukobola khaangu.” 

23Umuseetsa weewe waamureeba ari, “Shiina kila ukana khumubona shaleelo? 
Shiili bari luli lwa Sabato namwe lwe kamayiiya ke Kumweesi kumushaakha ta.” 
Umukhasi weelamo ari, “Mbaawo buubi ta.” 
24Wekhala khu sikilya, kila alomela umuraambi ari, “Khola isikilya ikeendake 
khaangu. Uli ni khukeendaka luukali, akhali nga naakhulomeele khuukeenda 
mbola.” 
25Ni nashiryo baatsya khaangu isi Elisha, khu lukiingi Karumeli. Elisha n'abona 
umukhasi tsana amutsyayo, kila alomela Gehazi, ari “Bona umukhasi uwaama i 
Shunemu alikho etsa! 
26Timaka utsye umwakaanile, umureebe oba niye ni be muungo mweeewe boosi 
bali balayi.” Umukhasi waamwiilamo ari, “Fweesi khuli balayi.” 
27Ne ni oola khu lukiingi khu ngaaki isi Elisha, waatsya is'ali, waamukumila 
bikele. Kila Gehazi etsya khuumukhweesa amuruseyo. Ne Elisha waamuloma 
ari, “Mulekhe abe, khulwekhuuba ali mu mutaambo kumukali naabi, ne 
Umukasya siwambooleele ise shishiindu shisheene ta.” 
28Kila umukhasi amulomela ari, “Musakhulu, ise nakhuloombakho iwe indi 
ingana umwaana umusiinde? Ise sinakhulomela indi ukhamoombesa ta?” 
29Elisha waalomela Gehazi ari, “Yirekekha, ubukule imiimbo yase isi nitiila utsye 
ni nayo ingo weewe. Nga woolileyo, kire mu moni mw'omwaana. Nga 
waakaananile umuundu yeesi khu ntsila nga mutsya, ukhamusheesa ta; ikhaba 
nga umuundu wakhusheesile, ukheelamo ta.” 
30Ne maayi w'omwaana waalomela Elisha ari, “Ise nitsuba mu moni 
tsy'Omukasya ni tsitsoowo wamweene, indi singane ikhulekhe ano nileyo ta.” 
Nashiryo Elisha wenyukha waatsya ni nabo. 
31Gehazi waabenyoowa nibo ibweeni, kila awaamba imiimbo iya Elisha, waakira 
mu moni mw'omwaana, ne nga umwaana seesisiikha namwe waahela ta. 
Nashiryo waatima weelayo, waaboolela Elisha ari, “Umwaana siwaalamukhile 
ta.” 
32Elisha ni oola mu ntsu, waabona nga umwaana waafwiile, baamwaalisile khu 
bulili bweewe. 
33Kila engila mu shiseenge, waabekaliilila boombi ibulafu, waaloomba isi 
Umukasya. 
34Lwanyuma wenyukha khu ngaaki waatsya khu bulili, wetsalaasa khu mufu. 
Waara kumunwa kweewe khu munwa kw'omufu, tsimoni tseewe, ni 
kamakhono keewe khu by'omufu. Ne n'aba nga alikho etsalaasila khu mufu, 
umufu tsana waarakikha khukhwiitsamo bukhafu. 
35Elisha wenyukha wakeenda mu ntsu nga aama eyi n'atsya iyi. Kila elayo luundi 
isi umufu, waamwitsaalasilakho luundi. Umwaana tsana waasimula kimiluundi 
musaafu, wekula tsimoni waamoka. 

36Kila Elisha alaanga Gehazi amulomela ari, “Laanga maayi w'omwaana.” Gehazi 
waamulaanga. Ni oola mulyaango, Elisha waamulomela ari, “N'uyile umwaana 
woowo.” 
37Waatsya wenama aasi mu bikele bya Elisha, nga amwiisamo lukoosi. Kila asuta 
umwaana weewe waarura waatsya. 

Elisha aŋaayisa tsinyanyi 

38Lwanyuma lwa bino, Elisha weelayo i Gilugaali, nga intsala yaakwawo. 
Shifukhu shitweela nga Elisha alikho akanaanamo ni baŋoosi abe babaamenya 
ibweene iyo, waalomela umwakaanisi weewe ari, “Teekhela baŋoosi bano 
isaatsi mboofu iye tsinyanyi balye.” 
39Mutweelakho khu baŋoosi waatsya waangalisa kamasaafu. Waanyoola 
kuusaala kwe mwiiswa, busa kila abusaasa kamasaafu kamakali kameene. Ne 
s'amanya ari kwaaluluwa ta. N'akobola waakakhalaka, waakara mu saatsi 
waateekha. 
40Nga baabakabiile baarakikhile khuulya, kila bayokesa bari, “Elisha byeesi 
ukhuweele khuulya byaaluluwa naabi! Sikhunyala khwaalya ta.” 
41Kila Elisha abalomela ari, “Nimundeerere buufu.” Ni baabumureerera, 
waabusaalasaka mu nyanyi tsana mu saatsi, kila aloma ari, “Ari ni mukabile 
babaandu balye.” Ari ni baakaba byaaba nga sibilikho buubi bwoosi ta. 

Elisha aliisa babaandu shitoondo shitweela 

42Lutweela abawo umusaani abe uwaama mu shiriimba she Baali-Shalisha, nga 
areerera Elisha biwaanwa biikiboole khukhwaama mu likesa, ni kimikaati 
kamakhumi kabili, ni likesa liliindi nga bili mu sawu. Kila Elisha aloma ari, 
“Nimuwe babaandu babilye.” 
43Ne umwakaanisi weewe waamwiilamo ari, “Bino binyala byamala babaandu 
shitoondo shitweela?” Elisha waaloma luundi ari, “Nimuwe babaandu balye, 
khulwekhuuba Umukasya waalomile ari, ‘Kane balye ni bilala biramekho.’ ” 
44Nashiryo umwakaanisi waabikabila babaandu khuubilya. Babaandu baalya, 
byaaramakho nga Umukasya n'aloma. 

2 Bayiinga 5 

Elisha awonesa Naamani 

1 Aabawo umusaani bari Naamani, nga abe niye ali umuraangilisi uwe liiye lya 
Siriya. Umukasya abe wayeeta Naamani yuno khubona ndi kamaye keewe abe 
kawula naabi baasiku baabwe. Ni nashiryo abe umuyiinga uwa Siriya 
waayisamo naabi Naamani shiriifwa. Abe ali umusilikhale umunyindaalifu 
naabi, ne ndi abe ali ni bikeenge. 

2Shifukhu shitweela nga ba Siriya balikho banuula babaandu khukhwaama mu 
Isiraeli, bawaamba umukhaana mutweela isi bekesa khuuba umuraambi 
uw'omukhasi uwa Naamani. 
3Lutweela umukhaana tsana yuno waalomela mukha Naamani ari, “Siinga 
umusakhulu woowo atsya isi umuŋoosi mu Samariya, kane awonesebwe 
bikeenge bino.” 
4Aryo Naamani waatsya waaboolela umuyiinga ibyo byeesi umukhaana 
umuraambi amulomela. 
5Umuyiinga uwa Siriya waalomela Naamani ari, “Uli ni khuutsiilawo khaangu. 
Kane ise ikhuwe burone uyile isi umuyiinga wa Isiraeli.” Aryo Naamani 
wenyukhilamo waatsya, nga waasutile tsikilo tsye feetsa bitoondo bitaru ni 
kamakhumi kane (750), ni tsikilo kamakhumi kasesaba tsa zaabu, ni bikwaaro 
likhumi bye kimikholo. 
6Naluundi wasuta ni baluwa khuyilila umuyiinga uwa Isiraeli nga iloma iri, “Ise 
naasiindikhile umwakaanisi wase Naamani isi iwe, indi umuwonese buulwaale 
bwe bikeenge.” 
7Umuyiinga uwa Isiraeli n'asoma buurume buno, khulwe khuurya khuukali, 
wonuulaka bikwaaro byeewe, nga aloma ari, “Ise ndi Wele uli ni kamaani 
khuukaba buulamu namwe khukhwiira umuundu, kila arumana umuundu ari 
ise imuwonese bikeenge? Alikho aweentsa busa ari khwaamisanilekho 
khulomane.” 
8Ne umuŋoosi Elisha n'awulila ari umuyiinga uwa Isiraeli wonuulakile bikwaaro 
byeewe, waamurumanila buurume bubuloma buri, “Lwashiina winuulakile 
bikwaaro byoowo? Musiindikhe eetse isi ise ari, nio naye amanye ari mu Isiraeli 
mulimo umuŋoosi.” 
9Aryo Naamani waatsya ni tsiŋwaaŋwa tseewe ni kamakaali kaatso, baatsya 
beemikha ibweeni we ntsu iya Elisha. 
10Kila Elisha arumana umuundu ibulafu khuuboolela Naamani ari, “Tsya mu 
luutsi Yorudaani, wisiikhemo kimiluundi musaafu, kane shikhoba shoowo 
shiileyo shimiliye. Awo kane ube wawonesebwele.” 
11Ne Naamani lirima lyaamuniina, waakyeenda waatsya nga eŋuluŋuunya ari, 
“Bonakho, ise nambaasile ndi kane aame muntsu arure antsye, eeme khu ngaaki, 
awutsakilile kumukhono kweewe khu bikeenge, nga akuukuula Umukasya Wele 
weewe, ambonese bikeenge. 
12Tsintsitsi Abana ni Farupa tsitsiili mu Damasikasi, sitsilimo kameetsi 
kamamiliyu khufuurisa tsye mu Isiraeli tsyoosi ta? Abe ise sinyala nesiinga mu 
ntsitsi itsyo naamiliya ta?” Aryo khulwe lirima liikali, waashuukha, waakyeenda 
welayo. 
13Ne babaakaanisi beewe baamutsyayo baamuloma bari, “Musakhulu, 
umuŋoosi aba nga ukhulomile iwe khuukhola shishiindu shihangafu naabi, khali 

ushikholile. Shiina kila iwe ukhakhola sheesi niye akhulomeele? Tsya 
wisiikhemo uwonesebwe.” 
14Nashiryo Naamani weekha mu Yorudaani, wesiikha mu luutsi kimiluundi 
musaafu, nga umuŋoosi Elisha n'aloma. Waawonesebwa bikeenge khaangukho, 
shikhoba sheewe shaaba busa nga sh'omwaana umuŋaalye. 
15Kila niye ni babaandu beewe boosi beesi aaba nabo, beelayo isi umuŋoosi. 
Naamani waatsya weemikha mu moni tsy'omuŋoosi nga aloma ari, “Ari ise 
naamanyile nga Wele wa Isiraeli niye yenyene uli Wele khu shibala khwoosi. Ari 
ikhuloomba ufukiilise ise ikhuwe shiwaanwa.” 
16Ne Elisha waamukobolamo ari, “Mu moni tsya Wele isi ise nakaanisa nga 
umuŋoosi, singene imaambekho shishiindu shoosi khukhwaama isi iwe ta.” 
Naamani waakhakakho khuumwikoontselela ari akaanile, ne Elisha waalobela 
ilala. 
17Ikhumaliilisa kila Naamani waaloma ari, “Noola iwe singene waakaanile 
shiwaanwa ta, ise inoomba ndi ufukiilise isute liloba lilyoola bukali bweesi 
tsisikilya tsibili tsinyala tsyaasuta, niileyo ni nalyo. Khulwekhuuba 
khukhwaamila shaleelo shino, ise singene imbaaneyo isaayilo intsoshe yoosi 
namwe shiwaanwa shoosi isi wele ukuundi yeesi ta, akhali isi Umukasya. 
18Ni khu lomo yino, ise inoomba ndi khali Umukasya antsiyakhiile nga natsiile 
n'umuyiinga mwisaayilo lye khukhwisaayilamo wele Rimoni, nga ise ni ninama 
khukhwiisamo Rimoni shiriifwa.” 
19Elisha waamulomela ari, “Ni wileyo ingo mu lukoosi.” Aryo Naamani waatsya. 
Ne lwanyuma lwa Naamani khuutsya lukyeendo lwiimbi luri, 
20Gehazi umwakaanisi wa Elisha welomela mu mwoyo kweewe ari, “Elisha 
waalekha umusaani umu Siriya uyo, waatsya busa ni biwaanwa byeewe, 
waalekha khu byaakaanila ta. Mu moni tsy'Omukasya umulamu, kane ise 
imutimekho, imufunekho khakhaandu ne ingobole.” 
21Nashiryo Gehazi waaloonda khu Naamani. Ne nga Naamani waaboone Gehazi 
atimaka eetsa is'ali, weekha aasi khukhwaama mu likaari lyeewe, waamutsyayo, 
waamureeba ari, “Manya ikhabawo buwaangafu?” 
22Gehazi weelamo ari, “Mbaawo buwaangafu ta. Akhali ndi umukoosi wase 
Elisha waandumile khuukhuboolela bari iliwo basooleli babili be baŋoosi, 
babaamile mu bikiingi bya Efurayimu, babeetsile nga baloomba buyeeti. 
Nashiryo aloomba ari ubawekho tsikilo kamakhumi kataru na tsine tse feetsa, 
ni tsingubo tsibili tsye kimikholo.” 
23Naamani weelamo ari, “Shiina kila ukhayila bibyoola mwiibyo kimiluundi 
kibili?” Naamani waamuwooyawooya, khukhwoolisa Gehazi n'afukiilila, 
baamubowela bibiindu ibyo, ni baraambi ba Naamani babili baabimusutila, 
baabimuyilila iweewe. 

24Nga boolile khu khakiingi abe isi Gehazi amenya, waabarusakho bibiindu bino, 
waabiyila mu ntsu yeewe, waasibula babaakaanisi abo baatsya. 
25Nga baamalile khuutsya, Gehazi waatsya mu ntsu iya Elisha, kila Elisha 
amureeba ari, “Gehazi, waama wahena?” Weelamo ari, “Mbaawo oosi isi ise 
intsiilekho ta.” 
26Ne Elisha waamureeba ari, “Iwe s'umanya uri ise imbeeleyo mu mwoyo, isi 
Naamani aruriire mu likaari lyeewe, khuukanikha ni nawe ta? Gehazi, uli 
nabunyala shiina bwe khukhwakaanila kamapeesa, namwe bikwaaro, namwe 
kimikuunda, namwe kamasheese oba tsikhaafu, namwe babaakaanisi? 
27Nashiryo khulwe shishiindu sheesi ukholile, kane bikeenge bya Naamani 
bikhukobole khusi iwe ni lisaaye lyoowo biilo ni biilo.” Khaangukho bikeenge 
byawaamba Gehazi, waakhosa ari tswee, waafwaana busa nga kamararara, 
waakyeenda waarurawo waatsya. 

2 Bayiinga 6 

Elisha akhola she kamakaanga 

1Shifukhu shitweela baŋoosi babekhala ni Elisha bamulomela bari, “Bona 
shiifwo sheesi ifwe khwaakaananamo ni nawe shili shifwiiti. 
2Lwashiina kila khukheekha khu luutsi Yorudaani, buli mutweela waaremayo 
kuusaala, khunyalise khukhwombekhayo shiifwo shibalaayi?” Elisha 
waabeelamo ari, “Ni mukhole nga ni mulomile.” 
3Kila mutweela khu baŋoosi amulomela ari, “Shaandibeele shilayi iwe khuutsya 
ni nafwe.” Elisha weelamo ari, “Khayo khutsye.” 
4Ni nashiryo Elisha waatsya ni nabo. Ni boola khu luutsi Yorudaani, baarakikha 
khuurema kimisaala. 
5Ne mutweela khu baŋoosi n'aba nga arema kuusaala, iyaywa yeewe 
yaakhukhamwo, yaakwa mu meetsi. Khaangukho waalila ari, “Oyaaya! 
Musakhulu, iyaywa yabeene! Ingisabile busa, shiili iyase ta!” 
6Elisha waamureeba ari, “Ikwiile ali?” Nga wookesile Elisha abweene isi yakwa, 
kila afuna khasaala, waakhamwaatawo, shino shaakila iyaywa yaakyelakyela 
khu meetsi. 
7Elisha waamulomela ari, “Kibukule.” Kila umuŋoosi uyo atsaanusa kumukhono 
waakibukula. 

Elisha akamisa khukhwibwakala khwe liiye lya Siriya 

8Abe buli muluundi nga umuyiinga uwa Siriya akana khukhwibwakala linaambo 
lya Isiraeli, abe akaananamo ni naabo babaamuwa khu makhula, nga ababoolela 
ari, “Kumuluundi kuno ise naakhalilewo ndi kane khure ikaambi yeefwe mu 
shifwo nabulebe.” 

9Ne abe buli kumuluundi, Elisha areewura umuyiinga uwa Isiraeli nga aloma ari, 
“Ukhabirira mu shifwo nabulebe ta. Khulwekhuuba liiye lye ba Siriya lyebuulile 
ibweene iyo.” 
10Nashiryo abe umuyiinga wa Isiraeli asiindikha buurume isi liiye lya Isiraeli 
liliili mu shifwo umwo khuuba lilirekefu. 
11Umuyiinga wa Siriya n'amanya shishiili khuukholekha kila akhalala naabi. Kila 
alaanga baaraangilisi be liiye lyeewe, waabareeba ari, “Khusi inywe, naanu niye 
uboolela umuyiinga uwa Isiraeli tsinengekharengekha tseefwe?” 
12Mutweela waamukobolamo ari, “Umuyiinga, mbaawo namutweela khusi ifwe 
ta. Akhali umuŋoosi Elisha uuli mu Isiraeli, niye uwikhala aboolela umuyiinga 
uwa Isiraeli byoosi byeesi uba waakanikhiile mu shiseenge mwoowo.” 
13Umuyiinga waaloma ari, “Ni mutsye mubone isi amenya, khulwekhuuba indi 
khuukana khuuruma basilikhale bamuwaambe, bamureere ano.” Kila buurume 
bukobolela umuyiinga nga buloma buri, Elisha amenya i Dosani. 
14Nashiryo waasiindikhayo liiye liikali nga bali khu ŋwaaŋwa ni mu makari; 
baatsya mu shilo, bebotookhelela shiriimba. 
15Ni bwasha kumutishinyi umuraambi wa Elisha waarura antsye, waabona liiye 
liikali nga lili ni tsiŋwaaŋwa, ni kamakaari, nga bebotookheleele shiriimba. Kila 
buuri bumuwaamba, waalomela Elisha ari, “Musakhulu, ifwe kane khukhole 
khuryeena?” 
16Umuŋoosi waamwiilamo ari, “Iwe ukharya ta. Liiye liliili khu luwaande 
lulweefwe lili liikali khuuminyisakho lilyaabwe.” 
17Kila Elisha aloomba nga aloma ari, “O Mukasya, naakhuloombile, iwe ni wikule 
tsimoni tseewe anyalise khuubona.” Aryo Umukasya wekula tsimoni 
tsy'omuraambi, waabona. Abe khu lukiingi khwoosi khwetsuule tsiŋwaaŋwa ni 
kamakaali bye kumulilo nga byebotookheleele Elisha. 
18Nga liiye lye ba Siriya lyesyeendile aambi ni Elisha, kila aloomba ari, “Mukasya, 
naakhuloombile, khali baselikhale bano boosi bafwiile tsimoni baba baabofu.” 
Aryo Umukasya waabeera boosi tsimoni, bekyela baabofu, nga Elisha 
n'aloomba. 
19Kila Elisha alomela baasiku bano ari, “Mwaakoraanile intsila, naluundi 
shiriimba sishili nisho shino ta. Nimunoondekho, ise kane imbalakane umuundu 
isi mulikho muweentsa.” 
20Nga liiye lye baasiku bano lyaamalile khukhwiingila mu shiriimba she 
Samariya, kila Elisha aloomba ari, “O Mukasya, ni wikule tsimoni tsye babaandu 
bano, nio banyale khuubona luundi.” Aryo Umukasya wekula tsimoni tsaabwe 
baabona; benyoola nga beemikhile mukari mwe shiriimba she Samariya. 
21Umuyiinga wa Isiraeli n'ababona waalomela Elisha ari, “Musakhulu, ari 
imbakhoonye? Imbakhoonye imbamalewo?” 

22Elisha waamwiilamo ari, “Taawe, singene ubakhoonye ta. Ubakhoonya, 
ubawaambiile mu busoolo? Akhali ndi iwe n'ubawe busa biilyo balye, ni she 
khunywa banywe, ubalekhe bakoboleyo isi umuyiinga waabwe.” 
23Nashiryo umuyiinga waabakholela kamayiiya ke kamaani kameene; ni 
baamala khuulya ni khuunywa, wabalekha beelayo isi umuyiinga waabwe. 
Khukhwaamila awo, ba Siriya balekhelawo khuutsya khunuula mu Isiraeli. 

Umuyiinga wa Siriya ebwakala Samariya 

24Nga abirirewo imbuka, umuyiinga Benihadadi uwa Siriya waabusaasa liiye 
lyeewe lyoosi, waatsya khukhwibwakala Samariya. 
25Khulwe imbuka isi baamala nga baayibotokhelela Samariya, intsala yakwawo 
iye kamaani nga mbaawo she khuulya mu shiriimba ta. Khukhwoolisa kumurwe 
kwe sikilya baakukulisa ikilo ndweela iy'efeetsa. N'ipwakhuli iye 
kamasilyokokho ke liwuusi baakakulisa shisiintsa she kilo iy'efeetsa. 
26Shifukhu shitweela nga umuyiinga uwa Isiraeli alikho abira aambi ni liitikiiyi 
lye shiriimba, waawulila umukhasi nga alila, nga aloma ari, 
“Naakhwikoontseleele, uwe shiriifwa, n'unjeete!” 
27Kila umuyiinga amukobolamo ari, “Khayo Umukasya akhuyeete. Iwe 
wambaasa uri ise inyala khuukhuwa biilyo namwe iviini?” 
28Ne lwanyuma kila umuyiinga areeba umukhasi uyo ari, “Buwaangafu shiina 
bweesi abe uli ni nabwo?” Umukhasi weelamo ari, “Iseese n'umukhasi 
washaase, intsala yakhuliile naabi, khuryo khwaafukiilisana khuulya babaana 
beefwe. Umukhasi yuno waanomela ise ari nga khwaanyooyile khuulya uwase 
shaleelo, shifukhu shishiilakho khulya uweewe. 
29Nashiryo khwaateekha uwase khwaamulya. Ari shifukhu shisheelakho ise ni 
naamuloma ndi reera umwaana woowo khumuteekhe khumulye, niye waabisa 
uweewe.” 
30Umuyiinga n'awulila bilomo bino, khulwe kumutaambo kumukali, wonuulaka 
bikwaaro byeewe. Isaambo isi aaba nga ali khu kutikiiyi khu ngaaki, babaandu 
baabona bari, khana mukari abe waakwaariremo isawu iya makoongwe. 
31Kila aloma ari, “Khali Umukasya ambeele ise shitaambiso shishiiminyisila ilala, 
noola kumukaamba khukhwoola inyaanga nga yino iri, nga Elisha ashiili 
umulamu.” 
32Kila umuyiinga arumana umuundu khuutsya wa Elisha. Imbuka iyo Elisha 
aaba abe ali ingo weewe, nga ali ni baaraangilisi ba Isiraeli bekhaale ni naye. Ne 
nga umurume uyo nga ashiili khukhwoola ta, Elisha waabaloma ari, “Umwiiri 
uyo waarumaane umuundu khuuremakho kumurwe kwase. Nga mwaaboone 
umuundu eetsa, yikalawo lulwiitsi mukhomekhelewo ilala, alekhe 
khukhwiingila muno ta. Khulwekhuuba umuyiinga umweene, aneetsa nga 
waamuloondilekho.” 

33Nga Elisha ashiili khukhala ni kumunwa ta, umurume woola, kila amulomela 
ari, “Biwaangafu bibikhwoolilekho bino byaamile isi Umukasya. Shiina kila ise 
iniinda, nga nambaasa ndi kane Umukasya akhuyeete ifwe khu mbuka yino?” 

2 Bayiinga 7 

1Ne Elisha waamwiilamo ari, “Umukasya ali khusuubisa ari, kumukaamba khu 
mbuka nga yino iri, mu Samariya muno, isaawu imboofu iye buufu, namwe 
tsisawu tsibili tsye ŋaano, bikhaakule ibeeyi ifwiiti naabi.” 
2Kila mutweela khu baaraangilisi be liiye, abe uli n'umuyiinga waaloma ari, “Abe 
ikhaba bari Umukasya akhaasiindikhe ifula iye kamaani, iyo sinyala yaakila 
biilyo byasala kumukaamba ta.” 

Baselikhale ba Siriya baakamisa khukhwibwakala 

3Ari khu mbuka iyo, aambi ni shilibwa shishiingila mu Samariya, abe iliwo 
basaani bane nga bali ni bikeenge. Kila bereeba bonyene bari, “Shiina kila 
khwikhala ano khukhwoolisa ni khufwa? 
4Abe khwakhaloma khuri khutsye mu shiriimba, intsala ilimo, khuryo khutsya 
khufwa. Ni khuloma khuri khwikhale ano, shitweela busa khutsya khufwa. 
Shiina kila khukhatsya mu kaambi iye ba Siriya; nga baakhulekhile khuuba 
baalamu, khubeeyo, ne nga baakhwiirire, shitweela busa khuba khwaafwiile.” 
5Nashiryo isi antsye bwilabulila basaani bano bane benyukha baatsya mu 
kaambi iye ba Siriya. Ne ni boola khu ndulo khw'ekaambi iye ba Siriya, 
baanyoola nga mbaawo umuundu yeesi ta. 
6Khulwekhuuba ba Siriya baaba baawuliile shishaba ni likono nga lye kamakaali, 
ni tsiŋwaaŋwa, ni liiye liikali lilyeene. Kila baloma bari, “Mwaamanyile, 
umuyiinga uwa Isiraeli waapaangisile kamaye ke ba Hiiti ni ba Misiri, 
khukhwiitsa khuukhuluumba ifwe.” 
7Nashiryo nga antsye bwilabula, baatitukha baatsya, beebilila tsiweema 
tsaabwe, ni tsiŋwaaŋwa, ni tsisikilya. Baatima baalekha busa ikaambi nga ili 
busa, nga bakana khuwonesa buulamu bwaabwe. 
8Basaani bane be bikeenge bano ni boola khu ndulo khw'ekaambi, bengila mu 
weema ndweela, bekhala aasi baalya naluundi baanywa. Nga baamalile, baasuta 
ifeetsa n'izaabu, ni bikwaaro, baatsya baabibisa. Kila bakobolayo, baatsya mu 
weema ikiindi, namwo bayaayamo bibiindu baatsya baabibisa. 
9Lwanyuma kila belomela babeene bari, “Ifwe sikhulikho khukhola shishiindu 
shituufu ta. Shaleelo shili shifukhu she kumwikhoyo, ne ifwe mbaawo umuundu 
yeesi isi khuboolelekho ta? Ni khuloma khuri khuliinde khukhwoolisa antsye 
bushe, kane khufune shitaambiso. Nashiryo khayo khutsye mu lubili 
lw'omuyiinga, khubaboolele kamakhuuwa kamalayi kano.” 
10Nashiryo baakobolayo mu Samariya, baakuukuula isi basilikhale babebuula 
khu shilibwa. Baababoolela bari, “Khwaama khutsya mu kaambi iye ba Siriya, ne 

mbaamo luswaaki ta, akhali tsiŋwaaŋwa ni tsisikilya tsitsiili tsimbowe. 
Tsiweema tsoosi tsiliwo busa.” 
11Basilikhale bano baayila kamakhuuwa kano muntsu iy'omuyiinga. 

12Kila umuyiinga enyukha mu bulili, waalomela basilikhale beewe ari, “Ise 
naamanyile kamakesi keesi ba Siriya balikho bakhukhalila ifwe. Baamanyile bari 
ifwe khuli mu ntsala, nashiryo baarurire mu kaambi, baatsiile khwiibisa ibulafu, 
nga bambaasa bari ifwe khunarura khutsye khuuweentsa biilyo. Nio uri 
khurura, bakhuwaambe ifwe, bakhuyile mu shiriimba shaabwe.” 
13Kila mutweela khu basilikhale beewe aloma ari, “Khayo basilikhale bayile 
tsiŋwaaŋwa tsiraano tsitsiramire, batsye mu kaambi iye ba Siriya, babone shiina 
shishiitsya mu moni. Khulwekhuuba fweesi khutsya khufwa nga basheefwe 
babaaramire ni baafwa; khayo khubarumane khubone.” 
14Baryo baayila kamakaali kabili; umuyiinga waarumana basilikhale beewe 
bano khuutsya babone shiina shishikholikhile khu baselikhale ba Siriya. 
15Basilikhale bano baaloonda khu ba Siriya, baatsya khukhwoola khu luutsi 
Yorudaani. Ne buli isi babira, abe babona bikwaaro ni bye busoolo byeesi ba 
Siriya baantsukha nga batima batsya mu khaangu. Lwanyuma beelayo 
baaboolela umuyiinga byeesi baabona. 
16Ni abweenewo, babaandu baatsya mu kaambi ye ba Siriya, baanuula 
bibyabamo byoosi. Baayila bibiindu biikali naabi khukhwoolisa ni shipimo she 
buufu buulayi baabukulisa ibeeyi ifwiiti naabi, shaaba busa nga Umukasya 
n'aloma. 
17Umuyiinga wa Isiraeli abe waarobora mutweela khu basilikhale beewe 
baakhulu khuuba niye uliinda khu shilibwa. Ne babaandu nga babiraka mu 
khaangu, baamukhaandakilila khukhwoolisa n'afwa, shaba busa nga Elisha 
n'ashiloma. 
18Makiboole nga umuyiinga waatsiile ingo wa Elisha, Elisha aamuboolela ari 
buufu bakhaabukulise ibeeyi iye aasi naabi. 
19Ne umusilikhale umukhulu yuno elamo Elisha ari, “Abe Umukasya akhakhola 
ifula iye kamaani inyene yaakhupa, shishiindu nga isho seshinyalikha ta.” Elisha 
waamwiilamo ari, “Wamweene ukhebonelekho, ne s'ukhaalyekho biilyo ibyo 
ta.” 
20Nashiryo, ni shisheene isho nisho shishamukholikhakho, babaandu 
baamukhaandakilila mu shilibwa waafwa. 

2 Bayiinga 8 

Liiswa ly'omukhasi khukhwaama i Shunemu 

1 Makiboole abe Elisha waaboolela maayi w'omwaana isi niye aalamusa 
khukhwaama mu khufwa ari, “Umukasya waamalile khaale khuureewula ari 

intsala itsya khubawo, khuumala kimiiko musaafu. Ni nashiryo iwe ni be mu 
ntsu mwoowo, ni murure ano mutsye oosi isi kane munyoole.” 
2Aryo umukhasi uyo wenyukha, waarurawo waatsya nga ilomo ya Wele ni 
yaloma. Waatsya ni be mu ntsu mweewe boosi, baatsya bamenya mu liloba lye 
ba Filisitiya khuumala kimiiko musaafu. 
3Nga kimiiko musaafu kino kyaweelekho, umukhasi tsana waarura mu shibala 
she ba Filisitiya, weelayo iwaabwe. Nga wolileyo, waatsya isi umuyiinga, 
waamuloomba ari bamukobosele liiswa lyeewe n'intsu yeewe. 
4Khu mbuka iyo abe umuyiinga alikho akanikha ni Gehazi umwakaanisi 
w'omuŋoosi, nga alikho amureeba ari amuboolele bye kamakaanga byeesi 
Elisha aba nga akhola. 
5Ne Gehazi n'aba nga alikho amuboolela khu musooleli isi Elisha alamusa 
khukhwaama mu bafu, khaangukho umukhasi umweene n'umwaana weewe 
tsana boolawo. Kila Gehazi alomela umuyiinga ari, “Musakhulu, umukhasi 
mweene n'umusooleli weewe nibo babeene bano.” 
6Umuyiinga n'areeba umukhasi bibiindu bino, naye waamwilwaatsila byoosi 
nga ni byaba. Kila umuyiinga arobora mutweela khu bakhulu be mu lubili 
lweewe waamulomela ari, “Uli ni khuubona uri umukhasi yuno bamukobosela 
bibiindu byeewe byoosi. Ikhaba biilimwa byeesi baalima mu liswa lyeewe 
khukhwaama nga n'atsya khukhwoolisa ari, bali ni khuumukobosela.” 

Hazaeli akhoonya Benihadadi 

7Lwanyuma lwayo, Elisha waatsya i Damasiko, khuutsya khubona Benihadadi 
umuyiinga uwa Siriya, uwaba umutsiina. Tsilomo tsoolela Benihadadi bari 
umuŋoosi ali mu Damasiko. 
8Umuyiinga waalomela Hazaeli ari, “Suta shiwaanwa utsye ni nasho isi 
umuŋoosi, umureebe sheesi Umukasya aloma, oba kane butsiina bwase buwole 
namwe ta.” 
9Hazaeli nga atsya, waayila bibiindu biilayi naabi nga byetsuule tsiŋamila 
kamakhumi kane. Ne n'aakanana Elisha, wemikha mu moni tseewe 
waamulomela ari, “Umwakaanisi woowo, Benihadadi umuyiinga wa Siriya, 
alikho akhwireebakho khusiiwe bari kane awone butsiina namwe ta?” 
10Elisha waamulomela ari, “Tsya umuboolele uri bari kane awone; ne Umukasya 
waamalile khaale khukhuuntsokesanisa ari kane afwe.” 
11Elisha waalolelela Hazaeli, waamwoomiisilakho tsimoni, khukhwoolisa 
Hazaeli kamaŋaanyu ni kaamuwaamba. Elisha waarundukha kamasika 
waarakikha khuulila. 
12Kila Hazaeli areeba ari, “Musaakhulu, ulikho ulila shiina?” Elisha 
waamwiilamo ari, “Khulwekhuuba ise namanyile nga inywe mutsya khukhola 
khu Isiraeli bibiindu biibi naabi. Mutsya khwoosha biriimba byaabwe, naluundi 
mwiire basoleeli baabwe. Ikhaba babaana bakyeekhe beene mutsya khubeera, 

ni bakhasi babaali bisoombo mutsya khukhala bisoombo mwiire babaana baali 
muunda.” 
13 Kila Hazaeli aloma ari, “Ise inyala indyeena nakhola shishiindu nga shino 
shiri? Ise ndi umwakaanisi busa, ukhalikho ni bunyala bubwoola awo ta.” Elisha 
waamwiilamo ari, “Hazaeli, ise Umukasya waamalile khaale 
khukhuuntsokesanisa ari iwe niye utsya khwiilawo khuuba umuyiinga wa 
Siriya.” 
14Hazaeli welayo waatsya isi umuyiinga Benihadadi. Kila umuyiinga amureeba 
ari, “Elisha waalomile ari shiina?” Hazaeli weelamo ari, “Bari butsiina bwoowo 
kane buwone.” 
15Ne shifukhu shisheelakho, Hazaeli waabukula ku bulaangiti kuusiro, 
waakusanya mu meetsi, kila akuwaamba waabiimbilila Benihadadi mu moni, 
khukhwoolisa ni aafwa. Lwanyuma lweesho, Hazaeli weekyela umuyiinga. 

Umuyiinga Yehoramu uwa Yuda 
(2 Bye Kimiboolo 21.2-20) 

16Yehoramu umusooleli wa Yehoshafati, ekela umuyiinga wa Yuda, nga 
abirirewo kimiiko kiraano, khukhwaama Yolamu ni ekyela umuyiinga uwa 
Isiraeli. 
17Isi Yehoramu ekyelela umuyiinga, abe ali ni kimiiko kamakhumi kataru na 
kibili. Waawula khuumala kimiiko shinaane nga ekhala mu Yerusalemu. 
18Yehoramu waaminyaalila Umukasya, waakhola shishoonako. Waayila 
umukhaana wa Ahabu nga umukhasi weewe, waakila Yehoramu naye waaba 
umwoonaki nga lisaaye lya Ahabu ni bayiinga ba Isiraeli ni baaba baboonaki. 
19Ne shitweela busa, Umukasya waalekha khukhwoonakisa Yuda ta. 
Khulwekhuuba abe waasuubisa umwakaanisi weewe Dawudi ari, busheele 
ilibawo umuundu khukhwaama mu lisaaye lyeewe ulibatsaka umuyiinga wa 
Yuda. 
20 Mu biseela byeesi Yeholamu abeela umuyiinga, linaambo lye ba Edomu 
lyekhalakho khu Yuda, barobora umuyiinga uwaabwe. 
21Nashiryo Yeholamu wawaamba liiye lyeewe, wenyukha mu shilo baabira 
intsila iye Zeya, bebwakala ba Edomu, abe babaamalile khuubebotokhelela. Ne 
ba Edomu baawula liiye lya Yeholamu, kila basilikhale batima baakobolayo ingo. 
22Edomu yekhalilakho ilala khukhwaama khu buwuli bwa Yuda khukhwaamila 
abweenewo, khukhwoolisa ni shaleelo. Ni mu mbuka niyo ndweela, shiriimba 
she Libuna nasho shekhalakho. 
23Bibiindu bibiramire byoosi byeesi Yeholamu aakhola nga ali umuyiinga, 
byaronebwa mu shitabo shishiilimo Bibyaamayo bye Bayiinga ba Yuda. 
24Nashiryo nga Yeholamu waafwiile, baamusiikha mu Yerusalemu, khu ŋani tsye 
bakuuka beewe. Lwanyuma Ahaziya umusooleli weewe wekyela umuyiinga. 

Umuyiinga Ahaziya uwa Yuda 

(2 Bye Kimiboolo 22.1-6) 

25Isi Ahaziya umusooleli wa Yehoramu ekyelela umuyiinga uwa Yuda, abe 
Yolamu waawulile nga umuyiinga mu Isiraeli khuumala kimiiko likhumi na 
kibili. 
26Ahaziya ekyela umuyiinga nga ali ni kimiiko kamakhumi kabili na mutweela. 
Waakhola buwuli bweewe khuumala kumwiiko mutweela nga ekhala i 
Yerusalemu. Maayi weewe abe bari Ataliya, nga aba umwitsukhulu wa Omuri, 
uwabakho umuyiinga uwa Isiraeli. 
27Ahaziya naye webirisa buubi nga be nda iya Ahabu, nga akhola bibyoonako mu 
moni tsy'Omukasya. Khulwekhuuba abe waayila umukhaana waabwe, naye 
webirisa nga nibo ni beebirisa. 
28Ahaziya wahaambakana ni Yolamu umuyiinga uwa Isiraeli, baatsya bebwakala 
Hazaeli ni liiye lyeewe lye ba Siriya, nga lili i Ramosi mu Gileyadi. Mu busoolo 
buno Yolamu aafunilamo khuutsiinisibwa. 
29Nashiryo welayo waatsya waalwaalila mu shiriimba she Yezureeli. Nga ali 
ibweeneyo, Ahaziya waatsya khuumubona, khulwe kamakoontso keesi aaba ni 
nako. 

2 Bayiinga 9 

Yehu ekyela umuyiinga uwa Isiraeli 

1Shifukhu shitweela, Elisha waalaanga mutweela khu baŋoosi babekhala ni naye 
waamulomela ari, “Yibowa buulayi, ubukule imuka iye kamafura utsye mu 
shiriimba she Ramosi, shishiili mu Gileyadi. 
2Nga woolileyo, eentsa Yehu umusooleli uwa Yehoshafati naluundi 
umwitsukhulu uwa Nimushi. Muwaambe umwiise andulo isi munyala mwaaba 
babili mwenyene. 
3Abweenewo, bukula imuka iye kamafura ukamutsukhe khu murwe nga 
umulomela uri, ‘Umukasya waakhuroboore iwe naluundi waakhuhakhile 
kamafura kano khuuba umuyiinga uwa Isiraeli.’ Lwanyuma uli ni khuutima 
khaangu urureyo, ukhaliinda ta.” 
4Nashiryo umuŋoosi yuno isi Elisha aaloma, wenyukha waatsya i Ramosi. 

5N'olayo, waanyoola nga baaraangilisi be kamaye bali mu lukhobo lwaabwe. Kila 
aloma ari, “Umukhulu, indi ni buurume bwoowo.” Kila Yehu amureeba ari, “Bwa 
naanu umweene?” Umuŋoosi weelamo ari, “Buli bubwoowo.” 
6Aryo Yehu wenyukha, boombi baatsya mu ntsu mukari. Umuŋoosi waatsukha 
kamafura khu murwe kweewe nga aloma ari, “Umukasya Wele uwa Isiraeli 
waakhuhakhile iwe kamafura kano khuukhurobora khuuba umuyiinga uwe 
babaandu beewe ba Isiraeli. 

7Umukasya akana wiire babaandu be lisaaye lya Ahabu umuraangilisi woowo. 
Naluundi uli ni khukhwiira Yezebeli, nga wilihaasa khuufwa khwe baŋoosi 
baase, ni babaakaanisi baase babaandi. 
8Buli mutweela uwe seetsa khukhwaama mu ntsu ya Ahabu ali ni khuufwa. Oba 
bali babasaalikhana mu ntsu umwo, oba bali baakulwa, boosi bali ni khuufwa. 
9Be muntsu yeewe boosi bali ni khukhwiiribwa babe busa nga be mu ntsu ya 
Yerobowamu umwaana uwa Nebati, ni be wa Baasha umwaana uwa Ahija, ni 
beeribwa. 
10Ne Yezebeli uyo, tsiimbwa tsikhaamuliile mu shiriimba she Yezureeli. 
Sishikhekoombise ni khuumusiikha ta.” Lwanyuma umuŋoosi wekulawo 
luluutsi, waatima waatsya. 
11Yehu n'akobola isi baakhulu be kamaye beesi araangilila, baamureeba bari, 
“Ikhabawo buwaangafu bwoosi? Umusaani umupeme uyu akhuweentsakho 
shiina?” Waabeelamo ari, “Ne bari ndi uyo mwaamumanya buulayi, ni saambo 
isi akanikhamwo.” 
12Bamwiilamo bari, “Isho sishili shituufu ta. Alomile ari shiina?” Yehu weelamo 
ari, “Anomeele ari Umukasya waambakhile ise kamafura khukhuundobora ise 
khuuba umuyiinga uwa Isiraeli utsya khwiilakho.” 
13Mu khaangu naabi, buli mutweela khu nibo waabulamo ikooti yeewe, 
batsyaalisa aasi ibweeni wa Yehu. Kila mutweela afuura ikhoombi, baryo boosi 
baayokesela angaaki nga bakuukuula bari, “Yehu niye umuyiinga!” 

Yehu akhoonya Yolamu ni Ahaziya 

14Nashiryo Yehu umusooleli uwa Yehoshafati, naluundi umwitsukhulu uwa 
Nimushi, wakholela Yolamu luwomelo. Yolamu ni liiye lyeewe abe bali i Ramosi, 
shishiili mu Gileyadi, nga bebuliile Hazaeli, umuyiinga uwa Siriya. 
15Ne umuyiinga Yolamu abe waakobola i Yezureeli, khuunyika kamakoontso 
keesi ba Siriya baamwoolesakho, nga ni aabasoolanisa. Kila Yehu abalomela ari, 
“Noola shino shili shiryo, mukhalekha umuundu na mutweela khuurura mu 
shiriimba, waayila kamakhuuwa kano mu Yezureeli ta.” 
16Lwanyuma Yehu waaniina mu likaari lyeewe, waatsya i Yezureeli, 
khulwekhuuba Yolamu aaba ibweene iyo. Waanyoola nga Ahaziya umuyiinga 
uwa Yuda, waatsiileyo khuubona Yolamu. 
17Ne umusilikhale we Yezureeli, abe uwiimikhile khu munaala kweesi 
beemakho bebuulila baasiku, waabona Yehu ni babaandu beewe nga balikho 
beetsa. Kila akuukuula nga aloma ari, “Ise naboone lituuli lye babaandu nga 
lilikho liitsa ino.” Kila umuyiinga Yolamu aloma ari, “Ni musiindikheyo umuundu 
abareebe oba khukhwiitsa khwaabwe khuli khwe lukoosi.” 
18Kila barumanisa umusilikhale mutweela atsya nga atimila khu ŋwaaŋwa. Nga 
woolileyo kila abareeba ari, “Umuyiinga Yolamu ali khuukana khuumanya oba 
khukhwiitsa khweenywe khuli khwe lukoosi.” Kila Yehu waamureeba ari, “Iwe 

shikhuwaambakho shiina? Tsya inyuma wase witubaase khu basilikhale baase 
babaandi!” Nga abirirewo imbuka, umusilikhale tsana uwibuula khu shisiindi 
waakobosa buurume ari, “Umusilikhale utsiile atabuule isi bali, ne ise 
sinaamuboone n'akobola ta.” 
19Kila umuyiinga Yolamu arumana umusilikhale ukuundi naye atsiila khu 
ŋwaaŋwa. Nga woolileyo waabaloma ari, “Umuyiinga ali khuureeba ari 
khukhwiitsa khweenywe khuli khwe lukoosi?” Naye Yehu waamukobolamo ari, 
“Iwe shikhuwaambakho shiina? Tsya inyuma wase, witubaase khu basilikhale 
baase babaandi!” 
20Nga abirirewo imbuka, umusilikhale tsana uwibuula khu shisiindi waakobosa 
buurume ari, “Umusilikhale utsiile atabuule isi bali, ne ise sinaamuboone 
n'akobola ta. Ne musaambo isi kamakaali ako kalikho keetsa nga kasuna busa, 
uyo ali ni khuuba Yehu umwaana wa Nimushi; niye usunisa kamakaali aryo.” 
21Yolamu waaloma ari, “Ni mundeerere ano likaari lyase.” Kila nga baalireerire, 
niye ni Ahaziya, buli mutweela wekhala mu likaari lilyeewe, baatimisa khuutsya 
khukhwakaanana Yehu. Baamwakaanana mu liswa lilyabaatsaka lya Nabosi. 
22Nga Yolamu wakaanaane Yehu, kila amureeba ari, “Yehu, manya khukhwiitsa 
khuno khuli khwe lukoosi?” Yehu waamukobolamo ari, “Lukoosi shiina 
lulunyala khuubawo? Khulwekhuuba maayi woowo Yesebeli, wakilile babaandu 
boosi ari besaaya bifwaani naluundi boosi balakula.” 
23Kila Yolamu akhupa liyoombo nga alomela Ahaziya ari, “Luno luli luwomelo! 
Ahaziya khayo khurure ano khutsye!” Ne Yolamu n'ashuukha ari atima atsya, 
24Yehu waalasa luyiingo lwaamuwunila akari mu mabeka, lwaabirira mu 
mwoyo, lwaatsya lwaarurira mu shifuba. Waakwa mu shikaari sheewe 
waafwiila ni mu bweene. 
25Yehu waalakila Bidika uwaba mutweela khu basilikhale beewe ari, “Tsya 
ubukule kumulaambo kweewe ukutuume khu liswa lilyaba lya Nabosi uwe 
Yezureeli. Ushebulila isi iwe ni nase khwabeela baaliindi ba Ahabu, paapa wa 
Yolamu? Mu mbuka iyo Umukasya akhola buŋoosi nga aloma ari, 
26‘Ilala, ise ni naboone kamafuki ka Nabosi ni ke babaana beewe ingoloobe, nawe 
ukhaakwe khu liswa lyeene lino.’ Ni nashiryo yila kumulaambo kweewe 
mukutuume khu liswa ni lilyeene nga Umukasya n'aloma.” 

Khukhwiiribwa khw'omuyiinga Ahaziya uwa Yuda 

27Nga Ahaziya umuyiinga wa Yuda waaboone bino, waakhakakho 
khukhwilukhila mu shiriimba she Besi Hagani. Ne Yehu waamuloondakho nga 
akuukuula ari, “Ikhaba naye mwiire.” Nashiryo naye kamaye ka Yehu kaamulasa 
buyiingo, nga ali khu musiila kukuutsya i Guri, aambi ni Ibilemu. Ne waatsiila 
ilala khukhwoolisa i Megido, niyo isi afwiila. 
28Basilikhale ba Ahaziya baara kumulaambo kweewe mu likaari, baakuyila i 
Yerusalemu, baamusiikha atweela ni bakuuka beewe. 

29Makiboole, Ahaziya ekyela umuyiinga uwa Yuda nga Yolamu umusooleli uwa 
Ahabu, waamala mu buwuli kimiiko likhumi na mutweela. 

Yehu akhoonya Yesebeli 

30Yehu wawaamba intsila, waatsya i Yezureeli. Ne Yesebeli uwaba ali i Yezureeli 
iyo n'awulila shino, weronaka mu moni mweewe, ni litsuune lyeewe, kila 
esheengela mu lidirisa. 
31Yehu n'aba nga engila mu shilibwa she shiriimba, Yesebeli waamureeba ari, 
“Iwe uli umwiiri nga Zimuri! Unyala uryeena weera umuyiinga woowo? Ulikho 
ukana shiina ano?” 
32Kila Yehu enyusa tsimoni alola she dirisa tsana, waareeba ari, “Naanu 
khus'inywe uli khu luwaande lwase?” Basaani babomole babili namwe bataru 
benyusa kimirwe kyaabwe angaaki baamulolayo. 
33Kila Yehu abalomela ari, “Mukholowele mu lidirisa akwe antsye aasi ano!” 
Baryo bamukholowa waakwa aasi, ni kamafuki keewe kamalala kaasalanila khu 
litikiiyi ni khu ŋwaaŋwa, tsitsaba tsili khuukhaandakilila kumulaambo kweewe. 
34Lwanyuma Yehu waatsya mu ntsu baamuwa biilyo ni she khuunywa. Kila 
alomela baraambi ari, “Ikhaba nga abe umukhasi yuno ali umubi naabi, ne abe 
ali umukhaana w'omuyiinga. Nashiryo muli ni khuumusiikha ni lukoosi.” 
35Ne ni baatsya bari bayile kumulaambo basiikhe, baanyoola shihaanga, ni 
kamakhono, ni bikele byonyene. 
36Ni beelayo khuuboolela Yehu bino, kila aloma ari, “Shino shaakholikhile nga 
Umukasya n'akanikha khuubirira mu muŋoosi Eliya, nga aloma ari, 
‘Kumulaambo kwa Yesebeli, tsiimbwa tsikhaakuliile ano mu Yezureeli mu 
bweene. 
37Ni kamakuumba keewe kalisalanila busa, kabe nga mboleha, khaba ilekhe 
khubawo umanya kumulaambo kweewe ta.’ ” 

2 Bayiinga 10 

Yehu akhoonya lisaaye lya Ahabu lyoosi 

1Abe ishiiliyo be lisaaye lya Ahabu kamakhumi musaafu babaashiimenya i 
Samariya. Nashiryo Yehu waarona buurone waabusiindikha isi bawuli ni 
baaraangilisi ni basilikhale, ni isi abo boosi abe babaali khu luwaande lwa 
Ahabu, nga buloma buri, 
2“Ise naamanyile nga shiriimba sheenywe shili she kamaani naabi, naluundi 
muli ni kamakaali ni tsiŋwaaŋwa, ni bye busoolo. Naluundi ise naamanyile nga 
lisaaye ly'omuyiinga Ahabu limenya iyo ni nanywe. Ari, nga ni mumala khusoma 
burone buno, 
3roboramo mu baana ba Ahabu uyo ufuura buulayi ni kamaani, mumwikyelise 
umuyiinga, atseete lisaaye lya paapawe.” 

4Ne nga baaraangilisi baasomile buurone buno, baarya naabi, kila baloma bari, 
“Yehu waamalile khaale khukhwiira bayiinga babili, Yolamu ni Ahaziya. Ifwe 
kane khumunyale?” 
5Kila umuraangilisi uwe mu lubili, n'uwe mu shiriimba, ni baaraangilisi 
babaandi be khu luwaande lw'abo babaali atweela ni lisaaye lya Ahabu, 
baarumana buurume isi Yehu nga buloma buri, “Ifwe khuli babaakaanisi boowo. 
Kane ifwe khukhole buli shitweela sheesi iwe ukhulomela. Singene 
khwikyelisekho umuundu ukuundi yeesi khuuba umuyiinga ta. Iwe khola sheesi 
umanya uri shikhwakhila iwe.” 
6Kila abasiindikhila buurone bubuundi nga buloma buri, “Noola inywe muli khu 
luwaande lwase, naluundi noola inywe muli berekefu khuukhola byeesi inoma, 
khalakho kimirwe kye babaana ba Ahabu, kumukaamba khu nyaanga yino 
mukireere i Yezureeli.” Babaandu kamakhumi musaafu be lisaaye lya Ahabu, 
abe nibo bamenya muungo mwe baaraangilisi babaakhali batweela ta, mu 
shiriimba. 
7Babaandu bano ni baasoma burone buno, bawaamba be lisaaye lya Ahabu, 
babaakhoonya, baara kimirwe kyaabwe mu bikono, baakiwa babaandu 
khuukiyila i Yezureeli. 
8Ni baaboolela Yehu bari bareerire kimirwe tsana, waaloma ari, “Kiyile khu 
shilibwa she shiriimba mukifumule aasi mu biyuuyi bibili, kibe awo 
khukhwoolisa kumutikhinyi.” 
9Ni bwasha kumutikhinyi, Yehu waatsya wemikha angaaki kila alomela 
babaandu ari, “Inywe simuli ni kumusaango ta. Ise samweene niye uwalyamo 
Yolamu luwomelo naluundi namwiira. Ne bano boosi naanu ubeerire? 
10Shimanye muri buli shiindu sheesi Umukasya aamala khuuloma khuubirira 
mu Eliya, shishiwaamba khu lisaaye lya Ahabu shili ni khuukholikha.” 
11 Lwanyuma Yehu waakhoonya be lisaaye lya Ahabu abe babaaramilakho mu 
Yezureeli, nga mulimo be biriifwa, basaale baabwe, basaayi baabwe, 
khukhwoolisa nga mbaawo na mutweela uwarama ta. 
12-13Yehu waarura i Samariya waatsya. Nga ali khu ntsila atsya, nga wolile isi 
babaayi be kamasheese babusaanila, wakanana batweela khu balebe 
b'omuyiinga Ahaziya uwa Yuda. Waabareeba ari, “Inywe ba naanu?” 
Baamwiilamo bari, “Ifwe khuli baalebe ba Ahaziya. Khulikho khutsya 
khukeniyila be muungo mweewe.” 
14Yehu waalakila basilikhale beewe ari, “Babayile nga bali baalamu!” Kila 
babaakulukhila, baabayila nga bashiili baalamu, baatsya khubeerira mu lilowo 
liliili isi babaayi be kamasheese baakananila. Boosi beesi beera abe boola 
babaandu kamakhumi kane na babili. Mbaawo na mutweela uwawonakho ta. 
15Nga bakyeendile belooselekho ibweeni, bakaanana Yehonadabu, umwaana 
uwa Rekabu, nga alikho etsa khubakaanana. Yehu waamusheesa nga aloma ari, 

“Ise ndi khu luwaande lwoowo. Ne nawe uli khu luwaande lwase?” Yehonadabu 
welamo ari, “Nase ndi khu luwaande lwoowo.” Yehu welamo ari, “Reera 
kumukhono kwoowo.” Kila Yehu amuyeeta khuuniina mu likaari. 
16Yehu waamulomela ari, “Yiitsa khutsye fweesi, kane ubone nga ise 
n'intsiinikhila Umukasya.” Nashiryo baatsya boombi mu likaari. 
17Nga boolile i Samariya, Yehu weera baalebe ba Ahabu boosi abe babaaramawo, 
waabamalilawo ilala. Shino shakholekha nga Umukasya n'ashiloma khuubirira 
mu Eliya. 

Yehu akhoonya abo babesaaya wele bayaali 

18Lwanyuma Yehu waabusaasa atweela babaandu be mu Samariya, kila 
abalomela ari, “Ahabu s'esaaya wele bayaali naabi ta; ne ise Yehu intsya 
khumwisaayila ilala. 
19Indi khuutsya khuwaanayo isaayilo iye kamaani kameene. Nashiryo inaangile 
baŋoosi ba wele bayaali, ni babaamwisaaya, ni basaayi beewe; ikhabawo na 
mutweela utakhawo ta. Ukane alekhe khukhwiitsa yeesi, kane eribwe.” Ne luno 
lwaba luwomelo lwa Yehu ari nio ahese abo babesaaya wele bayaali. 
20Yehu waalakila ari, “Rawo shifukhu she khukhwisaayilakho wele bayaali!” 
Nashiryo baarawo shifukhu. 
21Yehu waarumanisa mu Isiraeli mwoosi, abo babesaaya wele bayaali beetsa 
baawayo; nga mbaawo na mutweela uwaramayo ta. Kila bengila mu lisaayilo lya 
wele bayaali, betsusila ilala lisaayilo lyoosi. 
22Yehu waalakila abo abe babaabiikha bikwaaro bye khukhwisaayila wele 
bayaali ari babiruse antsye, bakabile buli mutweela. Nashiryo baabirusa ibulafu 
baabikabila babaandu. 
23Lwanyuma Yehu ni Yehonadabu bengila mu lisaayilo mukari, baalomela 
babaandu bari, “Wentselesa mukari muno mubone muri mbaawo umuundu 
uwisaaya Umukasya uuli mukari muno ta, akhali babesaayi ba bayaali bonyene.” 
24Kila Yehu engila mu lisaayilo khuuwaanayo isaayilo ni biwaanwa bibyooshe. 
Ne abe Yehu waareere basilikhale kamakhumi shinaane ibulafu, abe 
waabaloomele ari, “Kane imbuusaase babesaayi abo boosi ano. Ne ukane alekhe 
ikhaba mutweela khu nibo atitukhe atsye, uyo umweene kane eribwe!” 
25Nga Yehu n'amala busa ari khuuwaanayo isaayilo, waalomela baaliindi ni 
basilikhale ari, “Yingila mukari mubeere. Mbaawo na mutweela uwilukha 
waatsya ta.” Baryo nga baamalile khuubeera boosi, baatuumaka kimilaambo 
ibulafu. Lwanyuma bengila mu lisaayilo mukari 
26baasuta shifwaani sha wele bayaali baashirusa ibulafu, baashoosha. 

27Baashifuniaaka baashimalilawo ilala, naluundi boonakisa lisaayilo lya wele 
bayaali, baalikyelisamo biyiiko, ni khukhwoolisa imbuka yino. 

28Iyo niyo isaambo isi Yehu aanyalisa khukhwakaamisamo khukhwisaaya wele 
bayaali mu Isiraeli. 
29Ne Yehu waalekha khunyalisa khukhwakamisa khukhwisaaya bifwaani bye 
tsimoosi bye zaabu, byeesi abe Yerobowamu umwaana wa Nebati aabuumba mu 
biriimba Dani ni Beseli, ari babaandu besaaye ta. 
30Lwanyuma lwayo, Umukasya waalomela Yehu ari, “Waakholile buulayi naabi 
khukhwoonakisa lisaaye lya Ahabu lyoosi, nga abe samweene ni nakana. Ni 
nashiryo kane imbone ndi bayiinga ba Isiraeli babeelakho bane boosi, baama mu 
lisaaye lyoowo.” 
31Ne ndi Yehu waalekha khuuloondelela kamakaambila ka Wele wa Isiraeli 
koosi ta. Ne akhali ndi naye wakhola bibiindu biibi byeesi Yerobowamu aleekela 
ba Isiraeli khukhola. 

Khuufwa khwa Yehu 

32Mu biifukhu ibyo, Umukasya waarakikha khuukhendeesa khu bukali bwa 
Isiraeli. Umuyiinga Hazaeli uwa Siriya waafuura ba Isiraeli, weyawulakho, 
33nga ayila bisiintsa bya Gileyadi ni Bashani bibiili ibwaamanyaanga wa 
Yorudaani, n'ingaaki we shiriimba sha Aroeri, aambi ni luluutsi Arinoni. Liloba 
lino lyamenyebwatsakamo bikuuka bya Gadi, Rewubeni ni Manase. 
34Bibiindu byoosi byeesi Yehu aakhola nga ali umuyiinga, nga bibiilimo ni 
bunyindaalifu bweewe, byaronebwa mu shitabo shishiilimo Bibyakholekha 
biikhale bye Bayiinga ba Isiraeli. 
35Lwanyuma Yehu waafwa, baamusiikha i Samariya. Kila umwaana weewe 
Yehoahazi, ekyela umuyiinga uwa Isiraeli. 
36Yehu aaba umuyiinga wa Isiraeli khuumala kimiiko kamakhumi kabili na 
shinaane, nga shiirebe sheewe shikhulu shili i Samariya. 

2 Bayiinga 11 

Nabakyelama Ataliya ekyela umuyiinga 

(2 Bye Kimiboolo 22.10-12; 23.15) 

1Khaangukho nga Ataliya maayi uw'omuyiinga Ahaziya, waawuliile bari 
umwaana weewe waafwiile, waakhalawo khukhwiira baalebe ba Ahaziya boosi, 
bari ilekhe khubawo uwikyela umuyiinga ta. 
2Ne Yehosheba, umukhaana uw'omuyiinga Yolamu naluundi umukooko uwa 
Ahaziya, waakhalawo khuubisa Yowasi, umusoleeli uwa Ahaziya. Waamumusa 
khukhwaama mu baana b'omuyiinga abe babaatsya khukhwiiribwa, waatsya 
waamubisa atweela n'umwakaanisi weewe, mu shiseenge she mu Liisaayilo 
Liikhulu. Iyo abe Ataliya s'amwoolakho ta. 
3Waamubisa mu Liisaayilo Liikhulu khuumala kimiiko kisesaba, kyeesi Ataliya 
aamala nga ali niye nabakyelama uwula. 

Yowasi ekyela umuyiinga uwa Isiraeli 
(2 Bye Kimiboolo 23.1-21) 

4Ne mu mwiiko kukuukhola musaafu, Yehoyada umusaayi, warumanisa 
khulaanga basilikhale babaliinda umuyiinga, ni n'abo babaaliinda mu lubili 
lw'omuyiinga. Nga boolile isi ali mu lisaayilo, kila akhola ni nabo ikwangwaani 
nga bamwitsubila mu lisiina ly'Omukasya bari kane bakiliinde. Lwanyuma 
waareera Yowasi waabokyesa. 
5Kila abalomela ari, “Shino sheesi ingana inywe mukhole: Khu bukali bwe 
basilikhale babaakhaabe mu khuliinda khu Sabato, ingana lipupu litweela 
liliinde lubili lw'omuyiinga. 
6Lipupu liliindi libe khu shilibwa she Suri, ni lipupu lilikhola khataru liliinde khu 
shilibwa she lubili, shikile abe babaaliindawo batsyekho ingo. 
7Kamapupu kakaaramire kabili abe kakaali ni khuuraamba khu Sabato, 
kawolemo. Ne ise ingana koombi karame ano khu Lisaayilo khutseeta 
umuyiinga Yowasi. 
8Muli ni khuumwibotookhelela mumutseete, nga buli mutweela wawaambile 
lurima lweewe mukhono. Buli uyo yeesi ubesyeenda aambi, muli ni 
khuumwiira.” 
9Baaraangilisi be basilikhale baaloondelela kamakaambila keesi umusaayi 
Yehoyada aabawa. Buli mutweela walaanga basilikhale beewe abe babaakhaabe 
mu khuwola khu Sabato, beetsa ni nabo isi umusaayi. 
10Yehoyada waarusa antsye buli lurima, ni tsingabo bibyaba by'omuyiinga 
Dawudi, nga bili mu Liisaayilo Liikhulu, waabiwa baaraangilisi. 
11Baaraangilisi baabikabila basilikhale baabwe, baabiwaamba mukhono. Beema 
nga bebotookheleele Liisaayilo Liikhulu ni shisheeso, nga balikho batseeta 
Yowasi. 
12Lwanyuma waareera Yowasi ibulafu, waamurakho ikuutwa iye buukhulu, 
waamuwaambisa ni kamakaambila ke khuuraambisa khuuwula linaambo. 
Baamutsukhakho kamafura, baamulaangilila khuuba nga niye umuyiinga. 
Babaandu baakhupaka mukhono nga baloma bari, “Upewo khabili, umuyiinga!” 
13Nga Alitaliya waawuliile liyoombo lye basilikhale ni babaandu, wenyukha 
waatsya mu Liisaayilo Liikhulu. 
14Kila abona umuyiinga weemikhile aambi khu shisiindi, nga nisho shiifwo 
sheesi bayiinga beemikhamo khuuloondekhana ni kimisilo kyaabwe. 
Baaraangilisi be basilikhale ni babafuura tsifulumbeti, ni babaandu boosi 
atweela abe balikho beekhoya. Shikila Alitaliya onuula bikwaaro byeewe mu 
mutaambo, nga akuukuula ari, “Inywe mwandililemo ise luwomelo!” 
15Khaangukho umusaayi Yehoyada waalakila baaraangilisi be basilikhale ari, 
“Muwaambe mumureere ano, mwiire umuundu yeesi ukane abe nga 
amuseemba. Mwiire, ne mukhamwirira aambi ni Lisaayilo ly'Omukasya ta.” 

16Nashiryo baaraangilisi baamukumila, baamukhweesa baamuyila khu shilibwa 
sheesi tsiŋwaaŋwa tsingililakho mu lubili, baamwirira abweene awo. 
17Umusaayi Yehoyada waaloma umuyiinga ni babaandu baakhola indakaano 
bari kane babatsake babeyikinwa isi Wele ni isi bashaabwe. 
18Lwanyuma babaandu boosi atweela baaweela khu lisaayilo lya wele bayaali, 
baalikubulaka lyaaweela aasi. Bibyeeso bya wele bayaali ni bifwaani byeewe, 
baabiminiangulaka, lwanyuma bawaamba Matani uwaba umusaayi wa bayaali 
baamukhoonyela khu byeeso byeene ibyo. Lwanyuma kila umusaayi Yehoyada 
asiindikha basilikhale khuutsya khuliinda Lisaayilo ly'Omukasya. 
19Umusaayi waabusaasa babaandu, ni basilikhale, ni naabo babaliinda 
umuyiinga, baaroongisa umuyiinga nga bamwiikhisa khukhwaama mu Lisaayilo 
ly'Omukasya. Kila atsya ekhala khu shitsoloŋo she buyiinga. 
20Nashiryo babaandu boosi bekhoya naabi, khulwekhuuba abe Alitaliya 
baamwiirire naluundi abe lukoosi lwaakoboole mu Yerusalemu. 
21Yowasi ekyela umuyiinga nga ali ni kimiiko kye buukhulu musaafu kyonyene. 

2 Bayiinga 12 

Umuyiinga Yowasi uwa Yuda 

(2 Bye Kimiboolo 24.1-16) 

1Yowasi ekyela umuyiinga uwa Yuda nga Yehu waamalile kimiiko musaafu nga 
ali umuyiinga uwa Isiraeli. Waaba umuyiinga khuumala kimiiko kamakhumi 
kane, nga ekhala i Yerusalemu. Maayi weewe abe aama i Berisheba, lisiina 
lyeewe abe bari Zebiya. 
2Yehoyada waleekela Yowasi bibiindu biilayi byonyene, ni nashiryo naye 
wakholatsaka biilayi byonyene mu moni tsy'Omukasya. 
3Ne ikhaba Yowasi naye s'onakisa kamesaayilo ka busheele busa ta, ni babaandu 
baryo beloosela khukaraambisa nga bawaanayo tsisaayilo. 
4 Shifukhu shitweela, Yowasi waalomela basaayi ari, “Buusanisa kamapeesa 
koosi ke bibiindu bikhosefu keesi bareera mu Lisaayilo ly'Omukasya, ako 
kakaama mu biwaanwa ni kimisolo. 
5Mukaraambise mu khuŋoona Liisaayilo Liikhulu. Basaayi nanywe munyala 
mwabuusaasa kamapeesa kakeenywe.” 
6Ne basaayi baalekha khurakikha khuuŋoona Lisaayilo ta. Nashiryo mu mwiiko 
kweewe kwe kamakhumi kabili na kitaru nga umuyiinga, 
7Yowasi waalaanga Yehoyada ni basaayi babaandi waabareeba ari, “Shiina kila 
mukhaarakikha khuuŋoona Lisaayilo? Khukhwaama ari mukhebukulilakho 
kamapeesa koosi ta, akhali ndi muli ni khuukawaanayo karaambisibwe mu 
khuŋoona Lisaayilo.” 

8Nashiryo basaayi baafukiilisa bari singene beloosele khuubusaasa kamapeesa 
ta, naluundi bari ibewo babaandu babaandi babaakhola khu kwe khuuŋoona 
lisaayilo. 
9Yehoyada wawaamba lipokisi lye tsimbaawo, waalirundulakho kumwaanya 
khu ngaaki, waalira khu luwaande luseetsa lwe shisheeso isi babaandu babirira 
nga bengila mu Lisaayilo. Abe buli lweesi umuundu awaanayo kamapeesa nga 
engila mu Lisaayilo, basaayi bakabukula baakara mu lipokisi ilyo. 
10Abe nga baaboone bari kamapeesa ketsuule mu lipokisi, umuroni 
uw'omuyiinga n'umusaayi umukhulu abe beetsa baakabala, lwanyuma baakara 
mu tsisawu. 
11Lwanyuma abe bakawa abo babaali khuuloleelela kwe khuŋoona Lisaayilo. 
Bano abe bawaamba kamapeesa kano baakawa babombakhi, 
12ni baraambi babaandi, ni khuukula tsimbaawo ni kamabaale. Kakaandi abe 
karaambisibwa khu milimo kikikhali mitweela ta, kye khuuŋoona Lisaayilo. 
13Kamapeesa kano sikaaraambisibwakho mu khukhola bipwakhuli bye ifeetsa, 
namwe biraambisibwa mu khusimisa tsitaala, namwe bipwakhuli 
bibiraambisibwa mu khuubita, namwe tsifulumbeti, namwe shishiindu shoosi 
she zaabu namwe she ifeetsa ta. 
14Khulwekhuuba kano kaaba ke buraambi bwe khuuŋoona Lisaayilo. 

15Mbaawo abe uwimenieelesa nga kamapeesa kano ni karaambisibwa ta, 
khulwekhuuba abe abo babaakaraambisa bali babeyikinwa. 
16 Ne ako keesi babaandu baareera khulwekhuuba baasaalile kimisaango, 
namwe khulwe bibyoonako byaabwe, kano sibaakayila mu Lisaayilo ta. Kano 
abe kali ke basaayi. 
17Mu mbuka nyene iyo, umuyiinga Hazaeli uwa Siriya webwakala shiriimba 
Gaasi, waashiwaamba. Nga alikho ariisariisa khuuwaamba Yerusalemu, 
18umuyiinga Yowasi uwa Yuda waabusaasa biwaanwa byoosi abe niye ni 
bakuuka beewe Yehoshafati, Yolamu, ni Ahaziya, abe byeesi baabuusa mu 
mabiikhilo ke mu Lisaayilo ni mu lubili, nga mulimo izaabu, waabiwaamba 
waabiwongela Hazaeli. Aryo nga Hazaeli waamalile khuufuna bibiindu bino, 
waalakila basilikhale beewe khuulekha khuwaamba Yerusalemu ta. 
19Bibiindu byoosi byeesi Yowasi aakhola nga ali umuyiinga, byaronebwa mu 
shitabo shishiilimo Bibyakholekha biikhale bye Bayiinga ba Isiraeli. 
20Lwanyuma baaraangilisi be kamaye keewe baamukholela luwomelo, kila 
beera Yowasi nga ali muntsu i Milo, shishiili khu ntsila itsya i Sila. 
21Babaamwiira baaba Yosaka, umusoleeli uwa Shimeasi ni Yehozabadi, 
umusoleeli uwa Shomeri. Baamusiikha i Yerusalemu khu biliindwa bye bakuuka 
beewe. Amaziya umusoleeli uwa Yowasi weela mu bikyele bya paapawe, nga 
umuyiinga. 

2 Bayiinga 13 

Umuyiinga Yehoahazi uwa Isiraeli 

1Mu mbuka isi Yowasi umwaana uwa Ahaziya oleselamo kimiiko kamakhumi 
kabili na kitaru nga ali umuyiinga uwa Yuda, Yehoahazi umwaana uwa Yehu 
wekyela umuyiinga uwa Isiraeli, nga ekhala i Samariya. Waawula nga ekhala iyo 
khuumala kimiiko likhumi na musaafu. 
2Naye waaminyaalila Umukasya, waakhola bibiindu bibikhali biilayi ta. Naye 
webirisaka nga Yerobowamu umwaana wa Nebati, uwaakila ba Isiraeli 
baaminyaalila Umukasya. 
3Shino shaakhalasa naabi Umukasya, kila naye waabaantsukha, waakila 
waalekha umuyiinga Hazaeli uwa Siriya n'umwaana weewe Benihadadi, 
baawula ba Isiraeli khuumala imbuka indeeyi. 
4Lwanyuma Yehoahazi waaloomba isi Umukasya ari abayeete. Nga Umukasya 
waaboone isaambo isi abe Hazaeli alikho ababonabonisamwo, waabarusakho 
ba Siriya. 
5Umukasya waawa ba Isiraeli umuwonesi khuubayeeta, waakila baarura mu 
khumiinikhilisibwa khwe ba Siriya. Ba Isiraeli beelayo baamenya mu lukoosi 
nga ni baaba makiboole. 
6Ne shitweela busa baalekha khururira ilala khu ntsibirisa imbi isi beyika 
khukhwaama khwisaaye lya Yerobowamu ta. Baalekha khufuniaaka kimisiindi 
abe kyeesi baraambisa mu khwisaaya wele Ashera ta. Kimisiindi kino abe kili i 
Samariya. 
7Liiye lya Yehoahazi lyakheendelela ilala, lyarama busa nga basilikhale 
kamakhumi karaano babaakyeendela khu ŋwaaŋwa, kamakaali likhumi, ni 
basilikhale ba busheele busa kumukaanda mutweela (10,000). Khulwekhuuba 
abe liiye lilifuura bukali umuyiinga uwa Siriya waalyonakisa. 
8Bibiindu byoosi byeesi Yehoahazi aakhola nga ali umuyiinga, nga bibiilimo ni 
bunyindaalifu bweewe, byaronebwa mu shitabo shishiilimo Bibyakholekha 
biikhale bye Bayiinga ba Isiraeli. 
9Lwanyuma Yehoahazi waafwa, baamusiikha khu biliindwa bye bakuuka beewe 
mu Samariya, umwaana weewe Yehoashi wekela niye umuyiinga. 

Umuyiinga Yehoashi uwa Isiraeli 

10Yehoashi ekyela umuyiinga wa Isiraeli nga Yowasi waamalile kimiiko 
kamakhumi kataru na musaafu, nga ali umuyiinga wa Yuda. Yehoashi waawula 
khuumala kimiiko likhumi na kisesaba, nga ekhala i Samariya. 
11Naye waaminyaalila Umukasya, waakhola bibikhali biilayi ta, waaba busa nga 
Yerobowamu umwaana wa Nebati, uwaakila ba Isiraeli boosi baakhola 
bibyoonako isi Umukasya. 

12Bibiindu byoosi byeesi Yehoashi aakhola nga ali umuyiinga, atweela ni 
busoolo bweesi aasoolanisa umuyiinga Amaziya uwa Yuda, byoosi byaronebwa 
mu shitabo shishiilimo Bibyakholekha biikhale bye Bayiinga ba Isiraeli. 
13Lwanyuma Yehoashi waafwa, baamusiikha mu Samariya, khu biliindwa bye 
bakuuka beewe. Umwaana weewe Yerobowamu we khaabili wekyela 
umuyiinga. 

Khuufwa khw'omuŋoosi Elisha 

14 Lutweela nga Elisha ali umutsiina nga ali aambi khuufwa, naluundi nga 
Yehoashi ashiili umuyiinga uwa Isiraeli, waatsyayo khuumubona. Nga woolileyo 
kila alila, nga aloma ari, “Paapa wase! Paapa wase! Kamakaari ka Isiraeli ni 
babaakekhalamo kane bakhole baryeena!” 
15Elisha waamulomela ari, “Bukula luyiingo ni bufumo.” Kila abibukula. 

16Elisha waalomela umuyiinga ari, “Aamba buufumo ure mu luyiingo lwanyuma 
ukhweese.” Waakhola nga Elisha n'amulomela. Kila Elisha ara kamakhono 
keewe khu makhono k'omuyiinga. 
17Elisha waamulomela ari, “Yikulawo litirisa lililolelela ibukwanyaanga.” 
Waalikulawo. Elisha waaloma ari, “Lasa bufumo.” Kila alasa. Elisha 
waamulomela ari, “Bufumo buno bw'Omukasya. Bwetsuule kamaani ke 
khuuwula ba Siriya! Khulwekhuuba utsya khusoolanisa ba Siriya i Afeki, 
khukhwoolisa ubamalewo.” 
18Elisha waaloma luundi ari, “Bukula bufumo buburamire lwanyuma ubukhupe 
aasi.” Yehoashi waabubukula waabukhupa aasi kimiluundi kitaru kyonyene, 
waakamisa. 
19Ne umuŋoosi Elisha waamukhalalila, waamuloma ari, “Khali ukhupile aasi 
kimiluundi kiraano namwe kisesaba. Awo khali uwulile Siriya mu busoolo 
khukhwoolisa n'ubamalawo. Ari shimanyisa shiri kane ubawule mu busoolo 
kimiluundi kitaru kyonyene.” 
20Lwanyuma lwayo, Elisha waafwa, baamusiikha. Ari abe buli kumwiiko lweesi 
kimiheeso kiililakho, ba Mowabu bebwakala ba Isiraeli. 
21Shifukhu shitweela nga ba Isiraeli balikho basiikha umuundu, kila babona 
lituuli lye ba Mowabu nga beetsa khu bebwakala. Khulwe khuurya khuukali, 
baamwaata kumulaambo ukwo mu ŋani ya Elisha, baatitukhawo. Khaangukho 
kumulaambo ukwo ni kwetiila khu makuumba ka Elisha, kwekyela umuundu 
umulamu, wenyukha khu ngaaki weema. 

Buusoolo akari a Siriya ni Isiraeli 

22Khuumala buwuli bwa Yehoahazi bwoosi, umuyiinga Hazaeli uwa Siriya abe 
amiinikhilisa ba Isiraeli. 
23Ne Umukasya waabawaambila shiisa, waabona ari boosi sibawawo ta. 
Umukasya waabasaasila khulwe Ndakaano isi aakhola ni Iburayimu, Isaaka, ni 
Yakobo. Ni khukhwoolisa aluno ari, Umukasya siwabaantsukhakho ta. 

24Nga Hazaeli umuyiinga uwa Siriya waafwiile, umwaana weewe Benihadadi 
waamwiilila mu bikyele byeewe nga umuyiinga. 
25Nio lwanyuma Yehoashi umwaana uwa Yehoahazi, waatsya waanuula 
khukhwaama khu Benihadadi, biriimba byeesi abe Hazaeli aawaamba 
khukhwaama khu paapa weewe. Kimiluundi kitaru nga Yowasi amuwula 
n'amurusakho biriimba bya Isiraeli. 

2 Bayiinga 14 

Amaziya umuyiinga uwa Yuda 

(2 Bye Kimiboolo 25.1-24) 

1Amaziya umwaana uwa Yowasi ekyela umuyiinga wa Yuda nga Yehoashi 
waamalile kimiiko kibili nga ali umuyiinga uwa Isiraeli. 
2Isi ekyelela umuyiinga, abe Amaziya ali ni kye buukhulu kabili na kiraano; 
waaba umuyiinga khuumala kabili na syeenda, nga awula khukhwaama i 
Yerusalemu. Maayi weewe abe bari Yehoadini, nga aama i Yerusalemu. 
3Amaziya waakhola bibiindu biilayi mu moni tsy'Omukasya, ne waalekha 
khukhwoolelela byeesi kuuka weewe Dawudi aakhola ta. Niye aloondelela 
isaambo iya paapawe, Yowasi. 
4Ne Amaziya waalekha khusambulaka kamesaayilo ke ba wele babaandi ta, isi 
babaandu baatsya ni bawaanayo biwaanwa naluundi booshelayo bubaani. 
5Amaziya ni abona ari niye waamalile khukhwikhwiikhila ilala mu buyiinga, 
wawaamba luundi waakhoonya abo babeera paapawe. 
6Ne waalekha khukhwiira babaana baabwe ta, khulwe khuuloondelela 
likaambila ly'Omukasya lyeesi aarona mu Shiitabo she Kamakaambila sha Musa, 
lililoma liri, “Mbaawo khukhwiira basaali khulwe bibyoonako bye babaana 
baabwe ta; namwe khukhwiira babaana khulwe bibyoonako bye basaali baabwe 
ta. Buli mutweela ali ni khuufwa khulwe bibyoonako byeewe umweene.” 
7Amaziya niye uweera baselikhale ba Edomu kumukaanda mutweela (10,000) 
mu Litila lye Kumuunyu. Webwakala naluundi wawaamba shiriimba Sela 
waashuusa lisiina lyasho khuuba Yokiselo, khukhwoolisa ni shaleelo. 
8Lutweela Amaziya waasiindikha buurume isi Yehoashi umuyiinga uwa Isiraeli 
nga buloma buri, “Yiitsa khwakaanane khukhakanemo kamaani mu busoolo.” 
9Ne Yehoashi waamwiilamo ari, “Lutweela lubeembe lwaalomela kumuruumba 
luri, ‘Ingana umukhaana woowo akhwaalikhe khu musoleeli wase’. Ne mu 
mbuka ifwiiti iri, kuusolo kwe kamaani kwakhaandakilila lubeembe 
kwaluminiangulaka. 
10Ilala iwe waminiangulaka Edomu, kila ari ulikho winiinisa angaaki. Ni 
wikhoyele mu shiriifwa isho, urame is'uli. Shiina kila wireerera wamweene ni 
babaandu be mu Yuda bihangafu?” 

11Ne Amaziya waalekha khuwulila ta. Kila umuyiinga Yehoashi atsya ni liiye 
lyeewe baatsya mu shiriimba Besishemeshi shishiili mu Yuda, bebwakala 
Amaziya ni liiye lyeewe. 
12Nga bali mu busoolo, liiye lya Isiraeli lyaawula liiye lya Yuda, isho shaakila buli 
muselikhale yeesi uwa Yuda waatitukha weelayo ingo weewe. 
13I Besishemeshi weene iyo, umuyiinga Yehoashi waawaambilayo Amaziya. 
Lwanyuma baakhuumba baatsya bawaamba ni shiriimba Yerusalemu. Yehoashi 
waalakila liiye lyeewe khuuwuumbulaka liitikiiyi lya Yerusalemu tsifuuti 
bitoondo bisesaba (600), khukhwaamila khu Shilibwa she Efurayimu, 
khukhwoola khu Shilibwa she Koona. 
14Waasuta izaabu n'ifeetsa, ni bikoombe byoosi abe bibiili mu Lisaayilo 
ly'Omukasya, ni buyiindifu abe bubuuli mu libiikhilo ly'omuyiinga, byoosi 
waatsya ni nabyo. Waabawo ni babaandu beesi aawaamba, weelayo ni nabo i 
Samariya. 
15Bibiramire byoosi byeesi Yehoashi aakhola, ni kamaani keewe mu busoolo, ni 
busoolo akari eewe ni Amaziya uwa Yuda, bino byoosi byaronebwa mu Shiitabo 
shishiilimo Biikhale bye Bayiinga ba Isiraeli. 
16Nga Yehoashi wafwiile, baamusiikha khu biliindwa bye bakuuka beewe mu 
Samariya. Lwanyuma umwaana weewe Yerobowamu ukhola khabili, wekyela 
umuyiinga. 

Khuufwa khwa Amaziya umuyiinga wa Yuda 
(2 Bye Kimiboolo 25.25-28) 

17Nga umuyiinga Yehoashi waamalile khuufwa, umuyiinga Amaziya uwa Yuda 
waamenyawo kimiiko kikiindi likhumi na kiraano. 
18Bibiiramire byoosi bibiwaamba khu buyiinga bwa Amaziya, byaronebwa mu 
Shiitabo she Bibyakholekha Biikhale bye Bayiinga ba Yuda. 
19Lwanyuma aabawo luwomelo mu Yerusalemu lwe khukhwiira Amaziya, kila 
elukhila mu shiriimba Lakisi. Ne shitweela busa baasiindikhayo babaandu 
baatsya baamwirira ibweene iyo. 
20Baakobosa kumulaambo kweewe nga baakusutiile khu ŋwaaŋwa, 
baamusiikha khu biliindwa bye bakuuka beewe, mu Yerusalemu. 
21Lwanyuma babaandu be mu Yuda baabukula Azariya, umwaana uwa Amaziya, 
uwaba olesa kye buukhulu likhumi na kisesaba, baamwikhasa khu shitsoloŋo 
khuuba umuyiinga. 
22Azariya yuno niye uwombekha shiriimba Elati bushaakha, waashikoboselayo 
Yuda. 

Yerobowamu II nga umuyiinga mu Isiraeli 

23Yerobowamu II ekyela umuyiinga uwa Isiraeli, nga Amaziya waamalile kimiiko 
likhumi na kiraano nga ali umuyiinga uwa Yuda. Yerobowamu wawula 
khuumala kimiiko kamakhumi kane na mutweela, nga ekhala mu Samariya. 
24Woneka mu moni tsy'Omukasya; waaba busa nga Yerobowamu umusoleeli 
uwa Nebati n'akhola, nga n'akila babaandu ba Isiraeli bonaka mu moni 
tsy'Omukasya. 
25Yerobowamu II wabalaayisakho lulwaakha lwa Isiraeli, akari a Lebo-Hamati 
khu lubeka lwe ngaaki, ni khukhwoola khu nyaantsa Dedi Si khu lubeka lwe 
mwaalo. Shino shakholekha khuuloondekhana ni sheesi Umukasya Wele uwa 
Isiraeli aloma khubirira mu Yona umwaana wa Amitayi, uwaba umuŋoosi 
khukhwaama i Gasihepa. 
26Khulwekhuuba Umukasya abona khutaambisibwa khwe ba Isiraeli khwe 
kamaani naabi, nga baweelewo, naluundi nga mbaawo ubayeeta ta. 
27Ne khulwekhuuba abe Umukasya siwaaloma ari aliihesa ba Isiraeli bawewo 
khu shibala ta, nashiryo waabawonesa khuubirira mu Yerobowamu, umwaana 
uwa Yehoashi. 
28Bibiramire byoosi byeesi Yerobowamu aakhola nga ali umuyiinga, ni kamaani 
kamakali mu busoolo, isaambo isi aasoolanamo, isaambo isi awaambamo 
Damasikasi ni Hamasi khukhwaama khu Isiraeli, waabiisa mu Yuda, 
byaronebwa mu Shiitabo she Bibyakholekha Biikhale bye Bayiinga ba Isiraeli. 
29Nga Yerobowamu waafwiile, baamusiikha khu biliindwa bye bakuuka beewe, 
babaaba bayiinga ba Isiraeli. Umwaana weewe Zekariya waamwiilila mu bikyele 
nga umuyiinga. 

2 Bayiinga 15 

Azariya umuyiinga wa Yuda 

(2 Bye Kimiboolo 26.1-23) 

1Azariya umusoleeli uwa Amaziya ekyela umuyiinga uwa Yuda, nga 
Yerobowamu waamalile kimiiko kamakhumi kabili na musaafu nga ali 
umuyiinga uwa Isiraeli. 
2Ekyela umuyiinga nga ali ni kye buukhulu likhumi na kisesaba. Nga ekhala mu 
Yerusalemu, wawula khuumala kimiiko karaano na kibili. Maayi weewe abe 
bamulaanga bari Yeholaya, nga aama i Yerusalemu. 
3Naye waaba busa nga paapawe Amaziya, wakhola ibyo bibikhoyesa Umukasya. 

4Ne shitweela busa naye waalekha khutikulula kamesaayilo ke ba wele babaandi 
ta. Babaandu baarama nga bashiitsyayo ne bawaanayo biwaanwa ni 
khukhwoosha bubaane nga besaaya. 
5Shaakila Umukasya waamusiindikhila buulwaale bwe bikeenge, waaba nabwo 
khukhwoolisa mu khufwa khweewe; naluundi waamenyatsaka yenyene muntsu 

iya buraawa. Umwaana weewe Yosamu waaba niye umenya mu lubili, aryo 
waaba umuyiinga mu shifwo sheewe. 
6Bibiindu bibiramire byoosi byeesi Azariya aakhola nga ali umuyiinga, 
byaronebwa mu Shiitabo shishiilimo Bibyakholikha khaale bye Bayiinga ba 
Yuda. 
7Nga Azariya waafwiile, baamusiikha mu Yerusalemu, khu biliindwa bye 
bakuuka beewe. Umwaana weewe Yosamu waamwiilila mu bikele nga 
umuyiinga. 

Zekariya ekyela umuyiinga wa Isiraeli 

8Zekariya umwaana wa Yerobowamu II, ekyela umuyiinga uwa Isiraeli nga 
Azariya waawulile Yuda khuumala kimiiko kataru na shinaane. Zekariya 
waawula Isiraeli nga ekhala i Samariya, khuumala kimyeesi kisesaba. 
9Zekariya naye waaba busa nga bakuuka beewe, waakhola bibiindu bibikhali 
biilayi ta mu moni tsy'Omukasya. Waaloondelela khukhwisaaya ba wele 
babaandi, nga Yerobowamu umwaana uwa Nebati n'aleekela ba Isiraeli 
khuukhola. 
10Ne lwanyuma Shalumu umwaana uwa Yabeshi waakhola luwomelo lwe 
khukhwiira Zekariya. Waamwiirira abulafu busa kila niye umweene ekyela 
umuyiinga. 
11Bibiindu bibiramire byoosi byeesi Zekariya aakhola nga ali umuwuli, 
byaronebwa mu Shiitabo shishiilimo Bibyakholikha biikhale bye Bayiinga ba 
Isiraeli. 
12Nashiryo shino shakholikha nga abe Umukasya ni aasuubisa Yehu ari, “Lisaaye 
lyoowo liliikela bayiinga ba Isiraeli, khuumalakho kumuboolo kwe khaane.” 

Shalumu awula Isiraeli 

13Nga Uziya waamalile kimiiko kataru na syeenda nga umuwuli uwa Yuda, 
Shalumu wekela umuyiinga uwa Isiraeli. Shalumu waamala kumweesi 
mutweela kwonyene mu buwuli, nga ekhala i Samariya. 
14Lwanyuma Menahemu umusoleeli uwa Gasi waama i Tiruza waatsya i 
Samariya waakhoonya Shalumu. Menahemu wekela umuyiinga. 
15Bibiindu bibiramire byeesi Shalumu aakhola, nga mulimo ni luwomelo 
lweewe, byoosi byaronebwa mu Shiitabo shishiilimo Bibyakholekha biikhale 
bye Bayinga ba Isiraeli. 
16Mu mbuka iyo, Menahemu woonakisa shiriimba she Tapuwa, ni babaandu 
babaashibamo boosi, ni khuutsya khukhwoolisa i Tiruza, khulwekhuuba 
babaandu baamwo baaloba khukhwiwaanayo mu makhono keewe, weeraka 
babaandu boosi babaabamo, ni bakhasi be bisoombo waakhalakaka bisoombo 
ibyo. 

Menahemu ekyela umuyiinga wa Isiraeli 

17Menahemu umwaana uwa Gadi ekyela umuyiinga uwa Isiraeli, nga Azariya 
waawulile Yuda khuumala kimiiko kataru na syeenda. Aryo waawula khuumala 
kimiiko likhumi, nga ekhala i Samariya. 
18Ne naye waaloonda khu saambo tsiimbi weloosela khukhwisaaya ba wele 
babaandi, nga Yerobowamu umwaana wa Nebati n'aleekela ba Isiraeli khu 
khola. Aryo waakhola bibyoonako mu moni tsy'Omukasya. 
19Lwanyuma Tigilasi Pilesa, umuyiinga uwa Asiriya webwakala Isiraeli. Ne 
Menahemu waamuwa buyiindifu bwe feetsa bubwoola bikana ni bikana, ari 
amuyeete anyalise khuumenyawo nga umuyiinga. 
20Buyiindifu buno Menahemu aabukhoonola khukhwaama khu bayiindifu be 
mu Isiraeli, nga aloma ari buli mutweela ali ni khuuwayo kumusolo mu feetsa 
iyoola aambi ikilo ndweela. Nashiryo umuyiinga wa Asiriya waakaanila bibiindu 
bino waalekha khuwaamba shibala isho ta. 
21Bibiiramire byoosi byeesi Menahemu aakhola nga ali umuyiinga, byaronebwa 
mu Shiitabo she Bibyakholikha Biikhale bye Bayiinga ba Isiraeli. 
22Nga Menahemu wafwiile, umwaana weewe Pekahiya wekyela umuyiinga. 

Pekahiya ekyela umuyiinga wa Isiraeli 

23Pekahiya ekyela umuyiinga uwa Isiraeli nga Azariya waamalile kimiiko 
kamakhumi karaano, nga uwula Yuda. Pekahiya wawula khuumala kimiiko 
kibili, nga ekhala i Samariya. 
24Ne Pekahiya naye waloonda khu saambo tsiimbi weloosela khukhwisaaya ba 
wele babaandi, nga Yerobowamu umwaana wa Nebati ni aleekela ba Isiraeli khu 
khola. Aryo wakhola bibyoonako mu moni tsy'Omukasya. 
25Mutweela khu baaraangilisi be liiye lya Pekahiya, abe bamulaanga bari Peka, 
umwaana wa Remaliya. Peka yuno wakhola luwomelo waatsya ni basilikhale 
karaano khukhwaama i Gileyadi, bakhoonya Pekahiya, atweela ni Arugoba ni 
Ariye, nga bali mu lubili lw'omuyiinga i Samariya. Peka wekyela umuyiinga wa 
Isiraeli. 
26Bibiiramire byeesi Pekahiya akhola nga ali umuyiinga, byaronebwa mu 
Shiitabo she Bibyakholikha Biikhale bye Bayinga ba Isiraeli. 

Peka umuyiinga uwa Isiraeli 

27Peka ekyela umuyiinga uwa Isiraeli nga Azariya waawulile Yuda khuumala 
kimiiko karaano na kibili. Peka waawula nga ekhala i Samariya, khuumala 
kimiiko kamakhumi kabili. 
28Ne Peka naye waaloonda khu saambo tsiimbi weloosela khukhwisaaya ba 
wele babaandi, nga Yerobowamu umwaana wa Nebati ni aaleekela ba Isiraeli 
khuukhola. Aryo waakhola bibyoonako mu moni tsy'Omukasya. 
29Nga Peka ali umuyiinga, Tigilasi Pilesa uwa Asiriya webwakala Isiraeli luundi, 
wawaamba biriimba bino: Iyoni, Abeli-Besi-Maaka, Yanowa, Kedeshi ni Hazori. 

Wawaamba ni bisiintsa bino: Gileyadi, Galilaaya, Nafutali; waasuta babaandu 
baamwo waabayila mu bubowe i Asiriya. 
30Nio lwanyuma Hosheya umusoleeli uwa Ela waakhola luwomelo weera Peka. 
Hosheya wekyela umuyiinga wa Isiraeli nga Yosamu umwaana uwa Uziya 
waawulile khuumala kimiiko kamakhumi kabili. 
31Bibiiramire byeesi Peka aakhola nga ali umuyiinga, byaronebwa mu Shiitabo 
she Bibyakholikha Biikhale bye Bayiinga ba Isiraeli. 

Yosamu umuyiinga wa Yuda 
(2 Bye Kimiboolo 27.1-9) 

32Yosamu umusoleeli wa Azariya ekyela umuyiinga wa Yuda nga Peka 
waawulile Isiraeli khuumala kimiiko kibili. 
33Yosamu ekyela umuyiinga nga ali ni kye buukhulu kabili na kiraano. Waawula 
khuumala kimiiko likhumi na kisesaba nga ekhala mu Yerusalemu. Maayi 
weewe abe bari Yerusha, umukhaana uwa Sadooki. 
34Yosamu waaloonda khu bikholwa biilayi bya paapa weewe Azariya, naye 
waakhola bibiindu biilayi mu moni tsy'Omukasya. 
35Ne she khabi imbi, waalekha khutikulula kamesaayilo ke ba wele babaandi, 
abe isi babaandu batsya khukhwisaaya ni khukhwookhela bubaane ta. Naluundi 
niye uweesamo wombakhisa shilibwa she luwaande lwe ngaaki lwe Lisaayilo 
ly'Omukasya. 
36Bibiiramire byeesi Yosamu aakhola nga ali umuyiinga, byaronebwa mu 
Shiitabo she Bibyakholikha Biikhale bye Bayiinga ba Yuda. 
37Mu biifukhu ibyo, Umukasya waasiindikha Rezini, umuyiinga wa Siriya ni Peka 
umuyiinga wa Isiraeli khuutsya khwibwakala Yuda. 
38Nga Yosamu wafwiile, baamusiikha mu biliindwa bye bakuuka beewe, mu 
Yerusalemu. Lwanyuma umusoleeli weewe Ahazi, wekyela umuyiinga. 

2 Bayiinga 16 

Umuyiinga Ahazi uwa Yuda 

(2 Bye Kimiboolo 28.1-27) 

1Ahazi umwaana uwa Yosamu ekyela umuyiinga uwa Yuda, nga Peka umwaana 
uwa Remaliya, waamalile kimiiko likhumi na musaafu nga ali umuyiinga uwa 
Isiraeli. 
2Ahazi ekyela umuyiinga nga ali ni kye buukhulu kamakhumi kabili, wawula nga 
ekhala mu Yerusalemu khuumala kimiiko likhumi na kisesaba. Ne walekha 
khukhola bibiindu biilayi bibikhoyesa Umukasya, nga kuuka weewe Dawudi 
n'akhola ta. 
3Ne aryo waloondelela tsisaambo tsye bayiinga babaaramire ba Isiraeli, woola 
ni khukhwiira umwaana weewe wamuwaanayo nga isaayilo intsoshe. Wakhola 

busa nga kamanaambo ni kakhola keesi Umukasya atimisa khukhwaama mu 
liswa ilyo nga ashiili khuliwa ba Isiraeli ta. 
4Ahazi wawaanatsakayo tsisaayilo ni khukhwoosha bubaane nga esaayila mu 
mesaayilo ke kamanaambo kakaandi, esaayila khu ngiingi ni mu misaala. 
5 Lwanyuma Rezini umuyiinga uwa Siriya ni Peka umuyiinga uwa Isiraeli, 
baarakikha busoolo khu Ahazi. Bebwakala Yerusalemu, ne baalekha khu 
shiwaamba ta. 
6Mu mbuka nyene iyo, Rezini umuyiinga uwa Siriya niyo isi aawaambilamo Elati, 
waashikyelisa sha Siriya. 
7Ahazi waasiindikha baarume isi Tigilasi Pilesa, umuyiinga uwa Asiriya nga 
aloma ari, “Ise ndi umwakaanisi woowo naluundi iwe uli umuwuli wase. Yiitsa 
unjeete khulwekhuuba bayiinga, uwa Siriya n'uwa Isiraeli bantsibwakaale.” 
8Atweela ni buurume buno, Ahazi waabukula ifeetsa ni izaabu abe bibiili mu 
Lisaayilo ly'Omukasya ni libiikhilo mu lubili lw'omuyiinga waabyakaanisa nga 
shiwaanwa isi Tigilasi Pilesa. 
9Nashiryo umuyiinga uwa Asiriya wenyukhilamo, webwakala Damasiko 
shiriimba shikhulu sha Siriya, waashiwaamba, weera umuyiinga Rezini, 
naluundi waayila babaandu baamwo i Kiri, nga baabowe. 
10Lwanyuma umuyiinga Ahazi waatsya i Damasiko khukhwakaananamo ni 
Tigilasi Pilesa uwa Asiriya, waabonayo shisheeso sheesi abe 
akhaabonatsakakho ta. Kila Ahazi asiindikha isi Uriya, umusaayi she 
khuubonelakho she shisheeso isho, ni isaambo isi abe shifwaanamo. 
11Kila Uriya ombakha shisheeso isho; khuuloondekhana ni byeesi umuyiinga 
Ahazi aamulomela. Nashiryo umusaayi Uriya waashimala nga umuyiinga Ahazi 
ashiili khukobola khukhwaama i Damasiko ta. 
12Umuyiinga n'akobola khukhwaama i Damasiko, waashilambuula 
wahaanilakho biwaanwa bibyooshe. 
13Wokhelakho biwaanwa bye biilime, ni bye khuunywa, naluundi 
waasalaasakho kamafuki ke biwaanwa bibiireera lukoosi. 
14 Kila umuyiinga Ahazi arusawo shisheeso shikhale abe sheesi baakhola mu 
buroonzi nga shili ibweeni we Lisaayilo ly'Omukasya, abe shishiili akari e 
kumulyaango isi bengilila ni shisheeso shishaakha, waashira ingaaki we 
shisheeso shishaakha. 
15Kila umuyiinga alakila Uriya umusaayi ari, “Khu sheeso shino shiboofu nikhwo 
khweesi uli ni khukhwookhelakho bibiwaanibwayo bye bilime kumutikhinyi ni 
angoloobe, biwaanwa by'omuyiinga ni bye babaandu bye khukhwoosha ni bye 
bilimwa, nga khulikho ni bibinyweebwa. Nikhwo khweesi uli ni khuusalaasa 
kamalasile ke bisolo byoosi bibiwaanibwayo. Ne shisheeso sha buroonzi kane 
shibe shishase sheesi ise nireeberakho isi Umukasya.” 

16Umusaayi Uriya waakhola ibyo byoosi byeesi umuyiinga Ahazi aamulakila 
khuukhola. 
17 Umuyiinga Ahazi waakhalakho bye khu ndulo khwe bisiindi 
bibyaraambisibwa khukhwombekha Shisheeso, wenyusamo ni tsibeseni abe 
tsitsiibilikho. Naluundi wenyusayo kuyiingu kwe kameetsi kwa buroonzi abe 
kukuuli khu bifwaani bye tsikhaafu likhumi na tsibili tsa buroonzi, waakura khu 
musiingi kwe kamabaale keesi baamala khuubakala aasi. 
18Kumukhoosi abe kweesi babiimbakho khu ngaaki nga kwe khuubiriramo khu 
Sabato, nga bakwombakha mukari mwe lubili, ni kumulyaango kweesi 
umuyiinga engililatsakamo nga atsya mu Lisaayilo, wabiyuusa khusangaasa 
umuyiinga uwa Asiriya. 
19Bibiramire byoosi byeesi Ahazi aakhola nga ali umuyiinga, byaronebwa mu 
shitabo She Bibyakholikha khaale Bye Bayiinga ba Yuda. 
20Ahazi nga wafwiile bamusiikha mu biliindwa bye bakuuka beewe mu 
Yerusalemu. Lwanyuma umwaana weewe Hezekiya waamwiilila mu bikele 
byeewe, nga umuyiinga. 

2 Bayiinga 17 

Umuyiinga Hosheya uwa Isiraeli 

1Hosheya umwaana uwa Ela ekyela umuyiinga uwa Isiraeli nga Ahazi wawulile 
Yuda khuumala kimiiko likhumi na kibili. Wawula nga ali mu Samariya 
khuumala kimiiko syeenda. 
2Ikhaba nga akhola bibiindu bibikhali biilayi ta mu moni tsy'Omukasya, ne 
s'olela bayiinga ba Isiraeli babaaramile babaamunyoowa niye ta. 
3Umuyiinga Shalumaneseri uwa Asiriya webwakala naluundi waafuura 
umuyiinga Hosheya mu busoolo. Nashiryo waamiinilisa Isiraeli khuuwaanayo 
kumusolo isi Asiriya, buli mwiiko. 
4Ne lwanyumakho Hosheya waalyamo umuyiinga uwa Asiriya luwomelo, nga 
arumana baarume isi umuyiinga uwa Misiri bari eetse amuyeete erusekho 
buuwuli bwa Asiriya, ni busiro bwe kumusolo kweesi aawaanayo buli mwiiko. 
Umuyiinga uwa Asiriya n'amala khuufuumbula luwomelo luno, waawaamba 
Hosheya waamubowa mu mapuusu. 

Khuuwaambibwa khwa Samariya 

5Lwanyuma umuyiinga uwa Asiriya Shalumanaseri webwakala shibala sha 
Isiraeli shoosi, waarama nga webotookheleele Samariya khuumala kimiiko 
kitaru. 
6Nga Hosheya woolisile kimiiko syeenda, umuyiinga uwa Asiriya waawaamba 
Samariya, waasuta ba Isiraeli boosi waabayila mu Asiriya nga baabowe. 

Waabara khuumenya mu shifwo bari Hala, shishiili aambi ni luluutsi Habori mu 
Gozani, ni mu biriimba bye ba Medi. 
7Shino shaba shiryo khulwekhuuba abe ba Isiraeli baaminyaaliile Umukasya 
Wele, uwabarusa i Misiri isi baaba bataambisibwa ni Faraawo umuyiinga uwa 
Misiri, naluundi nga besaaya ba wele babaandi. 
8Abe baayiyika tsisaambo tsiimbi tsye kamanaambo kakaandi keesi Umukasya 
aanyoowa khuutimisa khukhwaama mu shibala isho, nga ba Isiraeli bashiili 
khukhwoolamo ta, naluundi tsisaambo tsyeesi bayiinga ba Isiraeli 
baarakikhisawo. 
9Nashiryo ba Isiraeli baakhola bibiindu bibikhali biilayi ta mu shimoonyo busa, 
nga babibisa khu Mukasya Wele. Mu biriimba byaabwe byoosi, biboofu ni 
bikyeekhe byeene boombakhamo kamesaayilo ke ba wele babaandi. 
10Boombekha bisiindi bye khukhwisaaya ni ba wele Ashera khu buli lukiingi na 
buli kuusaala kuboofu. 
11Mu bweenemwo booshelamo bubaane nga kamanaambo kakaandi keesi 
Umukasya arusawo, abe ni kakhola. Naluundi bakhola bibiindu bye 
bubwoonaki, waakila Umukasya waabakhalalila. 
12Naluundi besaaya bifwaani, ikhaba nga abe Umukasya abalomela ari 
bakhashikhola ta. 
13Ate nga muŋali Umukasya areewula Isiraeli ni Yuda nga abirira mu buli 
muŋoosi, ni be kamakhula nga aloma ari, “Ni mulekhele awo khuukhola 
bibyoonako, muloondelele kamakaambila kaase ni biilakilo byase, mu 
khuuloondekhana ni sheesi ise nalakila bakuuka beenywe khukhola, naluundi 
sheesi nabarumanila inywe nga imbira mu bakaanisi baase baŋoosi.” 
14Ne ba Isiraeli baalekha khurekeeresa ni khuufukiilisa mu byeesi Umukasya 
Wele aloma ta, nabo baaba baamiinyi nga bakuuka baabwe ni baaba. 
15Baalekelesa kamakaambila keewe, ni khuureewula khweewe, n'indakaano isi 
aakhola ni bakuuka baabwe. Besaaya bifwaani, bekyela be bubeeyi, naluundi 
baaloondelela tsisaambo tsiimbi tsye kamanaambo kakaandi. Umukasya abe 
waabareewula khuulekha khukhola bibiindu bino ta. 
16Baantsukha kamakaambila k'Omukasya Wele, bekholela babeene bifwaani 
bibili bye tsimoosi khukhwaama mu buroonzi. Baabuumba wele Ashera 
naluundi besaaya wele Bayaali ni bisaambwa byoosi bye mu ngaaki. 
17Boola ni khuuwaanayo babaana baabwe besiinde ni bakhaana nga tsisaayilo 
tsintsoshe. Baakholatsaka bye khulakula ni bufumu. Baryo bakhola bibyoonako 
biikali mu moni tsy'Omukasya, waakila waabakhalalila naabi. 
18Nashiryo Umukasya waakhalalila naabi ba Isiraeli, shaakila baasutibwa 
baayilibwa nga baabowe. Mbaawo na mutweela uwarama ta, akhali shikuuka 
sha Yuda shonyene. 

19Ne babaandu be mu Yuda nabo baalekha khuuloondelela kamakaambila 
k'Omukasya Wele waabwe ta, ne beebirisa khuuloondekhana ni tsisaambo 
tsiimbi tseesi ba Isiraeli baarakikhawo. 
20Nashiryo Umukasya waaloba lisaaye lya Isiraeli lyoosi, waabawa shitaambiso, 
waabalekhela babaandu babaandi baabebwakala, khukhwoolisa ni baaweelawo 
ilala. 
21Khulwekhuuba nga Umukasya waarusile Isiraeli khukhwaama mu makhono 
ke shikuuka sha Dawudi, baawaamba Yerobowamu umwaana uwa Nebati, 
baamwikyelisa umuyiinga. Yerobowamu waababorosa, baarura khu mukhoosi 
kwe khukhwisaaya Umukasya, baakhola shishoonako she kamaani naabi. 
22Ba Isiraeli baloondelela bibyoonako bya Yerobowamu, baalekha 
khubirurakho ta. 
23Khukhwoolisa Umukasya n'abamalilawo ilala boosi, nga abe n'amala 
khuureewura khuubirira mu baŋoosi. Baryo babaandu ba Isiraeli baayilibwa mu 
bubowe mu Asiriya, isi bashiili ni khukhwoolisa lwe shaleelo. 

Babeetswa bamenya mu Isiraeli 

24Lwanyuma umuyiinga uwa Asiriya waareera babaandu khukhwaama mu 
Babulooni, Kusa, Ava, Hamasi, ni Sefaruvayimu wabara mu biriimba bye mu 
Samariya, mu shifwo she ba Isiraeli. Samariya shekyela shishaabwe, bamenya ni 
mu biriimba byaabwe. 
25Nga babeetswa bano ne balyoolileyo abe sibamanya khukhwisaaya Umukasya 
ta. Nashiryo Umukasya waasiindikha tsitalanyi tseerakamo baalala khu nibo. 
26Buurume bwoolela umuyiinga uwa Asiriya nga buloma buri, “Babeetswa beesi 
wayila mu biriimba bye mu Samariya sibamanya khukhwisaaya Wele we liloba 
ilyo ta. Nashiryo waasiindikhile tsitalanyi tsilikho tsibeera. Khulwekhuuba 
sibamanya khuumwisaaya ta.” 
27Kila umuyiinga uwa Asiriya alakila ari, “Bukula khaangu mutweela khu 
basaayi beesi mwaamisa iyo mwareera ino mumwiiseyo. Khayo atsye aleekele 
babaandu isaambo iye khukhwisaayamo.” 
28Nashiryo mutweela khu basaayi abe isi baayila mu bubowe waakobolayo mu 
Beseli, waabaleekyela isaambo iye khukhwisaaya Umukasya. 
29Ne buli babaandu beloosela khukhwisaaya ba wele baabwe, naluundi 
boombekha bunamwiima mu bifwo abe byeesi ba Isiraeli besaayilamo. 
30Abo babaama i Babulooni besaaya bifwaani bya wele waabwe Sukosi Benosi, 
be Kusa besaaya Nerigali, be Hamasi besaaya Ashima. 
31Babaama i Avitesi besaaya Nibuhazi ni Tarutaka, be i Sefaruvayimu 
bawaanayo babaana baabwe nga tsisaayilo tsintsoshe isi Adurameleki ni 
Anameleki, bawele baabwe. 

32Abe besaaya Umukasya, ne shitweela busa baroboramo babaandu babaakhali 
batweela ta khuuba nga basaayi, khuwaanayo tsisaayilo mu mesaayilo ke ba 
wele baabwe. 
33Ni nashiryo ikhaba nga besaayatsaka Umukasya, ne besaaya ni bawele 
baabwe, khuuloondekhana ni kamanaambo keesi baabamisamo. 
34Khukhwoolisa shaleelo bashisaaya musaambo tsaabwe tsikhale. Sibesaaya 
Umukasya ta, naluundi sibaloondelela indeekela yeewe namwe bilakilo byeewe 
namwe kamakaambila keewe keesi alakila lisaaye lya Yakobo, isi ashuusa lisiina 
khuuba Isiraeli, ari baloondelele ta. 
35Khulwekhuuba abe Umukasya akhola ni nabo indakaano, nga abalakila ari, 
“Mukhesaayatsaka ba wele babaandi namwe mwaabawa shiriifwa, namwe 
mwaabawa biwaanwa ta. 
36Akhali muli ni khukhwisaaya Umukasya uwabarusayo inywe khukhwaama 
mu Misiri, nga araambisa kamaani kamakali naabi ni bye kamakaanga. Muli ni 
khuumwisaaya niye yenyene naluundi muwaaneyo tsisaayilo. 
37Khuuleekela ni biilakilo ni kamakaambila k'Omukasya, keesi aabaronela 
inywe, muli ni khuukaloondelela. Mbaawo khukhwisaaya ba wele babaandi ta. 
38Mukhebililatsaka indakaano isi ise ikholile ni nanywe ta. Mukhesaayatsaka ba 
wele babaandi ta, 
39Akhali muli ni khukhwisaaya Umukasya Wele weenywe. Niye yenyene 
ukhaabamuse inywe khukhwaama mu khutaambisibwa ni baasiku beenywe.” 
40Ne nibo baalekha khuuloondelela by'Omukasya ta, bebirisa musaambo 
tsaabwe tsikhale. 
41Nashiryo babaandu bano besaayatsaka Umukasya, ne abe shitweela busa 
besaaya bifwaani byeesi baaba nabyo. Ikhaba kimiboolo kikyabaloondakho 
khukhwoolisa shaleelo, bakhola baryo. 

2 Bayiinga 18 

Umuyiinga Hezekiya uwa Yuda 

(2 Bye Kimiboolo 29.1-2; 31.1) 

1Hezekiya umwaana uwa Ahazi ekyela umuyiinga uwa Yuda, nga Hosheya 
waawuliile mu Isiraeli khuumala kimiiko kitaru. 
2Nga ekyela umuyiinga, abe oolisa kye buukhulu kabili na kiraano. Waawula nga 
ekhala mu Yerusalemu, khuumala kimiiko kabili na syeenda. Maayi weewe abe 
bari Abiya, umukhaana uwa Zekariya. 
3Waakhola bibiindu biilayi mu moni tsy'Omukasya, waaba nga umukuuka 
weewe Dawudi n'akholatsaka. 

4Waasambulaka biifwo bye khukhwisaayilamo ba wele babaandi, naluundi 
waaremaka kimisiindi kya wele Ashera. Waafuniaakakamo indemu iya buroonzi 
isi Musa aabuumba, khulwekhuuba abe babaandu ba Isiraeli bashiikisaaya. Abe 
bakilaanga bari Nehushitani. 
5Hezekiya weyikinatsaka Umukasya Wele uwa Isiraeli. Yaalekha khubawo 
umuyiinga ukuundi uwe mu Yuda uwanyoowa khuubawo namwe uweelawo 
uwaba nga niye ta. 
6Niye arama nga eyikina busa Umukasya yenyene, nga awulila by'Omukasya, 
naluundi nga aloondelela kamakaambila keesi Umukasya awa Musa. 
7Nashiryo Umukasya waaba ni naye nga amuyeeta; abe buli byeesi akhola 
bimutsiila buulayi. Waaminyaalila umuyiinga uwa Asiriya, waaloba khuumuwa 
ni kumusolo. 
8Waawula ba Filisitiya mu busoolo khukhwaamila ilala i Gaza khu liloba 
lyaabwe, khukhwoolisila ilala khu buriimba bufwiiti ni biboofu byeene. 
9Mu mwiiko kukuukhola khane kwe buyiinga bwa Hezekiya, nga nikwo 
kukwaba kumwiiko kwe kumusaafu kwe buyiinga bwa Hosheya umuyiinga uwa 
Isiraeli, Shalumaneseri umuyiinga uwa Asiriya webotokhelela Samariya 
waashibwakala. 
10Lwanyuma lwe kimiiko kitaru, nga nikwo kumwiiko kwa Hezekiya 
kukuukhola khasesaba, ne nga kukuukhola syeenda kwe buyiinga bwa Hosheya, 
Samariya bashiwaamba. 
11Umuyiinga uwa Asiriya wasuta ba Isiraeli wabayila mu Asiriya, wabara i Hala, 
shishiili khu ndulo khwe luluutsi Habori mu Gozani, ni babaandi wabara mu 
Medi. 
12Khulwekhuuba baloba khuuloondelela byeesi Umukasya Wele waabwe 
ababoolela. Bafuniaaka indakaano yeewe ikhaba ni neebyo byoosi byeesi Musa 
umwakaanisi w'Omukasya abalakila. Balekha khuubiloondelela ta. 

Asiriya yibwakala Yuda 
(2 Bye Kimiboolo 32.1-19; Isaaya 36.1-22) 

13Mu mbuka iye kumwiiko kwe likhumi na kine kwe buyiinga bwa Hezekiya, 
umuyiinga Senakyeribu uwa Asiriya webwakala biriimba bya Yuda 
wabiwaamba byoosi. 
14Nga umuyiinga uwa Asiriya ali i Lakisi kila Hezekiya amusiindikhila buurume 
nga buloma buri, “Ise naamanyile ndi sheesi ikholile shili shiibi. N'ulome 
basilikhale boowo mwiileyo; kane ise ikhuwe iwe shoosi sheesi kane unomele 
ise khukhola.” Kila Senakyeribu amuloma khuwaanayo tsi talanta bitoondo 
bitaru, n'izaabu kamakhumi kataru. 
15Kila Hezekiya amuwa ifeetsa yoosi iyanyoolikhana mu Lisaayilo, ni mu 
mabiikhilo k'omuyiinga. 

16Hezekiya waatsya wobula ni zaabu khukhwaama khu milyaango kye Liisaayilo 
Liikhulu, ni khu milyaango kyeewe, wakiwa umuyiinga uwa Asiriya. 
17Shitweela busa umuyiinga uwa Asiriya waasiindikha umuraangilisi uwe liiye 
lyeewe, n'umurobore uwaba mu lisiina ly'omuyiinga mutweela khukhwaama i 
Lakisi, nga bali ni liiye liikali khuutsya khwibwakala umuyiinga Hezekiya i 
Yerusalemu. Nga liiye lino lyoolile, baatsya beemikha aambi ni kumwaanya 
kukuureera kameetsi mu litibo lye angaaki, khu mukhoosi kukuutsya isi 
bashuusila bikwaaro iraangi. 
18Baryo ni balaanga umuyiinga khuurura antsye, waabasiindikhila Eliyakimu 
umusoleeli wa Hilikiya, nga niye umuraangilisi we babaraamba mu lubili; ni 
Shebuna umuroni; ni Yowa umwaana wa Asafu, umanyile biikhale bye buyiinga. 
19Kila umurobore uwaba mu lisiina ly'omuyiinga abalomela ari, “Lomela 
Hezekiya muri, umuyiinga umukhulu naabi uwa Asiriya, alikho ereeba ari bari, 
iwe ulikho wiyikina shiina kila ulikho wibirisa uryo? 
20Iwe wambaasa uri khuuloma busa tsilomo tsyonyene shilekhaana ni kamaani 
ni kamakhula ke bye khuusoolana? Naanu isi iwe ulikho wiyikina kila 
uminyaaliile Asiriya? 
21Namanyile ndi, ari iwe ulikho wiyikina Misiri! Ne iyo ili busa nga lukholo 
lulufunikhile, luluutsya khukhuwuna iwe mukhono kwoowo nga waalwitiilile. 
Faraawo umuyiinga uwa Misiri s'eyikinikhikha ta. 
22Namwe ukana khunomela ise uri, ‘Ifwe khweyikinile Umukasya Wele weefwe!’ 
Ne waamanya uri bibyeeso byeewe byoosi Hezekiya aabifuniaaka 
waabimalawo, nga alomela babaandu ba Yuda ari, ‘Mweesi muli ni khuutsya 
khukhwisaayila Umukasya khu sheeso she mu Yerusalemu.’ 
23“Ise khayo ikhuboolele! N'ufukiilisane n'umuyiinga uwa Asiriya. N'uba bari uli 
ni basilikhale baboola bikana bibili (2,000) mu liiye lyoowo lyoosi babanyala 
baatimila khu ŋwaaŋwa, niye kane akhuwe iwe tsiŋwaaŋwa bikana bibili 
(2,000) batsitimilekho. 
24Ne ari iwe unyala uryeena waawula ikhaba lituuli lifwiiti liri lye kamaye ka 
Asiriya, nga iwe ulikho wiyikina kamakaari ni babaatimila khu ŋwaaŋwa 
babaama mu Misiri? 
25Ni shishiindi, iwe wambaasa uri ifwe khweetsile khukhwibwakala shiifwo 
shino ni khuushoonakisa akhali Umukasya khuukhulakila ifwe ta? Umukasya 
umweene akhulomeele ifwe ari, ‘Ni mutsye mwoonakise shiifwo isho.’ ” 
26Kila Eliyakimu umwaana uwa Hilikiya, atweela ni Shebuna ni Yowa balomela 
umurobore uwaba mu lisiina ly'omuyiinga bari, “Ifwe khwaakhwikoontseleele 
n'ukhukanikheyo mu luulomo lu Aramayiki, lweesi khumanyile buulayi. 
Ukhakhukanikhayo mu Luheburaniya ta, khulwekhuuba abo babeekhaale khu 
kutikiiyi khu ngaaki beetsa khumanya byeesi uli khuukanikha.” 

27Ne umurobore uw'omuyiinga yuno welamo ari, “Inywe mwambaasa muri 
umuyiinga wase anomele ise khuubaboolela inywe n'umuyiinga weenywe 
mwenyene biilomo bino? Ikhaba babekhaale khu kutikiiyi nabo bali ni 
khuubiwulila, khulwekhuuba mweesi muli mu mutaambo nikwo mutweela.” 
28Kila umurobore yuno emikha khu ngaaki akuukuula ni likono liikali mu 
Luheburaniya nga aloma ari, “Mweesi ni murekeerese buurume buno 
bubwaama isi umuyiinga umukhulu naabi uwa Asiriya! 
29Umuyiinga alikho aloma ari: ‘Mukhafukiilisa bubeeyi bweesi Hezekiya alikho 
ababoolela ta. S'ananyala khuukhusoolanisa ise, nio abawonese inywe ta. 
30Akhabasiluwasa inywe nga abalomela ari Umukasya kane abawonese ta, 
namwe ari ba Asiriya singene banyalise khuuwaamba shiriimba shino ta.’ 
31“Mukhatsiila khu bya Hezekiya ta! Khulwekhuuba umuyiinga wa Asiriya 
alikho aloma ari: Khayo khukhole buusaale, yikulawo biilibwa wiitse isi ise ndi. 
Musaambo yino, kane imbalekhe mubewo baalamu. 
32Nio lwanyuma ise niitse imbayile mu liloba liliindi liliili nga lino; liiloba liilayi 
lilimo biilyo biikali, mulekhe khufwa intsala ta. Mukharekeeresa bubeeyi bwa 
Hezekiya khuubaboolela ari kane Umukasya abawonese ta. 
33Iliwo wele uwe linaambo lyoosi uwawonesakho babaandu beewe 
khukhwaama mu makhono k'omuyiinga uwa Asiriya? 
34Ba wele be ba Hamasi ni ba Arupadi bali wahena? Ne ba wele be ba 
Sefaruvayimu, ni ba Hena, ni ba Iva, bali wahena? Ba wele baabwe baanyala 
khuubawonesa khukhwaama mu makhono kaase? 
35Mu ba wele be kamanaambo koosi, iliwo yeesi uwawonesa babaandu beewe 
khukhwaama mu makhono kaase? Ne ari shiina kila mwambaasa muri 
Umukasya kane awonese Yerusalemu?” 
36Ne babaandu baarama nga basilile busa baalekha khumwiilamo shishiindu 
shoosi ta, khulwekhuuba abe Hezekiya waabalakiile khuulekha khwiilamo ta. 
37Kila Eliyakimu umwaana uwa Hilikiya, abe uraangilile be mu lubili, atweela ni 
Shebuna abe uli umuroni, ni Yowa umwaana uwa Asafu nga niye urona 
bibyakholikha biikhale bye bayiinga, baakobolayo. Bonuulaka bikwaaro 
byaabwe khulwe kumutaambo kumukali, baatsya isi umuyiinga baamuboolela 
byoosi byeesi umurobore uwaba mu lisiina ly'omuyiinga uwa Asiriya 
aabalomela. 

2 Bayiinga 19 

Hezekiya ereeba khu Isaaya 

(Isaaya 37.1-7) 

1Nga umuyiinga Hezekiya waawuliile bibiindu bino, khulwe kumutaambo 
kumukali, naye wonuula bikwaaro byeewe, waakwaara shikwaaro she 
bukoongwe, wengila mu Lisaayilo ly'Omukasya khuuloomba. 
2Kila arumana Eliyakimu nga yuno niye uraangilila bye mu lubili, ni Shebuna abe 
uuli umuroni, ni basaayi babaamanyikhaane naabi, nga buli mutweela 
waakwaarire shikwaaro she bukoongwe, khuutsya isi umuŋoosi Isaaya, 
umwaana uwa Amozi. 
3Baatsya baamulomela bari, “Umuyiinga Hezekiya waalomile ari: Shino shili 
shifukhu she kumutaambo, she tsikhomo ni khuswaala. Shili busa nga umukhasi 
uuli mu butsiina bwe khuusaala, ne nga s'ali ni kamaani ke khuusaala ta. 
4Winyoola Umukasya Wele woowo awuliile bilomo by'omu Asiriya uyo nga 
afwotsola Wele umulamu. Khali Wele amuweele shitaambiso khulweebyo 
byeesi alomele. Ni nashiryo khuloombele ifwe khukhuramilewo.” 
5Nga baarume ba Hezekiya baamalile khukhwoolisa buurume bwaabwe isi 
Isaaya, 
6waabeelamo ari, “Umukasya aloma ari: ‘Mukharya khulwe bilomo byeesi 
muwuliile, nga umurume w'omuyiinga uwa Asiriya afwotsola ise ta. 
7Bona, ise samweene intsya khumuramo umwoyo, ukana akile awulile 
lukaambo busa lukile eleyo mu shibala sheewe. Nga woolile iyo, kane 
bamwiirire mu shibala sheewe shisheene.’ ” 

Senakyeribu ariisariisa luundi 
(Isaaya 37.8-20) 

8Nga bishiili biryo, umurume w'omuyiinga wa Asiriya waarura i Yerusalemu, 
waatsya khukhwiireebakho isi umuyiinga weewe. Khulwekhuuba abe 
umuyiinga waarurire i Lakisi waatsiile khukhwibwakala Libuna. 
9Lwanyuma Senakyeribu waawulila bari umuyiinga Tiruhaka uwa Esiyopiya 
alikho etsa khumwibwakala. Kila asiindikha buurume luundi isi Hezekiya mu 
Yerusalemu, nga buloma buri: 
10“Boolela Hezekiya umuyiinga uwa Yuda muri: ‘Ukhalekha Wele isi wiyikina 
waakhuwombesa iwe ari ise kane ikhaasikhe khuwaamba Yerusalemu ta. 
11Iwe wamweene waamanya buulayi byeesi bayiinga ba Asiriya baakhola khu 
manaambo kakaandi khukhwaama khaale, nga ni baakoonakisila ilala. Ne ari 
iwe wambaasa uri kane uwone? 
12Ba wele be kamanaambo baabayeetatsakakho khuubawonesa khukhwaama 
khu bakuuka baase? Boonakisa Gozani, Harani, Rezefu, ni naabo babaaba mu 
Telesara. 
13Umuyiinga uwe Hamasi, n'uwe Arupadi, n'uwe Sefaruvayimu, n'uwe Hena, 
n'uwe Iva, boosi bali waheena?’ ” 

14Nga Hezekiya waamalile khukhwakaanila ibaluwa yino, naluundi nga 
waamalile khuukisoma, kila atsya mu Liisaayilo Liikhulu, waakibaambululila mu 
moni tsy'Omukasya. 
15Aryo Hezekiya waaloomba nga aloma ari, “O Umukasya Wele uwa Isiraeli, iwe 
waayikhala khu shitsoloŋo angaaki a kerubi! Iwe wenyene niye uuli Wele uwe 
buyiinga bwe khu shibala shoositsana. Iwe wenyene niye uwabuumba likulu ni 
shibala. 
16O Mukasya, n'ureke khukhuru khwoowo urekeerese khuuloomba khwase! O 
Mukasya, ni wikule tsimoni tsoowo ubone! Rekeeresa bilomo byeesi 
Senakyeribu aloma, bibifwotsola Wele umulamu. 
17“O Umukasya, shili shituufu shiri bayiinga ba Asiriya bafuura kamanaambo 
kamakali mu busoolo, nga buurume ni bulomele. 
18Baamwaata ba wele be kamanaambo ako mu mulilo baaboosha; ne 
khulwekhuuba abe bano sibali wele umweene ta, akhali kamabaale ni bisaala 
byeesi babaandu bakhootsa busa. Ni nashiryo banyalisa khuuboonakisa. 
19Ne iwe, O Umukasya, naakhwikoontseleele, n'ukhuwonese ifwe khukhwaama 
mu meeno keewe. Shino kane shikile kamanaambo koosi kamanye kari iwe 
wenyene Umukasya, niye uuli Wele.” 

Buŋoosi bwa Isaaya isi Hezekiya 
(Isaaya 37.21-38) 

20Lwanyuma Isaaya umwaana uwa Amozi waasiindikhila Hezekiya buurume 
bw'Omukasya Wele uwa Isiraeli bubwaloma bubuwaamba khu Senakyeribu, 
umuyiinga uwa Asiriya. 
21Buurume bweesi Umukasya akanikhile buloma buri: Umukhaana 
indungubaasi uwa Sayuuni akhulekelesa iwe naluundi waakhutsekhelela. 
Umukhaana uwa Yerusalemu asiisiikha busa kumurwe nga iwe utitukha 
khuururawo. 
22Naanu niye isi iwe ukhomyaasile naluundi waalekelesa? Naanu niye isi iwe 
uwotseleele? Naanu niye isi iwe uloleelele ni tsimoni tsye khukhwiyiinga? Bino 
byoosi ubikholile khu Wele wa Isiraeli! 
23Khuubirira mu baarume boowo, iwe wafwotsoole Umukasya, nga uloma uri, 
mu khuraambisa kamakaali koowo, iwe waafuurire mu busoolo bwe angaaki 
naabi, ni khukhwoolela ilala mu buli shisiintsa sha Lebanoni shoosi. Naluundi 
uri waaremire kimisaala kyaabwe kimi seda kikiifuura buuleeyi, ni kimisaala 
kikiindi kikiifuura buulayi. Waaloma uri woolile buli aandu, ikhaba ni mu 
shisaali mukari mu bweene. 
24Weloosela uri waalima tsisebele tsye kameetsi mu manaambo kakaandi, 
waanywamo kameetsi, uri waanyalisa khukhwoomisa ni tsintsitsi tse kameetsi 
mu Misiri! 

25Senakyeribu, iwe siwawulila shino uri ise Umukasya nashikhalawo khaale 
busa ta? Ise shino nashikhalawo khukhwaama khaale ndi shikhaakholikhe 
musaambo yino, ndi ukhaminiangule biriimba byeesi bebotokhelesa 
kamatikiiyi, bikyele busa nga kamakubili. 
26Shino shikila babaandu baayo baaba ni kamaani makyeekhe kari, 
shaakhunyalisa iwe khuubakyeendelakho. Ari bayikyela busa nga bilimwa mu 
mukuunda, bali busa nga bunyaasi bubushiili bubwaana. Bali busa bunyaasi 
buburura khu ntsu khu ngaaki; kumuumu kubwoosha bwaniaala khaangu. 
27Ne ise naamanya iwe nga niwikhala aasi, naluundi naamanya khuurura ni 
khukhwinjila khwoowo naamanya ni lirima lyeesi iwe untsokesanile ise. 
28Khulwekhuuba iwe waantsokesanisile ise lirima liikali, naluundi ise naboone 
khukhwiyiinga khwoowo, ise inakhura iwe kumulobo mu moolu ni shiibya mu 
khanwa mwoowo ikhukhweese wileyo khu ntsila isi weetsilakho. 
29Kila Isaaya alomela Hezekiya ari, “Khano nikho khaakane khabe khaabonelo 
isi uli: Umukasya anatseeta shiriimba shino: kumwiiko kuno kane mukyese 
biilyo bibirura byonyene busa, ni kumwiiko kukwiitsa nakwo muryo; ne mu 
mwiiko kwe khataru, ni mumiitse, mukyese, nio lwanyuma mubyaale 
kimizabibu mulye bibyaamo byakyo. 
30Babaandu ba Yuda babaakhaabe bawonele busoolo buno, bakhaamenye mu 
liloba lyeenywe bushaakha, beeleyo basaalane luundi. 
31Khulwekhuuba babaakhaabe nga baaramirewo balirakikha khuusalanila nga 
barakikhila mu Yerusalemu, lituuli lye babaakhaabe baaramirewo 
likhaarakikhire khu Lukiingi Sayuuni. Shino shikhaakholikhe khulwekhuuba 
Umukasya ali ni khuukana khuubiriirifu naabi. 
32“Nashiryo bibiwaamba khu muyiinga uwa Asiriya, Umukasya alikho aloma ari: 
Basilikhale beewe singene bengile mu shiriimba isho namwe balasemo buyiingo 
bwaabwe ta. Singene bakhuumbile ibulafu we shiriimba nga bawaambile 
tsingabo namwe bashibotookhelele ta.” 
33Umukasya aloma ari, “Umuyiinga uyo kane awaambe intsila imureerire eleyo 
iweewe. Singene engilekho mu shiriimba muno ta. 
34Khulwekhuuba ise samweene kane imbewo khutseeta shiriimba shino, 
khulwe lisiina lyase ni ly'omwakaanisi wase Dawudi.” 
35Mu shilo sheene isho, malayika w'Omukasya waatsya weera basilikhale 
kumweeka mutweela kimikaanda shinaane ni biikana biraano (185,000), 
khukhwaama mu kaambi iye ba Asiriya. Babaaramawo ni benyukha 
kumutishinyi baanyoola nga iliwo kimilaambo buli aandu. 
36Lwanyuma lwa bino, Senakyeribu umuyiinga uwa Asiriya, weelayo ingo ni 
basilikhale beewe, waatsya waamenya mu shiriimba Nineve. 
37Shifukhu shitweela nga ali mu lisaayilo esaaya wele weewe Nisiroki, basooleli 
beewe Adurameleki ni Sharezeri baamuwuna lurima baamwiira. Kila beelukhila 

mu shibala sheesi balaanga bari Ararati. Umwaana weewe Esarihadoni 
waamwiilila mu bikele byeewe, nga umuyiinga uwa Asiriya. 

2 Bayiinga 20 

Hezekiya nga ali umutsiina 

(2 Bye Kimiboolo 32.24-26; Isaaya 38.1-8,21-22) 

1Mu mbuka nyene iyo, Hezekiya waaba umutsiina, woolisa aambi ni khuufwa. 
Kila umuŋoosi Isaaya umwaana wa Amozi atsya khuumubona, waamulomela 
ari, “Umukasya waalomile ari, uli khuutsya khufwa, nashiryo n'uŋoonaŋoone 
bye muungo mwoowo. Singene uwone khukhwaama mu butsiina buno ta.” 
2Hezekiya n'awulila bilomo bino, waashuukha waalola khwitikiiyi, waaloomba 
isi Umukasya nga aloma ari, 
3“O Umukasya, ise naakhwikoontseleele, iwe n'ushebulile nga ise n'imbeele 
umwiyikinwa is'uli, naluundi nakhola byeesi iwe ukana.” Lwanyuma 
waarundukha waalila kamasika burafu bubweene. 
4Ne nga Isaaya abe ashiili khururawo waatsya ta, buurume bwaamwiitsila 
khukhwaama isi Umukasya nga buloma buri, 
5“Yiilayo isi Hezekiya umuraangilisi uwe babaandu baase umulomele uri, 
Umukasya Wele uwa kuuka woowo Dawudi waalomile ari: Ise naawuliile 
khuuloomba khwoowo, naluundi naaboone kamasika koowo. Nashiryo, ise 
inakhuwonesa iwe; ni khu shifukhu she khataru ukhaatsye mu Liisaayilo 
Liikhulu khuuloomba. 
6Kane ise ikhulooselekho iwe kimiiko kikiindi likhumi na kiraano khu bulamu 
bwoowo. Ise kane ikhutseete iwe ni shiriimba shino khukhwaama khu muyiinga 
uwa Asiriya. Kane ise ikhole shino khulwe lisiina lyase ni khulwe lisiina lya 
Dawudi umwakaanisi wase.” 
7Kila Isaaya alakila babaakaanisi b'omuyiinga ari, “Ni mureere kamatuunda ke 
kuusaala kufigi, nga mwakarokire, mukahakhe khu libiimba lyeewe; kane 
awone.” 
8Kila Hezekiya areeba Isaaya ari, “Khabonelo shiina khakane khokesanise khari 
Umukasya anambonisa ise? Naluundi khakhokesanisa khari khu shifukhu she 
khataru ise ikhaatsye mu Liisaayilo Liikhulu imwisaaye?” 
9Isaaya waamwiilamo ari, “Khabonelo khukhwaama isi Umukasya, 
khakhokesanisa khari kane akhole sheesi akhulomeele iwe, khali nikho khano: 
ukana shishiniini she angoloobe shitsye ibweeni bikele likhumi, namwe shiile 
inyuma bikele likhumi?” 
10Hezekiya welamo ari, “Shili shishaangu naabi shishiniini khuutsya ibweeni 
bikele likhumi; ne ari khola shiile inyuma bikele likhumi.” 

11Aryo Isaaya waaloomba Umukasya khuukhola shino; nashiryo weesa 
shishiniini inyuma bikyele likhumi, nga inyaanga yaakhosele khu Ahazi. 

Baarume khukhwaama i Babulooni 
(Isaaya 39.1-8) 

12Mu mbuka nyene iyo, umuyiinga uwa Babulooni, Merodaki-Baladani 
umwaana uwa Baladani, waasiindikha baarume ni tsibaluwa ni shiwaanwa isi 
Hezekiya, khulwekhuuba abe waawulila bari Hezekiya ali umutsiina. 
13Hezekiya waabakaanila buulayi waabokesanisa buyiindifu bwe muntsu yeewe 
bwoosi, nga mumuuli ifeetsa, izaabu, bibiwunya buulayi, kamafura kakawunya 
buulayi, libiikhilo lye bye busoolo byeewe, ni neebyo byoosi abe bibiili muntsu 
yeewe. Mbaawo shishaba muntsu namwe abe sheesi Hezekiya ali ni nasho 
sheesi akhaabokesa ta. 
14Lwanyuma kila umuŋoosi Isaaya atsya isi Hezekiya amureeba ari, “Babaandu 
abo abe bakana shiina? Naluundi baamile waheena?” Hezekiya weelamo ari, 
“Baamile mu shibala she aleeyi she Babulooni.” 
15Isaaya waareeba ari, “Mu ntsu mwoowo baboonemo shiina?” Hezekiya 
weelamo ari, “Baboone buli shitweela shishiili muntsu mwase; mbaawo na 
shitweela sheesi bakhaboone ta.” 
16Kila Isaaya alomela Hezekiya ari, “Umukasya alikho aloma ari: 

17Bona biifukhu bilikho biitsa, isi ibyo byoosi bibiili muntsu yoowo, ni neebyo 
byeesi bakuuka boowo baabiikha khukhwoolisa shaleelo, bakhaabisute babiyile 
mu Babulooni. Umukasya aloma ari mbaawo shishikhaaramewo ta. 
18Ikhaba batweela khu lisaaye lyoowo nabo balibasuta babayile mu bumuli. 
Baliboomola bekyele babaakaanisi mu lubili lw'omuyiinga uwe Babulooni.” 
19Kila Hezekiya alomela Isaaya ari, “Ilomo y'Omukasya isi ulomile ili indayi.” 
Khulwekhuuba abe niye alikho elomela mu mwoyo ari, “Kasita itsya khubawo 
lukoosi ni khukhwiliinda nga ise ishiili umulamu.” 

Khuufwa khwa Hezekiya 
(2 Bye Kimiboolo 32.32,33) 

20Bikholwa bibiramire bya Hezekiya nga ali umuyiinga, ni buwuli bweewe, nga 
ni ombekha kumwaanda kwe kameetsi waakengisa mu shiriimba, byoosi 
byaronebwa mu Shiitabo shishiilimo Bibyakholikha Khaale bye Bayiinga ba 
Yuda. 
21Lwanyuma Hezekiya waafwa baamusiikha khu biliindwa bye bakuuka beewe. 
Umwaana weewe Manase waamwiilila mu bikyele byeewe nga umuyiinga. 

2 Bayiinga 21 

Manase ekyela umuyiinga wa Yuda 

1Manase ekyela umuyiinga nga ali ni kimiiko likhumi na kibili. Waawula nga 
ekhala mu Yerusalemu khuumala kimiiko kamakhumi karaano na kiraano. 
Maayi weewe abe bari Hefisiba. 
2Naye ndi waakhola bibiindu bibikhasangaasa Umukasya ta, nga abiiyika 
khukhwaama khu manaambo keesi Umukasya aatimisa kaatsya, nga ba Isiraeli 
bashiili khwoola mu shishiitsa isho ta. 
3Wombakha buyaakha binamwiima byeesi abe paapawe Hezekiya aamala 
khaale khukhwoonakisa. Wombakhila wele Bayaali bibyeeso, naluundi 
waakhootsa kusiindi kwa wele Ashera, nga Ahabu umuyiinga uwa Isiraeli abe 
n'akhola. Wesaaya naluundi waakaanisa ba wele ba buli shikuuka shoosi 
khuungo ikhaba ni be tsinieenieesi. 
4Wombakha bibyeeso bibiindi mu Liisaayilo Liikhulu, mweesi abe Umukasya 
aaloma ari, “Mu Yerusalemu lisiina lyase lili ni khukhwiisibwamo lukoosi.” 
5Wombakhila ba wele babaandi bibyeeso bibili, buli shitweela mu lwaanyi 
lutweela lwe Liisaayilo Liikhulu. 
6Wawaamba umwaana weewe waamwoosha nga isaayilo. Wewaambila mu bye 
khuulakula, bye bulosi, naluundi wereeba khu bafumu. Aakhola bibyoonako 
biikali naabi, waakila Umukasya lirima lyaamuwaamba. 
7 Wawaamba kusiindi kwe shifwaani sha wele Ashera kweesi umweene 
aakhootsa, waakura mu Liisaayilo Liikhulu, abe lyeesi Umukasya aalomela 
Dawudi ni Solomoni ari, “Mu Lisaayilo lino, ni mu Yerusalemu, byeesi ise 
samweene imalile khuurobora khukhwaama mu bikuuka bya Isiraeli byoosi, 
kane baantsisaayatsakilemo biilo ni biilo. 
8Ba Isiraeli ni baba bari baaloondeleele kamakaambila kaase koosi, keesi ise 
nabawa nibo khuubirira mu Musa, ise singene imbaantsukhe babaruse mu 
Isiraeli babayile mu bubowe ta.” 
9Ne babaandu baalekha khuwulila ta. Manase waabakhongelesa khuukhola 
bibyoonako khuuminyisakho ni byeesi kamanaambo kakaandi koosi keesi 
Umukasya aanyoowa khukwoonakisa, ni kaakholatsaka. 
10Kila Umukasya akanikha khuubirira mu bakaanisi beewe baŋoosi nga aloma 
ari, 
11“Umuyiinga Manase waakholile bibyoonako biikali naabi, khuuminyisakho ni 
byeesi babaandu babaanyoowa khuumenya mu liloba ilyo, ba Amori ni 
baakhola. Wakilile babaandu ba Yuda nabo besaayile bifwaani. 
12Nashiryo Umukasya Wele wa Isiraeli alikho aloma ari: Bona intsya khureera 
ingunyi khu Yerusalemu ni khu Yuda, iye kamaani naabi, nga yiyaangisa buli 
muundu. 
13Kane ise inaambise shipimo nisho shitweela sheesi naraambisa khu Samariya, 
mu khukhalila Yerusalemu kumusaango, nga ni nakhola be ntsu ya Ahabu. Kane 

neeye babaandu mu Yerusalemu, imbamalemo nga umuundu n'asiinga 
isawaani, waakifumalikha aasi. 
14Ikhaba babaandu baase babaakhaaramewo, ise ndibekaana, imbawaaneyo mu 
makhono ke baasiku baabwe bababirise buubi. 
15Khulwekhuuba bakholile bibyoonako mu moni tsase, bamaambisile ise lirima, 
khukhwaamila ilala nga bakuuka baabwe ni baama mu Misiri khukhwoolisa khu 
shifukhu shino.” 
16Ni khuuminyisila ilala, Manase eeraka babaandu baakali busa mu Yerusalemu 
yoosi, babaakhalikho ni kumusaango ta. Shino shalooselakho busa khu 
byoonako byeesi aakila babaandu ba Yuda boosi bakhola mu moni 
tsy'Omukasya. 
17Ari bikholwa bibiramire bya Manase byoosi, ni bibiindu byeesi aakhola, ni 
bibyoonako byeewe, byaronebwa mu Shiitabo she Bibyakholikha Biikhale bye 
Bayiinga ba Yuda. 
18Manase ni aafwa, baamusiikha mu liloba lye mu lubili, mwiiswa lya Uza. 
Umwaana weewe Amoni waamwiilila mu bikyele byeewe nga umuyiinga. 

Amoni ekyela umuyiinga wa Yuda 
(2 Bye Kimiboolo 33.21-25) 

19Amoni ekyela umuyiinga nga ali ni kye buukhulu kamakhumi kabili na kibili. 
Waawula khuumala kimiiko kibili nga ekhala mu Yerusalemu. Lisina lya maayi 
weewe abe bari Meshulemeti, umukhaana uwa Haruzi, uwaama i Yotiba. 
20Naye waakhola bibyoonako mu moni tsy'Omukasya, nga paapawe Manase 
n'akhola. 
21Naye webirisila ilala buubi nga paapawe, wesaaya bifwaani nibyo bitweela nga 
paapawe n'abisaaya. 
22Waantsukha byeesi Umukasya Wele we bakuuka beewe aakana akhole, 
weebirisa musaambo ikiindi busa. 
23Babaakaanisi ba Amoni babeene baamulyamo luwomelo, baamukhoonya nga 
ali muntsu mweewe. 
24Ne babaandu ba Yuda babeene beera abo babaalyamo umuyiinga luwomelo. 
Lwanyuma bawaamba Yosiya umwaana weewe, waamwiilila mu bikyele 
byeewe nga umuyiinga. 
25Bikholwa bya Amoni bibiramire byoosi, byaronebwa mu Shiitabo she 
Bibyakholikha Biikhale bye Bayiinga ba Yuda. 
26Baamusiikha mu ŋani yeewe mu liswa lya Uza. Yosiya wekyela umuyiinga 
uwiilakho. 

2 Bayiinga 22 

Yosiya ekyela umuyiinga wa Yuda 

(2 Bye Kimiboolo 34.1-2) 

1 Yosiya ekyela umuyiinga nga ali ni kimiiko shinaane kye buukhulu. Wawula 
khuumala kimiiko kamakhumi kataru na kibili nga ekhala mu Yerusalemu. 
Maayi weewe abe bari Yedida, umukhaana uwa Adiya, uwe i Bosikasi. 
2Wakhola bibiindu bibikhoyesa Umukasya, naluundi niye webirisa nga kuuka 
weewe Dawudi n'akholatsaka. Niye wakholatsaka bibiindu biilayi byonyene. 
3Nga Yosiya waawulile khuumala kimiiko likhumi na shinaane, kila arumana 
Shafani umusoleeli uwa Azaliya, naluundi umwitsukhulu uwa Mesulamu, nga 
abe niye umuroni uwe mu lubili, khuutsya mu Liisaayilo Liikhulu. Waamulomela 
ari, 
4“Tsya isi Hilikiya umusaayi umukhulu, umulome abale tsinusu tseesi be khu 
bilibwa bamalile khubuusa khukhwaama khu baandu, khu Liisaayilo Liikhulu. 
5Lekha kamapeesa kano bakawe abo babaali khuraangilila kumulimo kwe 
khuŋoona Liisaayilo Liikhulu. Baryo bakaraambise khusasula abo babaraamba 
khu khuŋoona Lisaayilo Likhulu. 
6Bakasasule isi baboombakhi, ni babaabiimba khu ngaaki, ni babaakhootsa 
kamabaale, naluundi ni khuukula tsimbaawo ni kamabaale kakaakanibwa. 
7Mbaawo ukhaabareebe bye mbalilila iye tsinusu tsino ta, khulwekhuuba bali 
babeyikinwa.” 
8Kila Hilikiya alomela Shafani umuroni uwe mu lubili ari, “Naanyoolile Shiitabo 
she Kamakaambila mu Lisaayilo ly'Omukasya.” Hilikiya waashiwa Shafani, 
waashisoma. 
9Shafani weelayo isi umuyiinga wamuboolela ari, “Babaakaanisi boowo 
babukuule kamapeesa koosi keesi banyoolile mu Liisaayilo Liikhulu, bakaweele 
abo babaali khuraangilila kumulimo kwe khuŋoona Lisaayilo.” 
10Lwanyumakho ndi Shafani waalomela umuyiinga ari, “Umusaayi Hilikiya 
ambeele ise Shiitabo.” Shafani waashisomela umuyiinga. 
11Umuyiinga n'awulila bilomo bibyaama mu shitabo she Kamakaambila, khulwe 
kumutaambo kumukali wonuulaka bikwaaro byeewe. 
12Kila umuyiinga alakila Hilikiya umusaayi, Shafani, atweela ni Ahikamu 
umusoleeli uwa Shafani, ni Akibori umusoleeli uwa Mikayiya, ni Asaya 
umwakaanisi uw'omuyiinga, nga abaloma ari, 
13“Ni mutsye mu Lisaayilo muntsireeberekho isi Umukasya, ni khulwe 
babaandu boosi, ni mu Yuda mwoosi, bibiwaamba khu bilomo bye mu shitabo 
sheesi banyoolele. Umukasya waakhuwaambiile ifwe lirima liikali naabi, 
khulwekhuuba bakuuka beefwe sibaaloondelela bibiindu bibiili mu shitabo 
shino ta. Khuli ni khuutsiila khu biindu bibiili mu shitabo shino.” 

14Nashiryo umusaayi Hilikiya, ni Ahikamu, ni Akibori, ni Shafani, ni Asaya, 
baatsya khukanikha isi Huluda, umuŋoosi umukhasi. Abe ali umukhasi uwa 
Shalumu umwaana uwa Tikuva, naluundi umwitsukhulu uwa Harihasi, nga niye 
uliinda bikwaaro bye mu Liisaayilo Liikhulu. 
15Kila Huluda abalomela sheesi Umukasya Wele uwa Isiraeli aaloma ari batsye 
baboolele umuundu uwabaruumana. 
16Buurume ubwo khukhwaama isi Umukasya bwaloma buri, “Bona ise intsya 
khuhesa shiriimba shino Yerusalemu ni babaandu babaashimenyamo boosi, 
shibe busa nga bilomo bye mu shitabo sheesi umuyiinga asomele nga ni bili. 
17Babaandu baase baakilile ise naabeele ni lirima khulwekhuuba baandurire 
khusiise, baatsiile khukhwisaaya ba wele babaandi. Nashiryo ise inookesanisa 
shiifwo shino lirima lyase, naluundi singene lyaakame ta. 
18Ne isi umuyiinga wa Yuda ubarumaane khukhwireeba khu Mukasya 
mumulomele muri, Umukasya Wele wa Isiraeli waalomile ari: 
Shishiwaambakana ni bilomo byeesi iwe uwuliile, 
19Umukasya waakaaniile khuuloomba khwoowo. Khulwekhuuba kumwoyo 
kwoowo kwebiyisile, naluundi iwe wamweene wewosile mu moni ts'Omukasya, 
nga n'uwuliile byeesi ise inganikhile khu shifwo shino ni babaandu baasho, nga 
noma ndi bali ni khuuhela bawewo. 
20Ni nashiryo, khukhwoolisa nga iwe waamalile khuufwa, naluundi nga 
baakhusiikhile mu lukoosi, bihangafu bino singene bikwewo ari, 
khukhwoonakisa shiifwo shino ta.” Kila beesayo buurume buno isi umuyiinga. 

2 Bayiinga 23 

Byeesi Yosiya aashuusaŋanamo 

(2 Bye Kimiboolo 34.3-7,29-33) 

1Lwanyuma umuyiinga waarumanisa baamulaangila baaraangilisi be mu Yuda 
ni mu Yerusalemu boosi beetsa isi ali. 
2Kila umuyiinga, nga ali atweela ni babaandu boosi be mu Yuda ni babaamenya 
mu Yerusalemu, ni basaayi, ni baŋoosi, atweela ni babaandu boosi 
khukhwaamila khu we aasi khukhwoolisa khu we angaaki, baatsya mu Liisaayilo 
Liikhulu. Umuyiinga waasoma bilomo byoosi bye mu Shiitabo she Indakaano 
shishanyoolikhana mu Liisaayilo Liikhulu, nga babaandu boosi baareekeresile. 
3Umuyiinga waatsya weemikha a shisiindi kila akhola indakaano mu moni 
tsy'Omukasya. Wetsuba ari niye kane aloondelelatsake byeesi Umukasya aloma, 
naluundi aloondelele kamakaambila, khuleekela ni biilakilo by'Omukasya, ni 
kumwoyo kweewe kwoosi, ni buulamu bweewe bwoosi. Ari kane akholatsake 
khuuloondekhana ni bilomo bibyaronebwa mu shitabo shino; ni babaandu 
boosi nabo betsuba khukhola baryo. 



816 

 

 
Ibayibuli Ingwalaafu 

© 2016 Bible Society of Uganda. 
  

 

 

4 Kila umuyiinga alakila umusaayi Hilikiya, ni basaayi babaandi, ni naabo abe 
babaliinda khu shilibwa she Liisaayilo Liikhulu, khuurusa ibulafu bibiindu 
byoosi abe bibiraambisibwa khukhwisaaya wele Bayaali, ni wele Ashera, ni ba 
wele babaakhali batweela ta. Aryo waabiyila ibulafu wa Yerusalemu, 
waabyookhela mu litila lye Kiduroni, waasuta likoshe waaliyila i Beseli. 
5Basaayi abe babaakhola kumulimo kwe bubwoonaki kuno nga abe nibo beesi 
bayiinga ba Yuda baamala khaale khuurobora, khuraangilila khukhwisaaya 
khuno mu Yerusalemu, ni biriimba bya Yuda, waabarusa khu milimo boosi. Ni 
naabo boosi abe babesaaya nga boosha bubaani isi wele Bayaali, ni isi inyaanga, 
ni isi kumweesi, ni isi tsinieniesi, ni isi ba wele babaakhali batweela ta, boosi 
waabakamisa. 
6Kila arusa kusiindi kwa wele Ashera ibulafu we Liisaayilo Liikhulu, waakuyila 
ibulafu wa Yerusalemu, waakwookhela mu litila lye Kiduroni. Lwanyuma 
waasya likoshe lyakwo, waaliyila waalisalanisa khu biliindwa mweesi baasikha 
babaandu ba busheele. 
7Waafuniaaka binamwiima byeesi abe bakholelamo buyeyani mukari mwe 
Lisaayilo, abe mweesi bakhasi bakholela byeesi tsingubo tseesi baabiimba khu 
wele Ashera. 
8Yosiya waakobosa basaayi b'Omukasya boosi abe babaamenya mu Yuda, 
khuuba mu Yerusalemu. Woonakisa bibyeeso abe khweesi booshela bubaani, 
khukhwaamila ilala i Geba khukhwoolisa i Berisheba. Naluundi waafuniaaka 
bibyeeso abe bibiili khu shilibwa sha Yoswa, umuwuli uwa Yerusalemu. 
Shilibwa shino abe shili khu mukhono kumunyeletsi kwe shilibwa shikhulu. 
9Ne basaayi abe babesaayila khu byeeso bye ba wele babaandi balekha 
khufukiilisibwa khuutsya khwakaanisa mu Liisaayilo Liikhulu ta. Akhali 
bafukiilisibwa khuulya kimikaati kikikhalimo kamamela ta, ni basaayi babaandi. 
10 Umuyiinga wafuniaaka shiifwo Tofesi shishiili mu litila lye basoleeli ba 
Hinomu, ari nio alekhe khubawo umuundu wuutsya khwookhelakho umwaana 
weewe nga isaayilo, nga isaayilo isi Moleki ta. 
11Waarusawo mu mulyaango kwe Liisaayilo Liikhulu, bifwaani bye tsiŋwaaŋwa, 
byeesi abe bayiinga ba Yuda bawaanayo isi inyaanga nga bakisaaya. Abe bili 
aambi ni isi Nasani Meleki umwomole, akona. Woosha ni kamakaali abe keesi 
batsikholela. 
12 Wafuniaaka ni bibyeeso byeesi abe bayiinga ba Yuda bombakha khuntsu ya 
Ahazi khu ngaaki; ikhaba bibyeeso bibili byeesi abe Manase ombakha mu 
lwaanyi lwe Liisaayilo Liikhulu. Wabiminiaangulamo kila abisalanisa mu litila 
lye Kiduroni. 
13Umuyiinga waafuniaaka bibyeeso bye ba wele babaandi abe bibiili 
ibwaamanyanga wa Yerusalemu, imwaalo we lukiingi, abe byeesi umuyiinga 

Solomoni ombakhila Ashitolesi, wele we ba Sidoni; ni Kemosi, wele we ba 
Mowabu; ni Moleki, wele we ba Amoni. 
14Wafuniaaka bisiindi, naluundi waaremakamo kimisiindi kya wele Ashera. 
Waatsuba biifwo bino nga asalanisamo kamakuumba ke baafu. 
15 Umuyiinga waafuniaaka shisheeso abe sheesi Yerobowamu umwaana uwa 
Nebati, ombakha i Beseli, nga n'akila ba Isiraeli boonaka isi Wele. 
Waaminiaangula shisheeso isho shoosi; woosha ni kusiindi kwa Ashera. 
16Yosiya ni eshebukha waabona tsiŋani khu lukiingi. Waalakila baatsya 
baasyukhuluula kamakuumba, baakayila baakooshela khu byeeso ibyo, nio 
tsilekhe khuraambisibwa luundi ta. Shino shakholikha khuuloondekhana ni 
bilomo byeesi Umukasya aaloma khuubirira mu muŋoosi, ari bikhaabe biryo. 
17 Kila areeba ari, “Shibuumbe sheesi indikho imbona isho shili sha shiina?” Kila 
bamwiilamo bari, “Ili iŋani iy'omuŋoosi uwaama mu Yuda, uweetsa ino 
waaloma ari bibiindu byeesi iwe ukholile khu sheeso she Beseli, bilikholikha.” 
18Kila umuyiinga abeelamo ari, “Ni mukilekhe ibe; mukhashukhuluula 
kamakuumba keewe ta.” Nashiryo balekha khushukhuluula kamakuumba 
keewe ta, atweela ni naako k'omuŋoosi uwaama i Samariya. 
19Umuyiinga woonakisa ni bibyeeso byoosi abe bibiili mu biriimba bya 
Samariya, byeesi abe bayiinga ba Isiraeli bombakha. Bino nibyo bibyakila 
Umukasya lirima lyaamuwaamba. Bibyeeso bino waabikhola shitweela busa nga 
n'akhola ibyo bye mu Beseli. 
20Waakhoonyela basaayi be bibyeeso bye ba wele babaandi khu byeeso byeene, 
naluundi khu byeeso ibyo, wookhelakho kamakuumba ke babaandu. Lwanyuma 
waakobolayo mu Yerusalemu. 

Yosiya atweela ni babaandu bekhoyela kamayiiya ke Khuubirakho 
(2 Bye Kimiboolo 35.1-19) 

21Umuyiinga waalakila babaandu boosi nga abalomela ari, “Muli ni khuukhola 
kamayiiya ke shifukhu sh'Omukasya Wele weenywe she Kamayiiya ke 
Khuubirakho, musaambo isi sharonebwamo mu Shiitabo she Indakaano.” 
22Khukhwaama khu biifukhu byeesi Baakayi baabeelamo baawuli, namwe 
imbuka yoosi iye bayiinga ba Isiraeli namwe ba Yuda, abe s'abatsakawo 
kamayiiya nga kano ta. 
23Kamayiiya ke Khuubirakho kano baakaliila mu Yerusalemu, nga Yosiya 
waamalile kimiiko likhumi na shinaane nga ali umuyiinga. 

Tsishuukhashuukha tsitsiindi tseesi Yosiya aakhola 

24Yosiya weloosela warusawo balakusi, balosi, ni ba wele ba buli muungo, ni 
tsisaambo tsitsiindi tsye khukhwisaaya bifwaani, mu Yerusalemu ni mu Yuda 
mwoosi. Akhola shino ari nio anyalise khurawo bilomo bibyaronebwa mu 
shitabo sheesi umusaayi Hilikiya anyoola mu Liisaayilo Liikhulu. 

25Khu bayiinga babaamunyoowa niye khuuwula, mbaawo na mutweela 
uwaloondelela Umukasya ni kumwoyo kweewe kwoosi, ni buulamu bweewe 
bwoosi, ni kamaani keewe koosi, nga baloondelela kamakaambila ka Musa, nga 
niye ta. Ikhaba abo babeelawo lwanyuma lweewe, mbaawo umuyiinga uwaba 
nga niye ta. 
26Ne shitweela busa lirima ni buurafu by'Omukasya isi babaandu ba Yuda 
sibyakama ta, khulwe bibyoonako byeesi umuyiinga Manase aakhola. 
27Khulwekhuuba abe Umukasya waaloma ari, “Ikhoonakise Yuda ingimalewo 
nga ni noonakisa Isiraeli. Ikhekaane ni babaandu abo, ikhaba ni shiriimba 
Yerusalemu, ikhaba ni Liisaayilo Liikhulu mweesi abe naloma ndi bali ni 
khukhuuntsisaayilamo.” 

Khuufwa khwa Yosiya 
(2 Bye Kimiboolo 35.20—36.1) 

28Bibiindu byoosi bibiramire byeesi Yosiya aakhola byaronebwa mu Shiitabo 
she Bikholwa biikhale bye Bayiinga ba Yuda. 
29Nga Yosiya ashiili umuyiinga, Faraawo Neko, nga niye umuyiinga uwa Misiri, 
waatsya woola khu luutsi Efurati, khuuyeeta umuyiinga uwa Asiriya. Umuyiinga 
Yosiya waatsya ni liiye lyeewe khuumusoolanisa; ne Faraawo Neko weerira 
Yosiya i Megido. 
30Kila baselikhale beewe basutila kumulaambo mu likaari lyeesi tsiŋwaaŋwa 
tsikhweesa, khukhwaama i Megido, baamureera i Yerusalemu. Baamusiikha mu 
ŋani yeewe. Kila babaandu bawaamba Yehoahazi umwaana wa Yosiya, 
baamubiita, baamwikyelisa niye umuyiinga mu shifwo sha paapa weewe. 

Umuyiinga Yehoahazi 
(2 Bye Kimiboolo 36.2-4) 

31Yehoahazi ekyela umuyiinga nga olisa kye buukhulu kabili na kitaru. Waawula 
nga ekhala mu Yerusalemu khuumala kimyeesi kitaru kyonyene. Maayi weewe 
abe bari Hamutali, umukhaana uwa Yeremiya uwe Libuna. 
32Waakhola bibyoonako mu moni tsy'Omukasya, nga bakuuka beewe ni 
baakhola. 
33Faraawo Neko waamuwaamba, waamubowela mu mapuusu i Ribula, shishiili 
mu Hamasi, nga s'akana awule nga ekhala i Yerusalemu ta. Naluundi Neko 
waamukanakho ari asasule kumusolo kukwoola tsi talanta tsy'efeetsa shitoondo 
shitweela n'italanta ndweela iy'ezaabu. 
34Faraawo Neko wawaamba Eliyakimu umwaana uwa Yosiya, waamwikyelisa 
niye khuuba umuyiinga mu shifwo sha paapa weewe, naluundi waashuusa 
lisiina lyeewe khukhwikyela Yehoyakimu. Baayila Yehoahazi i Misiri nga 
umubowe, khukhwoolisa n'afwiila n'ibweene iyo. 

Yehoyakimu ekyela umuyiinga wa Yuda 
(2 Bye Kimiboolo 36.5-8) 

35Yehoyakimu waawa Faraawo ifeetsa n'izaabu byeesi akana; ne waara khu 
baandu kumusolo kumukali naabi. Waabuusa bibiindu bino mu bukali naabi, ne 
nga abibuusa khuuloondekhana ni buyiindifu bwa buli mutweela. 
36 Yehoyakimu ekyela umuyiinga nga ali ni kimiiko kye buukhulu kamakhumi 
kabili na kiraano. Waawula khuumala kimiiko likhumi na mutweela nga ekhala 
mu Yerusalemu. Lisina lya maayi weewe abe bari Zebida, umukhaana uwa 
Pedaya, uwe Ruma. 
37Yehoyakimu waakhola bibyoonako mu moni tsy'Omukasya nga bakuuka 
beewe boosi ni baakhola. 

2 Bayiinga 24 

1 Nga Yehoyakimu ali umuyiinga, Nebukaduneza umuyiinga uwa Babulooni 
webwakala Yuda, waashiwaamba khuumala kimiiko kitaru. Yehoyakimu 
waasasulatsaka kumusolo, ne waakyelawo waamuminyaalila. 
2Kila Umukasya amusiindikhila kamatuuli ke ba Babulooni, ba Siriya, ba 
Mowabu, ba Amoni, khukhwoonakisa Yuda khuuloondekhana ni byeesi 
Umukasya aaloma khuubirira mu baŋoosi. 
3Bino byakholikha khuuloondekhana ni khuukhalawo khw'Omukasya, nga 
akana abamalilewo ilala, khulwe bibyoonako biikali byeesi Manase aakhola. 
4Umukasya abe s'anyala waamwiyakhila ta, khulwe babaandu beesi eraka mu 
Yerusalemu nga sibali ni kumusaango ta. 
5Bibiindu bibiramire byeesi Yehoyakimu aakhola byaronebwa mu Shiitabo she 
Bibyakholikha bikhale bye Bayiinga ba Yuda. 
6Nga Yehoyakimu waamalile khuufwa, umwaana weewe Yehoyakini wekyela 
umuyiinga. 
7Umuyiinga uwa Misiri waalekha khukobola luundi mu Yuda ta, khulwekhuuba 
abe umuyiinga uwa Babulooni wawaambaka bisiintsa bibyabatsaka bya Misiri, 
khukhwaamila ilala khu lwaakha lwa Misiri, khukhwoolela ilala khu luutsi 
Efurati. 

Yehoyakini ekyela umuyiinga wa Yuda 
(2 Bye Kimiboolo 36.9,10) 

8Yehoyakini ekyela umuyiinga uwa Yuda nga ali ni kimiiko kye buukhulu 
likhumi na shinaane. Wawula khuumala kimyeesi kitaru kyonyene nga ekhala 
mu Yerusalemu. Maayi weewe abe bari Nehushuta, umukhaana uwa Elunasani, 
uwaama i Yerusalemu. 
9Yehoyakini naye wakhola bibiindu bikhali biilayi mu moni ts'Omukasya; waaba 
busa nga bakuuka beewe ni baaba. 
10Mu mbuka isi Yehoyakini abeela umuyiinga, liiye lya Nebukaduneza uwa 
Babulooni, beetsa bebwakala babotokhelela Yerusalemu. 

11Nga liiye lyebotookheleele Yerusalemu, Nebukaduneza umweene weetsa mu 
shiriimba. 
12Kila umuyiinga Yehoyakini wewayo mu makhono k'omuyiinga uwa Babulooni. 
Ewayo atweela ni maayi weewe, ni basooleli beewe, ni baaraangilisi babaandi, 
ni be mu lubili lweewe boosi. Abe Nebukaduneza wawulile khuumala kimiiko 
shinaane isi ayilila Yehoyakini. 
13Nebukaduneza wasuta bye buyiindifu byoosi khukhwaama mu Liisaayilo 
Liikhulu ni mu lubili. Bonakisaka ibyo byoosi bibyakholebwa khukhwaama mu 
zaabu, byeesi abe umuyiinga Solomoni amala khuura mu Liisaayilo Liikhulu. 
Bino byakholekha musaambo isi abe Umukasya amala khuloma ari kane bibe 
biryo. 
14Umuyiinga Nebukaduneza waayila baabowe kumukaanda mutweela (10,000) 
khukhwaama mu Yerusalemu, nga mulimo bawuli, basilikhale babaafuura 
buulayi, baabeetsi, ni be mu maruumbi. Waalekhayo bataambi bonyene. 
15 Nebukaduneza waayila Yehoyakini atweela ni maayi weewe, ni bakhasi 
beewe, ni baaraangilisi, ni be kamakesi boosi be mu Yerusalemu, nga bali 
baabowe wabayila mu Babulooni. 
16Waayila ni baselikhale babaafuura buulayi baboola bikana musaafu (7,000), 
baabeetsi ni be mu maruumbi baboola shikana shitweela (1,000). Bano boosi abe 
bali be kamaani babaanyala baasoolana mu busoolo. 
17Kila Nebukaduneza awaamba Mataniya nga yuno paapawe umuro uwa 
Yehoyakini, waamwikyelisa khuuba niye umuyiinga. Waashuusa lisiina lya 
Mataniya khuuba Zedekiya. 

Zedekiya ekyela umuyiinga wa Yuda 
(2 Bye Kimiboolo 36.11,12; Yeremiya 52.1-3a) 

18 Zedekiya ekyela umuyiinga nga ali ni kimiiko kamakhumi kabili na mutweela. 
Waawula khuumala kimiiko likhumi na mutweela nga ekhala mu Yerusalemu. 
Lisina lya maayi weewe bari Hamutali, umukhaana uwa Yeremiya uwe i Libuna. 
19Zedekiya naye waakhola bibyoonako mu moni tsy'Omukasya, naye waaba 
busa nga Yehoyakini n'akhola. 
20Nashiryo khulwe lirima liikali, ikhumaliilisa Umukasya waantsukha babaandu 
be mu Yerusalemu ni mu Yuda mwoosi, waabasiindikha mu bubowe. Lwanyuma 
Zedekiya waaminyaalila umuyiinga uwa Babulooni. 

2 Bayiinga 25 

Khuuwaambibwa khwa Yerusalemu 

(2 Bye Kimiboolo 36.13-21; Yeremiya 52.3b-11) 

1 Nga Zedekiya wolisile kimiiko syeenda mu buwuli, waaminyaalila 
Nebukaduneeza, umuyiinga wa Babulooni. Uri khu shifukhu shishikhola likhumi 

mu mweesi kwe likhumi, Nebukaduneza umuyiinga uwa Babulooni tsana yuno 
weetsa ni liiye lyeewe webotookhelela Yerusalemu. Ibulafu we lumako lwe 
shiriimba, boombakhayo i kaambi ni bye khuuniinilakho. 
2Nashiryo baarama nga bebotokheleele shiriimba, khukhwoolisa nga Zedekiya 
wawulile khuumala kimiiko likhumi na mutweela. 
3Khu shifukhu shikhola syeenda mu mweesi kukuukhola khane mu mwiiko kwe 
likhumi na mutweela kwe buwuli bwa Zedekiya, intsala iye kamaani yakwawo, 
nga buli aandu mbaawo biilyo ta. 
4Kila baselikhale be Babulooni bawumbulakho liitikiiyi, ne umuyiinga Zedekiya 
ni baselikhale boosi mu shilo isho baatitukha baarura mu shiriimba, nga babirira 
mu shilibwa shishiili akari e kamatikiiyi. Babirira khu luwaande lwe 
kumukuunda kw'omuyiinga ikhaba nga ba Babulooni baabawo. Banyololokha 
baatsya khu luwaande lwe Litila lya Yorudaani. 
5Ne liiye lye ba Babulooni lyaloonda khu muyiinga Zedekiya, lyamuwaambila i 
Yeriko, ne baselikhale beewe boosi baasalanilaka busa. 
6Baryo bawaamba umuyiinga Zedekiya, baamuyila isi Nebukaduneza, 
umuyiinga uwa Babulooni abe uli i Ribula. Ibweene iyo baamukhalila 
kumusaango. 
7Beera babaana ba Zedekiya nga umweene abona, baamutomolakamo tsimoni 
tseewe, baamubowa kiminyololo kya buroonzi, baamuyila i Babulooni. 

Khukhwoonakisa Liisaayilo Liikhulu 
(Yeremiya 52.12-23) 

8Khu shifukhu she kumusaafu mu mweesi kukuukhola kharaano, mu mwiiko 
kwe likhumi na syeenda kwe buwuli bwa Nebukaduneza, Nebuzaradani, nga abe 
niye umuraangilisi uwe liye lya Babulooni, woola mu Yerusalemu. 
9Woosha Liisaayilo Liikhulu, ni lubili lw'omuyiinga ni tsintsu tsyoosi mu 
Yerusalemu. Woosha tsintsu tsindayi tsyoosi mu shiriimba. 
10Liiye lye ba Babulooni lilyaba ni naye lyafuniaaka kutikiiyi abe 
kukwebotookhelela Yerusalemu. 
11Nebuzaradani umuraangilisi uwe liiye, wawaamba babaandu babaarama mu 
shiriimba boosi, ni naabo babaatitukha beyuunga khu muyiinga uwa Babulooni, 
nga waareerekho ni babaandu babaandi baakali, boosi waabayila mu bubowe. 
12Ne waalekhayo mu Yuda abo babaaba baminyisakho butaambi, baarama khu 
khwaaka kimizabibu ni khuulima kimikuunda. 
13 Kimisiindi kya buroonzi, ni kimikhoondi kya buroonzi abe bibiili mu Liisaayilo 
Liikhulu, ba Babulooni baabifuniaakamo bisiintsa, baabisuta baatsya ni nabyo. 
14Naluundi baasuta tsisoongwe, bitiiyo bibiyoola liiloba, byeesi baraambisa 
khuusimisa tsitaala, bipwakhuli bye bubaani, ni bibiindu bya buroonzi byoosi 
abe bibiraambisibwa mu Liisaayilo Liikhulu. 

15Baasuta ikhaba tsisefuluya, tsisowaani, ni neebyo byoosi abe bibyakholebwa 
mu zaabu ni mu feetsa. 
16Ne aabawo kimisiindi kibili kyeesi abe umuyiinga Solomoni aabuumba kya 
buroonzi nga kili mu Liisaayilo Liikhulu, kyaba nga kimisiro naabi. 
17Abe buli kusiindi kwoolisa tsifuuti kabili na musaafu buuleeyi, nga 
barukhilakho buubeya bwa buroonzi bibiindi khuukibotokhelesa. 

Babaandu ba Yuda bayilibwa mu bubowe 
(Yeremiya 52.24-27) 

18Umukhulu uwe liiye uyo waayila umusaayi umukhulu Seraya, 
n'umuloondakho bari Zefaniya, ni babaandu bataru abe babaliinda khu 
mulyaango. 
19Weloosela waayila umuraangilisi uwe liiye abe liliili mu shiriimba, ni 
babaandu baraano abe babaali khu lukhobo lw'omuyiinga; n'umuroni 
uw'omuraangilisi uwe liiye lya Yuda, nga niye uwingisa babaandu mu maye; ni 
baselikhale babaandi kamakhumi kasesaba babaaramakho beesi banyoola mu 
shiriimba. 
20Abo boosi Nebuzaradani wabayila i Ribula, isi umuyiinga uwa Babulooni abe 
ali. 
21Nga boolile i Ribula, mu shisiintsa she Hamasi, umuyiinga uwa Babulooni 
Nebukaduneeza waabeera boosi. Nashiryo babaandu be mu Yuda 
baasiindikhibwa mu bubowe, mu liloba lilikhali lilyaabwe ta. 

Gedaliya awula Yuda 
(Yeremiya 40.7-9; 41.1-3) 

22 Umuyiinga Nebukaduneza waarobora Gedaliya, umwaana wa Ahikamu, 
naluundi umwitsukhulu uwa Shafani, khuuba umuwuli we babaandu 
babaarama mu Yuda. 
23Ari baaraangilisi be kamaye babaaramire ni baawulila bari umuyiinga uwa 
Babulooni waaroboore Gedaliya nga umuwuli, baatsya ni kamaye kaabwe i 
Mizipa, isi aaba. Mu baandu bano mwabamo Ishimayili umwaana uwa Nesaniya, 
Yohanani umwaana uwa Kareya, Serayiya umwaana uwa Tanihumesi uwaama i 
Netofa, ni Yazaniya abe uwaama i Maaka. 
24Gedaliya waabetsubila nga abaloma ari, bakharya ba Babulooni ta. 
Waabalomela ari bamenye mu lukoosi nga bafukiilisa umuyiinga uwa Babulooni 
khuuba umuwuli waabwe, ari singene ibewo buwaangafu bwoosi ta. 
25Ne lwanyuma lwe kimyeesi musaafu, Ishimayili umwaana uwa Nesaniya, 
naluundi umwitsukhulu uwa Elishama, nga be mu shikuuka sh'omuyiinga, 
waatsya ni babaandu likhumi webwakala Gedaliya waamwiira. Weera ni 
Bayudaaya ni ba Babulooni abe babaali i Mizipa. 

26Shino shaakila babaandu boosi, khukhwaamila khu we aasi khukhwoolisa khu 
be angaaki, ni baaraangilisi be kamaye, boosi benyukha belukhila i Misiri; 
khulwe khuurya ba Babulooni. 

Yehoyakini bamulekhuula khukhwaama mu bubowe 
(Yeremiya 52.31-34) 

27Nga Yehoyakini waamalile kimiiko kamakhumi kataru na musaafu mu 
bubowe, Evili-Merodaki wekyela umuyiinga mu Babulooni. Khu shifukhu she 
kamakhumi kabili na musaafu, mu mweesi kwe likhumi na kibili, kumwiiko 
kweesi aarakikhilamo khuuwula, wawaambila Yehoyakini shiisa 
waamulekhuula. 
28Waabirisa Yehoyakini buulayi, naluundi waamuniinisa angaaki 
khuumiinyisakho bayiinga babaandi babaaramire abe babaali mu bubowe mu 
Babulooni. 
29Nashiryo Yehoyakini weyabula bikwaaro bye buubowe. Waalyatsaka biilyo 
atweela n'umuyiinga. 
30Umuyiinga uwa Babulooni waalakila ari bamuwatsake tsinusu tseesi ali ni 
khuuraambisa khukhwoolisa n'alifwa. 

1 Bye Kimiboolo 

1 Bye Kimiboolo 1 

Khukhwaama khu Adamu khukhwoola khu Iburayimu 

(Khuurakikha 5.1-32; 10.1-32; 11.10-26) 

1Adamu aasaala Seezi, Seezi wasaala Enosi, Enosi wasaala Kenani, 

2Kenani wasaala Mahalaleli, Mahalaleli wasaala Yaredi. 

3Yaredi wasaala Enoka, uwaba paapawe uwa Mesusela; Mesusela wasaala 
Lameki, 
4Lameki wasaala Nowa. Nowa aaba ni babaana bataru: Shemu, Hamu, ni Yafesi. 

5Babaana ba Yafesi baaba: Goma, Magoga, Madayi, Yavani, Tubali, Mesheki, ni 
Tirasi. 
6Goma wasaala: Ashikenazi, Rifasi, ni Togama. 

7Yavani wasaala: Elisha, Tarushishi, Kitimu, ni Rodanimu. 

8Babaana ba Hamu baaba: Kushi, Misiri, Libiya, ni Kanani. 

9Babaana ba Kushi baaba nibo: Seba, Havila, Sabuta, Raama, ni Sabuteka. 
Babaana ba Raama baaba nibo: Sheba ni Dedani. 
10Kushi wasaala Nimurodi, uwekyela uwe kamaani naabi khu shibala. 

11Misiri wasaala bano: Ludimu, Anamimu, Lehabimu, Nafutuhimu, 

12Pasirusimu, Kasiluhimu (niye urumbura ba Filisitiya), ni Kafitorimu. 

13Babaana ba Kanani baaba nibo: Sidoni, nga niye umukiboole, ni Hesi, 

14ni ba Yebusi, ba Amori, ba Gigasi, 

15ba Hivi, ba Ariki, ba Sini, 

16ba Arivadi, ba Zemari, ni ba Hamasi. 

17Babaana ba Shemu nibo: Elamu, Ashuru, Arupakusadi, Ludi, Aramu, Uzi, Hulu, 
Geseri, ni Mesheki. 
18Arupakusadi wasaala Shela; Shela naye wasaala Eberi. 

19Eberi asaala babaana babili, nga nibo: Pelegi (Lwekhuuba mu biseela byeewe 
shibala shakabananisibwamwo), ni Yokatani. 
20Yokatani wasaala Alumodadi, Shelefu, Hasamafesi, Yera, 

21Hadoramu, Uzali, Dikila, 

22Ebali, Abimayeli, Sheba, 

23Ofiri, Havila, ni Yobabu. 

24Nashiryo kumunyele kuli kuri khukhwaamila khu Shemu khukhwoola khu 
Iburamu: Shemu, Arupakusadi, Shela, 

25Eberi, Pelegi, Rewu, 

26Serugi, Nahori, Tera, 

27Iburamu, lisiina lyeewe liliindi bari Iburayimu. 

Lisaaye lya Ishimayili 
(Khuurakikha 25.1-4,12-16) 

28Iburayimu aaba ni babaana babili, nga nibo Isaaka ni Ishimayili. 

29Babaana ba Ishimayili nibo bano: umukiboole Nabayosi, babaandi nibo Kedari, 
Adubili, Mibusamu, 
30Mishima, Duma, Masa, Hadadi, Tema, 

31Yeturi, Nafishi, ni Kedema. 

32Iburayimu aaba n'umukhasi ukuundi uw'ebulafu bari Ketura, uwamusaalila 
Zimurani, Yokishani, Medani, Midiyani, Ishibaka, ni Shuwa. Yokishani wasaala 
Sheba ni Dedani. 
33Midiyani wasaala bano: Efa, Eferi, Hanoki, Abida, ni Elida. Ilyo nilyo lisaaye lya 
Ketura. 

Lisaaye lya Esau 
(Khuurakikha 36.1-19) 

34Iburayimu aasaala Isaaka. Isaaka wasaala Esau ni Yakobo. 

35Babaana ba Esau ni bano: Elifazi, Reweli, Yewushi, Yalamu, ni Kora. 

36Babaana ba Elifazi nibo bano: Temani, Omari, Zefi, Gatamu, Kenazi, Timuna, ni 
Ameleki. 
37Babaana ba Reweli nibo bano: Nahasi, Zera, Shama, ni Miza. 

Babaandu babaanyoowa khuumenya mu Edomu ni bayiinga baabwe 
(Khuurakikha 36.20-30) 

38Babaandu babaanyoowa khuumenya mu Edomu baaba lisaaye lya Seyiri, nga 
nibo: Lotani, Shobali, Zibeyoni, Anaha, Dishoni, Ezeri, ni Dishani. 
39Lotani wasaala bano: Hori ni Homamu. Lotani aba n'umukooko bari Timuna. 

40Shobali wasaala bano: Alivani, Manahasi, Ebali, Shefi, ni Onamu. Zibeyoni 
wasaala Ayiya ni Anaha. 
41Anaha wasaala Dishoni. Dishoni wasaala Hamurani, Esibani, Isirani, ni 
Cherani. 
42Babaana ba Ezeri nibo: Bilihani, Zafani, ni Yakani. Dishani wasaala Usi ni Arani. 

43Bayiinga babaaba nga bawula mu Edomu nga ba Isiraeli bashiili khufuna 
umuyiinga ta, mwabamo Bela, umwaana uwa Beyori. Shiriimba sheewe abe 
bashilaanga bari Dinaba. 
44Nga Bela wafwiile, Yobabu umwaana uwa Zera uwaama i Bozira waamwiilila 
mu bikyele. 

45Nga Yobabu wafiile, Hushamu uwaama i Temani waamwiilila mu bikyele. 

46Nga Hushamu wafwiile, Hadadi umwaana uwa Bedadi, waamwiilila mu 
bikyele. Bedadi yuno abe aama i Afisi, naluundi niye uwawula Midiyani mu 
busoolo bubwaba mu shibala she ba Mowabu. 
47Nga Hidadi wafwiile, Samula uwaama i Masireka, waamwiilila mu bikyele. 

48Nga Samula wafwiile, Shawulo uwaama i Rehobosi, khu luutsi Efurati, 
waamwiilila mu bikyele. 
49Nga Shawulo wafwiile, Balahanani, umwaana uwa Akabori, waamwiilila mu 
bikyele. 
50Nga Balahanani wafwiile, Hadadi waamwiilila mu bikyele. Hadadi abe aama 
mu shiriimba bari Payi, nga lisiina ly'omukhasi weewe bari Mehetabeli, 
umukhaana wa Maturedi, nga niye umweene ali umukhaana uwa Mezahabu. 
51Hadadi naye waafwa. Bawuli be mu Edomu baaba nibo: Timuna, Aliya, Yesesi, 

52Oholibama, Elaha, Pinoni, 

53Kenazi, Temani, Mibuzari, 

54Magidiyeli, ni Iramu. 

1 Bye Kimiboolo 2 

Lisaaye lya Yuda 

1Yakobo aaba ni babaana likhumi na babili nga nibo bano: Rewubeni, Simeyoni, 
Levi, Yuda, Isaakali, Zebuluni, 
2Dani, Yusufu, Benyamini, Nafutali, Gadi, ni Asheri. 

3Yuda aaba ni babaana baraano nga khu bano; Eri, Onani, ni Shela, abasaala mu 
mukhasi bari Basisuwa, abe uwaama i Kanani. Umusooleeli weewe umukiboole 
Eri aba umwoonaki naabi shaakila Umukasya waamwiira. 
4Babaana babili, Perezi ni Zera, abasaala mu mwaana weewe umumasaala, bari 
Tamari. 
5Perezi aaba ni babaana babili, Hezironi ni Hamulu. 

6Zera aaba ni babaana baraano: Zimuri, Esani, Hemani, Kalikoli, ni Daruda. 

7Akani umwaana uwa Karami, uwaba mutweela khu be lisaaye lya Zera, 
areerera ba Isiraeli bisilaani nga n'awaamba bibiindu abe byeesi bali ni khuuwa 
Wele, wabibisa. 
8Esani wasaala Azariya. 

Bakuuka b'omuyiinga Dawudi 

9Hezironi aasaala babaana bano: Yerameeli, Ramu, ni Kelubayi. 
10Ramu wasaala Aminadabu, Aminadabu wasaala Nahashoni, uwaba umuwuli 
uwa Yuda. 

11Nahashoni wasaala Saluma, ni Saluma naye wasaala Bowazi. 

12Bowazi wasaala Obedi, Obedi wasaala Yese. 

13Yese aasaala babaana musaafu, nga Eliyabu niye umukiboole, Aminadabu 
weelakho, Shimeya ukhola khataru, 
14Nasaneli ukhola khane, Radayi ukhola kharaano, 

15Ozemu ukhola khasesaba, Dawudi ukhola musaafu. 

16Babaana ba Yese bakhaana baaba nibo Zeruya ni Abigayili. Zeruya wasaala 
Abishayi, Yowabu, ni Asaheli. 
17Abigayili wakhwaalikha khu Yeseri uwe mu shikuuka sha Ishimayili, wasaala 
Amasa. 

Lisaaye lya Hezironi 

18Kalebu umwaana uwa Hezironi, waayila umukhasi bari Azuba, waamusaalamo 
umukhaana bari Yeriyosi, ni basoleeli bataru, Yeseri, Shobabu, ni Aradoni. 
19Nga Azuba waafwiile, Kalebu waayila Efurasi, isi aasaalamo umwaana bari 
Huri. 
20Huri wasaala Uri, Uri wasaala Bezaleli. 

21Lwanyuma nga Hezironi woolisile kimiiko kamakhumi kasesaba kye 
buukhulu, waayila umukhaana uwa Makiri, abe umenya mu Gileyadi. 
Waamusaalamo umwaana bari Segubu. 
22Segubu wasaala Yayira, uwawula biriimba kamakhumi kabili na bitaru mu 
Gileyadi. 
23Ne lwanyuma kamanaambo ka Geshuru ni Aramu kawaamba biriimba 
kamakhumi kasesaba mu shisiintsa isho, ni bisiintsa bibyaba bya Yayira, ni 
shiriimba sha Kenasi. Abo boosi be mu shisiintsa sha Gileyadi abe bali lisaaye 
lya Makiri. 
24Lwanyuma lwe khuufwa khwa Hezuroni, Kalebu waayila Efuraasi, uwaba 
umukhasi uwa paapa weewe. Basaala umwaana bari Ashuru, uwatsya 
khuumenya mu Tekowa. 
25Yerameeli umusooleli umukhulu uwa Hezironi, wasaala babaana bano: Ramu, 
Buna, Oreni, Ozemu, ni Ahiya. 
26Yerameeli aba n'umukhasi uwa khabili, bari Atara. Niye uwasaala Onamu. 

27Ramu wasaala babaana bano: Mahazi, Yamini, ni Ekeri. 

28Onamu wasaala Shamayi ni Yada. Shamayi wasaala Nadabu ni Abisuri. 

29Abisuri aba n'umukhasi bari Abihayili, uwamusaalila Ahabani ni Molidi. 

30Nadabu wasaala Seledi ni Apayima. Seledi waafwa busa akhali umwaana ta. 

31Apayima wasaala Ishi. Ishi wasaala Sheshani. Shesahani wasaala Ahilayi. 

32Yada wandaaye uwa Shamayi wasaala Yeseri ni Yonasani. Yeseri waafwa busa 
akhali umwaana ta. 
33Yonasani wasaala basooleli babili beesi atyuukha ari Pelesi ni Zaza. Bano boosi 
baaba babetsukhulu ba Yerameeli. 
34Sheshani aaba ni bakhaana bonyene. Ne aaba n'umukulwa umuraambi umu 
Misiri, abe bari Yaraha. 
35Nashiryo Sheshani waawa Yaraha umukhaana weewe mutweela khuuba 
umukhasi weewe. Basaala umusoleeli bari Atayi. 
36Atayi wasaala Nasani, Nasani wasaala Zabadi. 

37Zabadi wasaala Efali, Efali wasaala Obedi. 

38Obedi wasaala Yehu, Yehu wasaala Azariya. 

39Azariya wasaala Helezi, Helezi wasaala Eleyasha. 

40Eleyasha wasaala Sisimayi, Sisimayi wasaala Shalumu. 

41Shalumu wasaala Yekamiya, Yekamiya wasaala Elishama. 

Lisaaya lya Kalebu 

42Kalebu wandaaye uwa Yerameeli, aasaala Maresha nga umwaana weewe 
umukiboole. Maresha wasaala Zifu ni Heburoni. 
43Heburoni wasaala: Kora, Tapuwa, Rekemu, ni Shema. 

44Shema wasaala Rahamu. Rahamu wasaala Yorikeyamu, Rekemu uwasaala 
Shamayi. 
45Shamayi wasaala Mawoni, uwasaala Besizuri. 

46Efa uwaba umukhasi uwa Kalebu uwe bulafu wasaala Harani, Moza ni Gazeza. 
Harani wasaala umwaana waamutwiikha ari Gazeza. 
47Efa aba umukhaana uwa Yadayi. Yadayi wasaala Regemu, Yosamu, Geshani, 
Peleti, Efa ni Shafu 
48Umukhasi uwa Kalebu uwe bulafu ukuundi bari Maka, wasaala Sheberi ni 
Tirana. 
49Lwanyuma Maka wasaala Shafu ni Sheva. Shafu niye usaala Madimana. Sheva 
wasaala Makibena ni Gibeya. Kalebu aba n'umwaana umukhaana bari Akisa. 
50Abo nibo babaaba lisaaye lya Kalebu. Huri, umwaana umukiboole uwa Efurata 
aasaala Shobali, Saluma, ni Harefi. Shobali niye uwasaala Kiriyasi Yearimu. 
51Saluma wasaala Beselehemu, ne Harefi wasaala Besigaderi. 

52Shobali uwasaala Kiriyasi Yearimu, ni Harowesi, usaala shisiintsa she 
shikuuka she ba Menuhosi. 
53Bikuuka abe bibiimenya aambi ni Kiriyasi Yearimu nibyo: Isiri, Pusite, 
Shumasi, ni ba Mishara. Ba Zorasi ni ba Eshitawoli baaba abe lisaaye lye ba 
Mishara. 

54Saluma niye uwarakikhisa Beselehemu, ate nga niye uwaba umukuuka we ba 
Netofasi, uwe Aturosi Besi Yowabu, ni ba Zero, ni shisiintsa sha Manahasi. 
55Aabawo bikuuka bye baaroni bibyamenya i Yabezi nga nibyo: ba Tirasi, ba 
Shimehasi, ni ba Sukasi. Bano abe bali be nda iya Rekabu, be shikuuka sha Keni, 
khukhwaama i Hamasi. 

1 Bye Kimiboolo 3 

Lisaaye ly'Omuyiinga Dawudi 

1Babaana ba Dawudi beesi aasaala nga ali i Heburoni bali basesaba. Umukiboole, 
bari Amunoni, nga maayi weewe aba Ahimoyamu khukhwaama i Yezureeli. 
Ukhola khabili bari Danieli, nga maayi weewe bari Abigayili khukhwaama i 
Karumeli. 
2Weelakho Abisalomu, nga maayi weewe bari Maka, umukhaana uwa Talumayi, 
umuyiinga we i Geshuri. Adoniya weelakho, nga maayi weewe bari Hagisi. 
3Khweelakho Shefatiya, nga maayi weewe bari Abitali. Uwaakamayo waaba 
Isireyamu, nga maayi weewe bari Egula. 
4 Basesaba bano abasaala nga ali i Heburoni, isi aamenya nga ali umuwuli 
khuumala kimiiko musaafu ni kimyeesi kisesaba. Lwanyuma waamenya i 
Yerusalemu nga ali umuwuli khuumala kimiiko kamakhumi kataru na kitaru. 
5Babaana beesi aasaala nga ali i Yerusalemu nibo bano: Shimeya, Shobabu, 
Nasani ni Solomoni. Maayi waabwe abe bari Basishuwa, umukhaana uwa 
Amiyeli. 
6Lwanyuma wasaala babaandi syeenda nga nibo: Ibari, Elishama, Elifeleti, 

7Noga, Nefegi, Yafiya, 

8Elishama, Eliyada ni Elifeleti. 

9Abo nibo babaaba babaana ba Dawudi, nga waarusilekho babaana beesi aasaala 
mu bakhasi be bulafu. Umukooko waabwe aaba niye Tamari. 
10Lisaaye lya Solomoni lyabamo: Rehobowamu, uwasaala Abiya; Abiya wasaala 
Asa; Asa wasaala Yehoshafati; 
11Yehoshafati wasaala Yolamu; Yolamu wasaala Ahaziya; Ahaziya wasaala 
Yowasi; 
12Yowasi wasaala Azariya; Azariya wasaala Yosamu; 

13Yosamu wasaala Ahazi; Ahazi wasaala Hezekiya; Hezekiya wasaala Manase; 
Manase wasaala Amoni; 
14Amoni wasaala Yosiya. 

15Babaana ba Yosiya baaba nibo: Yohanani nga niye umukiboole, weesakho 
Yehoyakimu, weesakho Zedekiya, ukhola khane waba Shalumu. 



830 

 

 
Ibayibuli Ingwalaafu 

© 2016 Bible Society of Uganda. 
  

 

 

16Lisaaye lya Yehoyakimu lyabamo babaana babili, nga nibo: Yehoniya ni 
Zedekiya. 
17Yehoniya isi bawaamba, aaba ni babaana bano: Sheyalityeli, 

18Malakiramu, Pedaya, Shenaza, Yekamiya, Hoshama, ni Nedabiya. 

19Pedaya wasaala Zerubabeli ni Shimeyi. Zerubabeli wasaala Mesulamu ni 
Hananiya. Shelomisi aba umukooko waabwe. 
20Babaana ba Zerubabeli babaandi nibo: Hashuba, Oheli, Berekiya, Hasadiya ni 
Yushabesedi. 
21Hananiya wasaala Pelatiya ni Yeshaya. Yesaaya wasaala Refaya; Refaya 
wasaala Aranani; Aranani wasaala Obadiya; Obadiya wasaala Shekaniya. 
22Shekaniya wasaala Shemaya; Shemaya wasaala Hatusi, Igali, Bariya, Neriya ni 
Shafati. Atweela waaba ni lisaaye lye babaandu baasesaba. 
23Neriya wasaala bataru, nga nibo: Eliwonayi, Hizikiya ni Asirikamu. 

24Babaana ba Elowonayi baaba musaafu, nga nibo: Hodafiya, Eliyashibu, Pelaya, 
Akubu, Yohanani, Delaya ni Anani. 

1 Bye Kimiboolo 4 

Lisaaye lya Yuda 

1Yuda aasaala basoleeli baraano, nga nibo: Perezi, Hezironi, Karimi, Huru, ni 
Shobali. 
2Shobali wasaala Reyayiha; Reyayiha wasaala Yahasi; Yahasi wasaala Ahumayi 
ni Lahadi. Bano nibo bakuuka be lisaaye lilyamenya mu Zora. 
3-4Huru aaba umwaana umukiboole uwa Kalebu ni Efurasi. Batweela khu lisaaye 
lya Huru baatsya baamenya mu shiriimba she Beselehemu. Lisaaye lya Huru 
lyabamo bano: Etamu, Penueli, ni Ezeri. Lisaaye lya Esamu lyabamo bano: 
Yezureeli, Ishima, Idibashi, n'umukhaana bari Hazeleponi. Penueli amenya mu 
shiriimba she Gedori, ne Ezeri wamenya mu shiriimba she Husha. 
5Ashuru uwatsya waamenya mu shiriimba she Tekowa, aaba ni bakhasi babili, 
nga nibo Hela ni Naara. 
6Ashuru wasaala mu Naara babaana bano: Ahuzamu, Heferi, Temeni, ni 
Hahashitari. 
7Ashuru wasaala mu Hela babaana bano: Zeresi, Izara, ni Esinani. 

8Kozi, uwasaala Anubu ni Zobeba, niye mutweela uwaba umukuuka uwe 
bikuuka bya Ahariheli, nga mulimo babaana ba Harumu. 
9Yabezi waaba uwe lukoosi naabi khuuminyisakho babandaaye boosi, ni maayi 
weewe aamutwiikha lisiina ari Yabezi, lilimanyisa liri, “Khulwekhuuba ise 
namusaalila mu butsiina.” 

10Yabezi waaloomba isi Wele wa Isiraeli nga aloma ari, “Ikhuloomba ndi khali 
iwe umbeele ise tsikhabi, naluundi ubalaayisa tsintsakha tse liiswa lyase. 
Naluundi khali kamaani koowo kabeele ni nase, uniinde ise khukhwaama isi 
bukosi bwoosi!” Wele waamuwa byeesi aaloomba. 
11Kelubu, wandaaye uwa Shuha, niye uwasaala Mehiri; Mehiri wasaala Eshitoni. 

12Eshitoni wasaala Beserafa, Paseya, ni Tehina; Tehina wasaala Irinahasi. 
Babaandu bano ni be muungo mwaabwe bamenyatsaka mu shiriimba 
shishilaangibwa shiri Reka. 
13Babaana ba Kenazi baaba nibo: Osinelo ni Seraya. Osinelo wasaala Hasasi. 

14Mewonosayi wasaala Opura. Seraya wasaala Yowabu; Yowabu wasaala 
Geharasimu. Balilaanga baryo khulwekhuuba abe babaandu bayo bali baabasi. 
15Kalebu umwaana uwa Yefune wasaala bano: Iru, Ela ni Naamu. Ela wasaala 
Kenazi. 
16Yehaleli wasaala Zifu, Zifa, Tiriya ni Asareli. 

17Ezira wasaala bano: Yeseri, Meredi, Eferi ni Yaloni. Mutweela khu bakhasi 
beewe bari Bisiya, uwaba umukhaana uwa Faraawo, isi Meredi aayila wasaala 
Miryamu, Shamayi ni Ishiba. Ishiba wasaala Eshitemowa. 
18Umukhasi weewe Umuyudaaya waamusaalila Yeredi. Yeredi wasaala Gedori, 
Heberi ni Yekuseli. Heberi wasaala Soko; Yekuseli wasaala Zanowa. 
19Hodaya wasaala babaana babasaala Keyila uwaama i Garamite; ni Esitemo, 
uwaama i Makasite. Maayi uwe basoleeli ba Hodaya aba ni yaaya weewe 
umukhaana bari Nahamu. 
20Shimoni aasaala bano: Amunoni, Rina, Benihanani ni Tiloni. Ishi wasaala 
Zohesi ni Benizohesi. 
21Shela umwaana uwa Yuda wasaala Eri, Lada ni be nda iye babaakhola tsingubo 
i Besibeya. Eri wasaala Leka. Lada wasaala Maresha. 
22Yuda weloosela wasaala Yowakimu, ni basaani babaamenya i Kozeba, wasaala 
ni Yowasi, ni Sarafu, uwaba umuwuli i Mowabu, ne waakelasawo waakobola i 
Beselehemu. 
23Abano baaba baabuumbi be tsinyuungu nga bamenya i Netayimu ni Gedera. 
Baamenya ibweene iyo nga baraambira umuyiinga. 

Lisaaye lya Simeoni 

24Lisaaye lya Simeoni nilyo lino: Nemweli, Yamini, Yaribu, Zera ni Shawulo. 

25Shawulo wasaala Shalumu; Shalumu wasaala Mibusamu; Mibusamu wasaala 
Mishima. 
26Mishima wasaala Hamweli; Hamweli wasaala Zakuri; Zakuri wasaala Shimeyi. 

27Shimeyi aaba ni basooleli likhumi na basesaba, ni bakhaana basesaba. Ne 
babandaaye baalekha khuuba ni babaana baakali nga niye ta; ikhaba namwe 
lisaaye lyaabwe lyaalekha khuubalaaha nga be nda iya Yuda ta. 
28Bano baamenya mu Berisheba, Molada, Hazara Shula, 

29Biliha, Ezemu, Toladi, 

30Besweli, Homa, Zikulaga, 

31Besimakabosi, Hazasusimu,, Besibiri, ni Sharayimu. Bino nibyo bibyabaatsaka 
biriimba byaabwe khukhwoolisa nga Dawudi n'ekela umuyiinga. 
32Bibyaalo ni biriimba abe bibibebotookheleele byaba nibyo: Etamu, Ayini, 
Rimoni, Tokeni ni Ashani. 
33Khuutubakho ni bibyaalo abe bibibebotookheleleele khuutsya khukhwoola i 
Bali. Buno nibwo bubwaba buumenyo bwaabwe, naluundi baaronatsaka 
luruungo lwe khuusaalikha khwaabwe. 
34Mwabamo bano: Meshobabu, Yamuleki, Yosha umwaana uwa Amaziya, 

35Yoweli, Yehu umwaana uwa Yoshibiya, naluundi umwitsukhulu uwa Seraya 
nga ali shisoni sha Asiyeli, 
36atweela ni Eliyenayi, Yakobo, Yeshohaya, Asaya, Adiyeli, Yesimiyeli, Benaaya, 

37ni Ziza umwaana uwa Shifi. Shifi usaala Alooni, Alooni usaala Yedaya, Yedaya 
usaala Shimuri, ni Shimuri niye usaala Shemaya. 
38Abo beesi babuulile kamasina, baaba baawuli mu bikuuka byaabwe. 
Kamasaaye kaabwe kaabalaaha naabi. 
39Baabalaaha boola ni khuutsya khuumenya aambi ni Gedori, ibwaamanyaanga 
we litila, nga baweentsa kamaayilo ke bibyaayo byaabwe. 
40Baanyoola kamaayilo kamalayi naabi, nga liiloba lili libalaayi naluundi nga 
asila busa, nga mbaawo shishibataambisa ta. Be inda ya Hamu nibo abe 
babaamenyatsaka mu liloba ilyo. 
41Basaani bano, beesi kamasina kaabwe karonibwile, baatsya mu liloba lino mu 
biseela byeesi Hezekiya aaba nga ali umuyiinga wa Yuda. Bebwaakala be inda ya 
Hamu abe isi bamenya, atweela ni ba Menute, atweela baabamalilawo ilala 
boosi. Bano beela mu bifwo byaabwe, khulwekhuuba abe iliwo kamaayilo 
kamalayi ke bibyaayo byaabwe. 
42Batweela khu nibo, nga boola basaani bitoondo biraano (500), nga be nda iya 
Simeoni, baatsya bebwaakala babaamenya mu Lukiingi Seyiri. Baaraangilisi 
baabwe baaba nibo Pelatiya, Neyariya, Refaya ni Uziyeli. Nga bano boosi bali 
babaana ba Ishi. 
43Baakhoonya abe ba Ameleki babaaramayo nga batitukha khukhwaama mu 
bisiintsa bibiindi. Bano baamenya mu liloba ilyo khukhwoolisa ni shaleelo. 

1 Bye Kimiboolo 5 

Lisaaye lya Rewubeni 

1 Rewubeni aaba niye umwaana uwa Isiraeli umukiboole (niye aaba umukiboole, 
ne nga n'awaamba mutweela khu bakhasi ba paapa weewe waamukhola 
umukhasi weewe, buusikha bw'omukiboole bwaweebwa Yusufu, umwaana uwa 
Isiraeli. Ni nashiryo s'abalibwa mu luruungo lwe lisaaye khuuloondekhana ni 
khuusaalikha ta. 
2Ikhaba nga Yuda aaba niye uminyisa kamaani mu bandaaye boosi, naluundi 
umuwuli aama mu lisaaye lyeewe, ne buusikha bwe khuuba umukiboole bwaba 
bwa Yusufu). 
3Babaana ba Rewubeni, uwaba umwaana umukiboole uwa Isiraeli baaba nibo: 
Hanoki, Palu, Hezironi, ni Karami. 
4Lisaaye lya Yoweli lyaba: Shemaya; Shemaya wasaala Gogu; Gogu wasaala 
Shimeyi; Shimeyi wasaala Mika; 
5Mika wasaala Reya; Reya wasaala Baali; Baali wasaala Bera. 

6Bera yuno niye isi Tigilasi Pilese umuyiinga uwa Asiriya aawaamba waasuta 
waayila mu bubowe. Bera abe niye umuwuli uwe babaandu be nda iya 
Rewubeni. 
7Luruungo lwe bikuuka bye baalebe baabwe nilwo luno: Yeyeli uwaba umuwuli, 
Zekariya, 
8ni Bela umwaana uwa Azazi; Azazi aba umwaana uwa Shema; Shema aba 
umwaana uwa Yoweli. Bano baamenya mu liloba lilyaba lyaama i Arori lyaatsya 
i Nebo, ni khukhwoolela ilala i Bali Meyoni. 
9Khu luwaande lwe bwaamanyaanga, baamenya mu liloba liliitsya 
khukhwoolela ilala khu mubiimbi kukuutsya khukhwoola khu Luutsi Efurati. 
Khulwekhuuba baaba bali ni bibyaayo biikali, bibyasaalana nga bali mu Gileyadi. 
10Mu biseela byeesi Saulo abeelamo umuyiinga, babaandu bano beebwaakala ba 
Haguri, baryo baabawula mu busoolo. Bano baamenya muuntsu tsye ba Haguri, 
mu liloba lyoosi liliili ibwaamanyaanga wa Gileyadi. 

Lisaaye lya Gadi 

11Be lisaaye lya Gadi baamenya mu Bashani, khuutsya khukhwoola i Saleka, nga 
bali aambi ni be nda iya Rewubeni. 
12Mu be nda iya Gadi, Yoweli niye uwaba umuwuli, Shafamu nga niye 
umuloondelakho mu buwuli ubwo. Yenaya ni Shafati abe bali baawuli mu 
Bashani. 
13Baalebe baabwe khuuloondekhana ni baaraangilisi be bikuuka baaba musaafu 
nga nibo bano: Mikayili, Mesulamu, Sheba, Yorayi, Yakani, Ziya, ni Eberi. 

14Bano baaba nibo lisaaye lya Abihayili, umwaana uwa Huri. Huri yuno bakuuka 
beewe baaba nibo Yarowa, Gileyadi, Mikayili, Yesisayi, Yahado, ni Buzi. 
15Ahi abe ali umwaana wa Abidiyeli, naluundi umwitsukhulu wa Guni, niye 
uwaba umuwuli we babaandu abo. 
16Be lisaaye lya Gadi baamenya mu Bashani ni bisiintsa bibishibotookheleele, ni 
kamaayilo ke Sharoni khuutsya khwoola isi kaakama. 
17Luruungo lwa buli baandu baalurona khu biseela byeesi Yosamu aabeela nga 
ali umuyiinga uwa Yuda, ni Yerobowamu nga ali umuyiinga uwa Isiraeli. 
18Be shikuuka sha Rewubeni ni sha Gadi, atweela ni shisiintsa she shikuuka sha 
Manase, abe bali liiye lilyoolesa basilikhale kimikaanda kine, bikana bine ni 
bitoondo musaafu ni kamakhumi kasesaba (44,760). Bano abe bali beerekefu 
inyaanga yoosi khukhwibwaakala, nga bali ni kamaani, baasuta tsingabo ni 
tsiindima, ni babaandi abe baraambisa buyiingo. 
19Beebwaakala ba Haguri, ba Yeturi, ba Nafisi ni ba Nodabu. 

20Ni baabebwaakala naluundi baabakho ni babaabayeetakho mu busoolo, Wele 
waabayeeta khuuwula ba Haguri, ni naabo beesi baaba nabo boosi. Shino shaba 
shiryo khulwekhuuba ni baaloomba isi Wele nga bali mu busoolo, aabayeeta. 
Waabeelamo khuuloomba khwaabwe, khulwekhuuba abe bamwiyikina. 
21Baasuta bibyaayo bye ba Haguri, nga nimwo mumuuli tsiŋamya tsaabwe 
kimikaanda kiraano (50,000); kamakheese kimyeeka kibili ni kimikaanda 
kiraano (250,000), ni tsisikilya bikana bibili (2,000). Baayila babaandu baboola 
kumweeka mutweela (100,000), nga bali bawaambe. 
22Ne baakali khu nibo beeribwa khulwekhuuba Wele niye uwaba asoolana mu 
busoolo ubwo. Baamenya mu liloba ilyo khukhwoolisa ni baabawaamba 
baabayila mu bubowe. 

Shisiintsa shitweela she shikuuka sha Manase 

23Babaandu be shisiintsa she shikuuka sha Manase baaba baakali naabi; nga 
bamenya mu liloba lilyaamila i Bashani, lyaatsya i Baali Herumoni, Seniri, ni khu 
lukiingi Herumoni. 
24Baawuli be bikuuka baaba nibo: Eferi, Ishi, Eliyeli, Aziriyeli, Yeremiya, 
Hodaviya ni Yadiyeli. Bano baaba baamanyikhana nga bali baasoolani 
baanyindaalifu naabi. 
25Ne baakhola bibyoonako mu moni tsya Wele uwe bakuuka baabwe, nga 
bakhola buyeyani bwe khukhwisaaya ba wele be babaandu beesi Wele aatimisa, 
abe babaamenya mu liloba ilyo. 
26Ni nashiryo Wele uwa Isiraeli waraambisa kumwoyo kwa Pulu, uwaba 
umuyiinga uwa Siriya (Lisiina liliindi bari Tigilasi Pilese umuyiinga uwa 
Asiriya). Umuyiinga yuno wawaamba be shikuuka sha Rewubeni, ni sha Gadi, ni 
shisiintsa she shikuuka sha Manase, waabayila mu bubowe. Waabawaamba 

waabayila i Hala, Habori, Hara ni khu luutsi Gozani, isi bashimenya 
khukhwoolisa ni khu shifukhu she shaleelo. 

1 Bye Kimiboolo 6 

Lisaaye lya Levi 

1Babaana ba Levi baaba nibo: Gereshoni, Kohasi, ni Merari. 
2Babaana ba Kohasi baaba nibo: Amuramu, Izari, Heburoni, ni Uziyeli. 

3Babaana ba Amuramu baaba nibo: Aroni, Musa, ni Miryamu. Aroni wasaala: 
Nadabu, Abihu, Eliyazari, ni Isiyamari. 
4Eliyazari aaba paapawe uwa Finehasi; Finehasi waaba paapawe uwa Abishuwa; 

5Abishuwa waaba paapawe uwa Buki; Buki waaba paapawe uwa Uzi; 

6Uzi waaba paapawe uwa Zerahiya; Zerahiya waaba paapawe uwa Merayosi; 

7Merayosi waaba paapawe uwa Amariya; Amariya waaba paapawe uwa 
Ahitubu; 
8Ahitubu waaba paapawe uwa Zadoki; Zadoki waaba paapawe uwa Ahimazi; 

9Ahimazi waaba paapawe uwa Yonasani; 

10Yonasani waaba paapawe uwa Azariya (Azariya niye uwakaanisa mu 
Liisaayilo Liikhulu mu Yerusalemu lyeesi Solomoni ombakha). 
11Azariya waaba paapawe uwa Amariya; Amariya waaba paapawe uwa Ahitubu; 

12Ahitubu waaba paapawe uwa Zadoki; Zadoki waaba paapawe uwa Shalumu; 

13Shalumu waaba paapawe uwa Hilikiya; Hilikiya waaba paapawe uwa Azariya; 

14Azariya waaba paapawe uwa Seraya; ni Seraya waaba paapawe uwa 
Yehosadaki. 
15Nga Umukasya waraambisire Nebukaduneza khuwaamba naluundi khuuyila 
Yuda ni babaandu be mu Yerusalemu mu bubowe, Yehosadaki yuno, naye 
baamuyililamo. 
16 Babaana ba Levi baaba nibo: Gereshoni, Kohasi, ni Merari. 

17Kamasina ke babaana ba Gereshoni niko: Libani ni Shimeyi. 

18Babaana ba Kohasi baaba nibo: Amuramu, Izari, Heburoni, ni Uziyeli. 

19Babaana ba Merari baaba nibo: Mahali ni Musiyi. Babeelakho bano nibyo 
bikuuka bya Levi, khuuloondekhana ni baaraara be bikuuka: 
20munda iya Gereshoni: Gereshoni wasaala Libuni, Libuni wasaala Yahasi, 
Yahasi wasaala Zimaha. 
21Zimaha wasaala Yowa, Yowa wasaala Ido, Ido wasaala Zera, Zera wasaala 
Yeyasirayi. 

22Lisaaye lya Kohasi: Kohasi wasaala Aminadabu, Aminadabu wasaala Kora, 
Kora wasaala Asiri, 
23Asiri wasaala Elukana, Elukana wasaala Ebiyasafu, Ebiyasafu wasaala Asiri, 

24Asiri wasaala Tahasi, Tahasi wasaala Uriyeli, Uriyeli wasaala Uziya, Uziya 
wasaala Shaulo. 
25Lisaaye lya Elukana: Elukana wasaala Amasayi ni Ahimosi. 

26Ahimosi wasaala Elukana, Elukana wasaala Zofayi, Zofayi wasaala Nahasi. 

27Nahasi wasaala Eliyabu, Eliyabu wasaala Yerohamu, Yerohamu wasaala 
Elukana. 
28Babaana ba Samweli nibo: Yoweli nga niye umukiboole, khweelakho Abiya. 

29Lisaaye lya Merari nilyo: Mahili, Mahili wasaala Libani, Libani wasaala 
Shimeyi, Shimeyi wasaala Uza, 
30Uza wasaala Shimeya, Shimeya wasaala Hagiya, Hagiya wasaala Asayiya. 

Babeemba kimyeenya mu Liisaayilo Liikhulu 

31Nga isanduuku iye indakaano yamalile khukhwoola mu Liisaayilo Liikhulu, 
Dawudi waarawo babaandu bano khuuraangilila bye khukhwiimba kimyeenya. 
32Makiboole bano abe beembela kimyeenya isi i tabenakulo iye iweema iye 
khuubuusanilamo ili, khukhwoolesa Solomoni n'amaliilisa khukhwombakha 
Lisaayilo ly'Omukasya mu Yerusalemu. Bakholatsaka kumulimo kuno 
khuuloondekhana ni ndakililo isi baabawa. 
33-38Bano nibo babaakholatsaka kumulimo kuno, atweela ni basoleeli baabwe: 
Khu basoleeli ba Kohasi mwabamo Hemani nga niye umuraangilisi waabwe. 
Bakuuka beewe abe batsiila ilala khukhwoolisa khu Yakobo, nga nibo: Yoweli, 
Samweli, Elukana, Yerohamu, Eliyeli, Towa, Zufu, Elukana, Mahasi, Amasayi, 
Elukana, Yoweli, Azariya, Zefaniya, Tahasi, Asiri, Ebiyasafu, Kora, Izari, Kohasi ni 
Levi umusooleli wa Isiraeli. 
39-43Asafu abe ali umulebe uwa Hemani, naluundi abe niye umuyeetakho mu 
mulimo kuno. Bakuuka ba Asafu abe nibo: Berekiya, Shimeya, Mikayili, Baseya, 
Malikiya, Esini, Zera, Adaya, Esani, Zima, Shimeyi, Yahasi, Gereshoni, ni Levi. 
44Esani uwe mu shikuuka sha Merari aaba niye umuraangilisi we babeembi be 
kimyeenya. Babaandu be muungo mweewe baaba be mu shikuuka sha Levi nga 
nibo bano: Esani, Kishi, Abudi, Maluki, 
45Hashabiya, Amaziya, Hilukiya, 

46Amuzi, Bani, Shemeri, 

47Mahili, Mushi, Merari, Levi. 

48Bashaabwe be mu shikuuka sha Levi baabawa kumulimo kwe 
khukhwakaanisa mu tabenakulo, muuntsu iya Wele. 

Lisaaye lya Aroni 

49Ne Aroni ni lisaaye lyeewe abe nibo bonyene babaawaanayo biwaanwa khu 
sheeso she khukhwooshelakho biwaanwa, ni she khukhwookhelakho bubaani, 
khuwaambakana ni n'ebyo byoosi abe bibiikholikha mu Shifwo Shikhosefu. Abe 
bakhola shino bari nio Wele eyakhile ba Isiraeli bibyoonako byaabwe, naluundi 
khuuloondekhana ni byeesi Musa umwakaanisi uwa Wele aalakila. 
50Be lisaaye lya Aroni nibo bano: Aroni wasaala Eliyazari; Eliyazari wasaala 
Finehasi; Finehasi wasaala Abishuwa; Abishuwa wasaala Buki; 
51Buki wasaala Uzi; Uzi wasaala Zerahiya; 

52Zerahiya wasaala Merayosi; Merayosi wasaala Amariya; Amariya wasaala 
Ahitubu; 
53Ahitubu wasaala Zadoki; Zadoki wasaala Ahimazi. 

Isi ba Levi baamenya 

54Liloba lino nilyo lilyaweebwa inda iya Aroni, baaba nga nibo be mu shikuuka 
she ba Levi. Nibo baaba baakiboole mu khukabana khu liloba lino ni biriimba 
byeesi abe batsya khumenyamo. Shikuuka shino abe shilaangibwa bari sha 
Kohasi. 
55Nibo baabawa shiriimba she Heburoni shishiili mu Yuda, ni kamaayilo 
kakaashibotookheleele. 
56Ne bibyaalo ni kimikuunda abe bibiibotookheleele shiriimba isho, baabiwa 
Kalebu, umwaana uwa Yefune. 
57-59Basooleli ba Aroni baabawa biriimba bye khuumulilamo, nga nibyo: 
Heburoni ni Yatiri. Naluundi baalooselakho biriimba bino, ni kamaayilo 
kakaabibotookheleele: Libuna, Esitemowa, Hileni, Debiri, Ashani, ni Beshemesi. 
60Khukhwaama khu liloba lye shikuuka sha Benyamini, baabawa biriimba bino, 
ni kamaayilo kaabyo: Geba, Alemesi, ni Anasosi. Atweela, lisaaye lya Aroni 
lyafuna biriimba likhumi na bitaru (13). 
61Biriimba likhumi mu shisiintsa shishiili ibukwanyaanga wa Manase, baabiwa 
tsiingo tsye lisaaye lya Kohasi, mu khubirira khuulipakho khaakokha. 
62Shikuuka sha Gereshoni, nga batsiila khu buli tsiingo, baabawa biriimba 
likhumi na bitaru, nga babyaamisa khu bikuuka bino: sha Isakaari, Asheri, 
Nafutali, ni sha Manase, mu shisiintsa she Bashani. 
63Shikuuka sha Merari, nga batsiila khu buli tsiingo, baabawa biriimba likhumi 
na bibili nga babyaamisa khu bikuuka bya Rewubeni, Gadi, ni Zebuluni. 
64Nashiryo khuubirira musaambo iyo, ba Isiraeli baawa ba Levi biriimba nga 
bilikho ni kamaayilo kakaabibotookheleele. 
65Baabawa biriimba bye mu Yuda, mu Simeoni, ni Benyamini, khuubirira mu 
khukhupa khaakokha. 

66Batweela khu baandu be tsiingo tsya Kohasi baabawa biriimba ni liloba 
khukhwaama khu shikuuka sha Efurayimu. 
67Babawa biriimba bino ni kamaayilo kaabyo, nga bili bye khuumulilamo: 
Shekemu abe shishiili mu bikoongo bye mu Efurayimu, Gezeri, 
68Yokamamu, Besihoroni, 

69Ayijaloni, ni Gasirimoni. 

70Tsiingo tsye lisaaye lya Kohasi liliramire, baaliwa biriimba khukhwaama mu 
shisiintsa shitweela sha Manase, nga bilikho ni kamaayilo kaabyo, nga nibyo: 
Aneri ni Bileyamu. 
71Baakhalakho shisiitsa sha Manase baawa shikuuka sha Gereshoni biriimba 
bibili ni kamaayilo kaabyo, nga nibyo: Golani abe shishiili mu Bashani ni 
Ashitarosi. 
72Be lisaaye lya Gereshoni beeloosela baabawa biriimba bino, nga babyaamisa 
khu shikuuka sha Isakaari: Kadeshi, Daberasi, 
73Ramosi, Anemi; 

74ni khukhwaama khu shikuuka sha Asheri baabawa biriimba Mashali, ni 
Abadoni, 
75Hukoki, ni Rehobu. Biriimba bino byoosi abe babaweelakho ni kamaayilo 
kaakhwo. 
76Khukhwaama mu shikuuka sha Nafutali baabawa biriimba bino, nga bilikho ni 
kamaayilo kaakhwo: Kedeshi abe shishiili mu Galilaaya, Hamoni, ni Kiriyasimu. 
77Lisaaye lya Merari liliramire baaliwa biriimba khukhwaama khu shikuuka sha 
Zebuluni, nga nibyo: Rimoni ni Tabori, ni kamaayilo kaabyo; 
78naluundi baabawa biriimba bye mu shisiintsa sha Rewubeni, bibiili 
ibwaamanyaanga we Luluutsi Yorudaani, nga nibyo: Bezeri, Yahaza, 
79Kedemosi, ni Mefasi. 

80Khukhwaama mu shikuuka sha Gadi baabawa Ramosi shishiili mu Gileyadi, ni 
Mahanayimu, 
81ni Heshomu, ni Yazeri. Biriimba bino byoosi abe bilikho ni kamaayilo kaabyo. 

1 Bye Kimiboolo 7 

Lisaaye lya Isakaari 

1Isakaari aaba ni babaana bane, nga nibo: Tola, Puwa, Yashubu, ni Shimuroni. 
2Tola wasaala bano: Uzi, Refaya, Yeriyeli, Yahamayi, Ibusamu, ni Shemweli. 
Bano, buli mutweela aaba umuraangilisi uwe muungo mumweewe, nga bali be 
nda ya Tola. Naluundi baaba abe basoolani be kamaani naabi. Mu mbuka isi 

Dawudi aabeela umuyiinga, abe bukali bwaabwe bwoola kimikaanda kibili, 
bikana bibili ni bitoondo bisesaba (22,600). 
3Uzi aaba n'umwaana mutweela, bari Izarahiya. Izarahiya yuno wasaala bano: 
Mikayili, Obadiya, Yoweli, ni Ishayiya. Bano buli mutweela aaba umuraangilisi 
uwe muungo mumweewe. 
4Babeene bano, khulwekhuuba baaba ni bakhasi baakali ni babaana baakali, 
yaba boolisa liiye lye kamaani, nga bali baasoolani kimikaanda kitaru ni bikana 
bisesaba (36,000). 
5Khuuloondekhana ni luruungo lwe lisaaye lya Isakaari, abe basoolani boolamo 
kimikaanda shinaane ni bikana musaafu (87,000). 

Lisaaye lya Benyamini ni lya Dani 

6Benyamini aaba ni babaana bataru, nga nibo: Bela, Bekeri, ni Yediyayeli. 
7Bela aaba ni babaana baraano, nga nibo bano: Esiboni, Uzi, Uziyeli, Yerimosi, ni 
Iri. Abano, abe buli mutweela ali umuraangilisi uwe muungo mumweewe. 
Khuuloondekhana ni bibyaronebwa bye luruungo, abe boolisa basoolani 
kimikaanda kibili, bikana bibili ni kamakhumi kataru na bane (22,034). 
8Bekeri aaba ni babaana syeenda, nga nibo bano: Zemira, Yowasi, Eliyezeri, 
Elewonayi, Omuri, Yeremosi, Abiya, Anasosi, ni Alemesi. 
9Abano buli mutweela abe ali umuraangilisi muuntsu mumweewe. 
Khuuloondekhana ni bibyaronebwa bye luruungo, abe boolisa basoolani be 
kamaani kimikaanda kibili, ni bitoondo bibili (20,200). 
10Yediyayeli asaala umwaana mutweela, bari Bilihani. Bilihani wasaala: 
Yewushi, Benyamini, Ehudi, Kenaana, Zesani, Taluso, ni Ahishahari. 
11Bano abe buli mutweela ali umuraangilisi uwe muuntsu mumweewe. 
Khuuloondekhana ni bibyaronebwa bye luruungo, abe boolisa basoolani be 
kamaani kumukaanda mutweela, bikana musaafu ni bitoondo bibili (17,200). 
12Iri wasaala Shupimu ni Hupimu. Aheri wasaala Hushimu. Bano boosi baaba be 
shikuuka sha Dani. 

Lisaaye lya Nafutali 

13Nafutali aasaala babaana bane, nga nibo: Yahaziyeli, Guni, Yezeri, ni Shalumu. 
Maayi uwa Nafutali ni Dani abe bari Biliha, nga yuno abe mutweela khu bakhasi 
be bulafu ba Yakobo. 

Lisaaye lya Manase 

14Manase wasaala babaana babili mu mukhasi weewe uw'ebulafu, uwaba umu 
Aramu. Babaana bano baaba nibo: Asiriyeli ni Makiri. Makiri wasaala Gileyadi. 
15Makiri waakhweela Hupini ni Shupini bakhasi. Makiri aaba n'umukooko 
weewe nga bamulaanga bari Maka. Lisina ly'omusooleli ukhola khabili bari 
Zelofehadi; nga ali ni babaana bakhaana. 

16Makiri n'umukhasi weewe Maka basaala umusoleeli, kila maawe amutwiikha 
lisiina ari Pereshi. Umuloonda bari Shereshi. Pereshi wasaala babaana babili nga 
nibo: Ulamu ni Rakemu. 
17Ulamu wasaala Bedani. Abo nibo babaaba be lisaaye lya Gileyadi, umwaana 
uwa Makiri naluundi umwitsukhulu uwa Manase. 
18Hamolekesi umukooko uwa Gileyadi, wasaala babaana bataru, nga nibo: 
Ishodi, Abiyezeri, ni Mahala. 
19Basooleli ba Shemida baaba nibo: Ahiyani, Shekemu, Likhi, ni Aniyamu. 

Lisaaye lya Efurayimu 

20Efurayimu aasaala Shusela, Shusela wasaala Beredi, Beredi wasaala Tahasi, 
Tahasi wasaala Elaada, Elada wasaala Tahasi, 
21Tahasi wasaala Zabadi, Zabadi wasaala Shusela. Efurayimu aasaalayo babaana 
babaandi babili, nga nibo: Ezeri ni Eleyadi. Babili bano beeribwa ni babaandu be 
Gaasi, abe babaatsya mu shibala isho khuukhola butsoonwaaki. 
22Shino shaakila paapa waabwe Efurayimu waalilila biifukhu biikali, ni baalebe 
beewe baatsya khumwoolakho khulwe kimitaambo. 
23Lwanyumakho, umukhasi uwa Efurayimu waafuna shisoombo, wasaala 
umwaana umusiinde, ne khulwe kumutaambo kukwakwa muuntsu yeewe, kila 
amutwiikha lisiina ari Beriya. 
24Efurayimu abe ali n'umwaana umukhaana nga bamulaanga bari Uzeni-Sheera, 
nga yuno niye uwombakha biriimba bibiili bye Besi Horoni, ni she Useni Sheera. 
25Efurayimu abe ali n'umwaana ukuundi umusoleeli, bari Refa. Refa wasaala 
Resefu, Resefu wasaala Tela, Tela wasaala Tahani, 
26Tahani wasaala Ladani, Ladani wasaala Amihudi, Amihudi wasaala Elishama, 

27Elishama wasaala Nuni, Nuni wasaala Yoswa. 

28Abo abe bamenya naluundi abe bali baawuli be mu Beseli, ni biriimba byasho, 
ni Narani khuulola ibwaamanyaanga, ni Gezeri khuulola ibukwanyaanga, ni 
biriimba bibishibotookheleele, ni Shekemu ni Aya, khuutubaasakho ni biriimba 
bibibotookheleelewo. 
29Lisaaye lya Manase abe limenya mu bisiintsa bino: Besi Shani, Tanaki, Megido, 
Doro, ni bibyaalo bibibotookheleelewo. Bisiintsa ibyo nibyo mweesi lisaaye lya 
Yusufu, umwaana uwa Isiraeli lyamenya. 

Lisaaye lya Asheri 

30Asheri abe ali ni basoleeli bane, nga nibo: Imuna, Isifa, Isifi ni Beraya. 
Umukooko waabwe abe bari Sera. 
31Beraya wasaala basooleli: Heberi ni Malikyeli. Malikyeli niye uwasaala 
Birizayiti. 
32Heberi wasaala Yafuleti, Shomeri, Hosamu, n'umukooko waabwe Shuwa. 



841 

 

 
Ibayibuli Ingwalaafu 

© 2016 Bible Society of Uganda. 
  

 

 

33Yafuleti wasaala Pasaka, Bimuhali, ni Ashivasi. 

34Shomeri wasaala Roga, Yehuba, ni Aramu. 

35Helemu wasaala Zofa, Imina, Shalesi, ni Amalo. 

36Zofa wasaala Suwa, Haneferi, Shuwali, Beri, Imura, 

37Bezeri, Hodi, Shama, Shilusa, Isirani, ni Bera. 

38Yeseri wasaala Yefune, Pisipa, ni Ara. 

39Ula wasaala Ara, Hanieli, ni Riziya. 

40Bano boosi baaba be lisaaye lya Asheri, nga buli mutweela ali umuraangilisi 
uwe muuntsu mumweewe. Baaba nga bali basoolani be kamaani naluundi nga 
babeyikina. Khuuloondekhana ni luruungo lulwaronebwa, abe boolisa 
basoolani kimikaanda kibili ni bikana bisesaba (26,000). 

1 Bye Kimiboolo 8 

Lisaaye lya Benyamini 

1Benyamini aasaala Bela, nga niye umwaana weewe umukiboole, Asibeli niye 
ukhola khabili, Aharaya waakhola khataru. 
2Nohaha waakhola khane, ni Rafa waakhola kharaano. 

3Bela wasaala basoleeli bano: Adari, Gera, Abihudi, 

4Abishuwa, Naamani, Ahowa, 

5Gera, Sefufani, ni Huramu. 

6Babeelakho bano bali lisaaye lya Ehudi, naluundi nga bali baaraangilisi be 
tsiingo tsaabwe, mu Geba. Bano babaasuta babayila mu bubowe i Manahasi. 
7Nga nibo bano: Naamani, Ahiya, ni Gera isi basuta bayila mu bubowe. Gera niye 
usaala Uza ni Ahihudi. 
8Sharayimu asaala basoleeli nga ali mu Mowabu, lwanyuma lwe khuwoona 
bakhasi beewe Hushimu ni Bara. 
9Basoleeli bano abasaala mu Hodeshi, nga kamasiina kaabwe niko: Yobabu, 
Zibiya, Mesha, Malikamu, 
10Yewuzi, Sakiya, ni Mirama. Basoleeli bano, abe buli mutweela ali umuraangilisi 
uwe muungo mumweewe. 
11Basoleeli babaandi wabasaala mu Hushimu, nga nibo: Abitubu ni Elipali. 

12Elipali wasaala: Eberi, Mishamu, ni Shemedi. Shemedi yuno niye uwombakha 
biriimba Ono ni Lodi, ni buriimba bufwiiti bubuubibotookheleele. 

Lisaaye lya Benyamini lye Gaasi ni Ayijaloni 

13Beriya ni Shema baaba nibo baaraangilisi buli muundu muungo mumweewe, 
mu lisaaye lilyaba i Ayiloni. Bano nibo babaatsya i Gaasi basoolanisa 
babaamenyayo, baabafuura. 
14Lisaaye lya Beriya lyabamo: Ahiyo, Shashaki, Yeremosi, 

15Zebadiya, Aradi, Ederi, 

16Milayili, Isipa, ni Yoha. 

17Basoleeli ba Elipali baaba nibo: Zebadiya, Mesulamu, Hisiki, Heberi, 

18Isimerayi, Isiliya, ni Yobabu. 

19Basoleeli ba Shimeyi baaba: Yakimu, Zikuri, Zabadi, 

20Elinayi, Zilesayi, Eliyeli, 

21Adaya, Beraya, ni Shimurasi. 

22Basoleeli ba Sasaki baaba nibo: Ishipani, Eberi, Eliyeli, 

23Abadoni, Zikuri, Hanani. 

24Hananiya, Elamu, Antotiya, 

25Ifudeya, ni Penueli. 

26Basoleeli ba Yerohamu baaba nibo: Shimusherayi, Shesharaya, Asaliya, 

27Yaresiya, Eliya, ni Zikuri. 

28Abo nibo babaaba nga buli mutweela ali umuraangilisi muungo mumweewe, 
khuuloondekhana ni luruungo lwaabwe. Bano abe bamenya mu Yerusalemu. 
29Umusakhulu usaala Gibiyoni aaba amenya i Gibiyoni, nga lisiina ly'omukhasi 
weewe bari Maka. 
30Babaana beewe baaba nibo bano: umukiboole bari Abidoni, weesakho Zuri, 
Kishi, Baali, Nadabu, 
31Gedori, Ahiyo, Zekeri, 

32ni Mikilosi, paapaawe uwa Shimeya. Bano boosi abe bamenya mu Yerusalemu, 
aambi ni baalebe baabwe. 

Lisaaye ly'omuyiinga Saulo 

33Neri aasaala Kishi, Kishi wasaala Saulo, Saulo wasaala Yonasani, Yonasani 
wasaala Malikisuwa, Malikisuwa wasaala Abinadabu, Abinadabu wasaala 
Eshibali. 
34Yonasani wasaala Meribali, Meribali wasaala Mika. 

35Mika wasaala basoleeli bano: Pisoni, Meleki, Tareya, ni Ahazi. 

36Ahazi wasaala Yehoyada, Yehoyada wasaala Alemesi, Azimavesi, ni Zimuri. 
Zimuri wasaala Moza. 

37Moza wasaala Bineya, Bineya wasaala Rafa, Rafa wasaala Eleyasa, Eleyasa 
wasaala Azeli. 
38Azeli aasaala basoleeli basesaba, nga kamasiina kaabwe niko kano: Asirikamu, 
Bokeru, Ishimayili, Sheyariya, Obadiya, ni Hanani. 
39Esheki wandaaye uwa Azeli wasaala basoleeli bano: umukiboole bari Ulamu, 
ukhola khabili bari Yewushi, Elifeleti wakhola khataru. 
40Basoleeli ba Ulamu baaba nga bali basaani be kamaani, banyindaalifu, nga bali 
ni bumanyilifu mu khulasa bufumo bwe buyiingo. Baaba ni lisaaye liikali naabi 
lye babaana ni babetsukhulu, nga boola shitoondo shitweela ni kamakhumi 
karaano (150). Babaandu bano boosi baaba abe be mu shikuuka sha Benyamini. 

1 Bye Kimiboolo 9 

Babaandu babaakobola khukhwaama mu Babulooni 

1Nashiryo kamasiina ke ba Isiraeli boosi kaaronebwa mu shitabo she 
bibyakholikha khaale bye bayiinga ba Isiraeli, buli mutweela khuuloondekhana 
ni lisaaye lyeewe. Abe baamala khaale khuuyila babaandu ba Yuda mu bubowe 
i Babulooni, khulwe bibyoonako byaabwe. 
2Babaandu babaanyoowa khuukobolayo mu liloba lyaabwe ni mu biriimba 
byaabwe bye mu Isiraeli, baaba basaayi, ni ba Levi, ni babaakaanisa mu 
Liisaayilo Liikhulu. 
3Babaandu batweela khukhwaama mu bikuuka bino: sha Yuda, sha Benyamini, 
sha Efurayimu, ni sha Manase abe babaamenya mu Yerusalemu nibo bano: 
4Usayi umwaana uwa Amidu, nga bakuuka beewe nibo bano: Omuri, Imuri, Bani, 
ni Perezi, umwaana uwa Yuda. 
5Mu baandu babaama i Shilo mwabamo: Asaya nga niye umukiboole, atweela ni 
basoleeli beewe. 
6Khukhwaama mu basoleeli ba Zera: Yeweli ni babandaaye, nga boosi atweela 
bali bitoondo bisesaba ni kamakhumi syeenda (690). 
7Khukhwaama mu shikuuka sha Benyamini: Salu, umwaana uwa Mesulamu, 
Meshulamu abe umwaana Hodaviya, ni Hodaviya uwa Hasenuwa, 
8Hasenuwa abe umwaana uwa Ibeneya, Ibeneya abe umwaana uwa Yerohamu, 
Yerohamu abe umwaana uwa Uzi, Uzi abe umwaana uwa Mikiri, Mikiri abe 
umwaana uwa Mesulamu, Mesulamu abe umwaana uwa Shefatiya, Shefatiya abe 
umwaana uwa Reweli, Reweli abe umwaana uwa Ibiniya. 
9Bano, atweela ni baalebe baabwe, khuuloondekhana ni kimiboolo kyaabwe, 
abe boolisa bitoondo syeenda ni kamakhumi karaano na basesaba (956). Buli 
mutweela khu bano abe ali umuraangilisi uwe muuntsu mumweewe. 

Basaayi babaamenya mu Yerusalemu 

10Basaayi babaamenya mu Yerusalemu nibo bano: Yedaya, Yehoyaribu, Yakini, 

11ni Azariya umwaana uwa Hilikiya. Hilikiya abe umwaana uwa Mesulamu, 
Mesulamu abe umwaana uwa Zadoki, Zadoki abe umwaana uwa Merayosi, 
Merayosi abe umwaana uwa Ahitubu. Ahitubu yuno abe niye uraangilila bye 
Liisaayilo Liikhulu. 
12Basaayi babaandi baaba: Adaya, umwaana uwa Yerohamu, Yerohamu abe 
umwaana uwa Pashuri, Pashuri abe umwaana uwa Malikiya, Malikiya abe 
umwaana uwa Maasayi, Maasayi abe umwaana uwa Adiyeli, Adiyeli abe 
umwaana uwa Yahazera, Yahazera aba umwaana uwa Mesulamu, Mesulamu aba 
umwaana uwa Mesilemiti, Mesilemiti abe umwaana uwa Imeri. 
13Basaayi bano abe buli mutweela ali umuraangilisi uwe muungo mumweewe. 
Nga waatubaasilekho baalebe baabwe, abe atweela boolisa babaandu shikana 
shitweela ni bitoondo musaafu ni kamakhumi kasesaba (760). Abe banyalisila 
ilala khuukhola kimilimo kye mu Lisaayilo. 

Ba Levi abe babaamenya mu Yerusalemu 

14Ba Levi abe babaali mu Yerusalemu nibo bano: Shemaya umwaana uwa 
Hasubu, Hasubu abe umwaana uwa Azirikamu, Azirikamu abe umwaana uwa 
Hashabiya, Hashabiya abe umwaana uwa Merari; 
15atweela ni Bakabakari, Hereshi, Galali, ni Mataniya umwaana uwa Mika, Mika 
umwaana uwa Zikuri, Zikuri umwaana uwa Asafu; 
16atweela ni Obadiya umwaana uwa Shemaya, Shemaya uwaba umwaana uwa 
Galali, Galali uwaba umwaana uwa Yedusuni, Yedusuni uwaba umwaana uwa 
Berekiya, Berekiya uwaba umwaana uwa Asa, Asa uwaba umwaana uwa 
Elukana. Elukana yuno abe amenya mu shibala she ba Netofasi. 

Abe babaliinda khu shilibwa 

17Bano abe nibo babaaliinda khu shilibwa: Shalumu, Akubu, Talumoni, Ahimani, 
ni baalebe baabwe. Abe Shalumu niye umuraangilisi waabwe. 
18Khuumala imbuka ingali, abe bano baliinda khu shilibwa she bwaamanyaanga, 
nga shilaangibwa shiri Shilibwa sh'Omuyiinga. Naluundi abe nibo babaaliinda 
bilibwa bibingila mu weema tsye ba Levi. 
19Shalumu umwaana wa Kore, naluundi nga ali umwitsukhulu wa Ebiyasafu 
uwaba umwaana uwa Kora, atweela ni be lisaaye lya Kora, abe nibo 
babaraangilila kumulimo kwe bubwakaanisi. Abe nibo babaaliinda khu bilibwa 
bye tsiweema, nga bakuuka baabwe amataayi ni baaba nga nibo babaakaanisi, 
khu shilibwa she weema y'Omukasya. 
20Finehasi umwaana wa Eliyazari, amakiboole niye uwaba umuraangilisi 
waabwe, nga Umukasya waamuwa tsikhabi. 
21Zekariya umwaana wa Meshelamiya abe niye uliinda khu shilibwa shishiingila 
mu Weema iye Khukhwakaananilamo n'Umukasya. 

22Bano boosi babaaroborebwa khuuba nga babaaliinda khu bilibwa, abe bali 
bitoondo bibili ni likhumi na babili (212). Buli mutweela mu luruungo lwe 
bakuuka beewe lwaronebwa khuuloondekhana ni shishaalo abe sheesi 
amenyamo. Abo nibo beesi umuyiinga Dawudi n'umuŋoosi Samweli beyikina 
mu khukhola kumulimo kukwabaweebwa. 
23Ni nashiryo babaandu bano atweela ni babetsukhulu baabwe, abe nibo 
babaaliinda khu bilibwa bye Lisaayilo, nga shino bashikhola nga batsya 
bashuusaŋana. 
24Baaliindi bano abe bali khu mbeeka tsyoosi tsine tsye Lisaayilo: 
ibwaamanyaanga, ibukwanyaanga, ingaaki, n'ibikyele. 
25Abe likaambila lili liri, buli lwanyuma lwe biifukhu musaafu, balebe baabwe 
babaamenya mu byaalo baatsya ni babayeetakho kumulimo kuno. 
26Baaraangirisi be babaliinda khu shilibwa abe bali bane, nga boosi ba Levi. Abe 
nibo babaaliinda biseenge ni libiikhilo bye mu Lisaayilo. 
27Abe bamenya abweene awo nga bebotookhelele Lisaayilo, nga baliliinda, 
naluundi balikulawo buli kumutishinyi. 
28Batweela khu ba Levi beene abo baawaambisibwa kumulimo kwe 
khuuloleelela bibiindu abe bibiraambisibwa, nga bali ni khuubibala nga 
biyilibwa khuraambisibwa, naluundi nga babikobosa khuubiikhibwa lwanyuma 
lwe khuuraambisibwa. 
29Babaandi baaroborebwa khuuliinda abe bibiraambisibwa mu Liisaayilo 
Liikhulu nga, kamafura kamakhosefu, buufu buunose buulayi naabi, iviini, 
kamafura ke tsinyanyi, bubaani, ni bibiwunya buulayi. 
30Batweela khu basaayi, abe nibo babaakhola kwe khuuŋoona bibiwunya 
buulayi. 
31Mutweela khu ba Levi isi balaanga bari Matitiya, nga umwaana umukiboole 
uwa Shalumu uwe shikuuka sha Kora, abe niye ukhola bukaati bubaambali busa. 
32Batweela khu balebe baabwe nga bali be shikuuka sha Kohasi, nibo 
babaaŋoonaŋoonatsaka kimikaati kye khukhwakaanisayo isi Umukasya khu 
meetsa, buli shifukhu sha Sabato. 
33Ba Levi bano baaba nga nibo babaraangilila khukhwiimba kimyeenya, 
naluundi nga buli mutweela ali umuraangilisi uwe muungo mumweewe 
umweene. Abe bamenya mu biseenge bye khu Lisaayilo, naluundi nga sibalikho 
ni kumulimo kukuundi kwoosi ta, khulwekhuuba kumulimo kwaabwe abe 
bakukhola kumuusi ni mushilo. 
34Bano boosi, buli mutweela abe ali umuraangilisi uwe muungo mumweewe, mu 
shikuuka she ba Levi, khuuloondekhana ni buli luruungo lwe khusaalikha 
khwaabwe. Baaba baaraangilisi naluundi nga bamenya mu Yerusalemu. 

Lisaaye ly'Omuyiinga Saulo 
(8.29-38) 



846 

 

 
Ibayibuli Ingwalaafu 

© 2016 Bible Society of Uganda. 
  

 

 

35Yeyeli niye uwarakikhisa shiriimba sha Gibiyoni, waamenyatsaka ni ibweene 
iyo. Lisina ly'omukhasi weewe abe bari Maaka. 
36Umwaana weewe umukiboole abe bari Abudoni. Lwanyuma weesakho bano: 
Zuri, Kishi, Baali, Neri, Nadabu, 
37Gedori, Ahiyo, Zekariya, ni Mikilosi. 

38Mikilosi wasaala Shimeyamu. Bano boosi baamenyatsaka mu Yerusalemu ni 
baalebe baabwe, nga bali aambi ni baalebe baabwe babaandi. 
39Neri wasaala Kishi, Kishi wasaala Saulo, Saulo wasaala Yonasani, Malikisuwa, 
Abinadabu, ni Esibali. 
40Yonasani wasaala Meribali, Meribali wasaala Mika. 

41Mika wasaala bano: Pisoni, Meleki, Tahereya, ni Ahazi. 

42Ahazi wasaala Yara, Yara wasaala Alemesi, Azimavesi, ni Zimuri. Zimuri 
wasaala Moza. 
43Moza wasaala Bineya, Bineya wasaala Refaya, Refaya wasaala Elesa, Elesa 
wasaala Azeli. 
44Azeli wasaala basoleeli basesaba, nga nibo bano: Azirikamu, Bokeru, Ishimaeli, 
Sheriya, Obadiya, ni Hanani. 

1 Bye Kimiboolo 10 

Khuufwa khwa Saulo ni babaana beewe 

1Ba Filisitiya baasoolana ni ba Isiraeli, ne ba Isiraeli baatima baarura mu 
busoolo, shaakila ba Isiraeli baakali beeribwira khu lukiingi lwe Gilubowa. 
2Ba Filisitiya baafuura Saulo ni babaana beewe. Kila beera Yonasani, Abinadabu, 
ni Malikisuwa, nga boosi bali babaana ba Saulo. 
3Buusoolo bweengilila naabi Saulo, kila babaalasa buyiingo baamubona, 
baamulasa buyiingo, waatsiinisibwa naabi. 
4Kila Saulo alomela uyo abe umusutila bye busoolo ari, “Bukula lurima lwoowo 
untsikube, untsire. Khulwekhuuba singana babaakheengila imbalu abo 
khukhwiitsa ano baswaatse ise ta.” Ne uyo uwasutatsaka bye busoolo bya Saulo 
walekha khushikhola ta, nga wariire naabi. Nashiryo Saulo umweene waabukula 
lurima lweewe waalwisikikhakho. 
5Uyo uwasutatsaka bye busoolo n'abona nga Saulo waafwiile, naye weesikikha 
khu lurima lweewe, naye waafwa. 
6Nashiryo Saulo waafwa, atweela ni babaana beewe bataru, ni be muungo 
mweewe boosi. 
7Basilikhale be ba Isiraeli babaaba mu litila ni baabona bari liiye lyaabwe 
lyaatitukhile, naluundi bari Saulo ni babaana beewe baafwiile, baryo 

baantsukha biriimba byaabwe, baatitukha baatsya. Lwanyuma ba Filisitiya 
baatsya baabimenyamo. 
8Khu shifukhu shisheelakho, ba Filisitiya ni baatsya khufuula kimilaambo kye 
babeeriibwile, baanyoola kumulaambo kwa Saulo ni kye babaana beewe nga 
kyaakwiile khu lukiingi Gilubowa. 
9Kila bafuula Saulo, baamuremakho ni kumurwe baakuyila, atweela ni bye 
busoolo byeewe. Kila basiindikha baarume mu Filisitiya mwoosi khuuyila 
kamakhuuwa ako isi babaandu boosi, ni isi ba wele abe beesi besaaya. 
10Kila bawaamba bye busoolo byeewe, baabira mu namwiima uwa wele 
waabwe, baasuunga kumurwe kweewe mu namwiima uwa Dagoni, wele 
waabwe. 
11Babekhali be mu Yabeshi Gileyadi ni baawulila sheesi ba Filisitiya baakhola 
khu Saulo, 
12basaani baanyindaalifu boosi benyukha aasi, baatsya baabukula kumulaambo 
kwa Saulo ni kye babaana beewe, baakiyila mu Yabeshi. Kila bakisiikha mu 
Yabeshi aasi we kuusaala kumuruumba, lwanyuma baabuya intsala khuumala 
biifukhu musaafu. 
13Nashiryo Saulo waafwa khulwekhuulekha khuuba umwiyikinwa ta; s'aba 
umwiyikinwa isi Umukasya mu khuuloondelela kamakaambila keewe ta. 
Naluundi aatsya wereeba khu muundu ulakula, nga aweentsa kamakhula, 
14mushifwo she khukhwireeba isi Umukasya. Ni nashiryo Umukasya waakila 
Saulo waafwa, waabukula buyiinga waabuwa Dawudi, umwaana uwa Yese. 

1 Bye Kimiboolo 11 

Dawudi ekela umuyiinga uwa Isiraeli 

1Lwanyuma ba Isiraeli boosi baabuusana, baatsya i Heburoni isi Dawudi, 
baamuloma bari, “Bona, ifwe khuli baalebe boowo babeene. 
2Amataayiko nga Saulo ashiili umuyiinga, abe iwe niye uraangilila ba Isiraeli 
khuutsya mu busoolo. Umukasya Wele woowo waakhulomela iwe ari, ‘Iwe niye 
ukhaaraangirire babaandu baase naluundi iwe niye uliba umuwuli waabwe.’ ” 
3Nashiryo baaraangilisi be ba Isiraeli boosi baatsya i Heburoni isi umuyiinga 
Dawudi. Dawudi waakhola ni nabo indakaano mu moni tsy'Omukasya. Kila 
bamuwakha kamafura kakaamubiita waaba umuyiinga uwa Isiraeli, shaba nga 
Umukasya n'ashiloma nga abirira mu muŋoosi Samweli. 

Dawudi awaamba shiriimba Yerusalemu 

4 Dawudi waaraangilila ba Isiraeli boosi baatsya bebwaakala shiriimba 
Yerusalemu. Mu mbuka iyo abe bashilaanga bari Yebusi, nga ba Yebusi, abe nibo 
babaamenya mu liloba ilyo, nibo abe babaashimenyamo. 

5Kila babekhali be mu Yebusi balomela Dawudi bari, “S'ukane wingile mu 
shiriimba muno ta.” Ne shitweela busa Dawudi wawaamba shiriimba sha 
Sayuuni, sheesi baaba batseeta ni kamaani, shekela Shiriimba sha Dawudi. 
6Dawudi waaloma ari, “Umusilikhale ukane anyoowe khukhwiira ba Yebusi, 
kane abe niye umukhulu naluundi umuraangilisi uwe liiye lyase.” Kila Yowabu 
umusooleli uwa Zeruya waaba niye uwanyoowa khukhwibwaakala, niye wekela 
umuraangilisi uwe liiye. 
7Dawudi waatsya waamenya mu lumako ulwo; nashiryo shalaangibwa shiri 
shiriimba sha Dawudi. 
8Wombakha shiriimba isho bushaakha khu mbeka tsyoosi, khuurakikhila mu 
shifwo shishibamo liloba khulwe khukhwiliinda, nga shilaangibwa shiri Milo. 
Yowabu wombekha bushaakha bisiintsa bibiramire bye shiriimba. 
9Dawudi waatsya nga eloosela busa kamaani, khulwekhuuba Umukasya uwe 
kamaani, abe ali ni naye. 

Basaani ba Dawudi baanyiindalifu 
(2 Samweli 23.8-39) 

10Bano nibo babaaba basaani baakhulu, be kamaani, baanyiindalifu beesi 
Dawudi aaba ni nabo. Bano nibo babaamuwa kamaani mu buyiinga bweewe, 
atweela ni ba Isiraeli boosi, waakila baamwikesa niye khuuba umuyiinga, 
khuuloondekhana ni lomo y'Omukasya iwaamba khu Isiraeli. 
11Basaani be kamaani beesi Dawudi aaba ni nabo nibo bano: Yesobeyamu, nga 
ali Umuhakimoni, niye uwaba umuraangilisi we Baataru. Shifukhu shitweela 
waabukula lifumo lyeewe waasoolanisa basaani bitoondo bitaru, waabeera 
boosi. 
12Mu Bataru bano be kamaani, umuloondelakho abe bari Eliyazari, umusooleli 
uwa Dodo, uwaba umu Ahohi. 
13Oyuno aaba ni Dawudi i Pasidamimu, lweesi ba Filisitiya baabuusanila 
khuubebwakala. Yaba baakholile luwomelo baabebuliile mu mikuunda kya 
sayiri, kila ba Isiraeli batitukha beelayo iwaabwe. 
14Ne Eliyazari ni basoolani beewe beema mu mukuunda akari, baakutseeta, kila 
beera ba Filisitiya. Khu shifukhu isho Umukasya waabayeeta baafuura busoolo 
bwe kamaani. 
15Lutweela Baataru tsana nga nibo baaraangilisi be kamakhumi kataru beekha, 
baatsya mu lifuluma lye Adulamu, isi abe Dawudi ali. Abe liiye lye ba Filisitiya 
lyaabuusaniile mu Litila lye Refayimu. 
16Mu mbuka iyo Dawudi aaba nga ali mu kumako kwe kamaani, ne nga ba 
Filisitiya kamaye bakabuusiile i Beselehemu. 

17Kila Dawudi aloma ni khukhwikoomba khuukali ari, “Abe uri ikhabawo 
umuundu ukhureerera kameetsi ke khuunywa khukhwaama mu luutsi lwe 
Beselehemu, luluuli aambi ni shilibwa ku!” 
18Kila baselikhale baanyindalifu tsana Bataru baahatuna khuubirira mu kaambi 
iye ba Filisitiya, baataha kameetsi khukhwaama mu sebele iye Beselehemu abe 
iili aambi ni shilibwa, baakayilila Dawudi. Ne Dawudi waalekha khukanywa ta, 
waakatsukha aasi nga shishiwaanibwayo isi Umukasya. 
19Kila aloma ari, “Wele wase khali s'afukiilisile ise inywa kameetsi kano ta, 
khulwekhuuba shili busa nga khuunywa kamafuki ke basaani bano 
babewaanileyo buulamu bwaabwe khuutsya khuukareera.” Ni nashiryo 
waalekha khukanywa ta. Bino nibyo bibiindu bye bunyindaalifu byeesi basaani 
Bataru bano be kamaani baakhola. 
20Ari, Abishayi waandaaye uwa Yowabu abe niye umuraangilisi we “Kamakhumi 
Kataru babaafumisibwa naabi.” Lutweela aawaamba lifumo lyeewe 
waasoolanisa naluundi weera basaani bitoondo bitaru (300), kila khu Makhumi 
Kataru niye aafumisibwa naabi. 
21Khu Makhumi Kataru abo, abe niye ali uwaamanyikhana naabi, khuuminyisa 
babaaramire boosi. Niye wekela umuraangilisi waabwe, ne waalekha 
khumanyikhana naabi khufuura Bataru babanyoowa ta. 
22Benaaya umwaana uwa Yehoyada uwe Kabuzeli, abe naye ali umusaani 
umunyindaalifu, nga akhola bikholwa bye kamaani. Lutweela weera ba Mowabu 
be kamaani babili. Luluundi mu biseela bye bunyifu, ekha aasi mu lilowo weera 
italanyi. 
23Naluundi weera umu Misiri, nga ali umusaani umuleeyi, nga buuleeyi olesa 
tsifuuti musaafu. Umu Misiri abe wawaambile ingabo mu mukhono kweewe, ne 
Benaaya waamutsya n'imiimbo yonyene, waayuula lifumo khukhwaama mu 
mukhono kw'Omumisiri, waamuwunila lilyeene, waamwiira. 
24Bino nibyo byeesi Benaaya umwaana uwa Yehoyada aakhola, waakila 
byaamufunila lubuuyi mu be kamaani Baataru tsana. 
25Waaba nga ali uwe shiriifwa naabi mu basaani bano kamakhumi kataru, ne 
shitweela busa waalekha khukhwoolelela Baataru abo ta. Dawudi waamwikesa 
khuuba umuraangilisi uwe baaliindi beewe. 
26Basaani be mu maye babaaba be kamaani nibo bano: Asaheli wandaaye uwa 
Yowabu, Elihanani umwaana uwa Dodo uwe Beselehemu. 
27Shamoti uwe Harodi, ni Helesi uwe Peloni, 

28Ira umwaana uwa Ikeshi uwe Tekowa, Abiyezeri uwe Anasosi, 

29Sibekayi umu Husha, Alayi uwaama i Ahohi, 

30Maharayi uwe Netofa, Heledi umwaana uwa Baana uwe Netofa. 

31Isayi umwaana uwa Ribayi uwe Gibeya uwe shikuuka sha Benyamini, Benaaya 
uwe Pirasoni, 
32Hurayi uwe khuntsitsi tsye Gaasi, Abiyeli umu Arabasi, 

33Azimavesi uwe Baharumu, Eliyaba uwe Shaliboni, 

34Hashemu umu Gizoni, Yonasani umusoleeli uwa Shage umu Harari, 

35Ahiyamu umusoleeli uwa Sakari umu Harari, Elifali umwaana uwa Uri. 

36Heferi umu Mekerasi, Ahiya umu Peloni, 

37Heziro umu Karumeli, Narayi umwaana uwa Ezibayi, 

38Yoweli wandaaye uwa Nasani, Mibihari umusoleeli uwa Hagiri, 

39Zeleki umu Amoni, Naharayi uwe Berosi, nga niye uwasutatsaka bye busoolo 
bya Yowabu, umusoleeli uwa Zeruya, 
40Ira umu Isiri, Garebu umu Isiri, 

41Uriya umu Hiti, Zabadi umusoleeli uwa Ahilayi, 

42Adina umusoleeli uwa Shiza uwe mu shikuuka sha Rewubeni, atweela ni 
babaandi kamakhumi kataru. 
43Hanani umusoleeli uwa Maka, ni Yosefati umu Misi, 

44Uziya umu Ashitarosi, Shama ni Yeyile basoleeli ba Hosamu umu Aroweri, 

45Yediyayeli umusoleeli uwa Shimuri, ni wandaaye weewe Yoha, nga bali ba Tizi. 

46Eliyeli umu Mahavi, ni Yeribayi, ni Yoshaviya, basoleeli ba Elinamu, ni Isuma 
umu Mowabu, 
47Eliyeli, ni Obedi, ni Yayaseli umu Mezoba. 

1 Bye Kimiboolo 12 

Dawudi nga ali i Zikulaga 

1Khu mbuka isi Dawudi aabeela nga ashiili i Zikulaga, nga ashiili mu khwiibisa 
khukhwaama khu muyiinga Saulo nga s'anyala waakeenda nga n'akana ta, 
aabawo basaani baanyindaalifu babaatsya baamwitubaasakho. Bano baaba nibo 
batweela babaamuyeetakho mu busoolo bwoosi bweesi aasoolana. 
2Bano baaba be mu shikuuka sha Benyamini, nga Saulo umweene n'aba. Abe bali 
babaandu babaalasa buyiingo nga sebabirisa ta, ni khuumwaata kamabaale nga 
baraambisa ikholoto, nga baraambisa oba kumukhono kumulayi namwe 
kumunyeletsi. 
3Umuraangilisi waabwe abe niye Ahiyezeri, khweelakho Yowasi, nga bano 
boombi bali basoleeli ba Shema, uwe Gibeya. Nga khulikho ni Yeziyeli ni Peleti 
basoleeli ba Azimavesi; Beraka, Yehu uwe Anasosi, 

4Isimaya uwe Gibiyoni, nga ali umusaani umunyindaalifu mu makhumi Kataru 
tsana, naluundi nga niye uraangilila kamakhumi Kataru ako; Yeremiya, 
Yahaziyeli, Yohanani, ni Yozabadi uwe Gedera. 
5Eluzayi ni Yeremosi, Beyaliya, Shemariya, Shefatiya umu Harufi, 

6Elukana, Ishiya, Azareli, Yoyezeri, ni Yashobeyamu, nga bano bali be shikuuka 
sha Kora, 
7Yowela ni Zebadiya, babaana ba Yerohamu, uwe Gedori. 

Be shikuuka sha Gadi babetubaasa khu Dawudi 

8Ikhaba mu shikuuka sha Gadi, mwaamamo basaani be kamaani naluundi 
baanyindaalifu, babetubaasa khu Dawudi mu mubiimbi isi aaba nga waabusiile 
liiye lyeewe. Baaba basaani babaamanya naabi khuusoolana, nga baraambisa 
tsingabo ni kamafumo, nga bali baarafu nga tsitalanyi. Abe ikhaba mu bikoongo, 
nibo baaba batima busa nga tsikhisi. Baaba nibo bano: 
9Umuraangilisi waabwe bari Ezeri, Obadiya weelakho, 

10Mishumana waaba ukhola khane, Yeremiya waaba ukhola kharaano, 

11Atayi wakhola khasesaba, Eliyeli uwe kumusaafu, 

12Yohanani waaba uwe shinaane, Elizabadi waaba uwe shisyeenda, 

13Yeremiya waaba uwe likhumi, Makibanayi waaba uwe likhumi na mutweela. 

14Be shikuuka sha Gadi bano baaba baaraangilisi mu maye, nga iliwo be aasi 
aabwe, baraangilila basilikhale shitoondo shitweela, ne babaali baakhulu nga 
baraangilila basilikhale shikana shitweela (1,000). 
15Basaani bano nibo babaakhalisa luluutsi Yorudaani nga lwetsuule lusalasala, 
mu mweesi kukuunyoowa mu mwiiko, basoolanisa ni kamaani naabi abo baaba 
nga bali mu matila, ibwaamanyaanga ni bukwanyaanga. 

Be bikuuka bya Benyamini ni Yuda babaaloonda khu Dawudi 

16Batweela khu be shikuuka sha Benyamini ni sha Yuda baatsya betubaasa khu 
Dawudi abe isi areere liiye lyeewe. 
17Dawudi waatsya khuubakaanana, kila abalomela ari, “Ni muba bari mweetsile 
ano khukhuunjeeta khulwe buusaale, ise naabakaaniile; ne ni muba bari 
mweetsile khukhuundyamo luwomelo nio baasiku baase bamaambe ise ikhaba 
nga mbaawo shiibi sheesi ise ikholile ta, khali Wele uwe bakuuka beefwe 
ashiboone, abawa inywe shitaambiso.” 
18Nio lwanyuma Umwoyo w'Omukasya weekha khu Amasayi, umuraangilisi 
uwe kamakhumi kataru tsana, kila aloma ari, “Dawudi, ifwe khuli baboowo. 
Mwaana uwa Yese, ifwe khuli ni nawe! Lukoosi, lukoosi lube ni nawe, naluundi 
lube isi abo babaakhuyeeta iwe. Khulwekhuuba Wele woowo niye ukhuyeeta 
iwe.” Kila Dawudi abakaanila, waabakhola khuuba baaraangilisi mu maye 
keewe. 

19Batweela khu banyindaalifu be shikuuka sha Manase baantsukha liiye 
lyaabwe betubaasa khu Dawudi, n'aba nga atsya ni ba Filisitiya 
khukhwibwaakala Saulo. Ne Dawudi ni basilikhale beewe baalekha khunyalisa 
khuuyeeta ba Filisitiya ta, khulwekhuuba baaraangilisi be ba Filisitiya nga ni 
baamala lukhobo, baaloma khu Dawudi bari, “Akhola aryo waakhuwaanayo ifwe 
mu makhono k'omukhulu weewe Saulo waakhuremakho ifwe kimirwe.” 
20Dawudi n'aba nga akobolayo i Zikulaga, aabawo basoolani be shikuuka sha 
Manase babaamwitubaasakho, nga nibo bano: Adina, Yozabadi, Yediyayeli, 
Mikayili, Yozabadi, Elihu, ni Zilesayi. Abano abe buli mutweela ali umuraangilisi 
uwe kamaye shikana shitweela (1,000). 
21Bano baayeeta Dawudi mu khusoolanisa abo abe babaabuya nga 
babebwaakala. Bano boosi baaba nga bali basaani be kamaani naluundi nga bali 
baanyindaalifu, naluundi nga bali baaraangilisi mu maye. 
22Abe aambi buli shifukhu babaandu beetsa khukhwitubaasa khu Dawudi 
khuumuyeeta, khuukhwoolisa liiye ni lyaba liikali naabi, nga silibalikha ta. 
23Buukali bw'abo babeetsa isi Dawudi mu Heburoni, nga bawaambile bye 
busoolo, khuumuyeeta bari nio ekele umuyiinga nga eela mu bikyele bya Saulo, 
nga Umukasya n'aloma, nibwo buno: 
24Be mu shikuuka sha Yuda, nga bali ni kamafumo ni tsingabo, abe bali bikana 
bisesaba ni bitoondo shinaane (6,800). 
25Be mu shikuuka sha Simeoni, basaani be kamaani naluundi baanyindaalifu, 
nga bali bikana musaafu ni shitoondo shitweela (7,100). 
26Be mu shikuuka sha Levi abe bali bikana bine ni bitoondo bisesaba (4,600). 

27Yehoyada nga niye uwaraangilila abo babaama mu shikuuka sha Aroni, aaba 
ni basilikhale bikana bitaru ni bitoondo musaafu (3,700). 
28Zadoki, umusoleeli uwaba ni kamaani naluundi nga ali umunyindaalifu, ni be 
muuntsu iya paapa weewe, baaba baaraangilisi be kamaye nga bali 22. 
29Be mu shikuuka sha Benyamini, baalebe ba Saulo, abe bali bikana bitaru 
(3,000). Khukhwoolisa ari, abe baakali khu bano bashiili khu luwaande lwa 
Saulo. 
30Be mu shikuuka sha Efurayimu abe bali kimikaanda kibili ni bitoondo 
shinaane (20,800), nga bali basaani be kamaani naluundi banyindaalifu. Baaba 
nga bamanyikhana naabi mu shikuuka shaabwe. 
31Khukhwaama mu shisiintsa she shikuuka sha Manase, abe bali kumukaanda 
mutweela ni bikana shinaane (18,000), babaaroborebwa khuutsya khwikesa 
Dawudi umuyiinga. 
32Be shikuuka sha Isakaari, abe babaatekeela buulayi, naluundi nga baamanyile 
sheesi Isiraeli yaakhiile khuukhola, abe bali baaraangilisi bitoondo bibili (200), 
khuutubaasakho ni baalebe baabwe babaaloondelela kamakaambila kaabwe. 

33Be shikuuka sha Zebuluni abe bali kimikaanda kiraano (50,000), nga 
babaamanyile naabi bye busoolo, naluundi nga beyikinikha. Bano abe baayiyika 
khuuraambisa bye busoolo bya buli saambo. 
34Be shikuuka sha Nafutali, abe bali baaraangilisi be kamaye shikana shitweela 
(1,000), nga bali ni basilikhale baboola kimikaanda kitaru ni bikana musaafu 
(37,000) babaali ni tsingabo ni kamafumo. 
35Be shikuuka sha Dani, abe bali kimikaanda kibili, bikana shinaane, ni bitoondo 
bisesaba (28,600), nga bano bali berekefu khusoolana. 
36Be shikuuka sha Asheri, abe bali kimikaanda kine (40,000), nga basoolani 
balayi naluundi bali berekefu khusoolana. 
37Be shikuuka she Rewubeni ni sha Gadi ni shisiintsa she shikuuka sha Manase, 
babaama shanjelekha lwe luluutsi Yorudaani, abe bali kumweeka mutweela ni 
kimikaanda kibili (120,000), nga boosi baasutile bye busoolo. 
38Basilikhale bano boosi, nga baamala khuubaleekela bye khuusoolana, baatsya 
i Heburoni, nga baamalile khuukhalawo bari batsya khukhola Dawudi khuuba 
umuyiinga uwa Isiraeli yoosi. Musaambo niyo ndweela, ni ba Isiraeli 
babaaramire boosi abe nabo baakhalilewo bari Dawudi ali ni khuuba umuyiinga. 
39Nashiryo baaba ibweene iyo khuumala biifukhu bitaru, nga bali mu khulya ni 
khuunywa, khulwekhuuba abe bashaabwe baabaŋoonaŋoonele. 
40Ikhaba ba Isiraeli abe babaali aleeyi, nga khukhwaama mu Isakaari, mu 
Zebuluni ni mu Nafutali, nabo beetsa nga bareera bibiindu. Baareera biilyo nga 
baabisutiile khu sikilya, tsiŋamiya, tsinyuumbu, ni tsiyeeyi. Bino byabamo buufu 
bweesi baanosa naabi, bibyaama khu kuusaala kufigi, bisusutsu bye kimisabibu, 
iviini, ni kamafura ke tsinyanyi. Baareera ni tsiyeeyi ni kamasheese kamakali 
naabi, khulwekhuuba abe iliwo kumwikhoyo kumukali naabi mu Isiraeli. 

1 Bye Kimiboolo 13 

Dawudi ayila isanduuku ikhosefu mu Yerusalemu 

(2 Samweli 6.1-11) 

1Lwanyuma umuyiinga Dawudi wereeba khu baaraangilisi be kamaye, nga bano 
nibo babaraangilila bikana ni babaraangilila bitoondo. 
2Kila Dawudi alomela ba Isiraeli boosi ari, “N'iba bari inywe mwaaboone muri 
shili shiilayi, naluundi nga shili nisho khuukana khw'Omukasya Wele weefwe, 
khayo khurumanise baalebe beefwe boosi babaali mu bisiintsa bibikhali 
bitweela ta, ni basaayi ni ba Levi babaali mu biriimba, ni mu byaalo, beetse 
bakhwitubaasekho. 
3Nio atweela khutsye khwikobosele isaanduuku iya Wele weefwe; 
khulwekhuuba mu biseera bya Saulo abe sikhukinaanakho ta.” 

4Boosi abe babaabusaane baafukiilisa khuushikhola, khulwekhuuba abe shili 
shilayi isi babaandu boosi. 
5 Nashiryo Dawudi waabusaasa ba Isiraeli boosi, khukhwaamila khu kheetsi 
Shihori, khakhaali khu lwaakha ni Misiri, khukhwoola isi bengilila mu Hamasi, 
khuutsya khureera isanduuku iya Wele khukhwaama i Kiriyasi Yearimu. 
6Dawudi ni ba Isiraeli boosi baatsya i Baala, nga niyo Kiriyasi Yearimu, shishiili 
mu Yuda, khuutsya khureera isanduuku iya Wele, nga ilaangibwa Lisiina 
ly'Omukasya uwikhala khu shitsoloŋo angaaki e bakerubi. 
7Isanduuku iya Wele baakisutila mu shikaari shishaakha, khukhwaama 
muuntsu iya Abinadabu. Uza ni wandaaye weewe Ahiyo nibo abe babaali 
khuutimisa shikaari shino. 
8Dawudi ni ba Isiraeli boosi baashina naabi ni kamaani mu moni tsya Wele, nga 
beemba kimyeenya, baakhupa biyilili, kamatuungu, baafuura tsikhoombi, ni 
khuukhupa bye khuusakayisa. 
9Ne ni boola mu shifwo she khuuwuulilamo biilyo she i Kidoni, Uza waayila 
kumukhono kweewe khuutiila isanduuku ilekhe khukwa ta, khulwekhuuba abe 
tsiyeeyi tsilikho tsikiyeŋaanisa. 
10Umukasya waakhalalila naabi Uza, waamwiirira ni abweene awo, 
khulwekhuuba aawaamba khu sanduuku. Uza waafwiila abweene awo mu moni 
tsya Wele. 
11Dawudi waakhalalila naabi Umukasya khulwe khuuwa Uza shitaambiso mu 
lirima. Shiifwo isho baashilaanga bari Perezuza, ni khukhwoolisa ari. 
12Khu shifukhu isho Dawudi waarya naabi Umukasya, kila aloma ari, “Kane ise 
inyale ndyeena khuuyila isanduuku iya Wele ingo wase?” 
13Nashiryo Dawudi waalekha khuyila isanduuku ingo weewe mu shiriimba sha 
Dawudi ta, ne akhali ndi waakiyila muuntsu iya Obedi-Edomu umu Giti. 
14Isanduuku ya Wele yaarama muuntsu iya Obedi-Edomu, nga ili ni be muuntsu 
yeewe khuumala kimyeesi kitaru. Umukasya waawa Obedi-Edomu ni be 
muuntsu yeewe tsikhabi, ni n'ebyo byoosi byeesi aaba ni nabyo. 

1 Bye Kimiboolo 14 

Muungo mwa Dawudi ni lubili lweewe 

(2 Samweli 5.11-16) 

1Umuyiinga Hiramu uwe Tuulo waasiindikhila Dawudi baarume, 
waamwakaanisa kimisaala kimi seda, ni baboombakhi ni babaabeetsa 
kamabaale, khukhwoombakhila Dawudi lubili. 
2Ari Dawudi waashimanya ari Umukasya waamureerewo niye khuuba 
umuyiinga uwa Isiraeli yoosi, naluundi ari buyiinga bweewe bwaniinisibwa 
angaaki khulwe babaandu ba Isiraeli. 

3Dawudi nga ali mu Yerusalemu, waayila bakhasi babaandi, wasaala babaana 
babaandi basoleeli ni bakhaana. 
4Babaana beesi aasaala nga ali mu Yerusalemu nibo bano: Shamuwa, Shobabu, 
Nasani, Solomoni, 
5Ibahari, Elishu, Elapeleti, 

6Noga, Nefeki, Yafiya, 

7Elishama, Beyeliyada, ni Elifeleti. 

Khuuwula ba Filisitiya mu busoolo 
(2 Samweli 5.17-25) 

8Ba Filisitiya ni baawulila bari Dawudi baamubiitile khuuba umuyiinga uwa 
Isiraeli yoosi, boosi baabuusana baatsya khumuweentsa. Dawudi n'ashiwulila, 
wenyukha waatsya khuubasoolanisa. 
9Mu mbuka iyo abe ba Filisitiya batsiile boolile mu litila lye Refimu, nga balikho 
bakhola kwe butsoonwaaki. 
10Kila Dawudi areeba Wele nga aloma ari, “Intsye nibwaakale Ba Filisitiya? Kane 
unjeete ise imbawule mu busoolo?” Umukasya waamukobolamo ari, “N'utsye 
ubebwakale, kane ikhuyeete ubawule mu busoolo.” 
11Aryo Dawudi waatsya khukhwoolisa i Baali Perazimu, isi aafuurira ba Filisitiya 
mu busoolo. Kila Dawudi aloma ari, “Wele waabirire mus'iise khuuwula baasiku 
baase mu busoolo, wafwaana busa nga kameetsi kakaasalasala.” Nashiryo 
shiifwo isho bashilaanga bari Baali Perazimu. 
12Ba Filisitiya baantsukha ba wele baabwe abweene awo, kila Dawudi alakila 
baboosha. 
13Ba Filisitiya indi baakobola luundi khuukhola butsoonwaaki mu litila lyatsana. 

14Dawudi ni elamo khukhwireeba khu Wele, Wele waamulomela ari, 
“Ukhabebwakalila ano ta. Akhali tsya utalaande, ubebwakale khukhwaama khu 
luwaande luluundi, lululoleelele kimisaala kimibalasamu. 
15Nga waawuliile luswaaki lwe khuukhuumba mu masaafu ke kimisaala, 
bebwakale. Khulwekhuuba ise Wele naakhwinyooyile ibweeni woowo, 
khuuwula liiye lye ba Filisitiya.” 
16Dawudi waakhola nga Wele n'amulakila, baatsya nga bakhoonya liiye lye ba 
Filisitiya khukhwaamila i Gibiyoni khukhwoolisa i Gezeri. 
17Lubuyi luluwaamba khu Dawudi lwaatsya buli aandu mu shibala shoosi, 
naluundi Umukasya waakila kamanaambo koosi kaarya Dawudi. 

1 Bye Kimiboolo 15 

Khukhwiŋoonaŋoona khuusuta isanduuku 

1Dawudi weyombekhela umweene tsintsu mu shiriimba shishilaangibwa sha 
Dawudi. Waaŋoonaŋoonela isanduuku iya Wele shiifwo, nga akyombekhela 
iweema. 
2Kila Dawudi aloma ari, “Mbaawo umuundu ukuundi khuusuta isanduuku ya 
Wele ta, akhali ba Levi bonyene. Khulwekhuuba Umukasya waabarobora nibo 
khuusuta isanduuku yeewe ni khuumwakaanisa niye biilo ni biilo.” 
3Kila Dawudi alaanga ba Isiraeli boosi baatsya i Yerusalemu, khuutsya 
khuureera isaanduuku y'Omukasya bakire mu shifwo shayo, sheesi abe aamala 
khaale khuukiŋoonaŋoonela. 
4Kila alaanga be lisaaye lya Aroni ni lye ba Levi. 

5Be muuntsu iya Kohasi, mwaamamo Uriyeli, nga araangilila balebe beewe 
shitoondo shitweela ni kamakhumi kabili (120). 
6Be muuntsu iya Merari, mwamamo Asayiya, nga araangilila balebe beewe 
bitoondo bibili ni kamakhumi kabili (220). 
7Be muuntsu iya Gereshoni, mwamamo Yoweli nga araangilila balebe beewe 
shitoondo shitweela ni kamakhumi kataru (130). 
8Be muuntsu iya Elizafani, mwamamo Shemaya, nga araangilila balebe beewe 
bitoondo bibili (200). 
9Be muuntsu iya Heburoni, mwamamo Eliyeli, nga araangilila balebe beewe 
kamakhumi shinaane (80). 
10Be muuntsu iya Uzeli, mwamamo Aminadabu, nga araangilila balebe beewe 
shitoondo shitweela ni likhumi na babili (112). 
11Lwanyuma Dawudi walaanga basaayi Zadoki ni Abiyasaari, atweela ni ba Levi 
basesaba, nga nibo: Uriyeli, Asaya, Yoweli, Shemaya, Eliyeli, ni Aminadabu. 
12Waabalomela ari, “Inywe nibo babaali baaraangilisi be muuntsu tsye 
baakuuka beenywe mu shikuuka sha Levi. Ni mwipyeluuse, inywe mwabeene ni 
baalebe beenywe, nio munyalise khuutsya khureera isanduuku y'Omukasya, 
Wele uwa Isiraeli, mukire mu shifwo sheesi ise imalile khaale 
khuukiŋoonaŋoonela. 
13Khulwekhuuba shiili inywe mumwakisuta kumuluundi kumutaayi ta, 
shishakila Umukasya Wele weefwe waakhuwaambila ifwe lirima liikali naabi. 
Ifwe sikhwakhola nga abe ni syandyakhiile shikholikhe ta.” 
14Nashiryo basaayi ni ba Levi bepyeeluusa, khuutsya khusuta isaanduuku 
y'Omukasya, Wele uwa Isiraeli. 
15Ba Levi baabirisiramo kimisaala, nga Musa n'alakila khuuloondekhana ni 
sheesi Umukasya aloma, bakisutila khu mayi kaabwe. 
16Dawudi waalakila baaraangilisi be ba Levi khuurobora baalebe baabwe 
khuuba nga babeemba kimyeenya, nga bakhupilakho bibyuuma bye kimyeenya 
nga kamatuungu, biyilili, ni bibisakaya. 

17Nashiryo ba Levi baarobora Hemani umwaana uwa Yoweli, n'umulebe weewe 
Asafu umusoleeli uwa Berekiya, ni basoleeli ba Merari, ni Esani umusoleeli uwa 
Kushayiya. 
18Aabawo ni baalebe bano, nga babayeetakho: Zekariya, Yaziyeli, Shemiramosi, 
Yehiyeli, Uni, Eliyabu, Benaaya, Mayaseya, Matisiya, Elifelehu, ni Mikineya, 
atweela ni babaliinda khu bilibwa, Obedi-Edomu ni Yeyeli. 
19Babeemba kimyeenya Hemani, Asafu ni Esani, abe bali ni khuusakayisa bye 
kimyeenya bye biibya. 
20Zekariya, Aziyeli, Shemiramosi, Yehiyeli, Uni, Eliyabu, Maseyiya, ni Benaaya 
abe bali ni khuukhupa kamatuungu, nga baraangililwa ni Alamosi. 
21Ne Matisiya, Elifelefu, Mikineya, Obedi-Edomu, Yeyeli, ni Azaziya abe bali ni 
khuukhupa biyilili, nga baraangililwa ni Sheminisi. 
22Kenanaya umuraangilisi uwe ba Levi, nga abe niye n'ali umuraangilisi uwe 
khukhwiimba, niye uwaraangilila naluundi niye uwaleekela kimyeenya. 
23Berekiya ni Elukaana baaba nibo babaaliinda khu shilibwa she sanduuku iye 
Indakaano. 
24Basaayi Shebanaya, Yosefati, Nesaneli, Amasayi, Zekariya, Benaaya, ni 
Eliyazari, bali ni khuuba ibweeni w'esanduuku iya Wele nga bafuura 
tsikhoombi. Obedi-Edomu ni Yehaya nabo abe bali babaaliinda khu shiilibwa 
she isaanduuku. 

Isaanduuku iy'Endakaano iyilibwa i Yerusalemu 
(2 Sam 6.12-22) 

25Nashiryo Dawudi ni baaraangilisi be ba Isiraeli, ni baaraangilisi be bikana kye 
kamaye, nga bali ni kumwikhoyo kumukali, baatsya muuntsu iya Obedi-Edomu 
khuusuta isanduuku iye Indakaano y'Omukasya. 
26Baawaanayo tsisaayilo tsye tsiwuunwa musaafu, ni kamamiiku musaafu, 
khulwekhuuba Umukasya abe waabanyalisile khuusuta isaanduuku iye 
Indakaano y'Omukasya. 
27Dawudi wakwaara ingubo nga imiliwu naabi. Ikhaba ba Levi babaasuta 
isanduuku nabo bakwaara baryo, ni babeemba kimyeenya, ni Kenaya 
umuraangilisi uwe babeemba kimyeenya. Dawudi waakwaarirakho shikwaaro 
shishiindi khu ngaaki nga she ingubo imiliwu naabi. 
28Nashiryo ba Isiraeli boosi baareera isanduuku iye Indakaano y'Omukasya ni 
liyoombo liikali, nga bafuura tsikhoombi, bakhupa bibisakaya, kamatuungu ni 
biyilili, nga bino bitsiila khu myeenya. 
29Isaanduuku iye Indakaano y'Omukasya ni yaba nga yingila mu shiriimba sha 
Dawudi, Mikali umukhaana uwa Saulo waalolela mwitirisa, waabona umuyiinga 
Dawudi nga waasangaalile naluundi nga alikho ashina kamashino. Kila mu 
mwoyo kweewe alekelesa Dawudi. 

1 Bye Kimiboolo 16 

1Baayila isaanduuku iya Wele, baakira mukari mwe iweema abe isi Dawudi 
amalile khaale khuukiŋoonaŋoonela. Bakaanisayo isi Wele biwaanwa 
bibyooshebwa ni bibireera lukoosi. 
2Nga Dawudi waamalile khuuwaanayo biwaanwa ibyo, waawa babaandu ikhabi 
mu lisiina ly'Omukasya, 
3kila akabila ba Isiraeli boosi, basaani ni bakhasi, buli mutweela kumukaati, ni 
khuumuremerakho inyama, ni bikala bye kimizabibu kimyoomu. 
4Dawudi waaroborayo batweela khu ba Levi ari baraambatsake mu moni tsye 
Saanduuku y'Omukasya, nga bakuukuula lisiina lyeewe, nga bamusiima, 
naluundi nga baruuya Umukasya Wele uwa Isiraeli. 
5Asafu waaroborebwa khuuba niye umuraangilisi, nga Zekariya niye 
umwiilakho. Yeyeli, Shemiramosi, Yehiyeli, Matisaya, Eliyabu, Benaaya, Obedi-
Edomu, ni Yeyeli, abe nibo babaakhupa kamatuungu ni biyilili. Asafu abe niye 
uwuutsa bye khuusakayisa. 
6Basaayi Benaaya ni Yahaziyeli abe bali ni khuufuurira tsikhoombi ibweeni we 
isaanduuku iye Indakaano iya Wele, akhali khukhwakama ta. 
7Khu shifukhu isho shisheene, Dawudi waanyoowa khuukhalawo ari Asafu ni 
baalebe beewe bali ni khukhwiimba kimyeenya nga basiima Umukasya. 

Kumweenya kwe khuruuya 
(Tsizabuli 105.1-15; 96.1-13; 106.1,47-48) 

Kila beemba kumweenya kuno, nga baruuya Umukasya: 
8Siima Umukasya naabi, nga mukuukuula lisiina lyeewe ni muboolele 
kamanaambo koosi byeesi niye amala khaale khuukhola! 
9Ni mumwiimbile kimyeenya, yiimba nga mumuruuya, ni mukanikhe khu bye 
kamakaanga byoosi byeesi niye amala khaale khuukhola. 
10Ni muwe lisiina lyeewe likhosefu shiriifwa, khayo abo boosi babesaaya 
Umukasya babe ni kumwikhoyo! 
11Ni mwiyikine Umukasya ni kamaani keewe, ni mumwiyikinatsake busheele. 

12Ni mushebulile bye kamakaanga byeesi niye aamala khaale khuukhola, 
bibiiyangisa byeesi aamala khaale khuukhola, ni kimisaango kyeesi aamala 
khaale khuukhala. 
13Inywe lisaaye lya Iburayimu umwakaanisi weewe, inywe babetsukhulu ba 
Yakobo, mumuuli baarobore beewe. 
14Niye ali Umukasya Wele weefwe; niye ukhalawo bibiwaamba khu manaambo 
koosi. 

15Khuumala biilo ni biilo, niye s'ebilila indakaano isi aamala khuukhola ta, 
byeesi aamala khaale khuulakila ari bikholikhe, khuumala kimiboolo bikana. 
16 Indakaano isi niye aamala khaale khuukhola ni Iburayimu, byeesi niye aamala 
khaale khuuloma ari akhaakholele Isaaka. 
17 Indakaano isi Umukasya aamala khaale khuukhola ni Yakobo, yaaba iye biilo 
ni biilo ni Isiraeli. 
18Aakikhola khaale akho nga aloma ari, “Ise ikhaabawe inywe shibala sha 
Kanani, shibe kumukabo kwe buusikha bweenywe.” 
19Nga bashiili khuuba baakali naabi ta, nga bashiili khumanyikhana ta, naluundi 
nga bali bakeendani busa, 
20nga bayiiya busa khukhwaama mu linaambo litweela khuutsya mu liindi, 
khukhwaama mu buyiinga butweela khuutsya mu buundi, 
21 Umukasya s'afukiilisakho umuundu yeesi khuubaminikhilisa ta; wareewura 
bayiinga nga aloma ari, 
22“Mbaawo khuwaamba khu babiite baase ta, mbaawo khuukhola buubi bwoosi 
khu baŋoosi baase ta!” 
23Shibala shoosi, ni mwiimbile Umukasya! Buli shifukhu mufumise nga 
n'akhuwonesa ifwe. 
24Kuukuula shiriifwa sheewe isi kamanaambo koosi, babaandu boosi bamanye 
bye kamakaanga byeesi niye akhola! 
25Khulwekhuuba Umukasya ali uwe angaaki, naluundi akhiile aruuyibwe naabi, 
ni khukhwisibwamo shiriifwa khuuminyisa ba wele boosi. 
26Khulwekhuuba ba wele be kamanaambo kakaandi boosi bali busa bifwaani, ne 
Umukasya niye uwabuumba likulu. 
27Shiriifwa ni buukhulu bili bibyeewe; kamaani ni kumwikhoyo bili isi niye ali. 

28Ruuya Umukasya babaandu mweesi babaali khu shibala, Ruuya shiriifwa 
sheewe ni kamaani keewe! 
29Ruuya Umukasya nga mumwiisamo shiriifwa shishimwaakhila; ni musuute 
biwaanwa, mwiitse mu moni tsyeewe! Yisaaya Umukasya mu shifwo sheewe 
shikhosefu. 
30Babaandu mweesi, ni munikine nga muli mu moni tsy'Omukasya. Shibala 
shaakhwiikhibwa, seshinyala shaatengaala ta. 
31Khayo likulu lisangaale, ni shibala shiikhoye, bilomele kamanaambo biri, 
“Umukasya ali Umuyiinga!” 
32Khayo inyaantsa ni bibikilimo byoosi biwoloole, khayo shibala ni bibishilimo 
byoosi bisangaale. 
33Nio kimisaala kyoosi kye mu shisaali kikhupe liyoombo khulwe kumwikhoyo, 
ibweeni w'Omukasya, khulwekhuuba etsa khukhalila shibala kimisaango. 

34 Bebulebe, ni musiime Umukasya khulwekhuuba ali umulayi, khulwekhuuba 
khuukana khweewe khuli khwe biilo ni biilo! 
35Naluundi mulome muri, “Wele ureera buwonesi, n'ukhuwonese ifwe, 
ukhubusaase, ukhuruse mu manaambo kakaandi, nio khunyalisatsake 
khukhusiima iwe uli umukhosefu, nio khwikhoyele mu khukhuruuya iwe. 
36Umukasya Wele uwa Isiraeli aruuyibwe naabi, biilo ni biilo!” Kila babaandu 
boosi baloma bari, “Amiina!” Baruuya Umukasya. 
37Nashiryo umuyiinga Dawudi walekha Asafu ni baalebe beewe isi isanduuku 
iye Indakaano y'Omukasya yaba, nga beloosela ni khuuba babaakaanisi buli 
shifukhu, nga abe ni shikanibwa. 
38Waalekhawo ni Obedi-Edomu, umusoleeli uwa Yedusuni, ni Hosa, atweela ni 
baalebe beewe kamakhumi kasesaba na shinaane, nga bano bali babaliinda khu 
shilibwa. 
39Dawudi waarawo Zadoki umusaayi ni baalebe beewe basaayi, khuliinda 
iweema y'Omukasya iye Gibiyoni, abe babaandu isi besaayilamo, 
40isi kumuusi ni angoloobe, abe bawaanayo isi Umukasya biwaanwa bibyooshe, 
khuuloondekhana ni n'ebyo bibyaronebwa mu makaambila k'Omukasya, keesi 
awa Isiraeli. 
41Baaba atweela ni Hemani ni Yedusuni, ni naabo boosi beesi baarobora 
baarebwawo khuusiima Umukasya, khulwekhuuba khuukana khweewe 
khuliwo biilo ni biilo. 
42Hemani ni Yedusuni baaba ni tsifulumbeti, ni bye khuusakayisila khu 
myeenya, ni bibiindi bye kimyeenya kimikhosefu. Basoleeli ba Yedusuni nibo 
babaaroborebwa khuuba babaaliinda khu shilibwa. 
43 Lwanyuma babaandu boosi baatsya, nga buli mutweela atsya ingo weewe. 
Dawudi welayo ingo weewe khuuwa be muungo mweewe tsikhabi. 

1 Bye Kimiboolo 17 

Buurume bwa Nasani isi Dawudi 

(2 Samweli 7.1-17) 

1Mu mbuka iyo abe umuyiinga Dawudi amenya mu lubili lweewe. Kila alomela 
umuŋoosi Nasani ari, “Bona ise imenya muuntsu imiliwu, ne isanduuku iye 
Indakaano y'Omukasya ili mu weema.” 
2Nasani waalomela Dawudi ari, “Khola shishiili mu mwoyo kwoowo, 
khulwekhuuba Umukasya ali ni nawe.” 
3Ne mu shilo sheene isho, Umukasya waalomela Nasani ari, 

4“Tsya uboolele umwakaanisi wase Dawudi uri, ise Umukasya imulomela ndi, 
‘S'ali iwe niye ukhaantsombakhile ise intsu isi ise ikhaamenyemo ta. 

5Khulwekhuuba ise sinamenyatsakakho muuntsu khukhwaama khu shifukhu 
khweesi narusira ba Isiraeli mu Misiri ni khukhwoolisa ari ta, akhali ndi abe 
imenya mu tsiweema, naluundi nga naama mu shifwo shitweela khuutsya mu 
shifwo shishiindi. 
6Mu bifwo byoosi byeesi ise nakeenda ni ba Isiraeli, ise naalomakho ikhaba 
mutweela khu baaraangilisi ba Isiraeli, isi nalakila khuuba umwaayi uwe 
babaandu baase ndi, shiina kila akhaantsombekhela ise intsu imiliwu?’ 
7Nashiryo, kane utsye uboolele umwakaanisi wase Dawudi uri, ‘Umukasya, 
umweene uwe kamaye waalomile ari, ise nakhwaamisa iwe mu maayilwe, mu 
khwaayisa kamasheese, indi nio ube umuraangilisi we babaandu baase ba 
Isiraeli. 
8Naluundi ise naabeelatsakile ni nawe buli oosi isi utsya. Naamalawo baasiku 
boowo nga wamweene ubona. Kane ise ikhwikyelise iwe ube ni 
khuumanyikhana khuukali, ube busa nga baaraangilisi babaamanyikhana mu 
shibala shoosi. 
9Ise samweene ikhaarengekharengekhele babaandu baase ba Isiraeli shiifwo, 
mweesi ikhaabare, nio bamenye mu shifwo shishaabwe, balekhe khukhwiilamo 
khuutaambisibwa ta. Baasiku baabwe sibakhaabeelekho khuubataambisa nga 
ni baakhola amataayi ta, 
10nga khukhwaama mu mbuka isi naroborera ba Isiraeli baawuli ta; naluundi ise 
ikhaawule baasiku baabwe boosi. Ni khufuurirakho ilala, ise Umukasya, 
ikhaakhuwe iwe lisaaye liikali. 
11Imbuka yoowo nga yoolile wafwiile watsiile isi bakuuka boowo, indirawo 
mutweela khu baana boowo khuuba umuyiinga, naluundi indihandalasa 
buyiinga bweewe. 
12Uyo niye ulintsombakhile ise intsu, ni nase ndiwandalasa buyiinga bweewe 
biilo ni biilo. 
13Ise ikhaabe paapa weewe, ni naye aliba umwaana uwase. Khuukana khwase 
khuukali sikhukhaamururekho nga ni khwaarura khu muyiinga uwa 
khunyoowa iwe ta. 
14Ne akhali niye indimuŋaŋasa khuuba umwaana uwase ni mu buyiinga bwase, 
biilo ni biilo, ni buyiinga bweewe bulibawo biilo ni biilo.’” 
15Khuuloondekhana ni bilomo bino, Nasani waatsya waaboolela Dawudi. 

Khuuloomba khwa Dawudi 
(2 Samweli 7.18-29) 

16Lwanyuma umuyiinga Dawudi wengila mu weema, wekhala aasi mu moni 
tsy'Omukasya, waaloma ari, “O Umukasya Wele, ise niye naanu, ikhaba be ntsu 
yase nibo ba naanu, kila uniinisile ise angaaki waantsoolisa ano ari? 
17O Wele, ate shino shaba shishiindu shifwiiti naabi mu moni tsyoowo. Iwe 
wakanikhile ikhaba khu lisaaye lyase, ise umwakaanisi woowo, nga ni baliba, 

mu mbuka indeeyi itsya khukhwiitsa, naluundi iwe waantsikesa ise khuuba 
umuundu iwe shiriifwa naabi. 
18Shiina shishiindi sheesi ise Dawudi umwakaanisi woowo, sheesi inyala 
naaloma khulwe shiriifwa sheesi iwe uweele umwakaanisi woowo? 
Khulwekhuuba iwe waayiimanya ise umwakaanisi woowo. 
19Mukasya, khulwekhuubeela ise, naluundi khulwe khuusiima khwoowo, iwe 
waakholeele ise bibiindu bye angaaki bino, mu khukhola bino byoosi 
byaamanyikha. 
20Mukasya, mbaawo ukuundi uuli nga iwe ta, naluundi khuuloondekhana ni 
byeesi khuwulila ni kamaru keefwe, mbaawo Wele ukuundi ta, akhali iwe 
wenyene. 
21Linaambo shiina khu shibala liliili nga lye babaandu boowo ba Isiraeli? 
Linaambo shiina lyeesi Wele atsya waamusa khukhwikela babaandu babeewe? 
Linaambo shiina lyeesi Wele ekholelamo lisiina khulwe bibiindu bye kamaani ni 
bibiyangisa byeesi akhola, nga atimisa kamanaambo kakaandi, ari nio babaandu 
beewe beesi aamusa khukhwaama mu Misiri bamenyemo? 
22Iwe wekesa ba Isiraeli khuuba babaandu boowo biilo ni biilo, naluundi iwe 
Mukasya, wekela Wele waabwe. 
23Ni nashiryo ari, Mukasya, khayo ilomo isi iwe waloma iwaamba khu 
mwakaanisi woowo ni be muuntsu yeewe, ibewo biilo ni biilo, naluundi 
ukikhole nga n'ulomile. 
24Lisiina lyoowo kane limalaatane oosi naluundi liruuyibwe biilo ni biilo, nga 
baloma bari, ‘Umukasya umweene uwe kamaye, Wele uwa Isiraeli, niye uliinda 
Isiraeli.’ Naluundi intsu iy'omwakaanisi woowo Dawudi ikhareebwewo mu 
moni tsyoowo. 
25Khulwekhuuba Wele wase, iwe waarumburiire umwakaanisi woowo uri kane 
iwe wikese be intsu yase khuuba bayiinga, nashiryo nase umwakaanisi woowo 
ninyindaliile neetsa khuuloombela mu moni tsyoowo. 
26Mukasya, iwe uli Wele, naluundi walomeele umwakaanisi woowo bibiindu 
biilayi. 
27Ni nashiryo ari, abe iwe n'uba bari wakanile, n'uwe intsu iy'omwakaanisi 
woowo tsikhabi, nio anyalise khukhwiloosela mu moni tsyoowo biilo ni biilo. 
Khulwekhuuba Mukasya, sheesi iwe uwa tsikhabi, shiba ni tsikhabi biilo ni 
biilo.” 

1 Bye Kimiboolo 18 

Buusoolo bweesi Dawudi aatsya ng'afuura 

(2 Samweli 8.1-18) 

1Ibyo nga byaweele, umuyiinga Dawudi waasoolanisa ba Filisitiya waabafuura, 
waababukula shiriimba Gaasi ni bibyaalo bibishibotookheleele. 
2Waasoolanisa ba Mowabu waabafuura, ba Mowabu bekela babaakanisi ba 
Dawudi nga bamuwa kumusolo. 
3Dawudi naluundi waasoolanisa waafuura Hadadezeri umuyiinga wa Zoba, 
shiriimba shishiili aambi ni Hamasi. Khulwekhuuba abe Hadadezeri ali 
khuukhakakho khuubalaayisa buyiinga bweewe mu bisiintsa bye luluutsi 
Efurati. 
4Dawudi wawaamba khukhwaama khu muyiinga uyo kamakaali shikana 
shitweela (1,000), basilikhale babaakeendela khu ŋwaaŋwa bikana musaafu 
(7,000), ni be khu bikyele busa kimikaanda kibili (20,000). Tsiŋwaaŋwa tsifuura 
buukali waatsiremakho kimikotyo waatsilemasa, khurusakho itsyo abe 
tsitsinyala khukhweesa kamakaali. 
5Ba Siriya be Damasiko ni beetsa khuutimiilila Hadadezeri umuyiinga uwa Zoba, 
Dawudi weera ba Siriya kimikaanda kibili ni bikana bibili (22,000). 
6Lwanyuma Dawudi waarawo tsikaambi tsye kamaye mu Siriya. Ba Siriya 
bekyela babaakaanisi ba Dawudi, nga bamuwa kumusolo. Umukasya 
waanyalisisa Dawudi khufuura busoolo buli oosi isi atsya. 
7Dawudi waabukula tsingabo tsye zaabu tsyeesi abe liiye lya Hadadezeri lyasuta, 
waatsiyila mu Yerusalemu. 
8Dawudi waatsya mu biriimba Tibahasi ni Kuno, nga bino byaba bya Hadadezeri, 
waasuta bibyuuma biikali naabi. Bino nibyo byeesi Solomoni aaraambisa 
khukhwombakha kamataangi, ni kimisiindi, ni bibiraambisibwa bibiindi bya 
buroonzi. 
9Umuyiinga Towu uwa Hamasi n'awulila bari Dawudi waafuurire liiye lya 
Hadadezeri umuyiinga uwa Zoba lyoosi, 
10waarumana umusoleeli weewe Hadoramu isi umuyiinga Dawudi, 
khuumukheesa ni khuumusiima, khulwekhuuba abe Towu umweene 
aasoolanatsaka ni Hadadezeri, ne Hadadezeri abe amufuuratsaka. Waakaanisa 
Dawudi biwaanwa bya buli shikuuka, nga mulimo izaabu, ifeetsa, ni buroonzi. 
11Ni nabino nabyo, umuyiinga Dawudi waabiwaanayo isi Umukasya, atweela 
n'izaabu, n'ifeetsa byeesi aasuta khukhwaama mu manaambo kano: Edomu, 
Mowabu, Amoni, Filisitiya, ni Ameleki. 
12 Abishayi umusoleeli uwa Zeruya, weera ba Edomu kumukaanda mutweela ni 
bikana shinaane (18,000), mu Litila lye Kumuunyu. 
13Waarawo tsikaambi tsye basilikhale mu Edomu, babaandu baamwo boosi 
bekela babaakaanisi ba Dawudi. Umukasya waayeeta Dawudi khuuwula mu 
busoolo buli oosi isi aatsyatsaka. 

14Dawudi waawula Isiraeli yoosi, naluundi nga araangilila babaandu beewe mu 
bwaŋali ni mu khubirisibwa bulaayi. 
15Yowabu umusoleeli uwa Zeruya abe niye umuraangilisi we liiye, ne 
Yehoshafati umusoleeli uwa Ahiludi abe niye urona bibiikholikha. 
16Zadoki umusoleeli uwa Ahitubu, ni Ahimeleki umusoleeli wa Abiyasaari abe 
nibo basaayi; ne Shafasha abe ali umuroni. 
17Benaaya umusoleeli uwa Yehoyada abe niye uraangilila liiye lililiinda 
umuyiinga Dawudi, lye ba Keresi ni ba Pelesi. Basoleeli ba Dawudi abe nibo bali 
ni biifwo bye angaaki mu buwuli bw'omuyiinga. 

1 Bye Kimiboolo 19 

Dawudi asoolanisa ba Amoni ni ba Siriya 

(2 Samweli 10.1-19) 

1Ibyo nga byaabeele biryo, lwanyuma lwayo, Nahashi umuyiinga uwe ba Amoni 
waafwa, umusoleeli weewe waamwiilila mu bikyele. 
2Kila Dawudi aloma ari, “Kane ikholakanile atweela ni Hanuni, umusoleeli uwa 
Nahashi, khulwekhuuba abe paapa weewe akholakanila atweela ni nase.” 
Nashiryo Dawudi waasiindikha baarume khuutsya khwoola khu Hanuni nga 
n'afwiilwa paapa weewe. Baarume ba Dawudi baatsya isi Hanuni mu Amoni, 
khumusaasila khuufwa khwa paapa weewe. 
3Ne baaraangilisi be ba Amoni balomela Hanuni bari, “Iwe waambaasa uri 
Dawudi warumanile ano babaandu lwekhuuba weesilemo paapa woowo 
lukoosi? Baarume beewe beetsile khuweentselesa ni khukhwimenielesa, nio 
bawaambe shibala shino.” 
4Nashiryo Hanuni wawaamba baarume ba Dawudi waababekakho bunwaanwa, 
wawaamba bikwaaro byaabwe wabikhalilakho mu bikuute, wabatimisa 
baatsya. 
5Dawudi n'awulila shino, waabona nga shili she khuuswaala naabi. Kila 
abasiindikhila buurume nga buloma buri, “Ni murame i Yeriko khukhwoolisa 
bunwaanwa bweenywe ni bulitsowa, nio mwiitse ino.” 
6Umuyiinga Hanuni ni ba Amoni ni baabona bari bareerirewo buusiku akari 
aabwe ni Dawudi, baaliipa tsikilo kimikaanda kitaru ni bikana bine (34,000) tsye 
feetsa, khuupaangisa kamakaali ni basilikhale be khu ŋwaaŋwa, khukhwaama 
mu Mesopotamiya, ni mu Maka sye mu Siriya, ni mu Zoba. 
7Bapaangisa kamakaali kimikaanda kitaru ni bikana bibili (32,000), n'umuyiinga 
uwa Maka ni liiye lyeewe. Abano beetsa bebuusila i Madeba. Ba Amoni 
babuusana khukhwaama mu biriimba byaabwe beetsa khukhwibwaakala. 
8Nga Dawudi waawuliile shino, kila asiindikha Yowabu ni liiye lye basaani be 
kamaani. 

9Ba Amoni baatsya berengekharengekhela busoolo khu shilibwa she shiriimba 
shaabwe shikhulu. Bayiinga babeetsa khuuyeeta, baaba bonyene busa 
mwirome. 
10Yowabu n'abona nga baasiku bakana khumwibwaakala khukhwaama 
imukoongo n'ibweeni, kila aroboramo basilikhale batweela mu ba Isiraeli, 
waabarengekharengekha khukhwibwaakala ba Siriya. 
11Babaaramire waabawaambisa wandaaye weewe, Abishayi, 
beerengekharengekha khukhwibwaakala ba Amoni. 
12Kila alomela Abishayi ari, “N'iba bari ba Siriya baaminyile ise kamaani, iwe 
kane wiitse unjeete; ne n'iba bari ba Amoni baakhuminyile iwe kamaani, kane 
ise niitse ikhuyeete. 
13N'ube umunyindaalifu! Soolana shisaani khulwe babaandu beefwe, ni khulwe 
biriimba bya Wele. Khayo sheesi Umukasya akana shikholikhe.” 
14Nashiryo Yowabu ni basilikhale beesi aaba ni nabo besyeenda khuusoolana ni 
ba Siriya, ne ba Siriya baatitukha baatsya. 
15Ba Amoni ni baabona bari ba Siriya baatitukhile baatsiile, nabo baatitukha 
baatsya bengila mu shiriimba, baalekha khukhwibwaakala Abishayi ta. Kila 
Yowabu elayo i Yerusalemu. 
16Ne ba Siriya ni baabona bari ba Isiraeli baabafuurire mu busoolo, baarumanisa 
khuulaanga ba Siriya abe babaali shaangelekha we luluutsi Efurati, nga Shofaki 
umuraangilisi uwe liiye lya Hadadezeri niye umuraangilisi. 
17Ni baaboolela Dawudi bibiindu bino, waabuusaasa atweela liiye lya Isiraeli, 
waakhalisa luluutsi Yorudaani, waabatsya, weerekekha khuubasoolanisa. Nga 
Dawudi waamalile khukhwirekekha khu basoolanisa, busoolo bwarakikha. 
18Lwanyumakho ba Siriya batitukha nga belukha khukhwaama isi ba Isiraeli. 
Dawudi waakhoonya basilikhale ba Siriya bikana musaafu (7,000) babaatimisa 
kamakaali, ni kimikaanda kine (40,000) be khu bikyele busa, naluundi weera 
Shofaki, umuraangilisi uwe liiye. 
19Liiye lya Hadadezeri ni lyabona liri lye ba Isiraeli lyabawulile, bakhola 
indakaano iye lukoosi ni Dawudi, kila bekyela babaakaanisi beewe. Nashiryo ba 
Siriya baalekha khukana khukhwiloosela khuyeeta ba Amoni luundi ta. 

1 Bye Kimiboolo 20 

Dawudi awaamba Raba 

(2 Samweli 12.26-31) 

1 Mu mwiiko ukwo imbuka iye bunyifu ni yawakho, nga yino niyo imbuka yeesi 
bayiinga bebwakalilamo bashaabwe, Yowabu waraangilila liiye waatsya mu 
busoolo, webwaakala naluundi wafuuntsakilila ba Amoni. Khukhwaama awo 

waatsya webwaakala Raba, nasho washifuuntsakilila, washiwaamba. Ne 
Dawudi waarama nga ali mu Yerusalemu. 
2Dawudi waabukula ikuutwa iya Milikomu umuyiinga waabwe, nga busiro 
yoolisa tsikilo 34, nga ilimo kamabaale ke buukusi bwe angaaki naabi. Baabukula 
kamabaale kano, baakara mu kuutwa iya Dawudi. Dawudi waayaaya ni bibiindu 
bibiindi biikali busa bye mu shiriimba isho. 
3Waayila babaandu baamwo, waabarawo khuukhola kimilimo kye kamaani, nga 
baraambisa kimisumeeno, tsisuluulu, ni tsiyaywa. Ni musaambo niyo indweela 
isi Dawudi aakhola babaandu be mu biriimba bye ba Amoni. Lwanyuma Dawudi 
ni babaandu boosi beelayo i Yerusalemu. 

Buusoolo ni ba Filisitiya 
(2 Samweli 21.15-22) 

4Lwanyuma lwa bino, busoolo bwaabalukhawo akari e ba Isiraeli ni ba Filisitiya 
i Gezeri. Sibekaayi umu Husha weera Sipayi, uwaba mutweela khu be lisaaye lye 
kimisaani kikyatsowa nga kimiboofu naluundi kimileeyi naabi. Ba Filisitiya 
busoolo bwaabakonela. 
5 Aabawo busoolo bubuundi ni ba Filisitiya. Eluhanani umusoleeli uwa Yayiri 
weera Lahimi, wandaaye uwa Goliyasi umu Giti. Abe ingeyo iye lifumo lyeewe ili 
indeeyi naabi, abe yoola nga kuusaala kweesi barukhirakho tsingubo. 
6Ndi aabawo busoolo luundi i Gaasi, nga bulimo umusaani umuboofu naluundi 
umuleeyi naabi, nga ali ni tsintsala tsisesaba khu buli kumukhono, ni khu buli 
shikele, nga atweela tsili kamakhumi kabili na tsine. Naye abe aama mu lisaaye 
lye kimisaani kimiboofu naluundi kimileeyi naabi. 
7N'alekelesaka Isiraeli, Yonasani umusoleeli wa Shimeya nga ali wandaaye uwa 
Dawudi, waamwiira. 
8Bano baaba abe baama mu lisaaye lye kimisaani kimiboofu naluundi kimileeyi 
naabi, kye i Gaasi, nga beeribwa ni Dawudi ni baselikhale beewe. 

1 Bye Kimiboolo 21 

Dawudi abala babaandu 

(2 Samweli 24.1-25) 

1Sitaani wenyukha aasi khuureerera ba Isiraeli bihangafu, kila akhongelesa 
Dawudi khuubala babaandu. 
2Nashiryo Dawudi waalomela Yowabu ni baaraangilisi be kamaye ari, “Ni 
mutsye mubale ba Isiraeli, khukhwaamila i Berisheba khukhwoola i Dani, 
mukobole mumboolele, imanye nga bukali bwaabwe ni buli.” 
3Ne Yowabu waaloma ari, “Khali Umukasya akholile ba Isiraeli 
khukhwilooselakho kimiluundi shitoondo shitweela! Uwe Lukoosi umuyiinga, 

babaandu bano boosi bali baboowo. Shiina kila ukhola shishiindu nga shino, 
shishinareera Isiraeli kumusaango?” 
4Ne umuyiinga waabona ari sheesi alomile, Yowabu ali ni khuushitsiilakho. 
Nashiryo Yowabu waatsya waakeenda mu Isiraeli yoosi, waabala babaandu, 
lwanyuma waakobola mu Yerusalemu. 
5Yowabu waareerera umuyiinga buukali bwe babaandu babaabalibwa. Basaani 
mu Isiraeli mwoosi abe babaaba banyala khusoolana mu busoolo boolisa ifuuma 
ndweela ni kumweeka mutweela (1,100,000), ne mu Yuda abe boolisa kimyeeka 
kine ni kimikaanda musaafu (470,000). 
6Ne khulwekhuuba ndi Yowabu s'akana naabi shilakilo sh'omuyiinga ta, 
babaandu be mu bikuuka bya Levi ni Benyamini walekha khuubabala ta. 
7Wele waakhalala khu lwe shishiindu she khuubala babaandu, kila awa Isiraeli 
shitaambiso. 
8Dawudi waalomela Wele ari, “Ise noonakile naabi khulwe shishiindu sheesi 
ikholile. Ne ari naakhwikoontseleele, n'untsiyakhile shishoonako shase, ise ndi 
umwakaanisi woowo, khulwekhuuba nakholile she busilu.” 
9Kila Umukasya akanikha isi Gadi, umuŋoosi uwa Dawudi ari, 

10“Tsya ulomele Dawudi uri, ‘Umukasya waalomile ari khu biindu bitaru, 
loondakho shitweela, sheesi anakhukhola khusi iwe.’ ” 
11Kila Gadi atsya isi Dawudi amulomela ari, “Umukasya waalomile ari khu bitaru 
bino roborakho shoosi sheesi iwe ukana: 
12oba kimiiko kitaru kye ntsala; namwe kimyeesi kitaru nga baasiku boowo 
bakhukubyeenga, nga bakhufuura mu busoolo; namwe biifukhu bitaru nga 
Umukasya akhwibwaakala iwe ni lurima, asiindikhe luufu luubi naabi mu 
shibala shoowo, malayika w'Omukasya atsye nga eera babaandu mu Isiraeli 
yoosi. Ari roborawo sheesi ise niisilayo uyo uwusiindikhile khukhwiitsa ano.” 
13Dawudi waalomela Gadi ari, “Nenyoolile nga nawaambikhile. Ne shishifuura, 
khayo Umukasya abe niye uwumba shitaambiso, khulwekhuuba niye ali uwe 
shiisa, khuufuurisa babaandu ni baamba ise shitaambiso.” 
14Nashiryo Umukasya waasiindikha buulwaale buubi naabi mu Isiraeli, bweera 
babaandu kimikaanda musaafu (70,000). 
15Umukasya waasiindikha malayika weewe i Yerusalemu, khushihesa shiwewo. 
Ne nga abe malayika ali aambi khushihesa, Umukasya waashibona, wesonesa 
lwe kumutaambo kweesi aawa babaandu, kila alomela malayika ari, “Sheesi 
ukholile shimala, lekhelawo khuubawa shitaambiso.” Malayika abe weemikhile 
aambi ni lulwaanyi lwe khuuwuulilakho biilyo, lwa Orunani umu Yebusi. 
16Dawudi n'enyusa tsimoni tsyeewe waabona malayika w'Omukasya nga 
weemikhile akari e shibala ni likulu, nga mu mukhono kweewe wawaambile 
lurima, waaluloseleele khu Yerusalemu. Dawudi ni baaraangilisi be babaandu, 

nga abe bakwaarire bikwaaro bye bukoongwe, beenamisa kimirwe kyaabwe 
baatiila bubweeni aasi khwiloba. 
17Dawudi waalomela Umukasya ari, “Ise niye uwawa likaambila lye khuubala 
babaandu. Ise niye uwoonakisile nga ikhola shishoonako she kamaani. Ne 
kamakheese kano koonakile shiina? Mukasya, Wele wase, ise 
naakhwikoontseleele, n'umbe ise ni be muuntsu iya paapa wase shitaambiso, 
uwonise babaandu boowo khukhwaama khu buulwaale buubi buno.” 
18Kila Malayika w'Omukasya alakila Gadi khuulomela Dawudi, atsye ombakhile 
Umukasya shisheeso she khukhwisaayilakho, khu lwaanyi lwa Orunani umu 
Yebusi, isi bawuulila biilyo. 
19Nashiryo Dawudi waatsya, nga Gadi n'amuloma mu lisiina ly'Omukasya. 

20Ari abe Orunani alikho awuula iŋaano. N'eshebukha waabona malayika, 
basoleeli ba Orunani abe babaali ni paapa waabwe beebisa. 
21Kila Dawudi atsya isi Orunani. Orunani n'abona umuyiinga Dawudi alikho 
eetsa isi ali, waarura mwiwuulilo, weenamisa kumurwe, waatiila aasi bubweeni, 
nga esamo Dawudi lukoosi. 
22Kila Dawudi alomela Orunani ari, “N'ungulise liwuulilo lyoowo lino, 
nombakhilekho Umukasya shisheeso she khuumwiisaayilakho, nio akile 
buulwaale buubi buno burure khu baandu. Kane ikhusasula kamapeesa 
kakaakanibwa koosi.” 
23Orunani waalomela Dawudi ari, “Uwe Lukoosi umuyiinga, n'uyile liwuulilo, 
ukhole nga ni shikanibwa. Ise inakhuwa ni tsiyeeyi tsye khukhwoosya nga 
shiwaanwa, ni kimikaango kikiiwuula kane kibe tsiikhu, ikhuwe n'iŋaano iye 
khuuwaanayo. Byoosi inabikhuwa busa.” 
24Ne umuyiinga Dawudi waalomela Orunani ari, “Sesinyalikha ta. Ise ndi 
khukana khubisasulila kamapeesa kameene kakaabyoola. Ise singane imaambe 
bibiindu bibiili bibyoowo imbilile Umukasya ta, namwe imbaaneyo shiwaanwa 
sheesi ikhasasuliile ta.” 
25Nashiryo Dawudi waasasula Orunani kamapeesa kakoola zaabu bitoondo 
bisesaba (600). 
26Dawudi wombakhila Umukasya shisheeso ibweene iyo, waakaanisayo 
biwaanwa bibyookhebwa, ni bibiireera lukoosi, nga aloomba isi Umukasya. 
Umukasya waamwiilamo nga asiindikha kumulilo khukhwiitsa khu sheeso nga 
kwaama mu ngaaki. 
27Lwanyuma Umukasya waalakila malayika, ni malayika naye waakobosayo 
lurima mweesi balubiikha. 
28Dawudi n'abona ari Umukasya waamukoboolemo sheesi akana nga 
n'aloombela mwiwuulilo lya Orunani umu Yebusi, luno wesaayatsakila ibweene 
iyo. 

29Khulwekhuuba mu mbuka iyo, abe iweema y'Omukasya isi Musa aakhola abe 
ili mu mubiimbi, naluundi shisheeso sheesi booshatsakilakho biwaanwa abe 
shishiili mu shifwo shikhosefu, i Gibiyoni. 
30Ne abe Dawudi s'anyala waatsyayo khukhwisaaya Umukasya ta, 
khulwekhuuba abe waariire lurima lwa Malayika w'Omukasya. 

1 Bye Kimiboolo 22 

1Kila Dawudi aloma ari, “Ano niwo isi Lisaayilo ly'Omukasya Wele, niwo isi lili 
ni khukhwombekhebwa. Ikhaba shisheeso she biwaanwa bye khukhwoosha bye 
ba Isiraeli, shili ni khuuba ano.” 

Inengekharengekha iye khukhwombakha Liisaayilo Liikhulu 

2Dawudi waarusa shilakilo ari banaambo babaamenya mu Isiraeli babusane, 
abawe buraambi. Batweela khu nibo baaweebwa buraambi bwe khukhwaraaka 
kamabaale ni khuukabeetsa, karaambisibwe mu khwombakha intsu iya Wele. 
3Dawudi wawaanayo biibya biikali bye khuukholamo kimisumaari, 
kimilyaango, biilibwa, ni biibya bibiraambisibwa mu khuwaambisa bibiindi, ni 
biibya bibiindi biikali busa, bibikhanyala byaabalibwa ta. 
4Aabawo ni tsimbaawo tsitsikhabalibwa ta, tsye kimisaala kimiseda, tsyeesi 
babaandu be mu Sidoni ni Tuulo baareerera Dawudi. 
5Khulwekhuuba Dawudi aaloma ari, “Lisaayilo lyeesi bali ni khukhwombakhila 
Umukasya, lili ni khuuba lilimwaakhila naluundi nga lye shiriifwa, nga 
liruuyibwa mu shibala shoosi. Ni nashiryo kane ise ikhole tsinengekharengekha 
tsye khuulyombakha, khulwekhuuba Solomoni umwaana wase ashiili 
mukeekhe naluundi ashiili khukhwiyika bibiindu biikali ta.” Nashiryo nga 
Dawudi ashiili khufwa ta, waanyoowa waarawo bibikanibwa biikali bibyeene. 
6Walaanga umwaana weewe Solomoni, waamukhoonyakilila 
khuukhwombakhila Umukasya Wele uwa Isiraeli, Lisaayilo. 
7Dawudi waalomela Solomoni ari, “Mwaana wase, ise abe nakana 
khukhwombakhila Umukasya Wele wase Lisaayilo, khuumwiisamo shiriifwa. 
8Ne Umukasya umweene waantsikaanisa ise nga aloma ari, ‘Iwe weerire 
babaandu baakali khulwe buusoolo bukali bweesi usoolane. Nashiryo khulwe 
shifuki shikali shishatsutsukha nga ise imbona, iwe singene untsombakhile ise 
Lisaayilo ta. 
9Bona, iwe ukhasaaleyo umwaana umusiinde, uliba umuundu uwe lukoosi. Ise 
ikhaamuwe lukoosi, alekhe khuubakho ni baasiku babaamwibotokhelela ta. 
Lisina lyeewe liliiba bari Solomoni, khulwekhuuba mu buwuli bweewe, mu 
Isiraeli mulibamo lukoosi ni bye khukhwiliinda khulayi. 
10Uyo niye ulintsombakhila ise Liisaayilo Liikhulu. Aliba umwaana wase, ni nase 
ndiba paapa weewe. Ikhaatikiye shitsoloŋo she buyiinga bweewe biilo ni biilo.’ 

11Nashiryo mwaana wase, Umukasya abe ni nawe, nio unyalise 
khukhwombakha Lisaayilo ly'Omukasya, Wele woowo, nga umweene n'aaloma 
bibikhuwaamba khus'iiwe. 
12Shonyene indi, khali Umukasya akhuweele iwe kamakhula ni khuumanya, nio 
nga weetsile khukhurawo iwe nga umuwuli wa Isiraeli, uwule nga uloondelela 
kamakaambila k'Omukasya, Wele woowo. 
13N'uloondelele kamakaambila ni biilakilo byeesi Umukasya aamala khuuwa ba 
Isiraeli nga abirira mu Musa, kane buli shitweela shikhutsiile iwe buulayi. 
N'uube uwe kamaani naluundi umunyindaalifu. Ukharya ta, naluundi 
ukheyembelela ta. 
14Ise naakhakilekho khuubira mu bihangafu biikali, khuufunila Lisaayilo 
ly'Omukasya bibiindu bino: tsitani aambi tsitsituumisa mu mikaanda kitaru ni 
biikana bine (34,000) tsye zaabu, tsitani aambi tsitsituumisa mu mikaanda 
kitaru ni biikana bine (34,000) tsy'efeetsa, ni bibyuuma bya buroonzi 
bibikhanyala byaapimikha ta, khulwe buukali bwabyo. Ikhaba tsimbaawo ni 
kamabaale nabyo naareerewo. Nawe uli ni khuulooselakho khu byeene ibyo. 
15Uli ni baraambi baakali naabi: babaarema kamabaale, babaakoombakha, 
baabeetsi, baboombakhi be tsisaambo tsingali babaakhabalikha ta, nga bali ni 
kamakhula mu khwoombakhila, 
16izaabu, ifeetsa, ni buroonzi ni biibya. Yinyukha utsye urakikhe buraambi. 
Umukasya abe ni nawe!” 
17Dawudi waalakila baaraangilisi be mu Isiraeli boosi, khuuyeetakho umwaana 
weewe, Solomoni. Waabaloma ari, 
18“Umukasya Wele weenywe ali ni nanywe. Bona waabaweele lukoosi khu buli 
luwaande lwoosi. Niye uwunjeetile ise khuuwula babaandu abe babaamenya mu 
liloba lino, bona ari babawulila inywe n'Umukasya. 
19Ari ni mwakaanise Umukasya Wele weenywe ni kumwooyo mutweela, ni 
buulamu bweenywe bwoosi. Ni murakikhe khukhwoombakha Lisaayilo 
ly'Omukasya Wele, nio munyalise khuuramo isaanduuku iye Indakaano 
y'Omukasya, ni bibiindu bya Wele byoosi bikhosefu bibiraambisibwa. Bino 
byoosi bili ni khuureebwa mu Lisaayilo lyeesi mutsya khumwoombakhila.” 

1 Bye Kimiboolo 23 

1 Nga Dawudi wahangaale mu miiiko naluundi waakorire, wekyelisa Solomoni 
khuuba umuyiinga uwa Isiraeli. 

Buuraambi bwe ba Levi 

2Dawudi waabuusaasa baaraangilisi be ba Isiraeli boosi, ni basaayi ni ba Levi. 
3Baabala ba Levi abe baboolisa kimiiko kye buukhulu kamakhumi kataru ni 
khutuumisawo, benyoola nga bali kimikaanda kitaru ni bikana shinaane 
(38,000). 

4Dawudi waaloma ari, “Kimikaanda kibili ni bikana bine (24,000) khu bano, bali 
ni buraambi bwe khuloleleela Lisaayilo ly'Omukasya. Bikana bisesaba (6,000), 
bali ni khuuba bawuli naluundi baakayi, 
5ni bikana bine (4,000), bali ni khuuba babaliinda khu shilibwa. Babaandi bikana 
bine (4,000), bali ni khuuruuya Umukasya nga baraambisa bibiitsila khu 
myeenya byeesi ise namala khaale khuukhola.” 
6Dawudi waabakabananisamo mu bibuli bitaru, khuloondekhana nga babaana 
ba Levi ni baaba: Gereshoni, Kohasi, ni Merari. 
7Basoleeli ba Gereshoni baaba: Ladani ni Shimeyi. 

8Basoleeli ba Ladani baaba bataru: Yehiyeli niye umukiboole, khwelakho 
Zesamu, nio Yoweli. 
9Basoleeli ba Shimeyi baaba bataru: Shelomosi, Haziyeli, ni Harani. Be munda 
iya Ladani, abe bano buli mutweela ali umuraangilisi uwe muuntsu mumweewe. 
10Basooleli ba Shimeyi baaba bane: Yahasi, Zina, Yewushi, ni Beraya. 

11Yahasi aba niye umukiboole, Ziza wakhola khabili. Ne Yewushi ni Beraya nibo 
sibaaba ni babaana baakali ta, kila nibo babalibwa nga intsu indweela mu lisaaye 
ilyo. 
12Basoleeli ba Kohasi baaba bane: Amuramu, Izahari, Heburoni, ni Uziyeli. 

13Basoleeli ba Aramu baaba babili: Aroni ni Musa. Aroni areebwa buraawa khu 
mulimo kwe khuubita bibiindu tsikhabi nio bikyele bikhosefu. Niye atweela ni 
basoleeli beewe, nga bali ni khukhwoosha bubaani mu moni tsy'Omukasya, 
khumwakaanisa, ni khuuwatsaka babaandu tsikhabi mu lisiina lyeewe, biilo ni 
biilo. 
14Ne basoleeli ba Musa umwakaanisi uwa Wele, baabili baababalila mu shikuuka 
sha Levi. 
15Basoleeli ba Musa baabili nibo: Gereshoni ni Eliyezeri. 

16Shebuweli abe niye umusoleeli umukhulu uwa Gereshoni. 

17Eliyezeri abe ali n'umusoleeli mutweela, bari Rehabiya, ne Rehabiya yuno abe 
ali ni basoleeli baakali naabi. 
18Mu basoleeli ba Izahari, Shelomisi abe niye umukiboole. 

19Basoleeli ba Heburoni baaba nibo: Yeraya nga niye umukiboole, Amariya 
ukhola khabili, Yahaziyeli ukhola khataru, ni Yekameyamu ukhola khane. 
20Uziyeli abe ali ni basooleli babili: Mika umukiboole, ni Ishiya ukhola khabili. 

21Basoleeli ba Merari baaba: Mahili ni Musiyi. Basoleeli ba Mahili baaba; 
Eliyazari ni Kishi. 
22Eliyazari waafwa nga s'aalikho ni basoleeli boosi ta, akhali bakhaana bonyene. 
Balebe baabwe babaaba basooleli ba Kishi, bayila bakhaana abo nga bakhasi 
baabwe. 

23Basoleeli ba Musiyi baaba bataru: Mahili, Ederi, ni Yeremosi. 

24Abo nibo babaaba be mu shikuuka sha Levi, nga lisaaye lye bakuuka baabwe 
ni lyaba, naluundi nga buli mutweela khu nibo abe ali umuraangilisi uwe 
muuntsu mumweewe. Tsintsu tsino tsyabamo babaandu abe baboolisa kye 
buukhulu kamakhumi kabili ni khuuminyisawo, abe babaanyalisa khuukhola 
kwe bubwakaanisi mu Lisaayilo ly'Omukasya. 
25Khulwekhuuba Dawudi aaloma ari, “Umukasya Wele uwa Isiraeli, waaweele 
babaandu beewe lukoosi; naluundi amenya mu Yerusalemu biilo ni biilo. 
26Ni nashiryo ba Levi seshibekoombisa khuusuta iweema y'Omukasya ni 
bibiindu bibiraambisibwamo ta. 
27Khuuloondekhana ni khuulakila khwa Dawudi khuno khuumaliilisi, ba Levi 
baboolisa kye buukhulu kamakhumi kabili ni khuuminyisawo, abe nibo 
babaayilibwa khuuraamba mu Lisaayilo. 
28Abe bakhola kumulimo kwe khuuyeeta basaayi be lisaaye lya Aroni, mu 
bwakaanisi bwe mu Lisaayilo, nga nimwo mumuuli khuuŋoona mu lwaanyi ni 
mu biseenge mukari, khuuliinda ibyo byoosi abe bibiili bikhosefu, ni buraambi 
bubuundi bwoosi bwe mu Lisaayilo lya Wele. 
29Abe baŋoonaŋoona kimikaati kikiwaanibwayo isi Umukasya, buufu buunose 
naabi, kimikaati kikiili kimibaambali nga kamahaandu, biwaanwa bikhalaange, 
biwaanwa byeesi batubaasilemo kamafura ke tsinyanyi, ni bibiindu bye 
khupimilamo bya buli shikuuka. 
30Buli kumutikhinyi naluundi buli angoloobe, bali ni khukhwiima mu Lisaayilo, 
khusiima naluundi khuruuya Umukasya. 
31Naluundi bali ni khuukhola shino nga iliwo shiwaanwa shishooshe shoosi 
shishiwaanibwileyo isi Umukasya khu Sabato tsyoosi, khu biifukhu bye 
kumweesi kumuyaakha, ni biifukhu bikhulu. Shino ba Levi baaba bali ni 
khuushikhola mu moni tsy'Omukasya akhali khukhwakama ta, khuukhola nga 
ni shikanibwa. 
32Nashiryo bali ni khuuloleleela iweema ni shiifwo shikhosefu, naluundi bali ni 
khuuyeeta baalebe baabwe, basoleeli ba Aroni, mu buraambi bwe 
khukhwakaanisa mu Lisaayilo ly'Omukasya.” 

1 Bye Kimiboolo 24 

Buuraambi bubwaweebwa Basaayi 

1Be lisaaye lya Aroni baakabananisibwamo, khuuloondekhana ni basoleeli 
beewe, nga nibo bano: Nadabu, Abihu, Eliyezari, ni Isamari. 
2Khuurusakho ndi, Nadabu ni Abihu baafwa nga paapa waabwe ashiiliwo 
umulamu, ni nashiryo sibaaba ni babaana ta. Nashiryo Eliyazari ni Isamari 
bekyela basaayi. 

3Umuyiinga Dawudi, nga ayeetebwakho ni Zadoki umwaana uwa Eliyezeri, ni 
Ahimeleki umwaana uwa Isamari, baruunga babaandu bano mu bibuli 
khuuloondekhana ni buraambi bweesi batsya khukhola. 
4Mu be lisaaye lya Eliyazari mwanyoolikhanamo basaani baakhulu babafuura 
buukali, khuuminyisa babaama mu lisaaye lya Isamari. Nashiryo be lisaaye lya 
Eliyezari baabakabananisamo baaraangilisi be tsintsu likhumi na tsisesaba. Ne 
be lisaaye lya Isamari, baabakabananisamo tsintsu shinaane. 
5Khukhwaama ni aabawo baaraangilisi be lisaayilo ni babaraangilila bye 
khukhwisaaya khukhwaama khu mbeka tsyoombi, lwa Eliyazari ni lwa Isamari, 
buuraambi bwoosi bwakabibwa khuubirira mu khukhupa khaakokha. 
6Luwalo lutweela abe luloondelela be ntsu ndweela iyamamo Eliyazari, luluundi 
nalwo ni lululoondelela be ntsu iya Isamari. Shemaya, umusoleeli uwa Nasaneli, 
niye uwaba umuroni uwe ba Levi, nga kamasina akaronera ibweeni 
w'omuyiinga, ni baaraangilisi, n'umusaayi Zadoki, ni Ahimeleki umusoleeli uwa 
Abiyasaari, ni baaraangilisi be tsintsu tsye bakuuka be basaayi ni ba Levi. 
7Khaakokha khakhaanyoowa khaakwa khu Yehoyaribu, khakhaakhola khabili 
khaakwa khu Yedaya; 
8khe khataru khaakwa khu Harimu, khe khaane khu Seyorimu, 

9khe kharaano khu Malikiya, khe khasesaba khu Miyamini, 

10khe kumusaafu khu Hakozi, khe shinaane khu Abiya, 

11khe shisyeenda khu Yeshuwa, khe likhumi khu Shekaniya, 

12khe likhumi na khatweela khu Eliyashibu, khe likhumi na bubili khu Yakimu, 

13khe likhumi na butaru khu Hupaha, khe likhumi na bune khu Yeshebeyabu, 

14khe likhumi na buraano khu Biligali, khe likhumi na busesaba khu Imeri, 

15khe likhumi na musaafu khu Heziri, khe likhumi na shinaane khu Hapizezi, 

16khe likhumi na syeenda khu Pesahiya, khe kamakhumi kabili khu Yehezikeli, 

17khe kamakhumi kabili na khatweela khu Yakini, khe kamakhumi kabili na 
bubili khu Gamuli, 
18khe kamakhumi kabili na butaru khu Delaya, khe kamakhumi kabili na bune 
khu Mayaziya. 
19Abano buraambi bwaabwe bwaba bwe khukhwakaanisa mu Lisaayilo 
ly'Omukasya, khuuloondekhana n'isaambo isi kuuka waabwe Aroni 
aashinanikhisa, naluundi nga Umukasya Wele, n'amulakila. 
20Bano nibo baaraangilisi be tsintsu tsyaabwe babaaramire be mu shikuuka sha 
Levi: lisaaye lya Amuramu, Shubayeli; lisaaye lya Shubayeli, Yehadeyiya. 
21Mu lisaaye lya Rehabiya, Ishayiya niye umukiboole. 

22Mu lisaaye lya Izarite, Shelomosi; mu lisaaye lya Shelomosi, Yahasi. 

23Babaana ba Heburoni baaba: Yeriya niye umukiboole, Amariya ukhola khabili, 
Yaziyeli ukhola khataru, ni Yekameyamu ukhola khane. 
24Mika abe ali n'umusoleeli bari Mika, Mika waaba n'umusoleeli bari Shamiri. 

25Mika waaba ni wandaaye uw'esaani bari Ishiya, Ishiya waaba n'umusoleeli 
bari Zekariya. 
26Basoleeli ba Merari baaba: Mahili ni Musiyi. Umusoleeli uwa Yayaziya bari 
Beno. 
27Basoleeli ba Merari baaba nibo bano: Yayaziya, Beno, Shohamu, Zakuri, ni Ibiri. 

28Mu ba Mahili, Eliyezeri s'aabakho ni babaana ta. 

29Umusoleeli uwa Kishi bari Yerameeli. 

30Basoleeli ba Mushi nibo bano: Mahili, Ederi, ni Yerimosi. Abo nibo be lisaaye 
lya Levi, nga buli mutweela ali umuraangilisi uwe muuntsu mumweewe. 
31Buli umuraangilisi uwe intsu ni mutweela khu bandaaye basoleeli bafwiitikho, 
nabo bakhupa bukokha khukhalawo buraambi bwa buli mutweela, nga balebe 
baabwe ba Levi, ni baakhola. Shino bashikholela mu moni tsy'omuyiinga 
Dawudi, ni Zadoki, Ahimeleki, ni baaraangilisi be tsintsu tsye basaayi mu ba Levi. 

1 Bye Kimiboolo 25 

Babeemba kimyeenya mu Lisaayilo 

1Dawudi atweela ni babaraangilila bye khukhwisaaya mu Lisaayilo, 
baaroborayo basoleeli ba Asafu, ba Hemani, ni ba Yedusuni, nga bano bali ni 
khuukhola buŋoosi nga baraambisa kamatuungu, biyilili, ni bye khuusakayisa. 
Luruungo lwabo babaaroborebwa khuukhola buraambi buno nibo bano: 
2khu basoleeli ba Asafu baaba: Zakuri, Yusufu, Netaniya, ni Asarela. Asafu niye 
umweene abe uraangilila basoleeli beewe bano, nga bakhola kwe buŋoosi nga 
umuyiinga walakiile. 
3Basoleeli ba Yedusuni baaba basesaba: Gedaliya, Zeri, Yeshaya, Shimeyi, 
Hashabiya, ni Matitiya. Yedusuni niye umweene abe uraangirira basoleeli beewe 
mu khukuukuula buurume bwa Wele nga baraambisa kamatuungu, nga basiima, 
naluundi nga baruuya Umukasya. 
4Basoleeli ba Hemani baaba: Bukiya, Mataniya, Uzeli, Shebuweli, Yerimosi, 
Hananiya, Hanani, Eliyasa, Gidaliti, Romamitiyezeri, Yoshibekasha, Malosi, 
Hosiri, ni Mahaziyosi. 
5Abano boosi baaba basoleeli ba Hemani, nga nibo babaakila niye wafuna 
shiriifwa. Hemani yuno abe ali umuŋoosi uw'omuyiinga. Wele awa Hemani yuno 
basoleeli likhumi na bane ni bakhaana bataru. 
6Hemani paapa waabwe, niye umweene uwabaraangililatsaka mu bye 
kimyeenya mu Lisaayilo ly'Omukasya. Mu buraambi bwaabwe bwe mu Lisaayilo 

lya Wele abe baraambisa kamatuungu, biyilili ni bye khusakayisa. Abe bakhola 
shino ng'omuyiinga walakiile Asafu, Yedusuni, ni Hemani. 
7Bukali bwaabwe atweela ni baalebe baabwe abe babaamala khaale 
khukhwiyika khukhweembela Umukasya buulayi bubweene, abe boola 
bitoondo bibili ni kamakhumi shinaane (280). 
8Kila boosi bakhupa bukokha khu buraambi bwaabwe, nga mulimo baakhulu ni 
bafwiiti, be shiriifwa ni ba busheele, baleekeli ni n'abo beesi baleekela beene. 
9Khaakokha khakhaanyoowa mu b'enda iya Asafu, khaarobora Yusufu. 
Khakhaakhola khabili khaarobora Gedaliya. Niye ni babandaaye ni babaana 
beewe abe bali likhumi na babili. 
10Khe khaataru khaarobora Zakuri ni babaana beewe ni baalebe beewe, nga 
atweela bali likhumi babili; 
11khe khaane khu Iziri, ni babaana beewe ni baalebe beewe, nga atweela bali 
likhumi na babili; 
12khe khaaraano khu Nesaniya ni babaana beewe ni baalebe beewe, nga atweela 
bali likhumi na babili; 
13khe khaasesaba khu Bukiya, ni babaana beewe ni baalebe beewe, nga atweela 
bali likhumi na babili. 
14Khe kumusaafu khu Yesharela, ni babaana beewe ni baalebe beewe, nga 
atweela bali likhumi na babili. 
15Khe shinaane khu Yeshayiya, ni babaana beewe ni baalebe beewe, nga atweela 
bali likhumi na babili. 
16Khe shisyeenda khu Mataniya, ni babaana beewe ni baalebe beewe, nga 
atweela bali likhumi na babili. 
17Khe likhumi khu Shimeyi, ni babaana beewe ni baalebe beewe, nga atweela 
bali likhumi na babili. 
18Khe likhumi na khatweela khu Azareli, ni babaana beewe ni baalebe beewe, 
nga atweela bali likhumi na babili. 
19Khe likhumi na bubili khu Hashabiya, ni babaana beewe ni baalebe beewe, nga 
atweela bali likhumi na babili. 
20Khe likhumi na butaru khu Shubayeli, ni babaana beewe ni baalebe beewe, nga 
atweela bali likhumi na babili. 
21Khe likhumi na bune khu Matisiya, ni babaana beewe ni baalebe beewe, 
atweela nga bali likhumi na babili. 
22Khe likhumi na buraano khu Yeremosi, ni babaana beewe ni baalebe beewe, 
nga atweela bali likhumi na babili. 
23Khe likhumi na busesaba khu Hananiya, ni babaana beewe ni baalebe beewe, 
nga atweela bali likhumi na babili. 

24Khe likhumi na musaafu khu Yoshibekasha, ni babaana beewe ni baalebe 
beewe, atweela nga bali likhumi na babili. 
25Khe likhumi na shinaane khu Hanani, ni babaana beewe ni baalebe beewe, nga 
atweela bali likhumi na babili. 
26Khe likhumi na syeenda khu Malosi, ni babaana beewe ni baalebe beewe, nga 
atweela bali likhumi na babili. 
27Khe kamakhumi kabili khu Eliyasa, ni babaana beewe ni baalebe beewe, nga 
atweela bali likhumi na babili. 
28Khe kamakhumi kabili na khatweela khu Hosiri, ni babaana beewe ni baalebe 
beewe, nga atweela bali likhumi na babili. 
29Khe kamakhumi kabili na bubili khu Gidaliti, ni babaana beewe ni baalebe 
beewe, nga atweela bali likhumi na babili. 
30Khe kamakhumi kabili na butaru khu Mahaziyosi, ni babaana beewe ni baalebe 
beewe, nga atweela bali likhumi na babili. 
31Khe kamakhumi kabili na bune khu Romamitiyezeri, ni babaana beewe ni 
baalebe beewe, nga atweela bali likhumi na babili. 

1 Bye Kimiboolo 26 

Basilikhale babaaliinda khu Liisaayilo Liikhulu 

1Babaaliinda khu Liisaayilo Liikhulu baakabananisibwamo mu bibuli bino, nga 
khukhwaama mu shikuuka sha Kora, mwabamo Meshelemiya umusoleeli uwa 
Kore, uwe munda iya Asafu. 
2Basoleeli ba Meshelemiya nibo bano: umukiboole bari Zekariya, ukhola khabili 
bari Yediyayeli, ukhola khataru bari Zebadiya, ukhola khane bari Yasiniyeli. 
3Ukhola kharaano bari Elamu, ukhola khasesaba bari Yehohanani, ukhola 
musaafu bari Eliyehonayi. 
4 Yabawo Obedi-Edomu, isi Wele aawa tsikhabi nga amuwa basoleeli bano, 
khukhwaamila khu mukiboole khukhwiikha aasi: Shemaya, Yehozabadi, Yowa, 
Sakari, Nesaneli, 
5Amiyeli, Isakaari, ni Pelusayi. 

6Shemaya umusoleeli uwa Obedi-Edomu, aaba ni basoleeli basesaba, nga buli 
mutweela ali umuraangilisi muuntsu iye umweene, khulwekhuuba baaba 
basaani baanyindaalifu naabi. 
7Basoleeli ba Shemaya nibo bano: Osini, Rafaeli, ni Obedi. Babandaayaabwe 
Elihu ni Semakiya, abe bali basaani banyindaalifu naabi. 
8Bano boosi abe be lisaaye lya Obedi-Edomu, babeene ni baalebe baabwe, nga 
bali babaakhola buraaambi ni kamaani. Boosi atweela abe bali kamakhumi 
kasesaba na babili. 

9Meshelemiya abe ali ni babaana ni baalebe beewe, nga atweela bali babaandu 
likhumi na shinaane. 
10Khukhwaama mu shikuuka sha Merari, yabayo Hosa, uwaba ni basoleeli bane. 
Shimuri, (isi paapa we ekesa khuuba umuraangilisi ikhaba nga s'iili niye uwaba 
umukiboole ta), 
11ukhola khabili Hilikiya, ukhola khataru Tebaliya, ukhola khane Zekariya. 
Babaana ba Hosa atweela ni baalebe baabwe abe boola likhumi na bataru. 
12Babaaliinda khu Lisaayilo Likhulu bano, baakabananisibwamo mu bibuli 
khuuloondekhana ni tsiingo tsyeesi abe baamamo, baweebwa buuraambi mu 
Lisaayilo, musaambo niyo ndweela nga baalebe baabwe ba Levi. 
13Buli intsu iye babaandu, oba abe bali bafwiiti namwe baakali, baakikhupakho 
khakokha, khuukhalawo shiilibwa sheesi ili ni khuuliinda. 
14Khaakokha khe khu shilibwa she bwaamanyaanga, khaarobora Shelemiya. 
Baakhupa khaakokha khu musoleeli weewe Zekariya, khaakokha 
khaamurobora khuuyila shiilibwa sh'emurwe. Zekariya yuno abe ali umusaani 
umulayi naabi mu khuwa kamakesi. 
15Obedi-Edomu khaakokha khaamurobora khuuyila shiilibwa she bikyele; 
basoleeli beewe baaweebwa kwe khuliinda libiikhilo. 
16Khaakokha khaarobora Shupimu ni Hosa khuuyila shiilibwa she 
bukwanyaanga, ni shiilibwa shilaangibwa Shalekesi shishiili khu mukhoosi 
kukuutsya khu musiila. Abe bayusaŋana, waabawo babaandi babaaliinda. 
17Khu shilibwa she bwaamanyaanga abe babaakho basesaba buli shifukhu, khu 
she murwe abe babaakho bane buli shifukhu, khu sh'ebikyele abe babaakho 
bane buli shifukhu, ni khwibiikhilo nga baliinda babili khu babili. 
18Khuuliinda khu kukhoosi kwe ibukwanyaanga, abe iliyo bane khu lukuuto, ne 
babili khu kukhoosi. 
19Ibyo nibyo bibuli byeesi baaliindi be shikuuka sha Kora ni sha Merari 
bakabananisibwamo. 

Buuraambi bubuundi bwe mu Lisaayilo 

20Khu ba Levi, Ahiya abe niye uuli umuraangilisi uwe libiikhilo mu Lisaayilo, ni 
kamabiikhilo ke bibiindu bibiwaanibwayo. 
21Yehiyeli, umusoleeli uwa Ladani uwe munda iya Gereshoni, abe niye 
araangilila intsu iyeewe umweene. 
22Basoleeli ba Yehiyeli, Zesamu ni wandaaye weewe Yoweli, abe nibo 
babaraangilila kamabiikhilo ke mu Lisaayilo ly'Omukasya. 
23Mu be lisaaye lya Amuramu, ni lya Izahari, ni lya Heburoni, ni lya Uziyeli, 

24abe Shebuweli umusoleeli uwa Gereshoni, Gereshoni umusoleeli uwa Musa, 
niye uli umuraangilisi uwe kamabiikhilo. 

25Shebuweli yuno abe ali uwe buulebe khu b'enda iya Eliyezeri, wandaaye uwa 
Gereshoni. Eliyezeri wasaala Rehabiya, Rehabiya wasaala Yeshayiya, Yeshayiya 
wasaala Yolamu, Yolamu wasaala Zikuri, Zikuri wasaala Shelomosi. 
26Shelomosi yuno ni baalebe beewe abe nibo babaaliinda bye mu mabiikhilo 
koosi byeesi umuyiinga Dawudi, ni baaraangilisi be bikuuka, ni babaali mu 
maye, ni baaraangilisi be kamaye, baaba nga baabiwaanileyo isi Wele. 
27Abe byeesi babaandu bayaaya khukhwaama mu busoolo, bino baabiwaanayo 
khuraambisibwa mu khuloleleela Lisaayilo ly'Omukasya. 
28Shelomosi ni baalebe beewe nibo babaaliindatsaka biwaanwa byoosi 
bibyaweebwayo buraawa, nga nimwo mumuuli bibyareerebwa bano: Samweli 
umuŋoosi, Saulo umusoleeli uwa Kishi, Abuneri umusoleeli uwa Neri, ni Yowabu 
umusoleeli uwa Zeruya. 

Buuraambi bwe ba Levi babaandi 

29Mu be lisaaye lya Izari, Kenaniya ni basoleeli beewe nibo babaaroborebwa 
khuuraamba buraambi bwe bulafu, bubuukhaaba mu Lisaayilo mukari ta. Abe 
bali bawuli mu Isiraeli, nga nibo baaraangilisi naluundi baakayi. 
30Be mu lisaaye lya Heburoni, Hashabiya ni baalebe beewe, basaani 
baanyindaalifu shikana shitweela ni bitoondo musaafu (1,700), baweebwa 
buraambi bwe khuuwula shisiintsa sha Isiraeli shishiloleleele ibukwanyaanga 
khuutsya kwe Yorudaani, mu bye khukhwisaaya ni mu khuuba baarume 
b'omuyiinga ibweene iyo. 
31Be mu shikuuka sha Heburoni ba buli intsu, naluundi buli lisaaye, Yeriya niye 
uwaba umuraangilisi waabwe. Imbuka isi Dawudi aamalila kimiiko kamakhumi 
kane nga ali umuyiinga, baaweentselesa mu luruungo lwe shikuuka sha 
Heburoni, baanyoola nga mulimo basaani baanyindaalifu, mutweelakho nga 
niye Yazeri uwe Gileyadi. 
32Umuyiinga Dawudi waamurobora niye ni baalebe beewe bikana bibili ni 
bitoondo musaafu (2,700), basaani be kamaani, naluundi nga buli mutweela 
araangilila muuntsu mumweewe, khuuba baawuli be ba Rewubeni, ba Gadi, ni 
shisiintsa she shikuuka sha Manase. Abe bali bawuli mu bye khukhwisaaya ni 
khuuba baarume b'omuyiinga ibweene iyo. 

1 Bye Kimiboolo 27 

Dawudi arawo baaraangilisi be kamaye 

1Luno nilwo luruungo lwe baaraangilisi be ba Isiraeli khutsiila khu ntsu ni 
bikuuka, nga abe nibo babaali baawuli mu buli intsu. Mulimo baaraangilisi be 
kamaye babaraangilila bibuli bye bikana ni bye bitoondo, nga bayuusaŋana 
buraambi buli mweesi, khukhwoolisa kumwiiko ni kuwakho. Buli kuubuli abe 
kulimo basilikhale kimikaanda kibili ni bikana bine (24,000). 

2Yashobeyamu umusoleeli uwa Zabudiyeli, abe niye umuraangilisi uwe shibuli 
shishinyoowa, nga baraamba mu mweesi kukuunyoowa. Mu shibuli sheewe abe 
mulimo babaandu kimikaanda kibili ni bikana bine (24,000). 
3Yeshobeyamu yuno abe ali uwe mu lisaaye lya Perezi, naluundi abe niye 
umuraangilisi uwe baakhulu be mu maye boosi, mu mweesi kukuunyoowa. 
4Dodayi uwe lisaaye lya Ahohi, niye uwaba umuraangilisi uwe shibuli 
shishikhola khabili, nga baraamba mu mweesi kukuukhola khabili. Mu shibuli 
sheewe abe mulimo babaandu kimikaanda kibili ni bikana bine (24,000). 
Mikilosi abe niye umwililakho mu buukhulu. 
5Benaaya umusoleeli uwa Yehoyada umusaayi, niye uwaba umuraangilisi uwe 
shibuli shishikhola khataru, nga bano baraamba mu mweesi kukuukhola 
khataru. Mu shibuli sheewe abe mulimo babaandu kimikaanda kibili ni bikana 
bine (24,000). 
6Benaaya yuno abe ali umusaani uwe kamaani nga ali mutweela khu 
Kamakhumi Kataru tsana, nga niye umuraangilisi uwaabwe. Umusoleeli weewe 
bari Amizabadi, naye abe ali mu shibuli shino. 
7Asaheli wandaaye uwa Yowabu abe niye umuraangilisi uwe shibuli shishikhola 
khane, khuraamba mu mweesi kukuukhola khane. Abe umusoleeli weewe 
Zebadiya niye umuloondelakho khu buraangirisi mu shibuli isho. Mu shibuli 
sheewe abe mulimo babaandu kimikaanda kibili ni bikana bine (24,000). 
8Umuraangilisi uwe shibuli shishikhola kharaano bari Shamusi, uwe mu lisaaye 
lya Izarahi. Shino sharaamba mu mweesi kukuukhola kharaano, nga shilimo 
babaandu kimikaanda kibili ni bikana bine (24,000). 
9Umuraangilisi uwe shibuli shishikhola khasesaba bari Ira, umusoleeli uwa Ikesi 
umu Tekowa. Shino sharaamba mu mweesi kukuukhola khasesaba, nga shilimo 
babaandu kimikaanda kibili ni bikana bine (24,000). 
10Umuraangilisi uwe shibuli she kumusaafu shisharaamba mu mweesi 
kukuukhola musaafu, bari Helezi uwe lisaaye lya Efurayimu, nga aama i Peloni. 
Mu shibuli shino abe mulimo babaandu kimikaanda kibili ni bikana bine 
(24,000). 
11Umuraangilisi uwe shibuli she shinaane shisharaamba mu mweesi 
kukuukhola shinaane, bari Sibekayi, uwaama mu lisaaye lya Zera, nga aama i 
Husa. Mu shibuli shino abe mulimo babaandu kimikaanda kibili ni bikana bine 
(24,000). 
12Umuraangilisi uwe shibuli she shisyeenda shisharaamba mu mweesi 
kukuukhola syeenda, bari Abiyezeri, uwe lisaaye lya Benyamini, nga aama i 
Anasosi. Mu shibuli shino abe mulimo babaandu kimikaanda kibili ni bikana 
bine (24,000). 

13Umuraangilisi uwe shibuli she likhumi shisharaamba mu mweesi kukuukhola 
likhumi, bari Maharayi, uwe lisaaye lya Zera, nga aama i Netofa. Mu shibuli shino 
abe mulimo babaandu kimikaanda kibili ni bikana bine (24,000). 
14Umuraangilisi uwe shibuli she likhumi na shitweela nga shiraamba mu 
mweesi kwe likhumi na mutweela, bari Benaaya, uwe lisaaye lya Efurayimu, nga 
aama i Pirasoni. Mu shibuli sheewe abe mulimo babaandu kimikaanda kibili ni 
bikana bine (24,000). 
15Umuraangilisi uwe shibuli she likhumi na bibili nga sharaamba mu mweesi 
kwe likhumi na kibili, bari Heliyayi uwe lisaaye lya Osiniyeli, nga aama i Netofasi. 
Mu shibuli sheewe abe mulimo babaandu kimikaanda kibili ni bikana bine 
(24,000). 

Baraangirisi be bikuuka mu Isiraeli 

16Luno nilwo luruungo lwe baaraangilisi be bikuuka bye ba Isiraeli: Eliyezeri 
umusoleeli uwa Zikuri, abe niye umuraangilisi uwe shikuuka sha Rewubeni. 
Shefatiya umusoleeli uwa Maka, abe niye umuraangilisi uwe shikuuka sha 
Simeoni. 
17Hashabiya umusoleeli uwa Kemuweli, abe niye umuraangilisi uwe shikuuka 
she ba Levi; Zadoki nga niye umuraangilisi uwa shikuuka sha Aroni. 
18Elihu, mutweela khu bandaaye ba Dawudi, abe niye uraangilila shikuuka sha 
Yuda; Omuri umusoleeli uwa Mikayili abe niye uraangilila shikuuka sha Isakaari. 
19Mu shikuuka sha Zebuluni Ishamayiiya umusoleeli uwa Obadiya, abe niye 
umuraangilisi; mu shikuuka sha Nafutali, Yeremosi umusoleeli uwa Aziriyeli, 
abe niye umuraangilisi. 
20Mu shikuuka sha Efurayimu, Hosheya umusoleeli uwa Azaziya, abe niye 
umuraangilisi; mu shisiintsa she shikuuka sha Manase, abe Yoweli umusoleeli 
uwa Pedaya, niye umuraangilisi. 
21Mu shisiintsa she shikuuka sha Manase abe shishimenya mu Gileyadi, Ido 
umusoleeli uwa Zekariya, abe niye umuraangilisi; mu shikuuka sha Benyamini, 
Yasiyeli umusoleeli uwa Abuneri, abe niye umuraangilisi. 
22Mu shikuuka sha Dani, Azareli umusoleeli uwa Yerohamu, abe niye 
umuraangilisi. Abano nibo babaaba baaraangilisi be bikuuka mu Isiraeli. 
23 Umuyiinga Dawudi s'abala abo abe babaakhoolisa kimiiko kamakhumi kabili 
kye buukhulu ta, khulwekhuuba abe Umukasya waasuubisa ari alikhola ba 
Isiraeli babe baakali nga tsinieniesi tsye khwikulu. 
24Yowabu umusoleeli w'omukhasi Zeruya waarakikha khuubala babaandu, 
n'endi shonyene waalekha khumaliilisa ta. Wele waawa Isiraeli shitaambiso 
khulwe khuubala babaandu khuno, shaakila bibyaama mu khuubala baalekha 
khubirona mu shitabo sh'omuyiinga Dawudi, she bibyakholikha khaale ta. 

Babaaliindatsaka bibiindu bye buyiinga 

25Azamafesi umusoleeli uwa Adiyeli, abe niye uloleelela kamabiikhilo 
k'omuyiinga. Yonasani umusoleeli uwa Uziya, abe niye uloleelela kamabiikhilo 
ke mu byaalo, ke mu biriimba, ni ke mu bifwo bye khukhwikheetselamo baasiku. 
26Ezuri umusoleeli uwa Kelubu, abe niye uraangilila abo babaakholatsaka kwe 
khulima mu mikuunda. 
27Shimeyi uwaama i Rama, abe niye uloleelela kimikuunda kye kimizabibu. 
Zabudi uwaama i Shifimu, abe niye uloleelela bye likesa khukhwaama mu 
mikuunda, ni khusuuramwo ivini. 
28Balahanani uwaama i Gederi, abe niye uloleelela kimisaala kimi oliva ni kimi 
sikamori, abe kikiili mu Shefala. Yowasi abe niye uloleelela libiikhilo lye 
kamafura kimisaala kimi olivu. 
29Shiturayi uwaama i Sharoni, abe niye uloleelela bibyaayo byeesi baayisa mu 
Sharoni. Shafati umusoleeli uwa Adilayi, abe niye uloleelela bibyaayo byeesi 
baayisila mu matila. 
30Obili umu Ishimayili, abe niye uloleelela tsiŋamila. Yehadeyiya uwaama i 
Meronosi, abe niye uloleelela tsisikilya tsikhasi. Yazizi uwaama i Hagiri, abe niye 
uloleelela tsimbusi ni kamasheese. 
31Abano boosi nibo babaaloleelelatsaka bibiindu by'omuyiinga Dawudi. 

Babaawaatsaka Dawudi kamakhula 

32Yonasani, wandaaye uwa paapawe uwa Dawudi, abe ali umuwi uwe 
kamakhula. Abe ali umusaani umanyile bibiindu biikali naluundi abe ali 
umunamakaambila. Niye ni Yehiyeli, abe nibo babaali baleekeli be basoleeli 
b'omuyiinga. 
33Ahisofeli naye abe umuwi uwe kamakhula isi umuyiinga, atweela ni Hushayi 
umu Ariki, uwaba umusaale uw'omuyiinga. 
34Ahisofeli n'arurawo, Yehoyada umusoleeli uwa Benaaya ni Abiyasaari, 
baamwiila mu bikyele byeewe. Yowabu niye uwaba umuraangilisi uwe liiye 
ly'omuyiinga. 

1 Bye Kimiboolo 28 

Dawudi awa Solomoni tsiŋoonaŋoona tse khukhwoombekha Liisaayilo Liikhulu 

1Umuyiinga Dawudi walaanga babaandu khuubuusana mu Yerusalemu, nga 
nibo bano: baaraangilisi boosi mu Isiraeli, baaraangilisi be bikuuka byoosi, 
baaraangilisi be bibuli bibyakabananisibwamo mu buwuli, baaraangilisi mu 
maye babaraangilila bitoondo ni kimyeeka kye basilikhale, abo boosi abe 
babaloleelela bye buyiindifu bw'omuyiinga ni bibyaayo byeewe, basoleeli 
b'omuyiinga, baaraangilisi be mu lubili, basilikhale be kamaani, ni basaani 
baanyindaalifu boosi. 

2 Kila umuyiinga Dawudi enyukha emikha khu ngaaki, abalomela ari: “Balebe 
baase ni babaandu baase, ni murekeerese. Ise mu mwoyo kwase abe nakana 
naabi khukhwoombakhila Isaanduuku iye Indakaano y'Omukasya intsu, shibe 
nga shiifwo mweesi Umukasya amenya. Naamala ni khuukhola 
tsinengekharengekha tsye khuukyoombakha. 
3Ne Wele waanomela ise ari, ‘Ukhantsombakhila ise Lisaayilo ta, khulwekhuuba 
iwe uli umusaani umunyindaalifu utsukhile shifuki shikali naabi.’ 
4Ne ate Umukasya Wele wa Isiraeli aandobora ise khukhwaama mu be muuntsu 
iya paapa wase, khuuba umuyiinga wa Isiraeli, khuumala biilo ni biilo. 
Khulwekhuuba niye aarobora Yuda khuuba umuraangilisi. Ni muuntsu tsye 
lisaaye lya Yuda, Wele waarobora intsu ya paapa wase. Mu baana ba paapa wase, 
shamusangaasa khukhuuntsikesa ise umuyiinga wa Isiraeli yoosi. 
5Ni khukhwaama mu basoleeli baakali beesi Umukasya aamba ise, 
waarobooremo Solomoni khukhwiila mu bikyele byase abe umuyiinga wa 
Isiraeli, buyiinga bw'Omukasya umweene. 
6Umukasya waamala khaale khukhuunomela ise ari, ‘Solomoni umwaana 
woowo niye ulintsombakhila ise Lisaayilo, ni lulwaanyi lwakhwo. 
Khulwekhuuba ise naamuroboore niye khuuba umwaana uwase, ni nase kane 
imbe paapawe. 
7Ise ikheemisewo buyiinga bweewe biilo ni biilo, n'aba bari waakumisile 
khuuloondelela kamakaambila ni biilakilo byase, nga n'aakhola aluna ari.’ 
8Ni nashiryo ari baandu baase, mu moni tsye ba Isiraeli boosi beesi Umukasya 
abusaasile, naluundi nga Wele awulila, imbakhupilisa ndi busheele ni 
muloondelele naluundi muwuliilise kamakaambila k'Omukasya, Wele 
weenywe. Nio murame nga muli babeene be shibala shilayi shino, mushilekhele 
ni babaana beenywe ni babetsukhulu beenywe, biilo ni biilo. 
9“Ne ari iwe mwaana wase Solomoni, manya Wele wa paapa woowo, 
umwisaayatsake ni kumwoyo mutweela ni khuukana. Khulwekhuuba 
Umukasya waamanya bibyambaaso bye mu myoyo kye babaandu, naluundi 
waamanya byeesi bambaasa ni byeesi bewuuma. Nga waamuweentsile, kane 
eyokesanise is'uli. Ne nga waamwantsukhile, naye kane akhwaantsukhe biilo ni 
biilo. 
10Ari shimanye uri Umukasya waakhuroboore iwe khukhwombakha Lisaayilo 
Likhosefu. Khalilawo ilala, naluundi ushikhole.” 
11Lwanyuma Dawudi waaboolela umwaana weewe Solomoni shifwaani she 
lisaayilo nga ni lyaakhiile khuuba, nga lilikho she khukwaariramo bikwaaro, 
tsintsu tsyakhwo, kamabiikhilo kaakhwo, biseenge bye khu ngaaki, biseenge bye 
mukari, ni shiseenge she shitsoloŋo she khukhwiyakhila bibyoonako. 
12Waamuboolela shifwaani isho sheesi aaba ni nasho mu byambaaso byeewe 
shishiwaamba khu Lisaayilo, na buli lulwaanyi lululibotokheleele, biseenge 

bibiilibotookheleele, kamabiikhilo ke Lisaayilo lya Wele, ni kamabiikhilo ke 
bibiindu bibiwaanibwileyo isi Wele. 
13Waamuwa ni inengekharengekha iye khuukabananisamo basaayi ni ba Levi 
nga ni balekhuulanila buraambi, ni bye buraambi bwoosi mu Lisaayilo, ni 
bibiwaamba khu biindu byoosi bibiraambisibwa mu Lisaayilo. 
14Waamuboolela bukali bw'ezaabu, n'ifeetsa bubuuli ni khuuraambisibwa mu 
khukhola bibiraambisibwa mu Liisaayilo Liikhulu, 
15ni busiro bwe kumukhoondi kwe taala ni tsitaala tsyakhwo, ni busiro bwa 
zaabu iya buli kumukhoondi kwa buli itaala, ni busiro bw'efeetsa iya buli 
kumukhoondi kwa buli itaala, khuuloondekhana ni kumulimo kwa buli itaala 
mu khwisaaya, 
16busiro bw'ezaabu iye khuukholamo buli imeetsa iye khuurakho kimikaati 
kikiwaanibwileyo, n'ifeetsa iye khuukholamo tsimeetsa tsy'efeetsa, 
17n'izaabu inyene busa iye khuukholamo bye khuusuungakho tsinyama, 
tsingalaya, ni bikopo; ni busiro bw'ezaabu iye khuukholamo bipwakhuli ni 
busiro bwa buli shipwakhuli; ni busiro bw'efeetsa iye khuukholamo bipwakhuli, 
ni busiro bwa buli shipwakhuli; 
18ni busiro bw'ezaabu inyene busa iye khuukholamo shisheeso she 
khukhwookhelakho bubaani, ni busiro bwayo; ni busiro bwe zaabu iye 
khuukholamo shikaali she bakerubi, babaabalaayisa tsindaha tsaabwe 
khuubiimba isaanduuku iye Indakaano y'Omukasya. 
19Umuyiinga Dawudi waashisontsoola buulayi ari, bino byoosi bili mu 
nengekharengekha isi Umukasya umweene aarawo, waalomela Dawudi 
khuubikhola. 
20Lwanyuma Dawudi waalomela umusoleeli weewe Solomoni ari, “Ba 
umukumu, ukhalilewo ilala, ukhole kumulimo ukwo. Ukharya ta, namwe 
ukheyembelela ta, khulwekhuuba Umukasya Wele, ikhaba Wele wase isi 
nisaaya, ali ni nawe. Singane akhwaantsukhe namwe akhukhaasise ta, ne kane 
akhuyeete khukhwoolisa kumulimo kwe khukhwombakha Lisaayilo 
ly'Omukasya ni kane kuwe. 
21Bona basaayi boosi ni ba Levi boosi baamalile khuuweebwa buuraambi 
bwaabwe muuntsu iya Wele, baraamba nga bayusaŋana. Baraambi bamanyilifu 
mu buli buraambi bwoosi baliwo naluundi banakholakana ni nawe mu buli 
shiindu. Ikhaba baaraangilisi ni babaandu boosi banaloondelelatsaka byeesi iwe 
kane ubalakile khukhola.” 

1 Bye Kimiboolo 29 

Biwaanwa mu khwombakha Lisaayilo 

1 Kila Dawudi aboolela lituuli lye babaandu lyoosi abe lilibuusaane ari: 
“Umwaana wase Solomoni, isi Wele aroboore khuuba umuyiinga, ashiili 
umukyeekhe, naluundi ashiili khumanya bibiindu biikali ta, ne buraambi buliwo 
bukali. Khulwekhuuba buraambi buno sibuli bwe khukhwombakha lubili 
lw'omuyiinga ta, ne akhali Lisaayilo ly'Omukasya Wele. 
2Nashiryo ise naakhakilekho nga n'inyala khuurawo bibiindu bye 
khukhwombakha Lisaayilo lya Wele, nga nibyo bino: izaabu, ifeetsa, buroonzi, 
bisaala, kamabaale onikisi kamakali naabi, ni ke khukhwombakhila, ni 
kamabaale kakaandi ke tsiraangi tsitsikhali indweela ta. 
3Khufuurisila ilala, khuloosela khu biindu bino byoosi, ise ndi ni libiikhilo 
ly'ezaabu iyase khubwase busa, n'ifeetsa. Khulwe khuukana khweesi ise 
inganamo Lisaayilo lya Wele, bino nabiweeleyo khuraambisibwa mu buraambi 
ubwo. 
4Naluundi naweeleyo tsi talanta bikana bitaru (3,000) tsye zaabu indaayi iyaama 
i Ofiri, ni tsi talanta bikana musaafu (7,000) tsye feetsa indaayi naabi, khuumaala 
khu biseenge bye Lisaayilo, 
5naluundi ni zaabu, ni feetsa byeesi baraambi bakhaakholemo bibiindu 
bibikanibwa. Naanu ukuundi uwiweeleyo umweene khu bweewe busa, 
waareera biwaanwa isi Umukasya?” 
6Kila baaraangilisi ba buli lisaaye mu Isiraeli, ni baaraangilisi be bikuuka, ni 
baaraangilisi be kamaye ke bitoondo ni bye kimikaanda, ni baaraangilisi be 
buwuli, nabo bawaanayo biwaanwa khu bwaabwe nga bekanisa busa. 
7Khulwe buraambi bwe Lisaayilo, bawaanayo tsi talanta bikana biraano (5,000), 
ni kamapeesa k'ezaabu kumukaanda mutweela (10,000), tsi talanta tsy'efeetsa 
kumukaanda mutweela (10,000), ni tsi talanta tsye biibya kumweeka mutweela, 
kumukaanda mutweela, ni bikana shinaane (118,000). 
8Abo boosi abe babaali ni kamabaale ke buukusi bwe angaaki naabi, 
baakawaanayo mu libiikhilo lye Lisaayilo, nga Yehiyeli umu Gereshoni niye 
ubiloleelela. 
9Shino shaakila babaandu basangaala naabi khulwe bibiindu bibyaweebwayo 
nga babeene bekaniile busa. Khulwekhuuba yaba buli mutweela waweeleyo isi 
Umukasya ni kumwoyo mutweela. Umuyiinga Dawudi naye wasangaala naabi. 

Dawudi aruuya Umukasya 

10Nashiryo Dawudi waaruuya Umukasya mu moni tsye babetsuule boosi, nga 
aloma ari: “Umukasya, iwe Wele wa kuuka weefwe Isiraeli, ubuyilibwe biilo ni 
biilo. 
11Khulwekhuuba Mukasya, buukhulu, ni kamaani, ni shiriifwa, ni khuufuura mu 
busoolo, ni khuuba angaaki, byoosi bili bibyoowo. Byoosi bibiili mwikulu ni 
bibiili khu shibala, bili bibyoowo. O Umukasya, buyiinga buli bubwoowo, 
naluundi iwe uli uwe angaaki khuuminyisa boosi. 

12Shiriifwa ni lukoosi byaama isi iwe, naluundi iwe uli umuwuli uwa byoosi. 
Buunyala ni kamaani byaama isi iwe; naluundi iwe niye uuli ni buunyala bwe 
khuuwa babaandu kamaani ni buukhulu. 
13Nashiryo, ari ifwe khukhusiima iwe Wele weefwe, naluundi khuruuya lisiina 
lyoowo lye shiriifwa. 
14“Ne ise niye naanu, namwe babaandu baase nibo naanu, nio khulome khuri 
khwaawaanileyo nga khwikanisa busa? Khulwekhuuba bibiindu byoosi byaama 
isi iwe, ni byeesi ifwe khuwaanileyo byaama khu byeesi iwe ukhuwa ifwe. 
15Isi iwe khubirawo busa nga baakeendaani, khwaarurawo khaangu busa, nga 
bakuuka beefwe ni baaba. Buulamu bweefwe khu shibala shino sibuli bwe biilo 
byoosi ta, khulwekhuuba ifwe khukoraanawo busa nga shishiniini. 
16Mukasya Wele, bino byoosi byeesi ifwe khuwaanileyo khukhwoombakhila iwe 
Lisaayilo, byaamile mu makhono koowo, naluundi bili bibyoowo wamweene. 
17Wele wase, ise naashimanyile indi iwe uweentselesa mu mwoyo kw'omuundu, 
naluundi iwe winyayila uyo ukhekholisa busa ta. Mu bwaŋali bwe kumwoyo 
kwase, bibiindu bino ise naabiweeleyo ni kumwoyo mutweela, naluundi nase 
naaboone babaandu boowo babaali ano, nga nabo bawaanayo ni kumwoyo 
mutweela n'isangaalo. 
18Mukasya Wele uwe bakuuka beefwe, Iburayimu, Isaaka, ni Isiraeli, khali 
busheele ibeelatsakilewo ni ntsambaasa ifwaanana iryo mu baandu boowo, 
naluundi uraangililatsake kimyoyo kyaabwe. 
19Khali uweele umwaana wase Solomoni kumwoyo kwe khuuloondelela 
kamakaambila koowo, ni biilakilo byoowo, ni byeesi iwe uleekela, nio akhole 
byoosi byeesi iwe ukana, naluundi anyalise khukhwombakha Lisaayilo nga 
araambisa byeesi ise inengekharengikhile.” 
20Kila Dawudi alomela be lubuusano boosi ari, “Ni muruuye Umukasya Wele 
weenywe.” Be mu lubusano boosi baruuya Umukasya Wele uwe bakuuka 
baabwe; beenamisa kimirwe kyaabwe bakitiila khwiloba, besaaya Umukasya 
nga bamwiisamo shiriifwa. 
21Kila bawaanayo biwaanwa isi Umukasya. Khu shifukhu shisheelakho, 
bawaanayo isi Umukasya bibiindu bino: tsiyeeyi shikana shitweela (1,000), 
kamamiiku shikana shitweela (1,000), kamasheese shikana shitweela (1,000), ni 
bye khunywa bibitsiilakho, ni biwaanwa bibiindi biikali busa khukhwaama mu 
Isiraeli yoosi. 
22Khu shifukhu isho baalya naluundi baanywa ni kumwikhoyo kumukali naabi. 
Beelamo kumuluundi kukuukhola khabili khukhwikhasa Solomoni umwaana 
Dawudi, khu shitsoloŋo nga umuyiinga. Baamutsukhakho kamafura baamubiita 
khuuba umuwuli w'Omukasya, ni khu Zadoki, khuuba umusaayi. 

23 Nashiryo Solomoni wekhala khu shitsoloŋo she buyiinga nga eela mu bikyele 
bya Dawudi, paapa weewe. Waaba umuwuli umulayi naluundi ba Isiraeli boosi 
bamuwulila. 
24Baraangirisi boosi ni basilikhale be kamaani, ni babaana b'omuyiinga Dawudi, 
beyama bari bakhaawulilatsake Umuyiinga Solomoni. 
25Umukasya waayeeta Solomoni, ni Isiraeli yoosi yaawa buyiinga bweewe 
shiriifwa, naluundi ni khuumurya khwe angaaki abe shishikhabaatsakawo khu 
muyiinga yeesi mu Isiraeli ta. 

Bibiwaamba khu muyiinga Dawudi 

26Dawudi umwaana uwa Yese, aawula Isiraeli yoosi, 

27khuumala kimiiko kamakhumi kane. Aawula khuumala kimiiko musaafu nga 
ekhala mu Heburoni, ni khuumala kimiiko kamakhumi kataru na kitaru nga 
ekhala mu Yerusalemu. 
28Waafwa nga ali umusakhulu, uwaangaale mu miiko, nga ali ni buyiindifu, ni 
shiriifwa. Umwaana weewe Solomoni waamwiilila mu bikyele byeewe waaba 
umuyiinga. 
29Bikholwa byeesi umuyiinga Dawudi aakhola, khukhwaama makiboole 
khukhwoolisa khu bimaliilisi, byoosi byaronebwa mu Bitabo bye bibyakholikha 
Khaale bye baŋoosi Samweli, Nasani, ni Gadi. 
30Bibyaronebwa ibyo byokesana buwuli bweewe nga ni bwaba, kamaani keesi 
aaba ni nako, bibiindu byoosi bibyamukholikhakho ni bibyakholikha khu 
Isiraeli, ni bibyakholikha khu buyiinga bubwaba bwaamwibotookheleele. 

2 Bye Kimiboolo 

2 Bye Kimiboolo 1 

Umuyiinga Solomoni aloomba kamakhula 

(1 Bayiinga 3.1-15) 

1Solomoni umwaana wa Dawudi, waaba nga ari niye uuli ni bunyala bwoosi mu 
buyiinga bweewe, lwekhuuba Umukasya Wele, aaba nga ali ni naye, aryo 
waamwikyelisa khuuba umuundu uwe kamaani kamakali naabi. 
2Khu mbuka iyo Solomoni walaanga atweela ba Isiraeli boosi, nga mulimo 
baakhulu be kamaye babaraangilila bikana, ni babaraangilila bitoondo; 
naluundi nga mulimo ni baakayi, atweela ni baaraangilisi babaandi be mu 
Isiraeli boosi, babaraangilila bikuuka. 
3Lwanyuma Solomoni wabaraangilila boosi atweela khuutsya khu lukiingi lwe 
Gibiyoni, isi shiifwo she khukhwisaaya shabatsaka. Baatsyayo lwekhuuba Lisari 
lya Wele lyaba lili ibweene iyo. Lilyeene lino nilyo lyeesi Musa, umwakaanisi 
w'Omukasya, ombekha nga bali mu mubiimbi. 
4Ne nga Dawudi aaba waamala khaale khuureera Isanduuku iye Kamakaambila 
iya Wele khukhwaama i Kiriyasi-Jeyarimu, nga waakira khaale mu shifwo sheesi 
aamala khuukiŋoonaŋoonela mu Yerusalemu. 
5Ne shisheeso sha buroonzi shishakholebwa ni Bezaleli umwaana wa Uri, 
umwitsukhulu wa Huri, shaba shishiili i Gibiyoni, iburaangisi we Lisari 
ly'Omukasya. Kila aryo Solomoni nga ali atweela ni babaandu boosi, babuusana 
iburaangisi walyo, khukhwiireebakho isi Umukasya. 
6Nga bali abweene awo iburaangisi we Lisari, Solomoni waaniina isi shisheeso 
sha buroonzi, mu moni ts'Omukasya, waatsya wawaanayo tsisaayilo tsintsoshe 
shikana shitweela (1,000) khu bweene ukhwo. 
7Mu shilo isho, Umukasya waabonekhela Solomoni mu marooro, waamureeba 
ari, “Ukana ise ikhukholele shiina? Loomba kane ishikhuwe.” 
8Solomoni weelamo Wele ari, “Iwe wokyesanisa khuukana khuukali ate nga 
khwe kamaani isi paapa wase Dawudi, ne bona ari waakholile ise khukhwiila mu 
bikyele byeewe nga umuyiinga. 
9Ni aluno, O Umukasya Wele, ikhuloomba ndi wolelese shisuubiso shoowo 
sheesi wakholela paapa wase Dawudi. Lwekhuuba bona ari waantsikyelisile ise 
khuuba umuyiinga we babaandu bano babaali baakali naabi, luundi 
babaamalataane oosi nga lifukhuulu lye khu shibala! 
10N'umbe ise kamakhula ni kamakyesi, nio inyalise khuubaraangilila buulayi. 
Akhali isho, naanu unyalisa khuuwula babaandu boowo bano babaali baakali 
naabi baryo!” 

11Wele naye weelamo Solomoni ari, “Lwekhuuba isho nisho sheesi ufuurire 
khuukana naabi mu mwoyo kwoowo, uryo waalekha khuloomba bibiindu 
biikali, namwe buyiindifu, namwe shiriifwa shikali, namwe khuuhela khwe 
baasiku boowo ta, naluundi iwe siwaloombile khuuwaangaala naabi ta. Ne 
waaloombile uri ufune kamakhula ni kamakyesi ke khuunyalisa khuuraangilila 
babaandu baase beesi ikhuwaambisile buulayi. 
12Ilala kamakhula ni kamakyesi inakhuwa. Ne khuulooselakho, kane ikhuwe ni 
buyiindifu, ni bibiindu biikali, ni shiriifwa shikali, byeesi umuyiinga yeesi 
uwabawo akhaafunatsakakho ta, namwe silibawo na mutweela uuli bifunakho 
lwanyuma lwoowo ta.” 
13Lwanyuma lwa byoosi, Solomoni waarurayo mu shifwo she 
khukhwisaayilamo i Gibiyoni, weelayo i Yerusalemu. Ibweene iyo waaraangilila 
ba Isiraeli boosi. 

Buyiindifu bwa Solomoni 
(1 Bayiinga 10.26-29) 

14 Solomoni waarawo bye khukhwiliinda biikali nga mulimo; kamakaali shikana 
shitweela ni bitoondo bine (1,400), ni tsiŋwaaŋwa kumukaanda mutweela ni 
bikana bibili (12,000), isi aareka mu biriimba bibiindi, ni kakaandi waakareka 
aambi ni naye umweene mu Yerusalemu. 
15Mu mbuka iye buwuli bwa Solomoni nga umuyiinga wa Isiraeli, yabawo ifeetsa 
ngali atweela ni zaabu ngali buli aandu oosi mu Yerusalemu, byafwaana busa 
nga kamabaale ka busheele busa. Ni khuutubakho ni kimisaala kya sida kyaaba 
nga kili mikali naabi, kyafwaana busa nga kimisaala kimisikamooli kya busheele 
busa. 
16Tsiŋwaaŋwa tseesi Solomoni aaraambisatsaka tsakulibwa khukhwaama mu 
Misiri ni mu Kilikiya. Baasubusi b'omuyiinga baaba bakula bino byoosi 
khukhwaama i Kilikiya khu beeyi iyaakhila. 
17Khu mbuka iyo kamakaali khukhwaama i Misiri, abe buli litweela balikula nga 
baraambisa bisiintsa bitoondo bisesaba (600) bye feetsa, na buli ŋwaaŋwa 
ndweela nga bakikula khu bisiintsa shitoondo shitweela ni kamakhumi karaano 
(150) bye feetsa. Baryo nabo baakulisa tsiŋwaaŋwa tsino ni kamakaali isi 
umuyiinga we ba Hiti n'uwe ba Siriya. 

2 Bye Kimiboolo 2 

Tsiŋoonaŋoona tse khukhwombekha Liisaayilo Liikhulu 

(1 Bayiinga 5.1-18) 

1Solomoni waakhalilawo ilala khukhwombekha Liisaayilo Liikhulu mweesi 
besaayila Umukasya, ni khukhwiyombekhela naye umweene lubili. 
2Aryo Solomoni weroborerayo basaani baboola kimikaanda musaafu (70,000) 
khuuba baraambi ba busheele busa, waafunayo ndi babaandi baboola 

kimikaanda shinaane (80,000) khuutsya mu ngoongo khuubeetsa kamabaale. 
Lwanyuma waaroborayo babaandi bikana bitaru ni bitoondo bisesaba (3,600) 
khuuba nga nibo babaalolelela kimilimo nga ni kikholekha. 
3Solomoni waarumanisa buurume isi Hiramu, umuyiinga we Tuulo, nga aloma 
ari: “Nga ni wakholakanatsaka ni paapa wase Dawudi, waamwakaanisa 
bikyeenga bye kuusaala sida, wombekha lubili lweewe, nase ingana 
untsakaaniseyo. 
4Ise ari ingana khukhwoombekha Liisaayilo Liikhulu lye khukhwisaayilamo 
Umukasya Wele wase. Kane shibe shiifwo shishawaanibwayo lwe 
khukhwookhelamo bubaane, ni bibiindu bibiindi bibiwunya buulayi. Kane shibe 
shiifwo sheesi kane khuwaanatsakeyo kumukaati kumukwalaafu, naluundi 
khuwaanatsakeyo tsisaayilo tsintsoshe buli kumutikhinyi ni buli angoloobe, ni 
buli khu shifukhu sha Sabato, ni khu shifukhu shishinyoowa she kumweesi. Ni 
khuutubakho kamayiiya keefwe kamakwalaafu koosi nga Umukasya Wele 
n'alakila. Bino byoosi Umukasya waalakila ba Isiraeli khuubikhola biilo byoosi. 
5Liisaayilo Liikhulu lyeesi intsya khwoombekha litsya khuba lye kamaani naabi, 
lwekhuuba Wele weefwe ali umukhulu naabi khuufuura ba wele boosi. 
6Ne naanu unyala khukhwoombekhela Wele Liisaayilo Liikhulu? Lwekhuuba 
abe yakhaba ni likulu nga lyabalaaha luukali liryo, silinyala lyaamubiikha 
lyaamumalayo ta! Ise niye naanu unyala khumwoombekhela Liisaayilo Liikhulu, 
akhali nilyo khuuba busa shiifwo she khukhwookhelamo bubaane is'ali. 
7Nashiryo ari, n'untsakaaniseyo umuundu uwamanyikhana naabi mu bye 
kimikhono khuuraambisa zaabu, ifeetsa, buroonzi ni bibyuuma bibiindi, 
naluundi uwamanya khuukhola tsinaanga tsitsitsuulemwo tsiraangi tsingali. 
Umuundu uyo isi untsakaanisa aakha khuuba umanyikhaane naabi mu bye 
khuukhooraka bibiindu. Umweene yuno niye ukane araambakane ni baraambi 
be kimikhono babaali ano mu Yuda ni mu Yerusalemu, beesi paapa wase Dawudi 
aarobora khaale. 
8Naluundi ingana untsakaaniseyo bikyeenga bye kimisaala sida, sayipuraasi, ni 
alumaga, khukhwaama i Lebanooni. Lwekhuuba ise naamanya ndi babaandu 
boowo bali baamanyilifu naabi mu bye khuukhala tsimbaawo. Babaakaanisi 
baase ano kane baraambakane ni nabo. 
9Shinaba shiryo lwekhuuba inganayo tsimbaawo tsingali naabi, tsitsinakanibwa 
khukhwoombekha Liisaayilo Liikhulu ilyo, lwekhuuba linaba lye kamaani naabi 
luundi limiliwu naabi. 
10Lwe khukhwiimisawo baraambi boowo, ise kane ikhwakaaniseyo tsitani 
bikana bibili (2,000) bye ŋaano, tsitani bikana bibili (2,000) bya sayiri, ni tsi lita 
kimyeeka kine (400,000) kye viini, ni khutubakho tsi lita kimyeeka kine 
(400,000) kye kamafura kuusaala ku oliveti.” 

11Lwanyuma umuyiinga Hiramu uwe Tuulo naye weelamo Solomoni ari, 
“Naamanya ndi Umukasya akana naabi babaandu beewe shikila aakhurobora 
iwe khuuba umuyiinga waabwe. 
12Khayo aruuyibwe naabi, Umukasya Wele wa Isiraeli, uwakhola likulu ni 
shibala! Lwekhuuba waawa umuyiinga Dawudi umwaana umukyesi naabi, 
uweetsula kamakhula ni khuumanya khuukali, ukane anyalise 
khukhwoombekha Liisaayilo Liikhulu khulw'Omukasya, ni lubili lulweewe 
umweene.” 
13Hiramu waalooselakho ari, “Ari indi khukhwakaanisa is'uli umusaani 
umumanyilifu naabi mu bye kimikhono, nga niye Huramu Abi. Niye ali umusaani 
uwe kamakhula kamakali naabi. 
14Niye ali umusaani uwasaalikha mu mukhasi umu Isiraeli khukhwaama mu 
shikuuka sha Dani; ne nga paapa weewe aaba aama mu Tuulo. Niye ali ni 
kamakhula kamakali naabi mu khukhola khu biindu bye zaabu, ifeetsa, 
buroonzi, ni bibyuuma bibiindi. Naluundi niye waamanya khuukhola khu biindu 
bibiwaambakana ni kamabaale, ni bye bubeetsi, ni khuutubakho bye 
khuuruunga tsinaanga tse tsiraangi tsitsikhali ndweela ta, ni tsingubo tsitsiindi. 
Naluundi ali umuundu unyala khuukhooraka shishiindu shoosi, ate anyala 
waaloondelela kumusono kwoosi, siinga uba nga waamuweele she 
khuubonelakho. Niye kane ayeetane ni baraambi boowo babaakhola khu bye 
kimikhono, ni naabo babaaroborebwa n'umukoosi wase Dawudi, paapa woowo. 
15Ni nashiryo ari, yaakaanisa iŋaano, ni sayiri, ni kamafura ka oliveti, atweela ni 
viini, byeesi wasuubisile khukhwakaanisa. 
16Ni nafwe kane khukhale tsimbaawo tse tsisaambo tsoosi tseesi wakanile 
khukhwaama mu njiinji tsa Lebanooni. Kane khutsaakaanise nga khwatsibowile 
mu bikyeenga, bikyelakyelele khu meetsi, biitse byoole khu ndulo khwe 
nyaantsa imboofu i Yopa. Ni khukhwaama ibweene iyo, baraambi boowo 
babiyile i Yerusalemu.” 

Khukhwombekha khwe Liisaayilo Liikhulu khurakikha 
(1 Bayiinga 6.1-38) 

17Lwanyuma lwayo, Solomoni warawo khubala babaandu babaaba baamuli 
busa, ne nga bamenya mu Isiraeli, nga ndi paapa weewe Dawudi n'akhola. Boosi 
atweela baaba boola kumweeka mutweela, ni kimikaanda kiraano, bikana bitaru 
ni bitoondo bisesaba (153,600). 
18Khu bano kimikaanda musaafu (70,000) waabekyelisa baraambi baabusheele 
busa, kimikaanda shinaane (80,000) baaba nga nibo babaabeetsa kamabaale 
khukhwaama mu ngoongo, ne abo bikana bitaru ni bitoondo bisesaba (3,600), 
baaba nga nibo babaalolelela baraambi babaaramile nga ni baraamba, 
khuubona bari kumulimo kuwa buulayi. 

2 Bye Kimiboolo 3 

Solomoni ombekha Liisaayilo Liikhulu 

1 Aryo Solomoni waarakikha khukhwombekha Liisaayilo Liikhulu mu 
Yerusalemu khu lukiingi Moriya. Khu lukiingi khweene khuno, nikhwo khweesi 
Umukasya abonekhela Dawudi, paapawe wa Solomoni. Lisaayilo lino Likhulu 
alyombekha khu lusha lulwaba abe lwa Orunani, umu Yebusi, nga nisho shiifwo 
sheesi Dawudi umweene arobora. 
2Khukhwombekha khuno khwarakikha mu mweesi kwe khabili, mu mwiiko 
kwe khaane, kwe buwuli bwa Solomoni. 
3Bipimo byeesi Solomoni aaraambisa byaba biri; kumusiingi kwe Liisaayilo 
Liikhulu kwaba tsifuuti kamakhumi syeenda buuleeyi, ni tsifuuti kamakhumi 
kataru buubalaayi. 
4Khaseenge khe buraangisi khe bwinjililo we Liisaayilo Liikhulu khaaba 
khoolesa tsifuuti 30, nga khalekhaana ni buubalaayi bwoosi bwe Liisaayilo 
Liikhulu, ni khuuniina mu ngaaki nga khoolesa tsifuuti 30. Kamatikiiyi ke mukari 
koosi ke bwinjililo buno ni mu ngaaki mweene, baawakhamwo izaabu inyene. 
5Ni shiseenge shamwo abe shishifuura buukhulu baakhupilakho tsimbaawo tsa 
kuusaala sayipuraasi, bamaalakakho ni zaabu, baaronakakho ni bifwaani bye 
kimisaala, ni bye kiminyololo. 
6Khu matikiiyi ke Lisaayilo lyeene Likhulu, aarakakho bubuuma bwe buukusi 
bwe angaaki naabi, nio libonekhe buulayi, ni khuutubaasamwo ni zaabu inyene 
isi baareera khukhwaama mu shibala sha Parivayimu. 
7Kamatikiiyi koosi, ni kimirongoolo kyoosi kye mu ngaaki, ni kimilyaango 
kyamwo kyeene, baamaalakakho ni zaabu. Solomoni walakila ni baraambi 
baaronaka bifwaani bye bakeruubi khu matikiiyi koosi. 
8 Ni shiifwo shishifuura bukhosefu mu Liisaayilo Liikhulu, aalikhola buubalaayi 
bwalyo tsifuuti kamakhumi kataru (30), nga bulekhaana ni bwe Liisaayilo 
Liikhulu lilyeene, ni buuleeyi khukhwiikha aasi nabwo bwaba tsifuuti 
kamakhumi kataru (30). Ni kamatikiiyi mukari aamaalilamwo ni zaabu inyene 
iyoola tsitani kamakhumi kabili na tsitaru (33). 
9Busiro bwe kimisumaali bwaba bwoola buli mutweela tsiguramu 570 tse zaabu 
inyene. 
10 Solomoni waakholayo bifwaani bye bakerubi bibili, waabimaalilakho ni zaabu 
khu ngaaki. Aryo bifwaani bino waabira mu shifwo shishifuura bukhosefu. 
11Tsindaaha tse bakeruubi baabili tsaba tsoolesa buubalaayi atweela tsifuuti 
kamakhumi kataru. Lutaaha lwe shibuumbe shitweela lwaba lwoolesa buuleeyi 
tsifuuti 7 1/2, nga lutsya lwetiila khu litikiiyi lye Liisaayilo Liikhulu. Ni lutaaha 
luluundi nalwo lwaba lwoolesa tsifuuti 7 1/2, nga lutiilanakho ni tsindaaha tse 
shibuumbe she khabili. 

12Ni musaambo niyo ndweela, keruubi yuno uwe khaabili aba ni lutaaha 
lutweela nga lwoolesa nalwo tsifuuti 7 1/2 nga nalwo lutsya lwetiila khu litikiiyi 
lye lubeka luluundi lwe Liisaayilo Liikhulu. Ni lutaaha luluundi nga nalwo 
lwolesa tsifuuti 7 1/2 buuleeyi, nga nalwo lutsya lwatiila khu lutaaha lwe 
shibuumbe shishinyoowa. 
13Ni nashiryo buuleeyi bwe tsindaaha tsino atweela nga tsatiilanilekho abe 
tsoolesa tsifuuti kamakhumi kataru. Bakeruubi bano boombi abe baayimikha 
khu bikyele byaabwe, nga baalolelela luwaande lwe shiseenge shishifuura 
buukhulu mu Liisaayilo Liikhulu. 
14Solomoni waakholayo ni ngubo isi batiimba mu shifwo isi benjilila mu shifwo 
shishifuura bukhosefu, nga ikholebwa khukhwaama mu bafuta indayi, iye raangi 
imbuusi, ni papo, ni imbesemu, nga baaronakakho ni bifwaani bye bakeruubi 
khu niyo. 

Kimisiindi kibili kya buroonzi 
(1 Bayiinga 7.15-22) 

15Iburaangisi we Liisaayilo Liikhulu Solomoni ombekhayo kimisiindi kibili, abe 
kikyoola buuleeyi khuuniina mu ngaaki tsifuuti 27. Khu buli kusiindi 
baabuumbilakho shikofwiila shishalooselakho buuleeyi bubuundi tsifuuti 7 1/2. 
16Imurwe wa buli kusiindi baaronakakho tsinyilili tsitsibonekha nga 
kiminyololo kikibiranilemo, khuukila kibonekhe buulayi. Naluundi waakholayo 
buuronake bubuundi bwe kamatuunda buubeya bubwoola shitoondo shitweela, 
waabuwaambisakila khu minyololo. 
17Waakholayo kimisiindi kibili iburaangisi we Liisaayilo Liikhulu. Kutweela 
waakura khu luwaande lwe mwaalo isi benjilila, ni kukuundi waakura ingaaki 
wayo. Kusiindi kukwaba khu luwaande lwe mwaalo waakutwiikha lisiina ari 
Jakini, ni kukwaba ingaaki waakutwiikha ari Bowazi. 

2 Bye Kimiboolo 4 

Bibiindu byeesi baaraambisa mu Liisaayilo Liikhulu 

(1 Bayiinga 7.23-51) 

1 Umuyiinga Solomoni aakholesayo shisheeso sha buroonzi, nga shoolesa 
tsifuuti 30 buuleeyi, ni tsifuuti ndi 30 buubalaayi, ni tsitsiindi likhumi na tsiraano 
khuuniina mu ngaaki. 
2Naluundi ndi waayabisayo inyaantsa, nga yoolesa buubalaayi khu minwa khu 
ngaaki tsifuuti 15. Baayaba aasi tsifuuti 7 1/2, ni buubalaayi bwe mukari tsifuuti 
45. 
3Khu minwa khwe nyaantsa tsana yino, bebotokhelesakho kimibya, nga kili mu 
bifwaani bibyafwaana nga tsiyeeyi, nga bili mu nyilili tsibili. Ne nga abe mu buli 
libaanga lye fuuti ndweela, mwabamo bifwaani bye tsiyeeyi tsisesaba. Tsino 

tsoositsana tsaba mu nyilili nga tsaayibotokhelelakho, nga baatsimaalila khu 
bweene. 
4Inyaantsa yino baakyombekha yekhala khu mikoongo kye bifwaani bye 
tsiyeeyi tsa buroonzi likhumi na tsibili, nga tsaayimikha tsaalolelela ibulafu. 
Tsitaru khu tsino tsaba tsaalolelela lubeka lwe ngaaki, tsitaru tsalolelela 
ibukwanyaanga, tsitaru tsalolelela lubeka lwe mwaalo, ni tsitaru tsaaba nga 
tsaalolelela ibwaamanyaanga. 
5Litikiiyi lye nyaantsa mu bubalaayi bwalyo lyaba tsi inkyi tsitaru, ni khu minwa 
khwayo khwafwaana nga khu minwa khwe shikhopo. Naluundi khwaaba nga 
khufwaanana ni shimuli shishimulikhile buulayi. Inyaantsa yino yaba yoolamo 
kameetsi kakoola tsi lita kimikaanda kisesaba (60,000). 
6 Solomoni aalakila ndi bakholayo bye khukhwisiingilamo likhumi, mweesi 
baasiingatsakila biwaanwa. Baakholayo biraano khu lubeka lwe mwaalo we 
nyaantsa, ni bibiindi biraano khu lubeka lwe ngaaki wayo mweesi babaandu 
baabusheele baasiingatsakila. Basaayi nibo baaraambisatsaka inyaantsa inyene, 
lwanyuma lwe khuuwaanayo tsisaayilo. 
7  Baakholayo ni bye khukhwiimisakho tsitaala bibyoola likhumi bya zaabu 
khusiintsiila khu ŋoonaŋoona. Solomoni waabira mu Liisaayilo Liikhulu mukari. 
Biraano waabira khu lubeka lwe mwaalo, ni bibiindi biraano waabira khu lubeka 
lwe ngaaki. 
8Lwanyuma ndi baakholayo tsimeetsa likhumi, natso baatsira mu Liisaayilo 
Liikhulu. Tsiraano baatsira khu lubeka lwe mwaalo, ni tsiraano tsitsiindi 
baatsira khu lubeka lwe ngaaki. Beelayo ndi baakholayo bye khukhwisiingilamo 
bya zaabu bibyoola shitoondo shitweela. 
9Solomoni wombekhesayo lulwaanyi lulwaba lwe basaayi, ni lulwaanyi luluundi 
luboofu lwe bulafu. Weelayo wakholayo kimilyaango kye khukhwiinjililamo, 
khu ngaaki baamaalilakho ni buroonzi. 
10Ari inyaantsa tsana bakyombekha aambi ni Liisaayilo Liikhulu, akari e 
bukwanyaanga ni mwaalo walyo. 
11Ndi luundi Huramu waakholayo kamayuungu, ni bye khuyoolela, ni bye 
khukhwisiingilamo. Aryo Huramu waamaliilisa kumulimo kweesi umuyiinga 
Solomoni aamulomela khuukhola khu Liisaayilo Liikhulu lya Wele: 
12tsintseko tsibili, bikofwiila byeesi baara khu ngaaki khwe tsintseko, 
kiminyololo kyeesi baaronaka khuubonesa bikofwiila buulayi, 
13kamatuunda buubeya bitoondo bine, baakakhola kaatsuungatsuunga 
khukhwaama khu minyololo kye khu bikofwiila, nga kali mu nyilili tsibili, 
naluundi kaaba nga kabiimbilila bikofwiila bibyaba bili khu ngaaki khwe 
tsintseko. 
14Waakholayo ni bye khukhwiimikhakho nabyo, ni bupwaakhuli bukyeekhe, 

15waatubaasakho ni nyaantsa, ni tsiyeeyi likhumi na tsibili aasi aayo. 

16Huramu waakholayo ni tsinyuungu, ni bye khuuyoolela, ni byeesi basikakho 
tsinyama, ni bibiindi bibiraambisibwa musaambo yino. Huramu waakhola 
bibiindu bino byoosi khukhwaama mu buroonzi isi baamala khuupyeluusa 
buulayi. 
17Umuyiinga aalakila bayeengulila buroonzi mu litila lya Yorudaani, mu liloba 
lye shibuumba lilyaba akari a Sukosi ni Zereda. 
18Solomoni aaraambisa bibiindu bibyakholebwa khukhwaama mu buroonzi 
biikali naabi, yaalekha khubawo n'umuundu na mutweela uwamanya busiro 
bwa buroonzi mweene ta. 
19Aryo Solomoni waakholesa bibiindu byoosi bye mu Liisaayilo Liikhulu nga 
nibyo; shisheeso she zaabu, ni tsimeetsa khweesi baarekekha kumukaati 
kumukwalaafu, 
20bisiindi bye khuurakho tsitaala, ni tsitaala tsinyene byakholebwa 
khukhwaama mu zaabu inyene, tsitsaba tse khukhwaburusila iburaangisi we 
Shiifwo Shishifuura bukhosefu, nga ni sharekekhebwa; 
21bimuli, tsitaala, ni bitiiyo, atweela byoosi byakholebwa khukhwaama mu 
zaabu; 
22bibisimisa tsitaala, bye khukhwisiingilamo, bupwakhuli bwe 
khukhwiimisamo bubaane, ni bisefuruya; byoosi byakholebwa khukhwaama 
mu zaabu, ni khutubakho kimilyaango kye khukhwiinjila mu Shifwo Shishifuura 
Bukhosefu, ni mu shiseenge she mukari she mu Liisaayilo Liikhulu. 

2 Bye Kimiboolo 5 

1 Aryo Solomoni waamaliilisa kumulimo kwe khukhwombekha Liisaayilo 
Liikhulu ly'Omukasya. Lwanyuma lwayo, waareera bibiindu byoosi, byeesi 
paapawe umuyiinga Dawudi aaba waamala khuuwaanayo isi Umukasya, nga 
mulimo izaabu, ifeetsa atweela ni bibiindu bibiindi bibiraambisibwa mu 
khwisaaya. Bino byoosi waabireera waabira mu mabiikhilo ke Lisaayilo lya 
Wele. 

Bareera Isanduuku iye Kamakaambila mu Liisaayilo Liikhulu 

2 Lwanyuma Solomoni walaanga baaraangilisi boosi be bikuuka ni tsiingo tsoosi, 
be mu Isiraeli, khukhwiitsa babusanile atweela mu Yerusalemu. Shino shaba 
shiryo lwekhuuba baaba bali khuutsya khureera Isanduuku iye Kamakaambila 
y'Omukasya, khukyaamisa isi yaba mu Sayuuni, mu shiriimba sha Dawudi, nio 
bakiyile mu shifwo shishaakha mu Liisaayilo Liikhulu. 
3Babaandu ba Isiraeli boosi babuusana nga umuyiinga n'abalaanga, 
khukhwikhoyela kamayiiya ke tsiweema mu mweesi kukwabatsaka kwe 
kumusaafu. 

4Baaraangilisi boosi be mu Isiraeli ni baamala khukhwoolawo, ba Levi baasuta 
Isaanduuku iye Kamakaambila, 
5baakireera mu Lisari lye Khubuusanilamo, atweela ni bibiindu bikwalaafu 
byoosi. Bino byoosi basaayi atweela ni ba Levi baabisuta, baabireera mu 
Liisaayilo Liikhulu. 
6Umuyiinga Solomoni atweela ni babaandu boosi ba Isiraeli babuusana is'ali, 
beetsa ibweeni we Sanduuku iye Kamakaambila, baaba nga bawaanayo 
tsisaayilo tse kamasheese, ni tsikhaafu, byoosi atweela nga sibibalikha ta. 
7Basaayi bareera Isanduuku iye Kamakaambila y'Omukasya, bakira mu shifwo 
shishifuura bukhosefu, shishaba mukari mu bweene she mu Liisaayilo Liikhulu. 
Baakiimisa mwisina mwe tsindaaha tse bakeruubi. 
8Tsindaaha tse bakeruubi bano tsaaba nga tsaabalaayile khu ngaaki khwe 
Sanduuku iye Kamakaambila, ni kimirongoolo kyeesi baaraambisa khuukisuta. 
9Kimirongoolo kino kyaba kimileeyi naabi, ni khuubonekha kyaaba nga 
kibonekhakho mu shifwo shishifuura bukhosefu, nga weemikhile ibwinjililo we 
Liisaayilo Liikhulu yonyene. Kimirongoolo kino kishiiliyo khukhwoolesa ni 
shaleelo shino. 
10Mbaawo shishiindu shishiindi shishaba mu Sanduuku iyo ta, khuurusakho 
kamabaale kaabili keesi Musa aramo nga ali khu lukiingi Horebu, khu mbuka isi 
Umukasya aakholela indakaano ni babaana ba Isiraeli, nga nio balimalile 
khuurura mu shibala she Misiri. 
11  Lwanyuma basaayi baarura khukhwaama mu Shifwo shishifuura bukhosefu. 
Basaayi bano boosi babaabawo, oba baama mu lituuli shiina, ne baanyoowa 
khukhwikhosesa babeene boosi. 
12Ni ba Levi babaaba babeembi be kimyeenya nga nibo Asafu, Hemani, Yedusuni 
atweela ni basooleli baabwe boosi, ni babandaayabwe beene, boosi baaba nga 
bakwaarire tsingubo tsitsimelamela buulayi. Ba Levi bano baaba nga beemikhile 
khu lubeka lwe bwaamanyaanga lwe shisheeso, nga balikho basakayisa 
bibisakaya, kamatuungu, ni bye khukhweemba bibiindi. Basaayi babaandi 
shitoondo shitweela ni kamakhumi kabili (120), nabo beetsa baabetubaasakho 
nga bafuura tsikhoombi. 
13Babaafuura tsikhoombi bano atweela ni babeembi be kimyeenya, baakholela 
atweela khuubona bari barusa kamakono ka atweela khuuwulikhikha buulayi, 
nga baruuya luundi nga basiima Umukasya. Nga bino byoosi byaatubaaniile 
atweela: be tsikhoombi, bibisakaya, ni bye kimyeenya bibiindi, boosi benyusila 
atweela kamakono kaabwe mu khuruuya Umukasya nga beemba bari, 
Umukasya ali umulayi, ni khuukana khweewe khukhuukhakama taawe, 
khubawo biilo ni biilo. Khu mbuka nyene iyo, basaayi ni baaba nga barura, 
Liisaayilo Liikhulu ly'Omukasya lyetsulamo namufweeli. 

14Basaayi bano sibaanyalisa khuramamwo nga beemba ta, lwekhuuba shiriifwa 
she khubawo khw'Omukasya shaba shimulikhamulikha luukali naabi, shaaba 
nga shetsuule mu Liisaayilo Liikhulu ly'Omukasya. 

2 Bye Kimiboolo 6 

Solomoni awa babaandu tsikhabi 

(1 Bayiinga 8.12-21) 

1Lwanyuma Solomoni waaloomba ari, “O Umukasya, iwe waloma uri, kane 
umenyatsake mu namufweeli umumali ti. 
2Ne ari bona ise nakhwombekheele Liisaayilo Liikhulu lye kamaani mweesi kane 
umenyatsake biilo ni biilo.” 
3Lwanyuma umuyiinga waashuukha isi babaandu ba Isiraeli boosi, babaaba nga 
beemikhile iburaangisi weewe. Aryo wabaloombela nga abawa tsikhabi. 
4Waaloma ari, “Aruuyibwe naabi Umukasya Wele wa Isiraeli! Niye waliinda 
shisuubiso sheewe sheesi akholela paapa wase Dawudi. Lwekhuuba niye 
umweene alomela paapa wase ari, 
5‘Khukhwaama khu shifukhu khweesi narusila babaandu baase khukhwaama 
mu shibala she Misiri, abe ise naakhuroboratsakakho shiriimba shoosi mu 
bikuuka byoosi bya Isiraeli, khuuba shiifwo mweesi Liisaayilo Liikhulu linyala 
lyombekhebwa, lwe khukhwiisaaya lisiina lyase ta. Naluundi abe ise 
naakhuroboratsakakho umuundu yeesi, khuuba umuyiinga we babaandu baase 
ba Isiraeli ta. 
6Ne ari bona sholeleele, neroboreere Yerusalemu khuuba shiriimba she 
khukhuuntsisaayilamo, naluundi narobora Dawudi khuuba umuyiinga we 
babaandu baase ba Isiraeli.’ ” 
7Solomoni weloosela nga aloma ari, “Paapa wase Dawudi aakana naabi 
khukhwoombekha Liisaayilo Liikhulu, lye khukhwisaayilamo Umukasya Wele 
wa Isiraeli. 
8Ne Umukasya umweene waamulomela ari, ‘Shili shiilayi shiri iwe ukanile naabi 
khukhwoombekha Liisaayilo Liikhulu, lwe khukhwisaayilamo Umukasya Wele 
wa Isiraeli; 
9ne shonyene ndi, singene ibe iwe niye unashikhola ta. Ne umwaana woowo niye 
ulyoombekha Liisaayilo Liikhulu.’ 
10“Ni aluno ari, bona Umukasya woolelesile shisuubiso sheewe sheesi aakhola. 
Bona ari ise nekyelile umuyiinga wa Isiraeli, khukhwiila mu bikyele bya paapa 
wase Dawudi. Naluundi bona ise nombakhile Liisaayilo Liikhulu lye 
khukhwisaayilamo Umukasya Wele wa Isiraeli. 
11Mukari mwalyo naareeremo Isanduuku iye Kamakaambila, ate nga nimwo 
mumuuli Indakaano isi Umukasya akhola ni babaandu ba Isiraeli.” 

Khuuloomba khwa Solomoni 
(1 Bayiinga 8.22-53) 

12Lwanyuma Solomoni weemikha iburaangisi we shisheeso sh'Omukasya, nga 
babaandu ba Isiraeli boosi babusaane, wenyusa kamakhono keewe mu ngaaki. 
13Biba biryo abe Solomoni waamalile khubuumbayo shituuti sha buroonzi, nga 
shoolesa buuleeyi tsifuuti 7 1/2, ni buubalaayi nabwo tsifuuti 7 1/2, ni buuleeyi 
khuuniina mu ngaaki tsifuuti 4 1/2. Shituuti shino ashoombekha akari khu 
lwaanyi lwe Liisaayilo Liikhulu lwe bulafu. Kila waaniina khu shituuti sheene, 
iburaangisi we babaandu ba Isiraeli boosi, waafukhamilakho, wenyusa 
kamakhono keewe mu ngaaki, 
14waaloomba ari, “O Umukasya Wele wa Isiraeli, mbaawo wele ukuundi 
mwikulu lyoosi, namwe khu shibala, uuli nga iwe ta! Iwe woolelesa bisuubiso 
byoowo byeesi wakhola isi babaandu boowo, naluundi wookesanisa khuukana 
khwoowo khukhukhaakama ta, isi babaakaanisi boowo babaakhuwulila iwe, 
luundi babaali babeyikinwa nga bakhola byeesi iwe ukana. 
15Iwe woolelesile shisuubiso sheesi wakholela paapa wase Dawudi. Iwe 
wamulomela, ne bona shaleelo shino waashitabusakile. 
16Ni aluno ari, O Umukasya Wele wa Isiraeli, iwe n'ukhole sheesi wasuubisa 
paapa wase Dawudi, umwakaanisi woowo. Lwekhuuba wamweene 
wamulomela uri, ilibatsakawo mutweela khukhwaama mu baana beewe khuuba 
umuyiinga wa Isiraeli, siinga baaba nga baloondelela kamakaambila koowo nga 
Dawudi umweene n'akhola. 
17Shaleelo shino, O Umukasya Wele wa Isiraeli, niwolelesile ilala khusuubisa 
khuno khweesi wakholela umwakaanisi woowo Dawudi. 
18 “Ne ilala iwe, O Wele, unyala waamenya khu shibala ni babaandu? Ne ari isi 
likulu lyoosi liikali liryo likhanyaliile khuukhubisa iwe ta, Lisaayilo lino Likhulu 
lyeesi ise noombakhile linanyalisa liryeena! 
19Ne ikhuloomba iwe uwuliilise khuuloomba khwase khuno, O Umukasya Wele 
wase. Wulila khuulila khwase ni khuuloomba khuno khweesi ise, umwakaanisi 
woowo indi khuureera isi iwe. 
20Lino lili Liisaayilo Liikhulu lyeesi wiroboreere uri babaandu bakhwisaayilemo 
iwe. Ari ikhuloomba ndi wamweene ulilolelele buulayi, shiilo ni kumuusi. 
Naluundi ikhuloomba ndi uwuliilisatsaka buulayi, nga weemikhile iyo mwikulu 
lyoowo, buli lweesi khukhuloombela. Ne nga waawuliile, wiyakhilatsaka 
bibyoonako byeefwe. 
21Ikhuloomba ndi uwuliilisatsake buli lweesi ise umwakaanisi woowo, atweela 
ni babaandu boowo ba Isiraeli boosi, ni khuba nga khwaakhuloombile nga 
khweemikhile mu shifwo shino. Ilala uwuliilisatsaka nga uli iyo mwikulu lyoowo 
isi umenya. Ne nga waawuliile, wiyakhilatsaka bibyoonako byeefwe. 

22“Siinga ibawo umuundu yeesi uwoonakisa isi uwashe, ne shaamwaakhila 
khukhwiitsa akhole shishitsubo iburaangisi we shisheeso shino shishiili mu 
Lisaayilo lino Likhulu, nga aloma ari s'ali ni kumusaango ta, 
23ikhuloomba uwulilatsake nga uli iyo mwikulu, ukhalewo shishiili shaŋali akari 
e babaandu boowo. Nio lwanyuma uwe shitaambiso uyo isi kumusaango 
kufuura, ne uyo ukhalikho musaango, alekhuulibwe atsye lwe bukwalaafu 
bweewe. 
24“Siinga babaandu boowo ba Isiraeli baatsya mu busoolo ne baawulibwa ni 
baasiku baabwe, lwekhuuba boonakile is'uli, ne nga bakoboole, beetsile 
khukuukuula lisiina lyoowo, luundi baloomba is'uli khuubeyakhila mu Lisaayilo 
lino Likhosefu, 
25ubawulilatsaka nga uli iyo mwikulu, wiyakhile bibyoonako byaabwe. 
Lwanyuma ubakobose mu shibala shino shishiili shishaabwe sheesi wawa 
baakuuka baabwe. 
26“Siinga likulu liyiikala, waalekha khubawa ifula ta, lwekhuuba babaandu 
boowo boonakisile is'uli. Ne siinga beetsa baakuukuula lisiina lyoowo, nga 
bebiiyisa bibyoonako byaabwe mu Liisaayilo Liikhulu lino, baaloomba mu 
lisiina lyoowo, 
27ubawulilatsaka nga uli iyo mwikulu, wiyakhile bibyoonako byaabwe. 
Babaandu ba Isiraeli bali babaakaanisi boowo, nashiryo n'ubaleekele isaambo 
iye khuumenya mu bukwalaafu. Lwanyuma ubasiindikhile ifula khu shibala 
shino, sheesi wabawa khuuba shishaabwe. 
28“Ne siinga intsala ikwawo mu shibala, namwe buulwaale bwe baakali, namwe 
buulwaale bwe biilime, namwe nga tsiisike tsakwiile tseetsa tsoonakisa biilime, 
namwe nga baasiku beetsile khukhwibwakaala babaandu boowo mu biriimba 
byaabwe, namwe babaandu boowo baafunile buulwaale bwe saambo tsoosi. 
29Ne siinga babaandu boowo bawaanayo khuuloomba khwaabwe lwe bukosi 
buno bubuubakwiilekho, namwe kumutaambo kwaabwe, nga beenyusa 
kamakhono kaabwe mu ngaaki, khulolelela Lisaayilo lino Likhulu, 
30ikhuloomba uwulile khuloomba khuno nga uli iyo mwikulu isi umenya. Iwe 
wenyene niye uwamanya bibyambaaso bibiili mu mwoyo kwa buli muundu. 
Nashiryo ikhuloomba ukabilatsake babaandu boowo, khusiintsiila khu byeesi 
bakhola, ni byeesi bambaasa mu myoyo kyaabwe. 
31Isho kane shikile babaandu boowo bakhwiisaaye, luundi bakyeende nga iwe 
n'ukana, imbuka yoosi isi kane bamenye mu shibala shino sheesi wakabila 
baakuuka baabwe. 
32“Siinga babaandu banaambo bawulila bibikhuwaamba khwiiwe, ni khu 
buraambi bwoowo bwe kamakaanga, ne beetsa khukhwaama mu manaambo ke 
aleeyi ako, khukhwiisaaya iwe, mu Lisaayilo lino Likhulu, 

33ikhuloomba ndi ubawuliilise nga uli mwikulu lyoowo mweesi umenya, 
ubeelemo khuuloomba khwaabwe. Isho shikhaakyile babaandu boosi be khu 
shibala bakhumanye luundi bakhwiisaaye iwe, nga babaandu boowo ba Isiraeli 
ni bakhola. Naluundi isho shikhaakyile nibo bamanye lwashiina ise nombakhile 
Lisaayilo lino Likhulu lwe khukhuweelamo iwe shiriifwa. 
34“Indi siinga ulakila babaandu boowo khuutsya khusoolanisa baasiku baabwe, 
ne siinga beemikha baloolelela Lisaayilo lino Likhulu lyeesi ise ikhwombakhiile 
iwe, liliili mu shiriimba shino sheesi wamweene weeroborera, baakhwiisaaya 
iwe, 
35ubawuliilisatsaka nga uli mu likulu lyoowo iyo isi umenya, ubawe khuuwula 
baasiku baabwe. 
36“Buli muundu oneka. Ne siinga babaandu boowo boonakisa isi uli, ni nawe 
uryo waabakhalila naabi waalekha baasiku baabwe baabayila mu bubowe mu 
shibala she aleeyi. 
37Ne ni baba nga bali mu shibala isho, baashuukha baakobola isi uli, nga 
bebiiyisa, nga baloomba khuubeyakhila, nga baloma bari, ‘Khwayooneka, 
khwakhola buubi naabi.’ 
38Nibo ni baba nga baashuukhiile ilala ni kumwoyo kwaabwe kwoosi, ni 
buulamu bwaabwe bwoosi, ne baalosa tsimoni tsaabwe isi shibala shaabwe 
shino sheesi wawa bakuuka baabwe, ni isi shiriimba shino sheesi wamweene 
weroborera, ni isi Lisaayilo lino Likhulu lyeesi nombakhile lwe 
khuukhwiisaayilamo iwe, 
39ikhuloomba ndi uwulilatsake khuuloomba khwaabwe nga uli iyo mwikulu 
lyoowo iyo isi umenya. Ubawulilatsaka khukhwiilootsa khwaabwe, ubeyakhile 
babaandu boowo babaaba nga boonakisile isi iwe. 
40“Ni na ari, O Umukasya Wele, rekeeresa buulayi, uwulile khuuloomba 
khweefwe khweesi khuli khuwaanayo mu Lisaayilo lino Likhulu. 
41Naluundi ari, O Umukasya Wele, yinyukha winjile mu shifwo shoowo shino she 
khuwolelamo, mweesi khumalile khuura Isaanduuku yoowo ikhosefu, 
iyokesanisa kamaani koowo. Inoomba ndi khali basaayi boowo, O Umukasya 
Wele, beetsile nga baakwaarisibwile ni buwonesi bwe khuwonesa babaandu 
boowo. Khayo abo babaali bakhosefu bekhoyele mu biilayi byeesi ubakholeele. 
42O Umukasya Wele, n'ushebulilatsake umurobore woowo! N'ushebulilatsake 
khuukana khwoowo khukhuukhawawo ta, khweesi waba nakhwo isi 
umwakaanisi woowo Dawudi.” 

2 Bye Kimiboolo 7 

Khuuwaanayo khwe Liisaayilo Liikhulu 

(1 Bayiinga 8.62-66) 

1 Khaangukho Solomoni n'amala khuuloomba, kumulilo kweekha khukhwaama 
mwikulu, kwoosha biwaano bibyawaanibwayo byoosi. Shiriifwa she khuukhosa 
khw'Omukasya, sheetsa shetsula mu Lisaayilo Likhosefu. 
2Basaayi baakhaasikha khukhwiinjila mu Liisaayilo Liikhulu ly'Omukasya, 
lwekhuuba shiriifwa sheewe sheetsula mwoositsana. 
3 Lituuli lye babaandu ba Isiraeli boosi ni baabona kumulilo nga kwiikha mu 
Lisaayilo Likhosefu atweela ni shiriifwa sh'Omukasya, boosi baafukhamila aasi, 
besaaya Umukasya, nga bamuruuya bari, “Umukasya ali umulayi, ni khuukana 
khweewe khukhuukhakama ta, khubawo biilo ni biilo.” 
4Lwanyuma umuyiinga Solomoni atweela ni lituuli lye babaandu boosi, 
bawaanayo tsisaayilo isi Umukasya. 
5Baryo baawaanayo tsisaayilo tse tsikhaafu kimikaanda kibili ni bikana bibili 
(22,000), ni kamasheese kumweeka mutweela ni kimikaanda kibili (120,000). 
Musaambo iyo, umuyiinga atweela ni babaandu boosi baawaanayo Lisaayilo 
Likhosefu isi Wele. 
6Babaandu boosi beemikha khu ngaaki lwe kumukholo ukwo. Basaayi nibo 
baaba nga beemikhile mu bifwo byaabwe bibyareebwawo nga bafuura 
tsikhoombi tsaabwe. Ni Balevi nabo baaba nga beemikhile nga basakayisa 
bibisakaya bye kimyeenya, byeesi Dawudi abakholela khuraambisa nga bali mu 
khwisaaya Umukasya, lwe khuukana khweewe khukhuukhawawo ta. 
7Khu shifukhu sheene isho, Solomoni wawaanayo lulwaanyi lulwaba iburaangisi 
we Liisaayilo Liikhulu, waluŋoonaŋoona khuuba lwe khukhwisaayilakho. Shino 
shaba shiryo lwekhuuba shisheeso sha buroonzi sheesi aba wamala khukhola, 
shaba shikyeekhe naabi. Aryo waaraambisa lulwaanyi ilwo khuwaanayo 
tsisaayilo khukhwikhoyesa Umukasya, ni biwaanibwayo bye bilime, ni 
khukhwoosha kiminaawa nio kiniinise isilikakha iwunya buulayi. 
8Solomoni ni babaandu boosi ba Isiraeli beekhoyela mu mayiiya ako ke 
khuubuusaasa bilimwa, khuumala biifukhu musaafu bibuufu. Babaandu baaba 
baakali naabi, nga baamila ilala ibwinjiililo bweesi balaanga bari Lebo-Hamasi 
khu luwaande lwe ngaaki, khuutsya khwoolela ilala khu kheetsi khe Misiri, khu 
luwaande lwe mwaalo. 
9Khu shifukhu shisheelakho nga nisho shifukhu she shinaane, babaandu boosi 
baabuusana atweela lwe khukhwiisaaya. Baryo bekhoyela kamayiiya kano 
khuumalila ilala biifukhu likhumi na bine, nga khu nibyo musaafu byaba bye 
khuuwaanayo shisheeso, ni bibyeelakho musaafu byaba bye khuulya kamayiiya 
kano. 
10Lwanyuma khu shifukhu she kamakhumi kabili na bitaru she kumweesi kwe 
kumusaafu, Solomoni waasiibula babaandu khukhwiilakayo ingo waabwe. 

Umukasya abonekhela Solomoni luundi 
(1 Bayiinga 9.1-9) 

11Aryo Solomoni waamaliilisa buulayi khukhwoombakha Liisaayilo Liikhulu ni 
lubili lweewe. Bibiindu byoosi byeesi Solomoni aŋoonaŋoona khukhola 
byaweela ilala buulayi. 
12Lwanyumakho mu shilo, Umukasya waabonekhela Solomoni mu marooro; 
waamulomela ari, “Ise naawuliile khuuloomba khwoowo, naluundi naaroboore 
shiifwo shino khuuba shishase, mweesi kane mwooshatsakile tsisaayilo 
khukhuuntsisaayatsaka ise. 
13Imbuka ikiindi ise inyala neekalawo likulu ifula yaalekha khuroonya ta, 
namwe naalakila tsiisike khuukwa khu shibala khukhwoonakisa biilime byoosi, 
namwe inyala naasiindikha buulwaale buukali khuutaambisa babaandu baase. 
14Ne siinga babaandu baase babaalaangibwa lisiina lyase, beetsa beewosa, 
baaloomba, baakobola isi ise, baakamisa bubwoonaki bwaabwe, nase ndyo kane 
imbawuliilise, nga indi iyo mwikulu. Lwanyuma imbeyakhile bibyoonako 
byeenywe, naluundi imbonese liiswa lyeenywe. 
15Kane indekeerese buulayi khuuloomba khwoosi khukhukhaakholebwele mu 
shifwo shino. 
16Lwekhuuba shaleelo naaroboore, luundi naakhosesele Lisaayilo lino, khuuba 
lye khukhuuntsisaayilamo biilo ni biilo. Ise singene naakamise khuulirakho 
tsimoni tsase lwe buliindi ta, ni kumwoyo kwase kane kulibekho biifukhu 
byoosi. 
17“Ne ari iwe Solomoni, waakha ukyeendatsake, ube umwiyikinwa isi ise nga 
paapawo Dawudi n'aba. Niye awulilatsaka kamakaambila kaase, ni biilakilo 
byase byoosi. 
18Ni nase ndyo kane iniinde bisuubiso byase byeesi namukholela niye, nga 
imulomela ndi ilibatsakayo umuundu mutweela khukhwaama muungo 
mwoowo, khuuba umuyiinga, biilo ni biilo. 
19“Ne siinga iwe namwe mutweela khu baandu ba Isiraeli, ashuukha walekha 
khuwaamba kamakaambila kaase ni biilakilo byase, byeesi indi khuukhuboolela 
iwe, namwe waatsya khukhwiisaaya ba wele babaandi, 
20nase indyo, indibakhuula imbaruse khu liswa lino lyeesi nabawa. Naluundi 
indirurawo khukhwaama mu Lisaayilo lino Likhulu, lyeesi samweene 
nakhosesele khukhuuntsisaayilamo. Isho shikile babaandu boosi buli aandu 
balikanikhekho busa nga shishiindu she khutsekhelela. 
21Lisaayilo lino Likhulu ari libonekha nga limiliwu naabi. Ne bibiindu bino ni 
bilikholebwa, babaandu babaabira ano, balibona beyaange busa nga baloma 
bari, ‘Lwashiina Umukasya akholile shishiindu nga shino khu shibala sheewe 
shino, ni khu Lisaayilo lyeewe Likhulu?’ 
22Ne she khukhwiilamo shikhaabe ndi, ‘Khulwekhuuba babaandu ba Isiraeli 
baaminyaala luundi baarura khu Mukasya Wele waabwe, baarakikha 

khukhwiisaaya ba wele babaandi, ate nga niye uwamusa bakuuka baabwe 
khukhwaama mu shibala she Misiri.’” 

2 Bye Kimiboolo 8 

Bibiindu biikali byeesi Solomoni aakhola 

(1 Bayiinga 9.10-28) 

1Khuukhola kumulimo kuno kwoosi, shayilila Solomoni kimiiko kamakhumi 
kabili na musaafu, khuumaliilisa Liisaayilo Liikhulu ly'Omukasya, atweela ni 
lubili lweewe. 
2Lwanyuma lweebyo, Solomoni waarakikha khuukhola khubye 
khukhwoombekha buyaakha biriimba byeesi Hiramu aamuwa. Nga byaweele 
khukhwoombakhibwa, Solomoni waalakila babaandu ba Isiraeli khuutsya 
khuubimenyamwo. 
3Yaba khu mbuka nyene yino, isi Solomoni aatsiila webwaakala shiriimba 
Hamasi-Zoba, waashiyilila khuuba shisheewe. 
4Naluundi waakhola khubye khukhwoombakha buyaakha shiriimba Tadimori, 
shishaba mu mubiimbi, ni biriimba bibiindi bye birara byeesi ombekha mu 
Hamasi. 
5Aryo woombekha ni tsimako tse kamatikiiyi khu Besi-Horoni she ngaaki, ni 
Besi-Horoni she mwaalo, waarakho ni bilibwa bye khukhwiikalawo. 
6Aryo Solomoni aakhola shishiindu nisho shitweela khu shiriimba she Baalati, 
ni biriimba bibiindi mweesi baabiikhatsaka bibiindu bye khuuraambisa, 
kamakaali, ni Tsiŋwaaŋwa. Solomoni woombekhesa bibyoombekhe bibiindi 
byeesi aasiima mu Yerusalemu, ni mu Lebanooni, na buli mu shifwo shishiindi 
shoosi sheesi niye aaba nga awula. 
7Khu mbuka iyo, yabawo babaandu be kamanaambo kakaandi babaaba nga 
bamenya mu shibala isho, beesi ba Isiraeli abe bakhaahesa ta. Nga mu nibo 
mwabamo ba Hiiti, ba Amori, ba Perizi, ba Hiivi, ni ba Yebusi. 
8Babaandu bano baaba nibo babetsukhulu be kamanaambo keesi ba Isiraeli 
bakhaahesela ilala ta. Aryo kila Solomoni waabarakho khuuba nga nibo 
baraambi be kimilimo kimisiro, baryo baarama nga baakulwa be ba Isiraeli 
khukhwoolesa ni shaleelo shino. 
9Ne mu baandu ba Isiraeli, mbaawo isi Solomoni aarakho kimilimo kimisiro kino 
ta. Ne khuurusakho aabawa nibo khuuraamba nga baselikhale, baakhulu be 
kamaye, ni babaakhola khu bye khukhwiiliinda khweewe babaakyeendela khu 
ŋwaaŋwa. 
10Aryo Solomoni aaroborayo ni baakhulu babaandi baboola bitoondo bibili ni 
kamakhumi karaano (250), babaaba nga nibo babaalolelela baaraambi beewe 
babaaramile. 

11Solomoni waarusa umukyelama weewe, uwaba umukhaana wa Faraawo, 
waamuyila khukhwaama mu shiriimba Yerusalemu, waamumenyisa mu lubili 
lweewe lushaakha lweesi aamwoombekhela niye. Shino shaba shiryo 
lwekhuuba aabona ari umukyelama weewe yuno sishamwaakhila khuumenya 
mu lubili lwa paapawe Dawudi ta. Lwekhuuba Isanduuku iye Kamakaambila 
y'Omukasya yaba nga imenya mu bweene imwo, yaashikhola shaaba nga shili 
shiifwo shikhosefu. 
12Lwanyuma Solomoni wawaanayo tsisaayilo tsintsoshe isi Umukasya, nga 
araambisa shisheeso shishaba iburaangisi we Liisaayilo Liikhulu. 
13Aawaanayo tsisaayilo tsino nga asiintsiila khu makaambila keesi Musa aawa, 
kakawaamba khu biifukhu bibikhali bitweela ta, nga shifukhu sha Sabato, she 
kumweesi kumushaakha, she kamayiiya ke kumukaati kukukhakuuta ta, she 
kamayiiya ke likyesa, ni she kamayiiya ke tsiweema. 
14Khuukabananisa kimilimo, Solomoni aaloondelela bilakilo byeesi paapawe 
Dawudi, umwakaanisi wa Wele, aamuwa. Aryo waakabila basaayi khuuba mu 
mulimo kwaabwe, ba Levi nibo babaaba bayeeta khuuraangilila kimyeenya, 
khuuyeeta basaayi mu milimo kyaabwe. Waarawo baalala khuuba nga nibo 
babaaliinda khu bilibwa bye lumako lwe Liisaayilo Liikhulu. 
15Mbaawo isaambo isi Solomoni aawukhanilakho khukhwaama khu bilakilo 
byeesi paapawe Dawudi aamuwa, bibiwaamba khu basaayi ni khu ba Levi, 
khuuloondekhana ni bye khuliinda kamabiikhilo ke buyiinga ta. 
16Aryo Solomoni waabonela ilala ari buli shiindu shikholebwa nga ni 
baashiŋoonaŋoona; khukhwaamila ilala khu musiingi kwe Liisaayilo Liikhulu 
ly'Omukasya, khukhwoolela ilala khukhumaliilisa khwalyo. Kuryo kumulimo 
kwoosi kwaawa buulayi naabi. 
17Lwanyuma lwayo, Solomoni wenyukha waatsya i Eziyoni-Geberi ni Elosi, nga 
nibyo bibyaba biriimba bibili bibyaba bye ba Edomu, khu ndulo khwa Inyaantsa 
Imbesemu. 
18Umuyiinga Hiramu waamwakaanisa tsimeeri, atweela ni babaakyeendela khu 
meeri, babaamanya buulayi bye khuusuba khu meetsi. Bano baatsiila atweela ni 
basaani ba Solomoni khuutsya mu shibala sha Ofiri, baakobola nga bareerera 
Solomoni tsikilo kumukaanda mutweela ni bikana biraano (15,000) bye zaabu. 

2 Bye Kimiboolo 9 

Nabakyelama we Sheba akyeniyila umuyiinga Solomoni 

(1 Bayiinga 10.1-13) 

1 Nga Nabakyelama we Sheba n'awulila biilayi bibiwaamba khu Solomoni, aryo 
naye weetsa i Yerusalemu khuumukhaka nga amureeba bireebo birafu naabi. 
Niye eetsa nga ali ni baakhulu baakali khukhwaama mu shibala sheewe, 
wameemisa tsiŋamila tseewe khuusuta biwaano bya buli saambo, bibiwunya 

buulayi, kamabaale ke buukusi bwe angaaki, atweela ni zaabu. Aryo nga n'olayo, 
waakanikha ni Solomoni nga amuboolela buli shiindu shoosi shishaba khu 
mwoyo kweewe. 
2Solomoni naye waaba nga elamo bireebo byeewe byoosi byeesi areeba. 
Mbaawo na shitweela sheesi Solomoni aakhasikha khuumusontsoola ta. 
3Nabakyelama yuno weyaanga naabi lwe kamakhula ke angaaki keesi Solomoni 
aaba nako, waabona ni lubili lwe kamaani lweesi Solomoni ombekha. 
4Waabona ni biilyo byeesi baakabula khu meetsa yeewe, isaambo isi baakhulu 
be mu lubili lweewe bekhalamwo, isaambo isi babaakaanisi beewe boosi 
baakwaaramwo, ni tsisaayilo tseesi awaanayo isi Umukasya mu Liisaayilo 
Liikhulu. Bino byoosi byaamulekha nga waasamiliile busa. 
5Lwanyuma lwa bino byoosi, kila Nabakyelama yuno aboolela Solomoni ari: 
“Bibiindu byoosi byeesi nawulila nga ndi mu shibala she weefwe, kamakhula 
koowo atweela ni byeesi ukholile, bili bya ŋali. 
6Ne sinabifukiilisa ta, khukhwoolesa ni neetsile ano, naabibona ni tsimoni tsase 
samweene! Ate ndi waliwo biikali abe byeesi bakhaamboolelakho ta. Byeesi 
imboone ni byeesi imbuliile bifuurira aleeyi naabi byeesi baamboolela. 
7Nga bali ni tsikhabi babaandu bano babaakhwakaanisa iwe! Nga bali ni tsikhabi 
bano babaaba ni nawe nga barekeeresa bilomo bino bye kamakhula byeesi 
ukanikha. 
8Aruuyibwe naabi Umukasya Wele woowo! Niye umweene uwakhusiima iwe, 
wakhwikhasa khu shitsoloŋo khuuwula nga umuyiinga wa Isiraeli. Shibonekha 
lubuula shiri Wele akana naabi linaambo lino, naluundi s'alilyaantsukha ta, 
lwekhuuba waakhukhola iwe khuuba umuyiinga, ubawula buulayi ni mu 
bwaŋali bwoosi.” 
9Lwanyuma nabakyelama we Sheba waaha Solomoni shiwaanwa she tsikilo tse 
zaabu tsitsituumisa mu bikana bine (4,000), ni khuutubakho ni bibiindu bye 
buukusi bwe angaaki, ni bibiwunya buulayi byeesi umuundu yeesi abe 
akhaabatsakakho nabyo ta. 
10Babaandu babaama wa Hiramu, ni naabo babaaba ba Solomoni baatsya 
baareera izaabu khukhwaama i Ofiri, ni tsimbaawo tse kuusaala alugamu, ni 
kamabaale kakaandi ke buukusi bwe angaaki. 
11Khukhwaama mu tsimbaawo tse kuusaala alugamu kuno, baakukholamu 
biniinilo bye khuutsya mu Liisaayilo Liikhulu ly'Omukasya, ni bibiindi bye 
khuutsya mu lubili lw'omuyiinga. Tsitsiindi waatsikholamo tsiindingiti ni 
kamatuungu kakaandi khulwe babeembi be kimyeenya. Abe mbaawo ni 
shishiindu nga shino shishakholekhakho mu Yuda ta. 
12Umuyiinga Solomoni naye waawa nabakyelama we Sheba shiindu shoosi 
sheesi akana. Aryo waamuloomba amuwe biwaano bye angaaki naabi ni 
khufuurakho ibyo byeesi niye amureerera wamuwa. Lwanyuma lwayo, 

nabakyelama atweela ni babaandu beewe babeetsa ni naye, beelayo mu shibala 
she waabwe. 
13Abe busiro bwoosi bwe zaabu isi Solomoni afuna mu mwiiko, abe bwoolesa 
tsikilo kimikaanda kibili ni bikana bitaru (230,000). 
14Izaabu yino abe yoolesa busiro ubwo, nga wakhurakho isi babaakulaana ni 
baasubusi baamureereratsaka ta. Bayiinga be Arebiya ni baaraangilisi be mu 
shibala sha Isiraeli, nabo baamuwatsaka izaabu ni feetsa. 
15Solomoni aakhola tsingabo tsimboofu khukhwaama mu zaabu bitoondo bibili, 
nga abe buli ndweela yoolesamo tsikilo nga musaafu tse zaabu. 
16Wakholayo ni tsingabo tsitsiindi tsinjeekhe bitoondo bitaru, natso 
khukhwaama mu zaabu mweene, nga buli ndweela yoolamo tsikilo nga tsitaru 
tse zaabu. Tsingabo tsino watsibiikha mu ntsu yeewe isi balaanga bari Lukhobo 
lwe Shisaali she Lebanooni. 
17Umuyiinga waakholesayo shitsoloŋo khukhwaama mu masaanga ke tsintsofu, 
ni khu ngaaki khwasho baabirisakho izaabu inyene. 
18Khuuniina khukhwoola khu shitsoloŋo, yabawo biniinilo bisesaba, ni 
khaarebe khe khusaambakho bikyele nakho nga khe zaabu, nga 
baakhabuumbila khu bweene, ni khu buli lubeka lwe shitsoloŋo, nga khulikho 
isi ekhasa kamakhono keewe. Baabuumbayo ni bifwaani bye tsitalanyi bibili, 
nga buli shitweela shili khu lubeka lutweela lwe shitsoloŋo. 
19Yabawo ni bifwaani bibiindi likhumi na bibili bye tsitalanyi, nga byaayimikha 
khuulolelanila bibili bili khu buli shitweela khu biniinilo tsana bisesaba. 
Siyaabatsakawo shitsoloŋo shishiindi shoosi mu shibala shoosi abe shishinyala 
shaafwaananakho ni sha Solomoni isho ta. 
20Bikhopo bye khuunyweelamo by'omuyiinga Solomoni byoosi abe 
byakholebwa khukhwaama mu zaabu. Ni bibiindu bibiindi bye khuuraambisa 
byoosi bibyaba mu Lukhobo lwe Shisaali she Lebanooni, byoosi byaba 
byakholebwa khukhwaama mu zaabu inyene, lwekhuuba ifeetsa yaba ibonekha 
nga mbaamo buulayi ta, mu biseela bya Solomoni. 
21Umuyiinga Solomoni aaba ni tsimeeri tsitsakyeendelatsaka khu nyaantsa 
tsimboofu, khuutsyatsaka i Tarushiishi, nga tsitsiila atweela ni tsa Hiramu, 
khuutsya khureera izaabu. Nga abe kumuluundi mutweela mu buli kimiiko 
kitaru, tsimeeri tsino tsitsya i Tarushiishi khuutsya khureera izaabu, ifeetsa, ni 
kamasaanga ke tsintsofu, atweela ni tsikhobe, ni binywiinywi pikooko. 
22Aryo umuyiinga Solomoni waaba nga niye ufuura buyiindifu, ni khuuba ni 
kamakhula mu shibala shoosi. 
23Isho shaakila bayiinga babaandi khukhwaama mu shibala shoosi, 
khukhwiitsaatsaka khuuwulila bilomo bye kamakhula byeesi Wele aawa 
Solomoni khuukanikhatsaka. 

24Abe buli lweesi beetsila, buli mwiiko, buli mutweela nga amureerera 
biwaanwa bye feetsa, ni bye zaabu, ni bikwaaro, ni bubaane, ni bibiwunya 
buulayi, ni tsiŋwaaŋwa, atweela ni tsinyuumbu. 
25 Solomoni aba ni kamaayilo ke tsiŋwaaŋwa nga koola bikana bine (4,000), ni 
kamakaali kaatso. Ne umweene aba ali ni tsiŋwaaŋwa kumukaanda mutweela 
ni bikana bibili (12,000) tseesi abayila mu Yerusalemu atweela ni babaatsitimisa, 
ni mu biriimba bibiindi. 
26Naluundi niye aawula baayiinga be kamanaambo kakaandi, khukhwaamila 
ilala khu luutsi Efulaati khu lubeka lwe ngaaki, khuutsya khwoolela ilala khu 
shibala she ba Firisitiya, khu lubeka lwe mwaalo, ni khuutsya khwoolela ilala 
khu lwaakha ni Misiri. 
27Khu mbuka ya Solomoni nga umuyiinga, ifeetsa yaba buli aandu oosi mu 
Yerusalemu yafwaana busa nga kamabaale, ni kimisaala sida kyafwaana busa 
nga kimisaala kimisukamooli kikyaba buli aandu mu shibala sha Yuda she 
bikoongo. 
28Tsiŋwaaŋwa tsa Solomoni baatsireeratsaka khukhwaama mu bibala nga 
Misiri, ni bibala bibiindi. 

Khuufwa khwa Solomoni 
(1 Bayiinga 11.41-43) 

29Bibiindu bibiramile byoosi byeesi Solomoni akhola nga ali umuyiinga, 
khukhwaama iburakikhilo khukhwoolela ilala ibumaliiliso, byaronebwa 
n'umuŋoosi Nasani, atweela n'umuŋoosi Ahija uwe Shilo, atweela n'umuŋoosi 
Ido uwaba umuboni luundi warona bibyawaamba khu Yerobowamu umwaana 
wa Nebati. 
30Solomoni awula shibala sha Isiraeli shoosi nga asiintsiila mu Yerusalemu, 
khuumala kimiiko kamakhumi kane. 
31Lwanyuma lwa byoosi waafwa. Aryo baamusiikha mu shiriimba sha paapawe 
Dawudi. Umusooleli weewe Rehobowamu wekyela umuyiinga mu bikyele 
byeewe. 

2 Bye Kimiboolo 10 

Bikuuka bye ngaaki bimiinyaalila umuyiinga Rehobowamu 

(1 Bayiinga 12.1-20) 

1Rehobowamu waatsya i Shekemu, isi babaandu ba Isiraeli boosi baaba nga 
beetsile khuumukhola niye khuuba umuyiinga. 
2Aryo Yerobowamu, umwaana wa Nebati n'awulila bibiili khuutsya mu moni, 
waakobola khukhwaama i Misiri, isi abe aatitukhila khukhwibisa khu Solomoni. 

3Babaandu khukhwaama mu bisiintsa bye ngaaki bya Isiraeli baamurumanisa. 
Baryo niye atweela ni babaandu boosi baatsya khuubona Rehobowamu, 
baamulomela bari, 
4“Paapa woowo Solomoni aakhuwaanyiinyatsaka ifwe, waakhuraambisa 
kimilimo kimisiro naabi. Ne ari khukhuloomba khuri waanguyisekho khu busiro 
ubwo, bweesi paapa woowo aakhurakho, ni nafwe kane khube aasi owo, 
naluundi khukhole buli shoosi sheesi kane ukhulakile khuukhola.” 
5Rehobowamu naye waabeelamo ari, “Ari ni mumbeyo biifukhu bitaru, imbe nga 
nambaasa khu shiindu isho, nio lwanyuma mwiitse mukobole, imbeelemo.” 
Baryo babaandu tsana baarurawo baatsya. 
6Lwanyuma umuyiinga Rehobowamu waatsya wakaananamwo ni baasakhalu, 
babaaraambakho ni paapawe Solomoni, khulwe lomo yino, waabareeba ari, 
“Makyesi shiina keesi muumba nio inyale khukhwiilamo babaandu bano?” 
7Basakhulu bano nabo baamwiilamo bari, “Iwe siinga uba ukana babaandu bano 
khuukhwaakaanisa iwe, ni khuukhuwulilatsaka, bakanikheyo ni tsilomo 
tsindayi tse shiisa, ubasuubise khukhwaanguyisakho busiro bwaabwe.” 
8Ne Rehobowamu waalekha khufukiilila bilomo bye kamakyesi byeesi 
baasakhalu baamuboolela ta, waatsya waakaananamwo ni basooleli beesi 
aatsowa nabo, nga khu mbuka yino baaba bali babaakaanisi beewe. 
9Waabareeba ari, “Inywe muwa makyesi shiina, nio khubeelemo babaandu bano 
babeetsile isi ndi, nga baanoma bari imbaanguyisekho buusiro bwe kimilimo 
kyeesi paapa wase aabaraambisatsaka?” 
10Basooleli tsana bano babaatsowa ni naye baamwiilamo nga bamuloma bari, 
“Tsya uboolele babaandu bano babaakhulomele bari, ‘Paapa woowo Solomoni 
akhuwaanyiinyatsaka waakhuraambisa kimilimo kimisiro naabi. Ne ari 
khukhuloomba khuri waanguyisekho khu busiro ubwo bweesi paapa woowo 
aakhurakho, ni nafwe kane khube aasi owo, naluundi khukhole buli shoosi 
sheesi kane ukhulakile khuukhola,’ ubalome uri, ‘Khakhaala khe khu mukhono 
kwase khakyeekhe, khali khaakali naabi khuufuurisa mu shikute mwa paapa 
wase. 
11Ilala siinga nga paapa wase aabaraambisatsaka kimilimo kimisiro naabi, ise 
ndi khuutsya khulooselakho kifuurewo busiro. Niye aabawatsaka bitaambiso 
nga abakhupa ni tsikhoba, ise intsya khuraambisa tsikhoba nga tsilikho ni 
bibyuuma bibyooki.’ ” 
12Biryo biifukhu bitaru ni byawakho, Yerobowamu atweela ni babaandu tsana 
babaaramile boosi baakobola isi umuyiinga nga n'abalomela. 
13Umuyiinga Rehobowamu waaba nga waalekelesile kamakyesi keesi 
baasakhalu baamuwa, weelakamo babaandu bano buubi busa. 
14Aryo wabeelamwo bilomo byeene nibyo bitweela byeesi baasooleli basheewe 
baamulomela. Waabalomela ari, “Ilala siinga nga paapa wase 

aabaraambisatsaka kimilimo kimisiro naabi, ise ndi khuutsya khulooselakho 
kifuurewo. Niye aabawatsaka bitaambiso nga abakhupa ni tsikhoba, ise intsya 
khuraambisa tsikhoba nga tsilikho ni bibyuuma bibyooki!” 
15Aryo umuyiinga waalekha khuwuliilisa byeesi babaandu belootsa ta. Bino 
byoosi byafwaana biryo, lwekhuuba byaba byoolelesa ilomo y'Omukasya 
khuubirira mu muŋoosi Ahija uwe Shilo, nga itsya isi Yerobowamu umwaana wa 
Nebati. 
16Baryo ba Isiraeli boosi ni baabona bari umuyiinga waalobile khuubawa sheesi 
baakana, baalomela angaaki bari, “Ari ifwe khuli na mukabo shiina mu Dawudi? 
Sikhushiiliyo ni busikha buundi mu musooleli wa Yese ta. Inywe ba Isiraeli, 
yinyukha khwiileyo ingo! Ari lekha be ntsu ya Dawudi bewulile babaandu 
baabwe.” Baryo babaandu ba Isiraeli baakobolakayo ingo waabwe. 
17Aryo Rehobowamu waaba nga niye umuyiinga we babaandu ba Isiraeli, 
babaaba nga bamenya mu biriimba bye mu shisiintsa sha Yuda. 
18Umuyiinga Rehobowamu waarumana Adoramu, uwaba nga niye ukhulila bye 
kimilimo kimisiro, khuutsya khuukanikha isi babaandu ba Isiraeli. Ne ba Isiraeli 
boosi baamukhupa kamabaale, baamwiira. Ne kamakhuuwa kano nikoola isi 
umuyiinga Rehobowamu, waayuubakilisa khaangu, waatsya wekaama khu 
shikaari sheewe, wekhuuna tsiindimo khuukobolayo i Yerusalemu. 
19Biryo bikuuka bino bye ngaaki bya Isiraeli byaamenya nga sibikana 
khuuwulibwa n'umwitsukhulu wa Dawudi yeesi ta, khukhwoolesa ni khu 
shifukhu she shaleelo shino. 

2 Bye Kimiboolo 11 

Umuŋoosi Shemaya areewula Rehobowamu 

(1 Bayiinga 12.21-24) 

1Lwanyuma nga umuyiinga Rehobowamu woolile i Yerusalemu, waakhalawo 
khuutsya khwibwaakala Isiraeli nio anyale khukhwikobosela shibala shoosi. 
Aryo kila abuusanisa babaandu be mu shikuuka sha Benyamini ni sha Yuda 
atweela, boosi nga boola babaandu kumukaanda mutweela ni bikana shinaane 
(18,000). 
2Ne ilomo y'Omukasya yeetsila umuŋoosi Shemaya 

3khuutsya aboolele umuyiinga Rehobowamu, na buli muundu yeesi uwe mu 
Yuda ni mu Benyamini ari, 
4“Umukasya ali khuubarewula ari, mukhatsya mu busoolo khuusoolanisa 
babaandayeenywe be mu bikuuka bye ngaaki ta. Buli mutweela ni eleyo ingo 
weewe. Lwekhuuba Umukasya umweene niye ukhalilewo ari shishiindu shino 
shikholebwe shiryo.” Baryo Rehobowamu atweela ni liiye lyeewe baawuliilisa 
likono ly'Omukasya, balekha khutsya khusoolanisa Yerobowamu ni liiye lyeewe 
ta. 

Rehobowamu Ombekha tsimako khu biriimba 

5Aryo Rehobowamu waarama mu Yerusalemu, wombekha biriimba nga arakho 
kamatikiiyi, lwe khukhwiliinda khwe linaambo lyaabwe. 
6Ombekha biriimba nga; Besilehemu, Etamu, Tekowa 

7Beti-Zuri, Soko, Adulamu, 

8Gasi, Maresha, Zifu, 

9Adorayimu, Lakishi, Azeka 

10Zora, Ayijaloni, ni Heburoni. Biriimba bino byoosi byeesi arakho kamatikiiyi 
byaba bili mu Yuda atweela ni Benyamini. 
11Ombekha kamatikiiyi kaaba kamakumu naabi. Aryo mu buli shitweela khu 
nibyo waramo baselikhale baakhulu, waarakamwo ni birara bye biilyo, 
kamafura ke kuusaala ku olivu, ni viini. 
12Mu biriimba byeene waabiikhakamwo tsingabo, ni kamafumo, nga bye 
khukhwiliinda. Shiryo shikuuka sha Yuda ni Benyamini byaaba nga bili aasi e 
bunyala bweewe. 

Basaayi ni ba Levi beetsa mu Yuda 

13Ne basaayi ni ba Levi babaaba nga bamenya mu bikuuka bye ngaaki bya 
Isiraeli, beetsa mu Yuda, baaba khu lubeka lwa Rehobowamu. 
14Baryo baalekhaka tsiingo tsaabwe ni bye buyiindifu bwaabwe ingaaki, beetsa 
mu Yuda atweela ni Yerusalemu, lwekhuuba Yerobowamu, atweela ni bayiinga 
babaandi babeelawo sibaakana khuufukiilisa ba Levi khukhwakaanisa nga 
basaayi b'Omukasya ta. 
15Yerobowamu eroborera basaayi babeewe, khuuba nga nibo babaakaanisa khu 
byeeso byeesi umweene arawo mu Isiraeli, ni mu bifwo bibiindi byeesi ombekha 
lwe khukhwisaaya bifwaani bye tsimbusi ni tsimoosi. 
16Ne babaandu babaaba nga baakhalilawo ilala khukhwiisaayatsaka Umukasya 
Wele wa Isiraeli, nga baakuuka baabwe ni baakholatsaka, baaloonda khu 
basaayi ni ba Levi, beetsa i Yerusalemu, khuwaanatsakayo tsisaayilo isi 
Umukasya. 
17Khuumala imbuka iye kimiiko kitaru, baaba nga bamenya mu Yuda. Baaba nga 
baraambila atweela ni Rehobowamu, baaba nga bamuwulila nga ni baakhola isi 
Dawudi ni Solomoni. 

Muungo mwa Rehobowamu 

18Rehobowamu aayila umukhasi Mahalati, umukhaana wa Yerimosi uwaba 
umwaana wa Dawudi, ni maayi weewe aaba Abihayili, umukhaana wa Eliyabu, 
uwaba umwaana wa Yese. 
19Umukhasi uyu waasaalila Rehobowamu babaana; basooleli bataru, nga nibo 
Yewushi, Shemariya ni Zahamu. 



910 

 

 
Ibayibuli Ingwalaafu 

© 2016 Bible Society of Uganda. 
  

 

 

20Lwanyuma ndi Rehobowamu waayila umukhasi ukuundi isi baalaanga bari 
Maaka, umukhaana wa Abisalomu. Uyu naye waamusaalila babaana basooleli 
nga nibo Abiya, Atayi, Ziza, ni Shelomiti. 
21Bakhasi boosi atweela beesi Rehobowamu aayila baaba likhumi na shinaane, 
waayila ni bakhasi babaandi kamakhumi kasesaba. Bano baamusalila babaana 
basooleli kamakhumi kabili na shinaane, ni bakhaana kamakhumi kasesaba. Ne 
mu bakhasi beewe abo boosi, Rehobowamu afuura khuukana naabi Maaka. 
22Aryo Rehobowamu waaroboramo Abiya nga niye umusooleli isi aasaala ni 
Maaka, uwaba umukhulu mu baandaaye boosi, waamukhola khuuba nga niye 
wuutsya khumwiilila mu bikyele nga umuyiinga. 
23Rehobowamu waaba ni kamakyesi khuubona ari aroborakho umusooleli 
weewe mutweelatweela, waamura mu buli shiriimba shishabakho kamatikiiyi, 
mu Yuda ni mu Benyamini. Aryo waabakabila bibiraambisibwa byoosi, naluundi 
waakhakakho naabi khuubona ari afunila buli mutweela khu nibo umukhasi. 

2 Bye Kimiboolo 12 

Umuyiinga Shishaka uwe Misiri ebwaakala Yuda 

(1 Bayiinga 14.25-28) 

1Lwanyumakho nga Rehobowamu waamalile khuuyila bunyala bwe buyiinga 
bweewe bwoosi, niye atweela ni babaandu be mu Yuda boosi, bakhalawo 
balekha khuuloondelela kamakaambila k'Omukasya ta. 
2Isho shaakila mu mwiiko kwe kharaano, kwe buwuli bwa Rehobowamu, 
Umukasya waabawa shitaambiso lwe bumiinyi bwaabwe, nga afukiilila 
umuyiinga Shishaka we Misiri khukhwiitsa khukhwiibwaakala Yuda. 
3Shishaka yuno nga eetsa khukhwiibwaakala, eetsa ni liiye lilyoola shikana 
shitweela ni bitoondo (1,200) bibili lye kamakaali, ni baselikhale kimikaanda 
kisesaba (60,000) babaakyeendela khu ŋwaaŋwa. Shishaka eetsa ni baselikhale 
babaandi babaakyeendela khu bikyele busa, ne nga abe sibabalikha ta. Bano 
nabo baaba ba Misiri nga baama i Libiya, Sukiiti, ni Esiyopiya. 
4Aryo webwaakala, weyilila biriimba bya Yuda bibyabakho tsimako byoosi, 
wakhuumba waatsya woola ni Yerusalemu weene. 
5Khu mbuka yino, Rehobowamu ni baaraangilisi babaandi ba Yuda baaba nga 
baatimiile i Yerusalemu, khukhwilukha khukhwiibwaakala khwa Shishaka. Ne 
ni baaba nga bali i Yerusalemu iyo, umuŋoosi Shemaya weetsayo waababoolela 
ari, “Umukasya aloma ari lwekhuuba inywe mwamwantsukha mwamulekha, 
shiikila naye abaantsukhile waabalekha. Umukasya atsya s'atsya khuubayeeta 
khuusoolanisa Shishaka ta.” 
6Lwanyuma lwe khuwulila ilomo iyo, umuyiinga Rehobowamu ni baaraangilisi 
tsana babaaramile beewunamila nga kumutaambo kwabawaambile lweesho 

sheesi baakhola, baaloma bari, “sheesi Umukasya ali khukhola shili shaŋali 
shisheene.” 
7Ne Umukasya n'abona nga beewunamiile lwe kumutaambo, waalomela 
Shemaya luundi ari, “Naaboone nga babaandu ba Yuda beewunamiile ni 
kumutaambo lwe bibyoonako byaabwe, nashiryo ise singene imbahesele ilala 
ta. Nashiryo kane imbalekheleyo imbuka ye khuubawonesa. Singene ifukiilise 
Shishaka khuubokyesanisa burafu bwase bwoosi ta. 
8Ne khuubawula kane abasoolanise abawule, nio nabo bamanye nga ni shili 
shilayi khukhwakaanisa ise Umukasya, khufuurisa khukhwakaanisa baawuli be 
mu shibala.” 
9 Aryo umuyiinga Shishaka weetsa webwaakala Yerusalemu, waanuulamo 
bibiindu bibyaba bye buyiindifu buukali khukhwaama mu Liisaayilo Liikhulu ni 
khukhwaama mu lubili. Aryo waayililamo ni tsingabo tse zaabu tseesi Solomoni 
aakholesa. 
10Lwanyuma mu shifwo sh'etso, Rehobowamu waakholayo tsingabo tsitsiindi 
khukhwaama mu buroonzi, waatsiwa baaliindi be khu shilibwa khuuliinda 
byoosi buulayi. 
11Abe buli lweesi Rehobowamu atsiila mu Liisaayilo Liikhulu ly'Omukasya, 
baaliindi abe basuta tsingabo tsaabwe. Ne lwanyuma lwayo abe batsisuta 
batsisayo mwibiikhilo lyatso. 
12Ne lwekhuuba Rehobowamu ewombeekha umweene isi Umukasya, isho 
shaakila Umukasya wayeeta Yuda shalekha khukhwoonakisibwila ilala ta. Ni 
khu mbuka iyo, bibiindu byatsiila Yuda buulayi. 

Khuufwa khwa Rehobowamu 

13Rehobowamu aarakikha khuuwula nga umuyiinga nga ali ni kimiiko 
kamakhumi kane na mutweela. Aryo waaba umuyiinga we kamaani naabi mu 
Yerusalemu. Weeloosela khuuwula nga umuyiinga mu Yerusalemu khuumala 
kimiiko likhumi na musaafu, nga nisho shiriimba sheesi Umukasya aarobora 
khuumwisaayilamo. Lisiina lya maayi wa Rehobowamu lyaba bari Naama 
uwaba aama i Amoni. 
14Ne shonyene ndi aakhola buubi buukali mu moni ts'Omukasya, waalekha 
khuwuliilisa byeesi Umukasya akana ta. 
15Buuraambi bwa Rehobowamu bubuundi bwoosi, bweesi aakhola nga ali 
umuyiinga, khukhwaamila ilala khu khurakikha khukhwoolesa khu ntsakamo, 
byoosi byaronebwa byaamayo bye baŋoosi baabili nga nibo Shemaya ni Ido. Khu 
mbuka iye buuwuli bwa Rehobowamu buno, Rehobowamu ni Yerobowamu 
baaba nga basoolana buli mbuka. 
16Rehobowamu n'ola khuufwa, baamusiikha aambi ni baakuuka beewe mu 
Yerusalemu, mu shiriimba sha kuukawe Dawudi. Aryo umusooleli weewe Abiya 
weela mu bikyele byeewe nga umuyiinga. 

2 Bye Kimiboolo 13 

Buusoolo akari a Abiya ni Yerobowamu 

(1 Bayiinga 15.1-8) 

1Mu mwiiko kwe likhumi na shinaane kwe buyiinga bwa Yerobowamu, nimwo 
mweesi Abiya ekyela umuyiinga wa Yuda. 
2Aryo Abiya waawula nga asiintsiila mu Yerusalemu khuumala kimiiko kitaru. 
Lisiina lya maayi weewe abe bari Mikaaya, umukhaana wa Uriyeli khukhwaama 
i Gibeya. Lwanyumakho abalukhawo busoolo akari a Abiya ni Yerobowamu. 
3Aryo waaroborayo baselikhale baasoolani baalayi baboola kimyeeka kine 
(400,000), waatsya mu busoolo, naye Yerobowamu waaroborayo baaselikhale 
baasoolani baalayi baboola kimyeeka shinaane (800,000), weetsa 
khuumwakaanana. 
4Nga liiye lya Yuda lyoolile mu shibala she tsingoongo sha Efurayimu, Abiya 
waaniina khu lukiingi Zemarayimu, waakuukuula isi Yerobowamu ni ba Isiraeli 
boosi ari: “Rekeeresa iwe Yerobowamu, atweela ni ba Isiraeli mweesi! 
5Iwe waakhushimanya uri Umukasya Wele wa Isiraeli aakhola indakaano ni 
Dawudi ikhanyala yaarusiwawo ta, nga amuwa niye atweela ni babetsukhulu 
beewe buyiinga bwa Isiraeli biilo ni biilo? 
6Ne imbuka ni yabirawo, iwe Yerobowamu, umwaana wa Nebati, uwaba busa 
umwakaanisi w'omuyiinga Solomoni, waamulyamo luwomelo 
waamumiinyaalila. 
7Lwanyuma nga Rehobowamu wekyelile umuyiinga, iwe webuusila babaandu 
babaakhalimo ta, waamiinyaalila Rehobowamu, uwaba nga ashiili mwaana, 
ukhaanyala khuukhushingilila iwe ta. 
8“Ari bona iwe waambaasa uri unyala waasoolanisa buyiinga bweesi Umukasya 
awaambisa babetsukhulu ba Dawudi. Liiye lyoowo lili liikali naabi, ne bona iwe 
uli ni bifwaani bye tsimoosi tseesi wakhola khukhwaama mu zaabu 
khukhwiisaaya. 
9Iwe wawoona basaayi b'Omukasya, nga nibo babetsukhulu ba Aroni, atweela 
ni ba Levi beene. Lwanyuma mu shifwo shaabwe weroborera babaandu 
baabusheele busa khuuba basaayi, nga kamanaambo kakaandi ni kakhola. Buli 
umuundu yeesi uwiitsa khukhwiiwaanayo nga wareerire iwuunwa, namwe ni 
kamasheese musaafu khu sheeso, ekyelilawo umusaayi we ba wele boowo abo! 
10“Ne ifwe Umukasya niye Wele weefwe! Ifwe khwakhumwantsukhakho ta! 
Babetsukhulu ba Aroni babeene nibo babaashakaanisa nga basaayi, ni ba Levi 
babeene nibo babaashibayeetakho kumulimo ukwo. 
11Nibo bawaanayo tsisaayilo tsintsoshe, ni khukhwoosha bubaane isi 
Umukasya, buli kumutikhinyi ni angoloobe. Bayila kumukaati kumukhosefu, 

baakura khu meetsa ikhosefu iyakholebwa khukhwaama mu zaabu, 
bawaambisaka ni itaala ili khu ntseko iye zaabu buli angoloobe. Ifwe 
khwaloondelela kamakaambila k'Omukasya Wele weefwe. Ne iwe 
wamwaantsukha, wamulekha. 
12Ari manya uri Wele umweene niye ali khu lubeka lweefwe. Umweene kane 
akhuraangilile ifwe mu busoolo buno, nga basaayi beewe nibo babaafuura 
tsikhoombi khukhwiitsa khuubasoolanisa inywe. O baandu ba Isiraeli, 
mukhakhakakho mwasoolanisa Umukasya Wele isi baakuuka beenywe 
beesaayatsaka ta, lwekhuuba simunyala mwamuwula ta.” 
13Khu mbuka iyo nga Abiya ashikanikha, Yerobowamu waaba nga waamalile 
khaale khusiindikha batweela khu liiye lyeewe mu mbola busa, khuutsya 
khwiibwaakala babaandu ba Yuda nga babaamila inyuma, ne babaandi 
waabalekha khukhwiibwaakala nga babaamila ibweeni. 
14Ne ba Yuda ni baanyukanyuka baabona nga baasiku balikho babebwaakala 
tsimbeka tsoombi, inyuma ni bweeni, beelootsela Umukasya. Lwanyuma 
basaayi baafuura tsikhoombi tsaabwe, 
15ni baselikhale ba Yuda benyusa luwuungu lwe buusoolo. Baryo nga bakhupa 
luwuungu ulwo, Abiya waaraangilila baselikhale ba Yuda, Wele waawula 
Yerobowamu atweela ni liiye lye ba Isiraeli lyoosi. 
16Liiye lye ba Isiraeli lyoosi lyaatitukha. Aryo Umukasya waabawaanayo mu 
bunyala bwe baselikhale ba Yuda baabawula. 
17Abiya ni baselikhale beewe baakhoonya babaandu baakali naabi, boosi 
atweela beera baselikhale ba Isiraeli baboola kimyeeka kiraano (500,000) khu 
shifukhu sheene isho shonyene. 
18Baryo musaambo iyo, ba Yuda baawula ba Isiraeli lwekhuuba beeyikina 
Umukasya Wele we baakuuka baabwe. 
19Abiya atweela ni liiye lyeewe beeloosela khukhwiibwaakala liiye lya 
Yerobowamu, baatsya baawaambaka bitweela khu biriimba byeewe nga nimwo 
mulimo Beseli, Jeshana ni Efuroni, ni khutubaasakho bibyaalo 
bibibotokhelelewo. 
20Yerobowamu umuyiinga wa Isiraeli s'elamo luundi khuufuna kamaani mu 
biifukhu byoosi byeesi Abiya abeela nga ali umuyiinga. Aryo Umukasya 
waabonabonisa Yerobowamu, lwanyuma waafwa. 
21Ne Abiya niye weeloosela busa khuuba ni kamaani kamakali. Waayila bakhasi 
likhumi na bane, waasaala ni nabo babaana basooleli kamakhumi kabili na 
babili, ni bakhaana likhumi na basesaba. 
22Bibiindu byoosi byeesi Abiya aakhola, ni neebyo byoosi byeesi aakanikha, 
byaronebwa mu byaamayo bya Ido umuŋoosi. 

2 Bye Kimiboolo 14 

Asa umuyiinga wa Yuda 

1Aryo umuyiinga Abiya nga n'afwa baamusiikha mu ŋani aambi ni baakuuka 
beewe mu shiriimba sha Dawudi. Lwanyuma umusooleli weewe Asa weela mu 
bikyele byeewe nga umuyiinga. Mu mbuka yeewe, shibala sha Yuda shabakho 
mu lukoosi khuumala kimiiko likhumi. 
2Shaba shiryo lwekhuuba Asa aakhola bibiindu biilayi luundi bikwalaafu 
bibikhoyesa Umukasya Wele weewe. 
3Aafuniaakaka bibyeeso byeesi besaayilakho ba wele be kamanaambo, 
waakhupakaka bisiindi bye kamabaale, waamenyulaka ni kimirongoolo kyeesi 
baaraambisa khukhwiisaayilakho wele umukhasi Ashera. 
4Lwanyuma waalakila babaandu boosi be mu Yuda khukhwiisaaya Umukasya 
Wele we baakuuka baabwe, ni khuuloondelela kamakaambila keewe ni biilakilo 
byeewe. 
5Asa warusakilawo ilala bibyeeso bye khukhwiisaayilakho, atweela ni bibyeeso 
bye khukhwookhelakho bubaane khukhwaama mu buli shiriimba shoosi she mu 
Yuda. Lweesho sheesi akhola, buyiinga bweewe bwaaba mu lukoosi khu mbuka 
yeewe. 
6Mu miiko ikyo mweesi baabeela mu lukoosi, Asa wanyalisa khukhwoombekha 
kamatikiiyi khu biriimba bya Yuda. Niye s'afunakho imbuka iye busoolo ta, 
lwekhuuba Umukasya umweene niye uwamuwa lukoosi. 
7Asa waalomela babaandu ba Yuda ari, “Khakhwombekhe biriimba lwanyuma 
khwombekhe kamatikiiyi khuubibotokhelela, ni kiminaala, ni bilibwa 
bibikhomekhebwa ni kimibya. Liiswa lino lili lilyeefwe, lwekhuuba ifwe 
khwaloondelela Umukasya Wele weefwe. Ni naye ari bona wakhuweele lukoosi 
khu mbeka tsoosi khukhwaama isi baasiku beefwe.” Baryo babaandu baakhola 
byoosi nga n'abalomela, boombekha kamatikiiyi, baaba buulayi. 
8Umuyiinga Asa aaba ni baselikhale nga boola kimyeeka kitaru (300,000) 
khukhwaama mu shikuuka sha Yuda mwoonyene nga baayaabalila tsingabo ni 
kamafumo; ni baselikhale babaandi kimyeeka kibili ni kimikaanda shinaane 
(280,000) nga bano baama mu shikuuka sha Benyamini shonyene, nga nabo 
baayaabalila buyiingo ni bufumo. Bano boosi baaba basaani baamanyilifu naabi 
mu bye busoolo. 
9Aabawo umusaani umu Esiyopiya mutweela, nga lisiina lyeewe bari Zera, 
waaraangilila baselikhale baboola ifuuma ndweela (1,000,000), ni kamakaali 
bitoondo bitaru, beetsa khukhwibwaakala Yuda, baakhuumba boola i Maresha. 
10Asa naye weetsa khuumwakaanana ibweene iyo, baryo boombi berekekha 
khusoolanila mu litila lya Zefata, aambi ni Maresha. 
11Lwanyuma Asa weelootsela Umukasya Wele weewe ari, “O Umukasya, 
mbaawo na mutweela uuli nga iwe, khuuyeeta abo babaakhali ni kamaani, 
khuunyalisa khuuwula abo babaali ni kamaani ta. Ni nashiryo, ifwe khweyikinile 

iwe wenyene, O Umukasya, khuukhuyeeta. Ifwe khuli khuutsya khuusoolanisa 
liiye lino lye kamaani, khuuweesa lisiina lyoowo shiriifwa! O Umukasya, ifwe 
khwaamanyiile ilala khuri, iwe uli Wele weefwe, mbaawo unyala waakhuwula 
na khari ta.” 
12Aryo Umukasya waayeeta Asa ni liiye lyeewe lya Yuda khuuwula ba Esiyopiya, 
baryo baasiku boosi baatitukhawo. 
13Ne Asa ni liiye lyeewe baatimisa ba Esiyopiya khuutsya khwoolela ilala i Gera. 
Baryo ba Esiyopiya beeribwa luukali, yaataambawo babaanyala khuuramawo 
nga baalamu khuusoolana ta. Baryo boosi baahela nga beeribwa n'Umukasya ni 
liiye lyeewe. Baselikhale ba Yuda baayaaya bibiindu biikali naabi bibyaba bye ba 
Esiyopiya. 
14Nga boolile i Gera, bebwaakala biriimba byoosi bibyaba mu shifwo isho, 
lwekhuuba babaandu baayo baawulila byoosi bibyakholebwa, buuri 
bw'Omukasya bwabawaamba naabi. Baryo baselikhale ba Yuda babawula boosi, 
basutaka bibiindu bye buyiindifu biikali naabi byeesi baakana khukhwaama mu 
biriimba bino. 
15Baatsya bebwaakala kamasari mweesi babaayi baaba bamenya, bawaambaka 
kamasheese kamakali, ni tsiŋamila. Lwanyuma lwayo beelayo i Yerusalemu. 

2 Bye Kimiboolo 15 

Asa ahesa bifwaani mu Yuda 

1Lwanyuma Umwoyo wa Wele weekha khu Azariya, umusooleli wa Odedi. 
2Aryo Azariya waatsya khukhwakaanana ni Asa, waamulomela ari, “Iwe 
umuyiinga Asa, ni babaandu be mu Yuda ni mu Benyamini mweesi, ni 
mundekeerese. Umukasya kane abatsake ni nanywe, siinga nanywe mufukiilila 
khuuba ni naye. Buli isi mumuweentsela, kane mumunyoole. Ne siinga 
mumwantsukha, naye aryo kane abaantsukhe abarurekho. 
3Khuumala imbuka indeeyi naabi, babaandu ba Isiraeli baaba nga sibali ni Wele 
uwa ŋali ta, nga sibali n'umusaayi abe unyala waabaleekela bibiwaamba khu 
Wele ta, naluundi nga sibali ni kamakaambila ta. 
4Ne abe buli lweesi bakwiila mu bukosi, ne bashuukha bakobola isi Umukasya 
Wele wa Isiraeli, abe ababonekhela. 
5Mu mbuka iyo iyaba imangafu naabi, abe mbaawo umuundu unyala wakyeenda 
mu lukoosi ta. Aabawo bukosi bukali naabi naabi aambi mu shibala shoosi. 
6Abe buli linaambo lisoolanisa linaambo lyase, na buli shiriimba abe 
shisoolanisa shiriimba shashe, lwekhuuba Wele umweene abe niye uwaba nga 
areera bukosi buno ni khutumbuukha buli aandu oosi. 
7Ne iwe niwikumise busa kumwoyo, wilemo kamaani, lwekhuuba Wele atsya 
khuukhuwa tsikhabi lwe khumuwulila niye.” 

8Aryo Asa n'awulila buurume bwe buŋoosi buno khukhwaama isi Azariya, 
umusooleli wa Odedi, weekumisa kumwoyo, waarusa likaambila khuutsya 
khukhuulaka bifwaani byoosi, khukhwaama mu shibala sha Yuda shoosi, ni mu 
sha Benyamini shoosi, ni neebyo bibyaba mu biriimba byoosi byeesi aawaamba 
khukhwaama khu shibala she mu ngoongo sha Efurayimu. Aryo lwanyuma 
weesawo bushaakha shisheeso sh'Omukasya, shishaba nga shaayimikha 
iburaangisi we bubwinjililo bwe Liisaayilo Liikhulu. 
9Lwanyuma Asa walaanga atweela babaandu ba Yuda ni ba Benjamini, ni 
babaandi babaaba baayitsa khukhwaama mu bisiintsa bya Efurayimu, ni 
Manase, ni Simeoni, babaaba nga nabo bamenya mu Yuda. Shino shaba shiryo 
lwekhuuba babaandu baakali abe baawuuyila mu Yuda, khu mbuka ya Asa 
lwekhuuba baabona bari abe Umukasya ali naye. 
10Baryo babaandu bano boosi baabuusanila mu Yerusalemu, mu mweesi kwe 
khataru, kwe mu mwiiko kwe likhumi na kiraano kwe buwuli bwa Asa. 
11Khu shifukhu sheene isho, bawaanayo isi Umukasya tsikhaafu tsitsoola 
bitoondo musaafu (700), ni kamasheese bikana musaafu (7,000), bibyeetsila mu 
biindu byeesi baawaambaka khukhwaama i Gera. 
12Baryo bakhola indakaano iye khukhwisaayatsaka Umukasya Wele we 
bakuuka baabwe, ni kumwoyo kwaabwe kwoosi, ni buulamu bwaabwe bwoosi. 
13Naluundi bafukiilisana bari, umuundu yeesi ulekha khukhwisaaya Umukasya 
Wele wa Isiraeli, aakha khukhwiiribwa, oba ali mwaana namwe umukhulu, oba 
ali umusaani namwe umukhasi. 
14Baryo boosi atweela bakhola shishitsubo she khuliinda bubwiyikinwa 
bwaabwe isi Umukasya, nga bakhupa liyoombo lye kumwikhoyo, nga khufuura 
tsikhoombi, ni tsikhoombi. 
15Baryo babaandu bano boosi babaaba mu Yuda, bekhoya naabi lwe shishitsubo 
she ndakaano shino, lwekhuuba abe bashikholile ni kimyoyo kyaabwe kyoosi, 
naluundi baaba nga balikho bamwisaaya ni buulamu bwaabwe bwoosi. 
N'Umukasya naye aryo waabawa tsikhabi tse lukoosi khuwola khukhwaama isi 
baasiku baabwe. 
16Ni shishiindi sheesi umuyiinga Asa aakhola shaba ndi, abe kuukhu weewe 
Maaka waayoombekha kusiindi kwa Ashera, wele umukhasi, lwe 
khukhwiisaaya, waamurusakho buukhulu. Aryo waatsya waakuremakamwo, 
baatsya baakwooshela mu litila lya Kidironi. 
17Mu miiko kyoosi kyeesi Asa aabeelawo nga umuyiinga, aarama nga ali 
umwiyikinwa isi Umukasya, abe yakhaba nga s'amala khuurusilawo ilala 
bibyeeso bye ba wele babaandi mu buyiinga bweewe ta. 
18Aryo waareera biwaanwa bya feetsa, ni zaabu ni bibiindu bibiindi byeesi niye 
umweene aawaanayo, ni neebyo nabyo byeesi paapawe aawaanayo isi 
Umukasya, waabira mu Liisaayilo Liikhulu lya Wele. 

19Mu mbuka iyo, siyabawo luundi buusoolo bwoosi mu Yuda ta, khukhwoolisa 
ndi mu mwiiko kwe kamakhumi kataru na kiraano kwe buyiinga bwa Asa. 

2 Bye Kimiboolo 16 

Umuyiinga Baasha wa Isiraeli ebwaakala Yuda 

(1 Bayiinga 15.16-22) 

1Mu mwiiko kwe kamakhumi kataru na kisesaba kwe buuwuli bwa Asa, Baasha 
umuyiinga wa Isiraeli waatsya webwaakala Yuda, lwanyuma woombekha 
kuutikiiyi khu Rama, nio ilekhe khubawo umuundu yeesi unyala khukhwiinjila 
namwe khuurura mu buyiinga bwa Asa mu Yuda ta. 
2Lwanyuma nga Asa waawuliile aryo, waabukula izaabu ni feetsa khukhwaama 
mwibiikhilo lye mu Liisaayilo Liikhulu ly'Omukasya, ni khukhwaama mu lubili 
lw'omuyiinga. Bino byoosi waabyakaanisa isi Benihadadi, umuyiinga wa Siriya, 
abe umenya i Damasiko, nga amurumila buurume buno ari, 
3“Khayo ifwe fweembi khwiise kumukhono khu ndakaano iye lukoosi, nga ni 
shaba akari a paapa woowo ni paapa wase. Ni nashiryo, bona ise ndi 
khuukhwakaanisa iwe shiwaanwa she izaabu ni feetsa. Ikhuloomba utsye 
ufuniaake indakaano iliwo akari owo ni Baasha umuyiinga wa Isiraeli, nio 
manya shaamuwanyiinya khuurura mu shibala shase.” 
4Aryo Benihadadi waafukiilisana ni sheesi Asa amuloomba, waarumana 
baakhulu be liiye lyeewe khuutsya khwiibwaakala biriimba bya Isiraeli. Baryo 
baatsya baawaamba biriimba nga Ijoni, Dani, Abeli Mayimu, ni khutubakho 
biriimba bye mu Nafutaali bibyabamo birara. 
5Aryo Baasha n'awulila bino, waakamisa kumulimo kwe khukhwombekha khu 
shiriimba sha Rama. 
6Lwanyuma umuyiinga Asa waalakila babaandu ba Yuda boosi khuutsya 
basutake kamabaale ni tsimbaawo tseesi Baasha aba ali khuuraambisa 
khukhwombekha Rama. Aryo naye waatsya wakaraambisa khukhwombekha 
biriimba bya Geba ni Mizipa. 

Umuŋoosi Hanani 

7Ibyo nga byaamalile khuukholekha biryo, Hanani umuŋoosi weetsa isi 
umuyiinga Asa waamulomela ari: “Lwekhuuba iwe weyikinile naabi umuyiinga 
wa Siriya, mu shifwo she khukhwiyikina Umukasya Wele woowo, ari iwe 
s'ulibakho ni khabi iye khuuwula liiye lye ba Siriya ta. 
8Iwe s'ushebulila nga liiye lye ba Esiyopiya ni ba Libiya lyaba liboofu, luundi lya 
kamaani luukali, nga bali ni kamakaali ni babaakyeendela khu ŋwaaŋwa? Ne 
lwekhuuba iwe weyikina Umukasya, niye akhuyeeta iwe wanyalisa khuukawula 
koosi. 
9Tsimoni ts'Omukasya tsikyeenda tsiwunguusa mu shibala shoosi, nga 
tsiweentselesa khuuwa kamaani abo babaakyeenda nga bali babeeyikinwa mu 

myoyo kyaabwe isi niye. Ne ari bona iwe wakholile shishiindu she busilu busa. 
Ne lwe shisheene isho, khukhwaama ni shaleelo, buyiinga bwoowo sibutsya 
khuuwamo busoolo ta.” 
10Ne Asa n'awulila shishiindu shino, lirima lyamuniina khulwa Hanani, shikila 
amuwaamba wamutuuma mu mapuusu. Khukhwaamila ni abweene awo, Asa 
warakikha khuubirisaka buubi batweela khu baandu beewe. 

Bulwaale ni khuufwa khwa Asa 
(1 Bayiinga 15.23,24) 

11Bibiindu byoosi byeesi Asa aakhola khukhwaama khu khurakikha 
khukhwoolela ilala ibumaliiliso, baabirona mu Shiitabo she Bibyaamayo bye 
Bayiinga ba Yuda ni Isiraeli. 
12Mu mwiiko kwe kamakhumi kataru na syeenda kwe buwuli bweewe, Asa 
afuna buulwaale bwe mu shikhaandakilo, bubwaba buubi naabi. Ne niye 
walekha khukhwiyikina Umukasya lwe buyeeti ta, weyikina naabi bakaangi 
beewe. 
13Aryo waafwa mu mwiiko kwe kamakhumi kane na mutweela kwe buwuli 
bweewe. 
14Baamusiikha mu ŋani yeewe isi umweene aabeetsa mu lwaanda, mu shiriimba 
sha Dawudi. Baryo baamwaalisa khu shitaanda khweesi baaba baareere 
bibiwunya buulayi, ni kamafura kakaandi nako kakaawunya buulayi, nga 
bamusiikha. Lwanyuma babaandu baasa kumulilo kwe kamaani naabi lwe 
khuumushebulila. 

2 Bye Kimiboolo 17 

Yehoshafati ekyela umuyiinga wa Yuda 

1Yehoshafati umusooleli wa Asa welawo nga umuyiinga, aryo wahangasa bye 
khukhwiiliinda nga ekhiinga Isiraeli. 
2Aryo waarawo baselikhale mu biriimba bya Yuda byoosi bibyabakho 
kamatikiiyi, ni khuutubakho biriimba ibyo byoosi bibyaba mu Yuda, ni neebyo 
byoosi bibyaba mu Efurayimu byeesi paapa weewe Asa aawaamba. 
3Umukasya aba ni Yehoshafati, lwekhuuba aakyeenda nga aloondelela she 
khuubonelakho sha paapa weewe Asa nga n'aba mu miiko kyeewe kikyanyoowa 
kye buwuli bweewe, waalekha khukhwisaaya Bayaali ta. 
4Aryo waaba nga esaaya Wele isi paapa weewe esaayatsaka, waaba nga 
aloondelela kamakaambila ka Wele, walekha khuuloondelela tsisaambo tse 
bubwoonaki tse buyiinga bwa Isiraeli ta. 
5Ni lwe lomo iyo, Umukasya wahangasila Yehoshafati khu shitsoloŋo she 
buyiinga bwa Yuda. Baryo babaandu ba Yuda boosi baareeratsakila Yehoshafati 
biwaanwa, shaakila niye wekyela umuyiindifu naabi, nga esibwamo lukoosi. 

6Yehoshafati waarama nga uwewaanilayo ilala khukhola byeesi Umukasya 
akana. Aryo welooselakho ni khuumalilawo ilala bibyeeso bye ba wele babaandi, 
ni neebyo byeesi besaayilakho wele umukhasi Ashera, khukhwaama mu Yuda. 
7Mu mwiiko kwe khataru kwe buwuli bweewe, Yehoshafati aaroborayo 
baakhulu mu buyiinga bweewe baraano, waabalakila khuutsya baleekele 
kamakaambila ka Wele mu buli shiriimba shoosi mu Yuda mwoosi. Bano baaba 
nibo, Benihayili, Obadiya, Zekariya, Netaneli, ni Mikaaya. 
8Bano baatsya nga bayeetebwakho ni ba Levi syeenda bano, nga nibo Shemaaya, 
Netaniya, Zebadiya, Asaheli, Shemiramosi, Yehonasani, Adoniya, Tobiya, ni 
Tobadoniya. Aabarumanilakho ni basaayi Elishama ni Yehoramu. 
9Baatsya nga baasutile shiitabo she Kamakaambila k'Omukasya, baatsya nga 
baleekela babaandu mu buli shiriimba shoosi mu Yuda mwoosi. 

Luubuyi lwa Yehoshafati 

10Lwanyuma kamanaambo kakaaba kamesanwa ka Yuda, kaarya naabi kamaani 
k'Omukasya, yalekha khubawo na litweela lilyatsya lyebwaakala Yehoshafati ta. 
11Batweela khu ba Firisitiya bareerera Yehoshafati biwaanwa, ni feetsa khuuba 
kumusolo. Ni ba Arabu nabo baamureerera kamamiiku bikana musaafu ni 
bitoondo musaafu (7,700), ni tsimbusi tsindurume natso bikana musaafu ni 
bitoondo musaafu (7,700). 
12Aryo Yehoshafati waaba eloosela busa khuuba uwe kamaani kamakali naabi, 
wombekha biriimba bibyabakho ni kamatikiiyi, ni biriimba bibyabamo birara 
mu Yuda mwoosi. 
13Nashiryo Yehoshafati wabuunga bibiindu biikali mu biriimba bya Yuda, waara 
ni baselikhale bamanyilifu, luundi basoolani balayi naabi mu Yerusalemu. 
14Baselikhale bano babaara mu bipuri khusiintsila khu bukuuka bwaabwe. 
Khukhwaama mu Yuda, mwabamo baselikhale basoolani balayi kimyeeka kitaru 
(300,000), nga mulimo bipuri, nga buli shipuri shili she baselikhale shikana 
shitweela (1,000) n'umuraangilisi washo. Bano boosi, Adina niye uwaba nga 
abakhulila. 
15Umukhulu ukuundi uwaba nga amwiilakho aba niye Yehohanani, nga niye 
araangilila baselikhale kimyeeka kibili ni kimikaanda shinaane (280,000). 
16N'umukhulu ukuundi uweelakho aaba niye Amasiya, umusooleli wa Zikuri, 
uwaba nga waayiwaanayo busa khukhwakaanisa mu mulimo kw'Omukasya. 
Naye aaba nga akhulila baselikhale baboola kimyeeka kibili (200,000). 
17Khukhwaama mu Benjamini, mwamamwo basaani basoolani balayi naabi 
baboola kimyeeka kibili (200,000), nga baayabalila buyiingo ni tsingabo. Bano 
boosi baaba aasi a Eliyada, uwaba umusoolani umumanyilifu naabi. 

18N'umukhulu ukuundi uwamwiilakho aba niye Yehozabadi, uwaba nga 
araangilila baselikhale baboola kumweeka mutweela ni kimikaanda shinaane 
(180,000). 
19Kamaye kano kaaba nga kaareebwa mu Yerusalemu khukhwakaanisatsaka 
umuyiinga, nga waakhubalilakho abo beesi Yehoshafati aaba nga waaraka mu 
biriimba bye kamatikiiyi bye mu Yuda mwoosi ta. 

2 Bye Kimiboolo 18 

Umuŋoosi Mikaaya areewula umuyiinga Ahabu uwa Isiraeli 

(1 Bayiinga 22.1-28) 

1Yehoshafati waaba umuyiinda naabi, naluundi umuundu uwe lukoosi luukali. 
Waakyelawo waakholayo indakaano ni Ahabu, khuubona ari mutweela khu be 
muungo mweewe ayila umukhaana wa Ahabu. 
2Lwanyumakho nga kimiiko mikyeekhe kyaabirirewo, Yehoshafati waatsya 
waakyeniyilakho Ahabu mu shiriimba sheewe shikhulu i Samariya. Ahabu 
waamukholela buukyeni buukhulu naabi, waamukhoonyela niye ni baakhulu 
babaandi babaatsya ni naye tsikhaafu, ni kamasheese kamakali busa lwe 
khuuteekha kamayiiya. Lwanyuma Ahabu waakanikhanamwo ni naye bye 
khuutsya khukhwibwaakala shiriimba sha Ramosi mu Gileyadi. 
3Lwanyuma kila Ahabu areeba Yehoshafati ari, “Iwe unyala waafukiilila 
khuutsya ni nase, khwaatsya khwebwaakala Ramosi shishiili mu Gileyadi?” Kila 
Yehoshafati elamo ari, “Mbaawo ilomo yoosi ta. Lwekhuuba iwe ni nase khuli 
shitweela, baselikhale baase bali baselikhale boowo. Ni nashiryo kane 
khukhwitubaasekho mu busoolo buno.” 
4Ne ndi Yehoshafati waalooselakho nga aloma umuyiinga wa Isiraeli ari, “Ne 
khakhunyoowe khwiireebekho, khumanye shiina sheesi Umukasya aloma.” 
5Lwanyuma kila umuyiinga Ahabu arumanisa khulaanga baŋoosi bitoondo bine 
(400). Kila abareeba ari, “Ifwe khunyala khwaatsya khwebwaakala Ramosi 
shishiili mu Gileyadi, namwe khukhatsya ta?” Nabo boosi atweela baamwiilamo 
bari, “E e, ni mutsye. Lwekhuuba Umukasya ali khuutsya khukhuyeeta 
khushiwula.” 
6Ne Yehoshafati ndi waamuloma ari, “Ino mbaayo umuŋoosi w'Omukasya 
ukuundi isi khunyala khwereebakho ta?” 
7Kila Umuyiinga wa Isiraeli elamo Yehoshafati ari, “Iliyo umuundu ukuundi 
mutweela isi khunyala khukhwiireebakho isi Umukasya. Niye Mikaaya, 
umusooleli wa Imula. Ne shonyene ndi ise naamubiyiila, mbaawo buŋoosi 
buulayi bweesi anganikhakho khwiise ta, khurusakho buubi bwonyene.” 
Yehoshafati naye welamwo ari, “Ukhaloma uryo ta.” 

8Lwanyuma kila Ahabu arumanisa khaangu khulaanga Mikaaya umusooleli wa 
Imula. 

Mikaaya akuukuula khuufwa khwa Ahabu 

9Baryo umuyiinga Ahabu uwa Isiraeli, n'umuyiinga Yehoshafati uwa Yuda, 
bakwaara bikwaaro byaabwe bye buyiinga bekhala khu bitsoloŋo byaabwe bye 
buyiinga mu shifwo sheesi bawuulilamo iŋaano, aambi ni shilibwa she Samariya. 
Baaba nga bali khuurekeeresa byeesi baŋoosi ba Ahabu baloma. 
10Mutweela khu nibo nga niye Zedekiya, umusooleli wa Kyenaana. Niye aba nga 
waakholile tsiintsika khukhwaama mu shibya, nga ali khuulaangilila ari, “Ahabu, 
Umukasya ali khuuloma ari kane utsye wibwakale Siriya ni tsiintsika tsino, 
ufwaane nga iwuunwa n'iraambisa tsiintsika tsayo, ubaheselewo ilala boosi.” 
11Ni baŋoosi nabo babaandi babaaramilewo baaba nga balikho baloma 
shitweela sheene bari, “E e, ilala n'utsye wibwakale Ramosi she mu Gileyadi 
ubawule, lwekhuuba Umukasya kane akhunyalisise ubawule boosi.” 
12Nga bili biryo, baarume babaatsya khulaanga Mikaaya bamulomela bari, “Bona 
ari baŋoosi boosi bali khukuukuula kamakhuuwa kamalayi konyene isi 
umuyiinga Ahabu. Ni nashiryo nawe nga woolileyo, waakha ukanikhe shishiindu 
nisho shitweela sheene.” 
13Ne Mikaaya wabeelamwo ari, “Ise kane inganikhe sheesi Umukasya Umulamu, 
Wele wase anomela khuukanikha.” 
14Aryo nga Mikaaya woolile isi umuyiinga Ahabu, Ahabu waamureeba ari, “Iwe 
waambaasa uri khutsye mu busoolo khwibwakale Ramosi she Gileyadi, namwe 
ikhatsya ta?” Mikaaya waamwiilamwo ari, “E e, n'utsye ubawule, Umukasya 
kane akhuyeete khubawula boosi.” 
15Shikila umuyiinga arafuyila Mikaaya ni kamaani keene ari, “Iwe ukana ise 
ikhwikoontselele kimiluundi kyeenga nio umboolele bwaŋali bwonyene? Mu 
ŋali mu bubweene, Umukasya ali khuloma ari shiina?” 
16 Kila Mikaaya amwiilamo ari, “Mu khubonekhelwa, ise naboone baselikhale ba 
Isiraeli nga balikho batiimatiima busa khu njiinji, nga bafwaanile busa nga 
kamasheese kakaakhalikho n'umwaayi ta. Isho shaakila Umukasya waaloma ari, 
‘Kamaye kano sikalikho n'umuraangilisi ta. Ari lekha buli mutweela eleyo ingo 
weewe mu lukoosi.’ ” 
17Kila Ahabu ashuukha waalomela Yehoshafati ari, “Ise sikhubooleele? Niye 
mbaawo shilayi sheesi anganikhakho khwiise ta, akhali biibi byonyene!” 
18Isho shaakila Mikaaya naye waaloma ari, “Ari rekeeresa buulayi sheesi 
Umukasya ali khuloma! Ise naboone Umukasya nga wekhaale khu shitsoloŋo 
sheewe, ni liiye lyoosi lye mwikulu nga lyamwimikhile khu mukhono kweewe 
kumulayi ni khu munyeletsi. 

19Shikila Umukasya areeba ari, ‘Naanu unyala waatsya waakhoonjelesa Ahabu, 
umuyiinga wa Isiraeli, khuutsya mu busoolo ni Ramosi she mu Gileyadi nio 
bamwiirireyo?’ Isho shaakila yabayo bye khukhwiilamo byaba biikali naabi. 
20Nio lwanyuma yabayo umwoyo mutweela uweerusayo waalomela Umukasya 
ari ‘Ise inyala naashikhola.’ Kila Umukasya amureeba ari, ‘Isho shinanyalikha 
shiryeena?’ 
21Kila umwoyo uyo elamwo ari, ‘Ise inatsya ninjile mu baŋoosi beewe nio 
bamuboolele niye bubeeyi.’ Isho shaakila Umukasya waamulomela ari, ‘Unyala 
khushikhola. Ari n'utsye ushikhole, shikhwaanguyile.’ 
22Ni nashiryo, Ahabu, shimanye uri, shishiindu shino shili nga ni naama 
khuloma. Umukasya wareerere umwoyo umuwombesi mukhanwa khe baŋoosi 
boowo bano, naluundi niye umweene waashilaangiliile khaale ari uli khuutsya 
khuhela.” 
23Lwanyuma kila Zedekiya umusooleli wa Kyenaana, waakyeenda waatsya isi 
Mikaaya aaba, waamukhwaanyula luuyi mu moni, nga amureeba ari, 
“Khukhwaama liina isi Umwoyo w'Omukasya aarurira khuusiise, weetsa 
waakanikha ni nawe?” 
24Kila Mikaaya amwiilamo ari, “Isho ulishimanya khu shifukhu khweesi iwe 
wamweene ulititukhila khuutsya khukhwibisa mu ntsu mukari.” 
25Aryo kila umuyiinga aloma ari, “Ni muwaambe Mikaaya uyo, mumuyile isi 
Amoni, gafana we shiriimba, ni Yowashi, umwaana wase. 
26Mubaboolele muri bamure mu mapuusu, balekhe khumuwakho biilyo biindi 
byoosi ta, khuurusakho kumukaati ni kameetsi konyene, khukhwoolesa 
nindikobola khukhwaama mu busoolo ni lukoosi.” 
27Ne Mikaaya welamwo ari, “Siinga mutsya ne mwaakobola mu lukoosi, 
shinamanyisa shiri Umukasya waakhukanikhakho ni nase ta!” Lwanyuma kila 
alomela lituuli lye babaandu ari, “Mukhebilila bilomo bino byeesi ise naama 
khuloma ta.” 

Ahabu afwiila i Ramosi 
(1 Bayiinga 22.29-35) 

28Baryo umuyiinga Ahabu uwa Isiraeli n'umuyiinga Yehoshafati uwa Yuda 
baaraangilila kamaye kaabwe khuutsya i Ramosi she mu Gileyadi. 
29Lwanyuma kila Ahabu alomela Yehoshafati ari, “Ise kane ingwaare nifwaanise 
umuundu ukuundi busa, ilekhe khubawo uwumanya ta, ne iwe ukwaare 
bikwaaro byoowo bye buyiinga.” Aryo umuyiinga wa Isiraeli wefwaanisa 
umuundu ukuundi busa, lwanyuma benjila mu busoolo. 
30Biba biryo, abe umuyiinga wa Siriya waalakiile baakhulu be kamakaali keewe 
ari batsye bebwakale umuyiinga wa Isiraeli yenyene, balekhe khusoolanisakho 
umuundu ukuundi ta; oba uwe aasi namwe uwe angaaki. 

31Baryo ni baselikhale ba Siriya ni baabona Yehoshafati ni bikwaaro byeewe bye 
buyiinga, bambaasa bari niye Ahabu, kila bamutsya khuumwiibwaakala. Ne 
lwashino, Yehoshafati waalookhela angaaki nga aloomba, shaakila Umukasya 
waamuwonesa, nga akhola baselikhale ba Siriya khuumururayo. 
32Baryo baselikhale ba Siriya bano ni baabona bari s'ali niye Ahabu ta, 
baamulekha. 
33Ne yabawo umuselikhale mutweela umu Siriya uwalasaka busa aryo 
khaafumo kheewe, khaatsya khaawuna Ahabu, nga khabirira akari isi bikwaaro 
bye bibyuuma byaakaananila. Kila Ahabu alomela uwaba atimisa likaari lyeewe, 
nga ali ni butsiina ari, “Baambunile khaafumo. Ari shuusa likaari lino, wunduse 
ano.” 
34Buryo busoolo bwaaba buurafu naabi khu shifukhu isho, ne Ahabu niye 
waarama nga wehaambiliile mu likaari lyeewe khuulolelanila ni ba Siriya. 
Tsinyaanga ni tsoola tse angoloobe nga inyaanga ikwa, Ahabu waafwa. 

2 Bye Kimiboolo 19 

1Yehoshafati waakobolayo ni lukoosi ingo weewe mu Yerusalemu. 

2Ne umuŋoosi Yehu, umusooleli wa Hanani waatsya khumwakaanana. 
Lwanyuma waalomela Yehoshafati ari, “Lwashiina iwe ukhola buusaale 
naluundi waayeeta abo babaali baboonaki, waakana abo babaabiyila 
Umukasya? Ni lwe lomo yino, Umukasya Wele waakhukhalaliile iwe naabi! 
3Ne shonyene ndi, byoosi sibili biibi ta. Lwekhuuba iwe wahesela ilala kimisiindi 
kyeesi besaayilakho Ashera, wele umukhasi, waakimalilawo ilala mu shibala. 
Shino shokyesanisa shiri uwuliilisa byeesi Wele akana.” 

Yehoshafati arobora baakayi 

4Yehoshafati amenyatsaka mu Yerusalemu, ne abe atela khukhwaamayo n'atsya 
nga akyeenda mu buyiinga bweewe bwoosi, khukhwaamila ilala i Berisheba, 
khuutsya khwoola khu lubeka lwe ngaaki mu shibala she tsingoongo sha 
Efurayimu. Shino ashikholatsaka lwe khuukana khukhwiisatsakamo babaandu 
kamaani, nga akana bakobole isi Umukasya Wele we bakuuka baabwe. 
5Aryo waaba nga aroboraka baakayi mu biriimba bibilikho kamatikiiyi byoosi 
mu Yuda. 
6Kila abalomela ari, “Mwaakha khukhwimenielesa naabi nga mukaya babaandu, 
lwekhuuba babaandu bano bali b'Omukasya. Mushebulile muri mukaya 
khusangaasa Wele ni akhuba khusangaasa babaandu ta. Niye umweene kane 
abatsake ni nanywe mu buli misaango kyoosi kyeesi mukaya. 
7Ni lwelomo iyo, ni muryatsake Umukasya, mukaye kimisaango ni bwaŋali 
bwoosi. Lwekhuuba Wele weefwe niye s'akana bukhali bwaŋali, namwe 
khukhwikhupila luwaande lutweela, namwe khuulya iwoongo ta.” 

8Mu Yerusalemu, Yehoshafati waaroborayo ba Levi baalala, ni basaayi, atweela 
ni baakhulu be tsiingo mu Isiraeli, waabarawo khuukaya kimisaango kya buli 
saambo nga baakayi khulw'Omukasya. Baryo baaba ni shitsoloŋo shaabwe 
shikhulu mu Yerusalemu. 
9Kila abawa biilakilo bino ari, “Mwaakha mukhole byoosi mu bwaŋali nga murya 
Umukasya, naluundi mushikhola ni kumwoyo mutweela. 
10Babaandu kane bareeratsake kimisaango kyaabwe isi muli nga kiwaambakana 
ni babandaayaabwe babaamenya mu biriimba, nga kili kya buli saambo, 
khuufuniaaka kamakaambila ni biilakilo, ni khuutubakho kye bubwiiri. 
Mwaakhiile khuuwotsesa kimisaango kino, lwanyuma mureewule babaandu 
khuulekha khwooneka isi Umukasya ta, shishinyala shaamukhalasa luundi 
waabawa shitaambiso. Mushebulile muri nga mwaaloondeleele biilakilo bino, 
singene ibewo shikosi shoosi mu buli shiindu shoosi shishikhaakholikhe ta. 
11Umusaayi ufuura buukhulu Amariya, niye ukhaabe nga akhalawo ilomo 
iyaakamayo mu misaango kyoosi kikiwaamba khu Mukasya. Ni Zebadiya 
umusooleli wa Ishimaeli, umuraangilisi we shikuuka sha Yuda, niye ukhaabe nga 
akhalawo ilomo iyaakamayo mu misaango kikiindi kyoosi. Ba Levi babaaramile, 
bakharaambe nga baayeeti beenywe khuubona bari kimisaango kitsya buulayi. 
Ingana mwiilemo kamaani nga mukhola kimilimo kyeenywe, naluundi inoomba 
ndi khali Umukasya abeele ni naabo babaali babeelama.” 

2 Bye Kimiboolo 20 

Buusoolo ni ba Mowabu ni ba Amoni 

1Lwanyumakho, baselikhale ba Mowaabu ni ba Amoni, atweela ni ba Mewuni, 
balaangilila busoolo khu Yehoshafati. 
2Aabawo baarume babeetsa baboolela Yehoshafati bari, “Iliwo liiye lye kamaani 
lilyeene khukhwaama mu Edomu, she bukwanyaanga we Nyaantsa. Liiye lino 
lilikhukhwiitsa khukhwiibwaakala shibala sheefwe, ni na ari baabusaniile i 
Hazazoni-Tamari” (Lisiina lye shiifwo shino liliindi bari Engedi). 
3Shino shaakila Yehoshafati waarya luukali naabi, kila atsya khukhwiireebakho 
isi Umukasya shiina she khuukhola. Aryo walaangilila khuubuya intsala mu 
shibala sha Yuda shoosi, khukhwookesanisa kumutaambo. 
4Lubaluba, babaandu boosi baarurakayo mu biriimba byaabwe, baatsya 
baabuusanila mu Yerusalemu, khuuloomba buyeeti khukhwaama isi Umukasya. 
5Awo nga buli muundu yeesi uwe mu Yuda ni mu Yerusalemu woolile khu 
Liisaayilo Liikhulu ly'Omukasya, Yehoshafati weetsa wemikha iburaangisi 
waabwe mu lwaanyi lushaakha. 
6Lwanyuma kila aloomba ari, “O Umukasya Wele we bakuuka beefwe, iwe 
wenyene niye uli ni khukhwisaayibwa, naluundi iwe umenya iyo mwikulu nga 

uwula kamanaambo koosi ke mu shibala. Iwe uli uwe kamaani kamakali naabi, 
mbaawo unyala wemikha khuukhuwula iwe ta. 
7Iwe Wele weefwe, wamweene watimisa kamanaambo kakaaba kamenya mu 
shibala shino, nga babaandu boowo ba Isiraeli bashiili khwoola ano ta. Uryo 
liiswa lino walikabila babetsukhulu b'omusaale woowo Iburayimu, khuuba 
lilyaabwe biilo ni biilo. 
8Bakuuka beefwe beetsa baafuna bubwikhalo muno, lwanyuma 
baakhwoombekhela Lisaayilo lino Likhulu, khuukhwisaayilamo lisiina lyoowo. 
9Baashifukiilisila ilala bari nga yaabeelewo bukosi bwoosi bubuuli nga busoolo, 
namwe buulwaale, namwe intsala, nga byaabeetsiile, banyala beetsa 
baakhuloombela iwe khu Lisaayilo lino Likhulu, ni nawe uryo waabawulila 
khuuloomba khwaabwe, lwanyuma waabawonesa khukhwaama mu bukosi 
bwoosi. 
10 “Ne ari bona kamaye ke ba Amoni, ni Mowaabu, ni Edomu (be khu lukiingi lwa 
Seya) balikho beetsa khukhwibwaakala! Ate nga ako niko kamanaambo keesi 
iwe ukhaafukiilisa bakuuka beefwe khukebwaakala nga baama mu Misiri ta. 
Nisho shishakila baatsya nga bakabirirakho busa khu ndulo, baalekha 
khukahesa ta. 
11Ari bona isaambo isi balikho bakhwiliyasamo ifwe! Lwekhuuba balikho 
bakana khuukhutuuma ifwe ibulafu we liiswa lyeesi iwe wamweene 
wakhuwaambisa ifwe nga buusikha bweefwe. 
12O Wele weefwe, iwe singene ubasoolanise ta? Ifwe sikhuli ni kamaani 
kakaanyala khuusoolanisa liiye lino lye kamaani lilikana khukhwibwaakala ifwe 
ta. Naluundi sikhwaamanyile shiina she khuukhola ta, ne shonyene ndi, ifwe 
khweyikinile iwe khuukhuyeeta.” 
13Biba biryo babaandu ba Yuda baaba beemikhile iburaangisi we Liisaayilo 
Liikhulu atweela ni babaana baabwe bafwiiti, ni bakhasi baabwe, ni babaana 
beene. 
14Lubaluba, Umwoyo w'Omukasya weekha khu musaani mutweela uwe khu 
basooleli ba Asafu, uwe mu shikuuka sha Levi isi baalaanga bari Jahaziyeli, 
umusooleli wa Zekariya, umusooleli wa Benaaya, umusooleli wa Jeyieli, 
umusooleli wa Mataniya. 
15Kila Jahaziyeli yuno aloma ari, “O umuyiinga Yehoshafati, ni nanywe babaandu 
be Yuda ni Yerusalemu mweesi, Umukasya ali khuuloma ari mukhabakho ni 
khuurya khwoosi, namwe liiye lino lye kamaani likhabeyembelesa ta. 
Lwekhuuba busoolo buno sibuli bubweenywe ta, ne Wele niye utsya 
khuubasoolanila. 
16Kumukaamba mwaakha mukhuumbe mutsye khukhwakaanana ni nabo. 
Mukhabaanyoole nga nabo balikho bekhilila kumwiikha kwa Zizi, ibwaakamilo 
we litila liliili aambi ni kumubiimbi kukwibotokheleele shiriimba Jerueli. 

17Ne sishili ndi inywe nibo babaakhaasoolane mu busoolo ubwo ta. Muli ni 
khukhwiimikha busa mu bifwo byeenywe, nio mubone nga Umukasya umweene 
n'abasoolanila khuubawonesa khukhwaama isi baasiku beenywe. Baandu ba 
Yuda ni be mu Yerusalemu, mukharya namwe mwawamo kamaani ta, 
lwekhuuba Wele umweene ali nanywe. Kumukaamba inywe ni mwinyukhe busa 
mutsye khuubakaanana, Umukasya umweene ali ni nanywe.” 
18Isho shaakila umuyiinga Yehoshafati wenamisa kumurwe kweewe aasi 
khwiloba, ni babaandu boosi ba Yuda ni Yerusalemu nabo baakhola baryo, nga 
besaaya Umukasya. 
19Lwanyuma ba Levi khukhwaama mu bikuuka bya Kohasi ni Kora, benyukha 
angaaki, belwaatsa liyoombo liikali lilyeene lye khuruuya Umukasya Wele wa 
Isiraeli. 
20Kumutikhinyi kwe shifukhu shisheelakho, liiye lya Yuda lyaakhuumba 
lyaatsya mu mubiimbi kwe Tekowa. Ne nga bali mu ntsila batsya, Yehoshafati 
wenyukha waalomela babaandu ari, “Ni mundekeerese inywe babaandu be mu 
Yuda, ni be mu Yerusalemu! Ni mufukiilise mu Wele weenywe, ni nanywe kane 
muwaandalale buulayi. Naluundi mufukiilise byeesi baŋoosi beewe 
bakhubooleele, muryo kane muwule.” 
21Aryo nga waamalile khuukanikhanamwo ni babaandu, umuyiinga 
waaroborayo babaandu babanyala khukhwiimbila Umukasya, lwe kamaani 
keewe kamakhosefu. Baryo baatsya ibweeni we liiye nga beemba bari: “Ni 
muruuye Umukasya, Khuukana khweewe khubawo biilo ni biilo.” 
22Baryo ni baarakikha khukhweemba kimyeenya kye khuuruuya, Umukasya 
waayumbaasa liiye lya ba Amoni, ni Mowaabu, ni be khu Lukiingi Seya. 
23Karyo kamaye kano ke ba Amoni ni Mowaabu, kebwaakala luundi kahesela 
ilala liiye lya Edomu (be khu Lukiingi lwa Seya). Lwanyuma babeene ndi 
bashuukhanakho bonyene na bonyene, berana, khukhwoolesa ni 
baamalibwawo ilala. 
24Liiye lya Yuda khuutsya khwoolayo khu munaala kukuulolelaniile ni 
kumubiimbi, uri balola bari, baabona kimilaambo kye baselikhale nga 
kyalaambiile khwiloba buli aandu, nga mbaawo na mutweela uwatitukhakho ta. 
25Aryo Yehoshafati ni liiye lyeewe ni boola mu kaambi iyabali, baatsya na buli 
shiindu shoosi shishabamo kumukaso. Baanyoolayo tsikhaafu mu bukali, 
bibiindu bibiraambisibwa, ni bikwaaro nabyo mu bukali. Khusutaka bibiindu 
bino byoosi, shabayilila biifukhu bitaru bibuufu, balekha khuunyalisa luundi ta. 
26Nio lwanyuma khu shifukhu sha she khaane, babaandu boosi babuusanila 
Mwitila lya Beraka, beemba kimyeenya khuruuya Umukasya. Shiifwo shino 
shishilaangikha Litila lye Khuruuya, khukhwoolesa ni shaleelo shino. 

27Aryo Yehoshafati waraangilila liiye lyeewe beelayo mu Yerusalemu, nga 
beetsuule kumwikhoyo, lwekhuuba Umukasya aaba nga waabaweele khuuwula 
baasiku baabwe. 
28Baryo baakhuumba nga bakhupa kamatuungu, baafuura kimilele, ni 
tsikhoombi, baatsya boola i Yerusalemu mu Liisaayilo Liikhulu ly'Omukasya. 
29Ne kamanaambo kakaabebotokheleele ni kaawulila bari Umukasya umweene 
waasoolanisile baasiku ba Isiraeli, buuri bwaabawaamba boosi. 
30Buryo buyiinga bwa Yehoshafati bwaaba mu lukoosi, lwekhuuba Wele niye 
uwabawa lukoosi luno khu buli lubeka lwoosi. 

Intsakamo ya Yehoshafati 
(1 Bayiinga 22.41-50) 

31Musaambo iyo, Yehoshafati waawula Yuda. Ekyela umuyiinga wa Yuda nga ali 
ni kimiiko kamakhumi kataru na kiraano (35), aryo waawulila mu Yerusalemu 
khuumala kimiiko kabili na kiraano. Maayi weewe aaba bari Azuba, umukhaana 
wa Shilukhi. 
32Yehoshafati waaba nga atsiila khu makaambila k'Omukasya, nga paapawe Asa 
naye n'akholatsaka. 
33Ne khuurusakho ndi, bibyeeso bye khukhwisaayilakho ba wele babaandi, niye 
s'abihesa waabimalilawo ilala ta. Shino shaakila babaandu baalala baarama nga 
bashisaaya ba wele be kamanaambo kakaandi, mu shifwo she 
khukhwakaanisatsaka Wele isi bakuuka baabwe besaayatsaka. 
34Bibiindu bibiindi bibiramile byeesi Yehoshafati aakhola nga ali umuyiinga, 
khukhwaamila ilala iburakikhilo khukhwoolela ilala ibumaliiliso, byaronebwa 
mu shitabo sha Yehu, umusooleli wa Hanani, bibyaba nga nibyo bitweela khu 
Byaamayo bye Bayiinga ba Isiraeli. 
35Mu mbuka isi Yehoshafati aabeela nga ali umuyiinga wa Yuda, aakhola 
indakaano iye khuukholakana ni Ahaziya, umuyiinga wa Isiraeli, uwakhola 
bibiindu bye bumoyaani biikali naabi. 
36Boombi atweela baafukiilisana khukhwoombekha tsimeeri tse khu nyaantsa 
tsingalikho busa i Eziyoni Geberi, nga nitso tsitsatsyatsaka i Tarushishi. 
37Ne umuŋoosi Eliyezari umusooleli wa Dodavahu, khukhwaama mu shiriimba 
she Mareshi wareewula Yehoshafati, nga aloma ari, “Iwe lwekhuuba wakhola 
indakaano n'umuyiinga Ahaziya, Umukasya naye aryo woonakisa byoosi byeesi 
ombekha byoosi.” Isho shaakila tsimeeri tsaatomela tsaafuniaakikhaka tsoosi, 
tsaalekha khukhwiilamo luundi khuuraamba ta. 

2 Bye Kimiboolo 21 

1Yehoshafati waafwa, baamusiikha andulo e bakuuka beewe mu shiriimba sha 
Dawudi Yerusalemu. Umusooleli weewe Yehoramu waamwiilila mu bikyele nga 
umuyiinga. 

Yehoramu umuyiinga wa Yuda 
(2 Bayiinga 8.17-24) 

2Yehoramu, umusooleli wa Yehoshafati aaba ni babandaaye basesaba, nga nibo; 
Azariya, Yehiyeli, Zekariya, Azariya, Mikayili, ni Shefatiya. 
3Isi bano boosi, paapa waabwe aabakabila biwaano bye feetsa, ni zaabu, ni 
khuutubakho bye buyiindifu bibiindi swa busa. Ndi waabalooselakho khuuba 
babaraangilila bitweela khu biriimba bye tsimako bye mu Yuda. Ne waaba nga 
waarobora Yehoramu khuuba nga niye umwiilila mu bikyele byeewe nga 
umuyiinga lwekhuuba niye uwaba umusooleli umukiboole. 
4Aryo Yehoramu n'amala khuubona ari buyiinga bwa Yuda bwoosi buli aasi 
eewe, waakhoonyaka babandaaye tsana boosi, ni khuutubakho baaraangilisi 
babaandi babaaramile be mu Yuda. 
5Yehoramu ekyela umuyiinga nga ali ni kye buukhulu kamakhumi kataru na 
kibili, lwanyuma waawulila mu Yerusalemu khuumala kimiiko shinaane. 
6Ne Yehoramu waakhola bye bubwoonaki nga bayiinga babaaramile ba Isiraeli 
ni baakhola. Aryo waakhwa umukhaana wa Ahabu, waaloondelela she 
khuubonelakho she muungo umwo she bubwoonaki. Musaambo iyo, 
waaminyaalila Umukasya. 
7Ne Umukasya s'akana khuuhesa luruungo lwa Dawudi ta, lwe ndakaano ni 
shisuubiso sheesi aawa Dawudi ari babetsukhulu beewe baliba baawuli mu 
Yuda, babe nga itaala iyaburukha biilo ni biilo. 
8 Mu biifukhu bya Yehoramu nga umuyiinga, babaandu be mu Edomu 
baaminyaalila buwuli bwa Yuda, beererawo umuyiinga uwaabwe. 
9Aryo Yehoramu atweela ni liiye lyeewe lyoosi, ni kamakaali kaabwe, benyukha 
baatsya khukhwibwaakala Edomu. Ni boolayo, liiye lya Edomu lyaabariiya 
tsimbeka tsoosi. Ne niye ni liiye lyeewe baanyalisa khuubewomakho shiilo, 
baatitukha. 
10Baryo ba Edomu baanyalisa khukhwiwula khukhwaama khu Yuda, 
khukhwoolesa ni shaleelo shino. Ne shiriimba sha Libuna nasho sheyawulakho 
khu Yuda khu mbuka nyene iyo. Bino byoosi byakholekha biryo lwekhuuba 
Yehoramu aarura khu Mukasya, Wele isi bakuuka beewe besaayatsaka. 
11Yehoramu weyombekhelayo ni bibyeeso bya busheele busa, iyo mu ngoongo 
tse mu Yuda, waakila ni babaandu boosi be mu Yuda boonakisa isi Umukasya, 
nga besaaya ba wele babaandi. 
12Shifukhu shitweela, Yehoramu waafuna ibaluwa nga yaama wa Eliya 
umuŋoosi nga iloma ari: “Indi ni buurume khukhwaama isi Umukasya Wele isi 
kuukawo Dawudi esaayatsaka. Niye waamanya ari iwe waakhuuloondelela she 
khuubonelakho shilayi sha paapawo Yehoshafati, namwe sha kuukawo Asa ta. 
13Ne khuurusakho ndi iwe waloondeleele she khuubonelakho she bubwoonaki 
she bayiinga ba Isiraeli. Iwe waakilile ni babaandu ba Yuda ni be mu Yerusalemu 

boosi besaaya bifwaani, baakamisa khukhwisaaya Umukasya, nga Ahabu 
n'amoyaanisaka ba Isiraeli khukhwoonaka. Naluundi iwe wakhoonyaka 
babandaayo babeene, babaaba basaani babaakhufuurakho iwe buulayi. 
14Ni lwe lomo yino, Umukasya atsya khuwa babaandu be mu buyiinga bwoowo 
shitaambiso shikali, ni khuutubakho babaana boowo, ni bakhasi boowo, ni 
khuumalawo bye buyiindifu bwoowo byoosi. 
15Iwe wamweene utsya khufuna buulwaale bwe mu byeenda byoowo, bubukane 
bube buubi naabi, utaambisibwe khukhwoolesa n'ukhaafwe.” 
16Lwanyuma kila Umukasya asuuluusa ba Firisitiya ni ba Arabu, babaaba 
bamenya aambi ni ba Esiyopiya, bakana naabi khusoolanisa Yehoramu. 
17Baryo baakhuumba beetsa bebwaakala Yuda, baafuniaakaka bye 
khukhwikhiinga byoosi, baanuula bibiindu byoosi bibyaba mu lubili lweewe, 
baayililamo ni basooleli beewe, atweela ni bakhasi beewe nga baabowe. 
Umusooleli weewe mutweela yenyene uwarama aba Ahaziya, nga niye uwaba 
ufuuramwo bukyeekhe. 
18Bino nga byaweele khuukholekha biryo, Umukasya waasiindikhila Yehoramu 
buulwaale bwe byeenda bubukhawona ta. 
19Lwanyuma lwe kimiiko nga kibili, buulwaale buno bwaaba burafu naabi, 
bwaakila ni byeenda byeewe byaasosomokha, aryo waafwa nga ali mu butsiina 
bukali naabi. Babaandu beewe sibamwaasila shisheeso she kumulilo lwe 
khuumwiisamo lukoosi nga ni baakholatsaka khu bakuuka beewe ta. 
20Yehoramu aaba ali ni kye buukhulu kamakhumi kataru na kibili, nga ni ekyela 
umuyiinga, aryo waawulila kimiiko shinaane nga asiintsiila i Yerusalemu. Abe 
akhaba nga aafwa, mbaawo umuundu na mutweela isi kumutaambo 
kwawaambakho ta. Baamusiikha mu shiriimba sha Dawudi mu Yerusalemu, ne 
akhuba mu ŋani tse bayiinga ta. 

2 Bye Kimiboolo 22 

Ahaziya nga niye umuyiinga wa Yuda 

(2 Bayiinga 8.25-29; 9.21-28) 

1Khu mbuka isi ba Arabu beetsila bebwaakala Yuda, beeraka basooleli ba 
Yehoramu baakhulu boosi, ne yaramayo Ahaziya yenyene, uwaba nga niye 
ufuuramo bukyeekhe. Isho shaakila babekhali mu Yerusalemu bamwikhasa niye 
khuuba nga umuyiinga waabwe. 
2Ahaziya aba nga olesa kye buukhulu kamakhumi kane na kibili khu mbuka isi 
ekyelela umuyiinga, lwanyuma wawulila kumwiiko mutweela nga asiintsiila mu 
Yerusalemu. Maayi weewe aba bari Ataliya, umwitsukhulu wa Omuri, uwabakho 
umuyiinga wa Isiraeli. 

3Ahaziya naye aloondelela she khubonelakho she bubwoonaki sha Ahabu, 
woonakisa naabi isi Umukasya. Lwekhuuba maayi weewe Ataliya aba nga niye 
umuwi weewe uwe kamakyesi mu bubwoonaki. 
4Aryo Ahaziya woonakisa luukali lweene mu moni ts'Omukasya, lwekhuuba 
lwanyuma lwa paapa weewe khuufwa, arobora baalala khu baandu be muungo 
mwa Ahabu khuuba baawi beewe be kamakyesi. Shino shaaba nga nisho 
shishafuura khumwoonakisa. 
5Ahaziya waaba nga arekeeresa kamakyesi kaabwe, waatsya ni Yehoramu 
umusooleli wa Ahabu, umuyiinga wa Isiraeli, khuutsya khwibwaakala Hazaeli, 
umuyiinga wa Siriya ni liiye lyeewe i Ramosi she mu Gileyadi. Mu busoolo ubwo, 
Yehoramu atsiinisibwa naabi. 
6Aryo waakobola mu shiriimba she Yezureeli, khukhwikaanga kamakoontsyo 
keesi aafunila mu busoolo. Khu mbuka yino niyo isi Ahaziya enyukhila khuutsya 
khubonakho Yehoramu. 
7Ne abe Wele waakhalilewo khaale ari Ahaziya akwe ibweene iyo. Nga ali i 
Yezureeli iyo, niye atweela ni Yehoramu baarura khuutsya khukhwakaanana ni 
Yehu, umusooleli wa Nimushi. Umukasya abe waamala khaale khuulakila Yehu 
ari ahese buli musaani yeesi khukhwaama muungo mwa Ahabu. 
8Ne Yehu n'aba nga ali khuukhola kumulimo ukwo kwe khuuhesa be muungo 
mwa Ahabu, waakaanana ni batweela khu baraangilisi be mu Yuda ni baalebe 
ba Ahaziya, babaaba nga beetsile ni Ahaziya. Abweene ni abweene, Yehu 
waabeerirawo boosi. 
9Lwanyuma Yehu waawa biilakilo ari baweentse Ahaziya naye. Lwanyuma 
baamunyoola nga weebisile mu Samariya. Naye baamureera isi Yehu, 
baamwiirira ni abweenewo. Ahaziya baamusiikha buulayi, lwekhuuba baaba 
nga beesamo naabi kuukawe Yehoshafati shiriifwa, lwe khuukana khweesi aaba 
ni nakhwo khwe khukhwakaanisa Umukasya ni kumwoyo kweewe kwoosi. 
Shiryo shaaba ndi, muungo mwa Ahaziya mwaalekha khubamo umuundu 
ukuundi yeesi uwaba anyala khuuwula nga umuyiinga mu Yuda ta. 

Nabakyelama Ataliya uwa Yuda 
(2 Bayiinga 11.1-3) 

10Lwanyuma Ataliya n'awulila bari umusooleli weewe Ahaziya waafwiile, 
waakhalawo khukhwiira umulebe yeesi mu Yuda mwoosi, abe unyala 
khukhwiilawo nga umuyiinga. 
11Ne Yehosheba, umukooko wa Ahaziya, uwakhwaalikha khu musaayi isi 
balaanga bari Yehoyada, waatsya waamusa Yowashi, umwaana umufwiiti uwa 
Ahaziya, waamurusa khukhwaama mu basooleli ba Ahaziya baalala, babaaba 
nga balikho batsya khukhwiiribwa. Aryo waayila Yowashi, waamubisa mu 
shiseenge she Liisaayilo Liikhulu ly'Omukasya, atweela n'umuliindi weewe. 
Baaba nga baamubisa mu bweene umwo, Ataliya waalekha khunyalisa 
khumwoolakho khuumwiira ta. 

12Yowashi waaba nga baamubisa mu Liisaayilo Liikhulu ly'Omukasya ilyo, 
khuumala kimiiko kisesaba kimibuufu, kyeesi Ataliya aamala nga awula nga 
nabakyelama wa Yuda. 

2 Bye Kimiboolo 23 

Yehoyada ekyelisa Yowashi khuuba umuyiinga wa Yuda 

(2 Bayiinga 11.4-21) 

1Lwanyuma mu mwiiko kukweelakho, umusaayi Yehoyada waakhalawo 
khuubona ari ibawo shishikholekha. Shikila akhakakho naabi khuubona ari 
afuna buyeeti bwe baakhulu be kamaye. Baakhulu beene bano baaba nga nibo; 
Azariya umusooleli wa Yehoramu, Ishimaeli umusooleli wa Yehohanani, Azariya 
umusooleli wa Obedi, Maaseya umusooleli wa Adaaya, ni Elishafati umusooleli 
wa Zikuri. 
2Baakhulu be kamaye baraano bano benyukhilamo mu shimoonyo busa, baatsya 
buli aandu mu biriimba bye mu Yuda, balaanga atweela ba Levi ni baakhulu 
babaraangilila bukuuka bukyeekhe mu Isiraeli. Bano boosi beetsa babuusana 
mu Yerusalemu. 
3Baabuusanila khu Liisaayilo Liikhulu, baakhola indakaano iye khuyeeta 
Yowasi, umusooleli w'omuyiinga. Yehoyada waabalomela ari, “Bona ari ano 
khuliwo ni Yowashi umusooleli w'omuyiinga. Imbuka yoolile niye khuuba 
umuyiinga weefwe uwilakho. Umukasya wasuubisa khaale busa ari, 
umwitsukhulu wa Dawudi niye uwaakha khuuwula nga umuyiinga. 
4Ari sheesi mwaakha khuukhola nisho shino. Nga basaayi ni ba Levi beetsile 
khuukhola kumulimo kwaabwe khu shifukhu sha Sabato, lituuli litweela libe nga 
liibuula khu shilibwa she Liisaayilo Liikhulu, 
5lituuli liliindi liibuule khu lubili lw'omuyiinga, lituuli liliindi libuule khu 
Shilibwa she Kumusiingi. Ne babaandu babaaramile mweesi murame nga 
mwebuusile mu ntsanyi tse Liisaayilo Liikhulu. 
6Mwaakha mushebulile muri basaayi ni ba Levi babaali khu luruungo lwe 
khuraamba khu shifukhu isho, nibo bonyene babaali ni khukhwinjila mu 
Liisaayilo Liikhulu, lwekhuuba nibo bonyene babaroborebwele khuuba 
babapyeelukhile. Ne babaaramile boosi baakha khurama ibulafu we tsintsanyi 
tse Liisaayilo Liikhulu, nga Umukasya n'alakila. 
7Ne inywe ba Levi mwaakha khukhwiimikha nga mwaakhiingile umuyiinga 
Yowashi khuumwibotokhelela akhabonekhakho ta. Shino mushikhola nga 
mwasoolileyo tsiindima tseenywe, khukhwiira buli muundu yeesi uwiitsa mu 
Liisaayilo Liikhulu.” 
8Baryo ba Levi atweela ni babaandu boosi be mu Yuda, baakhola buli shiindu 
shoosi nga umusaayi Yehoyada n'abalakila. Baryo mbaawo umuliindi na 
mutweela isi baafuukiilisa khuukobolayo ingo weewe, lwanyuma lwe 

khuumaliilisa kumulimo kwe shifukhu ta. Buli mukhulu we liiye waaramawo 
nga ali ni baselikhale beewe boosi, abo babaaba nga baamalile kimilimo 
kyaabwe nga bakana khuloota, ni naabo babaaba nga balikho benjila 
khuuraamba. 
9Lwanyuma Yehoyada wenjila mu Liisaayilo Liikhulu, waareera tsiindima, 
kamafumo ni tsingabo tsimboofu ni tsinjeekhe tseene tsoosi, tsitsaba 
ts'omuyiinga Dawudi, waatsikabakila baakhulu be kamaye. 
10Nabo baatsikabila baaliindi, kila Yehoyada akhakakho khuubona ari bakhiinga 
umuyiinga buulayi, nga beerekekhile ni bye busoolo byaabwe. Buli mutweela 
weemikha mu shifwo sheewe, nga bebotokheleele Liisaayilo Liikhulu lyoosi, ni 
khukhwibotokhelela shisheeso shoosi, khuubona bari bakhiinga umuyiinga khu 
buli lubeka. 
11Lwanyuma kila Yehoyada ni basooleli beewe baarusa Yowashi ibulafu, 
baamukwaarisa lihabi khu murwe kweewe, lwanyuma baamufuumbasa 
shiitabo she kamakaambila ka Wele, kakawaambakana ni khuuwula linaambo. 
Lwanyuma baamutsukhakho kamafura khu murwe kweewe, nga bamulaangilila 
niye khuuba umuyiinga, kila buli mutweela alaangilila ni likono lye angaaki ari, 
“Ubewo luleeyi umuyiinga!” 
12Ne Ataliya n'awulila liyoombo ilyo, nga babaandu batimaka iyi ni neeyi, 
naluundi nga baruuya umuyiinga, wenyukhilamo waatsya khu Liisaayilo 
Liikhulu ly'Omukasya, khuutsya khubona shiina shishiili khuutsya mu moni. 
13Nga waamalile khukhwoolayo, waabona Yowashi nga weemikhile aambi ni 
kutweela khu misiindi kikiili ibwinjililo we Lisaayilo, nga nisho shishabatsaka 
shiifwo sh'omuyiinga. Naluundi waabona baakhulu be kamaye ni babaafuura 
tsikhoombi, nga beemikhile aambi ni naye, nga babeembi be kimyeenya bali 
khuukhupa kamatuungu kaabwe, naluundi nga balikho baraangilila babaandu 
boosi mu khwikhoya khuno. Lwa bino byoosi, Ataliya woonuulaka bikwaaro 
byeewe ni kumutaambo kumukali nga alaangilila ari, “Mwaandiilemo luwomelo! 
Mwaandiilemo luwomelo!” 
14Khaangukho umusaayi Yehoyada waalakila baakhulu be kamaye tsana ari, 
“Mukhamwiirira aambi ni Liisaayilo Liikhulu ly'Omukasya ta. Ni mumuruse 
mumuyile ibulafu iburaangisi we baselikhale, ibweene iyo mukhoonye na buli 
muundu yeesi uwiitsa khuumukhiinga.” 
15Baryo kila bawaamba Ataliya, baamuyila ibwinjililo isi tsiŋwaaŋwa tsinjilila 
mu lubili, baamukhoonyela abweene awo. 

Tsishuukhashuukha tsa Yehoyada 

16Lwanyuma umusaayi Yehoyada umweene, atweela n'umuyiinga Yowashi ni 
khuutubakho babaandu boosi, betubaasa atweela baafukiilisana khuukhola 
indakaano iye khuuba babeyikinwa isi Umukasya. 

17Lwanyuma kila bekhuula boosi atweela baatimaka baatsya khu lisaayilo lya 
Bayaali, baalikhupaka, baalifuniaakaka. Baryo boonakisaka ni bibyeeso byoosi, 
baafuniaakaka ni bifwaani byayo byoosi. Lwanyuma beera ni Matani uwaba 
umusaayi wa Bayaali, nga bamwiirira iburaangisi we bibyeeso byeene. 
18Yehoyada waakabananisa basaayi ni ba Levi khuuba babaakhulila khuukhola 
kimilimo mu Liisaayilo Liikhulu ly'Omukasya, khuuloondekhana ni byeesi 
Dawudi umweene aakhola. Nibo baaba babaalolelela bye khuuwaanayo 
tsisaayilo isi Umukasya, khuusiintsiila khu makaambila ka Musa. Naluundi nibo 
baaba bakhulila bye khukhweemba kimyeenya khu mikholo kyoosi. 
19Yehoyada ndi waarawo baaliindi babebuula khu shilibwa she Liisaayilo 
Liikhulu ly'Omukasya, khuubona bari bekalila ibulafu umuundu yeesi ukhali 
umupyeeluukhe ta. 
20Lwanyuma lwa byoosi, Yehoyada walaanga atweela baakhulu be kamaye, 
baakhulu babaandi boosi, ni baawuli, atweela ni babaandu boosi be mu Yuda, 
baaroongesa umuyiinga khuumwaamisa mu Liisaayilo Liikhulu ly'Omukasya. 
Baakyeenda baabirira mu Shilibwa she ngaaki, baamuyila khuumwoolisa mu 
lubili lweewe. Ibweene iyo baamwikhasa khu shitsoloŋo sheewe she buyiinga. 
21Baryo babaandu boosi be mu shibala isho bekhoya luukali, naluundi shiriimba 
shoosi shaaba shili mu lukoosi luukali, lwekhuuba Ataliya baaba baamalile 
khumwiira. 

2 Bye Kimiboolo 24 

Yowashi umuyiinga wa Yuda 

(2 Bayiinga 12.1-16) 

1Yowashi aba olesa kye buukhulu musaafu kyonyene khu mbuka isi ekyelela 
umuyiinga wa Yuda. Aryo wawulila mu Yerusalemu khuumala kimiiko 
kamakhumi kane kimibuufu. Lisiina lya maayi weewe aba bari Zibiya uwaba 
aama i Berisheba. 
2Yowashi wakhola bibiindu bibikhoyesa Umukasya, nga awulila kamakaambila 
keewe, imbuka isi Yehoyada abeela nga ashiili mulamu. 
3Aryo Yehoyada waamuroborerayo bakhasi babili, beesi aayila khuuba 
baakyelama beewe, waasaala ni nabo babaana basooleli ni bakhaana. 
4Lwanyuma nga imbuka yaabirirewo, Yowashi waakhalawo khuuŋoona ni 
khukhwiisa buyaakha Liisaayilo Liikhulu ly'Omukasya. 
5Kila alaanga atweela basaayi ni ba Levi, waabalomela ari, “Ni mutsye buli aandu 
oosi mu Yuda, mubuusanise kumusolo khukhwaama mu baandu. Ingana shino 
shikholekhe mu bwaangu naabi, lwekhuuba khulikho khukanayo kamapeesa ke 
khukhwiyeetisa khuuŋoona khwiise buyaakha Liisaayilo Liikhulu lya Wele.” Ne 
ba Levi baalekha khukhwinyukhilamo ta. 

6 Kila umuyiinga arumanisa Yehoyada umusaayi umukhulu khukhwiitsa 
waamureeba ari, “Lwashiina iwe ukharumanisile ba Levi khuutsya 
baabuusanisa kumusolo khukhwaama mu biriimba bya Yuda ni mu Yerusalemu 
mweene? Umwakaanisi wa Wele Musa aarawo kumusolo kuno khu baandu ba 
Isiraeli, nio kunyalise khuuyeeta mu khwiimisawo intsu ya Wele iye Ndakaano.” 
7Shaba shiryo lwekhuuba baloondeleli ba Ataliya, umukhasi umumoyaani uyo, 
baaba baayonakisa Liisaayilo Liikhulu lya Wele, baatsya baasuta bibiindu 
byamwo bikhosefu, baabiyila mu khwisaaya ba Bayaali. 
8Aryo Yowashi waalakila baakholayo lisaanduuku, baalireera, baalira i 
buraangisi aambi ni shilibwa shishinjila mu Liisaayilo Liikhulu ly'Omukasya. 
9Baarumanisa buurume bwaatsya buli aandu oosi mu Yuda, ni mu Yerusalemu 
mwoosi, nga bukhupilisa babaandu khuureera kumusolo isi Umukasya, nga 
Musa, umwakaanisi wa Wele n'alakila ba Isiraeli boosi khuukhola nga bashiili 
mu mubiimbi. 
10Shino shekhoyesa naabi baaraangilisi atweela ni babaandu boosi, shaakila 
baareera kamapeesa kaabwe, baakara mu lisanduuku, khukhwoolesa ni 
lyeetsulamo kamapeesa. 
11Abe buli lweesi lisanduuku lino liitsulilamo kamapeesa, ba Levi balisuta 
baaliyila mu Liisaayilo Liikhulu isi baakhulu b'omuyiinga. Lwanyuma umuroni 
w'omuyiinga, n'umuro w'omusaayi ufuura buukhulu, baayila kamapeesa ako 
baakabala. Lwanyuma nga baakarusilemo, beesayo lisanduuku mu shifwo 
shalyo ibulafu luundi. Shino shakholekha shiryo buli shifukhu, shaakila 
baabuusa kamapeesa kamakali luukali. 
12Baryo umuyiinga ni Yehoyada baasuta kamapeesa tsana ako, baakawa 
babaakhulila kumulimo kwe Liisaayilo Liikhulu. Nabo baaraambisa kamapeesa 
kano baapaangisa babaarema kamabaale, ni baabeetsi be tsimbaawo, ni naabo 
babaaba ni bumanyilifu mu bye bibyuuma bya ayoni ni buroonzi. 
13Baryo babaandu babaaba mu mulimo kuno baaraamba ni kamaani keene, 
kumulimo kwaatsya mu moni buulayi. Baaŋoona Liisaayilo Liikhulu 
baalikobosayo khuuba mu shifwaani shalyo shisheene, balihangasa buulayi. 
14Kumulimo kuno ni kwawa buulayi, baasuta kamapeesa kakaaramakho, 
baakareera isi umuyiinga Yowashi ni Yehoyada. Karyo karaambisibwa 
khuukakholamo bibiindu bibiindi bibyaraambisibwa mu khwisaaya mu 
Liisaayilo Liikhulu ly'Omukasya. Ni bibiindi byaba bye khukhwookhelakho 
biwaanwa, ni bye bubaane, ni bibiindi bibyaama mu zaabu ni feetsa. Biryo 
biwaanwa bibyooshe byaawaanibwayo buli mbuka mu Liisaayilo Liikhulu 
ly'Omukasya, imbuka yoosi isi Yehoyada aabeela nga ali mulamu. 
15Aryo Yehoyada wahangaala naabi mu miiko, waafwa nga waayolesa kye 
buukhulu shitoondo shitweela ni kamakhumi kataru (130). 



935 

 

 
Ibayibuli Ingwalaafu 

© 2016 Bible Society of Uganda. 
  

 

 

16Baamusiikha atweela ni bayiinga mu shiriimba sha Dawudi mu Yerusalemu, 
lwekhuuba aakhola kumulimo kumulayi naabi khulwe babaandu ba Isiraeli, 
khulwa Wele ni lwe Liisaayilo Liikhulu. 

Yowashi arura khu Mukasya 

17Lwanyuma lwe khuufwa khw'omusaayi Yehoyada, baaraangilisi be mu Yuda 
beetsa baakanikhanamwo n'umuyiinga Yowashi, baamukhoongelesa 
khuuwuliilisa kamakyesi kaabwe. 
18Baryo baakhalawo khukhwaakamisa khukhwisaayila mu Liisaayilo Liikhulu 
ly'Omukasya, Wele isi bakuuka baabwe besaayatsaka, baarakikha 
khukhwisaaya bifwaani ni kimisiindi kya wele umukhasi Ashera. Lwe 
shishoonako shino shiikali, shaakila Wele waakhalalila naabi babaandu beewe 
be mu Yuda ni Yerusalemu. 
19Ne Wele niye waarama nga abasiindikhila baŋoosi khuubakobosa isi ali. 
Baŋoosi bano baatsya bareewula babaandu, ne nibo baalekha khufukiilila 
khuubarekeeresa ta. 
20 Lwanyuma Umwoyo wa Wele weekha khu musaayi Zekariya umusooleli wa 
Yehoyada. Kila emikha iburaangisi we babaandu waabalomela ari, “Wele ali 
khuuloma ari: Lwashiina mulikho mumiinyaala, mwaalekha khuwuliilisa 
kamakaambila keewe? Sheesi mukholile kane shibareerere busa shitaambiso. 
Ari nga ni mumwantsukhile niye, naye aryo kane abaantsukhe inywe.” 
21Baaraangilisi baamukhalila kamakyesi ke khuumwiira, n'umuyiinga Yowashi 
nga waalakiile, baamukhupa kamabaale, baamwiirira khu lwaanyi lwe Liisaayilo 
Liikhulu ly'Omukasya. 
22Musaambo iyo, umuyiinga Yowashi waalekha khushebulila shiisa sha 
Yehoyada paapawe wa Zekariya, sheesi aamwokyesanisa ta, ne waakhalawo 
khukhwiira umusooleli weewe. Ne Zekariya n'aba nga ali khuufwa, waaloma ari, 
“Inoomba ndi khali Umukasya aboone sheesi bali khuukhola, abeliyaasa 
khuufwa khwase.” 

Intsakamo ye buwuli bwa Yowashi 

23Kumwiiko ni kwaba nga kutsya khuwakho, liiye lye ba Siriya lyeetsa 
khukhwibwaakala Yowashi. Liiye lino lyeetsa lyebwaakala Yuda, beeraka 
baaraangilisi be linaambo boosi. Baabuusaka bibiindu bye buyiindifu byoosi 
khukhwaama mu Yuda, babyakaanisayo isi umuyiinga waabwe mu Damasiko. 
24Liiye lye ba Siriya lino lyakhaba nga lyaba likyeekhe liri, ne Umukasya 
aabanyalisisa khuuwula liiye lya Yuda liboofu lilyeene. Lwekhuuba aaba nga 
alikhuwa Yowashi shitaambiso atweela ni babaandu ba Yuda boosi, lwe 
khushuukha baarura khu Mukasya, Wele isi bakuuka baabwe besaayatsaka. 
Khuryo khuutaambisibwa khuno khwaaba khwoolile khu Yowashi. 
25Baryo baselikhale ba Siriya ni baamala khuutsiinisa Yowashi naabi, baarurawo 
baatsya. Ne baakhulu beewe babamwaakaanisatsaka babeene baakhalawo 

khuumwiira, lwekhuuba niye aakhoonya Zekariya umusooleli w'omusaayi 
Yehoyada. Baryo bebuula baakhoonya Yowashi nga ali mu bulili bweewe. 
Lwanyuma baamusiikha mu Yerusalemu, ne akhuba mu ŋani tse bayiinga ta. 
26Abo babaaboolanila khukhwiira Yowashi baaba Zabadi umusooleli 
w'omukhasi umu Amoni bari Shimeyasi, atweela ni Yehozabadi umusooleli 
w'omukhasi umu Mowabu bari Shimuriti. 
27Luukano lwe basooleli ba Yowashi, ni bye buŋoosi byoosi bibimuwaambakho, 
atweela ni saambo isi esamo Liisaayilo Liikhulu lya Wele bushaakha, byoosi 
byaronebwa mu Shiitabo shishisontsoola luukano lwe Bayiinga. Umusooleli 
weewe Amaziya niye uweelawo mu bikyele byeewe nga umuyiinga. 

2 Bye Kimiboolo 25 

Amaziya umuyiinga wa Yuda 

(2 Bayiinga 14.1-6) 

1Amaziya aaba waayolesa kye bukhulu kamakhumi kabili na kiraano, mu mbuka 
isi aarakikhila khuuwula nga umuyiinga. Lwanyuma waawula khuumala 
kimiiko kamakhumi kabili na syeenda, nga asiintsiila mu Yerusalemu. Maayi 
weewe aaba bari Yehoyadani, uwe mu Yerusalemu mweene. 
2Abe yakhaba nga Amaziya aakhola bibiindu bibikhoyesa Umukasya, ne 
s'ewaanilayo ilala ni kumwoyo kweewe kwoosi ta. 
3Aryo Amaziya n'amala khuuba nga waamalile khukhwiyilila buyiinga bwoosi, 
awaambaka luundi wakhoonyaka baaraangilisi babaakhoonya paapa weewe. 
4Ne shonyene ndi, s'akhoonyaka babaana be babeeri abo ta, lwekhuuba aba nga 
aloondelela likaambila ly'Omukasya lilyaronebwa ni Musa mu Shiitabo she 
Kamakaambila, nga liloma liri, “Basaali sibaakha beeribwa lwe bubwoonaki bwe 
babaana baabwe ta, namwe babaana beeribwa lwe bubwoonaki bwe basaali 
baabwe ta.” 

Khuuwulibwa khwa Edomu 
(2 Bayiinga 14.7) 

5Lwanyuma Amaziya waarumanisa buurume mu bikuuka bya Yuda ni mu bya 
Benyamini, walaanga khuubuusanisa atweela babaaba boolesa kimiiko 
kamakhumi kabili kye bukhulu ni khuutuumakho awo. Ne n'amala 
waabalililamo babaandu baaba nga boolele kimyeeka kitaru kimibuufu 
(300,000), khukhwaama mu Yerusalemu, nga bali ni bumanyilifu bwe 
khuusoolanisa ni kamafumo, atweela ni tsingabo. Amaziya waakabananisamo 
baselikhale bano khuusiintsiila khu bikuuka byaabwe, nga buli lituuli lili aasi e 
baakhulu babaanyala baabaraangilila. 
6Amaziya ndi waapaangisayo baselikhale babaandi baboola kumweeka 
mutweela (100,000), nga araambisa tsikilo bikana bitaru ni bitoondo bine 
(3,400) tse feetsa khuubakulilila. 

7Ne mutweela khu baŋoosi ba Wele weetsa waalomela Amaziya ari, “O 
umuyiinga, ukharaambisa baselikhale beesi upaangisile bano baatsya ni nawe 
mu busoolo ta. Lwekhuuba Umukasya waakhufukiilisakho khuuyeeta na 
mutweela khu baandu ba Efurayimu bano ta. 
8Iwe siinga ubafukiilisa khuutsya ni nawe, kane baasiku boowo bakhuwule, abe 
waakhabasoolanisa urye! Wele umweene niye uuli ni bunyala khuukhalawo 
umuundu khuuwula mu busoolo namwe khuuwulibwa.” 
9Amaziya weelamo isi umuŋoosi ari, “Ne ari ise inakhola ndyeena khulwe feetsa 
isi ise isasuule baselikhale bano boosi?” Umuŋoosi naye waamwiilamo ari, 
“Umukasya umweene kane akhwiisilewo ifeetsa ifuura iyo isi iwe wasasulayo.” 
10Aryo Amaziya waalakila baselikhale babaama mu Efurayimu khukhwiilayo 
ingo waabwe. Ne khuurusakho ndi shishiindu shino she khukhwiilayo 
shaabakhalasa naabi, beelayo nga bali ni lirima liikali naabi. 
11Lwanyuma Amaziya weelamo kamaani, waraangilila liiye lyeewe khuutsya 
khwoola mu Litila lye Kumuunyu, ibweene iyo wanyalisa khuukhoonya 
baselikhale ba Edomu baboola kumukaanda mutweela (10,000). 
12Niye atweela ni liiye lyeewe bawaambakayo baselikhale babaandi baboola 
nabo kumukaanda mutweela (10,000), babayila baboolisa khu lumya luleeyi 
naabi, babaakholowayo boosi. Baryo baakwa ilumya iyo, bahelela iyo mu 
mabaale. 
13Bino byoosi biba biryo, baselikhale tsana ba Isiraeli beesi Amaziya aasibula 
khukhwiilakayo ingo waabwe, baatsya bebwaakala biriimba bye mu Yuda 
bibyaba akari a Samariya ni Besi-Horoni. Ibweene iyo baakhoonyayo babaandu 
baboola bikana bitaru (3,000), bayaaya bibiindu biikali naabi. 
14Ne lwanyuma Amaziya n'akobola i Yerusalemu khukhwaama mu busoolo isi 
aakhoonyakila babaandu ba Edomu, wetyuukhaka ba wele be ba Edomu. Aryo 
waabareera waabeemisawo khuuba ba wele beewe, waarakikha khuubesaaya, 
nga awaanayo tsisaayilo tsintsoshe. 
15Shino sheesi aakhola shaakhalasa naabi Umukasya. Aryo waarumana 
umuŋoosi, waatsya waareeba Amaziya ari, “Iwe lwashiina ukhalilewo 
khukhwiisaaya ba wele bano be kamanaambo, babaakhaanyalisa khuuwonesa 
babaandu beesi iwe wamweene watsiile webwaakala?” 
16Ne umuŋoosi n'aba nga ashikanikha aryo, Amaziya waamwiilakamo khaangu 
ari, “Iwe wekyelile liina khuuba umuwi wase uwe kamakyesi? Yaakamisila awo 
khaangu. Ukhalomayo ilomo ikiindi ta. Inyala naakhwiira nakhukhwiira!” Aryo 
umuŋoosi uyo waakamisila abweene awo. Ne waalooselakho khaangu ari, “Ise 
naamanyiile ilala ndi, Wele waakhalilewo khuukhuhesa iwe, lwekhuuba bona 
iwe woonakisile nga ukhola shishiindu shishifwaana shiri, naluundi waalobile 
khuwuliilisa kamakyesi keesi ise ikhuwa.” 

Ba Isiraeli bawula ba Yuda 

(2 Bayiinga 14.8-14) 

17Lwanyumakho nga umuyiinga Amaziya waamalile khuufuna kamakyesi 
khukhwaama isi baawi beewe be kamakyesi, waarumanisa buurume isi 
umuyiinga Yehoashi, umusooleli wa Yehoahazi, umwitsukhulu wa Yehu, nga 
buloma buri, “Yiitsa untsakanane mu busoolo.” 
18Yehoashi umuyiinga wa Isiraeli naye waamwiilamo nga aloma ari, “Aabawo 
lutweela, kamarakalu ke mu Lebanooni kaŋoonaŋoona bukhwaale akari o 
umusooleli wako, n'umukhaana we kumuruumba kumuboofu. Ne lwanyuma 
isolo ye mwirome yeetsa yaakhaandakilila kamarakalu! 
19Ari Amaziya iwe ulikho waambaasa uri uli uwe kamaani naabi lwekhuuba 
wawulile liiye lya Edomu, ni kumwoyo kwoowo kwaaba nga kwetsuule 
khusangaala nga wiyiingayiinga. Ne kamakyesi kaase keesi ise ikhuwa inoma 
ndi n'urame ingo woowo. Ari lwashiina ulikho usokosana busoolo, bubunyala 
bwakhureerera iwe atweela ni babaandu be mu buyiinga bwoowo bwe mu Yuda 
khuhela?” 
20Ne Amaziya waalekha khuuwuliilisa ta, lwekhuuba Wele umweene niye 
uwakhola kumwoyo kweewe khuuba kumumiinyi. Shaba shiryo lwekhuuba 
Wele aaba akana khuumuwaanayo mu mikhono kye baasiku beewe bamuhese, 
lweesho sheesi aakhola she khukhwisaaya ba wele be ba Edomu. 
21Aryo Yehoashi umuyiinga wa Isiraeli waaraangilila liiye lyeewe, baakhuumba 
khuutsya khwaakaanana ni Amaziya umuyiinga wa Yuda. Kamaye kano koombi 
kaakaananila mu shiriimba Besi Shemeshi, shishaba she mu Yuda. 
22Mu busoolo buno, liiye lya Yuda lyaawulibwa buubi naabi ni liiye lya Isiraeli. 
Buli muselikhale wa Yuda yeesi waatima weelayo ingo weewe. 
23Aryo Yehoashi umuyiinga wa Isiraeli waawaambila Amaziya, umusooleli wa 
Yowashi, umwitsukhulu wa Ahaziya, i Besi Shemeshi. Lwanyuma waatsya ni 
naye, waatsya webwaakala Yerusalemu, waafuniaaka kuutikiiyi kwakhwo, 
khukhwaamila ilala khu shilibwa shishilolelela i Efurayimu, khukhwoola khu 
shilibwa sheesi baalaanga bari Koona, nga buubalaayi bwawo abe bwoola 
tsimita bitoondo bibili (200). 
24Lwanyuma waasutaka i zaabu yoosi atweela ni feetsa nyene, ni bibiindu 
bibiindi byoosi bibyaba bye buukusi bwe angaaki khukhwaama mu Liisaayilo 
Liikhulu lya Wele, lilyaba liliindibwa ni babetsukhulu ba Obedi-Edomu. Aryo 
waatsya waanuula ni bye buyiindifu khukhwaama mu lubili lw'omuyiinga, 
wawaambaka ni babaandu babaandi waabayila nga baabowe, lwanyuma 
weelayo i Samariya. 

Khukhwiiribwa kwa Amaziya 
(2 Bayiinga 14.15-20) 

25Amaziya umuyiinga wa Yuda aamenyawo khukhwoolesa kimiiko likhumi na 
kiraano, lwanyuma lwe khuufwa khwa Yehoashi, umuyiinga wa Isiraeli. 

26Bibiindu byoosi byeesi Amaziya aakhola nga ali umuyiinga, khukhwaamila 
ilala makiboole khukhwoolela ibumaliiliso, byaronebwa mu Shiitabo she 
Bibyaamayo bye Bayiinga ba Yuda ni Isiraeli. 
27Mu mbuka isi Amaziya aarakikhila khuuminyaalila Umukasya, babaandu nabo 
baarakikha khuumukhalila luwomelo mu Yerusalemu. Isho shaakila waatitukha 
waatsya i Lakishi. Ne ni bweene iyo, babaandu babaandi baamuwaamba, 
baamwiirirayo. 
28Baasuta kumulaambo kweewe, baakuyila i Yerusalemu nga bakusutila khu 
mukoongo kwe ŋwaaŋwa, baatsya baakusiikha aambi ni bakuuka beewe mu 
shiriimba sha Dawudi. 

2 Bye Kimiboolo 26 

Uziya umuyiinga wa Yuda 

(2 Bayiinga 14.21,22; 15.1-7) 

1Babaandu boosi be mu Yuda beetsa atweela bekhasa Uziya umusooleli wa 
Amaziya, uwaba olesa kye bukhulu likhumi na kisesaba, khu shitsoloŋo nga 
umuyiinga, khukhwiila mu bikyele bya paapawe. 
2Lwanyuma lwe khuufwa khwa paapawe, Uziya ombekha shiriimba sha Elati, 
lwanyuma washikoboselayo Yuda. 
3Uziya aba nga olesa kimiiko likhumi na kisesaba, khu mbuka isi aarakikhila 
khuuwula nga umuyiinga. Lwanyuma waawula khuumala kimiiko kamakhumi 
karaano na kibili nga asiintsiila mu Yerusalemu. Lisiina lya maayi weewe aba 
bari Yeholiya, uwaba aama mu Yerusalemu mweene. 
4Uziya waaba nga akhola bye bukwalaafu mu moni ts'Omukasya, nga 
aloondelela byoosi byeesi paapa weewe aakholatsaka. 
5Uziya aaba ni Zekariya nga niye umuwi weewe uwe kamakyesi, uwamuleekela 
khukhwisaaya Wele. Ni nashiryo, mu biifukhu byoosi byeesi Zekariya 
aabeelawo nga mulamu, Uziya esaayatsaka Wele, ni Wele naye waamuwa 
tsikhabi ngali naabi. 
6Nga Uziya ali umuyiinga, ekulawo buusoolo ni ba Filisitiya. Aryo waatsya 
waafuniaakaka kamatikiiyi ke biriimba bye Gaasi, Jabune, ni Ashidodi. 
Lwanyuma woombekhayo biriimba bishaakha mu shifwo she Ashidodi, ni mu 
bifwo bibiindi bye mu Filisitiya. 
7Wele aamuyeeta naabi khuuwula mu busoolo bweesi aasoolana ni ba Filisitiya, 
ni ba Arabu babaaba bamenya mu Gurubaali, atweela ni ba Mewuni. 
8Akhaba ni babaandu ba Amoni baasasulatsaka kumusolo isi Uziya. Aryo Uziya 
waaba umuundu uwe kamaani naabi, ni lubuyi lweewe lwaasalanila lwaatsya 
lwoola ni mu bibala nga Misiri. 

9Mu Yerusalemu, Uziya wombekhamo kiminaala kikyabakho tsimako aambi ni 
Shilibwa sheesi balaanga bari Koona, ni Shilibwa she Mwitila, ni mu shifwo isi 
kuutikiiyi kwe shiriimba kwefunyila khukhwiila mukari. 
10Aryo wombekhaka ni kiminaala kye khukhwiliinda mu mubiimbi. Waalimisa 
ni biitibo biikali bibyabamo kameetsi, lwekhuuba aaba waabaya bibyaayo biikali 
naabi, bibyaba byaayila mu ngoongo tse mu Yuda, atweela ni mu bifwo bye 
kimisaleela byeene. Naluundi niye aaba umuundu ukana naabi bye buulimi, isho 
shaakila waaba ni bilime biikali, ni babaandu baakali, babaaraambatsaka khu 
mikuunda kyeene, kyeesi aaba alimisa khu ndulo khwe tsingoongo, ni mu matila 
mweene, buli aandu aaba liiloba liilayi. 
11Uziya aaba ni liiye lilyaba liŋooneŋoone buulayi, nga lyaayirekekhela buusoolo 
buli mbuka. Liiye lino lyaba liraangililwa ni Yeyiyeli, nga niye umuroni walyo, 
n'umuro weewe aaba bari Maaseya. Bano boombi baaba bali aasi a Hananiya, 
uwaba mutweela khu baakhulu b'omuyiinga. 
12Bukali bwe baaraangilisi be liiye lino, babaaba nga nibo bakhulila tsiingo 
tsaabwe, bwaba bwoola bikana bibili, ni bitoondo bisesaba (2,600). 
13Liiye lyoosi lyaba lyoolesa baselikhale baŋooneŋoone buulayi baboola 
kimyeeka kitaru, bikana musaafu, ni bitoondo biraano (307,500). Baselikhale 
bano baaba nga baayirekekha khukhiinga umuyiinga isi umusiku yeesi. 
14Uziya waawa liiye lyeewe tsingabo, kamafumo, tsikuutwa, bikwaaro bye 
shishuuma, buyiingo, ni kamabaale kakaaraambisibwa khuukholowa mu 
kholoto. 
15Batweela khu baraambi ba Uziya baaba be bumanyilifu buukali naabi, nibo 
baakholayo bibyuuma abe bibinyala byaalasa buyiingo ni khuukholowa 
kamabaale ke mu kholoto. Uziya aarekekha bino byoosi nga bira mu Yerusalemu 
khu minaala, ni mu bifwo bibiindi bye khukhwiliinda khu kutikiiyi kwe 
shiriimba. Lubuyi lwa Uziya lwaamalatana buli aandu oosi mu shibala shoosi, 
lwekhuuba Umukasya amuyeeta naabi, luundi waamwikyelisa khuuba uwe 
kamaani kamakali. 

Khukhwooneka khwa Uziya ni shitaambiso sheesi aafuna 

16Ne Uziya n'amala khuuba uwe kamaani naabi aryo, weetsamwo shikili she 
khukhwiyiinga, shishamureerera khuhela. Shifukhu shitweela waaminyaalila 
Umukasya Wele weewe, waatsya mu Liisaayilo Liikhulu umweene 
khukhwoosha bubaane khu sheeso. 
17Ne Azariya umusaayi ufuura bukhulu, atweela ni basaayi basheewe 
baamuloondakho mu Lisaayilo iyo. 
18Kila bamulomela bari, “Sishaakha iwe nga umuyiinga Uziya, khuutsya 
khukhwoosha bubaane isi Umukasya ta. Kumulimo kuno kuli kwe basaayi 
bonyene, nibo babaali babetsukhulu ba Aroni, babarobolebwa khukhola 
kumulimo kuno. Aluno, waakha khurura utsye khukhwaama mu Lisaayilo lino, 

lwekhuuba iwe woonakisile isi Umukasya. Ni nashiryo Umukasya Wele singene 
akhuwe tsikhabi lwe lomo yino ta.” 
19Khu nyaanga iyo, Uziya aaba nga weemikhile aambi ni isi booshela bubaane, 
lirima lyaamuniina. Ne naaba nga ashiirafuwanila ni basaayi abo iburaangisi we 
shisheeso mu Liisaayilo Liikhulu ly'Omukasya, buulwaale bwe bikeenge 
bwaamubalukhakho mu bweeni bweewe. 
20Ne Azariya umusaayi ufuura bukhulu, ni basaayi basheewe ni baabona shino, 
baamulomela khuurura khaangu khukhwaama mu Liisaayilo Liikhulu. Ne Uziya 
umweene waakhakakho khuurura khaangu ibulafu, lwekhuuba aashimanya ari 
Umukasya waamuweele shitaambiso. 
21Aryo umuyiinga Uziya waaba ni buulwaale bwe bikeenge buulamu bweewe 
bwoosi, khukhwoolesa n'afwa. Shino shaakila waamenya mu ntsu isi aaba 
yenyene, waalekha khufukiilisibwakho mu Liisaayilo Liikhulu, namwe ni 
khuumenyakho mu lubili lweewe ta. Isho shaakila umusooleli weewe Yosamu 
waaba nga amenya mu lubili lweene, khuuwula mu shifwo sha paapawe. 
22Buuraambi bwa Uziya bwoosi khukhwaamila ilala makiboole khukhwoola 
ikhumaliilisa, bwaronebwa n'umuŋoosi Isaaya umusooleli wa Amozi. 
23Aryo Uziya n'afwa, baamusiikha aambi ni tsiŋani tse baakuuka beewe, ne iŋani 
yeewe yaba mu mukuunda kukuundi busa kukwaba kwe bayiinga, lwekhuuba 
niye aaba ni bikeenge. Lwanyuma umusooleli weewe Yosamu weelawo nga 
umuyiinga uwilakho. 

2 Bye Kimiboolo 27 

Yosamu umuyiinga wa Yuda 

(2 Bayiinga 15.32-38) 

1Yosamu aaba olesa kye bukhulu kamakhumi kabili na kiraano, khu mbuka isi 
ekyelela umuyiinga. Aryo waawula nga asiintsiila mu Yerusalemu khuumala 
kimiiko likhumi na kisesaba. Maayi weewe aba bari Yerusha umukhaana wa 
Zadoki. 
2Yosamu waakhola bibiindu biilayi bibikhoyesa Umukasya. Niye aakhola 
bibiindu biilayi byoosi nga byeesi paapa weewe Uziya n'akhola, khurusakho ndi 
niye s'atsya khwoosha bubaane mu Liisaayilo Liikhulu ly'Omukasya ta. Ne 
babaandu ba Yuda nibo beeloosela nga bakhola bye bubwoonaki mu moni 
ts'Omukasya. 
3Yosamu wombekha bushaakha shiilibwa she murwe we Liisaayilo Liikhulu 
ly'Omukasya. Waakholayo ni kumulimo kumukali kwe khukhwoombekha 
bushaakha liitikiiyi liliili aambi ni lukiingi Ofeli. 
4Wombekhaka ni biriimba mu shibala she tsingoongo sha Yuda, ni 
khukhwoombekha tsimako ni kiminaala kye khukhwiliinda mu bisaali. 



942 

 

 
Ibayibuli Ingwalaafu 

© 2016 Bible Society of Uganda. 
  

 

 

5Yosamu waatsya khusoolana ni ba Amoni, waabawula. Lwanyuma buli mwiiko 
khuumala kimiiko kitaru, waaba nga abafunakho kumusolo kukwoola tsikilo 
bikana bitaru ni bitoondo bine (3,400) tse feetsa, tsitani shikana shitweela 
(1,000) tse ŋaano, ni tsitani shikana shitweela tsa seyiri (1,000). 
6Musaambo iyo, umuyiinga Yosamu waaba uwe kamaani naabi, lwekhuuba aaba 
umwitsiliilisi naabi khuubona ari aaba umwiyikinwa isi Umukasya Wele weewe. 
7Bibiindu bibiindi byoosi byeesi Yosamu aakhola mu buwuli bweewe nga 
umuyiinga, khuuyililamo ni busoolo bweesi aasoolana, byaronebwa mu Shiitabo 
she Bibyaamayo bye Bayiinga ba Isiraeli ni Yuda. 
8Niye ekyela umuyiinga nga ali ni kye bukhulu kamakhumi kabili na kiraano, 
lwanyuma waawula nga umuyiinga nga asiintsiila mu Yerusalemu khuumala 
kimiiko likhumi na kisesaba. 
9Aryo n'amala khuufwa, baamusiikha mu shiriimba sha Dawudi Yerusalemu. 
Lwanyuma umusooleli weewe Ahazi waamwiilila mu bikyele byeewe nga 
umuyiinga. 

2 Bye Kimiboolo 28 

Ahazi umuyiinga wa Yuda 

(2 Bayiinga 16.1-4) 

1Ahazi aaba nga olesa kye bukhulu kamakhumi kabili, khu mbuka isi ekyelela 
umuyiinga wa Yuda. Aryo waawula nga asiintsiila mu Yerusalemu khuumala 
kimiiko likhumi na kisesaba. Ne niye waalekha khukhola biilayi bibikhoyesa 
Umukasya nga kuukawe Dawudi ta. Aryo waaba nga akhola bye bumiinyi. 
2Niye waaba nga aloondelela she khubonelakho she bubwoonaki she bayiinga 
ba Isiraeli. Wakhola bifwaani bye khukhwisaaya wele Bayaali. 
3Buli mbuka waaba nga awaanayo tsisaayilo mu litila lya Hinomu. Ne 
shishifuurira ilala khuuba she mbikho shisheene, wawaanayo basooleli beewe 
khuuba nga tsisaayilo tsintsoshe mu mulilo. Mu bino byoosi, aba nga alikho 
aloondelela isaambo iye kamanaambo kamakafiili keesi Wele aawoonamwo nga 
ba Isiraeli bashiili khukhwiinjilamwo ta. 
4Ahazi waawaanayo tsisaayilo naluundi wokhela bubaane khu byeeso bye 
buukafiili, ni khu ngoongo, waatsya ni khukhwisaayila aasi e shishiniini sha buli 
kuusaala kukwaba kuboofu kwoosi. 

Ba Siriya ni ba Isiraeli bebwaakala Yuda 
(2 Bayiinga 16.5,6) 

5 Lweebyo byoosi, Umukasya Wele waafukiilisa umuyiinga wa Siriya 
khukhwibwaakala ni khuuwula Ahazi, lwanyuma baasuta babaandu ba Yuda 
baakali busa baabayila nga baabowe mu Damasiko. Umukasya waafukiilisa 

umuyiinga wa Isiraeli atweela ni baselikhale beewe khuutsya bebwaakala Yuda, 
baakhoonya baselikhale baayo baakali naabi. 
6Khu shifukhu shitweela shonyene, Peka, umusooleli wa Remaliya, umuyiinga 
wa Isiraeli, waakhoonya baselikhale ba Yuda, babaafuura buurafu, baboola 
kumweeka mutweela ni kimikaanda kibili (120,000). Umukasya Wele we 
bakuuka baabwe aashifukiilisa shino shaakholikha shiryo, lwekhuuba babaandu 
be mu Yuda baaba baamwaantsukhile. 
7Nga bali mu busoolo ubwo, Zikuri, nga niye mutweela khu basoolani ba Isiraeli, 
aakhoonya basaani bataru khukhwaama mu Yuda. Bano baaba nibo; Maaseya, 
uwaba umusooleli w'omuyiinga; Azikuramu, nga niye umukhulu we lubili 
lw'omuyiinga; ni Elukaana, nga niye umuro w'omuyiinga. 
8Baryo baselikhale ba Isiraeli baayoola bakhasi baboola kimyeeka kibili 
(200,000), ni khuuyililamo ni babaana beene, lwanyuma baabayila mu shiriimba 
shaabwe shikhulu she Samariya. Nga bayila babaandu bano baayililakho ni 
bibiindu bye buyiindifu biikali byeesi baayaaya, abe yakhaba nga babaandu ba 
Yuda baaba bandayaabwe. 

Umuŋoosi Odedi ekiitsa Isiraeli 

9Aabawo umuŋoosi isi baalaanga bari Odedi, uwaba mutweela khu baŋoosi 
b'Omukasya nga abe amenya mu Samariya. Umweene yuno waatsya 
khukhwaakaanana ni liiye lya Isiraeli nga bakobola khukhwaama mu Yuda. 
Waabalomela ari, “Umukasya Wele we bakuuka beenywe abanyalisile inywe 
khuuwula liiye lya Yuda, lwekhuuba abeele waabakhalaliile nibo naabi. Ne bona 
inywe mwaabakhoonyeele mu lirima lye kamaani naabi, akhali khuusaasila 
khwoosi ta. 
10Ari bona inywe mulikho mwirekekha khuuyila babaandu bano, babaama mu 
Yuda ni Yerusalemu khuuba nga baabowe beenywe. Shiryo nanywe kane mube 
ni buubi bwe khukhwoneka isi Umukasya. 
11Ngana ari mundekeerese buulayi, ni mulekhuule baabowe bano beeleyo ingo 
waabwe, lwekhuuba bali babaandayeenywe. Siinga mulekha khukhola muryo 
ta, Umukasya naye atsya khuubawa inywe shitaambiso she kamaani naabi!” 
12Khu mbuka nyene iyo, aabawo baaraangilisi bane be ba Isiraeli baboolawo. 
Bano baaba nga nibo Azariya, umusooleli wa Yohanani, Berekiya umusooleli wa 
Meshilemoti, Yehizikiya umusooleli wa Shalumu, ni Amasa umusooleli wa 
Hadilayi. Basaani bano baafukiilisana ni Odedi, nabo nga bakhaandisa sheesi 
liiye lya Isiraeli lilyaba nga likobola khukhwaama mu busoolo lyakhola. 
13Kila baloma bari, “Inywe simunyala khureera ano mu Samariya baabowe bano 
ta. Ifwe sikhunyala khwalooselakho khu shoonako sheefwe sheesi khuli nasho 
isi Umukasya ta. Lwekhuuba niye lirima lyeesi ali nalyo isi khuli lili liikali naabi, 
likhumala.” 

14Baryo baselikhale babeetsa ni baabowe abo, baabalekha awo mu moni tse 
baaraangilisi ni babaandu, atweela ni bye buyiindifu byeesi beetsa nabyo 
khukhwaama mu Yuda. 
15Baraangilisi tsana babaaba bane abo, benyukhilamo baabukula bikwaaro 
bibyaba mu biindu byeesi beetsa nabyo, baabikabananisa isi baabowe babaaba 
nga bali bukhuna bari bakwaare. Lwanyuma baabawa bikwaaro ni tsisapata 
khuukwaara, baabawa ni biilyo, ni bye khuunywa bibibamala. Baryo 
baabasiinga ni kamakoontsyo keesi baaba ni nako, baakaramo kamafura ke 
kuusaala ku olivu. Lwanyuma bekhasa abo babaaba nga bali batoro khu sikilya, 
baabaraangilila baabeesayo i Yeriko, shiriimba shishaba shaamanyikhana lwe 
kamasheendu. Lwanyuma lwayo baaraangilisi bano baakobolayo i Samariya. 

Ahazi aloomba buyeeti khukhwaama isi umuyiinga wa Asiriya 
(2 Bayiinga 16.7-9) 

16Khu mbuka iyo, Ahazi umuyiinga wa Yuda waarumanisa isi umuyiinga wa 
Asiriya ari amuyeete. 
17Lwekhuuba khu mbuka yino ndi baselikhale ba Edomu bebwaakala luundi 
baawula Yuda, baasoombayo babaandu baabayila nga baabowe. 
18Khu mbuka nyene niyo ndweela, ba Filisitiya nabo beetsa baanuula biriimba 
bibyaba bye mu ngoongo ibukwanyaanga, nga nibyo Shefela ni Negevu. Baryo 
baaba nga bawaambakile biriimba bya Besi Shemeshi, Ayijaloni, Gederosi, Soko, 
ni khuyililamo bibyaalo bibyebotokhelelawo. Baayila ni Timuna, atweela ni 
bibyaalo bibyebotokhelelawo, ni khutubakho Gimuzo atweela ni bibyaalo 
bibyebotokhelelawo. 
19Bitaambiso byaba biikali naabi biryo lwekhuuba Ahazi aba nga waaminyaalila 
naabi Umukasya, naluundi s'akhakakho khukhaangabisa babaandu khulekha 
khwoneka ta. 
20Aryo umuyiinga Tigulasi Pilesa uwa Asiriya, weetsa ni kamaani kamakali, mu 
shifwo she khumuyeeta, waloosela busa khukhwoonakisa bibiindu. 
21Ahazi waamuwaka bibiindu biikali nga biwaanwa, nga abyaamisaka mu 
Liisaayilo Liikhulu ly'Omukasya, ni bibiindi khukhwaama mu lubili 
lw'omuyiinga, ni bibiindi waabyaamisaka mu tsiingo tse baaraangilisi ba Isiraeli 
babaandi. Ne byakhaba biryo, umuyiinga wa Asiriya s'ayeeta Ahazi ta. 

Shishoonako sha Ahazi shishakamayo ni khuufwa khweewe 

22Abe yakhaba nga bibiindu bikosi bino byakholekha, umuyiinga Ahazi eloosela 
busa mu moni khukhwoonakisa isi Umukasya, ni khufuurakho makiboole. 
23Lwekhuuba awaanayo tsisaayilo isi ba wele be Damasiko, babaamureerera 
khuwulibwa, nga elomela mu mwoyo kweewe ari, “Bona ba wele bano 
baayeetile umuyiinga wa Siriya khukhufuura ise mu busoolo, siinga 
imbawaanayo tsisaayilo, nase kane banjeete.” Ne shalekha khuba nga n'ambaasa 

ta, shamureerera busa niye umweene khuhela atweela ni babaandu ba Yuda 
boosi. 
24Aryo umuyiinga Ahazi waabukula bibiindu khukhwaama mu Liisaayilo 
Liikhulu lya Wele, wabiminiaangulaka mu bupatu. Lwanyuma wekalakawo 
kimilyaango kye Liisaayilo Liikhulu, nio ilekhe khuubawo umuundu utsyamo 
khukhwisaaya ta. Lwanyuma warawo bibyeeso mu Yuda mwoosi ni mu 
Yerusalemu mweene, bye khukhwisaayilamo ba wele babaandi bibikhali 
bitweela ta. 
25Aryo wombekhaka bibyeeso mu buli shiriimba shiboofu ni shifwiiti mu Yuda, 
bye khukhwisaayilakho ba wele babaandi. Bino byoosi byasyubulukusa lirima 
ly'Omukasya, Wele we bakuuka beewe. 
26Bibiindu byoosi byeesi Ahazi aakhola mu mbuka isi abeela nga umuyiinga, 
khukhwaamila ilala makiboole khukhwoola khu ntsakamo, byaronebwa mu 
Shiitabo she Bibyaamayo bye Bayiinga ba Yuda ni Isiraeli. 
27Lwanyuma nga wafwiile, baamusiikha mu Yerusalemu, ne nga sibaamusiikha 
mu ŋani tse bayiinga ta. Umusooleli weewe Hezekiya waamwiilila mu bikyele 
nga umuyiinga. 

2 Bye Kimiboolo 29 

Hezekiya umuyiinga wa Yuda 

(2 Bayiinga 18.1-3) 

1Hezekiya ekyela umuyiinga wa Yuda nga ali ni kimiiko kamakhumi kabili na 
kiraano kye bukhulu. Lwanyuma waaba umuyiinga nga awula khuumala kimiiko 
kabili na syeenda, nga asiintsiila mu Yerusalemu. Maayi weewe aba bamulaanga 
bari Abiya, umukhaana wa Zekariya. 
2Aryo Hezekiya waakhola bibiindu bibikhoyesa Umukasya, nga kuukawe 
Dawudi n'akholatsaka. 

Khuupyeeluusa Liisaayilo Liikhulu 

3Mu mweesi kweewe kukuunyoowela ilala kwe buwuli bweewe, Hezekiya 
wekulakawo kimilyaango kye Liisaayilo Liikhulu ly'Omukasya, waalakila 
baakiŋoona bushaakha. 
4Lwanyuma walaanga atweela basaayi ni ba Levi, khukhwiitsa 
khuumwakaanana mu lwaanyi lwe bwaamanyaanga we Liisaayilo Liikhulu, 
5kila abalomela ari, “Ni mundekeerese buulayi inywe ba Levi! Inywe mwaakha 
mwipyeluuse mwabeene khuunyoowa, nio lwanyuma mupyeluuse Liisaayilo 
Liikhulu ly'Omukasya, Wele we bakuuka beenywe. Muryo mutsye musutake 
bibiindu bye bunyaalu, bibikhaakhila ta, mubiruse khukhwaama mu shifwo 
shikhosefu. 

6Batweela khu bakuuka beefwe baaba babaakhali babeyikinwa ta, baakhola 
bibiindu bibikhaaba biilayi mu moni ts'Omukasya, Wele weefwe. Baryo 
baamwaantsukha, baakhupa Umukasya kumukoongo, baalekha ni 
khukhwiinaanayo isi Lisaayilo lyeewe Likhulu ta. 
7Beelooselayo beekalakawo kimilyaango kye Liisaayilo Liikhulu, baasimisaka ni 
tsitaala tsamwo, baakamisa ni khukhwoosha bubaane, ni khuuwaanayo 
biwaanwa bibyooshe mu shifwo shikhosefu sha Wele wa Isiraeli. 
8Isho shaakila lirima lyawaamba Umukasya khulwe babaandu ba Yuda ni be mu 
Yerusalemu. Aryo waabakhola bekyela shishiindu she khukhwiyaanga, she 
khukhwinyinyala, naluundi khuukhoma, nga nanywe ni mubona ni tsimoni 
tseenywe. 
9Lwe lomo yino, bakuuka beefwe beeribwila mu busoolo, ni khuutubakho ni 
basooleli ni bakhaana beefwe beene, ni baakyelama nabo baawaambibwa, 
baayilibwa nga baabowe. 
10Ni nashiryo ise naakhalilewo khuukhola indakaano n'Umukasya Wele wa 
Isiraeli. Shino manya shinyala shaakila waakamisa khuukhuwaambila ifwe 
lirima liikali lino. 
11Basaale baase, mukhoonakisakho imbuka yoosi ta. Inywe nibo beesi 
Umukasya aarobola khukhwiimikha mu moni tseewe, khuumwakaanisatsaka 
nga basaayi, khuuraangilila babaandu beewe mu khwisaaya ni khuuwaanayo 
biwaanwa is'ali.” 
12Aryo Hezekiya n'amala khuukanikha, ba Levi babenyukha baatsya baarakikha 
khuuraamba, nga nibo bano: Khukhwaama mu shikuuka sha Kohasi baaba 
Mahati umusooleli wa Amasayi, ni Yoweeli umusooleli wa Azariya. 
Khukhwaama mu shikuuka sha Merari, baaba Kishi umusooleli wa Abudi, ni 
Azariya umusooleli wa Yehaleli. Khukhwaama mu shikuuka sha Gerishoni baaba 
Yowa umusooleli wa Zima, ni Edeni umusooleli wa Yowa. 
13Khukhwaama mu shikuuka sha Elizafani baaba Shimuri ni Yewuweli. Ni 
khukhwaama mu shikuuka sha Asafu baaba Zekariya ni Mataniya. 
14Khukhwaama mu shikuuka sha Yedusuni baaba Shemaya ni Uziyeli. 

15Ba Levi bano baabuusanisa atweela ba Levi bashaabwe boosi, baakholela 
atweela kumukholo kwe khukhwipyeeluusa babeene. Lwanyuma lwayo, 
baarakikha khuupyeeluusa Liisaayilo Liikhulu, nga baloondelela Kamakaambila 
k'Omukasya, nga umuyiinga umweene n'abalomela khuukhola. 
16Basaayi benjila mu shifwo she mukari she mu Liisaayilo Liikhulu 
khushipyeeluusa. Baarusaka ibulafu bibiindu byoosi byeesi baanyoolamo nga 
bili binyaalu, baabira khu lwaanyi. Ni khukhwaama khu lwaanyi luno, ba Levi 
baabisutaka, baabiyila ibulafu we shiriimba mu Litila Kidironi. 
17Baryo basaayi atweela ni ba Levi baarakikha khuuraamba khu shifukhu 
shishinyoowa she kumweesi. Shaabayilila nibo i sabiiti imbuufu khuupyeeluusa 

tsintsanyi tse Liisaayilo Liikhulu, ni sabiiti ikiindi imbuufu khuupyeeluusa 
Lisaayilo Likhulu lilyeene. Nashiryo kumulimo kwoosi kwawa mu biifukhu 
likhumi na bisesaba. 

Khuuwaanayo Liisaayilo Liikhulu bushaakha 

18Lwanyuma ba Levi tsana baatsya isi umuyiinga Hezekiya, bamuboolela byeesi 
baaba nga baamalile khukhola. Baloma bari, “Ifwe khwaamalile khukhola 
kumulimo kwoosi. Khwaamalile khupyeeluusa Liisaayilo Liikhulu luundi, ni 
khutubakho shisheeso she khukhwookhelakho biwaanwa ni bibiindu byakhwo 
bibiraambisibwa, ni khutubakho imeetsa ibakho Kumukaati kumukwalaafu, ni 
bibiindu byoosi bibiraambisibwakho. 
19Khuryo khwaakobosakilewo bibiindu byoosi, byeesi umuyiinga Ahazi 
aatuumaka ibulafu khukhwaama mu Liisaayilo Liikhulu, khu mbuka isi aabeela 
ukhali umwiyikinwa isi Umukasya ta. Khubipyeeluusile byoosi, 
khwaabikobosayo khu sheeso sh'Omukasya.” 
20Lwanyuma antsye ni bwasha kumutikhinyi, umuyiinga Hezekiya 
wenyukhilamo atweela ni baakhulu be mu shiriimba, baatsya mu Liisaayilo 
Liikhulu ly'Omukasya. 
21Bareera tsiwuunwa musaafu, ni kamamiiku musaafu, ni kamasheese 
kamaanakhe musaafu, nga nibyo bye khuuwaanayo nga tsisaayilo tsintsoshe. 
Baatubaasakho ni tsindurume musaafu tse khuuwaanayo lwe bibyoonako bye 
buyiinga, ni lwe Liisaayilo Liikhulu, ni lwe babaandu ba Yuda. Lwanyuma 
Hezekiya waalomela basaayi, nga nibo babaaba be inda ya Aroni ari batsye 
boshele bisolo bye tsisaayilo khu sheeso. 
22Baryo baakhoonya tsiwuunwa, kamamiiku, ni kamasheese kamaanakhe, 
lwanyuma bawaanyaka kamalasile kaatso tsoosi khu sheeso. 
23Lwanyuma tsindurume natso batsireera isi Hezekiya ni lituuli lye babaandu 
lyoosi, batsirakho kamakhono kaabwe. 
24Lwanyuma basaayi batsikhoonya khuuba shiwaanwa she bibyoonako, 
bawaanyaka kamalasile kaatso khu sheeso, lwe khurusawo bibyoonako bye ba 
Isiraeli byoosi, lwekhuuba Hezekiya aba nga walakiile ari biwaanwa bino 
bikholebwe lwe babaandu ba Isiraeli boosi. 
25Shisheelakho, Hezekiya waawa ba Levi biifwo byaabwe bye khuuraambilamo 
mu Liisaayilo Liikhulu. Lwanyuma waabawaka bibisakaya ni tsiindingiti, ni 
kamatuungu kakaandi, khuusiintsiila khu bilakilo by'Omukasya byeesi aawa 
Umuyiinga Dawudi, atweela ni baŋoosi baabili Gadi ni Nasani. 
26Ba Levi baaba beemikhile nga beerekekhile khuukhupa kamatuungu ako, 
kakaaba ka Dawudi, ni basaayi nabo baaba nga beerekekhile khuufuura 
tsikhoombi. 
27Lwanyuma Hezekiya waalakila ari babukule biwaanwa bye khukhwoosha 
babire khu sheeso. Nga ni baamala khuura biwaanwa khu sheeso bari, babeembi 

be kimyeenya baarakikha khukhweemba nga baruuya Umukasya, nga bafuura 
tsikhoombi, naluundi nga bakhupa ni kamatuungu kaabwe, kakaabakho ka 
Dawudi, uwabakho umuyiinga wa Isiraeli. 
28Lituuli lye babaandu besaaya Umukasya, nga nabo babeembi be kimyeenya 
beemba, ni babafuura tsifuluumbeti nabo nga bafuura, khukhwoolesa biwaanwa 
bye khukhwoosha byoosi ni byawa khukhwookhebwa. 
29Lwanyuma lwa bino byoosi, Hezekiya atweela ni babaandu boosi baafukhama 
aasi besaaya Umukasya. 
30Umuyiinga Hezekiya ni baakhulu beewe babaandi balakila ba Levi 
khukhweemba kimyeenya kye khuruuya Umukasya, kyeesi Dawudi n'umuŋoosi 
Asafu baaba barona. Baryo beenamisa kimirwe kyaabwe aasi, baaba nga 
beemba ni kumwikhoyo kumukali naabi nga baruuya Umukasya. 
31Lwanyuma Hezekiya waalakila babaandu boosi ari, “Bona ari mwaamalile 
khukhwipyeeluusa mwabeene isi Umukasya. Nashiryo ni mureerere tsisaayilo 
tseenywe, ni biwaanwa bye khuusiima mu Liisaayilo Liikhulu ly'Omukasya.” 
Baryo babaandu boosi baashikhola, ne babaandi khu nibo baaba nga 
balooselakho ni khuureera bisolo bye khukhwoosha nabyo, nga mbaawo 
umuundu ubawanyiinya ta. 
32Babaandu baareera tsiwuunwa tsitsoola kamakhumi musaafu (70), ni 
kamamiiku shitoondo shitweela (100), ni kamasheese kamaanakhe bitoondo 
bibili (200), nga bino byoosi bili biwaanwa bye khukhwoosha busa. 
33Beelayo ndi baareera tsiwuunwa bitoondo bisesaba (600), ni kamasheese 
bikana bitaru (3,000), nga nibyo biwaanwa bibyawaanibwawo lwe khuuloomba 
tsikhabi khukhwaama isi Umukasya. 
34Ne buukali bwe basaayi baaba bakyeekhe naabi, baalekha khunyalisa 
khuukhola kumulimo kuno kwe khukhwoosha biwaanwa khuukumala ta. Shino 
shaakila babandaayabwe ba Levi beetsa baabayeetakho, khukhwoolesa basaayi 
babaandi ni baamala nabo khukhwipyeeluusa. Lwekhuuba basaayi baalala bano 
baaba nga sibenaanileyo khuuwaanayo imbuka khukhwipyeeluusa ta. Ba Levi 
nibo baaba babetsiliilisi naabi mu bilomo bye khukhwipyeeluusa khuufuura 
basaayi baakali. 
35Khuuyilila atweela abawo tsisaayilo ngali naabi tseesi booshela khu sheeso, ni 
khuutubakho kiminaawa khukhwaama mu bisolo bibiindi byeesi baawaanayo, 
atweela ni biwaanwa bye viini byeesi baatsukhaka khu sheeso. Musaambo iyo, 
Liisaayilo Liikhulu ly'Omukasya baalipyeeluusa khukhwiilamo luundi 
khusaayilamo Umukasya. 
36Aryo Hezekiya atweela ni babaandu boosi bekhoya luukali, lwe bibiindu 
byoosi byeesi Wele aaba waabayeetile khuukhola mu mbuka ifwiiti naabi iryo. 

2 Bye Kimiboolo 30 

Hezekiya eŋoonaŋoonela kamayiiya ka Khuubirakho 

1 Umuyiinga Hezekiya waarumanisaka mu Isiraeli ni mu Yuda mwoosi, naluundi 
waarona buurone khuulaanga babaandu be mu Efurayimu, ni mu Manase 
mweene. Shino aashikhola khuubalaanga ari beetse khu Liisaayilo Liikhulu 
ly'Omukasya i Yerusalemu, beetubaasile atweela mu khwikhoya lwe kamayiiya 
ke Khuubirakho k'Omukasya Wele wa Isiraeli. 
2Umuyiinga, baakhulu beewe atweela ni babaandu boosi be mu Yerusalemu 
baafukiilisana khukhwikhoyela kamayiiya kano mu mweesi kwe khabili. 
3Sibaanyalisa khuukekhoyela khu mbuka inyene ta, lwekhuuba basaayi baakali 
baaba nga bashiili khukhwipyeeluusa babeene ta, naluundi abe babaandu 
bashiili khubuusana mu Yerusalemu ta. 
4Nashiryo iŋoonaŋoona yino iye khukhwikhoyela Kamayiiya ke Khuubirakho 
mu mweesi kwe khabili, yafuukiilisibwa isi buli mutweela. 
5Baryo kila barumanisa shikuukuulo mu Isiraeli mwoosi, khukhwaamila ilala i 
Berisheba shishaba imwaalo, khukhwoolela ilala i Dani, shishaba ingaaki nga 
balaanga buli muundu khukhwiitsa i Yerusalemu, lwe Kamayiiya ke 
Khuubirakho kano. Babaandu baaba nga baayila imbuka indeeyi naabi nga 
sibekhoyelakho kamayiiya kano, nga Kamakaambila ni kaloma ta. 
6Baarume ba Hezekiya baatsya buli aandu oosi mu Isiraeli ni mu Yuda, nga 
baasutile buurume bubuuloma buri: “Inywe babaandu ba Isiraeli mweesi, ari 
niyo imbuka, ni mushuukhe mukobole isi Umukasya Wele wa Iburayimu, ni 
Isaaka, ni Isiraeli, lwekhuuba bona niye waabayeetile, luundi waabawonesile 
khukhwibwakalibwa khwe bayiinga ba Asiriya. 
7Mukhaloondelela she khuubonelakho she bakuuka beenywe ni 
babandaayeenywe ta. Nibo baarura khu Mukasya Wele, naye waabawa 
shitaambiso she kamaani luukali, nga mwabeene ni mubona ari. 
8Mukhaba be shikili nga nibo ni baaba ta. Ne ni mukhalewo khuuba baawolu isi 
Umukasya Wele weefwe! Mwiitse mu Lisaayilo lyeewe Likhulu lyeesi umweene 
aarobora lwe khuumwisaayilamo biilo ni biilo. Ni mumwisaaye Umukasya Wele 
weenywe, nio manya waakamisa lirima lyeewe lirafu ili. 
9Lwekhuuba ni muba nga mwaakoboole is'ali, kane akhole baasiku 
babaawaambaka baalebe beenywe ni babaana beenywe, khuubabirisa buulayi, 
lwanyuma babalekhuule bakobole ingo. Lwekhuuba Umukasya Wele ali uwe 
bubweela luundi okyesanisa shiisa shikali. Nashiryo, inywe siinga mukobola 
is'ali, naye aryo singene abakhupe luundi kumukoongo ta.” 
10Baryo baarume bano baatimaka baatsya mu buli shiriimba mu Efurayimu ni 
mu Manase mweene, baatsya boola ni mu Zebuluni, shishaba shisiintsa she 
ngaaki. Ne babaandu beeyo baatsekhelela busa baarume bano, nga babatyaabila. 

11Ne aabawo babaandu bakyeekhe bari khukhwaama mu shikuuka sha Asheri, 
ni sha Manase, ni sha Zebuluni, babewosa, baatsya i Yerusalemu. 
12Bunyali bw'Omukasya bwaaba khu buli mutweela khu baandu be mu Yuda 
boosi, baaba baawolu nga bakhola byoosi byeesi umuyiinga Hezekiya ni 
baakhulu beewe baabalomela. 

Kamayiiya ke Khuubirakho 

13Babaandu baakali naabi baaba nga babuusanila mu Yerusalemu, mu mweesi 
kwe khabili khukhwikhoyela Kamayiiya ke Kumukaati kukukhalimo kamamela 
ta. Libungiitsi lye babaandu lyaba libiririfu naabi. 
14Baryo baarakikha khuuraamba, baafuniaakaka bibyeeso bye bukafwiili 
bibyaba biraambisibwa mu Yerusalemu khukhwookhelakho bubaane, baabiyila, 
baabimwaata mu Litila Kiduroni. 
15Khu shifukhu she likhumi na bine she kumweesi, ba Levi baakhoonyaka 
kamakheese ke Kamayiiya ke Khuubirakho. Ne baakali khu ba Levi ni basaayi 
babaakhaaba nga bepyeeluusile ta, baaswaala luukali naabi. Isho shaakila 
baanyoowa khukhwipyeeluusa babeene isi Umukasya, nio lwanyuma benjila mu 
Liisaayilo Liikhulu ly'Omukasya, khuuwaanayo tsisaayilo tsintsoshe. 
16Lwanyuma buli batweela khu nibo, baayila biifwo byaabwe mu Lisaayilo 
Likhulu, nga basiintsiila khu makaambila ka Musa, uwaba umwakaanisi wa 
Wele. Ba Levi baaba nga batsaatilisa kamalasile khukhwaama mu bisolo 
bibyakhoonyebwa, baakareera isi basaayi, nabo basaayi baaba nga 
bakawaanyaka khu sheeso. 
17Ne lwekhuuba ndi baakali khu baandu babaaba nga beetsile abo, baaba nga 
sibepyeeluusile ta, shaalekha khubanyalisisa khukhwikhoonyela kamakheese 
kaabwe babeene ta, shaareerera ba Levi khuubakhoonyakila ni 
khuubawaanilayo isi Umukasya. 
18Ne baakali khu baandu babaama mu Efurayimu, ni mu Manase, ni mu Isakaari, 
ni mu Zebuluni, baalya kamayiiya ako nga sibepyeeluusile ta. Ne umuyiinga 
Hezekiya waaba nga waabaloombeele, shaakila bakalyaka baryo, abe yakhaba 
nga sishaba shiryo mu makaambila ta. Hezekiya abaloombela nga aloma ari, 
“Khali Umukasya uwe shiisa uyo, asaasiile abo 
19babaakhalawo khuuloondelela Umukasya Wele we bakuuka baabwe, abe 
yakhaba nga sibepyeeluusile buulayi lwe kamayiiya kano ta.” 
20Aryo Umukasya wawulila khuuloomba khwa Hezekiya, walekha khubawa 
shitaambiso ta. 
21Baryo babaandu ba Isiraeli babaabawo mu Yerusalemu, bekhoya lwe 
Kamayiiya kano ke Kumukaati kukukhaabamo kamamela ta, khuumala biifukhu 
musaafu. Buli shifukhu khwiibyo, ba Levi ni basaayi baaba nga beemba 
kimyeenya khuruuya Umukasya, nga bakhupa ni kamatuungu kaabwe. 

22Hezekiya waasiima naabi ba Levi lwe khuukhola kumulimo ukwo buulayi ni 
bumanyilifu bukali bweesi bokyesanisa. Baryo babaandu beloosela 
khukhwikhoya lwe Kamayiiya kano khuumala biifukhu musaafu, nga 
bawaanayo biwaanwa bye lukoosi, ni khuusiima Umukasya Wele we bakuuka 
baabwe. 
23Lwe kumwikhoyo kumukali, babaandu boosi baafukiilisana khukhwilooselayo 
ni Kamayiiya kano, khuumala biifukhu bibiindi musaafu. 
24Aryo Hezekiya waakabila babaandu tsiwuunwa shikana shitweela (1,000), ni 
kamasheese bikana musaafu (7,000), bye khuuwaanayo nga tsisaayilo. Ni 
baakhulu b'omuyiinga nabo baabakabila tsiwuunwa shikana shitweela (1,000), 
ni kamasheese kumukaanda mutweela (10,000). Bakali khu basaayi babaaba nga 
sibepyeeluusile ta, nabo baaba nga bepyeeluusa. 
25Lituuli lye babaandu boosi babeetsa khukhwaama mu Yuda baaba basangaafu 
naabi, ni khutubakho basaayi, ni ba Levi, ni babaandu boosi babaama mu Isiraeli, 
ni banaambo babaaba nga bamenya mu Yuda ni mu Isiraeli, boosi bekhoya 
luukali naabi. 
26Kano kaaba kamayiiya kakaareera kumwikhoyo kumukali naabi mu shiriimba, 
lwekhuuba abe mu Yerusalemu mwaakhubatsakamo kumwikhoyo nga kuno 
khukhwaama mu biifukhu bya Solomoni, umusooleli wa Dawudi ta. 
27Lwanyuma basaayi ni ba Levi beemikha khu ngaaki, baaloomba Wele khuuwa 
babaandu tsikhabi. Aryo Wele waawulila khuuloomba khwaabwe, nga ali iyo mu 
bumenyo bweewe bukhosefu bwe mwikulu. 

2 Bye Kimiboolo 31 

Hezekiya akobosa bushaakha bye khukhwisaaya 

1Nga kamayiiya kano kaweele, babaandu ba Isiraeli boosi babaabawo, beelakayo 
nga buli mutweela elayo mu shiriimba she waabwe mu Yuda, mu Benyamini, mu 
Efurayimu, ni mu Manase. Baatsya baafuniaakaka bifwaani bye kamabaale bye 
ba wele be kamanaambo, baaremakaka kimisiindi kya wele umukhasi Ashera. 
Baafuniaakaka buuyu bwe khukhwisaayilamo ni bibyeeso byamwo. Lwanyuma 
lwa bino byoosi, buli mutweela weelayo ingo weewe. 

Biwaanwa bye basaayi ni ba Levi 

2Hezekiya waawulakamwo basaayi ni ba Levi mu matuuli, nga asiintsiila khu 
milimo kyaabwe. Lwanyuma waabakabila kimilimo kye khuuwaanayo tsisaayilo 
isi Umukasya. Waaroborayo ni babaandu babaandi khuuba nga baakaanisa khu 
Liisaayilo Liikhulu, ni khukhweemba kimyeenya khu bilibwa bye Lisaayilo 
lyeene. 
3Umuyiinga naye umweene wawaanayo khu byaayo byeewe umweene, 
khuubiraambisa mu khuwaanayo tsisaayilo kumutikhinyi ni angoloobe, ni 

tsisaayilo tse Kamayiiya ka Sabato, ni Kumweesi Kumushaakha, ni khu mayiiya 
kakaandi ka buli mwiiko, nga ni sharonebwa mu Makaambila k'Omukasya. 
4 Naluundi waalakila babaandu babaamenyatsaka mu Yerusalemu khuureera 
biwaanwa bibyaba bye khuuwaanayo isi basaayi ni ba Levi, nio banyalise 
khuuba ni mbuka imalila ilala khukhwakaanisatsaka Umukasya. 
5Babaandu boosi ni baawulila shilakilo shino khukhwaama isi umuyiinga, 
bareeraka shitweela she likhumi khukhwaama khu bibiindu byaabwe byeesi 
baaba nabyo. Mu byeene ibyo baareereramwo biilyo bibyoomu, iviini, kamafura 
ke kuusaala ku olivu, bubuukhi bwe ntsukhi, ni biilime bibiindi. 
6Ni babaandu babaaba nga baayitsa khukhwaama mu Isiraeli khuumenya mu 
biriimba bye mu Yuda, atweela ni babaandu be mu Yuda mubweene, boosi buli 
mutweela waareera shitweela shaabwe she likhumi. Bino baabireera 
khuubyaamisa khu biindu byaabwe nga tsikhaafu, ni kamasheese, ni 
khukhwaama khu biindu bibiindi bibyaba nga byaawaanibwayo isi Umukasya 
Wele waabwe. Bino byoosi baabireera baabira mu biyuuyi. 
7Baarakikha khuubuusila bibiindu byoosi atweela mu Yerusalemu mu mweesi 
kwe khataru. Khuubuusilisa khuno baakhukhola khukhwoolela ilala kumweesi 
kukuukhola musaafu. 
8Ne Hezekiya atweela ni baakhulu beesi aaba ni nabo ni beetsa baabona 
biwaanwa bino byoosi, basiima naabi Umukasya, atweela ni babaandu ba 
Isiraeli. 
9Kila Hezekiya areeba basaayi ni ba Levi bibiwaamba khu biwaanwa biikali 
bibyoola biryo. 
10Aryo Azariya umusaayi ufuura bukhulu uwaba nga aama mu luruungo lwa 
Zadoki waamwiilamo ari, “Khukhwaama nga babaandu ni baarakikha 
khureeraka biwaanwa bino mu Liisaayilo Liikhulu ly'Omukasya, ifwe 
khwaafuna bye khuulya bibikhumala, lwanyuma byaaramakho biikali naabi. 
Ilala Umukasya waaweele babaandu beewe tsikhabi tsingali naabi! Bonakho 
bino byoosi nibyo bibiramilekho!” 
11Lwanyuma kila Hezekiya alakila ari baŋoonaŋoone birara bye mu Liisaayilo 
Liikhulu. Baryo ni baamala khuubiŋoonaŋoona, 
12babaandu buli mutweela waareeraka shitweela she likhumi ni biwaanwa 
bibiindi mu Liisaayilo Liikhulu. Hezekiya ni Azariya baarobora Konaniya uwaba 
umu Levi, khuuba nga niye ubilolelela, nga ayeetebwakho ni wandaaye Shimeyi. 
13Ni baloleleli babaandi babaaba aasi aabwe baaba nibo Yehiyeli, Azaziya, 
Nahati, Asaheli, Yerimosi, Yozabadi, Eliyeli, Isimakiya, Mahati, ni Benaaya. 
Khuurobora babaandu bano khwakholebwa ni Hezekiya atweela ni Azariya, 
uwaba alolelela byoosi bibyaba mu Liisaayilo Liikhulu lya Wele. 
14Kore umusooleli wa Imuna, uwaba nga aliinda khu shilibwa she 
Bwaamanyaanga, niye isi baarakho khukhwakaanila biwaanwa byeesi 

babaandu baareera akhali khuwaanyinyibwa ta isi Wele, ni 
khuubikabananisamwo isi basaayi ni ba Levi. 
15Kore yuno aaba ni bayeeti babeyikinwa nga nibo bano; Edeni, Miyanimu, 
Yeshuwa, Shemaaya, Amariya, ni Shekaniya. Bayeeti bano baaba babeyikinwa 
nga nibo babaakabananisa biwaanwa muungo mwa buli mutweela khu basaayi, 
mu biriimba byaabwe nga batsya shisiintsa khu shisiintsa she mu shiriimba. 
Biwaanwa bino baabikabananisa nga sibaawulawo umukhulu namwe umwaana 
ta. 
16Baakabananisamwo biwaanwa bino isi basaayi ni ba Levi boosi, babaaba 
boolesa kimiiko kataru ni khuufuurisawo, ne akhuba khusiintsiila khu luruungo 
lwa buli mutweela ta. Ne baaba bali ni khuuba nga baraamba buli shifukhu mu 
Liisaayilo Liikhulu, khusiintsiila khu buraambi bweesi buli mutweela 
aakholatsaka. 
17Basaayi nibo baabawa buuraambi nga basiintsiila khu burone bubwabawo 
bubwokyesanisa bikuuka byaabwe. Ne ba Levi babaaba nga boolesa kimiiko 
kabili namwe ni khuufuurisakho awo, baaweebwa kimilimo khusiintsiila khu 
matuuli keesi baaraambilamo. 
18Buurone bubwabawo bubwokyesanisa bikuuka bye basaayi bwokyesanisa ni 
baakyelama baabwe atweela ni babaana beene boosi, lwekhuuba nabo baaba 
nga bali babeyikinwa mu khwiliinda babeene mu bukwalaafu. 
19Hezekiya waaroborayo basaani babaandi, khuuyilaka biilyo ni bibiindu 
bibiindi bibikanibwa isi basaayi ni ba Levi, babaaba nga bamenya iyo mu 
maayilo kakebotokhelela biriimba bye mu Yuda. Ne shonyene ndi basaayi bano 
baaba bali ni khuuba nga bali babetsukhulu ba Aroni, ni ba Levi nabo baaba bali 
ni khuuba nga bali mu burone bubumanyikhaane. 
20Musaambo yino Hezekiya waanyalisa khuukabananisa bibiindu bino mu Yuda 
mwoosi, waaba nga akhola bibiindu biilayi, luundi bibyaakhila mu moni 
ts'Omukasya Wele weewe. 
21Aryo mu buraambi bweewe bwoosi bweesi aakhola mu Liisaayilo Liikhulu lya 
Wele, ni mu khukhakakho khukhwoolelesa kamakaambila ka Wele, Hezekiya 
ewaanilayo ilala ni kumwoyo kweewe kwoosi. Lweesho shaakila waaba nga 
aweebwa tsikhabi mu byeesi akhola byoosi. 

2 Bye Kimiboolo 32 

Umuyiinga Senakyeribu uwa Asiriya ebwaakala Yuda 

(2 Bayiinga 18.13-37; 2 Bayiinga 19.14-19,35-37; Isaaya 36.1-22; 37.8-38) 

1Lwanyuma nga Hezekiya waamalile khukhola kumulimo kuno ni 
bubwiyikinwa bukali, Senakyeribu umuyiinga wa Asiriya weetsa 
khukhwibwaakala Yuda. Aryo waatsya webwaakala biriimba bibilikho tsimako, 
nga ambaasa ari kane awaambe buli muundu yeesi ubilimwo. 

2Ne Hezekiya n'ashimanyakho ari Senakyeribu ali khukhwiŋoonaŋoona 
khukhwibwaakala Yerusalemu, 
3niye atweela ni baakhulu be liiye, ni basaani babaandi babaaba be kamaani, 
baatsya khuukhaliilisa kameetsi kakaaba keekha ibulafu we shiriimba. 
4Baŋoonaŋoona baraambi baakali naabi, khuutsya khukhaliilisa kameetsi nio 
kalekhe khukhwiikha ta. Lwekhuuba belomela mu myoyo kyaabwe bari, 
“Lwashiina bayiinga ba Asiriya beetsa ano, bekhoyela khu meetsi keefwe?” 
5Lwanyuma kila baraambi ba Hezekiya baaraamba ni kamaani keene, 
khuukhwiisawo litikiiyi lye shiriimba lilyafuniaakikha. Baryo boombekha ni 
kiminaala kye khukhwiliinda, naluundi boombekhayo ni liitikiiyi liliindi lye 
bulafu lwe khuukhiinga liitikiiyi lye mukari. Baryo baaŋoonaŋoona ni kamalowo 
kakaaba nga kaayitsusibwamo ni liloba, kakaaba ibwaamanyaanga we shiriimba 
sha Dawudi. Waalakila baakholayo bye busoolo bibiindi biikali nga nibyo 
kamafumo ni tsingabo. 
6Waaroborayo baakhulu be kamaye khuuraangilila baselikhale. Lwanyuma 
waababuusanisa boosi atweela khu lwaanyi lubalaayi lulwaba iburaangisi we 
shilibwa she shiriimba. Kila abaloma ari, 
7“Ni mwiilemo kamaani, mukume kimyoyo. Mbaawo shishikila mwaarya, 
namwe mweyembelela lw'omuyiinga Senakyeribu uwe ba Asiriya, atweela ni 
liiye lyeewe lye kamaani ilyo ta. Lwekhuuba khu lubeka lweefwe, ifwe khuli ni 
nooyo ufuura boosi kamaani! 
8Umuyiinga uyo niye ali ni liiye lye kamaani lyeesi eyikina, ne nibo bali 
babaandu busa. Ne ifwe khuli n'Umukasya Wele weefwe, ukane akhuyeete, 
akhusoolanile busoolo bweefwe buno!” Biryo bilomo bya Hezekiya bino 
byesamo naabi babaandu ba Yuda kamaani. 
9Aryo nga umuyiinga yuno Senakyeribu, ni liiye lyeewe ni baaba nga bebuusiile 
mu shiriimba she Lakishi, waarumanisa buurume isi umuyiinga Hezekiya, 
atweela ni babaandu boosi be mu Yerusalemu nga buloma buri, 
10“Ise ndi Senakyeribu, umuyiinga wa Asiriya, neetsile khukhwibwaakala 
Yerusalemu. Ari shiina shisheene sheesi inywe muli khukhwiyikina shinyala 
shabaramisawo? 
11Hezekiya umuyiinga, ali khuubaboolela inywe ari, Umukasya Wele weenywe 
kane abawonese isi ise umuyiinga wa Asiriya. Ne muŋali mu bweene Hezekiya 
alikho abawombesa busa, atsya khukila inywe mufwe intsala ni bulesa! 
12Inywe simushebulila muri Hezekiya niye mutweela mweene, uwoonakisa 
buuyu ni bibyeeso byoosi bye khukhwisaayilakho Umukasya? Naluundi s'ali 
niye uwalakila babaandu ba Yuda ni mu Yerusalemu mwoosi, khukhwisaayila 
khu sheeso shitweela shonyene, ni khukhwookhelakho bubaane? 
13Ilala mwaakha khuuba nga mwaamanya buulayi ibyo byeesi bakuuka baase, 
ni nase khwakhola khu manaambo kakaandi ke mu shibala! Manya ba wele be 

kamanaambo ako, baanyalisa khuukhiinga liiswa lyaabwe isi buunyala 
bweefwe? 
14Mbaawo na mutweela khu ba wele be kamanaambo ako, uwanyalisa 
khuukhiinga babaandu isi bayiinga ba Asiriya ta. Nashiryo, inywe mwaambaasa 
muri Wele weenywe kane abekho ni sheesi akhola shishifuurakho buulayi nga 
abakhiinga? 
15Inywe mukhafukiilila Hezekiya wabawombesa musaambo yino ta! 
Lwekhuuba mbaawo wele na mutweela uwe linaambo lyoosi, namwe buyiinga, 
uwanyalisa khukhwiimikha wawonesa babaandu beewe isi ise, namwe isi 
bakuuka baase ta. Ni lwe lomo iyo, mbaawo sheesi Wele weenywe anyala 
khukhola khuubawonesa inywe khukhwaama mu bunyala bwase ta!” 
16Baryo babaakaanisi ba Senakyeribu nabo baakanikha bibiindu biikali naabi 
bye khutyaabila Umukasya Wele, ni khuyiililamo umwakaanisi weewe 
Hezekiya. 
17Umuyiinga Senakyeribu waarumanisaka ni tsibaluwa nga tsifwootsola 
Umukasya Wele wa Isiraeli. Tsibaluwa tsino tsaloma tsiri, “Nga ba wele be 
kamanaambo kakaandi ni baakhanyala khuuwonesa babaandu baabwe, 
khukhwaama isi bubwibwakali bwe liiye lye ba Asiriya, Wele wa Hezekiya isi 
esaaya naye kane akhaasikhane musaambo niyo ndweela nyene.” 
18Babaakaanisi babaareera tsibaluwa tsino, baalookhela bilomo bino mu lulomo 
lu Heburaniya, nga bakana bari babaandu boosi babaaba bali mu matikiiyi ke 
shiriimba bawulile, luundi barye naabi, nio lwanyuma bewaaneyo. 
19Babaakaanisi bano baakanikha khu Mukasya Wele, baamufwaanisa busa nga 
shishiindu shishikhalimo ta, khufwaananakho nga ba wele be kamanaambo 
kakaandi, babaabuumbibwa busa ni kamakhono ke babaandu. 

Khuufwa khw'omuyiinga Senakyeribu 
(2 Bayiinga 19.14-19,35-37; Isaaya 37.14-20; 37.36-38) 

20Lwanyuma umuyiinga Hezekiya atweela n'umuŋoosi Isaaya umusooleli wa 
Amozi, kila baloomba nga bekoontselela Umukasya we mwikulu lwe buyeeti. 
21Kila Umukasya arumana malayika uweetsa mu kaambi, wakhoonyaka 
baselikhale ba Asiriya boosi, atweela ni baaraangilisi baabwe beene. 
22Musaambo iyo, Umukasya waawonesa Hezekiya, atweela ni babaandu be mu 
Yerusalemu boosi, khukhwaama isi bubwibwakali bwa Senakyeribu, umuyiinga 
wa Asiriya. Naluundi waabakhiinga khukhwaama isi baasiku baabwe babaandi 
boosi. Aryo waabawa lukoosi mu shibala isho shoosi. 
23Khukhwaamila abweene awo, babaandu baarakikhaka khuureeraka 
biwaanwa mu Yerusalemu khulw'Omukasya, naluundi baareerera Hezekiya 
naye biwaanwa bye buukusi bwe angaaki naabi. Ni kamanaambo kakaandi ke 
khu shibala koosi, keesamwo Hezekiya lukoosi luukali naabi. 

Bulwaale bwa Hezekiya ni khuuwonesebwa khweewe 

(2 Bayiinga 20.1-3,12-19; Isaaya 38.1-3; 39.1-8) 

24Mu biifukhu ibyo, Hezekiya waalwaala naabi, aambi afwe. Ne waaloomba, 
Umukasya waamwiilamo nga amuwa khaabonelo khe khuuwona. 
25Ne Hezekiya waaba ni khukhwiiniinisa khuukali, waalekha khusiima 
Umukasya lwe shiisa sheesi aamwokyesanisa ta. Shino shaakila Umukasya 
waakhalala naabi, waawa Hezekiya atweela ni babaandu be mu Yuda ni mu 
Yerusalemu mwoosi shitaambiso. 
26Ne Hezekiya atweela ni babaandu boosi beebiyisa lwe shishoonako she 
khukhwiiyiinga, baaloomba Umukasya abeyakhile. Aryo Umukasya naye 
waabeyakhila, waalekha khuubawa shitaambiso ta, mu mbuka iye buyiinga bwa 
Hezekiya yoosi. 

Buyiindifu ni shiriifwa sha Hezekiya 

27Hezekiya aaba umuyiindifu naabi, na buli muundu amwiisamo lukoosi. 
Ombekha bibyoombekhe bya buraawa naabi bye khuubiikhamwo ifeetsa, ni 
zaabu, ni kamabaale ke buukusi bwe angaaki ni bibiwunya buulayi, ni tsingabo, 
ni khutubakho bibiindu bibiindi bye kumukaso. 
28Ombekhayo ni birara mwe khuubiikha bilime bibyoomu, ni iviini, ni kamafura 
ke kuusaala ku olivu, wombekha ni kamataala ke tsikhaafu tseewe tsoosi, ni ke 
kamakheese. 
29Eyombekhela ni biriimba bibiindi biikali, waakulaka ni bibyaayo biikali nga 
nibyo kamakheese ni tsikhaafu, lwekhuuba Wele niye uwamunyalisa khuufuna 
buyiindifu buukali buno bwoosi. 
30Hezekiya mweene yuno, niye uwombekha kumutaro kwe kameetsi, 
kwakareera khukhwaama mu kheetsi Gihoni khukhwiitsa mu shiriimba sha 
Dawudi Yerusalemu. Buli shiindu shoosi sheesi Hezekiya akhola shamutsiila 
buulayi. 
31Yabawo ni baarume babeetsa khukhwaama i Babulooni, khukhwiitsa 
khureeba Hezekiya nio bamanye khaabonelo kheesi Wele amuwa, Wele walekha 
Hezekiya khuubawa she khukhwiilamwo shisheewe umweene, khumukhakilisa 
abone oba nga ilala ashiili umwiyiikinwa mu mwoyo kweewe. 

Khuufwa khwa Hezekiya 
(2 Bayiinga 20.20,21) 

32Bibiindu byoosi byeesi Hezekiya aakhola, ni buraambi bweewe bwe 
bubwiyikinwa isi Umukasya, byaronebwa mu Khubonekhelwa khw'omuŋoosi 
Isaaya, umusooleli wa Amozi. Ne bino byoosi byaronebwa mu Shiitabo she 
Bayiinga ba Yuda ni Isiraeli. 
33Hezekiya n'amala waafwa, baamusiikha khu lubeka lwe murwe mu ŋani tse 
bayiinga, lulwaba lwaalekhebwawo khusiikhatsakamo babetsukhulu ba 
Dawudi. Na buli mutweela mu Yuda ni mu Yerusalemu aamuwa shiriifwa isho. 

Lwanyuma umusooleli weewe Manase waamwiilila mu bikyele bweewe nga 
umuyiinga. 

2 Bye Kimiboolo 33 

Manase awula Yuda nga umuyiinga 

(2 Bayiinga 21.1-9,17,18) 

1Manase aarakikha khuuwula nga umuyiinga nga ali ni kimiiko likhumi na kibili, 
lwanyuma waaba umuyiinga khuumala kimiiko kamakhumi karaano na kiraano. 
2Manase waakhola bye bubwoonaki mu moni ts'Omukasya, nga akhola bye 
bubwoonaki bye mbikho, nga aloondelela bye tsisaambo tse kamanaambo keesi 
Umukasya aawoona khuurura mu shibala, nga ba Isiraeli bashiili khwiinjilamo 
ta. 
3Elayo wombekha ndi luundi bibyeeso bye kamanaambo kakaandi byeesi 
paapawe Hezekiya aafuniaakaka. Ombekha bibyeeso bya Bayaali, luundi 
wombekha ni kimisiindi kye khukhwisaayilakho Ashera, wele umukhasi. 
Naluundi weenamisa kumurwe kweewe khukhwisaaya tsinienieesi tse 
mwikulu. 
4 Manase ombekha bibyeeso bye khukhwisaayilakho ba wele babaandi mu 
Liisaayilo Liikhulu, lyeesi Umukasya umweene aalomakho ari bamwisaayilemo 
biilo ni biilo. 
5Niye ombekha bibyeeso bino lwe khukhwiisaaya tsinienieesi mu ntsanyi tsibili 
tse Liisaayilo Liikhulu. 
6Ni shishiindi, Manase woosha basooleli beewe nga tsisaayilo tsintsoshe mu 
Litila lya Beni Hinomu. Waatsyaatsaka khukhwiireeba khu bafumu ni balyuuli, 
khuumuwa kamakyesi, ni khuukhola bye bulosi. Aryo wakhola bye bubwoonaki 
bukali naabi mu moni ts'Omukasya, wasyubuluusa lirima lyeewe. 
7Manase waareera shifwaani sheesi aabuumba, waashira mu Liisaayilo Liikhulu, 
mu shifwo shisheene mweesi Umukasya aalomela Dawudi n'umusooleli weewe 
Solomoni ari, “Mu Lisaayilo lino Likhulu, atweela ni mu Yerusalemu muno, nisho 
shiriimba sheesi indoboore khukhwiisaayilamo lisiina lyase mu Isiraeli mwoosi 
biilo ni biilo. 
8Ne siinga babaandu baase ba Isiraeli baba babeyikinwa, baloondelela 
kamakaambila kaase, ni khuuleekela khweesi nawa umwakaanisi wase Musa, 
indyo nase siindibawanyiinyakho na khafwiiti khoosi ndi, barure khukhwaama 
mu shibala sheesi nawa bakuuka baabwe ta.” 
9Ne babaandu ba Manase baatsya bakhoonjelesa babaandu be mu Yuda ni mu 
Yerusalemu mwoosi, nabo bakhola bibyoonako bibifuurakho bye kamanaambo 
keesi Umukasya ahesa, khu mbuka isi babaandu ba Isiraeli baaba nga benjilila 
mu shibala isho. 

10Umukasya waakhakakho khuureewula Manase atweela ni babaandu boosi lwe 
bibyoonako byaabwe, ne nibo baalekha khwiinaanayo ta. 
11Isho shaakila Umukasya waafukiilisa baakhulu be liiye lye ba Asiriya, 
khukhwiitsa khukhwiibwakala Yuda, beetsa bawaamba Manase. Lwanyuma 
baamurundula mu lyoolu, baaramo shirere, baamubowa kiminyololo, 
baamuyila nga umubowe paka i Babulooni. 
12Ne Manase n'aba nga ali umubowe ibweene iyo mu mutaambo kumukali, 
wekoontselela Umukasya Wele weewe khuumwiiyakhila ni khuumuyeeta. 
13Nga waaloombile aryo, Umukasya waareekeresa khuuloomba ukhwo, 
waabona nga ilala Manase kumutaambo kwaamuwaambile. Isho shaakila 
Umukasya waakobosa Manase i Yerusalemu, khuuwula nga umuyiinga. 
Khukhwaamila abweene awo, Manase waamanya ari ilala Umukasya niye Wele 
yenyene. 
14Lwanyumakho, Manase wombekha luundi kuutikiiyi kwe bulafu kwe 
Shiriimba sha Dawudi Yerusalemu, waakukhola kwaaba kuleeyikho naabi 
khuuniina mu ngaaki. Kutikiiyi kuno aakwoombekha khukhwaama khu Litila 
Gihoni, lilyaba khu lubeka lwe bukwanyaanga, waakwoombekha kwaaniina kwe 
ngaaki paka khu shilibwa sheesi baalaanga bari she Nyeeni, 
khukhwibotokhelela khakiingi Ofeli. Aryo khu buli shiriimba she mu Yuda 
shoosi shishabakho Kutikiiyi, arakho baselikhale khukhwiibuulakho. 
15Manase ndi luundi waarusaka bifwaani ni bibuumbe bye ba wele be 
kamanaambo kakaandi khukhwaama mu Liisaayilo Liikhulu, waafuniaakaka ni 
bibyeeso byeesi abe ombekha khu khakiingi aambi ni Liisaayilo Liikhulu mu 
Yerusalemu. Bino byoosi waabibuusilisa, waabituuma ibulafu we shiriimba. 
16Lwanyuma woombekha bushaakha shisheeso sh'Omukasya, wookhelakho 
tsisaayilo lwe khuusiima ni khuuloomba tsikhabi. Waalakila buli muundu yeesi 
mu Yuda khukhwiisaaya Umukasya Wele wa Isiraeli. 
17Baryo babaandu baawuliilisa sheesi Manase aababoolela, ne baarama nga 
beesaayila Umukasya Wele waabwe khu byeeso byaabwe biikhale byeene. 
18Bibiindu bibiindi byoosi byeesi Manase aakhola nga ali umuyiinga, 
khuuloomba khweewe isi Umukasya Wele weewe, ni khuureewula khwoosi 
khwe baŋoosi; byoosi byaronebwa mu Shiitabo she Bibyaamayo bye Bayiinga 
ba Isiraeli. 
19Khuuloomba khwa Manase, ni byoosi byeesi Wele aamwiilamo, ni 
khuutubaasakho bibyoonako byeewe, ni saambo isi aaminyaalila Umukasya; 
byoosi byaronebwa mu Burone bwa Hozayi. Hozayi aarona byoosi byeesi 
aakhola nga ashiili khushuukha khukobola isi Umukasya ta, mulimo luruungo 
lwe biifwo mweesi ombekha bibyeeso bye kamanaambo kakaandi, ni kimisiindi 
kye khukhwiisaayilakho Ashera wele umukhasi, ni bifwaani bibiindi. 

20Aryo Manase waafwa, baamusiikha mu lubili lweewe. Lwanyuma umusooleli 
weewe Amoni waamwiilila mu bikyele byeewe nga umuyiinga. 

Amoni awula Yuda nga umuyiinga 
(2 Bayiinga 21.19-26) 

21Amoni ekyela umuyiinga nga ali ni kye buukhulu kabili na kibili. Waawula nga 
umuyiinga nga asiintsiila mu Yerusalemu khuumala kimiiko kibili. 
22Amoni waakhola bibyoonako biikali mu moni ts'Omukasya, nga paapawe 
Manase n'akholatsaka. Naye waaba nga awaanayo tsisaayilo isi bifwaani byoosi 
byeesi paapawe aabuumba, waaba nga abisaaya. 
23Ne khuurusakho ndi paapawe Manase aashuukha waakobola isi Umukasya, ne 
Amoni wekaanila ilala khushuukha. Niye weeloosela busa khukhwooneka 
khufuurakho ni paapa weewe. 
24Lwanyuma batweela khu baakhulu beewe baaboolanila, baamwiirira mu lubili 
lweewe. 
25Ne babaandu ba Yuda nabo baakhoonya babeeri abo babeera Amoni, 
lwanyuma baarawo umusooleli weewe Yosiya nga umuyiinga. 

2 Bye Kimiboolo 34 

Yosiya umuyiinga wa Yuda 

(2 Bayiinga 22.1-2) 

1 Yosiya aba olesa kye bukhulu shinaane kyonyene khu mbuka isi ekyelelamo 
umuyiinga, wawula nga asiintsiila mu Yerusalemu khuumala kimiiko 
kamakhumi kataru. 
2Niye akhola bibiindu biilayi bibikhoyesa Umukasya, waaba nga aloondelela she 
khuubonelakho shilayi sha kuukawe Dawudi, nga aloondelela byeesi Umukasya 
amulomela khukhola. 

Yosiya akamisa bye khukhwisaaya ba wele be kamanaambo kakaandi 
(2 Bayiinga 23.4-20) 

3Mu mwiiko kweewe kuukhola shinaane nga ali umuyiinga, aaba nga ashiili 
umusooleli busa, warakikha khukhwisaaya Wele isi kuuka weewe Dawudi 
esaayatsaka. Lwanyuma mu mwiiko kukuukhola likhumi na kibili, warakikha 
khuupyeeluusa Yuda ni Yerusalemu, nga afuniaakaka bibyeeso bye 
khukhwisaayilakho, ni kimisiindi kyeesi besaayilakho Ashera, atweela ni 
bifwaani ni bibuumbe. 
4Umweene waalakila ari bafuniaakake bibyeeso bye khukhwiisaayilakho 
Bayaali, ni bibyeeso bibyaba khu ngaaki khwabyo khweesi booshelakho 
bubaane, nabyo baabiminiaangulaka. Naluundi waabonela ilala ari, ni kimisiindi 
khweesi beesaayilakho wele umukhasi Ashera, nakyo bakifuniaakaka, ni 
bifwaani nabyo atweela ni bibuumbe byoosi baabiminiaangulaka, lwanyuma 
baasalanisaka bipatu byabyo byoosi khu ŋani ts'abo babaabisaayatsaka. 



960 

 

 
Ibayibuli Ingwalaafu 

© 2016 Bible Society of Uganda. 
  

 

 

5Naluundi Yosiya waalakila boosha kamakuumba ke basaayi be kamanaambo 
khu byeeso byaabwe. Aryo waaba nga apyeeluusa Yuda ni Yerusalemu. 
6Waatsya waakhola shishiindu sheene nisho shitweela mu biriimba bya Manase, 
Efurayimu ni Simeoni, ni khuutsya khukhwoolela ilala khu lwaakha ni Nafutaali, 
ni biifwo bibyoonakisibwa bibyesaanewo. 
7Buli aandu oosi isi aatsya mu buyiinga bwe ngaaki bwa Isiraeli, Yosiya aatsya 
nga afuniaakaka bibyeeso bye kamanaambo, ni khuukhupaka kimisiindi 
khweesi beesaayilakho Ashera. Waakhupaka bifwaani byoosi byekyela buufu 
busa, atweela ni bibyeeso khweesi booshelakho bubaane. Lwanyuma lwa bino 
byoosi nga byaaweele, waakobolayo i Yerusalemu. 

Khuufuumbula shitabo she Kamakaambila 
(2 Bayiinga 22.3-20) 

8Mu mwiiko kwa Yosiya kukuukhola likhumi na shinaane nga ali umuyiinga mu 
Yuda, awo nga waamala khaale khuupyeeluusa shibala shoosi atweela ni 
Liisaayilo Liikhulu ly'Omukasya, waarumana Shafani umusooleli wa Azaliya, 
Maseya gafana wa Yerusalemu, ni Yowa umusooleli wa Yehoahazi uwaba 
umuroni, khuutsya khwoombekha bushaakha Liisaayilo Liikhulu ly'Omukasya. 
9Basaani bataru bano baatsya isi Hilukiya uwaba umusaayi umukhulu, 
baamuwa tsinusu tseesi ba Levi babaaba baliinda khu shilibwa she Liisaayilo 
Liikhulu baabuusanisa. Tsinusu tsino baatsibuusanisa khukhwaama khu 
baandu ba Manase, ni ba Efurayimu, ni khukhwaama khu baandu babaaramile 
ba Isiraeli boosi, ni khuutubaasakho babaandu babaamenya mu Yuda, 
Benyamini ni mu Yerusalemu. 
10Lwanyuma tsinusu tsino watsiwa basaani babaaba nga balolelela kumulimo 
kwe khukhwoombekha Liisaayilo Liikhulu ly'Omukasya bushaakha. Tsinusu 
tsino tsindala baatsiraambisa khuusasula kumukheemba kwe baraambi. 
11Ne tsitsiindi tsitsiramile batsisasula babeetsi ni babombakhi, khuutsya 
khukula kamabaale kamabeetse, ni tsimbaawo tseesi baaba nga bakana 
khuraambisa khukhwoombekha bushaakha bibyoombekhe byoosi byeesi 
bayiinga ba Yuda baaba nga balekha busa byoonekha. 
12Baaraambi baaraamba ni bubwiyikinwa buukali naabi, ni baakhulu baabwe 
babaabalolelela baaba nibo Yahasi ni Obadiya, nga baama mu shikuuka she ba 
Levi sha Merari, atweela ni Zekariya, ni Meshulamu nga nabo baama mu 
shikuuka she ba Levi sha Kohasi. Ba Levi babaandi babaaramile babaaba 
baamanyilifu naabi mu khweemba kimyeenya, 
13nibo babaaba nga balolelela baasuti be bibiindu, ni naabo babaaraamba 
kimilimo kikikhali mitweela ta. Ba Levi babaaramile baaroborebwa khuuba 
baaroni, baalala khuuba baakhulu, ni babaandi khukhwiimikha nga bebuula 
khuuliinda shilibwa she Liisaayilo Liikhulu. 

14Khu mbuka isi baaba nga balikho bareera tsinusu tseesi baabuusanisa mu 
Liisaayilo Liikhulu ly'Omukasya, umusaayi umukhulu Hilukiya wanyoola 
Shiitabo shishabamo Kamakaambila k'Omukasya, keesi aawa Musa. 
15Kila Hilukiya alomela Shafani, uwaba umuroni ari, “Bona naanyoolile Shiitabo 
shishiilimo Kamakaambila mu Liisaayilo Liikhulu ly'Omukasya!” Lwanyuma 
waasuta shiitabo tsana waashakaanisa Shafani. 
16Shafani naye waasuta shiitabo isho waashireera isi umuyiinga Yosiya, 
waamuboolela ari, “Babaakaanisi boowo balikho bakhola byoosi byeesi iwe 
wabalakila khuukhola. 
17Tsinusu tsoosi tseesi baabuusanisa khukhwaama mu Liisaayilo Liikhulu 
ly'Omukasya, baatsiwaanayo isi abo babaalolelela baraambi, ni isi abo babaali 
khuuraamba. 
18Ne O Umuyiinga, iliwo shishiindu shishiindi. Umusaayi umukhulu Hilukiya 
ambeele shiitabo shino.” Lwanyuma Shafani waashisomela umuyiinga. 
19Ne umuyiinga n'awulila bilomo bibyasomebwa khukhwaama mu Shiitabo she 
Kamakaambila, woonuulaka bikwaaro byeewe mu mutaambo kumukali. 
20Lubaluba waalaanga atweela Hilukiya, Ahikamu umusooleli wa Shafani, 
Abudoni umusooleli wa Mika, n'umuroni Shafani, atweela ni Asaya umwakaanisi 
weewe. Lwanyuma waabalomela ari, 
21“Ni mutsye mu Liisaayilo Liikhulu, mwireebekho isi Umukasya khu lwase, ni 
khulwe babaandu babaaramawo ba Isiraeli ni Yuda. Tsya mwireebe khuumanya 
bilomo bino bibyaronebwa mu Shiitabo shino she Kamakaambila sheesi 
baanyoolile. Lirima ly'Omukasya lyakhiile khuuba nga lili lirafu naabi khu 
lweefwe, lwekhuuba baakuuka beefwe sibaawulila kamakaambila 
kakaaronebwa mu shitabo shino ta. Ifwe khwakhukhola byoosi byeesi shiitabo 
shino shiloma shiri khwaakha khuukhola ta.” 
22Aryo Hilukiya atweela ni basaani bane beesi aaba nabo, baatsya khuukanikha 
isi umuŋoosi umukhasi Huluda. Niye aaba umukhasi wa Shalumu umusooleli wa 
Tikuva, umusooleli wa Hasira. Umuŋoosi umukhasi yuno niye uwaba nga 
aloolelela isanduuku ibiikha bikwaaro by'omuyiinga. Niye aba amenya mu 
shisiintsa she ngaaki she mu Yerusalemu. Ni baamunyoola ingo weewe 
baamukanikhayo, naye 
23waabalomela ari, “Inywe baabarumaane, ne niimwileyo muboolele umusaani 
ubaruumaane byeesi Umukasya aloma muri, 
24‘Sheesi Umukasya aloma nisho ndi; ali khuutsya khuureera shitaambiso khu 
shibala shino, atweela ni khu baandu babashilimo boosi. Bitsubo byoosi 
bibyaronebwa mu shitabo shino byeesi basomile, bitsya khwoolelela khu 
muyiinga wa Yuda. 
25Lwekhuuba babaandu baase baayindurakho, baatsya baawaanayo tsisaayilo 
isi ba wele be kamanaambo, naluundi baayisaaya bifwaani byeesi babeene 



962 

 

 
Ibayibuli Ingwalaafu 

© 2016 Bible Society of Uganda. 
  

 

 

bekholela ni kamakhono kaabwe. Ni nashiryo baasyuubuluusile lirima lyase khu 
shifwo shino, silitsya khuuwawo ta.’ 
26Ne ni mutsye muboolele umuyiinga wa Yuda ubarumaane khukhwiireeba isi 
Umukasya muri, ‘Umukasya Wele wa Isiraeli waamanyile kumutaambo 
kukukhuwaambile, nga n'uwuliile bari linaambo lino ni babaandu baamwo 
boosi batsya khuhela. 
27Uwuliile kumutaambo, wewosa wamweene mu moni tsa Wele, nga n'umalile 
khuuwulila bilomo bino bye khuuhela, naluundi woonuulaka ni bikwaaro 
byoowo mu mutaambo, waalila nga wibiyiisa. Ilala naawuliile khuulila 
khwoowo. 
28Nashiryo, singene isiindikhe shitaambiso she khuuhesa shino ta, 
indiikhulekha umale khuufwa, bakhuusiikhe mu lukoosi.’ ” Baryo baasuta 
buurume buno khukhwaama isi Huluda, baabwisilayo umuyiinga Yosiya. 

Yosiya asoma Shiitabo she Kamakaambila ka Wele 
(2 Bayiinga 23.1-3) 

29Lwanyuma umuyiinga Yosiya waarumanisa balaanga atweela baaraangilisi 
boosi be mu Yuda ni Yerusalemu. 
30Aryo waatsya mu Liisaayilo Liikhulu ly'Omukasya, nga ali ni babaandu boosi 
ba Yuda ni be mu Yerusalemu, atweela ni basaayi ni ba Levi beene. Baryo 
babaandu boosi nga baabuusaane, umweene waabasomela Shiitabo she 
Ndakaano, she Kamakaambila ka Wele, sheesi baanyoola mu Liisaayilo Liikhulu, 
nga bawuliilisile. 
31Aryo nga waamalile khuubisoma, waaniina mu shifwo sheewe 
shishareebwawo nga sh'omuyiinga. Wemikha wakhola indakaano nga asuubisa 
khuuwulila byeesi Umukasya akana, nga aloondelela kamakaambila keewe, ni 
biilakilo byeesi baarona mu shitabo. 
32Lwanyuma waalakila babaandu boosi be mu Yerusalemu, ni be mu Benyamini 
boosi khuukhola shisuubiso nisho shitweela sheene. Ni khuuwulilatsaka Wele 
isi baakuuka baabwe besaayatsaka. 
33Yosiya waafuniaakaka bifwaani byoosi bibyaba mu shibala sha Isiraeli shoosi, 
waalakila babaandu boosi khukhwisaaya Umukasya Wele waabwe. Mu biifukhu 
bya Yosiya byoosi byeesi aabeela umuyiinga, mbaawo umuundu na mutweela 
uwaborokha waarura khu Mukasya, Wele we bakuuka baabwe ta. 

2 Bye Kimiboolo 35 

Yosiya ekhoyela Kamayiiya ke Khuubirakho 

(2 Bayiinga 23.21-23) 

1Yosiya walaangilila bye khukhwikhoyela Kamayiiya ke Khuubirakho mu 
Yerusalemu khulw'Omukasya. Shikila khu shifukhu she likhumi na bine, she 
kumweesi kukuunyoowa, bakhoonyaka kamasheese lwe Kamayiiya kano. 

2Khu shifukhu khweene ukhwo, Yosiya waabonela ilala ari akabila basaayi 
kimilimo kyaabwe, naluundi waababoolelela khuukhola kumulimo kwaabwe 
buulayi mu Liisaayilo Liikhulu ly'Omukasya. 
3Aryo walaanga atweela ba Levi babaakaanisatsaka Umukasya mu bukhosefu, 
naluundi nga baleekela babaandu kamakaambila keewe, waabalomela ari, “Ni 
mure Isanduuku iye Kamakaambila mu Liisaayilo Liikhulu lyeesi Solomoni, 
umusooleli wa Dawudi, umuyiinga wa Isiraeli ombekha. Inywe simwaakha 
khuukisutsatsaka luundi khu mayi keenywe khuukyaamisa mu shifwo shitweela 
khuukiyila mu shifwo shishiindi ta. Ari ngana mwibalaayise, mwakaanisatsake 
Umukasya atweela ni babaandu beewe. 
4Ni mwirekekhe mwabeene, mutsye mukhole kumulimo kweesi Dawudi 
atweela ni Solomoni babaalakila khukholatsaka, khuuloondekhana ni bukuuka 
bweenywe bukyeekhe. 
5Ni mwikhalemo kamatuuli, lwanyuma mwiyantse mu bifwo byeenywe 
khuuloondekhana ni tsiingo tsa buli mutweela, nio babaandu ba buli muungo 
banyale khuufuna khuyeetebwa khukhwaama isi muli, nga bareera biwaanwa 
byaabwe. 
6Nga babaandu bareerire lisheese lye Khuubirakho, mwaakha mulikhoonye 
khukhwipyeeluusa mwabeene, mwiŋoonaŋoone khuuyeeta abo babaakane 
beetse. Mwaakha khuuloondelela bilakilo byoosi byeesi Umukasya aawa Musa.” 
7Lwanyuma Yosiya wahaana khukhwaama khu biindu byeewe, kamasheese ni 
tsimbusi tsitsoola kimikaanda kitaru (30,000), waalooselakho ni tsikhaafu 
bikana bitaru (3,000), lwe babaandu khuuwaanayo Kamayiiya ke Khuubirakho. 
8Ni baakhulu babaandi be mu buyiinga bwa Yosiya nabo bawaanayo khu byaayo 
byaabwe isi babaandu, basaayi, ni isi ba Levi khuuba tsisaayilo, nga mbaawo isi 
bawaanyiinya ta. Hilukiya, Zekariya, ni Yehiyeli, nibo baaba baakhulu 
babaaloolelela Liisaayilo Liikhulu, nabo bawaana isi basaayi kamakheese ni 
tsimbusi bibyoola bikana bibili ni bitoondo bisesaba (2,600), balooselakho 
tsiwuunwa bitoondo bitaru (300), byeesi baawaanayo khuuba biwaanwa bye 
kamayiiya ke Khuubirakho. 
9Konaya, ni babandaaye babili Shemaya ni Nesanaeli, atweela ni Hashabiya, 
Yeyiyeli, ni Yozabadi, boosi baaba baaraangilisi be ba Levi, nabo baawaanayo 
kamasheese ni tsimbusi bibyoola bikana biraano (5,000), balooselakho 
tsikhaafu bitoondo biraano (500), lwe tsisaayilo tsintsoshe. 
10Buli shiindu ni shaba nga shaamalile khaale khuurekekhebwa lwe Kamayiiya 
ke Khuubirakho, basaayi atweela ni ba Levi beemikha mu bifwo byeesi Yosiya 
aabalakila khuuraambilamo, khuuloondekhana ni kamatuuli kaabwe. 
11Lwanyuma ba Levi baasala kamasheese ke Khuubirakho, basuta kamalasile 
bakawa basaayi. Basaayi nabo bayila kamalasile kano bakawaanyaka khu 
sheeso, nga ba Levi nibo beeloosela ni khuubaaka. 



964 

 

 
Ibayibuli Ingwalaafu 

© 2016 Bible Society of Uganda. 
  

 

 

12Baryo bakabananisamwo biwaanwa bye khukhwoosha isi babaandu 
khuuloondekhana ni tsiingo tsaabwe, lwanyuma nabo baabiwaanayo isi 
Umukasya, nga ni sharonebwa mu Shiitabo sha Musa. Baakhola shishiindu nisho 
shitweela khu khaafu natso. 
13Lwanyuma boosha kamasheese ke Khuubirakho, nga baloondelela bilakilo 
bibyabaweebwa; ni biwaanwa bye tsinyama bibyarama, baatsiteekhela busa mu 
saatsi, tsibinikha, ni khu bifuruuya. Lwanyuma bareera inyama iyo khaangu 
ibulafu, baakikabila babaandu khuulya. 
14Nga bibiindu byoosi biwa, ba Levi nabo baaba nga beŋoonaŋoonela babeene 
ni lwe basaayi, biwaanwa bye Khuubirakho, lwekhuuba basaayi, babaaba 
babetsukhulu ba Aroni, beyukaasa naabi khu shifukhu isho shoosi khuuwakho, 
nga boosha kiminaawa khu sheeso. 
15 Nga kamayiiya kano katsya mu moni, batweela khu Levi baaba nga 
baŋooŋoonele babeembi be kimyeenya ni baaliindi be khu bilibwa, biwaanwa 
bye Khuubirakho. Shino shanyalisa babeembi bano khuulekha khurura mu 
bifwo byaabwe khuuloondekhana ni biilakilo bibyaweebwa ni Dawudi, Asafu, 
Hemani ni Yedusuni, uwaba umuŋoosi. Ni baaliindi be khu bilibwa nabo 
baarama mu bifwo byaabwe nga baaliindiile ilala. 
16Kuryo kumukholo kwe Kamayiiya ke Khuubirakho kuno lwe khukhwisaaya 
Umukasya, kwakholebwa khu shifukhu isho. Tsisaayilo tsintsoshe tsoosi 
tsokhebwela khu sheeso isi Umukasya, nga umuyiinga Yosiya n'alakila. 
17Babaandu ba Isiraeli boosi babaabawo bekhoyela Kamayiiya kano ke 
Khuubirakho, atweela ni kamayiiya ke Kumukaati kukukhaabamo kamamela ta, 
khuumala biifukhu musaafu bibuufu. 
18Abe khukhwaamila ilala khu biifukhu by'omuŋoosi Samweli, 
yaakhubatsakawo khukhwikhoya khwe Kamayiiya ke Khuubirakho nga kano ta! 
Mbaawo umuyiinga ukuundi mu Isiraeli uwakholakho Kamayiiya nga kano keesi 
Yosiya aakhola, nga atubaasa atweela basaayi ni ba Levi, ni babaandu be mu 
Yerusalemu ni Yuda boosi, atweela ni Isiraeli ta. 
19Kamayiiya kano kaakholebwa mu mwiiko kwe likhumi na shinaane kwe 
buyiinga bwa Yosiya mu Yuda. 

Yosiya afwiila mu busoolo 
(2 Bayiinga 23.28-30) 

20Lwanyumakho nga Yosiya waamalile khuumiliisa Liisaayilo Liikhulu, 
umuyiinga wa Misiri Neko waraangilila liiye lyeewe, waatsya khu shiriimba 
Karikyemishi shishaba khu ndulo khwe luluutsi Efurati khusoolana. Umuyiinga 
Yosiya naye waatsya ni baselikhale beewe khukhwakaanana ni ba Misiri mu 
busoolo. 
21Ne umuyiinga Neko waarumanisa buurume buno isi umuyiinga Yosiya, nga 
buloma buri, “Shiina sheesi ulikho unganakho, iwe umuyiinga wa Yuda? Ise 

siindikho ni she khuulomana ni nawe ta. Ise ndi khuutsya khuusoolana ni 
linaambo liliindi, ni Wele waandakiile ari injubakekho naabi. Wele ali khu 
lubeka lwase, nashiryo iwe siinga ukhakakho khukhuundeesa, umweene kane 
akhuwe shitaambiso.” 
22Ne Yosiya niye waalekha khuwuliilisa khureewuula khwa Neko ta, ate nga 
khuureewula ukhwo khwaama isi Wele umweene! Ne shonyene ndi wakhalawo 
khukhwiitsisatsisa, waraangilila liiye lyeewe, wakhuumba waatsya mu busoolo 
khusoolana ni Neko khu musaleela kwa Megido. 
23Nga balikho basoolana, baselikhale be mu Misiri babalasa buyiingo, baalasa 
umuyiinga Yosiya ni khafumo. Kila alomela babaakaanisi beewe ari, 
“Nimuundusewo ano! Bandasile khaafumo.” 
24Baryo baasuta Yosiya baamurusa mu shikaari sheewe, baamuyila baamura mu 
shikaari sheewe shishiindi, baamwiisayo i Yerusalemu, isi aafwiila. Lwanyuma 
baamusiikha aambi ni tsiŋani tse bayiinga. Babaandu boosi be mu Yuda ni 
Yerusalemu, baalila naabi lwe khuufwa khweewe. 
25Umuŋoosi Yeremiya waaronayo kimyeenya kye kamasika khuushebulila 
Yosiya. Khukhwaamila abweenewo khukhwoolesa ni shaleelo shino, babaandu 
be mu Yuda ni baaba nga balila Yosiya, baashiraambisa kimyeenya ikyo. 
Kimyeenya kino kye kamasika baakirona mu Shiitabo she Khukhwiwunamila. 
26Bibiindu byoosi byeesi Yosiya aakhola nga ali umuyiinga, nga waareerekho ni 
buraambi bweewe khukhwiyikina Umukasya, nga aloondelela bibyaronebwa 
mu Makaambila k'Omukasya, 
27khukhwaamila ilala iburakikhilo khukhwoolesa ibwaakamilo, byaaronebwa 
mu Shiitabo she Bibyaamayo bye Bayiinga ba Isiraeli ni Yuda. 

2 Bye Kimiboolo 36 

Umuyiinga Yehoahazi awula Yuda 

(2 Bayiinga 23.30-35) 

1Lwanyuma lwa Yosiya Khuufwa, babaandu ba Yuda baakhola umusooleli 
weewe Yehoahazi khukhwiila mu bikyele byeewe nga umuyiinga. 
2Niye aaba nga oolesa kye bukhulu kamakhumi kabili na kitaru khu mbuka iyo, 
lwanyuma waawula khuumala kimyeesi kitaru kyonyene, nga asiintsiila mu 
Yerusalemu. 
3Lwanyuma umuyiinga Neko uwa Misiri weetsa waawaamba Yehoahazi, 
waalakila ari Yuda imusasule kumusolo kukwoola tsikilo bikana bitaru ni 
bitoondo bine tse feetsa (3,400), ni tsikilo kataru na tsine (34) tse zaabu. 
4Aryo umuyiinga wa Misiri uyo waarobora wandaaye wa Yehoahazi isi 
baalaanga bari Eliyakimu, waamwikyelisa umuyiinga wa Yuda, waashuusa 

lisiina lyeewe lya Eliyakimu waamulaanga ari Yehoyakimu. Lwanyuma Neko 
waasuta Yehoahazi waamuyila i Misiri nga umubowe weewe. 

Yehoyakimu umuyiinga wa Yuda 
(2 Bayiinga 23.36—24.7) 

5 Yehoyakimu ekyela umuyiinga nga olesa kye bukhulu kamakhumi kabili na 
kiraano, lwanyuma waawula nga umuyiinga khuumala kimiiko likhumi na 
mutweela nga asiintsiila i Yerusalemu. Yehoyakimu waaminyaalila Umukasya 
Wele weewe, nga akhola bye bubwoonaki biikali mu moni tseewe. 
6 Lwanyuma umuyiinga Nebukaduneeza uwe Babulooni weetsa weebwakala 
Yuda. Aryo wafwaakhila Yehoyakimu, waamubowa kiminyololo, waamuyila i 
Babulooni. 
7Nebukaduneeza waasutaka ni bye buyiindifu biikali bibyaba mu Liisaayilo 
Liikhulu ly'Omukasya, waabiyila waabira mu lubili lweewe i Babulooni. 
8Bibiindu bibiindi byoosi byeesi Yehoyakimu aakhola nga ali umuyiinga, ni 
khuuyililamo bibiindu biibi ni bye bubwoonaki byeewe byoosi, byaronebwa mu 
Shiitabo she Bayiinga ba Isiraeli ni ba Yuda. Umusooleli weewe Yehoyakini 
waamwilila mu bikyele byeewe nga umuyiinga. 

Yehoyakini umuyiinga wa Yuda 
(2 Bayiinga 24.8-17) 

9Yehoyakini ekyela umuyiinga nga ali ni kye bukhulu likhumi na shinaane, 
lwanyuma waawula nga umuyiinga khuumala kimyeesi kitaru ni biifukhu 
likhumi byonyene, nga asiintsiila i Yerusalemu. Yehoyakini waaminyaalila 
Umukasya nga akhola bye bubwoonaki buukali mu moni tseewe. 
10Kumwiiko nga kuwakho, umuyiinga Nebukaduneeza wa Babulooni, 
waarumanisa baatsya baamuwaambila Yehoyakini, baamureera i Babulooni, 
atweela ni bye buyiindifu bibiindi bibyaba mu Liisaayilo Liikhulu. Lwanyuma 
Nebukaduneeza waarobora wandaaye Zedekiya, waamwikyelisa niye khuuba 
umuyiinga. 

Zedekiya umuyiinga wa Yuda 
(2 Bayiinga 24.18-20; Yeremiya 52.1-3a) 

11 Zedekiya ekyela umuyiinga nga olesa kye bukhulu kabili na mutweela, 
lwanyuma waawula nga umuyiinga khuumala kimiiko likhumi na mutweela nga 
asiintsiila i Yerusalemu. 
12Naye waaminyaalila Umukasya Wele weewe, nga akhola bye bubwoonaki 
buukali mu moni tseewe. Ekaanila ilala khushuusakho tsisaambo tseewe tse 
bubwoonaki, abe yakhaba nga umuŋoosi w'Omukasya Yeremiya aamureewula. 

Khuwaambibwa khwa Yerusalemu 
(2 Bayiinga 25.1-21; Yeremiya 52.3b-11) 

13 Zedekiya waaminyaalila ni Nebukaduneeza umuyiinga wa Babulooni, akhaba 
nga aamuwaanyiinya khuukhola shishitsubo mu lisiina lya Wele, she khuuba 
uwulila. Musaambo iyo, Zedekiya waaba ni shikili, waaloba khushuukha 

khukhwiila isi Wele wa Isiraeli, naluundi waaminyaalila ni Nebukaduneeza 
naye. 
14Musaambo niyo ndweela, ni basaayi babaaba baaraangilisi, atweela ni 
babaandu ba Yuda boosi, boonekhela ilala, baalekha khuba babeyikinwa ta. 
Baryo baaba nga baloondelela tsisaambo tse kamanaambo kakaabebotokhelela, 
banyaalutaka Lisaayilo ly'Omukasya, lyaalekha khwaakhila ni 
khukhwisaayilamo ta. 
15Ne Umukasya Wele we baakuuka baabwe wawaambila babaandu beewe 
shiisa, atweela ni Lisaayilo lyeewe Likhosefu, waaba nga abarumanila baŋoosi 
beewe, khuutsyatsaka kimiluundi mikali, nga babareewula lwe bibyoonako 
byaabwe. 
16Ne babaandu baaba nga batsekhelela luundi nga baatyaabila baŋoosi tsana 
abo, nga balekelesaka bilomo byaabwe. Musaambo iyo baaba nga balekelesa 
byeesi Umukasya Wele waabwe, aaba nga ali khuubaboolela, khukhwoolesa khu 
mbuka isi lirima lyeewe lyamuniinila, waakhalawo khuuwa Yuda ni Yerusalemu 
shitaambiso. 
17 Umukasya waareera umuyiinga wa Babulooni, khukhwiitsa khwiibwakala 
Yerusalemu. Nebukaduneeza waakhoonyaka baahele boosi, nga mbaawo na 
mutweela isi alekha ta, oba umusaani, oba umukhasi, oba umwaana, oba 
umukhulu. Musaambo iyo, Umukasya waaba nga abawaanayo boosi mu 
mukhono kwa Nebukaduneeza, waabeeraka boosi. 
18Lwanyuma waalakila baasutaka bibiindu byoosi bibyaba mu Liisaayilo 
Liikhulu, baanuulaka bye buyiindifu byoosi bibyaba mu lubili lw'omuyiinga ni 
baakhulu beewe babaandi. Bino byoosi waabiyaaya, waabiyila i Babulooni. 
19 Liiye lya Nebukaduneeza lyoosha Liisaayilo Liikhulu lya Wele, baafuniaakaka 
ni kutikiiyi kwa Yerusalemu, boosha na buli shombekhe shoosi shishaba mu 
shiriimba, ni bibiindu bye buyiindifu byoosi. 
20Babaandu babaawona baabasuta baabayila i Babulooni nga baabowe, khuuba 
nga babaakaanisi b'omuyiinga ni basooleli beewe. Byaba biryo khukhwoolesa 
Pasiya nalyo nilyekyela linaambo lye kamaani. 
21 Biryo bilomo bya Yeremiya umuŋoosi byoolela. Shibala sha Yuda shoosi 
shekyela shishoomu busa nga shiwolakho. Shiryo shaaba nga ari shoolelesa 
khuuwola khwe tsisabato tseesi baalyaakhana. Bifukhu byeesi shibala shino 
shamala nga shili shiryo, byoolesa kimiiko musaafu, nga shoolelesa tsisabato. 

Sayiraasi alakila khukhwiilayo khwe ba Isiraeli 
(Ezira 1.1-4) 

22Mu mwiiko kukuunyoowa kwa Sayiraasi, nga umuyiinga wa Pasiya, Umukasya 
woolelesa buŋoosi bweesi Yeremiya aakanikha. Umukasya waakhupilisa 
Sayiraasi, waakhola shikuukuulo, waashira mu burone, waalakila khuushiyila 
mu buyiinga bweewe bwoosi. 

23Shikuukuulo shino shaloma shiri, “Ise ndi umuyiinga Sayiraasi, uwa Pasiya. 
Umukasya Wele we likulu, wakholile ise khuuba umuwuli wa buli linaambo 
lyoosi khu shibala. Waandoboore ise khuumwombekhela Liisaayilo Liikhulu mu 
Yerusalemu, shishiili mu Yuda. Buli mutweela khusiinywe mweesi uli 
w'Omukasya, anyala watsyayo mu Yuda khukhola kumulimo kuno. N'Umukasya 
Wele umweene, kane abe ni nanywe!” 

Ezira 

Ezira 1 

Bayudaaya bakobola khukhwaama mu bubowe 

1 Mu mwiiko kukuunyoowa, nga Sayiraasi ali umuyiinga wa Pasiya, Umukasya 
woolelesa buuŋoosi bwa Yeremiya bweesi aaloma ari kane afukurise kumwoyo 
kwa Sayiraasi, khuubona ari olelesa buŋoosi buno nga abura mu buwaandiikhe, 
ni khuubwakaanisa buli aandu oosi mu buyiinga bweewe. 
2 “Lino lili likaambila khukhwaama isi ise umuyiinga Sayiraasi: Umukasya Wele 
we likulu waayifuumbasa ise buyiinga bwe khu shibala bwoosi, naluundi 
waayindobora ise khuumwoombekhela niye Liisaayilo Liikhulu mu Yerusalemu 
she mu Yuda. 
3Inoomba ndi khali Wele abeele ni nanywe babaandu beewe mweesi. Buli 
mutweela khuusiinywe ali ni khuukobolayo i Yerusalemu, khuutsya 
khwoombekha bushaakha Lisaayilo ly'Omukasya, Wele wa Isiraeli, uuli Wele 
uwisaayibwa mu Yerusalemu. 
4Nashiryo babaandu boosi babaali mu bifwo byoosi mweesi ba Isiraeli 
babaaramawo bamenya, bali ni khuubawa bibiindu bibinakanibwa nga ifeetsa, 
ni zaabu, atweela ni bibiindu bibiindi, ni bibyaayo, ni biwaanwa bibiindi bye 
khukhwoombekha bushaakha Liisaayilo Liikhulu lya Wele mu Yerusalemu.” 
5Isho shaakila baaraangilisi be bukuuka bukyeekhe mu Yuda ni mu Benyamini, 
atweela ni basaayi ni ba Levi, na buli mutweela uwewulila ari Wele ali 
khuumutsuntsumilisa; boosi benyukha aasi beŋoonaŋoona khuutsya i 
Yerusalemu, khuutsya khwoombekha bushaakha Liisaayilo Liikhulu 
ly'Omukasya. 
6Babaandu boosi babaaba babesanwa baabwe baabayeeta nga babawa bibiindu 
bye feetsa, i zaabu, ni bibiindu biindi biikali ni bibyaayo, nga baareerekho ni 
biwaanwa bye beeyi ingali, ni khuutubakho biwaanwa bye khuuwaanayo mu 
Liisaayilo Liikhulu. 
7Umuyiinga Sayiraasi waakobosakayo ni bibiindu abe byeesi Nebukaduneeza 
aasuta khukhwaama mu Yerusalemu, waabireera waabira mu lisaayilo lye ba 
wele beewe. 
8Sayiraasi aabyakaanisa isi Misiredaasi, uwaba nga akhulila libiikhilo lyeewe 
likhulu, naye waabibalilila buulayi, waabiwaanayo isi Sheshibazari, uwaba 
gafana wa Yuda. 
9Buukali bwe bibiindu ibyo bwaba buri: Tsiselo tse zaabu kamakhumi kataru 
(30); tsiselo tse feetsa shikana shitweela (1,000) tsitsiindi kamakhumi kabili na 
syeenda (29), 

10ni bibuumba bye zaabu kamakhumi kataru (30), bibuumba bye feetsa 
bitoondo bine ni likhumi (410), ni bibiraambisibwa bibiindi shikana shitweela 
(1,000). 
11Khuuyiilila atweela tsiselo ni bibuumba ni khuutubakho bibiraambisibwa 
bibiindi bye zaabu ni feetsa byaba bikana biraano ni bitoondo bine (5,400). 

Ezira 2 

Luruungo lwe babaandu babaakobolayo 

(Nehemiya 7.4-73) 

1Umuyiinga Nebukaduneeza uwa Babulooni aaba waayila babaandu be mu Yuda 
baakali khuuba baabowe mu Babulooni. Khu mbuka yino baakali khu nibo 
baakobolaka mu Yerusalemu ni mu Yuda, nga buli mutweela atsya khuumenya 
mu shiriimba sheewe shisheene. 
2Baakobolaka nga baraangililwa ni Zerubabeli, Yeshuwa, Nehemiya, Serayiya, 
Reeluyiya, Modekaayi, Bilushani, Misiparu, Rehumu, ni Baana. Luno nilwo 
luruungo lwe babaandu ba Isiraeli babaakobola: 
3Babetsukhulu ba Paroshi baaba boola shikana shitweela, shitoondo shitweela 
ni kamakhumi musaafu na babili (1,172). 
4Babetsukhulu ba Shefatiya baaba boola bitoondo bitaru ni kamakhumi musaafu 
na babili (372). 
5Babetsukhulu ba Ara baaba boola bitoondo musaafu ni kamakhumi musaafu na 
baraano (775). 
6Babetsukhulu ba Pahasi-Mowabu, nga nibo baaba basooleli ba Yeshuwa ni 
Yowabu, baaba boola bikana bibili, bitoondo shinaane ni likhumi na babili 
(2,812). 
7Babetsukhulu ba Elamu baaba boola shikana shitweela, bitoondo bibili ni 
kamakhumi karaano na bane (1,254). 
8Ba Zatu boola bitoondo syeenda ni kamakhumi kane na baraano (945). 

9Ba Zakayi boola bitoondo musaafu ni kamakhumi kasesaba (760). 

10Ba Bani boola bitoondo bisesaba ni kamakhumi kane na babili (642). 

11Ba Bebayi boola bitoondo bisesaba ni kamakhumi kabili na bataru (623). 

12Ba Azigadi boola shikana shitweela, bitoondo bibili, ni kamakhumi kabili na 
babili (1,222) 
13Ba Adonikamu boola bitoondo bisesaba ni kamakhumi kasesaba na basesaba 
(666). 
14Ba Bigivayi boola bikana bibili, ni kamakhumi karaano na basesaba (2,056) 

15Ba Adini boola bitoondo bine ni kamakhumi karaano na bane (454). 

16Ba Ateri, khukhwaama mu Hezekiya, baaba boola kamakhumi syeenda na 
shinaane (98). 
17Ba Bezayi boola bitoondo bitaru ni kamakhumi kabili na bataru (323) 

18Ba Jora boola shitoondo shitweela ni likhumi na babili (112). 

19Ba Hashumu boola bitoondo bibili ni kamakhumi kabili na bataru (223). 

20Ba Gibari boola kamakhumi syeenda na baraano (95). 

21Ba Beselehemu boola shitoondo shitweela ni kamakhumi kabili na bataru 
(123). 
22Ba Netofa boola kamakhumi karaano na basesaba (56). 

23Ba Anasosi boola shitoondo shitweela ni kamakhumi kabili na shinaane (128). 

24Ba Azimavesi boola kamakhumi kane na babili (42). 

25Babetsukhulu ba Kiriyasarimu, Kyefira, ni Beerosi boola bitoondo musaafu ni 
kamakhumi kane na bataru (743). 
26Ba Rama ni Geba boola bitoondo bisesaba ni kamakhumi kabili na mutweela 
(621). 
27Ba Mikimashi boola shitoondo shitweela ni kamakhumi kabili na babili (122). 

28Ba Beseli ni Ayi boola bitoondo bibili ni kamakhumi kabili na bataru (223). 

29Ba Nebo boola kamakhumi karaano na babili (52). 

30Ba Magibishi boola shitoondo shitweela ni kamakhumi karaano na basesaba 
(156). 
31Babetsukhulu ba Elamu ukuundi boola shikana shitweela, bitoondo bibili, ni 
kamakhumi karaano na bane (1,254). 
32Ba Harimu boola bitoondo bitaru ni kamakhumi kabili (320). 

33Babetsukhulu ba Lodu, Hadidi ni Ono baaba boola bitoondo musaafu ni 
kamakhumi kabili na baraano (725). 
34Ba Yeriko boola bitoondo bitaru ni kamakhumi kane na baraano (345). 

35Ba Sena boola bikana bitaru, bitoondo bisesaba ni kamakhumi kataru (3,630). 

36Luruungo lwe basaayi nabo babaakobola lwaba luri: Babetsukhulu ba Yedaya, 
khuubirira mu Yeshuwa baaba boola bitoondo syeenda ni kamakhumi musaafu 
na bataru (973). 
37Ba Imeru baaba boola shikana shitweela ni kamakhumi karaano na babili 
(1,052). 
38Ba Pashuru boola shikana shitweela, bitoondo bibili ni kamakhumi kane 
musaafu (1,247). 
39Ba Harimu boola shikana shitweela ni likhumi na musaafu (1,017). 

40Luruungo lwe bukuuka bukyeekhe bwe ba Levi babaakobola lwaba luri: 
babetsukhulu ba Yeshuwa ni Kadimiyeli khuubirira mu Hodaviya baaba boola 
kamakhumi musaafu na bane (74). 
41Luruungo lwe babeembi be kimyeenya lwaba luri: babetsukhulu ba Asafu 
baaba boola shitoondo shitweela ni kamakhumi kabili na shinaane (128). 
42Luruungo lwe babaandu babebuula khu shilibwa she Liisaayilo Liikhulu lwaba 
luri: babetsukhulu ba Shalumu, ba Ateri, ba Talumoni, ba Akubu, ba Hatita, 
atweela ni babetsukhulu ba Shobayi, nga boosi khuuyilila atweela boola 
shitoondo shitweela ni kamakhumi kataru na syeenda (139). 
43Luruungo lwaabo abe babaakaanisa mu Liisaayilo Liikhulu babaakobola 
khukhwaama mu bubowe nilwo luno: babetsukhulu ba Ziha, ba Hasufa, ba 
Tabawosi, 
44ba Kerosi, ba Siyaha, ba Padoni, 

45ba Lebana, ba Hagaba, ba Akubu, 

46ba Hagabu, ba Shamulayi, ba Hanani, 

47ba Gideli, ba Gahari, ba Reyayiya, 

48ba Rezini, ba Nekoda, ba Gazamu, 

49ba Uza, ba Paseya, ba Besayi, 

50ba Asuna, ba Mewunimu, ba Nefisimu, 

51ba Bakubuku, ba Hakufa, ba Haruhuri, 

52Bazilusi, ba Mehida, ba Harusha, 

53ba Barukosi, ba Sisera, ba Tema, 

54ba Neziya, atweela ni babetsukhulu ba Hatifa. 

55Luruungo lwe babaakaanisi ba Solomoni babaakobola khukhwaama mu 
bubowe: babetsukhulu ba Sotayi, ba Hasoferesi, ba Peruda, 
56ba Yaala, ba Darukoni, ba Gidelu, 

57Shefatiya, ba Hatilu, ba Pokyeresi-Hazebayimu, ni ba Ami. 

58Khuutubaasa atweela luruungo lwe babaakaanisi be mu Liisaayilo Liikhulu, ni 
babaakaanisi ba Solomoni boola bitoondo bitaru, ni kamakhumi syeenda na 
babili (392), babaakobola khukhwaama mu bubowe. 
59Yabawo nabo babaakobola khukhwaama mu biriimba bye mu Babulooni nga 
nibyo Telu Mela, Telu Harusha, Kyerubu, Adani, ni Imeru. Ne shonyene ndi 
baakhasikha khukhwookesanisa bukuuka bwaabwe bukyeekhe mweesi 
baarubukhamwo mu Isiraeli. 
60Bano baaba nibo babetsukhulu ba Delaya, ba Tobiya, ni ba Nekoda boola 
bitoondo bisesaba, ni kamakhumi karaano na babili (652). 

61Luruungo lwaabo babaaba batweela khu basaayi nilwo: babetsukhulu ba 
Habaya, ba Hakozi, ni babetsukhulu ba Barizilayi. Barizilayi yuno aayila 
umukhasi khukhwaama mu khakuuka khakyeekhe kha Barizilayi, uwe mu 
shikuuka sha Gileyadi, naye waatwiikhibwa lisiina lyeene ilyo. 
62Babaandu beene bano baaweentselesa burone bububawaambakho nga be 
muungo, ne baalekha khuubunyoola ta, isho shaakila baabenyusa khu luruungo 
lwe basaayi lwekhuuba baayilibwa nga baanyaalu. 
63Aryo kila gafana waabwe alakila ari balekhe khulyakho biilyo biikhosefu 
byoosi ta, khukhwoolesa nga umusaayi waanyoowele khukhwiireebakho khu 
Urimu ni Tumimu. 
64Buukali bwe babaandu boosi babaakobola khukhwaama mu bubowe bwaba 
kimikaanda kine, bikana bibili, bitoondo bitaru ni kamakhumi kasesaba 
(42,360), 
65nga waareere atweela babaakaanisi baabwe besaani bekhasi boola bikana 
musaafu, bitoondo bitaru ni kamakhumi kataru na musaafu (7,337); naluundi 
baaba ni babeembi be kimyeenya besaani ni bekhasi nga boola bitoondo bibili 
(200). 
66Beetsa ni tsiŋwaaŋwa tsitsoola bitoondo musaafu ni kamakhumi kataru na 
tsisesaba (736), ni tsinyuumbu natso tsitsoola bitoondo bibili ni kamakhumi 
kane na tsiraano (245), 
67ni tsiŋamila natso tsoola bitoondo bine, ni kamakhumi kataru na tsiraano 
(435), ni tsisikilya tsoola bikana bisesaba, bitoondo musaafu, ni kamakhumi 
kabili (6,720). 
68Nga babaandu bano ni boola mu Yerusalemu isi Liisaayilo Liikhulu 
ly'Omukasya lyaaba, batweela khu baaraangilisi be tsiingo baawaanayo 
biwaanwa bye khuyeeta mu khwoombekha bushaakha Lisaayilo lya Wele 
Likhulu, mu shifwo shalyo shisheene. 
69Nga ni baanyalisa khuuwaana, baawaanayo i zaabu iyoolesa busiro tsikilo 
bitoondo biraano (500), ni feetsa iyoolesa busiro tsikilo bikana bibili, ni 
bitoondo shinaane (2,800), ni bikwaaro bye basaayi shitoondo shitweela (100). 
70 Baryo basaayi, ba Levi, babeembi be kimyeenya, babeebuula khu Liisaayilo 
Liikhulu, atweela ni babaakaanisi baamwo, baakobolaka bamenyatsaka mu 
biriimba byaabwe, atweela ni babaandu babaandi. Baryo ba Isiraeli boosi 
baamenya mu biriimba byaabwe. 

Ezira 3 

Khukhwoombekha Shisheeso bushaakha ni Biwaanwa bibyanyoowakho 

1Mu mweesi kukuukhola musaafu, babaandu ba Isiraeli baaba nga ari bamenya 
mu biriimba byaabwe. Lwanyuma beetsa atweela boosi mu Yerusalemu. 

2Lwanyuma Yeshuwa umusooleli wa Yozadaki, nga ali atweela ni basaayi 
basheewe, ni Zelubabeli umusooleli wa Sheyalityeli, atweela ni baalebe beewe, 
baarakikha khukhwoombekha bushaakha shisheeso sha Wele wa Isiraeli. Isho 
shaakila shaabanyalisisa khuuwaanayo tsisaayilo khubweene khwo, nga 
baloondelela biilakilo bya Wele byeesi aawa Musa. 
3Baryo boombekha shisheeso mu shifwo mweesi shaba makiboole, abe yakhaba 
nga aabawo khuurya khuukali lwe babaandu babaaba nga bamenyayo khaale 
mu bifwo ibyo. Nga shaweele khukhwoombakhibwa, booshatsakilakho 
biwaanwa isi Umukasya buli kumutikhinyi ni buli angoloobe. 
4 Belooselatsaka khukhwiikhoyela Kamayiiya ke Tsiweema, nga baloondelela 
bibyaronebwa, mu khuwaanatsakayo tsisaayilo tsitsaakhila khu buli shifukhu. 
5Lwanyuma lweebyo, baaba nga bawaanatsakayo biwaanwa bya busheele, nga 
bye khushebulila Kumweesi Kumushaakha, ni biwaanwa bibiindi byeesi 
Umukasya aabalakila khukhwoosha. Baryo buli mutweela waaba nga 
areeratsaka biwaanwa isi Umukasya akhali khuuwaanyinyibwa ta. 
6Khukhwaamila ilala khu shifukhu shishinyoowa mu mweesi kukhola musaafu, 
babaandu baarakikha khukhwooshatsaka biwaanwa isi Umukasya, abe yakhaba 
nga kumusiingi kwe Liisaayilo Liikhulu kwaba nga kushiili khuurakikhibwa ta. 

Khukhwoombekha bushaakha khwe Liisaayilo Liikhulu 

7Lwanyuma baawa baboombakhi ni baabeetsi be tsimbaawo tsinusu, naluundi 
baawa babaandu be mu Sidoni, ni be mu Tuulo biilyo, ni bye khuunywa, ni 
kamafura ke khuuteekha, nio banyalise khuubareerera bikyeenga bye kimisaala 
kedari khukhwaama i Lebanooni khuukireera i Yopa. Bino byoosi baabikhola 
khuusiintsiila khu biilakilo byeesi umuyiinga Sayiraasi, uwa Pasiya aabawa. 
8Baryo mu mweesi kwe khabili, kwe mu mwiiko kwe khabili, nga nio babaandu 
balikoboole i Yerusalemu, khukhwaama mu Babulooni, baarakikha kumulimo 
kwe khukhwoombekha Liisaayilo Liikhulu. Zelubabeli umusooleli wa 
Sheyalityeli, Yeshuwa umusooleli wa Yozadaki, atweela ni babandaayabwe 
basaayi, ni ba Levi, ni khuutubakho babaandu boosi babaakobola khukhwaama 
mu bubowe, baarakikha khuuraamba. Baaroboraka ni ba Levi abe baboolesa 
kimiiko kabili kye bukhulu ni khuuniina angaaki, khuuba nga nibo 
babaaloolelela mitweela khu milimo kikyakholebwa. 
9Baryo ba Levi nga nibo Yeshuwa ni basooleli beewe, atweela ni baalebe beewe, 
ni khuutubakho Kadimiyeli ni basooleli beewe, atweela ni basooleli ba Henadadi 
ni basooleli baabwe ni babandaayabwe, ni ba Levi boosi, betubaasila atweela mu 
khuloolelela ni khuukhupilisa abo babaaba baraamba kimilimo. 
10 Baboombekhi ni baaba nga baamalile khukhwoombekha kumusiingi kwe 
Liisaayilo Liikhulu, basaayi bakwaara bikwaaro byaabwe, beetsa nga bafuura 
tsikhoombi, ni ba Levi, khukhwaama muungo mwa Asafu, baaruuya Umukasya 
nga basakayisa bibisakaya. Boosi baaba nga baloondelela biilakilo byeesi 
umuyiinga Dawudi aabalekhela. 

11Baryo baaba nga baruuya Umukasya, nga bamusiima, nga baalala bamala ne 
babaandi beelamwo bari: “Umukasya ali umulayi! Lwekhuuba khuukana 
khweewe sikhuwawo, naluundi sikhuweelela khu Isiraeli ta.” Baryo babaandu 
boosi baalookha ni kamaani keene, nga baaruuya Umukasya, khuumusiima lwe 
kumulimo kwe kumusiingi kukwaba nga kwaarakikhibwile. 
12Ne baakali khu basaayi ni ba Levi, babaaba baasakhulu, atweela ni 
baaraangilisi be tsiingo, babaabonakho khu Liisaayilo Liikhulu lilyanyoowa, 
baalila luukali naabi, nga ni baabona kumusiingi kwe Lisaayilo lino Likhulu nga 
kwombekhebwa. Ne babaandu babaandi nibo baaba nga bakhupa liyoombo 
liikali ni kumwikhoyo kumukali. 
13Liyoombo ilyo lyaba liikali naabi, nga mbaawo umuundu na mutweela unyala 
waawulawo liyoombo lye kumwikhoyo ni liyoombo lye kamasika ta. Lutiri 
lwabyo lwaba luwulilikhila aleeyi naabi. 

Ezira 4 

Baasiku babaakhaandisa khukhwoombekha Liisaayilo Liikhulu 

1Baasiku be bikuuka bya Yuda ni Benyamini, baawulila bari babaandu 
babaakobolaka khukhwaama mu bubowe balikho bombekha bushaakha 
Liisaayilo Liikhulu ly'Omukasya, Wele wa Isiraeli. 
2Kila batsya isi Zerubabeli, ni isi baakhulu be tsiingo babaaramile, babaalomela 
bari, “Lekha khuubayeeteekho khukhwoombekha! Lwekhuuba nafwe 
khukhwaamila mu biseela byeesi umuyiinga Esaruhadoni uwa Asiriya, 
aakhureerera ano, khuubeele nga khwiisaaya Wele weenywe, naluundi nga 
khuwaanayo tsisaayilo isi niye.” 
3Ne Zerubabeli, ni Yeshuwa, atweela ni baaraangilisi be tsiingo babaaramile 
baabeelamwo bari, “Inywe simulikho ni kumukabo kwoosi mu khwoombekhela 
Umukasya Wele weefwe, Liisaayilo Liikhulu ta! Ifwe fwabeene fwenyene 
khutsya khulyoombekha, khuusiintsiila khu shiilakilo sheesi Sayiraasi, 
umuyiinga wa Pasiya aakhuwa ifwe.” 
4Lwanyuma babaandu bababesaanewo ni shiifwo isho, baatsya nga bamalamwo 
babaandu kamaani, nga babalomela tsilomo tsitsiyeembelesa, nio baakamise 
khukhwoombekha. 
5Baatsya baakulilila babaandu khuubona bari bakhaasisa kumulimo kukhatsya 
mu moni ta. Babaandu baakhola shishiindu shino, khu mbuka isi Sayiraasi 
aabeela umuyiinga, ni khukhwoolesa khu mbuka ya Dariyaasi naye nga ali 
umuyiinga wa Pasiya. 
6 Uri mu mwiiko kukuunyoowa kwa Ahasweero nga niye umuyiinga, baasiku 
bano baarona burone bubutsuntsumilisa babaandu be mu Yuda ni Yerusalemu. 
7Ndi luundi khu mbuka ya Aritatsatsesi nga niye umuyiinga wa Pasiya, 
Bishilamu, Tabeeli, ni baawi baabwe be kamakyesi, beetsa atweela baarona 

burone bubuundi. Burone buno bwaba mu lulomo Luaramayiki, ne babushuusa 
ni mu nimi tsitsiindi. 
8Rehumu naye nga niye gafana, ni Shimushayi nga niye umuroni umukhulu, 
baarona burone bubuwaamba khu Yerusalemu isi Aritatsatsesi. 
9Burone buno bwaronebwa ni Rehumu, nga niye gafana, ni Shimushayi, nga niye 
umuroni, ni baawi baabwe be kamakyesi, nga mulimo ni baakayi, ba gafana, ni 
baakhulu babaandi be angaaki ni be aasi. Mu khurona burone buno, 
betubaasibwakho ni babaandu babaandi khukhwaama i Ereki, ni Babulooni, ni 
babaandi ba Elamu, khukhwaama i Susa, 
10nga bali atweela ni babaandu babaandi khukhwaama mu manaambo ke aleeyi, 
beesi Osinaparu umukhulu luundi uwe angaaki, aareera ni kamaani baamenya 
mu biriimba bya Samariya, ni mu bisiintsa bibiindi bibyaba aambi ni Luluutsi 
Efurati. 
11Buurone buno bwaba buri: Isi umuyiinga we lukoosi Aritatsatsesi, ifwe khuli 
babaakaanisi boowo babaama i Bukwanyaanga we luluutsi Efurati. 
Khwaakhukheesile naabi. 
12Umuyiinga uli ni khuushimanya uri, Bayudaaya babeetsa khukhwaama iyo mu 
shibala shoowo, baayitsa bali i Yerusalemu, balikho boombekha shiriimba shiibi 
ate she bumoyaani isho luundi. Isi khulomela ano, bali aambi khuumaliilisa 
khukhwoombekha litikiiyi, ni khuumiliisa kimisiingi. 
13Naluundi, O umuyiinga, uli ni khuushimanya uri siinga shiriimba shino shiwa 
khukhwoombekhebwa, ni kamatikiiyi kareebwakho, Bayudaaya bano singene 
basasule kimisolo kyoosi kikikanibwa ta, isho shinakila kamapeesa kaboombe 
mwibiikhilo lyoowo. 
14Na shiindi ndi, ifwe khuli ni buufunisi bukali isi lubili lwoowo, sishikhwaakhila 
ifwe khuubona nga umuyiinga weefwe awamwo lukoosi ta. Shikila 
khukhwakaanisa iwe umuyiinga burone buno. 
15Shikile iwe ulakile ibewo khuweentselesa mu shitabo she bibyaamayo bye 
bakuuka. Mu nibyo kane winyoole luundi ushimanye uri shiriimba shino 
Yerusalemu shaayitsulamwo bayiinga banabumiinyi, babaareera bukosi, 
babaakila babaandu baaminyaalila bayiinga beefwe khukhwaama mu biseela 
bye khaale. Shino nisho shishakila shiriimba shino shaakhupibwa shaahela. 
16Nashiryo kila khukana khukhuboolela iwe umuyiinga khuri, siinga ulekha 
shiriimba shino shoombakhibwa, ni kamatikiiyi keesibwawo bushaakha, iwe 
singene ubekho ni bunyala bwoosi mu bisiintsa bye shanjelekha bye 
Bukwanyaanga ta. 
17Kila umuyiinga Aritatsatsesi naye elamwo ari: Isi Rehumu, umukhulu we liiye, 
Shimushayi umuroni umukhulu, ni bashoowo boosi babaamenya iyo mu 
Samariya, atweela ni biifwo bibiindi bibiili shanjelekha we Ibwaamanyaanga we 
Luluutsi Efurati. Mweesi imbasheesa naabi. 

18Burone bweesi mwaronile, baabushuusiile ise, baabusomela buulayi 
bubweene. 
19Ise narusile likaambila, nashiryo baatsya baaweentselesa buulayi. Shatsiile 
khunyoolikhana nga khukhwaama khaale, shiriimba Yerusalemu 
shaayitsulamwo banabumiinyi, shilimwo babaandu babaareera bukosi, 
naluundi bareerera babaandu babaandi khuuminyaalila baawuli. 
20Naluundi bayiinga be kamaani naabi baawula khukhwaama mu Yerusalemu, 
baawula bisiintsa biikali naabi khuutsya khwoolela ilala Ibwaamanyaanga we 
Luluutsi Efurati, nga babuusanisa kumusolo kwa buli saambo yoosi. 
21Ari ingana mulakile basaani bano baakamise kumulimo kwe 
khukhwoombekha bushaakha shiriimba, khukhwoolesa nikane induse 
shiilakilo shishiindi. 
22Mwaakha mubone muri shishiindu shino mushikhola mu bwaangu naabi, 
akhali khuukyelewa khwoosi ta, nio ilekhe khuubawo bukosi bwoosi bubwoola 
khu muyiinga ta. 
23Nga buurone khukhwaama isi Aritatsatsesi ni bwamala khuusomebwa buri, 
gafana Rehumu, Shimushayi umuroni umukhulu, ni baawi baabwe be 
kamakyesi, benyukhilamwo khaangu baatsya i Yerusalemu, khuutsya 
khwakaamisa Bayudaaya khukhwoombekha bushaakha shiriimba. 
24Kuryo kumulimo kwe khukhwoombekha Liisaayilo Liikhulu lya Wele mu 
Yerusalemu kwakama. Bayudaaya sibeelayo luundi khuukholakho kumulimo 
kwoosi ta, khukhwoolesa lwanyuma nga Dariyaasi wekyelile umuyiinga wa 
Pasiya. 

Ezira 5 

1 Lwanyumakho baŋoosi babili Hagayi, ni Zekariya umusooleli wa Ido, baatsya 
baakanikha bye buŋoosi isi Bayudaaya babaaba mu Yuda ni mu Yerusalemu, mu 
lisiina lya Wele wa Isiraeli uwaba ali ni nabo. 
2Baryo Zerubabeli umusooleli wa Sheyalityeli, ni Yeshuwa umusooleli wa 
Yozadaki, benyukhilamwo baatsya baakhupilisa kumulimo khu Liisaayilo 
Liikhulu lya Wele khuurakikha luundi mu Yerusalemu. Ni baŋoosi bano 
baabatsakawo nga bakhupilisa babaandu, luundi nga babayeeta. 
3Khu mbuka nyene iyo, gafana Tatenayi uwe Bwaamanyaanga we Luluutsi 
Efurati, ni Shesari Bozenayi, atweela ni baakhulu bashaabwe babaandi, baatsya 
i Yerusalemu. Kila batsya isi babaandu babareeba bari, “Naanu uwabaweele 
inywe buunyala bwe khukhwoombekha bushaakha Lisaayilo lino Likhulu, ni 
khuukobosawo shishombekhe shino?” 
4Baabareeba luundi bari babawe kamasiina ke baraambi babaaba nga bali 
khuuraamba kumulimo ukwo. 

5Ne Wele umweene aaba nga niye uuli khuuliinda baaraangilisi be Bayudaaya. 
Isho shaakila gafana atweela ni baakhulu basheewe baalekha khwaakamisa 
kumulimo kwe khukhwoombekha Liisaayilo Liikhulu ta. Baaba baliinda bari 
kamakhuuwa kano katsye koole wa Dariyaasi, nio babone sheesi anyala 
waabeelamwo, ni kamakyesi keesi anyala wabawa. 
6Gafana Tatenayi uwe bisiintsa bibyesaane ni Luluutsi Efurati, Shesari Bozenayi, 
atweela ni baawi baabwe be kamakyesi, baasiindikha kamakhuuwa kano isi 
Dariyaasi. 
7Nga kaloma kari: Isi Umuyiinga Dariyaasi, khwaakhusheesile ni lukoosi luukali 
naabi! 
8O Umuyiinga iwe n'ushimanye uri, ifwe khwatsya mu shisiintsa sha Yuda, 
khwoola isi Liisaayilo Liikhulu lya Wele uwe kamaani lilikho lyombekhebwa. 
Babaandu balikho boombekha Lisaayilo ilyo Likhulu, nga baraambisa 
kamabaale kamaboofu naabi, ni tsimbaawo nga batsira khu matikiiyi. Babaandu 
boosi balikho baraamba ni kamaani naabi, ni shishoombekhe shilikho 
shiniinaka khaangu naabi. 
9Kila khutsya khureeba basaakhulu babaaba nga bakhulila kumulimo ukwo, 
khwaabareeba bakhuboolele naanu uwabawa luukusa khukhwoombekha 
bushaakha Liisaayilo Liikhulu. 
10Naluundi khwaabareeba kamasiina ke baaraangilisi baabwe, nio nafwe 
khunyale khuukarona, khukaakaanise isi uli. 
11Nabo baakhwiilamwo bari, nibo bali busa babaakaanisi ba Wele, uwula likulu 
ni shibala. Naluundi baaloma bari balikho boombekha bushaakha Liisaayilo 
Liikhulu lilyoombekhebwa kimiiko kye khaale kimikali busa, n'umuyiinga 
umukhulu ufuura bukhulu mu Isiraeli 
12Baakhuboolela bari bakuuka baabwe baakhalasa naabi Wele, uwula likulu, 
shaakila waabawaanayo mu mikhono kya Nebukaduneeza umu Kaludiyani, 
uwaba umuyiinga wa Babulooni, naye woonakisaka ni Liisaayilo Liikhulu lyoosi, 
waabayila nga baabowe mu Babulooni. 
13Ne mu mwiiko kukuunyoowa kwa Sayiraasi, umuyiinga wa Babulooni, 
Sayiraasi mweene aarusa shiilakilo she khukhwoombekha bushaakha Liisaayilo 
Liikhulu. 
14Ni bibiindu bye zaabu, ni bya feetsa bye mu Liisaayilo Liikhulu lya Wele, byeesi 
Nebukaduneeza aayila waara mu lisaayilo lya wele weewe i Babulooni, Sayiraasi 
aalakila baabikobosa baabiwaambisa Sheshibazari, isi aarobora khuuba gafana 
wa Yuda. 
15Naluundi baakhuboolela bari, aalakila gafana yuno khuuyila bibiindu bino, 
abikobose mu Liisaayilo Liikhulu mu Yerusalemu, ni khuubona ari Lisaayilo 
lyeene Likhulu lyoombekhebwa bushaakha mu shifwo mweesi lyaba makiboole. 

16Shiilakilo isho shaakila Sheshibazari waatsya i Yerusalemu, waarakikhisa 
khukhwoombekha kumusiingi kwe Liisaayilo Liikhulu, ni kumulimo kushiitsya 
mu moni. 
17Nashiryo, O Umuyiinga, siinga shiba shibonekha buulayi isi uli, lakila 
baweentselese mu byaronebwa biikhale, babone oba nga ilala umuyiinga 
Sayiraasi aawa biilakilo bye khukhwoombekha luundi Lisaayilo lya Wele mu 
Yerusalemu. Nafwe kane khubone khuri khukhola shishinyalikha shoosi. 

Ezira 6 

Banyoola shiilakilo sheesi Sayiraasi aawa 

1Lwanyuma umuyiinga Dariyaasi waarusa shiilakilo ari baweentselese buulayi 
mu byaronebwa biikhale bibyaba byaabiikhibwa mu Babulooni. 
2Mu shiriimba Ekibatana, shishaba shiriimba shikhulu mu shisiintsa sha Mediya, 
aabawo burone bubwanyoolekhana, nga buloma buri: “Buurone bwa buraawa 
bwokyesa buri, 
3mu mwiiko kwa Sayiraasi kukuunyoowa, nga ali umuyiinga, aawa shiilakilo 
khukhwoombekha bushaakha Liisaayilo Liikhulu lya Wele mu Yerusalemu, 
mweesi bali ni khuuwaanilayo tsisaayilo ni biwaanwa bibiindi bye 
khukhwoosha. Lisaayilo lino Likhulu nga lili ni khukhwoolesa tsimita 
kamakhumi kabili na musaafu (27) buuleeyi khuuniina mu ngaaki, ni tsimita 
kamakhumi kabili na musaafu (27) buubalaayi, 
4nga khulikho tsileeya tse kamabaale tsitaru, ni leeya ndweela iye tsimbaawo. 
Libiikhilo lye buyiinga nilyo liliili ni khuusasulila bibiindu bino. 
5Lwanyuma mwiisakeyo bibiindu bye zaabu, ni bye feetsa byeesi 
Nebukaduneeza aareera i Babulooni khukhwaama mu Liisaayilo Liikhulu, 
mubibiikhe mu bifwo byabyo bibyeene.” 

Umuyiinga Dariyaasi alakila ari kumulimo kwiiloosele 

6Umuyiinga Dariyaasi waarumanisa buurume buno: “Isi Tatenayi, gafana we 
shisiintsa she bukwanyaanga wa Efurati, ni Shesari Bozenayi, atweela ni baawi 
beenywe be kamakyesi; mwaakha khuubona muri simuba aambi ni kumulimo 
kwe khukhwoombekha Liisaayilo Liikhulu ta. 
7Mukhekhupila mu mulimo kuno kwe khukhwoombekha Lisaayilo lya Wele ta. 
Mulekha gafana we Bayudaaya, ni baasakhalu baabwe khukhwoombekha 
bushaakha Lisaayilo mu shifwo mweesi lyaba makiboole, mukhabakhaangabisa 
ta. 
8Ni khuurakikhilawo, indusa shiilakilo ndi muyeete baaraangilisi bano mu 
khwoombekha bushaakha Lisaayilo lya Wele. Inywe mwaakha 
khuubasasulilawo tsinusu khukhwaama khu misolo kikibuusanisibwa 
khukhwaama i Bukwanyaanga wa Efurati, nio kumulimo kuno kulekhe 
khukyelewa ta. 

9Ni bibiindu bibiindi bibikanibwa ni basaayi mu Yerusalemu lwe khuuwaanayo 
tsisaayilo isi Wele we mwikulu, nga nibyo: tsiwuunwa tsisooleli, kamamiiku, 
kamasheese, ni khuutubaasakho iŋaano, kumuunyu, iviini, ni kamafura ke 
kumusabibu; mwaakha khuubibaweelawo khaangu naabi. 
10Ingana mubawe bibiindu bino byoosi, nio nabo banyalise khuuwaanayo 
tsisaayilo isi Wele we mwikulu, shibanyalisise khuukhunoombela ise umuyiinga 
ni muungo mwase. 
11Naluundi indusa shiilakilo shishiindi ndi, siinga ibawo umuundu yeesi 
ushuusakho likaambila lino, muli ni khukhwiinyusakho kumurongoolo 
khukhwaama khu ntsu yeewe, mukusongoole khu lubeka lutweela, mumuwune 
kumubiremo, atsuungatsuungekho. Ni lwe lomo nga yino, intsu yeewe yaakha 
khufuniaakibwa yikyele busa nga shibilikye busa. 
12Inoomba Wele uwisaayibwa mu Yerusalemu arusilewo ilala umuyiinga yeesi, 
namwe linaambo lyoosi lilinyala lyashuusamo shiilakilo shino sheesi 
imbaweele, namwe uyo ukhakakho khufuniaaka Lisaayilo Likhulu ilyo luundi. 
Ise Dariyaasi samweene niye uubaweele biilakilo bino, naluundi isuubila ndi 
buli mutweela kane abiloondelele ni bubwiitsiliilisi buukali naabi.” 

Khuumaliilisa ni khuuwaanayo Liisaayilo Liikhulu 

13Lwanyuma gafana Tatenaayi, Shesari Bozenayi, atweela ni baawi baabwe be 
kamakyesi, baakhola sheesi umuyiinga Dariyaasi aabalakila ni bubwiitsiliilisi 
bukali naabi. 
14Baryo baaraangilisi be Bayudaaya beeloosela buulayi naabi khuukhola 
kumulimo kwe khukhwoombekha bushaakha Liisaayilo Liikhulu, nga umuŋoosi 
Hagayi ni Zekariya umusooleli wa Ido babaabeesamwo kamaani ni biilomo bye 
buŋoosi. Baryo baamaliilisa kumulimo kwe khukhwoombekha Liisaayilo 
Liikhulu, nga baloondelela liikaambila lya Wele, ni biilakilo bya Sayiraasi, 
Dariyaasi, atweela ni Aritatsatsesi umuyiinga wa Pasiya. 
15Kuryo kumulimo kwe khukhwoombekha Liisaayilo Liikhulu kwaamaliilisibwa 
khu shifukhu she khataru, mu mweesi kwa Adari, mu mwiiko kwe khasesaba, 
kwe buwuli bw'omuyiinga Dariyaasi. 
16Baryo babaandu ba Isiraeli boosi, nga mulimo basaayi, ba Levi, na buli 
mutweela yeesi uwakobola khukhwaama mu bubowe, baaba nga betsuule 
kumwiikhoyo, nga bekhoyela kumukholo kwe khuuwaanayo Lisaayilo lya Wele 
Likhulu. 
17Khu mukholo kuno kwe khuuwaanayo Lisaayilo Liikhulu, baawaanayo 
tsiwuunwa shitoondo shitweela (100), kamasheese bitoondo bibili (200), 
kamasheese kamasooleli bitoondo bine (400), nga tsisaayilo. Naluundi 
baawaanayo ni tsindurume likhumi na tsibili nga tsisaayilo tse bibyoonako bye 
bikuuka likhumi na bibili bye ba Isiraeli. 

18Baryo beesawo basaayi be ba Levi, khuukhola kimilimo kyaabwe kya buraawa 
mu Yerusalemu, nga baloondelela biilakilo byeesi Musa aabaronela. 

Kamayiiya ke Khuubirakho 

19 Khu shifukhu she likhumi na bine, mu mweesi kukuunyoowa, babaandu boosi 
babaakobolaka khukhwaama mu bubowe, bekhoyela kamayiiya ke 
Khuubirakho. 
20Lwekhuuba basaayi atweela ni ba Levi baaba nga bekhosesele, nga ari abe 
baakhila khuuraangilila khukhwiisaaya. Baryo baalala khu nibo baakhoonya 
Kamasheese ke Khuubirakho khulwe babaandu babaakobolaka, ni basaayi 
bashaabwe babaandi, ni khuyililamwo babeene. 
21Babaandu ba Isiraeli babeene babaakobolaka khukhwaama mu bubowe 
baalya tsisaayilo tsino, atweela ni babesanwa baabwe, babaaba nga baalekha 
tsisaambo tsaabwe tse kamanaambo kakaandi, nio banyalise khukhwiisaaya 
Umukasya Wele wa Isiraeli. 
22Baryo khuumala biifukhu musaafu bibuufu, baaba nga beekhoyela Kamayiiya 
ke Kumukaati kukuukhasiila ta. Babaandu boosi baaba ni kumwikhoyo 
kumukali lwekhuuba Umukasya Wele wa Isiraeli aashuusa kumwoyo 
kw'omuyiinga wa Asiriya, waabawaambila shiisa nga abayeeta 
khukhwoombekha Lisaayilo Likhulu. 

Ezira 7 

Ezira naye akobola i Yerusalemu 

1Lwanyuma lwa bino byoosi, nga umuyiinga Aritatsatsesi niye uwula Pasiya, 
Ezira umusooleli wa Sheraya, umusooleli wa Azariya, umusooleli wa Hilukiya, 
2umusooleli wa Shalumu, umusooleli wa Zadoki, umusooleli wa Ahitubu, 

3umusooleli wa Amariya, umusooleli wa Azariya, umusooleli wa Merayosi, 

4umusooleli wa Zerahiya, umusooleli wa Uzi, umusooleli wa Buki, 

5umusooleli wa Abishuwa, umusooleli wa Finehasi, umusooleli Eliyazaari, 
umusooleli Aroni, uwaba umusaayi umukhulu. 
6Ezira waarurayo weetsa khukhwaama mu Babulooni. Niye aaba umumanyilifu 
naabi mu buleekeli bwe kamakaambila ka Musa, keesi Umukasya Wele wa 
Isiraeli aabawa. Umuyiinga aaba waabaweele byoosi byeesi baamuloomba, 
lwekhuuba kumukhono kw'Omukasya kwaba khu niye. 
7Bayudaaya babaandi nabo beetsa, nga mulimo basaayi, ba Levi, babeembi be 
kimyeenya, baaliindi be Lisaayilo Likhulu, atweela ni babaakaanisi be mu 
Lisaayilo. Bano boosi baakobolaka mu Yerusalemu atweela ni Ezira, mu mwiiko 
kwe kumusaafu, kwe buwuli bwa Aritatsatsesi. 
8Ne Ezira niye oolayo mu Yerusalemu mu mweesi kwe kharaano, kwe mu 
mwiiko kweene kwe kumusaafu. 

9Khukhwaama i Babulooni, lukyeendo aarurakikha khu shifukhu shishinyoowa, 
she kumweesi kukuunyoowa, shaakila woola i Yerusalemu khu shifukhu 
shishinyoowa she kumweesi kwe kharaano. Bino byoosi byaba biryo lwekhuuba 
kumukhono kwe bubweela bwa Wele kwaba khu niye. 
10Ezira aamenya buulamu bweewe bwoosi nga eyika, luundi nga aloondelela 
bibyaronebwa mu makaambila k'Omukasya, ate nga akaleekela babaandu ba 
Isiraeli babaandi. 

Buurone bweesi umuyiinga Aritatsatsesi aawa Ezira 

11Ezira, aaba umusaayi, luundi umusaani umuleekele naabi mu bye 
kamakaambila ni biilakilo byeesi Umukasya Wele aawa ba Isiraeli. Buno nibwo 
buurone bweesi umuyiinga Aritatsatsesi aakaanisa isi ali: 
12Ise umuyiinga umukhulu Aritatsatsesi, ikhusheesa naabi iwe umusaayi Ezira, 
luundi umuleekeli we Kamakaambila ka Wele uwe likulu. 
13Indusa shiilakilo ndi, umuundu yeesi mu baandu ba Isiraeli babaamenya mu 
buyiinga, oba umusaayi, namwe umu Levi, ukana khuukhwiilayo i Yerusalemu 
atweela ni nawe, anyala waatsya. 
14Lwekhuuba ise atweela ni baawi baase be kamakyesi musaafu 
khwaafukiilisanile khuri, mutsye muweentselese bibiwaamba khu Yuda, ni 
Yerusalemu, ni bibiindu bibiwaamba khu makaambila ka Wele weenywe, 
khuubona muri mukaloondelela. 
15Ne ndi ate nga mutsya, muli ni khuusutakho izaabu ni feetsa, byeesi ise 
umuyiinga atweela ni baawi baase be kamakyesi khuli khuwaanayo isi Wele wa 
Isiraeli, uuli ni Lisaayilo lyeewe Likhulu i Yerusalemu. 
16Muli ni khuusuta izaabu ni feetsa, byeesi kane mube nga mwaabuusanisile 
khukhwaama mu bifwo byoosi bye mu Babulooni. Muyile ni biwaanwa bibiindi 
byoosi byeesi babaandu beenywe babeene, atweela ni basaayi baawaanayo nga 
beekanisa, lwe Lisaayilo Likhulu lya Wele weenywe liliili i Yerusalemu. 
17Ngana muraambise tsinusu tsino buulayi, mutsye mukule tsiwuunwa 
tsitsifuura buulayi, kamamiiku, kamasheese kamasooleli, biilime bibyoomu, 
atweela ni viini. Lwanyuma mubiwaaneyo nga tsisaayilo khu sheeso shishiili 
khu Lisaayilo lya Wele Likhulu liliili i Yerusalemu. 
18Ne siinga ibawo ifeetsa namwe izaabu bibinaramakho, iwe atweela ni 
Bayudaaya bashoowo, munyala mwaabiraambisa musaambo yoosi iyikhoyesa 
Wele weenywe. 
19Muli ni khuuwayo isi Wele, bibiindu byoosi bibiwaanibwileyo lwe 
khuuraambisibwa mu khwiisaaya mu Lisaayilo Likhulu. 
20Ne siinga mubayo ni shishiindu shiindi shoosi sheesi mukana khuuraambisa 
khu Lisaayilo Likhulu, mutsya mufune tsinusu khukhwaama mu libiikhilo 
likhulu lye buyiinga. 



983 

 

 
Ibayibuli Ingwalaafu 

© 2016 Bible Society of Uganda. 
  

 

 

21Ari ise umuyiinga Aritatsatsesi, indi khuulakila baabiikhi boosi babaali mu 
Shisiintsa she Bukwanyaanga we luluutsi Efurati, indi bawe umusaayi Ezira 
luundi umuleekeli we Kamakaambila ka Wele, bibiindu byoosi bibinakanibwa, 
akhali khuuwaanyiinyibwa ta. 
22Kane bafukiilisibwe khuukaba bukali bubwoolesa tsikilo bikana bitaru ni 
bitoondo bine (3,400) bye feetsa, tsikilo kumukaanda mutweela (10,000) kwe 
ŋaano, tsi lita bikana bibili (2,000) bye viini, tsi lita bikana bibili (2,000) bye 
kamafura ke ku oliveti, ni kumuunyu kwoosi kukunakanibwa. 
23Bibiindu byoosi byaakha khukholebwa khuusiintsiila khu bilakilo byeesi Wele 
we likulu aweele, nio alekhe khukhuukhalalila ise umuyiinga uliwo ari atweela 
ni basooleli baase babaalintsilila mu bikyele ta. 
24Naluundi ingana khuubamanyisa ndi mbaawo basaayi, namwe ba Levi, namwe 
babeembi be kimyeenya, namwe baaliindi, namwe babaakaanisi be mu Lisaayilo 
Likhulu, namwe baraambi babaandi boosi babaakane basasule kumusolo kwe 
saambo yoosi ta. 
25Ari ni nawe Ezira, ngana uraambise kamakhula keesi Wele aakhuwa iwe, 
urobore baaraangilisi ni baakayi khuuwula babaandu boosi babaali mu 
Shisiintsa she Bwaamanyaanga we luluutsi Yorudaani, babaaloondelela 
Kamakaambila ka Wele weenywe. Ne abo babaaba nga bashiili khuukamanya ta, 
iwe uli ni khuubaleekela. 
26Ne umuundu yeesi ukhakane aloondelele Kamakaambila ka Wele weenywe, ni 
shiilakilo sh'omuyiinga ta, mwaakha khuumuwa shiitaambiso she kamaani. 
Umuundu ufwaana aryo aakha khukhwiiribwa, namwe khuumuwoona arure 
mu shibala shino, namwe khuumurusakho bibiindu byoosi byeesi ali ni nabyo. 

Ezira aruuya Wele 

27Lweebyo byoosi Ezira waaruuya Wele nga aloma ari: “Umukasya Wele we 
bakuuka beefwe aruuyibwe naabi! Lwekhuuba aara mu mwoyo kw'omuyiinga 
shiriiso she kamaani naabi isi Lisaayilo Likhulu ly'Omukasya liliili mu 
Yerusalemu. 
28Ni lwe shiisa sheewe shikali, Wele aalakila umuyiinga, ni baawi beewe be 
kamakyesi, ni baakhulu babaandi, khukhuumbirisa ise buulayi bari. Naluundi 
lwekhuuba kumukhono kw'Omukasya Wele kwanjeeta naabi, ise neelamwo 
kamaani, naanyalisa khuubuusanisa baaraangilisi baakali be ba Isiraeli, 
khukhwiitsa ni nase.” 

Ezira 8 

Luruungo lwe babaandu babaakobola ni Ezira 

1Luno nilwo luruungo lwe baakhulu be bukuuka bukyeekhe, bubwaba buli mu 
bubowe mu Babulooni. Nibo beesi Ezira aaraangilila khuukobola i Yerusalemu, 
nga Aritatsatsesi niye umuyiinga. 

2Mu betsukhulu ba Finehasi mwaamamwo Geroshomu; mu betsukhulu ba 
Isamari, mwaamamwo Danieli; mu betsukhulu ba Dawudi, mwaamamwo 
Hatushi 
3uwaba umusooleli wa Shekaniya; mu betsukhulu ba Paroshi, mwaamamwo 
Zekariya, atweela ni basaani baboola shitoondo shitweela ni kamakhumi 
karaano (150) babaaronebwa; 
4mu betsukhulu ba Pahasi-Mowaabu mwaamamwo Eliyehoyenayi, umwaana 
wa Zekariya uwaba ni basaani baboola bitoondo bibili (200); 
5mu betsukhulu ba Zatu, mwaamamwo Shekaniya umusooleli wa Yahaziyeli, 
uwaba ni basaani baboola bitoondo bitaru (300); 
6mu betsukhulu ba Adini, mwaamamwo Ebedi umusooleli wa Yonasani, uwaba 
ni basaani baboola kamakhumi karaano (50); 
7mu betsukhulu ba Elamu, mwaamamwo Yeshaya umusooleli wa Ataliya, uwaba 
ni basaani baboola kamakhumi musaafu (70); 
8mu betsukhulu ba Shefatiya, mwaamamwo Zebadiya umusooleli wa Mikayili, 
uwaba ni basaani baboola kamakhumi shinaane (80); 
9mu betsukhulu ba Yowabu, mwaamamwo Yehiyeli, uwaba ni basaani baboola 
bitoondo bibili ni likhumi na shinaane (218); 
10mu betsukhulu ba Bani mwaamamwo Shelomisi umusooleli wa Yosifiya, 
uwaba ni basaani baboola shitoondo shitweela ni kamakhumi kasesaba (160); 
11mu betsukhulu ba Bebayi, mwaamamwo Zekariya umusooleli wa Bebayi, 
uwaba ni basaani baboola kamakhumi kabili na shinaane (28). 
12Mu betsukhulu ba Azigadi mwaamamwo Yohanani umusooleli wa Hakatani, 
uwaba ni basaani baboola shitoondo shitweela ni likhumi (110). 
13Mu betsukhulu ba Adonikamu, nimwo mumwaamamwo babaakamayo, ni 
kamasiina kaabwe kaaba nibo Elifeleti, Yewuweli, ni Shemayiya, nga bali ni 
basaani baboola kamakhumi kasesaba (60). 
14Mu betsukhulu ba Bigivayi mwaamamwo Usayi ni Zakuri, nabo baaba bali ni 
basaani baboola kamakhumi musaafu (70). 

Khuukobolayo i Yerusalemu 

15Nabuusanisa babaandu bano boosi aambi ni luluutsi lulubirira mu shiriimba 
sha Ahava, khwaaba ibweene iyo mu kaambi khuumala biifukhu bitaru. Ne ni 
naweentselesa mu baandu babaabawo boosi, sinanyoolamwo n'umu Levi na 
mutweela ta. 
16Isho shaakila naarumanisa basaani babaaba baaraangilisi nga nibo; Eliyazaari, 
Ariyeli, Shemayiya, Elunasani, Yaribu, Elunasani, Nasani, Zekariya, ni 
Meshulamu. Neelayo luundi naarumanisa Yoyaribu ni Elunasani, babaaba 
basaani be kamakhula. 

17Lwanyuma ndi naarumanisa Ido, uwaba umuraangilisi mu Kasifiya. 
Naabalomela bamuloombe niye ni basheewe, atweela ni baraambi be mu 
lisaayilo, banyalise khukhwakaanisayo babaandu beetse khukhwakaanisa mu 
Lisaayilo lya Wele. 
18Ni lwe bubweela bwa Wele buukali bubwaba khusiifwe, baakhusiindikhila 
Sherebiya, uwaba umusaani uwe kamakhula, uwe muungo mwa Mahili, 
umwaana wa Levi, uwaba umwaana wa Isiraeli. Sherebiya eetsa ni basooleli 
beewe atweela ni baalebe beewe baboola likhumi na shinaane. 
19Khukhwiilakho baakhurumanisila Hashabiya ni Yeshaya, babaaba be muungo 
mwa Merari. Bano beetsila atweela ni baalebe baabwe baboola buukali 
kamakhumi kabili. 
20Baalooselakho babaakaanisi babaandi baboola bitoondo bibili ni kamakhumi 
labili (220), babaareebwawo n'umuyiinga Dawudi atweela ni baakhulu 
basheewe babaandi lwe khuuyeeta ba Levi. Babaandu bano boosi baaronebwa 
kamasiina buli mutweela. 

Ezira araangilila babaandu mu khubuya ntsala ni khuuloomba 

21Iyo isi khwaba aambi ni luluutsi Ahava, nawa shiilakilo ndi babaandu babuye 
ntsala, bewunamile mu moni tsa Wele, bamuloombe khuukhuraangilila ifwe khu 
lukyeendo lweefwe, ifwe atweela ni babaana beefwe, nga khuli ni bye buyiindifu 
byeefwe. 
22Ise kamaŋaanyu kamaamba khuutsya inoombe umuyiinga khuukhuwa 
baselikhale khuukhukhiinga mu ntsila. Lwekhuuba ise naba naaboolela khaale 
umuyiinga ndi Wele weefwe niye ukhiinga buli muundu yeesi uumwisaaya mu 
ŋali, ne lirima lyeewe litindiima khulwooyo uumwantsukha. 
23Nashiryo, ifwe khwaabuya ntsala, khwaaba nga khwikoontselela Wela 
umweene khuukhukhiinga ifwe. Aryo weelamwo khuuloomba khweefwe. 

Biwaanwa bye Lisaayilo Likhulu 

24Lwanyuma naaroborayo basaayi baaraangilisi likhumi na babili, nga nibo 
Sherebiya, ni Hashabiya, atweela ni babandayaabwe likhumi. 
25Neelayo naapimaka biwaanwa bye feetsa ni bye zaabu, ni bibiindu bibiindi, 
byeesi umuyiinga, baawi beewe be kamakyesi, baaraangilisi babaandi atweela 
ni babaandu ba Isiraeli boosi babaaba nga baliwo, byeesi baawaanayo 
khuuraambisibwa mu Lisaayilo Likhulu lya Wele weefwe. Lwanyuma naabiwa 
basaayi. 
26Busiro bwe bibiindu byeesi napiima bwoola buri: Ifeetsa tsitani kamakhumi 
kabili na tsibili (22). Bibiindu bye feetsa shitoondo shitweela (100), bibyoolamo 
tsikilo kamakhumi musaafu (70). Izaabu tsikilo bikana bitaru ni bitoondo bine 
(3,400). 

27Bipwakhuli bye zaabu kamakhumi kabili bibyoolamwo aambi tsikilo shinaane 
ni shisiintsa (8.5). Ni buroonzi umupyeeluuse buulayi, uwaba ni kumukaso abe 
kukulekhaana ni zaabu. 
28Nakyelawo naababoolela ndi “Inywe muli bakwalaafu b'Omukasya, Wele we 
bakuuka beenywe, nga bibiindu bye feetsa ni zaabu bino ni bili bikhosefu. 
Biwaanwa bino byawaanibwileyo isi Umukasya akhali khuuwaanyiinyibwa ta. 
29Nashiryo imbakhupilisa ndi mubiliinde luundi mubiloleleele buulayi, 
khukhwoolesa ni muli bipimila i Yerusalemu, khu Lisaayilo Likhulu, mu moni 
tse basaayi babaafuura bukhulu, ni ba Levi, atweela ni baaraangilisi be tsiingo 
mu Isiraeli.” 
30Baryo basaayi ni ba Levi baayila bibiindu bye feetsa ni zaabu ni bibiindu 
bibiindi bikhosefu bibyaba byaamalile khuupimibwa, baabiliinda nio bitsye 
byoolesebwe mu Lisaayilo Likhulu lya Wele mu Yerusalemu. 

Khuukobolayo mu Yerusalemu 

31Khu shifukhu she likhumi na bibili, she mu mweesi kukuunyoowa, 
khwasiimbula khukhwaama khu luutsi Ahava, khwaarakikha lukyeendo lwe 
khuutsya i Yerusalemu. Kumukhono kwa Wele weefwe kwe kamaani 
kwakhubakho nga ni khwakyeenda, nga Wele akhukhiinga ifwe, baasiku beefwe 
balekhe khukhwiibwakala ta. 
32Khuryo ni khwoola i Yerusalemu, khwaawolakho khuumala biifukhu bitaru. 

33Lwanyuma khu shifukhu she khaane khwaatsya khwenjila mu Lisaayilo lya 
Wele. Mu bweene umwo, ifeetsa tsana ni zaabu, ni bibiindu bibiindi bikwalaafu 
byapiimiibwa, byaweebwa isi Meremosi, umwaana wa Uriya. Ni babaandi 
babaaba ni naye baaba nibo Eliyazaari, umwaana wa Finehasi, ni ba Levi babili 
nga nibo Yozabadi, umwaana wa Yeshuwa, ni Nowadiya, umwaana wa Binuyi. 
34Bibiindu byoosi byabalibwa luundi byaapimibwa, lwanyuma 
byaruungikhibwa buulayi mu burone. 
35Abo boosi babaakobola khukhwaama mu bubowe baawaanayo tsisaayilo 
tsintsoshe khu sheeso isi Wele wa Isiraeli. Baawaanayo tsiwuunwa likhumi na 
tsibili khulwe ba Isiraeli boosi, kamamiiku kamakhumi syeenda na kasesaba, ni 
kamasheese kamasooleli kamakhumi musaafu na musaafu kamaseetsa, nako 
kaawaanibwayo khu sheeso. Baryo bawaanayo ni tsiindurume likhumi na tsibili 
lwe bibyoonako bye babaandu. 
36Babaandu beene abo baareera buurume bw'omuyiinga, baabuyila isi ba 
gafana, ni baaraangilisi babaandi be Bukwanyaanga we Luluutsi Efurati. 
Shishakila baaraangilisi beene bano baanyalisa khuuwa buuyeeti lwe babaandu 
ba Isiraeli, ni lwe Lisaayilo Likhulu lya Wele. 

Ezira 9 

Ezira ekiitsa bukhwaale akari e Bayudaaya ni bakhasi be kamanaambo 
kakaandi 

1Lwanyuma lwe bibiindu byoosi khuukholikha, baaraangilisi be Bayudaaya, 
beetsa isi ndi baanomela bari, “Babaandu baakali ba Isiraeli, nga waayililemo ni 
basaayi ni ba Levi beene, bali khuumenyaka busa nga babaandu babaandi 
babaabesaanewo. Baakhwiyawulakho khu baandu be kamanaambo kakaandi 
nga nibo ba Kanaani, ba Hiiti, ba Perizi, ba Yebusi, ba Amoni, ba Mowaabu, ba 
Misiri, ni ba Amori ta. Baayitubaasa ni nabo mu bye bunyaalu byeesi bakhola. 
2Lwekhuuba batweela khu basaani ba Isiraeli baayiyilila bakhasi khukhwaama 
mu manaambo ako, naluundi baalomela basooleli baabwe khuukhola shishiindu 
nisho shitweela sheene. Baryo babaandu ba Wele ba Isiraeli ari baayinyaalutaka 
busa lwe khukhwitubaasa mu shoonako nga shino. Ne baaraangilisi beefwe 
babeene nibo babaashinyoowa khuushikhola.” 
3Ne ni nawulila shishiindu shino, kumutaambo kwamaamba luukali naabi, 
nonuulaka bikwaaro byase, naakusaka ni litsuune khukhwaama khu murwe 
kwase, ni bunwaanwa. Lwanyuma nekhala aasi nga neyaangile naabi. 
4Baryo nabo batweela khu baandu beefwe beesi kumutaambo kwawaamba lwe 
biilomo bya Wele wa Isiraeli, beetsa baabuusana, baantsibotokhelela, lwe lomo 
iye babaandu babaakobolaka khukhwaama mu bubowe khuulekha khuba 
babeyikinwa ta. Ise narama nga nekhaale abweene awo mu khwiyaanga 
khuukali, khukhwoolesa khu mbuka iye khukhwoosha isaayilo iye angoloobe. 
5Tsinyaanga ni tsoola tse khukhwoosha isaayilo iye angoloobe, ise naaba nga 
ishikhala aasi mu mutaambo kumukali, mu bikwaaro byaase bitabukhake ibyo. 
Indyo naakwa aasi naafukhamila, lwanyuma nenyusa kimikhono kyase mu 
ngaaki naaloomba, 
6nga inoma ndi: “O Wele wase, ise naswaalile naabi, khukhwiinyusa tsimoni 
tsase is'uli. Lwekhuuba bibyoonako byeefwe ni buubi bweefwe, 
byaakhubiririirekho luukali naabi, byaaniinile byoolile ni neeyo mwikulu. 
7Khukhwaamila ilala mu biseela bye bakuuka beefwe khukhwoolisa ni shaleelo 
shino, khwaayoneka luukali naabi. Nashiryo, khulweefwe fwabeene, ni bayiinga 
beefwe, ni basaayi beene, khwaakwa mu mikhono kye bayiinga be 
kamanaambo. Balala khuusiifwe khwaayiribwa, bakhuwaambaka, 
baakhunuulakakho bibiindu byeefwe, baakhuswaatsa naabi, nga ni khuli 
khuubonekha shaleelo khuri. 
8Ne ari khu mbuka yino, O Umukasya Wele weefwe, iwe waakhwookesanisile 
ifwe shiisa shikali naabi. Waakhuramisilewo baalala khusiifwe khuumenya mu 
shifwo shino shikhosefu, ni khuubonakho lukoneele mu bubowe buno. 
9Abe yakhaba nga khuli baabowe, ne iwe Wele weefwe waakhukhulekhela awo 
busa uryo ta. Ne bona waakhwookesanisile bubweela bwoowo mu mikhono kye 
bayiinga ba Pasiya. Waakhuyeetile ifwe khuunyalisa khukhwombekha 

bushaakha Lisaayilo lyoowo Likhulu, ni khukhwiilayo khwamenya mu lukoosi 
mu Yuda ni mu Yerusalemu. 
10Ne aluno ari, O Wele weefwe, ifwe khulome khuri shiina lwanyuma lwa bino 
byoosi? Ifwe khwaayoneka, khwaamiinyaalila kamakaambila koowo 
11keesi wakhuwa ifwe nga ubirira mu bakaanisi boowo baŋoosi. Nibo 
baakhuboolela ifwe bari shibala sheesi khutsya khukhwiinjilamwo she 
bumoyaani naluundi lwekhuuba babaandu baamwo baaba baboonaki 
babeloosela busa khuukhola bye bubwoonaki bukali. 
12Baakhuboolela ifwe bari sikhuli ni khuuwaanayo babaana beefwe bekhaana 
namwe besiinde khuuyilana ni nabo ta. Naluundi baakhureewula bari 
khukhakholakho ni nabo ikwangwaani yoosi, namwe khwaabalekha baamenya 
mu lukoosi ta. Iwe wakhukanisa ifwe khuuba ni kamaani, ni khuulya bibiindu 
biilayi bye mu shibala, lwanyuma khubilekhele ni babaana beefwe be kimiboolo 
kikiilakho, khuuba buusikha bubuukhawawo ta. 
13Bino byoosi byakhukholikhakho lwe buraambi bweefwe bwe bubwoonaki 
buukali. Ne iwe, Wele weefwe, siwakhuweele ifwe shitaambiso shishilekhaana 
ni buubi bweefwe ta, bona waakhureerire waakhukobosile ingo nga khuli 
baalamu. 
14Ari shiina ndi shishinakila ndi khwiileyo luundi khufuniaake kamakaambila 
koowo, nga khufukiilisa babaana beefwe besiinde ni bekhaana khuuyilana ni 
babaandu bano? Ifwe siinga khushikhola luundi, kane shikhukhalase iwe luukali 
naabi, ukhuwese khuwewo, ilekhe khuramawo umuundu na mutweela 
umulamu ta. 
15O Umukasya Wele wa Isiraeli, iwe uli uwaŋali, lwekhuuba bona 
waakhulekhilewo ifwe babaaramilewo nga baalamu, khukhwoola khu shifukhu 
shino. Ne ifwe khuli ano mu bwoonaki bweefwe, mbaawo na mutweela 
khuusiifwe unyala weetsa weemikha mu moni tsoowo lwa shino ta.” 

Ezira 10 

Babaandu beebiyisa buubi bwaabwe 

1Aryo Ezira n'aba nga alikho aloomba, nga alila kamasika, naluundi nga ebiyiisa 
bibyoonako bye babaandu ba Isiraeli iburaangisi we Ntsu ya Wele, lituuli lye 
babaandu baakali babeene, basaani ni bakhasi, ni khuutubakho babaana, 
khukhwaama mu Isiraeli mwoosi, beetsa baabuusana isi ali; nabo baalila ni 
kumutaambo kumukali. 
2Lwanyuma kila Shekaniya, umusooleli wa Yehiyeli khukhwaama mu 
betsukhulu ba Elamu, waakanikha isi Ezira ari, “Ifwe sikhwaakhuba 
babeyikinwa isi Wele weefwe ta, lwekhuuba khwaayilakile bakhasi 
khukhwaama mu manaambo ke babaandu babaakhwibotokheleele. Ne abe 
shakhaba nga shili shiryo, ishiiliyo kumwiyikino lwe babaandu ba Isiraeli. 

3Nashiryo ari khakhukhole indakaano nga khusuubisa isi Wele weefwe, nga 
khuloma khuri khuwoone bakhasi bano, atweela ni babaana baabwe, 
khuuloondelela kamakyesi koowo, ni kamakyesi keesi babaandu babaandi 
babaarya Wele bakhuweele ifwe. Khuryo khushikhole nga khuusiintsiila khu 
sheesi kamakaambila kaloma. 
4Ezira, ari iwe yinyukha, ubekho ni sheesi ukhola. Ifwe khunakhuyeeta mu buli 
sheesi ukhola shoosi. Nashiryo n'uwilemo busa kamaani ushikhole.” 
5Aryo Ezira wenyukha aasi, waakholisa basaayi baakhulu boosi, ni ba Levi, 
atweela na buli muundu yeesi mu Isiraeli shishitsubo she khuukhola byoosi 
byeesi baaloma bari kane bakhole. Baryo babaandu boosi betsuba, 
khuuloondelela kamakyesi ka Shekaniya. 
6Lwanyuma Ezira wenyukha waarura khu Lisaayilo Likhulu lya Wele, waatsya 
waakona mu bitweela khu biseenge bye mu ntsu ya Yehohanani, umusooleli wa 
Eliyashibu shiilo isho. Lwe kumutaambo kumukali naabi, lweesho sheesi 
babaandu baakhola, niye saalyakho biilyo byoosi, namwe waanywakho 
kameetsi koosi ta. 
7Baarusa shikuukuulo khuutsya mu Yerusalemu ni mu Yuda mwoosi, nga 
shilaanga atweela babaandu boosi babaakobolaka khukhwaama mu bubowe, 
babuusanile mu Yerusalemu. 
8Umuundu yeesi uwakhaasikha khukhwiitsa mu biifukhu bitaru, abe afwiila bye 
buyiindifu byeewe byoosi byeesi aaba ni nabyo, khuusiintsiila khu shiilakilo 
sheesi baakhulu ni baasakhalu baabirisa. Naluundi abe umuundu ufwaana aryo, 
bamuyila nga umunaambo, ukhali mutweela khu baandu babaakobolaka ta. 
9Baryo mu mbuka iye biifukhu bitaru, khu shifukhu she kamakhumi kabili, she 
mu mweesi kukuukhola syeenda, basaani boosi khukhwaama mu Yuda ni mu 
Benyamini mwoosi, beetsa i Yerusalemu, baabuusana atweela mu lwaanyi lwe 
Lisaayilo Likhulu. Boosi bekhala iyo nga balikho banikina busa lwe lomo iyo, ni 
lwekhuuba ndi abe ifula nameyirira inyene ilikho ikhupa. 
10Aryo kila umusaayi Ezira enyukha khu ngaaki waaloma ari, “Inywe mwabeele 
babaandu babaakhali babeyikinwa isi kamakaambila ka Wele ta, isho shaakila 
mwaayilaka bakhasi banaambo. Isho shalooselakho buubi bweenywe. 
11Ari ni mwibiiyise buubi bweenywe ubwo isi Umukasya Wele we bakuuka 
beenywe, mukhole sheesi akana. Ni mwiyawule khu bakhasi banaambo bano 
beesi mwayila, mulekhe khuubakho ni shishiindu shoosi she khuukholakana ni 
babaandu bano bababesaane inywe ano ta.” 
12Kila babaandu boosi nabo beelamwo ni likono lya atweela nga baloma bari, 
“Uli mutuufu naabi. Ifwe kane khukhole isho sheesi ukhulomeele. 
13Ne bona ano khuliwo babaandu baakali naabi, sikhunyala khweeloosela 
khukhwiimikha ano mu kufula nameyirira kuno ta. Naluundi, shishiindu shino 

sishinyala shakholekhela mu shifukhu shitweela ta, lwekhuuba fweesi 
khwayoneka naabi mu lomo yino. 
14Ari lwashiina baakhulu beefwe bakharama ano mu Yerusalemu, 
baashikholakho khulweefwe fweesi. Lwanyuma buli muundu yeesi uwayilakho 
umukhasi umunaambo, uuli mu biriimba byeefwe, eetse khu mbuka yeewe, nga 
ali ni baaraangilisi, atweela ni baakayi be mu shiriimba sheewe. Siinga khukhola 
khu lomo yino khwaakimalawo, lirima lya Wele linyala lyaweelela 
lyakhururakho.” 
15Khu shambaaso shino, Yonasani, umusooleli wa Asaheli, ni Yahizeyiya, 
umusooleli wa Tikuva, bonyene nibo babaashikhaandisa, nga baseembebwa ni 
ba Levi babili, Meshulamu ni Shabesayi. 
16Baryo babaandu bano boosi babaakobolaka khukhwaama mu bubowe, 
baakhola nga ni baabalomela. Aryo umusaayi Ezira waaroboraka basaani 
babaaba baakhulu be tsiingo, baaruungikhaka kamasina kaabwe khu luruungo. 
Khu shifukhu shishanyoowa, mu mweesi kukuukhola likhumi, bekhala aasi 
khukhwiimenieelesa ilomo yino. 
17Shino baashikhola khukhwoola khu shifukhu shishinyoowa she kumweesi 
kukuunyoowa, mu mwiiko kukweelakho, nga bashimenieelesa mutweelatweela 
khu basaani babaayila bakhasi banaambo. 

Basaani babaanyoolekhana nga bali ni bakhasi banaambo 

18Mu betsukhulu be basaayi abe babaayila bakhasi banaambo baaba nibo bano: 
Mu khakuuka khakyeekhe kha Yeshuwa, umusooleli wa Yozadaki, ni 
babandaaye, mwabamo Maaseyiya, Eliyazaari, Yaribu, ni Gedaliya. 
19Bano baasuubisa nga betsuba khuuwoona bakhasi baabwe banaambo, 
baafukiilisa ni khuuwaanayo limiiku litweela nga isaayilo lwe bibyoonako 
byaabwe. 
20Khukhwaama mu khakuuka khakyeekhe kha Imeri, mwanyoolekhamwo 
Hanani ni Zebadiya 
21Khukhwaama mu khakuuka khakyeekhe kha Harimu, mwanyoolekhamwo 
Maaseyiya, Eliya, Shemayiya, Yehiyeli, ni Uziya. 
22Khukhwaama mu khakuuka khakyeekhe kha Pashuhuri, mwanyoolekhamwo 
Eliyoyenayi, Maaseyiya, Ishimaeli, Nesaneli, Yozabadi, ni Elasa. 
23Mu ba Levi, babaaba nga bali ni bakhasi banaambo, baaba nibo: Yozabadi, 
Shimeyi, Kelaya (alala umanyikhaane nga Kelita), Pesahiya, Yuda, ni Eliyazaari. 
24Mu beembi be kimyeenya, mwanyoolekhamwo Eliyashibu, uwaba n'umukhasi 
umunaambo. Mu baliindi be khu Lisaayilo Likhulu, mwanyoolekhamwo 
Shalumu, Telemu, ni Uri. 

25Mu baandu ba Isiraeli babaaramile, abo babaaba ni bakhasi banaambo baaba 
bari: Khukhwaama mu khakuuka khakyeekhe kha Paroshi, mwabamwo Ramiya, 
Iziya, Malikiya, Mijamini, Eliyazari, Malikiya, ni Benaya. 
26Khukhwaama mu khakuuka khakyeekhe kha Elamu, mwabamwo Mataniya, 
Zekariya, Yehiyeli, Abudi, Yeremosi, ni Eliya. 
27Khukhwaama mu khakuuka khakyeekhe kha Zatu, mwabamwo Eliyoyenayi, 
Eliyashibu, Mataniya, Yeremosi, Zabadi, ni Aziza. 
28Khukhwaama mu khakuuka khakyeekhe kha Bebayi, mwabamwo 
Yehohanani, Hananiya, Zabayi, ni Asilayi. 
29Khukhwaama mu khakuuka khakyeekhe kha Bani, mwabamwo Meshulamu, 
Maluki, Adayiya, Yashubu, Sheyali, ni Yeremosi. 
30Khukhwaama mu khakuuka khakyeekhe kha Pahasi-Mowabu, mwabamwo 
Adina, Kelali, Benayiya, Maseyiya, Mataniya, Bezaleli, Binuyi, ni Manase. 
31Khukhwaama mu khakuuka khakyeekhe kha Harimu, mwabamwo Eliyazari, 
Ishiya, Malikiya, Shemayiya, Shimeyoni, 
32Benyamini, Maluki, ni Shemariya. 

33Khukhwaama mu khakuuka khakyeekhe kha Hashumu, mwabamwo 
Matenayi, Matata, Zabadi, Elifeleti, Yeremayi, Manase, ni Shimeyi 
34Khukhwaama mu khakuuka khakyeekhe kha Bani, mwabamwo Maadayi, 
Amuramu, Uweli, 
35Benayiya, Bedeya, Keluhi, 

36Vaniya, Meremosi, Eliyashibu, 

37Mataniya, Matenayi, ni Yaasu. 

38Khukhwaama mu khakuuka khakyeekhe kha Binuyi, mwabamwo Shimeyi, 

39Shelemiya, Nasani, Adaya, 

40Makinadebayi, Shashayi, Sharayi, 

41Azareli, Shelemiya, Shemariya 

42Shalumu, Amariya, ni Yusufu. 

43Khukhwaama mu khakuuka khakyeekhe kha Nebo, mwabamwo Yeyiyeli, 
Matisiya, Zabadi, Zebina, Yadayi, Yoweli, ni Benayiya. 
44Babaandu bano boosi abe baayila bakhasi banaambo, ni babaandi khu nibo 
abe basaala ni nabo babaana. Baryo nga ni babaawoona, baabawoona ni 
babaana baabwe beene. 

Nehemiya 

Nehemiya 1 

Nehemiya aloombela babaandu beewe 

1Bino nibyo biilomo byeesi Nehemiya, umwaana uwa Hakaliya aaloma. Mu 
mweesi kwe sisyeenda, mu mwiiko kwe kamakhumi kabili nga khuli mu 
bubowe, ise naba nga ndi mu shiriimba shikhulu, Susa. 
2Kila mutweela khu balebe baase, isi balaanga bari Hanani, weetsa isi ndi nga ali 
ni basaani babaandi khukhwaama mu Yuda. Kila ise imbareeba 
khukhuumboolela kamakhuuwa kakawaamba khu Bayudaaya babaarama ingo, 
nga sibaayilibwa mu bubowe ta, ni bibiwaamba khu Yerusalemu. 
3Kila bamboolela bari, “Abo babaama mu bubowe baakobolayo ingo, bali mu 
bihangafu biikali, naluundi bamenya mu khuswaala khuukali naabi. Kuutikiiyi 
abe kukwebotookhelela Yerusalemu, kwaamala khaale khuukwa, ni biilibwa 
bye shiriimba babaandu babyoosha sibiliyo ta.” 
4Ise nga ni nawulila biilomo bino, khulwe kumutaambo kumukali, nekhala aasi 
naantsuwa, nga ndila kamasika khuumala biifukhu biikali busa. Naabuya intsala, 
nga inoomba isi Wele uwe mwikulu. 
5Naloomba ndi, “Umukasya Wele uwe mwikulu, iwe uli uwe angaaki naluundi 
babaandu bakhurya naabi. Iwe uloondelela bibiili mu ndakaano yoowo, 
naluundi iwe wokesanisa khuukana khukhuukhakama ta, isi abo 
babaaloondelela kamakaambila koowo. 
6Ni wikule tsimoni tsyoowo ubone bibiili khuutsya mu moni, naluundi wikule 
kamaru koowo urekeerese khuuloomba khwase, umwakaanisi woowo. Bona 
indikho inoomba isi iwe kumuusi ni shiilo, nga inoombela babaandu boowo ba 
Isiraeli, babaamala khaale khuukhola bibyoonako isi iwe. Ikhaba ise samweene 
ni be muungo mwase, khuli baboonaki. 
7Ifwe khwaayibirisa buubi mu moni tsyoowo, khulwekhuuba sikhwaloondelela 
kamakaambila koowo ta, ni biilakilo byoowo, n'indeekela yoowo, byeesi iwe 
wakhuwa ifwe khuubirira mu mwakaanisi woowo Musa ta. 
8Mukasya, shebulila sheesi iwe wasuubisa Musa nga uloma uri, ‘Ni mulekha 
khuuba babeyikinwa isi ise, kane imbasalanise mu manaambo ke babaandu 
babaandi busa. 
9Ne siinga mushuusakho mwaakhola byeesi ingana, abe ikhaba nga abo babaali 
mu bubowe bali aleeyi naabi, kane ise imbabuusase khukhwaama iyo, imbayile 
mu shifwo sheesi imalile khuurobora ndi bantsisaayilemo.’ 
10Mukasya, bano bali babaandu boowo, naluundi babaakaanisi boowo, beesi iwe 
wamweene wamusa nga uraambisa buunyala bwoowo ni kamaani koowo. 

11Mukasya, n'urekeerese khuuloomba khwase uuli umwakaanisi woowo, ni 
khuuloomba khwe babaakaanisi boowo babaandi, babesaaya lisina lyoowo ni 
kumwikhoyo. Lwe shaleelo nga ise ndikho naakaanisa umuyiinga iviini, 
n'umushuuse abe ni kumwooyo kumulayi, nio aambe sheesi ise inamuloomba.” 

Nehemiya 2 

Nehemiya atsya i Yerusalemu 

1Nga umuyiinga Ahasweero woolisile kimiiko kamakhumi kabili mu buyiinga, 
mu mweesi kukuunyoowa, nga nikwo kwa Nisani, ise naba nga indikho 
nakaanisa umuyiinga iviini, nga abe n'ikholatsaka busheele. Ne kuno kwaba 
nikwo kumuluundi kukuunyoowa khuubonekha nga ndi mu mutaambo 
kumukali naabi. 
2Kila umuyiinga andeeba ari, “S'uuli umutsiina ta, ne shiina kila wakhalaale? Ili 
ni khuubawo shishiili khuukhutaambisa iwe mu mwoyo kwoowo.” Naba abe 
indi ni khuurya khuukali naabi. 
3Kila niilamo umuyiinga nga inooma ndi, “Umuyiinga, khali upilewo khabili! Ise 
newuumbile, khulwekhuuba shiriimba shishiilimo biilindwa bye bakuuka 
baase, shili busa nga kamakubili, ni biilibwa byasho, baamala khaale 
khuubyoosha.” 
4Kila umuyiinga andeeba ise ari, “Shiina sheesi ukana ise ikhukholele?” 
Nanyoowa naaloomba isi Wele uwabuumba likulu. 
5Kila ise niilamo umuyiinga, naloma ndi, “Ise inoomba ndi, abe noola abe 
umuyiinga waaboone ari shili shiilayi, naluundi abe nga wamaambiile ise shiisa, 
ufukiilise intsye mu Yuda, intsye noombakhe bushaakha shiriimba shishiilimo 
biliindwa bye bakuuka baase.” 
6Nabakyelema naye aaba nga wekhaale mu mbafu mw'omuyiinga, kila 
umuyiinga andeeba ari, “Shino shinakhuyilila iwe imbuka iyoola iryeena? 
Naluundi ukhaakobole liina?” Umuyiinga waafukiilisa ise khuutsya; naluundi 
nase namuwa niye imbuka isi ikhaakobolelemo. 
7Lwanyuma ise naalomela umuyiinga ndi, “Abe noola shinyalikha, khali umbeele 
ibaluwa imbilila umuwuli uwe shisiintsa shishiili shangelekha we luluutsi 
Efurati, nio afukiilise ise imbirire mu shisiintsa sheewe, nga intsya mu Yuda. 
8Naluundi khali umbeele ibaluwa ikiindi imbilila Asafu, uliinda shisaali 
sh'omuyiinga, nga umulakila uri ambe tsimbaawo tsye khuuraambisa mu 
khwoombakha biilibwa, lumako, n'intsu isi ise samweene intsya khumenyamo.” 
Wele waaba umulayi waanjeeta, umuyiinga waamba ibyo byoosi byeesi ise 
namuloomba. 
9Umuyiinga waamba basilikhale nga balikho ni baraangirisi baabwe, ni naabo 
babaakyeendela khu ŋwaŋwa, naatsya. Ni naba nga imbira mu shisiintsa she 

Shangelekha we Luluutsi Efurati, nakaanisayo isi bawuli, tsibaluwa tseesi abe 
umuyiinga ambeele. 
10Ne Sanabalati abe uuli umuraangirisi uwe mu shisiintsa she Horoni, ni Tobiya 
abe uuli mutweela khu baawuli beewe ni baawulila bino, bakhalala. Ni baabona 
bari iliwo umuundu uuli khuutsya khuyeeta babaandu be mu Isiraeli, nibo 
shaababirisa buubi naabi. 
11Ni nashiryo, ni noola mu Yerusalemu, nanyoowa naamala biifukhu bitaru. 

12Nio lwanyuma ise samweene nenyukha mu shilo atweela ni babaandu beesi 
naba ni nabo. Ise sinaboolelakho umuundu yeesi abe sheesi Wele wase areere 
mu mwoyo kwase, ari ikholele Yerusalemu ta. Shishaayo sheesi natsya nasho 
shonyene yaba isikilya isi ise neekhalakho nga ingeendelakho. 
13Narura mu shilo nga imbirira mu Shilibwa she Litila, shishiili ibukwanyaanga, 
neekha imwaalo naabirira khu Sebele iye Duragoni, lwanyuma noola khu 
shilibwa sheesi balaanga bari Shilibwa she Kamasisye. Ni naba nga 
nibotookhelela, nemenieelesa litikiiyi nga ni lyawumbukhaka, naluundi 
naabona nga biilibwa ni byookhebwa ni kumulilo. 
14Luwaande lwe bwaamanyaanga, naniina shangaaki, naatsya noola khu bilibwa 
bibiindi bibili, ne intsila yaba nga ifundeefu naabi, nga isikilya yase sinyala 
yakyeendelakho ta. 
15Nashiryo mu shilo umwo nakyeenda neekha mu litila, nemenieelesela lumako 
khukhwaama ibweene iyo. Lwanyuma nafuumba neelayo, nga ningilila mu 
shilibwa sheesi naruriramo. 
16Mbaawo na mutweela khu baawuli be mu shiriimba babaamanya isi natsya, 
namwe abe sheesi ise ndikho ta. Abe ishiili khuboolelakho ikhaba na mutweela 
khu Bayudaaya ta, ikhaba ba basaayi, namwe baraangirisi, namwe Bayudaaya 
boosi abe babaatsya khuyeetakho mu buraambi ubwo ta. 

Shishambaaso she khukhwoombekha litikiiyi bushaakha 

17Lwanyuma ise naabalomela ndi, “Nanywe nga ni mumanyile, Yerusalemu 
shaayonakisibwa naabi, ni biilibwa byasho byayooshebwa sibiliwo ta. Ni 
mwinyukhe khwoombakhe kamatikiiyi ka Yerusalemu bushaakha, nio akile 
shiriimba sheefwe shibe ni lukoosi nga khaale.” 
18Kila imbaboolela biilayi byeesi Wele abe akholela ise ni tsikhabi tsyeesi abe 
ambeele, ni biilomo byeesi umuyiinga Ahasweero abe amalile khukhuumboolela 
ise. Khaangukho, babaandu baaloma bari, “Khayo khurakikhilewo anariha 
khukhwoombakha!” Nashiryo bewaanayo khuukhola kumulimo ukwo. 
19Ne Sanabalati umuwuli uwe Horoni, ni Tobiya mutweela khu baraangirisi be 
Amoni, ni Gesheni, abe uuli umuwuli waabwe, nga ali Umuwarabu, ni baawuli 
be shisiintsa shino, bakhulekelesa ifwe naluundi nga bakhutsekhelela. Baaloma 
bari, “Mulikho mutsya khukhola shinaanu shisheene isho? Mulikho 

mwoombakha buyaakha liitikiiyi ilyo, nio lwanyuma mwiyawule khu 
muyiinga?” 
20Ne ise naabeelamo ndi, “Wele uwabuumba likulu, niye umweene ukane 
akhunyalise ifwe khuukhola kumulimo kuno. Ifwe babaakaanisi beewe, 
fwabeene nibo babaatsya khukhola kwe khukhwoombakha Yerusalemu 
buyaakha. Inywe simulikho ni buunyala, namwe ni kumukabo khu Yerusalemu 
ta, khulwekhuuba bye khaale byasho sibibawaamba khu siinywe ta.” 

Nehemiya 3 

Khukhwoombekha litikiiyi buyaakha 

1Babaandu babayeeta mu khwoombakha litikiiyi lya Yerusalemu, ni biilibwa 
byakhwo baaba baakali. Umusaayi umukhulu Eliyashabu, ni basaayi basheewe, 
boombakha bushaakha Shiilibwa she Kamasheese, baaramo ni kimilyaango 
kyamwo. Kila baloombela shiilibwa isho ikhabi, ni kusiintsa kwe litikiiyi kweesi 
baaba nga boombakhile, khukhwaama khu tawa isi balaanga bari Shitoondo, 
khukhwoola khu Hananeli tawa. 
2Babaandu khukhwaama i Yeriko boombakha shisiintsa she litikiiyi 
shishiilakho, ni Zakuri umusoleeli uwa Imuri woombakha shisiintsa shishiindi 
shishiilooselakho. 
3Be nda ya Hasena boombakha Shilibwa isi balaanga bari she Inyeeni. Baarakho 
kimisaala kikikhiikha ni kimilyaango kyamwo, atweela ni kimisumaari 
kimiboofu, ni kimibya kikikhiinga imulyaango. 
4Meremosi, umusoleeli wa Uriya naluundi nga ali umwitsukhulu uwa Hakozi, 
woombakha shisiintsa shishilooselakho. Mesulamu, umwaana uwa Berekaya 
naluundi nga ali umwitsukhulu uwa Meshezabeli, woombakha shisiintsa 
shishilooselakho, ni Zadoki, umwaana uwa Baana, woombakha nga alooselakho. 
5Basaani khukhwaama i Tekowa, bombakha khuuloosela khu bano. Ne akhali 
ndi baraangirisi be mu shiriimba shaabwe baaloba khukhola kimilimo kimisiro, 
kyeesi abe baabalakila khukhola. 
6Yoyada, umusooleli wa Paseya, ni Mesulamu, umusooleli wa Besodeya 
boombakha bushaakha shiilibwa shishilaangibwa shiri Shikhale. Baarakho 
kimisaala kikikhiikha ni kimilyaango kyamwo, atweela ni kimisumaari 
kimiboofu, ni kimibya kikikhiinga imulyaango. 
7Melatiya khukhwaama i Gibiyoni, Yadoni khukhwaama i Meronosi, ni basaani 
babaandi khukhwaama i Gibiyoni ni Mizipa, boombakha bushaakha shisiintsa 
shishilooselakho. Shisiintsa shino abe shitsya shoolela ilala khu ntsu ya Gavana 
abe uwula Ibukwanyaanga we Luluutsi Efuraati. 
8Uziyeli, umusooleli wa Harahaya umubasi, woombakha shisiintsa 
shishilooselakho. Hananiya, mutweela khu babaakhola bye khukhwiyakha 

bibiwunya buulayi, woombakha shisiintsa shishilooselakho, nga besawo 
bushaakha Yerusalemu, khuutsya khukhwoola khu Litikiiyi Libalaayi. 
9Refayimu, umusooleli wa Huru abe uli umuwuli uwe shisiintsa she khabili sha 
Yerusalemu, woombakha bushaakha shisiintsa shishalooselakho. 
10Shisiintsa shisheelakho abe shili aambi ni muungo mwa Yedaya, umusooleli 
wa Harumafu. Nashiryo Yedaya woombakha bushaakha shisiintsa isho. Hatusi, 
umwaana uwa Hasabeneya, woombakha shisiintsa shishilooselakho. 
11Malikiya, umwaana uwa Harimu, ni Hasubu, umwaana uwe Pahasi Mowabu, 
boombakha bushaakha shisiintsa shishilooselakho. Boombakha ni tawa isi 
balaanga bari Tanuuru. 
12Shalumu, umwaana uwa Halohesi, abe niye uwula shisiintsa shishiramire sha 
Yerusalemu. Uyuno woombakha bushaakha shisiintsa shisheelakho. Kumulimo 
kuno Shalumu aakuraamba ni babaana beewe bakhaana. 
13Hanuni ni babaandu babaamenya mu shiriimba she Zanowa, boombakha 
bushaakha Shiilibwa sheesi balaanga bari she Mwitila. Baashoombakha 
bushaakha, baarakho kimisaala kikikhiikha ni kimilyaango kyamwo, atweela ni 
kimisumaari kimiboofu, ni kimibya kikikhiinga imulyaango. Beeloosela 
bombakha bushaakha litikiiyi, nga batsya tsifuuti shikana shitweela ni bitoondo 
biraano (1,500), khukhwoolisila ilala khu Shilibwa sheesi balaanga bari she 
Kamasisye. 
14Malikiya, umwaana uwa Rekabu, abe ali umuwuli uwe shisiintsa sheesi 
balaanga bari Besi Hakeremu. Yuno woombakha bushaakha Shiilibwa sheesi 
balaanga bari she Kamasisye. Waashoombakha bushaakha, waaramo 
kimilyaango, ni kimisumaari kimileeyi, ni kimibya kikikhiinga imulyaango. 
15Shalumu, umwaana uwa Kolohoze, abe niye ali umuwuli uwe shisiintsa 
shishilaangibwa Mizipa. Yuno woombakha bushaakha Shiilibwa sheesi balaanga 
bari she khu Khasebele. Waashoombakha bushaakha, waabiimbakho khu 
ngaaki, waaramo kimilyaango, ni kimisumaari kimileeyi, ni kimibya kikikhiinga 
imulyaango. Weloosela wombakha bushaakha litikiiyi mu shifwo shilaangibwa 
shiri Litibo lye Shela. Shisiintsa shino she litikiiyi abe shikobolela khu bulime 
bw'omuyiinga, naluundi abe shiiloosela shaatsya khukhwoola khu biniinilo 
bibiikha mu Yerusalemu. 
16Nehemiya, umwaana uwa Azibuku, abe ali umuwuli uwe shisiintsa 
shiilaangibwa shiri Besi Zuri. Yuno woombakha bushaakha shisiintsa she 
liitikiiyi shiilooselakho. Waayila woolesela ilala khu biliindwa bye bayiinga nga 
mumuuli Dawudi, ni khu litibo lyeesi baalima busa, ni mu kaambi isi abe 
basilikhale bamenya. 

Ba Levi babaraamba khu Litikiiyi 

17Ba Levi babaaraamba khu shisiintsa she litikiiyi shishalooselakho baaba nibo 
Rehumu, umwaana uwa Bani; Hashibaya, abe uli umuwuli uwe shisiintsa she 

shiifwo shishilaangibwa shiri Keyila. Kumulimo kuno Keyila aakukhola mu 
lisina lye shisiintsa sheesi abe awula. 
18Khweelakho umulebe waabwe Binuyi, umwaana uwa Henadadi. Binuyi abe ali 
umuwuli uwe shisiintsa she shiifwo shishilaangibwa shiri Keyila. 
19Ezeri, umwaana uwa Yesuwa, nga abe niye umuwuli uwe Mizipa, woombakha 
bushaakha shisiintsa she litikiiyi shishiili ibweeni we libiikhilo lye bye busoolo, 
waatsya khukhwoola mu soonda (mu khoonyo). 
20Baruku, umwaana uwa Zabayi, ni kumwikhoyo kumukali, woombakha 
shisiintsa she litikiiyi khuutsya khukhwoola khu mulyaango kwe lulwiitsi 
lulwingila muntsu iya Eliyashibu, Umusaayi umukhulu. 
21Meremosi, umwaana uwa Uriya, naluundi nga ali umwitsukhulu wa Hakosi, 
woombakha bushaakha litikiiyi khuutsya khukhwoolisila ilala nga 
waabirisilekho khu ntsu ya Eliyashibu. 

Basaayi babaraamba khu Litikiiyi 

22Basaayi be mu shisiintsa isho, babaraamba khu litikiiyi baaba nibo bano: 

23Benyamini ni Hashubu, nga bano boombakha bushaakha litikiiyi ibweeni we 
intsu yaabwe. Azariya, umwaana uwa Maseya, naluundi nga ali umwitsukhulu 
uwa Ananiya, waalooselakho khukhwaamila awo, nga ombakha bushaakha 
shisiintsa shishaba ibweeni we ntsu yeewe. 
24Binuyi waalooselakho, nga ombakha bushaakha litikiiyi khukhwaamila khu 
ntsu iya Azariya, khuutsya khukhwoolisa mu soonda iye litikiiyi. 
25Palali, umwaana uwa Uzayi, waalooselakho, khukhwaamila mu soonda, ni she 
khukhwikheetselakho baasiku mu lubili, aambi ni lulwaanyi lwe baaliindi. 
Lwanyuma Pedaya, umwaana uwa Parosi woombakha bushaakha shisiintsa she 
liitikiiyi shishilooselakho. 
26Umweene yuno waatsya waakamila mu shifwo shishilaangibwa shiri 
Shiilibwa she Kameetsi, shishiili ibwaamanyaanga, ni khukhwoola khu shisiindi 
sheesi babaaliinda khu Lisaayilo Likhulu, bekheetselakho baasiku. Shino abe 
shili aambi ni shisiintsa shishilaangibwa shiri Ofeli, abe isi baraambi be mu 
lisaayilo bamenya. 

Baraambi babaandi babaakhola kumulimo khu Liitikiiyi 

27Babaandu khukhwaama i Tekowa baalooselakho, nga ano bakhola likatala 
lyaabwe liliikhola khabili. Baarakikhila aambi ni shishiindi shibalaayi sheesi 
babaaliinda khu Lisaayilo Likhulu bekheetselakho baasiku, bebotokhelesa 
baatsya khukhwoolela ilala aambi ni liitikiiyi liliili i Ofeli. 
28Khuukobolela lwangaaki lwe Shiilibwa she Tsiŋwaaŋwa, buli musaayi 
ombakha liitikiiyi bushaakha, khu luubeka lulukobolela khu ntsu yeewe. 
29Zadoki, umwaana uwa Imeri, woombakha liitikiiyi bushaakha, khu luubeka 
lululoleleele intsu yeewe. Lwanyuma Shemayiya, umwaana uwa Shekaniya, nga 

abe niye uliinda Shiilibwa she Bwaamanyaanga, waalooselakho khukhwaamila 
abweene awo. 
30Lwanyuma, Hananiya umwaana uwa Shelemayiya, ni Hanuni nga niye ukhola 
khasesaba muunda ya Zalafu, boombakha bushaakha shisiintsa 
shishilooselakho. Mesulamu, umwaana uwa Berekayiya, woombakha 
bushaakha shisiintsa shishiloleleele intsu yeewe. 
31Malukiya, uwaba mutweela khu babasi, woombakha liitikiiyi bushaakha, 
waatsya woolela ilala ni khu ntsu tsyeesi baraambi be mu Lisaayilo Likhulu ni 
babaakhola bye busubuusi, bamenya. Shisiintsa shino abe shaloleelela Shilibwa 
she Khubuusanilawo, ni khaseenge khe musoonda khu ntsu khu ngaaki. 
32Baabasi ni babaakhola bye busubuusi, boombakha bushaakha shisiintsa 
shishiili akari e khaseenge khe musoonda khu ntsu khu ngaaki, ni Shiilibwa she 
Kamasheese. 

Nehemiya 4 

Baasiku ba Nehemiya 

1Ari imbuka ni yoola, Sanabalati gafana wa Samariya waawulila bari ifwe 
khulikho khwoombakha bushaakha litikiiyi lilibotookhelela Yerusalemu. Shino 
shamukhalasa naabi, kila ananikha khuukhomyaasa ba Isiraeli. 
2Kila alomela basaale beewe ni liiye lye ba Samariya ari, “Ne Biyudaaya bibikhali 
ni kamaani bino, nabyo bilikho bikhola shinaanu ishi? Bambaasa bari kane 
boombakhe litikiiyi ilyo lyoosi mu shifukhu shitweela, naluundi bawaaneyo 
tsisaayilo ni abweene? Bambaasa bari banyala khukhwinyusa kamabaale keesi 
kumulilo kwoosha ako, baamisamo shishiindu?” 
3Tobiya uwaama i Amoni, uwaba wemikhile ni Sanabalati, waaloma ari, “Ne na 
khatikiiyi shiina kheesi balikho boombakha! Ikhaba ingokho yeemikhakho, 
khakwa aasi!” 
4Ne ise naloomba nga inoma ndi, “Wele weefwe, iwe waamanya uri babaandu 
bano bakhulekelesa ifwe, naluundi sibakhukanisa ifwe biilayi ta. Khali iwe 
wililemo khuuloomba khweefwe, nio akile bisilaani ibyo bibakobolela babeene! 
Khali ibeelewo linaambo liliitsile libakhweesa libayila nibo mu bubowe. 
5Isaambo isi bakhomyaasile babombakhi, iwe ukhabeyakhila bibyoonako 
byaabwe ta.” 
6Nashiryo, nga babaandu baraambire ni kamaani, ifwe khwoombakha 
bushaakha litikiiyi lya Yerusalemu, khuuniina mu ngaaki lyoola shinakari. 
7Ne Sanabalati, ni Tobiya, ni Bawarabu, ni ba Amoni, ni babaandu khukhwaama 
mu shiriimba she Ashidodi, ni baabona bari litikiiyi lilikho liniina, bari khulikho 
khwikalaka bisiintsa abe bibyafuniakikhaka, lirima lyaabawaamba. 

8Nashiryo baakholela atweela luwomelo lwe khukhwiitsa khukhwibwakala 
Yerusalemu, bareeremo khuutumbuukha. 
9Ne ifwe khwaaloomba isi Wele weefwe, naluundi khwaarawo umuliindi 
uwibuula, kumuusi ni shiilo. 
10Ne Bayudaaya baaloma bari, “Babaandu balikho bawamo kamaani, ate nga 
iliwo liloba liikali busa lye khuuyoola. Singane khunyalise khuraamba khu 
litikiiyi ta.” 
11Baasiku beefwe abe baalomile bari, “Bayudaaya bano batsya khukhubona, 
namwe baatsya khushimanya, khunaba nga khwaabeebinile khaale, khubeere, 
ni kumulimo kwaabwe kwaakame.” 
12Lwanyuma Bayudaaya abe babaamenya aambi ni baandu abo, beetsa 
baakhuboolela ifwe khuuminyisa ni kimiluundi likhumi bari, “Abe khwaakhalola 
waahe, kane bakhwibwakale.” 
13Nashiryo nawaamba babaandu batweela naabarawo khuuba inyuma we 
litikiiyi, mu bifwo mweesi lili aasikho. Nabarawo khuuloondekhana ni tsiingo 
tsyaabwe, nga buli baandu baatsya ni kamafumo, tsiindima, ni buyiingo. 
14Nga naamalile khuulambuula buli shitweela, neemikha khu ngaaki naalomela 
be muungo mw'omuyiinga, ni baaraangirisi, ni babaandu boosi ndi, “Mukharya 
babaandu abo ta. Ni mushebulile Wele, uuli uwe kamaani, naluundi uriisaka 
naabi, musoolane khulwe baalebe beenywe, khulwe babaana beenywe, ni 
bakhasi beenywe, ni tsiingo tsyeenywe.” 
15Baasiku beefwe baawulila bari ifwe abe khwaamanyile luwomelo lweesi abe 
balikho bakhukholela ifwe, naluundi Wele woonakisa byeesi abe batsya 
khukhola. Nashiryo buli mutweela khusiifwe weelayo khu buraambi bweewe, 
khweloosela khukhwoombakha litikiiyi. 
16Khukhwaamila khu shifukhu isho, shisiintsa shitweela she baraambi abe 
babaaba khu mulimo kwe khukhwoombakha litikiiyi, ne shisiintsa abe babaaba 
baaliindile nga bali ni bye khukhwitseeta ni bye busoolo: kamafumo, tsingabo, 
ni buyiingo. Baraangirisi baaba nga bayeeta baraambi 
17abe babaali khukhwoombakha litikiiyi bushaakha. Abe baraambi basuta mu 
mukhono mutweela bye khukhwoombakha, ne mu mukhono kukuundi bye 
busoolo. 
18Ikhaba abe abo babaali khukhwoombakha, buli mutweela abe weesabikhile 
lurima khu nduukhu. Umuraambi abe ufuura ikhoombi ikuukuula babaandu, 
abe ali atweela ni nase. 
19Kila ise inomela be muungo mw'omuyiinga ni baraangirisi ni babaandu boosi 
ndi, “Kumulimo kuli kumukali naluundi khwasalaniile naabi, nga 
khwikhalakhalanamo khu litikiiyi. 

20Nga mwaawuliile likono lye khoombi, yiitsa waangu mubuusanile isi ise ndi. 
Wele weefwe kane akhusoolanile!” 
21Nashiryo khweloosela ni buraambi, nga shisiintsa shitweela she baraambi 
shaawaambile bye busoolo, khukhwaama mamilimili, khukhwoolisa antsye ni 
bwiilabula. 
22Naluundi khu mbuka iyo, naalomela babaandu ndi, “Mu shilo, buli mutweela 
khu baraangilisi ni baraambi beewe, bali ni khuukona mu Yerusalemu mukari, 
nio banyalise khuuba baaliindi mu shilo, ne kumuusi babe baraambi.” 
23Nashiryo, mbaawo na mutweela, oba ise samweene, namwe babaana baase, 
namwe baraambi, namwe baaliindi, abe uwifuula bikwaaro mu shilo ta; abe 
khukona mu bikwaaro byeesi khuraambiiremo. Buli mutweela abe akona ni she 
busoolo sheewe mukhono mweewe. 

Nehemiya 5 

Nehemiya ayeeta bataambi 

1Lwanyuma aabawo basaani batweela ni bakhasi baabwe, babeŋuluŋuunya khu 
baraangirisi be Bayudaaya, 
2nga baloma bari, “Ifwe baalala khuli ni babaandu baakali muungo tsyeefwe. 
Khuuliisa babaandu abo boosi nio babe baalamu, shikanibwa biilyo biikali 
naabi.” 
3Aabawo babaandi babaaloma bari, “Khulwe ntsala, khulikho khuwaanayo 
kimikuunda kyeefwe, ni biilimwa byeefwe, ni tsiingo tsyeefwe khuri nio khufune 
biilyo.” 
4Aabawo babaandu babaandi babaaloma bari, “Khwaayikopa kamapeesa khuri 
nio khusasule abo babaali mu buwuli, khulwe kimikuunda ni biilimwa byeesi 
khuli ni nabyo. 
5Ikhaba nga nafwe khuli Bayudaaya nga baawuli beefwe ni bali, naluundi ikhaba 
nga babaana beefwe nabo bali busa nga babaabwe, ne ifwe khuli ni khusiindikha 
babaana beefwe mu bukulwa. Babaana beefwe bakhaana batweela, babaandu 
baamala khaale khuubayila mu bukulwa. Ne mbaawo sheesi ifwe khunyala 
khwaakhola ta, khulwekhuuba kimikuunda kyeefwe ni biilimwa byeefwe, 
khwaabiwaanayo isi babaandu babaandi.” 
6Ise ni nawulila byeesi baaloma, ni byeesi beŋuluŋuunya, lirima lyamaamba 
liikali. 
7Nanyoowa nambaasa khu biindu bino mu mwoyo kwase, kila lwanyuma 
inomela be mu ntsu iy'omuyiinga ni baraangirisi ndi, “Inywe munyala muryeena 
mwarusa khu baandu babeenywe babeene kamafuurisa?” Kila inaanga 
lubuusano lwe babaandu boosi, nga ingana inganikhe khu baraangirisi abo. 

8Kila ise inoma ndi, “Ifwe khwakhakakho nga ni khunyala, khuusikula 
Bayudaaya basheefwe abe babaakulisibwa mu manaambo kakaandi. Ari inywe 
mulikho mukulisa babandaayeenywe babeene, nio lwanyuma babareere 
bakhukulise ifwe!” Ni naloma isho, be muntsu iy'omuyiinga ni baraangirisi 
baasila busa, khulwekhuuba baamanya bari byeesi naloma abe bili byaŋali. 
9Kila ise niloosela inoma ndi, “Shishiindu sheesi mulikho mukhola seshilikho 
shiilayi nakhari ta! Khuubirira mu buulamu bweefwe bweesi khumenya, ifwe 
khuli ni khukhwiisamo Wele shiriifwa. Shino kane shikile kamanaambo 
kakaandi kakhulekelese ifwe. 
10Ikhaba ise, ni baalebe baase, ni basaale baase, nafwe khulikho khwikopisa 
kamapeesa ni biilyo, ne khuli ni khuulekhelawo khuubabaantsa khuri 
bakhuliyile. 
11Lwe shaleelo luno, ni mubakoboseleyo kimikuunda kyaabwe, ni biilimwa 
byaabwe, ni tsiintsu tsyaabwe, ni byeesi mubabaantsa byoosi, atweela ni 
kamafuurisa keesi baamala khaale khuubasasula.” 
12Kila baraangirisi baantsilamo bari, “Kane khukhole nga iwe n'ulomile, 
khwiseyo bibiindu byaabwe, khulekhe khusaba khuri bakhuliyile ta.” 
13Lwanyuma nasisakula tsisawu tsye khu ngubo yase nga inoma indi, “Ni 
mulekha khuuloondelela sheesi musuubisile khuukhola, nanywe Wele kane 
abakholele aryo; kane abarusekho byoosi byeesi muli ni nabyo, ikhaba tsiintsu 
tsyeesi muli ni natsyo.” Kila babaandu boosi beelamo nga baloma bari, “Kane 
khukhole sheesi khusuubisile.” Lwanyuma baruuya Umukasya, baakhola nga 
abe ni baaloma. 

Nehemiya ali umuundu uwaanayo khu byeewe 

14Ise naroborebwa khuuba Gafana uwa Yuda, mu mwiiko kweesi umuyiinga 
Ahasweero olisila kimiiko kamakhumi kabili kye buyiinga. Ise neloosela 
khukhwoolisa niye n'amala kimiiko kamakhumi kataru na kibili, nga ise 
noolisile likhumi na kibili. Ne mu mbuka iyo yoosi, ise samweene atweela ni 
baalebe baase, khwaloba khuulya kumukabo abe kukuuweebwa Gafana. 
15Ne abe ba Gafana boosi babaanyoowa khuubawo nga ise ishiili khubawo ta, 
abe baara khu baandu kamakatala kamasiro naabi, nga babarusakho biilyo 
n'iviini, ni khuubasasulisa kamawumule k'efeetsa kamakhumi kane, buli 
shiifukhu. Ikhaba baraangirisi baabwe abe baara kumukheemba kumukali khu 
baandu. Ne ise khulwe khuurya Wele, nabona ndi seshili shituufu khukhola 
shishiindu nga isho ta. 
16Ise naaraambisa imbuka yase mu khwoombakha litikiiyi, nalekha ikhaba 
khukhwikulila samweene liloba ta. 
17Ni khuuminyisawo, abe ise ndiisa babaandi shitoondo shitweela ni 
kamakhumi karaano (150) muungo mwase, nga mulimo Bayudaaya ni naabo abe 
babaama mu manaambo kakaakhwibotookheleele. 

18Nga buli shifukhu, khulya iwuunwa indweela, kamasheese kakaaroborebwa 
kasesaba, ni tsingokho tsingali naabi. Khuulooselakho, lwanyuma lwa buli 
biifukhu likhumi, abe bareera iviini ingali naabi. Ise namanya ndi shino shaba 
shiisiro naabi isi babaandu, nashiryo naalekha khuloma ndi baambe kumukabo 
kwase nga Gafana ta. 
19Kila ise inoomba nga inoma ndi, Wele khali ambeele tsikhabi khulw'ebyo 
byoosi byeesi ise ikholeele babaandu baase. 

Nehemiya 6 

Bakholela Nehemiya tsimbomelo 

1Lwanyuma tsilomo tsyoolela Sanabalati, Tobiya, Gesheni, ni baasiku beefwe 
babaandi, nga tsiloma tsiri ise naamalile khaale khukhwoombakha litikiiyi 
bushaakha, nga mbaawo isi umuundu anyala waakhalisila wengila mukari ta. 
Ikhaba nga abweene awo abe ise ishiili khura kimilyaango mu bilibwa ta. 
2Kila Sanabalati ni Gesheni baasiindikhila ise buurume nga buloma buri, “Ni 
wiitse mu shaalo shitweela she mu Litila lilaangibwa Ono, khwaakananemo.” Ne 
ise naashimanya ndi balikho bakana khukhuukhola ise buubi. 
3Nashiryo ise nabasiindikhila baarume, baatsya baabalomela bari, “Ise ndi 
khuukhola buraambi kumulimo kumukhulu naabi, sinyala neetsa iyo ta. Ise 
sinyala nalekha buraambi bwase, bari niitse iyo khuubakaanana inywe ta.” 
4Baasiindikhila ise buurume nibwo butweela kimiluundi kine, nga buli 
kumuluundi nase mbeelamo musaambo niyo ndweela. 
5Ikhumaliilisa, Sanabalati waasiindikha umurume khukhwiitsa isi ise, nga 
waasutile mu mukhono mweewe ibaluwa intsikule, 
6nga iloma iri, “Iliwo tsilomo tsitsimalataane mu manaambo kakaandi, nga 
tsiloma tsiri iwe ni Bayudaaya mulikho mwoombakha litikiiyi, khulwekhuuba 
mukana khuminyaalila umuyiinga, nio iwe wikyele umuyiinga. Ikhaba Geshemu 
aloma ari bibiindu bino bili bituufu. 
7Bari uli ni baŋoosi nabo mu Yerusalemu, bababoolela babaandu bari, ‘Mu Yuda 
mulimo umuyiinga.’ Iwe waashimanyile uri umuyiinga uwa Pasiya kane awulile 
tsilomo tsino. Nashiryo yiitsa khuweesane kamakesi khu biindu bino.” 
8Nasiindikhila Sanabalati buurume nga buloma buri, “Bibiindu byeesi iwe ulikho 
uloma ibyo sibili bituufu ta. Iwe ulikho ubyaamisa busa mu murwe kwoowo.” 
9Baasiku beefwe abe balikho bakana khuukhuriisariisa ifwe nga bambaasa bari 
kane ifwe khube ni khuurya, khwaantsukhe buraambi. Ne ise naloomba isi Wele 
indi ambe kamaani ke khukhola buraambi ubwo. 
10Shifukhu shitweela, natsya khukeniyilakho Shemayiya, umwaana uwa 
Delayiya, naluundi umwitsukhulu uwa Mehetabeli. Abe weyikaliliile muntsu. 
Kila anomela ise ari, “Khayo khutsye mu Lisaayilo Likhulu, nga nilili intsu ya 

Wele, kwiingile mu shifwo shishiminyisa bukhosefu, khwifuungilemo. 
Khulwekhuuba baasiku boowo bakholile luwomelo lwe khukhwiira iwe mu 
shilo she shaleelo shino.” 
11Ne ise naamureeba indi, “Umusaani nga ise, inyala naatitukha, naatsya neebisa 
mu Lisaayilo Likhulu, bari nio imbe umulamu? Singana ntsye ta!” 
12Khaanguukho ise naashimanya, naabona nga Wele siwarumaane Shemayiya 
khukhuumba ise tsilomo tsye buŋoosi ta. Akhali ndi abe Tobiya ni Sanabalati, 
bamukulile khukhola shino. 
13Abe bamukulile khukhuundiisariisa ise ikhole nga abe n'alomele, nio akile abe 
ise ikhole shishiindu shishikhali shilayi ta, akile boonakise lisina lyase. 
14Ise naloomba Wele ndi awe Tobiya ni Sanabalati shitaambiso, khulweebyo 
byeesi baaba baakholile. Naluundi naloomba ndi Wele awe Nowadiya, umuŋoosi 
umukhasi shitaambiso, atweela ni baŋoosi boosi babaakhakakho 
khukhuundiisariisa ise. 

Kumulimo kuwa 

15Nga biifukhu kamakhumi kabili na biraano mu mweesi kukuulaangibwa 
Eluli, khwaamaliilisa kumulimo kwe khukhwoombakha litikiiyi. Shakhuyilila 
ifwe biifukhu kamakhumi karaano na bibili (52). 
16Ne baasiku beefwe boosi ni baawulila bari khwaamalile buraambi bwe 
khukhwoombakha litikiiyi, ikhaba kamanaambo koosi kakaakhwibotookhelele 
ifwe, kaarya naabi. Khulwekhuuba baamanya busa bari Wele weefwe niye 
uwakhuyeeta ifwe mu khwoombakha litikiiyi bushaakha. 
17Naluundi mu mbuka iyo, abe baraangirisi be mu Yuda baaronera Tobiya 
tsibaluwa tsingali, ni naye nga abeelamo. 
18Babaandu baakali mu Yuda abe beesamo Tobiya lukoosi khu lwe tsilomo 
tsibili: Tobiya abe waayila umukhaana uwa Shekanaya, umusoleeli uwa Ara; 
naluundi abe Yehohanani umusoleeli uwa Tobiya, abe waayila umukhaana uwa 
Mesulamu, umusoleeli uwa Berekiya. 
19Nashiryo babaandu bamboolela bibiindu biilayi bibiwaamba khu Tobiya, ni 
naye baamuboolela bibimaamba khusiise. Shikila Tobiya asiindikhatsakila ise 
tsibaluwa nga akana khube basaale. 

Nehemiya 7 

1Lwanyuma lwe khukhwoombakha bushaakha litikiiyi, khwaramo kimilyaango, 
naluundi khwaarawo baaliindi khu Lisaayilo Likhulu, ni babeembi be 
kimyeenya, naluundi ba Levi babaandi bawaambisibwa buuraambi bwaabwe. 
2Ise nawaamba wandaayase bari Hanani, khuuba umuwuli mu Yerusalemu, 
atweela ni Hananiya, umuraangirisi uwe liiye lye mu lumako. Khulwekhuuba 
abe Hananiya ali umwiyikinwa, naluundi abe arya Wele khuuminyisa babaandu 
babafuura buukali. 

3Baabili bano nabalomela ndi, “Mukhalekha bekulawo kimilyaango kye 
shiriimba Yerusalemu ta, khukhwoolisa nga kumuumu kwaabiliile ilala. Bona 
muri bekalawo bakhomekhele ilala, nga bashiili khurura khu mulimo kwe 
khuliinda ta. Robora baaliindi khukhwaama mu bekhali be mu Yerusalemu, nga 
buli mutweela ali ni shiifwo shisheewe, nga shili aambi ni ingo weewe.” 

Luruungo lwe babaakobola khukhwaama mu bubowe 
(Ezira 2.1-70) 

4Ikhaba nga Yerusalemu imbalaayi, ne babaandu babaamenyamo abe bali 
bakyeekhe bari, naluundi abe mbaawo tsintsu tsimbyaakha tsyeesi baamala 
khukhwoombakhamo ta. 
5Nashiryo Wele waamba shishambaaso she khuubuusa be muungo 
mw'omuyiinga, ni baraangirisi, ni babaandu ba busheele, imbarone aasi 
khuuloondekhana ni luruungo lwe khuusaalikha khwa buli mutweela. Nanyoola 
shitabo shishiilimo luruungo lwaabo babaanyoowa khuukobola khukhwaama 
mu bubowe. Bano nibo beesi nanyoolamo. 
6Nga babaandu bano nibo babaakobola khukhwaama mu bubowe bweesi 
Nabukaduneza umuyiinga wa Babulooni aabayilila, ne nga ari abe bamenya mu 
shisiintsa shino, sha Yuda ni Yerusalemu. Buli mutweela abe amenya mu 
shiriimba she waabwe. 
7Beetsa ni Zerubabeli, Yeshuwa, Nehemiya, Azariya, Ramiya, Nahamani, 
Modekaayi, Bilishani, Misiperesi, Bikifayi, Nehumu, ni Banaha. Mu basaani ba 
Isiraeli, abe buli muungo boola bari: 
8be lisaaye lya Parosi, bikana bibili, shitoondo shitweela ni kamakhumi musaafu 
na babili (2,172). 
9Be lisaaye lya Shefatiya, abe boola bitoondo bitaru ni kamakhumi musaafu na 
babili (372), 
10be lisaaye lya Ara, abe boola bitoondo bisesaba ni kamakhumi karaano na 
babili (652) 
11be lisaaye lya Pahasi Mowabu, khubirira muunda iya Yeshuwa ni ya Yowabu, 
abe boola bikana bibili, bitoondo shinaane ni likhumi na shinaane (2,818), 
12be lisaaye lya Elamu, abe boola shikana shitweela, bitoondo bibili ni 
kamakhumi karaano na bane (1,254), 
13be lisaaye lya Zatu, abe boola bitoondo shinaane ni kamakhumi kane na 
baraano (845) 
14be lisaaye lya Zakayi, abe boola bitoondo musaafu ni kamakhumi kasesaba 
(760) 
15be lisaaaye lya Binuyi, abe boola bitoondo bisesaba ni kamakhumi kane na 
shinaane (648) 

16be lisaaye lya Bebayi, abe boola bitoondo bisesaba ni kamakhumi kabili na 
shinaane (628) 
17be lisaaye lya Azagadi, abe boola bikana bibili, bitoondo bitaru ni kamakhumi 
kabili na babili (2,322), 
18be lisaaye lya Adonikamu, abe boola bitoondo bisesaba ni kamakhumi 
kasesaba na musaafu (667), 
19be lisaaye lya Bigifayi, abe boola bikana bibili ni kamakhumi kasesaba na 
musaafu (2,067), 
20be lisaaye lya Adini, abe boola bitoondo bisesaba ni kamakhumi karaano na 
baraano (655), 
21be lisaaye lya Ateri, khubirira munda iya Hezekiya, kamakhumi syeenda na 
shinaane (98), 
22be lisaaye lya Hashumu, bitoondo bitaru ni kamakhumi kabili na shinaane 
(328), 
23be lisaaye lya Bezayi, abe boola bitoondo bitaru ni kamakhumi kabili na bane 
(324) 
24be lisaaye lya Harifu, shitoondo shitweela ni likhumi na babili (112) 

25be lisaaye lya Gibiyoni, kamakhumi syeenda na baraano (95). 

26Be lisaaye lilyaama i Beselehemu ni Netofa, abe boola shitoondo shitweela ni 
kamakhumi shinaane na shinaane (188), 
27khukhwaama mu shiriimba she Anasosi, shitoondo shitweela ni kamakhumi 
kabili na shinaane (128), 
28khukhwaama mu shiriimba she Besi Azimafesi, abe boola kamakhumi kane na 
babili (42) 
29khukhwaama mu Kiriyasi Yearimu, Kefira ni Berosi, bitoondo musaafu ni 
kamakhumi kane na bataru (743), 
30khukhwaama i Rama, bitoondo bisesaba ni kamakhumi kabili na mutweela 
(621), 
31khukhwaama i Mikamasi, shitoondo shitweela ni kamakhumi kabili na babili 
(122), 
32khukhwaama i Beseli ni Ayi, shitoondo shitweela ni kamakhumi kabili na 
bataru (123), 
33khukhwaama mu shiriimba she Nebo shishiindi, kamakhumi karaano na babili 
(52), 
34khukhwaama mu Elamu, shikana shitweela, bitoondo bibili ni kamakhumi 
karaano na bane (1,254), 

35khukhwaama mu Harimu, abe boola bitoondo bitaru ni kamakhumi kabili 
(320), 
36khukhwaama i Yeriko, bitoondo bitaru ni kamakhumi kane na baraano (345), 

37khukhwaama i Lodi, Hadidi, ni Ono, bitoondo musaafu ni kamakhumi kabili na 
mutweela (721), 
38khukhwaama i Senaha, bikana bitaru, bitoondo syeenda ni kamakhumi kataru 
(3,930). 
39Basaayi babaakobola baaba boola bari: khukhwaama mwisaaye lya Yedayiya, 
nga nimwo mumuuli be nda iya Yeshuwa, abe boola bitoondo syeenda ni 
kamakhumi musaafu na bataru (973), 
40be lisaaye lya Imeri, shikana shitweela ni kamakhumi karaano na babili (1,052) 

41be lisaaye lya Pashuri, abe boola shikana shitweela, bitoondo bibili ni 
kamakhumi kane na musaafu (1,247), 
42be lisaaye lya Harimu, abe boola shikana shitweela ni likhumi na musaafu 
(1,017). 
43Ba Levi babaakobola, nga bali be lisaaye lya Yeshuwa, khuubirira muunda iya 
Kadimiyeli, ni Hodafiya, abe boola kamakhumi musaafu na bane (74), 
44Babeembi be kimyeenya, be lisaaye lya Asafu, abe boola shitoondo shitweela 
ni kamakhumi kane na shinaane (148). 
45Babaliinda khu bilibwa: be lisaaye lya Shalumu, lisaaye lya Talumoni, lisaaye 
lya Akubu, lisaaye lya Hatita, lisaaye lya Shobayi, atweela abe boola shitoondo 
shitweela ni kamakhumi kataru na shinaane (138). 
46Babaraamba mu Lisaayilo Likhulu nga nibo: be lisaaye lya Ziha, lisaaye lya 
Hasufa, lisaaye lya Tabawosi, 
47be lisaaye lya Kerosi, lya Siya, lya Padoni, 

48be lisaaye lya Lebana, lya Hagaba, lya Shalumayi, 

49be lisaaye lya Hanani, lya Gideli, lya Gahari, 

50be lisaaye lya Reyayiya, lya Rezini, lya Nekoda, 

51be lisaaye lya Gazamu, lya Uza, lya Paseya, 

52be lisaaye lya Besayi, Meyunimu, lya Nefusimu, 

53be lisaaye lya Bakabuku, lya Hakufa, lya Harihuri, 

54be lisaaye lya Bazilusa, lya Mehida, lya Harasha, 

55be lisaaye lya Barakosi, lya Sisera, lya Tema, 

56be lisaaye lya Neziya, ni lya Hatifa. 

57Abo babaakobola khukhwaama mu baraambi ba Solomoni baaba nibo bano: 
be lisaaye lya Sotayi, lya Soferesi, lya Perida, 

58be lisaaye lya Yala, lya Darukoni, lya Gideli, 

59be lisaaye lya Shefatiya, lya Hatili, lya Pokeresi Hazebayimu, ni lya Amoni. 

60Khukhwaama khu buli lisaaye lyaabo abe babaraamba mu Lisaayilo Likhulu ni 
n'abo abe babaaba baraambi ba Solomoni, atweela abe boola bitoondo bitaru ni 
kamakhumi syeenda na babili (392). 
61Babeelakho bano, abe baama mu biriimba bino: Teli Malaha, Teli Harasha, 
Kerubu, Adoni, ni Imeri. Ne abo bakhaasikhana isaambo iye khushihandalasa 
bari tsiingo tsyaabwe tsili tsye lisaaye lye ba Isiraeli, nibo bano: 
62lisaaye lya Delayiya, lya Tobiya, lya Nekoda, nga bali bitoondo bisesaba ni 
kamakhumi kane na babili (642). 
63Basaayi khukhwaama mu beene abo baaba nibo: be lisaaye lya Hobayiya, 
lisaaye lya Hakozi, lisaaye lya Barizilayi (uyuno ayila umukhaana uwa Barizilayi, 
khukhwaama i Gileyadi, waakila baamuwa ni lisina ilyo). 
64Be lisaaye lya Hobayiya, ni lya Hakozi, ni lya Barizilayi, baaweentsa luruungo 
luluwaamba khu lisaaye lyaabwe, ne baalekha khunyoola ta. Nashiryo, 
baabarusa khu kwe busaayi, khulwekhuuba abe bali be mbikho. 
65Shino shaakila gafana waabalobela khuukabananila atweela ni babaandu 
babaandi khu bilyo bikhosefu, khukhwoolisa nga umusaayi ukhola buŋoosi nga 
araambisa Urimu ni Sumimu, nga waabonekhile. 
66Basaayi babaakobola abe boolisa babaandu kimikaanda kine, bikana bibili, 
bitoondo bitaru, ni kamakhumi kasesaba (42,360), 
67baraambi baabwe abe boola bikana musaafu, bitoondo bitaru, ni kamakhumi 
kataru na musaafu (7,337); ni babeembi be kimyeenya, basaani ni baakhasi, nga 
boola bitoondo bibili ni kamakhumi kane na baraano (245). 
68Abe bali ni tsiŋwaaŋwa bitoondo musaafu ni kamakhumi kataru na basesaba 
(736), tsinyuumbu bitoondo bibili ni kamakhumi kane na baraano (245), 
69tsiŋamiya bitoondo bine ni kamakhumi kataru na baraano (435), ni tsisikilya 
bikana bisesaba, bitoondo musaafu ni kamakhumi kabili (6,720). 
70Batweela khu baraangirisi be tsiingo tsyaabwe baawayo biwaanwa, mu 
khuyeeta khukhwoombakha Lisaayilo Likhulu bushaakha. Gafana umweene 
aawaanayo izaabu iyoola tsikilo shinaane ni shisiintsa, bipwakhuli 
bibiraambisibwa mu Lisaayilo Likhulu kamakhumi karaano, ni bikwaaro bye 
basaayi bibyoola bitoondo biraano ni kamakhumi kataru (530). 
71Batweela khu baraangirisi be tsiingo baawaanayo mu libiikhilo izaabu iyoola 
tsikilo shitoondo shitweela ni kamakhumi kasesaba na shinaane (168), n'ifeetsa 
iyoola tsikilo shikana shitweela, bitoondo bibili ni kamakhumi karaano (1,250). 
72Babaandu babaaramire boosi baawaanayo bibiindu bibyoola tsikilo shitoondo 
shitweela ni kamakhumi kasesaba na shinaane (168) tsy'ezaabu, ni tsikilo 

shitoondo shitweela ni kamakhumi kane (140) sh'efeetsa, ni bikwaaro bye 
basaayi kamakhumi kasesaba na musaafu (67). 
73 Nashiryo basaayi, ba Levi, babaliinda khu bilibwa, babeembi be kimyeenya, ni 
baraambi be mu Lisaayilo Likhulu, ni ba Isiraeli boosi, abe buli mutweela 
amenya mu shiriimba she waabwe. 

Nehemiya 8 

Ezira elwaatsila babaandu Kamakaambila ka Wele 

1Kumweesi kwe kumusaafu kwe Bayudaaya ni kwoola, babaandu boosi 
baabuusanila mu shifwo shilaangibwa Shiilibwa she Kameetsi. Lwanyuma 
balomela Ezira khuureera shiitabo she kamakaambila k'Omukasya, keesi aawa 
ba Isiraeli nga abirira mu Musa. 
2Nashiryo, khu shifukhu shishinyoowa mu mweesi kwe kumusaafu, umusaayi 
Ezira, waareera kamakaambila ako isi lituuli lye babaandu. Muno mwabamo 
basaani ni bakhasi, babanyala khuutekeela byeesi baabasomela. 
3Ezira welwaatsa kamakaambila ako ni likono lye angaaki, khukhwaama 
kumutishinyi, khukhwoolisa mwihangilwe, nga waloleleele mu shibaanga isi 
babaandu baaba. Babaandu boosi baarekeeresa ibyo bibyaba mu Shiitabo she 
Kamakaambila buulayi bubweene. 
4Ezira aasoma bino nga weemikhile khu sikuusi she bisaala, sheesi yaba 
baakhola khulwe kumulimo kweene kuno. Abo babaaba nga beemikhile khu 
mukhono kweewe kumulayi baaba nibo: Matisiyiya, Shema, Ananiya, Uriya, 
Hilikiya, ni Mayaseya. Abo abe babeemikhile khu mukhono kweewe 
kumunyeletsi baaba nibo: Pedayiya, Mishayeli, Malikiya, Hashumu, Hashi, 
Badana, Zekariya, ni Mesulamu. 
5Ezira waaniina khu sikuusi, weemikha isi babaandu boosi banyala 
baamubonela buulayi, kila abiikula shitabo nga babaandu boosi babona. Nga 
waashibikuule, babaandu boosi benyukha beemikha khu ngaaki. 
6Kila Ezira asiima Umukasya Wele uwe kamaani. Babaandu boosi beelamo bari, 
“Amiina, Amiina.” Beenamisa kimirwe kyaabwe aasi, besaaya Umukasya. 
7-8Nga babaandu baaramire mu bifwo byaabwe mweesi baaba, aabawo ba Levi 
babaasontsoola byeesi abe Ezira alikho asoma. Baaba nibo: Yeshuwa, Bani, 
Sherebiya, Yamini, Akubu, Shabesayi, Hodiya, Maseyiya, Kelita, Azariya, 
Yozabadi, Hanani, ni Pelayiya. 
9Babaandu ni baawulila Kamakaambila ka Wele nga ni kaasomebwa, baarakikha 
khuulila kamasika. Ne Nehemiya uwaba niye gafana, ni Ezira uwaba umusaayi 
naluundi umuroni, ni ba Levi abe babaali khuuleekela babaandu, balomela 
babaandu boosi bari, “Shifukhu shino shili shikhosefu isi Umukasya Wele 
weefwe. Ni nashiryo mukhalila kamasika namwe mwaba mu mutaambo ta.” 

10Kila Nehemiya alomela babaandu ari, “Ni mutsye tsiingo tsyeenywe, muteekhe 
biilyo biilayi, mulye naluundi munywe iviini. Isi uyo ukhali na shoosi ta, ni 
mumukabilekho. Khulwekhuuba shifukhu shino shili shikhosefu isi Umukasya 
weefwe. Nashiryo mukhaba mu mutaambo ta, khulwekhuuba isangaalo 
y'Omukasya niko kamaani keefwe.” 
11Ba Levi boosi baawoleelesa babaandu, nga babalomela bari, “Shino shili 
shifukhu shikhosefu. Nashiryo mukheyembelela, namwe mwaaba mu 
mutaambo ta!” 
12Lwanyuma babaandu boosi nga beelileyo tsiingo tsyaabwe, baaba mu 
mwikhoyo kwe khuulya ni khuunywa, ni khuukabilakho abo babaakhaaba ni she 
khuulya ta. Khulwekhuuba baaba batekeelile buulayi ibyo byeesi baabasomela 
khukhwaama mu Makaambila k'Omukasya. 

Kamayiiya ke Biisari 

13Khu shifukhu shishakhola khabili she kumweesi mweene ukwo, baraangirisi 
be tsiingo tsyoosi, atweela ni basaayi, ni ba Levi, baatsya baabuusanila isi 
umuroni Ezira, bari nio beyike bilomo bibiili mu Makaambila ako. 
14Baanyoola nga shaaronebwa mu Makaambila keesi Umukasya aawa Musa, 
shiri babaandu ba Isiraeli nga balikho bakhola kamayiiya ke kumweesi 
kukuukhola musaafu, bali ni khuumenya mu masari. 
15Naluundi bali ni khuushikuukuulila mu buli shiriimba ni mu Yerusalemu nga 
baloma bari, “Ni mutsye mwirome, buli mutweela afune tsisakya khukhwaama 
khu misaala kimi olivu, ni khukhwaama khu mi olivu kikitsowa kyonyene busa, 
ni khukhwaama khu makheendu, mwoombakhemo biisari.” 
16Nashiryo babaandu baafuna tsisakya, buli mutweela woombakha khasari khu 
ngaaki khwe ntsu yeewe, ni khu lwaanyi khweewe, ni khu lwaanyi lwe ntsu ya 
Wele, mu shibaanga she Shiilibwa sha Kameetsi, ni shibaanga she Shiilibwa sha 
Efurayimu. 
17Buli mutweela abe uwakobola khukhwaama i Babulooni, ombakha liisari. 
Baamenya mubweene umwo ni kumwiikhoyo, nga balya Kamayiiya ke Biisari. 
Kuno kwaba kumuluundi kwaabwe kukuunyoowela ilala, khukhwaama nga abe 
Yoswa, umwaana uwa Nuni, n'afwa. 
18Mu biifukhu bibyanyoowa musaafu bye kamayiiya ako, abe buli shifukhu Ezira 
elwaatsila babaandu Kamakaambila ka Wele. Nio uri khu shifukhu shishikhola 
shinaane, boosi baabuusana khukhwisaaya Wele, khuuloondekhana ni 
shisharonebwa mu Makaambila. 

Nehemiya 9 

Babaandu bebiiyisa bibyoonako byaabwe 

1Lwanyuma khu shifukhu shishikhola kabili na bine, she kumweesi mwene 
ukwo kwe kumusaafu, ba Isiraeli baabuusana, baakhalawo khuubuya intsala, 

baakwaara bikwaaro bye bukoongwe, naluundi batuumaka lifukhuulu mu 
matsuune kaabwe, khukhwookesa bari bali mu mutaambo. 
2Ba Isiraeli bekhalakho babeene khukhwaama khu baandu babaaba be 
kamanaambo kakaandi, kila ba Isiraeli bebiiyisa bibyoonako byaabwe, ni bye 
bakuuka baabwe. 
3Baamala tsisaawa tsitaru tsimbuufu, nga barekeeresa byeesi baabasomela 
khukhwaama mu Makaambila k'Omukasya, Wele waabwe. Nio tsisaawa 
tsitsyalooselakho tsitaru, babaandu bebiiyisa bibyoonako byaabwe naluundi 
besaaya Umukasya. 
4Aabawo ba Levi babeemikha khu shikuusi abe sheesi bakholile sha buraawa, 
baloomba naluundi bakuukuula isi Umukasya Wele waabwe. Baaba nibo bano: 
Yeshuwa, Bani, Kadimiyeli, Shebananiya, Buni, Sherebiya, ni Chenani. 
5Lwanyuma ba Levi Yeshuwa, ni Kadimiyeli, ni Bani, ni Hashabineniya, ni 
Sherebiya, ni Hodiyiya, ni Pesahiya, baloma bari: “Yinyukha khu ngaaki muruuye 
Umukasya Wele weenywe, uliwo biilo ni biilo. Khayo khusiime lisina lyeewe, 
liliili angaaki khuuminyisa, khuruuya khwoosi ni khusiima khwoosi.” 
6Kila Ezira aloma ari: Iwe wenyene niye Umukasya, Umubuumbi we likulu ni 
tsinieniesi tsyoosi. Umubuumbi we shibala ni n'abo boosi babaashimenyamo. 
Umubuumbi we nyaantsa, ni bibiindu bibikimenyamo byoosi. Iwe niye isebele 
iye buulamu, iwe niye isi tsinieniesi tsitsyetsula mu ngaaki tsiruuya. 
7 Iwe uli Umukasya Wele weefwe, iwe niye uwarobora Iburamu waamwaamisa 
mu shibala she Uri, mu Babulooni, waamutwiikha uri Iburayimu. 
8 Khulwekhuuba aaba ali umuundu umwiyikinwa, iwe waakhola indakaano ni 
naye iye khuuwa lisaaye lyoowo shibala abe shishiilimo ba Kanani, ba Hiti, ba 
Amori ni ba Perizi ni ba Yebusi, ni ba Girigashi. Bona ari iwe wolelesele sheesi 
wamulomela niye, nga buli busheele iwe ni wolelesa byeesi uba walomele. 
9 Nga bakuuka beefwe bali mu Misiri, iwe wabona kumutaambo kweesi 
baabamo; ni baloomba isi iwe nga bali khu nyaantsa Imbesemu, iwe wabayeeta 
waabatiimiilila. 
10 Iwe waamanya uri umuyiinga uwa Misiri ni linaambo lyeewe ni baraangirisi 
beewe abe bamiinikhilisa babaandu boowo. Nashiryo iwe wakhola bye 
kamakaanga bibiriisa khu ba Misiri waakila baakhurya iwe naabi ni 
khukhwoolisa lwe shaleelo luno. 
11 Iwe wakabananisamo inyaantsa khabili waakila babaandu boowo baabiramo 
nga bakyeendela khu liloba lilyoomu busa. Ne iwe wakholowa baasiku baabwe 
beekha nga kamabaale mu meetsi, kameetsi kaabamila. 
12 Abe buli kumuusi iwe uraangirira babaandu boowo nga uraambisa lifuumbi 
liikali, ne mu shilo waraambisa kusiindi kwe kumulilo khuubamulikhila babone 
intsila isi bakyeendelakho. 

13 Iwe weekha aasi khu lukiingi Sinaayi nga waama mwikulu waabakanikhayo, 
nio waakila iwe waawa babaandu boowo kamakaambila kamalayi ni biilakilo 
biilayi ni ndeekela indayi. 
14Iwe wabaleekela nibo khukhwiisa lukoosi mu shifukhu shoowo shikhosefu 
sha Sabato, naluundi waalakila umwakaanisi woowo Musa khuubaleekela nibo 
kamakaambila koowo. 
15 Nga intsala ni yabalya, iwe wabawa biilyo khukhwaama mwikulu, naluundi 
buulesa ni bwabalya, iwe wabawa kameetsi khukhwaama mu lwaanda. 
Lwanyuma iwe waabalakila khuutsya khuwaamba shibala sheesi abe wamala 
khaale khukhwitsuba uri ukhaabawe nibo. 
16 Ne ndi bakuuka beefwe tsena abo baaba ni shikili shikali baalekha 
khuuloondelela kamakaambila koowo ta. 
17 Baalekha khurekeeresa bibyoowo ta, naluundi baalekha khushebulila bye 
kamakaanga byeesi iwe wakhola nga naabo baboone ta. Ne khulwe 
khuukhuminyaalila iwe beeroborera babeene umuraangirisi 
khuubamiinikhilisa nga ni baaba i Misiri. Ne iwe uli Wele uli mwirekefu 
khukhwiiyakhila, iwe uli uwe bubweela naluundi uwe shiisa, uwikhalilikha, 
naluundi uli ni khuukana khukhuukhakama ta. Nashiryo iwe walekha 
khubaantsukha nibo ta. 
18 Ikhaba nga nibo bebuumbila babeene shifwaani she moosi, bakhufwotsola 
iwe naabi, bashisaaya nga baloma bari, “Ba Isiraeli, uyuno niye Wele uwabarusa 
inywe mu khutaambisibwa i Misiri.” 
19 Khulwe shiisa shoowo shikali, iwe siwabaantsukha mu mubiimbi ta; 
siwabarusakho lifuumbi abe lilibaraangirira nibo kumuusi, namwe kumulilo abe 
kukubaraangirira mushilo khubokesa intsila khweesi bali ni khuutsya ta. 
20Iwe wabawa Umwoyo woowo umulayi khuubaraangirira nibo. Iwe siwaloba 
khuubawa nibo biilyo, namwe khuubawa kameetsi ta. 
21Iwe wabaliindila nibo mu mubiimbi khuumala kimiiko kamakhumi kane; nga 
mbaawo sheesi bekoomba ta. Bikwaaro byaabwe sibyonuukha, namwe bikele 
byaabwe byasiila ta. 
22 Iwe wabawa kamaani ke khuuwula bayiinga ni kamanaambo mu busoolo, 
waakila baabukula kamaswa ke babaandu abo. Bawaamba shibala sha Sihoni, 
umuyiinga wa Heshiboni, ni sha Ogo, umuyiinga uwa Bashani. 
23 Iwe wabayila waabawa shibala sheesi abe wasubisa khuuwa bakuuka 
baabwe; wabawa tsikhabi tsye lisaaye liikali, baaba baakali khuuminyisa 
tsinieniesi tsye khwikulu. 
24 Lisaaye lyaabwe lyatsya lyaawaamba shibala isho, beekela baawuli baasho. 
Iwe wabayeeta khuuwula mu busoolo bayiinga ni babaandu be mu Kanani, 
waalekha uri bakhole sheesi bakana khu baasiku baabwe. 

25 Bawaamba biriimba byeesi bebotookhelesa kamatikiiyi, ni kimikuunda 
kikyaama biilyo biilayi. Beela muntsu abe tsitsiilimo bibiindu biilayi, baanywa 
kameetsi musebele tseesi nibo bakhaayaba ta. Baanyoola kimikuunda nga 
kilimo biilimwa biikali. Baalya biilyo bekura, naluundi baakhomela buulayi busa 
beekhoya khulwe tsiikhabi khukhwaama isi iwe. 
26 Ne shitweela busa baakhuminyaalila iwe, naluundi baakhushukhakho 
khusiiwe. Baaminyaalila kamakaambila koowo, naluundi beera baŋoosi boowo 
beesi iwe wamweene waabasiindikhila khuubareewula, uri nio bakobole isi iwe. 
Baakhola bibiindu biikali bibikhukhomyaasa iwe. 
27Nashiryo iwe wabawaanayo mu makhono ke baasiku baabwe, waakila 
baababirisa buubi naabi. Ne mu khutaambisibwa khweesi baaba balimo, 
bakhulilila iwe bari ubayeete. Nga iwe uli mwikulu warekeeresa khuulila 
khwaabwe, wabawa sheesi baaloomba. Khulwe shiisa shoowo shikali, iwe 
wabasiindikhaatsakila baawonesi baabawonesatsaka khukhwaama khu 
baasiku baabwe. 
28Ne abe uli bafunakho luukoneele, baakhola bibyoonako luundi, nawe abe ndi 
luundi wabaantsukhila baasiku baabwe, khuubabirisa buubi. Abe uri bakobola 
isi iwe baloomba buyeeti, khulwe shiisa shoowo, iwe wabatimiilila 
khukhwaama mwikulu. 
29 Iwe wabeelelela khuubareewula uri bakoboleyo khuuloondelela 
kamakaambila koowo. Ne shitweela busa beebirisa buubi, baalekha 
khuuloondelela kamakaambila koowo ta. Balekha khuuloondelela 
kamakaambila kakaareera buulamu ta, ne akhali baaba ni shikili beeloosela 
busa khukhuuminyaalila iwe. 
30 Iwe wabekhaliilikha khuumala kimiiko kimikali naluundi waabareewula nga 
Umwoyo woowo abirira mu baŋoosi boowo. Ne shitweela busa baalekha 
khurekeeresa ta. Nashiryo iwe wabaantsukha mu makhono ke baasiku baabwe 
luundi. 
31Ne shitweela busa, khulwekhuuba iwe uli Wele uwe shiisa shiikali naluundi 
uwiyakhila, waalekha khubahesa namwe khubaantsukha ta. 
32  “Ni nashiryo, Wele weefwe, iwe uli uwe kamaani, umunyali uwa byoosi, iwe 
niye isi babaandu boosi barya, naluundi iwe uli umwiyikinwa mu ndakaano 
yoowo. Ukhabona bihangafu byeesi ifwe, ikhaba bayiinga beefwe, baraangirisi 
beefwe, baŋoosi beefwe, bakuuka beefwe, byeesi khubiriremo khukhwaama 
imbuka isi bayiinga ba Asiriya baakhuyilila ifwe mu bubowe khukhwoolisa 
anariha, nga shishiindu shifwiiti isi iwe ta. 
33Ilala, mwiibyo byoosi bibyamala khuukhukholikha khusiifwe, iwe warama nga 
uli uwaŋali mu byoosi. Iwe warama nga uli umwiyikinwa, n'efwe khwakhola 
bibyoonako. 

34Bayiinga beefwe, ni baraangirisi beefwe, ni basaayi beefwe, ni bakuuka 
beefwe, sibaloondelela kamakaambila koowo ta, namwe khureewula khweesi 
iwe wabawa ta. 
35Ikhaba nga iwe wabawa nibo buyiinga, ni bibiindu biilayi biikali naabi, ni liloba 
liikali naluundi liilayi, ne nibo baloba khukhwaantsukha bibyoonako byaabwe. 
36Bona ari ifwe khuli baakulwa, mu shibala sheesi iwe wawa bakuuka beefwe, 
uri balye bilimwa byamwo ni biwaanwa biilayi! 
37Likesa lyamwo liilayi lyoosi, liweela khu bayiinga beesi iwe warawo uri babe 
baawuli beefwe, khulwe bibyoonako byeefwe. Bakhwoolisa khusiifwe 
kumutaambo kumukali, bibyaayo byeefwe bayila nga ni bekanisa. Khuli mu 
mutaambo kumukali.” 

Babaandu bakhola indakaano 

38Ni nashiryo, khulwe bibiindu bino byoosi, ifwe khulikho khukhola indakaano, 
khukirone. Baraangirisi beefwe, ni ba Levi beefwe, ni basaayi beefwe, boosi 
batsya khuukiisakho kimikhono kyaabwe. 

Nehemiya 10 

1Indakaano iyo, babaakiisakho kimikhono kyaabwe, baaba nibo: Nehemiya, nga 
niye Gafana, atweela ni Zedekiya, umwaana uwa Hakaliya. 
2Basaayi baaba: Serayiya, Azariya, Yeremiya, 

3Pashuri, Amariya, Malikiya, 

4Hatushi, Shebaniya, Maluku, 

5Harimu, Meremosi, Obadiya, 

6Danieli, Ginesoni, Baruku, 

7Meshulamu, Abiya, Miyamini, 

8Mayaziya, Biligayi, ni Shemayiya. 

9Ba Levi babeesakho kimikhono baaba nibo: Yeshuwa, umwaana uwa Azaniya, 
Binuyi uwe lisaaye lya Henadadi, ni Kadimiyeli; 
10baalebe baabwe baaba nibo: Shebaniya, Hodiya, Kelita, Pelayiya, Hanani, 

11Mika, Rehobu, Hashabiya, 

12Zakuri, Sherebiya, Shebaniya, 

13Hodiya, Bani, ni Benui. 

14Baraangirisi babeesakho kimikhono baaba nibo: Parosi, Pahasi, Mowabu, 
Elamu, Zatu, Bani, 
15Buni, Azigadi, Bebayi, 

16Adoniya, Bigifayi, Adini, 

17Ateri, Hezekiya, Azuri, 

18Hodiya, Hashumu, Bezayi, 

19Harifu, Anasosi, Nebayi, 

20Magipiyasi, Meshulamu, Heziri, 

21Meshazabeli, Zadoki, Yaduwa, 

22Pelatiya, Hanani, Ananiya, 

23Hosheya, Hananiya, Hashubu, 

24Halohesi, Piliha, Shobeki, 

25Rehumu, Hashabana, Mayaseyiya, 

26Ahiya, Hanani, Anani, 

27Maluku, Harimu, ni Bayana. 

Bibyaba mu Ndakaano 

Indakaano yaloma iri, 
28Ifwe babaandu fweesi, atweela ni basaayi, ni ba Levi, ni babaaliinda khu 
bilibwa, ni babeembi be kimyeenya, ni baraambi be mu Lisaayilo Likhulu, 
atweela ni bakhasi beefwe ni babaana beefwe, khwekhalile khu baandu be 
kamanaambo kakaandi babaamenya ni nafwe. Ari khwakholile indakaano nga 
khukifukiilisa, naluundi khwaamanyile buulayi sheesi khulikho. 
29Nashiryo, ari ifwe khwitubaasa khu basheefwe, ni baraangirisi beefwe, nga 
khwitsubila Wele khuri kane khuloondelele kamakaambila keewe, keesi 
akhuwa ifwe nga abirira mu mwakaanisi weewe Musa. Kane khuloondelele 
kamakaambila k'Omukasya koosi, ni biilakilo byeewe, ni indeekela yeewe. Noola 
sikhwaakholile isho ta, kane khufune shitsubo. 
30Khwitsuba khuri singane khufukiilile babaana beefwe bakhaana 
bakhwaalikhe khu baandu be kamanaambo kakaandi ta, namwe nafwe khuyile 
bakhaana baabwe ta. 
31Babaandu be kamanaambo kakaandi ni bareera bibiindu byaabwe, namwe 
bye khuulya khukulisa khu shifukhu sha Sabato, namwe shifukhu shishiindi 
shikhulu, singane khukule ta. Lwanyuma lwa buli kimiiko musaafu, singane 
khulime mu mikuunda kyeefwe ta, naluundi kane khwiyakhile abo boosi beesi 
khwekopisa bibiindu. 
32  Buli kumwiiko, kane buli mutweela awaaneyo ifeetsa ingeekhe iri, 
khuraambisibwa mu Lisaayilo Likhulu, lya Wele. 
33Iyo kane iraambisibwe mu khukula kimikaati kye khuuraambisa, ni biwaanwa 
bye biilimwa, ni biwaanwa bibyooshe, ni biwaanwa bye khu Sabato, bye 
kamayiiya ke kumweesi kumushaakha, bye biifukhu bibiindi biikhulu, bibiindu 
bikhosefu bibikanibwa, bye bibiwaanibwayo khulwe bibyoonako bye ba Isiraeli, 
ni bye buraambi bwoosi bubukanibwa mu ntsu iya Wele. 

34Naluundi, ifwe khwaakhalilewo khuri tsiingo tsye basaayi, ba Levi, ni tsye 
babaandu ba busheele, kane tsiwaaneyo tsiikhu tsye khuraambisa mu Lisaayilo 
Likhulu buli mwiiko. Tsino tsikanibwa, nio akile tsisaayilo tsiwaanibweyo khu 
sheeso, musaambo isi Umukasya Wele weefwe amala khaale khuulakila. 
35 Ifwe fwabeene khweeweele likatala lye khuureeratsaka mu Lisaayilo Likhulu, 
shisiintsa shishinyoowa she likesa lyeefwe, buli kumwiiko. 
36 Nga ni sharonebwa mu makaambila, kane ifwe khuyilatsake babaana beefwe 
besiinde bakiboole, ni bibyaayo bikiboole khukhwaama mu khaafu ni mu 
masheese keefwe, mu Lisaayilo lya Wele weefwe, khubiwe basaayi babaakhola 
kumulimo kwe bubwakaanisi. 
37 Ifwe khukhaayilatsake mu libiikhilo lye Lisaayilo lya Wele weefwe, buufu 
bweesi khunyoowa khuusya khukhwaama mu bilimwa byeefwe, khubuwe 
basaayi, atweela ni biwaanwa bye iviini imbya, kamafura khukhwaama mu 
misaala kimi olivu. Kane khuwaaneyo shisiintsa shitweela khu she likhumi, 
khukhwaama mu likesa lyeefwe, isi ba Levi, khulwekhuuba nibo 
babaabibusaasa mu biriimba byeefwe. 
38Umusaayi khukhwaama mu lisaaye lya Aroni, ali ni khuubawo nga ifwe khuwa 
ba Levi bibiindu bino. Lwanyuma kane umu Levi abiikhe shisiintsa shitweela she 
likhumi khu biindu bino mu libiikhilo lye Lisaayilo Likhulu. 
39Khulwekhuuba ba Isiraeli boosi, atweela ni ba Levi, bali ni khuyila biwaanwa 
byaabwe bye biilimwa, iviini imbya, ni bye kamafura, mu libiikhilo mweesi 
babiikha bibiindu bibiraambisibwa mu shifwo shikhosefu, naluundi nga niyo isi 
basaayi babaakaanisa, ni babaaliinda khu bilibwa, ni babeembi be kimyeenya, 
isi bamenya. Kane khubone khuri, Lisaayilo lya Wele weefwe khulinaanakho. 

Nehemiya 11 

Babaandu babaakhalawo khuumenya mu Yerusalemu 

1Baraangirisi be linaambo lye ba Isiraeli ni babaandu be tsiingo tsyaabwe, 
bakhalawo khuumenya mu Yerusalemu. Ne abe babaandu boosi siboolamo ta, 
nga abe tsiingo tsitsiramire khu buli babaandu likhumi, mutweela yenyene niye 
abe unyala waaramamo. Nashiryo baakhupa bukokha khuukhalawo babaarama 
ni babaatsya. 
2Lwanyuma buli mutweela waaloomba Wele khuuwa tsikhabi, abo abe 
babafukiilila khuumenya mu Yerusalemu. 
3 Batweela khu ba Isiraeli, ni basaayi, ni ba Levi, ni baraambi be mu Lisaayilo, ni 
be lisaaye lye baraambi ba Solomoni, abe buli mutweela amenya ingo weewe, 
mu Yuda. Ne baraangirisi be mu buwuli ni be tsiingo tsyaabwe, baarama nga 
bamenya mu Yerusalemu. 

Khukhwaama mu shikuuka sha Yuda 

4Batweela khu be lisaaye lya Yuda ni lya Benyamini, abe bamenya mu 
Yerusalemu. Be lisaaye lya Yuda baaba nibo bano: Asayiya umwaana uwa Uziya, 
nga bakuuka beewe baaba nibo: Zekariya, Amariya, Shefatiya, Mahalaleli, ni 
Perezi. 
5Ukuundi aba Mayaseyiya umwaana uwa Baruku. Bakuuka beewe baaba nibo: 
Koloze, Hazayiya, Adayiya, Yoyaribu, ni Zekariya uwaama i Shilo. 
6Be lisaaye lya Perezi abe babaamenya mu Yerusalemu boola basoolani 
bitoondo bine ni kamakhumi kasesaba na shinaane (468). 
7Khukhwaama mu lisaaye lya Benyamini, mwabamo Salu, umwaana uwa 
Meshulamu. Bakuuka beewe baaba nibo: Yowedi, Pedayiya, Kolayiya, 
Mayaseyiya, Isiniyeli, ni Yeshayiya. 
8Babaandi khukhwaama mu lisaaye lya Benyamini, abe bari Gabayi ni Salayi, nga 
atweela bali babaandu bitoondo syeenda ni kamakhumi kabili na shinaane 
(928). 
9Abe ubaraangirira bari Yoweli, umwaana uwa Zikiri. Yuda umwaana uwa 
Hasenuwa, abe niye umwiilakho mu buraangirisi ubwo. 

Basaayi 

10Basaayi babaarama khuumenya mu Yerusalemu: Umukiboole niye Yedayiya, 
nga ali umwaana uwa Yoyaribu ni Yakini. 
11Umusaayi uwiilakho bari Serayiya, umwaana uwa Hilikiya. Bakuuka beewe 
baaba Meshulamu, Zadoki, Merayosi, ni Ahitubu, uwabakho umusaayi 
umukhulu. 
12Atweela, babaandu khukhwaama mu shikuuka sheewe, abe babaali 
babaakaanisi mu Lisaayilo abe boola bitoondo shinaane ni kamakhumi kabili na 
babili (822). Umusaayi ukuundi aaba bari Adayiya, umwaana uwa Yerohamu. 
Bakuuka beewe abe nibo: Pelaliya, Amizi, Zekariya, Pashuri, ni Malikiya. 
13Atweela, mu balebe beewe abe mulimo baraangirisi baboola bitoondo bibili ni 
kamakhumi kane na babili (242). Umusaayi ukuundi aaba bari Amashisayi, 
umwaana uwa Azareli. Bakuuka beewe baaba nibo Ahizayi, Meshilemosi, ni 
Imeri. 
14Atweela, abe khukhwaama mu bikuuka byaabwe, mulimo basaani basoolani 
banyindaalifu shitoondo shitweela ni kamakhumi kabili na shinaane (128). 
Umuraangirisi waabwe abe bari Zabudiyeli, umwaana uwa Hagedolimu. 

Ba Levi 

15Aabawo ba Levi baakali abe babaamenya mu Yerusalemu. Mutweelakho bari 
Shemayiya, umwaana uwa Hashubu. Bakuuka beewe baaba nibo: Azirikamu, 
Hashabiya, ni Buni. 
16Babaandi baaba bari Shabesayi ni Yozabadi. Abe bano nibo babaraangirira 
buraambi ibulafu we Lisaayilo. 



1017 

 

 
Ibayibuli Ingwalaafu 

© 2016 Bible Society of Uganda. 
  

 

 

17Ukuundi bari Mataniya, umwaana uwa Mika. Bakuuka beewe baaba nibo 
Zabudi ni Asafu. Abe Mataniya niye uraangirira babeembi be kimyeenya ni 
khuuloomba khwe khuuruuya, mu Lisaayilo Likhulu. Bakubukiya, uwaba 
umuyeetakho mu buraambi buno, abe naye amenya mu Yerusalemu. 
Umumaliilisi, abe bari Abada, umwaana uwa Shamuwa, umwaana uwa Galali. 
Galali aaba umwaana uwa Yedusuni. 
18Ba Levi boosi atweela abe babaali mu shiriimba shikhosefu, abe boola 
bitoondo bibili ni kamakhumi shinaane na bane (284). 
19Akubu, Talumoni ni baalebe baabwe abe nibo babaaliinda khu bilibwa, nga 
bali shitoondo shitweela ni kamakhumi musaafu na babili (172). 
20Ba Isiraeli babaaramire, atweela ni basaayi ni ba Levi, abe bamenya muungo 
tsaabwe mu biriimba bye mu Yuda. 
21Ne baraambi be mu Lisaayilo, abe bamenya mu shisiintsa sha Yerusalemu 
shishilaangibwa bari Ofeli. Baraangirisi baabwe abe nibo Ziha ni Gishipa. 
22Uzi umwaana uwa Bani, abe niye umuraangirisi uwe ba Levi mu Yerusalemu. 
Bakuuka beewe baaba nibo: Hashabiya, Mataniya, ni Mika. Uzi abe ali uwe mu 
shikuuka sha Asafu, abe babaraangirira bye khukhwiimba kimyeenya mu 
Lisaayilo Likhulu, 
23ikhaba nga abe umuyiinga uwa Pasiya niye abe ulakila kimyeenya kikiili ni 
khukhwiimbibwa. 
24Pesahiya umwaana uwa Meshezabeli, khukhwaama i Zera, nga ali uwe mu 
shikuuka sha Yuda, abe niye umubakha uwa ba Isiraeli mu buyiinga bwe ba 
Pasiya. 

Babaandu be mu biriimba bibiindi 

25Batweela khu be lisaaye lya Yuda abe bamenya mu biriimba bino, nga bili 
aambi ni kimikuunda kyaabwe: Kiriyasi Araba, Diboni, Yekebuzeli, 
26Yeshuwa, Molada, Besi Peleti, 

27Hazari Shuwali, Basisheba, 

28Zikulaga, Mekona 

29Enirimoni, Zora, Yarimusa, 

30Zanowa, Adulamu, Lakisi, ni Azeka. Nashiryo baaba bamenya mu biriimba 
khukhwaamila i Basisheba shishiili ibikele, khuutsya khwoola khu Litila lye 
Hinoni, shishiili imurwe. 
31Be lisaaye lya Benyamini, abe bamenya mu biriimba bino: Geba, Mikamasi, 
Ayiya, ni Beseli, ni mu byaalo bino: 
32Anasosi, Nobu, Ananiya, 

33Hazori, Rama, Gitayimu, 

34Hadadi, Zeboyimu, Nebalati, 

35Lodi, ni Ono, ni mu Litila lye Buubasi. 

36Ba Levi baakalikho busa baasiindikhibwa khuutsya khuumenya atweela ni 
babaandu be lisaaye lya Benyamini. 

Nehemiya 12 

Luruungo lwe basaayi ni ba Levi 

1Aabawo basaayi baakali ni ba Levi babaakobola khukhwaama mu bubowe mu 
Babulooni, ni Zerubabeli umusooleli wa Sheyatiyeli, nga Yesuwa niye uwaba 
umuraangirisi waabwe. Basaayi abo baaba nibo bano: Serayiya, Yeremiya, Ezira, 
2Amariya, Maluku, Hatushi, 

3Shekaniya, Rehumu, Meremosi, 

4Ido, Ginesoyi, Abiya, 

5Miyamini, Mayadiya, Biliga, 

6Shamayiya, Yoyaribu, Yedayiya, 

7Salu, Amoki, Hilikiya, ni Yedayiya. Bano baaba abe nibo baraangirisi mu 
basaayi, atweela ni bayeeti baabwe, mu biseela bya Yesuwa. 
8Ba Levi babaakobola baaba nibo: Yesuwa, Binuyi, Kadimiyeli, Sherebiya, Yuda, 
ni Mataniya. Abe bano atweela ni bayeeti baabwe, nibo babaakhola khu bye 
kimyeenya kye khuruuya, mu Lisaayilo. 
9Ne Bakibukiya ni Uni, ni bayeeti baabwe abe nibo babaakaanila kimyeenya ni 
khukhwiilamo kamakono. 

Lisaaye ly'omusaayi umukhulu Yesuwa 

10Yesuwa niye uwasaala Yoyakimu, Yoyakimu wasaala Eliyashibu, Eliyashibu 
wasaala Yoyada. 
11Yoyada wasaala Yonasani, Yonasani wasaala Yaduwa. 

12Mu mbuka isi Yoyakimu aba nga ali umusaayi umukhulu, abo babaaba 
baraangirisi be tsiingo tsye basaayi nibo bano: muungo mwa Serayiya, abe 
Merayiya; muungo mwa Yeremiya, mwabamo Hananiya; 
13muungo mwa Ezira, mwabamo Meshulamu; muungo mwa Amariya, 
mwabamo Yehohanani; 
14muungo mwa Maluki, mwabamo Yonasani; muungo mwa Shebaniya, 
mwabamo Yusufu; 
15muungo mwa Harimu, mwabamo Adina; muungo mwa Merayiyosi, mwabamo 
Helikayi; 
16muungo mwa Ido, mwabamo Zekariya; muungo mwa Ginesoni, mwabamo 
Mesulamu; 

17muungo mwa Abiya, mwabamo Zikiri; muungo mwa Miniyamini ni mwa 
Mowadiya, mwabamo Pilitayi; 
18muungo mwa Biliga, mwabamo Shamuwa; muungo mwa Shemayiya, 
mwabamo Yehonasani; 
19muungo mwa Yoyaribu, mwabamo Matenayi; muungo mwa Yedayiya, 
mwabamo Uzi; 
20muungo mwa Salayi, mwabamo Kalayi; muungo mwa Amoki, mwabamo Eberi, 

21muungo mwa Hilikiya, mwabamo Hashabiya; muungo mwa Yedaya, 
mwabamo Nesaneli. 

Tsiingo tsye ba basaayi ni ba Levi 

22Mu mbuka isi basaayi baakhulu baaba nga nibo: Eliyasashibu, Yoyada, 
Yohanani, ni Yaduwa, yabawo luruungo lwe baraangirisi be ba Levi ni be tsiingo 
tsyaabwe, lulwakholebwa. Ni khukhwoolisila ilala imbuka isi Dariusi, aabeela 
nga ali umuyiinga wa Pasiya. 
23Kamasina ke baraangirisi be tsiingo tsye ba Levi, kaaronebwa mu Shiitabo she 
Bibyakholikha khaale bya Isiraeli, khukhwakama nga Yohanani, umwaana uwa 
Eliyashibu abe ashiili umulamu. Lwanyuma lwayo, sikaaronebwa ta. 
24Hashabiya, Sherebiya, ni Yeshuwa umwaana uwa Kadimiyeli, atweela ni 
bayeeti baabwe, baakholawo kamatuuli kabili ke ba Levi babeembi be 
kimyeenya, nga baruuya Wele. Shino shaba nga umuyiinga Dawudi, 
umwakaanisi uwa Wele abe n'alakila. 
25Abo abe babaali ni buraambi bwe khuliinda kamabiikhilo abe kakaali aambi ni 
bilibwa bye Lisaayilo Likhulu, baaba nibo: Mataniya, Bakubukiya, Obadiya, 
Mesulamu, Talumoni, ni Akubu. 
26Bano boosi baakhola bubwakaanisi bwaabwe mu mbuka iya Yoyakimu, 
umwaana uwa Yeshuwa, uwaba umwaana uwa Yozadaki, aabeelawo. Mu mbuka 
iyo Nehemiya abe niye gafana, nga Ezira abe ali umusaayi naluundi umuroni. 

Nehemiya awaanayo litikiiyi mu mikhono kya Wele 

27Khu shifukhu she khuuwaanayo litikiiyi mu mikhono kya Wele, baabuusa ba 
Levi khukhwaama buli aandu mu Yuda, baabayila mu Yerusalemu khuutsya 
khwituba khu mayiiya ako. Beemba kimyeenya kye khuuruuya, nga baraambisa 
bye khuusakayisa, kamatuungu, ni biiyilili. 
28Babeemba kimyeenya bano baababuusa atweela khukhwaama mu shisiintsa 
she Yerusalemu, ni mu byaalo bibilaangibwa Netofasi, 
29ni khukhwaama i Besi Giligali, ni khukhwaama mu shisiintsa she Geba ni 
Azimafesi. Shino shaba shiryo khulwekhuuba abe babeemba kimyeenya bano 
bamenya mu byaalo bibiibotookheleele Yerusalemu. 
30Nga basaayi ni ba Levi baamalile khukhwipyeluusa, baatsya bapyeluusa 
babaandu babaaramire, ni biilibwa, ni litikiiyi nalyo. 

31Lwanyuma ise naareera baraangirisi be mu Yuda, baaniina khu ngaaki khwe 
litikiiyi. Naabawaambisa khuuraangirira kamatuuli kabili ke babaandu, 
khuukhuuumbila khu litikiiyi khu ngaaki, nga beemba kimyeenya kikiruuya 
Wele. Lituuli litweela lyaakhuumba nga litsya khu mukhono kumulayi, nga litsya 
luwaande lwe Shiilibwa she Kamasisye. 
32Hoshayiya ni shisiintsa shitweela she baraangirisi, baatsya nga baloonda khu 
lituuli lino. 
33Lwanyuma basaayi bano baloondakho: Azariya, Ezira, Mesulamu, 

34Yuda, Benyamini, Shemayiya, ni Yeremiya. 

35Basaayi babaaba ni tsikhoombi mwabamo Zekariya, umwaana uwa Yonasani. 
Bakuuka beewe baaba nibo: Shemayiya, Mataniya, Mikayiya, Zakuri, ni Asafu; 
36baalebe ba Zekariya babaaba ni tsikhoombi nibo: Shemayiya, Azareli, Milalayi, 
Gilalayi, Mayi, Nesaneli, Yuda, ni Hanani. Abe bali ni bibiitsiila khu myeenya 
byeesi Dawudi, umwakaanisi uwa Wele, aalakila ari bali ni khuuraambisa. Bano 
boosi baakhuumba nga baaloondile khu Ezira, umuleekeli uwe Kamakaambila 
ka Musa. 
37Nga ni boola khu Shilibwa she Sebele, baaniina kamataala beengila mu 
shiriimba sha Dawudi, baatsya baabira khu lubili lw'omuyiinga. Beemikha khu 
shilibwa sheesi balaanga bari she kameetsi, aambi ni litikiiyi liliili i 
bwaamanyaanga. 
38Lituuli lilikhola khabili lyaakhuumbila khu litikiiyi khu ngaaki, nga balola 
luwaande luluundi. Ise samweene, atweela ni shisiintsa shishiramire she 
baaraangirisi ba Yuda, khwaabaloondakho. Khwaatsya khwaabira i kumunaala 
isi balaanga bari Tanuuru, Liitikiiyi Libalaayi. 
39Shiilibwa sha Efurayimu, Shiilibwa Shiikhale, Shiilibwa sheesi balaanga bari 
Nyeeni, Kumunaala Hananeli, ni kumunaala isi balaanga bari Shitoondo, 
khukhwoolisa Shiilibwa she Kamasheese. Khwaatsya khukhwoolisa ni 
khweema khu Shilibwa she Khuutseeta. 
40Nashiryo kamatuuli koombi abe kakaali khukhwiimba nga karuuya Wele, 
keengila mu Lisaayilo Likhulu, buli babaandu baatsya mu bifwo byaabwe. 
Ikhaba nase, atweela ni shisiintsa shitweela she baaraangirisi babaaba ni nase; 
41ni basaayi babaaba nga bali ni tsikhoombi nibo: Eliyakimu, Mayaseyiya, 
Miniyamini, Mikayiya, Eliyonayi, Zekariya, ni Hananiya, 
42Mayaseyiya, Shemayiya, Eliyazari, Yehohanani, Malikiya, Elamu, ni Ezeri. 
Yezarahiya, niye uwaba umuraangirisi uwe babeemba kimyeenya. 
43Wele abe waabanyalisile khuuba ni kumwikhoyo kumukali naabi, nashiryo 
bawaanayo tsisaayilo tsingali khu shifukhu isho, nga beekhoya. Ikhaba bakhasi 
ni babaana boosi beekhoya. Likono lye kumwikhoyo lilyaba mu Yerusalemu, abe 
liliwulilikhana khukhwoola aleeyi naabi. 

Khurengekharengekha khukhwiisaaya 

44Khu shifukhu sheene isho, aabawo baraangirisi batweela beesi baarobora, 
baabawa buraambi bwe khuubiikha biwaanwa bye mu Lisaayilo, ni 
khukhwakaanila bibyaama mu likesa, ni bibyaayo, nga bino baaba 
babyakaanisileyo isi Wele. Baraangirisi beene bano nibo babaabusaasa biilimwa 
khukhwaama mu baandu, byeesi Kamakaambila ka Musa kaaloma kari bali ni 
khuubiwa ba Levi. Buli mutweela mu Yuda waaba musangaafu naabi khulwe 
buraambi buulayi bweesi basaayi ni ba Levi baakhola. 
45Nashiryo baakhola bye bubwakaanisi bwaabwe isi Wele, ni bwe khupyeluusa, 
nga babeemba kimyeenya ni babaliinda khu bilibwa nabo ni baakhola, 
khuuloondekhana ni likaambila lilyarusibwa Dawudi n'umwaana weewe 
Solomoni. 
46Khulwekhuuba, amataayiko, nga Dawudi ni Asafu bashiili baalamu, aabawo 
umuundu uraangirira bye khukhwiimba kimyeenya kikiiruuya ni khuusiima 
Wele. 
47Mu mbuka isi ise ni Zerubabeli khwaba nga khuli baraangirisi, buli mutweela 
mu Isiraeli aawaanaayo isho abe sheesi akhiile khuuwaanayo buli busheele, nga 
biweebwa babeemba kimyeenya ni babaaliinda khu Lisaayilo Likhulu. Bano abe 
baama mu shikuuka she ba Levi. Lwanyuma abe ba Levi bawa basaayi 
kumukabo kwaabwe, khukhwaama khu sheesi baaba bafunile. 

Nehemiya 13 

Khukhwaawulamwo babeetswa 

1 Khu shifukhu isho khweesi beelwaatsilakho isi buli mutweela Kamakaambila 
ka Musa, shanyoolikhana nga babaandu ba Amoni ni ba Mowabu, 
sibaafukiilisibwa khuubalibwa nga babaandu ba Wele ta. 
2Khulwekhuuba ba Isiraeli ni baaba bengila mu Kanani, babaandu abo baaloba 
khuubawa biilyo ni kameetsi. Naluundi babaandu abo baaraambisa Balamu 
khuutsuba ba Isiraeli. Ne Wele weefwe waashuusa shitsubo isho, 
waashikyelisamo ikhabi. 
3Lwanyuma lwe khuurekeeresa Kamakaambila ka Musa, ba Isiraeli baatimisa 
abo boosi babaakhaaba ba Isiraeli ta. 

Byeesi Nehemiya aashuusaŋanamwo 

4Nga bino bishiili khukwawo ta, abe umusaayi Eliyashabu waaroborebwa 
khuuba nga niye uloleelela kamabiikhilo ke mu Lisaayilo Likhulu. Eliyashabu 
yuno abe ali umulebe uwa Tobiya. 
5Nashiryo Eliyashabu waawa Tobiya bitweela khu biseenge bye kamabiikhilo, 
abe mweesi babiikha bibiindu bikhali bitweela ta, nga mulimo biwaanwa 
bibyaama mu likesa, bubaani, bipwakhuli bibiraambisibwa mu Lisaayilo, iviini, 
ni kamafura ke kuusaala ku olivu. Bino abe biba nga baabiweele ba Levi, 

babeemba kimyeenya, babaaliinda khu Lisaayilo, ni biwaanwa byeesi bayilila 
basaayi. 
6Bino byakholikha mu mwiiko kwe kamakhumi kataru na kibili kwe buwuli bwa 
Ahasweero, nga umuyiinga uwa Babulooni. Mu mbuka iyo abe ise siindi mu 
Yerusalemu ta, khulwekhuuba abe naatsya khukeniyilakho umuyiinga uyo. 
Lwanyuma namusaba waafukiilisa ise 
7khukhwiilayo mu Yerusalemu. Nga noolile nio naanyoola she mbikho sheesi 
Eliyashibu aakhola, khuuwa Tobiya shiseenge she khuukonamo, mu Lisaayilo. 
8Khulwe lirima liikali, nawaamba bibiindu bya Tobiya byoosi naabitumaka 
ibulafu. 
9Lwanyuma naalakila ndi bapyeluuse biseenge ibyo. Kila ingobosamo bibiindu 
abe bibiraambisibwa mu Lisaayilo lya Wele, ni bye likesa, ni bubaani. 
10 Naluundi ise nashifumbula ndi, babeemba kimyeenya mu Lisaayilo, ni ba Levi 
baakali busa baakobolakayo iwaabwe khuulima biilyo, khulwekhuuba abe 
sibabawakho bibyaamile mu likesa ta. 
11Kila inaanga baraangirisi boosi, nabekiitsa nga imbareeba ndi, “Shiina kila 
babaandu baantsukha Lisaayilo lya Wele?” Lwanyuma naabalakila 
khukhwiilayo buli mutweela khu buraambi bweewe. 
12 Lwanyuma lwa bino, babaandu be mu Yuda boosi, baareera biwaanwa bya 
shitweela she likhumi she likesa, iviini, ni kamafura, baabiyila mu mabiikhilo. 
13Ikhumaliilisa, ise naroborayo basaani bataru be lisuno, khuliinda bibiindu 
bino ni khuubikabila babaandi. Baaba nibo bano: umusaayi Shelemayiya, Zadoki 
umuleekeli uwe kamakaambila, ni Pedayiya umu Levi. Umuyeeti waabwe aba 
bari Hanani, umwaana uwa Zakuri, naluundi umwitsukhulu uwa Mataniya. 
14Wele wase, ise inoomba ndi khali ushebuliile ise khulwe bibiindu biilayi byeesi 
ise ikholeele Lisaayilo ni bubwiyikinwa, ni buraambi bwalyo. 
15 Naluundi mu biifukhu ibyo, ise nabona bibiindu abe byeesi babaandu be mu 
Yuda bakhola khu shifukhu sha Sabato. Abe sibaakama khuusuura iviini 
shonyene ta, ne abe batsya khuukesa biilimwa mu mikuunda kye kimizabibu, 
kimifiki, ni bibiindi, ni bara khu sikilya tsyaabwe, ni babiyila mu Yerusalemu 
khuukulisa. Nashiryo ise nabareewula khuulekha khukulisa biilyo khu shifukhu 
sha Sabato ta. 
16Babaandu abe babaawuyila mu Yerusalemu nga baama mu shiriimba Tuulo, 
abe bareera tsinyeeni ni bibiindu bibiindi ni bakulisa khu shifukhu sha Sabato. 
17Khulwe lirima ise nareewura baraangirisi be mu Yuda, nga imbalomela ndi, 
“Inywe mulikho mukhola shishiindu she bubwoonaki! Mulikho mukhomyaasa 
shifukhu sha Sabato. 
18Mwebiliile muri bakuuka beefwe beebirisa bari, waakila Wele weefwe 
waakhwantsukha ifwe ni shiriimba shino, waakila khwataambisibwa? Ari 

shitweela busa mulikho mureera lirima lya Wele khu Isiraeli luundi, khuubirira 
mu khukhomyaasa shifukhu sha Sabato!” 
19Shangoloobe nga ne bushe khu Sabato, nalakila bekalawo biilibwa nga antsye 
bulikho bwiilabula. Nabalomela ndi mbaawo khukhwikulawo ta, khukhwoolisa 
nga shifukhu sha Sabato shaweele. Narawo baaliindi babaase samweene khu 
bilibwa, khuubona bari mbaawo she khukulisibwa shishireerebwa mu 
shiriimba khu Sabato ta. 
20Ifuunda indweela namwe tsibili, babaakhola bye khuukulisa baakonela ibulafu 
we shiriimba Yerusalemu, ni byeesi bakulisa byaabwe. 
21Ne nabareewura ndi, “Ne ni mumala mweelakho mwaakhola isho luundi, kane 
mbawaambe imbabowe.” Khukhwaamila abweene awo, baalekha 
khukhwiitsakho luundi khu Sabato ta. 
22Ise nalakila ba Levi khukhwiliinda nga bakhosefu, ni khuuliinda biilibwa khu 
Sabato, babone bari shifukhu isho shiliindibwa nga shikhosefu. Wele, ise 
inoomba ndi, khali ushebuliile shino nasho, uryo uniinda ise khulwe khuukana 
khwoowo khukhuukhakama ta. 

Bukhwaale ni kamanaambo kakaandi 

23 Lwanyuma nashifumbula ndi iliwo Bayudaaya batweela babaayila bakhasi 
khukhwaama mu manaambo ke Ashidodi, Amoni, ni Mowabu. 
24Babaana baabwe baakali busa abe sibanyala bakanikha lulimi Luheburaniya 
ta; abe bakanikha lulimi lwe ba Ashidodi, namwe ta tsitsiindi busa. 
25Nashiryo khulwe lirima liikali, natsuba basaani abo. Nalakila baabakhupa, 
baabakhweesakakho ni litsuune lyaabwe. Lwanyuma ise nabetsubila mu lisina 
lya Wele nga inoma ndi, “Mukhakhakakho mwawayo babaana beenywe 
bakhaana khukhwaalikha khu baandu abo ta; namwe muyile bakhasi 
khukhwaama iyo ta. 
26Bakhasi nga babeene abo nibo babaakila nio umuyiinga Solomoni wakhola 
bibyoonako. Abe mu manaambo koosi, mbaamo umuyiinga uwaba nga niye ta, 
naluundi abe Wele amukana naabi. Wakila Wele waamwikesa niye khuuba 
umuyiinga uwa Isiraeli yoosi. Ne shitweela busa, bakhasi khukhwaama mu 
manaambo kakaandi baakila niye wakhola bibyoonako. 
27Ari mwaambaasa muri kane ifwe khutsiile khu byeesi inywe mulikho 
mukhola, bye bubwoonaki bwe angaaki bino bye khuyila bakhasi be 
kamanaambo kakaandi, ifwe khushuukhe khu Wele weefwe?” 
28 Yehoyayida, umusoleeli uw'omusaayi umukhulu Eliyashibu, abe ali 
n'umwaana umusiinde abe uwayila umukhaana uwa Sanabalati, khukhwaama i 
Horoni. Nalakila umusiinde uyo khuutsya. 
29Wele wase, ise inoomba khali ubashebulile nibo, khulwekhuuba babaandu 
bano bakhola bye mbikho khu buraambi bwe busaayi ni Ndakaano isi wakhola 
ni ba basaayi ni ba Levi. 

30Lwanyuma nabonela ilala ndi imala mu baandu tsisaambo tsye kamanaambo 
kakaandi. Nio nawa basaayi ni ba Levi, buli mutweela buraambi bweewe. 
31Naluundi nabona indi babaandu baareera tsiikhu tsye khuuraambisa khu 
sheeso, mu nyaanga niyo inyene, ni khuureera bye likesa bibinyoowa mu 
nyaanga niyo inyene. O Wele, inoomba ndi khali umbeele ise tsikhabi, khulwe 
bibiindu biilayi byeesi ikholile. 

Esiteri 

Esiteri 1 

Nabakyelama Vasuti aminyaalila umuyiinga Ahasweero 

1 Mu biifukhu bya Ahasweero, nga Ahasweero yuno niye uwaba uwula shisiintsa 
shikali khukhwaamila ilala i Buyiindi khukhwoola i Esiyopiya, nga shilimo 
kamasaza shitoondo shitweela ni kamakhumi kabili na musaafu (127). 
2Mu biifukhu ibyo, shiirebe shikhulu she buyiinga bwa Ahasweero shaba shili 
mu shiriimba Susa. 
3Mu mwiiko kweewe kwe khataru kwe buwuli nga umuyiinga, aakabulila 
baaraangilisi beewe baakhulu ni bawuli babaandi kamayiiya. Ni baaraangilisi be 
kamaye ka Pasiya ni Mediya ni baaraangilisi baakhulu ni bawuli babaandi nabo 
baabawo. 
4Umuyiinga yuno okyesanisa bye buyiindifu bweewe bukali, ni bye shiriifwa bye 
buyiinga bweewe khuumala biifukhu biikali bibyoola shitoondo shitweela ni 
kamakhumi shinaane (180). 
5Lwanyuma lwe biifukhu bino nga byaaweelekho, umuyiinga Ahasweero 
waakabulila babaandu boosi babaabawo mu Susa kamayiiya, bayindifu ni 
bataambi beene. Kamayiiya kano kaamala biifukhu musaafu bibuufu, nga 
babaandu balya luundi nga banyweela mu lubili lw'omuyiinga. 
6Mu lwaanyi mweesi bekhala baaba balutiimbile ni tsingubo tsiwaanga ni 
tsimbuusi, nga tsabowebwele ni kimikosi kikyokusibwa khukhwaama mu 
ngubo tsinandaafu ni bibyuuma bye feetsa khu bisiindi biimiliwu naabi. Aabawo 
ni bibiindu bibifwaana nga bitaanda bibyakholebwa khukhwaama mu zaabu ni 
feetsa nga byareerebwele mu lwaanyi lweene, lulwaba lwabuumbibwakho ni 
kamabaale ke tsisaambo tsitsikhali ndweela ta; kamawaanga, kamabesemu 
kakaamulikhamulikha luundi nga kamamiliwu naabi, luundi ke buukusi bwe 
angaaki naabi. 
7Bye khuunywa baabikabulila mu bikhopo bye zaabu, nga buli shikhopo shili she 
saambo kiindi busa. Bye khuunywa baabikabula nga umuyiinga umweene 
n'akana. 
8Bye khuunywa bino byanyweebwa akhali shishakamo namwe 
khuwanyinyiibwa ta, lwekhuuba umuyiinga aarusa likaambila isi babaakaanisi 
beewe nga liloma liri buli mukyeni anywe nga n'akana. 
9Bino biba biryo, nabakyelama Vasuti naye aba alikhukabulila bakhasi boosi 
kamayiiya mukari mu lubili lw'omuyiinga Ahasweero. 
10Khu shifukhu she kumusaafu she kamayiiya kano, umuyiinga Ahasweero 
waaba nga waasaangalile naabi, lwekhuuba aaba nga wanyweele iviini, 

walaanga babaakaanisi beewe babomole musaafu nga nibo: Mehumani, Bizuta, 
Harubona, Biguta, Abaguta, Zetari, ni Karukasi. 
11Waabalakila ari batsye bamureerere nabakyelama Vasuti nga wakwaarire 
ikuutwa ye shiriifwa sheewe. Lwekhuuba nabakyelama yuno abe abonekha 
buulayi naabi, shishakila umuyiinga aakana khuumwokesanisa isi babaandu 
beewe ni bawuli boosi bamubone. 
12Ne babaakaanisi ni beetsa baboolela nabakyelama Vasuti sheesi umuyiinga 
akana, wekaana khuumutsyayo. Shino shakhalasa naabi umuyiinga. 
13Umuyiinga aaba ni saambo iye khukhwireeba khu baandu bakesi mu bye 
kamakaambila, ni khukhwiwula khwe linaambo lyaabwe. Aryo kila abalaanga 
bamuboolele shiina she khuukhola. 
14Basaani beesi umuyiinga afuura khukhwireebakho baaba nibo: Karisena, 
Shetari, Adimata, Tarushiishi, Meresi, Marisena, Memukani. Nibo babaaba 
basaani barobole musaafu khukhwaama mu Pasiya, ni Mediya, babaaba bafuura 
khuuba ni biifwo bye angaaki mu buyiinga ubwo. 
15Umuyiinga waakanikha isi basaani bano ari, “Khuuloondekhana ni 
kamakaambila, shiina shishaakhila khuukholekha khu nabakyelama Vasuti? 
Lwekhuuba ise nga umuyiinga Ahasweero indumanile babaakaanisi baase is'ali, 
ne waalekha khukhola sheesi imulomeele khuukhola.” 
16Kila Memukani alomela umuyiinga ni baakhulu be mu lubili ari, “Nabakyelama 
Vasuti waakhuminyaalila umuyiinga yenyene ta, ne waakhomyaasile ni babaami 
b'omuyiinga Ahasweero boosi babaamenya mu masaza koosi! 
17Ari ni bakhasi boosi babaali mu buyiinga buno nibakane bawulile khu shiindu 
shino, nabo banarakikha khuuminyaalila baseetsa baabwe. Shino kane 
bashikhole nga baloma bari, ‘Umuyiinga Ahasweero alakiile nabakyelama Vasuti 
khukhwiitsa is'ali, ne waaminyaala waalekha khukhwiitsa ta.’ 
18Ni baakyelama be babaami be mu Pasiya ni Mediya, nikane bawulile sheesi 
nabakyelama Vasuti akholile, kane bashikhole baryo isi baseetsa baabwe. Ni 
neesho shinakila baakyelama boosi balekhe khukhwiisamo baseetsa baabwe 
lukoosi ta, ni baseetsa nabo babaakhalalile. 
19Ni nashiryo, O Umuyiinga, iwe nikane ube nga waashisiimile, rusa likaambila 
lilikhanyala khuushuusibwamo ta, litsye isi babaandu be Pasiya ni Mediya. 
Likaambila lino lilome liri, Vasuti s'aliilayo luundi khuubonekhakho mu moni 
ts'omuyiinga Ahasweero ta. Ni shiifwo sheewe shiweebwe ukuundi unyala 
khukhwiisamo lukoosi. 
20Ni likaambila lino nga lyaarurire, lyaamanyikhile oosi mu buyiinga bukali 
buno, bakhasi boosi kane beesemo baseetsa baabwe lukoosi, khukhwaamila 
ilala khu bayindifu khukhwoola khu bataambi beene.” 
21Umuyiinga ni baakhulu be mu lubili lweewe baasiima kamakyesi kano, aryo 
waakhola nga Memukani n'ateesa. 

22Aryo umuyiinga waarusa likaambila lyaatsya mu masaza koosi ke mu buyiinga 
bweewe, nga litsiila mu lulomo ni musaambo isi luronebwamo iya buli lisaza, 
nga liloma liri, buli musaani yeesi ali ni bunyala khu baandu boosi be muungo 
mweewe. 

Esiteri 2 

Esiteri ekyela nabakyelama 

1Lwanyuma nga lirima ly'omuyiinga Ahasweero lyaamalile khuuweelela, 
waarama nga ashambaasa khu Vasuti ni neebyo byoosi byeesi aakhola, ni 
likaambila lyeesi aaba waamalile khuurusa lilimuwaambakho. 
2Baryo babaakaanisi b'omuyiinga babaaba aambi naabi ni naye baamuloma 
bari, “O Umuyiinga, nibewo khuuweentselesa khwe bakhaana tsindungubaasi 
babaabonekha buulayi naabi. 
3Ni nawe urobole baakhulu mu buli lisaza lye mu buyiinga bwoowo, 
babuusanise bakhaana bano tsindungubaasi, babaabonekha buulayi mu ntsu iye 
bakhasi mu shiriimba shino shikhulu Susa. Uryo iwe urewo Hegayi umwakaanisi 
woowo umwomole ukhola khu bye bakhasi, khuubalolelela. Baryo 
bakholebwekho nga bye bumiliwu byoosi ni biba. 
4Lwanyuma lwayo umukhaana ukane afuure boosi isi kane usiime, ekyele 
nabakyelama mu shifwo sha Vasuti.” Umuyiinga waasiima kamakyesi kano 
kamalayi, aryo waakakholelakho. 
5Ne mu shiriimba isho shikhulu Susa, mwabamo Umuyudaaya ulaangibwa 
Modekaayi, umwaana wa Yayiri, Yayiri umwaana wa Shimeyi, Shimeyi 
umwaana wa Kishi, uwe mu shikuuka sha Benyamini. 
6Modekaayi yuno aaba mutweela khu baandu babaayilibwa mu bubowe 
khukhwaama i Yerusalemu, mu biseera byeesi umuyiinga Nebukaduneeza uwe 
Babulooni arekulilakho umuyiinga Yehoyakini, uwe Yuda waamusuta 
waamuyila mu bubowe. 
7Modekaayi aaba n'umukhaana shaananyina sheewe, nga bamulaanga bari 
Esiteri, ne nga mu Luheburaniya bari Hadasa, isi aaba waatsowesa lwekhuuba 
s'aba ni paapa ni maayi ta. Umukhaana yuno aaba abonekha buulayi naabi mu 
byoosi. Ne basaali beewe ni baamala khuufwa, Modekaayi waamutsowesa nga 
umukhaana weewe umweene. 
8Nga baamalile khuulaangilila likaambila ly'omuyiinga, bakhaana baakali 
baareerebwa mu shiriimba shikhulu Susa, baabara mu bunyala bwa Hegayi. Ni 
Esiteri naye n'areerebwa mu lubili lw'omuyiinga, aareebwa mu bunyala bwa 
Hegayi mweene, uwaba alolelela bye bakhasi. 
9Hegayi waasiima naabi Esiteri, lwekhuuba aamwikhoyesa. Kila khaangukho 
arakikhilawo khuumumiliisa nga amuwa bye khukhwiyakha, ni khuumuwa 
biilyo bya buraawa. Hegayi waamuwa shiifwo sha buraawa, mu biseenge 

bibifuura buulayi, waamureerera bakhaana musaafu baarobole khukhwaama 
mu lubili lw'omuyiinga khuumwakaanisatsaka. 
10Mbaawo umuundu isi Esiteri aaboolelakho linaambo lyeesi amamwo ta, 
namwe muungo mwaabwe ta, lwekhuuba Modekaayi aamuboolelela khuulekha 
khushikhola ta. 
11Abe buli shifukhu Modekaayi atsya ni etoloolela aambi ni siimba iyo iye 
bakhasi, lwekhuuba aakanatsaka naabi khuumanya nga Esiteri n'ali, ni isaambo 
isi bibiindu byaba bitsyamo. 
12Nga imbuka ishiili khukhwoola iya buli mukhaana khuutsya isi umuyiinga 
Ahasweero khukhwiyokesana ta, aanyoowa khuumala kumwiiko kumubuufu 
nga bamumiliisa, nga likaambila liliwaamba khu bumiliwu bwe bakhasi 
nililoma: kimyeesi kisesaba nga bamuwakha kamafura keesi balaanga bari mira, 
ni kimyeesi kikiindi kisesaba nga bamuwakha kamafura kakawunya buulayi, ni 
bibiindi bibikhola khu bakhasi. 
13Umukhaana yeesi n'aba nga atsya isi umuyiinga musaambo iyo, 
baamuwatsaka byoosi byeesi aakanatsaka nga aama mu siimba iye bakhasi 
khuutsya nasho. 
14Abe umukhaana atsya isi umuyiinga angoloobe, ne kumutikhinyi kukwelakho 
ayilibwa mu siimba iye bakhasi ikiindi iyaba ili mu bunyala bw'omwomole 
w'omuyiinga Shasugaazi. Mbaawo umukhaana uweelayo isi umuyiinga luundi 
ta, khuurusakho nga abe umuyiinga waamusiimile, arumanisa baamulaanga. 
15Ari imbuka iya Esiteri yoola iye khuutsya isi umuyiinga. Esiteri yuno uwaba 
umukhaana wa Abihayili, shaananyina sha Modekaayi, ne nga Modekaayi 
aamutsowesa nga Umukhaana weewe. Niye Esiteri mbaawo shishiindu 
shoositsana shishiindi sheesi aasaba ari bamuwe ta, khuurusakho ibyo byeesi 
Hegayi umwomole w'omuyiinga uwaba alolelela bye bakhasi aamulomela. Aryo 
Esiteri waasiimibwa naabi nabuli mutweela uwamubona. 
16Aryo Esiteri waayilibwa mu moni ts'omuyiinga Ahasweero, nga ali mu lubili 
lweewe, mu mweesi kweesi baalaanga bari kwa Tebeti. Kuno kwaba nikwo 
kumwiiko kweewe kwe kumusaafu kwe buyiinga bwa Ahasweero. 
17Aryo umuyiinga waakana naabi Esiteri khuuminyisakho bakhaana babaandi 
babaaramile boosi. Umuyiinga waamusiima naabi waamuyila niye nga ufuura 
boosi, kila amukwaarisa ikuutwa khu murwe kweewe, waamwikyelisilawo 
abweene awo khuuba nabakyelama weewe mu shifwo sha Vasuti. 
18Umuyiinga waakabulila baakhulu beewe ni babaakaanisi beewe kamayiiya 
kamaboofu kameene, kakaakholebwa khulwa Esiteri. Walaangilila ari babaandu 
balekhe khuwa kumusolo ta, mu masaza ke mu buyiinga bweewe bwoosi, 
naluundi waakaba biwaanwa bibyoolana ni shiriifwa sh'omuyiinga. 

Modekaayi afuumbula luwomelo lwe khukhwiira umuyiinga 

19Mu mbuka isi bakhaana boosi baaba nga baabuusanile kumuluundi kwe 
khabili, Modekaayi naye, baaba baamuwa bunyala bwe khuuliinda khu shilibwa 
sh'omuyiinga. 
20Ne Esiteri aaba ashiliinda shimoonyo she linaambo lyeewe, lwekhuuba 
Modekaayi aaba waamuboolelela khuulekha khushikhola ta, ni naye nga 
amuwulila khukhwaamila ilala nga ashiili mukyeekhe. 
21Mu biifukhu byeene ibyo mweesi Modekaayi aabeela uliinda khu shilibwa 
sh'omuyiinga, babili khu bomole b'omuyiinga nga nibo Bigitana ni Teresi, 
babaaba baliinda kimilyaango mweesi umuyiinga enjilila, baakhalala, kila 
bakhala luwomelo lwe khukhwiira umuyiinga. 
22Ne Modekaayi n'amanya khu luwomelo luno, waatsya waaboolela Esiteri 
amanyise umuyiinga khu luwomelo luno. 
23Baryo ni baaweentselesa baashinyoola nga shili shiryo, babomole babili bano 
baabatsangilila khu misaala. Umuyiinga waalakila ari bino byoosi babirone nga 
umweene abona mu shitabo sheebyo bibibawo nga bikhulu. 

Esiteri 3 

Hamani akhola luwomelo lwe khuuhesa Bayudaaya 

1Nga bibiindu bino byoosi byaweele, umuyiinga Ahasweero waatsowesa 
Hamani umwaana wa Hamedata, uwaamila mu shikuuka sha Agagi, waamuwa 
bukhulu khuuba angaaki e baakhulu babaandi babaaramile boosi. 
2Babaakaanisi boosi babaaba khu shilibwa sh'omuyiinga, baaba 
bafukhamatsaka aasi khuuwa Hamani lukoosi, lwekhuuba umuyiinga aaba 
waalakila ari bakhole baryo. Boosi baashikholatsaka, khurusakho Modekaayi 
yenyene niye uwekaana khuushikhola. 
3Shino shaakila babaakaanisi boosi babaaramile babaaba khu shilibwa 
sh'omuyiinga khureeba Modekaayi bari, “Iwe lwashiina uminyaalila likaambila 
ly'omuyiinga?” 
4Nibo baamukanikhatsakayo baryo buli shifukhu, ne Modekaayi waalekha 
khubawuliilisa ta, lwekhuuba niye aba waababoolela ari niye ali Umuyudaaya, 
ukhanyala waafukhamilila Hamani ta. Kila batsya baboolela Hamani bibiindu 
bino, bari nio babone oba Modekaayi eloosela namwe ta. 
5Ne Hamani n'ashimanyakho ari Modekaayi s'afukhama aasi, namwe 
khuumuwa lukoosi ta, lirima liikali naabi lyaamuniina. 
6Naluundi nga Hamani n'ashimanyakho ari Modekaayi Umuyudaaya, 
waakhalawo khuulekha khumwiira niye yenyene ta. Shino shaakila waakhola 
tsiŋoonaŋoona tse khuuhesa Bayudaaya, babaaba babaandu ba Modekaayi 
boosi, mu masaza koosi ke mu buyiinga bwa Ahasweero. 

7Mu mwiiko kwe likhumi na kibili kwe buwuli bwa Ahasweero, mu mweesi 
kukuunyoowa; nikwo kumweesi kwa Nisani, Hamani waalakila ari bakhupe 
khaakokha kheesi balaanga bari Puri, khuurobolawo shifukhu khweesi banyala 
booleleselakho luwomelo luno. Baakhupa khaakokha khano, ni shifukhu 
shishakhalibwawo shaba she likhumi na bitaru, mu mweesi kwe likhumi na 
kibili, nikwo kumweesi kwa Adari. 
8Kila Hamani aloma umuyiinga Ahasweero ari, “Iliwo babaandu baalala 
baasalanila luundi baamalatana mu masaza koosi ke mu buyiinga bwoowo. 
Babaandu bano bali ni kamakaambila kakaakhafwaanana ni ke babaandu 
babaandi ta, naluundi sibaloondelela kamakaambila koowo ta. Nashiryo 
sishiyeeta umuyiinga khuubekhaliilikha ta. 
9Ni nashiryo, n'uba nga waashisiimile, birisa likaambila lililoma liri boosi 
beeribwe. Shino iwe n'ukane ube nga waashikholile, ise indi mwirekefu 
khuuwaanayo mu libiikhilo lye buyiinga tsi talanta kumukaanda mutweela 
(100,000) kwe feetsa, intsiwaambise abo babaalolelela kimilimo ky'omuyiinga.” 
10Aryo kila umuyiinga arusakho intsiyi iye khu lwaala lweewe iye bukhulu, isi 
baaraambisatsaka khuurakho khaabonelo khu bilaangililo bya buraawa, 
waakiwaambisa Hamani, umwaana wa Hamedata uwe mu shikuuka sha Agagi, 
uwaba umusiku umukhulu we Bayudaaya. 
11Kila umuyiinga alomela Hamani ari, “N'ubiikhe tsinusu, ni babaandu 
n'ubakholekho shoosi sheesi iwe ukana.” 
12Khu shifukhu she likhumi na bitaru, mu mweesi kukuunyoowa, Hamani 
waalaanga baaroni b'omuyiinga boosi. Niye waabalakila barone likaambila 
lirusibwe isi buli shisiintsa, mu buli lulimi luluraambisibwa mu buyiinga, 
byaakaanisibwe isi babaami, ni ba gafana, ni baakhulu babaandi. Likaambila lino 
lyaarusibwa mu lisiina ly'omuyiinga Ahasweero umweene, lyaareebwakho ni 
khaabonelo khe ntsiyi yeewe. 
13Buurone buno bwaatimisibwa mu khaangu naabi isi bisiintsa byoosi bye mu 
buyiinga, nga mulimo likaambila lililakila khuuhesa, ni khukhwiira, ni 
khuumalilawo ilala Bayudaaya boosi. Mu nibo nga mulimo baahele, ni baakhulu; 
bakhasi ni babaana baŋaalye, ni khuunuula bibiindu byaabwe byoosi. Bino 
byoosi nga babikholela khu shifukhu shitweela sheene, mu mweesi kwe likhumi 
na kibili, nga nikwo kumweesi kwa Adari. 
14Bilomo bibyaba mu burone buno, byaba bye khuubirisibwa nga likaambila mu 
buli shisiintsa, babilaangilile isi babaandu boosi beŋoonaŋoonele shifukhu isho. 
15Baarume baayila buurume buno mu khaangu naabi nga baloondelela 
likaambila ly'omuyiinga, ni likaambila lino lyasalanisibwa mu shiriimba 
shikhulu Susa. Lwanyuma umuyiinga ni Hamani bekhala aasi, baarakikha 
khuunywa, ne shiriimba Susa shoosi shaba nga shaayumbaalile busa naabi. 

Esiteri 4 

Modekaayi ekoontselela Esiteri abayeete 

1Modekaayi n'amanyakho bibiwaamba khu burone ubwo, wonuulaka tsingubo 
tseewe lwe kumutaambo kumukali, wakwaara tsisawu tsa makoongwe, weakha 
likoshe, waakyeenda waatsya mu shiriimba nga antsuwa luukali lulweene, nga 
akhupa luwuungu. 
2Aryo waatsya woola aambi ni shilibwa she lubili, ne waalekha khwiinjilayo ta, 
lwekhuuba mbaawo umuundu uwafukiilisibwa khukhwiinjila mu lubili, nga 
waakwaarire isawu iya makoongwe ta. 
3Ni mu bisiintsa byoosi mweesi likaambila ni biilakilo by'omuyiinga byoola, 
yabayo khuulila khuukali mu Bayudaaya, nga babuya ntsala, nga belootsa luundi 
nga baantsuwa naabi. Naluundi baakali khu nibo baakwaara tsisawu tsa 
makoongwe, beakha ni likoshe. 
4Ne babaakaanisi ba Esiteri be khaana ni babomole ni beetsa baaboolela Esiteri 
bibiwaamba khu Morudekaayi, kumutaambo kwaamuwaamba naabi. Aryo kila 
akaanisayo isi Modekaayi tsingubo ari akwaare mu shifwo she tsisawu tsa 
makoongwe. Ne Modekaayi wekaana khuutsifukiilila. 
5Kila Esiteri alaanga mutweela khu bomole b'omuyiinga uwaba amulolelela 
niye, uwaba alaangibwa bari Hataki, waamulakila atsye isi Modekaayi, amanye 
shinaanu shishiiliwo, ni lwashiina Modekaayi aaba akhola aryo. 
6Hataki waarura waatsya isi Modekaayi akari mu shiriimba, iburaangisi we 
shilibwa she lubili. 
7Modekaayi naye waamusontsoola bibyaba byaamwoolilekho, ni buukali bwe 
tsinusu tseesi Hamani aasuubisa khuuwaanayo mu libiikhilo ly'omuyiinga, 
khulwe khukhwiiribwa khwe Bayudaaya. 
8Modekaayi waakaanisa Hataki buurone bubwabamo likaambila 
lilyasalanisibwa mu Susa mwoosi, lililakila khuuhesa Bayudaaya. Modekaayi 
waamulomela ari atsye akyokese Esiteri, naluundi amusontsoole byoosi, 
amulome atsye isi umuyiinga amwikoontselele luundi amukhoonjelese 
awaambile Bayudaaya shiisa. 
9Aryo Hataki waatsya waasontsoola Esiteri byoosi byeesi Modekaayi aamuloma. 

10Esiteri luundi waaha Hataki buurume bubuundi khukhwiisilayo Modekaayi, 
nga buloma buri, 
11“Baawuli b'omuyiinga ni babaandu boosi be mu buyiinga buno, baamanya 
likaambila bari, umuundu yeesi umusaani namwe umukhasi, utsya khubona 
umuyiinga nga akhumulaanga ta, umuundu uyo, eribwa busa. Khuurusakho 
isaambo yonyene iye khuuwonesa umuundu uyo, iba nga umuyiinga 
waamwokyeseleele imiimbo yeewe iye zaabu, aryo s'eribwa ta. Ne bona ari ise 

naamalile biifukhu kamakhumi kataru nga naakhulaangibwakho khuutsya mu 
moni ts'omuyiinga ta.” 
12Aryo Modekaayi nga waawuliile bino byeesi Esiteri aaloma, 

13waabaloma beeleyo batsye baboolele Esiteri bari, “Iwe ukhambaasa uri, iwe 
kane uwone mu Bayudaaya boosi lwekhuuba uli mu lubili lw'omuyiinga ta. 
14Lwekhuuba iwe n'ukane usile busa khu mbuka ifwaana nga yino, Bayudaaya 
kane bafune buyeeti bwe khuuwonesebwa nga bwaama mu shifwo shiindi busa. 
Ne iwe ni babaandu be mu ntsu ya paapawo, kane muhele. Ne umanyila shiina, 
iwe unyala khuuba nga wekyela nabakyelama, lwe khuuyeeta mu biseela 
bibifwaana nga bino biri!” 
15Kila Esiteri arumanisa isi Modekaayi buurume buno, nga aloma ari, 

16“N'utsye ubuusanise Bayudaaya boosi babaali mu Susa, mubuye intsala khu 
lwase. Mukhalya namwe mukhanywakho khakhaandu khoosi ta, khuumala 
biifukhu bitaru shiilo ni kumuusi. Ni nase samweene ni babaakaanisi baase, 
kane khukhole khuryo. Ni nashino nga shaaweele, kane ise intsye isi umuyiinga, 
ikhaba nga likaambila silifukiilisa ta. Oba bantsira lwashino, kane bantsire!” 
17Aryo Modekaayi waatsya, waakhola byoosi nga Esiteri n'amulakila. 

Esiteri 5 

Khuuloomba kwa Esiteri isi umuyiinga 

1Lwanyuma lwe biifukhu bitaru bye khubuya intsala nga byaweelekho, Esiteri 
wakwaara tsingubo tseewe tse bwa nabakyelama, waatsya mu lwaanyi lwe 
mukari, lwe mu lubili lw'omuyiinga, wemikha iburaangisi we shitsoloŋo she 
buyiinga. Umuyiinga naye aba wekhaale khu shitsoloŋo sheewe nga walolile 
imulyaango. 
2Umuyiinga n'abona nabakyelama Esiteri nga wemile mu lwaanyi, wekhoya 
naabi. Shikila amwokyeselela imiimbo yeewe iye Zaabu isi aba wahaambile mu 
mukhono kweewe. Esiteri naye weetsa aambi isi ali, waatiilakho imurwe we 
miimbo iyo. 
3Kila umuyiinga amureeba ari, “Nabakyelama Esiteri, shiina sheesi iwe ukana? 
N'umboolele sheesi ukana, ni nase kane ishikhuwe abe ikhaba khuukhuwa 
shisiintsa she buyiinga bwase.” 
4Esiteri naye welamo ari, “Nikane ube nga waashisiimile, O umuyiinga, khali 
ufukiilisile wiitsa khu mayiiya keesi ise iŋoonaŋoonile shaleelo, iwe atweela ni 
Hamani.” 
5Lwanyuma kila umuyiinga aloma babaakaanisi beewe ari, “Yuubakho 
mundereere Hamani, nio khunyale khuukhola khu sheesi Esiteri aama 
khuloma.” Baryo umuyiinga ni Hamani baatsya khu mayiiya keesi Esiteri aaba 
wateekhele. 

6Ne ni baaba nga balikho banywa iviini, umuyiinga waareeba Esiteri ari, “Shiina 
sheesi ukana ise ikhukholele? Kane shikhuweebwe. Kane ikhuwe sheesi ukana 
abe ikhaba nga shoola shisiintsa she buyiinga bwase, kane shoolelesebwe.” 
7Esiteri weelamo ari, “Sheesi inoomba luundi sheesi ingana nisho shino: 

8iwe n'uba nga waamaambiile ise shiisa, O umuyiinga, naluundi n'uba nga 
waasiimile khukhuumba sheesi inoomba, fukiilila iwe ni Hamani khukhwiitsa 
khu mayiiya keesi ise kane imbe nga naaŋoonaŋoonele kumukaamba. Ni 
kumukaamba kweenekwo, ise kane ikhuboolele sheesi ingana.” 

Hamani akhola luwomelo lwe khukhwiira Modekaayi 

9Khu shifukhu sheene isho, Hamani waarura khu mayiiya nga wetsuule 
kumwikhoyo mu mwoyo kweewe. Ne n'abona Morudekaayi nga wekhaale 
aambi ni shilibwa she lubili, naluundi waabona nga Morudekaayi 
waakhwinyukha, namwe khuumwokyesanisa lukoosi ta, Hamani lirima 
lyaamuniina naabi. 
10Ne shonyene Hamani waaliinda lirima lyeewe weelayo ingo weewe. Ne 
lwanyuma waalaanga basaale beewe khukhwiitsa iweewe, waarumana baatsya 
balaanga n'umukhasi weewe Zeresi khuubetubaasakho. 
11Aryo Hamani waarakikha khukhwibuyila umweene lwe buyiindifu bweewe ni 
basooleli beewe. Waababoolela ni saambo isi umuyiinga aamutsowesamo, 
waamwikyelisa umuundu umukhulu khuufuura babaami ni baakhulu babaandi 
boosi. 
12Kila Hamani alooselakho nga aloma ari, “Ni shishifuura byoosi, nabakyelama 
Esiteri s'alaangile umuundu ukuundi yeesi khu mayiiya keesi ateekhile ta, 
khuurusakho alaangile umuyiinga atweela ni nase. Ni kumukaamba nakwo 
nabakyelama waakhulaangile luundi khuutsya n'umuyiinga. 
13Ne bino byoosi mbaawo sheesi binjeetakho ta, ni mba nga ishibona umusaani 
yuno Modekaayi Umuyudaaya, nga wekhaale nga umuliindi khu shilibwa she 
lubili lw'omuyiinga.” 
14Shikila umukhasi weewe Zeresi ni basaale beewe tsana bamuwa kamakyesi 
nga baloma bari, “Lakila basimikhe kuusaala kwe tsifuuti kamakhumi musaafu 
na tsiraano khuuniina mu ngaaki, kumukaamba kumutikhinyi naabi uloombe 
umuyiinga batsaangililekho Modekaayi afwe. Nio lwanyuma iwe utsye khu 
mayiiya n'umuyiinga nga uli musangaafu.” Kamakyesi kano kekhoyesa naabi 
Hamani. Nashiryo waalakila ari basimikhe kuusala. 

Esiteri 6 

Umuyiinga esamo Modekaayi lukoosi 

1Mu shilo sheene isho, umuyiinga waalekha khukonakho liilo ta, shikila 
waalakila ari bamureerere shiitabo she buyiinga shishiilimo bibiindu bikhulu 

bibibakawo byeesi baarona, ne nga sibyaakha byebililwa ta. Baryo 
baabimulwaatsila. 
2Nga baabimulwaatsila baryo, baanyoola isi sharonebwa khu Modekaayi nga 
n'afumbula luwomelo lulwakholebwa ni Bigitana ni Teresi, babaaba batweela 
khu boomole b'omuyiinga, babaaba baaliindi khu shilibwa. Shaanyoolekhana 
nga babili bano abe baafukiilisana khuukhola luwomelo lwe khukhwiira 
umuyiinga Ahasweero. 
3Kila umuyiinga aloma ari, “Lukoosi shiina namwe bukhulu shiina byeesi 
Modekaayi aafuna lwe lomo nga yino?” Babaakaanisi beewe beelamo bari, 
“Mbaawo sheesi aafuna lwe lomo yino ta.” 
4Umuyiinga waareeba ari, “Naanu khu baakhulu uuli mu lwaanyi ano?” Mu 
mbuka nyeneyo, aba Hamani wenjiile mu lwaanyi lwe bulafu, nga akana 
khuukanikha isi umuyiinga, ari afukiilile Modekaayi eribwile khu kuusaala 
kweesi aaba waamalile khuusimikha. 
5Kila babaakaanisi beewe bamwilamo bari, “O umuyiinga, Hamani niye uuli mu 
lwaanyi, waaliindile khuukhubona iwe.” Umuyiinga waalakila ari, “Ni 
mumulome enjile mukari.” 
6Nga Hamani wenjiile mukari, umuyiinga waamureeba ari, “Iwe waambaasa uri 
shiina sheesi ise inyala naakholela umuundu isi ingana khukhwiisamo lukoosi?” 
Kila welomela mu mwoyo kweewe ari, “Ne muundu shiina ukuundi uliyo isi 
umuyiinga akana khuukoosa akhali iseese samweene?” 
7Shikila Hamani elamo umuyiinga ari, “Khulw'omuundu uyo isi umuyiinga 
akana khuukoosa, 
8lakila bareere tsingubo tseesi umuyiinga akwaaramo, ni iŋwaaŋwa isi 
ukyeendelakho, iŋwaaŋwa iyo ikwaarisibwile lihabi lye buyiinga. 
9Ulakile uri bikwaaro ibyo ni iŋwaaŋwa iyo biwaambisibwe mutweela khu 
baandu boowo baakhulu mu buyiinga, abikwaarise umuundu uyo, aniinisibwe 
khu ŋwaaŋwa iyo, bamuraangilile khuumubirisa mu nguudo tse mu shiriimba. 
N'umukhulu woowo isi uroboole alaangilile ari, ‘Nimubone umuundu isi 
umuyiinga akana khuuwa lukoosi nga n'akhila khubirisibwamo!’ ” 
10Kila alakila Hamani ari, “Ari tsya khaangu ureere bikwaaro ibyo, ni ŋwaaŋwa 
iyo. Byeesi ulomile, ubikhole khu Modekaayi Umuyudaaya, uwikhala a shilibwa 
she lubili lw'omuyiinga. N'umukholele byoosi nga niwaama khuloma, 
ukhalekhayo na shitweela ta.” 
11Aryo Hamani waareera bikwaaro waabikwaarisa Modekaayi, ni Modekaayi 
mweene wekhasibwa khu ŋwaaŋwa, Hamani waamuraangilila waamubirisa mu 
nguudo tse mu shiriimba, nga alomela angaaki ari, “Ni mubone umuundu isi 
umuyiinga akana khuuwa lukoosi nga n'akhila khuubirisibwamo!” 
12Bino ni byawa, Modekaayi welayo a shilibwa she lubili lw'omuyiinga. Ne 
Hamani waatimaka khaangu welayo ingo weewe, nga kumutaambo 

kwaamwitsuule naabi, nga waareere kamakhono khu murwe lwe kumutaambo 
kumukali. 
13Hamani waaboolela umukhasi weewe Zeresi ni basaale beewe tsana ibyo 
bibyaba byaamukholikhilekho. Kila umukhasi weewe tsana ni basaale beewe 
bamuloma bari, “Iwe n'uba nga waarakikhile khukhwikhilisibwa mu moni tsa 
Modekaayi, ate nga niye Umuyudaaya busa, singene umunyale ta, khuurusakho 
kane wiloosele busa khuumalibwilawo ilala.” 
14Nabo ni baaba nga bashiiloma baryo, babomole b'omuyiinga boola isi ali, 
khaangukho baayila Hamani khu mayiiya keesi Esiteri aaba waaŋoonaŋoonile. 

Esiteri 7 

Hamani bamutsaangilila khu kuusaala 

1Baryo Hamani n'umuyiinga baatsya khu mayiiya wa nabakyelama Esiteri. 
2Ndi luundi nga ni baaba balikho banywa iviini khu mushiimba kuno, umuyiinga 
waareeba nabakyelama Esiteri ari, “Nabakyelama Esiteri, shiina sheesi ukana? 
N'umboolele sheesi ukana, ni nase kane ishikhuwe aba ikhaba khuukhuwa 
shisiintsa she buyiinga bwase.” 
3Nabakyelama Esiteri welamo ari, “O umuyiinga, iwe n'uba nga wamaambiile ise 
shiisa, luundi n'uba nga waasiimile, sheesi inoomba nikhwo khuwonesa 
buulamu bwase, ni khuwonesa buulamu bwe babaandu baase balekha 
khukhwiiribwa ta. 
4Lwekhuuba buulamu bwase ni bwe babaandu baase bwaakulisibwile khuutsya 
khukhwiiribwa luundi khumalibwilewo ilala. Ne shiba busa shiri khuukulisibwa 
nga baakulwa be seetsa ni bekhasi, ise khali sinenaanileyo khuukhutaambisa 
iwe ndyo ta, lwekhuuba khali mbaawo kumutaambo kukwaandintsolesele is'uli 
ta.” 
5Kila umuyiinga Ahasweero areeba nabakyelama Esiteri ari, “Naanu niye uli 
khuutsya khukhola shishiindu shishifwaana nga isho? Naluundi umuundu uyo 
ali waheena?” 
6Esiteri welamo ari, “Umusiku weefwe uuli khuukhukubyeenga ifwe, niye 
umusaani umubi yuno, Hamani!” Aryo Hamani shireesa shaamuwaamba nga ali 
mu moni ts'omuyiinga ni nabakyelama. 
7Isho shaakila umuyiinga wenyukhawo nga wetsuule lirima, waarurawo isi aba 
ali khunyweela, waatsya ibulafu mu mikuunda kye lubili. Ne Hamani n'ashibona 
ari umuyiinga abe waakhalilewo khaale shiina she khuumukholela, waaramawo 
nga ekoontselela nabakyelama Esiteri amuyeete khuuwonesa buulamu 
bweewe. 
8Umuyiinga n'aba nga akobola mukari khukhwaama ibulafu mu mikuunda kye 
lubili, waanyoola Hamani nga waakwiile khu shiindu shishiili nga shitaanda isi 
Esiteri aaba weyalisile. Kila umuyiinga aloma ari, “Umusaani uyu akana 

khufwakhila nabakyelama wase ni naano mu moni tsase, mu lubili lwase 
lulweene!” Umuyiinga n'amala khuuloma aryo, babomole b'omuyiinga 
baabiimbilila Hamani mu moni. 
9Aryo mutweela khu bomole b'omuyiinga abe ulaangibwa Haribona waaloma 
ari, “Hamani yuno abeele waasimikhile khaale kuusaala kukwoolesa tsifuuti 
kamakhumi musaafu na tsiraano mu muungo mweewe, abe kwe 
khuutsaangililakho Modekaayi, ate nga niye uwawonesa buulamu 
bw'omuyiinga.” Shikila umuyiinga alakila ari, “Ni mumutsaangilile khu kuusaala 
kweewe kweene ukwo.” 
10Abweene ni abweene, baatsangilila Hamani khu kuusaala kweesi aaba 
waaŋoonaŋooneele Modekaayi. Liryo lirima ly'omuyiinga lyaaweelela. 

Esiteri 8 

Khuukhalawo khw'omuyiinga khulwe Bayudaaya 

1Shifukhu sheene isho nga shishiili khuwakho ta, umuyiinga Ahasweero 
waakabila nabakyelama Esiteri bye buyiindifu byoosi bibyaba bya Hamani 
uwaba umusiku wa Bayudaaya. Nabakyelama Esiteri waaboolela umuyiinga nga 
n'ali ni bulebe ni Modekaayi. Ni khukhwaamila abweene awo, umuyiinga 
wekyelisa Modekaayi khuuba mutweela khu baakhulu be mu buyiinga bweewe. 
2Aryo kila abukula intsiyi iyabakho khaabonelo kheewe, iyo isi aarusa khu 
Hamani, waakiwa Modekaayi. Esiteri naye wahaambisa Modekaayi bunyala bwe 
khuuloolela bye buyiindifu bubwaba bwa Hamani. 
3Lwanyuma ndi nabakyelama Esiteri welamo khuukanikha isi umuyiinga. Khu 
mbuka yino waafukhamila aasi e bikyele byeewe nga alila kamasika, 
waamwikoontselela nga amuloma akhalemo iŋoonaŋoona imbi ni luwomelo, 
bibyaba bya Hamani uwaama mu shikuuka sha Agagi, byeesi akhola khulwe 
Bayudaaya. 
4Kila umuyiinga okyeselela Esiteri imiimbo yeewe iye Zaabu, ni Esiteri naye 
waatsya weemikha mu moni ts'omuyiinga, 
5waamuloma ari, “O umuyiinga, iwe n'uba nga waasiimile, ni nase n'imba nga 
naasiimibwile mu moni tsoowo, naluundi n'ukane ubone nga shilayi, n'uroneyo 
burone bubukhalamo burone bwa Hamani umwaana wa Hamedata, uwe mu 
shikuuka sha Agagi, tseesi aarona lwe khuukana khuhesa Bayudaaya boosi 
babaali mu bisiintsa bye buyiinga buno. 
6Lwekhuuba ise inyala ndyeena khukhwinyindaalila nga mbona buwaangafu 
butsya khukwa khu baandu baase? Namwe ise inyala indyeena nasila busa nga 
babaandu baase batsya khuhela?” 
7Lwanyuma umuyiinga Ahasweero welamo Esiteri ni Modekaayi Umuyudaaya 
ari, “Aluno ise naamalile khaale khuulakila khukhwiiribwa khwa Hamani 

khulwe tsimbomelo tse khuuhesa Bayudaaya, naluundi naakabiile Esiteri bye 
buyiindifu byoosi bibyaba bya Hamani. 
8Ni naari nimurone buurone bubuundi mu lisiina ly'omuyiinga isi Bayudaaya, 
murekho ni khaabonelo khe ntsiyi yeewe, lwe khuuwonesa babaandu beenywe. 
Lwekhuuba mbaawo buurone bwoosi bubwiitsila mu lisiina ly'omuyiinga, nga 
baabureerekho khaabonelo khe ntsiyi yeewe, bubunyala khuukhalibwamo ta.” 
9Lubaluba baryo balaanga baroni b'omuyiinga khu shifukhu she kabili na bitaru, 
mu mweesi kwe khataru, nikwo kumweesi kwa Sivani. Bano boosi barona 
byeesi Modekaayi abalakila khurona nga bitsya isi Bayudaaya boosi, ni baakhulu 
boosi babaaba bawula bisiintsa shitoondo shitweela ni kamakhumi kabili na 
musaafu, khukhwaamila ilala i Buyiindi khukhwoola i Esiyopiya. Burone buno 
bwaronebwa isi buli shisiintsa, ni mu buli lulimi lwa buli baandu mundona 
yalwo, ni Bayudaaya nabo babaronela mu lulomo lwe waabwe mu ndona iye 
waabwe. 
10Modekaayi alakila burone buno bwaronebwa mu lisiina ly'omuyiinga 
Ahasweero. Waatsirakho khaabonelo khe ntsiyi y'omuyiinga. Buryo buurume 
buno bwaayilibwa khaangu naabi ni baarume babaatimila khu ŋwaaŋwa 
tsitsaraambisibwa mu milimo ky'omuyiinga. 
11Mu burone buno, umuyiinga aafukiilisa Bayudaaya mu buli shiriimba 
khukhwibuusa atweela, nio banyale khukhwisoolanakho babeene. Bari nga 
yabeelewo linaambo lyoosi lilinyala lyeetsa khuluumba basaani ni bakhasi, ni 
babaana baabwe, nio banyale khusoolana, ni khukhwiira naluundi ni 
khumalilawo ilala baasiku baabwe boosi. Naluundi banyale khuyilila ilala bye 
buyiindifu bye baasiku baabwe. 
12Shifukhu khweesi Bayudaaya baaba bali ni khuukholelakho byeesi likaambila 
lino liloma mu bisiintsa by'omuyiinga Ahasweero, shaba she likhumi na bitaru 
mu mweesi kwe likhumi nakibili, nikwo kumweesi kwa Adari. 
13Ibyo byoosi bibyaronebwa byaarusibwa nga likaambila mu buli shisiintsa 
luundi shamanyisibwa isi babaandu ba buli linaambo. Ni Bayudaaya babeene 
beŋoonaŋoonela shifukhu isho lwe khukhwiliyaasa isi baasiku baabwe boosi. 
14Kila baryo baarume babaarumanibwa bekhala khu ŋwaaŋwa tsitsiitima naabi, 
baatsya mu khaangu lwe likaambila ly'omuyiinga. Likaambila lino balilaangilila 
mu shiriimba shikhulu Susa. 
15Lwanyuma Modekaayi waarura khukhwaama mu lubili lw'omuyiinga nga 
wakwaarire bikwaaro bye bukhulu bibyabamo ni buwaanga, nga 
wamwaatiilekho khu ngaaki ingubo imbesemu, naluundi nga wakwaarire ni 
liyabi lye shiriifwa lye zaabu. Likaambila ni balilaangilila, babaandu boosi mu 
shiriimba Susa bakhupa liyoombo lwe kumwikhoyo. 
16Isi Bayudaaya boosi, imbuka iyo yaba indayi, iye kumwikhoyo, khusangaala 
naluundi iye shiriifwa. 

17Mu buli shisiintsa, ni mu biriimba byoosi isi likaambila ly'omuyiinga 
lyelwaatsibwa, yabayo kumwikhoyo ni khuusangaala mu Bayudaaya. Ni 
babaandu be kamanaambo kakaandi baakali busa, belaanga khuuba Bayudaaya, 
lwekhuuba Bayudaaya baaba bekyelile babaandu be shiriisa. 

Esiteri 9 

Bayudaaya bahesa baasiku baabwe 

1Ari khu shifukhu she likhumi na bitaru, mu mweesi kwe likhumi na kibili, nikwo 
kumweesi kwa Adari, nga nisho shifukhu shishaba she khukhwooleleselakho 
likaambila ly'omuyiinga lyeesi arusa, naluundi nga nisho shifukhu khweesi 
baasiku be Bayudaaya baaliindilila khuweselakho Bayudaaya; bibiindu 
byashuukha. 
2Bayudaaya baabuusanaka atweela mu biriimba oosi mweesi bamenya. Baryo 
beŋoonaŋoona khuluumba baasiku baabwe babaaba batsya khubakholakho 
buubi. Lwe khuurya khuukali, mbaawo na mutweela khu baasiku uwanyalisa 
khukhola khu Bayudaaya buubi ta. 
3Baakhulu be bisiintsa, baawuli, ba gafana, ni babaami babaandi bayeetakho 
Bayudaaya, lwekhuuba baarya naabi Modekaayi. 
4Buli muundu mu buyiinga ubwo bwoosi, ashimanya ari Modekaayi aba 
wekyelile umuundu umukhulu naabi mu lubili lw'omuyiinga, ni bukhulu 
bweewe bwaba bwiloosela busa. 
5Baryo Bayudaaya baabukula tsiindima tsaabwe, baahesa baasiku baabwe nga 
babasala, baabahesela ilala akhali shiisa shoosi ta. 
6Mu shiriimba shikhulu Susa mwoonyene, Bayudaaya beera luundi baahesa 
baasiku baabwe baboola bitoondo biraano (500). 
7Mu baandu babeeribwa mwabamo Parisadata, ni Dalifoni, ni Asipata, 

8ni Porata, ni Adaliya, ni Aridata, 

9ni Parimasita, ni Arisayi, Aridayi ni Vayizata 

10Bano baaba babaana likhumi ba Hamani, umwaana wa Hamedata, uwaba 
umusiku we Bayudaaya. Ne shonyene sibatiilakho khu bye buyiindifu ta. 
11Lwanyumakho khu shifukhu sheene isho, baatsya baboolela umuyiinga bukali 
bwe babaandu beesi beera mu shiriimba shikhulu Susa. 
12Lwanyuma umuyiinga waalomela nabakyelama Esiteri ari, “Mu shiriimba 
shikhulu Susa Mwonyene, Bayudaaya beerire babaandu bitoondo biraano, nga 
waareerekho babaana ba Hamani likhumi. Ari waambaasa uri babaandu beenga 
beesi beerire mu bisiintsa bibiindi bibiramile byoosi? Ari uliyo ni shishiindu 
shishiindi sheesi ukana ikhukholele? N'umboolele kane shikholikhe.” 
13Nabakyelama Esiteri welamo ari, “O umuyiinga, iwe n'ukane ube nga 
waasiimile, lekha Bayudaaya babaali mu Susa ndi bakhole kumukaamba sheesi 

bakholile shaleelo. Naluundi ulakile uri kimilaambo likhumi kye babaana ba 
Hamani kitsangililwe khu misaala, lwe babaandu boosi khubona.” 
14Umuyiinga Ahasweero waalakila aryo shikholebwe shiryo. Likaambila 
lyaarusibwa mu Susa, ni kimilaambo kye babaana ba Hamani kyaatsangililwa 
khu misaala lwe babaandu boosi khuubona. 
15Ni khu shifukhu she likhumi na bine, mu mweesi kwa Adari, Bayudaaya boosi 
be mu Susa baabuusana luundi, beera babaandu babaandi bitoondo bitaru 
(300). Ne shonyene ndi sibaatiilakho khu bye buyiindifu bwe baasiku baabwe 
ta. 
16Ibyo nga bili biryo mu Susa, Bayudaaya babaandi babaaba mu bisiintsa 
bibiindi bibyawulibwa n'umuyiinga Ahasweero, nabo baabuusana atweela 
khukhwisoolanakho. Baryo nabo beera baasiku kimikaanda musaafu ni bikana 
biraano (75,000). Ne ndi shonyene sibaatiilakho khu bye buyiindifu bwe baasiku 
baabwe ta. 
17Bino byoosi byakholekha khu shifukhu she likhumi ba bitaru she kumweesi 
kwa Adari. Ne khu shifukhu shisheelakho she likhumi na bine, baawola, 
baashikyelisa she shifukhu she kamayiiya ni khukhwikhoya. 
18Ne Bayudaaya babaaba mu Susa, baabuusana khu shifukhu she likhumi na 
biraano, shaaba she khuuwola, khuuliilakho kamayiiya ni khukhwikhoya, 
lwanyuma lwe khuuhesa baasiku baabwe khu shifukhu she likhumi ni bitaru ni 
likhumi na bine. 
19Shino nisho shishikila Bayudaaya babaamenya mu byaalo, batsowesa 
shifukhu she likhumi na bine she kumweesi kwa Adari, nga nisho shifukhu she 
khuuliilakho kamayiiya ni khuuwola, ni khuukabananilakho biwaano buli 
muundu isi uwashe. 

Kamayiiya ka Purimu 

20Modekaayi waarona bibiindu bino byoosi bibyabawo, aryo waakaanisaka 
buurone isi Bayudaaya boosi babaaba mu bisiintsa byoosi, bibyaba biwulibwa 
n'umuyiinga Ahasweero. 
21Waabalakila ari batsohese shifukhu she likhumi na bine, ni she likhumi na 
biraano, bye mu mweesi kwa Adari, nga babitsowesa buli mwiiko. 
22Bino nibyo bibyaba biifukhu byeesi Bayudaaya bewoneselakho isi baasiku 
baabwe, naluundi nikwo kumweesi kukwekyela kwe khuusangaala mu shifwo 
she khuulila. Aabaronela bakhutsowese biifukhu bino, bawole, nga balya 
kamayiiya luundi nga bekhoya. Bifukhu bino bibe bye khukhwakaanisana 
biwaano, ni khuukabilakho bataambi nabo. 
23Bayudaaya baaloondelela byeesi Modekaayi aabaronela, khuubatsaka ni 
kamayiiya kano, baryo baafukiilisana khuushikholatsaka buli mwiiko. 
24Lwekhuuba Hamani umwaana wa Hamedata, uwe mu shikuuka sha Agagi, 
aaba umusiku we Bayudaaya, nga waakhalile luwomelo lwe khuubahesa. 

Naluundi waakhupisa khaakokha khakhalaangikha Puri, khuumalilawo ilala 
Bayudaaya ni khuubahesa boosi. 
25Ne Esiteri n'atsya isi umuyiinga Ahasweero, waamuloomba khuuwonesa 
babaandu beewe. Aryo umuyiinga waarusa likaambila nga alakila ari, luwomelo 
lwe khuuhesa Bayudaaya lushuukhile Hamani umweene, ni babaana beewe, 
khukhwiiribwa musaambo isi baasuubila Bayudaaya khukhwiiribwamo. Baryo 
baabatsangilila nibo mu misaala. 
26Nashiryo biifukhu bino bye khuuwolelakho baabilaanga bari Purimu, 
khukhwaama mu lisiina Puri khakhaaba khaakokha kheesi Hamani aalaangilila. 
Shino shabawo lwe bilomo byeesi Modekaayi aarona, ni neebyo byeesi baaba 
batsya khwoolakho, ni neebyo byeesi baabiramo. 
27Shino shaakila Bayudaaya baashikyelisa likaambila khu beene, babaana 
baabwe, ni naabo boosi babaalikyela Bayudaaya, nga shiloma shiri, biifukhu 
ibyo byoombi bitsowesebwe buli mwiiko akhali khuukoosamo ta, nga ni 
shabalomelwa khuushikhola. 
28Naluundi baashikhalilawo atweela bari, biifukhu bino bya Purimu byaakha 
byaatsowesebwa mu buli muungo mwa buli Muyudaaya, mu buli muboolo 
kwoosi, ni mu buli shisiintsa, ni mu buli shiriimba, buli mwiiko akhali 
khukhwiibilila ta. 
29Kila nabakyelama Esiteri, umukhaana wa Abihayili, waarona bibiindu bino 
byoosi nga araambisa buunyala bweewe bwoosi, khukhwoomisa buurone 
bweesi Modekaayi aarona bubuwaamba khu Mayiiya ka Purimu. 
30Buurone buno bwaarumanibwa isi Bayudaaya boosi, mu bisiintsa shitoondo 
shitweela ni kamakhumi kabili na musaafu, bibyaba mu buyiinga bwa 
Ahasweero, nga bubakanisa lukoosi ni khuubakhupilisa babe buulayi. 
31Naluundi burone buno bwabakaambilila buri, biifukhu ibyo bya Purimu 
byaakha bitsowesebwe mu biseela byabyo bibyeene, nga Modekaayi 
Umuyudaaya ni nabakyelama Esiteri ni babalakila. Naluundi shibe nga nibo ni 
berekekhela biifukhu bye khubuya intsala, ni biifukhu bye khukhwibukuutsa. 
32Likaambila lya nabakyelama Esiteri lilyahandalasa ikhola yino iya Purimu, 
lyaronebwa ni mu shitabo. 

Esiteri 10 

Buukhulu bwa Ahasweero ni Modekaayi 

1Umuyiinga Ahasweero waalakila buli muundu yeesi mu buyiinga bweewe, ni 
naabo boosi babaamenya shanjelekha we nyaantsa, khuuwa kumusole. 
2Bibiindu bikhulu byoosi byeesi umuyiinga Ahasweero aakhola, bibyokyesanisa 
bunyala ni kamaani keewe, ni neebyo byoosi bibyokyesanisa khuutsowesebwa 

khwa Modekaayi mu shifwo she angaaki, byaronebwa mu shitabo sheesi 
balaanga bari shiitabo she bibyaamayo bye bayiinga be Pasiya ni Mediya. 
3Modekaayi Umuyudaaya niye uwaba uwe khabili khukhwiila khu muyiinga 
Ahasweero, naluundi aaba umukhulu naabi mu Bayudaaya basheewe. 
Bayudaaya baamwisamo lukoosi, naluundi baamukana naabi, lwekhuuba 
aabakholela biilayi biikali, naluundi nga akanisa naabi babaandu be linaambo 
lyeewe khuuba buulayi. 

Yobu 

Yobu 1 

Yobu ni bye muungo mweewe 

1Yabawo umusaani mutweela nga lisiina lyeewe bari Yobu, nga amenya mu 
shibala abe sheesi balaanga bari Uzi. Abe ali umuundu umulayi naluundi nga 
ebirisa buulayi naabi. Abe esaaya Wele, naluundi nga etsiliilisa naabi khuubona 
ari s'ewaambila mu bye bubwoonaki ta. 
2Umusaani uyo abe ali ni babaana likhumi: besiinde musaafu ni bakhaana 
bataru. 
3Abe ali ni kamasheese biikana musaafu (7,000), tsiŋamila biikana bitaru 
(3,000), tsiyeeyi shiikana shitweela (1,000), ni tsisikilya biitoondo biraano (500). 
Abe ali ni babaakaanisi baakali naabi, nga abe niye ali uminyisayo buyiindifu mu 
shibala she Bwaamanyaanga shoosi. 
4Babaana ba Yobu abe baakhola tsimbalo tsye khuukhola kamayiiya ni balya. 
Abe balaanga bayaaya baabwe boosi, naluundi abe buli ifuunda, barumanisa 
balaanga bakooko baabwe baataru khuubetubaasakho khu mayiiya ako. 
5Lwanyuma lwa buli kamayiiya, abe kumutishinyi kukweelakho, Yobu enyukha 
nga antsye bushiili wawaanayo tsisaayilo isi Wele mu lisina lya buli mutweela 
khu baana beewe, mu khubapyeluusa. Abe akholatsaka shino khulwekhuuba 
ambaasatsaka ari manya babaana beewe baakholile she bubwoonaki, nga 
winyoola bakhomyaasile Wele mu myooyo kyaabwe nga sibashitsililila ta. Ni 
nashiryo abe buli ifuunda, Yobu akhola aryo. 
6 Ari, aabawo shiifukhu shitweela, khweesi babaakaanisi ba Wele baatsya 
khuubonekhela mu moni tsy'Omukasya, ni Sitaani naye weetsilamo. 
7Kila Umukasya areeba Sitaani ari, “Waama waahena?” Sitaani weelamo ari, 
“Abe ndikho ingeenda iyi ni n'eyi, nga ndi khuyiiya busa khu shibala.” 
8Umukasya waareeba Sitaani luundi ari, “Iwe wambaasilekho khu mwakaanisi 
wase Yobu? Mbaawo umuundu ukuundi khu shibala uuli umwiyikinwa nga niye, 
naluundi uwibirisa buulayi nga niye ta. Niye antsisaaya ise Wele, naluundi 
etsiliilisa naabi khuubona ari s'ewaambila mu bye bubwoonaki ta.” 
9 Lwanyuma Sitaani welamo Wele nga aloma ari, “Iwe wambaasa uri Yobu 
akhwisaaya busa akhali ilomo yoositsana ta? 
10Iwe waamutseeta niye umweene ni be muungo mweewe ni bibiindu byoosi 
byeesi niye ali ni nabyo. Iwe waamuwa tsiikhabi, buli byeesi akhola bimutsiila 
buulayi, naluundi bye buyiindifu bweewe byaamalatana shiibala shoosi. 
11Ne iwe yinyusa kumukhono kwoowo utiile khu buyiindifu bweewe ubwo 
bwoosi, noola waalekha khukhukanikhakho tsilomo tsiimbi abulafu busa, nga 
wamweene ubona.” 

12Umukasya waalomela Sitaani ari, “Mbaawo buubi ta. Bona, ise naakhuweele 
iwe bunyala khukhwoonakisa bibiindu byoosi byeesi niye ali ni nabyo, ne 
ukhoonakisa buulamu bweewe ta.” Ni nashiryo Sitaani waarurawo 
khukhwaama isi Wele, waatsya. 

Khukhwoonakisibwa khwe babaana ni bibiindu bya Yobu 

13Ari, khu shifukhu shitweela, abe babaana ba Yobu, basoleeli ni bakhaana 
beene, bali muntsu iya yaaya waabwe umusoleeli umukiboole, nga balikho balya 
kamayiiya. 
14Kila umurume mutweela waatsya butima isi Yobu, waamuboolela ari, “Abe 
ifwe khulikho khulimisa tsiyeeyi, ne tsisikilya abe tsili andulo tsilikho tsyaaya. 
15Lubaluba, lituuli lye babaandu ba Seba bakhwibwakala, baasuta bibyaayo ibyo 
byoosi, beera ni babaakaanisi boowo boosi. Ise senyene niye uwonelemo, 
naatima khukhwiitsa khuukhuboolela iwe.” 
16Uri uyo ashiili ni khuukhala kumunwa ta, umwakaanisi ukuundi woola nga 
aloma ari, “Luheni lwaamile mu ngaaki lweera kamasheese ni babaayi baako 
boosi. Ise senyene niye uwonelemo, naatima khukhwiitsa khukhuboolela iwe.” 
17Uri uyo ashiili ni khuukhala kumunwa ta, umwakaanisi ukuundi woola nga 
aloma ari, “Abe ifwe khulikho khwaayisa tsiŋamila, babaandu ba Kaledi beetsa 
mu mapupu kataru, bakhwibwakala, bayaaya tsiŋamila tsyoosi, naluundi beera 
babaakaanisi boowo boosi. Ise senyene niye uwonelemo, naatima khukhwiitsa 
khuukhuboolela iwe.” 
18Uri uyo ashiili ni khuukhala kumunwa ta, umwakaanisi ukuundi woola nga 
aloma ari, “Babaana boowo boosi, basoleeli ni bakhaana beene, abe bali muntsu 
iya yaaya waabwe umusoleeli umukiboole, nga balikho balya kamayiiya. 
19Mu khaangu busa ikhuungu iye kamaani ibalukhiile khukhwaamila mu 
mubiimbi, yaafuntsakilila intsu isi babeelemo, yaabakwiila, boosi baafwiile. Ise 
senyene niye uwonelemo, naatima khukhwiitsa khuukhuboolela iwe.” 
20Lwanyuma lwa khuurekeeresa buurume bwoosi khukhwaama isi 
babaakaanisi beewe, Yobu weenyukha khu ngaaki; khulwe kumutaambo 
kumukali wonuulaka bikwaaro byeewe, waabekakho litsuune lyeewe, 
waafukhamila aasi, wenamisa kumurwe kweewe, waakutiila khu liloba, 
wesaaya Wele. 
21Kila aloma ari, “Ise ni nasaalikha khukhwaama muunda iya maayi wase, naba 
nga s'iindikho ni bye buyiindifu byoosi ta, naluundi ikhaba nga nafwiile, ise 
s'iikhaatsyekho ni shishiindu shoositsana ta. Umukasya niye uwaamba ibyo 
byoosi abe byeesi indi ni nabyo, naluundi Umukasya niye ubiyilile byoositsana. 
Khayo lisina ly'Omukasya liruuyibwe.” 
22Ikhaba nga bibiindu bino byoosi byamukholikhakho, Yobu s'aakholakho 
shishoonako namwe wekiitsa Wele khulwe bibyakholikha ta. 

Yobu 2 

Sitaani akhakilisa Yobu luundi 

1Ari, aabawo luundi shifukhu shitweela, khweesi babaakaanisi ba Wele baatsya 
khubonekhela mu moni tsy'Omukasya, ni Sitaani naye weetsilamo, 
khuubonekhakho mu moni tsyeewe. 
2Kila Umukasya areeba Sitaani ari, “Iwe waama wahena?” Sitaani waamwiilamo 
ari, “Abe indikho injeenda iyi ni n'eyi, nga indi khuyiya busa khu shibala.” 
3Umukasya waareeba Sitaani luundi ari, “Iwe wambaasilekho luundi khu 
mwakaanisi wase Yobu? Mbaawo umuundu ukuundi khu shibala uuli 
umwiyikinwa nga niye, naluundi uwibirisa buulayi nga niye ta. Niye antsisaaya 
ise Wele, naluundi etsiliilisa naabi khuubona ari s'ewaambila mu bye 
bubwoonaki ta. Ikhaba nga iwe waakila ise naakhufukiilisa iwe khuutsya 
khumwibwakala akhali ilomo yoositsana ta, niye waarama nga ali umuundu 
umwiyikinwa naabi.” 
4Kila Sitaani elamo Wele nga aloma ari, “Umuundu s'akhola shoosi 
shishinyalikha nga araambisa bibiindu byeesi ali ni nabyo byoosi, khuuwonesa 
buulamu bweewe. 
5Ne ari iwe yinyusa kumukhono kwoowo, ubekho ni sheesi ukhola khu buulamu 
bwa Yobu bubweene, noola ubone nga singane akhwikaanile iwe abulafu busa, 
nga nawe wamweene ubona.” 
6Kila Umukasya alomela Sitaani ari, “Mbaawo buubi ta. Ise naamureere mu 
makhono koowo, ne akhali indi ukhamwiira ta.” 
7Nashiryo Sitaani waarura mu moni tsya Wele waatsya, waakhola kumubili kwa 
Yobu kwoosi kweetsulakho kamaboondo, khukhwaamila khu murwe khu 
ngaaki khukhwoolisa aasi mu shikhaandakilo. 
8Kamakoontsyo kaakila Yobu waatsya weekhala aasi khu libuumbi lye 
kamaandu, waabukula shikholoontsyo she nyuungu, waarakikha khukhwaakala 
kamakoontsyo kaatsana. 
9Kila umukhasi weewe amutsyayo waamulomela ari, “Ikhaba ari ushiili 
umuundu ushiyikina Wele? Khulwashiina kila ukhatyaabila Wele waafwa 
khufuurisa n'uba umulamu?” 
10Yobu waamwiilamo ari, “Iwe ulikho ukanikha busa nga bakhasi baasilu ni 
bakanikha. Uli Wele akhusiindikhila ifwe bibiindu biilayi, khwaabikhoyela. Ne 
ari khunyala khuryeena khwaamwikiitsa nga bibiindu biibi byeetsile isi ifwe 
khuli?” 

Basaale ba Yobu beetsa khuumubona 

11Ari, nga basaale ba Yobu baawuliile khu biindu bino bibyamukholikhakho, buli 
mutweela waama ingo weewe, waatsya khuumubona. Basaale bano baaba nibo: 



1045 

 

 
Ibayibuli Ingwalaafu 

© 2016 Bible Society of Uganda. 
  

 

 

Elifasi khukhwaama mu shiriimba she Temani, Bilidadi khukhwaama mu 
shisiintsa shishilaangibwa shiri Shuwa, ni Zofa khukhwaama i Nama. Boosi 
baafukiilisana bari baakanane batsye bamubonekho, bamusaasile naluundi 
bamwiisemo kamaani. 
12Basaani bano ni baaba nga bashiilikho aleeyikho khukhwaama isi Yobu abe ali, 
baamubona, ne baalekha khumumanya nga niye ta. Ne ni baashimanya bari niye, 
khulwe kumutaambo kumukali, baarakikha khuulilila angaaki, bonuula 
bikwaaro byaabwe, naluundi basaalasaka lifukhuulu mu ngaaki ni khu mirwe 
kyaabwe. 
13Baryo beekhala ni naye aasi khu liloba khuumala biifukhu musaafu ni biilo 
musaafu, nga mbaawo uloma ikhaba ilomo nandweela ta. Khulwekhuuba 
baabona nga abe ali mu butsiina bwe kamaani naabi. 

Yobu 3 

Yobu eŋuluŋuunya isi Wele 

1 Lwanyuma lwe bibiindu bino byoosi, Yobu wenyusa mukhanwa, waakanikha 
tsilomo tsiimbi tsitsiwaamba khu shifukhu khweesi aasaalikhilakho. 
2Waaloma ari: 

3O Wele, khali ureere shiitsubo khu shifukhu khweesi ise nasaalikhilakho, ni khu 
shifukhu khweesi ise nakwiila muunda mwa maayi wase. 
4O Wele, khali shiifukhu isho shibeele she shishiilima! Khali iwe sewiilileyo 
khuushebulila shiifukhu isho luundi ta, namwe khali buwaanga 
sebushimulikhilekho luundi ta. 
5Khali shishiilima ni ngunyi bifuusilisile shiifukhu isho, Khali kamafuumbi 
kashibiimbiliile, Ni nyaanga ilekha khushimulikhakho ta. 
6Khali shishiilima namukoto shiwaambile shiilo isho! Khali seshibalikhiile 
atweela ni biifukhu bibiindi taawe! Khali seshibalikhile nga shitweela khu 
bifukhu bye kumweesi ukwo ta! 
7Khali shiilo isho shibeele busa nga mbaawo ukuundi usaalikhilakho ta, ilekha 
khubawo kumwikhoyo kw'omwaana khuusaalikha ta. 
8Khayo abo babaakhola kwe khuutsuba, naluundi nga bali ni kamaani ke 
khusyukhuulula kuusolo Lefiyasani, batsube shiifukhu isho. 
9Khali tsinieniesi tsye kumutikhinyi kwe shifukhu isho setsimulikhile ta. Khali 
shiilo isho seshibeelekho ni khukhwiyikina khwe khuufuna buwaanga, namwe 
shibonakho ikhaba buwaanga bwe kumutikhinyi ta. 
10Khulwekhuuba shilo isho seshandobela ise khuusaalikha ta, ni khuulekha 
khukhuuntsokesa ise kumutaambo ta. 

11Shiina kila ise ikhaafwiila muunda ya maayi wase? Namwe khulwashiina kila 
ise ikhaafwiila awo abweene, nga nio naamalile khuusaalikha? 
12Shiina kila maayi wase aamaamba ise khu bikele byeewe? Namwe shiina kila 
ise nanuuna libeele lya maayi? 
13Khulwekhuuba khali nafwa intsya busa mu lukoosi, khali ari ise ndi mu 
khuwola mu lukoosi. 
14Khali indi imakoombe atweela ni bayiinga ni baawuli, abo babeyombakhila 
babeene bushaakha kamakubili ke lubili. 
15Namwe khali indi atweela ni naabo babaaba n'izaabu, abo abe babetsusa 
tsiintsu tsyaabwe ni feetsa. 
16Namwe shiina kila ise ikhaaba busa nga umwaana isi batuumisa busa, waafwa 
nga waakhubonakho buwaanga ta? 
17Nga babaandu babaali mu ŋani, sibakhola bye bubwoonaki ta, naluundi 
ibweene iyo, baraambi babaaluyile banyoolayo khuuwola. 
18Ibweene iyo ikhaba baabowe banyoolayo lukoosi, khulwekhuuba mbaawo 
ubarafwiila, namwe waabawa kamakaambila ta. 
19Ibweene iyo inyoolikhayo bayiinda ni bataambi, ikhaba umukulwa aba ali 
umulekhuule khukhwaama isi umukoosi weewe. 
20Shiina kila abo babaali mu mutaambo barama nga bashiili baalamu? Shiina kila 
abo babaali ni butsiina mu myooyo barama nga bashiili baalamu? 
21 Nga bekoomba naabi khuufwa, ne sibafwa ta! Nga baweentselesa naabi 
khuufwa khuuminyisakho ni babaaweentsa bye buyiindifu! 
22Baaba nga sibalikho ni kumwiikhoyo kwoositsana ta, naluundi bali mu 
mutaambo khukhwoolisa nga baafwiile baabasiikhile. 
23Wele s'ababoolela buulamu bwaabwe nga ni butsya khuba ta, naluundi aba 
waabariiyire waabebotokheleele. 
24Khulwekhuuba mu shifwo she khuulya biilyo, ise ndi mu khulila kamasika 
busa khulwe kumutaambo, naluundi ise sinaakamisa khukhwilootsa ta. 
25Khulwekhuuba ibyo byeesi ise iminyisa khukhwiyembeelela, byeesi iminyisa 
khuurya, nibyo bibintsolakho. 
26Ise s'indi bulaayi namwe ni lukoosi ta, naluundi bihangafu byase sibyakama 
ta. 

Yobu 4 

Tsinganikha tsitsinyoowa akari a Yobu ni basaale beewe 

(4.1—14.22) 
Elifasi 

1Lwanyuma Elifasi abe uwaama i Temani, wenyusa mukhanwa waareeba ari: 

2“Yobu, inakhukanikhayo khaalomo, kane ukhalale? Khulwekhuuba ise sinyala 
neloosela khuusila busa ta. 
3Bona, iwe waleekela babaandu baakali, waayisamo kamaani mu baandu 
baakali. 
4Bakali babaaba nga baawetsekheleele kamaani sibashinyalisa khukhwiima ta, 
ne iwe wabeesaatsakamo kamaani. 
5Ne bona ari shakhwoolile khus'iwe, naluundi s'ulikho wokesanisa 
bubwikhaliilikhi ta; iwe waayeekhile, waaweelemo ni kamaani khaale. 
6Iwe kamaani koowo koosi kaama mu khwisaaya Wele, ni nashiryo uli ni khuuba 
ni kamaani mu byeesi iwe wiyikina. 
7Iwe yambaasa nga uloleelela bibiindu biikhale bye amataayi, ubone oba 
yaabatsakayo umuundu umukhosefu uwafunatsakakho bihangafu! 
8Ise naabona ndi babaandu babaakhola bye bubwoonaki bye angaaki naabi, 
bareera bihangafu naluundi nabo babeene bafuna bihangafu. 
9Wele abafuuwa busa kumuukha baafwa, niye abamalawo khulwe liirima 
lyeewe. 
10Baboonaki babuutsa busa nga tsitalanyi, ne Wele amenyulaka kameeno 
kaabwe, waabakhola baayuna busa. 
11Bafwa busa nga tsitalanyi tsitsikhali ni she khukhwiira tsyaalya ta, ilala tsifwa 
waakila tsiinyana tsatsyo tsaasalanisibwa. 
12Ari iliwo ilomo isi ise nawulila mu mbola busa, ise nakiwulila mu shimoonyo 
busa. 
13 Ise nakiwulila mu shilo nga indikho nambaasa khu bye khuubonekhelwa, mu 
mbuka isi babaandu baaba nga bali mu lilo lye kamaani. 
14Ise naba ni khuurya khuukali ni khukhwiyembeelela, waakila kumubili kwase 
kwoosi kwanikina busa. 
15Khaabewo khaanyifu khawuutsa nga khaambira ise mu moni, waakila ise 
buuri bwamaamba. 
16Aabawo shishiindu nga sheemikhile awo shaasilile busa, ne nga s'enyala 
namanya nga oba nisho shiina ta. Aabawo khuuyuna khuukali, nio lwanyuma ise 
naawulila liikono nga liloma liri: 
17Umuundu anyala khuuba umukhosefu mu moni tsya Wele? Umuundu anyala 
waaba nga s'alikho kumusaango mu moni tsy'omubuumbi weewe? 
18Wele s'eyikina ikhaaba baraambi beewe be mwikulu ta; ikhaba baamalayika 
niye abona ari iliwo byeesi bakhoolelesa ta. 

19Ari iwe wambaasa uri anyala weyikina umuundu uuli shibuumbe shishaama 
mwiiloba busa, uli busa nga isilili isi bakhaandakilila yaafwiila busa mu 
lifukhuulu? 
20Umuundu anyala khuuba umulamu kumutikhinyi, ne waafwa nga mbaawo 
ushimanyakho ta, nga ni angoloobe ashiili khukhwoola ta. 
21Ibyo byoosi byeesi umuundu aba ni nabyo bimurusibwakho waarama busa, 
afwa, nga s'aali ni kamakhula ta.” 

Yobu 5 

1Elifasi weloosela waaloma ari: Yobu, iwe yikhuunga anariha, kane ibewo uyo 
yeesi ukane akhwiilemo? Iliyo ikhaba malayika mutweela isi iwe unyala 
weyikina? 
2Ilala, ilala, khukhwiyembeelela khwonyene, khuukila umusilu waafwa, ni 
bataambi bafwa khulwe liibuba. 
3Ise naabonakho baasilu babaabonekha nga bali buulayi, ne ise naasiindikha 
shiitsubo muungo tsyaabwe. 
4Babaana baabwe sibalikho ni esi banyala khuumulila ta, naluundi baakhabayila 
isi baakayi be kamakaambila, mbaawo uwiinyukha khu ngaaki waabatseeta ta. 
5Umusilu akhaalima biilimwa, abo babaamuminya kamaani nibo babaabilya; 
ikhaba ibyo byeesi amalilakho kamaani kamakali naabi khuukesa. Abo babaali 
buulesa bekhala baaliliilila buyiindifu bweewe. 
6Khulwekhuuba bubwoonaki sibutsowa khukhwaama mwiloba ta, namwe 
buhangafu sibwaama aasi khwiloba ta. 
7Ne akhali ndi babaandu basaaliikhila mu shibala shishitsuule buwaangafu, nga 
n'ubona umuundu n'awaambisa kumulilo tsimweemwe tsaaniina mu ngaaki. 
8Imba nga ise niye iwe, khali niloseele khuuloondelela Wele, naluundi khali 
imulekhile aba niye ukhalawo kumusaango kwase. 
9Ifwe sikhunyala khwamanya bibiindu bye kamaani byeesi niye akhola ta, 
naluundi bye kamakaanga byeewe sibyakama ta. 
10Niye usiindikha ifula yaakhupa khu shibala, naluundi niye ukila kameetsi 
kaatsya mu mikuunda. 
11Niye abukula abo babaali bataambi wabaniinisa angaaki, ni naabo babaali mu 
mutaambo niye ubawa kumwikhoyo. 
12 Niye uwoonakisa tsinengekharengekha tsyaabo babaali ni kimikhono 
kimileeyi, waakila baamayo busa akhali khakhaandu ta. 
13Ashuukhila abo babaali ni kimikhono kimileeyi, waakila byeesi bakhola 
byaabaluyisa busa. 

14Abe antsye akhaba nga ali kumuusi, ne nibo babuukabuuka busa nga babaali 
mu shiilima. 
15Ne Wele awonesa baafuubi khukhwaama mu meeno ke baboonaki, naluundi 
awonesa bataambi khukhwaama mu meeno ke babaamiinikhilisa. 
16Ni nashiryo ekalawo abo babaamiinikhilisa bashaabwe, waakila bataambi 
baaba ni khukhwiyikina. 
17 Umuundu isi Wele ekiitsakho, nga aba ali n'iikhabi! Ni nashiryo ukhalekelesa 
khukhwikiitsa khukhwaama isi Umunyali uwa byoosi ta. 
18 Ikhaba nga Wele umweene niye ukila umuundu webeena khulwe 
kamakoontsyo, ne niye umweene niye usilikha kamakoontsyo ako. 
19Buli ifuunda isi utsiila isi Umukasya kane akhuyeete, abe waakhatsyayo 
tsifuunda tsiinga, s'anyala wakhwantsukha iwe ta. 
20Intsala yaakhakwawo, kane akhuliinde ulekhe khuufwa ta, naluundi mu 
busoolo kane akhutseete iwe khukhwaama khu basiku boowo. 
21Wele kane akhutseete iwe khukhwaama khu baandu babaakhulomakho 
tsilomo tsiimbi, naluundi kane akhutseete ulekhe khukhwoonakisibwa ta. 
22Mu khwoonakisibwa ni mu ntsala, iwe ukhaarame nga uli umusangaafu, 
naluundi s'ukhaabe ni khuurya khulwe tsisolo tsitsiilya babaandu ta. 
23Khulwekhuuba kimikuunda kyeesi iwe ulima sikikhaabemo kamabaale ta, ni 
tsiisolo tsye mwiiswa sitsikhaakhwiibwakale ta. 
24Iwe ukhaamanye uri muungo mwoowo mulimo lukoosi, naluundi mbaawo 
shishikhebwakale shilye kamasheese koowo ta. 
25Lisaaye lyoowo likhaabe liikali libalaahe, libe busa nga bunyaasi khu shibala. 

26Ukhaamenyewo luukali khukhwoolisa uwaangaalile ilala ube busa nga iŋaano 
isi bakesa nga yahangaliile ilala buulayi. 
27Yobu, bibiindu bino ifwe khwabihentseleselekho luukali, khwaamanyile nga 
bili bya ŋali, Nashiryo manya uri bili biilayi, ubitsiilekho. 

Yobu 6 

Yobu elamo Elifasi 

1Lwanyuma Yobu welamo Elifasi nga aloma ari: 

2Abe shiba shishinyalikha khali liirima lyase balipimile, khali kumutaambo 
kwase bakupimile khu shipimo! 
3Khulwekhuuba khali byookesanisile khuuba bisiro khuuminyisakho 
kumuyeekhe kwe mu nyaantsa, ni nashiryo biilomo byaase byeesi intsya 
khuloma bikhakhwiyaangisa ta. 

4Umunyali uwa byoosi waambunile ise ni buyiingo, bwaantsingiile mwibili 
mukari; ni buutsiba bwabwo bwaasalaniile mwibili mwase. Wele 
waasiindikhiile ise bibiindu bibiriisa nga biloondekhana busa. 
5Nga isikilya ili ni bunyaasi bwe khuulya, s'ibuutsa ta, naluundi nga ikhaafu ili ni 
bunyaasi bweesi ilya mu likhoŋolo, shimoloola ta. 
6Naanu unyala khuulya shishiindu shishikhalimo kumuunyu kukushiŋaayisa ta? 
Namwe naanu unyala khuulya liiki liwaanga lilikhalimo kumuunyu ta? 
7Ise kumwooyo kwase sikwikoomba khuutiila khu bilyo nga ibyo ta; ibyo bili 
busa nga biilyo byeesi kumwooyo kwabiyila. 
8Ise nikoomba ndi khali Wele ambeele ise sheesi inoomba, nikoomba ndi khali 
ambeele ise sheesi kumwooyo kwase kukana. 
9Ise nikoomba ndi khali aminianguule indurawo, khali ekhisile kumukhono 
kweewe antsira ifwa. 
10Isho shaandimbolelesile ise naabi, khaba khali ise imbeele ni kumwikhoyo, 
abe ikhaba butsiina buli buukali naabi. Khulwekhubeela ise sinaminyaalilakho 
kamakaambila ka Wele ta. 
11Ne ise ndi n'amaani shiina nio neloosela khuuba umulamu? Shiina kila 
niloosela khuuba umulamu nga mbaawo sheesi niyikina khufuna ta? 
12Ise ndi nga libaale, namwe ise ndi ni kumubili kwe shishuuma? 

13Khulwekhuuba ise sishiilimo ni kamaani koositsana ta, naluundi mbaawo isi 
ise inyala natimila khuufuna buyeeti ta. 
14Uyo ukhawaambila basheewe shiisa ta, aba s'ashiili mutweela khu baandu 
babesaaya Umukasya ta. 
15Basaale baase bamoombesa ise busa, baaba nga tsintsitsi tsitsyooma mu 
muumu nga mbaawo ifula ta. 
16Tsintsitsi tsino tsiba tsyetsuule kamararara, naluundi nga mulimo ni buunyifu 
buukali naabi. 
17Mu mbuka iye kumuumu tsintsitsi tsino tsikoraanawo, tsyakama khukhwiikha 
tsyekela kamatila kamoomu busa. 
18Kamatuuli ke tsiŋamila ni babaatsikeendisa bakoraana khukhwaama khu 
mikhoosi kyaabwe, bayiiyana busa khukhwoolisa ni bafwiila mu mubiimbi. 
19Kamatuuli ke tsiŋamila khukhwaama i Tema katsya nga kaweentsa, ni 
kamatuuli kakaandi khukhwaama i Sheba katsya nga keyikina. 
20Sibanyoola isho abe sheesi beyikinile ta, ni nashiryo baarama nga baweelemo 
kamaani. 
21Ari isi ise nanywe mwekelile busa nga tsintsitsi itsyo; khulwekhuuba bari 
mwaboone ise ndi mu mutaambo, mbaawo isaambo isi mulikho munjeetamo ta. 

22Manya ikhabawo uyo yeesi isi ise isabile indi ambe shiwaanwa? Namwe yeesi 
isi inomeele indi abukule khu buyiindifu bweewe, akulilile khukhuumbonisa 
ise? 
23Manya ikhabawo uyo isi ise inomeele ndi ambonese khukhwaama mu 
makhono k'omusiku? Namwe uyo isi ise inomeele indi ambonese khukhwaama 
khu bunyali bwooyo uwumiinikhilisa ise? 
24Mbaawo buubi ta! Nashiryo imboolele sheesi ise noonakile! Kane ise isile busa 
indekeerese. 
25Ilomo indayi s'itsiina umuundu yeesitsana ta! Ne iwe mbaawo shilayi sheesi 
ulikho uloma, namwe mbaawo sheesi ulikho uŋoonamo ta. 
26Iwe wambaasa uri unyala waaŋoona ise mu byeesi ise inoma? Namwe iwe 
wambaasa uri byeesi ise ndikho inoma sibilimo kumuŋaawo ta? 
27Inywe mubonekhana munyala mwakhupa ni khaakokha, khuukhalawo oba 
naanu niye utsya khuyila umufuubi abe umukulwa weewe. Naluundi munyala 
mwaakulisa n'umusaale weenywe umweene. 
28Ne ari inywe ni mundoleelele ise mu moni mwase; ni nase singane 
imbaboolele inywe shishiindu she bubeeyi nga ndi mu moni tsyeenywe ta. 
29Ise ndikho inoomba ndi inywe ni mwaakamise awo! Lekhela awo 
khukhuumbaatsilisa ise busa! Ise s'indikho ni kumusaango ta. Byeesi indikho 
inganikha bili bya ŋali. 
30Inywe mwambaasa muri ise inyala nakanikha bye bubeeyi? Ise s'inyala 
namanya oba iliwo kumutaambo namwe ta? 

Yobu 7 

Lwashiina buulamu buli buwaangafu naabi 

1Khu shibala khuno buli muundu bamuwaambila ni kamaani khuukhola 
buraambi ni kamaani. Bali busa nga umuundu isi bawandiikha khuraambira 
ukuundi khulwe kumukheemba. 
2Bali busa nga baakulwa babekoomba bari khali beemikhilekho mu shisiisa, 
naluundi nga umuraambi w'omuundu n'aliindiilila kumukheemba kweewe. 
3Ni nashiryo buli kumweesi kukuubira ise imenya busa awo nga mbaawo ni 
kumukaso ta, naluundi buli shiilo shishiitsa shindereera ise kumutaambo 
kwonyene. 
4Buli lweesi ise intsya khukonela aasi, nireeba busa ndi busha liina? Ise inama 
nga ndi khushuukha busa mu bulili khukhwoolisa kumutishinyi. 
5Kumubili kwase kwoosi kwabolile naluundi kwetsuule lifukhuulu. Niikhala 
kamayila karura khukhwaama mu makoontsyo kaase. 

6Mu bulamu bwase buli shifukhu shiilukha mu khaangu busa, ni buulamu bwase 
bwakama nga mbaawo ni khuusuubila uri bunaba buulayikho ta. 
7O Wele, iwe shebulila uri buulamu bwase buli busa kumuukha, mbaawo 
shishiindu shilayi sheesi ise isuubila khubonakho luundi ta. 
8O Wele, iwe ubona uri ise ari ishiiliwo, ne s'ukheelemo umbonekho luundi ta. 
Iwe ukhaakelesewo umeentse, ne ise ikhaabe naatsiile. 
9Umuundu ufwa waatsya imakoombe s'akobola ta; ali busa nga lifuumbi ni 
liweelela lyakoraanawo. 
10Umuundu ufwa s'akobola luundi muungo mweewe ta, naluundi abe abo boosi 
babaamumanya bamwiibilila. 
11Ni nashiryo ise singane isile busa ta; kane ise inganikhe ni liirima liikali liliili 
mu mwooyo kwase; kane ise niŋuluŋuunye khulwe butsiina bubuuli mu 
mwooyo kwase. 
12Shiina kila iwe undakho ise umuliindi khukhuuniinda imbuka yoosi? Ise ndi 
inyaantsa namwe indi kuuremu kuboofu kwe mumeetsi kila? 
13Ise intsya khuukona aasi nga inoma ndi kane ifune lukoosi lwe khuuwolakho, 
nga namanyile ndi buulili bunawosawosa khukhwiŋuluŋuunya khwase. 
14Ne iwe usiindikhila ise kimirooro kikindereera khukhwiyembeelela khuukali, 
iwe waasiindikhila ise bye khubonekhelwa ni kimirooro kikiriisa. 
15Nashiryo waakila nekoomba ndi khali bangokile ifwa indurawo, khufuurisa 
buulamu bwase ni buba mu khutaambisibwa khuno. 
16Ari ise naabiyiile buulamu bwase; senikoomba ni khukhwiloosela khuuba 
umulamu ta. Indekhe ise imbe, khulwekhuuba buulamu bwase buli busa nga 
kumuukha kukukoraanawo khaangu busa. 
17 Umuundu ali nisho shiina nio akile iwe wiile khumwiinaanakho, namwe nio 
iwe winaaneyo khu byeesi niye akhola? 
18Iwe ulambuulakho babaandu buli kumutishinyi, naluundi iwe umukhakilisa 
buli imbuka yoosi. 
19Khulwashiina undoleelela ise naabi waalekha khuloleelelakho ahaandi ta, 
namwe shiina kila ukhaandekha nase naamilakho kamare? 
20Iwe uwomisiile tsimoni khu baandu, ise ni noonaka isi iwe, imba 
naakhukholelekho shiina? Shiina kila ise nikyelile shisutwa shisiro mu buulamu 
bwoowo? 
21Shiina kila iwe ukhaantsiyakhila ise bibyoonako byase, undusekho ise buubi 
bweesi ise nakhola. Khulwekhuuba ise ndi aambi ingana khuutsya mu ŋani, 
naluundi ukhaameentse ise, ne s'ukhanyoole ta. 

Yobu 8 

Bilidadi 

1Lwanyuma lwa Yobu khuukanikha, umusaani isi balaanga bari Bilidadi, 
khukhwaama i Shuwa naye waaloma ari: 
2Iwe unaloma bibiindu bino khukhwoolisa liina, ate nga tsilomo tsyeesi iwe 
uloma tsitamuukha busa nga ikhuungu iye kamaani? 
3Iwe wambaasa uri Wele anyala wawaamba shishiindu she bwaŋali 
waashishuusaaŋanamo? Namwe niye anyala waashuusaaŋanamo isho shishiili 
shituufu? 
4Babaana boowo bali ni khuuba nga baakhola bye bubwoonaki isi Wele, nga isho 
nisho shishakila niye waabawa nibo shitaambiso shishibaakhila. 
5Ne siinga iwe wiyikina Wele, siinga iwe wiilayo wekoontselela Umunyali uwa 
byoosi, 
6siinga ukholela bibiindu byoosi abulafu naluundi iwe waaba umukhosefu, Wele 
kane eetse akhuyeete iwe akhwiisilewo ibyo byoosi byeesi iwe wafiilwa, shibe 
nga shiwaanwa shoowo. 
7Ikhaba nga iwe warakikhila afwiiti ari ne waakelawo waaba umuyiindifu, Wele 
akhaakhuwe iwe bibiindu biikali uyiindile khuuminyisakho amataayi. 
8Iwe yambaasa khu biindu bibyakholikha khukhwaama khaalekho, ushebulile 
bye kamakhula byeesi bakuuka beefwe baafuumbula. 
9Khulwekhuuba buulamu bweefwe buli bubuumbi buri, naluundi mbaawo 
sheesi ifwe khwamanya ta; buulamu bweefwe bukoraanawo khukhwaama khu 
shibala khaangu busa nga shishiniini. 
10Iwe fukiilisa kamakhula khukhwaama isi bakuuka beefwe kabe niko 
kakaakhuleekela iwe; Rekeeresa byeesi bakuuka beefwe baaloma, nga baloma 
bari: 
11Kamakhalaamba kanyala kaatsowa mu shifwo shishikhalimo shireende ta? 
Namwe kanyala kaatsowa mu shifwo shikhalimo kameetsi ta? 
12Nga kameetsi komeleele, niko kakaanyoowa khuuniaala, ikhaba nga kashiili 
khukhwoola khuraambisibwa mu shiindu shoosi ta. 
13Abo boosi babaakhesaaya Wele ta, bahela busa nga kamakhalaamba ako; 
byeesi beyikina byoosi sibyaamamo khakhaandu khoosi ta. 
14Khukhwiyikina khwaabwe khuli khukyeekhe naabi, khuli busa nga khawuutsi 
khe lububi. 
15Umusilu eyikina buyiindifu bweewe nga ambaasa ari kane bumuyeete, ne 
sibumuyeeta ta. Ikhaba nga eyomiisilakho, ne sibumuyeeta ta. 
16Bali busa nga biilimwa byeesi umweene uwe kumukuunda atsukhiilila ni 
kameetsi nga inyaanga ishiili khurura ta; waakila byasaalana byamalaatana 
kumukuunda kwoosi. 

17Kimili kyeewe kitsowa kyamalatana buli aandu oosi, kyatsya kyewaamba khu 
lwaanda kyeyomiisila ilala. 
18Ne lwanyuma nga baakhuulile shiilimwa shino khukhwaama mu mukuunda, 
mbaawo na mutweela ukhaamanyekho ari shabatsakawo ta. 
19Ukwo nikwo kumwiikhoyo kwonyene kweesi baboonaki bali ni nakwo; 
naluundi ibawo babaandi babeetsa beela mu shifwo shaabwe. 
20Ne shimanye uri Wele s'anyala waantsukha abo babaamwiyikina niye ta, 
namwe s'anyala waayeeta abo babaali baboonaki taawe. 
21Umukasya akhaakhunyalise iwe khukhwiilamo khuuba umusangaafu luundi, 
naluundi umenye buulamu bwe kumwiikhoyo. 
22Niye akhaakile kamaŋaanyu kawaambe abo babaakhakhukana iwe ta, ni 
tsiingo tsye baboonaki tsikhaakoraanewo. 

Yobu 9 

Inganikha iya Yobu 

1 Kila lwanyuma Yobu elamo. Waaloma ari: 

2Ilala, ise naamanyile ndi shili shiryo: Indi umuundu s'anyala waafuura 
kumusaango isi Wele ta! 
3Abe akhabawo uyo uwikhupa khu Wele ari bawotse kumusaango, Wele anyala 
waamureeba bireebo shiikana shitweela (1,000) yaataambayo n'umuundu 
unyala khuubiilamo. 
4Wele ali ni kamakhula kamakali mu mwooyo, naluundi ali ni kamaani kamakali; 
Naanu unyala waamwiilekhaasakho naluundi waarama nga ashiili umulamu? 
5Niye asyeenda tsingiingi nga sitsyaashimanyilekho na khumanya ta; Naluundi 
atsishuusa waatsifumalikha khulwe liirima lyeewe. 
6Wele aasiindikha musisi waatengaasa shiibala shaanikina, naluundi asisiikha 
kimisiindi kye shiibala. 
7Niye alakila inyaanga yaalekha khurura ta, waabiimba ni khu nienieesi 
tsyaalekha khumulikha ta. 
8Niye khu bweewe yenyene busa aabaamba likulu nga mbaawo umuyeetakho 
ta, naluundi waakhaandakilila kuusolo kuuboofu kwe mu meetsi. 
9 Wele niye uwabuumba kukhululuumbi kwe tsinieniesi kukuuli angaaki we 
likulu, ni kukhululuumbi kukuuli akari we likulu. 
10Aakhola bibiindu bye kamaani bibikhanyala byaamanyikhana ta, ni bye 
kamakaanga bibikhabalikha taawe. 
11Wele abirira aambi isi ise ndi, ne ise sinyala naamubona ta; ambirirakho busa 
ne ise siinyala nashimanya na khushimanya ta. 



1055 

 

 
Ibayibuli Ingwalaafu 

© 2016 Bible Society of Uganda. 
  

 

 

12Wele ayutula buli shoosi sheesi akana, naanu unyala waamwakamisa? Naanu 
unyala waamureeba ari, “Ulikho ukhola shiina?” 
13Niye nga wakhalaale, liirima lyeewe siliwawo ta; Niye uwakhaandakilila 
bayeeti be kuusolo Rahabu. 
14Ise inyala ndyeena naamwiilamo nga niye waalomile, namwe naamisa 
waheena tsilomo tsye khuukhaandisana ni naye? 
15Ikhaba nga ise naamanyile ndi siindi ni kumusaango kwoosi ta, ne ise s'inyala 
naamwiilamo nga niye waakanikhile taawe; ne akhali indi ise nikoontselela 
Wele, umukayi wase, indi amaambile shiisa. 
16Abe ikhaba bari ise naamulaangile mu musaango ne weetsa, ise sinambaasa 
ndi anyala waarekeeresa byeesi ise inooma ta. 
17Khulwekhuuba niye aasiindikha ikhuungu khukhuufuntsakila ise, 
khukhwoolisa ise naanubukha, akhali ilomo yoosi ta. 
18S'andekha nase naafunakho imbuka iye khuuheela ta, akhali indi niye 
waayitsusa buulamu bwase ni kumutaambo. 
19N'iiba bari khuli khuusiindana khwe khukhwookesanisa kamaani, niye ali uwe 
kamaani naabi. N'iiba bari kuli kumusaango kwe khuumuyila isi baakayi, naanu 
unyala waamuwaamba waamureerayo? 
20Abe ise naakhaba nga s'iindikho ni kumusaango ta, ne tsilomo tsyeesi ise 
inoma sitsili tsindayi ta; abe ise naakhaba nga s'iindikho buubi bwoosi ta, ne 
niye kane akhalile ise kumusaango. 
21Ise s'indikho kumusaango ta; ise samweene naamanya buulamu bwase; ise 
noola ni khuubiyila buulamu bwase. 
22Ni nashiryo ise inoma ndi bibiindu byoosi bili busa shitweela; khulwekhuuba 
Wele onakisa abo babaakhalikho ni kimisaango ta, atweela ni naabo babaali 
baboonaki. 
23Nga umuundu ukhalikho ni kumusaango ta waakhalikhile busa waafwiile, 
Wele amutsekhelela. 
24Wele wawaanayo shiibala mu makhono ke baboonaki, naluundi waabiimbilila 
tsimoni tsye babaakhala kimisaango. Ne abe akhali niye, naanu ukuundi 
uwashikhola? 
25Biifukhu bye buulamu bwase biilukha busa nga uwe kamasindano; biilukha 
busa nga ise s'imbonamo ikhaba kumwikhoyo ta. 
26Buulamu bwase buwetsekhelela busa nga likhoŋolo liliyubakilisa khu meetsi, 
buyuutukha busa nga waasu n'ayutula khaasolo khukhwaama aasi. 
27Abe ise naakhaloma ndi, “Kane nibilile khukhwilootsa khwase, Indekhe 
kumutaambo kwase, nambaase khu biindu biilayi byoonyene.” 

28Ise inama nga ndi mu khutaambisibwa khwase; khulwekhuuba ise naamanyile 
ndi iwe ushindolelela ise nga umuundu uuli ni kumusaango. 
29Ise naamanyile ndi kumusaango kukhaafuure, ni nashiryo khulwashiina 
ikhalaabana naamala busa kamaani kaase? 
30Abe ise nakhesiinga ni kameetsi kamamiliwu karyeena, naluundi abe 
nakhasaaba kamakhono kaase ni sabuuni ufuurisayo buulayi, 
31ne shitweela busa kane Wele amwaate ise mu lilowo, ni bikwaaro byase 
bibyeene biindurekho. 
32Ise s'inyala namwiilamo niye ta, khulwekhuuba niye s'aali umuundu busa nga 
ise n'iindi, nio uri manya khutsye khwiimikhe mu moni tsye baakayi fweembi ta. 
33Akari aase ni naye mbaawo umuundu uliwo khuukhalawo ta; unyala 
waakhalawo akari aase ni Wele ta. 
34Khali Wele andusilekho ise shiitaambiso sheesi indimo, nio akile ise indekhe 
khuuba ni khuurya khuukali taawe. 
35Awo nio nase inyalise khuukanikha akhali khuumurya niye ta, khulwekhuuba 
ise nayimanya samweene ndi s'indimo buuri ta. 

Yobu 10 

1Ise noolile ni khuubiiyila buulamu bwase. Ari khayo ise inganikhe khu shiindu 
shisheene sheesi ise ndikho nilootsa; khayo ise inganikhe ni liirima liikali liliili 
mu mwooyo kwase. 
2Ise naalomela Wele ndi, iwe ukhaakhalila ise kumusaango ta. Iwe n'umbooleele 
ise kumusaango kweesi ulikho umbaabila. 
3Iwe sishikhwaakhila khukhuumiinikhilisa ise ta, naluundi iwe wamweene 
walekelesa shishiindu sheesi wamweene wabuumba, nio ndi iwe waaba 
musangaafu khulwe tsimbomelo tsyeesi baboonaki bakhola ta. 
4Iwe uli ni tsiimoni nga tsye babaandu? Iwe ubona bibiindu nga babaandu ni 
babibona? 
5Iwe buulamu bwoowo buli nga bwe babaandu, namwe nawe umenya kimiiko 
mikyeekhe nga babaandu ni bamenya? 
6Shiina kila iwe uweentselesa buubi bweesi ise ikhola, naluundi uweentselesa 
bibiwaamba khu bwoonaki bwase? 
7Iwe ukhola ibyo, ikhaba nga iwe waamanyile uri ise s'indikho ni kumusaango 
ta, naluundi iwe waamanyile uri mbaawo umuundu unyala wambonesa ise 
khukhwaama khu maani koowo ta. 
8Kamakhono koowo niko kakaakhootsa ise naluundi kaamuumba, ne bona ari 
iwe waashuukhilekho ukana khukhuuntsira ise. 

9Iwe uli ni khuushebulila uri waamuumba ise khukhwaama mu liloba lye 
khuubuumbamo; ari ukana khukhuuminiangulaka ise niileyo nikyele lifukhuulu 
luundi? 
10Iwe niye uwawa paapa wase kamaani, waakila niye wasaala ise; iwe niye 
uwaakila nio ise naatsowela muunda mwa maayi wase. 
11Iwe niye uwamuumba ise tsiinyama tsye kumubili kwase ni shikhoba; iwe niye 
uwaruunga kumubili kwase atweela nga uraambisa kamakuumba ni kimikotyo. 
12Lwanyuma iwe waamba ise buulamu ni khuukana khukhuukhawawo ta, 
naluundi buliindi bwoowo nibwo bubukilile ise naabawo nga ndi umulamu. 
13Ne khana abe iwe wabiikha bibiindu bino byoosi mu mwooyo kwoowo; khana 
abe iwe uli ni shitsiilililwa she khukhuukhola ise buubi. 
14Abe iwe waliindiilila busa khuubona uri ise ikhola shishoonako umaambilise, 
nio akile iwe ulekhe khukhuuntsiyakhila ise ta. 
15Ise naamala naakholakho she bubwoonaki ndi, imba nafunile buhangafu ni 
nawe! Abe nakhaba nga naakholile byeesi iwe ukana, shitweela busa ise sifuna 
kumwikhoyo ta. Khulwekhuuba ise netsuule kumutaambo, naluundi ise ndi ni 
khuswaala khuukali naabi. 
16Ise n'imba bari naafunilekho kumwikhoyo, iwe umeentsa ise nga italanyi 
indafu niweentsa sha khulya; iwe ukhola bye kamakaanga uri nio khuubirira mu 
bweene umwo, ise ifunilemo khutsiinisibwa. 
17Iwe busheele ureera abo babaantsuntsumilisa ise mu misaango; naluundi 
weloosela khukhuumaambila ise liirima; nga iwe uweentsa kumukhoosi 
kumushaakha kwe khukhuuntsibwaakala ise. 
18Shiina kila iwe wandekha nasaalikha khukhwaama muunda ya maayi wase? 
Ise imba uwafwa busa nga umuundu yeesi ashiili khumbonakho taawe, khali 
shaminyisa. 
19Ise imba uwaama busa muunda iya maayi ifwa intsya busa mu ŋani, khali 
shaba busa shitweela nga uyo ukhaamenyakho khu shibala ta. 
20Buulamu bwase sibuli aambi bukana khuwawo? Nashiryo indekhe ise imbe! 
Indekhe ise imbe, nio manya nase naafunakho lukoneele. 
21Ise naamanyile ndi indi aambi khuutsya iyo isi ikhanyalisa khukhwaamayo 
naakobola ta, mu shibala shishiilimo ingunyi ni shishiilima, 
22shiibala shishiikhalimo buwaanga ta, she bibiniini ni khutumbuukhana, nga 
buli aandu iliwo shishiilima she kamaani shonyene. 

Yobu 11 

Inganikha iya Zofari 

1Kila Zofari abe uwaama i Namasi enyusa kumunwa elamo nga aloma ari: 

2Ili ni khuubawo umuundu ukhwiilamo iwe, khulwe biilomo bya kalebule byeesi 
ulomile. Khulwekhuuba khuukanikha busa biilomo biikali, sishimanyisa shiri 
uba s'uulikho ni kumusaango ta. 
3Yobu, iwe wambaasa uri ifwe sikhunyala khwakhwiilamo ta? Iwe wambaasa 
uri khuutyaaba khwoowo khunakhukhaangabisa ifwe, khulekhe khubakho ni 
sheesi khukanikha ta? 
4Khulwekhuuba iwe wilomela wamweene uri byeesi iwe ukanikha bili bya ŋali, 
naluundi uri s'ulikho ni kumusaango mu moni tsya Wele ta. 
5Ne shiba shishinyalikha bari Wele akhukanikheyo, khali niye umweene 
akhwiililemo! 
6Khali niye umweene akhubooleele iwe biimoonyo bibiili mu bye kamakhula. 
Khulwekhuuba niye waamanya bibiindu biikali naabi. Ni nashiryo shimanye uri 
shitaambiso sheesi Wele alikhuwa iwe, shili shikyeekhe naabi nga walekhaasile 
khu musaango kweesi iwe uli ni nakwo. 
7Iwe unyala waamanya byoosi bibiwaamba khu Wele? Iwe unyala wamaanya 
kamaani ni bunyala bw'omunyali uwa buli shitweeela? 
8Niye waamanya bye mwikulu byoosi, ne iwe waamanya shiina? Niye 
waamanya bibiili imakoombe, ne iwe waamanya shiina? 
9Khuumanya khwa Wele khuli khuuboofu naabi khuuminyisa shiibala shoosi, 
naluundi khuli khuubalaayi naabi khuuminyisa inyaantsa. 
10N'iiba bari waakanile khuukhuwaamba iwe, waakhukhalila kumusaango, 
naluundi waakhubowa mu mapuusu, naanu unyala waamukhaangabisa? 
11Khulwekhubeela niye waamanya babaandu babaali be bubeeyi nga ni bali; 
abona naluundi waamanya bye bubwoonaki byaabwe. 
12Noola tsisolo tsye mwiiswa tsyaarakikhile khuusaala biisolo byeesi babaandu 
babaya, babaandu baasilu nabo bakhaakamise khuuba baasilu bekele baakesi. 
13Yobu, iwe siinga ushuusakho kumwooyo kwoowo webiyiisa bubwoonaki 
bwoowo, kane iwe unyalise khuloomba Wele khuubirira mu saala tsyoowo. 
14Nga iliwo bubwoonaki bwoosi bubuuli mu buulamu bwoowo, iwe yaakamisila 
abweene awo, naluundi ukhafukiilisa umuundu yeesi uwe muungo mwoowo 
khuukhola bye bubwoonaki ta. 
15Nio shino shikhunyalise iwe khuuba umunyindaalifu nga s'uulikho ni sheesi 
iwe wikanakana mu buulamu bwoowo ta, naluundi shikhunyalise iwe 
khuulekha khubakho ni shishiindu shoosi sheesi iwe urya ta. 
16Lwanyuma iwe kane wibilile bihangafu byoowo byoosi, bifwaane busa nga 
kumukhuuro kwe kameetsi kukwamala khaale khuutsya. 

17Lwanyuma buulamu bwoowo kane bukhose bube busa nga kumuumu kwe 
mwihangilwe, ni bihangafu byeesi iwe uli ni nabyo bikhaashuukhekho ube 
buulayi, nga shishiilima ni shishuukha shekela buwaanga. 
18Iwe kane umenye nga uliindibwa buulayi khulwekhuuba iliwo kumwiyikino; 
Wele akhutseete iwe naluundi akhuwe iwe khuuwola khuulayi. 
19Iwe ukhaamenye mu lukoosi nga mbaawo umuundu unyala khuukhuriisariisa 
ta, naluundi babaandu baakali bakhaakhwiitse isi uli nga bakana buyeeti 
bwoowo. 
20Ne abo babaali baboonaki bakhaakhaasikhe khuumanya shinaanu shishiili 
khuutsya mu moni, nga sibabona musaambo isi banyala baawonamo bihangafu 
ta. Abano sibaliyo ni shishiindu sheesi banyala khuusuubilamo ta, akhali 
khuufwa khwonyene. 

Yobu 12 

Inganikha ya Yobu 

1Lwanyuma Yobu weelamo nga aloma ari: 

2Mu ŋali, inywe muli nibo liikono lye babaandu, nga inywe mweetsile khuufwa, 
ni bye kamakhula nabyo bikhaabe byafwiile. 
3Ne nase ndi ni khuumanya khukhuuli nga khukhweenywe. Ise s'iindi uwe aasi 
khus'iinywe ta. Naanu ukhaamanya bibiindu byeesi mukanikhile ibyo byoosi? 
4Ari ikhaaba basaale baase babeene balikho bantsekhelela ise; bantsekhelela ise, 
abe uloomba Wele waantsilamo, ise ukhalikho kumusaango namwe 
shishoonako ta, ari ise niye isi balikho batsekhelela. 
5Abo babaali buulayi batsekhelela abo babaakwa mu bihangafu; buhangafu 
busheele bukwa khu baandu babaali mu bihangafu khaale. 
6Tsiingo tsye babaandu babaanuula bibiindu bye babaandi tsimenya mu lukoosi, 
ni naabo babaali baboonaki sibalikho ni buhangafu bwoositsana ta. Kamaani 
kaabwe kali niko wele waabwe isi beyikina. 
7Ikhaba biisolo bye mwiiswa bili na biikali byeesi binyala byaabaleekela inywe; 
ikhaba binywiinywi bye mu ngaaki binyala byaabaleekela inywe. 
8Namwe abe mwakhareeba bibiindu bibiitsowa khu shibala, binyala 
byaabaleekela inywe bibiindu biikali; ikhaba tsinyeeni tsitsiili mu meetsi 
tsinyala khuubaleekela inywe. 
9Mu bibuumbe ibyo byoosi, iliwo shisihikhamanyile shiri Wele niye ukilile 
bibiindu bino byoosi byakholikha? 
10Buulamu bwe shibuumbe shoosi, ikhaba bwe babaandu boosi, buli mu 
makhono keewe. 

11Shili busa nga kamaru ni kawulila tsilomo tsyeesi baloma, ne lulimi lwamanya 
nga bibiindu ni bibyanula namwe ni bibyaluluwa. 
12Abo babaali ni kimiiko kye bukhulu kimikali, bali ni kamakhula; kimiiko 
kyaabwe kibanyalisa khuumanya bibiindu biikali. 
13Ne Wele ali niye kamakhula ni kamaani; niye ambaasa bibiindu biikali 
naluundi ali ni khuumanya. 
14Nga Wele waakhalilewo khukhwoonakisa shishiindu, mbaawo umuundu 
unyala khushoombakha sheelawo bushaakha ta. Nga niye waaboyile umuundu 
mwipuusu, mbaawo unyala waamurusamo ta. 
15Nga niye wahaambiliile ifula, iba singene ikhupe ta; ne nga waakilekhuulile, 
kameetsi kasalasala khu shibala shoosi. 
16Wele ali ni kamaani naluundi ali ni kamakhula; uyo uwoombesa basheewe, ni 
nooyo isi bawoombesa, boosi bali aasi e bunyala bwa bweewe. 
17Niye urusa khu bawuli kamakhula waakila baarama nga bali busa, naluundi 
waakila baakayi bekela baasilu. 
18Abo babaali bayiinga, Wele abarusakho buunyala bwaabwe, waakila bekela 
busa khuuba baakulwa. 
19Niye arusa khu basaayi kamakhula waakila baarama nga bali busa, naluundi 
be kamaani niye abarusakho bunyala bwaabwe. 
20Niye akila babaandu babeyikinwa baalekha khubakho ni sheesi bakanikha ta; 
naluundi abo babaali ni kimiiko kye buukhulu kimikali, niye abarusakho 
kamakhula ke khuunyalisa khuukhalawo shiilayi ni shiibi. 
21Wele alekelesa abo babaali baawuli, abo babaali be kamaani niye abarusakho 
buunyala bwoosi. 
22Niye ubiimbula shishiilima shishiili imakoombe, naluundi waashuusa 
shishiilima sheekela buwaanga. 
23Wele niye ukila kamanaambo kaabalaaha, naluundi niye ukila 
kaawetsekhelela kekyela kamakyeekhe. Niye ukila kamanaambo kaaba ni 
kamaani, naluundi niye ukila babaandi baakafuura mu busoolo. 
24Niye arusa kamakhula mu baraangirisi be babaandu khu shibala, waakila 
bayiiyana busa nga sibamanya sheesi balikho ta. 
25Baraangirisi abo batsya babuukabuuka busa nga umuundu uuli mu shiilima; 
baatsya bataalataala busa nga umuundu umumeesi. 

Yobu 13 

1Khayo ise imbaboolele: byeesi mulikho muloma ibyo ise naabibona naluundi 
naabimanya byoosi. 

2Byeesi inywe mwamanya, ise nase naabimanya; ise s'iindi uwe aasi 
khus'iinywe ta. 
3Ne ise ndikho inganikha isi Wele, akhuba isiinywe ta; ise ingana niwotsekho 
kumusaango kwase isi Wele. 
4Ne ari inywe mukanikha bye bubeeyi khuubimbilila bya ŋali. Inywe muli 
bakaangi babaakhanyala bakaanga bawonesa umutsiina ta. 
5Iba nga shishinyalikha khali musilile busa, nio manya mufwaana nga babaandu 
babaalimo kamakhula. 
6Ari inywe rekeeresa bitsiilililwa byaase, murekeerese buulayi nga ise ni 
nilootsa mu musaango kwase. 
7Shiina kila inywe mukanikha bye bubeeyi mu lisina lya Wele? Shiina kila inywe 
muwombesa busa mu lisina lyeewe? 
8Ari inywe mulikho mukhakakho khuumubeela niye? Inywe mulikho mukana 
muwotsele Wele kumusaango? 
9Ne niye nikane abemenielese inywe kane anyoolemo shiilayi shoosi? Namwe 
naye kane mumuwombese nga ni muwombesa babaandu basheenywe? 
10Ilala, ilala, n'iiba bari mulikho mumuseemba niye mu shimoonyo busa, kane 
niye abekiitse inywe. 
11Singene shiriifwa sheewe she angaaki shikile inywe munikine? Naluundi 
singene buuri bubawaambe inywe khulweewe? 
12Byeesi inywe mukanikha khuubirira muundikha tsyeenywe imbaamo itsamu 
ta, bili busa nga kumukhaambiitsi. Ni tsilomo tsyeesi inywe muraambisa 
khukhwitseeta mwabeene, sitsitsya ni mukhuru ta. 
13Ni musile busa muumbe ise ikhabi inganikhe, ise siniinaanayo oba shiina 
shishinaakholikhakho ta. 
14Ise ndi umwirekefu khuwaanayo buulamu bwase; khuukhola nga samweene 
n'iingana. 
15Abe ikhaba nga waakanile, anyala waantsira na khuuntsira; ise ari naweelemo 
kumwiyikino kwoosi. Ne shitweela busa kane ise niwotsekho mu moni tsyeewe. 
16Manya winyoola bunyindaalifu ubwo bunyala bwaakila ise nawonesa 
buulamu bwase. Khulwekhuuba mbaawo umwoonaki unyala wesungula 
khukhwiima mu moni tsya Wele ta. 
17Ari rekeeresa buulayi bubweene byeesi ise ndikho inoma; ni mwimenielese 
byeesi ise ndikho isontsoola. 
18Bona, ari ise naamalile khaale khurengekharengekha kumusaango kwase; 
naamanyile ndi kumusaango singene kufuure ise ta. 

19Naanu uli khuutsya khukhaandisana ni nase mu moni tsy'omukayi? Abe noola 
kumusaango kwafuurire, ise ndi mwirekefu khukhwakamisa khuukhaandisana, 
isile busa naluundi indi mwirekefu khuufwa. 
20Ise ndi khuukhuloomba indi iwe ukholele ise bibiindu bibili byonyene; nga iwe 
waafukiilisile bibyeene ibyo, ise singene nibise khukhwaama isi iwe ta. 
21Iwe ni waakamise khukhuumba ise shitaambiso, naluundi iwe ni waakamise 
khukhuundeerera ise khukhwiyembeelela. 
22Nio lwanyuma kane uri iwe ukanikha, nase ikhwiilemo. Namwe kane uri ise 
inganikha, nawe untsilemo. 
23Tsifuunda tsiinga tsyeesi ise ikholele bibyoonako, namwe bibiindu byeesi iwe 
ukhakana ta? Iwe n'untsokesanise ise mu byeesi ikhaasikhanile, ni bibyoonako 
byase. 
24Shiina kila iwe ukhalalila ise? Shiina kila iwe umbirisa ise nga umusiku 
woowo? 
25Shiina kila iwe ukila ise naaba ni khuurya khuukali, nataamukha busa nga 
imbewo n'iyila lisaafu lilyoomu? Iwe uli busa nga uuli khuuloondelela likhuutsi 
lyeesi imbewo ilikho iwuutsa. 
26Khulwekhubeela iwe wamboyilekho ise kimisaango kye kamaani naabi, 
naluundi iwe waakiwandikhile mu shitabo. Iwe waakilile ise ndikho ishebulila 
bibyoonako byeesi isi nakhola nga ni naaba umusoleeli. 
27 Iwe wambowelesile biikele byase siinyala nakyeenda ta, naluundi iwe 
wimenielesa buli sheesi ise ikhola. Iwe unoondakho nga wimenielesa buli aandu 
isi ise ikhaandakile shikhaandakilo shase. 
28Ikhumaliilisa ise nawetsekhelela busa nga kuusaala kukwabola, naaba busa 
nga shikwaaro sheesi kamake kaamala khaale khuulya. 

Yobu 14 

Buulamu bw'omuundu buli bubuumbi naabi 

1Umuundu usaalikha mu mukhasi ali uwe bifukhu bikyeekhe biri, naluundi 
waayitsula kumutaambo kumukali naabi. 
2Atsowaka waabalaaha nga shimuli, ne lwanyuma waaniaala, wooma. 
Lwanyuma akoranawo nga shishiniini ni shikoraanawo, waalekha 
khubonekhakho luundi taawe. 
3Iwe unyala uryeena woomiisila tsimoni tsyoowo khu muundu nga uyo aryo, 
naluundi waamuyila mu baakayi khuumuwotsisa? 
4Naanu unyala waarusa shishiindu shishiili shimiliwu khukhwaama mwiisho 
shishiili she mbikho? Mbaawo unyala waashikhola ta. 

5Iwe waakhalawo bukali bwe kimiiko kyeesi umuundu ali ni khuumenya khu 
shibala; iwe wamanya kimyeesi kyeesi ali ni khuumala khu shibala; iwe 
waakhalawo khaale, mbaawo unyala waatuumisawo ta. 
6Iwe muwekho naye imbuka, nio naye anyalise khuuba mu lukoosi, nio 
angoloobe naye anyalise khuwolakho nga waamaliilisile buraambi bweewe. 
7Khulwekhuuba baakharema kuusaala kwaakwa aasi ne iliyo kumwiyikino, uri 
kunyala kwaarubura luundi, naluundi tsiindi tsyakwo sitsifwa ta. 
8Abe tsiindi tsyakwo tsyakhamenya mu liloba aasi, ni kutsikhi kwakwo kwabola, 

9ne nga kameetsi kakuronyirekho, kurakho kamasaafu kwaaba busa nga 
shisaala shishaanakhe. 
10Ne umuundu afwa, waalekha khubakho ni kamaani koositsana ta; ari shiina 
shishikholikha nga waamalile khuufwa? 
11Nga inyaantsa iyomelela, namwe luluutsi lulwomelela kameetsi kaakama 
khuutima, 
12nisho shitweela busa nga umuundu ufwiile, s'enyukha luundi taawe. Umuundu 
uyo arama nga umufu khukhwaama liikulu ni liba lishiiliwo, namwe wenyukha 
khukhwaama awo isi ali ta. 
13Shinyalikha khali iwe umbisile ise mu shibala she imakoombe; ni umbisile ilala 
ise ibweene iyo khukhwoolisa nga liirima lyoowo lyaweele, nio ukelewo urewo 
imbuka iye khukhushebulililamo ise! 
14Umuundu nga waafwiile, anyala wekela umulamu luundi? Ise kane iniinde abe 
yakhaba khukhwoolisa liina, khukhwoolisa nga umuundu weetsile wasikuule 
ise. 
15Abe noola iwe waakanile khukhuumbona ise, shibuumbe shoowo; iwe nga 
wanaangile, kane nase ikhwiilemo. 
16Khulwekhuuba nio lwanyuma lwayo kane iwe ube umuliindi wase, nio ulekhe 
khukhwimenielesa bibyoonako byase ta. 
17Iwe kane untsiyakhile bibyoonako byase, ubiibilile; iwe ubiimbilile naluundi 
ubise bibyoonako byase. 
18Ne tsingiingi tsikwa lwanyuma tsyawumbukhaka, ni lulwaanda nalwo lunyala 
lwaarura mu shifwo shalwo; 
19kameetsi kalya libaale lyaweelela; ifula iye kamaani ikhuya liiloba yaatsya ni 
nalyo; ni musaambo niyo ndweela, iwe urusawo kumwiyikino kw'omuundu. 
20Liina na liina iwe uminya babaandu kamaani waakila baakoraanawo; bafwa 
bashuusakho mu moni, uryo waabarusawo baatsya. 
21Babaana beewe baakhakelawo baafuna biriifwa, niye s'anyala waashimanya 
ta; abe bakhaamenya mu khuswaala, niye s'anyala waashimanya ta. 

22Niye awulila butsiina bwe kumubili kweewe kumweene yenyene, waalila 
khulwe kumutaambo kweewe yeenyene. 

Yobu 15 

Tsinganikha tsye kumuluundi kukuukhola khabili 

(15.1—21.34) 
Inganikha iya Elifasi 

1Lwanyuma kila Elifasi abe uwaama i Tema, elamo nga aloma ari: 

2Yobu, sishiba shilayi umuundu uwe kamakhula nga iwe, khuukanikha 
tsiinganikha tsitsikhalimo itsamu nga tsino ta. 
3Shiina kila iwe utsya nga ukhaandisana mu biindu bibikhalimo itsamu, namwe 
mu bilomo bibikhakhuyeeta iwe ta? 
4Ilala, iwe khufukiilila khwoowo mu Wele, khwaakhuweelemo; iwe ulikho 
ushikhola khuuba shihangafu isi umuundu yeesi, khuloomba isi Wele. 
5Khulwekhuuba isaambo isi iwe ukanikhamo, yookesanisa bubwoonaki bweesi 
iwe ukhola; khulwekhuuba inganikha yoowo yokesanisa iri luulimi lwoowo 
lukhupila eyi ni neeyi. 
6Isaambo isi ukanikhamo inyene niyo iyokesanisa iri iwe uli ni kumusaango, 
akhuba ise niye ulikho uloma ta. Tsilomo tsyoowo tsinyene nitsyo 
tsitsikhukhaliile kumusaango. 
7Yobu, iwe wambaasa uri iwe niye umuundu umukiboole uwanyoowa 
khuusaalikha khu shibala? Namwe wambaasa uri iwe wasaalikha nga Wele 
ashiili khubuumba ni tsingiingi ta? 
8Nga Wele ni baarume beewe baaba mu lubuusano lwaabwe mwikulu, nawe 
wabamo warekeeresa byeesi bakanikha? Iwe wambaasa uri iwe wenyene niye 
uli uwe kamakhula? 
9Shiina sheesi iwe wamanya, sheesi ifwe khukhaamanya ta? Iliwo sheesi iwe 
utekeela khukhufuura ifwe? 
10Bona iliwo baasakhulu be tsiifwi ni naabo babaali be kimiiko kimikali 
musiifwe, ni khuuminyisakho kya paapa woowo. 
11Iwe sishikhumala Wele umweene khuukhuwoleelesa iwe, namwe isaambo 
indaayi iy'ambola busa isi ifwe khukhukanikhileyo ta? 
12Shiina kila liirima likhuuniinaniina, naluundi shiina kila tsiimoni tsyoowo 
tsirandaarire? 
13Shiina kila iwe ukhalaliile Wele, waakila iwe waakanikha biilomo bibiifwaana 
nga ibyo? 
14 Iliwo umuundu unyala khuuloma ari baamala khaale khumupyeluusa, namwe 
ari s'aalikho ni kumusaango isi Wele ta? 

15Bona, Wele s'eyikina ikhaba baarume beewe baakhosefu ta; mu moni tsyeewe 
ikhaba liikulu shilili lipyeluuse ta. 
16Kumwiyikino kwa Wele isi umuundu kuli mukyeekhe naabi ni 
khuuminyisakho, khulwekhuuba umuundu s'aalimo kumukaso ta, naluundi 
akhola bye bubwoonaki. 
17Yobu, iwe rekeeresa byeesi ise inoma, khayo ise ikhwookesanise iwe byeesi 
ise imboone; ise ingana khuubira byoosi mu moni tsyoowo. 
18Ise ingana ikhuboolele iwe byeesi babaandu be kamakhula bamboolela ise, 
naluundi bye kamakhula byeesi bakuuka baabwe baamala khaale khurumbura. 
19Nibo bonyene babaaweebwa liiloba lye khuumenyamo, alekha khubawo 
umwiitswa na mutweela khuukhalisamo ta. 
20Wele awa babaandu baboonaki shitaambiso mu bulamu bwaabwe bwoosi nga 
bashiili baalamu. Babaandu bano bakhaataambisibwe mu buulamu bwaabwe 
bwoosi, khulwekhuuba bamiinikhilisa bashaabwe. 
21Mu maru kaabwe bawulila kamakono kakaabareerera kamariisyo; naluundi 
isi bambaasila bari bali mu lukoosi, awo niwo isi umunuuli abakwakho 
waabebwakala. 
22Sibalikho ni kumwiyikino kwe khuumanya oba balikobola khukhwaama mu 
shiilima namwe ta; khulwekhuuba iliwo ubebuuliile ubaliindiliile khuubeera. 
23Tsiingosya kane tsimulye niye nga wafwiile; weyembeleele ari iliwo umuundu 
ukana khumwiira. 
24Kumutaambo n'ingunyi byaayikhala bimwiyembelesa, ali busa nga umuyiinga 
isi bali khuutsya khukhwiibwakala. 
25Ilomo ikila bino byaamukholikhakho ili indi, niye aba wesunguule 
khuukhaandisa Wele; naluundi niye eyila nga umunyindaalifu mu moni tsya 
Wele, umunyali uwa byoosi. 
26Okesanisa shikili she angaaki naabi nga n'akhaandisa Wele, akhakakho 
khukhwiitseeta umweene, nga n'atima khuutsya khukhwibwakala Wele. 
27Khulwekhuubela ali umuyiindifu waalya waawamo ni kumukaso; naluundi 
kumubili kweewe kuyelayela busa. 
28Amenya mu biriimba byeesi buli mutweela amanyile ari bikhekele kamakubili. 
Amenya mu ntsu tsyeesi ikhaalekhe khubawo umuundu utsimenyamo ta, 
tsyeesi buli muundu amanyile ari tsikhekele kamakubili. 
29Umuundu uyo s'akhaabe umuyiindifu taawe; buyiindifu bweewe 
sibukhaabewo khuumala imbuka indeeyi ta; ikhaba buyiindifu bweewe 
sibukhamalaatane shiibala shoosi ta. 



1066 

 

 
Ibayibuli Ingwalaafu 

© 2016 Bible Society of Uganda. 
  

 

 

30Alobile, akanile, akhaafwe; akhaabe busa nga kuusaala kweesi kumulilo 
kwoosha tsisakya tsyakwo; ni kumuukha kweesi Wele akhaaheele 
kukhaamuwuutse niye atamuukhe. 
31Niye ewombesa umweene, nga eyikina bye bubwoonaki bweewe; nio 
lwanyuma bye bubwoonaki ibyo bibe nibyo kumukheemba kweewe. 
32Nga imbuka yeewe ishiili ni khukhwoola ta, akhaniaale busa nga kuusaala; 
kweesi ni tsisakya tsikhanyala tsyeelamo tsyarakho kamasaafu ta. 
33Akhaabe busa nga kumuzabibu kukulakasa bibyaamo byakwo nga bishiili 
khuroba ta; nga kuusaala ku olivu ni kulakasa kamasaafu kaakwo. 
34Abo babaakhesaaya Wele ta sibakhaabekho ni lisaaye ta; ni kumulilo 
kukhooshe tsiingo tsyaabwe tsyeesi boombakha, khuubirira mu bulyakhani. 
35Babeene bano bakhola tsinengarengekha tsye khuukhola bibiindu biibi, 
waakila mwaamilamo bubwoonaki; naluundi kimyooyo kyaabwe kyayitsula 
khuwombesa. 

Yobu 16 

Inganikha iya Yobu 

1Lwanyuma Yobu weelamo nga aloma ari: 

2Ise naamalile khuuwulila khu biindu bibifwaana nga ibyo; mu shifwo she 
khukhuuntsisamo ise kamaani, inywe mulikho mundeerera busa kumutaambo. 
3Kane inywe mwoolise liina ni tsinganikha tsyeenywe tsitsikhalimo kumukaso 
itsyo? Shiina shishibaakalisa inywe kila munganikhayo musaambo iyo? 
4Muba nga inywe nibo babaali nga ise n'iindi ana ari, khali nase inganikhile nga 
inywe ni mulikho mukanikha muryo, khali nase inganikhile bibiindu nibyo 
bitweela bibibawaamba khus'iinywe; naluundi mu khubatsekhelela, khali nase 
imeseele luulimi. 
5Khali nase imbakanikhiile inywe biilomo bibibeesamo inywe kamaani; 
naluundi niilosela khuukanikha nga imbesaamo kamaani. 
6Abe ise naakhakanikha, butsiina bwase singane bushendeele ta; abe naakhasila 
busa, mbaawo shishishuukhakho ta. 
7Ilala, ari ise Wele iwe waamalilemo kamaani koosi; iwe weerire babaandu be 
intsu yase boosi. 
8Iwe wamaambile waangumisiile ilala; khuuniaala khwe shikhoba she khu 
mubili kwase, shookesanisa shili ise ndi ni kumusaango. 
9Wele angubyeenga ise naluundi wandyenuulakamo nga isolo n'ityenuulakamo 
isaanyi yayo; waambiyiila ise luukali naabi. Andoleelela waantsomiisilakho 
tsiimoni tsyeewe, ise nafwaana busa nga umusiku weewe. 

10Babaandu nga bamboone ise beyaanga baasamilila busa; baakhomyaasa ise 
naluundi baakhupa tsiimbi khu saya tsyase, boosi baantsibuusanakho 
baantsibwakala. 
11Wele ambaanayo ise mu makhono ke babaandu baboonaki, akholowa ise mu 
meeno ke babaandu baabi. 
12Ise abeele imenya mu lukoosi, ne Wele waaminiaangulakamo; waangumiile ise 
mwikosi waangolowa aasi khu liloba, wanaambisa ise nga she khukhwiyikilakho 
khuulasa buyiingo. 
13Babaandu beewe babaalasa buyiingo baantsibotokhelela ise. Niye alasa 
buyiingo bweewe bwantsingila muumbiko tsyase mukari, waakila indulwe 
khukhwaama mwibili mwase yatsutsukha aasi khwiiloba. 
14Niye antsinisa ise nga elaŋanamo busa; antsibwakala nga umusilikhale uwe 
kamaani ukhalimo shiisa ta. 
15Ise nakwaara bikwaaro bye babaalila baafu bimenya khu mubili kwase; Wele 
waaminakiile ise aasi mu lifukhuulu. 
16Tsiimoni tsyase tsyabiimbile khulwe khuulila, khukhwoolisa bona ari ise 
ndikho imbona bibiilima busa. 
17Bibiindu bino byaakholikhile khus'iise ikhaba nga mbaawo sheesi ise 
noonakile ta; ikhaba nga mu khuuloomba khwase isi Wele, ise imuwa niye 
shiriifwa. 
18Ise ndi busa nga umuundu isi bakhoonyele nga s'aalikho ni kumusaango; 
ikhabawo ubiimbilila kumusaango kwe khukhukhoonya ise ukwo ta. Ikhabawo 
umuundu yeesi unyala khukhuusilisa ise mu khukuukuula nga imeentsa bwa 
ŋali ta. 
19 Bona, ikhaba ana ari, umujulisi wase ali mwikulu mu ngaaki, uyo ukane 
ambotsele ise kumusaango ali angaaki naabi. 
20Basaale babeene baaba nibo babaantsekhelela ise; ne Wele niye isi ise ndilila 
kamasika kaase. 
21Ise nikoomba ndi khali ibeelewo umuundu uwikoontselela Wele khu lweefwe; 
nga umuundu n'ekoontselela khulw'omusaale weewe. 
22Khulwekhuuba lwaanyuma lwe kimiiko mikyeekhe kiri, ise ikhaafwe intsye, 
indekhe khubawo luundi ta. 

Yobu 17 

1Ise kamaani kaase kaatsiile, ise ndi aambi khuufwa; iŋani yanindiliile ise. 

2Khu buli luwaande iliyo babaandu babaantsekhelela ise; ise imbarakho busa 
tsiimoni nga ni baantsibwakala. 

3O Wele, iwe n'untsimiilile baandekhuule khukhwaama mwipuusu; mbaawo 
umuundu ukuundi unyala weemikha khuungaki waambotsela ise ta. 
4Khukhwaama iwe n'uboweelesile bubwoongo bwaabwe baalekha khubakho ni 
sheesi bamanya ta, iwe ukhabafukiilisa nibo baafuura ise mu musaango kuno ta. 
5Umuundu ulyamo uwashe luwomelo bari abewo sheesi afunakho, nyaanga 
babaana beewe bakhaataambisibwe. 
6Ari ise nayikela busa shishiindu sheesi babaandu batsekhelela; nga 
bamboonekho bafuutsa ni kamare khulwe khukhuumbiyiila ise. 
7Khulwe kumutaambo ari ni tsiimoni tsyase sitsishiibona ta; kamakhono kaase 
ni biikele byaboombile ari bili busa nga busaantsu. 
8Babaandu baalayi nga baaboone khuutaambisibwa khweesi ise imbiriremo, 
beesindukha busa; liirima libawaamba, baakhalila ise kumusaango nga baloma 
bari ise sinisaaya Wele ta. 
9Ne shitweela busa uyo uwiyikina Wele, kane elosele khuukhola busa aryo. 
Naluundi abo babaali baakhosefu beloosela khuuba ni kamaani. 
10Ne abe inywe mweesi mwaakheetsa mwaantsima ise ibweeni, ise singane 
inyoolemo ikhaaba umuundu umukesi na mutweela ta. 
11Biifukhu byeesi ise ndi ni nabyo khu shibala khuno, byaaweeleyo, ni 
tsinengarengekha tsyase natsyo tsyaakamile; ni kumwooyo kwase 
kwaaweelemo kumwikhoyo. 
12Nga shiilo shoolile basaale baase bekholisa bari kuli kumuusi; uri antsye buba 
nga bwiilabula, beekholisa bari bulikho busya. 
13Ise nikoomba ndi khali ifwiile intsye imakoombe; intsya naala bulili bwase 
ibweene iyo. 
14Iŋani ikhekele niyo khuuba paapa uwase, ni tsinyeende tsiikele nitsyo maayi 
wase ni bakooko baase. 
15Ari, abe ise kumwiyikino kwase kuli waahena? Naanu unyala waabona ari ise 
ndikho ni kumwiyikino kwoosi? 
16Ari ise inatsya imakoombe ni kumwiyikino kwase? Kane ise intsye mu shibala 
she baafu ni neebyo byoosi abe byeesi niyikina? 

Yobu 18 

Inganikha iya Bilidaadi 

1Lwaanyuma Bilidaadi abe uwaama i Shuwa, weelamo Yobu, nga amulomela ari: 

2Kane iwe ukanikhe bibiindu bino nga siwaakamisa ta, khukhwoolisa liina? 
Byambaasekho usile busa, nio nafwe khuukanikhe. 

3Shiina kila iwe wambaasa uri ifwe khuli busa nga tsiisolo tsye mwiirome, 
tsitsikhanyala tsyaakanikha ta? Shiina kila iwe ukhuloleelela ifwe wambaasa uri 
khuli baasilu? 
4Yobu, iwe liirima lyoowo lilyeene nilyo lilikhureerera iwe butsiina. Iwe 
wambaasa uri babaandu kane batitukhe baantsukhe shiibala bari 
khulwekhuuba iwe wakhalaale? Iwe wambaasa uri Wele kane asheende 
kamabaale khukhwaama mu bifwo byako, bari akhusangaase iwe? 
5 Abe iwe waakhaloma tsiinga nga wiikholisa busa, ne umuundu umwoonaki 
afwa mu saambo imbi naabi. Buuwaanga bwe kumulilo kweewe sibwiilamo 
bwaakhosa luundi ta. 
6Buwaanga bubuuli mu liweema lyeewe bwiikela shishiilima; naluundi itaala 
imumulikhila niye isima, yaalekha khukhwaburukha luundi ta. 
7Umwoonaki akeenda nga s'aali ni kamaani ta; naluundi afuna biihangafu 
khulwe khukhwiyikaana kamakhula keewe umweene. 
8Khulwekhuuba niye umweene akeenda weengila mu mureko; aryo akeenda 
umweene waakwa mu lilowo. 
9Kumureko kumuwaamba tsiikhukunyu tsyeewe, kuwaamba kwoomisila ilala. 

10Ikhaba aasi khu liloba iliyo kumureko kweesi baaba baamurekire, kumureko 
kweesi baaba baarekire khuuntsila yeewe. 
11Kamariiso kamwibotokhelela khu buli lubeka, naluundi kamulondelela buli 
oosi isi niye atsya. 
12Amataayi yaba ali ni buyiindifu, ne ari ali busa intsala; buhangafu 
bwamuliindiliile khu buli lubeka khumura aasi. 
13Bulwaale buubi naabi bwamalaatana lihaafu lye kumubili kweewe; bwaakila 
kamakhono keewe ni biikele byeewe byarakikha khuubola. 
14Baamukhweesa baamurusa muuntsu isi amataayi aamenyatsakamo mu 
lukoosi; kamariiso kaamukhweesa kaamuyila khuutsya khumwoolisa isi 
khuufwa khumenya. 
15Ari uyo unyoolile yeesi anyala khuumenya muuntsu y'omwoonaki; 
khulwekhuuba muungo mweewe basalanisamo buunoro. 
16Kimili kyeesi niye amala khaale khukhwikhisa mu liloba kyooma; ni tsiisakya 
tsitsiili khu ngaaki tsyaniaala. 
17Mbaawo umuundu na mutweela khu shibala ushebulila umwoonaki taawe; 
khuumanyikhana khweewe khukoraanawo buli aandu oositsana. 
18Bamwaamisa mu buwaanga baamukholowa mu shiilima; baamutimisa 
khukhwaama mu shibala waatsya imakoombe. 
19S'aalikho n'umwaana namwe lisaaye lyoositsana taawe; namwe umuundu 
yeesi uwaramawo iyo yeesi amenyaatsaka taawe. 

20Ibyo bibyamukwakho niye bikheyangise busa kimiboolo kikiili khukhwiitsa 
muumoni; ni kamariiso kawaambe abo babaama ibukwanyaanga. 
21Ilala iyo niyo intsakamo iy'omwoonaki; iyo niyo intsakamo iy'abo 
babaakhenaanayo khu Wele ta. 

Yobu 19 

Inganikha ya Yobu 

1Nio lwanyuma Yobu weelamo nga aloma ari: 

2Inywe kane mwoolise liina nga mundeerera ise kumutaambo, ni 
khukhuumboolela biilomo bibiimalamo ise kamaani? 
3Buli imbuka ni muba mukanikha, mulikho mukhomyaasa ise, naluundi inywe 
kamaŋaanyu sikabawaamba mu khukhomyaasa ise ta. 
4Abe ikhaba bari shili shituufu shiri ise naakhola bye bubwoonaki, ne 
bubwoonaki ubwo burama ni nase samweene. 
5Abe mwakhaba nga mulikho muntsiyiingilakho, naluundi mwaabona 
kumutaambo khuuba nga kwamiile mu bwoonaki bwase, 
6inywe simubona muri Wele niye ukholele shino ta? Niye waarekire kumureko 
khukhuumaambilisa ise. 
7Bona abe ise naakhelootsa nga indila khulwe shisaayuumba sheesi ise ndi 
khuubiramo, mbaawo urekeeresa ta; ise naakhalila indi balikho baamiinikhilisa, 
mbaawo urekeeresa ta. 
8Niye wakhingiliile khu ntsila yase ibweeni, ise mbaawo isi inyala naabirira ta; 
naluundi wawaambile kumukhoosi kwase waakubisile mu shiilima. 
9Niye waandusilekho ise shiirifwa sheesi abe indi ni nasho; woonakisile ni lisina 
lyase. 
10Niye abeelelela nga akhuupa ise khukhwaamila khu buli luwaande; naluundi 
wakhuula kumwiyikino kwase waakurusawo, nga umuundu n'akhuula 
kuusaala. 
11Wele wamaambiile ise liirima lye angaaki naabi, naluundi niye ambila ise 
khuuba nga umusiku weewe. 
12Liiye lyeewe liitsila atweela; lyoombakha kumukhoosi nga lilola isi ise ndi, 
lyebotokhelela shiifwo sheesi ise ingonamo. 
13Wele waakila baalebe baase babeene bantsibebeya ise; ni basaale baase 
babeene baambila ise nga umuundu isi bakhaamanya ta. 
14Baalebe baase boosi baatsya khaale; ni basaale baase baayintsibilila ise. 

15Abo beesi ise imenyisa muuntsu yase baayintsibilila ise; ikhaba baraambi be 
muntsu yase bambona ise nga isi bakhaamanya ta; ari ise naayikela umwiitswa 
muumoni tsyaabwe. 
16Abe nakhalaanga mutweela khu baraambi baase, sibaantsilamo ta; abe 
nakhamwikoontselela indi eetse anjeete. 
17Ikhaba n'umukelema wase s'aanyala weekhaliilikha ta, khulwekhuuba ise 
imbunya mukhanwa; ikhaba bayaaya baase babeene sibanyala bantsisyeenda 
aambi ta. 
18Ikhaba babaana bakyeekhe bandekelesa ise; nga nenyukhile khu ngaaki, 
baanganikho tsilomo tsiimbi. 
19Basaale baase boosi batataya khukhuuntsitsayo; ni naabo abe beesi ise ingana 
naabi ari sibangana ise ta. 
20Ise ari nateenya naarama kamakuumba busa; naluundi nawoneele akyeekhe 
naabi khuufwa. 
21Basaale baase, inywe ni mumaambile ise shiisa, ni mumaambile shiisa; 
khulwekhuuba kamaani ka Wele kaakhupile naakwiile aasi. 
22Shiina kila nanywe mulikho muumba ise shitaambiso, musaambo niyo 
indweela nga Wele n'aalikho akhola? Inywe simwambeele ise shitaambiso 
shishiimala ta? 
23Ise nekoomba indi abe yabawo umuundu unyala khurona biilomo byase; khali 
ibeelewo uyo ubirona biba mu shitabo. 
24Namwe ibawo ubibeetsela khu libaale; babibeetsa ni shishiindu shishooki, nio 
akila bibawo biilo ni biilo. 
25Khulwekhuuba ise naamanyile indi umuwonesi wase aliwo mwikulu, ali 
umulamu; ikhumaliilisa akhenyukhe khu ngaaki abe umujulisi wase mu 
musaango. 
26Ikhaba nga buulwaale buubi naabi bwaamalile khuulya shiikhoba she khu 
mubili kwase, ne nga ishili umulamu, ise samweene ikhaabone Wele ni tsimoni 
tsase. 
27Ise samweene, akhuba umuundu ukuundi ta, samweene niye ukhaamubone; 
imubone ni tsiimoni tsyase. Kamaani kaase kawetsekhelela, nga iwe waalomile 
uri: 
28“Ifwe kane khumukubyeenge niye mu saambo shiina? Khulwekhuuba 
kumusaango kuli khu niye.” 
29Ne ari, uli ni khuuba ni khuurya khuukali khulwe luurima; luurima lulureera 
liirima lya Wele isi baboonaki; nio akile iwe umanye uri iliwo khuukhala 
kimisaango. 

Yobu 20 

Inganikha ya Zofari 

1Nio lwanyuma lwe biilomo ibyo, Zofari abe uwaama i Namasi weelamo nga 
aloma ari: 
2Khulwekhubeela bibiindu byeesi iwe ukanikhile byaantsiinisile naabi 
kumwooyo, ise ingana khukhwiilamo. 
3Byeesi iwe ulomile bili busa biilomo bibikhomyaasa, ne ise naamanyile 
isaambo iye khukhwiilamo. 
4Ilala, ilala, iwe washimanya buulayi bubweene uri, khukhwaama nga umuundu 
n'abuumbibwa wareebwa khu shibala, 
5umwoonaki aba ni kumwikhoyo mukyeekhe kuri, naluundi khusangaala 
khw'omwoonaki sikhumala imbuka indeeyi ta. 
6Abe umwoonaki akhaleeha woola mu ngaaki, naluundi kumurwe kweewe 
kwaatsya kwoola mu mafuumbi, 
7ne naye akhaakoraanewo busa nga lufuumbi, abo abe babaamubona 
bakheyaange busa nga bereeba bari, “Waatsya waahena?” 
8Umwoonaki akoranawo busa nga kamarooro ke mu shilo, waalekha 
khubonekhakho luundi ta; bamutimisa waakoraanawo nga kamarooro ni 
kakoraanawo. 
9Abo abe babaamubonatsakakho sibeelamo khuumubona luundi taawe; namwe 
s'elakho waamenya mu shifwo sheesi abe amenyatsakamo ta. 
10Babaana b'omwoonaaki balitimaka isi abo babaali bataambi bari nio bafune 
buyeeti; naluundi balikhakakho balihe ibyo byeesi baanuula khukhwaama khu 
bataambi. 
11Kimibili kye bataambi abe kyaayitsulamo kamaani, ne aambi ari kili aambi 
khukhwikela lifukhuulu. 
12Ikhaba nga niye shimuŋaayila khuukhola bye bubwoonaki, weloosela 
khuubikhola nga umuundu uulya shishiindu shishimunuliile, 
13ikhaba nga enonesa waalekha khukana ari shiwewo ta, waarama nga 
waashikukhuliile mukhanwa mweewe, 
14ne shitweela busa uri biilyo ibyo byoola muunda mweewe, byeekela 
bibiiluluwile; byaaluluwa byaaba busa nga indulwe inyene. 
15Umwoonaki ali ni khuukhaasa bye buyiindifu byeesi amala khaale khunuula; 
Wele abibukula ikhaba khukhwaama muunda tsyaabwe, waabiisilayo babeene 
baabyo. 
16Byeesi umwoonaki elolopa bili busa nga buutwa bubweene; khulwekhuuba 
bimwiira khaangu busa nga butsiba bwe indemu. 

17S'aamenyawo buulamu buuleeyi khukhwoolisa waabona biilayi bibyaama mu 
mikuunda, namwe waabona liikesa liikali lyeesi bafuna ta. 
18Ali ni khuulekhuulila babaandi bibiindu byeesi niye umweene aamala khaale 
khuutitikhanila, niye umweene alekhe khubilyakho ta; naluundi niye mbaawo 
sheesi akhalyeekho khukhwaama mu mafuurisa ke bibiindu byeesi akulaanamo 
ta. 
19Shino shili khulwe khumwiikhilisa naluundi khuulekha khukhwiinaanayo isi 
bataambi ta, nga yaaba akulukhila busa tsiintsu tsyeesi babaandu babaandi 
boombashile, waatsimenyamo. 
20Umwoonaki singane anyalise khuuwonesawo ikhaba shishiindu na shitweela 
mu byeesi ali ni nabyo ta, khulwekhuuba ali ni kumukhabyo kwe kamaani. 
21Nga umwoonaki waaliile shishiindu, mbaawo sheesi aramisakho ta; ni 
nashiryo buyiindifu bweewe bwaakamayo. 
22Nga woolile mu mbuka isi ambaasa ari ali na buli shitweela, awo niwo isi 
kumutaambo kwiitsila; bihangafu bya buli shikuuka bimwiibwakala 
byaamwibotookhelela. 
23Lekha umwoonaki alye isho shoosi sheesi niye akana! Ne khulwe liirima liikali, 
Wele akhaamuwe shitaambiso. 
24Ni kane akhakekho ari atitukhe khukhwaama khu basilikhale babaali ni bye 
busoolo nga kamafumo; kane abo babaali ni buyiingo bamulase. 
25Buuyiingo bwingila mu mubili kweewe; bisiintsa bye buyiingo bibimelamela 
byaroonya busa ni kamafuki, waakila kamariiso kaamuwaamba niye. 
26Buli shishiindu sheesi niye ebiikhisila umweene shonakisibwa; naluundi 
kumulilo kukuukhamanyikhaane isi kwaama ta, kumwoosha niye umweene 
atweela ni be muungo mweewe. 
27Liikulu lyokesana abulafu bubwoonaki bweewe ni shiibala shiwaanayo 
bujulisi bubumutsuntsumilisa. 
28Khu shifukhu khweesi Wele akhokesanilekho liirima lyeewe, bakhaasute 
buyiindifu bwe muntsu yeewe batsye ni nabwo. 
29Ukwo kuli nikwo kumukabo kw'omwoonaki khukhwaama isi Wele, kuli 
kumukabo kweesi Wele aamala khaale khuumubiikhila niye. 

Yobu 21 

Inganikha ya Yobu 

1Nio lwaanyuma lwayo Yobu weelamo nga aloma ari: 

2Rekeeresa buulayi bubweene tsilomo tsyeesi ise ndi khuutsya khukanikha, 
khayo tsibe nitsyo tsitsibeesamo inywe kamaani. 

3Intsikhaliilikhe ise inganikhe, nio lwanyuma lwayo nga mwaakanile 
mufwotsole byeesi ise inomile. 
4Inywe mwambaasa muri khukhwilootsa khweesi ise ndikho niilotsa, indikho 
niilootsela umuundu busa uuli nga ise? Ise ndi ni shitsiilililwa shishikila ise 
naalekha khuuba ni khukhwikhaliilikha ta. 
5Nga mwandoleeleele ise, inywe seshibeyaangisa, mwarama nga mwaasamiliile 
busa ta? 
6Ise nga nambaasile khu biindu bibyaakholikhakho, kamariiso kamaamba, 
neyembeelela naluundi naaterema busa. 
7Shiina kila Wele alekha baboonaki khuubawo, baamala kimiiko kimikali, 
naluundi baaba ni buyiindifu buukali? 
8Baba ni lisaaye liikali, litsowa lyaabalaaha nga baaboone. 

9Tsiingo tsyaabwe tsimenya mu lukoosi, akhali khuurya khwoositsana taawe, 
nga sibeyembeelelakho shitaambiso khukhwaama isi Wele ta. 
10Ate shitweela busa, bibyaayo bisaala byaabalaaha, yaalekha khubawo ikhaafu 
yoosi ikamaya taawe. 
11Babaana baabwe bakyeenda busa nga bibyaayo byeesi balekhuulile, benyaha 
akhali bihangafu ta. 
12Beemba kimyeenya kikitsiilakho kimilele ni bye khuusakayisa, naluundi 
beekhoya nga bashina khulwe kamakono kakaama khu bye kimyeenya byeesi 
bafuura busa. 
13Babaana baabwe bamenya buulamu bwaabwe mu bye buyiindifu, naluundi 
bafwa baatsya imakoombe nga imbakhutaambisibwakho ta. 
14Baboonaki balomela Wele bari, “Ifwe khulekhe khube! Ifwe sikhwikoomba 
khuumanya byeesi iwe uleekela ta. 
15Umunyali uwa byoosi ali niye naanu, n'eefwe khube babaakaanisi beewe? 
Namwe mafuurisa shiina keesi ifwe khufuna mu khumwisaaya niye?” 
16Nibo beyiinga bari bye buyiindifu byeesi bali ni nabyo byaama mu maani 
kaabwe kameene; ne ise s'iinyala naafukiilisa khuuloondelela kamakhula ke 
baboonaki ta. 
17Tsifuunda tsiinga tsyeesi buwaanga bw'omwoonaki busima, bwaalekha 
khumulikha ta? Buhangafu bweesi bandyaakhiile khuufuna, buboolakho namwe 
ta? Namwe Wele nga liirima lyaamuwaambile, abawakho nibo shitaambiso? 
18Khayo beekele busa nga kamakhalaamba keesi imbewo iwuutsa, babe busa 
nga likhuutsi lyeesi ikhuungu iwuutsa yaayila. 
19Iwe uloma uri, “Wele waabiikhila babaana b'omwoonaki shiitaambiso, 
shishaandibeele sha paapa waabwe”; Taawe, khayo Wele awe umwoonaki 

umweene shitaambiso sheewe, amwokesanise ari afuna shitaambiso khulwe 
bubwoonaki bweewe. 
20Khayo umwoonaki umweene etwiikhe shitaambiso sheewe; khayo umweene 
ekhaliliikhe liirima lya Wele, Umunyali uwa byoosi. 
21Khulwekhuuba naanu uwinaanayo khu biikholikha khu baandu beesi 
alekhawo nga wafwiile, nga biifukhu byeewe khu shibala byaaramire bikyeekhe 
biri? 
22Wele niye ukhalila ikhaba babaali angaaki kimisaango; manya iliwo umuundu 
unyala waleekela Wele bye kamakhula? 
23Babaandu baalala bafwiila mu buyiindifu bwe kamaani, nga bali buulayi, 
mbaawo shishibataambisa ta. 
24Baba nga bali baakhomefu, naluundi kimibili kyaabwe kyayitsula kamafura. 

25Yabawo babaandi babafwiila mu mutaambo, nga sibabatsakakho ni 
kumwikhoyo kwoositsana ta. 
26Ne boosi bafwa baabasiikha mwiiloba; tsinyeende tsyabalya baabola. 

27Bona, ise naamanyile bibyambaaso byeenywe, ni tsimbomelo tsyeesi inywe 
mulikho muukhalila ise. 
28Khulwekhuuba inywe mureeba muri, “Shikuuka sh'omuundu uwe angaaki ari 
shili ali eena? Intsu iyaabo babaakhola bubwoonaki ili ali eena?” 
29Inywe simwareebirekho abo babaakyeenda tsiŋeendo ta? Inywe 
simwaamanya kamakhuuwa keesi bareera khukhwaama ibweene iyo ta? 
30Khulwekhuuba khu shifukhu khweesi Wele aweelakho babaandu shitaambiso, 
umwoonaki niye busheele urama nga s'aalikho ni buwaangafu ta. 
31Mbaawo umuundu utsuntsumilisa umwoonaki, namwe waamwilihaasa ibyo 
byoosi byeesi aamala khaale khuukhola ta. 
32Nga baamalile khuusiikha umwoonaki, babaandu baarama nga bebuulila khu 
ŋani yeewe buulayi. 
33Liiloba lye mu ŋani limukwakho niye mbola busa; babaandu babuusana mu 
bukali khuutsya khuumusiikha, batweela bamwinyoowa ibweeni babaandi 
baama inyuma. 
34Ne ari inywe mwiitsa muryeena khukhuusaasila ise ni tsilomo tsitsikhalimo 
itsyo ta? Byeesi mulikho mukanikha byoosi bili bye bubeeyi byoonyene. 

Yobu 22 

Tsiinganikha tsye ifuunda ikhola khataru 

(Tsisuula22.1—27.23) 

1 Kila lwanyuma Elifazi abe uwaama i Tema, elamo nga aloma ari: 

2Umuundu anyala waaba uwe kumukaso isi Wele? Ilala, uyo uuli umukesi aba 
uwe kumukaso isi niye umweene. 
3Iwe n'uuba nga uli umukhosefu, Wele ashifunamo shiina? Namwe iwe nga 
webirisire buulayi, Wele afunamwo shiina? 
4Iwe wambaasa uri bari khulwekhuuba wisaaya Wele kila niye akhwikiitsa, 
naluundi kila niye akhukhalila kumusaango? 
5Seshili shiryo ta. Akhali ndi bubwoonaki bwoowo bukali nibwo bubukila; 
khulwekhubeela bubwoonaki bwoowo bwiloosela busa akhali intsakamo ta. 
6Khulwekhuuba iwe wamiinikhilisa balebe boowo baakhuliya abe byeesi 
ukhababaantsa ta, naluundi iwe waabarusakho bikwaaro byaabwe waabalekha 
nga bali bukhuna busa. 
7Abo babaali buulesa iwe siwayinaanayo khubawa kameetsi ta, ni n'aabo babaali 
intsala iwe siwayinaanayo khubawa she khuulya ta. 
8Iwe waayila liloba lyoosi bari khulwekhubeela uli uwe kamaani; iwe 
ulimenyamo lyoosi khulwekhubeela uli uwe shiriifwa. 
9Nga banamulekhwa bakhwiitsileyo isi uli iwe s'uukana waabayeeta ta; 
naluundi iwe wanuula bibiindu bye baafuubi. 
10Ni nashiryo ari iwe kimireko kyaakhwibotokheleele, naluundi lubaluba, bona 
iwe kamariisyo kaakhuwaambile. 
11Shishiilima shaakhubiimbiliile iwe ari s'uunyala ni khuubona ta; ni kameetsi 
kakaasalasala kaakhubiimbiliile iwe. 
12Wele amenya mwiikulu mu ngaaki; ne ikhaba nga tsinieniesi tsili mu ngaaki, 
ne niye atsiloleelela nga shishiindu shishiili aasi eewe. 
13Ni nashiryo iwe wireeba uri, “Wele naye waamanya shiina? Niye waayibisa 
angaaki e kimifuumbi kimimali, akhukhalila musaango shiina?” 
14Mwambaasa muri kimifuumbi kimimali kimukhiisa waalekha khubona ta; 
naluundi akeenda nga ebotokhelela busa mwikulu mu ngaaki. 
15Iwe waakhaliilewo ilala uri kane uloondelele intsibirisa yeesi babaandu 
baboonaki beebirisamo? 
16Ikhaba nga abe imbuka yaabwe ishiili khukhwoola ta; babeeya baabarusilawo 
ilala ni tsiindi tsyaabwe tsyoosi. 
17Baalomela Wele bari, “Ifwe khulekhe khube,” naluundi bari, “Shiina sheesi 
umunyali wa byoosi anyala khuukhukholakho?” 
18Ne shitweela busa Wele niye uwabawa nibo bye buyiindifu; ise s'iinyala 
naamanya intsambaasa iye baboonaki ta. 
19Babaandu baalayi babona shino nga ni shili batsekha busa; abo babaakhalikho 
kumusaango ta, batsekhelela baboonaki nga baweebwa shitaambiso. 

20Nga baloma bari, “Ilala, baasiku beefwe ari boonakisibwile, ni kumulilo 
kwoshele bibiindu byaabwe abe bibiraamiirekho.” 
21Ni nashiryo ari Yobu, iwe fukiilisana ni Wele nio umenye mu lukoosi, nio 
lwanyuma iwe ufune tsiikhabi tsye khuuba ni bibiindu biilayi. 
22Iwe fukiilisa indeekela iyaama mukhanwa mweewe; ushebulilatsake biilomo 
byeewe mu mwooyo kwoowo. 
23Iwe siinga wiisamo buusaale ni Wele umunyali uwa byoosi luundi, naluundi 
iwe wewosa mu moni tseewe; Iwe siinga waakamisa bye bubwoonaki bibiili mu 
be muntsu yoowo, 
24siinga iwe uyila bye buyiindifu nga shishiindu shishikhalimo kumukaso ta, 
utsye umwaate izaabu yoowo mu mukhuururo mweesi kameetsi kaabiratsakira 
amataayi, 
25Umukasya, Umunyali uwa byoosi ekele niye she buyiindifu shoowo, niye abe 
she ifeetsa yoowo isi iwe uli ni nayo; 
26Nio kane iwe unyoole kumwikhoyo kwoowo mu Wele Umunyali uwa byoosi, 
naluundi nawe kane ukholakane ni naye mu mwooyo kumulayi. 
27Kane uri iwe umuloomba, akhuwe iwe sheesi uloombile; naluundi kane iwe 
woolelese ibyo byeesi iwe wasubisa khuukhola. 
28Buli sheesi iwe ukhola kane shikhutsiile buulayi, naluundi ni buulamu 
bwoowo kane bube buulayi. 
29Khulwekhuuba abo babeyiinga, Wele abakhweesa waabeesa aasi naabi; ne 
niye awonesa abo babewombeekha. 
30Wele ayeeta abo babaakhalikho kumusaango ta; abayeeta khulwekhubeela 
bakhola bibiindu bibiili biilayi. 

Yobu 23 

Inganikha ya Yobu 

1Kila Yobu eelamo nga aloma ari: 

2Shitweela busa ise ishilootsa naabi khulwa Wele, khulwekhuuba ise 
nakhelootsa ne niye ashiimba busa ise shitaambiso. 
3Shinyalikha ise imanya shiifwo sheesi inyala naamunyoolamo, namwe ise 
inyalisa khukhwoola isi niye ekhala! 
4Khali ise samweene niwotsilekho mu musaango kwase muumoni tsyeewe, 
naluundi khali samweene niikanikhilekho mu musaango kuno nga nitseeta. 
5Khali nase ifunile ikhabi iye khuumanya isaambo yeesi niye akana 
khukhuuntsilamo; nio nase inyalise khuumanya niye sheesi abe akana 
khukhuumboolelela ise. 

6Wambaasa uri ni kamaani keewe ako koosi niye anyala khuukhabisana ni nase? 
Ilala, ise senambaasa ta; akhali indi kane arekeerese bibyase. 
7Abweene awo, ise nga n'iindi ukhali ni kumusaango ta, nase nio inyalise 
khuukanikha ni Wele; naluundi abweene awo nio umukayi wase andusekho ise 
kumusaango kweesi indi ni nakwo. 
8Bona ise natsiile ibwaamanyaanga, ne Wele s'aaliyo ta; naluundi ise 
naweentsile ikhaba ibwaamanyaanga, nenga ise s'iimunyoola ta. 
9Ikhaba ingaaki, ise naweentsileyo, ne Wele webisile, ise sinyala naamubona 
taawe; ikhaba khu luwaande lwe mwaalo, ise namuweentsile nga s'iimunyoola 
ta. 
10Ne shitweela busa Wele niye waamanya isi buli ise isaamba shikele shase; 
siinga niye ameentselesakho, kane anyoole ari ise s'iindikho ni kumusaango 
kwoosi ta. 
11Ise naanyikhila khuuloondelela kumukhoosi kweesi niye aarobora, nga 
mbaawo khuulolakho khu luwaande luluundi ta. 
12Ise sinayakamisakho khuukhola byeesi niye andakila ise khuukhola ta; ise 
inoondelela byeesi niye akana, akhuba byeesi ise ingana khuukhola ta. 
13Wele s'aashukhakho ta. Mbaawo umuundu unyala waamukhaandisa ta; buli 
sheesi akana khuukhola; ashikhola. 
14Khulwekhuuba niye kane akhole ibyo byeesi anengekharengekhela ise, 
khukhwoolisa ni biwayo; naluundi niye ali ni bibiindu biikali bibifwaana biryo 
mu byambaaso byeewe. 
15Ninashiryo nga ise noolile isi niye ali ise imba ni khuurya khuukali naabi; nga 
ise naashambaasilekho, ise imuterema niye naabi. 
16Wele waakilile ise naafunile khurya khuukali naabi; Umunyali uwa byoosi 
waakilile ise nabeele ni khukhwiyembeelela khuukali naabi. 
17Ne ikhaba nga shishiilima shaamiimbiliile, ise sinaakamisile khuulila ta; 
ikhaba nga imbaawo sheesi inyala naabona khu lwe shishiilima shino ta. 

Yobu 24 

1Shiina kila Umunyali uwa byoosi akharawo imbuka iya buraawa, iye 
khuukhalilakho kimisaango? Naluundi shiina kila abo babaali babaakanisi 
beewe, bakhanyala baamanya byeesi niye ali khuutsya khuukhalawo ta? 
2Babaandu bakhuula basyeenda kamasiintsi bari nio bafune liiswa liikali; 
naluundi banuula kamasheese khukhwaama mu mataala ke bashaabwe, 
baakayila mu mataala kakaabwe. 
3Batsya banuula tsisikilya tsye baafuubi, naluundi bawaambiliila iyeeyi iya 
namulekhwa khukhwoolisa nga waasasuule liikobi. 

4Bamiinikhilisa bataambi; waakila bataambi boolisa khuutima khuutsya 
khukhwiibisa. 
5Ni nashiryo bataambi bamenya busa nga tsiisolo tsye mwiiswa; khulwekhuuba 
batsya khukhwiheentsela bye khuulya khukhwaama busa mu mubiimbi; iyo 
niyo isi bawentselesela bye khuulya bari nio baliise babaana baabwe. 
6Bawentselesa busa bye khuulya khukhwaama mu mikuunda kye babaandu 
babaandi; naluundi baangalisa busa kimizabibu khukhwaama mu mikuunda kye 
baboonaki. 
7Mu shilo umutaambi akona bukhuna nga mbaawo sheesi ebiimba taawe; 
mbaawo sheesi bebiimba khuukhiisa imbewo ta. 
8Ifula iyiipa khukhwaama mu bikiingi yoosi ibaweelakho, naluundi khulwe 
khuutaamba tsiingo, beekama khu lwaanda. 
9Baboonaki banuula baafuubi batsweenge nga bashinuuna; baayila babaana be 
bataambi khuubawaambiilila khulwe liikobi. 
10Bataambi bakyeenda bukhuna akhali shikwaaro ta; ikhaba nga balikho 
bakyeesa iŋaano, ne nibo baaba nga bali n'iintsala. 
11Baasuura kamafura khukhwaama mu misaala kimi oliva, n'iindali 
khukhwaama mu mizabibu, ne shitweela busa nibo babeene baarama nga bali 
intsala. 
12Abo babaamenya mu shiriimba belootsa khulwe kumutaambo kumukali, 
buulamu bw'aabo babaali khuufwa bwilootsa nga buweentsa buyeeti; ne Wele 
s'enaanayo isi khuuloomba khwaabwe ukhwo taawe. 
13Iliwo abo babaaminyaalila khuuloondelela buwaanga nga sibenaanayo 
khuuloondelela byeesi Wele akana ta, naluundi sibatsiila khu byeesi niye aloma 
ta. 
14Abo babeera bashaabwe beenyukha baatsya kumuusi, baatsya beera 
bataambi; uri mu shilo baatsya beeba bya beene. 
15Abo babaakhola bye buyeyani bawuuna mu mamilimili, nga bambaasa bari 
mbaawo ukane ababone ta; ni nashiryo bebiimbilila mu moni bari ilekhe 
khubayo unyala waabamanya ta. 
16Mu shilo baba balikho bafuna tsiintsu tsyabeene bari nio beebe bibiilimo; uri 
antsye busha baatsya beebisa, baalekha khumanyakho bye kumuusi nga ni 
bifwaana ta. 
17Khulwekhuuba khu nibo shishiilima shili busa nga kumutishinyi; 
khulwekhuuba nibo sibarya ikhaba shishiilima namukoto ta. 
18Kameetsi kaketsuule kasalasala keekhisa baboonaki; ni Wele waamala khaale 
khuutsuba liiloba lyeesi bamenyamo; sibasiitsya mu mikuunda kyaabwe 
khuulima mu mizabibu taawe. 

19Musaambo yeesi buukhafu ni siimiyu bikila bunyifu bwaakorawo, niyo 
isaambo nyene indweela isi baboonaki bafwa baakorawo khukhwaama khu 
shibala. 
20Ari ikhaba ni ba maayi baabwe babeene sibashibashebulila ta; biiwukha 
byaabalya naluundi baayonakisibwa bali busa nga kimisaala kikyabola kyaakwa 
aasi. 
21Shino shikholikha khulwekhuuba babirisa buubi bakhasi bakuumba, nga 
mbaawo shilayi shoosi sheesi bakholela namulekhwa ta. 
22Nga Wele waakhalilewo khulwe kamaani keewe, umwoonaki ali ni khuufwa. 

23Wele abawa nibo khuumenya mu lukoosi, naluundi waabayeeta; ne nga 
abemenielesa mu buli byeesi bakhola imbuka yoosi. 
24Baboonaki baniinisibwakho angaaki baafuna shiriifwa mu mbuka ingeekhe 
iri; ne khaangu akho baniaala busa nga kumusiru, baniaala busa nga shiilimwa 
sheesi baremire khukhwaama khu shisina. 
25Noola seshili shiryo ta, naanu unyala wakhaandisa byeesi ise inoma? Naanu 
unyala waaloma ari byeesi ise inomile bili bye bubeeyi? 

Yobu 25 

Inganikha iya Bilidadi 

1Nio lwanyuma, Bilidadi abe uwaama i Shuwa elamo nga aloma ari: 

2Wele ali uwe kamaani, naluundi buli mutweela ali ni khuumurya; niye 
waaliinda buyiinga bweewe bwe mwikulu mu lukoosi. 
3Naanu unyala waabala abo babaali mu liye lyeewe? Iliwo shiifwo shoosi 
mweesi buwaanga bwa Wele bukhakhosa ta? 
4Ni nashiryo umuundu anyala aryeena waaba umukhosefu mu moni tsya Wele? 
Umuundu yeesi isi basaala busa, anyala aryeena waalekha khuubakho ni 
kumusaango ta? 
5Isi Wele, ikhaba kumweesi abona ari sikwaaburukha kwakhosa ni kamaani ta; 
ikhaba tsinieniesi setsili busa akhali kumusaango ta. 
6Ne aba umuundu, uuli busa nga inyeende, uuli busa nga khawuukha, aba kane 
abe aryeena? 

Yobu 26 

Inganikha iya Yobu 

1Kila Yobu amwiilamo nga aloma ari: 

2Ne ari ise ukhali ni bunyala, iwe wambaasa uri byeesi ulomile byanjeetile? Ne 
ari ise ukhali ni kamaani, iwe wanjeetile musaambo shiina? 

3Nga iwe waakhakilekho khukhuumba ise kamakesi koowo! Nga iwe 
waakhakilekho khukhuumba ise umusilu kamakesi ke angaaki! 
4Iwe wambaasa uri byeesi ulomile, ubilomeele naanu? Namwe byeesi 
ukanikhile, ubikanikhile mu lisiina lya naanu? 
5Kamaani ka Wele kakila abo babaafwa khaale baatsya imakoombe baanikina 
khulwe khuurya khuukali; kameetsi ni n'eebyo bibikamenyamo byoosi, binikina 
khulwe khuurya khuukali. 
6Mu moni tsya Wele, shiibala she makoombe shili abulafu busa, shili khwaasye 
busa; mbaawo shishimukhingilila niye khuubona bibiilimo taawe. 
7Wele niye uwabayuula likulu mu ngaaki, naluundi wasuunga shibala mu 
libaanga busa. 
8Wele umweene niye uwabusaasila ifula mu mafuumbi, yalekha khubawo 
kamafuumbi kakaafwiilila khulwe buusiro ubwo ta. 
9Wele umweene niye uraambisa kamafuumbi, wabiimba khu mweesi kwalekha 
khubonekha ta. 
10Umweene niye uwarawo lulwaakha khu meetsi khu ngaaki, naluundi waarawo 
lulwaakha akari we buwaanga ni shishiilima. 
11Nga niye wakhookheele kimisiindi kikiitikiya liikulu, kiterema naluundi 
kyaanikina khulwe khuurya khuukali. 
12Khulwe bunyala bweewe, alakila waakila inyaantsa yaayuna busa; naluundi 
khulwe kamakhula keewe, anyalisa khukhwiira kuusolo Rahabu. 
13Khulwe khuheela kumuuya kweewe waakila liikulu lyaayuna busa; ni 
khuuraambisa kamaani keewe waakila niye weera kuusolo abe kukwaba 
kutitukha ate nga kukukheerikha ta. 
14Ne nga walekhaasile khu maani keesi niye ali ni nako, bino bili bibiindu bifwiiti 
naabi; bili busa bikyeekhe nga umuundu n'aali khuumoonya! Ne naanu unyala 
wofwaasila ilala bunyala bwe kamaani ka Wele? 

Yobu 27 

Yobu eloosela 

1Lwanyuma kila Yobu eloosela n'iinganikha yeewe, nga aloma ari: 

2Ise niitsuba mu lisina lya Wele, uyo ulobile khukhuuntsokesanisa ise bwa ŋali, 
uyo uuli Umunyali uwa byoosi, ukilile ise naaba ni liirima; 
3indi khukhwaama nga ise n'ishiili ni buulamu, nga ise ishiheela kumuukha 
kweesi niye umweene aamala khaale khukhuumba ise; 
4ise siingane inganikhe ilomo yoosi imbi ta, naluundi ise siingane inganikhe bye 
bubeeyi ta. 

5Ise siinyala nalomakho nakhafwiiti khari indi byeesi inywe mukanikha bili bya 
ŋali ta; ise kane iname nga inome indi s'iindikho kumusaango ta, khukhwoolisa 
mu khufwa khwase. 
6Kane ise iname nga noomisile buukhosefu bwase, naluundi indekhe 
khubururakho ta; mu mwoyo kwase ise naamanyile nga s'iindikho ni 
kumusaango kwoositsana ta. 
7Khali uyo yeesi uuli umusiku wase naluundi uyo uwusoolanise ise, afunile 
shiitaambiso nga sheesi bawa abo babaali baboonaki ni n'aabo babaakhali 
bakhosefu ta. 
8Khulwekhuuba uyo ukhesaaya Wele ta, naye aba ashisuubila shiina, nga Wele 
waakhalilewo khukhwaakamisa buulamu bweewe? 
9Nga bihangafu byamukwiilekho, Wele anyala warekeeresa khukhwilootsa 
khweewe? 
10Anyala wanyoola kumwikhoyo m'uyo uuli Umunyali uwa byoosi? Anyala 
welootsela Wele imbuka yoosi? 
11Khayo ise ikhuleekele iwe bibiwaamba khu bukali bwe kamaani ka Wele; ise 
singane ikhubise iwe bibiwaamba khu Wele, Umunyali uwa byoosi ta. 
12Ne bona, she ikhabi indayi inywe mweesi mwayibonelakho; ne ari shiina kila 
mukanikha ibyo bibiikhalimo itsamu ta? 
13Iyo niyo isaambo yeesi Wele awamo baboonaki shiitaambiso; ukwo kuli nikwo 
kumusheemba kw'aabo babaali be biituluungu isi uyo Umunyali uwa byoosi. 
14Abe akhasaala waaba ni babaana basooleli baakali, ne boosi bafwiila mu 
busoolo; naluundi babaana beewe sibabatsakakho ni biilyo bibibamala ta. 
15Abo babawona busoolo bafwa khulwe tsiifu tsiimbi naabi, ni banamulekhwa 
baabwe sibabalila na khubalila ta. 
16Umwoonaki abe akhaba nga ali n'ifeetsa ingali, ni bikwaaro bibimutuuma 
buukali; 
17ne ikhaabewo umuundu umulayi niye ukhaakwaare bikwaaro ibyo, ni n'ooyo 
ukhalikho kumusaango ta niye ukhaayile feetsa iyo. 
18Intsu yeesi umwoonaki ombakha asakalasaka busa nga shiiswi she 
khanywiinywi; ili busa nga liisari ly'ooyo uwaayisa bibyaayo. 
19Atsya khuukona aasi nga ali umuyiinda, ne iba ifuunda iyo yoonyene; 
khulwekhuuba atsya khusiisimukha buyiindifu bweewe buba bwaawelewo. 
20Kamariiso kamwibwakala kaaba busa nga kameetsi kakaasalasala; uri mu 
shilo ikhuungu iye kamaani imuwuutsa yaamuyila. 
21Ikhuungu iye kamaani khukhwaama ibwaamanyaanga imuwuutsa yaamuyila; 
imuyila yaamurusa khukhwaama mu shifwo sheesi alimo. 

22Ikhuungu iyo imuwuutsa ni kamaani akhali khuusaasila khwoositsana ta; 
yaamuyila nga alikho akhakakho khuutitukha atsye. 
23Nga alikho atima, ikhuungu iyo imuwuutsa ni kamaani, yaamuriisariisa 
khuubirira mu maani keesi yoonakisilamo bibiindu. 

Yobu 28 

Kamakhula kali bye kamakaanga 

1Ilala, iliwo liiruumbi ly'eesi baamisamo ifeetsa; naluundi shiifwo mweesi 
bapyeelusila izaabu. 
2Shiibya ayoni bashilima khukhwaama aasi mu liloba, ni kopa bamuŋoonela mu 
mukuba kwe mwiruumbi. 
3Babaandu beekha aasi mwiruumbi ni buwaanga, baatsya bawuunyilisa buli 
aandu oosi mu liloba aasi, baalima kuuloba kukuulimo bye kumukaso 
khukhwaama aleeyi busa. 
4Buurwi bubwingila mu liloba babuyaba aleeyi khukhwaama isi babaandu 
bamenya; babuyaba mu bifwo isi babaandu bakhatsyayo ta, babuyaba aleeyi mu 
shifwo shishikhalimo babaandu ta, nio beekha naluundi baniina nga baraambisa 
kimikosi. 
5Biilyo bitsowa khu liloba khu ngaaki, ne aasi we liiloba tsana ilyo, bakaasuusya 
busa bibiindu byafwaana nga byeesi kumulilo kwoosha. 
6Mu lwaanda luluuli aasi mu liloba, babaandu banyoolamo kamabaale ke 
buukusi bwe angaaki; naluundi liifukhuulu lye mwiloba umwo, lilimo izaabu. 
7Ikhaba ikhosi ipaamburukha mu ngaaki, siyaamanya isi kumukhoosi ukwo kuli 
ta; ikhaba khaanywiinywi khe moni indeeyi iryeena, sikhakibonatsakho ta. 
8Ikhaba tsiisolo tsiindafu tsitsikeenda nga tsiihaasa busa, sitsyatsyatsakayo ta; 
ikhaba italanyi siyatsyatsakayo ta. 
9Babaandu beebwakala libaale liliminyisayo khuukhuna baalilima; baakeyula isi 
tsiindi tsye tsingoongo tsyaama. 
10Balima baakhola kimyaanda aasi mu lwaanda, baryo baafumbula kamabaale 
ke buukusi bwa angaaki naabi. 
11Bayaba khuunyoola tsiimoni tsye kameetsi, nio waakila baarera abulafu mu 
buwaanga bibiindu ibyo abe bibyeebisa aasi. 
12Ne kane kamakhula kanyoolikhaane waahena? Bye kamakhula kane 
khubiiyike khukhwaama waahena? 
13Kamakhula sikanyoolikhana mu baandu ta; naluundi mbaawo umanyile 
buukusi bweesi kakula ta. 
14Inyaantsa ni buuleeyi bwe aasi mu nyaantsa biloma biri, kamakhula 
sikanyoolikhana mu nibyo ta. 

15Mbaawo unyala waakula kamakhula nga araambisa ikhaaba izaabu, namwe 
abe akhaareera ifweeza iyoola buusiro buryeena ta. 
16Abe waakhapima izaabu ifuurisa buulayi iyaama mu Ofiri, namwe abe 
waakhapima kamabaale ke buukusi bwe angaaki kakoola karyeena, sebinyala 
byoola buukusi bwe khuukula kamakhula ta. 
17Ikhaba izaabu namwe i gilasi indaayi iryeena, sibyoolela khu makhula ta; niko 
kali ke kumukaso naabi khuubiminyisakho. 
18Kamakhula kali ke kumukaso kwe angaaki naabi; kafuurisa ni kamabaale 
kakaali ke buukusi bwe angaaki naabi. 
19Ikhaaba libaale lye buukusi bwe angaaki bari topasi khukhwaama mu 
Esiyopiya sikoola khu makhula ta; namwe sikanyala kalekhaasibwa khu zaabu 
indaayi iryeena ta. 
20Ne ari, aba kamakhula kaama waheena? Naluundi kamakhula kamenya 
waheena? 
21Mbaawo shibuumbe na shitweela shishinyala shaabona kamakhula ta; 
naluundi kaayibisa khukhwaama khuumoni tsye binywiinywi. 
22Ikhaba isho shishoonakisa bibiindu ni kamakoombe nabyo, bifukiilisa biri 
byaawulilakho busa lukaambo luluwaamba khu makhula. 
23Wele yeenyene niye umanyile isi kamakhula kali, naluundi niye yenyene 
umanyile isi kamakhula kaama. 
24Khulwekhuuba Wele niye abona khukhwaama khundulo khwe shiibala, 
khukhwoolisa khuundulo khukhuundi; naluundi niye abona shiindu shishiili 
aasi we likulu. 
25Mu mbuka isi Wele aweelamo ikhuungu kamaani kaayo; naluundi isi 
aakhalilawo buubalaayi bwe inyaantsa. 
26Mu mbuka isi aakhalilawo mu bifwo byeesi ifula ili ni khukhuupa; naluundi isi 
luuheni ni khukuula khwe ifula bili ni khuuba; 
27ni nashiryo nga Wele n'aashibona waakhalawo; waashiweentsa naluundi 
waashiirawo mu shifwo shasho. 
28 Nio lwanyuma Wele waalomela umuundu ari, “Bona, khuurya Umukasya, ako 
niko kamakhula; n'umuundu uwaakamisa khuukhola bye bubwoonaki, aba uyo 
niye uuli ni khuumanya.” 

Yobu 29 

Yobu ekanikhakho ifuunda iseembayo 

1Lwanyuma kila Yobu eloosela n'iinganikha yeewe, nga aloma ari: 
2Ise nekoomba indi abe uri buulamu bwase bukheelayo bwaaba nga khaale; 
bwaaba nga mu mbuka yeesi abe Wele ali niye umuliindi wase. 

3Abe Wele ali niye buwaanga bubuumulikhila ise buli esi intsya; abe niye 
amulikhila ise buwaanga nga imbira mu shiilima. 
4Mu biseela ibyo abe ise ndi buulayi naabi, abe buusaale bwa Wele nibwo 
bubutseeta muungo mwase. 
5Mu mbuka iyo abe Umunyali uwa byoosi ali ni nase, naluundi abe babaana 
baase baayintsibotokhelela. 
6Mu mbuka yeesi abe ise ingendela busa mu mabeele kakaama mu byaayo byase, 
ni kimisaala kyase kimizabibu abe kitsowa mu liloba liliili lye lulwaanda busa. 
7Mu biseela ibyo abe nga ise naatsiile mu mbuusano tsye baasakhalu, ne khala 
atweela ni nabo mu shiriimba, 
8abe basoleeli nga bamboonekho baantsiberera aleeyi busa, ni basaakhulu abe 
beenyukha khu ngaaki khukhuuntsisyamo ise shiriifwa. 
9Abe nga baraangirisi balikho bakanikha, abe banyoowa baasilamo nga ise 
noolile. 
10Babaandu be mu shiriimba babaamanyikhaane abe bayuna busa, baarama 
busa nga sibakanikha ta. 
11Abe buli uwumbonakho namwe uwumbulilakho, baanganikhakho biilayi 
byoonyene. 
12Khulwekhuuba abe nga umutaambi welootsile, ise imutimiilila; abe baafuubi 
babaakhali n'uubayeeta ta, ise abe imbayeeta. 
13Abe ikhaba abo babaali mu mutaambo kwe angaaki kuryeena, boosi 
baambuyila ise; naluundi abe ise ndimiilila banamulekhwa khuumenya mu 
lukoosi. 
14Ise abe imenya mu bukhosefu, naluundi bwayintsibotokhelela; buulamu 
bwase bwoosi abe bukeendela mu bwaŋali bwoonyene. 
15Abe ise niye uraangirira abo babaali baabofu, naluundi abe indimiilila abo 
babaali baaleme. 
16Abe bataambi beetsa isi ise busa nga babaana ni batsya isi paapa waabwe, 
naluundi abe indimiilila naabi babeetswa nga bakwiile mu bihangafu. 
17Abe ise isoolanisa abo babaali ni kamaaya isi bashaabwe, nabakhanuulakho 
abe beesi bebwakaale. 
18Kila ise nambaasa indi kane imenyewo imbuka indeeyi, khukhwoolisa n'ifwiila 
mu makhono ke be muntsu mwase. 
19Abe indi uwe kamaani nga kuusaala kukwayila tsiindi tsyakwo, khukhwoolisa 
khu meetsi, nga busheele liime lili khu masaafu kaakwo. 
20Abe buli mutweela anganikhakho bibiindu biilayi byoonyene, naluundi abe 
indi ni kamaani ke khuukhola kimilimo. 

21Abe nga indi khuuwa kamakhula, babaandu beekhala baliinda, nga 
barekeeresa ni khukhwimenielesa khuukali. 
22Abe nga ise naakanikhile mbaawo uwiilamo ta; abe biilomo byase bibanoka 
buulayi nga ifula ni yiikha mu liloba. 
23Abe babaandu baanindiilila ise nga babaaliindiilila ifula; abe buli mutweela 
antsakaanila nga umulimi ni akaanila iifula. 
24Abe ise nga naamuunamuuniile umuundu, s'aafukiilisa ta, khulwekhuuba abe 
sibashisuubila ta. 
25Ise abe imbakhalilawo sheesi bali ni khuukhola, naluundi ise neekhala nga 
umuwuli waabwe. Abe ise imbaraangirira nga umuyiinga n'aaraangirira liiye 
lyeewe, naaba busa nga uyo uwoleelesa babaali mu masika. 

Yobu 30 

1Ne ari abo babaashiili basoleeli khukhuuminyisakho ise, bantsekhelela ise busa 
nga baandekelesa. Ba paapa baabwe baaba nga sibalimo ni kumukaso ta, nga abe 
ise s'iinyala naabarawo khuuyeeta tsiimbwa tsyase mu khuliinda kamasheese 
ta. 
2Abe bali bisaanisaani busa bibikhali ni kamaani ta, nga sibinyala byaakhola ni 
kumulimo kwoositsana taawe. 
3Abe bali bataambi naluundi abe bamenya muuntsala, beyaangala busa, nga 
mbaawo khoosi kheesi bewaambakho taawe. Ikhaba mu shilo abe intsala ibaliila 
ibulafu, mwiirome. 
4Abe bakhuula bisaala bye mu mubiimbi baabilya, abe baalya ikhaba tsiindi tsye 
kimisaala kikikhaŋaaha ta! 
5Abe buli isi batsya babaandu babatimisa nga babawotselela, baaba busa nga 
babaawotselela babiifwi. 
6Abe kamatila mweesi kameetsi keekhila mwaayikela tsiingo tsyaabwe, ni mu 
malowo ke mwiiloba ni mu mabaale. 
7Abe basamila mwiirome nga tsiisolo, nga bebuunga atweela mu bifwokonyo 
bari nio bafune buukhafu. 
8Nga bali bisaanisaani busa bibiikhalimo itsamu ta, nga baabitimisa 
khukhwaama isi babaandu bamenya. 
9Ari babaana be babeene abo nibo babaantsekhelela ise, baryo baantsikesa ise 
kumweenya; mu moni tsyaabwe ise neekela sheesi batsekhelela busa. 
10Baantsibebeeha ise, naluundi sibakana bantsitsa aambi ta; nga bamboonekho 
baafuutsila ni kamare. 

11Khulwekhuuba Wele waakholile ise khuulekha khuuba ni kamaani ta, 
naluundi khuulekha khuba ni buyeeti bwoositsana ta, bashuukhila ise nga 
bantsokesana liirima lye angaaki. 
12Liipupu lye babaandu bano liintsibwakala ise ni kamaani; lyaakila ise naatima 
ni kamaani; baantsibwakala ise nga bakhakakho bari baantsire. 
13Batsya bebuulila khu ntsila yase nga bakana bari bantsire ise, yalekha 
khuubawo ikhaba na mutweela khuubakhaangabisa ta. 
14Beetsa mu bukali nga babahaatuniile mu lumako; baangwakho mu bukali 
baamaamiile ise. 
15Shino shikila kamariiso kamaamba ise; shiriifwa shase shakoorawo busa nga 
sheesi imbewo iwuutsile, ni buyiindifu bwase nabwo bwaakoraanawo busa nga 
kamafuumbi. 
16Ari ise buulamu bwambweelemo ingana khuufwa; imbuka iye ingunyi 
yaantsibotokheleele. 
17Mu shilo kamakuumba kaase koosi kataanyaka busa khulwe butsiina; ni 
butsiina bubuuli mwibili mwase sibuumba ise luukoneele ta. 
18Wele waangulukhile ise, waakumiile biikwaaro byase ni kamaani, wamaamba 
wantsomiisa nga shikwaaro ni shikhwomiisa muumilo. 
19Wele wamwaatile ise mu lutuumbi; ise naweelemo kumukaso indi busa nga 
lifukhuulu ni likoshe. 
20O Wele, ise ingukuula isi iwe, ne iwe s'uuntsilamo ta; naluundi ise 
naakhaloomba, iwe s'untsinaanakho taawe. 
21Iwe wantsikaangilekho ulikho umbirisa ise buubi; iwe ulikho uraambisa 
kamaani koowo khukhuungubyeenga ise. 
22Iwe usuta ise angaaki waakila ikhuungu yambuutsa yaambila; naluundi iwe 
ukila ikhuungu yambuutsa ise, nga ikhuupa iyi ni n'eyi. 
23Ise naamanyile indi iwe ulikho umbile ise mu khufwa, mu shifwo mweesi 
baalamu ni baafu babuusanila. 
24Ne shiina kila iwe wibwaakala umuundu nga ise uweelemo kamaani, 
ukhanyala wakhola shishiindu shoositsana ta, akhali khuloomba ari 
umuwaambile shiisa? 
25Ise yaba imaambila shiisa abo babataambisibwa, naluundi abe imbaanayo 
buyeeti isi abo babaali bataambi. 
26Ne ise ni nasuubila biilayi khukhwiitsa, naafuna bibiindu biibi; ni naliinda 
khuufuna buwaanga, naafuna shishiilima. 
27Kumwooyo kwase kuli mu butsiina ni khukhwiyembeelela khuukali; biifukhu 
bye kumutaaambo kwase byaatsiile biilondekhana busa. 

28Ise ingeendela mu shiilima namukoto, nga mbaawo buwaanga ta; ise niima 
khu ngaaki mu lituuli lye babaandu nekoontselela, nga inoomba buyeeti. 
29Liikono lyase lili lye kumutaambo, naluundi likuukuula lyonyene busa 
mwiirome, nga lye ikhiipwe n'inyoofwe. 
30Shiikhoba shase shashuukha shaamaliha busa, naluundi shilikho shoobukha, 
ni kamakuumba kaase koshelela busa ni buukhafu. 
31Mu shiifwo she khuwulila kimyeenya kye kumwikhoyo nga abe amataayi, ari 
imbulila kimyeenya kye kumutaambo ni kamasika kyoonyene. 

Yobu 31 

1Ise naamalile khaale khukhwikaambila samweene mu mwooyo kwase, nga 
tsimoni tsyase setsinyala tsyaalola khu mukhasi, abe ikhaba nga ali 
indungubaasi ta. 
2Khulwekhuuba nga waloleleele, mbaawo kumusheemba kweesi Wele 
aasiindikha aasi khukhwaama mu ngaaki ta. Shiina she buusikha sheesi 
Umunyali uwa byoosi asiindikhila umuundu? 
3Baboonaki abasiindiikhila khuuhela, naluundi asiindikha ni kumutaambo isi 
abo babaakhola bibiindu biibi. 
4Ilala, Wele niye abona isaambo isi ise niibirisamo, naluundi niye waamanya 
bibiindu byoosi byeesi ise khola. 
5Ise nitsuba ndi naakhukholatsakakho buubi bwoosi ta, naluundi 
naakhuwoombisatsakakho umuundu yeesi ta. 
6Khayo Wele niye antsofwaase ise buulayi mu bwa ŋali, kane isho shimuyeete 
niye khuumanya ari ise siindikho ni kumusaango ta. 
7Kane niye abone oba nga ise naayantsukhakho kamakaambila keewe; namwe 
ise naakholakho byeesi kumwooyo kwase kwikoomba, namwe oba nga ise 
naakholakho shishiindu shiibi shoositsana. 
8Nga abe shili shiryo, khayo umuundu ukuundi akese byeesi ise namiitsa; 
namwe khayo batitulake biilyo byase byoosi babimalile aasi. 
9Noola kumwooyo kwase kwaayikoombakho umukhasi yeesi, namwe noola ise 
naamolamolakho mu shiilima naatsya khu mulyaango kw'omusaani uwashaase. 
10Nga abe shili shiryo, khayo aba umukhasi wase atsye ateekhele umusaani 
ukuundi busa biilyo; khayo aba atsye amenye n'umusaani ukuundi busa. 
11Khulwekhuuba ubwo buba bubwoonaki, ilala, isho shiba shishiindu nga 
shiikoombesa khuukhalila umuundu kumusaango. 
12Khulwekhuuba ukwo kuba kumulilo kukwoosha khukhwoolisa shishiindu ni 
shiweelawo ilala; khukhwoolisa ni kumalilawo ilala buli shitweela sheesi ise 
imba indi ni nasho. 

13Noola umwakaanisi wase umusaani namwe umukhasi, waayimbaabilakho ise 
kumusaango ne ise naalekha khumukholela bya ŋali ta; 
14aba kane ise ikhole indyeena nga Wele wenyukhile khu ngaaki? Nga niye 
wambeele ise shitaambiso, aba kane ise imwiilemo niye indishiina? 
15Wele uwamuumba ise, s'aali niye uwababuumba nibo taawe? S'aali Wele niye 
mutweela uyo niye uwakhubuumba fweesi muunda tsye ba maayi ta? 
16Ise sinalobatsakakho khuuyeeta umutaambi mu saambo yoositsana ta; namwe 
ise sinareererakho banamulekhwa kumutaambo ta. 
17Namwe ise sinalyaatsakakho biilyo senyene, naalekha baafuubi nga bali 
intsala ta. 
18Khulwekhubeela khukhwaama mu bwaana bwase, ise niinanayo khu bafuubi, 
nabatsowesa buulayi nafwaana busa nga paapa waabwe. 
19Ise abe ni nabona umuundu umutaambi nga s'ali ni bikwaaro ta, namwe 
umuundu ukhanyala waakula bikwaaro ta; 
20abe ise imuwa bikwaaro bibyabila buulayi, byeesi bakhola khukhwaama mu 
bwooya bwe kamasheese kaase kameene. 
21Noola ise nariisariisakho khuukhola buubi khu mu mufuubi yeesi, 
khulwekhuuba bari abe inyala namufuura kumusaango mu kooti; 
22abe khali bafuniakile kamakhono kaase, oba khali bakamenyuule 
khukhwaamila mu mayi mu ngaaki. 
23Khulwekhuuba ise naarya shiitaambiso khukhwaama isi Wele, abe ise siinyala 
nakhola shishiindu nga isho ta. 
24Noola ise naarakho kumwiyikino kwase mu bye buyiindifu, namwe noola ise 
naalomakho indi bye buyiindifu nibyo bibindeerera ise lukoosi; 
25noola ise nayikhoyatsakakho bari khulwekhuuba buyiindifu bwase buli bwe 
kamaani naabi, namwe bari khulwekhuuba ise nabufuna khuubirira mu maani 
kaase samweene; 
26noola ise nayisaayakho inyaanga ikhaba nga yaatsasile, namwe nayisaayakho 
kumweesi ikhaba nga kubonekha kwe shiriifwa; 
27naluundi abe noola kumwooyo kwakhongelesebwa khuubisaaya nibyo, 
namwe nekoomba khuubikhoombakho bari khulwekhuuba imbikana naabi; 
28isho nasho shiba shishoonako she angaaki nga bakhukhaliile kwe khuufwa, 
khulwekhuuba ukhwo khuba khukhwaantsukha Wele, umunyali uwa byoosi. 
29Ise sinayokesatsakakho kumwiikhoyo bari khulwekhuuba umusiku wase abe 
mu bihangafu ta, namwe bari khulwekhuuba bali mu mutaambo ta; 
30ise sinaakholakho she bubwoonaki she khuuloombela shitsubo indi khali 
afwiile ta. 

31Iliwo khu baraambi be muuntsu yase ukhaaloma ari, naanu ukhalya khu 
nyama tsyeewe khukhwoolisa ni tsimusina? 
32Ise abe naakaanila abo babaali baakeendaani mu ntsu mwase, nga ise 
simbalekha baakona ibulafu khu mikhoosi ta. 
33Ise senabisakho bibyoonako byase khukhwaama khu baandu, nga babaandu 
babaabisa bibiindu mu sawu tsye bikwaaro byaabwe ta. 
34Khulwekhubeela abe ise naarya lituuli lye babaandu liliikhola bye kamatsi, 
naluundi khulwekhubeela abeele ise naarya khukhwiikholisa busa khwe 
babaandu, ni nashiryo ise naarama nga naasilile busa, naalekha ni khuurura 
muuntsu mwase ta. 
35Mbaawo umuundu ukane arekeerese byeesi ise ndikho inoma ta? Khayo 
Umukasya asontsoole kumusaango kweesi alikho ambaabila ise! Ise nikoomba 
ndi abe uri naafuna mu burone kumusaango kweesi balikho bambaabila! 
36Mu ŋali khali ise imaambile buurone ubwo ingeenda nga nabureere khu mayi 
kaase; khali imbukwaarire busa khu murwe nga ikuutwa. 
37Khali ise imusontsoolile bibiindu byoosi byeesi ise nakhola; khali ise 
niimikhile mu moni tsyeewe nga indi umunyindaalifu, akhali khuurya khwoosi 
taawe. 
38Noola abe ise naanuula liiloba lyeesi inimamo khukhwaama khu baandu 
babaandi; 
39noola naalyakho biilimwa bibitsowamo akhali khusasula ta, waakila naalekha 
babeene babaalilimamo khuufwa intsala; 
40nashiryo mu shifwo she iŋaano, khayo luuwa lutsowe mu kuunda kwase, 
naluundi mu shifwo sha seyiri, khayo kumusiru kumubi kumweene kutsowe mu 
mukuunda kwase. Inganikha iya Yobu yaakamile awo. 

Yobu 32 

Tsiinganikha tsya Elihu 

(32.1—37.24) 

1Ni nashiryo, basaani bataru bano baakamisilawo khuukhakakho khuwoyawoya 
Yobu, khulwekhuuba abe niye umweene weyokesanisile nga umuundu 
ukhalikho ni kumusaango ta. 
2Lwanyuma umusaani umuhele abe uwaba nga weemikhile aambi, liirima 
lyaamuwaamba waalekha khunyalisa khukhwiloosela khukhwikhalilikha 
khuurekeeresa ta. Liirima lyaamuwaambila Yobu, khulwekhuuba niye aabona 
nga Yobu eyila nga ukhalikho ni kumusaango ta, naluundi nga abiiyisa Wele. 
Umuhele uyo abe bamulaanga bari Elihu, nga abe ali umwaana uwa Barakeli, 
khukhwaama i Buzi. Abe bali be shikuuka sha Ramu. 

3Liirima lyamuwaambila ni basaale ba Yobu baataru abo, khulwekhuuba abe 
sibamuyeetile mu byeesi alimo ta, akhali indi abe balikho bamwikiitsa busa. 
4Elihu aanyoowa waaliinda khukhwoolisa nga buli mutweela waakanikhile, 
khulwekhuubeela abe baaramire boosi bamuminya niye mu kimiiko kye 
buukhulu. 
5Lwanyuma Elihu n'abona nga basaani bataru bano sibaayeetile Yobu mu 
buhangafu bweesi aaba nga alimo ta, liirima lyaamuwaamba. 
6Nashiryo Elihu waakanikha nga aloma ari: Ise ishiili umusoleeli, inywe mweesi 
muuminyisa ise buukhulu; nashiryo imbeelamo ni khukhwikhwekhweesa ni 
khuurya, naalekha khubeelamo wangu sheesi ise nambaasa ta. 
7Ise niyambaasile naaloma indi, khayo baakhulu banyoowe bakanikhe, indi 
khayo abo babaali ni kimiiko kimikali banyoowe bakanikhe bye kamakhula. 
8Ne ilala ali umwoyo uwa Wele, niye uwiikha mu baandu waakila baafuna 
khuumanya. 
9Akhuba bari be kimiiko kimikali nibo babaali bakesi ta, namwe bari babafuura 
bukhulu nibo babaamanyile khuukhala kimisaango ta. 
10Ni nashiryo, ari ingana inywe murekeerese bibyase; murekeerese nga ise 
n'iinganikha byeesi ise nambaasa. 
11Mwaboone, ise naarekeeresire buulayi naabi tsinganikha tsyeenywe, ise 
imbeele nareekire khukhuru khwase nga inywe ni mubeele muwayo 
bibyambaaso byeenywe. 
12Ise imbeele narekeeresire buulayi bubweene, ne ise nabona nga mbaawo 
namutweela khus'iinywe unyalisile khukhaandisa Yobu mu byeesi alomile, 
namwe umwiililemo buulayi taawe. 
13Muli ni khukhwitsiiliilisa mulekhe khuloma muri muli ni kamakhula ta; nga 
mwambaasa Wele niye uli ni khukhwiilamo Yobu, bari khulwekhuuba babaandu 
bakhaasikhaane. 
14Bibiindu byeesi Yobu abeele akanikha, abeele abakanikhila inywe, akhuba ise 
ta; ne ise sinyala namwiilamo isaambo isi inywe mumwiililemo ta. 
15Yobu, baataru bano byeesi baloma byaabaweelekho, ni aluno ari sibaamanyile 
ni sheesi banyala khukhwiilamo iwe ta. 
16Ne ari ise kane niime ano iniinde khulwekhuuba byeesi baloma 
byaabaweelekho. Khulwekhuuba nga beemikhile awo busa, nga sibali ni she 
khuuloma ta. 
17Ari, khayo nase imbekho ni sheesi ikwiilamo; khayo nase ikhuboolele iwe 
sheesi ise nambaasa. 
18Khulwekhuuba ise ndi ni bibiindu biikali bye khuukanikha, ise siinyala 
neelosela khuusila busa ni tsilomo tsino taawe. 



1092 

 

 
Ibayibuli Ingwalaafu 

© 2016 Bible Society of Uganda. 
  

 

 

19Bona, shifuba shase shetsuule tsilomo tsyeesi indi ni natsyo; shiifuba shikana 
khukhwaatikha nga busela ni bubiimba bwaara inyuungu khulwe tsilomo 
tsyeesi ise ndi ni natsyo. 
20Ise ndi ni khuukanikha manya nio naafuna lukoosi; ise ndi ni khukhwiilamo 
iwe nga inganikha tsilomo tsino. 
21Mu khukanikha khwase siingane niikhupile luubeka lwoositsana ta, namwe 
ise intsililile khuruuya umuundu yeesi mu biikhalimo ta. 
22Ise sinaamanya khuruuya umuundu yeesi mu biikhalimo ta, naluundi n'iikhola 
isho, Wele anyala waamba shitaambiso mu khaangu naabi. 

Yobu 33 

Elihu alomela Yobu khuureka kamaru arekeerese buulayi 

1Ne ari, Yobu iwe reka kamaru, urekeerese byeesi ise inoma; urekeerese byoosi 
byeesi ise intsya khuloma. 
2Bona, ari ise ndi khuutsya khukanikha; indi khuutsya khukhuboolela iwe 
tsilomo tsitsiili mukhanwa mwase. 
3Kumwooyo kwase kwaamanyile buulayi kuli ise inganikha byeesi imanyile, 
naluundi ise byeesi inganikha bili bya ŋali. 
4Umwoyo uwa Wele niye uwamuumba ise, naluundi umwoyo uyo uw'Omunyali 
uwa byoosi, niye uwuumba ise buulamu. 
5Nga abe iwe waanyalile, n'untsilemo; yiirekekha buulayi, ube umunyindaalifu 
wiwotsekho. 
6Bona, iwe ni nase mu moni tsya Wele khuli shitweela busa; ise nase 
nabuumbibwa khukhwaama mu liloba nga iwe. 
7Ni nashiryo iwe s'uunyala waabakho ni khuurya isi ise ta; ise siingane imbe ni 
kamaani kamakali khuukhuminyisa iwe taawe. 
8Ilala, ise naawuliile ibyo byeesi iwe ukanikhile, ise naawuliile tsilomo tsyeesi 
iwe ulomile. 
9Iwe uloma uri, “Ise siindikho ni kumusaango ta; mbaawo shiibi shoosi sheesi 
ise nakhola ta. 
10Ne Wele aweentsa she khukhwihambilisakho bari nio antsibwakale ise, 
ambirisa ise nga umusiku weewe. 
11 Awaamba bikele byaase wabibowa ni kiminyololo, naluundi emenielesa buli 
sheesi ise ikhola.” 
12Ne khayo ise ikhuboolele: Yobu, mushino iwe s'uuli uwa ŋali ta; Wele ali uwe 
angaaki khuuminyisakho umuundu yeesi. 

13Khulwashiina kila iwe ukhaandisana ni Wele, khulwekhuuba bari 
sewakhwiililemo byeesi iwe uloma ta? 
14Khulwekhuuba Wele akanikha tsifuunda tsiingali busa, ikhaba nga mbaawo 
umuundu yeesi uwinaanayo byeesi aloma ta. 
15 Akanikhila mu marooro, mu bye khuubonekhelwa mu shilo, waakanikhila mu 
baandu nga bali mu lilo lye kamaani, naluundi waakanikha nga bali khu bulili 
bawungukhila. 
16Musaambo itsyo akila babaandu baamanya sheesi aloma, musaambo itsyo 
khuureewura khuno khwabareerera nibo khuurya. 
17Wele aabakanikhayo ari nio baakamise bibyoonako byaabwe, naluundi ari 
bakhekyela babaali ni khukhwiniinisa angaaki ta. 
18Aryo, aba alikho awonesa umuundu khukhwaama imakoombe, waakila 
umuundu uyo waalekha khuufwa ta. 
19Luukana Wele aleekela babaandu nga abirira mu butsiina bweesi baba ni 
nabwo, bubuukila kimibili kyaabwe kyaaba nga kitsiinikha. 
20Shikila ni kumwooyo kwaaloba bye khuulya, abe byaakhaba biilayi birye, 
kumwooyo kubiwayo. 
21Kimibili kyaabwe kiwetsekhelela busa kyaawawo, waakila kamakuumba 
kaabwe abe kaakhabonekha ta, keereka busa. 
22Buulamu bw'omuundu lukanile buutsya bwoolela ilala imakoombe, woolela 
ilala aambi ni khuufwa. 
23Luukana inyala yaabayo malayika, nga ali mutweela khu baakaanisi ba Wele, 
unyala waatimiilila umutsiina khuumuyeeta, waamushebusa bibiindu ibyo 
byeesi ali ni khuukhola. 
24Khulwe shiisa, malayika uyo anyala waaloma, umuundu uyo 
baamukaangulula. Shino shiba shiwonesa umuundu uyo khuulekha 
khukhwiikha imakoombe ta. Khulwekhuuba malayika waamusikuule 
khukhwaama mu byeesi alimo. 
25Kumubili kw'omuundu uyo kwiilayo bushaakha kwaaba nga kw'omusoleeli, 
weelayo wekela nga n'aaba nga ashiili umuhele. 
26Nio lwanyuma uli umuundu uyo aloomba isi Wele, Wele waakaanila 
khuuloomba khweewe. Khulwekhuuba Wele eyakhila babaandu bibyoonako, 
khulwe buwonesi bwaabwe. 
27Shino shikila umuundu weekhoya nga ali mu lituuli lye babaandu, nga aloma 
ari: “Ise naba umwoonaki, naakhola bibikhali biilayi taawe, ne bona ari Wele 
waayintsiyakhila. 
28Wele wambonesile ise khuutsya i makoombe, ise naaramire nga ishiili 
umulamu.” 

29Bona tsifuunda tsiingali, Wele akholela babaandu bibiindu biikali naabi. 

30Awonesa buulamu bw'omuundu khuulekha khutsya i makoombe ta, aryo 
waamuwa kumwikhoyo kwe khuuramawo nga ashiili umulamu. 
31Yobu, ari iwe rekeeresa byeesi ise ndikho inoma; iwe sila busa, urekeerese 
byeesi ise inganikha. 
32Noola uliyo ni she khuukanikha, n'untsilemo; iwe kanikha, khulwekhuuba ise 
ingana imbone indi, iwe s'uulikho ni kumusaango ta. 
33Ne nga ta, iwe rekeeresa byeesi ise inoma; iwe sila busa urekeerese ise 
ikhuleekele iwe bibiindu bye kamakhula. 

Yobu 34 

Inganikha iya Elihu ikhola khabili 

1Kila Elihu eloosela nga aloma ari: 

2Inywe muli basaani be kamakhula, ni murekeerese tsilomo tsyase; ni 
mumbuliilise buulayi, inywe mumuuli ni khuumanya. 
3Khulwekhuuba khukhuru khuliwo khulwe khurekeeresa tsiinganikha, mu 
saambo niyo indweela, luulimi lwaamanya shishiindu nga shiilayi namwe ta. 
4Khayo ifwe fwabeene khukhalewo shiina nisho sha ŋali; khayo musiifwe 
fwabeene khukhalewo shiilayi nisho shili. 
5Khulwekhuuba Yobu alikho aloma ari niye s'aalikho ni kumusaango ta; aloma 
ari Wele siwamwokesanisile bwa ŋali taawe. 
6Niye abona nga kumusaango kweesi bamukhaliile sikuli kwa ŋali taawe; abona 
ari ikhaba nga s'aalikho ni shishoonako ta, ne bamukhupile liikuma lye kamaani 
naabi. 
7Mwaabonatsakho umuundu uwibirisa nga umusaani yuno Yobu? Waawulusa 
khuulekelesa nga umuundu n'aanywa kameetsi. 
8Abuya mu lituuli lye baboonaki, naluundi akeenda ni naabo babaakhola 
bibiindu biibi. 
9Khulwekhuuba niye aloma ari abe umuundu akhaloondelela kamakaambila ka 
Wele, mbaawo sheesi afuunamo ta. 
10Ni nashiryo, inywe basaani be kamakhula, ni murekeerese byeesi ise inoma; 
Wele s'aanyala wakhola bye bubwoonaki taawe. Ilala Umunyali uwa byoosi 
s'aanyala waakhola shishiindu shiibi ta. 
11 Khulwekhuuba niye aliiha buli muundu khuuloondekhana ni biikholwa 
byeewe, aliiha buli mutweela khuuloondekhana ni saambo isi ebirisamo. 
12Umunyali uwa byoosi s'aanyala waakhola bye bubwoonaki ta; Wele s'aanyala 
wabirisa umuundu mu saambo imbi ta. 

13Naanu uwa Wele buunyala bweesi ali ni nabwo; naanu niye uwamuwa bunyala 
bweesi ali ni nabwo khu shibala? 
14Siinga Wele arusa mu muundu kumwooyo kweewe, naluundi waamurusamo 
kumuuya kweesi ahela, 
15babaandu boosi banyala baafwa, baryo shaakila beekela lifukhuulu luundi. 

16Nga muli ni kamakhula, ni murekeerese bino; ni murekeerese byeesi ise 
ndikho inoma. 
17Wele alekha khuba ukana bwa ŋali ta, khali ali umuwuli? Ari iwe unyala 
uryeena wekiitsa uyo uuli umukhosefu, naluundi uuli uwe kamaani ke angaaki? 
18Wele niye uwikiitsa bayiinga babaakhola bibiindu biibi; naluundi ni 
baraangirisi baboonaki niye ubekiitsa. 
19Wele s'aalikho ni khuuloma uri akana baraangirisi khuuminyisa babaandu 
babaandi ta; namwe bari akana bayiindifu khuuminyisa abo babaali bataambi 
ta, khulwekhuuba niye uwababuumba nibo boosi. 
20Babaandu baalala bafwa khaangu busa mu shilo; mu shilo akari baalala bafuna 
bihangafu baryo baafwa, ikhaba abo babaali be angaaki bafwa, akhuba bari 
khulwe kamaani ke babaandu babaandi ta, ne khulwe kamaani ka Wele. 
21Khulwekhuuba niye abona buli sheesi umuundu akhola, naluundi abona buli 
esi atsya. 
22Mbaawo shishiilima namwe shiifwo shisheebisa, isi baboonaki banyala 
khukhwibisa babeene ta. 
23Khulwekhuuba niye siwaakhalilawo umuundu yeesi imbuka, isi ali ni 
khuutsiilamo isi Wele ari nio amukhalile kumusaango ta. 
24Seshimwikoombesa niye khuunyoowa khuwentselesa, bari nio arusewo 
umuraangirisi mutweela arewo ukuundi ta. 
25Ni nashiryo, khulwekhuuba niye nga waamala khaale khuumanya biikholwa 
byaabwe, abarusa khu bunyala mu shilo, waabaminiaangula baawawo. 
26Aabakhupila abulafu nga buli mutweela abona waabamalila aasi khulwe 
bubwoonaki bwaabwe. 
27Aakhola shino khulwekhuuba baamwantsukha niye, naluundi sibaalondelela 
kamakaambila keewe ta. 
28Babirisa bataambi buubi shaakila bakuukuula isi Wele, bari abawe buyeeti; 
ilala Wele waawulila kamalilo kaabwe. 
29Siinga akhalawo waasila busa, naanu unyala khuumwikiitsa? Namwe 
waakhalawo webisa khukhwaama khu baandu, naanu unyala khumubonakho? 
Mbaawo unyala khuumubonakho, ikhaba umuundu namwe linaambo ta. 
30Mbaawo aba sheesi kamanaambo kanyala khuukhola, khukhwakamisa 
umuraangirisi yeesitsana khuubamiinikhilisa ta. 

31Khulwekhuuba mbaawo uwaalomelakho Wele ari, Wele iwe wambeele ise 
shitaambiso shishiimala, siingane niileyo khuukhola bibyoonako luundi ta. 
32Iwe waalomelakho Wele ari, iwe n'uuntsokese bibyoonako byeesi ise ikhola? 
Naluundi waakhalawo uri singene wiileyo ukhole bye bubwoonaki luundi 
taawe? 
33Khukhwaama nga iwe n'uukhaandisa byeesi Wele akhola, iwe wambaasilisa 
uri niye anyala khuukhola byeesi iwe ukana? Khulwekhuuba iwe niye uli ni 
khuukhalawo, akhuba ise ta; iwe ari kanikha ukhuboolele ifwe byeesi 
wambaasa. 
34Uyo yeesi uuli ni kamakesi kane anomele ise, naluundi abo babaali be 
kamakhula babawulila byeesi ise inganikha kane balome bari: 
35“Yobu alikho akanikhila mu khulekha khumanya ta, ni tsiilomo tsyeesi aloma 
sitsilimo itsamu ta.” 
36Ise nikoomba indi khali Yobu bamuwotsesele khukhwoolisa kumusaango ni 
kwaakamayo, khali muboone muri akanikha nga umuundu uli umwoonaki. 
37Khulwekhuuba khu bumiinyi bweesi niye ali ni nabwo, alooselakho busa 
bibyoonako, naluundi eloosela busa khuukhaandisana ni nafwe. Afwotsola Wele 
naluundi s'akamisa khuukhaandisana ni naye ta. 

Yobu 35 

Inganikha iya Elihu ikhola khataru 

1Kila Elihu eloosela aloma ari: 

2Yobu, iwe wambaasa uri shili shituufu, iwe khuuloma uri iwe s'uuli ni 
kumusaango isi Wele ta? 
3Namwe iwe khureeba Wele uri, “Bibyoonako byase iwe bikhuwaambakho? 
Shiina sheesi ise ifunilemo, mu khulekha khukhola bye bubwoonaki?” 
4Yobu, ise inakhwiilamo isho, iwe atweela ni basaale boowo. 

5Yiinyusa tsiimoni ulole mu ngaaki, ubone; ubone kamafuumbi nga ni keyiingile 
mu ngaaki, khuukhuminyisa iwe. 
6 Iwe waakhakhola bibyoonako, isho Wele shimukholakho shiina? Iwe 
waakhoonaka tsifuunda tsiingali, Wele shimukholakho shiina? 
7Iwe waakhakhola bibiindu biilayi, mbaawo sheesi ulikho umuwa niye ta; 
mbaawo sheesi Wele ekoomba khukhwaama khus'iiwe ta. 
8Bubwoonaki bwoowo bukila babaandu babaandi bataambisibwa; ni buulayi 
bweesi ukhola bubayeeta nibo. 
9Nga iliwo uuli khuuminikhilisa babaandu, belootsa; belootsela uyo unyala 
khubatimiilila waabawonesa. 

10Ne sebatimila isi Wele umubuumbi waabwe ta, naluundi ubawa kumwiyikino 
nga bali mu bihangafu ta. 
11Sebatimila isi Wele, ukhuwa ifwe kamakhula, shaakila khwaaba bakesi 
khuuminyisa tsiisolo namwe biinywiinywi ta. 
12Balila nga bakana buyeeti, ne Wele s'abayeeta taawe, khulwekhuuba bali 
babeniinisa angaaki naluundi bali baboonaki. 
13Ilala baakhalila, ne Wele s'aarekeeresa ta, namwe umunyali uwa byoosi 
s'abenanayo ta. 
14Ne abe iwe Yobu uloma uri s'uubona ni Wele ta, aba kane shibe shiryeena? 
Kumusaango kwoowo kuli muumoni tsyeewe, nashiryo iwe liinda nga 
wiikhaliilikha. 
15Iwe wambaasa uri Wele s'enaanayo khu byoonako ta; uri niye s'aawa 
shitaambiso isi baboonaki ta. 
16Yobu, iwe seshikhuyeeta khukhwiloosela ni khuukanikha bibiikhalimo ta; 
khulwekhuuba shabonekhaane shili iwe ukanikha byeesi ukhamanyile ta. 

Yobu 36 

Inganikha iya Elihu imaliilisi 

1Kila Elihu eloosela aloma ari: 

2Yobu, intsikhaliilikhekho khafwiiti, ise imbewo ni byeesi ikhwookesanisa; 
khulwekhuuba iliwo sheesi ise ingana khuukanikha mu lisina lya Wele. 
3Kane ise ikhwookesanise iwe ndi indi ni kamakhula mu biindu biikali naabi, 
ikhwookesanise iwe indi, byeesi umubuumbi wase akhola bili bya ŋali. 
4Mu ŋali tsilomo tsyeesi ise inoma setsili tsye bubeeyi ta; ise is'ubona ibweeni 
woowo indi umusaani uwe kamakhula ke angaaki. 
5Bona, Wele ali uwe kamaani, naluundi s'aalekelesa umuundu yeesitsana ta; ali 
uwe angaaki mu maani ni mu khumanya. 
6Niye s'aafukiilisa baboonaki khuuramawo nga bali baalamu ta, ne abo babaali 
bataambi niye ababirisa buulayi. 
7Wele atseeta abo babaali baakhosefu; abalekha nibo baawula nga bayiinga 
naluundi waabafukiilisa khuuba ni shiriifwa biifukhu byoosi. 
8Ne nga babaandu bali baabowe mu minyololo, bataambisibwa khulwe 
biikholwa byaabwe, 
9Wele abokesanisa biikholwa byaabwe byeesi baamala khaale khuukhola, 
naluundi waaboolesanisa ari bibyoonako byaabwe byaatuumile buukali. 
10Niye ekula kamaru kaabwe shaakila baarekeeresa byeesi niye aloma, naluundi 
waalakila ari baakamise bye bubwoonaki. 

11Ni baba bari baarekeeresire bya Wele naluundi baakhola byeesi niye aloma, 
bamenya buulamu bwaabwe nga bali mu buyiindifu, ni kimiiko kyaabwe kyoosi 
baba nga bali mu mwikhoyo. 
12Ne nga sibaloondeleele byeesi niye aloma ta, bafwiila mu busoolo, baryo 
baafwa busa akhali kamakhula ta. 
13Abo babaakhesaaya Wele ta, bamenya nga bali ni liirima mu myooyo kyaabwe; 
nashiryo abe Wele akhabawa shitaambiso, sibenaanayo khuumulilila bari 
abawe buyeeti ta. 
14Bafwa nga bashiili bahele; ni buulamu bwabwe babumenya bwoosi nga bali 
mu khuswaala. 
15Wele awonesa abo babaali mu mutaambo khukhwaama mu mutaambo 
kwaabwe, naluundi abaleekela nga eyetisa bihangafu bibikhali bitweela ta. 
16Wele aakhuyeete iwe wakhurusa mu bihangafu byeesi wabamo, naluundi niye 
waakila iwe waamenya mu lukoosi; iwe wanyalisa khuulyatsaka bibiindu 
biinulu muungo mwoowo. 
17Ne bona ari iwe ulikho ufuna shitaambiso shibuufu sheesi baboonaki bafuna; 
Wele waakhukhaliile iwe kumusaango kwe khutaambisibwa, naluundi uli ni 
khuukhola shitaambiso sheesi niye akhuwa. 
18Iwe uli ni khukhwitsiiliilisa ubone uri buyiindifu sibukhukhoongelesa ta, 
naluundi abo babaalya iwoongo bakhakhuyiyanisa iwe ta. 
19Buyiindifu bwoowo mbaawo sheesi bunakhuyeeta ta; ikhaba kamaani koowo 
ari sikalimo kumukaso ta. 
20Iwe ukhekoomba uri khali shiilo shoolile ta, mu mbuka isi kamanaambo 
kakhakoraanirewo busa mu khaangu. 
21Yitsiiliilisa ubone uri siwihaambila mu byoonako ta; khulwekhuuba 
khutaambisibwa khwakhwitsila iwe, bari nio ulekhe khubiwaambilamo ta. 
22Iwe uli ni khuushiimanya uri Wele ali ni buunyali buukali naabi; mbaawo 
unyala waaba umuleekeli weewe ta. 
23Mbaawo unyala khumuboolela sheesi ali ni khuukhola ta, namwe 
waamulomela ari niye waakholile she bubwoonaki ta. 
24Ni nashiryo, busheele shebulila khuruuya byeesi Wele akhola; bibiikila 
babaandu babaandi baamuruuya. 
25Buli mutweela waamala khuubona sheesi Wele akhola; ne ifwe khunyala busa 
khubibonela khukhwaama aleeyi. 
26Iwe uli ni khuushimanya uri Wele ali uwe angaaki naabi, ifwe sikhunyala 
khwamumanyila ilala ta; namwe sekhunyala khwaamanya kimiiko kye 
buukhulu bweewe ta. 

27Khulwekhuuba Wele niye ubukula kameetsi khukhwaama khu shibala, 
waakila keekelamo ifula. 
28Niye ukila ifula yaakhupa khukhwaama mu mafuumbi, waakila yakhupila 
babaandu be khu shibala boositsana. 
29Mbaawo umuundu unyala khuumanya nga kamafuumbi ni kakeenda, namwe 
nga ifula n'ikuulila mu ngaaki isi Wele amenya ta. 
30Bona niye asalanisa luheni mu ngaaki mwoosi, ne mu lwaalo mwe inyaantsa 
murama nga muli mu shiilima. 
31Khulwekhuuba Wele akhalila babaandu kimisaango nga abirira mu byeene 
bino; naluundi khubirira mu nibyo waabawa biilyo mu bukali. 
32Niye waakukhuulila luuheni mu makhono keewe koombi, naluundi niye 
ululakila shiifwo mweesi luli ni khukhwaatikhila. 
33Khukuula khwe ifula khumanyisa khuri ifula iye khuungu ilikho yiitsa, ikhaba 
tsiikhaafu natsyo tsyokesanisa tsili ifula iy'ekhuungu ilikho yiitsa. 

Yobu 37 

1Khulwe ifula iye ikhuungu iyo, kumwooyo kwase kunikina kwayeŋaana busa. 

2Inywe mweesi ni murekeerese liikono lya Wele nga ni likuulila angaaki, nga ni 
likuula khukhwaama mukhanwa mweewe. 
3Wele aasiindikha luuheni lwamalatana mu ngaaki mwoosi, lwaamulikha 
shibala shoosi khukhwaama khu ndulo khukhwoolisa khuundulo. 
4Lwanyuma lwayo khuukuula khwe liikono lyeewe khuwulilikhana, khuukuula 
khwe liikono lye shiriifwa, ni mu mbuka iyo yoosi luuheni luba lulikho 
lumulikha. 
5Khuubirira mu likono lyeewe, Wele akuula ni kamaani naabi; naluundi niye 
akhola bibiindu bye kamaani byeesi ifwe khukhanyala khwaamanya ta. 
6Khulwekhuuba niye alakila kamararara kaakwa aasi; ikhaba khaafula 
khakhamunyakala, n'iikufula kwe kamaani, byoosi niye ubilakila. 
7Niye akila buraambi bwe babaandu bwaakama, khulwe ifula ni kamararara; nio 
waakila wakhwookesanisa ifwe byeesi niye anyala khuukhola. 
8Nisho shikila ni tsisolo tsye mwirome tsyengila mu malowo mweesi tsikona, 
tsyarama ibweene iyo. 
9Ikhuungu iye kamaani yaama isi imenya, n'iimbewo ireera bunyifu nayo yaama 
isi ikona. 
10Nga Wele waahelele kumuukha kweewe, kameetsi keekyela kamararara; 
karyo waakila keekyelamo kubaale kwe kamararara. 
11Kamafuumbi Wele aketsusamo luuheni, waakila waalusiindikha khuumulikha 
buli aandu. 

12Kamafuumbi kano katsya nga keebotokhelela nga umweene n'akaraangirira 
khuutsya khukhola khu shibala shoosi buraambi bweesi umweene aba 
waakanile. 
13Wele aasiindikha bibiindu bino khu shibala, luukana nga akana khuuwa 
shiibala shiitaambiso, namwe nga akana khukhwookesanisa khuukana 
khweewe. 
14Yobu, iwe reka khukhuru uwulile bibiindu bino; iwe silamo khakyeekhe 
wambaase khu biindu bye kamaani, byeesi Wele akhola. 
15Iwe waamanya isaambo isi awa bibiindu byeewe kamakaambila, nio waakila 
luuheni lwaamulikha khukhwaama mu mafuumbi? 
16Iwe waamanya isaambo isi kamafuumbi kakelakelamo mu ngaaki, nga buno ni 
buli buraambi bwa Wele bwe kamaani? 
17Iwe siwaamanya ta: iwe uwulila busa buukhafu bwe imbewo imbile 
khukhwaama imwaalo we shiibala, nga bulikho bukhwookhelela mu shikwaaro 
shoowo. 
18Iwe unyala khuuyeeta Wele khuubasa liikulu waalibambulula, lyafwaana busa 
nga shiibya sheesi bamiliisile ni kamafura? 
19Ari iwe khuleekele ifwe byeesi khunyala khuuboolela Wele; ifwe sikhunyala 
khwakhaandisana ta, khulwekhuuba mbaawo sheesi khwamanya ta. 
20Ise singane niikoombe khuukanikha ni Wele ta; khulwekhuuba awo imba 
namuweele ikhabi iye khukhuuntsira ise. 
21Ari buwaanga bwe mu ngaaki buli bwe kamaani naabi, mbaawo unyala 
waabulolayo ta; ikhuungu yawuutsile kamafuumbi koosi yaakamalilewo. 
22Wele eetsa khukhwaama ingaaki we shibala nga ali mu shiriifwa she zaabu; 
shiriifwa shishiili khu Wele shili she kamaani naabi. 
23Shiriifwa sha Wele shili she angaaki naabi, ifwe sekhunyala khwaashisyeenda 
aambi ta; ali umukhosefu naluundi araambisa bwa ŋali mu byoosi byeesi niye 
akhola. 
24Ni nashiryo babaandu bamuwa lukoosi lwe angaaki naabi; khulwekhuuba niye 
s'enaanayo isi abo babeyila nga baakesi, ikhaba nga sibali bakesi taawe. 

Yobu 38 

Umukasya akanikha isi Yobu 

1Lwanyuma Umukasya weetsila mu mbewo iye kamaani waakanikha isi Yobu 
nga aloma ari, 
2Iwe niye naanu nio wikanakane kamakhula keesi ise ndi ni nako, nga uraambisa 
tsiilomo tsitsikhalimo ni kumukaso ta? 

3Ari iwe yiimikha khu ngaaki ube umunyindaalifu nga umusaani; wiilemo 
bireebo byeesi ise intsya khukhureeba. 
4Ise nga ni nabuumba shiibala, iwe wabayo? Nga iwe waamanya bibiindu biikali, 
imboolele khubone. 
5Naanu uwakhalawo buubalaayi bwe shiibala? Naanu niye uwahaamba 
kumukosi kukwashipima? Iwe wiyila nga uwamanya, imboolele khubone! 
6Kumusiingi kwe shiibala kwayima khu shiina? Namwe naanu niye uweemisa 
kuuyeko kwe musoonda? 
7Iwe wabawo nga tsinieniesi ni tsyeemba kimyeenya, naluundi nga babaamenya 
mwikulu boosi ni beemba khulwe kumwiikhoyo? 
8 Naanu niye uwarawo litikiiyi lilikhaliilisa inyaantsa, nga ni yasaalikha 
khukhwaama mu liloba? 
9Naanu niye uwakhola kamafuumbi keekela niko kakaabiimba khu nyaantsa, 
naluundi waakhola kamafuumbi kamamali kameene khuukibotookhelela? 
10Naanu niye uwakiwa lulwaakha lweesi ili ni khuubirira, naluundi waakyokesa 
isi ili ni khukhwakama? 
11Naanu uwakilomela ari, uli ni khukhwaakama awo, ni khukhwilyebula khwe 
kameetsi khwoowo khuli ni khukhwakama awo? 
12Khukhwaama nga usaalikha, iwe waalakilatsakakho shifukhu khuurakikha, 
namwe waalakila uri antsye bushe? 
13Iwe waalakilatsakakho uri kumutishinyi kwibotokhelele shiibala shoosi, nio 
akile baboonaki batitukhe khukhwaama isi beebisile? 
14Buwaanga bwe kumuusi bukila kamatila ni tsingiingi tsyerurukhilila busa, nga 
umuundu n'aabona khu ndulo khwe shikwaaro, yaaba busa nga umuundu 
n'aakhola khaabonelo mu liloba lye tsinyuungu. 
15Uri busha kumuusi, sheesi umwoonaki alaanga ari buwaanga bweewe, buba 
bwaarusibwilewo, ishino shaabakhaangabisa nibo khuukhola biikholwa bye 
bisayuumba. 
16Iwe waabonakho imoni yeesi inyaantsa itubukhamo? Namwe iwe watsyakho 
wakeenda mu lwaalo lwe inyaantsa? 
17Iwe waabonakho shiilibwa shishiitsya imakoombe, namwe waabonakho 
shiilibwa shishiitsya isi shishiilima namukoto shili? 
18Iwe waamanya buubalaayi bwe shibala nga ni buli? Iwe noola waamanya 
bibiindu bino byoosi, iwe imboolele. 
19Iwe waamanya isi buwaanga bumenya, namwe isi shishiilima shaama? 

20Unyala wabyookesa buli shibira lulwaakha lwabyo, namwe wabyookesa buli 
shitweela intsila itsya iwasho? 

21Ilala, iwe uli ni khuuba waamanya, khulwekhuuba byatsya khubawo abe iwe 
wasaalikha, naluundi iwe uli ni kimiiko kye buukhulu kimikali naabi. 
22Iwe waayiingilakho mu shirara shishibiikha buunyifu bwe kamaani, namwe 
waayiingilakho mu shirara she kamararara, 
23byeesi ise nabiikha naluundi naabireera mu mbuka iye bihangafu, mu bifukhu 
byeesi babaandu basoolanila mu busoolo. 
24Iwe waamanya intsila itsya isi luuheni lwaama, namwe intsila itsya isi imbewo 
iwuutsa khukhwaama ibwaamanyaanga yaama? 
25Naanu uwayaba kumukhoosi kweesi ifula iye kamaani yiitsilakho, naluundi 
kweesi ifula iye ikhuungu ingali yiitsilakho? 
26Naamu ureera ifula khuukhupa mu bifwo mweesi babaandu bakhamenya ta, 
ni mu mubiimbi mu mukhali babaandu ta? 
27Naanu usiindikha ifula mu liloba lilyoomu naluundi liliili lyonyene busa, nio 
shaakila bunyaasi bwaarura nga aasi anyiriire? 
28Ifula ili ni paapawe ukisaala, namwe naanu niye usaala liime? 

29Naanu niye uwasaala kamararara kakekela khaale kubaale, naluundi naanu 
niye uwasaala kamararara kakaalakala khukhwaama mu ngaaki? 
30Naanu ukila kameetsi kaakhuna kekela nga libaale, namwe inyaantsa 
yaakhuna khu ngaaki nga libaale? 
31 Iwe unyala waabusaasa tsinieniesi musaafu tseesi balaanga bari Puladesi, 
waatsibowa atweela ni kumukosi, namwe unyala waakaangulula kimikosi 
kikyabowa atweela tsinieniesi tsitaru tseesi balaanga bari Oryoni? 
32Iwe unyala waaraangilila tsinieniesi waabona uri tsili ni khuubonekha mu 
mbuka isi tsyakhiile khuubonekha, namwe waaraangirira kuusolo shiibulukhu 
ni tsiinyana tsyakwo? 
33Iwe waamanya kamakaambila kakaawula bibiindu bibiili mu ngaaki? Iwe 
unyala waakhola kamakaambila ako kaawula bibiili khu shibala? 
34Iwe unyala waraambisa liikono lyoowo khulakila kamafuumbi, nio waakila 
ifula yaakhupa kameetsi koola khusalasala kaakhumila iwe? 
35Iwe unyala khuulakila luuheni lwaamulikha, nio akile lwiitse isi iwe uli lulome 
luri, “Ise niy'ooyu”? 
36Naanu uwara kamakhula mu mafuumbi namwe ulakila ni namufweeli waaba 
ni khuumanya? 
37Naanu uli ni kamakhula kakaamunyalisa khuubala kamafuumbi? Namwe 
naanu unyala waakakhola kaakila ifula yaakhupa? 
38Naanu ukila lifukhuulu lyekelamo liiloba liliili atweela, namwe naanu ukila 
liiloba lye khu shibala lyarama nga lyawambaana atweela? 

39Iwe niye uweentsela tsitalanyi biilyo nio tsyaalya, namwe iwe niye uliisa 
tsitalanyi tsiinyana, 
40nga ni tsiba tsyebisile mu mafuluma kaatsyo, namwe nga tsebuliile isaanyi isi 
tsitsya khuwaamba? 
41Naanu niye uwa biinywiinywi biilyo, nga bilikho biyiiya ni ntsala, nga kamaana 
kaabyo kalikho kaandilila ise khulwe ntsala? 

Yobu 39 

1Iwe waamanya imbuka isi tsiimbusi tsye mwiirome tsisaalilamo? Namwe iwe 
waamanya waabonakho ikhisi nga isaala? 
2Iwe waamanya imbuka isi bimala nga byeelukhile nio byasaala? Namwe iwe 
waamanya imbuka isi bisaalilamo tsiinyana tsyabyo? 
3Iwe waamanya imbuka isi tsiinamilamo aasi khu liloba, nga tsitsya khuusala 
tsiinyana tsyatsyo? 
4Nga tsili mwiirome umwo, tsiinyana tsyatsyo tsitsowa tsyaaba ni kamaani, 
tsyaatsya tsyaamenya khubwatsyo, tsyaalekha khuukobolayo isi maawaabwe 
ta. 
5Naanu uwalekha tsisikilya tsye mwiirome ari tsikeende busa nga tsindekhuule? 
Naanu utsikaangulula nio waakila tsyamoola busa buli aandu? 
6Ise natsiwa nitsyo kumubiimbi khuuba muungo mwatsyo, ise naatsilekha 
khuumenya mu liloba liliili busuumbu busa. 
7Tsimenya aleeyi nashiryo setsiwulila liyoombo lye mu shiriimba ta; mbaawo 
unyala waatsibaya waakila waatsikhola khuuraamba buraambi ta. 
8Kamaayilo kaatsyo kali mu bikoongo, iyo niyo isi tsyaayila khu bunyaasi ni 
bisaala bibiiliyo. 
9Imoongo iwuunwa inyala yaakhuraambira iwe buuraambi? Iwe unyala 
waakibowa yaakona mu litaala iwoowo? 
10Iwe unyala waakibowa ni kimikosi waanyalisa khukilimisa, namwe 
waakirakho shikyeenga yaakhweesa nga ikhabala kumukuunda? 
11Iwe unyala waakiyikina bari khulwekhuuba niyo ili ni kamaani kamakali, uri 
kane niyo ikhukholele iwe kimilimo kyoowo kimisiro? 
12Iwe wambaasa uri niyo inyala yaakhukhweesela iwe bye likesa yaakhureerera 
ingo, naluundi uri kane ikhusutile bye likesa khukhwaama isi ubiwuulila? 
13Tsindaaha tsye kunyoofwe tsikhupaka ni likono liikali busa, ne mbaawo 
inyoofwe inyala yaapamburukha nga likhuuyi ta. 
14Khulwekhuuba inyoofwe ilekha kamaki kaayo khwiiloba, liiloba lyaaba nilyo 
lilikareerera buukhafu. 

15Niye s'iimanya iri inyala yaabayo shishiinyala shakakhaandakilila aasi mu 
bikele, namwe bari isolo iye mwiirome inyala yaakaaraka ta. 
16Inyoofwe yaantsukha busa kamaki kaayo, kaafwaana busa kakaakhali kakaayo 
ta; yafwaana busa nga ikhenaanayo khu byeesi iluyiilekho ta. 
17Shili shiryo khulwekhuuba Wele s'aakiwa niyo kamakhula ta, niye aakikhola 
khuuba isilu. 
18Ne nga yenyukhile khukhwiiyiinga mu byeesi ikhola, ikhaasisa iŋwaaŋwa ni 
nooyo uukitimilakho. 
19Yobu, iwe niye ukila ne tsiŋwaaŋwa tsyaaba ni kamaani ke angaaki karyo? 
Namwe iwe niye uwatsiwa kamayeeye kakaali mu makosi kaatsyo? 
20Iwe niye ukila tsyatima nga tsisuna busa nga tsiisike, waakila khulwe khufuura 
ni kamaani tsyariisaka babaandu? 
21Tsilima bibutusi byatso mu liloba aasi tsyokesanisa nga ni tsili ni kamaani; 
tsitsya mu busoolo ni kamaani kaatsyo koosi. 
22Nitsyo setsilikho ni khuurya khwoositsana ta, naluundi mbaawo shishinyala 
shaatsiriisariisa ta; ikhaba luurima seluriisariisa iŋwaaŋwa ta. 
23Bye busoolo byeesi babaatsiikhalakho basuta, kali kamafumo 
kakaamulikhamulikha mu buwaanga bwe nyaanga. 
24Khulwe bunyindaalifu ni kamaani, nitsyo tsitima busa nga tsitsya muumoni, 
ikhaba baakhafuura ifulumbeti, nitsyo setsiima ta. 
25Buli lweesi bafuurira ifulumbeti, nitsyo tsiheela nga tsifuura ni kamaani, 
tsyanyalisa khuuwunyila busoolo nga tsishiili ni khukhwoola aambi ta, naluundi 
tsyawulila nga baraangirisi be kamahe ni bakhookhela basilikhale baabwe. 
26Kamakhula ke khuupamburukha nga ikhosi n'ibayuula tsiindaha, 
yaapamburukha yeekha kwe imwaalo, yaakaamisa khuusi iwe? 
27Ikhosi iliinda iwe waanyoowa waakilakila, nio waakila yaatsya yoombakha 
shiiswi shayo mu ngiingi? 
28Kunywiinywi waasu kwoombakha shiiswi mu mabaale mu ngaaki, nio waakila 
kamabaale kakeyiinga ako kekyela luumako lwakwo. 
29Yiimikha ibweene iyo nio yaabona buulayi she khuulya; nio waakila imoni 
yayo yaabona nga she khuulya shili aleeyi. 
30 Tsiikhosi tsibuusanila isi shishiindu shifwiliile, nio waakila kamaana kaatsyo 
kanuunamo kamalasile. 

Yobu 40 

1Kila Umukasya eloosela areeba Yobu ari, 

2Yobu, ari iwe unyala waakamisa khuukhaandisana ni nase, Wele, Umunyali 
uwa byoosi? Noola iwe ushiikana khuukhaandisana, ari intsilemo khubone! 

Yobu elamo 

3Kila Yobu elamo Umukasya, nga aloma ari: 

4Ne bona ise ndi uwe kumukaso mukyeekhe naabi, ise inyala naakhwiilamo iwe, 
Wele, indishiina? Ise naakamisiile awo, singane inome luundi taawe. 
5Ise naakanikhile luukali naabi, siingane inganikhe luundi taawe. 

Umukasya elamo Yobu 

6Nio lwaanyuma Umukasya weetsila mu mbewo iye kamaani waakanikha isi 
Yobu nga aloma ari: 
7Ari iwe yiima khu ngaaki ube umunyindaalifu nga umusaani; wiilemo bireebo 
byeesi ise intsya khukhureeba. 
8Ari iwe ulikho uloma uri ise niye ulikho buwaangafu, nio umanyise uri iwe 
s'uulikho ni kumusaango kwoositsana ta? 
9Iwe uli ni kamaani nga kakaase, Wele? Liikono lyoowo linyala lyaakuula nga 
lilyase? 
10Noola shili shiryo, yiinyukha khu ngaaki wiimikhe mu lukoosi ni shiriifwa 
shoowo; wibowe shiriifwa ni khuukhuruuya. 
11Iwe eentsa abo babeniinisa angaaki; bookesanise liirima lyoowo lye kamaani, 
ukile beeleyo bekhuune basile busa. 
12Iwe eentsa buli mutweela uwiniinisa angaaki, umwiise aasi eleyo ekhuune 
asile busa, naluundi ukhaandakilile baboonaki buli oosi isi bali. 
13Basiikhe boosi ubakukhuulile aasi mwiiloba; ubabowe bamenye imakoombe. 

14Nio lwanyuma nase kane ikhuruuye iwe, nase ifukiilise ndi iwe unyala 
waafuura mu khusoolana. 
15Iwe loleelela kuusolo kwe kamaani kweesi balaanga bari Behemosi, kweesi ise 
nabuumba nga ni nakhubuumba iwe, nakwo kulya bunyaasi nga ikhaafu. 
16Uli ni khuumanya uri kamaani kaakwo kanyoolikhana mu shisiintsa 
shangaaki, kamaani kaakwo kali mu mikotyo kikiibotokheleele iinda. 
17Kwinyusa kumushiinga kwakwo kwoomaana busa nga kuusaala ku kedali, ni 
kimikotyo kye biikele byakwo kili kye kamaani naabi. 
18Kuli ni kamakuumba kakaakhuna busa nga buroonzi, ni biikele byakwo bili 
busa nga kimitaliimbo kye biibya. 
19Nikwo kuli kukuunyoowa mu bibuumbe byase byoosi! Uwakubuumba 
yenyene niye unyala wawaamba luurima khuukwiibwakala. 
20Buunyaasi bweesi nikwo kulya butsowa mu bikoongo, mweesi biisolo bibiindi 
bimenya. 
21Nikwo kumenya aasi we kuusaala kwe kamawa, naluundi kweebisa mu 
makhalaamba kakaali mu shireende. 



1106 

 

 
Ibayibuli Ingwalaafu 

© 2016 Bible Society of Uganda. 
  

 

 

22Kimisaala kye kamawa ni kimisaala kikiindi kikiitsowa aambi ni kameetsi, 
nimwo mweesi kwiikama kumuumu. 
23Abe luluutsi lwakheetsula, nikwo sikurya ta; abe luluutsi Yorudaani 
lwakhasalasala lwakwoola muumoni, nikwo kurama nga sikwiinaanayo ta. 
24Unyala khuuraambisa kumulobo waakuwaamba nga kwaboone? Namwe 
unyala khuukuwuna kumulobo mu moolu waakuwaamba? 

Yobu 41 

1 Iwe unyala khuuwaamba ikoonya nga uraambisa kumulobo kukuuwaamba 
tsinyeeni? Namwe unyala waabowa luulimi lwayo nga uraambisa kumukosi? 
2Iwe unyala waakibowa kumukosi mu moolu kaayo, namwe waaruundura 
tsiisaya tsyayo nga uraambisa kumulobo? 
3Iwe wambaasa uri niyo inyala yaakhwikoontselela iwe iri ukilekhe itsye? Inyala 
yaakhwikoontselela iwe iri ukiwaambile shiisa? 
4Iwe wambaasa uri niyo inyala yaakhola ikwangwaani ni nawe, iri kane ibe 
umwakaanisi woowo buulamu bwayo bwoosi? 
5Iwe unyala waakibowa waakinyaayisa nga uwinyaayisa khaanywiinywi? 
Namwe unyala waakibowa kumukosi waakikhweesa, uri nio babaakaanisi 
boowo b'ekhaana baloleelele? 
6Babaaloba tsinyeeni banyala khukhaabisanila buukusi bweesi bakikula, 
namwe banyala bakireemakamo bakiikabanana? 
7Iwe unyala khuuwuna lihaafu lyayo nga uraambisa kamafumo keesi 
baraambisa khukhwiira tsinyeeni, namwe waawuna kumurwe kwayo nga 
uraambisa liifumo ilyo? 
8Ne waakitiilakho busa uri, s'uunyala waakhakakho weelakho luundi ta; 
naluundi s'uulibilila buusoolo bweesi ubiramo ta; 
9Mbaawo umuundu yeesi uuli ni kumwiyikino kwe khuukiwaamba ta, 
khulwekhuuba buli ukibonakho akwa busa aasi khulwe buuri. 
10Mbaawo umuundu uloma ari ali umurafu unyala khukisoyasoya ta; ne oba nga 
shili shiryo, naanu unyala wakhaandisa ise? 
11Buli umuundu yeesi uwuntsibwakala, ise imuwula mu busoolo ni kamaani ke 
angaaki naabi. Khulwekhuuba buli shishiindu shishiili khu shibala shili shishase. 
12Khayo ise ikhuboolele iwe bibiwaamba khu bikele bye koonya, ni kamaani 
keesi ili ni nako, ni buboofu bwayo. 
13Naanu unyala waakibaakakho liihaafu lyayo, namwe naanu unyala wengisa 
tsiintsala mweesi lihaafu lyefunyakila? 
14Naanu uuli ni kamaani unyala wekulawo tsiisaya tsyayo? Kameeno kaayo 
konyene kakila umuundu waaba ni buuri. 

15Kamakhakayu kakaali khu mukoongo khwayo niko kakaakila yeekana, 
khulwekhuuba kaayiwaamba atweela naluundi kaayoma nga libaale. 
16Buli likhakayu lyaayiwaamba khu liindi, ikhaba imbewo yonyene senyala 
yengilamo ta. 
17Buli lilibira lyaayihaamba khu liindi, koosi kali atweela busa nga mbaawo 
shishikawukhanisamo ta. 
18Nga yaasimuule, kamame kalakala; naluundi tsiimoni tsyabesema nga 
inyaanga n'iirura khu lusike. 
19Kumulilo kutindiima naluundi buunoro butamuukha khukhwaama 
mukhanwa mwayo. 
20Lisuusi liliili nga ilyo lilituukha nga boosha kamaandu, lituukha khukhwaama 
mukhanwa mwayo. 
21Kumuukha kweesi niyo iheela kulimo bukhafu buunyala bwawaambisa 
kamaanda; ni kumulilo kutindiima khukhwaama mukhanwa mwayo. 
22Ili ni likosi lye kamaani naabi, waakila buli shishikibira ibweeni shititukha 
khulwe khuurya. 
23Tsinyama tsye kumubili kwayo tsyaakhuna, tsyahandalala busa nga shiibya, 
mbaawo unyala waatsikhala ta. 
24Niyo ili ni bunyindaalifu, mu mwooyo kwayo imbaamo buuri ta, yaakhuna ili 
busa nga luusisi. 
25Nga yeenyukhile khu ngaaki, ikhaaba abo babaali baanyindaalifu baterema: 
bakobolelayo kimikoongo khulwe khuurya. 
26Mbaawo she busoolo shishinyala sharaambisibwa khukiibwakala ta; khalube 
luurima, namwe liifumo, namwe kumusakhu, khwiibyo byoosi mbaawo 
shishiinyala shamukholakho shishiindu shoosi ta. 
27Abe shishiindu shaakhaba she shiibya, ne niyo ishiiyila busa khuuba nga 
liikhalaamba; ikhaba buroonzi ifuuntsakilila busa nga ufuuntsakilila shisaala 
shishabola khaale. 
28Abe waakhalasa bufumo bwe buyiingo sibunyala bwaakila niyo yaatitukha ta; 
abe waakhalasa kamabaale kafwaana busa nga ukholowa likhuutsi. 
29Imiimbo yakhaba imboofu irye, ili busa nga likhuutsi; waakhakholowa liifumo 
seshikiwambakho ta. 
30Kamakhakayu ke muunda aasi kaayokiya nga bikholoontsyo bye tsinyuungu; 
nga kwikhuruura kuŋuula aasi afwaana busa nga isi basiinyile ni kuusaala. 
31Kushusaŋana kameetsi ke mu nyaantsa kafwaana busa nga kakaali 
khuututuba; kukila kameetsi kasaantsa nga kamafura ke tsiinyanyi khu mulilo. 
32Nga kutsya kulekha luufulo khu meetsi lulikho lumulikha busa, yafwaana uri 
inyaantsa yoosi ili iye liifulo liwaanga. 



1108 

 

 
Ibayibuli Ingwalaafu 

© 2016 Bible Society of Uganda. 
  

 

 

33Mbaawo shibuumbe shoosi khu shibala sheesi unyala waakileekhaasakho ta; 
kuli shibuumbe shishikhali ni khuurya ta. 
34Biisolo bibiindi byoosi, mbaawo sheesi nikwo kubibalamo ta; nikwo kuli ni 
kamaani kwawula bisolo byoosi. 

Yobu 42 

Yobu elamo Umukasya 

1Lwanyuma Yobu weelamo Umukasya nga aloma ari: 

2Mukasya, ise naamanya indi iwe uli umunyali wa byoosi; iwe ukhola buli sheesi 
ukana khuukhola shoositsana. 
3 Iwe undeebire ise isi naamisa bunyala khukhwikanakana kamakhula koowo; 
Ilala, ise byeesi inganikhile, inganikhiile mu busilu, Ise inganikhile khu biindu 
byeesi ikhaamanya ta; khu biindu bibiili angaaki naabi byeesi ise ikhanyala 
naamanya ta. 
4 Iwe waanomela ise uri indekeerese nga ulikho ukanikha; uri niilemo bireebo 
byeesi ureebire. 
5Makiboole abe ise byeesi namanya bibikhuwaamba khus'iiwe, abe bili ibyo 
byeesi ise nawulila busa khukhwaama khu baandu babaandi; ne ari ise 
samweene nakhuboone iwe ni tsiimoni tsyase. 
6Ni nashiryo ise kamaŋaanyu kaamambile khulwe ibyo byeesi inomile, ari khayo 
niikhale mu lifukhuulu ni likoshe, khukhwookesanisa khukhwibiiyisa khwase. 

Khuumaliilisa 

7Lwanyuma nga Umukasya waamalile khuukanikha isi Yobu, kila alomela Elifasi 
ari: “Ise naakhukhalaliile iwe ni basaale boowo boombi. Khulwekhuuba inywe 
simunganikhilekho bibiindu bya ŋali, nga umwakaanisi wase Yobu naakholile 
ta. 
8Nashiryo, ari muli khuubukula tsiyeeyi musaafu, ni kamamiiku musaafu 
mubiyilile Yobu, mubiwaaneyo nga isaayilo yeenywe intsoshe. Kane 
umwakaanisi wase Yobu abaloombele inywe, ni nase kane ifukiilise 
khuuloomba khweewe, nio akile ise indekhe khubawe inywe shitaambiso 
khulwe busilu bweenywe ta. Khulwekhuuba inywe simunganikhilekho bya ŋali 
nga umwakaanisi wase Yobu n'aakholele ta.” 
9Ni nashiryo, Elifasi, nga abe uwaama i Tema, ni Bilidadi, nga abe uwaama i 
Shuwa, ni Zofari, nga abe uwaama i Namasi, baatsya baakhola nga Umukasya 
n'aabalomela. Shaakila Umukasya waafukiilisa khuuloomba khwa Yobu. 
10 Lwanyuma lwayo, nga Yobu waamalile khuuloombela basaale beewe batsana, 
Umukasya waamwiisilawo bye buyiindifu bweewe, nga byoolamo kimiluundi 
kibili khuuminyisa ni byeesi aaba ni nabyo amakiboole. 

11Lwanyuma lwayo, babandaaye ba Yobu besaani ni bekhaana, atweela ni 
basaale beewe beesi aaba ni nabo makiboole, baatsya isi ali, baliila atweela 
kamayiiya muntsu yeewe. Baamulila naluundi baamusaasila khulwe byo byoosi 
byeesi Umukasya aamukholakho. Buli mutweela waamuwa tsinusu ni intsiyi 
iy'ezaabu. 
12Aryo Umukasya waawa tsiikhabi buulamu bwa Yobu bwaanyuma 
khuuminyisa ni bweesi aabamo makiboole. Waaba ni kamasheese kumukaanda 
mutweela ni bikana bine (14,000), ni tsiŋamiya bikana bisesaba (6,000), ni 
tsikhaafu bikana bibili (2,000), ni tsisikilya shikana shitweela (1,000). 
13Wasaala babaana liikhumi: basooleli musaafu ni bakhaana bataru. 

14Umukhaana umukiboole waamutwiikha ari Yemima, ukhola khabili ari Keziya, 
ukhola khataru ari Kereni Hapuki. 
15Mu shibala mwoosi abe mbaawo bakhasi babaamiliha nga bakhaana ba Yobu 
ta. Paapa waabwe nabo waabawa kumukabo khu biindu byeesi aaba ni nabyo, 
mu saambo niyo indweela nga ni aawa babaandayaabwe basaani. 
16Lwanyuma lweebyo, Yobu waamenya khuumala kimiiko shitoondo shitweela, 
ni kamakhumi kane (140), woola ni khuuwaamba khu beetsukhulu, biisoni, 
biimiila, ni bitsookhe. 
17Yobu waamenya woola mu makheengo, waafwa nga ali umusaakhulu uwe 
kimiiko kimikali naabi. 

Tsizabuli 

Tsizabuli 1 

SHIITABO SHIIKIBOOLE 

(Tsizabuli 1—41) 
Kumwikhoyo kwa ŋali 

1Ali ni khabi umuundu uyo ukhakholela khu makyesi ke babaandu baboonaki ta, 
namwe waaloondelela intsibirisa iye baboonaki ta, namwe khukhwikhala 
atweela ni naabo babaalekelesa Wele ta. 
2Ne khuurusakho ndi anyoola kumwikhoyo mu khuuloondelela kamakaambila 
k'Omukasya, naluundi mu makaambila keeneko nimwo mweesi ambaasila shiilo 
ni kumuusi. 
3 Umuundu uyo afwaananisibwa ni kuusaala kukwabyaalibwa khu ndulo khwe 
luluutsi, kukwaana bibyaamo byakwo mu mbuka inyene iyaakhila, luundi 
kamasaafu kaakwo sikaniaala ta. Na buli shiindu shoosi sheesi akhola, 
shimutsiila buulayi. 
4Ne babaandu baabi sibalikho baryo na khafwiiti ta, akhali bali busa nga 
likhuutsi lyeesi imbewo itamuusa. 
5Nashiryo babaandu baboonaki sibalinyala khuukumila shifukhu khweesi Wele 
alikhalilakho kumusaango ta, namwe sibalinyala khukhwitubaasa atweela ni 
babaandu bakhosefu ba Wele ta. 
6Umukasya atseeta intsibirisa ye bakhosefu, ne intsibirisa iye babaandu 
baboonaki ibayila mu khuhela. 

Tsizabuli 2 

Umuyiinga umurobole uwa Wele 

1 Lwashiina kamanaambo kambaasa bye bisaayumba? Ni babaandu lwashiina 
bambaasa bibikhalimo ta? 
2Bayiinga be shibala beemikha nga berekekhele, ni bawuli bateesela atweela 
khuukhaandisa Umukasya n'umuyiinga weewe umurobole, 
3nga baloma bari, “khakhwirusekho buuwuli bwaabwe, khakhwiyabule 
kiminyololo kyaabwe.” 
4Ne Umukasya uwikhala khu shitsoloŋo angaaki mwikulu abatsekhelela busa, 
luundi waalekelesa tsinengekharengekha tsaabwe. 
5Lwanyuma mu lirima lyeewe waabarafuyila luundi waaraambisa buurafu 
bweewe buukali khuubariisariisa nga aloma ari, 
6“Khu lukiingi lwase lukhosefu Sayuuni, ise naayikhasakho umuyiinga wase.” 

7 Umuyiinga tsana waaloma ari, “Kane ingukuule likaambila mweesi Umukasya 
anomela ari, ‘Iwe uli umwaana wase, shaleelo ise neekyelile Paapa woowo. 
8Ari n'unoombe ise shishiindu shoosi sheesi ukana, ni nase kane ikhuwe iwe 
kamanaambo koosi nga buusikha bwoowo, ni shibala shoosi shibe shishoowo. 
9 Iwe ulibafuniaaka nga uraambisa imiimbo iye shiibya, ulibabulyungula nga ni 
babulyungula inyuungu iye liloba.’ ” 
10Nashiryo, ari inywe bayiinga ni mundekeerese, mwiyike, mube ni kamakesi 
inywe baawuli be shibala. 
11Ni mwakaanise Umukasya nga muli ni khuumurya naluundi nga muli baawolu. 

12Fukhamilila umuyiinga lwe khuumurya, nio manya alekhe khukhalala ta, 
shishinyala khuubareerera khuuhela. Lwekhuuba lirima lyeewe linyukha 
khaangu. Bali ni khabi abo babaamwiyunayo isi ali lwe buliindi. 

Tsizabuli 3 

Khuuloomba khwe kumutikhinyi 

1O Umukasya, baasiku baase nga bali baakali! Bali baakali abo babenyukha 
khukhuuntsibwakala ise! 
2Bali baakali babaanganikhakho bari, “Wele singene amuyeete ta!” 

3Ne iwe Umukasya, iwe niye uuli ingabo yase, iyintsibotokheleele. Iwe niye 
uwumbeesa ise shiriifwa! Iwe niye uwuntsisamo kamaani! 
4Ise nilootsela angaaki isi Umukasya nga ngana buyeeti, ni naye waantsilamo, 
nga emikha khu lukiingi lweewe lukhosefu. 
5Ise niyalisa aasi naakona liilo, luundi naasisimukha, lwekhuuba Umukasya niye 
uwuniinda ise. 
6Ise sinariirekho lwe bikana ni bikana bye baasiku babaantsibotokheleele 
khukhuunangana ta. 
7O Umukasya, yinyukha umbonese! N'umbonese O Wele wase! Iwe ukhupa 
baasiku baase waabara aasi, waabalekha nga baweelemo kamaani. 
8Buwonesi bwaama isi Umukasya, khali ni khabi yoowo ibeele khu baandu 
boowo. 

Tsizabuli 4 

Khuuloomba khwe angoloobe 

1O Wele, n'untsilemo nga naakhuloombele, Iwe uli umuliindi wase. Ise ni naba 
mu bukosi, iwe wanjeeta. N'umaambile shiisa ari, uwulile khuuloomba khwase. 

2Inywe babaandu mulyoolesa eena khuulekha khuntsisamo ise shiriifwa? 
Mulyoolesa eena khuukana bibiindu bibikhalimo kumukaso ta, ni 
khuuloondelela bye bubeeyi? 
3Ne inywe ni mushebulile muri, Umukasya waaroboole abo babaamukana 
khuuba babaandu beewe. Ni naye ambulila ise nga naamwilootseele. 
4 Inywe nimunikine khulwe khuurya, naluundi mwaakamise khukhwoonaka 
khweenywe; shino mushambaasekho naabi mu myoyo kyeenywe nga 
mwaakonele mu bulili bweenywe. 
5Muwaaneyo biwaanwa bibyaakhila isi Umukasya, naluundi mumwiyikine niye. 

6Iliwo baakali babaaloomba bari, “O Umukasya, n'ukhuwe tsikhabi tsitsiindi! 
Ukhwaburusile buwaanga bwe shiisa shoowo!” 
7Wambeele ise kumwikhoyo kumukali mu mwoyo kwase, kufuurisa ni 
kumwikhoyo kweesi baalala bafuna mu musalo kwaabwe kwe biilyo ni viini. 
8Ari ise kane niyalise aasi naluundi ingone liilo mu lukoosi, lwekhuuba iwe 
Umukasya, iwe wenyene niye uwuniinda ise naaba mu lukoosi, nio naalekha 
khurya ta. 

Tsizabuli 5 

Khuuloomba buyeeti khukhwaama isi Wele 

1Rekeeresa bilomo byase, O Umukasya, n'ureyo kumwoyo isi khukhwilootsa 
khwase. 
2Rekeeresa khuulila khwase unjeete, iwe Wele wase luundi Umuyiinga wase, 
lwekhuuba ise nareerire khuulila khwase isi uli. 
3O Umukasya, kumutikhinyi uwulila likono lyase; antsye nga bwasheele ise 
imbaanayo khuuloomba khwase, lwanyuma naaliindilila sheesi kane untsilemo. 
4Lwekhuuba iwe s'uli Wele uwikhoyela bubwoonaki ta, naluundi s'ufukiilila 
bubwoonaki bwakhwiitsa aambi ta. 
5Iwe s'ufukiilila abo babeyiinga khukhwiitsa is'uli ta, naluundi iwe ubiyila abo 
boosi babaakhola bye bubwoonaki. 
6Iwe woonakisa abo boosi babaakanikha bye bubeeyi, ulekelesa abo babaali be 
bituluungu naluundi be tsimbomelo. 
7Ne ise, khulwe khuukana khwoowo khuukali, kane ninjilatsake mu ntsu yoowo, 
indyo ikhwisaayile iwe mu Lisaayilo lyoowo Likhosefu, ni khuukhurya iwe 
khuukali. 
8O Umukasya n'unaangirire ise khuukhola byeesi iwe ukana, lwekhuuba baasiku 
baase bali baakali; n'ungwalaasile kumukhoosi kwoowo ingukyeendatsakilemo. 

9 Lwekhuuba byeesi baasiku baase baloma sibiyikinikha ta, lwekhuuba sheesi 
bakana nikhwo khukhwoonakisa. Lulimi lwe baasiku silukanikha byaŋali ta, 
naluundi byeesi bakanikha bili bye bubeeyi byonyene. 
10O Wele, n'ubakhalile kumusaango luundi ubawe shitaambiso; khali babeene 
bakwiile mu mireko kyaabwe. N'ubasiindikhilise ibulafu khuurula mu moni 
tsoowo lwe bibyoonako byaabwe biikali; lwekhuuba nibo baakhuminyaaliile 
iwe. 
11Ne khayo abo babaakhwiyikina iwe bekhoye, baryo beembatsake lwe 
kumwikhoyo busheele. Wamweene n'ubaliinde, nio manya abo babaakhukana 
basangaalile mwiiwe. 
12Lwekhuuba iwe, O Umukasya, uwa tsikhabi abo babaakhola byeesi ukana. 
Buulayi bwoowo bubaliinde nibo nga ingabo. 

Tsizabuli 6 

Khuuloomba nga khuli mu bukosi 

1 O Umukasya, ukhaakhalila ise kumusaango nga uli mu lirima ta, ukhaamba ise 
shitaambiso nga uli umukhalafu ta. 
2Umukasya, n'umaambile ise shiisa lwekhuuba naawetsekheleele naabi. O 
Umukasya, n'umbonese ise lwekhuuba ingunyi yaamaambile. 
3Kumwoyo kwase nakwo kwetsuule kumutaambo kumukali. Ne iwe, O 
Umukasya, ulyoolesa imbuka shiina nga akhunjeeta ta? 
4N'ukobole, O Umukasya, uwonese buulamu bwase; n'umbonese lwe khuukana 
khwoowo khuukali. 
5Lwekhuuba babaafwa sibanyala khuukhuushebulila iwe ta; n'imakoombe 
mbaawo unyala waakhuruuya iwe ta. 
6Ise naaluwile lwe kumutaambo kumukali; buli shiilo bulili bwase butora lwe 
kamasika kaase; ni lisisinwe lyase litora lwe khuulila khuukali. 
7Tsimoni tsase tsawaambibwile luukhaleesi lwe kumutaambo, naluundi tsimoni 
tsase tsaabiimbile lwe khuulila khwase khweesi baasiku baase baandisamo. 
8 Nimurure isiindi inywe mweesi babaakhola bye bubwoonaki; lwekhuuba 
Umukasya waawuliile luwuungu lwe khuulila khwase. 
9Umukasya waawuliile khukhwikoontselela khwase; aryo waakaniile 
khuuloomba khwase. 
10Baasiku baase baliswaala, bawaambisibwe tsisoni lwe khuuwulibwa 
khwaabwe; mu khukaraangarana khuukali balitimisibwa khaangu barurewo 
nga baaswaalile busa. 

Tsizabuli 7 

Khuuloomba isi Wele khw'omuundu utaambisibwa 

1O Umukasya Wele wase, ise nilukhila is'uli; n'umbonese ise khukhwaama isi 
abo babaaweentsa khukhuuntsira ise, naluundi unduse mu bukosi 
2nio balekhe khukhuundyenuulakamo ise nga italanyi n'ikhola sheesi ilya ta, 
naluundi balekhe khukhuumbila isi bakana nga mbaawo unyala 
khukhuumbonesa ise ta. 
3O Umukasya Wele wase, noola iliwo shishiindu sheesi nakhola nga shino, noola 
iliwo shiibi shoosi sheesi ise nakhola, 
4noola iliwo musaale wase yeesi isi ise nalyamo luwomelo, namwe noola nga 
iliwo umusiku wase isi natsiinisa nga mbaawo ilomo yoosi ta, 
5lweesho khayo baasiku baase baandimise bamaambe, baasambakilile aasi 
luundi baantsire, baryo baandekhe nga naakalamiliile busa mwifukhuulu. 
6O Umukasya, yinyukha ni lirima lyoowo liikali usoolanise baasiku baase; O 
Wele wase, siisimukha unjeete! Iwe wamweene lakila uri abewo bwa ŋali mu 
khukhala kimisaango. 
7Lekha babaandu boowo be mu manaambo koosi babusane bakhwibotokhelele 
iwe, uryo ube umuwuli waabwe boosi nga uli khu shitsoloŋo shoowo mu ngaaki. 
8O Umukasya, iwe niye umukayi we babaandu boosi, uryo n'ungaye ise, nga 
bukwalaafu bwase ni buli, naluundi iwe waamanya uri ise s'indikho 
kumusaango ta. 
9 Iwe uli Wele umukwalaafu wimenielesa kimyoyo ni bibyambaaso, n'umalewo 
buubi bwe baboonaki, ne abo babaali bakwalaafu ubawandalase. 
10Wele niye ingabo yase mweesi nibisa, niye awonesa uyo uwe kumwoyo 
kumulayi. 
11Wele niye umukhali we kimisaango uwaŋali, buli busheele ekiitsa baabi. 

12Ne babaandu baabi ni balekha khukhwibiiyisa ta, Wele kane awakale lurima 
lweewe; waafuumbile buyiingo bweewe waaburekekhelele khuulasa; 
13luundi waarekekhele bye busoolo byeewe bibihesa, waarekekhele buyiingo 
bweewe bwe kumulilo. 
14Ni mubone nga babaandu baabi ni bambaasa khuukhola buubi, betsuule 
bibyambaaso bye bumoyaani, luundi bibisaala bubeeyi. 
15Barekekhela bashaabwe kimireko nga bayaba kamalowo, ne babeene ndi 
bashuukha baakakwamo. 
16Bumoyaani bwaabwe bushuukha bwaabakobolela babeene, ni buutsiina bwe 
bituluungu byaabwe bubakobolela nibo. 
17Ise kane isiimatsake Umukasya lwekhuuba niye ali uwaŋali, naluundi kane ise 
niimbatsake kimyeenya kye khuuruuya lisiina ly'Omukasya, niye uli angaaki 
luukali. 

Tsizabuli 8 

Shiriifwa sha Wele 

1O Umukasya, iwe Umukasya weefwe, nga lisiina lyoowo lili likhulu naabi mu 
shibala shoosi! Shiriifwa shoowo shiruuyibwa khukhwoola mwikulu. 
2 Nisho shikila batsweenge ni babaanuuna baaruuya ni kiminwa kyaabwe. Iwe 
waayiyombekhelakho lumako khukhwiwonesa isi baasiku boowo, ni 
khukhwakamisa buli muundu yeesi ukhukhaandisa. 
3Ise naasamiliile busa lwe khukhwiyaanga, nga naalolile mu ngaaki mwikulu 
lyeesi wakhola ni kamakhono koowo, ni kumweesi ni tsinieniesi byeesi warawo. 
4 Umuundu niye shiina iwe khuumwaambaasakho, namwe iwe 
khukhwiinaanayo isi ifwe babaandu buundu busa? 
5Ne bona isaambo isi iwe wamubuumbamo, waamurakho liyabi lye shiriifwa ni 
lukoosi, ataambakho khakyeekhe alekhaane ni nawe Wele. 
6 Wamuwa bunyala khuuwula bibiindu byoosi byeesi iwe wakhola ni 
kamakhono koowo, waara bibiindu byoosi mu bunyala bweewe. 
7Kamasheese koosi ni tsikhaafu, ni tsisolo tsoosi tse mwirome natso, 

8ni binywiinywi bye mu ngaaki, ni tsinyeeni tse mu meetsi, ni bibuumbe byoosi 
bibiili mu nyaantsa waabira mu bunyala bweewe. 
9O Umukasya, Mukasya weefwe, nga lisiina lyoowo lili likhulu naabi mu shibala 
shoosi! 

Tsizabuli 9 

Khuusiima Wele 

1O Umukasya, kane ise ikhusiimatsake iwe ni kumwoyo kwase kwoosi. Kane ise 
imboolelesatsake buraambi bwoowo buulayi bwe kamakaanga bwoosi. 
2Ise kane nikhoyatsakile luundi niitikitilatsakile mwiiwe, kane niimbatsake 
kimyeenya khuubuyilisa lisiina lyoowo, Iwe uli angaaki luukali. 
3Iwe nga waabonekhele, baasiku baase batima belukha, baakwa aasi luundi 
baahela. 
4Lwekhuuba iwe mu khukhala kimisaango khwoowo uli uwa ŋali; wikhala khu 
shitsoloŋo shoowo waakhala kimisaango mu bwa ŋali washifuumbula uri ise 
siindikho ni kumusaango ta. 
5Iwe wakhookhela babaandu be kamanaambo, waahesa abo babaali baboonaki; 
singene bamanyikhanekho luundi biilo ni biilo ta. 
6Baasiku beefwe baweelelewo ilala biilo ni biilo; waasambulakile biriimba 
byaabwe, singene abewo ubashebulila luundi ta. 

7Ne Umukasya niye ali Umuyiinga biilo ni biilo; waarekekhawo shitsoloŋo 
sheewe khweesi akhalila kimisaango. 
8Niye awula shibala shoosi mu bukwalaafu, akhalila kamanaambo koosi 
kumusaango mu bwa ŋali. 
9Umukasya niye Lumako luwaangafu lulweene lw'abo babaakubyeengebwa, 
niye isi belukhilayo mu mbuka iye bikosi. 
10Ni naabo babafukiilila mwiiwe, O Umukasya, bakhwiyikina iwe, lwekhuuba 
iwe siwayantsukhakho abo babeetsa is'uli ta. 
11Ni mwiimbe nga muruuya Umukasya, niye uwikhala mu Sayuuni! Ni 
muboolele kamanaambo koosi buraambi bweewe buulayi! 
12Lwekhuuba Wele ashebulila abo boosi babataambisibwa; niye s'ebilila 
khuulila khwaabwe ta, naluundi awa shitaambiso abo babaabakholakho buubi. 
13O Umukasya, n'umaambile ise shiisa, n'ubone isaambo isi abo babaambiyila 
baantsiinisamo, n'umbonese ise indekhe khuutsya imakoombe ta. 
14Nio nase inyale khukhwiimikha khu ngaaki ni khuuruuya lubuyi lwoowo akari 
mu baandu be mu Yerusalemu. Inyale khukhwikhoya lwekhuuba iwe 
wambonesele ise. 
15Babaandu be kamanaambo bakwiile mu malowo keesi babeene bayaba, 
bawaambikhiile mu mireko kyeesi babeene baareka. 
16Umukasya umweene weyokesaniile mu khukhala kimisaango mu bukwalaafu, 
ni babaandu baabi bawaambikhiile mwiibyo byeesi babeene baakhola. 
17Babaandu baabi boosi, ni naabo babekaana Wele, baliitsya mu khuhela. 

18Ne bataambi niye alibashebulila biifukhu byoosi, ni kumwiyikino kweesi 
babaandu be aasi bali ni nakwo singene kuwewo ta biilo ni biilo. 
19Yinyukha, O Umukasya, ukhalekha babaandu baakhulekelesa baryo ta; reera 
babaandu be kamanaambo koosi mu moni tsoowo ubakhalile kumusaango. 
20O Umukasya, n'ubariise! Lekha babaandu bamanye bari nibo bali babaandu 
buundu busa. 

Tsizabuli 10 

Umukasya ayeeta babaali buubi 

1O Umukasya, lwashiina wiimikha aleeyi? Lwashiina wiibisa nga ifwe khuli mu 
mbuka iye bikosi? 
2Babaandu baabi beyiinga bakubyeenga bataambi; khali baaba babeene 
bawaambibwiile mu mireko kyaabwe kyeesi baba baarekile. 
3Baboonaki bebuyila lwe khukhwiwuuma khwaabwe khuubi, n'umuundu we 
kumuluungo atyaaba luundi wekaana Umukasya. 

4Babaandu baboonaki mu khwiyiinga khwaawe sibenaanayo khuuweentsa 
Wele ta; nibo mu byambaaso byaabwe baloma busa bari, “Wele s'aliwo ta.” 
5Baboonaki mu buli byeesi bakhola bibatsiila buulayi. Ne isaambo isi Wele 
akhalamo kimisaango, nibo sibakimanya ta. Nibo balekelesa baasiku baabwe 
boosi. 
6Mu myoyo kyaabwe bambaasa bari “Mbaawo shishinyala shaabakhaasa ta,” 
naluundi bari “Mbaawo bukosi bwoosi biilo ni biilo ta.” 
7 Mu bilomo byeesi bakanikha byetsuulemo khuutsuba, ni buwombesi, ni 
khuumiinikhilisa; baanguyilisa naabi khuukanikha bilomo bibiikhalasa ni bye 
tsimbomelo. 
8Nibo beebisa, beereka mu byaalo, nga baliindilila khukhwiira babaandu 
babaakhalikho ni kumusaango ta. Bekhala bebuula babone abo babaakhenyala 
ta, 
9beebisa beereka busa nga italanyi niyibisa mwifuluma. Beebisa banyale 
khufwakhila bataambi, babayile nga babaakhweeselesa mu mireko kyaabwe. 
10Basaambakilila aasi abo babaakhali ni kamaani ta, baraambisa kamaani 
kaabwe khuurekula batoro babaakhupa aasi. 
11Baboonaki bambaasa mu myoyo kyaabwe bari, “Wele waayibilila! 
Webiimbiliile mu moni, s'atsya khukhubona ta!” 
12O Umukasya, yinyukha! O Wele yinyusa kumukhono kwoowo, uyeete abo 
babaakholaka shiisa. 
13Lwashiina baboonaki balekelesa Wele? Mu myoyo kyaabwe baloma bari, 
“Wele s'akhuwa ifwe shitaambiso ta.” 
14Ne iwe Wele ubona, waalolelela kumutaambo kuno ni khuutaambisibwa 
khuno. Iwe busheele uli mwirekefu khuuyeeta. Umuundu ukhenyala ta 
ewaanayo mu makhono koowo, lwekhuuba iwe busheele uli umuyeeti we 
baafuubi. 
15Funiaaka kamaani ke babaandu baboonaki ni baabi; n'ubawe shitaambiso lwe 
buubi bwaabwe bweesi bakholele khukhwoolesa ni kane baweelewo ilala. 
16Umukasya niye Umuyiinga biilo ni biilo; kamanaambo kakaakhamwisaaya ta 
kaliihela, kakoraane karurewo mu shibala sheewe. 
17O Umukasya, iwe uwulila babaandu boowo be aasi byeesi baloomba, kane 
winaaneyo isi bali ubeesemo kamaani. 
18Iwe uwulila khuulila khwaabo babaamiinilisibwa ni khwaabo babaali 
baafuubi; iwe kane ukhalewo nga umanya uri nibo sibali ni kumusaango ta, nio 
babaandu buundu be mu shibala balekhe khubariisariisa ta. 

Tsizabuli 11 

Khukhwiyikina Umukasya 

1Ise buliindi bwase buli mu Mukasya; inywe munyala muryeena khukhuunoma 
ise muri, “Pamburukha nga khanywiinywi wilukhile mu njiinji? 
2Lwekhuuba baboonaki baakhweesile buyiingo bwaabwe, buufumo baaburekile 
khu buyiingo, bakana khulasila babaandu baalayi mu shilima. 
3N'iiba nga kumusiinji kutsya khwoonakisibwa, umuundu umulayi anyala 
waakholawo shiina?” 
4Umukasya ali mu Lisaayilo lyeewe Likhulu, shitsoloŋo sheewe shili mwikulu. 
Alolelela babaandu boosi, naluundi waamanya byoosi byeesi bakhola. 
5Umukasya emenielesa bakwalaafu ni baabi beene shitweela busa, abiiyila abo 
babaakana khuukhola bye shituluungu. 
6Atsukhilila khu boonaki kamaanda ke kumulilo ni bunoro, ni mbewo imbile 
iyoosha niyo iliiba kumukabo kwaabwe. 
7Lwekhuuba Umukasya ali Umukwalaafu, naluundi niye akana bye bukwalaafu, 
ni naabo babaabikhola, kane bamenyatsake mu moni tseewe. 

Tsizabuli 12 

Khuuloomba buyeeti 

1O Umukasya, n'ukhuyeete, lwekhuuba mbaawo umuundu umulayi namutweela 
uramilewo ta; babaandu babeyikinwa baaweelewo, mbaawo namutweela ta. 
2Boosi buli mutweela akanikha bye bubeeyi isi uwashe, beruuyaka babeene 
luundi bakanikha bibiikhalimo ta. 
3O Umukasya, n'usilise kiminwa kikikanikha bye khukhwiyiinga, fuunikha 
kiminwa ikyo kikiibuyila nga kiloma kiri; 
4“Lwe bilomo byeefwe khufuna byeesi khukana, kane khukanikhe byeesi 
khukana, naanu unyala waakhureesa ifwe?” 
5Ne ari Umukasya aloma ari, “Ari kane ninyukhe niitse, lwekhuuba bataambi 
bamiinilisibwa, barusibwakho bibiindu byaabwe, abo babataambisibwa 
belootsa nga bali mu butsiina. Ni nase kane imbawe buyeeti bweesi bakana.” 
6Byeesi Umukasya asuubisa bili bya ŋali, bili bikumu nga ifeetsa ingumu imalile 
khuuŋaŋasibwila mu mulilo khuumala kimiluundi musaafu. 
7O Umukasya, iwe n'ukhuliinde ifwe, ukhutseete khukhwaama isi babaandu 
baabi be kumuboolo kuno. 
8Babaandu baabi baasalaniile buli aandu oosi, shiibi nisho sheesi babaandu ndi 
baruuya. 

Tsizabuli 13 

Khuuloomba buyeeti 

1O Umukasya, ulintsibilila ise khukhwoolesa liina? Iwe ulintsibisakho 
khukhwoolesa liina? 
2Ise indyoolesa eena khukhwikhaliliikha butsiina? Indyoolesa eena khuuba ni 
kumutaambo mu buulamu bwase shiilo ni kumuusi? Baasiku baase balyoolesa 
eena nga bebuyila lwe khukhuuntsiinisa ise? 
3O Umukasya Wele wase naakhwikoontseleele n'untsambaasekho unjeete. 
N'ungobosemo kamaani nio indekhe khufwa ta. 
4Ukhalekha baasiku baase baaloma bari, “Khwaamuwulile ta.” Ukhabalekha 
khukhwikhoya lwe khuukwa khwase ta. 
5Ne ise niyikina khuukana khwoowo khukhuukhawawo ta; kumwoyo kwase 
kane kwikhoyatsakile mu buwonesi bubwaama is'uli. 
6O Umukasya, ise kane ikhwiimbatsakile kimyeenya, lwekhuuba wakholeele ise 
biilayi biikali. 

Tsizabuli 14 

Buubi bwe babaandu 

1 Babaandu baasilu mu myoyo kyaabwe baloma bari, “Wele s'aliwo ta.” Boosi 
baayonekha, baakholile bibyoonako bibikhakholikha ta, mbaawo namutweela 
ukhola biilayi ta. 
2Umukasya emikha mwikulu waalola aasi khu baandu, khuubona noola iliwo 
babaakhola bye kamakyesi, babesaaya Wele. 
3Ne boosi baaborokha, boosi khuuyilila atweela baayonekha, mbaawo 
namutweela ukhola biilayi ta, mbaawo akhaba namutweela ta. 
4Umukasya areeba ari, “Mu boosi babaakhola buubi, mbaawo namutweela 
ulikho ni kamakyesi ta? Balumaka babaandu baase nga babaalumaka biilyo, ne 
nga sibaloomba isi ise ta.” 
5Ne nibo baliba ni khuurya khuukali, lwekhuuba Wele ali atweela ni kumuboolo 
kwe bakwalaafu. 
6Babaandu baabi boonakisa tsiŋoonaŋoona ts'omutaambi, ne umutaambi 
elukhila isi Umukasya. 
7Ise nikoontselela ndi khali buwonesi bwa Isiraeli bwaamile mu Sayuuni! 
Umukasya n'alikobosawo luundi tsikhabi tse babaandu beewe, ba Isiraeli 
balikhoya luundi balitikitya! 

Tsizabuli 15 

Byeesi Wele akana 

1O Umukasya, naanu ukane anyalise khukhwinjilatsaka mu Lisaayilo lyoowo 
Likhosefu? Naanu ukane esaayatsakile khu lukiingi lwoowo lukwalaafu? 
2Kane abe umuundu ukhola bye bukwalaafu, luundi waakhola byeesi Wele 
akana, naluundi niye ukanikha bya ŋali mu mwoyo kweewe. 
3Naluundi kane abe umuundu ukhakanikha buubi khu baandi ta. Niye s'akhola 
basheewe buubi ta, namwe s'afukiilisa tsiŋaambo khu mwesanwa weewe ta. 
4Niye ali umuundu ulekelesa abo babaakhola bye bubwoonaki, ne babaarya 
Umukasya abeesamo lukoosi. Niye olelesa sheesi asuubisa ikhaba nga shili 
shihangafu shiryeena. 
5Niye s'akhopesa tsinusu tseewe ari nio afunekho kamafuurisa ta, naluundi niye 
sibamukulilila khuukanikha bye bubeeyi khu muundu ukhalikho kumusaango 
ta. Umuundu uyo ukhola bibiindu biilayi nga bino, singene ayeŋaanatsake biilo 
ni biilo ta. 

Tsizabuli 16 

Khuuloomba khwe khukhwiyikina 

1O Wele, n'uniinde lwekhuuba iwe niye isi ise ndimakayo waniinda. 
2Ise inoma Umukasya wase ndi, “Iwe uli Umukasya wase, biilayi byoosi byeesi 
ise ndi nabyo byaama isi iwe.” 
3Babaandu bakwalaafu ni baba mu shibala baba babeyikinwa, ni kumwikhoyo 
kwase kumukali kubawo khulwaabwe. 
4Babaandu babaakhalawo khukhwisaaya ba wele babaandi bereerakho 
kumutaambo kumukali. Ise singene nitubaase mu khuwaanayo tsisaayilo 
tsaabwe tse khukhwiira bisolo ta, namwe ise singene nisaaye ba wele baabwe 
ta. 
5Umukasya, iwe niye sheesi ndi nasho nga she buusikha bwase; Iwe niye 
uwuntsitsusa ise ni tsikhabi, buulamu bwase bwe buraangisi buli mu makhono 
koowo. 
6Ise bye kumukabo kwase byoosi byaantsiliile buulayi; kumukabo kwase kuli 
kumulayi ilala. 
7Ise imbuyilisa Umukasya lwekhuuba niye aamba ise kamakhula, ni mu shilo 
namwo kumwoyo kwase kungaambila. 
8Ise namanya ndi Umukasya ali ni nase busheele, ali aambi ni nase singene 
injiyaane ta. 
9Isho shikila kumwoyo kwase kwitsula kumwikhoyo, ni buulamu bwase bwaaba 
nga buli mu lukoosi. 
10 Lwekhuuba iwe s'undekha ise khuutsya imakoombe ta, namwe s'unyala 
waalekha umukhosefu woowo khuubola ta. 

11 Iwe untsokesa ise kumukhoosi kwe buulamu; mu moni tsoowo iliyo 
kumwikhoyo kumwitsufu, mu mukhono kwoowo kumulayi mulimo bibireera 
kumwikhoyo biilo ni biilo. 

Tsizabuli 17 

Khuuloomba khw'omuundu ukhalikho kumusaango ta 

1O Umukasya, wulila khukhwilootsa khwase khwa ŋali, niwinaaneyo urekeerese 
byeesi ikhuloomba. N'uwulile khuuloomba khwase khwa ŋali. 
2Iwe wenyene niye umanyile uri ise siindikho kumusaango ta, lwekhuuba iwe 
waamanya sha ŋali nga ni shili. 
3Iwe waamanya bibiili mu mwoyo kwase, abe waakheetsa mu shilo wantsema, 
singene unyoolemo ilomo yoosi imbi mwiise ta. Ise singanikhakho ilomo yoosi 
imbi ta. 
4Ise siindi nga babaandu babaandi ni bali ta; babaakanikhaka bilomo biibi, ise 
naakhuuloondelela tsintsila tsaabwe tse bituluungu ta. 
5Busheele ise injeendela mu mikhoosi kyoowo, naakhururatsakamo taawe. 

6O Wele, ise inoomba isi iwe, khulwekhuuba iwe untsilamo. Aso n'ureke 
khukhuru khwoowo, uwulile byeesi ise ikhuloomba. 
7Niwokyesanise khuukana khwoowo khwe kamaani, iwe Umuwonesi waabo 
babaatitukhila is'iwe, khu mukhono kwoowo kumulayi iliyo buwonesi. 
8N'uniinde ise nga shisikye ni shibiimba khu moni iye mukari, n'umbise mu 
shisiisa she tsindaaha tsoowo. 
9Umbonese khukhwaama khu babi babaanangana ise, ni khukhwaama khu 
baasiku baase babaambiyila ise, babaantsibotokhelela nga bakana 
khukhuuntsira. 
10Nibo sibalikho ni shiisa ta, ne bakanikha bye khukhwiyiinga byonyene. 

11Ari baantsibotokheleele, nga buli isi intsya baandeerekho tsimoni. 
Baandolelela nga baweentsa kumukhoosi kwe khukhuungwiisa ise aasi. 
12Bali busa nga italanyi iyibuulila isaanyi yayo, bali busa nga italanyi inyana 
iyirekekhile khuutyeenuulakamo isaanyi yayo. 
13O Umukasya, niwinyukhe usoolanise baasiku baase ubawule! N'uwonese 
buulamu bwase khukhwaama isi baabi nga uraambisa lurima lwoowo. 
14O Umukasya n'umbonese khukhwaama isi babaandu baabi, isi babaandu 
babaali na byoosi byeesi bakana mu buulamu bwe shibala. N'ubawe bibiindu 
biikali byeesi iwe wabaŋoonaŋoonela, ni babaana baabwe bafune bibibamala, ni 
bibiindi biramewo bibilimala ni babetsukhulu baabwe. 

15Ne ise ndikhubonakho lwekhuuba s'indikho ni shiibi ta; ise n'indisisimukha 
inditsusibwa ni kumwikhoyo, ni tsimoni tsase tsilikhubonakho khuusi iwe nga 
n'uli. 

Tsizabuli 18 

Kumweenya kwe khuusiima 

1O Umukasya, ise ikhukana iwe, iwe niye umuliindi wase. 
2Umukasya niye lulwaanda lwase, niye buliindi bwase. Wele wase niye 
lulwaanda lwase, niye bubwilukhilo bwase, niye uwuniinda nga ingabo yase. 
Niye aniinda, luundi andimiilila waaniinda buulayi. 
3Ise nilootsela Umukasya, niye waambonesa ise khukhwaama isi baasiku baase. 
Aryo niye aakha khuuruuyibwa. 
4Buwaangafu bwe khuufwa bwaantsibotokhelela ise, ni khuungu ye khuuhela 
yaantsikhakho. 
5Buwaangafu bwe khuufwa bwaantsibotokhelela ise, ni kimireko kye khuufwa 
kyeereka khukhuumaambisa ise. 
6Nga ndi mu mutaambo kwase, ise nelootsela Umukasya, nalilila Wele wase 
khukhuunjeeta. Ni naye aawulila likono lyase nga ali mu Lisaayilo lyeewe 
Likhosefu, naluundi waarekeeresa khuulila khwase khwe buyeeti. 
7Shiryo shibala shaanikina luundi shaatengaasibwa. Kimisiinji kye tsinjiinji 
tsyayeŋaana, lwekhuuba Wele aaba waakhalaale. 
8Lisuusi lyetuukha khukhwaama mu moolu keewe, ni kumulilo kukuutindiima 
ni kamaanda kakoosha, byaama mu mukhanwa mweewe. 
9Niye onuula likulu, weekha aasi, ni shishiilima shikali shaba aasi e bikyele 
byeewe. 
10Niye apamburukhila khu ndaaha tse shishiindu shishiili nga malayika 
waapamburukha ni kamaani kamakali nga ikhuungu niwuutsa. 
11Niye efuunikhilila mu shiilima shaamubisa, webiimbilila mu mafuumbi 
kamamali kaamwibotokhelela, kamafuumbi kakaareera ifula. 
12Kamararara ni kamaanda ke kumulilo byaama mu khumulikha khukhuuli mu 
moni tseewe, biryo byaabira busa mu mafuumbi ke kamaani ako. 
13Lwanyuma Umukasya waapapanukhila mwikulu, ni likono lyooyo uuli 
Angaaki luukali lyaawulilikha. Aryo abawo kamararara ni kamaanda ke 
kumulilo. 
14Niye alasa buyiingo bweewe, waasalanisa baasiku beewe, ni khuumulikha 
khuukali waabasalanisa boosi. 

15Mu lwaalo lwe nyaantsa mwabonekha, ni kumusiinji khweesi shibala 
shiimikhilekho kwabonekha ibulafu. O Umukasya, uryo nga ni wabarafuyila 
baasiku boowo, luundi wabakhookhela mu lirima lyoowo. 
16Umukasya ekhisa aasi kumukhono kweewe khukhwaama mwikulu, 
waambukula ise, waakhweesa ise khukhwaama mu meetsi kamakali waandusa 
ibulafu. 
17Niye ise khukhwaama isi baasiku baase be kamaani, ni khukhwaama isi 
babaambiiyila lwekhuuba baaba baafuura ise kamaani. 
18Baantsibwakala khu shifukhu sheesi naba nga ndi mu mutaambo, ne 
Umukasya niye uwaandimiilila. 
19Niye aanjeeta waandusa mu bukosi, waambonesa ise lwekhuuba antsikhoyela. 

20Umukasya aamba ise kumukheemba kwase lwe bukwalaafu bwase, naluundi 
aamba tsikhabi lwekhuuba ise sinabakho ni kumusaango kwoosi ta. 
21Lwekhuuba ise naloondelela kamakaambila k'Omukasya, naluundi 
naakhururakho khu mukhoosi kwa Wele wase ta. 
22Ise nawaamba kamakaambila keewe koosi, ni biilakilo byeewe, luundi 
naakhumiinyaalilakho kamakaambila keewe ta. 
23Ise sinabakho ni kumusaango mu moni tseewe ta, ise naayiliinda samweene 
khuulekha khukholakho shiibi shoosi ta. 
24Ni lwe lomo yino, kila Umukasya aamba ise shiwaanwa shase nga bukwalaafu 
bwase ni buli, lwekhuuba aashimanya ari ise siindikho ni kumusaango ta. 
25O Umukasya, iwe uli uwaŋali isi abo babaali baŋali is'uli, luundi uli 
umukhosefu isi abo babaali nga sibalikho ni lisaanda lyoosi ta. 
26Iwe uli Umukwalaafu isi abo babaali bakwalaafu, ne uli umurafu isi abo 
babaaborokha. 
27Iwe uwonesa abo babaali baawolu, ne iwe wikhisa aasi abo babeyiinga. 

28Iwe Umukasya Wele wase umaambisila itaala yase waamba buwaanga, 
ukalusa shishiilima sheesi indimo khuuba buwaanga. 
29Iwe unjeeta khuuwula baasiku baase, ni lwe bunyali bwoowo Wele wase, ise 
inyala khuuruuka tsimako tsaabwe. 
30Wele oyu tsintsila tseewe tsili tsingwalaafu, byeesi asuubisa biyikinikha. Niye 
ali ingabo y'abo boosi babaatimaka is'ali lwe buliindi. 
31Naanu niye uuli Wele? Akhali Umukasya yenyene niye uli Wele. Naanu niye 
lulwaanda lweefwe? Akhali Wele weefwe yenyene niye uuli lulwaanda. 
32Niye ali Wele uwumba ise kamaani, luundi niye uwuŋoonela intsila yase 
yaalekha khubamo buukosi ta. 
33 Niye awandalasa bikyele byase waabiwa kamaani byaaba nga bye khisi, aryo 
waaniindila mu njiinji nga ndi mu lukoosi. 

34Andeekela ise bye busoolo, nio naanyalisa khuutsanuusa buyiingo bwa 
buroonzi. 
35O Umukasya, iwe waayiimba ise ingabo ye buwonesi, ni kumukhono kwoowo 
kumulayi kwantsayilisile ise, ni buliindi bwoowo bwaakholile ise khuuba 
umuundu umukhulu naabi. 
36Wambalaayisiile ise intsila lwe bikyele byase, ni bikyele byase 
byaakhureremukha naakwa ta. 
37Ise ndimisa baasiku baase naabawaamba, naluundi singene indureyo ta 
khukhwoolesa nga naabaheseele ilala. 
38Mbakhupila ilala aasi, baalekha khunyala khukhwinyukhawo ta; baarama nga 
baakwiile aasi e bikyele byase. 
39Iwe niye uwuumba ise kamaani ke khuusoolana; luundi iwe niye ukila 
naawula baasiku baase. 
40Iwe niye uwaakila baasiku baase baatima baandurakho, ni naabo boosi 
babaambiyila nabahesa. 
41Nibo baalila lwe buyeeti, nga mbaawo na mutweela ubawonesa ta, belootsa isi 
Umukasya, ne niye s'abeelamo ta. 
42Ise mbatsuungaka bekyela busa nga lifukhuulu liliyilibwa ni mbewo; 
imbasaambakilila busa nga litosi lye khu mikhoosi. 
43Iwe wambonesa ise khukhwaama isi babaandu be bisaayumba; uryo 
waangalusa ise khuuba umuwuli we kamanaambo, babaandu abe beesi 
ikhaamanya ta, bekyela babaantsakaanisa ise. 
44Banaambo beetsa baafukhamilila ise; ni bawulila bilomo byase baabifukiilila. 

45Banaambo beene bawamo kamaani, beetsa nga banikina busa khukhwaama 
mu bifwo byaabwe mweesi beebisa. 
46Umukasya ali mulamu! Niye lulwaanda lwase, aruuyibwe naabi! Naluundi 
boolelesa bukhulu bwa Wele uwumbonesa ise. 
47Niye Wele uwunyalisisa ise khuuwula baasiku baase, weesa kamanaambo aasi 
aase 
48naluundi waambonesa ise khukhwaama isi baasiku baase. O Umukasya, iwe 
uwuumba ise kamaani waakila ise naawula baasiku baase, uniinde ise 
khukhwaama isi babaandu babetsuule buurafu. 
49 Lwashino shishiikila ikhuboolelesa akari mu manaambo, O Umukasya, kane 
niimbe khuukhubuyila lisiina lyoowo. 
50Wele awa buuwuli bwe kamaani isi umuyiinga weewe umurobole, naluundi 
okesanisa khuukana khuukali isi umurobole weewe, isi Dawudi n'isi 
babetsukhulu beewe biilo ni biilo. 

Tsizabuli 19 

Shiriifwa sha Wele 

1Likulu lyokyesana shiriifwa sha Wele; ni neebyo bibiili mwibaanga bibuula 
buraambi bwe kamakhono keewe. 
2Buli shifukhu shishibira shiboolelakho shishiindi shishiilakho, ni shiilo 
shishiwakho shiboolelakho shishiindi bye kamakyesi. 
3Mbaawo inganikha namwe bilomo byeesi biraambisa ta, ni likono lyabyo 
siliwulilikhana ta, 
4 ne likono lyabyo litsya lisalanila mu shibala shoosi, ni bilomo byabyo byaatsya 
byawulilikha iyo n'isi shibala shakama. Mu ngaaki iyo mwikulu nimwo mweesi 
Wele akholela inyaanga bubwikhalilo bwayo. 
5Inyaanga nyene iyo irura kumutikhinyi, nga n'ubona umusaani umweeha 
n'arura mu ntsu yeewe, naluundi irakikha lukyeendo lwayo yaba busa nga 
umutimi we tsiindimo uwe kamaani. 
6Irura nga yaama khu lubeka lutweela lwe likulu yaatsya khukhwoola khu 
lubeka luluundi; mbaawo shishiindu shoosi shishibisa khukhwaama khu 
bukhafu bwayo ta. 

Likaambila ly'Omukasya 

7Likaambila ly'Omukasya lili likwalaafu, nilyo lisamo kamaani bushaakha; 
khuuleekela khw'Omukasya khwiyikinikha, khuwa kamakyesi abo babaakhali 
nako ta. 
8Khuuleekela khw'Omukasya khuli khuukwalaafu, khwikhoyesa kumwoyo; 
likaambila ly'Omukasya lili likhosefu, lireera khuumanya mu byambaaso. 
9Khuurya Umukasya khuli khuulayi, nikhwo khwiloosela biilo ni biilo. Isaambo 
isi Umukasya akhalamo kimisaango ili iya ŋali, naluundi ili indayi buli busheele. 
10Ibyo nibyo bibyaakha khuukanibwa naabi khufuurakho ni zaabu ifuura 
buulayi; nibyo bili biitokota naabi khufuurisakho bubuushi bwe ntsushi 
bubweene. 
11Bibyeene ibyo nibyo bibireewula umwakaanisi woowo; ni khuubiloondeelela 
mulimo kumukheemba kumukali. 
12Ne naanu unyala khuubona bibyoonako byeewe umweene? Ise n'usiingekho 
bibyoonako byase bibiibisile. 
13N'uniinde ise umwakaanisi woowo khukhwaama khu bibyoonako bya 
lubuula; ukhaandekha byaanyalisa khukhuumbula ta! Nio nase ndyo imbe 
ukhalikho ni she khuubiyisibwa ta, imbe nga siindikho ni shishoonako she 
kamaani ta. 

14Khali bilomo bye mukhanwa mwase ni bibyambaaso bye mu mwoyo kwase, 
bisiimibwile mu moni tsoowo, O Umukasya, iwe niye isi nilukhilayo naluundi 
iwe niye umuwonesi wase. 

Tsizabuli 20 

Khuuloomba khwe khuuwula mu busoolo 

1Khali Umukasya akhwiililemo iwe byeesi uloomba nga uli mu bihangafu! Wele 
wa Yakobo khali akhuliindile! 
2Khali akhuweele iwe buyeeti khukhwaama mu shifwo sheewe shikhosefu, 
luundi khali akhutimiliile iwe nga emikha mu Sayuuni! 
3Khali afukiiliile biwaanwa byoowo byoosi, luundi khali ekhoyele tsisaayilo 
tsoowo tsintsoshe. 
4Khali akhuweele byoosi byeesi kumwoyo kwoowo kwikoomba, naluundi khali 
olelesele byoosi byeesi urengekharengekha! 
5Nafwe khuryo lwanyuma khukhupe liyoombo lwe kumwikhoyo nga iwe 
wafuurire mu busoolo, naluundi mu lisiina lya Wele weefwe ifwe khwitikitye 
nga khumuruuya! Khali Umukasya akhwililemo byoosi byeesi umwilootsela! 
6Ari namanyile ndi Umukasya kane awe umurobole weewe buyeeti; kane Wele 
nga wemile mwikulu lyeewe likhosefu amwiilemo, ni lwe bunyala bweewe kane 
amunyalisise khuuwula khwe kamaani kimiluundi kimikali. 
7Baalala beyikina kamakaali kaabwe ke bye busoolo, baalala beyikina 
tsiŋwaaŋwa tsaabwe; ne ifwe khwiyikina kamaani k'Omukasya Wele weefwe. 
8Babaandu babaafwaana baryo alibarekula bakwe aasi, ne ifwe khulinyukha 
khwiime khuwandalale. 
9O Umukasya, n'uwe umuyiinga khuuwula; ukhwiilemo ifwe nga khwelootsile. 

Tsizabuli 21 

Khuusiima lwe khuuwula busoolo 

1O Umukasya, umuyiinga ali musangaafu, lwekhuuba iwe niye umuwa kamaani; 
naluundi ekhoya lwekhuuba iwe umunyalisa khuuwula mu busoolo kimiluundi 
kimikali. 
2Iwe waamuweele sheesi kumwoyo kweewe kufuura khuukana, naluundi 
waamwililemo khuuloomba khweewe. 
3Iwe weetsa is'ali ni tsikhabi tsingali; uryo waamurakho khu murwe kweewe 
lihabi lye zaabu. 
4Niye aakhuloomba iwe buulamu bwa penani, nawe waabumuwa, naluundi 
wamuwa biifukhu bileeyi bye biilo ni biilo. 

5Shiriifwa sheewe shili shikali lwe kamaani koowo; waamuweele lubuyi ni 
bukhulu bukali. 
6Ilala wamuwa tsikhabi tse biifukhu byoosi, ni khuubawo khwoowo is'ali 
khumwitsusa ni kumwikhoyo. 
7Lwekhuuba umuyiinga niye eyikina Umukasya; ni lwekhuuba Umukasya 
amukana luukali, niye singene abekho ni she khuurya ta. 
8Umuyiinga aliwaamba baasiku beewe boosi; ni kumukhono kweewe 
aliwaamba abo boosi babaamubiyila. 
9Nga waabonekhele alibahesa busa nga kumulilo kukuutindiima. Umukasya 
alibahesa khulwe lirima lyeewe, ni kumulilo kulibamalawo. 
10Alimalawo babaana baabwe ni babetsukhulu baabwe; umuyiinga aliihesa 
babaana baabwe boosi khu shibala. 
11Abe baakhakhola tsimbomelo tsaabwe khu niye naluundi abe baakhakhaka 
barye, sibalinyala khuumukholakho buubi bwoosi ta. 
12Lwekhuuba alibalasamo buyiingo mu moni tsaabwe; boosi bashuukhe 
batitukhe batsye. 
13O Umukasya, ifwe khukhuruuya iwe lwe kamaani koowo kamakali! Ifwe kane 
khwiimbe kimyeenya khuruuye bunyala bwoowo. 

Tsizabuli 22 

Khuulila khwe kumutaambo 

1 Wele wase, Wele wase, iwe lwashiina undekhile? Lwashiina iwe umbeela aleeyi 
waalekha khunjeeta ta, naluundi waalekha khuwulila khuulila khwase ta? 
2O Wele wase, ikhwilootsela kumuusi, ne iwe siwilamo ta; ni mu shilo 
ikhwilootsela ne sifuna lukoneele ta. 
3Ne iwe uli Umukhosefu, uwikhala khu shitsoloŋo shoowo, ni babaandu ba 
Isiraeli bakhuruuya iwe. 
4Iwe niye isi bakuuka beefwe beyikinatsaka; baakhwiyikina ni nawe 
waabawonesa. 
5Nibo baakhwilootsela baawonesebwa mu bukosi; baakhwiyikinatsaka iwe 
nawe siwabaantsukha ta. 
6Ne ise ndi lukhanu busa, s'indi muundu ta. Babaandu boosi baakhomaka ise 
luundi baandekelesa. 
7 Babaandu boosi babaambona ise baantsekhelela busa, luundi baandyaabila 
nga baandosamo kiminwa kyaabwe, batengaasa busa kimirwe kyaabwe; 
baaloma bari 

8 “Eyikinatsaka Umukasya, khayo Umukasya mweene amuwonese. Noola 
Umukasya amukana, n'amuyeete!” 
9Ate nga iwe niye uwandusa ise muunda ya maayi; iwe niye uwaniinda ise nga 
ishinuuna libeele lya maayi wase. 
10Iwe niye isi ise niyikina khukhwaama lweesi nasaalikhila, ni khukhwaama ni 
abweene awo, iwe ubeelatsakile Wele wase. 
11Iwe ukhambeela aleeyi ta, lwekhuuba bukosi buundi aambi naabi, nga 
mbaawo na mutweela unyala khukhuunjeeta ta. 
12Baasiku baakali baantsibotokheleele ise nga tsiwuunwa, boosi 
baantsibotokheleele ise nga tsiwuunwa tse kamaani tsindafu tsitsaama mu 
shibala sha Bashani. 
13Baasamile mukhanwa mwaabwe baandoseleele ise nga tsitalanyi tsitsibuutsa 
tsikana khuundya. 
14Ise naawetsekheleele kamaani ndi busa nga kameetsi kakaamilikhiile 
mwiloba, ni kamakuumba kaase kali busa nga kaafunikhakile; ni kumwoyo 
kwase kwaayengukhakiile mu shifuba shase nga bunini ni buyengukha. 
15Mukhanwa mwase mwoomile busa nga luutsyo ni lwooma, ni lulimi lwase 
lwewaambile mu khanwa mwase mu ngaaki; iwe waandekhile ise ifwiile 
mwifukhuulu. 
16Libungiitsi lye babaandu baabi lyaantsibotokheleele nga tsiimbwa bandeere 
khukari; baawunakile kamakhono kaase ni bikyele byase. 
17Kamakuumba kaase koosi kabonekha. Baasiku baase bandolelela nga 
baangalulusilakho tsimoni. 
18 Bakabanana bikwaaro byase, tsingubo tsase batsikhupilakho khaakokha. 

19Ne iwe Umukasya ukhambeela aleeyi ta! Iwe uli umuyeeti wase, n'undimilile 
unjeete khaangu! 
20N'umbonese ise khukhwaama khu lurima lwe baasiku baase, buulamu bwase 
ubuwonese isi tsiimbwa. 
21N'umbonese ise khukhwaama isi tsitalanyi, uwonese buulamu bwase 
khukhwaama isi tsiintsika tse tsimboko. 
22 Ise ndiruumbula lisiina lyoowo mu balebe baase, indikhuruuyila akari mu 
lubusano lwe baafukiilisi. 
23Inywe babesaaya naluundi baarya Umukasya ni mumuruuye! Inywe lisaaye 
lya Yakobo ni mumwiisemo shiriifwa! Inywe babaandu ba Isiraeli mweesi, ni 
mwisaaye Umukasya! 
24Lwekhuuba niye s'alekelesa namwe s'alekha khukhwiinaanayo isi abo babaali 
mu mutaambo ta; namwe s'abeebisakho isi bali ta, ne khuuwulila abawulila abo 
babaamwilootsela nga bakana buyeeti. 

25Mu lubusano lwe babaandu boosi; ise kane ikhuruuye lwe biikali byeesi 
ukholile; ibyo byoosi byeesi neyama kane imbyoolelese mu moni tsaabo boosi 
babaakhwisaaya. 
26Bataambi balilya khukhwoolesa ni balikura; abo boosi babaaweentsa 
Umukasya balimuruuya! Abo khali babeele baalamu biilo ni biilo! 
27Babaandu be kamanaambo balishebulila bashuukhe bakobole isi Umukasya; 
babaandu be mu bibala byoosi balimwisaaya. 
28Lwekhuuba bunyala bwoosi buli bw'Omukasya, niye uwula kamanaambo 
koosi. 
29Babaandu boosi babeyiinga mu shibala balimufukhamilila; ni babaandu 
buundu busa boosi baliwunamila mu moni tseewe. 
30Babaandu be kimiboolo kikiitsa mu moni balimwakaanisa, babaandu 
balikanikha bibiwaamba khu Mukasya babiboolele be kumuboolo kukwiitsa 
iburaangisi. 
31Babaandu babashili khusaalikha ta balibaboolela bari; “Umukasya awonesa 
babaandu beewe.” 

Tsizabuli 23 

Umukasya niye Umwaayi wase 

1Umukasya niye umwaayi wase, ise ndi na buli shiindu sheesi nikoomba. 
2 Umukasya ambila ise naaya mu maayilo ke bunyaasi buulayi. Niye anaangirira 
ise waambila waantsolesa khu meetsi kamakwalaafu. 
3Niye angobosamo kamaani mu bulamu bwase, aryo anaangirira ise 
khukyeendela mu mikhoosi kimikwalaafu khu lwe buulayi bwe lisiina lyeewe. 
4Abe ise naakhakyeendela mu litila lye shiilima shikali shirye, mbaawo bukosi 
bweesi ise inyala naarya ta; lwekhuuba iwe Umukasya uli ni nase. Kumusyeendo 
kwoowo, ni miimbo yoowo iye bubwaayi, nibyo bibiniinda. 
5Iwe uŋoonaŋoonela ise shikabilo she biilyo mu moni tse baasiku baase; 
untsakaanila ise nga umukyeni umukhulu, wetsusa shikhopo shase 
khukhwoolela ilala ni shitsula shaasalasala. 
6Ilala ise naamanya ndi buulayi bwoowo ni shiisa shoowo kane bibatsake ni nase 
biifukhu byoosi bye buulamu bwase; ni nase kane imenyatsake mu ntsu 
y'Omukasya biilo ni biilo nga ishiili mulamu. 

Tsizabuli 24 

Umuyiinga we shiriifwa 

1 Shibala ni bibiishilimo byoosi bili by'Omukasya, shibala shoosi shili shisheewe 
ni naabo boosi babaashilimwo bali babeewe. 

2Niye uwashibuumbila khu ngaaki khwe tsinyaantsa, ni kimisiinji kyasho 
waakira khu meetsi kamakali. 
3Naanu niye unyala khuuniina khu lukiingi lw'Omukasya? Naanu ndi niye 
unyala khukhwiimikha mu shifwo sheewe shikhosefu? 
4 Aba uyo ukhola bibiindu biilayi ni kamakhono keewe, naluundi uwaambaasa 
bye bukwalaafu mu mwoyo kweewe, uyo ukhemalila buulamu bweewe khu 
biindu bikhalimo ta, naluundi ukhetsuba bye bubeeyi ta. 
5Umweene uyo Umukasya alimuwa tsikhabi naluundi amuwonese, Wele 
alimulaangilila khuuba ukhalikho ni lomo yoosi ta. 
6Babaandu babaali nga uyo nibo babaaweentsa Wele, nibo babaakana 
khukhwiitsa mu moni tsa Wele wa Yakobo. 
7Ni mubalaayise kimilyaango, mwikulewo tsintsitsi tsikhaale itsyo, nio 
Umuyiinga we shiriifwa enjile. 
8Ne naanu niye Umuyiinga we shiriifwa yuno? Umuyiinga we shiriifwa niye 
Umukasya uwe kamaani ni buunyala, Umukasya uwula mu busoolo. 
9Ni mubalaayise kimilyaango, mwikulewo tsintsitsi tsikhaale itsyo, nio 
Umuyiinga uwe shiriifwa enjile. 
10Ne naanu niye Umuyiinga we shiriifwa yuno? Umukasya uwula mu busoolo 
niye Umuyiinga we shiriifwa! 

Tsizabuli 25 

Khuuloomba buyeeti ni buliindi 

1O Umukasya, ise indeera khuuloomba khwase is'uli. 
2O Wele wase, iwe niye isi niyikina, n'umbonese ndekhe khuwaambibwa tsisoni 
lwe khuuwulibwa ni baasiku baase ta; ukhalekha baasiku baase baambula ise ta. 
3Ilala ukhalekha abo babaakhwiyikina iwe baawulibwa ni baasiku baabwe ta. 
Khuurusakho ni waantsukhe abo babaayubakilisa khuukhola tsimbomelo. 
4O Umukasya, n'untsokese ise imanye kimikhoosi kyoowo; n'undeekele ise 
kimikhoosi kyoowo. 
5N'unaangilile ise, undeekele mu bwa ŋali bwoowo, lwekhuuba iwe uli Wele 
wase uwumbonesa ise; naluundi iwe niye isi ise niyikina buli busheele. 
6O Umukasya, n'ushebulile shiisa shoowo ni khuukana khwoowo 
khukhuukhakama ta, nga nibyo byeesi wokyesanisa khukhwaama khaale ni 
khaale. 
7Ukhashebulila bibyoonako byase namwe buubi bwase bweesi ise nakhola mu 
busooleli bwase ta. Ne lwe khuukana khwoowo khukhuukhakama ta, ni lwe 
buulayi bwoowo, n'ushebulile ise, O Umukasya! 



1131 

 

 
Ibayibuli Ingwalaafu 

© 2016 Bible Society of Uganda. 
  

 

 

8Lwekhuuba Umukasya ali Umukwalaafu luundi umulayi; niye aleekela 
baboonaki kumukhoosi kweewe khuukuloondelela. 
9Umukasya araangirira babaandu baawolu mu khukhola bya ŋali, luundi 
abaleekela khuukhola byeesi akana. 
10Kimikhoosi ky'Omukasya kili kye khuukana naluundi kili bubwiyikinwa isi 
abo baboolelesa indakaano yeewe, luundi baawulila kamakaambila keewe. 
11O Umukasya, khulwe buulayi bwe lisiina lyoowo, niiwolelese sheesi 
wasuubisa, untsiyakhile ise bibyoonako byase lwekhuuba bili biikali naabi. 
12Naanu niye umuundu uwisamo Umukasya shiriifwa? Umweene uyo 
Umukasya alimuleekela kimikhoosi kyeesi aakha khuukyeendelamo. 
13Umuundu mweene uyo aliba umuyindifu nga afuna biilayi, ni babaana beewe 
balifuna shibala nga nisho busikha bwaabwe. 
14Umukasya ali musaale waabo boosi babaamuwa shiriifwa, ni naye aliŋaŋasa 
indakaano isi aakhola ni nabo. 
15Tsimoni tsase tsilolelela Umukasya biifukhu byoosi, ni naye ambonesa ise 
khukhwaama mu mireko kyoosi. 
16O Umukasya, n'unjebulile ise umaambile shiisa, lwekhuuba naaramile 
seenyene naluundi imbonabona. 
17N'undusekho bubwiyembelefu bweesi ndi nabwo, naluundi unduse ise mu 
bitaambiso byase byoosi. 
18Yambaasa khu mutaambo kwase, ni khu khubonabona khwase, uryo 
untsiyakhile ise bibyoonako byase byoosi. 
19N'ubone baasiku beesi ndi nabo nga ni bali baakali, n'ubone nga nibambiyila 
ise naabi. 
20N'uliinde buulamu bwase luundi umbonese; n'uniinde indekhe khuwulibwa 
ta, lwekhuuba ise niitsa is'uli khufuna buliindi buulayi. 
21Khali bukhosefu ni bwa ŋali biniindatsakile, khulwekhuuba ise ikhwiyikina 
iwe. 
22O Wele, n'uwonese Isiraeli khukhwaama mu bikosi byaabwe byoosi. 

Tsizabuli 26 

Khuuloomba khw'omuundu umulayi 

1O Umukasya, n'ube umukayi wase nio kumusaango kulekhe khukhuufuura ise 
ta, lwekhuuba ise ikhola bye bukwalaafu, luundi ikhwiyikina iwe akhali 
khukhwiiririkana ta. 
2O Umukasya, n'untsofwaase ise naluundi untsimenielese; ubone kumwoyo 
kwase ni bibyambaaso byase nga ni bili. 

3Lwekhuuba khuukana khwoowo khukhuukhakama ta khuniinda ise, ni mu bwa 
ŋali bwoowo nimwo mweesi ise injeendela. 
4Ise sinikhala atweela ni babaandu babeeyi ta, namwe sinitubaasa ni babaandu 
babekholisa ta. 
5Ise sikholakana ni lituuli lye babaandu baboonaki ta, naluundi ise sifukiilila 
khukhwikhala ni baabi ta. 
6O Umukasya, ise isaaba kamakhono kaase khukhwookesanisa nga n'ikhalikho 
ni kumusaango ta, indyo naatsya nesaayila mu shifwo shoowo shikhosefu, 
7nga neemba kumweenya kwe khukhusiima iwe, naluundi nga inganikha khu 
buraambi bwoowo bwoosi buulayi bubwiyangisa. 
8O Umukasya, ise ngana naabi intsu yoowo mweesi iwe umenya, ni shifwo 
mweesi shiriifwa shoowo shimenya. 
9Iwe ukhaakhola ise naahelela atweela ni baboonaki ta, buulamu bwase 
ukhabuhesela atweela ni babaandu babeeri ta. 
10Nibo babaandu babaakhola buubi imbuka yoosi, naluundi buli mbuka 
berekekha khuulya iwoongo. 
11Ne ise ikhola sheesi imanyile ndi shili shikwalaafu; n'umaambile shiisa ise 
uryo umbonese. 
12Ise nemikhile mu shifwo sheesi niyikina; kane n'isaayatsake Umukasya mu 
lituuli lye babaandu beewe liikali. 

Tsizabuli 27 

Umuundu uwiyikina Umukasya 

1Umukasya niye buwaanga bwase naluundi niye Umuwonesi wase; mbaawo 
umuundu isi ise nyala naarya ta. Umukasya niye uwuniinda ise mu bikosi, naanu 
unyala waandiisariisa ise? 
2Nga babaakhola buubi bantsibwakaala, nga bakana khukhuuntsira, betuya 
boosi luundi baakwa aasi. 
3Ikhaba nga liihe lyoosi lintsibotokhelela khukhuusoolanisa ise, kumwoyo 
kwase singene kurye ta; abe ikhaba nga busoolo bwakhangwakho, ise niloosela 
khuuba nga niyikina Umukasya. 
4Iliwo ilomo ndweela isi ise inoomba khukhwaama isi Umukasya, nga nisho 
sheesi imeentsa; niyo ndi khuumenyatsaka mu ntsu y'Omukasya biifukhu bye 
buulamu bwase byoosi, ni khuulolelelatsaka khu bulayi bw'Omukasya, ni 
khuumwisaayatsakila mu Lisaayilo lyeewe Likhosefu. 
5Lwekhuuba khu mbuka iye bukosi, kane aniindile ise mu ntsu yeewe, kane 
ambise ise buulayi mu Lisaayilo lyeewe likhosefu, ambiikhe ise buulayi isi 
bukosi bukhanyala khukhuuntsolelakho ta. 

6Nashiryo ise ndiwula baasiku baase boosi babantsibotokheleele; indiwaanayo 
tsisaayilo mu Lisaayilo lyeewe Likhulu nga nikhoya; Indyeemba kimyeenya nga 
imbuyila Umukasya. 
7O Umukasya, n'uwulile khulila khwase, n'umaambile ise shiisa, untsilemo 
khuuloomba khwase! 
8Iwe ni waloma uri, “Nimwiitse muntsisaaye.” Nase nelamo ndi, “Kane 
ikhwisaaye, O Umukasya.” 
9Ukhaantsibisakho ta. Ise ndi umwakaanisi woowo, ukhamboona khukhwaama 
is'uli nga wakhalaale ta. Iwe niye ubeele umuyeeti wase. Ukhaandekha ise 
namwe ukhantsisisakula ta, O Wele Umuwonesi wase! 
10Paapa wase namwe maayi wase banyala baandurakho, ne Umukasya 
umweene kane aniindatsake ise. 
11O Umukasya, n'undeekele ise kumukhoosi kweesi iwe ukana ise inondelele, 
n'unaangilile mu mukhoosi kumulayi, lwekhuuba ndi ni baasiku baakali. 
12Ukhaandekha waambaanayo isi baasiku baase bantsolesakho buubi ta, 
lwekhuuba baantsibwakaala luundi baakanikha bye bubeeyi khwiise nga 
betsuule lirima. 
13Ise niyikina ndi: kane imbewo mulamu inyalise khuubona buulayi 
bw'Omukasya mu shibala shino. 
14Iwe ni wiyikine Umukasya, wilemo kamaani, kumwoyo kwoowo kukhawamo 
kamaani ta. Ni abweene, iwe niwiyikine Umukasya. 

Tsizabuli 28 

Khuuloomba buyeeti 

1O Umukasya, iwe niye Umuyeeti wase, ise ikhulilila iwe n'umbuliilise; iwe niye 
umuliindi wase. Lwekhuuba iwe n'ukane usile busa, kane ise imbe nga abo 
babaali imakoombe. 
2N'uwuliilise khuulila khwase, nga ikhuloomba iwe unjeete, nga ninyusa 
kamakhono kaase angaaki isi Lisaayilo lyoowo Likhulu. 
3Ukhaakhweesa ise waambilila atweela ni baboonaki abo ta, atweela ni naabo 
babaakhola bye bubwoonaki ta, abo babaakanikha isi bashaabwe bye buulayi ne 
nga betsuule bubiiyile mu myoyo kyaabwe. 
4 N'ubawe shitaambiso shishaakhila bubwoonaki bwaabwe, khuusiintsiila khu 
biibi byeesi bakholile; n'ubawe shitaambiso shishaakhila buraambi bwe 
kamakhono kaabwe; n'ubaliyile shishibaakhila. 
5Lwekhuuba sibenaanayo khu buraambi bw'Omukasya ta, namwe khu byeesi 
akholile ta. Niye alibafuniakilawo ilala, luundi abahese baweelewo ilala. 

6Umukasya aruuyibwe naabi! Lwekhuuba waawuliile likono lye khuulila 
khwase. 
7Umukasya niye uwuntsaya ise luundi niye uwuniinda; ise imwiyikina; niye 
anjeeta ise luundi antsikhoyesa kumwoyo kwase, ise niimba kimyeenya kye 
khuumuruuya. 
8Umukasya niye uliinda babaandu beewe, niye uwayilisa luundi waawonesa 
umurobole weewe. 
9O Umukasya, n'uwonese babaandu boowo, ubawe tsikhabi tsoowo; n'ube 
umwaayi waabwe, ubaayilise biifukhu byoosi. 

Tsizabuli 29 

Likono ly'Omukasya 

1 Inywe bibuumbe bye mwikulu mweesi, nimuruuye Umukasya, ni muruuye 
shiriifwa sheewe ni kamaani keewe. 
2Ni muruuye lisiina ly'Omukasya lye shiriifwa, ni mumwisaaye uyo uuli 
Umukhosefu nga ali mu shifwo sheewe shikhosefu. 
3Likono ly'Omukasya liwulilikha khu meetsi; Wele we shiriifwa apaapanukha, 
likono lyeewe lyaawulilikha khu meetsi kamakali. 
4Likono ly'Omukasya lili lye kamaani, likono ly'Omukasya lyetsuule shiriifwa 
shikali. 
5Likono ly'Omukasya lifuniaaka kimiruumba, Umukasya afuniaaka kimiruumba 
kye mu Lebanoni. 
6Niye nga waakanikhile akila tsinjiinji tsa Lebanoni tsyaasuniaakila nga imoosi 
iye khaafu, ni lukiingi Herimoni lwaashina nga imoosi ye mboko. 
7Likono ly'Omukasya limemukha lyaarusa luweni. 

8Likono ly'Omukasya linikinisa kumubiimbi, Umukasya anikinisa kumubiimbi 
kwa Kadesi. 
9Likono ly'Omukasya likila ikhisi yaasaala, liwululila ilala kamasaafu 
khukhwaama khu misaala kye mu shisaali. Ni naabo boosi babaali mu Lisaayilo 
lyeewe Likhosefu bakuukuula bari, “Shiriifwa shibe isi Wele.” 
10Umukasya ali ni bunyala khu kameetsi kakaasalasaale, niye ali Umuyiinga biilo 
ni biilo. 
11Umukasya awa babaandu beewe kamaani. Ilala Umukasya awa babaandu 
beewe tsikhabi tse lukoosi! 

Tsizabuli 30 

Khuuloomba khwe khuusiima 

1Ise ikhuruuya iwe Umukasya, lwekhuuba iwe waambonesele ise khukhwaama 
imakoombe, waalekha khufukiilila baasiku baase khukhuuntsikanilakho ta. 
2O Umukasya Wele wase, ise nakhulilila iwe nga ingana buyeeti, ni nawe 
waambonesa. 
3Iwe wakobosa buulamu bwase khukhwaama imakoombe. Ise naba niikha i 
makoombe, ne iwe wawonesa buulamu bwase. 
4Ni mwiimbe kimyeenya khuuruuya Umukasya, inywe mu muuli baakhosefu 
beewe, muweyo khuusiima isi lisiina lyeewe Likhosefu. 
5Lwekhuuba lirima lyeewe limala mbuka njeekhe iri, ne shiisa sheewe shili she 
biilo ni biilo. Kamasika kanyala khukhwirurukukha mu shilo, ne kumwikhoyo 
kwiitsa nga antsye bwasheele. 
6Ni nase ni nawulila nga ndi buulayi, naloma ndi, “Sindinikinisibwakho na 
khafwiiti khoosi ta.” 
7Ne khulwe shiisa shoowo, O Umukasya, waayiniinda waangumisa ise nga 
lukiingi; ne ni waantsibisakho, ise niyembelela! 
8O Umukasya, ise nakhulilila iwe, ise nekoontselela Umukasya lwe buyeeti. 

9Lisuno shiina lyeesi iwe ufuna nga ise nafwiile, namwe nga ise nekhile 
imakoombe? Lifukhuulu linyala khuukhuruuya iwe? Namwe linyala 
khuukhubuyila iwe nga n'uli uwa ŋali? 
10N'umbulile, O Umukasya, umaambile ise shiisa! O Umukasya, n'unjeete! 

11Waakalusile kumutaambo kwase khuuba khuushiina khwe kumwikhoyo; 
waandusilekho ise kumutaambo kwase, waantsitsusile ise ni kumwikhoyo. 
12Ni lwe lomo iyo, ise singene isile busa ta, kane ise ikhwiimbile iwe kimyeenya 
khuukhuruuya iwe. O Umukasya Wele wase, kane ise ikhusiimatsake iwe biilo 
ni biilo. 

Tsizabuli 31 

Khuuloomba khwe babaali mu bukosi 

1Ise nilukhila is'uli nga imeentsa buliindi, O Umukasya, ukhaandekha baasiku 
baase baaminya ise kamaani ta; khulwe bukwalaafu bwoowo n'umbonese ise! 
2N'undekeerese, umbonese khaangu ari! N'ube isi ise nilukhilayo, uniinde, 
naluundi ube nga litikiiyi lye kamaani umbonese. 
3Lwekhuuba ilala iwe uli isi ise nilukhilayo, naluundi uli busa nga ingabo 
iyiniinda ise; nga niwaanomela, n'ube umuraangilisi wase uniinde. 
4N'unduse mu mureko kweesi bandekile ise, lwekhuuba iwe uli bubwilukhilo 
bwase. 
5 Ise niwaanayo kumwoyo kwase mu makhono koowo, lwekhuuba iwe 
umbonesa ise, O Umukasya; iwe uli Wele umwiyikinwa. 

6Abo babesaaya bifwaani bibikhalimo ta, iwe s'ubakana ta, ne ise niyikina 
Umukasya. 
7Ise kane nikhoye luundi isangaale lwe khuukana khwoowo khukhuukhawawo 
ta. Lwekhuuba iwe waabona kumutaambo kwase, luundi waamanya bukosi 
bwase. 
8Iwe waakhundekha ise mu makhono ke baasiku baase ta, iwe waayindekhela 
ise lukoosi khukyeenda oosi isi ingana. 
9O Umukasya, n'umaambile ise shiisa, lwekhuuba ise ndi mu mutaambo; tsimoni 
tsase tsaaluwile lwe khuulila khuukali, naawelelemo ilala kamaani. 
10Kumutaambo kwaamaliilemo ilala ise kamaani, ni khuulila khwakheendesile 
buulamu bwase. Ise naaweelemo kamaani lwe kumutaambo kwase, ni 
kamakuumba kaase nako kafwiliile. 
11Baasiku baase bantsekhelela ise busa, ni babesanwa baase bambona ise nga 
she khukhwinyinyala; ni basaale baase babeene barya khukhwiitsa is'indi, nga 
bamboone khu ntsila baantsilukha. 
12Boosi baayintsibilila baambila busa nga umuundu uwafwa; naayikyela busa 
nga inyuungu iyaatikhile. 
13Ise mbulila baasiku baase baakali nga bemoonya; shiriisa 
shaantsibotokheleele tsimbeka tsoosi. Bakhala kamakyesi ke khuurusawo 
buulamu bwase. 
14Ne ise ikhwiyikina iwe, O Umukasya, nga noma ndi, “Iwe uli Wele wase.” 

15Ne buulamu bwase buli mu makhono koowo; iwe n'umbonese ise 
khukhwaama mu maani ke baasiku baase ni naabo babaangubyeenga ise. 
16N'umaambile ise umwakaanisi woowo shiisa, umbonese ise lwe khuukana 
khwoowo khukhuukhawawo ta. 
17Umukasya ikhwikoontselela iwe ukhaandekha ise naswaala ta. Lekha baabi 
nibo bakhaasikhe baswaale, khukhwoolesa ni kane beekhe imakoombe mu 
mbola busa. 
18N'usilise kiminwa kye babeeyi abo, abo babeyiinga luundi be shikili 
babaalomaka buubi khu bakwalaafu boowo. 
19Bilayi byoowo nga biikali, byeesi iwe wabiikhila abo babaakhwiisamo iwe 
shiriifwa! Babaandu boosi babona biilayi ibyo byeesi iwe ukholela abo 
babaakhwiyikina iwe. 
20Iwe ubabisa nibo buulayi baaba isi iwe wamweene uli, waabawonesa 
khukhwaama khu mbomelo tse babaandu. Iwe ubabisa nibo buulayi mu buliindi 
bwoowo, wabawonesa khukhwaama khuukhomo tsye baasiku baabwe. 
21Umukasya aruuyibwe! Lwekhuuba wantsokesanisile ise khuukana khweewe 
khukhuukhawawo ta, nga ni naba akari mu shiriimba nga banangana. 

22Nga ndi mu khurya khuukali abe ise nelomela samweene ndi, “Naawonebwele 
khukhwaama mu moni tsoowo.” Ne iwe wawulila khukhwilootsa khwase, nga 
ise ni nakhwikoontselela, ndi unjeete. 
23Nashiryo ni mukane Umukasya, inywe mweesi babaakaanisi beewe babaali 
babeyikinwa. Umukasya aliinda abo babaamwiyikina; ne abo babeyiinga abawa 
shitaambiso 
24Inywe mweesi babaali ni kumwiyikino mu Mukasya, ni mube ni kamaani 
mwinyindaalile mu myoyo. 

Tsizabuli 32 

Khukhwibiiyisa ni khukhwiyakhilwa 

1 Ali ni khabi umuundu isi Wele eyakhila bibyoonako, naluundi isi Wele 
aasiingakho buubi. 
2Ali ni khabi umuundu uyo isi Umukasya akhabala khuuba ni shishoonako ta, 
naluundi mu mwoyo kweewe nga simulimo bubeeyi ta. 
3Ise ni nasila busa naalekha khwibiyisa bibyoonako byase ta, ise naweelamo 
ilala kamaani mu mubili kwase, khulwe khuulila khwase khukhwoolisa antsye 
ne bwelabula. 
4Lwekhuuba kumuusi ni mu shilo iwe waamba ise shitaambiso; ni kamaani 
kaase kambweelamo ilala, nga kumuumu kwe shimiyu ni kwomesa kameetsi. 
5Ne lwanyuma ise nebiyisa bibyoonako byase byoosi is'uli; nalekha khubisa 
bumoyaani bwase ta. Naloma ndi, “Khanibiiyise bumiinyi bwase isi Umukasya,” 
ni nawe waantsiyakhila ise khukhwoonaka khwase khwoosi. 
6Kila buli mutweela ukhwakaanisa iwe aakha khuukhuloomba, nga ali mu 
mbuka ye bikosi; ni kameetsi ni kane kasalasale, singene kamwoolekho ta. 
7Iwe niye isi ise niibisamo, kane umbonesatsake ise mu bukosi. Uryo ise witsusa 
kumwoyo kwase ni kumwikhoyo, lwe buwonesi bwoowo. 
8Umukasya aloma ari, “Kane ise ikhuleekele iwe naluundi ikhulakilile 
kumukhoosi kweesi kane iwe ukyeendatsakilemo; kane ise ikhukaambile iwe 
naluundi imbe umuliindi woowo. 
9Inywe mukhaba babaandu babaakhali ni kamakyesi nga iŋwaaŋwa namwe 
isolo ilaangibwa inyuumbu ta, nitso tsitsaakha khuutimisibwa nga baatsibowele 
shishuuma mukhanwa, namwe lukhoba mu shifuba shatso ta, nio bari tsinyalise 
khuuwulila.” 
10Babaandu babaakhola buubi kane batsiinisibwe, ne abo babeyikina Umukasya 
kane baliindibwe ni khuukana khweewe khukhuukhakama ta. 
11Inywe babaali babaandu bakwalaafu ni musangaale naluundi mwikhoye. 
Inywe mweesi baawolu mu myoyo, ni muyokesele angaaki lwe kumwikhoyo. 

Tsizabuli 33 

Kumweenya kwe khuuruuya Umubuumbi 

1Inywe mweesi bakwalaafu, ni mwiimbe kimyeenya ni kumwikhoyo lweebyo 
byeesi Umukasya akholele. Ni mwiimbe kimyeenya mumuruuye lwekhuuba 
shandyaakhiile ifwe khuumuruuya. 
2Ni musiime Umukasya nga mukhupa biyilili, ni mu mwiimbile kimyeenya nga 
mukhupa kamatuungu. 
3Ni mu mwiimbile niye kumweenya kumushaakha, mukhupe kamatuungu nga 
muraambisa kamakyesi ke angaaki, naluundi muyokesele angaaki ni 
kumwikhoyo. 
4Lwekhuuba bilomo byeesi Umukasya aloma bili bya ŋali; ni neebyo byoosi 
byeesi akhola biyikinikhikha. 
5Umukasya niye akana bwa ŋali ni bukwalaafu mu baandu beewe, ni shibala 
shoosi shetsuulemo khuukana khweewe khukhuukhakama ta. 
6Khubirira busa mu lomo y'Omukasya, likulu lyakholebwa, aaloma bulomi 
ilomo, nio inyaanga, kumweesi ni tsinieniesi byoosi byaakholebwa. 
7Aabuusanisa atweela kameetsi koosi ke mu nyaantsa kaaba busa nga kakaali 
mu kyupa; aabuusa kameetsi koosi mwibuusanisilo litweela. 
8Khayo shibala shoosi shiisaaye Umukasya, lekha babaandu boosi be mu shibala 
bamuwe niye shiriifwa. 
9Lwekhuuba makiboole Wele n'aloma bulomi ilomo, shibala shakholekha; aryo 
n'alakila busa shibala shabonekha. 
10Umukasya onakisa bitsilililwa bye kamanaambo, luundi waakosaasakosaasa 
tsiŋoonaŋoona tsaabwe. 
11Ne tsiŋoonaŋoona ts'Omukasya tsibawo biifukhu byoosi, ni bitsilililwa 
byeewe bimenyawo biilo ni biilo. 
12Linaambo liliili ni Wele nga Umukasya walyo isi lisaaya lili ni khabi, babaandu 
boosi beesi umweene erobolela khuuba babeewe, bali ni khabi. 
13Umukasya emikha mwikulu waalolelela aasi khu shibala, waabona babaandu 
boosi. 
14Ibweene iyo niyo isi aba khu shitsoloŋo sheewe, nga alolelela babaandu boosi 
babaamenya khu shibala. 
15Niye uwakhola kimyooyo kye babaandu boosi, nashiryo wamanya buli 
shimoonyo shoosi sheesi nibo bakhola. 
16Umuundu uli umuyiinga s'awula mu busoolo lwekhuuba bari ali ni liihe liikali 
ta; namwe umusoolani s'awona khukhwiiribwa lwe kamaani keewe busa ta. 

17Umuundu s'anyala weyikina tsiŋwaaŋwa khumuwonesa mu busoolo ta, 
namwe kamaani kaatso kamakali sikanyala kaamuwonesa ta. 
18Ne Umukasya alolelela abo babaamwisaaya, abo babeyikina khuukana 
khweewe khukhuukhawawo ta. 
19Niye abawonesa khukhwaama mu khufwa, naluundi waabaliinda nga baalamu 
mu biseela bye ntsala. 
20Ifwe kumwiyikino kweefwe khukura mu Mukasya; niye yenyene Umuyeeti 
weefwe luundi umuliindi weefwe. 
21Ifwe khwikhoyela mu niye, lwekhuuba ifwe khwiyikina lisiina lyeewe 
likhosefu. 
22O Umukasya, khuukana khwoowo khukhuukhawawo khube khusiifwe, nga 
nafwe ni khuura kumwiyikino kweefwe musiiwe. 

Tsizabuli 34 

Khuuruuya Wele lwe buulayi bweewe 

1Kane ise isiimatsake Umukasya biifukhu byoositsana; kane ise imuruuyatsake 
tsindaalo tsoosi. 
2Kane kumwoyo kwase kuruuyatsake Umukasya lweebyo byoosi byeesi akhola. 
Lekha abo boosi babaamiinilisibwa babiwulile bekhoye. 
3Khakhutubaane atweela khuruuye Umukasya, fweesitsana atweela 
khakhuruuye lisiina lyeewe! 
4Ise nekoontselela Umukasya ni naye waantsilamo, waangangulula 
khukhwaama mu khurya khwase khweesi ise naba nakhwo khwoosi. 
5Abo boosi babaatsya is'ali lwe buyeeti bamweekhamweekha ni kumwikhoyo, 
naluundi sibaliwaambisibwa tsisoni ta. 
6Umuundu ukhenyala amwilootsela nga ali mu mutaambo kweewe, n'Umukasya 
naye amwiilamo; wamuwonesa khukhwaama mu bikosi byeewe byoosi. 
7Malayika w'Omukasya aliinda abo babesaaya Umukasya, naluundi 
waabawonesa khukhwaama mu bikosi byaabwe. 
8 Ni mwimenielese mubone nga Umukasya n'ali umulayi! Bali ni tsikhabi abo 
babaamwiyikina lwe buuliindi. 
9Ni muwe Umukasya shiriifwa, inywe babaandu beewe babaali bakhosefu 
mweesi, lwekhuuba abo boosi babaamwisaaya mbaawo sheesi bataamba ta! 
10Abe ikhaba tsinyana tse tsitalanyi intsala itsilya lwe khuutaamba she khuulya, 
ne abo babaatsya isi Umukasya, sibataamba shishiindu shilayi shoosi ta. 
11Ni mwiitse baana baase bakanwa mumbuliilise, ni nase kane imbaleekele 
isaambo iye khukhwisaaya Umukasya. 

12 Iwe ukana khufuna bibiindu biilayi mu bulamu? Ukana khuwaangala ufune 
kumwikhoyo? 
13Aso, liinda lulimi lwoowo lulekhe khukanikha buubi ta, ni kumunwa kwoowo 
kulekhe khukanikha bye bubeeyi ta. 
14N'ulekhelewo khuukhola bibiindu biibi, ukhole bibiindu biilayi, n'uweentse 
lukoosi naluundi ululiinde. 
15Umukasya tsimoni tseewe tse shiisa atsiloselela isi bakwalaafu, waawuliilisa 
khuuloomba khwaabwe lwe buyeeti. 
16Ne isi abo babaali baboonaki abalolelela ni lirima, ni khuubona ari nga bafwiile 
mbaawo ubashebulila ta. 
17Babaandu bakwalaafu ni belootsela Umukasya lwe buyeeti, abawulila. Aryo 
waabarusa mu bikosi byaabwe byoosi. 
18Umukasya aba aambi ni naabo boosi babaweelemo kamaani, awonesa abo 
boosi babewulila kumutaambo mu mwoyo kyaabwe. 
19Umuundu umukwalaafu afuna bibiindu bimutaambisa biikali, ne Umukasya 
amuwonesa mu byoositsana. 
20 Umukasya amuliindila ilala, mbaawo na litweela khu makuumba keewe 
lilifunikhakho ta. 
21Babaandu baabi baliribwa ni buubi bwaabwe bubweene, ni naabo babaabiyila 
babaandu bakwalaafu, balifuna shitaambiso. 
22Umukasya awonesa buulamu bwe babaakaanisi beewe; mbaawo na mutweela 
khu nibo uwilukhila is'ali lwe buliindi, ulifuna shitaambiso ta. 

Tsizabuli 35 

Umukasya niye uyeeta babataambisibwa 

1O Umukasya, iwe khaandisana ni naabo babaakhaandisana ni nase; usoolanise 
abo babaasoolanisa ise! 
2N'ubukule ingabo ifwiiti ni imboofu nyene, winyukhe unjeete ise. 

3N'usowooleyo lifumo lyoowo ni yaywa yoowo, wiimikhe khu ntsila ye baasiku 
baase ubashinjilile! Unomele ise uri, “Ise ndi Umuwonesi woowo.” 
4Lekha abo babaakhakakho khuuhesa buulamu bwase, bawaambisibwe tsisoni 
baswaale! Lekha abo babaaŋoonaŋoona khukhuukholakho ise buubi, beesibwe 
inyuma nga babuukabuuka busa, nga baswaalile! 
5Khababe busa nga likhuutsi liliyilibwa ni mbewo, nga Malayika w'Omukasya 
abasalanisa. 
6Lekha intsila yaabwe ibemo shishiilima ni buurerere, nga Malayika 
w'Omukasya abasalanisa. 

7Lwekhuuba akhali ilomo yoosi ta, baandekire ise kumureko kwaabwe, luundi 
baayabile lilowo lileeyi, khukhuumaambilisa ise bantsire. 
8Ne lekha khuuhela khubakwekho nga baakhumanya ta! Lekha babeene bakwe 
mu mureko abe kweesi baandekire ise; lekha babeene bakwe mu lilowo lyeesi 
bayabile babolele mu bweene umwo. 
9Indyo nase lwanyuma nikhoyele Umukasya, nga ninyaha naabi lwekhuuba 
wambonesele ise. 
10Bulamu bwase bwoosi kane ise buruuye Umukasya nga inoma ndi, “O 
Umukasya, mbaawo uli nga iwe ta. Iwe uwonesa uyo ukhali ni kamaani ta, 
khukhwaama isi abo babaali ni kamaani. Iwe uwonesa bataambi ni naabo 
babaakhali na khaandu ta, khukhwaama isi abo babaabamiinilisa.” 
11Babaandu babeeyi benyukhile aasi; nga bandeebelesa ise bibiindu byeesi 
ikhamanyilekho na khafwiiti khoosi ta. 
12Nibo baandiyila ise buubi mu shifwo she buulayi bweesi nakhola, indyo ise 
naaweelamo ilala kamaani. 
13Ne nibo ni balwaala, ise nakwaara bitsina nga nokesanisa kumutaambo, 
nebonabonisa samweene nga mbuya intsala, nekoontselela Wele nga 
newunamiile kumurwe kwase aasi. 
14Ise naloomba nga ni nandiloombeele umusaale wase namwe wandaayase; ise 
nakyeenda nga newunamiile mu mutaambo, nga ufwiliile maayi weewe. 
15Ne ise ni nakwa mu bikosi, boosi baantsibotokhelela beetsa atweela 
baantsonela. Ni babaandu beesi ikhaamanyakho ta baanuumba baakhomaka ise 
nga sibaakamisa ta. 
16Baantsekhelela nga baantsonela, nga baantsomiisilakho tsimoni tse 
buubiiyile. 
17O Umukasya, ulyoolesa eena khuubalolelela busa nga bakhola bino? 
N'undimilile ise umbonese khukhwaama isi abo babaakana khukhuuntsira. 
N'umbonese ise buulamu bwase khukhwaama mu meeno ke tsitalanyi. 
18Ni nase ndyo kane ikhusiimile mu lubusano lwe babaandu baakali; 
indikhuruuyila akari mu lituuli lye babaandu boosi. 
19 Ukhalekha baasiku baase baakhupaka ise kamayino ta, nga bebuyila bari 
lwekhuuba ise naawulibwile ta. Naluundi ukhalekha abo babaambiiyila ise 
akhali ilomo yoosi ta, khukhuuntsomiisilakho ise tsimoni nga bekhoya ta. 
20Lwekhuuba nibo sibakanikha bilomo bye buusaale ta, ne bayiiya bilomo bye 
bubeeyi khu baandu babaakana lukoosi. 
21Baanomela tsilomo tse khukhuumbaabila nga bayokesela angaaki bari, 
“Khwaaboone byeesi iwe wakhola, naluundi tsimoni tseefwe tsaabiboone!” 

22Ne iwe bino byoosi wabibona, O Umukasya. Nashiryo ukhasila busili busa ta! 
O Umukasya, ukhambeela aleeyi ta! 
23O Umukasya, niwinyukhe usoolanile ise, ni undimilile ise, O Wele wase luundi 
uli Umukasya wase! 
24O Umukasya, iwe nga n'uli uwa ŋali, niwokesanise uri ise siindikho ni 
kumusaango ta. Naluundi ukhalekha baasiku baase khukhuuntsinyayilakho 
busa baryo ta. 
25Ukhabalekha baloma bari, “Aso, bona ari khwafunile sheesi khwakana! Uyo ari 
khwaamumaliilewo ilala!” 
26Abo boosi babekhoyela kumutaambo kwase khali ubakosaasile, 
bawaambisibwa tsisoni! Ni naabo babantsiwulililakho khali baswaalile 
baweelawo ilala. 
27Ne lekha abo babaanganisa ise khuuba buulayi bekhoye luundi bayokesele 
angaaki ni kumwikhoyo. Naluundi lekha balome busheele bari, “Umukasya nga 
ali mukhulu! Ekhoya khubona nga umwakaanisi weewe ali mu bulamu buulayi!” 
28Nio nase lwanyuma imboolele buli mutweela khu bye bukwalaafu bwoowo, 
naluundi ikhuruuye iwe biifukhu byoosi. 

Tsizabuli 36 

Bubwoonaki bw'omuundu 

1 Shiibi shikanikhila mukari mu mwoyo kw'omwoonaki. Umwoonaki s'afukiilila 
ari Wele aliwo ta, naluundi s'amurya na khafwiiti ta. 
2Lwekhuuba umuundu ufwaana aryo eyiinga mu moni tseewe umweene, aryo 
ambaasa ari Wele singene afuumbule bibyoonako byeewe luundi amubiyiise ta. 
3Byoosi byeesi akanikha bili biibi byonyene luundi bili bye bubeeyi; 
waayakamisa khuukhola bibiindu bye kamakesi naluundi bibiili biilayi. 
4Umwoonaki nga waakonele aasi ambaasa khuukhola bye bubwoonaki 
byonyene; waayiyomiisila ilala musaambo tseewe tsiimbi, naluundi mbaawo 
shiibi sheesi niye akhakhola ta. 

Buulayi bwa Wele 

5O Umukasya, khuukana khwoowo khukhuukhakama ta, khwoola ni mwikulu, 
ni bubwiyikinwa bwoowo bumalatana ni mu ngaaki mwoosi. 
6Bukwalaafu bwoowo buli angaaki nga tsinjiinji tsindeeyi, ni khuukhala 
khwoowo khwe kimisaango khwikhila ilala aasi nga shisiba shileeyi naabi. O 
Umukasya, iwe niye ulolelela babaandu ni tsisolo tseene. 
7O Umukasya, khuukana khwoowo khukhuukhakama ta nga khubiririfu! 
Babaandu banyoola bubwilukhilo mu shisiisa she tsindaha tsoowo. 

8Balya luundi bekura buulayi byeesi iwe ubawa bibyaama mu ntsu yoowo. Iwe 
ubalekha baanywa kameetsi kakaama mu luutsi lwe buulayi bwoowo. 
9Lwekhuuba mwiiwe nimwo mumuuli isebele iye buulamu; ni mu buwaanga 
bwoowo nimwo mweesi nafwe khubonela buwaanga. 
10Aso, iwe ni wiloosele khukhwookesa khuukana khwoowo khukhuukhawawo 
ta, isi abo babaakhumanya iwe, ni khuukholela abo babaali ni kimyoyo 
kimikwalaafu bibiindu biilayi. 
11Ukhafukiilila babaandu be shikili, babeyiinga baantsibwakala ise ta, namwe 
ukhafukiilila baboonaki khukhuumboona baandusa ise mu shifo shase ta. 
12Bona nga isi baboonaki ni bakwiile aasi! Bakhupibwile aasi nga sibanyala ni 
khukhwinyukha luundi ta. 

Tsizabuli 37 

Intsakamo iye baabi ni iye balayi 

1Iwe ukhawamo kamaani khu lwe babaandu babaali baabi ta, namwe libuba 
likhakhuwaamba khu lwaabo babaakhola buubi ta. 
2Lwekhuuba baliwawo khaangu nga bunyaasi ni bwooma, baliifwa nga 
bimiitswa bibiniaala byaafwa. 
3Iwe niwiyikiinatsake Umukasya naluundi ukholatsake buulayi, nio 
umenyatsake mu lukoosi khu shibala. 
4Kumwikhoyo kwoowo n'ukuweentsele mu Mukasya, ni naye kane akhuwe iwe 
byoosi byeesi kumwoyo kwoowo kukana. 
5Iwe ni wihaaneyo mu mikhono ky'Omukasya; n'umwiyikine ni naye kane 
akhuyeete iwe. 
6Kane Umukasya akhole bukhosefu bwoowo bumulikhe, bwaaburukhe nga 
kumuumu kwe mwihangilwe. 
7N'uliindilile ni khukhwikhalilikha mu moni ts'Omukasya; nga uliindiilila niye 
sheesi kane akhukholele iwe. Ukheyembelela khu lwaabo babaaba buulayi ta, 
namwe libuba lyakhuwaamba khu lwaabo babefunila bibyaabwe khubirira mu 
mbomelo tsaabwe tsiimbi ta. 
8Iwe n'ulekhatsake lirima ni khukhwikhalalisaka! Naluundi ukheyembelela ta, 
lwekhuuba mbaawo shilayi shishibyaamamo ta. 
9Khulwekhuuba abo babaakhola biibi baliwonebwa balurewo, ne abo 
babeyikina Umukasya baliifunila babeene shibala shishiili shishaabwe. 
10Itaambayo mbuka ifwiiti iri babaandu baabi bawewo; waakhalibaweentsa mu 
shifwo mweesi babeele, s'ulibanyoolamwo ta. 
11 Ne bawolu mu myoyo balifuna shibala nga buusikha bwaabwe, bekhoyele mu 
buyiindifu bubiririfu mu lukoosi. 

12Umuundu umubi akuta umuundu umulayi nga amulolelela ni lirima liikali. 

13Ne Umukasya atsekhelela umuundu umwoonaki, lwekhuuba amanya ari 
imbuka yeewe yaamuweelekho. 
14Buli muundu umwoonaki atsoolayo lurima lweewe, wayiinga buyiingo 
bweewe khuukana khukhwiira bataambi ni babaakhenyala ta, ni khuumalawo 
abo babaakhola buulayi. 
15Ne buli lurima lw'omwoonaki lulimuwuna umweene, ni buyiingo bweewe 
bulifunikhaka. 
16Bibiindu bikyeekhe byeesi umuundu umulayi aba ni nabyo bifuura buyiindifu 
bweesi baboonaki baakali baba ni nabwo. 
17Lwekhuuba Umukasya alimalawo kamaani ke baboonaki, ne aliinde abo 
babaali balayi. 
18Umukasya alolelela abo babaakhalikho ni shiibi ta, ni busikha bwe shibala 
buliba bubwaabwe biifukhu byoosi. 
19Bakhosefu singene babe buubi mu biifukhu bihangafu ta, ni mu biifukhu bye 
ntsala kane balyatsake bekure. 
20Ne baboonaki baliihela; ni baasiku b'Omukasya balyooma bawewo nga bimuli 
bye mwirome; baliwawo busa nga lisuusi ni liwawo. 
21Umwoonaki ewola, ne s'akobosayo byeesi ewolile ta, ne Umuundu umulayi 
akhola bye shiisa nga ahaana biwaano. 
22Abo beesi Umukasya awa tsikhabi balifuna shibala nga buusikha bwaabwe, ne 
abo beesi niye atsuba, baliihela. 
23Umukasya araangirira umuundu mu mukhoosi kweesi niye akana umuundu 
uyo atsyemo, naluundi ayilisa abo babaamwikhoyesa. 
24Abe umukhosefu akhakwa aasi, s'aramawo ta, lwekhuuba Umukasya 
amwinyusa ni kumukhono kweewe. 
25Ari ise naakorere, naahangaale mu miiko, ne ise ishiili khubonakho umuundu 
umulayi bari Umukasya waamwaantsukhile ta. Namwe bari babaana beewe 
basabilisa bye khuulya ta. 
26Umuundu umulayi ahaana ni kumwoyo mutweela biifukhu byoosi, ni babaana 
beewe bamwikhoyesa. 
27Iwe umuundu umwoonaki n'urure mu bwoonaki, ukholatsake bibiindu biilayi, 
ni nawe uryo uliba ni buumenyo bwe biifukhu byoosi. 
28Umukasya niye akana bye bwa ŋali, ni naye aryo s'antsukha bakhosefu beewe 
ta. Niye abaliinda biifukhu byoosi, ne lisaaye lye baboonaki liliihela. 
29Bakwalaafu balifuna shibala nga buusikha bwaabwe, luundi balishimenyakho 
biifukhu byoosi. 

30Umuundu umukwalaafu akanikha bilomo bye kamakyesi, naluundi akanikha 
bye bwa ŋali. 
31Niye aliinda kamakaambila ka Wele weewe mu mwoyo kweewe, naluundi 
s'akalekha ta. 
32Umuundu umwoonaki ebuulila umuundu umulayi, nga aweentsa kamakyesi 
ke khuumwiira. 
33Ne Umukasya s'alilekha umuundu umulayi mu bunyala bw'omuundu 
umwoonaki uyo ta. Namwe Umukasya s'amulekha baamukhalila kumusaango 
kwaamufuura singa bamureera khuumuwotsesa ta. 
34Iwe n'uwiyikine Umukasya, uwulilatsake kamakaambila keewe, ni naye 
alikhuwa iwe shiriifwa nga akhuwa shibala khuuba shishoowo. Ni nawe ulibona 
baboonaki nga ni bahela. 
35Ise nabona umwoonaki nga ali ni buunyala buukali bwe khuulekelesa buli 
mutweela, nga wetukhuumile nga kuusaala kuuleeyi kukwatsowa khu liiloba 
liilayi. 
36Ne lwanyuma ise ni nabirawo luundi, nabona nga umwoonaki s'ashiiliwo ta. 
Ikhaba nga namuweentsa, ne sinamubonakho luundi ta. 
37Iwe niwofwaase umuundu ukhalikho shiibi ta, ulole umuundu umukwalaafu, 
lwekhuuba umuundu umukwalaafu aba ni lisaaye liliiloosela. 
38Ne baboonaki boosi atweela baliihela, ni lisaaye lyaabwe lyoosi liliweelawo 
ilala. 
39Umukasya awonesa babaandu bakwalaafu, naluundi abaayilisa mu mbuka iye 
bikosi. 
40Umukasya abayeeta naluundi waabawonesa, abawonesa khukhwaama isi 
baabi, lwekhuuba belukhila isi ali khuubaliinda. 

Tsizabuli 38 

Khuuloomba khw'omuundu utsiinisibwa 

1O Umukasya, ukhaantsikiitsa ise nga uli mu lirima lyoowo ta, namwe ukhaamba 
ise shitaambiso nga uli umukhalafu ta. 
2Iwe waambunakile ise ni buyiingo bwoowo, waakhupile ise naakwiile aasi. 

3Lwe lirima lyoowo, ise niwulila butsiina bukali, ni kumubili kwase kwoosi 
kwalwaalile lwe bibyoonako byase. 
4Bibyoonako byase byaasitoweele ise luukali, ni busiro bwabyo bwaamiinile ise 
naabi. 
5Khulwe busilusilu bwase, kamakoontsyo kaase kaabolele luundi kalikho 
kawunya. 

6Ise naafunikhakile, naakwisibwile aasi, injeenda nga nindila khukhwoolesa 
antsye ni bwilabula. 
7Ise netsuulemo khukhwookhelela khwe kamayima, ni mu mubili kwase 
mbaamo bulamu ta. 
8Ise naafunikhakile luundi naaweelelemo ilala kamaani, ikholaka shiisa lwe 
butsiina bubuuli mu mwoyo kwase. 
9O Umukasya, byeesi ise ingana byoosi iwe waabimanya, iwe uwulila khuulenya 
khwase khwoosi. 
10Kumwoyo kwase kukhupa naabi, kamaani kambweelemo, ni tsimoni tsase 
sitsishibona ta. 
11Basaale baase ni babesanwa baase bantsiyawukhilekho, khulwe 
kamakoontsyo kaase, ni baalebe baase baantsilukhilekho. 
12Abo babaakana khukhuuntsira ise baandekile kimireko, ni naabo 
babaanganisa ise buubi baandiisariisa ni buurafu. 
13Ne ise nafwaana busa nga umumiinyi ukhawulila byeesi baloma ta, naluundi 
ise naafwaana busa nga wawuma ukhanyala khuukanikha ta. 
14Ilala ise ndi busa nga umuundu ukhanyala khuuwulila ta, naluundi ukhanyala 
khukhwiilamo ta. 
15Ne ise ikhwiyikina iwe, O Umukasya, O Wele wase; iwe niye ukane antsilemo 
ise. 
16Ikhuloomba ndi iwe ukhafukiilila baasiku baase khukhuuntsikhoyelakho ta, 
namwe ukhabafukiilila khukhwibuyila nga ise naakwiile ta. 
17Ise ndi aambi khuukwa, ni butsiina bwase bwaantsiniaaliilisile. 

18Ise nibiiyisa bibyoonako byase, luundi nibiiyisa lwe khukhwoneka khwase. 

19Baasiku baase bali baalamu buulayi luundi be kamaani, ni naabo 
babaambiiyila ise akhali ilomo yoosi ta, bali baakali. 
20Abo babaandiyila ise buubi lwe biilayi byeesi ise imbakholela, nibo baasiku 
baase. Lwekhuuba ise ikhakakho khukhola biilayi. 
21Ukhaandekha ise ta, O Umukasya! Ukhaba aleeyi ni nase ta, O Wele wase. 

22Yuubakho unjeete ise, O Umukasya, O Umuwonesi wase! 

Tsizabuli 39 

Khukhwibiyisa khw'omuundu uuli mu mutaambo 

1Ise naloma ndi, “Kane nitsiliilisatsake mu byeesi ikhola byoosi, indekhe 
khukhwooneka ni lulimi lwase ta; ise singene inome ilomo yoosi khukhwaama 
mukhanwa mwase, nga baboonaki bali aambi ni nase ta.” 

2Ise nasila busa, naalekha khuloma ilomo yoosi ta, ikhaba biilayi ise 
sinabikanikha ta, ne kumutaambo kwase kweloosela. 
3Indyo ise neyembelela, nga nineloosela khukhwaambaasa, ni kumutaambo 
nakwo kweloosela. Kila ise nakyelawo naaloma ndi: 
4“Umukasya, n'umanyise ise lweesi indifwiila, ni buuleeyi bwe biifukhu byase. 
N'umboolele liina buulamu bwase lweesi bulyakamila!” 
5Bona, iwe wakhola biifukhu bye buulamu bwase khuuba bikyeekhe, ni biifukhu 
bye buulamu byeesi ise ndimala, bibonekha nga mbaamo shiindu ta mu moni 
tsoowo. Ilala buli muundu ali busa nga kumuukha. 
6Buli muundu abirawo bubiri nga shishiniini! Byoosi byeesi akholela mu 
khurekana akholela busa! Abuunga buyiindifu ne nga s'amanya naanu ukane 
abuyile ta. 
7Ni ana ari, O Umukasya, shiina sheesi ise niyikina? Kumwiyikino kweesi ndi 
nakwo kuli mus'iiwe. 
8N'umbonese ise khukhwaama mu byoonako byase byoosi, iwe ukhaandekha 
ise naaba she khuutsekhelelwa isi baasilusilu ta. 
9Ise kane isile busili busa, singene inome ilomo yoosi ta, lwekhuuba iwe 
wamweene niye uwuntsiinisile ise uryo. 
10Iwe ukheloosela khukhuumbonabonisa ise ta, lwekhuuba ise ndi aambi ni 
khuufwa khulwe buukhupe bwoowo. 
11Iwe ni wikiitsa umuundu nga umubiiyisa khulwe khukhwooneka khweewe, 
umumalilamo ilala buulayi bweewe bwafwaana nga bubuliilibwile ni tsisilili. 
Ilala buli muundu ali kumuukha busa. 
12N'uwulile khuuloomba khwase, O Umukasya, urekeerese khuulila khwase. 
Ukhasila busili busa nga ise ikhulilila iwe ta! Ise ndi umuwuuyi busa is'uli, 
wubirawo busa luundi umukyeendaani, wutsya busa nga bakuuka baase boosi 
ni baatsya. 
13N'untsikhalilikhekho khakyeekhe, manya ise naasangaalakho nga ishiili 
khurura khu shibala ta. 

Tsizabuli 40 

Kumweenya kwe khuuruuya Wele 

1Ise nekhalilikha naaliindilila Umukasya khukhuunjeeta; ne lwanyuma 
aandekereesa ise waawulila khuulila khwase. 
2Aryo Umukasya waakhweesa ise waandusa mu lilowo lileeyi, mu litosi lye 
khuuhela. Aryo ndi waanda ise khu lwaanda khweesi imenya nga indi umulamu, 
bikyele byase waabihandalasila isi niimile. 

3Waandeekela ise khukhwiimba kumweenya kumushaakha, kumweenya kwe 
khuuruuya Wele weefwe. Bakali ni balibona shino bakhaarye, barakikhe 
khukhwiyikina Umukasya. 
4Ali ni tsikhabi umuundu uwiyikina Umukasya, uyo ukhatimaka isi babeyiinga 
ta, namwe waatubaana ni naabo babesaaya ba wele be bubeeyi ta! 
5O Umukasya Wele weefwe, bye kamakaanga byoowo byeesi ukhukholela ifwe 
nga biikali! Mbaawo ukuundi uuli nga iwe ta! Ise imba nga ukhakilekho 
khuubibala namwe khuubikanikhakho, nga biikali sibibalikha ta! 
6Iwe tsisaayilo tsintsoshe ni bibiwaanibwayo iwe s'ubikana; iwe s'uloomba uri 
bakhureerere bisolo bibyookhebwela khu sheeso nga bili bibuufu, namwe 
waaloomba uri bakhureerere tsisaayilo lwe bibyoonako ta. Khuurusakho ndi 
wambeele ise kamaru ke khuuwuliilisa iwe. 
7 Isho shaakila ise nelamo ndi, “Ise niyooyu, netsile khukhola sheesi bilomo 
bibinganikhakho khusiise, bibyaronebwa mu shitabo she kamakaambila nga ni 
biloma biri; 
8‘O Wele wase, nga ise nikhoyela mu khukhola byeesi iwe ukana, naluundi ise 
iniinda kamakaambila koowo mu mwoyo kwase.’ ” 
9Akari mu lubusano lwe babaandu boowo, ise narumbula kamakhuuwa 
kamalayi nga ni wakhuwonesa ifwe. Ni nawe, O Umukasya, washimanya uri 
sinayakamisa khushikanikhakho ta. 
10Ise sinasila busa naalekha khu shiboolela babaandu boowo nga ni namanya 
ndi iwe wakhuwonesele ifwe ta. Ise naruumbula bubwiyikinwa bwoowo ni 
buwonesi bwoowo. Nga ndi akari mu lubusano lwe babaandu boowo, ise 
naakhusilatsakakho busa ta, khuuboolela babaandu khu khukana khwoowo 
khukhuukhawawo ta, ni bubwiyikinwa bwoowo. 
11Umukasya, ukhaakamisa khuuba uwe shiisa isi ise ta, khayo shiisa shikali ni 
bwa ŋali bwoowo biniindile ilala ise busheele. 

Khuuloomba buyeeti 

12Bukosi bukali bubukhanyala khuubalikha ta bwaantsibotokheleele ise. 
Bibyoonako byase byaafuurire ise kamaani, ni khuubona ise sinaanyalisile 
khuubona ta; khuubibala byoosi bili biikali bifuura ni litsuune lye khu murwe 
kwase; ni kamaani ise kambweelemo. 
13O Umukasya, n'ufukiilile khukhuumbonesa ise! O Umukasya yuubakho 
unjeete ari! 
14Khayo abo boosi babaakhakakho khukhuuntsira ise baswaale luundi 
basalanisibwe; abo boosi babekhoya lwe bukosi bweesi ise ndimo beesibwe 
inyuma nga baswaalile. 
15Khayo abo boosi babaantsekhelela ise babe ni khuurya naluundi baswaale. 

16Ne khayo abo boosi babaakhwisaaya iwe bekhoye luundi benyayile mwiiwe! 
Abo babaakhusiima iwe lwe buwonesi buli busheele balomatsake bari, 
“Umukasya ali umukhulu naabi!” 
17Ne ise khulwase ndi mutoro, luundi ndi umutaambi, ne Umukasya 
antsambaasakho. Iwe niye umuyeeti wase, luundi iwe niye uwumbonesa ise, O 
Wele, n'undimiliile khaangu unjeete. 

Tsizabuli 41 

Umukasya ayeeta babaali mu mutaambo 

1Ali ni khabi umuundu uwinaanayo isi bataambi! Umukasya alimuyeeta nga 
naye ali mu mbuka iye bukosi. 
2Umukasya amuliinda, waamuwa buulamu; waamukalusa khuuba uwe tsikhabi 
mu shibala; naluundi s'amulekha waakwa mu makhono ke baasiku beewe ta. 
3Umukasya amuyeeta nga ali umulwaale, waamuwonesa khukhwaama mu 
butsiina bweewe bwoosi. 
4Iseese naloma ndi, “O Umukasya, naayonaka luukali mu moni tsoowo, 
n'umbonese lwe shiisa shoowo.” 
5Baasiku baase baanomakho ise buubi, nga baloma bari: “Aliifwa liina 
bamwiibilile?” 
6Abo babeetsa khukhuumbona ise, bakanikha bilomo bye bubeeyi; mu myoyo 
kyaabwe behentsela bye buubi byonyene, nio nga baarurire ibulafu baatsiile, 
baabisalanisa buli aandu. 
7Abo boosi babaambiyila ise baanganikhakho nga baanguta; baantsambaasa 
khusiise biibi byonyene. 
8Baloma bari, “Waalwaalile buulwaale buubi naabi bweesi akhanyala waawona 
ta; ni isi akonele singene anyale khukhwinyukhawo ta.” 
9 Ikhaba n'umusaale wase umweene isi ise niyikinila ilala, isi ise ndya ni naye, 
wekyelile umusiku wase uwundyamo ise luwomelo. 
10Ne iwe, O Umukasya, n'umaambile ise shiisa, ungobosemo kamaani, nio nase 
niliyaase baasiku baase. 
11Lwashino ise kane manye ndi iwe ungana; lwekhuuba baasiku baase singene 
baambule ise ta. 
12Iwe wamaambiilile ise lwekhuuba ikhola bibiindu bikwalaafu. Waayiniindila 
ise mu moni tsoowo biifukhu byoosi. 
13 O Umukasya Wele wa Isiraeli uruuyibwe biilo ni biilo! Amiina naluundi 
Amiina! 

Tsizabuli 42 

SHIITABO SHE KHABILI 

(Tsizabuli 42—72) 
Khuuloomba khw'omuundu uwawuyisibwa 

1Nga ikhisi ni ietsaeetsa nga yiwuuma kameetsi kamanyire, ni nase ndyo 
ikhwiwuuma iwe, O Umukasya. 
2Buulesa buundya ise mu mwoyo kwase khulwoowo, O Wele, iwe Wele 
umulamu. Ari ise ndiitsa liina khukhwisaaya mu moni tsoowo? 
3Ise ndila kamasika kumuusi ni mu shilo, ni kamasika kaase kayikyela niko biilyo 
byase. Khulwekhuuba buli mbuka baasiku baase bandeeba ise bari, “Wele 
woowo ali waheena?” 
4Bibiindu bino byoosi ise imbishebulila nga ndi ni kumutaambo kumukali. Ise 
ishebulila nga ni natsyatsaka ni kamatuuli, nga inaangilila lubatsaangwa 
khuutsya mu ntsu ya Wele, ni kimyeenya kye kumwikhoyo ni khuusiima, bye 
khuuruuya Wele. 
5Lwashina kumwoyo kwase kwiyembelela? Lwashiina ise kumutaambo kukana 
khukhuuntsira? Khayo kumwoyo kwase kure kumwiyikino kwakwo mu Wele, 
lwekhuuba ndi luundi kane ise imbuyile umuwonesi wase naluundi uli Wele 
wase. 
6Kumwoyo kwase kweyembeleele, nashiryo kane ise ikhushebulile iwe nga ndi 
mu shibala sha Yorudaani, nga indi khu ngoongo tsa Herumoni, ni khu lukiingi 
Mizari. 
7Iwe waasiindikhiile ise kumutaambo kukuuli busa nga khuulyebukha khwe 
kameetsi khwe kamaani, ni khukhwilyebula khwako byamimbilila ise. 
8Mu mbuka iye kumuusi, Umukasya okyesanisa khuukana khweewe 
khukhuukhakama ta, ni mu shilo ise imwiimbila niye kumweenya, nga nikhwo 
khuuloomba khwase isi Wele we buulamu bwase. 
9Ise nareeba Wele uli Lulwaanda lwase ndi, “Lwashiina iwe wantsibiliila ise? 
Lwashiina ise injeenda nga indila khulwe khumiinilisibwa khukhwaama isi 
baasiku baase?” 
10Niwulila nga naaweetsekheleele naabi lwe bukhomo bwaabwe, lwekhuuba 
baasiku baase bandyaabila nga bandebelesa bari, “Wele woowo ali waheena?” 
11Lwashiina kumwoyo kwase kuweelemo kamaani? Lwashiina ise ikhali 
khukhwiwulila buulayi? Kane ise inde kumwiyikino kwase mu Wele, 
imuruuyatsake lwekhuuba niye ali umuyeeti wase naluundi ali Wele wase. 

Tsizabuli 43 

Khuuloomba khw'omuundu uwawuyisibwa 

1O Wele, iwe n'ukhalewo wokesanise uri ise ndi umuundu ukhalikho ni 
kumusaango ta. N'uniinde ise khukhwaama isi babaandu babaakhakhurya iwe 

ta; umbonese ise khukhwaama isi babaandu babeeyi luundi babaakhali 
bakwalaafu ta. 
2Lwekhuuba iwe uli Wele umuliindi wase. Ne lwashiina iwe undekhile ise? 
Lwashiina ise injeenda nga indila, lwe khumiinikhilisa khukhwaama isi baasiku 
baase? 
3Aso, iwe n'usiindikhile ise buwaanga bwoowo ni bwa ŋali bwoowo, biitse 
binaangilile ise; binjeese ise bindeere khu lukiingi lwoowo lukhosefu, shishiili 
shiifwo she bubwikhalilo bwoowo! 
4Nio lwanyuma ise intsye khu sheeso sha Wele, isi Wele uli uwe kumwikhoyo 
kwase kwa ŋali. Kane ise ikhuruuye iwe nga ikhupa lituungu lyase, O Wele, iwe 
Wele wase. 
5Lwashiina kumwoyo kwase kuweelemo kamaani? Lwashiina ise ikhali 
khukhwiwulila buulayi? Ise kane inde kumwiyikino kwase mu Wele, ise 
imuruuye, lwekhuuba niye Umuwonesi wase, naluundi niye uli Wele wase. 

Tsizabuli 44 

Khuuloomba buliindi 

1O Wele, ifwe fwabeene khwawulila ni kamaru keefwe nga bakuuka beefwe 
bakhuboolela ifwe, bibiindu byoosi byeesi iwe wabakholela mu biifukhu 
byaabwe, mu biifukhu bye khaale akho. 
2Iwe wamweene watimisa kamanaambo khurura mu liloba ilyo, nga uraambisa 
kumukhono kwoowo kwe kamaani. Uryo iwe waminiaangula babaandu 
baamwo, wenjisamo bakuuka beefwe. Ni bakuuka beefwe iwe wabalekha 
baabalaayila mu liloba ilyo. 
3Babaandu boowo sibaawula shibala isho nga baraambisa kamaani kaabwe 
babeene ta, naluundi akhuba khulwe bunyala bwaabwe babeene ta. Ne yaba khu 
lwe kumukhono kwoowo kwe kamaani, ni bunyala bwoowo, ni buwaanga 
bwoowo bubwookesanisa nga iwe n'ubakana nibo. 
4Iwe uli Umuyiinga wase luundi uli Wele wase, uwaha babaandu ba Yakobo 
kamaani ke khuuwula baasiku. 
5Khulwe kamaani koowo, ifwe khuwula baasiku beefwe; khulwe lisiina lyoowo 
ifwe khusaambakilila abo babaakhuraangana ifwe. 
6Ise siniyikina buyiingo bwase ta, namwe lurima lwase silunyala lwambonesa 
ise ta. 
7Ne iwe ukhuwonesa ifwe khukhwaama khu baasiku beefwe babaakhubiyila 
ifwe. Iwe ubawula, baryo baswaala busa. 
8Nga khuli mu Wele weefwe, ifwe khwibuyila busheele, naluundi khuruuya 
lisiina lyeewe biilo ni biilo. 

9Ne ari bona iwe waakhulekhile ifwe luundi waakhwisile ifwe aasi. Iwe 
s'ushiitsya ni kamaye keefwe mu busoolo ta. 
10Iwe waakilile ifwe khwaatitukhile khukhwaama isi baasiku beefwe, ni baasiku 
beene baakhuyililekho ifwe bibiindu byeefwe. 
11Iwe waakhuwaanileyo ifwe khwaafwaana nga kamasheese kakaatsya 
khukhwiiribwa, naluundi iwe waakhusalanisile ifwe mu manaambo kakaandi. 
12Iwe wakulisa babaandu boowo waafunamwo khakhaandu khakyeekhe khari. 
Iwe wakhuwaanayo ifwe isi baasiku, khwaafwaana nga babaakhalimo 
kumukaso ta. 
13Iwe waakhwikyelisile ifwe bukhomo isi babesanwa beefwe, abo babaamenya 
aambi ni nafwe, abo bakhulekelesa ifwe luundi bakhutsekhelela ifwe busa. 
14Iwe waakhwikyelisile ifwe busa nga luukano mu manaambo, ni babaandu 
basisiikha busa kimirwe kyaabwe nga baakhuboonekho ifwe. 
15Buli shifukhu ise niwulila kumutaambo, naluundi ise tsisoni tsaamaambile 
naabi, 
16khulwaabo babaantsekhelela ise naluundi baantsintsiina, khulwe baasiku 
baase babeweeleyo khukhuuntsiinisa ise. 
17Bino byoosi byaakhwoolelekho khusiifwe, akhaba nga ifwe sikhwaakhwibilila 
iwe ta. Namwe ifwe khwaakhufuniaakakho indakaano isi ifwe khwakhola ni 
nawe ta. 
18Ifwe mu myoyo kyeefwe khwaakhukhuuminyaalilakho iwe ta, namwe 
khwaarura mu mikhoosi kyoowo ta. 
19Ne iwe waakhufuniaakakile ifwe waakhuyiliile atweela ni tsisolo tse 
mwirome, waakhulekhile ifwe mu shiilima namukoto. 
20Ifwe khuba nga khukhwebilila lisiina lya Wele weefwe, namwe khuba nga 
khukhwaloomba isi ba wele babaandi, 
21khali iwe nga Wele weefwe akhushimanyakho ta? Lwekhuuba iwe waamanya 
bimoonyo bye mu mwoyo. 
22 Khulwekhuuba ifwe khuli baloondeleli boowo, ifwe khuli mu bukosi bwe 
khuufwa shifukhu shoosi, khuyilibwa nga kamasheese kakaatsya 
khukhwiiribwa. 
23N'usisimukhe, O Umukasya. Lwashiina iwe ukona liilo? Yinyukha! 
Ukhakhwaantsukha ifwe biifukhu byoosi ta! 
24Lwashiina iwe wibiimbilila mu moni mwoowo, waalekha khukana khubona 
kumutaambo kuno ta? Lwashina iwe wibilila khuutaambisibwa khweefwe ni 
khuumiiniliisibwa khweefwe? 
25Ifwe khwaakwiile aasi mwifukhuulu khwewunamiile; kimibili kyeefwe 
kyewaambile khwiloba aasi. 

26Yinyukha, yiitsa ukhuyeete ifwe! Khuwonese ifwe lwe khuukana khwoowo 
khukhuukhakama ta. 

Tsizabuli 45 

Kumweenya kwe kamayiiya ke bukhwaale 

1Kumwoyo kwase kwetsuulemo bilomo biilayi, nga ise ni neemba kumweenya 
khulw'Omuyiinga. Lulimi lwase lufwaana busa nga ikalaamu iy'omuroni 
umulayi. 
2Iwe ubonekha buulayi mu basaani boosi; ni bilomo bye mukhanwa mwoowo 
bili bye bubweela; lwekhuuba Wele wakhuwa iwe tsikhabi biifukhu byoosi. 
3Iwe umuwuli uwe kamaani, ni wibowe lurima lwoowo khu nduukhu, 
n'ukwaare shiriifwa shoowo ni bukhulu bwoowo. 
4Mu bukhulu bwoowo iwe n'utsye nga umuwuli lwe khuuliinda bwa ŋali, 
buwolu ni bukwalaafu. Nga uraambisa kumukhono kwoowo kwe kamaani, iwe 
ulyokesanisa buraambi bwe kamaani naabi! 
5Siindikha buyiingo bwoowo buumeme buwuluse mu myoyo kye baasiku 
b'omuyiinga; ni kamanaambo koosi kakwe aasi e bikyele byoowo. 
6 Shitsoloŋo shoowo sheesi Wele akhuweele iwe, kane shibewo biilo ni biilo, ni 
buuwuli bwoowo buli buwuli bwe bukwalaafu. 
7Iwe ukana bukwalaafu, ne waabiyila bubwoonaki. Nashiryo iwe, Wele woowo 
uyo waakhuroboole iwe khuuba angaaki e bashoowo, nga akhuwakha iwe 
kamafura ke kumwikhoyo kukufuurawo. 
8Bikwaaro byoowo byoosi biwunya buulayi lwe bye khuuwunya buulayi 
bibikhali bitweela ta, ni kimyeenya khukhwaama mu matuungu ke mu lubili lwe 
shiriifwa she angaaki kikhwikhoyesa iwe. 
9Mu bakyelama be shiriifwa boowo mulimo bakhaana be bayiinga. Khu 
mukhono kwoowo kumulayi khwemikhilekho nabakyelama ukwaarire izaabu 
indayi. 
10O iwe umukhaana w'omuyiinga, wuliilisa sheesi ise inoma; yibilila babaandu 
boowo, ni baalebe be mu ntsu ya paapa woowo. 
11Ni khuubonekha khwoowo khuulayi kane khukile umuyiinga akhukane iwe 
naabi, n'ukhole byeesi akana lwekhuuba niye ali umukoosi woowo. 
12Babaandu bayindifu be Tuulo balikhurereera iwe biwaanwa 
khuukhukhoongelesa iwe. 
13Umukhaana w'omuyiinga uuli mu lubili, nga abonekha buulayi naabi! 
Bikwaaro byeewe byaruungibwakho ni zaabu. 
14Nga wakwaarire shikwaaro shiibiriirifu naabi, bamuyila w'omuyiinga; nga 
arongesebwakho ni bakyeesa ni basaale beewe. 

15Buli mutweela nga wetsuule kumwikhoyo ni sangaalo nga beetsa benjila mu 
lubili lw'omuyiinga. 
16Babaana boowo besooleli baliyila shiifwo she ba paapa boowo, beele mu 
bikyele bye bakuuka boowo nga bayiinga, ubekyelise khuuba bawuli mu shibala 
shoosi. 
17Ise ikhaafumise lisiina lyoowo mu miboolo kyoosi; ni kamanaambo koosi 
kalikhuruuya iwe biilo ni biilo. 

Tsizabuli 46 

Wele ali atweela ni nafwe 

1Wele niye bubwilukhilo luundi niye kamaani keefwe, niye umuyeeti uuli uwa 
khaangu khuukhuyeeta ifwe nga khuli mu bikosi. 
2Ni nashiryo, ifwe singene khurye ta, abe shibala shakhesiisiikha shirye, namwe 
abe shakhayeŋaana, namwe tsinjiinji tsakhaashuukha tsaakwa iyo aleeyi mu 
nyaantsa; 
3namwe abe kameetsi mu nyaantsa kakhaayilila keetsula lifulo, ni tsinjiinji 
tsaatengaasibwa lwe khuuyilila khwe kameetsi. 
4Iliwo luluutsi luluureera kumwikhoyo mu shiriimba sha Wele, khu ntsu 
ikhosefu iy'oyo Uuli Angaaki Lukali. 
5Wele ekhala akari mu shiriimba isho, nashiryo sishilinikinisibwa ta; Niye 
umweene kane ashitimilile nga bushiili. 
6Wele n'arusa likono lyeewe nga akanikha, kamanaambo keyembelela, ni 
buyiinga buyeŋanisibwa, ni shibala shaayengukhaka. 
7Umukasya uwe kamaani ali ni nafwe, Wele wa Yakobo niye bubwilukhilo 
bweefwe. 
8Ni mwiitse mulole, mubone buraambi bw'Omukasya, mubone bye 
khukhwiyaangisa byeesi akholile khu shibala. 
9Niye akamisa busoolo mu shibala shoosi, afuniaakaka buyiingo, akhaba 
kamafumo nako akafuniaakaka, ni kamakaali keesi baraambisa mu busoolo niye 
waakoosha ni kumulilo. 
10Luundi Umukasya alakila ari, “Inywe ni muwoleele, mumanye muri ise niye 
Wele, uuli umukhulu akari mu manaambo, ni mu shibala shoosi.” 
11Umukasya uwe kamaani ali ni nafwe, Wele wa Yakobo niye bubwilukhilo 
bweefwe. 

Tsizabuli 47 

Umuwuli Umukhulu 

1Inywe kamanaambo koosi, ni mukhupe mukhono lwe kumwikhoyo, ni 
mukuukuulile angaaki kimyeenya kye kumwikhoyo isi Wele weenywe. 
2Lwekhuuba Umukasya ali Umukhulu naabi; uwaakha khuriibwa, umuyiinga 
umukhulu uwula shibala shoosi. 
3Niye akhunyalisisa ifwe khuuwula kamanaambo koosi, karyo koosi kaaba aasi 
e bikele byeefwe. 
4Niye uwakhurobolela ifwe liiswa lyeesi khumenyamo, nikwo kumwikhoyo kwe 
babaandu beesi niye asiima. 
5Umukasya nga aniina mu ngaaki khu shitsoloŋo sheewe, ibawo khuuyokesa 
khwe kumwikhoyo, ni tsikhoombi nga tsifuuribwa. 
6Ni mwiimbe khuubuyila Wele, ni mwiimbe khuumuruuya! Ni mwiimbe 
khuuruuya Umuyiinga weefwe, ni mwiimbe khuumuruuya. 
7Lwekhuuba Wele niye Umuyiinga we shibala shoosi, ni mwiimbe ni tsizabuli 
khuumuruuya niye. 
8Wele awula kamanaambo koosi; nga wekhaale khu shitsoloŋo sheewe 
shikhosefu. 
9Bawuli be kamanaambo babuusana atweela, ni anaari bali babaandu ba Wele 
wa Iburayimu, lwekhuuba buwuli bwe shibala shoosi buli bwa Wele, ni Wele 
waayikhala mu shiriifwa she angaaki! 

Tsizabuli 48 

Sayuuni shiriimba sha Wele 

1Umukasya ali Umukhulu naabi, niye aakha khuruuyibwa naabi, mu shiriimba 
sha Wele weefwe! Khu lukiingi lweewe lukhosefu, 
2 lukiingi lumiliwu lulubonekha buulayi, lulureera kumwikhoyo isi shibala 
shoosi. Lukiingi Sayuuni lukhosefu nilwo shiriimba sh'Omuyiinga Umukhulu. 
3Mu lumako lwe shiriimba isho, Wele weyokesaane nga niye n'ali umuliindi 
uwelala. 
4Ne bayiinga ni baabuusana atweela, nga batsya khushibwakala, 

5babona shino baarya na khurya nga beyaanga, baatitukhawo. 

6Abweene awo buuri bwabawaamba, ni khuutsiinikhana nga umukhasi isi 
umwaana alya. 
7Iwe ubafuniaakaka nibo nga imbewo iyaama ibwaamanyaanga ni iwuutsa 
yaafuniaakaka tsimeeri khu nyaantsa. 
8Nga ifwe ni khuwuliile, khuryo khwaaboone mu shiriimba sha Wele weefwe, 
Umukasya Umukhulu; Wele umweene niye ushiliinda biifukhu byoosi. 

9O Wele, ifwe khwaambaasa khu khukana khwoowo khukhuukhakama ta, nga 
khuli mukari mwe Lisaayilo lyoowo Likhulu. 
10O Wele, nga lisiina lyoowo ni lili, lubuyi lwoowo lwamalatana mu shibala 
shoosi; kumukhono kwoowo kwayitsula buwuli bukali. 
11Lekha lukiingi Sayuuni lusangaale! Ni biriimba byoosi bya Yuda bitsule 
kumwikhoyo lwekhuuba iwe ukhala kimisaango kya ŋali! 
12Baandu ba Wele ni mukyeende khukhwibotokhelela Sayuuni, mubale 
kamatikiiyi kyasho kamaleeyi. 
13Ni mulole mubone kamatikiiyi kaasho kamaleeyi, mwofwaase buli lumako; 
lwanyuma nio munyale khuboolela be kumuboolo kukwilakho muri, 
14“Wele weefwe uyo, niye Wele biilo ni biilo. Kane abatsake umuraangilisi 
weefwe biilo ni biilo.” 

Tsizabuli 49 

Busilusilu bubuuli mu khwiyikina buyiindifu 

1Ni muwulile shino, inywe kamanaambo koosi, ni murekeerese inywe babaandu 
babaali mu shibala shoosi, 
2inywe mweesi atweela baakhulu ni bakyeekhe, bayindifu ni bataambi! 

3Kane ise inganikhe bilomo bye kamakyesi, ni khukhwaambaasa khukhwaama 
mu mwoyo kwase kane khureere khumanya. 
4Kane ise indeke khukhuru khwase isi lulikha, ise isontsoole byeesi lulikha ulwo 
sheesi lumanyisa nga ikhupa lituungu lyase. 
5Lwashiina ise imba ni khuurya mu mbuka ye bikosi, nga baasiku baase 
baantsibotokheleele? 
6Babaandu baabi abo nibo beyikina buyiindifu bwaabwe, luundi beebuyila lwe 
buyiindifu bwaabwe buukali. 
7Mbaawo umuundu unyala khukhwisikula buulamu bweewe umweene, namwe 
waawa Wele she buukusi lwe khuusikula buulamu bweewe ta. 
8Lwekhuuba buukusi bwe buulamu buli bwe angaaki naabi, naluundi mbaawo 
sheesi umuundu anyala waawayo sishinyala shaamala, 
9nio anyale khuuba umulamu biilo ni biilo, nga s'atsya khufwa ta. 

10Ilala, ubona ni babaandu bakyesi nabo bafwa, ni basilu ni bakhamanya ta nabo 
bahela, boosi atweela buyiindifu bwaabwe babulekhela babaandu babaandi. 
11Tsiŋani tsaabwe tsirama nga bumenyo bwaabwe biilo ni biilo, iyo niyo isi 
bamenya kimiboolo kyoosi, ikhaba nga lutweela baaba ni liiswa lilyaabwe khu 
bwaabwe. 

12Ne umuundu abe akhaba ni buyiindifu burye, s'abawo biilo ni biilo ta, aba busa 
nga tsisolo tse mwirome ni bihela. 
13Nimubone shino nisho shishikholekha khu baandu babeyikina babeene, ni 
naabo babewulila buulayi nga baabawuliile bakanikha. 
14Bali busa nga kamasheese kakaamala khuukhalilwa kumusaango kwe 
khuufwa, ni khuufwa khweene nikhwo umwaayi wako ukayila imakoombe. 
Bakhosefu kane bakawulatsake buli mutikhinyi, ni kimibili kyaabwe kibolele 
imakoombe, nga kamakoombe niko ingo waabwe. 
15Ne Wele niye ukane ambonese ise mu buulamu bwase, anduse ise mu maani 
ke makoombe, lwekhuuba umweene niye ukane antsakaanile ise. 
16Ukheyembelela nga waaboone umuundu yeesi ayiindila ta, ikhaba nga 
shiriifwa sheewe shiloosela. 
17Lwekhuuba umuundu uyo n'alifwa, s'aliitsyakho na shiindu shoosi ta, 
shiriifwa sheewe sishiliitsya ni naye mu ŋani ta. 
18Ikhaba nga umuundu elaanga khuuba uwe tsikhabi n'aba nga ashiili mulamu, 
ni babaandu baamubuyila nga ni emala buulayi, 
19naye aliitsya, aloonde khu bakuuka beewe isi baatsya, isi bakhabonelakho 
luundi buwaanga bwe buulamu ta. 
20Umuundu s'anyala waamenya mu shiriifwa imbuka indeeyi ta, shitweela busa 
aliifwa nga tsisolo ni tsifwa. 

Tsizabuli 50 

Khukhwisaaya khwa ŋali 

1Wele Umukasya, uwe kamaani akanikha luundi waakuukuula shibala 
khukhwaama ibwaamanyaanga khukhwoola ibukwanyaanga. 
2Khukhwaama mu Sayuuni, shiriimba shishibonekha buulayi mu bumiliwu, 
Wele amweekhamweekha. 
3Wele weefwe ni eetsa, s'etsa nga waasilile busa ta; kumulilo kukuliliba 
kumwinyoowa khuutsya iburaangisi, ni ikhuungu ingali imwibotokhelela. 
4Wele alaanga likulu liliili angaaki ni shibala khuubawo nga bajulisi nga akhalila 
babaandu beewe kumusaango. 
5Wele aloma ari, “Ni mumbuusanisile baakhosefu baase atweela isi samweene 
indi, abo babaakhola indakaano ni nase nga bawaanayo isaayilo.” 
6Likulu lyookesanisa buukhosefu bweewe, lwekhuuba Wele umweene ali 
umukayi we babaandu beewe. 
7Inywe baandu baase, Ise ndi Wele isi mwisaaya. Ni murekeerese, ni nase kane 
inganikhe. Inywe ba Isiraeli kane imbakanikhekho ndi mwakhola buubi. 



1158 

 

 
Ibayibuli Ingwalaafu 

© 2016 Bible Society of Uganda. 
  

 

 

8Ise simbekiitsa inywe khulwe tsisaayilo tseesi muwayo ta, namwe lwe 
tsisaayilo tsintsoshe tseesi muwaanayo buli busheele isi ise ta. 
9Ise singene ifukiilile biwaanibwayo byeenywe bye tsiwuunwa namwe tsimbusi 
khukhwaama mu mataala keenywe ta. 
10Lwekhuuba buli isolo yoosi ili mu shisaali ili iyase, akhaba ni tsikhaafu tsitsiili 
khu ngoongo bikana. 
11Binywiinywi byoosi bibiili mu ngaaki ise nabimanya; nabuli shiindu shilamu 
shoosi shishikyeendela khu shibala shili shishase. 
12Ise imba nga ubeele intsala, khali sinaababooleele inywe ta, lwekhuuba shibala 
shoosi ni bibiishilimo byoosi bili bibyase. 
13Ise siindya inyama ye tsikhaafu, namwe naanywa kamalasile ke tsimbusi ta. 

14Ne ni muwaaneyo isi Wele isaayilo ye khumusiima, mwolelese bibitsubo 
byeenywe isi Wele Uli Angaaki Lukali! 
15Muryo lwanyuma muntsikoontselele ise mu mbuka iye bikosi, ni nase kane 
mbaawonese inywe, muryo nanywe muumbe ise shiriifwa. 
16Ne isi baboonaki Wele abalomela ari, “Bunyala shiina bweesi inywe muli 
nabwo khuukanikha khu makaambila kaase, namwe khuukanikha khu 
ndakaano yase? 
17Lwekhuuba inywe simukana ise naabaleekela ta, ni bilomo byase mubikaana 
mwabituuma busa. 
18Ni mubona umuundu umwiifwi, mufukiilisana mwaatsya ni naye, naluundi 
mwetubaasa ni babaandu bayeyani.” 
19“Inywe mukanikha bye bubwoonaki byonyene, naluundi mukanikha bye 
bubeeyi byonyene. 
20Buli imbuka mwikhalila khuukuta babandaayeenywe ni khuubakhupa lihino. 

21Inywe mubeele mukhola bibiindu bino nga ise naasilile busa, muryo 
mwaambaasa muri ise ndi busa nga inywe ni muli. Ne ari ise mbekiitsa inywe, 
naluundi ise imbatsuntsumilisa.” 
22“Ne ari ni mwaambaase khu shino inywe babaakhenaanayo isi Wele ta, kane 
ise imbatyenuulakemu busa ilekhe khubawo na mutweela uwonesebwa ta! 
23Umuundu yeesi uwaanayo isaayilo ye khusiima aba antsisamo ise shiriifwa, 
naluundi aba ali uwunondelela ise. Ni nase nga Wele kane imwokesanise 
buwonesi.” 

Tsizabuli 51 

Khuuloomba shishiyakhilo 

1O Wele, n'umaambile ise shiisa lwe khuukana khwoowo khukhuukhakama ta. 
Lwe shiisa shoowo shikali n'undusekho shishoonako shase. 
2N'usiingile ise ilala khukhwaama mu byoonako byase byoosi, umiliise ise 
khukhwaama mu shiibi shase. 
3Lwekhuuba ise naamanya bubwoonaki bwase nga ni buli, ni bibyoonako byase 
byoosi ise naabimanya. 
4 Ise naayoneka isi iwe, isi iwe wenyene, ise naakhola ibyo bibikhali biilayi ta mu 
moni tsoowo. Nashiryo shili sha ŋali luundi shaakhila iwe khukhuukhalila ise 
kumusaango ni khukhuumba ise shitaambiso. 
5Ilala, ise khukhwaamila khu khusaalikha khwase indi umwoonaki, ise ndi 
umwoonaki khukhwaama khu mbuka isi maayi wase aasaalila ise. 
6Ne mwilala iwe ukana kumwoyo kukuuli kwa ŋali, uryo n'undeekele ise bye 
kamakyesi ke shimoonyo. 
7N'usiinge ise ni shishaangwe shoowo, ni nase kane imbe umumiliwu; n'usiinge, 
ni nase kane imbe umuwaanga, ikhose khuufuura kamabeele ke khaafu. 
8N'untsitsusemo ise kumwikhoyo ni sangaalo. Abe iwe waafuniaakaka 
kamakuumba kaase, ne ari ise khanikhoye. 
9Ukhashebulila bibyoonako byase byeesi ise nakhola ta, rusilawo ilala 
bubwoonaki bwase bwoosi. 
10O Wele, n'umuumbile musiise kumwoyo kumushaakha, undemo ise kumwoyo 
kukuuwulila imbe luundi umwiyikinwa. 
11Ukhaandimisa ise khuutsya naarura mu moni tsoowo ta, namwe 
waandusakho ise Umwoyo woowo ta. 
12N'ungobosemo ise kumwikhoyo kwe buwonesi bwoowo, undemo ise 
khuubamo kumwoyo kukuuwulila, untsayise ise. 
13Nio lwanyuma nase indeekele baboonaki kamakaambila koowo, nio akile 
baboonaki beene bakobole is'uli. 
14O Wele, n'umbonese ise khukhwaama isi shitaambiso she khuufwa, iwe niye 
Wele we buwonesi bwase. Ni nase ndyo kane ikhuruuye iwe ni kumwikhoyo 
khulwe buwonesi bubwaama is'uli. 
15O Umukasya, iwe n'ukaangulule kiminwa kyase, ni nase kane ingukuule 
lubuula nga ikhuruuya iwe. 
16Lwekhuuba iwe siwikhoyela tsisaayilo ta, ne busa khali naatsikhurereere. Iwe 
siwikhoyela tsisaayilo tsintsoshe ta. 
17Tsisaayilo tsitsiikhoyesa Wele nikwo kumwoyo kukwibiiyisa. Kumwoyo 
kukwibiyisile naluundi kukuuli kumuwolu, Wele singene akulobe ta. 
18Umukasya, n'uwaambile Sayuuni shiisa nio akile abe buulayi, wombakhe 
bushaakha kamatikiiyi ke shiriimba Yerusalemu. 

19Nio nawe wikhoyele tsisaayilo tsitsaakhila, tsisaayilo tsintsoshe tseesi iwe 
usiima. Ndi nio nafwe khunyale khuuwaanayo tsiwuunwa khu sheeso shoowo. 

Tsizabuli 52 

Wele niye uuli ni bunyala 

1Iwe umusaani uwe kamaani, lwashiina wibuyila lwe buubi bwoowo? Lwashiina 
iwe wibuyila lwe buubi bubuukholekha khu baandu babesaaya Wele? Ne shiisa 
sha Wele shibawo biilo ni biilo. 
2Buli mbuka ukhola tsimbomelo tse khuuhesa babaandi. Lulimi lwoowo 
lwaamema nga buweembo, lwikhala luyiiya bye bubeeyi. 
3Iwe ukana naabi khuukhola buubi buukali khufuurisa khuukhola buulayi, 
ukana naabi khuukhola bye bubeeyi khuufuurisa khuukanikha bya ŋali. 
4Iwe ukana naabi khuutsiinisa babaandu babaandi ni bilomo byoowo bye 
bubeeyi. 
5Ne Wele kane akhukhupe iwe akhuminiangulile ilala; kane akhuwutule iwe 
luundi akhwinuulakemo nga akhurusa muungo mwoowo. Alikhukhuula 
akhuruse mu shibala she babaandu baalamu. 
6Nio babaandu bakwalaafu nga baashiboone babe ni khuurya, baryo lwanyuma 
bamutsekhelele busa nga baloma bari, 
7“Ni mubone umuundu abe ukhanyala khukhwiyikina Wele khuuba bubwibisilo 
bweewe ta, ne nga abe eyikina busa buyiindifu bweewe nga akhola babaandu 
babaandi buubi!” 
8Ne ise ndi buulayi nga kuusaala kumu Zeyituni kukutsowa mu ntsu ya Wele. Ise 
niyikina khuukana khwa Wele khukhuukhakama ta, biilo ni biilo. 
9Ise kane ikhuruuyatsake iwe, O Wele, biilo ni biilo khulwe isho sheesi ukholile. 
Kane ise imbe ni kumwiyikino mu lisiina lyoowo lwekhuuba lili liilayi. 
Indishikanikhakho mu lubuula mu moni tse bakhosefu boowo. 

Tsizabuli 53 

Buubi bwe babaandu 

1 Babaandu baasilu balomela mu myoyo kyaabwe bari, “Mbaawo Wele ta.” 
Baayonekha, bakhola bye bumoyaani; mbaawo namutweela ukhola buulayi ta. 
2Wele emikha mwikulu waalolelela aasi khu baandu boosi, nga akana abone 
noola iliwo babaali bakyesi babaamwisaaya niye. 
3Ne boosi baashuukha baamwantsukha baatsya, boosi bali shitweela busa, 
baayonekha; mbaawo na mutweela ukhola shilayi ta, mbaawo ikhaba na 
mutweela ari ta. 

4Abo babaakhola bye bubwoonaki sibali ni khuumanya ta, nibo balumaka 
babaandu baase baaba nga babaalya biilyo, naluundi nibo sibesaayakho Wele 
nakhari ta. 
5Ne lwanyuma bakhaarye naabi, musaambo isi bakharyatsakakho baryo ta! 
Lwekhuuba Wele alisalanisa kamakuumba ke baasiku be babaandu beewe, 
balifuuribwa baswaale, lwekhuuba Wele waabaloba nibo. 
6Khali buwonesi bwa Wele bwiitsile nga bwaama mu Sayuuni! Wele nga 
waakobosile babaandu beewe mu bulamu buulayi, babaandu ba Yakobo 
balikhoya, naluundi ba Isiraeli boosi balisangaala. 

Tsizabuli 54 

Khuuloomba lwe baasiku 

1O Wele, khulwe bunyala bwoowo, n'umbonese ise mbonese ise nga uraambisa 
kamaani koowo. 
2N'uwuliilise sheesi ise ikhuloomba iwe, O Wele. N'uwuliilise bilomo byeesi ise 
inoma. 
3Babaandu babeyiinga beetsile khukhuunangana ise, babaandu baarafu 
bakhakakho khukhuuntsira ise; nibo sibenaanayo khu Wele ta. 
4Ne Wele niye umuyeeti wase; Umukasya niye uwaayilisa buulamu bwase. 

5Kane Wele akaluse buubi bwiile khu baasiku baase; mu bwiyikinwa bwoowo 
n'ubahese bawewo. 
6O Umukasya, kane ise ikhuwe iwe isaayilo ni kumwikhoyo, kane ikhusiime iwe 
lwekhuuba iwe uli Umulayi. 
7Iwe wambonesele ise khukhwaama mu bukosi bwase bwoosi. Ni nase 
samweene naboone baasiku baase boosi nga baawulibwile. 

Tsizabuli 55 

Wele niye ukhuwonesa ifwe 

1O Wele, n'uwulile khuuloomba khwase, ukhebisa waalekha khuwulila 
khukhwilootsa khwase ta. 
2N'umbuliilise ise untsilemo; bikosi byase byaamalilemo ise kamaani. Ise 
naaweelelemo ilala, 
3khulwe liyoombo lye khuuriisariisa khwe baasiku baase, ni lwe 
khuuminilisibwa khukhwaama isi babaandu baabi. Lwekhuuba nibo baakhola 
khwiise busiku bukali, ni lwe lirima lyaabwe baayimbiyila ise. 
4Ise netsuulemo naabi kumutaambo, ni shiriisa she khuufwa shaamaliilemo 
ilala. 

5Khuurya ni khuunikina ise byaantsolelekho, ni shiriisa shaamaliilemo ise ilala. 

6Indyo nilomela senyene ndi, “Imba nga ubeele ni tsindaha nga liwuusi, khali 
imbururukhile, ntsya khuweentsa shiifwo she khuuwolelamo; 
7khali naandipaamburukhile ntsya aleeyi, iyo nikholela shiifwo she khuumenya 
mu mubiimbi. 
8Khali nifuniile khaangu isi nibisa khuuwona ikhuungu iye kamaani ni 
luwuutse.” 
9O Umukasya, niwoonakise tsinengekharengekha tsaabwe, ukosaase lulimi 
lweesi bakanikha; lwekhuuba ise imbona ndi iliwo bisayuumba ni khuulomana 
mu shiriimba. 
10Kumuusi ni mu shilo babotokhelela kamatikiiyi ke shiriimba, baryo 
baashitsusamo buumoyaani ni buukosi buukali. 
11Nibo boonakisa bibiindu bibiili mu shiriimba; kimikhoosi kyamwo 
kyetsuulemo khuumiiniliisa babaandi, ni buwombesi buukali. 
12Abe iba nga umusiku wase niye uwukhomaka ise, khali nyalile 
khukhwikhalilikha. Abe iba nga uyo uwaambiyila ise niye uwuntsibwiyililakho, 
khali inyalile khumwibisakho. 
13Ne uyo uwukholakho khwise bino, ali umuundu uyo uwikhala ni nase, 
uwashaase umweene, umusaale wase ilala. 
14Ifwe khwakanikhatsaka fweembi inganikha indayi, khwesaayilatsakila 
atweela mu Liisaayilo Liikhulu. 
15Ari lekha khuufwa khwoole khu baasiku baase khaangu naabi, beekhe i 
makoombe nga bashiili baalamu; lwekhuuba bamenya muungo tsitsiilimo 
bubwoonaki, naluundi bambaasa buubi mu myoyo kyaabwe. 
16Ne ise nilootsela Wele nga inoomba buyeeti; ni naye Umukasya kane 
ambonese ise. 
17Kumutikhinyi, mwihangilwe ni angoloobe, ise imba mu khwiŋuluŋuunya 
khwase nga newunamiile isi Wele ali. Ni naye kane awulile likono lyase. 
18Alingobosa ise ni lukoosi nga sendikho buubi ta khukhwaama mu busoolo 
bweesi ise isoolana; ni baasiku baase bali baakali. 
19Ne Wele uwula khukhwaama liina na liina, alingobolamo ise, abaminiangule 
nibo; lwekhuuba sibashuukha tsisaambo tsaabwe ta, naluundi sibesaaya Wele 
ta. 
20Uyo uwaba uwashaase asokosana basaale beewe, wafuniaaka ikwangwaani 
abe isi akhola ni nabo. 
21Bilomo byeewe byaba biwolu buulayi nga biwosawosa, ne nga mu mwoyo 
kweewe mwabamo busoolo; bilomo byeewe byaba biilayi ni khufuurakho 

kamafura kakawosawosa bibyuuma, ne nga mu mwoyo kweewe mwabamo 
bibyambaaso bibiyiima khukhwoonakisa, nga lurima. 
22Bikosi byoowo n'ubilekhele Umukasya, ni naye kane akhuliinde iwe; niye 
s'alekha babaandu beewe babaamwiyikina niye bafuuribwa ta. 
23Ne iwe, O Wele, ulituuma babaandu babeeri abo luundi babeeyi mu lilowo 
lileeyi; nga kimiiko kyeesi baandimalile khu shibala kishiili khwoola ta. Ne ise 
kane ikhwiyikinatsake iwe. 

Tsizabuli 56 

Khuuloomba khwe khukhwiyikina Wele 

1N'umaambile ise shiisa, O Wele, lwekhuuba babaandu baantsibwakala; baasiku 
baase baangubyeenga shifukhu shoosi. 
2Baasiku baase baantsibwakala shifukhu shoosi, babaasoolanisa ise bali baakali 
busa. 
3Buli lweesi imba nga naariire, ise ikhwiyikina iwe. 

4Wele niye isi ise niyikina akhali khuurya ta, ise imuruuya lweebyo byeesi 
anomela ise. Babaandu busa nabo banyala khukhukholakho shiina? 
5Shifukhu shoosi baasiku baase baweentsa khukhuuntsiinisa ise; byeesi 
bambaasa byoosi bili bye khu khuukhola ise buubi. 
6Boosi babuusanila atweela mu shimoonyo, nga balolelela buli shoosi sheesi ise 
ikhola, nga beereka khukhuuntsira ise. 
7Uryo n'ubawe shitaambiso lwe buubi bwaabwe, O Wele; khulwe lirima lyoowo, 
n'uminiangule kamanaambo kano. 
8Iwe niye umanyile nga ise nikholaka shiisa; n'ubiikhe kamasika kaase mu 
kungutsi yoowo! Kameene kano kaakhuronebwa mu shitabo shoowo ta? 
9Khu shifukhu khweesi ise ndikhwilootsela iwe, baasiku baase boosi ulibatimisa 
beeleyo. Khulwekhuuba ise naashimanya ndi Wele ali khu luwaande lwase. 
10Ise imbuyila Wele khu lweebyo byoosi byeesi aloma, imbuyila Umukasya lwe 
lomo yeewe. 
11Wele niye isi ise niyikina akhali khuurya khwoosi ta. Babaandu busa nabo 
banyala khukhukholakho ise shiina? 
12O Wele, ise kane nolelese byeesi ise nakhusuubisa iwe; kane ise ikhuwe iwe 
biwaanwa bye khusiima khwase. 
13Lwekhuuba iwe waawonesele buulamu bwase khukhwaama mu khufwa, iwe 
waandikiya ise naalekha khukwa ta; nio inyale khuukyeendela mu moni tsa 
Wele mu buwaanga bubwaaburukhila abo babaali baalamu. 

Tsizabuli 57 

Khuuloomba lwe buyeeti 

1O Wele n'umaambile ise shiisa, n'umaambile shiisa, lwekhuuba ise nilukhila 
is'iwe lwe buyeeti. Ise nilukhila mu shiniini she tsindaaha tsoowo lwe buliindi, 
khukhwoolesa bukosi bwe khuuhela nibuliwawo. 
2Ise ndilila Wele uuli Angaaki Lukali kamasika, isi Wele uyo uwolelesa byeesi 
aŋoonaŋoonela ise. 
3Niye alingobolamo ise nga eemikha mwikulu ambonese ise, aliwula abo 
babaanangana ise. Wele alintsokesanisa ise khuukana khweewe 
khukhuukhakama ta, ni bubwiyikinwa bweewe. 
4Ise ndi akari busa mu baasiku baase baantsibotokheleele, babaali nga tsitalanyi 
tse kumuluungo, tsitsiilya babaandu. Kameeno kaabwe kaayokiya nga 
kamafumo ni buyiingo, ni tsinimi tsaabwe tsaamema nga lurima. 
5O Wele, ni wokese bukhulu bwoowo angaaki mwikulu! Khayo shiriifwa shoowo 
shibalaahe mu shibala shoosi. 
6Baasiku baase baarekile kumureko khukhuumambisa ise; kumutaambo 
kwantsiwunamisile ise. Nibo banjabiile ise lilowo mu ntsila yase, ne khali nibo 
babeene balikwiilemo. 
7Ise ndi ni khuukuma mu mwoyo kwase, O Wele, ise ndi ni khuukuma mu 
mwoyo kwase! Indyo kane niimbe kimyeenya luundi ikhuruuye iwe. 
8Kane ise isisimukhe, kane ise isisimukhe ikhupe kumulele ni lituungu. Kane ise 
isisimuse nga inyaanga ishili khurura ta. 
9Ise kane ikhusiimatsake iwe, O Umukasya, nga ndi akari mu baandu, kane 
niimbatsake kimyeenya khuukhuruuya iwe nga indi akari mu manaambo. 
10Khuukana khwoowo khukhuukhakama ta khuuniina khwoola mwikulu, ni 
bubwiyikinwa bwoowo bwoola mu mafuumbi. 
11O Wele, ni wokese bukhulu bwoowo angaaki mwikulu! Khayo shiriifwa 
shoowo shimalatane mu shibala shoosi! 

Tsizabuli 58 

Wele awa baboonaki shitaambiso 

1Inywe baawuli mukhalawo kimisaango kya ŋali namwe ta? Mukhalila 
babaandu boosi kumusaango mu bwaŋali namwe ta? 
2Taawe, inywe mwaambaasa busa khuukhola buubi bwonyene; mwaambaasa 
khuukhola bye shinani khu shibala. 
3Babaandu baabi baborokhela ilala khukhwaama mu khusaalikhana khwaabwe, 
bubeeyi baburakikha nga bali bakyeekhe. 
4Betsuule butsiba nga bwe ndemu, bekala kamaru baaba nga indemu 
nikhawulila ta, lwe khufundisa khukhuru khwayo, 

5iryo yalekha khuwulila likono ly'omuundu uwikhala ni natso, namwe 
ly'omufumu umukyesi naabi. 
6O Wele, iwe n'ubakhuulemo kameeno mukhanwa mwaabwe, funiaaka 
kameeno ke tsitalanyi tsindafu itso. 
7Khayo boomelele bawewo nga kameetsi kakeekha, khayo baniaale nga 
bunyaasi bweesi basaambakilila khu ntsila. 
8Khayo babe nga ikhuminio niyengukhaka nga ikyeenda mu bukhafu, khayo 
babe nga umwaana usaalikhile nga umufu, ukhabonakho inyaanga ta. 
9Baabi balimalibwawo khaangu nga sibashimanya ta, nga n'ubona 
bibiteekhebwela mu nyuungu iili khu mulilo kukuutindiima. 
10Bakwalaafu baliikhoya ni balibona baboonaki nga bataambisibwa, balibirira 
busa mu mafuki ke baboonaki. 
11Babaandu kane balome bari, “Ilala bakwalaafu baanyoola shiwaanwa. Ilala 
iliwo Wele ukhala kimisaango khu shibala.” 

Tsizabuli 59 

Wele niye ukhuwonesa khukhwaama isi baabi 

1O Wele wase, n'umbonese ise khukhwaama isi baasiku baase, n'ungaye ise isi 
abo babaanangana. 
2N'umbonese ise khukhwaama isi babaandu baabi, n'umbonese ise 
khukhwaama isi babeeri abo. 
3O Umukasya, lwekhuuba bona, beerekile bakana khukhuuntsira ise; babaandu 
baarafu bebuusile atweela khukhuunangana ise; akhuba bari lwe shishiindu 
shiibi shoosi sheesi ise ikholile ta, namwe khukhwooneka khwoosi ta. 
4Beerekekha khukhuunangana ise ukhalikho ni kumusaango kwoosi ta. 
Niwinyukhe ubone, yiitsa khaangu unjeete ise. 
5O Umukasya Wele umunyali wa byoosi, iwe Wele we ba Isiraeli. Yinyukha uwe 
kamanaambo koosi shitaambiso, ukhokesa shiisa isi na mutweela khu baandu 
be tsimbomelo baabi bano ta. 
6Buli angoloobe bakobola nga babookola busa nga tsiimbwa, nga tsiimbwa ni 
tsitiimaana mu shiriimba. 
7N'ubabone abo shiina, bakhoma nga bariisariisa. Lulimi lwaabwe mukhanwa 
mwaabwe luli nga lurima; bambaasa busa bari mbaawo ubawulila byeesi nibo 
baloma ta. 
8Ne iwe, O Umukasya, ubatsekhelela busa, iwe woonela babaandu be 
kamanaambo ke shibala. 
9Mu maani koowo nimwo mweesi kumwiyikino kwase kuli. Iwe niye 
bubwilukhilo bwase, O Wele. 

10Wele wase mu khukana khweewe khuukali kane antsakaanile ise, kane 
afukiilise ise khuubona baasiku baase nga baawulibwile. 
11Ukhabeera ta, O Wele, manya lukanile babaandu baase babebilila. Ne mu 
maani koowo n'ubasalanise, ubahese bawewo, O Umukasya Umuliindi wase. 
12Khuukanikha buubi khwaabeelelela mu khanwa mwaabwe, khayo 
bawaambilisibwile mu khwiyiinga khwaabwe, lwe khuutsuba ni lwe 
khuuwombesa khwaabwe. 
13N'ubahese nga ubirira mu lirima lyoowo, n'ubahesele ilala khukhwoolesa ni 
baliweelawo ilala, nio babaandu boosi bashimanye bari Wele ali umuwuli mu 
Isiraeli, naluundi awula ni khukhwoolesa mu manaambo koosi ke khu shibala. 
14Buli angoloobe bakobola baabokola busa nga tsiimbwa, nga tsiimbwa ni 
tsitiimaana mu shiriimba. 
15Bakyeendaana nga baweentsa bye khuulya, nga baakhunyoola biilyo 
bibibamala ta, bawoloomba. 
16Ne Umukasya, ise kane niimbe kumweenya lwe khuuruuya kamaani koowo; 
buli kumutikhinyi kane ise niimbile angaaki lwe khuukana khwoowo 
khukhuukhakama ta. Lwekhuuba iwe uli niye bubwilukhilo bwase, mweesi ise 
nibisa nga ndi mu bikosi. 
17Ise kane niimbatsake kimyeenya khuukhuruuya iwe, umwaayilisi wase, 
lwekhuuba iwe uli Wele wase uwuniinda ise. Iwe uli Wele uwuntsokesa ise 
khuukana khukhuukhakama ta. 

Tsizabuli 60 

Khuuloomba Wele lwe khuuwonesebwa 

1O Wele, iwe waakhwikaana ifwe, naluundi iwe waafuniaaka tsimako tseefwe; 
abe iwe waakhukhalalila ifwe naabi ne ari n'ukhukobose is'uli. 
2Iwe waakila shibala shaanikina, waashityenuula shaabayuukha. Ne ari iwe 
n'ufuunikhake tsiifwa tsasho, waakamise khuunikina khwasho. 
3Iwe waakila babaandu boowo baabonabona kimiluundi mikali; waakhuwa ifwe 
babaandu kumutaambo kwaaba nga shishimeesa, ifwe khwasambakana busa 
lwe kumutaambo nga babaameelile. 
4Ne isi abo babaakhurya iwe, waabenyusiile ibendela ye khuureewula, nio 
banyale khukhwilukha khukhwaama isi buyiingo bw'omusiku. 
5Iwe n'uraambise kumukhono kwoowo, ukhuwonese ifwe baakanwa boowo, 
ukhunyalise ifwe khuuwula baasiku nga ukhwiilamo. 
6Wele nga ali mu shifwo sheewe shikhosefu aloma ari, “Mu khuwula baasiku, ise 
indyawukhanisamo Sekemu, luundi ingabananisemo litila lya Sukosi 
bisiintsasiintsa. 

7Gileyadi shili shisiintsa shase, ni Manase nasho shili shishase. Efurayimu niyo 
ikofiila yase mu busoolo, ni Yuda niye imiimbo yase iye bunyala. 
8Ne Mowabu ali busa nga lukalaaya lwase lwe khuusaabilamo kamakhono. Ni 
khu Edomu nikhwo khweesi ise induuma bilaalo byase, khukhwookesana indi 
ise naashiwulile mu busoolo; naluundi ise inakuukuula nga inaangilila lwe 
khuuwula ba Firisitiya.” 
9Ne naanu ulintsinjisa ise mu shiriimba shishiilikho tsimako? Naanu ukane 
anaangilile ise khukhwinjila mu Edomu? 
10O Wele, iwe waakhwikaana ifwe, waalekha khutsya ni kamaye keefwe 
khuusoolanisa baasiku ta? 
11N'ukhuyeete ifwe mu khusoolanisa baasiku, lwekhuuba buyeeti bw'omuundu 
busa sibumala ta. 
12Ne Wele nga ali atweela ni nafwe, kane khuwule mu busoolo, naluundi niye 
ukane asaambakilile baasiku boosi aasi. 

Tsizabuli 61 

Khuuloomba lwe buliindi 

1O Wele, wulila khukhwilootsa khwase; urekeerese khuuloomba khwase. 
2Nga ndi aleeyi iyo ibwaakamilo we shibala, ikhwilootsela iwe; ikhwilootsela 
nga kumwoyo kwase kuwetsekhelela; uryo unaangilile ise umbile khu lwaanda 
luluuli angaaki khukhufuurakho ise samweene. 
3Lwekhuuba iwe niye bubwilukhilo bwase, iwe niye lumako lwase lwe kamaani, 
luluukhiinga ise khukhwaama isi baasiku baase. 
4Khayo ise imenyatsake mu weema yoowo biilo ni biilo. Khali ise imbeele 
buulayi nga ndi aasi e shishisiisa she tsindaha tsoowo. 
5Iwe waawulila bisuubiso byase byeesi ise nakhola isi iwe uli, O Wele. Iwe 
waayiimba ise buusikha bweesi uwa abo babaakhwiisamo iwe shiriifwa. 
6Iwe n'ulooselekho buuleeyi bwe biifukhu by'omuyiinga, khali amenyelewo 
kimiiko mikali biilo ni biilo. 
7Khayo ekhale awule nga umuyiinga mu moni tsoowo, O Wele; khali khuukana 
khwoowo khukhuukhakama ta, ni bubweela bwoowo bimuliindile niye. 
8Nio lwanyuma nase niimbe kimyeenya khuuruuya lisiina lyoowo, na buli 
shifukhu khukhwoolelesa bisuubiso byase byeesi ise nakhola. 

Tsizabuli 62 

Bubwiyikinwa bubuuli mu khuliindibwa ni Wele 

1Bulamu bwase bunyoola shiwolelo mu Wele yenyene; ni buwonesi bwase 
bwaama mu niye yenyene. 
2Niye yenyene lulwaanda lwase luundi niye buwonesi bwase; niye ali umuliindi 
wase, mbaawo sheesi ise inyala naarya ta. 
3Inywe mweesi mulyoolesa eena khukhwibwakala umuundu ni khuumukhupa 
waakwa aasi? Mwaakhupa ise mwaafwaana nga mumukhupa litikiiyi 
lilinamiliile, namwe nga lumako lulufunikhile? 
4Inywe mukana busa khukwiisa umuundu aasi khukhwaama mu shifwo sheewe 
she shiriifwa. Inywe mwikhoyela bubeeyi. Inywe kiminwa kyeenywe kikanikha 
bye khuuwa tsikhabi, ne nga mu myoyo kyeenywe mukanikha bye khuutsuba. 
5Mu Wele mwoonyene nimwo mweesi ise inyoolela lukoosi, kumwiyikino kwase 
kwaama mu niye yenyene. 
6Niye yenyene niye lulwaanda lwase luundi buwonesi bwase; niye buliindi 
bwase, ise siinyala naayeŋanisibwa ni shishiindu shoosi ta. 
7Buuwonesi bwase ni shiriifwa shase byemikhile khu Wele yenyene; niye ali 
lulwaanda lwase lwe kamaani, naluundi ali bubwilukhilo bwase. 
8Inywe babaandu mweesi ni mumwiyikine imbuka yoosi, naluundi 
mumuboolele bikosi byeenywe byoosi; lwekhuuba Wele niye ali bubwilukhilo 
bweefwe. 
9Ilala babaandu boosi bali busa nga kumuukha kweesi ifwe khuheela. Oba 
babaandu bali be angaaki namwe oba bali be aasi, boosi ni bapimibwa khu 
mintsaani, boosi mbaamo busiro ta. Boosi atweela bayaanguwa busa nga 
kumuukha. 
10Mukheyikina khunuula bibiindu ni kamaani ta, namwe mukheyikina bibiindu 
bye bubwiifwi ta. Abe buyiindifu bweenywe bwakheloosela, mukhabumalilakho 
kimyoyo kyeenywe ta. 
11Wele waakanikha bibiindu bibili; ni nase nawulila ndyo khunyoowa nga aloma 
ari, bunyala bwoosi buli mu niye. 
12 Naluundi ari, khukana khukhuukhakama ta khwaama isi Umukasya. Ilala 
Umukasya alisasula buli mutweela nga buraambi bweewe ni buli. 

Tsizabuli 63 

Khukhwiwuuma Wele 

1O Wele, iwe uli Wele wase, ni nase ikhuweentsa ni kumwoyo kwase kwoosi. 
Bulamu bwase bwoosi bukhwiwuuma iwe wenyene, ni kumubili kwase 
kukhwiwotooma iwe nga liloba liliili lilyoomu ni liwotooma kameetsi. 
2Ise nakhubona iwe nga uli mu shifwo shoowo shikhosefu, naluundi nabona 
bukhulu ni shiriifwa shoowo. 

3Lwekhuuba khuukana khwoowo khukhuukhakama ta khuminyisa buulamu, 
nashiryo ise kane ikhuruuye iwe. 
4Ise kane ikhuruuyatsake iwe ndyo nga ni shiili umulamu; kane ninyusatsake 
kamakhono kaase mu ngaaki nga ikhuloomba iwe. 
5Bulamu bwase kane bwikusibwatsake ni biilyo biilayi, ise ndyo kane 
niimbatsake kimyeenya khuukhuruuya iwe. 
6Ise nga intsya mu bulili bwase khuukona, ikhushebulila iwe; ikhwaambaasakho 
naabi khukhwoolesa shiilo shoosi khuwakho. 
7Lwekhuuba busheele iwe niye umuyeeti wase; ni nase kane niimbatsake 
kimyeenya ni kumwikhoyo nga ndi aasi mu shiniini she tsindaha tsoowo. 
8Bulamu bwase kane bwihaambile ilala khwiiwe, ni kumukhono kwoowo kwe 
kamaani kuundikiya ise. 
9Abo boosi babaaweentsa khuurusawo buulamu bwase baliihela; beekhe aasi 
imakoombe. 
10Baliwaanibwayo beeribwe ni lurima, baryo baliibwe ni tsishipwe. 

11Ne umuyiinga kane ekhoye khulweebyo byeesi Wele akholile; abo boosi 
babaali babeyikinwa mu Wele kane babe ni shiriifwa, ne abo babaali baabeeyi 
baliribwa. 

Tsizabuli 64 

Khuuloomba lwe buliindi 

1N'undekeerese ise O Wele, uwulile khukhwilootsa khwase; n'utseete buulamu 
bwase khukhwaama khu baasiku babaali khuuburiisariisa. 
2N'umbise ise uniinde khukhwaama khu mbomelo tse shimoonyo, khukhwaama 
isi liyoombo lyaabo babaakhola bibikhali biilayi ta. 
3Nibo babahakala tsinimi tsaabwe nga n'ubona umuundu n'awakala lurima, 
barusa bilomo byaabwe byayokiya nga n'ubona buyiingo ni bwokiya. 
4Beereka busa aasi baalasa umuundu ukhalikho ni lomo yoosi ta; bamulasa 
khaangu nga mbaawo sheesi barya ta. 
5Beesanamwo busa kamaani mu khukhola bye bumoyaani, bakanikha busa khu 
bye khuureka kimireko kyaabwe; nga baloma bari, “Ne naanu ukane sheesi ifwe 
khukhola?” 
6Bakhola bibikhali biilayi ta nga baloma bari, “Khwarekekhile buulayi naabi!” 
Ilala bibyambaaso ni kumwoyo kw'omuundu mbaawo unyala wabimanya ta. 
7Ne Wele alibalasa nibo ni buyiingo; balimanyilila khaangukho nga 
waabawunakile. 

8Bilomo byaabwe bibyeene bilikila nibo baahele. Ni naabo boosi babaalibabona 
nibo, balitengaasa busa kimirwe kyaabwe nga beyaanga. 
9Babaandu boosi balirya; balikanikha busa khu byeesi Wele akholele, 
babyambaasekho mu myoyo kyaabwe. 
10Lekha bakwalaafu bekhoyele mu Mukasya, nga bamwilukhilayo isi niye ali; 
lekha abo babaali bakwalaafu mu myoyo, bamuruuye niye! 

Tsizabuli 65 

Khuuruuya ni khuusiima 

1O Wele, iwe waakhila khuuruuyibwa mu Sayuuni; isi iwe ifwe khwoolelesa 
byeesi ifwe khwasuubisa. 
2Lwekhuuba iwe wiilamo khuuloomba khwe babaandu, boosi kane beetse is'uli, 

3lwe bibyoonako byaabwe. Bibyoonako byeefwe ni biba nga byaakhuwulile ifwe 
kamaani, iwe niye ukhwiyakhila busa. 
4Bali ni tsikhabi abo beesi iwe urobola waabareera aambi ni wamweene; beesi 
iwe ureera khuumenya mu lwaanyi lwoowo lukhosefu! Ifwe kane 
khwikusibwatsake ni bibiindu biilayi bye mu ntsu yoowo, biilayi bye mu 
Lisaayilo lyoowo Likhosefu. 
5O Wele, iwe uli umuwonesi weefwe. Naluundi iwe wilamo khuuloomba 
khweefwe nga uraambisa buraambi bwoowo bwe kamaani bubwiyaangisa. 
Babaandu be mu shibala shoosi bakhwiyikina iwe, atweela ni naabo boosi 
babaali aleeyi we tsinyaantsa. 
6Iwe lwe kamaani koowo warawo tsinjiinji, nga wamweene wokyesana bukhulu 
bwoowo. 
7Iwe mu mbuka iyo wasilisa khukhwilyebula khwe kameetsi ke mu nyaantsa, ni 
liyoombo lyako lye khuuyiilila, atweela ni khuuyokesa khwe kamanaambo. 
8Babaandu boosi babaamenya aleeyi we shibala baarya lwe buraambi bwoowo 
bubwiyaangisa; iwe niye ukila antsye khukhwaama nga ni bushya 
khukhwoolesa ni bwilabula, khuyokesa lwe kumwikhoyo. 
9Iwe wokesanisa khukhwiinaanayo khwoowo isi shibala nga ubakhupisila ifula, 
wabawa buyiindifu bukali. Luluutsi lwa Wele lwayitsulamo kameetsi, lulukila 
babaandu bafuna bye khuulya, lwekhuuba iwe wamweene niye uwalurawo. 
10Iwe wamweene niye ukhupisa ifula mu mikuunda kikilimibwile, uryo 
waakitosa ni kameetsi khuukiwosawosa naluundi waawa bimiitswa tsikhabi 
khuutsowa. 
11Iwe uuwa imbuka ye likyesa tsikhabi nga bye khuukyesa bili biikali, ni 
kamakaali kakaakhweesa keetsusibwa ni bibikyesebwile. 

12Kamaayilo ke mu mubiimbi ketsuule bunyaasi, ni tsingoongo tsetsuule ni 
kumwikhoyo. 
13Kamaayilo kasalasaale ni bibyaayo, ni kamatila ketsuulemo bye khuukyesa, 
buli shiindu shiyokesela angaaki nga sheemba lwe kumwikhoyo. 

Tsizabuli 66 

Kumweenya kwe khuuruuya ni khuusiima 

1Ni muruuye Wele ni kumwikhoyo, inywe babaandu mweesi. 
2Ni mweembe nga muruuya shiriifwa she lisiina lyeewe; mumuwe niye lubuyi 
lwe shiriifwa! 
3Ni mulome Wele muri, “Nga buraambi bwoowo buli bwe kamaani! Bunyala 
bwoowo nga bukali, bubuukila baasiku boowo baakwa aasi lwe khuurya! 
4Shibala shoosi shikhwisaaya iwe; babaandu boosi beemba lwe khuukhuruuya 
iwe, beemba khuuruuya lisiina lyoowo.” 
5Ni mwiitse mubone byeesi Wele akholile, bibiindu bibiyaangisa byeesi akhola 
akari mu baandu! 
6 Niye mu mbuka iyo akalusa inyaantsa khuuba liloba lilyoomu, waakila 
babaandu babirira mu meetsi nga bakyeendela khu bikyele busa. Abweenewo 
ifwe khwekhoyela mu niye. 
7Wele ali umuwuli biilo ni biilo. Naluundi ni tsimoni tseewe alolelela 
kamanaambo, nashiryo ikhabawo umuundu yeesi umumiinyaalila ta. 
8Ni muruuye Wele, inywe babaandu mweesi, Khayo liyoombo lye kimyeenya 
kyeenywe kyeesi mwiimba liwulilikhe. 
9Lwekhuuba Wele waaliinda buulamu bweefwe, naluundi niye waakhulekha 
baasiku beefwe khuukhuwula ifwe ta. 
10O Wele, iwe wakhukhaka ifwe, naluundi wakhuŋoonaŋoona ifwe nga ifeeza ni 
ŋoonaŋoonebwa ni kumulilo. 
11Iwe wakila ifwe khwaakwa mu mureko, uryo waakhurakho ifwe buusiro 
buukali khu mikoongo kyeefwe. 
12Iwe waafukiilila babaandu khuukhwiima khu mirwe kyeefwe; khwaabirira mu 
mulilo ni mu meetsi, ne bona iwe waakhureera ifwe waakhwiinjisa mu shifwo 
she bibiindu biilayi. 
13Ise kane ninjile mu ntsu yoowo nga indeera biwaanwa, indyo ise kane 
noolelese sheesi nasuubisa, 
14isho sheesi ise nasuubisa ni kumunwa kwase, ni naba nga ndi mu bukosi. 

15Ise kane indeere biwaanwa byase bibyooshe, bye bisolo binulu naabi, 
imbaaneyo biwaanwa bye kamasheese; naluundi kane ise imbaaneyo 
tsiwuunwa ni tsimbusi. 
16Inywe babesaaya Wele mweesi ni mwitse muwulile; lekha ise imbaboolele 
nywe niye byeesi akholele ise. 
17Ise namulilila naabi; namwembela naabi kimyeenya. 

18Ise mba nga uwabiikha bibyoonako mu mwoyo kwase, khali Umukasya 
akhundekeeresa ise ta. 
19Ne ilala Wele waandekeeresile ise, naluundi waawuliilisile khuuloomba 
kwase. 
20Khakhuruuye Wele lwekhuuba niye arekeeresa khuuloomba khwase. 
Naluundi niye angana ise ni khukhwiyikina khuukali naabi. 

Tsizabuli 67 

Kumweenya kwe khuuruuya ni khuusiima 

1Khali Wele akhuwaambiile ifwe shiisa akhuwa tsikhabi! Khali akhuwaambiile 
ifwe fwesi shiisa! 
2Manya nio tsintsila tsoowo tsimanyikha khu shibala, ni buwonesi bwoowo 
bumanyikha mu manaambo koosi. 
3Khali babaandu boosi bakhuruuyile iwe, O Wele; khayo babaandu boosi 
bakhuruuye iwe. 
4Lekha kamanaambo koosi kekhoye keembe kimyeenya lwe kumwikhoyo, 
lwekhuuba iwe uwula babaandu nga uraambisa bukwalaafu, naluundi 
uraangilila kamanaambo koosi ke khu shibala. 
5Lekha babaandu boosi bakhuruuye iwe, O Wele, khayo babaandu boosi 
bakhuruuye iwe! 
6Shibala shareerire likyesa lyasho isi Wele. Wele weefwe wakhuweele ifwe 
tsikhabi. 
7Wele wakhuweele ifwe tsikhabi, lekha bisiintsa byoosi bye mu shibala bimuwe 
niye shiriifwa. 

Tsizabuli 68 

Kumweenya kwe khuuwula 

1Khayo Wele enyukhe khu ngaaki nio akile baasiku beewe basalanile. Lekha abo 
babaamubiyila niye batitukhe khukhwaama mu moni tseewe. 

2Nga n'ubona lisuusi litaamuusibwa ni mbewo; nawe baasiku boowo 
n'ubatamuuse uryo bawewo. Nga n'ubona bunini buyengukhaka lwe kumulilo, 
ni baboonaki nabo baryo bahele khukhwaama mu moni tsoowo bawewo. 
3Ne lekha bakhosefu bekhoye, baasangaalile mu moni tsa Wele waabwe; lekha 
bekhoye bayokese lwe sangaalo. 
4Ni mwiimbile Wele, mwiimbe kimyeenya khuruuya lisiina lyeewe; mubuyile 
uyo ukyeendela khu namufweeli; lisiina lyeewe bari Umukasya, nashiryo ni 
mumuruuye. 
5Wele uwikhala mu shifwo sheewe shikhosefu, niye ali paapa we baafuubi, 
naluundi niye ulolelela banamulekhwa. 
6Wele awa abo babaakhali ni aango muungo mwe khuumenya; waaraangirira 
baabowe khuubarusa mu mapuusu waabayila mu shifwo shilayi. Ne abo 
babaamumiinyaalila niye, bekhala mu shibala shishoomu busa. 
7O Wele, iwe waraangirira babaandu boowo, nga iwe ni wakhuumba khuubira 
mu mubiimbi. 
8 Shiryo shibala shanikina, ni likulu lyakwiisa ifula, lwe khuubonekha khwa Wele 
uwe lukiingi Sinaayi, naluundi niye ali Wele wa Isiraeli. 
9Iwe Wele wakwiisa ifula mu bukali, weesa bushaakha shibala shoowo shishaba 
shaayonekha. 
10Babaandu boowo banyoola bumenyo mu shibala sheene isho, ni lwe buulayi 
bwoowo, O Wele, iwe wawa bataambi byeesi bakana. 
11Umukasya arusa shilakilo; ni naabo babayila kamakhuuwa kano baaba 
baakali, nga beemba bari: 
12“Bayiinga ni kamaye kaabwe batitukha! Ni bakhasi naabo babaarama ingo 
bakabanana byeesi baafuna. 
13Abe ikhaba nga baalala baakona akari mu masheese khuukaliinda, nabo 
bakabanana khu biindu baaba nga kamawuusi kakeetsuulekho ifeeza, ni 
tsindaaha tsako tsimelamela nga izaabu.” 
14Ne Wele umunyali wa byoosi asalanisa bayiinga, shafwaana busa nga 
kamararara ni kakaakwa khu lukiingi Salumoni. 
15Lukiingi Bashani nga luli lukiingi lwe kamaani; luli lukiingi lulwetsulakho 
bikiingi bileeyi! 
16Iwe lukiingi luleeyi, lwashiina ulolelela ni libuba lukiingi lweesi Wele aarobola 
khukhwikhalakho, lukiingi lweesi umweene erobolela khuumenyakho? 
17Nga Umukasya n'abonekha, eetsa ni kimikaanda ni kimikaanda kye 
kimikaanda kye kamaye, aryo Umukasya waama khu Sinaayi weetsa mu shifwo 
sheewe shikhosefu. 

18 Nga iwe ni waniina khu lukiingi luleeyi khu ngaaki, waraangila waatsya ni 
baabowe, naluundi wafuna biwaanwa khukhwaama mu baandu. Shino shaba ni 
khukhwaama mu baandu babaakhawulila ta, bari nio Wele anyale khuumenya 
mu bweene umwo. 
19Khayo Umukasya aruuyibwe, niye ukhusutilakho ifwe bisiro byeefwe 
busheele; Wele niye umuwonesi weefwe. 
20Wele weefwe ali Wele uwonesa, ni mu niye nga Wele, Umukasya, ifwe 
khuwona khuufwa. 
21Ilala Wele alyaraakaka kimirwe kye baasiku beewe, abo babaalehesa litsuune 
lyaabwe beloosela mu bwoonaki bwaabwe. 
22Umukasya aloma ari, “Ise ndikobosa baasiku boowo khukhwaama mu 
Bashani, ndibakobosa khukhwaama aasi mu nyaantsa. 
23Nio iwe unyale khuusaambaka bikyele byoowo mu mafuki kaabwe, ni 
tsiimbwa tsoowo natso tsilye byeesi tsinyalisa khukhwaama mu baasiku 
boowo.” 
24O Wele, lubatsaangwa lwe bakhosefu boowo lubonekhe, lubatsaangwa lwa 
Wele wase, luundi umuyiinga wase, nga enjila mu shifwo sheewe shikhosefu. 
25Babeembi be kimyeenya nga nibo babaaraangiile, khweelakho baakhupi be 
kamatuungu, ni bakhaana babasakayisa bibaati, nga bali atweela ni nabo. 
26Boosi beetsa nga beemba bari, “Ni muruuye Wele mu lubusano lwe babaandu 
baakali; ni muruuye Umukasya, inywe ba Isiraeli!” 
27Babaaraangila iburaangisi, nisho shikuuka sha Benyamini shishifuura 
bukyeekhe, lwanyuma baaraangilisi ba Yuda ni babaandu baabwe, ni 
baaraangilisi ba Zebuloni ni ba Nafutaali nabo baloondakho. 
28O Wele, iwe ni wokyesane bunyala bwoowo; yokyesanisa kamaani koowo nga 
ni wakhukholela ifwe makiboole. 
29Ni lwe Lisaayilo lyoowo Likhulu liliili i Yerusalemu, bayiinga baliitsa nga 
baasutile biwaanwa. 
30N'uwe shitaambiso kuusolo ukwo kukuumenya mu makhalaamba, wa 
shitaambiso baaraangilisi abo babaali nga tsiwuunwa ni tsimoosi tsatso. 
N'ubakhaandakilile aasi beetse nga baasutile biwaanwa; salanisa babaandu 
babaakana khuureera busoolo. 
31Lekha baarume beetse khukhwaama i Misiri nga baasutile kamabaale ke 
buukusi bwe angaaki; lekha ba Esiyopiya benyuse kamakhono kaabwe mu 
ngaaki isi Wele. 
32Ari ni mwiimbile Wele kimyeenya, inywe buyiinga bwoosi bwe mu shibala! Ni 
mwiimbile Umukasya kimyeenya. 

33Uyo ukyeendela mu ngaaki mwikulu, likulu likhale ilyo, niye akuula ni likono 
lye kamaani. 
34Ni mulaangilile bunyala bwa Wele, bukhulu bweewe buli khu Isiraeli yeesi, ni 
bunyala bweewe buli mu ngaaki. 
35Wele wa Isiraeli ali uwe shiriisa nga ali mu shifwo sheewe shikhosefu. Niye 
uwa babaandu beewe bunyali ni kamaani. Wele aruuyibwe! 

Tsizabuli 69 

Khuulila lwe buyeeti 

1N'umbonese ise, O Wele, lwekhuuba kameetsi kaaniinile kantsolele ise mu milo. 
2Ise nesiikhile aasi mu lutuumbi, mweesi ise ikhanyala khukhwiimikha ta. Ise 
nesiikhile natsiile mu shisiba she kameetsi kamaleeyi naabi, ni kameetsi 
kakaatima kalikho kambirirakho. 
3Ise naaluwile lwe khuulila khwase khwe buyeeti, ni kumumilo kwase 
kwoomile, ni tsimoni tsase sitsili khuubona buulayi ta, lwe khuukhuliindiilila 
iwe. 
4 Abo babaambiyila ise akhali ilomo yoosi ta, bali baakali khuuminyisakho ni 
litsuune lye khu murwe kwase; baasiku baase bali baakali babaanomakho ise 
bye bubeeyi nga bakana khukhuumalawo. Bakila ise neesayo ibyo byeesi 
ikheeba ta. 
5Iwe waamanya buubi bwase bwoosi, O Wele; mbaawo shiibi shase na shitweela 
shinyala shaabisibwa khukhwaama is'uli ta. 
6O Umukasya Wele umunyali wa byoosi, ukhafukiilila abo babaakhwiyikina iwe 
khuuwaambibwa tsisoni khu lwase ta. O Wele wa Isiraeli! 
7Iseese naayinyindaalila bukhomo khulwoowo, ni tsisoni tsaayintsitsulakho. 

8Ise ndi busa nga umuutswa isi babandaayase, naluundi isi babaana ba maayi 
babeene, ise ifwaana busa nga umureende. 
9 Khuukana naabi khulwe Lisaayilo lyoowo Likhosefu khwookhelela musiise nga 
kumulilo, ni bukhomo bwaabo babaakhukhoma iwe, bukwa khusiise. 
10Ise ni naba nga ndila naluundi nga mbuya intsala, babaandu beloosela busa 
khukhuukhoma ise. 
11Ise ni nakwaara bitsina, nekyela busa she khuukhoma isi nibo. 

12Ise naayikyela she khuukuta isi abo babaali babekhali be mu shiriimba, 
naluundi naayikyela busa kumweenya kwe bameesi. 
13Ne ise kane ikhuloombatsake iwe, O Umukasya, ni mu mbuka isi iwe 
wamweene warobola, kane untsilemo; n'untsilemo ise lwe khuukana khwoowo 
khuukali, O Wele. N'untsilemo ise lwekhuuba iwe uloondelela sheesi waloma 
she khuukhuwonesa ifwe. 

14N'ukhweese ise unduse mu lutuumbi, ukhaandekha nesiikha ta, n'umbonese 
ise khukhwaama khu baasiku baase, ni khukhwaama mu meetsi kamaleeyi. 
15Ukhalekha kameetsi kaketsuule khukhuumila ise ta, namwe ikhakwa mu 
shisiba shileeyi ta, namwe ikhakwa mu lilowo lileeyi lyamila ise ta. 
16N'untsilemo, O Umukasya, lwe buulayi bwe khuukana khwoowo 
khukhuukhakama ta. N'ungoboleyo isi ise lwe bubweela bwoowo bukali. 
17Ukhaantsibisakho ise umwakaanisi woowo ta, yuubakho khukhuuntsilamo 
lwekhuuba ise ndi mu bukosi bukali. 
18N'uwiitse isi ise ndi umbonese, n'umbonese ise khukhwaama isi baasiku 
baase. 
19Iwe wamanya nga baasiku ni bakhoma ise, nga ni bantsekhelela ise, naluundi 
nga ni bandekelesa ise; baasiku baase boosi iwe wabamanya. 
20Khukhomebwa khwaamalilemo ise kamaani, indyo ise newulila nga ulwaalile; 
nabawo nga nambaasa ndi kane bamaambile ise shiisa, ne khana mbaawo 
namutweela ta, indi manya kane bantsikhoyese ne nga mbaawo na khari ta. 
21 Baasiku baase baara buutwa mu bilyo byase, ni bulesa ni bwaandya, 
banyweesa ise indali ilulutsile. 
22 Khayo tsimeetsa tse kamayiiya kaabwe tsikyele kimireko isi bali, khayo 
kamayiiya ke kimikhoyo kyaabwe kabe kimireko isi babeene. 
23Aso iwe n'iwikale tsimoni tsaabwe balekhe khubona ta, naluundi utorwaase 
kimikoongo kyaabwe kinikine biifukhu byoosi. 
24N'ubatsukhekho lirima lyoowo; ni buurafu bwoowo khali bubamilile nibo. 

25 Khali bifwo byaabwe byoosi biramile busa nga mbaamo muundu ta; ni 
tsiweema tsaabwe khali sitsibeelewo n'utsikonamo ta. 
26Lwekhuuba bakubyeenga abo beesi umalile khaale khukhupa, naluundi 
bakanikha khu mutaambo kwaabo beesi iwe umalile khaale khuwunaka. 
27N'ubakhalile kumusaango kwa buli shibi khu shibi, naluundi ukhabafukiilila 
nibo khunyoola shiifwo mu buwonesi bwoowo ta. 
28 N'usaangule kamasiina kaabwe khukhwaama mu shitabo she baalamu, 
namwe bakhabalibwila atweela ni naabo babaali bakhosefu ta. 
29Ise ndi mu butsiina luundi mu mutaambo kumukali; khali iwe undusile ise mu 
bukosi umbiikha mu shifwo she buliindi bwoowo. 
30Ise kane niimbile Wele kumweenya kwe khuumuruuya, naluundi imbuyile 
bukhulu bweewe ni khuumusiima. 
31Shino kane shiikhoyese naabi Umukasya khuuminyisa khuuwaanayo ikhaafu, 
ni khuuminyisa khuuwaanayo iwuunwa intsowu. 
32Abo boosi babaamiinilisibwa kane babone shino luundi bekhoye, ni naabo 
babaaweentsa khukhwisaaya Wele kane beesibwemo kamaani. 

33Lwekhuuba Wele awuliilisa abo babaali mu mutaambo, naluundi s'ebilila 
babaandu beewe babaali mu bubowe ta. 
34Lekha likulu ni shibala byeembe kimyeenya khuuruuya Wele, lekha 
tsinyaantsa natso ni neebyo byoosi bibiili ni bulamu nabyo bimuruuye. 
35Wele aliwonesa Yerusalemu, naluundi ombakhe bushaakha biriimba bya 
Yuda, ni babaakaanisi beewe balimenya mubweene umwo khu liiswa lilyaabwe. 
36Ni babaana be babaakaanisi beewe baliba basikha khu liloba ilyo, ni naabo 
babaakana Wele balimenya mubweene umwo. 

Tsizabuli 70 

Khuuloomba lwe buyeeti 

1O Wele, yuubakho umbonese ise; Mukasya yiitsa khaangu unjeete! 
2Khayo abo babaakhakakho khukhuuntsira ise bawulibwe luundi 
basalanisibwe! Khayo abo boosi babaanganisa ise khuutsiinisibwa bawulibwe 
luundi baswaale! 
3Lekha abo boosi babantsekhelela ise bari “Aha! Aha!” Bawaambibwe 
kamaŋaanyu lwe khuuwulibwa khwaabwe. 
4Ne khali abo babaakhuweentsa iwe bekhoyile luundi benyaha. Khayo abo boosi 
babaakana buuwonesi balomatsake busheele bari, “Wele ali mukhulu!” 
5Ne ise ndi umutaambi, s'indi na shiindu ta, O Wele, yuubakho khukhwiitsa isi 
ise ndi. Iwe uli umuyeeti wase luundi umuwonesi wase, O Umukasya, yuubakho 
unjeete! 

Tsizabuli 71 

Khuuloomba khw'omuundu umusakhulu 

1O Umukasya, ise nilukhila isi iwe uli, ukhaandekha naawulibwa luundi 
naaswaala ta. 
2Mu bukwalaafu bwoowo niwiitse umbonese ise; n'uwulile khuloomba kwase 
umbonese. 
3Iwe n'ube lulwaanda lwase isi ise nilukhilayo, iwe uli lumako lwase lwe 
kamaani luluniinda ise. N'ulakile busa umbonese, iwe bubwibisilo bwase luundi 
umuliindi wase. 
4O Wele wase, iwe ni wiitse umbonese ise khukhwaama khu baandu baabi, 
umbonese khukhwaama isi babaandu baabi luundi baarafu. 
5Ise kumwiyikino kwase kwoosi naakura musiiwe, O Umukasya uuli angaaki, 
naakhwiyikina iwe khukhwaama mu busooleli bwase. 

6Buulamu bwase bwoosi naayimikha khwiiwe khukhwaama khukhusaalikha 
khwase, iwe niye uwandusa ise khukhwaama muunda wa maayi wase. Indyo ise 
kane ikhuruuye iwe biifukhu byoosi. 
7Babaandu baakali baantsambaasilisa ise khuuba shishikhamanyikhana ta, ne 
iwe niye umuliindi wase uwe kamaani. 
8Nashiryo ise kane ikhwiimbile iwe kimyeenya kye khuukhuruuya, ni 
khuukanikha khu bukhulu bwoowo khukhwoolesa antsye khukhwilabula. 
9Ukhaantsikaana ise, waanduuma aleeyi nga ndi mu miiko kyase kye busakhulu 
ta; ukhaandekha ise senyene nga kamaani kambweelemo ta. 
10Lwekhuuba baasiku baase balikho baboolanila khukhuuntsira ise; abo 
babaweentsa khukhuuntsira ise bateesela atweela. 
11Nibo baboolanila nga baloma bari, “Wele waamwantsukhile; khakhumutimise 
khumuwaambe, lwekhuuba mbaawo unamuwonesa ta.” 
12O Wele, ukhambeela aleeyi ta! Yuubakho, O Wele, unjeete. 

13Khayo abo boosi babaanganisa ise khuufwa basalanisibwe luundi ubamalewo; 
khali abo boosi babaakana khukhuuntsiinisa ise baswaalile. 
14Ne ise kane ikhwiyikinatsake iwe buli imbuka, ni khuukhweembela iwe 
kimyeenya kye khuukhuruuya buli busheele. 
15Ise kane inganikhatsake khu buraambi bwoowo bukwalaafu naluundi 
bubuwonesa babaandu buli busheele, abe ikhaba nga buraambi ubwo buli 
bukali naabi. 
16Ise kane neembe kimyeenya khuukhuruuya iwe, Umukasya Wele; kane ise 
niimbe kimyeenya khuuruuya bukwalaafu bwoowo, bubuuli bubwoowo 
wenyene. 
17Khukhwaama mu bwaana bwase iwe waayindeekela ise, ni nase sinayakamisa 
khuukanikha khu buraambi bwoowo bwe kamakaanga bweesi wakhola ta. 
18Ni anaari abe ikhaba nga ise naahangaale mu miiko, ni litsuune lyase nga 
lyaakhosa khulwe tsiifwi, O Wele, ukhaandekha ta! N'ube ni nase khukhwoolesa 
ise ni indikanikha khu bunyala bwoowo bwe kamaani isi kimiboolo kikiili 
khukhwiitsa iburaangisi. 
19Bukwalaafu bwoowo, O Wele, bwaaniina bwoola ni mu ngaaki mwikulu. Iwe 
waakhola bibiindu bikhulu naabi. Mbaawo nakhari uyo uuli nga iwe ta, O Wele! 
20Abe ikhaba nga iwe waakhola ise naanyoola bikosi biikali ni butsiina bukali, 
iwe wamweene ulingobosawo luundi; ulikhweesa ise khukhwaama aasi i 
makoombe, umbe buulamu bushaakha. 
21Iwe ulingalusa ise khuuba umuundu umukhulu naabi, untsikhoyese luundi. 



1179 

 

 
Ibayibuli Ingwalaafu 

© 2016 Bible Society of Uganda. 
  

 

 

22O Wele wase, ilala ise kane ikhweembele iwe kimyeenya khuukhuruuya iwe 
lwe bubwiyikinwa bwoowo nga inaambisa lituungu; kane niimbe kimyeenya ni 
kumulele khuukhuruuya iwe, Iwe Umukhosefu wa Isiraeli. 
23Iwe waayimbonesa ise! Ni nashiryo ise kane niimbe kimyeenya lwe 
kumwikhoyo khuukhuruuya iwe, kane ise niimbe khuukhuruuya iwe ni 
kumwoyo kwase kwoosi. 
24Ise kane inganikhe khu bukwalaafu bwoowo, khukhwoolesa antsye 
khukhwilabula. Lwekhuuba abo babaakhakakho khukhuuntsiinisa ise, iwe 
wabakhasisa luundi wabahaambisa tsisoni. 

Tsizabuli 72 

Khuuloombela Umuyiinga 

1O Wele, n'uyeete umuyiinga woowo khuukhala kimisaango buulayi, ni 
bukwalaafu bwoowo bube isi umwaana woowo. 
2Khali abeele umukayi we babaandu boowo uwe bukwalaafu, n'isi bataambi aba 
uwe bwa ŋali. 
3Khayo shibala shireerere babaandu boowo buyiindifu, shibureerere mu 
bukwalaafu. 
4Khali umuyiinga yuno akayile babaandu babaali bataambi, awonesa abo 
babataambataamba; aba umuwuli waabo babaabamiinilisa. 
5Khali umuyiinga amenyelewo ni babaandu beewe bawulila atweela ni naye 
biilo ni biilo, nga inyaanga ni ishaburukha, ni kumweesi nga kushiiliwo. 
6Khali umuyiinga ayeetile babaandu nga ifula n'iyeeta yatsowesa bunyaasi, nga 
ifula imonyakala ni iwosawosa liloba. 
7Mu biifukhu byeewe nga umuyiinga khali babaandu bakwalaafu bafunile 
buyiindifu, ibawo buyiindifu khukhwoolesa kumweesi ni kuliwawo. 
8 Buyiinga bweewe khali bubaalayile khukhwaama khu luwaande lwe shibala 
lutweela khukhwoola khu luwaande luluundi, khukhwaama khu luutsi 
lululaangibwa Efurati khukhwoola isi shibala shakama. 
9Khali uwanyiinyile babaandu babekhala mu mubiimbi baamwiinamila aasi 
baafukiilila buuwuli bweewe, ni baasiku beewe bakwa aasi mwifukhuulu 
mafumala. 
10Naluundi khali uwanyiinyile bayiinga be Tarushishi ni be khu bikelemeesi, 
bamureerera niye kimisolo; bayiinga be Sheba ni Seba nabo bamureerera 
biwaanwa. 
11Khali ukholile bayiinga babaandi boosi baamwiinamila niye khuumwisaaya, ni 
kamanaambo koosi keetse kamwakaanisatsake niye. 

12Lwekhuuba niye awonesa abo babataangataanga busa nga bamulilila, ni naabo 
babaali buubi nga sibalikho n'ubayeeta ta. 
13Umuyiinga yuno asaasila abo babaali batoro luundi babataangataanga, 
naluundi awonesa buulamu bwaabo babaakhalikho na shoosi ta. 
14Niye awonesa abo babaakubyeengebwa luundi babaabirisibwa buubi naabi, 
lwekhuuba buulamu bwaabwe buli bwe lisuno naabi mu moni tseewe. 
15Khali umuyiinga amenyelewo biifukhu byoosi! Khayo babaandu be mu Sheba 
bamuwe niye zaabu. Khayo babaandu baloombele umuyiinga buli imbuka, 
naluundi khayo tsikhabi tsa Wele tsibe khu niye buli shifukhu. 
16Khali ibeelewo biilyo biikali mu shibala, ni tsingoongo khali tsimalataane ni 
bimiitswa, bibe nga bibyaano bibiili khu Lebanoni; khali biriimba byoosi 
bitsuulemo babaandu, bafwaana nga bunyaasi bubuutsowa mu mikuunda. 
17Khali lisiina ly'omuyiinga balikanikhilekho biilo ni biilo; khali lubuyi lweewe 
lumenyelewo biilo ni biilo nga inyaanga. Khali kamanaambo koosi kaweebwele 
tsikhabi khulweewe, ni kamanaambo keene kamulaanga niye khuuba uwe 
ikhabi. 
18Umukasya Wele wa Isiraeli aruuyibwe naabi, niye yenyene ukhola buraambi 
bwe kamakaanga. 
19Ni lisiina lyeewe lye shiriifwa liruuyibwe biilo ni biilo; khali shiriifwa sheewe 
shitsuule mu shibala shoosi. Amiina naluundi Amiina. 
20Khuno khwaakamisayo khuuloomba khwa Dawudi umwaana wa Yese. 

Tsizabuli 73 

SHIITABO SHE KHATARU 

(Tsizabuli 73—89) 
Wele niye akhola bya ŋali 

1Mu ŋali Wele ali umulayi isi Isiraeli, isi abo babaali bakwalaafu mu mwoyo. 
2Ne ise natengaala aambi neenga khukwa aasi, lwekhuuba bikyele byase byaba 
byaaweelemo kamaani. 
3Lwekhuuba libuba lyamaamba lwaabo babeyiingayiinga, nga naaboone 
babaandu baboonaki bibiindu bibatsiila buulayi. 
4Nibo sibalikho ni bibibatsiina ta, babonekha be kamaani naluundi bali baalamu 
buulayi. 
5Nibo sibalikho ni bibibataambisa nga babaandu babaandi ta, nibo 
sibatsiinisibwa nga babaandu babaaramile boosi ta. 
6Nibo bakwaara khukhwiyiingayiinga nga n'ubona bubuuma bwe mu milo, ni 
buurafu babukwaara nga n'ubona shikwaaro. 

7Mu khwiyinaanakho babeene, kimyoyo kyaabwe kyaamamwo buubi 
bwonyene, ni khukhwaambaasa khwaabwe khwaayitsula bubwoonaki. 
8Nibo boonela bashaabwe nga bakanikha bilomo bye khuulekelesa, ni mu burafu 
bwaabwe bamiinilisa babaandi. 
9Bakanikha buubi bwonyene khu Wele uli mwikulu, bakyeendaana khu shibala 
nga bakanikha bibikhalimo ta. 
10Nashiryo babaandu ba Wele bashuukha baabaloondelela nibo, balekha 
khubabonamwo buubi bwoosi ta, baryo bafukiilila bilomo byaabwe, baaba busa 
nga umuundu n'anywa kameetsi. 
11Naluundi beelayo baaloma bari, “Wele anyala waashimanyakho? Iliwo sheesi 
Wele Uuli Angaaki anyala waamanya?” 
12Ne ate nga baboonaki nibo bibiindu bibatsiila buulayi, bali ni buyiindifu bukali 
naluundi beloosela khuufuna bibiindi. 
13Ilala ise naayikwaalasila busa mu mwoyo kwase, ni khukhwiliinda kamakhono 
kaase khuulekha khwooneka ta. 
14O Wele, iwe ukila ise naatsiinisibwa shifukhu shoosi, na buli mutikhinyi 
ukholesaka ise shiisa. 
15Ise imba nga uwalomaka bilomo biibi, khali sinaandibeele uwaŋali isi 
babaandu boowo ta. 
16Ne ise ni nakhakakho khushimanyakho naabi, shamandalalila naabi, 

17khukhwoolesa ni natsya nenjila mu Lisaayilo lyoowo Likhosefu; nio naamanya 
shiina shishiitsya khukholekha lwanyuma khu baasiku baase. 
18Ilala iwe ubeemisa mu shifwo she burerere, nga bakwiile aasi baatsya mu 
khuhela. 
19Nibo bahelela busa mu khaseela khakyeekhe khari, baweelawo ilala lwe 
shiriisa shikali! 
20Kane bakoraanewo busa nga kamarooro ni kawawo nga umuundu 
n'asisimukha. Ni nawe O Umukasya, n'ubonekha nabo bakooranawo. 
21Ni nawulila butsiina bwe libuba mu mwoyo kwase, ni mu byambaaso byase 
newulila kumutaambo, 
22naba busa umuundu umusilu ukhamanya ta; nafwaana nga isolo iye mwiiswa 
is'uli. 
23Ne byakhaba biryo, ise ndi atweela ni nawe biifukhu byoosi, ni nawe umaamba 
kumukhono kumulayi. 
24Uryo unangilila ise ni kamakyesi koowo kamalayi, lwanyuma wantsakaanilila 
mu shiriifwa. 
25Naanu isi ise ndi naye mwikulu khukhwinyusakho iwe wenyene? Ni khu 
shibala khuno mbaawo shiindu shoosi sheesi ise ingana akhali iwe wenyene. 

26Kumubili kwase ni kumwoyo kwase binyala byaakhasikha, ne Wele niye uuli 
kamaani kaase, naluundi niye ali byoosi byeesi ise ingana biilo ni biilo. 
27Ilala abo boosi babaakhulekha iwe, O Wele, baliihela; naluundi wamweene 
uliihesa abo babaakhali baŋali is'uli ta. 
28Ne isi ise shili shilayi khuuba aambi ni nawe Wele. Ise naayirobolelawo iwe 
Umukasya khuuba nga niye Umuliindi wase; naluundi kane inganikhatsake khu 
buraambi bwoowo. 

Tsizabuli 74 

Khuuloomba khwe khuuwonesa linaambo 

1O Wele, lwashiina iwe ukhulekheele ifwe ilala uryo? Lwashiina ukhalalila naabi 
babaandu boowo beesi ulolelela? 
2N'ushebulile babaandu boowo beesi weroborera khaalekho, babaandu beesi 
weloondela khuuba shikuuka she buusikha bwoowo. N'ushebulile lukiingi 
Sayuuni lweesi wamenyatsakakho. 
3N'ushuukhe wiitse ukyeendele mu byaanyi bibyahanyukhaka; baasiku beefwe 
nibo babeetsa boonakisaka bibiindu byoosi bye mu Lisaayilo lyoowo Likhulu. 
4Baasiku boowo baabuutsa nga tsitalanyi mu shifwo shoowo shikhosefu, 
abweenewo baahanikhawo tsipendera tsaabwe khukhwookesanisa bari nibo 
baawulile. 
5Baaremaka babaandu boowo ni tsiyaywa tsaabwe baafwaana nga 
babaaremaka bisaala. 
6Baafuniaakaka bibiindu bibeetse byoosi nga baraambisa tsiyaywa tsaabwe ni 
tsinyoondo. 
7Baryo boosha Lisaayilo lyoowo Likhosefu ni kumulilo baalikwiisa aasi, 
baakhomyaasaka shiifwo mweesi bakhwisaayila iwe. 
8Baryo belomela mu myoyo kyaabwe bari, “Kane khubahesele ilala boosi.” Kila 
bookhela ilala buli shifwo shoosi mu shibala mweesi besaayila Wele. 
9Ari ifwe sikhushibonakho bubonelo bwe kamakaanga bwoosi ta, sishiiliwo 
umuŋoosi na mutweela uramilewo ta, ni khusiifwe mbaawo umuundu na 
mutweela umanyilekho imbuka shiina isi bino biliweelawo ta. 
10O Wele, baasiku beefwe balyoolesa eena khuukhutsekhelela iwe bari? 
Balikhomelesa baryo lisiina lyoowo biifukhu byoosi? 
11Iwe lwashiina usila busa waalekha khukhuyeeta ta? Lwashiina iwe ufunya 
kumukhono kwoowo waakwiisa busa imukoongo? 
12Ate nga iwe, Wele weefwe luundi Umuyiinga, ubeele uwula khukhwaama 
makiboole; nga ureera buwonesi buli aandu oosi khu shibala. 



1183 

 

 
Ibayibuli Ingwalaafu 

© 2016 Bible Society of Uganda. 
  

 

 

13 Iwe niye uwawukhanisamo inyaantsa ni kamaani koowo kamakali; 
waaraakaka kimirwe kye kimisolo kye mu meetsi. 
14 Iwe waaraakaka kimirwe kye kimiremu kimiboofu kikiimenya mu nyaantsa, 
waawayo kimibili kyakyo khuuba nga biilyo bye bisolo bibiimenya mu 
mubiimbi. 
15Iwe weekulawo liloba aasi waareerawo tsisebele, naluundi woomelesa 
kameetsi kakeekha. 
16Shifukhu kumuusi shiba shishoowo, ni shiilo nasho shiba shishoowo, iwe niye 
uwarawo inyaanga ni kumweesi mu bifwo byabyo. 
17Iwe niye uwarawo tsintsakha tse shibala, naluundi waarawo biseela bye 
bukhafu ni biseela bye buunyifu. 
18O Umukasya, n'ushebulile ubone nga baasiku boowo ni bakhutsekhelela iwe, 
ubone nga baasiku boowo ni bakhulekelesa. 
19Ukhakhwibilila ifwe babaandu boowo beesi iwe ukana naabi, wakhuwaanayo 
isi baasiku beefwe baarafu ta; ukhebilila babaandu boowo babaali buubi biilo ni 
biilo ta. 
20N'ushebulile Indakaano isi iwe wakhola ni nafwe, lwekhuuba biifwo byoosi 
bye mushiilima bibiili mu shibala byaayitsula baasiku baarafu. 
21Iwe ukhalekha abo babaakubyeengebwa baawulibwa namwe waabalekha 
baswaala ta, ne n'uyeete bataambi ni babaakhali na khaandu ta, bakhuruuye iwe 
lisiina lyoowo. 
22Yinyukha, O Wele, wamweene wikholelekho; n'ushebulile uri babaandu 
baasilisilu beelabusa antsye nga bakhutsekhelela iwe. 
23Iwe ukhebilila likono lye baasiku boowo ta, luwuungu lwe baasiku boowo 
lweesi benyusa buli mbuka! 

Tsizabuli 75 

Wele niye Umukayi 

1Ifwe khukhusiima iwe, O Wele. Ifwe khukhusiima iwe, lwekhuuba iwe uli aambi 
ni nafwe. Buli muundu akanikha khu buraambi bwoowo bwe kamakaanga. 
2Iwe wamweene warawo imbuka inyene, imbuka isi ulikhalilakho kimisaango 
mu bwaŋali. 
3Shibala ni shiyeŋaana, ni babaandu banikina; iwe wamweene wenyene niye 
uliinda luwoongwa lwasho nga luwaangafu. 
4Iwe wamweene ulomela abo babeyiinga uri, “Mukheyiingayiinga ta!” Waaloma 
baboonaki uri, “Mukheyiingayiinga lwe kamaani keenywe ta. 
5Ni mwaakamise khukhwiyiinga; mukhakanikha luundi nga mwaleyesele 
kamakosi keenywe mu ngaaki ta!” 

6Lwekhuuba mbaawo bukhulu bubwaama ibwaamanyaanga, namwe 
khukhwaama ibukwanyaanga, namwe mu mubiimbi ta. 
7Ne Wele niye uuli umukayi. Umulala amukhalila kumusaango khuumufuura 
waamukwiisa aasi, ne ukuundi waamulekhuula waamuniinisa angaaki. 
8Umukasya mu mukhono kweewe wahaambilemo shikhopo, nga mwetsuulemo 
indali indafu iye lirima lyeewe; nga waakitsukhiile baboonaki boosi be mu 
shibala bakinywa, bakinywa khukhwoolesa yoosi niweelawo ilala. 
9Ne ise sindyakamisakho khuukhuboolelesa iwe, Wele wa Yakobo, na 
khakyeekhe khoosi ta khukhweemba nga ikhuruuya iwe ta. 
10Umukasya weefwe alifuniaaka kamaani ke babaandu baboonaki, ne kamaani 
ke babaandu bakhosefu alikalooselakho. 

Tsizabuli 76 

Wele awula mu busoolo 

1Mu Yuda mwoosi, Wele waamanyikhana, ni mu Isiraeli, bamwiisamo shiriifwa. 
2Tsiingo tseewe tsili mu Yerusalemu, ni bumenyo bweewe buli khu lukiingi 
Sayuuni. 
3Ibweene iyo niyo isi Wele aafuniaakakila buyiingo bwe baasiku, ni tsingabo, ni 
tsiindima, ni bye busoolo byaabwe byoosi. 
4Iwe nga uli uwe shiriifwa, O Wele, nga uli uwe shiriifwa ni lukoosi luukali 
khufuurisa tsinjiinji tse baasiku boowo. 
5Baselikhale baabwe be kamaani bakwiile babayaayilekho byoosi abe byeesi 
bali nabyo, bakwiile aasi bakonele nga babafwiile, nga sibanyala ni 
khukhwinyusa kamakhono kaabwe ta. 
6O Wele wa Yakobo, iwe ni wabariisa, tsiŋwaaŋwa ni kamakaali ni naabo 
babaabikyeendelakho baakwa aasi bafwaana nga babaafwiile. 
7Iwe Wele weefwe, iwe wenyene, niye isi babaandu barya. Iwe nga waakhalaale, 
mbaawo n'umuundu na mutweela unyala khukhwiimikha mu moni tsoowo ta. 
8Iwe weemikha mwikulu walaangilila khuukhala kumusaango! Shibala shoosi 
sharya, ni babaandu boosi basila busa 
9iwe ni wenyukha nga umukayi, khuuwonesa abo boosi babaamiinilisibwa mu 
shibala. 
10Ilala ikhaba ni lirima lye baasiku boowo likila babaandu baakhuruuya iwe, ni 
naabo babaaramakho mu busoolo balikhwisaaya iwe. 
11Buli muundu yeesi ukhola bisuubiso isi Umukasya Wele aakha 
khuubyoolelesa, lekha babaandu boosi babaali aambi bareere biwaanwa isi 
Umukasya lwe khuumuwa shiriifwa. 

12Wele ekhiliisa kamaani ke baawuli ni bayiinga, waabakhola khuuba 
babaamurya niye. 

Tsizabuli 77 

Wele niye uwikhoyesa babaandu mu khutaambisibwa 

1Ise ndilila Wele ni likono lye angaaki ndi anjeete, ise ndilila Wele ni likono lye 
angaaki ndi nio ambuliilise. 
2Mu mbuka isi ise nakaananilamo bukosi, imeentsa Umukasya; mu shilo shoosi 
ninyusa kamakhono kaase mu khuloomba, naloba khuyeetebwa khwoosi. 
3Ise ni nakhwaambaasakho khwiiwe, O Wele, nalila kamasika; ise ni nambaasa 
luukali, kumwoyo kwase kuwamo kamaani. 
4Iwe, Umukasya Wele, siwafukiilisa ise khufunyikha bisikye byase khukona liilo 
ta, kumutaambo kumaamba siinyala ni khuukanikha ta. 
5Ise nambaasa naabi khu biifukhu bye khaale, nashebulila ni kimiiko kikyabira 
khaale. 
6Buli shiilo shoosi ise mba mu byambaaso biikali. Nambaasa naabi samweene 
lwanyuma nereeba mu mwoyo kwase ndi: 
7“Umukasya, iwe kane ukhwikaane ifwe buli mbuka? Singene ukhwookesanise 
ifwe shiisa shoowo luundi ta? 
8Khuukana khwoowo khukhuukhakama ta, ari khwaweelawo ilala? Ni bisuubiso 
byoowo ari byaayola khukhwakama? 
9Ari iwe Wele, waayibilila khuuba uwe shiisa? Ari lirima lyaabiimbile khu shisa 
shoowo shikali?” 
10Lwanyuma lwashino ise nelomela ndi, “Ise shishintsiina naabi nisho shino ndi, 
bunyala bwa Wele Uli Angaaki Lukali bwaboomba.” 
11O Umukasya, ise kane ishebulile bukhulu bwe kimilimo kyeesi wakhola, kane 
ishebulile buraambi bwe kamakaanga bweesi wakhola khaalekho. 
12Ise kane nambaase naabi khwiibyo byeesi wakhola, kane nambaase naabi khu 
buraambi bwoowo bwe kamaani. 
13Byoositsana byeesi iwe ukhola, O Wele, bili bikhosefu. Naluundi mbaawo wele 
uli umukhulu nga iwe, Wele weefwe ta. 
14Iwe uli Wele ukhola bye kamakaanga; naluundi wokesanisa bunyala bwoowo 
mu manaambo. 
15Iwe wawonesa babaandu boowo, babaana ba Yakobo ni ba Yusufu, ni bunyala 
bwoowo bukali. 
16Ni kameetsi ni kaakhubonakho khwiiwe, O Wele, kaarya naabi, kameetsi 
kamaleeyi naabi aasi kanikina ni khuurya khuukali. 

17Lifuumbi lyaakwiisa ifula, khuukuula khuukali khwetsula mu ngaaki; ni 
tsisasani tse khuumulikha tsaamalatana tsimbeka tsoosi. 
18Likono lye khuukuula khwoowo lyeetsila mu mbewo ingali, ni khuumulikha 
khwoowo khwakhosesa shibala shoosi, naluundi shibala tsana shayeŋaana 
luundi shanikina. 
19Intsila yoowo iye khuubiriramo yaba khu nyaantsa, kumukhoosi kwoowo 
kwaba mu meetsi kamakali, ni isi wasaamba bikyele byoowo alekha 
khubonekha ta. 
20Iwe waraangirira babaandu boowo nga umwaayi, warobolayo Musa ni Aroni 
khuuba baaraangilisi baabwe. 

Tsizabuli 78 

Wele ni babaandu beewe 

1Inywe babaandu baase, ni murekeerese khuuleekela khwase; muwuliilise 
bilomo byeesi ise inganikha! 
2 Ise kane inganikhe bilomo mu simo busa, inganikhe khu biindu 
bibikhamanyikhana ta, bibyabawo khaalekho. 
3Bibiindu bino nibyo byeesi ifwe khwawulila luundi khwaamanya, bibiindu 
byeesi bakuuka beefwe baakhuboolela ifwe. 
4Ifwe singene khubibise khuubiboolela babaana beefwe ta; ne kane khuboolele 
kimiboolo kikiitsa ibweeni khu buraambi bwe kamaani bw'Omukasya, ni 
bukhulu bweewe, atweela ni bye kamakaanga byeesi akhola. 
5Wele aawa kamakaambila isi babaana ba Yakobo, ni biilakilo isi babaandu ba 
Isiraeli; aryo waalakila bakuuka beefwe khuubileekela isi babaana baabwe; 
6nio manya kimiboolo kikiitsa lwanyuma kimanyekho kamakaambila keene, 
nakyo kiryo kiboolelekho babaana baabwe babeelawo lwanyuma. 
7Nio lwanyuma musaambo iyo nabo beyikine mu Wele, balekhe khukhwibilila 
buraambi bwa Wele ta, ne busheele beliinde kamakaambila keewe. 
8Baryo balekhe khuba nga bakuuka baabwe ta, babaaba babaandu baamiinyi 
luundi baakhawulila ta, babaakhaaba babeyikinwa isi Wele ta. 
9Basaani ba Efurayimu babaaba baasutile buyiingo, baatitukha khu shifukhu isi 
busoolo bwarakikhila. 
10Nibo baalekha khuliinda indakaano ya Wele ta, naluundi baaloba khukyeenda 
nga kamakaambila ni kaloma ta. 
11Baaba bebiliile byoosi byeesi aakhola, ni buraambi bwe kamakaanga bweesi 
aabokyesanisa. 
12 Wele aakhola bye kamakaanga mu moni tse bakuuka baabwe, mu shisiintsa 
sha Zowani, mu shibala sha Misiri. 

13 Wele aawukhanisamo inyaantsa khuubakholela intsila, waababirisila akari 
busa; waakhola kameetsi keemikha nga kuseenge kuboofu. 
14 Imbuka iye kumuusi aabaraangirira ni lifuumbi, ne buli shilo waabaraangirira 
ni buwaanga bwe kumulilo. 
15Niye aakhupa lulwaanda lwaatikha mu mubiimbi, mwaamamwo kameetsi 
babaandu beewe baakanywa baafwaana busa nga babaanywa khukhwaama mu 
nyaantsa. 
16 Wele aarusa tsisebele tse kameetsi khuurura mu lwaanda, waatsikhola 
tseekha nga tsintsitsi tse kameetsi. 
17Ne nibo beloosela busa khukhwooneka isi Wele, nga bamiinyaalila Uyo Uuli 
Angaaki Lukali. 
18 Nibo baashitsililila busa khuukhaka Wele mu myoyo kyaabwe, nga bakana 
bafune biilyo byeesi baakana. 
19Baakanikha khu Wele buubi nga baloma bari, “Wele anyala khuukhuwa ifwe 
biilyo mu mubiimbi muno? 
20Ilala shili shaŋali ndi niye aakhupa lulwaanda mwaamamwo kameetsi, ni 
tsintsitsi tseekha. Ne anyala khuuwa babaandu beewe biilyo namwe waabawa 
tsinyama?” 
21Ne Umukasya n'awulila bino waakhalala naabi, wahaanya kumulilo kweewe 
khu baandu ba Yakobo, ni lirima lyeewe isi babaana ba Isiraeli. 
22Lwekhuuba nibo sibaafukiilila khukhwiyikina Wele ta, naluundi balekha 
khufukiilila bari niye anyala khubawonesa ta. 
23Ne niye aalakila busa likulu lye mu ngaaki, wekulawo tsintsitsi tse mwikulu; 

24 waabatsukhililakho biilyo byeesi balaanga bari imaanu khuulya, bibyeetsa 
khukhwaama mu ngaaki. 
25Babaandu busa baalya biilyo bye bamalayika, baryo Wele waabawa biilyo 
byeesi baakana bibibamala. 
26Wele lwe kamaani keewe aareera imbewo iye bwaamanyaanga khuwuutsa mu 
ngaaki mwikulu, naluundi ni kamaani keewe, waareera ikiindi khuurura 
khukhwaama imwaalo we shibala. 
27Aryo waareera binywiinywi bibyetsula byaamalatana buli aandu oosi, 
byetsula byafwaana nga kumuyekhe kwe khu nyaantsa. 
28Wele waareera binywiinywi byeetsa byaakwa isi babaandu beewe 
baamenyatsaka, khukhwibotokhelela kamasari kaabwe koosi. 
29Baryo babaandu beewe baalya bekurira ilala, lwekhuuba Wele aabawa bye 
khuulya byoosi byeesi baakana. 
30Ne ni baaba nga bashiilya biilyo ibyo byeesi baakana, nga bashiili na khubimila 
ta, 

31Wele waabakhalalila naabi, weeramo babaandu baalala mu nibo babaaba be 
kamaani, basooleli babaaba baalayi mu Isiraeli. 
32Ikhaba nga bino byoosi byaba biryo, babaandu bano beloosela khukhwooneka, 
baalekha khukhwiyikina bye kamakaanga bya Wele ta. 
33Aryo waakhalakho biifukhu bye buulamu bwaabwe waabimbiyisa, ni 
khuumenya kimiiko kye buulamu bwaabwe nga bariire naabi. 
34Ne buli lweesi Wele eriratsakila babaandu baalala mu nibo, abo babaaramawo 
bebiyisatsaka baakobola luundi isi Wele ni kimyoyo kyaabwe kyoosi. 
35Nibo baashebulilatsaka bari Wele niye Lulwaanda lwaabwe lwe kamaani, 
naluundi bari Wele Uli Angaaki Lukali niye umuwonesi waabwe. 
36Ne bilomo byaabwe byoosi byeesi baalomatsaka byaba bye bubeeyi, nga 
mbaawo nashitweela shoosi sheesi baamulomela shaŋali ta. 
37 Nibo sibaaba baŋali isi niye ta, naluundi nibo sibaaba babeyikinwa isi 
indakaano yaabwe ni naye ta. 
38Ne Wele niye eloosela khuuba uwe shiisa isi babaandu beewe, 
wabeyakhilatsaka bibyoonako byaabwe byoosi, walekha khubahesa ta; imbuka 
ifuura bukali nga akhalala, ne nga akyelawo wabiimbakho khu lirima lyeewe. 
39Wele ashebulila ari nibo bali babaandu buundu busa, ari bali busa nga imbewo 
iwuutsa ne yaakyelawo yaawawo. 
40Kimiluundi mikali baamuminyaalilatsakila naabi nga bali mu mubiimbi, baryo 
baaba nga bakhalasa Wele! 
41Nibo baaba nga bakhaka Wele kimiluundi mikali, baryo baaba nga bakhalasa 
Umukhosefu wa Isiraeli. 
42Nibo baaba baayibilila kamaani keewe, ni shifukhu khweesi niye 
aabawonesela khukhwaama isi baasiku baabwe. 
43Wele okesanisa bye kamakaanga byeewe bibikhali bitweela ta mu Misiri, ni 
bye khukhwiyaangisa mu mubiimbi kwa Zowani. 
44 Niye aakalusa tsintsitsi tsaabwe tse kameetsi khuuba kamafuki; Ba Misiri 
baalekha khunyala khuunywa kameetsi kaabwe ta. 
45 Aryo waabasiindikhila kumutuuli kwe tsisame khuubalumaka, ni tsinjele 
tsitsabareerera khuutaambisibwa khuukali. 
46 Wele aabasiindikhila tsiisike khuulya bilime byaabwe, ni neebyo byoosi 
byeesi baaraambilila mu mikuunda kyaabwe byoonakisibwa. 
47 Aryo waahesa kimisabibu kyaabwe ni kamararara, ni kimisaala kyaabwe 
kimifigi waakihesa ni kamabaale ke kamararara. 
48Naluundi waahesa ni tsikhaafu tsaabwe ni kamararara, ni bibyaayo byaabwe 
bibiramile waabihesa ni khuubalukha khwe fula. 

49Wele waabakhalalila naabi ni lirima lyeewe lyaaba liikali, aryo mu burafu ni 
khuurunya khuukali waabakholesaka shiisa luukali nga abarumanila liiye liikali 
lye bamalayika babareera khuuhela. 
50Wele alekhuulila ilala lirima lyeewe lyoosi, waalekha khubalekhawo khuuba 
baalamu ta, ne waabahesa nibo ni luufu lurafu lulwakwawo. 
51 Aryo waahesa babaana besiinde baakiboole be babaandu boosi khukhwaama 
mu buli muungo mu shibala she Misiri. 
52 Aryo lwanyuma waraangirira babaandu beewe nga umwaayi n'akhola 
khuubarusa mu Misiri, wabaayilisa wabaraangirira nga kamasheese khubira mu 
mubiimbi. 
53 Niye aabaraangirira mu lukoosi baalekha khuubakho ni khuurya khwoosi ta, 
ne baasiku baabwe boosi bahelela mu nyaantsa. 
54 Wele waabareera mu shibala sheewe shikhosefu, mu shibala isho she 
tsingoongo sheesi umweene erobolela ni kumukhono kweewe kwe kamaani. 
55 Umweene waatimisa kamanaambo kakaaba mu shibala umwo khuurura, aryo 
waashikabananisamwo bisiintsasiintsa waareera babaana ba Isiraeli 
khuushimenyamwo. 
56 Ne nibo baakhaka Wele uli Angaaki Lukali, baamuminyaalila baalekha 
khuwulila kamakaambila keewe ta. 
57Nibo sibaaba babeyikinwa ta, baaminyaala nga bakuuka baabwe ni baaba, 
sibeyikinikha ta bafwaana busa nga luyiingo luluborokhele. 
58Lwe biifwo byaabwe byeesi baarawo khukhwisaayilamo bifwaani, nibo 
baakhalasa Wele, baryo benyusa libuba lyeewe lwe bifwaani bino. 
59Naye Wele n'abona aryo waakhalala naabi, wesisakulila ilala, wekaana 
babaandu ba Isiraeli. 
60 Aryo waantsukha iweema yeewe iyaba i Shilo, iweema isi aamenyatsakamwo 
akari mu baandu beewe. 
61 Waalekha baasiku beewe khuuwaamba Isanduuku yeewe iye Ndakaano 
khuukiyila mu bubowe, ni shiriifwa she bunyala bweewe shaayilibwa mu 
makhono ke baasiku. 
62Wele aawaanayo babaandu beewe isi lirima, ni lwe khuukhalala khuukali 
wabahaanayo nibo khukhwiiribwa ni baasiku. 
63Kumulilo kwahesa basooleli baabwe, ni bakhaana baabwe bataamba basaani 
babaabakhwa. 
64Basaayi baabwe beeribwa ni lurima, ni banamulekhwa baabwe 
sibaabafukiilila khuulila ta. 
65Ne lwanyuma Umukasya waasisimukha busa nga uwinyukha mwiilo, 
waalookha nga umusaani uwe kamaani umeelile lwe ndali. 

66Aryo waasalanisa baasiku beewe baatitukha, waabahaambisa tsisoni tse biilo 
ni biilo. 
67Ndi lwanyuma Umukasya wekaana khuumenya akari mu betsukhulu ba 
Yusufu, waalekha khurobola shikuuka sha Efurayimu ta; 
68ne waarobola shikuuka sha Yuda, naluundi waarobola Lukiingi Sayuuni lweesi 
akana naabi. 
69Ibweene iyo wombekhayo Lisaayilo lyeewe Likhulu khuuba nga muungo 
mweewe mwe mwikulu, waalihangasa nga shibala sheesi aakhola 
khuumenyawo biilo ni biilo. 
70 Umukasya Wele aarobola Dawudi khuuba umwakaanisi weewe, waamurusa 
mu khwaayisa kamasheese; 
71khukhwaama mu khulolelela kamasheese, Wele waamureera khuraangilila 
babaandu beewe ba Isiraeli, linaambo lyeewe lilyeene. 
72Dawudi waabaayilisa ni kumwoyo mutweela, waabaraangirira ni kamakyesi 
kamakali. 

Tsizabuli 79 

Khuuloomba lwe khuuwonesa linaambo 

1 O Wele, kamanaambo kaaluumbile shibala she buusikha bwoowo, boonakisile 
Lisaayilo lyoowo Likhosefu, baakwiisile Yerusalemu aasi. 
2Baawaanileyo kimilaambo kye babaakaanisi boowo khuuba biilyo isi tsingosya, 
ni kimibili kye bakhosefu boowo isi tsisolo tse mu kyeewa. 
3Baatsukhile kamafuki kaabwe nga kameetsi, kaamalataane 
khukhwibotokhelela Yerusalemu, mbaawo n'umuundu namutweela uramilewo 
khuusiikha kimilaambo kyaabwe ta. 
4Ifwe khwekyelile busa she khuukhomebwa isi babesanwa beefwe, abo 
babaakhwibotokheleele bakhutsekhelela luundi bakhutyaabila busa. 
5Iwe ulyoolesa eena, O Umukasya? Kane ube mukhalafu biifukhu byoosi? Kane 
lirima lyoowo lilooselele ilala liryo khuutindiima nga kumulilo? 
6N'utsukhe lirima lyoowo khu manaambo ako kakaakhakhumanyile iwe ta, ni 
khu buyiinga ubwo bubukhakhwisaaya iwe ta. 
7Lwekhuuba baahesele babaandu ba Yakobo boosi, ni shibala shaabwe shoosi 
baashoonakisiile ilala. 
8Ukhakhuwa ifwe shitaambiso lwe bibyoonako bye bakuuka beefwe ta. 
N'ukhuwaambile ifwe shiisa wiitse khaangu ukhuyeete, lwekhuuba 
khwaweelelemo ilala kumwiyikino. 

9O Wele, Umuwonesi weefwe, n'ukhuyeete ifwe, lwe buulayi bwe lisiina lyoowo; 
n'ukhuwonese naluundi ukhwiyakhile ifwe bibyoonako byeefwe lwe khuureera 
shiriifwa isi lisiina lyoowo. 
10Lwashiina kamanaambo kanyala khuukhureeba ifwe kari, “Wele weenywe ali 
waheena?” Khayo ifwe khubone naluundi boosi bashibone, nga iwe wiliyaasa 
kamanaambo, nga ukawa shitaambiso lwe khuutsukha kamafuki ke 
babaakaanisi boowo. 
11Khali khukhwilootsa khwe baabowe khwoolile isi uli, ni khulwe kamaani 
koowo, uwonese abo babaakhalibwiile kumusaango kwe khuufwa. 
12O Umukasya, iwe n'uwiliyaase kimiluundi musaafu isi kamanaambo ako 
kakaakhukhomyaasa iwe. 
13Nio lwanyuma ifwe babaandu boowo, ifwe kamasheese ke mu maayilo koowo, 
khukhusiimatsake biifukhu byoosi; khukhwaama khu muboolo mutweela 
khukhwoola khu kuundi kane khukanikhe bye khuukhuruuya iwe. 

Tsizabuli 80 

Khuuloombela linaambo 

1 O Umwaayi wa Isiraeli, n'ukhuwuliilise ifwe, iwe uraangilila babetsukhulu ba 
Yusufu nga uraangilila kamasheese! Iwe uwikhaale khu shitsoloŋo shoowo khu 
bakerubi, niwaburukhe, ubonekhe 
2wiyokesanise wamweene isi bikuuka bya Efurayimu, Benyamini ni Manase. 
Niwiyokesanise kamaani koowo, wiitse ukhuwonese. 
3O Wele, n'ukhukobosele ifwe tsikhabi tseefwe khube nga nikhwabatsaka 
khaale; n'ukhwookesanise khuukana khwoowo khuukali, ukhuwonese ifwe. 
4Umukasya Wele unyala byoosi, ulyoolesa eena khuukhalalila khuuloomba 
khwe babaandu boowo? 
5Wakhuwa ifwe kamasika khuulya mu shifwo she biilyo, naluundi wakhuwa 
ifwe shikhopo shishitsufu she kamasika khuunywa. 
6Iwe wakhwikyelisa ifwe busa khuuba she khuukhomebwa isi babesanwa 
beefwe, ni baasiku beefwe bakhutsekhelela busa. 
7O Wele Umunyali wa byoosi, n'ukhukobosele tsikhabi tseefwe nga 
nikhwabatsaka khaale, n'ukhwookesanise khuukana khwoowo khuukali, 
ukhuwonese ifwe. 
8Ifwe khuli nga kumusabibu kweesi warusa khukhwaama i Misiri; watimisa 
kamanaambo kakaandi khuururawo, nio waakubyaala ano. 
9Iwe waŋoonaŋoona liloba khulwakwo, ni nakwo kweekhisa kimili kyakwo 
mwiloba aasi, kwaabalaaha kwaamalatana shibala shoosi. 

10Shishisiisa khukhwaama khu kuusaala kuno shaabiimba tsinjiinji, 
khuufuurisakho ni kimiruumba kye kamaani ni tsisakya tsakyo. 
11Kwabalaayisa tsisakya tsakwo khukhwoolela ilala khu nyaantsa 
Meditereniani, ni khuutsya khukhwoolela ilala khu luutsi Efulaati. 
12Umukasya, lwashiina iwe wafuniaaka lumako lulwakwibotokhelela? 
Lwekhuuba ari buli muundu ubira khu ntsila abutakho bibyaamo byakwo. 
13Tsimbiitsi tse mushaali tsiitsa tsaakulya tsaakumalawo, ni tsisolo tse 
mwirome tsikulyakho. 
14O Wele Umunyali wa Byoosi, n'ushuukhe ubekho ni sheesi ukhola! N'ulole aasi 
nga wiima angaaki mwikulu ubone; n'ubone shishiili khukholekha khu kusabibu 
kuno. 
15Kumusabibu kweesi wamweene wabyaala ni kamakhono koowo, kumweene 
kuno kweesi wamweene watsowesa khuuba kukwoowo. 
16Baasiku baaremile kumusabibu baakukwiisile aasi, baakwooshile ni kumulilo, 
n'ubalolelele ni lirima lyoowo ubahese. 
17Ne khayo kumukhono kwoowo kwe kamaani kuyeete uyo uwikhala khu 
mukhono kwoowo kumulayi, uyo isi iwe wamweene watsowesa khuuba 
uwoowo. 
18Ni nafwe khuryo singene khukhururekho taawe. N'ukhukobosemo bulamu 
buyaakha, ni nafwe kane khukhwisaayatsake. 
19O Wele Umunyali wa byoosi, n'ukhukobosele tsikhabi tseefwe nga 
nikhwabatsaka khaale, n'ukhwookesanise khuukana khwoowo khuukali, 
ukhuwonese ifwe. 

Tsizabuli 81 

Kumweenya kwe kamayiiya 

1Nimuyokese ni kumwikhoyo isi Wele ukhuwa ifwe kamaani! Ni mwiimbe ni 
kamaani khuuruuya Wele wa Yakobo. 
2Nimurakikhe kumweenya nga musakayisa bibisakaya, ni mukhupe lituungu ni 
ndingiti lwe kumweenya. 
3 Ni mufuure tsikhoombi, murakikhe khukhwinyaha lwe khubonekha khwe 
kumweesi kumushaakha, naluundi mwikhoye nga kumweesi kwatsowele. 
4Lino lili likaambila mu Isiraeli, shili shilakilo khukhwaama isi Wele wa Yakobo. 

5Likaambila lino aliwa isi babetsukhulu ba Yusufu khuulifukiilila. Shino shaba 
nga Wele n'abaraangirira khuurura mu shibala she Misiri. Mu lulimi lweesi ise 
ikhaamanya ta, nawulila likono nga liloma liri: 
6“Ise nakhurusakho busiro bubwaba khwibeka lyoowo, nakhulekhuula 
khukhwaama mu busiro bweesi wabamo. 

7 Nga niwaba mu mutaambo kwoowo, waantsilootsela ni nase naakhuwonesa. 
Ise nakhwiilamo nga niima mu shifwo she lifuumbi ni khuukuula khwe ifula; 
lwanyuma nakhutsemela khu meetsi ke Meriba. 
8Nimuumbuliliise inywe babaandu baase, nga ise Umukasya weenywe 
imbakaambilila! O Isiraeli, muba nga mufukiilila khali mumbuliilisile ise! 
9 Ikhabatsakawo wele ukuundi akari musiinywe ta; mukhesaayatsakakho ba 
wele babaandi beesi mukhamanyile ta. 
10Ise ndi Umukasya Wele weenywe, uwabamusa inywe khukhwaama mu 
shibala she Misiri. Nimwasame mukhanwa mweenywe, ni nase kane imbaliise.” 
11“Ne babaandu baase sibaakana khukhuumbuliilisa ise ta, Isiraeli s'akana 
khukhwiwaanayo isi ndi ta. 
12Ni nase indyo nabalekha khuuloondelela bye bumiinyi bwaabwe, ni khuukhola 
ibyo byeesi babeene baakana. 
13Abe iba nga babaandu baase ba Isiraeli babaambuliliisa ise baloondelela 
tsintsila tsase! 
14Khali nawula baasiku baabwe khaangu naabi, khali nabatimisa ni kumukhono 
kwase kwe kamaani. 
15Abo boosi babaabiyila Umukasya khali beetsile is'ali nga baafulila busa aasi, ni 
shitaambiso shaabwe shaandibeelewo biilo ni biilo. 
16Ne ise khali imbaliisile ni biilyo bibiiminya buulayi, imbekusa ni bubuushi bwe 
ntsukhi bubufuurira ilala.” 

Tsizabuli 82 

Wele niye Umuwuli Umukhulu 

1Wele niye uwikhala mu shitsoloŋo shikhulu mu lubusano lwe mwikulu, mu 
lukhobo lwe ba wele niye ukhalawo, nga aloma ari: 
2“Mulyoolesa eena khuukhalaka kimisaango mu bukhali bwaŋali ta, ni khuumala 
kalekhuulaka busa babaandu baabi? 
3Nimwiimilewo abo babaali bataambi ni baafuubi; nimuyeete abo babaali buubi 
ni babaakhenyala ta. 
4Nimutimiilile abo babaali baatoro ni babaakhenyala ta; mubawonese 
khukhwaama mu makhono ke babaandu baabi. 
5Nibo mbaawo sheesi bamanyile ta, naluundi mbaawo sheesi batekeela ta. Nibo 
bakyeendela busa mu shiilima; nga ni kimisiinji kyoosi kye shibala 
kitengaasibwa.” 
6 “Ise Wele, Uli Angaaki Lukali, naloma ndi ‘Inywe mweesi muli ba wele, muli 
babaana baase.’ 

7Ne kane mufwe busa nga babaandu boosi ni bafwa, mweesi muliwawo busa nga 
bawuli babaandi ni bawawo.” 
8Nuwinyukhe, O Wele, uwule shibala; lwekhuuba kamanaambo koosi kali 
kakoowo. 

Tsizabuli 83 

Khuuloomba khwe khuuwula baasiku 

1O Wele, iwe ukhasila busa uryo ta! Iwe ukhabuna busa, waataambakho she 
khuukhola ta, O Wele! 
2Bona! Baasiku boowo nga basakalaaye; abo babaakhubiyila iwe baasutile 
kimirwe kyaabwe mu ngaaki. 
3Bakhalila babaandu boowo tsimbomelo; bateesela atweela lwe khuuhesa 
babaandu boowo beesi iwe uliinda. 
4Baloma bari, “Nimwiitse khwoonakise linaambo lyaabwe; ilekhe khubawo 
namutweela ushebulila lisiina lya Isiraeli ta!” 
5Boosi bafukiilisanila atweela ni kumwoyo mutweela, betubaasila atweela mu 
mbomelo tsaabwe, nga mu nibo mulimo: 
6babaandu ba Edomu ni ba Isimaeli, ba Mowabu ni ba Hagura, 

7babaandu ba Gebali ni ba Amoni, ni ba Amaleki, ba Firisitiya, atweela ni 
babekhali be Tuulo. 
8Ni ba Asiriya nabo baayitubaasa ni nabo, bakhola liihe lye kamaani ni 
babetsukhulu ba Loti. 
9 N'ubakhole nibo nga niwakhola ba Midiyani, nga niwahesa Sisera ni Jabini khu 
luutsi Kishoni, 
10bano babahelela aambi ni Endori, ni kimilaambo kyaabwe kyabolela khwiloba. 

11 N'ubirise baraangirisi baabwe nga ni wakhola Orebu ni Zeebu, uwule baawuli 
baabwe nga ni wakhola Zeba ni Zalumuna. 
12Bano boosi nibo babaaloma bari, “Kane khwiyilile fwabeene buusikha buno, 
liiloba lya Wele libe lilyeefwe.” 
13O Wele wase, n'ubasalanise bafwaane nga lifukhuulu ni likhuutsi lyeesi 
imbewo isuta yaatamuusa. 
14Nga n'ubona kumulilo ni kwoosha shisaali, nga kumulilo ni kumemukha 
kwoosha khu ngoongo, 
15nawe uryo n'ubatimise batsye ni shiriisa, ubariise ni ikhuungu yoowo. 

16N'ubafuunikhilile mu moni tsaabwe ni tsisoni, nio lwanyuma beetse 
khukhwisaaya iwe, O Umukasya. 

17Lekha baswaale luundi bakaraangarane busa. Lekha bahelele ilala mu 
mutaambo. 
18N'ubakhole bashimanye bari iwe niye Umukasya, Uli Angaaki Lukali, bari iwe 
wenyene niye uwula shibala shoosi! 

Tsizabuli 84 

Kumwikhoyo kwe mu ntsu ya Wele 

1O Umukasya Wele Umunyali wa Byoosi, Lisaayilo lyoowo Likhulu nga liilayi! 
2Nga buulamu bwase bwikoomba naabi khuubayo mu Lisaayilo lyoowo Likhulu; 
ni kumwoyo kwase kwoosi ni kumubili kwase niimbila Wele umulamu 
kimyeenya lwe kumwikhoyo. 
3Abe ikhaba ni namundyoole naye wayoombekha shiiswi aambi ni shisheeso 
shoowo, ni naakholo naye waayoombekha awo, isi aliindila bubwaana bweewe. 
O Umukasya Wele Umunyali wa Byoosi, iwe uli Umuyiinga wase luundi uli Wele 
wase. 
4Nga bali ni tsikhabi abo babaamenya mu Lisaayilo lyoowo Likhosefu, nga 
busheele beemba kimyeenya kye khuukhuruuya iwe. 
5Nga bali ni tsikhabi babaandu abo babaafuna kamaani khukhwaama is'uli, 
babewuuma khuukyeenda khuutsya khu lukiingi Sayuuni. 
6Nga ni baba babira mu litila lya Baka, balikhola lyekyela khuuba shiifwo she 
tsisebele, ni ifula inyoowa ilikhola lyetsula ni kamatibo. 
7Batsya beloosela busa khuuba ni kamaani; naluundi iwe Wele we ba wele 
ulibonekhela mu Sayuuni. 
8O Umukasya Wele Umunyali wa Byoosi, n'uwulile khuuloomba khwase; 
n'undekeerese, O iwe Wele wa Yakobo. 
9O Wele, iwe uli ingabo yeefwe, n'ulole ni khuukana khu murobole woowo. 

10Shifukhu shitweela mu Lisaayilo lyoowo Likhulu shifuura biifukhu shikana 
shitweela bimalibwila akhuundi busa. Shifuura buulayi khukhwiimikha nga 
uliinda khu mulyaango kwe ntsu ya Wele, khufuurisa khuumenya mu ntsu tse 
baboonaki. 
11Umukasya Wele niye ali nga inyaanga luundi ali nga ingabo; niye 
akhubiimbakho ni shiisa ni lukoosi. Niye mbaawo shishiindu shoosi shilayi 
sheesi emana isi abo babaakhola biilayi ta. 
12O Umukasya Wele Umunyali wa byoosi, nga ali ni tsikhabi umuundu 
ukhwiyikina iwe! 

Tsizabuli 85 

Khuuloomba lwe buulayi bwe Linaambo 

1O Umukasya, iwe wokyesanisa bubweela bwoowo isi shibala shoowo; 
waakobosela Yakobo tsikhabi tseewe. 
2Iwe waayiyakhila babaandu boowo bibyoonako byaabwe, waabeyakhilila ilala 
buubi bwaabwe bweesi baakhola. 
3Iwe warusawo buurafu bwoowo bwoosi, waakamisa lirima lyoowo lye 
kamaani. 
4O Wele umuwonesi weefwe, n'ukhukobosewo luundi, urusewo naluundi 
umalilewo ilala lirima lyoowo. 
5Iwe kane ukhukhalalile ifwe uryo biifukhu byoosi? Kane ukhuwaambile ifwe 
lirima kimiboolo kyoosi? 
6Iwe singene ukhwiisemo ifwe kamaani buyaakha ta, nio nafwe babaandu 
boowo khwikhoyele musiiwe? 
7N'ukhwokyesanise ifwe khuukana khwoowo khukhuukhakama ta, O 
Umukasya, ukhuwe ifwe buwonesi bwoowo. 
8Ise kane imbuliilise byeesi Umukasya Wele kane alome, lwekhuuba niye 
asuubisa lukoosi isi babaandu beewe bakhosefu, abo boosi babaali babeyikinwa 
babaakhelayo mu bumoyaani ta. 
9Ilala niye weerekekhele khuuwonesa abo babaamwiisamo shiriifwa, nio lubuyi 
lweewe lubewo mu shibala sheefwe. 
10Khuukana ni bubwiyikinwa kane byakaanane; bukwalaafu ni lukoosi kane 
bitubaane atweela. 
11Bubwiyikinwa kane burure bwaamile aasi khukhwaama khwiloba, ni 
bukwalaafu kane bulole aasi khukhwaama mwikulu. 
12Ilala Umukasya kane akhuwe ibyo bibiili biilayi, ni shibala sheefwe kane 
shikhuwe kumusalo kwe biilyo. 
13Bukhosefu kane bumuraangilile ibweeni weewe, bumukwalaasile intsila iye 
khukyeendelakho. 

Tsizabuli 86 

Khuuloomba lwe buyeeti 

1N'uwuliilise, O Umukasya, untsilemo khuuloomba khwase, lwekhuuba indi 
umutaambi naluundi siindi n'unjeeta ta. 
2N'uliinde buulamu bwase luundi umbonese lwekhuuba ise ikhuwulila iwe. 
N'umbonese ise lwekhuuba indi umwakaanisi woowo umwiyikinwa. 
3N'umaambile ise shiisa, O Umukasya, lwekhuuba ise ikhuloomba iwe shifukhu 
shoosi. 
4N'uwikhoyese buulamu bw'omwakaanisi woowo, O Umukasya, lwekhuuba isi 
iwe indeera khuuloomba khwase khwa ŋali. 

5Lwekhuuba iwe uli Umulayi isi khuli luundi uli umwiyakhili, O Umukasya, iwe 
waayitsula khuukana khukhuukhakama ta isi abo boosi babaakhuloomba iwe. 
6Wulila khuuloomba khwase, O Umukasya, wuliilisa khuuloomba khwase khwe 
buyeeti. 
7Khu shifukhu khweesi imbeela mu bikosi, ise ikhwilootsela iwe lwekhuuba iwe 
untsilamo. 
8Mbaawo mu ba wele babaandi uli nga iwe ta, O Umukasya, naluundi mbaawo 
ukhola buraambi bwe kamakaanga nga iwe ta. 
9 Kamanaambo koosi keesi iwe wabuumba kaliitsa kafukhamile is'uli, O 
Umukasya, keename aasi khuukhwisaaya iwe. 
10Lwekhuuba iwe uli umukhulu naluundi ukhola buraambi bwe kamaani, iwe 
wenyene niye uli Wele. 
11N'undeekele intsila yoowo, O Umukasya, nio nase inyale khukyeendela mu 
bwaŋali bwoowo; indeekele khukhwakaanisa iwe ni kumwoyo mutweela. 
12Ise kane ikhusiime iwe ni kumwoyo kwase kwoosi, O Umukasya Wele, 
naluundi kane inganikhe khu bukhulu bwe lisiina lyoowo biilo ni biilo. 
13Nga khuukana khwoowo khuukali isi ise! Lwekhuuba wambonesele buulamu 
bwase khukhwaama imakoombe. 
14O Wele, babaandu baabi luundi be shikili baantsibotokheleele ise; ni lituuli lye 
babaandu be bisaayumba babaakhakhwiinaanayo khwiiwe ta, baabusaane 
bakana khukhuuntsira ise. 
15Ne iwe, O Umukasya, uli Wele uwe shiisa luundi uwe bubweela, uli 
umwikhaliliikhi uwitsuule khuukana khukhuukhakama ta ni bubwiyikinwa. 
16N'ushuukhile ise umaambile shiisa; umbe ise umwakaanisi woowo kamaani 
luundi umbonese. 
17N'untsokese ise khaabonelo khe buulayi bwoowo, nio abo babaambiiyila ise 
bakhaabone baswaale busa, lwekhuuba iwe waanjeetile luundi waantsisilemo 
kamaani. 

Tsizabuli 87 

Kumweenya kwe khuuruuya Yerusalemu 

1Kimisiingi ky'Omukasya kili mu ngoongo tseewe tsiikhosefu 
2naluundi Umukasya akana naabi biilibwa bye shiriimba Sayuuni khuufuurakho 
biifwo bibiindi byoosi bibiramile mu Isiraeli. 
3O iwe shiriimba sha Wele, nga bibiindu bye shiriifwa biikali naabi 
bikhukanikhibwakho khwiiwe. 

4Mu baandu abo babaamanyile ise nga Wele waabwe, naareeremo Misiri ni 
Babulooni; mu baandu be Yerusalemu, ndiibalilamo Firisitiya, Tuulo ni 
Esiyopiya. 
5Ilala Wele uuli Angaaki Luukali, alihangasa shiriimba Sayuuni. Na buli muundu 
aliloma ari, “Ni nafwe khwasaalikha mu bweene umwo.” 
6Umukasya alirona akhole luruungo lwe babaandu beewe boosi, abalilemo ni 
naabo boosi babaasaalikhila mu Yerusalemu. 
7Ni babeemba kimyeenya, ni naabo babashina kamashina atweela baliloma bari, 
“Mu Sayuuni nimwo mweesi nafwe khwasaalikhila.” 

Tsizabuli 88 

Khuulila lwe buyeeti 

1O Umukasya Wele, iwe niye uwumbonesa ise, ikhulilila shifukhu shoosi, shiilo 
ni kumuusi ikhulilila iwe. 
2Lekha khuuloomba khwase khwoole is'uli, uwuliilise khuulila khwase! 

3Lwekhuuba buulamu bwase bwetsuule kumutaambo, ni nase ndi aambi 
khukhwiikhilila i makoombe. 
4Ise imbalibwila atweela ni naabo babeekha imakoombe; ise ndi umuundu 
ukhalimo kamaani ta. 
5Ise naalekhebwele atweela ni baafu, naafwaanile nga uwiiribwile naalisibwa 
mu ŋani, isi ukhashebulilakho na khakyeekhe ta, lwekhuuba s'ushinjeeta ta. 
6Iwe waandekhile ise mwilowo lileeyi naabi, mu shiilima namukoto she aasi 
naabi. 
7Lirima lyoowo liikali lyangoneele naabi, lyafwaanile nga ikhuungu iye khu 
nyaantsa. 
8Iwe waakilile basaale baase baantsawukhilekho lwekhuuba ise naabasinyile. Ni 
nase ndi umubowe mu mureko siinyala naatitukha ta. 
9Tsimoni tsase tsibofwaala lwe kumutaambo. O Umukasya, ise ikhulilila buli 
shifukhu; nga ninyusa kamakhono kaase is'uli mu khuloomba. 
10Iwe ukhola bye kamakaanga lwe baafu? Manya baafu benyukha aasi 
bakhuruuya iwe? 
11Khuukana khwoowo khukhuukhakama ta bakhukanikhakho i makoombe? 
Namwe bubwiyikinwa bwoowo babukanikhakho iyo mu bafu? 
12Manya bye kamakaanga byoowo bimanyikha mu shifwo she shishiilima? 
Namwe buraambi bwoowo bukhosefu isi abo beesi baamala khaale 
khukhwibilila? 

13Ne ise, O Umukasya, ikhulilila iwe lwe buyeeti; buli mutikhinyi khuuloomba 
khwase khwiitsa is'uli. 
14Umukasya, iwe lwashiina untsikaana ise? Iwe lwashiina undekha ise? 

15Ise khukhwaama mu bwaana bwase mbeele mutsiina khukhwoola aambi ni 
khuufwa; iwe waayintsiinisa naabi naawamo kamaani. 
16Lirima lyoowo lirafu lyaantsutsukhilekho, ni buurafu bwoowo bwaamaliilewo 
ise ilala. 
17Byaakhupile khukhuuntsibotokhelela nga ikhuungu iye kamaani khuumala 
shifukhu shoosi, byaasangiliile tsimbeka tsoosi. 
18Iwe waakilile basaale baase ni babesanwa beene baandurirekho, ari naaramile 
ni shishiilima shonyene nga nisho umusaale wase. 

Tsizabuli 89 

Kumweenya kwe mbuka ye bukosi mu linaambo 

1O Umukasya weefwe, ise kane niimbatsake kimyeenya busheele lwe 
khuubuyila khuukana khwoowo khukhuukhakama ta; ise kane inganikhatsake 
khu bwiyikinwa bwoowo bumanyikhane mu miboolo kyoosi. 
2Ise ndibaboolela ndi khuukana kwa Wele khumenyawo biilo ni biilo, ni 
bubwiyikinwa bweewe bwahangasibwa nga likulu lilyeene. 
3Iwe waaloma uri, “Nakhola indakaano yase n'umwakaanisi wase umurobole, 
nalayilila Dawudi umwakaanisi wase 
4 ndi ‘Indikila lisaaye lyoowo nga bayiinga liimikhewo biilo ni biilo, naluundi 
ndiliinda buyiinga bwoowo mu miboolo kyoosi.’ ” 
5Lekha bye mwikulu byoosi ari byeembe lwe bye kamakaanga byoowo, O 
Umukasya, ni bakhosefu boowo beembe lwe khuuruuya bubwiyikinwa 
bwoowo. 
6Mbaawo na mutweela khuubo babaamenya mwikulu unyala wafwaananisibwa 
ni nawe ta, O Umukasya. Mbaawo nashitweela khu bye mwikulu shishilekhaana 
n'Umukasya ta. 
7Mu lubusano lwe bakhosefu mwikulu Wele ali ni shiriifwa shiibiririfu, boosi 
babaamwibotokhelela bamwiisamo lukoosi lubiriirifu naabi. 
8O Umukasya Wele Umunyali wa byoosi, mbaawo uuli nga iwe ta! Mbaawo uuli 
ni khuukana ni bubwiyikinwa nga iwe ta. 
9Iwe uwula khukhwilyebula khwe kameetsi, naluundi ni kaba nga kayilila iwe 
ukasilisa. 
10Iwe wawula kuusolo kukulaangibwa Rakabu waakuhesa ni kamaani koowo, 
uryo waasalanisaka baasiku boowo. 

11Likulu lili lilyoowo, ni shibala nasho shili shishoowo; shibala ni neebyo byoosi 
bibishilimo, iwe niye uwabibuumba. 
12Iwe uwabuumba ingaaki we shibala ni mwaalo we shibala weene, lukiingi 
Tabori ni lukiingi Herumoni tsikhwiimbila lwe kumwikhoyo. 
13Iwe nga uli uwe kamaani! Nga kumukhono kwoowo kumulayi kuli kwe 
kamaani! 
14Bukwalaafu ni bwaŋali nibyo bibyeemisawo Buyiinga bwoowo, khuukana 
khuukali ni bubwiyikinwa nibyo bibiili iburaangisi woowo. 
15Bali ni tsikhabi abo boosi babaamanyile khuukhwiimbila iwe kimyeenya, O 
Umukasya, abo babaakyeendela mu buwaanga bwe shiisa shoowo. 
16Nibo bekhoya khulwe lisiina lyoowo biifukhu byoosi; naluundi bakhuruuya 
lwe bukwalaafu bwoowo. 
17Iwe ubawa nibo bunyala bwe kamaani kamakali; ni lwe shiisa shoowo 
kamaani kaabwe keloosela. 
18Ilala, Umukhosefu wa Isiraeli, Umukasya weefwe luundi Umuyiinga weefwe, 
niye ingabo yeefwe. 

Khuusuubisa khwa Wele isi Dawudi 

19Mu mbuka iye khaale wakanikha isi babaakaanisi boowo babeyikinwa mu 
marooro nga uloma uri: “Naaweele buyeeti isi umuselikhale we kamaani; 
naaniinisile angaaki uyo isi narobola khukhwaama mu baandu baase. 
20 Nangala Dawudi umwakaanisi wase khuuba nga umuyiinga, namuwakha 
kamafura kamakhosefu naamurobola. 
21Ni kumukhono kwase kwe kamaani kane kubatsake ni naye busheele, 
khuumuwaangasa ni khuumwiisamo kamaani. 
22Mbaawo umusiku na mutweela ukane amuwule ta, namwe baboonaki singene 
banyale khuumukwiisa aasi ta. 
23Ise ndisaambakilila baasiku beewe imbakwiise aasi, naluundi niire buli 
musiku yeesi uwamubiiyila niye. 
24Bubwiyikinwa bwase ni khuukana khwase khukhuukhakama ta kane 
khubatsake khu niye, ni nase kane imuwe kamaani ke khuuwula. 
25Kane imunyalisise khuuwula kamanaambo khukhwaama khu nyaantsa 
khukhwoola khu ntsitsi tse kameetsi. 
26Niye alilaangilila angaaki nga anomela ari, ‘Iwe uli Paapa wase luundi uli Wele 
wase, uli lulwaanda lwase lwe buwonesi.’ 
27 Ni nase kane imwikyelise umusooleli wase umukiboole, naye kane abe 
umuwuli khuufuura bayiinga boosi be khu shibala. 
28Khuukana khwase khukhuukhawawo ta kane khubatsake khu niye biilo ni 
biilo, ni indakaano yase ni naye singene iwewo ta. 

29Kane imaangase buyiinga bweewe bubeelelewo biilo ni biilo, ni lisaaye lyeewe 
liliwula khukhwoolesa likulu ni liliwawo. 
30Ne babaana be mu lisaaye lyeewe ni balilekha khuuwaamba kamakaambila 
kaase, baalekha khukaloondelela, 
31namwe ni baliminyaalila kamakaambila kaase, baalekha khukawaamba ta, 

32nase ndibawa shitaambiso nga inaambisa imiimbo iye shishuuma, luundi 
imbatsiinise naabi lwe bibyoonako byaabwe. 
33Ne sindyakamisa khuukana Dawudi ta, naluundi indiliinda ni bubwiyikinwa 
bukali isho sheesi namulomela. 
34Ise siindifuniaaka indakaano yase ni naye ta, namwe siindishuusamo ilomo 
yoosi isi ise namulomela ta. 
35Nalayiliile ilala kumuluundi mutweela kwonyene mu lisiina lyase likhosefu, 
indi siindiwombesakho isi Dawudi ta. 
36Lisaaye lyeewe silikhaawewo biilo ni biilo ta, ni buyiinga bweewe 
bulibeelelawo khukhwaama nga inyaanga nishaaburukha; 
37bukhaamenyelewo ilala nga kumweesi ni kubonekhela mu ngaaki.” 

Khuulila lwe khuuwulibwa khw'omuyiinga 

38Ne ari iwe bona waakhalalila umurobole woowo, waamwirusakho luundi 
waamuloba. 
39Iwe wakhalamwo indakaano yoowo n'umwakaanisi woowo, naluundi 
waayonakisila ilala buyiinga bweewe. 
40Iwe wafuniaakila ilala tsimako tseewe tse shiriimba, ni biifwo byeewe bye 
khukhwiliinda byaayonakisibwila ilala. 
41Abo boosi babaabirawo bamwiibakho byoosi byeesi bakana, naluundi 
waayikyela busa she khuutsekhelelwa isi babesanwa beewe. 
42Iwe waayikyelisa baasiku beewe khuuba be kamaani, naluundi wabakhola 
nibo khuuba ni kumwikhoyo. 
43Ilala iwe wakalusile lurima lweewe khuuba lulukhalimo ta, lwekhuuba iwe 
siwamuyeeta niye mu busoolo ta. 
44Iwe wamalilawo ilala luubuyi lweewe, waakwiisa shitsoloŋo sheewe aasi. 

45Iwe waboombesakho biifukhu bye busooleli bweewe, waamubiimbakho ni 
tsisoni. 

Khuuloomba lwe buwonesi 

46O Umukasya, ulyoolesa eena? Ulyoolesa liina khukhwiibisa uryo? Ulyoolesa 
eena lirima lyoowo khuutindiima liryo nga kumulilo? 
47N'ushebulile ubone nga buulamu ni buli bukyeekhe! Nga ni wabuumba 
babaandu khuuba babaweelawo ilala! 

48Muundu shiina unyala khuubawo mulamu waalekha khufwa? Namwe naanu 
unyala waawonesa buulamu bweewe khukhwaama imakoombe? 
49O Umukasya, khuukana khwoowo khuukali khukhwanyoowa khuli eena, 
khweesi wetsubila Dawudi mu bwiyikinwa bwoowo? 
50O Umukasya, n'ushebulile ubone khuukhomebwa khw'omwakaanisi woowo, 
ubone nga ise ninekhaliilikha khuukhomebwa khwe kamanaambo. 
51Ise ndi umurobole woowo, ne bona baasiku boowo bandimisa ise. Luundi 
bakhomaka buli isi intsya yoosi. 
52Umukasya aruuyibwe biilo ni biilo! Amiina luundi Amiina. 

Tsizabuli 90 

SHIITABO SHE KHAANE 

(Tsizabuli 90—106) 
Khuuloomba khwa Musa, umwakaanisi wa Wele 

1O Umukasya, iwe ubeelatsakile nga bubwikhalo bweefwe bwe lukoosi mu 
miboolo kyoosi. 
2Khukhwaama nga tsingoongo tsishiili khubuumbibwa ta, namwe nga ushiili 
khubuumba shibala ta, khukhwaama liina na liina, iwe ubeelatsakile Wele. 
3Iwe ulakila babaandu khukhwiilayo mwiloba, nga ubalomela uri, “Nimwiileyo 
mwiloba, inywe babaana be babaandu.” 
4 Kimiiko shikana shitweela kili busa nga shifukhu she ngoloobe shishamalile 
khubirawo, namwe nga tsisaawa njeekhe tsiri tse mu shilo. 
5Iwe urusawo buulamu bweefwe khuubumalawo, khumenyawo khakyeekhe 
nga kamarooro. Ifwe khuli busa nga bunyaasi bubuurura kumutikhinyi, 
6bubuutsowa luundi bwaamulisa buulayi, ne butsya khwilabula, nga 
bwaaniaalile luundi bwoomele. 
7Lirima lyoowo likhumalawo ifwe, nga iwe waakhalaale ifwe khwiyembelela. 

8Iwe waamanya bibyoonako byeefwe byoosi, bibyoonako byeefwe bye mu 
shimoonyo isi iwe bili busa bya lubuula. 
9Bulamu bweefwe buweelela bwaaba bwiimbi busa lwe lirima lyoowo, butsya 
bwaawawo busa nga khukhwikhiliisa shikhoowe. 
10Buleeyi bwe biifukhu byeefwe buli kimiiko kamakhumi musaafu, namwe 
kamakhumi shinaane nga khushiili ni kamaani. Ne ni kimiiko kyeene 
kikhureerera busa kumutaambo ni butsiina. Khaangukho imbuka yeefwe 
ikhuwakho, khwaakoraanawo. 
11Naanu uwamanyakho kamaani ke lirima lyoowo? Lirima lyoowo lili likhulu 
naabi nga khuurya khweesi khuba nakhwo is'uli. 

12N'ukhuleekele khuuraambisa biifukhu byeefwe buulayi, nio khunyale khufuna 
kumwoyo kwe kamakyesi. 
13N'ukhuyeete, O Umukasya! Iwe kane wolise liina? Khuwaambile shiisa, ifwe 
babaakaanisi boowo. 
14N'ukhwikuse ifwe ni khuukana khwoowo nga bushiili mutikhinyi. Nio 
lwanyuma nafwe khwiimbe lwe kumwikhoyo biifukhu byoosi bye buulamu 
bweefwe. 
15Ari n'ukhuwe ifwe kumwikhoyo kukuulekhaana ni butsiina bweesi wakhuwa, 
kumwikhoyo kukuulekhaana ni kumutaambo kweesi ifwe khwabona. 
16N'ukhwookesanise ifwe babaakaanisi boowo buuraambi bwoowo bwe 
kamaani, ni buunyala bwoowo bwe shiriifwa bubonekhele babaana beefwe. 
17O Umukasya, luundi Wele weefwe, khali buulayi bwoowo bubeele khus'ifwe, 
uwaangase buuraambi bwe kamakhono keefwe. Ilala buuraambi bwe 
kamakhono keefwe khali ubuwaangasile! 

Tsizabuli 91 

Wele niye umuliindi weefwe 

1Buli muundu yeesi umenya aasi e buliindi bwa Wele Uli Angaaki Lukali; buli 
uyo yeesi urama mu shiniini sha Wele Umunyali wa byoosi, 
2anyala khuulomela Umukasya ari, “Iwe niye umuliindi wase, luundi uli shiifwo 
shase mweesi nibisa; Wele wase isi niyikina.” 
3Umukasya kane akhuliinde iwe khukhwaama isi kimireko kye mu shimoonyo, 
ni khukhwaama isi buulwaale buubi naabi. 
4Kane niye abalaayise tsindaaha tseewe khuukhubiimbakho iwe, akhuliinde 
buulayi. Bubwiyikinwa bweewe buli nga ingabo khuukhuliinda iwe. 
5Iwe singene ubekho ni khuurya bukosi bwe mu shilo ta, namwe buyiingo 
bubwiitsa kumuusi. 
6Naluundi singene ube ni khuurya buulwaale bubuubalukhawo mu shiilima, 
namwe bukosi bubuukwawo mwihangilwe ta. 
7Babaandu shikana shitweela shinyala shaakwa aambi ni nawe, ni kumukaanda 
mutweela kwaakwa khukhwibotokhelela, ne mbaawo bubukane bukhwiitseyo 
isi iwe ta. 
8Iwe ulilola busa, lwanyuma ubone shitaambiso sheesi baboonaki bafuna. 

9Lwekhuuba iwe wekyelisile Umukasya khuuba bubwilukhilo bwoowo, uyo Uuli 
Angaaki Lukali, khuuba bumenyo bwoowo, 
10nashiryo mbaawo bukosi bubulikhwiitsayo ta, mbaawo buwaangafu 
bubuliitsa aango owo ta. 

11 Wele alilakila bamalayika beewe bakhuliinde iwe, bakhutseete buli aandu 
oosi isi utsya. 
12 Balikhusuta angaaki mu makhono kaabwe, iwe ulekhe khukhwikuunya 
shikhaandakilo shoowo khwibaale ta. 
13 Iwe ulisambakilila tsitalanyi ni tsindemu, ulikhaandakilila tsitalanyi tsindafu 
ni tsindemu tse buutwa. 
14Umukasya aloma ari, “Lwekhuuba iwe ungana ise, waayimanya lisiina lyase, 
nashiryo kane ikhuwonese, ikhuliinde ube buulayi. 
15N'uba nga uli mu bukosi, n'ukuukuule isi indi, kane imbe ni nawe luundi 
ikhwiilemo, nase kane ikhutseete luundi ikhuwe shiriifwa. 
16Kane ikhunyalise umenyewo bulamu buleeyi, naluundi ikhwookesanise 
buwonesi bwase.” 

Tsizabuli 92 

Kumweenya kwe khuuruuya Umukasya 

1Nga shifuura buulayi khuusiima Umukasya, ni khukhwiimba kumweenya 
khuuruuya lisiina lyooyo Uuli Angaaki Lukali! 
2Shili shilayi khuukanikha khu khukana khwoowo khukhuukhawawo buli 
kumutikhinyi, ni angoloobe khuruumbula bubwiyikinwa bwoowo. 
3Khuraambisa tsiindingiti khuukhupa kumweenya, ni khuurusa kamakona ke 
kamatuungu. 
4Lwekhuuba buraambi bwoowo, O Umukasya, buntsikhoyesa ise luukali, 
nashiryo ise niimba kumweenya ni kumwikhoyo lwe buraambi bwoowo. 
5Buuraambi bwoowo nga buli bukhulu, O Umukasya, bibyambaaso byoowo nga 
bili bye mukari aleeyi naabi! 
6Umuundu ukhalimo kamakyesi s'amanya ta, umuundu umusilu s'anyala 
wamanya ta. 
7Abe yakhaba nga babaandu baabi barura babalaaha nga bunyaasi, baaba 
buulayi mu byeesi bakhola, ne khuuhela khwe biilo ni biilo khuba 
khwaabaliindiliile. 
8Ne iwe, O Umukasya, uli umuwuli umukhulu biilo ni biilo. 

9Lwekhuuba ilala baasiku boowo baliihelela ilala, O Umukasya, abo babaakhola 
bubwoonaki balisalanisibwa. 
10Iwe waambeele ise kamaani kakaafwaana nga ke mboko, naluundi 
waantsukhilekho kamafura khukhuundobora ise khuuba uwoowo ilala. 
11Ni tsimoni tsase, ise naboone baabi nga bawulibwa, ni kamaru kaase, ise 
naawuliile kumutaambo ni khuhela khwe baasiku baase. 

12Babaandu bakhosefu balibalaaha babe nga kuusaala kwe kamasheendu, 
balitsowa babe be kamaani nga kimiruumba kya Lebanooni. 
13Bali nga kimisaala kikyabyaalibwa mu ntsu y'Omukasya, baryo batsowa 
babalaayila mu Lisaayilo lya Wele. 
14Ni mu makoro kaabwe baana bibyaamo, baarama nga bashibonekha buulayi 
luundi be kamaani. 
15Balirama nga baloma bari, “Umukasya ali Umukwalaafu; Wele niye ali 
lulwaanda lweefwe, naluundi mu niye mbaamo buubi bwoosi ta.” 

Tsizabuli 93 

Wele niye umuyiinga 

1Umukasya weefwe niye Umuyiinga umukhulu! Niye wakwaara bunyala ni 
bukhulu nga shikwaaro. Shibala shahangasibwa khu musiingi kwasho, nashiryo 
sishinyala shateengasibwa ta. 
2Shitsoloŋo shoowo she buwuli shareebwawo khukhwaama khaale ni khaale. 
Iwe uliwo khukhwaama liina na liina. 
3Inyaantsa imboofu yenyusile likono lyayo, O Umukasya. Inyaantsa yenyusile 
likono lyayo, ni khukhwilyebula khwe kameetsi khuwolela. 
4Umukasya Uuli Angaaki Lukali ali umukhulu naabi, bukhulu bweewe bufuura 
khuwoolela khwe kameetsi kamakali. 
5Bilakilo byoowo nga biyikinikha, O Umukasya, bukhosefu bwoowo bwitsusa 
Lisaayilo lyoowo Likhosefu, biilo ni biilo. 

Tsizabuli 94 

Wele niye Umukayi we babaandu boosi 

1O Umukasya, iwe Wele uwa shitaambiso isi abo beesi shaakhila. Iwe Wele 
niwokyesane lirima lyoowo, ubonekhane. 
2Iwe ukhalila shibala shoosi kumusaango, nuwinyukhe ukhuyeete ifwe. 
Nuwiliyaase babaandu babeyiingayiinga isho shishibaakhila nibo. 
3O Umukasya, baboonaki balyoolesa eena khukhwikhoya? Nibo balyoolesa eena 
khukhwinyaha baryo? 
4Nibo bekhala baalomaka kamalomo ke shikili, babaandu baabi abo beyiinga 
luundi beebuyila busa. 
5Nibo bamalilawo ilala babaandu boowo. O Umukasya, nga bamiinilisa abo 
babaali busikha bwoowo! 
6Nibo beera banamulekhwa ni babaandu babaali bakyeni busa, baatubakho ni 
naabo babaali baafuubi. 

7Nibo belomela babeene bari, “Umukasya s'anyala washibona ta, Wele wa 
Yakobo s'anyala washimanyakho ta.” 
8Inywe babaandu babaakhalimo kamakyesi, simunyala mwamanya ta? Inywe 
babaandu basilu, muliyika liina? 
9Wele uwakhurakho ifwe kamaru ke khuuwulila, niye umweene s'awulila ta? 
Uyo uwakhurakho ifwe tsimoni, niye umweene s'abona ta? 
10Uyo urafuyila kamanaambo, s'anyala waakawa shitaambiso ta? Uyo umweene 
uleekela babaandu boosi, anyala wataambamo khuumanya? 
11 Umukasya waamanya bibyambaaso bye babaandu, waabimanyila ilala nga 
nibili bibiikhalimo ta. 
12O Umukasya, nga bali ni tsikhabi babaandu beesi iwe uleekela, abo boosi beesi 
iwe uleekela nga uraambisa kamakaambila koowo! 
13Iwe ubawa nibo khuuwola khukhwaama mu bikosi byaabwe, khukhwoolesa 
lilowo lye baabi nililimala khuuyabibwa. 
14Lwekhuuba Umukasya s'anyala waantsukhawo khuulekha babaandu beewe 
ta, niye s'alilekha abo babaali barobole beewe ta. 
15Khuukhala kumusaango khwa ŋali khulibawo khulwe bakwalaafu, ni naabo 
babaakhola biilayi balikhuuloondelela. 
16Naanu uliinyukha antsimilewo khuukhaandisa babaandu baabi? Naanu 
uliimikhawo khuukhaandisa abo babaali baboonaki? 
17Iba nga Umukasya ukhaanjeeta ise ta, khali naayikha khaangu naabi mu 
shibala shishasila busa she makoombe. 
18Ise ni naaba nga ndi khuureremukha ntsya khukwa, O Umukasya, iwe lwe 
khuukana khwoowo khuukali weetsa waamaambiliila waantsimisa. 
19Ne ni naba nga netsuule bibyambaaso bye khuurya mu mwoyo kwase, iwe 
waantsisamo kamaani, newulila kumwikhoyo. 
20Iwe s'utubaana ni baawuli babaakhali baŋali ta, namwe abo babaakhola 
bubuukhali bwaŋali mu makaambila ta. 
21Nibo batubaana atweela baakhalila babaandu baalayi luwomelo, bakhalila 
babaandu babaakhalikho ilomo yoosi kumusaango kwe khuufwa. 
22Ne iwe Umukasya, niye umuliindi wase. Iwe Wele niye lulwaanda mweesi ise 
nibisa. 
23Iwe ulisasula baasiku baase lwe buubi bwaabwe, naluundi ulibahesela ilala 
lwe bumoyaani bwaabwe. Iwe Umukasya Wele weefwe, ulibamalilawo ilala. 

Tsizabuli 95 

Kumweenya kwe khuuruuya Umukasya 

1Nimwiitse khwiimbile Umukasya kimyeenya kye kumwikhoyo! Khakhwiimbile 
Wele ukhuliinda ifwe buulayi, ni likono lye angaaki. 
2Khakhwiitse mu moni tseewe ni khuusiima, khumwiimbile kimyeenya kye 
kumwikhoyo kye khuumuruuya. 
3Lwekhuuba Umukasya niye Wele Umukhulu naabi, niye ali umuyiinga 
umukhulu khuufuura ba wele boosi. 
4Niye uwaambiliile kumusiinji kwe shibala shoosi kukuuli aasi naabi ni 
kamakhono keewe, ni khu ngaaki khwe tsinjiinji nakhwo khuli khukhweewe. 
5Ni nyaantsa imboofu nayo ili iyeewe, lwekhuuba niye uwakikhola; ni 
kamakhono keewe niko kakaakhola ni lulwoomu lwe shibala. 
6Nimwiitse khwiiname aasi khumwisaaye, khakhufukhamile mu moni 
ts'Omukasya, Umubuumbi weefwe! 
7  Lwekhuuba niye ali Wele weefwe, ni nafwe khuli babaandu beewe beesi 
ayilisa, kamasheese keesi alolelela mu maayilo keewe. Shaandibeele shilayi 
muwuliilise likono lyeewe shilayi! 
8 Mukhahangasa kimyoyo kyeenywe nga bakuuka beenywe ni baashikholela i 
Meriba ta, namwe nga nibamiinyaalila i Masa mu mubiimbi ta. 
9Mu miiko kamakhumi kane, bakuuka beenywe bakhaka ise luundi bantsema, 
abe yakhaba nga baabona kumulimo kweesi ise nabakholela nibo. 
10Mu miiko kamakhumi kane, ise naakhalalila kumuboolo ukwo, nabalomela 
ndi, “Bali babaandu babaaborokha, bashiili khumanya sheesi ise ingana 
khukhola ta.” 
11 Shikila mu bukhalafu bukali, ise nabetsubila, nga isuubisa ndi; “Sibalinjila mu 
shiwolelo shase nakhakyeekhe khoosi ta.” 

Tsizabuli 96 

Wele niye Umuyiinga umukhulu 

1Nimwiimbile Umukasya kumweenya kumushaakha! Inywe shibala shoosi, ni 
mwiimbe khuruuya Umukasya. 
2Ni mwiimbile Umukasya kumweenya mumuruuye niye. Buli shifukhu ni 
mumuboolelese muri, “Umukasya wakhuwonesile ifwe!” 
3Ni muboolele kamanaambo koosi bye shiriifwa sh'Omukasya, ni buraambi 
bweewe bubwiyaangisa muburumbule isi babaandu boosi. 
4Umukasya ali umukhulu naabi, nashiryo akhila khuruuyibwa khwoosi! Niye ali 
Wele uwakhila khubwiyilisibwa angaaki khufuura ba wele babaandi. 
5Lwekhuuba ba wele be kamanaambo kakaandi bali bisaambwa busa, ne 
Umukasya niye uwabuumba likulu. 

6Shiriifwa ni bukhulu byamwibotokhelela niye, kamaani ni buulayi byayitsula 
mu Lisaayilo lyeewe Likhosefu. 
7 Inywe babaandu boosi be mu shibala, ni muruuye Umukasya, ni muruuye 
shiriifwa sheewe ni kamaani keewe. 
8Ni muwe Umukasya shiriifwa shishaakhila khuweebwa lisiina lyeewe, mureere 
shiwaanwa nga mwiitsa mu Lisaayilo lyeewe Likhosefu. 
9Ni mwisaaye Umukasya mu mbonekha yeewe iye bukhosefu, munikine mu 
moni tseewe, inywe shibala shoosi! 
10Ni muboolele kamanaambo koosi muri, “Umukasya niye umuyiinga. Shibala 
shahangasibwa sishinyala shayeŋaana ta, niye umweene alikaya babaandu 
beewe mu bwaŋali.” 
11Lekha likulu likhoye! Ni shibala nasho shitikitye! Lekha ni nyaantsa nayo ni 
neebyo bibikilimo bilomakhane. 
12Lekha ni kimikuunda nakyo kiikhoye atweela ni bilimwa bibiikilimo. Ni 
kimisaala kye mu shisaali kyoosi kiimbe kimyeenya kye kumwikhoyo 
13nga Umukasya wetsile. Lwekhuuba niye ali khukhwiitsa khuuwula babaandu 
boosi be mu shibala mu buulayi ni bwaŋali bwoosi. 

Tsizabuli 97 

Wele niye Umuwuli Umukhulu 

1Umukasya niye Umuyiinga! Nuwikhoye, iwe shibala! Lekha ni bibala 
bibyesaane ni tsinyaantsa biitikitye! 
2Namufweeli ni shishiilima namukoto byaamwibotokheleele, ni shitsoloŋo 
sheewe shaayimikha khu bukwalaafu ni khu bwaŋali. 
3Kumulilo kumuraangilila iburaangisi weewe, kwaatsya nga kwoosha baasiku 
beewe khu buli lubeka lwoosi. 
4Khuumulikha khweewe khumulisa shibala shoosi, ni shibala shabona luundi 
shanikinaka busa. 
5Tsinjiinji tsiyengukhaka busa nga bunini ibweeni w'Omukasya, Umukasya uli 
uwe shibala shoosi. 
6Likulu lilaangilila bukwalaafu bw'Omukasya, ni babaandu boosi babona 
shiriifwa sheewe. 
7Abo boosi babesaaya bifwaani bikhalimo ta, bawaambisibwa tsisoni baswaala 
busa, ni ba wele babaandi bewunamila aasi isi Umukasya. 
8Babaandu be mu Sayuuni basangaala, ni biriimba bya Yuda bikhoya lwe 
buukayi bwoowo, O Umukasya. 

9Lwekhuuba iwe Umukasya, uwula shibala shoosi, naluundi uli umukhulu naabi 
mu shiriifwa khufuura ba wele babaandi boosi. 
10Umukasya akana abo babaabiiyila shiibi, niye akhiinga babaandu beewe 
babaali babeyikinwa, naluundi abawonesa khukhwaama mu mukhono kwe 
baboonaki. 
11Kumuumu kwaaburukhila abo babaali bakwalaafu, ni kumwikhoyo kuba isi 
abo babaali baalayi mu mwoyo. 
12Inywe babaandu bakwalaafu mweesi nimwikhoye khulw'Omukasya, ni 
mwitikitye luundi muruuye lisiina lyeewe likhosefu. 

Tsizabuli 98 

Wele niye Umuwuli we shibala 

1Nimwiimbile Umukasya kumweenya kumushaakha, lwekhuuba niye 
waakholile bibiindu bye kamakaanga. Lwe kamaani ni buunyala bwe bukhosefu 
bweewe, niye waawulile. 
2Umukasya wokesanisile khuuwula khweewe, wokesanisile buunyala bwe 
buwonesi bweewe khuumanyikha isi kamanaambo. 
3Niye waashebulila bye khuukana khweewe ni bubwiyikinwa bweewe isi ba 
Isiraeli, ni kamaani keewe ke khuuwonesa kabonekha oosi mu shibala. 
4Ni mwiimbe kimyeenya kye kumwikhoyo inywe shibala shoosi, nga muruuya 
Umukasya ni khuuyokesa khwe sangaalo. 
5Ni mumwiimbile Umukasya ni lituungu, ni mukhupe lituungu nga mwiimba. 

6Ni mufuure tsikhoombi ni tsikhoombi, muyokese nga mwiimba lwe 
kumwikhoyo, mu moni ts'Omukasya luundi Umuyiinga! 
7Lakila inyaantsa iyilile atweela na buli bilamu byoosi bibikiilimo. Khayo shibala 
sheembe kimyeenya atweela ni babaandu boosi babaashilimo. 
8Lakila tsintsitsi tse kameetsi tsikhupe mukhono, ni tsinjiinji tsembeele atweela 
kimyeenya lwe kumwikhoyo. 
9Byoosi khayo bisaaye Umukasya, lwekhuuba ali khukhwiitsa khuuwula nga 
umukayi uwa buli muundu khu shibala. Naluundi niye alikhala kumusaango mu 
bukwalaafu ni mu bwaŋali. 

Tsizabuli 99 

Wele niye Umuyiinga Umukhulu 

1 Umukasya niye umuyiinga, lekha babaandu boosi banikine; Niye ekhala 
angaaki e bakerubi khu shitsoloŋo sheewe, ni shibala shoosi shinikina. 
2Umukasya ali umukhulu naabi mu Sayuuni, ali angaaki e kamanaambo koosi. 

3Lekha buli muundu aruuye lisiina lyeewe liliili likhulu naabi naluundi lye 
kamaani. Niye ali Umukhosefu! 
4Niye ali umuyiinga uwe kamaani, ukana naabi bwaŋali, naluundi ukana naabi 
khuubona nga bwaŋali ni bukwalaafu bukholekha buli aandu oosi mu Isiraeli. 
5Ni muruuye Umukasya Wele weefwe, mumwisaaye nga mwaafukhamiile 
iburaangisi weewe. Niye ali Umukhosefu. 
6Musa ni Aroni baaba batweela khu basaayi beewe, Samweli naye aaba 
mutweela khuubo babaaloombatsaka mu lisiina lyeewe. Baakhwikoontselela 
iwe, O Umukasya, ni nawe waabeelamo khuuloomba khwaabwe. 
7 Niye aakanikhatsaka isi bali nga ali mu ntseko ya namufweeli, ni nabo 
baawulilatsaka bilakilo byeewe byeesi aabawa. 
8Umukasya Wele weefwe, iwe wabeelatsakamo khuuloomba khwaabwe, 
naluundi weyakhilatsaka bibyoonako byaabwe. Ne ni baakholatsaka 
bibyoonako, wabawatsaka shitaambiso. 
9Ni muruuye Umukasya Wele weefwe, naluundi mumwisaayile khu lukiingi 
lweewe lukhosefu. Lwekhuuba Umukasya Wele weefwe ali Umukhosefu! 

Tsizabuli 100 

Kumweenya kwe khuuruuya Umukasya 

1Ni mwiimbe ni kumwikhoyo isi Umukasya, inywe babaandu mweesi be khu 
shibala. 
2Ni mwisaaye Umukasya ni kumwikhoyo; mwiitse mu moni tseewe nga 
mwiimba ni kumwikhoyo. 
3Mumanye nga Umukasya niye Wele! Niye uwakhubuumba ifwe, naluundi ifwe 
khuli babeewe. Ifwe khuli babaandu beewe, kamasheese ke mu maayilo keewe. 
4Ni mwinjile Mwisaayilo lyeewe Likhosefu nga muli ni khuusiima, mwinjile mu 
ntsu yeewe ni khuubuyilisa! Ni mumusiime luundi mumuruuye. 
5 Lwekhuuba Umukasya ali umulayi, khuukana khweewe khubawo biilo ni biilo, 
ni bubwiyikinwa bweewe buli bwe biifukhu byoosi. 

Tsizabuli 101 

Umuyiinga ni bisuubiso byeewe 

1Kane ise ikhwiimbatsakile iwe kumweenya, O Umukasya! Kane niimbe 
khusiima shiisa shoowo ni bwaŋali bwoowo. 
2Ise kane nitsiliilise naabi khukhola ibyo bibyakhila. Ne liina isi iwe kane witsile 
isi ndi? Kane ise imenyele mu bukwalaafu mu ntsu yase. 

3Ise naayikaanila ilala khuukhola shishiindu shoosi shishikhali shilayi ta. Ise 
naabiyiila buraambi bwaabo babaarura khu Wele, sifukiilila khukhwitubaasa ni 
nabo ta. 
4Ise singene imbe ni kumwoyo kwe bumoyaani ta, namwe singene ifukiilile 
khukholakana ni shiibi shoosi ta. 
5Ise kane isilise buli muundu yeesi ukane abe nga akyeesa lukaambo khu 
mwesanwa weewe mu shimoonyo, naluundi singene nikhaliilikhe uyo yeesi 
uwikana umweene yenyene ta, namwe uwiyiingayiinga ta. 
6Kane ise imeentse abo babaali babeyikinwa mu shibala khuumenyatsaka ni 
nase, ni naabo babaakyeendela mu ntsila tsintsalaafu khuuba nibo 
babaantsakaanisa ise. 
7Mbaawo na mutweela uuli umulyakhani namwe uuli umubeeyi uulimenya mu 
ntsu yase ta. 
8Buli mutikhinyi busheele, kane isilisatsake abo babaali baabi mu shibala, ni 
khuuwoonela aleeyi abo babaali baboonaki khuurura mu shiriimba 
sh'Omukasya. 

Tsizabuli 102 

Khuuloomba khw'Omusooleli uuli mu bukosi 

1Wuliilisa khuuloomba khwase, O Umukasya, uwulile khuulila khwase lwe 
buyeeti. 
2Niimba nga ndi mutaambo, ukhaantsibisakho ta, mbuliilise khuuloomba 
khwase, ungobolemo khaangu nga naakhwilootseele. 
3Bulamu buwawo khaangu nga lisuusi, ni kamakuumba kaase koshelela nga 
kumulilo. 
4Kumwoyo kwase kwaakhupibwile busa, kwoomile nga bunyaasi, ni kumwoyo 
kwe khuulya biilyo kwaamaliyile. 
5Khukhwilootsa khwase khuukali sikhwakama ta, ari naayomelela busa, 
naarama kamakuumba ni lihaafu busa. 
6Ise ndi senyene busa nga ikhosi iye mu mubiimbi, ndi busa nga kutsikhiikhi 
kukuuli kwonyene mu makubili. 
7Ise ngona meeso, ari nayikyela busa nga khanywiinywi khakhekhala khu shisuli 
she ntsu khonyene. 
8Baasiku baase bantsonela busa paka antsye khukhwilabula, naluundi abo 
babandyaabila baraambisa lisiina lyase mu khutsuba. 
9Ari ise indya likokhe busa nga uulya biilyo, ni kamasika kaase kaatubaanile ni 
she khuunywa shase, 
10lwe buurafu bwoowo buukali. Iwe waayinduuma ise, waayintsisa andulo. 

11Buulamu bwase butsya buweelela busa nga shishiniini she angoloobe, 
naluundi iniaala busa nga bunyaasi. 
12Ne iwe, O Umukasya, uli Umuyiinga uwe biifukhu byoosi, naluundi kane 
umanyikhanatsake naabi mu miboolo kyoosi. 
13Iwe ulinyukha aasi uwaambile Sayuuni shiisa, lwekhuuba imbuka inyene 
yoolele iye bubweela bwoowo; imbuka yino niyo inyene. 
14Lwekhuuba ifwe babaakaanisi boowo khukana buli libaale liliili mu shiriimba, 
ni kumutaambo kukhuwaamba lwe khukhwoonakisibwa khwasho. 
15Kamanaambo koosi kaliiba ni khuurya lisiina ly'Omukasya, ni bayiinga boosi 
be shibala baliiba ni khuurya shiriifwa sheewe. 
16Iwe Umukasya, wamweene ulyombekha shiriimba Sayuuni. Shiriifwa shoowo 
shilibonekhana. 
17Niye alikobolamo khuuloomba khwe babaandu beewe babaakhalikho ni 
buyeeti ta, aliwuliilisa khukhwilootsa khwaabwe. 
18Khayo bino byeesi Umukasya akholele bironebwe lwe kimiboolo kikiitsa mu 
moni, nio nabo banyale khuuruuya Umukasya. 
19Umukasya alolelela aasi khu shibala, nga emikha mu shifwo sheewe 
shikhosefu she mu ngaaki. 
20Arekeeresa khukhwilootsa khwe baabowe, aryo waakaangulula boosi 
babaaba batsya khuhela. 
21Liryo lisiina lyeewe likanikhibwekho mu Sayuuni, ni mu Yerusalemu ibewo 
khuumuruuya, 
22nga babaandu khukhwaama mu buli linaambo, na buli buyiinga beetsile 
atweela khuumwisaaya. 
23Umukasya waantsikyelisa ise khuuba mutoro, yakhaba nga ishiili mwaana, 
waboombeselekho biifukhu bye buulamu bwase. 
24O Wele wase, ukhaandusawo ise ari, nga ishiili khusaakhuliwa ta. Iwe ubawo 
biilo ni biilo. 
25 Khukhwaama makiboole, iwe niye uwarawo kumusiinji kwe shibala, 
wabuumba likulu ni kamakhono koowo. 
26Nibyo biliwawo, ne iwe uliramawo. Nibyo bilikora byonuukhake nga 
shikwaaro. Iwe ulibishuusakho nga shikwaaro, ubituume. 
27Ne iwe urama nga uli shitweela busa busheele, ni kimiiko kyoowo sikilyakama 
ta. 
28Babaana be babaakaanisi boowo balimenya mu lukoosi babe balayi, ni 
babetsukhulu baabwe balimenya mu buliindi bwoowo. 

Tsizabuli 103 

Khuukana khwa Wele khuukali 

1Ruuya Umukasya, iwe mwoyo kwase, ni neebyo byoosi bibiili musiise biruuye 
lisiina lyeewe likhosefu. 
2Ruuya Umukasya, iwe mwoyo kwase! Ukhebilila uri niye ali uwe shiisa ta. 

3Umukasya eyakhila bibyoonako byase byoosi, naluundi ambonesa ise 
tsindwaale tsase tsoosi. 
4Ambonesa ise buulamu bwase khukhwaama mu khufwa, naluundi angwaarisa 
ise tsikhabi nga ikuutwa lwe khuukana khweewe khuukali ni shiisa sheewe. 
5Niye antsitsusa ise buulamu bwase ni bibiindu biilayi, nio nase neloosela ni 
khuuba ni kamaani ke busooleli, ni khuuba ni kamaani nga ka waasu. 
6Umukasya niye ukhala kumusaango, ni naabo babaamiinilisibwa bakufuura, 
naluundi waabawa ibyo bibibaakhila. 
7Niye okesanisa Musa tsintsila tseewe, naluundi wokesanisa babaana ba Isiraeli 
buraambi bweewe. 
8 Umukasya ali uwe shiisa ni khuukana khuukali, niye s'akhalalaka khaangu ta, 
naluundi waayitsula khuukana khukhuukhawawo ta. 
9Niye s'ekiitsa waalobelakho ta, naluundi niye s'abiikha lirima khu mwoyo 
kweewe imbuka yoosi ta. 
10Niye s'akhuwa ifwe shitaambiso nga ni shikhwaakhila ta, namwe s'akhuliyila 
nga bibyoonako byeefwe ni bili ta. 
11Nga likulu ni lili angaaki khufuura shibala, ni khuukana khweewe khuryo khuli 
khuukali isi abo babaamurya niye. 
12Nga ibwaamanyaanga n'ili aleeyi ni bukwanyaanga, naye aryo akhurusakho 
bibyoonako byeefwe byaakhubeela aleeyi naabi ni nafwe. 
13Nga paapa we babaana n'ali uwe shiisa isi babaana beewe, n'Umukasya aryo 
naye ali ni shiisa isi abo babaamurya niye. 
14Niye waamanya isaambo isi ifwe khwabuumbibwamo, ashebulila ari ifwe 
khuli lifukhuulu busa. 
15Isi ifwe babaandu, imbuka yeefwe ili busa nga bunyaasi, khutsowa, 
khwaamulisa nga n'ubona shimuli she mwirome. 
16Ne imbewo imbile ni shiwuutsakho, shiwawo, mbaawo umuundu 
ushibonakho luundi ta. 
17Ne isi abo babeesamo Umukasya shiriifwa, khuukana khweewe khuukali 
khumenyawo biilo ni biilo, ni buulayi bweewe abwokesanisa kimiboolo ni 
kimiboolo, 
18kyaabo babaaliinda indakaano yeewe, abo babaali babeyikinwa khuukhola 
byeesi niye akana. 

19Umukasya waahangasa shitsoloŋo sheewe mwikulu, niye ali Umuyiinga we 
bibuumbe byoosi. 
20Ni muruuye Umukasya, inywe bamalayika beewe be kamaani, inywe 
babaaloondelela biilakilo byeewe, luundi babaawuliilisa byeesi aloma. 
21Nimuruuye Umukasya, inywe mweesi babaali mwiihe lyeewe, inywe 
babaakaanisi beewe babaakhola byeesi akana. 
22Nimuruuye Umukasya, inywe mweesi bibuumbe byeewe, mu buli bifwo 
byoosi mweesi awula. Ruuya Umukasya, iwe kumwoyo kwase. 

Tsizabuli 104 

Umukasya niye ulolelela bibuumbe byeewe 

1Ruuya Umukasya, iwe kumwoyo kwase. O Umukasya Wele wase, nga uli 
umukhulu naabi, iwe waakwaara shiriifwa ni bukhulu. 
2Iwe waayibiimba buwaanga nga uwebiimba shikwaaro, wabaambalisa likulu 
lyafwaana nga iweema, 
3naluundi waayombekha tsiingo tsoowo khu ngaaki khwe nyaantsa imboofu. 
Uraambisa namufweeli khuuba busa nga shikaali shoowo, naluundi 
upaamburukhila khu ndaha tse mbewo. 
4 Uraambisa imbewo busa nga baarume boowo, ni khuutindiima khwe kumulilo 
nga babaakaanisi boowo. 
5Iwe waayombekha shibala khu musiingi kumuhangafu, shiryo 
sishiliyeŋaanakho na khakyeekhe khoosi ta. 
6Iwe wabiimba inyaantsa khu shibala yafwaana busa nga shikwaaro, ni kameetsi 
kamakali kaniina kabira tsinjiinji. 
7Ne iwe ni wakhookha, kameetsi kaatitukha, kaatitukhila ilala nikaawulila 
shilakilo shoowo. 
8Kaasalasala keekha khu njiinji, ni khuubirira mu matila, kaatsya khukhwoola 
mu shifwo mweesi wakaŋoonaŋoonela. 
9Wakareerawo lulwaakha lweesi kakhanyala khuutuuma ta, nio kalekhe 
khunyalisa khuukhalisa khukhwiitsa khuusalasala khu shibala ta. 
10Iwe ukhola tsintsitsi tse kameetsi khukhwiikhila mu matila, khukhwikhila 
akari e tsingoongo, 
11nio kaaba she khuunywa isi tsisolo tse mwirome, nibweene iyo tsisikilya 
tsiwona buulesa. 
12Binywiinywi byoombekha biiswi byabyo mu misaala kikiili aambi ni kameetsi 
keene, biryo byeembela musakya tsakyo. 

13Khukhwaama muungo mwoowo mumuuli angaaki iyo, iwe ukwiisa ifula khu 
njiinji, ni shibala shoosi shetsusibwa ni tsikhabi tse kamakhono koowo. 
14Iwe ukila shibala shaatsowesa bunyaasi lwe tsikhaafu, ni bimiitswa 
lw'omuundu khuubilima, nio anyale khuufuna biilyo khukhwaama mwiloba, 
15ni khuufunamwo iviini lwe khuumwikhoyesa, ni kamafura ke khukhwiyakha 
lwe khuumumiliisa, ni kumukaati lwe khuumuwa kamaani. 
16Kimisaala ky'Omukasya kifuna kameetsi mu bukali, nikyo kimisaala kya 
Lebanooni kyeesi aabyaala. 
17Mu misaala ikyo, binywiinywi byoombekhamwo biiswi byabyo, nakaaka 
ombekha biiswi byeewe mu misaala kimiberoosi. 
18Tsimbusi tse mwirome tsimenya khu njiinji tsindeeyi naabi, ni buusolo 
bukyeekhe bwibisa akari mu mabaale. 
19Iwe warawo kumweesi khuukhumanyisa biilo, ni nyaanga yaamanya imbuka 
yayo iye khuukwa. 
20Iwe warawo shiilo, ni mushiilima isho nimwo mweesi tsisolo tse mwirome 
tsirurira ibulafu. 
21Tsitalanyi tsinyana tsibuutsa nga tsiyiima she khuulya, nga tsiweentsa biilyo 
byeesi Wele anyala waatsifunila. 
22Ne nga inyaanga irura, tsiilayo khuukona mu mafuluma kaatso. 

23Ulwo nio babaandu baatsya khuraamba kimilimo kyaabwe shifukhu shoosi 
khukhwoolesa angoloobe. 
24O Umukasya, nga buraambi bwoowo bukali naabi! Mu makyesi koowo, iwe 
wabuumba bibiindu byoosi. Shibala shoosi shaayitsulamo bibuumbe byoowo. 
25Iliwo inyaantsa, ili imboofu luundi imbalaayi luukali. Yaayitsulamo bibuumbe 
bibikhabalikha ta, bibiili biboofu ni bikyeekhe atweela. 
26 Khu bweene ukhwo, khulikho tsimeeri tsitsikyeendelakho, ni Leviyatani, 
kuusolo kweesi wabuumba mweesi kwinyayila. 
27Bino byoosi bikhuliindilila iwe khuubiwa biilyo khu mbuka iyaakhila. 

28Nga waabiweele biilyo, bibibuusa byaabilya, nga waabalaayisile kamakhono 
koowo, ubiwa byaalya byekura buulayi. 
29Iwe n'ubilekha waabirurayo, biyembelela; iwe n'ubirusamo kumuukha 
kwabyo, bifwa byelayo mwiloba mweesi byaama. 
30Iwe n'ubirumanila Umwoyo woowo, bibuumbibwa; waabiwa buulamu 
bushaakha khu shibala. 
31O Umukasya, khuloomba khuri shiriifwa shoowo shibewo biilo ni biilo, lekha 
Umukasya ekhoye lweebyo byeesi akholile. 

32Niye nga waaloleleele shibala, shinikina busa. Nga waatiilile khu njiinji, 
tsituukha lisuusi. 
33Ise kane niimbatsakile Umukasya kimyeenya nga ishiili umulamu, kane 
niimbatsakile Wele wase nga ishiiliwo. 
34Niye khali ekhoyeele khukhwaambaasa khwase, lwekhuuba khukhwikhoya 
khwase khwaama isi ali. 
35Khali baboonaki baheleele ilala khurura khu shibala, khayo baabi balekhe 
khubonekhakho luundi ta. Ruuya Umukasya, O iwe mwoyo kwase! N'uruuye 
Umukasya! 

Tsizabuli 105 

Wele ni babaandu beewe 

1Nimusiime Umukasya, muloombe mu lisiina lyeewe! Ni muboolele 
kamanaambo koosi byeesi akholile. 
2Nimwiimbe kimyeenya khuumuruuya niye; mukanikhe khu biindu bye 
kamakaanga byeesi akholile. 
3Nimwikhoye mumwisaaye lisiina lyeewe, lekha abo boosi babaamuweentsa 
niye bekhoye. 
4Nimutsye isi Umukasya lwe buyeeti, mumwisaayatsake busheele. 

5Ni mushebulile buraambi bweewe bwe kamakaanga, ni bye khukhwiyaangisa 
byeesi akholile, atweela ni bukayi bweewe buulayi. 
6O inywe babetsukhulu ba Iburayimu, umwakaanisi weewe, inywe babaana ba 
Yakobo umurobole weewe. 
7Umukasya niye Wele weefwe, bukayi bweewe bumalatana khu shibala shoosi. 

8Niye aliinda indakaano yeewe biilo ni biilo, ni bisuubiso byeewe mu miboolo 
shikana shitweela. 
9 Niye indakaano iyo aakikhola ni Iburayimu khukiliindatsaka, ni shilayilo sheesi 
aakhola ni Isaaka. 
10 Indakaano iyo, Umukasya aakikumisa isi Yakobo khuuba nga shilakilo, isi 
Isiraeli khuuba indakaano iye biilo ni biilo: 
11isi aalomela ari, “Indikhuwa iwe shibala sha Kanani khuuba shiifwo she 
buusikha bwoowo.” 
12Khu mbuka isi baabeela nga bali bakyeekhe bari, baaba bakyeendaani busa 
luundi bakyeni mu shibala sheene isho. 
13Baaba bakyeendaanaka busa khukhwaama mu linaambo litweela khukhwoola 
mu liindi, khukhwaama mu buyiinga butweela khukhwoola mu buundi. 

14 Wele s'afukiililakho ni linaambo na litweela khuubabirisaka buubi ta, aryo 
aabaliinda buulayi, ni khulwaabwe, waarafuyila bayiinga, 
15nga abalomela ari, “Mukhatiilakho khu baandu baase barobole ta, 
mukhakholakho buubi khu baŋoosi baase ta!” 
16 Wele n'alekhuula intsala khukhwiitsa khu shibala, biilyo byaweelawo ilala 
khu shibala, 
17 aaba waarumana umuundu mutweela khu nibo, nga niye Yusufu isi baakulisa 
nga umukulwa. 
18 Bikyele byeewe byatsiinisibwa lwe khuubowebwa kiminyololo, ni mumilo 
mweewe lwe khuubowebwamo shikyuuma. 
19Yusufu aarama nga ali umukulwa khukhwoolesa sheesi aloma ni shoolelela, ni 
khukhwoolesa ilomo y'Omukasya ni yamala khuumuŋaŋasa nga niye uwelala. 
20 Umuyiinga we Misiri waamukaangulula, umuwuli we babaandu 
waamulekhuula. 
21 Aryo waamukalusa niye khuuba ukhulila bye muungo mweewe byoosi, 
naluundi waamukhola khuuba umukhulu we shibala shoosi. 
22Yusufu aaba ni bunyala khuulakila baakhulu babaandi b'omuyiinga boosi nga 
n'akana, naluundi waaleekela baawi be kamakyesi, isaambo iye khuraambisa 
kamakhula. 
23 Lwanyuma Isiraeli waatsya wenjila mu Misiri, Yakobo waatsya waamenya nga 
umukyeni busa mu shibala sha Hamu. 
24 Umukasya waayeeta babaandu beewe baasaalana naabi, waabakhola baaba 
be kamaani naabi khuufuura ni baasiku baabwe. 
25Waakalusa babaandu be Misiri khuubiiyila babaandu beewe, baryo 
baabirisaka buubi babaakaanisi b'Omukasya. 
26 Lwanyuma Wele waarumana Musa umwakaanisi weewe, ni Aroni isi 
aarobola. 
27Baakhola buraambi bubwiyaangisa naabi, bokyesanisa bye kamakaanga 
biikali mu shibala sha Hamu. 
28 Wele waasiindikha shishiilima khu shibala she Misiri, ne nibo baaminyaalila 
shilakilo sheewe. 
29 Wele wekyelisa tsintsitsi tsaabwe tse kameetsi khuuba nga kamafuki, shaakila 
tsinyeeni tsamwo tsoosi tsaahela. 
30 Shibala shaabwe shoosi shetsulamo tsikhele, tsitsatsya tsoola ni mu biseenge 
bye baawuli baabwe. 
31 Wele waalakila, ni tsisame tsa buli saambo yoosi tseetsa, ni tsiinda, byeetsula 
mu shibala shoosi. 

32 Wele waabakaanisa kamararara ni khuumulikha khuukali mu shifwo she fula 
khu shibala shaabwe shoosi. 
33Aryo waahesa kimikuunda kyaabwe kye kimisabibu ni kimitiini kyoosi, 
naluundi waafuniaakaka kimisaala kikiindi kyoosi. 
34 Ndi nga Wele waalakiile luundi, tsisikye tseetsa abe tsitsikhabalikha bukali ta; 

35tsaalya buli shiindu shoosi shishitsowa khu shibala, tsaalya ni bilime byaabwe 
byeene byoosi. 
36 Lwanyuma weeraka babaana besiinde baakiboole boosi mu shibala she Misiri. 

37 Aryo lwanyuma Wele waarusa ba Isiraeli khukhwaama mu Misiri, nga 
bekokomeele ifeeza ni zaabu, ni mu baandu baabwe boosi, mbaawo namutweela 
uwaramakho inyuma ta. 
38Ba Misiri baaba baariire naabi, nashiryo bekhoya naabi nga ba Isiraeli 
baatsiile. 
39 Wele aabiimba khu baandu beewe namufweeli, aryo waabaraangirira ni 
kumulilo khuubamulikhila shiilo. 
40 Ni baaloomba bye khuulya, aabasiindikhila binywiinywi tsisiindo, waabawa 
ni biilyo khukhwaama mwikulu waabekusila ilala. 
41 Aryo waabakubulila lulwaanda lwaamamwo kameetsi keekha mu bifwo bye 
mu mubiimbi nga luluutsi. 
42Wele aashebulila shisuubiso sheewe shikhosefu sheesi aakhola ni Iburayimu 
umwakaanisi weewe. 
43Umukasya aarusa babaandu beewe khukhwaama mu Misiri nga bali ni 
kumwikhoyo kumukali, baarobole beewe bano beemba kimyeenya lwe sangaalo 
ngali. 
44 Aryo waabawa shibala she babaandu babaandi, baryo nibo bekyela babeene 
mikuunda kyeesi bakhaaraambilila ta. 
45Shino aashikhola ari nio babaandu beewe banyale khukhwiliinda 
kamakaambila keewe, ni khuuloondelela bilakilo byeewe. Nimuruuye 
Umukasya! 

Tsizabuli 106 

Buulayi bw'Omukasya isi babaandu beewe 

1 Ni muruuye Umukasya! Ni mumusiime Umukasya, lwekhuuba ali umulayi; 
khuukana khweewe khuli khwe biilo ni biilo. 
2Naanu unyala khuuruumbula buraambi bw'Omukasya bwe kamaani bweesi 
akhola? Namwe naanu unyala khuumuruuya nga ni shimwaakhila? 

3Bali ni tsikhabi abo babaakhola bye bwaŋali, abo babaakhola bye bukwalaafu 
buli busheele. 
4N'ushebulile ise, O Umukasya, iwe n'uba nga wokyesanisa shiisa shoowo isi 
babaandu boowo, ise imbe mutweela khuubo beesi uwonesa. 
5Nase imbe mutweela uwikhoyela mu khutsowatsowana khwe baarobole 
boowo; nase ingabanane khu mwikhoyo kwe linaambo lyoowo, indyo 
indubaanile atweela mu khukhuruuya iwe atweela ni naabo babaali baboowo. 
6Ifwe khwayoneka atweela ni bakuuka beefwe, khwakhola bibikhali bye 
bukwalaafu ta luundi biibi naabi. 
7 Bakuuka beefwe ni baaba nga bali i Misiri, sibenaanayo khu bye kamakaanga 
byeesi wakhola ta, sibaashebulilakho bye khuukana khuukali khweesi 
wabokyesanisa ta. Baakhuminyaalila iwe, Umunyali wa byoosi, nga bali khu 
nyaantsa imanyikhaane nga Imbesemu. 
8Ne iwe wabawonesa lwe buulayi bwe lisiina lyoowo, lwe khukhwokyesanisa 
bunyala bwoowo bukali. 
9 Walakila inyaantsa Imbesemu yoomelela, lwanyuma waaraangirira babaandu 
boowo baabiramo busa nga babaabirira khu lwoomu lwe mu mubiimbi. 
10Wabawonesa khukhwaama mu mukhono kw'omusiku, waabawonesa 
khukhwaama mu bunyala bwabwo babaababiyila. 
11Ni kameetsi kaamila baasiku beene boosi, mbaawo na mutweela khu nibo 
uwaramawo ta. 
12 Ni abweene awo, babaandu baafukiilila byeesi wabalomela, baarakikha 
khukhweemba kimyeenya lwe khuukhuruuya iwe. 
13Ne mu mbuka ifwiiti iri, baaba beebiliile byeesi wabakholela, bekaana 
khuuloondelela bye kamakyesi koowo. 
14 Baaba ni kumuluungo kwe khuulya kumukali mu mubiimbi, ibweene iyo 
bakhukhakilisa iwe Wele. 
15Iwe wabawa buli shiindu shoosi sheesi baaloomba, ne lwanyuma 
wabasiindikhila buulwaale buubi naabi mu nibo. 
16 Iyo mu mubiimbi, babaandu bawaambila Musa libuba atweela ni Aroni, abo 
babaaba baarobole b'Omukasya. 
17Shibala shaasama shaamila Dasani, shasiikha Abiramu ni be mu ntsu yeewe 
boosi. 
18Kumulilo kweekha khu baloondeleli baabwe boosi, kwoosha abo boosi 
babaaba baboonaki. 
19 Nga bali i Horebu, bekholela imoosi, besaaya shifwaani shishaama mu shiibya. 

20Baayuusaŋana shiriifwa sha Wele, baashiwa shifwaani she khaafu iilya 
bunyaasi. 

21Nibo beebilila Wele uwabawonesa, uwakhola bye kamakaanga biikali mu 
Misiri, 
22ni bibiyaangisa biikali mu shibala sha Hamu, ni bibiyaangisa bibiindi khu 
nyaantsa Imbesemu. 
23Wele waaloma ari atsya khubahesa, ne Musa Umwakaanisi weewe umurobole 
wemikha akari khuumukhaandisa, wekoontselela ari Wele alekhe khubahesa ta. 
24 Lwanyuma baalekelesa shibala shilayi isho, nga sibafukiilila sheesi Wele 
abalomela ta. 
25Baarama mu bisari byaabwe nga beŋuluŋuunya, baalekha khuwuliilisa 
Umukasya ta. 
26Shishakila abetsubila nga abalomela ari abe anyala khuubahesela boosi mu 
mubiimbi, 
27 ni khuusalanisa babetsukhulu baabwe boosi akari mu manaambo, 
khuubasalanisila mu bibala bye aleeyi. 
28 Babaandu beewe betubaasa mu khwisaaya Bayaali i Peyoli, baalya ni 
tsisaayilo tsitsawongebwayo isi baafu. 
29Baakhola bibiindu biibi biryo byaakila Umukasya waakhalala, aryo 
waabasiindikhila buulwaale bwaabakwamo. 
30Ne Fenekasi weemikhawo akari, waareerawo she khukhwiyakhila, ni 
buulwaale bwaakama. 
31Shino shikila niye baamushebulila lwe bukwalaafu, ate kane shibatsake shiryo 
ni mu miboolo kikiitsa mu moni. 
32 Babaandu baakhalasa naabi Umukasya khu luutsi lwe kameetsi i Meriba, ni 
kumutaambo kwawaamba Musa khulwaabwe. 
33Isho shaakila Musa naye waakhalala naabi, waakanikha bilomo bye buurafu 
akhali khukhwaambaasamo ta. 
34 Nibo sibaahesa babaandu be kamanaambo kakaandi nga Umukasya 
n'abalakila ta, 
35ne baatsya betubaasa busa ni bareende abo, baaloondelela tsisaambo tsaabwe 
tse buukafwiili. 
36Babaandu ba Wele bano besaaya bifwaani, shishiindu shishekyela kumureko 
kumukali naabi isi bali. 
37 Baawaanayo babaana baabwe basooleli ni bakhaana nga tsisaayilo isi 
bisaambwa. 
38 Beeraka babaana baabwe basooleli ni bakhaana babaakhaabakho ni 
kumusaango kwoosi ta, baabawaanayo isi bifwaani bye mu Kanani, ni shibala 
shoosi shoonakisibwa lwe kamafuki ako. 

39Nibo beyonakisa lweebyo byeesi baakhola, lwe buuraambi buno benyaalutaka 
mu moni tsa Wele. 
40 Ibyo byaakila Umukasya waakhalalila naabi babaandu beewe, waasinyana 
khulwaabwe. 
41Aryo waabawaanayo mu bunyala bwe kamanaambo, nio abo babaaba baasiku 
baaba baawuli baabwe. 
42Baasiku baabwe baabamiinilisa naabi, naluundi baabakhola khuubeela ilala 
aasi aabwe. 
43Ni tsifuunda ngali nga Umukasya abawonesa, ne nibo baaba baarobolelawo 
ilala khuumiinyaala, ni bibyoonako byaabwe byaabareerera khuukwa. 
44Ne Umukasya waamanya kumutaambo kwaabwe, waawuliilisa khuulila 
khwaabwe. 
45Khu lwe buulayi bwaabwe, waashebulila indakaano, ni khulwe khuukana 
khweewe khuukali, waashuusakho bibyambaaso. 
46Waakalusa abo babaabamiinilisa khuubawaambila shiisa. 

47 N'ukhuwonese ifwe, O Umukasya Wele weefwe, ukhukobose khukhwaama 
mu manaambo. Khuryo nafwe khunyale khuureera khuusiima khweefwe isi 
lisiina lyoowo likhosefu, khunyale khuukhuruuya. 
48Ruuya naabi Umukasya Wele wa Isiraeli! Mumuruuye biilo ni biilo! Lekha buli 
mutweela alome ari, “Amiina!” Ni muruuye Umukasya! 

Tsizabuli 107 

SHITABO SHE KHARAANO 

(Tsizabuli 107—150) 
Wele ali umulayi naabi; khayo khumusiime 

1 Ruuya Umukasya, khulwekhuuba ali umulayi; khulwekhuuba khuukana 
khweewe khuukali, khuli khwe biilo ni biilo. 
2Khayo baarobore beewe bamuruuye, abo beesi Umukasya aawonesa 
khukhwaama mu biwaangafu. 
3Abo beesi niye abusaasa waabakobosa khukhwaama isi baba nga bali baamuli, 
khukhwaama ingaaki ni mwaalo. 
4Babaandu baalala bayiyana busa mu mubiimbi, mu shifwo shishoomu busa 
boolisa ni khuukoraana, nga sibabonakho ni shiifwo mweesi banyala baamenya 
ta. 
5Intsala ni bulesa bya balya, ni kamaani kaabawamo. 

6Nga bali mu bihangafu byaabwe, baalilila Umukasya, ni naye waabamusa 
khukhwaama mu bihangafu ibyo. 

7Umukasya waabokesanisa kumukhoosi kumurereefu, khukhwoolisa ni boola 
mu shiriimba mweesi baamenya. 
8Khayo baruuye Umukasya khulwe khuukana khweewe khukhuukhakama ta, 
khulwe bikholwa bibiyaangisa byeesi niye akholela babaandu. 
9Khulwekhuuba babaali bulesa, niye abawa she khuunywa, ni nabo babaali 
intsala, abawa bye khuulya biikali. 
10Babaandu baalala abe bamenya mu shifwo she shishiilima shiibiririfu; abe bali 
baabowe beesi baabowela kiminyololo. 
11Khulwekhuuba abe baaminyaalila ilomo ya Wele, naluundi abe baaloba 
khuuloondelela kamakhula ka Wele, umunyali wa byoosi. 
12Umukasya aabalekha baabira mu bihangafu, baryo baarusayo kimyoyo 
kyaabwe baakwa aasi, nga mbaawo ubayeeta ta. 
13Nga bali mu bihangafu baalilila Umukasya, naye waabawonesa khukhwaama 
mu bihangafu byaabwe. 
14Waabareera khukhwaama mu shilima she kamaani, waafuniaaka kiminyololo 
kikyababowa waakirusawo. 
15Khayo baruuye Umukasya khulwe khuukana khweewe khuukali, khulwe 
khuukholela babaandu bikholwa biibiyaangisa. 
16Khulwekhuuba aamenyula bilibwa bye bibya, na buli shiibya aashimenyulamo 
khabili. 
17Iliwo batweela, khu lwe kimikhoosi kyaabwe kye bubwoonaki, 
baataambisibwa; ni khulwe bibyoonako byaabwe, baafuna kumutaambo. 
18Kimyoyo kyaabwe kyabiyila biilyo bya buli shikuuka, boolela ilala imakoombe. 

19Nga bali mu butsiina bwaabwe baalilila Umukasya, ni naye waabawonesa 
khukhwaama mu mitaambo kyaabwe. 
20Aaloma bulomi ilomo, yaabawonesa; waabawonesa baalekha khukhwiiribwa 
ta. 
21Khayo baruuye Umukasya khulwe khuukana khweewe khuukali, khulwe 
bikholwa byeewe biibiyaangisa byeesi niye akholela babaandu. 
22Khayo bawaaneyo tsisaayilo tsye khuusiima, baruuye bikholwa byeewe nga 
beemba kumweenya kwe kumwikhoyo. 
23Balala nga nio banyalise khuufuna she khuulya, abe bakyeendela mu meeli khu 
nyaantsa tsimboofu, nga bakhola bye khuukulaana khu nyaantsa. 
24Abo baabona byeesi Umukasya akhola, bikholwa byeewe biibiyaangisa mu 
meetsi aasi. 
25Umukasya waalakila, ikhuungu iye kamaani yenyukha yaawuutsa, yaakila 
inyaantsa yelyebula. 

26Khukhwilyebula khwaakila tsimeeli tsyayeŋaana khu meetsi, kumutaambo 
kuno kwaakila kimyoyo kyaabwe kyesuunga. 
27Belunguusa baatalatala nga babaameelile, ni abe byeesi baamanya byaalekha 
khubayeeta ta. 
28Nga bali mu mutaambo kuno baalilila Umukasya, aryo waabawonesa 
khukhwaama mu bihangafu byaabwe. 
29Aryo waasilisa ikhuungu, ni khukhwilyebula khwe nyaantsa khwaakama. 

30Ni baabona byoosi byaakwaalalile bekhoya, aryo waabayila waaboolesa mu 
shifwo sheesi abe bekoomba khuutsyamo. 
31Khayo baruuye Umukasya khulwe khuukana khweewe khukhuukhawawo ta, 
khulwe bye kamakaanga byeesi aakholela babaandu. 
32Khayo bamuruuyile angaaki mu lituuli lye babesaaya, khayo bamuruuyile mu 
lituuli lye basaakhulu. 
33Aakalusa tsintsitsi tsye kameetsi tsyekela kumubiimbi, tsisebele tsyekela 
liloba lilyoomu lilyeene. 
34Liloba liilayi lilyaama biilyo biikali, aalikalusa lyeekela busuumbu, khulwe 
bibyoonako bye babaandu babaamenyamo. 
35Umukasya aakalusa kumubiimbi kwekela kamatibo ke kameetsi, liloba 
lilyoomu busa lyekela liitubukhamo tsisebele tsye kameetsi. 
36Ibweene iyo niyo waarayo babaali intsala khuumenyayo, baryo bombakha 
shifwo she khuumenyamo. 
37Babyaala kimisabibu kyaamamo iviini, baryo baakyesa likyesa liikali. 

38Aabawa tsikhabi baryo basaalana baabalaaha naabi; naluundi s'afukiilila 
bibyaayo byaabwe byasheendeela mu bukali ta. 
39Abo babaali baasiku ba Wele baabamiinikhilisa, baabareerera kumutaambo, 
baryo baawaambisibwa kamaŋaanyu, 
40Wele waawaamba be angaaki waabekhisa aasi, waakila baataangataanga busa 
mu mubiimbi. 
41Ne aatimiilila abo babaali bataambi, aryo waabalaayisa lisaaye lyaabwe, baaba 
busa nga bibyaayo. 
42Bakhosefu nga baaboone shino bekhoya, ne baboonaki boosi basila beelaliila 
busa. 
43Umuundu uuli ni kamakhula kane awaambe bibiindu bino, kane ambaase 
naabi khu khukana khw'Omukasya khukhuukhawawo ta. 

Tsizabuli 108 

Khuuloomba buyeeti isi Wele 

1Wele, kumwoyo kwase kwiyikamilila khusi iwe, kumwoyo kwase kwiyikamilila 
khusi iwe. Ari kane ise ikhwiimbile iwe kumweenya. 
2Ise kane isisimukhe ikhupe lituungu ni shiyilili! Kane ise isisimukhe mamilimili, 
nga inyaanga ishili khurura ta. 
3Ise nga ndi akari mu lituuli lye babaandu, kane ise ikhusiime iwe, O Umukasya. 
Kane intsye mu manaambo niimbe kimyeenya nga ikhuruuya iwe. 
4Khuukana khwoowo khukhuukhawawo ta, khuli khuukali naabi khwoolela 
ilala ni mwikulu mu ngaaki, buulayi bwoowo bwoola ni mu mafuumbi. 
5Wele wase, iwe ni wokesele bukhulu bwoowo angaaki mwikulu! Khayo 
shiriifwa shoowo shibalaahe shimalatane mu shibala shoosi! 
6Nio akile iwe uwonese umukanwa woowo, raambisa kamaani koowo, wilemo 
khuuloomba khwase. 
7Wele waamala khusuubisila mu shifwo sheewe shikhosefu nga aloma ari, 
“Shibala shishilaangibwa Sekemu kane ishikabananisemo ni kumwikhoyo 
mukali, ikhaba litila lya Sukosi kane indikhalakemo bisiintsa. 
8Gileyadi ni Manase byoosi bili bibyase, Efurayimu nisho shisiintsa sheesi ise 
imiimba khu murwe kwase. Yuda niyo imiimbo yase isi ise inaambisa mu 
khuwula kamanaambo. 
9Shibala Mowabu shili shishase. Ise ndi umuwuli wa Edomu. Nga naamalile 
khuuwaamba liloba lye ba Firisitiya, kane ise ikhupe liyoombo.” 
10Naanu ukane anaangirire ise khukhwingila mu shiriimba shishiili mu kumako? 
Naanu ukane anaangirire ise khuutsya mu Edomu? 
11O Wele, khulwashiina kila iwe ukhwaantsukhile ifwe? Iwe s'ukana waatsya ni 
kamaye keefwe mu busoolo ta. 
12Iwe n'ukhuwe ifwe buyeeti bwoowo nga khusoolanisa baasiku, khulwekhuuba 
buyeeti bubwaama isi babaandu busa sibulimo lisuno ta. 
13Wele nga ali khu luwaande lweefwe, kane ifwe khufuure mu busoolo; kane 
akhaandakilile baasiku beefwe. 

Tsizabuli 109 

Khukhwilootsa khw'oyo uuli mu mutaambo 

1Wele wase isi ise nisaaya, n'unjeete! 
2Khulwekhuuba baboonaki ni babeeyi baanomakho tsilomo tsiimbi; 
baanganikhakho bibiindu bye bubeeyi. 
3Baantsibotokhelela ise nga bakanikha tsilomo tsireera buubiiyile bwonyene, 
baantsibwakala ise akhali ilomo yoosi ta. 
4Mu shifwo she khukhuungana nga ise ni mbakana nibo, baambiiyila ise ikhaba 
nga ise imbaloombela tsisaala. 

5Mu shifwo she khukhukholela ise biilayi nga ise ni mbakholela nibo, baakhola 
khusiise bibiindu biibi, mu shifwo she khukhuungana ise, nibo baambiiyila. 
6Beroboreere umukayi uuli umulyaanga abe niye ukhala kumusaango kwaabwe, 
khayo uyo abe niye ubawabila kumusaango. 
7Khali babawotsisile kumusaango kubafuura, khali bujulisi bweewe bubweene 
bukilile baamukhalila kumusaango. 
8 Khali afwiile khaangu arura khu shibala, ibawo umuundu ukuundi uwiila mu 
shifwo sheewe. 
9Khali babaana beewe bekelile baafuubi, n'umukhasi weewe khali ekelile 
namulekhwa. 
10Khali babaana beewe bekelile baatiimi busa, bakyeendana nga basabilisa busa 
biilyo. Khali babatimisile khukhwaama mu makubili keesi bamenyamo. 
11Khali abo babaamubaantsa bayaayile byeesi ali ni nabyo byoosi, khali 
babaandu be bulafu banuulile buyiindifu bweesi ali ni nabwo. 
12Khali s'abelewo umuundu na mutweela umwokesanisa shiisa ta, namwe 
akhaba uwokesanisa baafuubi beewe shiisa ta. 
13Khali lisaaye lyeewe lifwiile liwawo, khali s'abelewo ubashebulila mu muboolo 
kukwiitsa ta. 
14Khali Wele s'eyakhiile bibyoonako ikhaba bye bakuuka beewe ta, ikhaba ni 
bibyoonako bya maayi weewe, Wele khali samwiyakhiile ta. 
15Khali Umukasya alobile khubeyakhila bibyoonako byaabwe, ni kamasiina ke 
basaali beewe ni bakuuka beewe, alekha khubawo khu shibala ukashebulila ta. 
16Khulwekhuuba niye s'abakho ni shiisa isi babaandi ta, khurusakho indi abe 
amiinikhilisa bataambi, ni nabo abe babaawetsekheleele kamaani. 
17Khayo bitsubo bimwiikhekho; khulwekhuuba abe waasiima khuutsuba 
babaandi! Abe niye s'akana khuuwa babaandi tsikhabi ta; khali naye s'afunile 
ikhabi yoosi ta! 
18Niye ebotookhelesa umweene ni bitsubo isi babaandi; khali naye bimwingile 
mu mubili byoolela ilala khu makuumba keewe. 
19Khali bitsubo bimwihaambilekho biba busa nga shikwaaro she khu mubili 
kweewe, biba busa nga lukhoba lweesi ebowa mu shikuute. 
20Abo boosi babaanganikhakho bibiindu biibi, ni babaambayilisa ise, khali 
Umukasya abelihaasile. 
21Ne ari Wele, Umukasya wase, nga ni shaakhila lisiina lyoowo, n'untsilihasile. 
Khulwe khuukana khwoowo khukhuukhakama ta, n'umbonese ise. 
22Khulwekhuuba ise ndi umutaambi naluundi ise ndi mu mutaambo. 

23Buulamu bwase buli aambi khuwawo; ise indaamukha busa ni imbewo nga 
isike isi basisakuule khukhwaama khu shisaala. 

24Ise naaweelemo kamaani khulwe khuubuya intsala; naatenyile naaramire 
kamakuumba busa. 
25 Ise niye isi bekhalila khuukhoma; nga bamboonekho basiisikha busa kimirwe 
kyaabwe. 
26O Umukasya Wele wase, n'unjeete ise; khulwe khuukana khwoowo 
khukhuukhakama ta, n'umbonese. 
27O Umukasya, khayo babaaramile bamanye bari iwe wamweene, niye 
ushikholile khulwe kamaani koowo. 
28Ikhaba nga nibo batsuba, ne iwe n'ubawe tsikhabi; ikhaba nga beniinisa 
angaaki, ne kane bawaambisibwe kamaŋaanyu; ne ise umwakaanisi woowo 
kane imbe nga nikhoya. 
29Khali abo babaambayilisa ise betsusibwile ni khuuswaala; khali khuuswaala 
khubebotookhelele khubewaambakho khuba busa nga shikwaaro. 
30Kane ise niimbile Umukasya nga imuruuya; kane ise imuruuyile mu lituuli lye 
babaandu. 
31Kane ise imuruuye khulwekhuuba niye ayeeta bataambi, khuubamusa 
khukhwaama isi abo babaabamiinikhilisa. 

Tsizabuli 110 

Umukasya n'Umuyiinga weewe umurobore 

1 Umukasya alomela Umukasya wase ari, “Yikhala khu mukhono kwase 
kumulayi, nisho shishiili shifwo she shiriifwa, khukhwoolesa nga ise naamalile 
khuuwula baasiku boowo boosi.” 
2Umukasya kane akile buwuli bwoowo buburakikhila mu Sayuuni, bumalatane 
buli aandu uryo ube umuwuli khu baasiku boowo boosi. 
3Shiriifwa she bunyala bwoowo shikhaabonekhele khu shifukhu sheesi iwe 
ukhaarakikhile khuuwula nga umuyiinga. Iwe ulikwaara bikwaaro bibiili 
bikhosefu, nio mu mani koowo, iwe waaburukhe nga inyaanga ni yaaburukha 
kumutikhinyi. 
4 Umukasya waamalile khaale khukhwitsuba, singene ashuusekho 
shishambaaso sheewe ta, “Iwe uli umusaayi khuumala biilo ni biilo, nga 
Melekizedeki ni aaba.” 
5Umukasya ali khu mukhono kwoowo kumulayi, nga nisho shishiili shiriifwa; 
naluundi khulwe lirima lyeewe, akhaaminiangule bayiinga babaandi. 
6Akhaakhalile banaambo kumusaango kubafuure, abeere bawewo, aryo etsuse 
shibala shaabwe shoosi ni kimilaambo. 

7Umuyiinga alinywa kameetsi khukhwaama mu luutsi lwoosi lweesi aroboole, 
nga akhola aryo alikho awula mu buli busoolo. Ni khulweebyo, umuyiinga 
akhaawule mu busoolo bwoosi. 

Tsizabuli 111 

Khuuruuya Umukasya 

1Ruuya Umukasya. Nga babaandu ba Wele bakhosefu baabusaane khuuloomba, 
ise kane isiime Umukasya, naluundi imuruuye naabi. 
2Bibiindu byeesi Wele akhola bili biilayi naabi naluundi biyaangisa. Abo boosi 
beesi bikholwa bya Wele bikhoyesa, babinyayila naabi. 
3Bibiindu byoosi byeesi Umukasya akhola bili bye shiriifwa naluundi bye 
angaaki; ni bunyala bweesi araambisa khuurawo bwa ŋali, sibulyakama ta. 
4Wele waayokesanisa babaandu boosi bikholwa byeewe bye shiriifwa; naluundi 
Umukasya ali uwe shiriifwa ni bubweela. 
5Abo babaamwisaaya, Umukasya abawa bye khuulya; naluundi buli busheele 
ashebulila khuukhola bibiili mu ndakaano yeewe. 
6Umukasya wokesanisile babaandu beewe kamaani ke angaaki, mu khuwaamba 
busikha bwe kamanaambo kakaandi waabuwa babaandu beewe. 
7Byeesi Wele akhola busheele bili bibiyikinikhikha, naluundi bili bya ŋali, ni 
kamakaambila keewe keyikinikhikha. 
8Khulwekhuuba kaliwo biilo ni biilo, bali ni khuukaloondelela ni bukwalaafu. 

9Wele amataayi aamusa babaandu beewe; naluundi aliliinda indakaano yeewe 
ni nabo biilo ni biilo. Umukasya ali umukwalaafu naluundi baakha 
khuumuruuya. 
10 Kamakhula koosi karakikhila mu khwisaaya Umukasya; abo boosi 
babaamwisaaya bali ni kamakhula kamalayi naabi. Umukasya kane aruuyibwe 
biilo ni biilo. 

Tsizabuli 112 

Isangaalo iy'omuundu umulayi 

1Ruuya Umukasya! Umuundu uwisaaya Umukasya naluundi uwikhoyela naabi 
kamakaambila k'Omukasya, aba ali ni tsikhabi! 
2Lisaaye ly'omuundu uyo khu shibala liliba liikali; ni kumuboolo kwaabo babaali 
bakhosefu bali ni ikhabi. 
3Kane bafune buyiindifu babalaahe, naluundi bukhosefu bwaabwe bulibawo 
biilo ni biilo. 

4Babesaaya Umukasya baaburukha bakhosela bakhosefu nga buwaanga ni 
bwaaburukhila mu shilima; bali be bubweela, be shiisa, naluundi bali 
bakwalaafu. 
5Umuundu ukholakana ni babaandi ni bubweela nga abekopesa bibiindu, uyo 
ukhola bibiindu byoosi nga aloondelela bya ŋali, buulamu bumutsiila buulayi. 
6Khulwekhuuba baakhosefu sibalifunakho bihangafu ta, ni bibiindu biilayi 
byeesi bakhola sibalibiibilila ta. 
7Umukhosefu angawulila kamakhuuwa kamabi s'esindukha ta; kumwoyo 
kweewe kuli kumunyindalifu, khulwekhuuba eyikina Umukasya. 
8Kumwoyo kweewe kuli kumunyindalifu, s'alikho ni khuurya khwoosi ta, 
naluundi alimenya khukhwoolesa n'abona nga bafuurire baasiku beewe. 
9 Wele busheele ashebulila baakhosefu, naluundi baruuyibwa naabi, 
khulwekhuuba baba ni shiisa naluundi bawaanayo bya busa isi bataambi. 
10Uri baboonaki babona shino, lirima lyaabawaamba beelya busa kiminwa, 
baryo baasumbukha. Baboonaki sibalifunakho shishiindu sheesi bekoomba ta. 

Tsizabuli 113 

Khuuruuya buulayi bw'Omukasya 

1Ruuya Umukasya! Inywe babaakaanisi b'Omukasya ni mumuruuye! Ruuya 
lisiina ly'Omukasya! 
2Khayo lisiina ly'Omukasya liruuyibwe khukhwaama ari ni khukhwoola biilo 
byoosi. 
3Khayo baruuye lisiina ly'Omukasya khukhwaama khu ndulo khwe shibala 
khukhwoolesa khu ndulo khukhuundi. 
4Umukasya ali uwe angaaki naabi khuuminyisa kamanaambo koosi; ni shiriifwa 
sheewe shili she angaaki khuuminyisa likulu. 
5Naanu uuli nga Umukasya Wele weefwe, uwikhaale angaaki khu shitsoloŋo? 

6Naanu uuli nga Umukasya Wele weefwe, uwiyisa aasi waaliinda likulu ni 
shibala? 
7Wele niye uwinaanayo isi abo babaali bataambi, khukhwaama mu mutaambo 
kwaabwe, 
8waabashuusa waabatubaasa atweela ni bayiinga, waabatubaasa atweela ni 
bayiinga be babaandu beewe. 
9Bakhasi babaali bakuumba, Wele abawa kumwikhoyo, nga abawa tsikhabi tsye 
khuusaala babaana. Ruuya Umukasya! 

Tsizabuli 114 

Umukasya akhola bye kamakaanga 

1 Nga Isiraeli ni yarura i Misiri yaatsya, lisaaye lya Yakobo nga lyarura 
khukhwaama mu baandu be lulimi lulukhamanyikhaane ta, 
2Yuda shekela nisho shifwo shikhosefu, Isiraeli yekela nibo babaandu ba Wele. 

3 Wele ni eetsa aambi ni inyaantsa yoomelela, ni eetsa aambi ni luluutsi 
Yorudaani, lweema busa nga silutima ta. 
4Tsingoongo ni bikiingi ni byabona Wele, khulwe khuurya khuukali, 
byaasuniaakila busa nga tsimoosi. 
5Shiina kila inyaantsa yoomelela? Namwe shiina kila Yorudaani lweema busa 
nga silwiikha ta? 
6Shiina kila tsingoongo ni bikiingi byarya, byaasuniaakila busa nga tsimoosi? 

7Nga Wele isi Yakobo esaaya weetsile aambi, shibala shinikina. 

8 Nga Wele isi Yakobo esaaya ali aambi, akalusa lulwaanda khukhwikela luluutsi, 
naluundi luluutsi lulwiikha khukhwiikela liitibo. 

Tsizabuli 115 

Umukasya akhiile khuuruuyibwa 

1Khulwe khuukana khwoowo khuukali ni bubweela bwoowo, O Umukasya, 
khayo lisiina lyoowo libe nilyo liliisibwamo shiriifwa, ne akhuba indi ifwe nibo 
khukhwisibwamo shiriifwa ta. 
2Lwashiina kila kamanaambo kereeba kari, “Wele waabwe ali waheena?” 

3Wele weefwe ali mwikulu; naluundi akhola buli shishiindu sheesi niye aba 
waakhalilewo khuukhola. 
4 Ba wele be kamanaambo kakaandi babaali bibuumbe busa, baabuumbibwa 
khukhwaama mu zaabu ni mu feeza. 
5Ikhaba nga bibuumbe bilikho kiminwa, ne sibinyala byaakanikha ta, ikhaba nga 
baabirakho tsimoni, ne sibinyala byaabona ta. 
6Ikhaba nga baabirakho kamaru, ne sibinyala byaawulila ta; ikhaba nga 
baabirakho kamoolu, ne sibinyala byaawunyila ta. 
7Kamakhono keesi baabirakho sikawaamba shishiindu ta, bikele byeesi 
baabirakho sibikyeenda ta, naluundi bibuumbe bino sibikanikha ta. 
8Abo babaabibuumba ni nabo bali busa nga bibuumbe byeene ibyo. 

9Inywe babaandu babaali ba Isiraeli, muli ni khukhwiyikina Umukasya. 
Umukasya ali niye ubatseeta inywe nga ingabo yeenywe. 
10Babaandu be nda iya Aroni umusaayi, muli ni khukhwiyikina Umukasya, niye 
ali ubatseeta inywe nga ingabo yeenywe. 

11Inywe mweesi babesaaya Umukasya, muli ni khuumwiyikina, niye ali 
ubatseeta inywe nga ingabo yeenywe. 
12Umukasya waakhuyeetile ifwe naabi; kane akhuwe ifwe tsikhabi. Kane awe ba 
Isiraeli boosi tsikhabi ni be inda iya Aroni boosi. 
13 Abo boosi babesaaya Umukasya, ikhaba naanu, kane abawe tsikhabi tsyeewe. 

14Khali Umukasya ayeetile babaana boowo ni lisaaye lyoowo libalaaha. 

15Khali Umukasya uwabuumba likulu ni shibala, akhuweele iwe ikhabi. 

16Umukasya umweene waayibiikhila likulu, ne shibala waashiwa babaandu. 

17Abo babaamala khuufwa sibaruuya Umukasya ta, namwe ikhaba abo 
babaatsya imakoombe. 
18Ne ifwe kane khuruuye Umukasya, aluno ari ni kimiboolo kyoosi. Ruuya 
Umukasya. 

Tsizabuli 116 

Khuuloomba khwe khuusiima 

1Ise ingana naabi Umukasya, khulwekhuuba waayilamo kamalilo kaase. 
2Mu buulamu bwase bwoosi, kane ise nisaayatsake Umukasya, khulwekhuuba 
nga ni naloomba, niye aantsilamo. 
3Ise kumutaambo kwaantsolisila ilala imakoombe; naaba ni khuurya nga 
nambaasa ndi ingana khufwa, nabira mu khutaambisibwa khuukali. 
4Ise naloomba isi Umukasya nga inoma ndi, “O Umukasya, naakhwikoontseleele, 
n'uwonese buulamu bwase!” 
5Umukasya ali ni shiisa, Wele weefwe ali umukwalaafu naluundi eyakhila. 

6Umukasya ayeeta abo babaali bataambi; ise nga ni naba mu mutaambo, 
aambonesa. 
7Bulamu bwase kane bwiilemo kamaani nga ni bwaba, khulwekhuuba 
Umukasya wamaambiile ise shiisa. 
8Khulwekhuuba O Umukasya, iwe waawonesele buulamu bwase khukhwaama 
imakoombe, iwe wambonesele ise khuulila kamasika ni khuureremukha 
naakwa aasi. 
9Nashiryo ise kane imenye khu shibala khuno, nga ikhola byeesi Umukasya 
aloma. 
10 Ikhaba nga ise abe naloma ndi, “Ise ndi mu mutaambo kumukali”, ne narama 
nga ndi khuufukiilila mu Mukasya. 
11Ise nga ndi mu ngunyi ingali naloma ndi, “Babaandu sibeyikinikhikha ta.” 

12Shiina sheesi kane ise imbe Umukasya, khulwe biilayi byeesi akholele ise? 

13Kane ise imbaaneyo isi Umukasya shiwaanwa she iviini khuumusiima niye, 
naluundi kane ise imwisaayatsake. 
14Ise nga ndi mu lubusano lwe babaandu boosi, kane ise noolelese byeesi 
nasuubisa Umukasya ndi kane ikhole. 
15Umukasya kumutaambo kumuwaamba, nga mutweela khu baandu 
babaamwisaaya wafwiile. 
16O Umukasya, ise ndi ukhwisaaya iwe; ise ndi busa umukulwa isi iwe, ise ndi 
umwaana w'omwakaanisi woowo. 
17Kane ise imbaaneyo isi Umukasya shiwaanwa she khuumusiima, naluundi 
kane ise imwisaayatsake. 
18-19Nga babaandu babaakhwisaaya iwe babusaane mu Liisaayilo Liikhulu mu 
Yerusalemu, kane ise noolelese ibyo byeesi nasuubisa Umukasya indi kane 
ikhole. Ruuya Umukasya. 

Tsizabuli 117 

Yiitsa muruuye Umukasya 

1 Kamanaambo kakaandi mweesi, yiitsa muruuye Umukasya! Khayo buli 
muundu aruuye Umukasya. 
2Khulwekhuuba akhukana ifwe naabi, naluundi bubwiyikino bweewe buli bwe 
biilo ni biilo. Ruuya Umukasya. 

Tsizabuli 118 

Kumweenya kwe khuusiima Wele 

1 Ruuya Umukasya, khulwekhuuba ali umulayi, khuukana khweewe 
sikhwakama ta, khuliwo biilo ni biilo. 
2Ruuya Umukasya, khulwekhuuba busheele ali umulayi, khuukana khweewe 
khukhuukhakama ta khuli khwe biilo ni biilo. 
3Khayo ba Isiraeli bakuukuule nga baloma bari, “Khuukana khweewe 
khukhuukhawawo ta, khuli khwe biilo ni biilo.” 
4Khayo abo babesaaya Umukasya bakuukuule bari, “Khuukana khweewe 
khukhuukhakama ta, khuli khwe biilo ni biilo.” 
5Ise naba mu mutaambo nalilila Umukasya; Umukasya welamo khulila khwase, 
wambonesa. 
6 Umukasya ali khu luwaande lwase, ni nashiryo ise mbaawo sheesi niyembelela 
ta. Naanu unyala waakholakho ise buubi bwoosi? 
7Umukasya ali ni nase nga umuyeeti wase, kane ise inyalise khufuura baasiku 
baase. 

8Umuundu weyikina Umukasya khumuliinda, shiminyisa ni eyikina babaandu 
baashe. 
9Umuundu weyikina Umukasya, shiminyisa khukhwiyikina babaandu babaali ni 
kamaani ni bunyala. 
10Kamanaambo koosi keetsa kantsibwakala ise; ne khulwe kamaani 
k'Omukasya, ise nakafuura koosi mu busoolo. 
11Boosi baantsibotokhelela, baantsibwakala; ne ilala khulwe kamaani 
k'Omukasya, ise nabafuura boosi mu busoolo. 
12Baantsibwakala baantsibotokhelela nga intsushi, ne baamamukha busa nga ni 
woosha bunyaasi bubwoomu; ilala khulwe kamaani k'Omukasya ise nabafuura 
boosi mu busoolo. 
13Baasiku baaminya ise kamaani, beetsa khuufuura ise mu busoolo, ne 
Umukasya waandimiilila ise naabafuura. 
14 Umukasya ali niye kamaani kaase kakaasoolanila ise, niye wekelile buwonesi 
bwase. 
15Tsikaambi tsye kamaye ke ba Isiraeli balikho bakhupa liyoombo 
khulwekhuuba bawulile, “Kamaani k'Omukasya niko kakaafuurire mu busoolo.” 
16Kamaani k'Omukasya kaafuurire mu busoolo, kamaani k'Omukasya 
keesibwemo lukoosi. 
17Ise singene ifwe ta; akhali kane ise imbe umulamu; naluundi ise imboolele 
babaandu biilayi byeesi Umukasya akhola. 
18Umukasya wambeele ise shitaambiso she kamaani, ne wawonesele buulamu 
bwase. 
19Ni muntsikulilewo shilibwa she Liisaayilo Liikhulu, ise inyalise khubiriramo 
intsye isiime Umukasya. 
20Shino nisho shilibwa sh'Omukasya, bakhosefu nimwo mweesi babirira. 

21Ise ikhuruuya iwe khulwekhuuba iwe wanjeetile ise; naluundi iwe wekelile 
niye buwonesi bwase. 
22  Libaale liliraambisibwa mu khwombakha tsintsu lyeesi babombashi baloba 
khuraambisa, ari lyekelile nilyo kusiindi kwe intsu. 
23Umukasya umweene niye ukhola bibiindu bino; bili biibiyaangisa mu moni 
tsyeefwe. 
24Shino nisho shifukhu she khuushebulilakho nga Umukasya n'afuura baasiku 
beefwe mu busoolo, khayo khwikhoye naluundi khusangaale. 
25 O Umukasya, ifwe khwaakhwikoontseleele n'ukhuwonese, n'ukhuyeete ifwe 
khwoolelese byeesi khukhola. 
26 Khayo Wele abiite tsikhabi khuuyo uwingila mu Lisaayilo mu lisiina 
ly'Omukasya! Ifwe khukhuuli mu Lisaayilo ly'Omukasya khukhuruuya iwe. 

27Wele ali Umukasya, naluundi wakhunyalisile ifwe khufuura mu busoolo, 
inywe mumuuli mu mukhweeso kukuuyila biwaanwa, wuutsa kamasaafu 
khulwe isangaalo, khukhwoolisila ilala khu sheeso shikhulu. 
28Iwe uli Wele wase, naluundi kane ise ikhuruuye iwe; iwe uli Wele wase, 
naluundi kane ise imboolele babaandu boosi nga n'uli uwe kamaani. 
29Ruuya Umukasya khulwekhuuba ali umulayi naabi; khuukana khweewe 
khukhuukhakama ta, khuli khwe biilo ni biilo. 

Tsizabuli 119 

Kumwikhoyo kweesi kamakaambila ka Wele kareera 

1Babaandu babaamenya buulamu bwaabwe nga baloondelela kamakaambila 
k'Omukasya, bali n'ikhabi. 
2Babaandu babaamwisaaya ni kimyoyo kyaabwe kyoosi nga baloondelela 
byeesi niye abalakila khukhola, bali n'ikhabi. 
3Babaandu abo babaaba nga sibalikho shiibi shoosi sheesi bakhola ta, ne akhali 
baba baloondelela byeesi iwe ukana babaandu bakhole. 
4O Umukasya, iwe wamweene walakila uri babaandu bali ni khuukaloondelela 
kamakaambila koowo. 
5Khali buulamu bwase buwandalaliile mu khuwaamba kamakaambila koowo! 

6Ni nashiryo, ise nga noomisiile tsimoni tsyase khu makaambila koowo, ise 
singane imbekho ni khuuwaambisibwa kamaŋaanyu ta. 
7Ise nga neyikile bilakilo byoowo nga ni bili bya ŋali, kane ise ikhuruuye iwe 
akhali khukhwikanakana ta. 
8Iwe ukhaandekha ise naaba busa senyene ta; kane ise inoondelele indeekela 
yoowo. 

Khuuloondeelela kamakaambila k'Omukasya 

9Umuundu umuhele anyala aryeena waaloondelela kumukhoosi kumukhosefu? 
Anyala waashikhola nga waaloondeleele Kamakaambila koowo. 
10Iwe ukhaandekha ise naarura khu makaambila koowo naatiimatiima busa ta; 
ise neetsile isi iwe uuli ni kumwoyo kwase kwoosi. 
11Mu mwoyo kwase ise ingana naabi byeesi iwe wasuubisa, khulwekhuuba ise 
singana noonaka shishiindu shoosi mu moni tsyoowo ta. 
12O Umukasya, ise ikhusiima iwe naabi, n'undeekele ise kamakaambila koowo. 

13Mu buulamu bwase kane ise niimbe busa kamakaambila keesi iwe warawo. 

14Ise nikhoyela mu khuuloondelela indeekela yoowo, khuumiinyisakho 
umuundu n'ekhoyela mu bye buyiindifu. 
15Ise kane niyike kamakaambila koowo, inoondelele byeesi iwe uleekela. 

16Ise ifuna kumwikhoyo mu khuuloondelela kamakaambila koowo; ise siinyala 
nebilila ilomo yoowo ta. 

Kumwikhoyo mu makaambila k'Omukasya 

17Iwe n'uwaambile umwakaanisi woowo shiisa, nio ise imenyewo luleeyi nga 
inondelela kamakaambila koowo. 
18Iwe n'untsikule tsimoni tsyase, nio ise inyalise khuuteekeela bye kamakaanga 
bibyaama mu makaambila koowo. 
19Ise ndi busa umwiitswa khu shibala, ukhaambisakho kamakaambila koowo ta. 

20Buli imbuka yoosi, kumwoyo kwase kwetsuule kameelu ke khuumanya 
kamakaambila koowo. 
21Abo babaali banywaanywa naluundi babawuraana balekha khuuloondelela 
kamakaambila koowo ta, iwe ubarakho shitsubo. 
22N'undusekho ise khutyaaba khwaabwe ni tsikhomo tsaabwe, khulwekhuuba 
ise nawaamba kamakaambila koowo. 
23Abe ikhaba nga baawuli bekhala nga bakholela ise tsimbomelo, ne ise nga 
umwakaanisi woowo kane ninaaneyo naabi khu ndeekela yoowo. 
24Khulwekhuuba kamakaambila koowo kaanderera ise kumwikhoyo, umwo 
nimwo mweesi ise naamisa kamakhula. 

Khuukhalawo khuuloondelela kamakaambila k'Omukasya 

25Ise ndi aambi khuutsya imakoombe, iwe n'ungobosemo ise kamaani, 
khuuloondekhana ni sheesi iwe wasuubisa. 
26Ise ni naakhwilootsela iwe kumutaambo kwase, iwe wandimiilila; ari 
n'undeekele kamakaambila koowo. 
27Iwe n'unjeete ise imanye sheesi kamakaambila koowo kakana ise ikhole; nio 
ise inyalise khukhwibaasa khu bye kamakaanga byeesi iwe ukhola. 
28Ise kumutaambo kukana khukhuuntsira, iwe n'umbe ise kamaani 
khuuloondekhana ni byeesi iwe wasuubisa. 
29N'undusekho intsibirisa imbi yoosi, umaambile ise shiisa undeekele 
kamakaambila koowo. 
30Ise naakhalilewo khuuwuliilisa byeesi iwe uloma, naakhalilewo 
khuuloondelela byeesi indeekela yoowo iloma. 
31O Umukasya ise naayihamba naayiyomisila khu makaambila koowo; 
ukhaandekha ise nawaambibwa kamaŋaanyu ta. 
32Ise inoondelela kamakaambila koowo ni kameelu makali, khulwekhuuba iwe 
umba ise khuteekela khuubalaayi. 

Khuuloomba kamakesi 

33O Umukasya, iwe n'undeekele ise sheesi kamakaambila koowo kamanyisa nio 
ise inyalise khuukaloondelela khukhwoolesa ikhumaliilisa. 

34O Umukasya n'umbe ise khuumanya, nio ise inyalise khuuloondelela 
kamakaambila koowo, naluundi ingaloondelele ilala ni kumwoyo mutweela. 
35N'unaangirire ise imenye buulamu bwase nga inoondelela kamakaambila 
koowo, khulwekhuuba kaandeerera ise kumwikhoyo. 
36N'ushuuse kumwoyo kwase kukobole isi indeekela yoowo, kulekhe 
khuweentsa busa bye buyiindifu ta. 
37Iwe ukhaandekha ise namalila kamaani kaase khu bye bubeeyi ta, ne n'uliinde 
buulamu bwase buloondelele kamakaambila koowo. 
38Ni wolelese sheesi iwe wasuubisa umwakaanisi woowo, nga shili isho sheesi 
iwe uwa abo babaakhwisaaya iwe. 
39N'undusekho bukhomo bweesi nibo baakhoma ise, khulwekhuuba 
kamakaambila koowo kali kamalayi. 

Khukhwiyikina kamakaambila k'Omukasya 

40Bona ise ingana naabi kamakaambila koowo; khulwe bukwalaafu bwoowo iwe 
n'uliinde buulamu bwase. 
41O Umukasya, iwe n'untsokesanise ise khuukana khwoowo khukhuukhakama 
ta, n'ube umuwonesi wase, khuuloondekhana ni byeesi iwe wamweene waloma. 
42Shino shikile ise imbekho ni she khukhwilamo abo babaambiyila ise 
khulwekhuuba ise ndi ni kumwiyikino mu lomo yoowo. 
43N'unjeete ise inyalisatsake khuukanikha bya ŋali byonyene, khulwekhuuba 
kumwiyikino kwase kuli mu makaambila koowo. 
44Ise kane niloosele khuuloondelela kamakaambila koowo, biilo ni biilo. 

45Kane ise injeendele mu lukoosi, khulwekhuuba ise inoondelela kamakaambila 
koowo. 
46Ise singane shimaambise kamaŋaanyu khuukanikha khu makaambila koowo 
nga indi mu moni tsye bayiinga ta. 
47Khulwekhuuba ise inyoola kumwikhoyo mu makaambila koowo, keesi ise 
ingana naabi. 
48Ise ingana kamakaambila koowo, naluundi ingeesamo lukoosi, Ise niyika 
indeekela yoowo. 

Bubwiyikino mu makaambila k'Omukasya 

49Shebulila byeesi iwe waalomela umwakaanisi woowo, khubirira mu byeene 
ibyo iwe waamba ise kumwikhoyo. 
50Ise ni naba mu mutaambo, shino nisho shishandeerera lukoosi nga naamanyile 
ndi sheesi iwe wasuubisa nisho shishiniinda ise. 
51Ikhaba nga abo babaakharya Wele ta bambirisa ise buubi, ne ise siinyala 
naayeŋaana naarura khu makaambila koowo ta. 

52O Umukasya, nga naashebuliile indeekela yoowo isi iwe warawo khaalekho, 
ise indeerera lukoosi. 
53Ise lirima liikali limaamba, khulwe baboonaki babaakhaloondelela 
kamakaambila koowo ta. 
54Buli aandu oosi isi ise imenya, kamakaambila koowo kali niko kakantsisamo 
ise kamaani. 
55O Umukasya, ikhaba mu shilo ise ishebulila lisiina lyoowo, naluundi ise 
inondelela kamakaambila koowo. 
56Ilomo iye khuuloondelela kamakaambila koowo, niyo ili isaambo yase isi ise 
imenyamo buulamu bwase. 

Khuukana kamakaambila k'Omukasya 

57Umukasya ali niye sheesi ise nikoomba mu bulamu; ise naakhalilewo ilala 
khuuloondelela byeesi niye aloma. 
58Ise nakhwikoontselele iwe ni kumwoyo kwase kwoosi, n'umaambile ise shiisa, 
khuuloondekhana ni sheesi iwe waanomela ise. 
59Ise nemenielesile byeesi iwe ukana, ni nashiryo naakoboleyo khuuloondelela 
indeekela yoowo. 
60Ise sinekhwekhweesile ta, akhali naayubilekho, mu khuuloondelela 
kamakaambila koowo. 
61Ikhaba nga kimireko kye baboonaki kyaantsibotokheleele ise, ne ise siinyala 
nebilila byeesi iwe uleekela ta. 
62Ise ninyukha mu shilo akari khu khuruuya iwe, khulwekhuuba indeekela 
yoowo ili ingwalaafu. 
63Ise ndi umusaale uwabo boosi babaakhwisaaya iwe, naluundi uwabo boosi 
babaloondelela kamakaambila koowo. 
64O Umukasya, shibala shoosi shaayitsula khuukana khwoowo 
khukhuukhakama ta; n'undeekele ise kamakaambila koowo. 

Kumukaso kwe kamakaambila k'Omukasya 

65O Umukasya iwe waambirisile ise buulayi, nga utsiila khu lomo yoowo. 

66N'umbe ise kamakhula kamalayi ke khuukhalawo she khuukhola ni ke 
khuumanya, khulwekhuuba ise ifukiilisa mu makaambila koowo. 
67Ise narura khu makaambila koowo, waakila iwe waamba ise shitaambiso, ne 
ari ise inoondelela ilomo yoowo. 
68Iwe uli umulayi, naluundi ukhola bibiindu biilayi, n'undeekele ise 
kamakaambila koowo. 
69Ikhaba nga abo babaakharya Wele ta baantsuntsumilisa ise mu bikhalimo ta, 
ne ise imaamba indeekela yoowo ni kumwoyo mutweela. 

70Babaandu bano bali ni kimirwe kimisilu, ne ise khulwase, kumwikhoyo kwase 
kuli mu makaambila koowo. 
71Shaba shilayi ise khubira mu mutaambo, khulwekhuuba shaakila ise neyika 
indeekela yoowo. 
72Kamakaambila koowo keesi iwe waamba ise, kafuurira aleeyi naabi buyiindifu 
bwe mu shibala bwoosi. 

Buulayi bwe kamakaambila k'Omukasya 

73Kamakhono koowo niko kakaamuumba ise naluundi kaantsikesa ise khuuba 
nga niindi, n'umbe ise khuumanya nio akile niyike kamakaambila koowo. 
74Abo babaakhwisaaya iwe kane bambone ise baryo bekhoye, khulwekhuuba 
ise kumwiyikino kwase kuli mu lomo yoowo. 
75O Umukasya ise naamanya ndi iwe ukhalawo kimisaango mu ŋali, naluundi 
iwe uli umutuufu khukhuumba ise shitaambiso. 
76Khayo khuukana khwoowo khuukali ukhwo khundeerere ise lukoosi, 
khuuloondekhana ni byeesi iwe wasuubisa umwakaanisi woowo. 
77Khali umambiile ise shiisa, undekha imba umulamu, khulwekhuuba 
kamakaambila koowo kali niko kumwikhoyo kwase. 
78Khali kamaŋaanyu kawaambile abo babaakhesaaya Wele ta, khulwekhuuba 
bantsiinisile ise busa akhali ilomo ta; ne kane ise nambaase khu makaambila 
koowo. 
79Khali abo babaakhwisaaya iwe beetsile luundi isi ise, nio banyalise 
khukhwiyika kamakaambila koowo. 
80Khayo ise inoondelele indeekela yoowo ni kumwoyo mutweela, nio akile 
indekhe khukhwoolisibwakho khuuswaala ta. 

Khuuloomba buuwonesi 

81Ise naliindilila buwonesi bubwaama isi iwe, ise ndi ni kumwiyikino mu lomo 
yoowo. 
82Ise naaluyile ni khuuliinda byeesi iwe waanomela, noola ni khukhwireeba indi, 
“Umukasya aliitsa liina khukhuumbonesa ise?” 
83Ikhaba nga ari ise ndi busa kuutsina kukwitsuule lisuusi, ne ise sinaalekhile 
khuuloondelela indeekela yoowo ta. 
84Umwakaanisi woowo kane ekhalilikhe khukhwoolisa liina? Iwe ulikhalila liina 
kumusaango abo babaangubyeenga ise? 
85Abo babaaloba khuukhwisaaya iwe bandekire ise kimireko, nga sibenaanayo 
khu makaambila koowo ta. 
86Kamakaambila koowo kaliwo biilo ni biilo, babaandu bano baangubyenga ise 
akhali ilomo yoosi ta, ikhuloomba iwe n'unjeete. 



1238 

 

 
Ibayibuli Ingwalaafu 

© 2016 Bible Society of Uganda. 
  

 

 

87Ikhaba nga aambi barusewo buulamu bwase, ne ise noomisiile indeekela 
yoowo. 
88Nga khuukana khwoowo khuukali ni khuli, n'uliinde buulamu bwase, nio ise 
inyalise khuuloondelela kamakaambila keesi iwe warawo. 

Kumwiyikino mu makaambila k'Omukasya 

89O Umukasya, ilomo yoowo buli busheele ili iyaŋali, naluundi ni mwikulu 
busheele shiliba shaŋali. 
90Bubwiyikinwa bwoowo buliwo mu buli kumuboolo; iwe waakhwiikha shibala 
shaayima akhali khuuyeŋaana ta. 
91Khulwe khuukhalawo khwoowo, bibuumbe byoosi biloondelela sheesi iwe 
ulakila; khulwekhuuba byoosi bili bibyakaanisi isi iwe. 
92Ise indekha khunyoola kumwikhoyo mu makaambila koowo ta, khali nga ni 
naba mu mutaambo khali nafwa. 
93Ise siinyala nebilila indeekela yoowo ta, khulwekhuuba iwe waakiraambisile 
khuuliinda buulamu bwase. 
94N'umbonese, ise ndi uwoowo! Khulwekhuuba ise inondelela indeekela yoowo. 

95Baboonaki bantsibuulila ise bari bantsire; ne ise niyikina kamakaambila 
koowo. 
96Ise naamalile khubona nga bibiindu byoosi bilikho ni intsakamo, ne 
kamakaambila koowo kaliwo busheele, imbaakho intsakamo ta. 

Khuukana kamakaambila k'Omukasya 

97O Umukasya, ise nga naasiima kamakaambila koowo! Niko keesi ise nikhala 
nambaasakho buli busheele. 
98Kamakaambila koowo kakila ise naaba umukesi khuuminyisa baasiku baase, 
khulwekhuuba ise ingambaasakho busheele. 
99Ise indi ni kamakhula kakaaminyisakho ni baleekeli baase boosi, 
khulwekhuuba ise nambaasa naabi khu ndeekela yoowo. 
100Ise indi ni kamakhula khuuminyisakho abo babafuura ise kimiiko, 
khulwekhuuba ise inoondelela kamakaambila koowo. 
101Ise sinayihaambilakho mu bikholwa bye bubwoonaki ta, nio inyalise 
khuuloondelela ilomo yoowo. 
102Ise sindekha kamakaambila koowo naanyukanyuka ta, khulwekhuuba iwe 
waayindeekela ise khuukaloondelela. 
103Kamakaambila koowo nga kali ke kumuŋawo! Kaanula ni khuuminyisakho 
bubuushi bwe intsushi. 
104Ise ifuna khuumanya mu khubirira mu ndeekela yoowo, nashiryo ise 
naabiyila buli kumukhoosi kwe bubeeyi kwoosi. 

Buwaanga khukhwaama khu makaambila k'Omukasya 

105Ilomo yoowo niyo ili itaala, iyimulikhila ise busheele khu ntsila isi 
injeendelakho. 
106Ise naasuubisile Umukasya nga nitsuba ndi, kane ise inoondelelatsake 
indeekela yeewe ingwalaafu. 
107O Umukasya, ise kumutaambo kumukali kwaamaambile, n'ungobosemo 
kamaani, khuuloondekhana ni sheesi iwe wasuubisa. 
108O Umukasya, ni wakanile khuruuya khwase, nga nikhwo khukhuuli 
shiwaanwa shase, undeekele ise kamakaambila koowo. 
109Ikhaba nga busheele buulamu bwase buli mu bihangafu, ne ise siinyala 
nebilila kamakaambila koowo ta. 
110Ikhaba nga baboonaki bandekire ise kimireko, ne shitweela busa ise singane 
naantsukhe indeekela yoowo ta. 
111Kamakaambila koowo kali she buusikha bwase biilo ni biilo, niko kali 
kumwikhoyo kwe kumwoyo kwase. 
112Ise naakhaliilewo ilala khuuloondelela indeekela yoowo, khukhwoolisila ilala 
biilo ni biilo. 

Lukoosi lweesi kamakaambila k'Omukasya kareera 

113Ise singana babaandu babekholisa busa ta, akhali ise ingana kamakaambila 
koowo. 
114Iwe niye ingabo yase naluundi iwe niye uwuniinda ise, ise ndi ni kumwiyikino 
mu lomo yoowo. 
115Inywe baboonaki ni muundurewo mutsye, nio ise inyalise khuuloondelela 
kamakaambila ka Wele wase isi ise nisaaya. 
116Khuuloondekhana ni byeesi iwe wasuubisa, uri nio ise imbe umulamu, 
n'umbe ise buyeeti bwoowo, nio ise indekhe khuwaambibwa kamaŋaanyu mu 
mwiyikino kwase ta. 
117N'uniinde ise khuuba umulamu, nio ise inyalise khufuna buwonesi, nio ise 
inyalise khukhwiisa lukoosi mu indeekela yoowo. 
118Abo babaanyukanyuka baarura khu makaambila koowo, iwe s'ubakana ta; 
khulwekhuuba bali be tsimbomelo naluundi bali be bubeeyi. 
119Abo babaali baboonaki mu shibala muno, iwe ubayila khuuba busa nga 
shishiindu shikhalimo kumukaso ta, ni nashiryo ise ingana kamakaambila 
koowo. 
120Ise inikina busa khulwe khukhurya iwe, naluundi ise niisa lukoosi musaambo 
isi iwe ukhalamo kimisaango. 

Khuuloondelela kamakaambila k'Omukasya 

121Ise ikhola bya ŋali naluundi byeesi iwe ukana, ukhaandekha mu makhono 
kaabo babaamiinikhilisa ise ta. 

122Iwe n'uniinde ise buulayi naluundi unjeete ise umwakaanisi woowo, 
ukhalekha abo babaakhakhwisaaya iwe baamiinikhilisa ise ta. 
123Tsimoni tsase tsyaluwiliile khuumoka nga tsiliinda buwonesi khukhwaama 
isi iwe, ni khuuliindilila ndi iwe wolelese bukwalaafu bweesi iwe waanomela ise. 
124N'ukholakane n'umwakaanisi woowo khuuloondekhana ni khuukana 
khwoowo khukhuuli khuukali, uryo undeekele ise kamakaambila koowo. 
125Ise ndi umwakaanisi woowo, n'unjeete ise imbe ni kamakhula, nio akile ise 
imanye indeekela yoowo. 
126O Umukasya, yino niyo imbuka iye khuukholawo shikholwa shishookesanisa, 
khulwekhuuba baafuniakile kamakaambila koowo. 
127Mu ŋali ise ingana kamakaambila koowo, khuuminyisakho ikhaba ni 
buyiindifu bwe angaaki. 
128Ni nashiryo ise inoondelela indeekela yoowo yoosi, ise singanakho bye 
bubeeyi ta. 

Kameelu ke khuuloondelela kamakaambila k'Omukasya 

129Kamakaambila koowo kali kamalayi naabi, ni nashiryo kumwoyo kwase 
kukaloondelela. 
130Ilomo yoowo ireera buwaanga, naluundi ileekela babaandu ba busheele 
khuumanya. 
131Ise ndi ni kameelu kamakali naabi, ke khukhwikoomba khuuloondelela 
kamakaambila koowo. 
132N'urekeerese likono lyase umaambile ise shiisa, nga musaambo niyo 
indweela isi ubirisamo abo babaakhwisaaya iwe. 
133N'unaangirire ise imenye khuuloondekhana ni sheesi iwe wasuubisa, nio ise 
inyalise khuuloondelela kamakaambila koowo. 
134N'umbonise ise khukhwaama isi abo babaamiinikhilisa ise, nio ise inyalise 
khuuloondelela indeekela yoowo. 
135N'umaambile ise shiisa, undeekele kamakaambila koowo. 

136Ise ndila kamasika kamakali, khulwe babaandu babaakhaloondelela 
kamakaambila koowo ta. 

Buulayi bwe kamakaambila k'Omukasya 

137O Umukasya, iwe uli umukwalaafu, naluundi iwe ukhalawo kimisaango mu 
buulayi. 
138Iwe warawo indeekela yoowo ingwalaafu naluundi ili iya ngali. 

139Ise lirima liikali limaamba, khulwekhuuba baasiku baase sibenaanayo khu 
lomo yoowo ta. 

140Kamakaambila koowo keyikinikhikha, naluundi ise umwakaanisi woowo 
ingakana. 
141Ikhaba nga ise baafwotsola naluundi baandekelesa, ise singene naantsukhe 
kamakaambila koowo ta. 
142Buukwalaafu bwoowo buli bwe biilo ni biilo, ni kamakaambila koowo kali ka 
ŋali. 
143Ikhaba nga ise ndi mu mutaambo naluundi indi ni khukhwiyembelela, ne 
kamakaambila koowo kaandeerera ise kumwikhoyo. 
144Indeekela yoowo ingwalaafu iliwo biilo ni biilo; n'undeekele ise nio inyalise 
khuuba umulamu. 

Khuuloomba buuwonesi 

145O Umukasya, ise ikhukuukuula iwe ni kamaani kaase koosi, n'untsilemo; nio 
ise inyalise khuuloondelela kamakaambila koowo. 
146Ise ikhukuukuula iwe, n'umbonise; nio ise inyalise khuuloondelela 
kamakaambila koowo. 
147Ise ninyukha mu bulili antsye mamilimili naakhukuukuula iwe nga ingana 
buyeeti, ise niyikina ilomo yoowo. 
148Ise ingona meeso, nga nambaasa khu byeesi iwe wasuubisa. 

149O Umukasya, khulwe khuukana khwoowo khukhuukhakama ta, n'uwuliilise 
likono lyase; nga niili isaambo yoowo, n'uliinde buulamu bwase. 
150Abo babaangubyeenga ise nga bali ni bitsilililwa bye bubwoonaki balikho 
beetsilila aambi naabi khulwekhuuba sibawaamba kamakaambila koowo ta. 
151Ne Umukasya iwe uli aambi ni nase, naluundi kamakaambila koowo koosi kali 
ka ŋali. 
152Khukhwaama khaale khakheene, ise naamanya khukhwaama mu 
makaambila koowo indi, iwe wakarawo uri kamale biilo ni biilo. 

Khuuloomba buyeeti 

153Iwe n'ubone kumutaambo kweesi ise ndimo, undusemo; khulwekhuuba ise 
sinaayibilila kamakaambila koowo ta. 
154Iwe n'umbotsele ise kumusaango kuno umbonese; n'uwonese buulamu 
bwase khuuloondekhana ni sheesi iwe wasuubisa. 
155Wele s'ali uwonesa babaandu baboonaki ta, khulwekhuuba nibo bayantsukha 
kamakaambila keewe. 
156O Umukasya, iwe nga uli ni shiisa shikali! Nga ni ili isaambo yoowo, n'uliinde 
buulamu bwase. 
157Baasiku baase ni naabo babaangubyeenga ise bali baakali, ne ise 
sinaayikaanatsakakho kamakaambila koowo ta. 

158Ise nga naaboone abo babaakhakhwisaaya iwe ta, bamaambisa lirima, 
khulwekhuuba sibaloondelela kamakaambila koowo ta. 
159N'ubone isaambo isi ise inganamwo kamakaambila koowo! O Umukasya, 
n'umbonese ise buulamu bwase khulwe khuukana khwoowo khukhuukhakama 
ta. 
160Kamakaambila koowo kaayitsula bwa ŋali bwonyene; na buli litweela khu 
makaambila koowo litsya khubawo biilo ni biilo. 

Khuukana kamakaambila k'Omukasya 

161Abo babaali bawuli baangubyenga ise akhali ilomo yoosi ta, ne kumwoyo 
kwase kwiisa shiriifwa shikali mu lomo yoowo. 
162Ise nikhoya khulwe kamakaambila koowo, nga umuundu unyoolile bye 
buyiindifu bukali ni ekhoya. 
163Ise singana bye bubeeyi ta, ne akhali ingana kamakaambila koowo. 

164Buli shifukhu ise ikhuruuya iwe kimiluundi kimikali naabi, khulwe 
kamakaambila koowo kamakhosefu. 
165Abo babaloondelela kamakaambila koowo, bamenya mu lukoosi lubiriirifu; 
mbaawo bukosi bubunyala bwaabakwakho ta. 
166O Umukasya, ise niyikina buwonesi bubwaama isi iwe; ise inoondelela 
kamakaambila koowo. 
167Ise inoondelela kamakaambila koowo, naluundi ise ingakana naabi. 

168Ise inondelela kamakaambila koowo ni byeesi iwe wasuubisa, khulwekhuuba 
iwe wamanya isaambo yoosi isi ise nibirisamo. 

Khuuloomba buyeeti 

169O Umukasya, khali khuuloomba khwase khwoolile isi iwe uli; n'undeekele ise 
khuuloondekhana ni lomo yoowo. 
170Khayo khuuloomba khwase khwoole isi iwe uli; n'umbonese ise 
khuuloondekhana ni kamakaambila koowo. 
171Khulwekhuuba iwe undeekela ise kamakaambila koowo, kane ise ikhuruuye 
iwe. 
172Kane ise niimbe kamakaambila koowo nga uwiimba kumweenya, 
khulwekhuuba kamakaambila koowo koosi kali ka ŋali. 
173N'ube mwirekefu khukhuunjeeta ise, khulwekhuuba ise naakhalilewo 
khuuloondelela kamakaambila koowo. 
174O Umukasya, buulamu bwase bwaaliindiliile buwonesi khukhwaama isi iwe; 
naluundi kumwikhoyo kwase kuli mu khuuloondelela kamakaambila koowo. 
175N'umbe ise buulamu buulayi, nio ikhuruuye iwe, naluundi khayo 
kamakaambila koowo kabe niko kanjeeta ise. 

176N'umeentse ise ungobose, khulwekhuuba indi busa nga lisheese lilikoraanile. 
N'ungobose khulwekhuuba ise sinaayibilila kamakaambila koowo ta. 

Tsizabuli 120 

Khuuloomba buyeeti khukhwaama isi Umukasya 

1Ise nga ndi mu mutaambo, inoomba isi Umukasya, ndi anjeete, nga inoma ndi, 
2“O Umukasya, n'umbonese ise khukhwaama khu baandu babaakanikha bye 
bubeeyi naluundi babetsuba bibikhalimo ta.” 
3Shitaambiso shiina shishibaakhila inywe babaandu babaakanikha bye bubeeyi? 

4Kumukheemba kweenywe kwaakhiile khuuba khuubalasa inywe ni buyiingo 
bubwooki ni khuuboosha ni kumulilo kukwiseŋeeŋile. 
5Kumutaambo kwase kuli busa nga umuundu umumuli umenya i Mesheki, nga 
umenya mu weema tsye Kedari. 
6Ise naamalile imbuka ingali nga imenya mu baandu babaakhakana lukoosi ta. 

7Ise mu buulamu bwase ingana lukoosi, ne uri ishikanikhakho, nibo 
baakhaandisa khulwekhuuba nibo sheesi bakana shili busoolo. 

Tsizabuli 121 

Wele niye ukhutseeta ifwe 

1Ise ninyusa tsimoni tsase naalola mu ngoongo! Nereeba ndi, buyeeti bwase 
kane bwaame waheena? 
2Buyeeti bwase kane bwaame isi Umukasya, uwabuumba likulu ni shibala. 

3Umukasya niye singene akhulekhe ukwe mu bukosi taawe, umuliindi woowo 
niye s'akona liilo ta. 
4Khulwekhuuba uyo utseeta Isiraeli s'awungukhila namwe s'akona liilo ta. 

5Umukasya niye ukhuliinda iwe, niye ali aambi ni nawe khuukhutseeta. 

6Kumuusi, inyaanga singene ikhwookhe iwe ta, ikhaba mu shilo kumweesi 
singene kukhukholekho buubi bwoosi ta. 
7Umukasya kane akhutseete iwe ulekhe khufunakho bihangafu byoosi ta. Kane 
akhubiikhe iwe bweela. 
8Umukasya kane akhutseete iwe nga niwiitsa naluundi nga n'uutsya 
khukhwaama shaleelo ni biilo ni biilo. 

Tsizabuli 122 

Buulayi bwe shiriimba Yerusalemu 

1Ise naba ni kumwikhoyo kumukali ni nawulila nga baanomela bari, “Khayo 
khutsye i Yerusalemu mu Liisaayilo Liikhulu.” 
2Ifwe ari khwengiile mu bilibwa bye shiriimba Yerusalemu, khweemikhile 
mukari. 
3Shiriimba Yerusalemu nga shili shimiliyu naluundi nga she kamaani! 

4Ibweene iyo niyo isi babaandu babesaaya Umukasya babuusanila, nga 
Umukasya n'amala khuulakila Isiraeli, khuuruuya lisiina lyeewe. 
5Ibweene iyo niyo isi bayiinga khukhwaama mu lisaaye lya Dawudi beekhala 
khu bitsoloŋo khuukhala kimisaango. 
6Khuloomba khuri khali mu Yerusalemu mubeelemo lukoosi. Ni naabo boosi 
babaakana Yerusalemu khali babeele mu lukoosi. 
7Khali ibeelewo lukoosi mukari mwe shiriimba, ni mu lubili mwoowo mwoosi, 
khali mubeelemo lukoosi. 
8Khulwe basaale baase ni bashaase, ise inoomba ndi, “Khali lukoosi lubeele 
musiiwe.” 
9Khulwe khuukana Liisaayilo Liikhulu ly'Omukasya Wele weefwe, ise inoomba 
ndi Yerusalemu khali ibeelemo lukoosi. 

Tsizabuli 123 

Khuuloomba bakhuwaambile shiisa 

1O Umukasya, ise isuta tsimoni tsyase naalola angaaki mwikulu isi iwe wikhaale. 
2Nga umuraambi ni eyikamilila khu muundu umusasula kumukheemba, ni 
nafwe khuryo khwiyikamilila khu Wele, khukhwoolisa n'akhuwaambila ifwe 
shiisa. 
3O Umukasya, khwaakhwikoontseleele n'ukhuwaambile ifwe shiisa! 
Khwaataambisibwile luukali naabi. 
4Sikhunyala khweloosela khukhwikhalilikha baasiku babeyiinga abo naluundi 
babaakhenaanayo abo ta, baakhukubyengile ifwe naabi. 

Tsizabuli 124 

Wele atseeta babaandu beewe 

1Iba nga Umukasya ukhaakhutimiilila ifwe, waaba khu luwaande lweefwe, 
Khayo ba Isiraeli beelemo ari! 
2“Umukasya alekha khukhutimiilila ifwe, waaba khu luwaande lweefwe, nga 
baasiku ni baakhwibwakala ifwe, 
3khali ifwe fweesi baakhumalawo, khulwekhuuba baaba ni lirima lye kamaani 
naabi. 

4Khali baasiku baakhumila ifwe busa nga kameetsi kaketsuule ni kamila 
bibiindu, khali ifwe baakhusambakilila busa aasi. 
5Khali baasiku baakhufuntsakilila ifwe busa bakhumila nga kameetsi kaketsuule 
ni kamila bibiindu.” 
6Ari khayo ifwe khuruuye Umukasya! Niye uwakhutseeta ifwe khukhwaama 
khu baasiku abe babaali busa nga tsisolo. 
7Khwawonela afwiiti ari nga khanywiinywi khakhaasabula kumureko khaatsya. 

8Buyeeti bweefwe bwaama isi Umukasya, uwabuumba liikulu ni shiibala. 

Tsizabuli 125 

Wele atseeta babaandu beewe 

1Babaandu boosi babeyikina Umukasya bali busa nga lukiingi Sayuuni, lweesi 
umuundu yeesi akhanyala waatengaasa namwe waalusyeenda ta. 
2Nga tsingiingi ni tsibotookheleele Yerusalemu khuushitseeta, aryo naye 
Umukasya atseeta babaandu beewe, khukhwaama khu bukosi, shaleelo ni biilo 
byoosi. 
3Umukasya singane afukiilise baboonaki bekele baawuli be babaandu beewe ta, 
khulwekhuuba shino shinyala shaakila babaandu baalayi nabo beyika 
khuukhola bye bubwoonaki. 
4O Umukasya, babaandu babaali baalayi, iwe n'ubakholele bibiindu biilayi; ni 
naabo babaali bakhosefu mu myoyo kyaabwe. 
5Ne abo babaakhola bibiindu bye bubwoonaki, Umukasya kane abaweele 
shitaambiso atweela ni baboonaki. Khali lukoosi lubeele mu Isiraeli. 

Tsizabuli 126 

Khuuloomba Wele amuse Isiraeli 

1Isi Umukasya aakhwisilayo ifwe i Yerusalemu khukhwaama mu bubowe, 
khwafwaana busa nga babaali mu marooro. 
2Nio waakila ifwe khwetsusibwa ni kumwikhoyo, naluundi khweemba 
kimyeenya kye kumwikhoyo. Kila kamanaambo kakaandi kaloma kari, 
“Umukasya waakholeele babaandu beewe bibiindu bye kamakaanga.” 
3Ni nashiryo ifwe khwasangaala khulwekhuuba abe ilala Umukasya 
waakhukholeele ifwe bye kamakaanga. 
4N'ukhukobosele ifwe shiriifwa sheesi khwaba ni nasho amataayi, khube busa 
nga tsiintsitsi tsye mu mubiimbi. 
5Khayo abo babaamiitsa biilyo nga bali mu masika, babe ni kumwikhoyo nga 
bakyesa. 

6Abo babaalila kamasika nga batsya khumiitsa biilyo, lwanyuma bakobole ingo 
nga bali ni kumwikhoyo, nga baasutile likyesa lyaabwe. 

Tsizabuli 127 

Khuuloomba khwe khuuwonesebwa 

1Akhali nga Umukasya umweene wombakhile shishoombakhe, abo 
babashoombekha bamala busa imbuka! Akhali nga Umukasya umweene 
waabeele umuliindi we shiriimba, uyo ushiliinda akhekhala meeso nga aliinda, 
aba amala busa imbuka yeewe. 
2Khukhwinyukha mu lilo nga ashiili amali khuukhalabana naluundi khuutsya 
khukona nga imbuka yaabirire mbaamo kumukaso ta! Wele umweene enaanayo 
isi babaandu beewe ikhaba nga balikho bakona lilo. 
3Lisaaye lili ikhabi khukhwaama isi Umukasya; khuusaala babaana shili busa 
shiwaanwa khukhwaama isi niye. 
4Umuundu khuusaala babaana nga ashiili muhele shimuyeeta, khulwekhuuba 
nibo babaamutikiya nga woolile mu makheengo. 
5Umuundu uuli ni babaana baakali aba ali n'ikhabi, khulwekhuuba nga baasiku 
baamwibinile babaana beewe bamutseeta. 

Tsizabuli 128 

Tsikhabi khukhwaama isi Wele 

1Uyo yeesi uwisaaya Umukasya, naluundi uloondelela kamakaambila 
k'Omukasya, ali n'ikhabi. 
2Buuraambi bweesi ukhola kane bukhwaamilemo kamafuurisa kamalayi mu 
buulamu bwoowo; uliba umusangaafu, naluundi uliba buulayi mu buulamu 
bwoowo. 
3Umukelema woowo aliba ni lisaaye liikali nga kumusabibu kukwaana 
bibyaamo; babaana muungo mwoowo baliba baakali khukhwibotokhelela 
shikabilo shoowo. 
4Ilala musaambo yino, Umukasya aliwa tsikhabi uyo yeesi uloondelela 
kamakaambila keewe. 
5Khali Umukasya uumenya i Sayuuni mu Liisaayilo Liikhulu, akhuweele iwe 
tsikhabi! Khali umenyilewo imbuka indeeyi nio nawe ukabanana khu buyiindifu 
bwa Yerusalemu. 
6Khali umenyilewo woolisa khuuwaamba khu baana be bisoni byoowo. Khali 
lukoosi lubeele mu Isiraeli. 

Tsizabuli 129 

Khuuloomba isi Wele khulwe baasiku 

1Khayo ba Isiraeli balome bari, “Khukhwaama nga Isiraeli yarakikha nga 
linaambo, baasiku bakhubonabonesa ifwe naabi. 
2Khukhwaama nga Isiraeli yarakikha nga linaambo, baasiku bakhubonabonesa 
ifwe naabi, ne shitweela busa bashiili khukhufuura ifwe ta.” 
3Kamakoontso ketsuule khu mukoongo, khulwe kimisariti kyaabwe 
khukhukhupa ifwe. 
4Umukasya ali Umukhosefu, wakhuwonesele ifwe khukhwaama mu 
khumiinilisibwa khwe baboonaki. 
5Khayo abo boosi babaabiyila Yerusalemu bafuuribwe mu busoolo, babatimise 
beeleyo iwaabwe. 
6Khali babeele busa nga lunyaasi luluutsowa khu ntsu khu ngaaki, lulunialilawo 
abweene ni abweene nga nio lwaarurire. 
7Babaandu babaakyesa biilimwa sibanyala baakyesa bunyaasi ubwo 
baabubowamo bisusutsu ta. 
8Ni nashiryo, mbaawo babesanwa babaakane babaakheese nga babira balome 
bari, “Lukoosi lw'Omukasya lube khusiinywe” ta. Khuubawa lukoosi mu lisiina 
ly'Omukasya. 

Tsizabuli 130 

Khuuloomba khw'omwoonaki 

1Khulwe ingunyi ingali isi ise ndimo, ise nakhwilootsela iwe Mukasya! 
2O Umukasya, rekeeresa kamalilo kaase! Reka khukhuru khwoowo urekeerese 
likono lye khuuloomba khwase. 
3O Umukasya, iwe uba nga ubala naluundi washebulila bibyoonako byeefwe, 
khali naanu uwona iwe khuumukhalila kumusaango? 
4Ne akhali indi iwe busheele uli mwirekefu khukhwiyakhila, ni khulwe 
shisheene isho, ifwe khukhwisaaya iwe. 
5Bulamu bwase buliindiilila Umukasya nga buli ni kameelu kamakali, nga ise ndi 
ni kumwiyikino mu lomo yeewe. 
6Khulwe kameelu ise nikhala naakhuliindiilila iwe, khuuminyisakho 
umusilikhale uwibuula mu shilo, ni ekhala nga waaliindile busa ari kumutishinyi 
kwoola liina. 
7Inywe ba Isiraeli ni mure khukhwiyikina khweenywe mu Mukasya, 
khulwekhuuba niye ali ni shiisa shikali, naluundi niye ali ni bunyala bwe 
khuubawonesa. 

8 Naluundi Umukasya akhaawonese ba Isiraeli khukhwaama mu byoonako 
byaabwe byoosi. 

Tsizabuli 131 

Khuuloomba khukhwookesanisa buwolu 

1O Umukasya, ise siindi umuundu uwiniinisa angaaki ta, namwe ise siindi 
umuundu ulekelesa babaandu babaandi ta. Ise siimalila kamaani kaase khu 
biindu byeesi ikhanyala khuukhola ta. 
2Ne akhali ise ndi mu lukoosi, byeesi ise ndi ni nabyo biimala buulayi, nga 
umwaana uwe khwibeele n'aba khu bikele bya maayi weewe. 
3Ba Isiraeli inywe ni mwiyikine Umukasya, khukhwaama ari ni khukhwoolesa 
biilo ni biilo. 

Tsizabuli 132 

Kumweenya kwe khuuruuya Liisaayilo Liikhulu 

1O Umukasya, iwe n'ushebulile bihangafu byeesi Dawudi aabiramo, 
umuwaambile shiisa. 
2O Umukasya shebulila isho sheesi Dawudi aasuubisa, nga ni etsubila mu moni 
tsya Wele wa Isiraeli uuli ni kamaani ari, 
3“Ise singene intsye ingo, namwe ningile mu bulili bwase khuukona liilo ta; 

4Singene intsye khuuwola namwe khuukona ta, 

5khukhwoolisa nga naanyoolile shifwo she khuubiikhamo Isanduuku iye 
Indakaano y'Omukasya, niye uuli Wele wa Yakobo.” 
6 Nga khuli mu Beselehemu khwawulila biibiwaamba khu sanduuku iye 
Indakaano, ni khwatsya, khwakinyoola nga ili aambi ni Yaali. 
7Ifwe khwaloma khuri, “Khakhutsye khwingile mu ntsu ya Wele, khakhwisaayile 
aasi e bikele bye shitsoloŋo she buwuli bweewe.” 
8O Umukasya, yinyukha wiitse wingile mu Lisaayilo lyoowo Likhulu, umenye 
mubweene umwo, iwe wamweene atweela ni Isanduuku iye Indakaano, nga 
niyo khaabonelo khe bunyala bwoowo. 
9Khali basaayi boowo bakholile byeesi iwe ukana nga shikwaaro she 
bukwalaafu, khayo babaandu babaloondelela byeesi iwe uloma besutake 
khulwe kumwikhoyo. 
10O Umukasya, khulwe shisuubiso sheesi iwe wakholela umwakaanisi woowo 
Dawudi; ari iwe ukhaantsukha umubiite woowo ta. 

11 Umukasya etsuba nga akholela Dawudi shisuubiso, nga aloma ari, 
s'alimwaantsukha ta, nga shisuubiso ni shiloma shiri; “Ise Umukasya, indibukula 
mutweela khu be munda yoowo, ekele niye umuwuli, nga ali umusikha woowo. 
12Noola abo boosi babaali basikha boowo bawaamba kamakaambila kaase nga 
ise ni imbaleekela, akhaba babetsukhulu beewe baliba bayiinga biilo ni biilo.” 
13Khulwekhuuba Umukasya waamalile khuurobora Sayuuni, nga umweene 
ekoomba ari nisho shibe muungo mweewe mweesi amenya. 
14Umukasya aloma ari, “Shino shili shiifwo shase she khuumenyamo biilo ni 
biilo; kane ise imenye ano, khulwekhuuba samweene naakanile indyo. 
15Ise ikhaawe Sayuuni tsikhabi nio inyalise khuufuna bibiindu byoosi biilayi; 
abo babaali bataambi ise indi bafuumulila biilyo biilayi. 
16Basaayi be mu Sayuuni ise indibawa buwonesi; ni babaandu baase 
babaamenyamo baliisutaka khulwe kumwikhoyo. 
17 Ise ndikalusa mutweela khu be munda iya Dawudi, khuuba umuyiinga uwe 
kamaani; umubiite wase ise naamala khaale khumuŋoonaŋoonela buulamu 
bubukhawawo ta, buli busa nga itaala ikhasima ta. 
18Baasiku beewe boosi ise ndibaminiangula, ne lihabi lye khu murwe kweewe, 
lilirama nga limulikhamulikha.” 

Tsizabuli 133 

Khuuruuya butweela bwe balebe 

1Nga shili shilayi, nga shili she lisuno be bulebe khuumenya mu butweela! 
2Butweela buno busibiilisa buulayi nga kamafura ke kumusabibu keesi batsukha 
khu murwe kwa Aroni, nga bamubiita khuuba umusaayi. Kasibiilisa buulayi nga 
ni kamiryookha khukhwaama khu murwe kweewe, keekha khu bunwaanwa, 
keloosela keekha khu shikwaaro she mu mabeka mweewe. 
3Butweela buno buli nga liime lye khu njiinji tsyeesi balaanga bari Kelumoni, 
butweela buli nga liime liisiro lye khu njiinji tsye mu Sayuuni khulwekhuuba mu 
Yerusalemu ibweene iyo, niyo isi Umukasya aasuubisa khuubaweela tsikhabi, ni 
bulamu bubukhawawo ta. 

Tsizabuli 134 

Khuukhupilisa babaandu khuuruuya Umukasya 

1Ni mwiitse muruuye Umukasya, inywe babaakaanisi b'Omukasya mweesi, 
inywe mweesi mumwakaanisa mu Liisaayilo Liikhulu ly'Omukasya, kumuusi ni 
mu shilo. 
2Ni mwinyuse kamakono keenywe angaaki nga muloombela mu Liisaayilo 
Liikhulu, naluundi nimuruuye Umukasya. 

3Khayo Umukasya, uwabuumba likulu ni shibala, naluundi umenya mu Sayuuni, 
abawe inywe tsikhabi. 

Tsizabuli 135 

Kumweenya kwe khuuruuya Wele 

1Ruuya Umukasya! Ruuya lisiina ly'Omukasya, inywe babaali babaakaanisi 
b'Omukasya, ni mumuruuye! 
2Inywe babaali babaakaanisi mu ntsu y'Omukasya, inywe mumuuli mu 
Liisaayilo Liikhulu ly'Omukasya, ni mumuruuye. 
3Ni muruuye Umukasya, khulwekhuuba Umukasya ali umulayi naabi; ni 
mwiimbe kimyeenya nga muruuya Umukasya, khulwekhuuba shili shilayi 
khuumuruuya. 
4Khulwekhuuba Umukasya umweene waamala khaale khukhwiroborera 
babaandu be inda ya Yakobo, waamala khuurobora babaandu ba Isiraeli khuuba 
shishiindu shisheewe umweene. 
5Khulwekhuuba ise naamanya ndi Umukasya ali umukhulu naabi, naluundi ise 
naamanya indi Umukasya ali uwe angaaki khuuminyisa ba wele boosi. 
6Mwikulu ni khu shibala, ikhaba aasi abweene mu nyaantsa, Umukasya akhola 
shoosi sheesi akana. 
7Umukasya niye ureera kamafuumbi nga akaamisa aleeyi abweene, niye ureera 
luheni nga ifula ilikho ikhupa, naluundi niye ureera ikhuungu nga akyaamisa isi 
umweene amanyile. 
8Mu Misiri, Umukasya niye uweera babaana baabwe baakiboole, ni bikiboole 
bye bibyaayo byaabwe. 
9Ba Misiri, nga mwabeene mweboonelekho, Umukasya aakhola bye 
kamakaanga ni biibiyaangisa, nga abikhola khulwe khuutsiinisa umuyiinga uwa 
Misiri ni naabo babaaba mu buwuli ni naye. 
10Umukasya onakisa kamanaambo kamakali naluundi weera bayiinga baakali, 

11nga nimwo mumuuli Sihoni, umuyiinga uwe babaandu ba Amori, weera ni 
Ogo, umuyiinga we Bashani, wawula ni bayiinga boosi babaaba mu Kanani. 
12Umukasya waabukula liloba lyaabwe waalikabila babaandu beewe ba Isiraeli 
nga kumukabo kwaabwe. 
13Umukasya, lubuyi lwoowo silulyakama ta; kimiboolo ni kimiboolo kye 
babaandu kili khuukanikha khwiiwe ni byeesi ukhola. 
14Umukasya aliitseeta babaandu beewe; naluundi awaambile shiisa abo babaali 
babaakaanisi beewe. 
15 Ba wele beesi kamanaambo kakaandi kesaaya bali busa bibiindu byeesi 
babuumba ni kamakhono kaabwe, bali busa ifeeza ni zaabu. 

16Ikhaba nga babarakho kiminwa, ne sibanyala khuukanikha ta, balikho tsimoni 
ne sibanyala khubona ta. 
17Ikhaba nga balikho kamaru ne sibawulila ta, naluundi sibalimo buulamu 
bwoosi ta. 
18Abo boosi babaabuumba ba wele abo, nabo balishuukha bataambemo 
buulamu nga ba wele abo. 
19Inywe ba Isiraeli mweesi ni muruuye Umukasya, Inywe basaayi be inda iya 
Aroni, ni muruuye Umukasya! 
20Inywe babaakaanisi be mu Liisaayilo Liikhulu, be nda iya Levi, ni muruuye 
Umukasya. Inywe mweesi babesaaya Umukasya, ni muruuye Umukasya. 
21Sayuuni yoosi khayo iruuye Umukasya, uli ingo weewe, mu Yerusalemu. 

Tsizabuli 136 

Khuukana khukhwaama isi Wele 

1 Ruuya Umukasya khulwekhuuba ali umulayi; khuukana khweewe 
khukhakama ta, khuliwo biilo ni biilo. 
2Wele ali uwe angaaki naabi; ba wele babaaramire sibali be angaaki ta, 
khuukana khweewe khukhuukhakama ta, khuliwo biilo ni biilo. 
3Ruuya Umuyiinga uwe bayiinga, khuukana khweewe khukhuukhakama ta, 
khuliwo biilo ni biilo. 
4Niye yenyene ukhola bibiindu biibiyaangisa, khuukana khweewe 
khukhuukhakama ta, khuliwo biilo ni biilo. 
5 Khulwe kamaani keewe niye uwabuumba likulu, khuukana khweewe 
khukhuukhakama ta, khuliwo biilo ni biilo. 
6 Niye uwabuumba shibala waashikhasa khu meetsi, khuukana khweewe 
khukhuukhakama ta, khuliwo biilo ni biilo. 
7 Niye uwabuumba inyaanga ni kumweesi, khuukana khweewe 
khukhuukhakama ta, khuliwo biilo ni biilo. 
8Aabuumba inyaanga khumulikha kumuusi, khuukana khweewe 
khukhuukhakama ta, khuliwo biilo ni biilo. 
9Waabuumba kumweesi khumulikha mu shilo, khuukana khweewe 
khukhuukhakama ta, khuliwo biilo ni biilo. 
10 Niye uwaakila buli shishasaalikha nga shiikiboole mu Misiri khuufwa, 
khuukana khweewe khukhuukhakama ta, khuliwo biilo ni biilo. 
11 Niye uwamusa ba Isiraeli khukhwaama i Misiri, khuukana khweewe 
khukhuukhakama ta, khuliwo biilo ni biilo. 

12Akhola shino nga okesanisa kamaani keewe kamakali, khuukana khweewe 
khukhuukhakama ta, khuliwo biilo ni biilo. 
13 Niye uwawukhanisamo inyaantsa Imbesemu, nga abuumbamo intsila, 
khuukana khweewe khukhuukhakama ta, khuliwo biilo ni biilo. 
14Kila araangirira ba Isiraeli khuubiriramo, khuukana khweewe 
khukhuukhakama ta, khuliwo biilo ni biilo. 
15Ne aafuura Faraawo umuyiinga wa Misiri, ni kameetsi kaamila liiye lyeewe, 
khuukana khweewe khukhuukhakama ta, khuliwo biilo ni biilo. 
16Niye uwabaraangirira waababirisa mu mubiimbi, khuukana khweewe 
khukhuukhakama ta, khuliwo biilo ni biilo. 
17Niye uwafuura bayiinga be kamaani boosi mu busoolo, khuukana khweewe 
khukhuukhakama ta, khuliwo biilo ni biilo. 
18Waakhoonya bayiinga babaamanyikhaane, khuukana khweewe 
khukhuukhakama ta, khuliwo biilo ni biilo. 
19 Waakhoonya Sihoni, umuyiinga uwe ba Amori, khuukana khweewe 
khukhuukhakama ta, khuliwo biilo ni biilo. 
20 Waakhoonya ni Ogo, umuyiinga uwe ba Bashani, khuukana khweewe 
khukhuukhakama ta, khuliwo biilo ni biilo. 
21Shibala shaabwe waashiwa ba babaandu beewe, khuukana khweewe 
khukhuukhakama ta, khuliwo biilo ni biilo. 
22Waashiwa babaandu beewe babaamwisaaya, Isiraeli khuukana khweewe 
khukhuukhakama ta, khuliwo biilo ni biilo. 
23Niye uwakhuyeeta ifwe, nga isi baasiku beefwe bakhufuurira kamaani mu 
busoolo, khuukana khweewe khukhuukhakama ta, khuliwo biilo ni biilo. 
24Waakhuwonesa ifwe khukhwaama mu meeno ke baasiku beefwe, khuukana 
khweewe khukhuukhakama ta, khuliwo biilo ni biilo. 
25Niye uwa babaandu boosi biilyo, khuukana khweewe khukhuukhakama ta, 
khuliwo biilo ni biilo. 
26Ruuya Wele umenya mwikulu, khuukana khweewe khukhuukhakama ta, 
khuliwo biilo ni biilo. 

Tsizabuli 137 

Khuulila khwe ba Isiraeli 

1Ifwe ni khwaba khu ndulo khwe tsintsitsi tsye mu shibala Babulooni, 
khwekhala aasi, ne ni kwashebulila Yerusalemu, kumutaambo kwakhuwaamba 
khwaalila kamasika. 
2Khwasuunga biyilili byeefwe khu bisaala, khwekaana khuubiraambisa. 

3Khulwekhuuba abe abo babaakhuwaambile khuukhuyila nga baabowe, balikho 
bakhutsekhelela ifwe nga baloma bari, “Ni mukhwimbilekho kimyeenya kya 
Sayuuni, mukhusangaasemo!” 
4Ifwe khunyala khuryeena khweemba kimyeenya kikiruuya Umukasya, nga 
khuli khu liloba lilikhali lilyeefwe ta? 
5Yerusalemu, abe noola ise namala naakhwibilila iwe, khayo kumukhono kwase 
kumulayi kukataale. 
6Noola ise nebilila Yerusalemu, khayo lulimi lwase lwiwaambe mukhanwa mu 
ngaaki, indekhe khunyalisa khwiimba luundi ta. 
7Mukasya weefwe, iwe n'uwe babaandu be mu Edomu shitaambiso! 
Khulwekhuuba khu shifukhu khweesi baasiku bebwakalilamo Yerusalemu, nibo 
baayokesela angaaki nga baloma bari, “Malawo shiriimba isho, shimalewo! Ni 
mu shisisakulile ilala khukhwoola khu musiingi kwasho!” 
8 Inywe babaandu be mu Babulooni mutsya khuhela, mutsya khuhela! Uyo yeesi 
ukane abawe inywe shitaambiso khulweebyo byeesi mwakhukhola ifwe, ise 
imuloombela ikhabi khukhwaama isi Umukasya. 
9Khali uyo yeesi uwaamba babaana beenywe waabakhupa khu lwaanda, 
Umukasya amuweele ikhabi. 

Tsizabuli 138 

Khuuloomba khwe khuusiima 

1O Umukasya, ni kumwoyo kwase kwoosi, ise ikhusiima iwe; mu moni tsye 
bamalayika ise niimba nga ikhuruuya iwe. 
2Ise nisaayila mu Lisaayilo lyoowo Likhulu, naluundi nakhuruuya khulwe 
khuukana khwoowo ni khulwe bubweela bwoowo. Khulwekhuuba lisiina 
lyoowo ni lomo yoowo bili bye angaaki khuuminyisa buli shiindu shoosi. 
3Khu shifukhu khweesi ise nakhuloombelakho, iwe waamba ise sheesi nakana, 
naluundi iwe wantsisyamo mu mwoyo kwase kamaani. 
4O Umukasya, bayiinga be khu shibala boosi kane bakhuruuye iwe; 
khulwekhuuba bilomo byeesi iwe waloma. 
5Naluundi kane beembe kimyeenya nga bakhuruuya iwe, O Umukasya, khulwe 
shiriifwa shoowo she angaaki. 
6Khulwekhuuba ikhaba nga iwe uli angaaki efwe fweesitsana, ne iwe winaanayo 
khu bataambi, ne abo babeniinisa angaaki iwe ubemenielesa. 
7Abe ikhaba nga bihangafu byaantsibotookheleele ise, ne iwe utseeta buulamu 
bwase khukhwaama khu baasiku baase. Iwe uraambisa kamaani koowo, 
waambonesa ise khukhwaama khu baasiku baase. 



1254 

 

 
Ibayibuli Ingwalaafu 

© 2016 Bible Society of Uganda. 
  

 

 

8O Umukasya, ise naamanyile ndi iwe kane wolelese sheesi waanomela ise. 
Khuukana khwoowo sikhwakama ta. O Umukasya, ukhakhwaantsukha ifwe ta; 
khuli babaandu boowo. 

Tsizabuli 139 

Wele ali buli aandu, waamanya buli shiindu 

1Umukasya, iwe waayisheenga mu mwoyo kwase, waamanya ibyo byoosi 
bibiimaamba khusiise. 
2Iwe umanya oba ise nekhaale aasi, namwe oba neemikhile khu ngaaki. Iwe uli 
mwikulu ne ufuumbula bibyambaaso byase. 
3Iwe waamanya oba ise indi mu lukyeendo namwe naakonile aasi, naluundi iwe 
waamanya intsibirisa yase. 
4O Umukasya, ikhaaba nga ise ishiili khuloma ni ilomo ta, iwe uba waakimanyile 
khaale. 
5Iwe uraambisa kamaani koowo waantsibotokhelela khu buli luwaande. 

6Kamakhula nga kakoowo ako kali ke angaaki naabi; kali ke angaaki naabi ise 
siinyala naakoolakho ta. 
7Ne waheena isi ise inyala naatsya, isi iwe ukhali ta? Namwe iliwo isi ise inyala 
naatsya nio naakhwibisa khusi iwe? 
8Ise ni inoma ndi iniine mwikulu mu ngaaki, iyo iwe uliyo! Abe naakhalima aasi 
neekha imakoombe, akhaba iyo iwe uliyo. 
9Abe naakhapaamburukha naakhalisa inyaantsa, naatsya ibwaamanyaanga 
namwe ibukwanyaanga, 
10akhaba ibweene iyo, kamaani koowo kaliyo, niko kakanaangirira naluundi 
niko kakaaniinda ise. 
11Namwe abe ni noma ndi, “Khayo niibise mu shiilima, akhali buwaanga bwoosi 
ta,” 
12ikhaba shishiilima khusiiwe seshili shishiilima ta. Shiilo shaakhoselela busa 
nga kumuusi; isi iwe shishiilima ni buwaanga bili shitweela busa. 
13Khulwekhuuba iwe niye uwabuumba buli shisiintsa she kumubili kwase, iwe 
niye uwamuumba ise waanda mu nda ya maayi wase. 
14Ise ikhuruuya iwe naabi khulwekhuuba isaambo isi iwe waamumbamo ise ili 
iye angaaki naluundi yiyaangisa. Bikholwa byoowo bili bye angaaki naabi! Iwe 
waayiimanya ise buulayi naabi. 
15Mbaawo shishimaamba khusiise sheesi iwe ukhamanya ta. Ise nabuumbibwila 
mu shimoonyo, nareerebwa atweela mu nda ya maayi wase, ikhaba nga ise naba 
ntsowa mu shimoonyo, ne iwe waamanya uli indiwo. 

16Ne iwe waambona ise nga ishiili na khubuumbibwa ta. Ikhaba nga ise ishiili 
khusaalikha ta, ne biifukhu byeesi abe ise ntsya khumenya khu shibala, abe 
ikhaba nga bishiili khurakikha ta, byaba byaaronebwa mu shitabo shoowo. 
17O Wele, bibyambaaso byoowo nga bili bye angaaki! Bibyambaaso byoowo nga 
bili biikali naabi! 
18Ise ni khakakho khuubala bibyambaaso byoowo, nibyo bifuurakho 
kumuyeekhe kukuuli khu ndulo khwe nyaantsa buukali! O Wele, abe ise 
naakhakona naasisimukha mu lilo, ise inyoola nga iwe ushiili ni nase. 
19Ise nikoomba ndi khali iwe wirire baboonaki boosi, naluundi utimisa 
babaandu baboonaki khuurura isi ise ndi, batsye. 
20Babaandu babaakhuminyaalila iwe akhali ilomo ta; babeniinisa angaaki 
khulwe bibyoonako byaabwe. 
21O Umukasya, ise naabiyila abo babaakhubiyila iwe. Naluundi ise singana abo 
babaakhuminyaalila iwe ta. 
22Ise simbakanakho nakhafwiiti khari ta; abo bali baasiku isi ise. 

23O Wele, iwe yimenielesa kumwoyo kwase ubone! Entselesa umanye ibyo 
byeesi ise ndikho nambaasa. 
24Ni nawe kane ubone oba iliwo she bubwoonaki shoosi musiise, ne khali 
unaangiriire umbila ise mu mukhoosi kwe biilo ni biilo. 

Tsizabuli 140 

Khuuloomba buyeeti 

1N'umbonise ise O Umukasya, khukhwaama mu makhono ke babaandu 
baboonaki; n'umbonise ise khukhwaama khu baandu be bisaayumba. 
2Baboonaki mu myoyo kyaabwe bakhola tsinengekharengekha tsye 
bibyoonako, naluundi busheele bakana naabi khurakikhawo busoolo. 
3 Tsilomo tsyeesi nibo baloma, tsili tsisongofu, tsili busa tsitsoonakisa nga 
butsiba bwe ndemu. 
4O Umukasya, iwe n'ube ingabo yase ukhiinge ise khukhwaama isi baboonaki; 
n'uwuniinde ise buulayi khulwekhuuba be bituluungu barawo kumureko bari 
ise ingwemo. 
5Babaandu babeniinisa angaaki abo, baabisile kumureko khukhuumaambilisa 
ise, bamwaatile ni kimikosi ni butiimba khu ntsila yase baarekire bari 
bamaambilise. 
6Ne ise nalomela Umukasya indi, “Iwe uli niye Wele wase; n'urekeerese khuulila 
khwase!” 
7O Mukasya, iwe niye kamaani kaase n'umbonese! Iwe niye ingabo yase mu buli 
busoolo. 

8O Umukasya, ukhafukiilisa byeesi baboonaki abo bakana khuukhola 
byaabiramo ta, khulwekhuuba isho shikila beeloosela busa ni 
khuurengekharengekha bye bubwoonaki. 
9Nibo baantsibotookheleele ise, ne iwe n'ubakhole babeene bakwe mu 
bihangafu bye bubeeyi bwaabwe. 
10Khali ubalakasilekho bunoro buboosha! Khali ubamwaatile mu kulowo 
kuuleeyi kukweene, kweesi bakhanyala baaruramo ta. 
11Ukhalekha baboonaki abo khuumenya khu shibala ta, khayo bihangafu bikwe 
khu baandu be bisayuumba abo mu khaangu naabi! 
12O Umukasya, ise naamanya nga iwe utseeta abo babaali mu mutaambo; 
naluundi iwe usoolanila umutaambi khuunyoola sheesi akana. 
13Ilala, bakhosefu bakhaaruuye lisiina lyoowo, bakhaamenye ni nawe isi iwe 
umenya. 

Tsizabuli 141 

Khuuloomba khwe angoloobe 

1O Umukasya, ise ikhukuukuula iwe; yuubakho wiitse isi ise ndi! Nga ise ndikho 
ikhukuukuula iwe, reka khukhuru khwoowo urekeerese likono lyase. 
2 Iwe n'uyile khuuloomba khwase busa nga bubaani bubuwunya buulayi, ni 
khukhwilootsa khwase nga isaayilo iye angoloobe. 
3Iwe ba umuyeeti wase nio akile ise inyalise khukhwitsiiliilisa tsilomo tsyeesi 
ise inoma. 
4Ukhaandekha ise nekoomba khuukhola bibyoonako ta; namwe naamala busa 
imbuka yase ni baboonaki, nga khukhola bibiindu biibi ta. 
5Nga ise namooyanile, khayo bakhosefu bangolole. Shili busa nga kamafura ke 
khukhwiyakha kamalayi khu murwe kwase, khayo kumurwe kwase 
kukafukiilise Khulwekhuuba khuuloomba khwase busheele khuli khukhwikiitsa 
bikholwa bye baboonaki. 
6Nga baboonaki beetsile khumala khuuwaambisibwa abo babaakhaabakhalile 
kumusaango, awo nio bashimanye bari ilomo y'Omukasya ili iya ŋali. 
7Nga luufwa ni lubaayuukha mu liloba, kamakoombe khayo kaasame kamile 
kamakuumba kaabwe kakaasalanile. 
8Ne ise noomisiile tsimoni tsyase khusiiwe, O Umukasya Wele; ise nilukhila isi 
iwe uli; ukhalekha buuleme bwantsolakho ta. 
9N'untsayilise ise indekhe khuukwa mu mireko kyeesi baboonaki bandekire ise 
ta. 
10Iwe n'unjeete ise indekhe khuwaambikha ta, nibo babeene bakwe mu mireko 
kyaabwe. 

Tsizabuli 142 

Khuuloomba buyeeti 

1O Umukasya ise ninyusa likono lyase, naakuukuula isi iwe uli, ninyusa likono 
lyase naaloomba ndi iwe umaambile ise shiisa. 
2Bibiindu biibintsiyembelesa ise byoosi imbireera isi Umukasya, bihangafu 
byase byoosi imbireera is'ali. 
3Ise ne niwulila nga naawetsekheleele kamaani, iwe niye uwunaangirira. Khu 
ntsila yase isi ise ingendelakho, baabisilekho kumureko. 
4Abe ise naakhalola ndi imbone oba naanu unyala waaba umuyeeti wase, 
mbaawo namutweela uwuntsinaanayo ta, mbaawo isi ise inyala nelukhilayo ta, 
boosi bandekhile ise seenyene. 
5O Umukasya, ise ikhuloomba iwe nga noma ndi, iwe niye isi ise nilukhilayo, iwe 
niye uuli kumukabo kwase mu shibala muno. 
6N'urekeerese khuuloomba khwase, khulwekhuuba ise naawetsekheleele 
kamaani! N'umbonise ise khukhwaama mu makhono ke babaangubyeenga ise, 
khulwekhuuba nibo bali ni kamaani kamakali khukhuuminyisa ise. 
7N'untsinyuseyo khukhwaama mu bubowe buno, nio ise inyalise khuuruuya 
lisiina lyoowo! Nio nga bakhosefu boowo baaboone bye shiisa biikali byeesi iwe 
ukholeele ise, kane batime beetse isi ise ndi. 

Tsizabuli 143 

Khuuloomba buyeeti 

1O Umukasya, n'urekeerese khuuloomba khwase, n'uwuliilise nga ise ni nilootsa. 
Khulwe shiisa shoowo ni bukwalaafu bwoowo, iwe n'untsilemo. 
2 Ise ndi umwakaanisi woowo, ukhaambotsisa ise kumusaango ta, 
khulwekhuuba mbaawo umuundu yeesi uuli umukhosefu mu moni tsyoowo ta. 
3Khulwekhuuba umusiku waantsimbiyisile ise; waakhupile ise aasi 
waminiaanguule, wamwaatile ise mu shiilima, ise nafwaana busa nga uwafwa 
naatsya i makoombe. 
4Ni nashiryo, ise kamaani kambwetsekheleele, ni kumwoyo kwase kuli 
kumwiyembelefu naabi. 
5Ise ishebulila byeesi iwe wamala khuukhola amataayi, ise nambaasa naabi khu 
bikholwa byoowo, naluundi ise nikhoyela ibyo byeesi iwe ukhola. 
6Ise isuta kamakhono kaase angaaki isi iwe uli, nga inoomba, khulwekhuuba 
buulamu bwase bukhuliindilila iwe, buli busa nga kumubiimbi ni kuliindiilila 
ifula. 

7O Umukasya, yuubakho untsilemo ise khuuloomba khwase. Ise naaweelemo 
kamaani! Iwe ukhaantsibisakho waandekha ise naaba busa nga abo babaali 
imakoombe ta. 
8Buli busheele iwe n'untsokesanise ise khuukana khwoowo, khulwekhuuba ise 
ikhwiyikina iwe. Iwe n'unaangirire ise mu byeesi ndi khuukhola, khulwekhuuba 
ise neetsile isi iwe uli nga inoomba. 
9O Umukasya, n'unjeete ise khukhwaama khu baasiku baase. Ise nelukhile 
khukhwiibisa muusiiwe. 
10Iwe uli Wele wase, ni nashiryo n'undeekele ise sheesi iwe ukana ise ikhole. 
Naluundi khayo Umwoyo woowo umulayi anaangirire ise antsolise mu 
khwibirisa khwa ŋali. 
11Khulwe buulayi bwe lisiina lyoowo, n'uwonese buulamu bwase. Khulwe 
bukwalaafu bwoowo, n'unduse ise mu bihangafu bino. 
12Khulwe khuukana khwoowo khuukali, ni woonakise baasiku baase 
ubamalewo, beere boosi bawewo, khulwekhuuba ise ndi umwakaanisi woowo. 

Tsizabuli 144 

Umuyiinga asiima Wele 

1O Umukasya, ise ikhuruuya iwe, uli niye uwuntseeta ise nga lulwaanda, iwe niye 
uwundeekela ise isaambo indaayi iye khuusoolanamo. 
2Iwe niye lulwaanda naluundi liitikiiyi lyeesi ise niibisamo, iwe niye ingabo yase 
isi ise nitseetela, iwe niye uwuntsikesile ise umuwuli uwe babaandu beesi ise 
inaangirira. 
3 O Mukasya, ne khuusiwe umuundu naye nisho shiina? Shiina kila iwe 
umwinaanakho? 
4Umuundu ali busa nga kumuukha kweesi bahela, ni buulamu bweewe buwawo 
busa maangu nga shishiniini ni shiwawo. 
5O Umukasya, n'ubayuule likulu wiitse aasi! Tiila khu ngiingi ukile tsituukhe 
lisuusi. 
6Raambisa luheni lwoowo lube nga buyiingo, nio unyalise khuusalanisa baasiku 
baase, ubatimise batsye. 
7Ni wiikhe aasi khukhwaama angaaki mwikulu, umbonese ise. Imbonese ise 
khukhwaama khu baasiku babaali ni kamaani abo, babaama mu shibala she 
babaandu babaakhamanyikhana ta; 
8abo babaakhanyala bakanikha bituufu ta, naluundi babeyikina bye bubeeyi 
byonyene. 
9Wele wase, kane ise ikhwiimbile iwe kumweenya kumushaakha, ise kane 
ikhuruuye iwe nga ikhuupila lituungu. 

10Iwe niye uwa bayiinga kamaani nio waakila bafuura mu busoolo, naluundi iwe 
wawonesa umwakaanisi woowo Dawudi. 
11N'untsilukhise ise khukhwaama isi babaandu babaakhamanyikhaane abo ta, 
umbonise ise khukhwaama mu maani kaabwe, abo babaakanikha bye bubeeyi 
byonyene, naluundi babeyikina bye bubeeyi. 
12Ifwe khuloomba khuri khali basooleli beefwe batsowele baba busa nga 
kimisaala kye kamaani; naluundi khuri khali bakhaana beefwe baamiliwu nga 
bisiindi bibiili mu lubili lw'omuyiinga. 
13Khali birara byeefwe bitsuulemo bye likesa lya buli shikuuka; khali 
kamasheese keefwe kasaalane kaba kamakali. 
14Khali buli ikhaafu isaalile imoosi! Ukhalekha shiriimba sheefwe 
baashiwaamba ta, namwe ifwe khwaayilibwa nga baabowe ta. Ikhabawo 
kumutaambo mu shiriimba sheefwe ta. 
15Bali ni tsikhabi abo babaanyoola ikhabi nga yino! Bali ni tsikhabi abo 
babesaaya Umukasya Wele! 

Tsizabuli 145 

Kumweenya kwe khuuruuya 

1Iwe Wele wase naluundi uli Umuyiinga wase, kane ise ikhuruuye iwe. Lisiina 
lyoowo kane ise ndiisemo lukoosi, biilo ni biilo. 
2Buli shifukhu ise ikhuruuya iwe, naluundi niisamo lisiina lyoowo shiriifwa. 

3O Umukasya, iwe uli umulayi naabi, naluundi shaakhiile bakhuruuye, 
khulwekhuuba iwe uli iwe angaaki naabi khuuminyisa bibiindu byoosi. 
4Buli kumuboolo kane kuboolele kukuundi bikholwa byoowo bye kamaani. 

5Kane ise nambaasatsake naabi khu bikholwa byoowo bye kamaani ni bye 
kamakaanga byoowo. 
6Buli muundu kane akanikhe khu bikholwa byoowo bibiriisa, naluundi kane ise 
imboolele kamanaambo nga iwe n'uli uwe angaaki. 
7Kane beembe kimyeenya naluundi bakuukuule isi babaandu babaandi 
bibiwaamba khu shisa shoowo she angaaki ni bukhosefu bwoowo. 
8Umukasya ali uwe shiisa naluundi eyakhila bibyoonako, ali umwikhalilikhi 
naluundi khuukana khweewe sikhwakama ta. 
9Umukasya akana buli muundu, naluundi awaambila shiisa ibyo byoosi byeesi 
niye aabuumba. 
10Bibuumbe byoowo byoosi O Umukasya, kane bikhusiime iwe, ni 
babaakhwisaaya iwe boosi kane bakhusiime iwe! 

11Boosi kane bakanikhe khu shiriifwa shishiili mu buyiinga bwoowo, ni khu 
bunyala bwoowo. 
12Nashiryo buli muundu kane amanye bibiindu bye kamaani byeesi iwe ukhola, 
ni shiriifwa shishiili mu buyiinga bwoowo. 
13Buyiinga bwoowo sibuliwawo ta, naluundi iwe uli umuwuli uwe kimiboolo ni 
kimiboolo. Umukasya ali umwiilama mu byeesi niye aloma, naluundi olelesa 
bikholwa byeewe. 
14Abo babetuya baakwa aasi, Umukasya abenyusa, ni naabo babaweelemo 
kamaani, abeesamo kamaani. 
15Buli shibuumbe khu shibala shikhwiyikina iwe, naluundi nga imbuka yoolile, 
buli shitweela ushiwa she khuulya. 
16Uraambisa kumukhono kwoowo khuubikabila, waakila buli shitweela shaaba 
nga shekurire. 
17Umukasya akhola bya ŋali mu buli shiindu, naluundi ali uwe shiisa mu buli 
byeesi akhola. 
18Umukasya atimiilila abo babaamuloomba, abo babaamuloomba ni 
khukhwiyikina. 
19Abo babaamwisaaya abawa buli sheesi bekoomba, abawa byeesi baloomba 
naluundi waabawonesa, nga baamuloombile buyeeti. 
20Umukasya enaanayo khuubo boosi babaamukana, ne baboonaki boosi 
akhaabehese bawewo. 
21Ise kane nganikhe nga mbuyila Umukasya, khayo buli muundu esaaye lisiina 
ly'Omukasya, biilo ni biilo. 

Tsizabuli 146 

Khuuruuya Wele umuwonesi 

1Ruuya Umukasya! O mwoyo kwase, ruuya Umukasya! 
2Khukhwaama ise ni ishiili umulamu, kane ise imbuyile Umukasya; kane 
buulamu bwase bwoosi bubuyile Umukasya. 
3Mukheyikina bawuli ta, namwe umuundu yeesi ta, khulwekhuuba mbaawo 
sheesi banyala bakhukholela ta. 
4Khukhwaama nga umuundu n'afwa, ne baamusiikha; byeesi 
arengekharengekha byoosi biba byaakamile. 
5Ali ni tsikhabi uyo uwiyikina Wele wa Yakobo, uyo uuli ni kumwiyikino mu 
Mukasya Wele weewe. 
6 Wele niye uwabuumba likulu ni shibala, ni inyaantsa ni neebyo byoosi 
bibiikilimo. Wele busheele olelesa sheesi asuubisa. 

7Busheele abona ari kumusaango sikufuura babaamiinikhilisibwa ta; naluundi 
niye uuwa babaali intsala biilyo. Umukasya niye ukaangulula baabowe 
waabalekhuula baatsya. 
8Umukasya niye ubimbula tsimoni tsye baabofu. Niye uwisa kamaani musi abo 
babaawetsekheleele kamaani; Umukasya akana abo babaali bakhosefu. 
9Umukasya niye uwaayisa abo babaali bakyeendani, niye utseeta baafuubi ni 
banamulekhwa; ne niye umalawo baboonaki. 
10Umukasya ali Umuyiinga uwe kimiboolo kyoosi, biilo ni biilo. Babaandu be mu 
Sayuuni, Wele weenywe ali umuyiinga. Ruuya Umukasya! 

Tsizabuli 147 

Khuuruuya Wele Umunyali uwa byoosi 

1Ruuya Umukasya, Shili shilayi khukhwiimba kimyeenya nga khuruuya Wele; ali 
uwe shiisa, naluundi shaakha khumuruuye. 
2Umukasya niye ombekha Yerusalemu buyaakha, naluundi waakobosa 
babaandu ba Isiraeli ingo luundi. 
3Niye eesa kamaani mu myoyo kyeefwe, naluundi waasilikha kamakoontso 
keefwe. 
4Niye ukhalawo buukali bwe tsinieniesi mu ngaaki, naluundi niye utsiwa 
tsyoositsana kamasiina kaatsyo. 
5Umukasya weefwe ali uwe kamaani ni bunyala bukali. Niye waamanya buli 
shiindu. 
6Umukasya ayeeta abo babaali bataambi, ne abo babaali baboonaki abakhupa 
aasi. 
7Yikhoya luukali mwiimbile Umukasya nga mumusiima, khupa biyilili nga 
mumwimbila kimyeenya. 
8Niye uwitsusa kamafuumbi mu ngaaki, naluundi niye ukila ifula yaakhupa khu 
shibala, nio waakila bunyaasi bwaatsowa khu bikiingi. 
9Niye uuwa bisolo biilyo byeesi bilya, akhaba binywiinywi bye mwirome niye 
ubiwa she khuulya. 
10Umukasya seshimusangaasa oba umuundu ali ni tsiŋwaaŋwa tsye kamaani, 
namwe oba umuundu ali ni liiye lye kamaani ta; 
11ne shishisangaasa Umukasya iba abo babaamwisaaya, abo babaali ni 
khukhwiyikina mu khukana khweewe khukhuukhawawo ta. 
12Babaandu be mu Yerusalemu, ni muruuye Umukasya! Inywe babaandu be mu 
Sayuuni, ni muruuye Wele weenywe. 

13Niye ukila buli shilibwa she shiriimba sheenywe shaaba she kamaani; 
naluundi niye uwa babaandu beenywe tsikhabi. 
14Wele niye utseeta buli lulwaakha lweenywe, nio waakila inywe mwaamenya 
mu lukoosi; naluundi niye ubawa inywe iŋaano ifuura buulayi. 
15Wele nga waarusile likaambila lyeewe, shibala shoosi shililoondelela. 

16Niye akila kamararara kaakwa ketsula khu shibala, kaashibimbilila nga 
libulaangiti; naluundi waasalanisa buunyifu khu shibala. 
17Umukasya asiindikha kamararara khu shibala keekha busa nga bubaale 
bufwiiti. Naanu unyala wekhaliilikha buunyifu ubwo? 
18Umukasya alakila busa, kamararara kaayengukha, naluundi uli imbewo 
iwuutsa, kameetsi kaarakikha khukhwiikha. 
19Umukasya kamakaambila keewe ni khuuleekela khweewe abiwa lisaaye lya 
Yakobo, nilyo linaambo lya Isiraeli. 
20Mbaawo linaambo liliindi lyeesi Umukasya awa kamakaambila keewe ta. 
Babaaramile sibaamanya kamakaambila keewe ta. Ruuya Umukasya. 

Tsizabuli 148 

Kumulaanga kwe khuuruuya Umukasya 

1Ruuya Umukasya! Ruuya Umukasya inywe babaali mwikulu! Ni nanywe babaali 
angaaki ni muruuye Umukasya. 
2Inywe bamalayika beewe mweesi, ni mumuruuye! Inywe bibuumbe bye 
mwikulu mweesi, ni mumuruuye! 
3Inyaanga ni kumweesi, ni muruuye Umukasya, inywe tsinieniesi mweesi, ni 
muruuye Umukasya. 
4Likulu, ruuya Umukasya, ni kameetsi kakaali angaaki we likulu, ruuya 
Umukasya. 
5Khayo bibiindu byoosi biruuye Umukasya! Khulwekhuuba niye uwarusa 
likaambila nio waakila byabuumbibwa. 
6Niye aabibuumba ari bimenyewo biilo ni biilo; naluundi mbaawo khu byeesi 
niye aabuumba, shishinyala shashuukhakho ta. 
7Bibuumbe bibimenya khu shibala byoosi, ni muruuye Umukasya, ikhaba bisolo 
bye mu meetsi mweesi, ruuya Umukasya. 
8Kumulilo, kamararara ni bunyifu, ikhaba ikhuungu iwuutsa ni kamaani, ruuya 
Umukasya. 
9Tsingoongo tsyoosi ni bikiingi byoosi, bisaala byeesi babutakho bye khuulya ni 
kimisaala kye kamaani, ruuya Umukasya. 

10Tsisolo tse mwiirome ni bibyaayo bye aango mweesi, bisolo biibikhuruurira 
aasi ni n'ebyo biibipamburukha, ruuya Umukasya. 
11Bayiinga ni babaandu be khu shibala mweesi, baaraangilisi ni baawuli mweesi, 
ruuya Umukasya. 
12Inywe basaani ni bakhasi mweesi, baahele ni babahangaale mu miiko, yiitsa 
muruuye Umukasya. 
13Khayo buli shibuumbe shiruuye lisiina ly'Omukasya! Khulwekhuuba niye 
yenyene isi khwaakhiile khuruuya! Shiriifwa sheewe shili she angaaki 
khuuminyisakho likulu ni shiibala. 
14Niye waakalusile babaandu beewe khuuba be kamaani, khayo abo boosi 
babaamwisaaya bamuruuye. Khulwekhuuba babaandu be mu Isiraeli bali 
babeewe. Ruuya Umukasya! 

Tsizabuli 149 

Kumulaanga kwe khuuruuya Umukasya 

1Ruuya Umukasya! Yimbila Umukasya kumweenya kumushaakha. Muruuyile 
mu lubusano lwe babaandu babaamwisaaya. 
2Khayo ba Isiraeli bekhoye khulw'omubuumbi waabwe. Khayo babaandu 
babaamenya mu Sayuuni bekhoye khulw'Omuyiinga waabwe. 
3Khayo baruuye lisiina lyeewe nga bashina kamashino. Khayo bamwimbile nga 
baraambisa kamatuungu ni bye kimyeenya bibiindi. 
4Khulwekhuuba Umukasya ekhoyela babaandu beewe; naluundi abo babaali 
bawolu niye abawa kamaani ke khufuura mu busoolo. 
5Khayo abo boosi babaamwisaaya bekhoye khulwe shiriifwa sheewe; nga bali 
khu bulili bakona, khayo beembe ni kumwikhoyo. 
6Khayo beembile Wele ni kamakono ke angaaki naabi; khayo beembe nga 
baawaambile bye busoolo mu makhono kaabwe, 
7khuutsya khukhwilihaasa busiku khu manaambo kakaandi, ni khuuwa 
kamanaambo kakaandi shitaambiso. 
8Naluundi khuutsya khubowa bayiinga be kamanaambo kiminyololo, akhaba ni 
baaraangilisi baabwe nabo bababowe mu mapuusu. 
9Khuubakhalila nibo kumusaango nga Wele n'amala khaale khuukhalawo! Shino 
shili shiriifwa shireerebwa ni naabo babesaaya Wele. Ruuya Umukasya! 

Tsizabuli 150 

Khuuruuya Umukasya 

1Ruuya Umukasya! Ruuya Umukasya nga muli mu shifwo sheewe shikhosefu. 
Ruuya Umukasya uli mwikulu lye kamaani! 
2Ruuya Umukasya khulwe bye kamakaanga byeesi niye akhola. Muruuye 
khulwekhuuba byeesi niye akhola bili bye angaaki naabi. 
3Ni mumuruuye nga mufuura tsikhoombi; ni mumuruuye nga mukhupa biyilili 
ni kamatuungu! 
4Ni mumuruuye nga mushina kamashino, mumuruuye nga mukhupa kimilele. 

5Ni mumuruuye nga musakayisa biibya bibiisakaya, biboofu ni bifwiiti. 

6Khayo buli shibuumbe shoosi shishiili ni bulamu nga shiheela, shiruuye 
Umukasya. Ruuya Umukasya! 

Tsinikha 

Tsinikha 1 

Buukhulu bwe tsinikha 

1 Tsinikha tsa Solomoni, umuyiinga wa Isiraeli, umusooleli wa Dawudi. 

2Tsinikha tsikhuleekela khuuba ni kamakhula, ni khukhwiyika, ni saambo iye 
khuumanya biilomo bye kamakyesi ke mukari. 
3Tsikhuleekela khukhwiyika isaambo iye khuumenya nga ukhola buulayi, mu 
bwilama, mu bwaŋali, ni khuutubaana. 
4Tsinikha tsiyeeta umuundu uwa busheele khukhwiyika khuuba ni kamakhula, 
ni khuuleekela basooleli khuuba ni khuumanya ni kamakyesi. 
5Tsiyeeta n'umuundu uwamala khaale khuuba ni kamakhula naye eloosele 
khukhwiyika, ni nooyo uuli umuleekele eloosele khuuyeetebwa, 
6khuumanya buulayi shiina sheesi tsinikha ni bibikanikhibwa bino bimanyisa, 
ni khuumanya tsilomo tse kamakyesi ni kiminayi. 

Khuuboolelela isi basooleli 

7 Khuurya Umukasya ni khuumwiisamo lukoosi nimwo mweesi kamakhula 
karakikhila; ne basilu balekelesa kamakhula ni khukhwiyika khweene. 
8Mwaana wase, uli ni khuwuliilisatsaka byeesi paapa woowo akhuleekela, 
naluundi ukhalekelesa byeesi maayi woowo akhuboolela ta. 
9Lwekhuuba khuuleekela khwaabwe khuli lihabi khu murwe kwoowo 
lilibonekha buulayi khu murwe kwoowo, namwe khuli bubuuma bwe mu milo 
bubuukhubonesa iwe buulayi. 
10Mwaana wase, babaandu baboonaki nga baakhukhongelesile, 
ukhabawuliilisatsaka ta. 
11Banyala baakhulomela bari, “Yiitsa khutsye khutubaane atweela khwiire 
umuundu! Khakhutsye khwibuulile umuundu khumwibwakale, kube 
kumwinyawo kweefwe! 
12Khayo khufwaane busa nga kamakoombe khutsye khubamile nga bashiili 
baalamu, nibo bafwaane busa nga babaali khuukwa mu ŋani! 
13Nio khufune bye buyiindifu bibikhali bitweela ta, khwitsuse tsiintsu tseefwe 
ni byeesi khubanuulilekho! 
14Yiitsa ukhwitubaasekho, kane khukabanane byeesi khunafuna.” 

15Mwaana wase, ukhatsya waaloondelela babaandu babaafwaana nga abo, 
namwe waakhola nga nibo ni bakhola ta. 
16Nibo sibakyelewakho khuukhola shishiindu shiibi ta. Bayubakilisa khaangu 
khuutsya khwiira umuundu. 

17Lwekhuuba sishiyeeta khuureka kumureko nga khanywiinywi kheesi uli 
khuurekela khaloleleele ta, 
18ne babaandu bano bali khukhwiirekela babeene kumureko, balikho bebuula, 
ne babeene batsya khwiiyira. 
19Iyo niyo isaambo isi babaandu be bibituluungu befunilamwo bibyaabwe lwe 
buubi, ne bibituluungu byeene bibamalawo babeene. 

Kamakhula kakuukuula 

20 Kamakhula kakuukuula ni likono lye angaaki mu nguudo, naluundi 
kakuukuulila angaaki mu bifwo bye kamakulaanilo, 
21kakuukuulila khu ngaaki khu bilibwa bye biriimba, buli aandu oosi isi 
babaandu benjilila baabuusana, kaaloma kari: 
22Inywe babaandu baasilu, kane mwoolese eena, khukhwiloosela nga muli 
baasilu? Kane mwiiloosele muryo khuukhola bye buusilu? Baasilu bakhoolese 
eena khuulekelesa khuumanya? 
23Ari ni mundekeerese nga ni mbakolomosa, bona ise ndi khuubawa kamakyesi, 
luundi imbokyesa byeesi nambaasa. 
24Ise imbeele nga imbekhuunga, ne inywe mwekaana khuurekeeresa, nareera 
kumukhono kwase ndi imbakaanile, ne inywe mwaalekha khwiinaanayo ta, 
25mwalekelesela ilala khuukaambila khwase, naluundi mwaalekha khukana 
khuurekeeresa khuureewula khwase ta. 
26Nashiryo, nikane mube nga muli mu biwaangafu, kane imbatsekhelele busa, 
kane imbakhweenule nga mwoolile khuububukhana lwe buukosi bwe kamaani 
bubuunaboolakho. 
27Siinga khuububukhana ukhwo khuboolakho lwe buukosi buukali bubuuli nga 
luwuutse, nio mutaambataambe, mubonabone. 
28Nio isho shikile muntsikhuunge, ne nase singene iŋamule ta. Mukhaameentse 
buli aandu oosi, ne simukhaambonekho ta. 
29Lwekhuuba mwakhalawo mwaloba kamakyesi, mwalobela ilala khuukhalawo 
khuurya Umukasya ta. 
30Mwalobela ilala khuuwuliilisa khuukaambila khwase, mwekaanila ilala 
khukhuundekeeresa nga imbareewula. 
31Nashiryo kane mulye bibyaamo bye buraambi bweenywe, khukhwoolesa khu 
mbuka isi kane tsiŋoonaŋoona tseenywe tsinyene tsibasinye. 
32Babaandu babaakhali ni khuumanya ta bahela, lwekhuuba baborokha 
baalekha kamakhula, ni baasilu bahela lwe khuulekha khwiinaanayo ta. 
33Ne umuundu yeesi urekeeresa byeesi ise inoma kane abe buulayi. Kane abe 
mu buulamu buulayi, nga s'alikho ni shishiindu shoosi shishimuriisariisa ta. 

Tsinikha 2 

Biilayi byeesi ufuna khukhwaama mu makhula 

1Mwaana wase, siinga iwe uwuliilisa biilomo byase byeesi ikhuboolela, wabiikha 
buulayi biilakilo byase byeesi ikhuwa, 
2waareka khukhuru khwoowo buulayi isi kamakhula, naluundi waakhakakho 
naabi khuumanya, 
3Ilala kane wikhuunge, uryo ulaangilile nga ukana khuumanya. 

4Uweentselesele ilala ufwaane nga umuundu uweentselesa ifeetsa, namwe nga 
uweentselesa bye buyiindifu bibyebisa. 
5Iwe siinga ukhola uryo, kane umanye shiina sheesi khuurya Umukasya 
khumanyisa, naluundi kane umanye kamakyesi ka Wele. 
6Umukasya niye uwaana kamakhula; mu niye nimwo mumwaamamo 
kamakyesi ni khuumanya. 
7Umweene niye uwaana kamakhula kakaayeeta isi abo babaali baalayi, naluundi 
niye ali ingabo yaabo babetsiliilisa. 
8Niye umweene uliinda abo babaabirisa babaandi buulayi, waakhiinga abo boosi 
babaali babeyikinwa isi ali. 
9Lwanyuma nga waarekeeresile buulayi, kane umanye bye buukwalaafu luundi 
bibyaakhila, khuukyeenda buulayi ni khuuba umulayi. 
10Lwekhuuba kamakhula niko kakanakhuraangilila, ni nawe kane 
wikhoyesebwe nga uli ni kamakyesi. 
11Kamakhula koowo ke mukari kane kakhwaayilise buulayi, ni kamakhula kane 
kakhukhiinge iwe. 
12Kamakhula kane kakhukhiinge iwe isi babaandu bamoyaani, kane 
kakhuwonese khukhwaama mu bilomo byaabwe bibyaborokha, 
13nga nibo babaalekha tsintsila tse bukwalaafu, baakana khuukyeendela mu 
shiilima. 
14Nibo bali babaandu babewulila buulayi nga bakhola biibi, luundi bewulila 
kumwikhoyo nga balikho bakhola buuraambi bwe bubwoonaki. 
15Nibo tsintsila tsaabwe tsaaborokha, naluundi mu byeesi bakhola byoosi 
sibeyikinikha ta. 
16Kamakhula kane kakhuwonese iwe khukhwaama isi umukhasi umuyeyani, 
niye ukhakakho khukhwimiliisa khu ngaaki ni biilomo bibikhoongelesa. 
17Niye ali umukhasi ufuniaaka indakaano n'umuseetsa weewe iye mu busooleli, 
naluundi uwibilila bibiitsubo byeesi aakhola mu moni tsa Wele weewe. 

18Iwe siinga ukyeenda waatsya mu ntsu yeewe, uba uli khuutsya khu mukhoosi 
kwe khuufwa! Khuutsyayo, uba uli khuutsya mu shibala she makoombe. 
19Mbaawo umuundu utsyayo waakobola nga ali umulamu ta, namwe 
waakyeendela khu mukhoosi kwe baalamu luundi ta. 
20Nashiryo iwe waakha khukyeenda nga uloondelela she khuubonelakho she 
babaandu baalayi, umenye mu buulamu bukwalaafu. 
21Babaandu babaali bakwalaafu bakhaabe baasikha be shibala, luundi abo 
babaali bakwalaafu nibo babaakhaamenye mu shibala shino. 
22Ne abo babaali baboonaki Wele akhaabatuume ibulafu we shibala, ni naabo 
babaakhali babeyikinwa ta, akhaabakhuulake abarusemo. 

Tsinikha 3 

Kamakhula isi basooleli 

1Mwaana wase, ukhebilila biilomo byase byeesi ikhuleekela iwe ta. Ne 
wiliindatsaka kamakaambila kaase mu mwoyo kwoowo. 
2Lwekhuuba bibyeene bino kane bikhuliinde uwaangale kimiiko mikali, 
naluundi bikhuwe buulamu buulayi bubwikanisa. 
3Ukhalekhuula khuukana khukhuukhawawo ni bubwiyikinwa byaakhururakho 
ta. Uli ni khuubibowa mu milo mwoowo, bibonekhelele nga bubuuma bwe mu 
milo; ubirone khu mwoyo kwoowo mukari. 
4 Musaambo iyo kane ufune bubweela ni lisiina liilayi mu moni tsa Wele, ni mu 
moni tse babaandu. 
5N'uwiyikinatsake Umukasya ni kumwoyo kwoowo kwoosi, Ukheyikinatsaka 
byeesi iwe wambaasa uri waamanya ta. 
6Uli ni khuushebulilatsaka Umukasya mu buli shiindu shoosi sheesi ukhola, ni 
naye kane akhutsalaasile kumukhoosi kwoowo buulayi khweesi kane 
ukyeendele. 
7 Ukheyambaasatsaka khuuba uuli ni kamakyesi kakaafuura ke babaandi ta, ne 
uli ni khuurya Umukasya wikaane khuukhola bye bubwoonaki. 
8Nga waakholile uryo, kane bifwaane nga kamasuuswa mu mubili kwoowo, ni 
khukhwiwulila buulayi mu makuumba koowo. 
9Yiisatsakamwo Umukasya shiriifwa, nga uwaanayo khu bye buyiindifu 
byoowo, ni khuuwaanatsakayo biilime bibinyoowa khukhwaama mu mukuunda 
kwoowo. 
10Nga waakholile uryo, ukhaabuunge birara byoowo ni biilyo bikhupake biikali, 
ni kamasuuriro koowo kakheetsule iviini, utaambe isi ukibiikha. 
11  Mwaana wase, ukhalekelesa khuuboolelela khw'Omukasya ta, namwe 
waamuminyaalila nga akhureewula ta. 

12 Lwekhuuba Umukasya aleekela abo beesi akana, nga n'ubona paapa 
n'aleekela umwaana weewe isi akana naabi. 
13Ali ni tsikhabi umuundu ufuna kamakhula, ni nooyo uuba ni khuumanya. 

14Lwekhuuba kamakhula kali ke lisuno khufuurakho ifeetsa, naluundi niko ke 
lisuno naabi khuufuurakho izaabu. 
15Kamakhula kali ke lisuno naabi khuufuura bubuuma bwe buukusi bwe 
angaaki, mbaawo shishiindu shoosi sheesi ukana shishinyala shafwaananakho 
ni nako ta. 
16Kamakhula kakhuwa iwe buulamu bwe kimiiko kimikali, naluundi mu niko 
mulimo buyiindifu ni shiriifwa. 
17Kamakhula kakhola buulamu bwoowo bwaaba bubwikhoyesa, naluundi 
kakhuraangilila khu mukhoosi kwe lukoosi. 
18Kamakhula kali nga kuusaala kukureera buulamu isi abo babaakakaanila, 
naluundi abo babaakewaambakho, bali ni kumwikhoyo. 
19Umukasya aaraambisa kamakhula keewe khuubuumba shibala, aaraambisa 
khuumanya waarawo likulu. 
20Kamakhula keewe niko kakaakila tsintsitsi tse kameetsi tsaarubukha, ni 
kamafuumbi khuulakasa liime. 
21Mwaana wase, yiwaambila ilala khu makhula ni khuumanya. Ukhabilekhuula 
byaakhururakho ta. 
22Kamakhula ni khuumanya kane nibyo bibe bikhuyeeta khuuba umulamu, ni 
khuuba ni buulamu buulayi luundi bubwikhoyesa. 
23Lwanyuma nio iwe ukyeende mu ntsila yoowo ni lukoosi, ni shikyele shoowo 
shilekhe khukhwituya na khakyeekhe khoosi ta. 
24Nga waakonile aasi singene ubekho ni khuurya khwoosi ta, naluundi nga 
waakonile aasi mu bulili bwoowo, kane ukone liilo nameyirira lilyeene. 
25Ukharya lwe buukosi bubukwakawo khaangu ta, namwe lwe khuuhela khwe 
baboonaki khukhuuba khwaaboolilekho ta. 
26Umukasya umweene kane akhuliinde buulayi, singene afukiilile iwe ukwe mu 
mureko ta. 
27Khola buulayi isi babaandu boosi babaakana buyeeti, musaambo yoosi isi uba 
unyalisa khuushikhola. 
28Ukhaboolela umwesanwa woowo khuutsya aliindekho khukhwoolesa 
kumukaamba, ate nga unyalisa khuumuyeeta shaleelo shino ta. 
29Ukhambaasa khuukhola buubi khu mwesanwa woowo ta, niye amenya aambi 
ni nawe, nga akhwiyikina. 
30Ukhakhaabisana n'umuundu yeesi akhali ilomo yoosi ta, ate nga mbaawo 
shiibi shoosi sheesi umuundu uyo akhukholile ta. 

31Libuba likhakhuwaambila umuundu uwe shituluungu ta, namwe waakhalawo 
khuuloondelela she khuubonelakho she buraambi buubi ibwo ta, 
32lwekhuuba Umukasya s'akana babaandu babaakhola buubi ta, ne babaakhola 
bye buukwalaafu, abakhola khuuba basaale beewe. 
33Umukasya ara bitsubo khu tsiingo tse babaandu babaakhola bye bubwoonaki, 
ne tsiingo tse bakwalaafu atsiwa tsikhabi. 
34 Niye atsekhelela abo babaakanikha biilomo bye khuutsekhelela, ne okesanisa 
bubweela bweewe isi babaali baawolu. 
35Abo babaali ni kamakhula baliba baasikha be shiriifwa, ne abo babaali basilu 
bakhelooselekho khuuswaala. 

Tsinikha 4 

Buukhulu bwe Kamakhula 

1Baananywe, ni murekeerese buulayi byeesi paapa weenywe abaleekela. 
Rekeeresa buulayi nio mufune khuumanya. 
2Lwekhuuba ise byeesi imbaleekela bili biikhulu naabi, nashiryo mukharura khu 
khuleekela khwase ta. 
3Ise ni naba nga ishiili mwaana busa mu ntsu ya paapa wase, nga ndi mukyeekhe 
busa naluundi nga ndi umwaana senyene isi maayi wase, 
4paapa wase abe andeekela. Abe amboolela ari, “Ushebulilatsaka biilomo byase, 
ukhabiibililatsaka ta. Waakha khuuwaambila ilala biilakilo byase, ni nawe kane 
ube mulamu. 
5Funa kamakhula, luundi ufune khuumanya, ukhebililakho na khakyeekhe, 
waalekha byeesi ikhuleekela iwe ta. 
6Ukhalekha kamakhula ta, lwekhuuba niko kane kakhukhiinge iwe, n'ukakane 
naabi, ni nako kane kakhuliinde buulayi. 
7Kamakhula kali shishiindu shikhulu naabi; nashiryo funa kamakhula. Mu buli 
shiindu shoosi sheesi ukhakakho khuufuna, funa khuumanya. 
8Yila kamakhula nga shishiindu she angaaki naabi, ni nako kane kakhuniinise 
angaaki. N'ukawaambe ukomiisile ilala, nako kane kakhureerere shiriifwa. 
9Niko kane kakhukwaarise khu murwe kwoowo lihabi lye shiriifwa, kane 
kakhurekho lihabi lye lukoosi.” 
10Rekeeresa buulayi mwaana wase, ufukiilile biilomo byase byeesi ikhuleekela 
iwe. Ulwo manya nio uwaangale kimiiko kimikali kye buulamu bwoowo. 
11Ise nakhwookesa kumukhoosi kwe kamakhula, nakhuraangilila khu ntsila 
intsalaafu. 

12Buli isi kane ukyeendele khu mukhoosi kwoowo, mbaawo shishikane 
shikhushinjilile ta, na buli isi kane utimile, singene wituye na khakyeekhe khoosi 
ta. 
13Iwe uli ni khuushebulilatsaka byeesi wiiyikile, ukhabilekha byaakhururakho 
ta. Aamba buulayi byeesi usomile, lwekhuuba nibyo buulamu bwoowo. 
14Ukhetubaasatsaka atweela ni babaandu baabi ta, ukhaloondelelatsaka she 
khuubonelakho she babaandu baboonaki ta. 
15Isho ukhakhakakho waashikhola ta. Ukhatsya khu mukhoosi kwaabwe ta! 
Nuwikaanile ilala, uwaambe kumukhoosi kukwoowo. 
16Babaandu baabi sibanyala baakona liilo ta, khuurusakho nga baamalile 
khuukhola she bubwoonaki. Baakona meeso khukhwoolesa nga baamalile 
khukhola buubi khu muundu ukhalikho ni shiibi shoosi ta. 
17Lwekhuuba nibo biilyo byaabwe nibwo bubwoonaki, ni she khuunywa 
shaabwe shili bituluungu. 
18Ne kumukhoosi kwe bakwalaafu kuli nga buwaanga bwe nyaanga itsasa 
kumutikhinyi, bubuutsya nga bwiloosela khuukhosa khukhwoolesa kumuumu 
ni kwibaandulila ilala. 
19Ne kumukhoosi kwe baboonaki nikwo kuli busa nga shishiilima namukoto, ni 
nabo babeene sibanyala baamanya shiina sheesi batsya khukhwituyakho ta. 
20Iwe mwaana wase, rekeeresa byeesi ise ikhuboolela, uwuliliise buulayi 
biilomo byase. 
21Ukhalekha ilomo na ndweela yaakhururakho ta. Waakha 
khuubishebulilatsaka, ubibiikhe mu mwoyo kwoowo mukari. 
22Lwekhuuba biilomo bino bili busa nga buulamu isi umuundu ubyakaanila, 
biwonesa buulamu. 
23Waakha witsiliilise byeesi kumwoyo kwoowo kwambaasa, lwekhuuba mu 
byambaaso byoowo nimwo mumuulimo buulamu. 
24Ukhakanikhatsaka biilomo bibikhalimwo ta. Ukhabakho ni ilomo yoosi iye 
bubeeyi, namwe imbi irura mu khanwa mwoowo ta. 
25Yinyusa tsimoni tsoowo uwunguuse ibweeni, lolelela iburaangisi isi uli 
khuutsya. 
26 Manya buulayi isi uli khuutsya, nio isi bikyele byoowo bisaamba abe nga 
amanyikhile buulayi. 
27Ukhanyukanyuka waarura khu mukhoosi, weela khu lubeka lwe kumukhono 
kumulayi namwe khu lubeka lwe kumunyeletsi ta, bikyele byoowo bikhakhuyila 
mu khwoonaka ta. 

Tsinikha 5 

Khuureewula khu buyeyani 

1Mwaana wase, rekeeresa buulayi kamakhula keesi ise ikhuwa, uwuliilise 
buulayi biilomo byase bye khuumanya. 
2Nio lwanyuma umanye isaambo iye khuukhalawo shishifuura buukhulu, ni 
khuukanikha biilomo bye kamakyesi ni kiminwa kyoowo. 
3Lwekhuuba kiminwa ky'omukhasi umuyeyani kinyala kyaaba kyaatokota nga 
bubuukhi bwe ntsukhi, ni biilomo byeesi akanikha bifwaana nga kamafura ke 
kuusaala ku olivu, 
4ne lwanyuma lwayo biluluwa nga indurwe, bikyelawo byookiya byaawunaka 
nga lurima lulwamema tsimbeka tsoombi. 
5Iwe n'umuloondelela, akhuraangilila waakhuyila imakoombe, kumukhoosi 
kweesi akyeendelakho kuli kumukhoosi kwe khuufwa. 
6Niye s'enaanayo khu mukhoosi kukuutsya mu bulamu ta, lwekhuuba tsintsila 
tseewe tsaaborokha, ne nga waakhushimanyakho ta. 
7Nashiryo baana baase, ni murekeerese buulayi byeesi ise inoma, mukhebilila 
biilomo byeesi imbaboolela ta. 
8Mukhesyembelesa n'umukhasi ufwaana aryo ta! Mukhakhakakho mwaatsya 
aambi ni kumulyaango kwe ntsu yeewe ta! 
9Lwekhuuba siinga mukhola muryo, shiriifwa sheesi mubeele ni nasho kane 
shiyilibwe ni babaandu babaandi, ni nanywe babaandu be shinyiisi kane 
babeere nga mushiili busa. 
10Ilala babaandu babaakhali bamanye kane bayile bye buyiindifu bweenywe, ni 
neebyo byeesi muraambiliile, kane biyilibwe n'umuundu ukuundi busa. 
11Ni bumaliilisi, buulamu bwoowo kane bube mu butsiina buukali naabi, nga 
kumubili kwoowo kulikho kuliikha kuwawo. 
12Nio lwanyuma utoloole kamasika nga uloma uri, “Lwashiina naloba 
khuurekeeresa byeesi baanomela? Lwashiina ikhaafukiilila bangolomosa? 
13Ise naloba khuurekeeresa likono lye baleekeli baase. Nalobela ilala 
khuubawuliilisa. 
14Ari bona natsya nenyoola nga naaweelelewo ilala, nga naaswaalile mu moni 
tse babaandu babaabusaane boosi!” 
15Ari ba umwiyikinwa isi umukyelama woowo, shibe nga wuunywa kameetsi 
khukhwaama mu sebele yoowo yonyene, kakaarubukha khukhwaama mu luutsi 
lulwoowo wamweene. 
16Babaana boowo bakhafwaana nga kameetsi kakaasalasala busa iyo mu 
nguudo ta, bakhafwaana busa nga kameetsi kakaasalasala mu bifwo bye 
babaandu baakali ta. 

17Ari lekha isebele iye kameetsi iyo ibe iyoowo wenyene, ne ikhaba iye 
babaandu babaandi ta. 
18Nashiryo iwe n'uwikhoye n'umukyelama woowo isi wayila, sangaala 
n'umukhasi uwe mu busooleli bwoowo. 
19Niye abonekha buulayi luundi umwilama, nga n'ubona ikhisi. Khayo khuukana 
khweewe khukhumale iwe imbuka yoosi, naluundi iwe witsusibwatsake ni 
khuukana khweewe kwe mukari. 
20Lwashiina iwe uyilibwa ni khuukana khw'omukhasi ukuundi uuli malaaya? 
Lwashiina ukhabakhaba lwe mbonekha iy'omukhasi w'omuundu ukuundi? 
21Lwekhuuba Umukasya abona buli shiindu shoosi sheesi ukhola. Naluundi buli 
isi utsya oosi, aba nga waakhuloleleele. 
22Bibyoonako by'omuundu umwoonaki bili nga kumureko isi ali. Umuundu 
ufwaana aryo atsya waabowekha ni bumoyaani bweewe bubweene. 
23Umuundu uyo ahela lwekhuuba waakhumanya khukhwiwula umweene ta. 
Naluundi lwe buusilu bweewe umweene, atsya waahelela ilala. 

Tsinikha 6 

Bye khuureewula bibiindi 

1Mwaana wase, iwe siinga wiimilila umwesanwa woowo lwe likobi, nga 
wewaanileyo khuusasula umuundu ukuundi, 
2lwanyuma weenyoola nga weboyile ni biilomo byoowo bibyeene, nga weboyile 
lwe bisuubiso byeesi wamweene wakholile ni kumunwa kwoowo, 
3wenyoola nga uli mu bunyala bw'omuundu ukuundi, uli ni khuukhola shino nio 
wiwonese: Yuubakho utsye wiwose mu moni tseewe, wikoontselele umuundu 
uyo khuukhulekhuula. 
4Ukhafukiililakho liilo lyaakhuwaamba, namwe wekhalakho aasi khuuwolakho 
ta. 
5Khakakho wiikaangulule khaangu, nga n'ubona ikhisi ilekhuulibwa 
khukhwaama mu mureko kw'omuyiifwi, namwe khanywiinywi khukhwaama 
mu mureko kwooyo urekile. 
6Iwe umuundu uuli umutoro, tsya ubonele khu namakye nga n'araamba, 
wiiyikilekho, ube ni kamakhula. 
7Namakye niye s'alikho n'umuraangilisi, namwe umukhulu umuloolelela ta, 

8ne niko kebiikhila bye khuulya mu mbuka ye bukhafu, nga keerekekhela 
imbuka iye bunyifu. 
9Iwe umuundu umutoro, kane wolese eena khukhwiyalisa aasi nga waakonele 
mu bulili? Imbuka shiina isi utsya khwaakamisila khuukona liilo winyukhe aasi? 

10 Ukana khuukonakho khakyeekhe khari. Ukana khuwungukhilakho 
khakyeekhe khari. Ufunye kamakhono koowo uwolekho khakyeekhe khari. 
11Ne nga n'ukona uryo, butaambi butsya khukhwibwakala nga n'ubona 
umunuuli ni ebwakala, kumweekho kukhukwiile nga n'ubona umunuuli uwiitsa 
nga ali ni bye busoolo. 
12Umuundu ukhalimwo kumukaso, uuli umwooni, akyeendaana busa nga 
akyeesaasa kamatsi. 
13Akyeenda aminamina tsimoni, nga akuunyaka bikyele byeewe aasi, ari nio 
awombese babaandi. 
14Ne nga n'akhola aryo, aba ali khukhwaambaasa khuukhola buubi bwonyene 
mu mwoyo kweewe, nga asokosana buukosi buli aandu oosi. 
15Ni lwe lomo yino, buwaangafu butsya khumukwiila khaangu kharyo, 
aminiaangukhakile aasi, abe nga s'alikho ni kumwiyikino kwoosi ta. 
16Iliwo bibiindu bisesaba byeesi Umukasya aabiyilila ilala, namwe bili musaafu 
byeesi Umukasya akhakanilakho ilala ta: 
17babaandu babeyiinga, lulimi lulukanikha bye bubeeyi, ni kamakhono 
kakaatsukha kamafuki ke babaandu babaakhalikho kumusaango ta, 
18umuundu ukhola tsimbomelo tsiimbi, namwe uyo uyubakilisa khuutsya 
khuukhola buubi, 
19umuundu ukanikha bye bubeeyi mwikayilo, namwe umuundu usalanisa bye 
khukhwawukhanisa mu bebulebe muungo. 
20Mwaana wase, reekeeresa ukhole sheesi paapa woowo akhukaambila, 
ukhakhakakho webilila ibyo byeesi maayi woowo akhuleekela ta. 
21Biilomo ibyo bibiikhe buulayi mu mwoyo kwoowo, biliinde buulayi ukheetsa 
waabiibilila ta. 
22Byeesi bakhuleekela bino kane bikhuraangilile nga ukyeenda, kane 
bikhuliinde nga waakonile aasi mu shilo, nga uli meeso kane bikhuboolelele. 
23Biilakilo bino bili nga itaala, ni khuuleekela khuli nga itaala iyaburukha 
khuukhuwa iwe buwaanga, ni khuukolomosa khweesi bakhuwa khuli nga 
khukhwiliinda, khu mukhoosi kwe buulamu bwoowo. 
24Biilakilo ibyo kane bikhukhiinge isi umukhasi umuyaayu, kane bikhuliinde 
khukhwaama isi biilomo bya malaaya bibikhongelesa. 
25Ukhakhongelesebwa lwe bumiliwu bweewe mu mwoyo kwoowo ta, namwe 
ukhayilibwa lwe khuumokamoka khwe tsimoni tseewe ta. 
26Umukhasi uwikulisa anyala waayilibwa lwe kumukaati mutweela kwonyene, 
ne khuukwaana n'umukhasi umuyeyani khunyala khwaayila bibiindu 
by'omuundu byoosi. 

27Manya iliwo umusaani uunyala waasutila kumulilo mu shitsoboobo sheewe, 
kwaalekha khwoosha bikwaaro byeewe ta? 
28Ne manya iliwo umuundu unyala wasaambaka khu maanda ke kumulilo, 
kaalekha khwoosha bikhaandakilo byeewe ta? 
29Isho nisho shitweela busa n'umuundu utsya waakona n'umukhasi w'omuundu 
ukuundi. Buli muundu yeesi ushikhola afuna shitaambiso. 
30Babaandu sibalekelesa umwiifwi uutsya khukhwiiba biilyo lwekhuuba intsala 
ili khuumulya ta. 
31Ne nga baamuwaambile, ali ni khuuliyila umweene wabyo kimiluundi 
musaafu khuutuumisawo, abe yakhaba nga isho shimuyilakho bibiindu byoosi 
byeesi ali nabyo. 
32Ne umuundu yeesi ukhola bye buyeyani aba s'ali ni kamakyesi ta. Umuundu 
uyo isho ashikhola khukhwiiyira busa umweene. 
33Kane afwaane nga isi bakhupile, amalibwemu shiriifwa, aryo kane aswaale 
imbuka yoosi. 
34Lwekhuuba libuba likila lirima lyaaniina umuseetsa, nga waakhalilewo ari 
eliyaase, s'abakho ni shiisa shoosi ta. 
35Umuseetsa uyo s'afukiilisa ari bamuliyile ta, s'anyala waafukiilisa ta, abe 
yakhaba bibiindu biikali birye! 

Tsinikha 7 

Khuureewula isi umukhasi umuyeyani 

1Mwaana wase, shebulilatsaka biilomo byase byeesi ikhuboolela, ubiikhe 
biilakilo byase mu mwoyo kwoowo mukari. 
2Yiliindatsaka biilakilo byase byeesi ikhuboolela, ni nawe kane ube umulamu. 
Yiitsiliilisa khuuliinda biilomo byase nga n'uliinda imoni yoowo. 
3Biliinde buulayi ubyoomise nga intsiyi niyomela khu lwaala. Biilomo bino 
birone khu mwoyo kwoowo mukari. 
4Lekha kamakhula kabe nga umukooko woowo, ni khuumanya khwe mukari 
khufwaane nga umusaale woowo umweene. 
5Nibyo kane bikhuliinde iwe isi umukhasi umuyeyani, kane bikhuliinde isi 
khuwoombelesebwa khw'omukhasi umuyaayu. 
6Ise lutweela naba nga ndi mwitilisa lye ntsu yase, nekulawo nesheenga, 

7naabona babaandu baasooleli baakali, babashili khuumanya buulayi ta, ne 
noofwaasamwo mutweela uwaba umusilu. 

8Umweene yuno aaba nga alikho akyeenda khu luguudo, nga abirira aambi ni 
ntsu y'omukhasi mutweela, waaba akyeenda nga atsya khu mukhoosi kukuulola 
lwe buuntsu nyene. 
9Antsye bwaba bwilabula angoloobe, nga alikho amaliyaka. 

10Lwanyuma umukhasi mutweela weetsa khuumwakaanana, nga waakwaarire 
nga umukhasi malaaya, nga ali ni shitsilililwa shiibi. 
11Umukhasi uyu aaba nga waabalakala busa, nga s'alikho ni kamaŋaanyu koosi 
ta, nga s'ekhalakho ingo weewe nakhafwiiti ta. 
12Nga akyeenda khukhwaama khu luguudo lutweela lwe mu shiriimba khuutsya 
khu luundi, nga aliindilila khuuwaambilisayo umusaani yeesi. 
13Aryo waakwa mu shifuba sh'omusaani umusooleli uyo, waamunuuna imunwa, 
waamwoofwaasa buulayi mu moni, waamulomela ari, 
14“Nawaanileyo biwaanwa biikali naabi ingo wase, shaleelo shino indiyo ni 
tsinyama tsingali busa, 
15ni nashiryo, ari neetsile khuukhwaakaanila iwe. Imbeele naakhukanile naabi, 
ari bona naakhunyoolile! 
16Naalile bulili bwase ni tsisuukha tsiimiliwu naabi, tse tsiraangi tsitsibonekha 
buulayi khukhwaama mu shibala she Misiri. 
17Naafuyiliile bulili bwase ni bibiwunya buulayi bibyaama mu bubaane, ni 
kimisaala kikiwunya buulayi. 
18Ari yiitsa khutsye! Khakhutsye khukone fweembi, khwikhoye nga 
khwaakonile atweela. 
19Lwekhuuba shaleelo shino, umuseetsa wase s'aliyo ingo ta, waatsiile 
lukyeendo lwe aleeyi naabi. 
20Niye aasutile tsinusu ngali naabi waatsya ni natso, nashiryo niye singene 
akobole khaangu kharyo ta, khuurusakho nga abirirewo tsisabiti nga tsibili.” 
21Umukhasi uyo waamukhongelesa naabi nga araambisa biilomo biilayi biryo 
bye khuuwoombesa. 
22Khaangukho, umusaani uyo waamuloondakho, waafwaana nga ikhaafu isi 
batsya khusala, nga ikhisi iili khuutsya khukwa mwilowo, 
23nio bufumo bukiwunakile ilala. Waatsya nga waafwaanile khanywiinywi 
khakhaali khuutsya khukwa mu mureko, nga waakhumanya ari buulamu 
bweewe buli mu shihaangafu ta. 
24Ni naari baana baase, ni mundekeerese buulayi. Muwuliilise buulayi biilomo 
byeesi ise inoma. 
25Mukhafukiilila umukhasi ufwaana nga oyu waabakosaasa intsambaasa 
yeenywe ta, mukhaborokha mwaatsya mu ntsila tseewe tsiimbi ta. 

26Lwekhuuba umukhasi uyu waayila basaani baakali mu khuhela, ilala waayila 
babaandu baakali swa busa mu khukoraana. 
27Intsu yeewe ili kumukhoosi kukuutsya i makoombe, kuli kumukhoosi 
kukuutsya mu shibala she baafu. 

Tsinikha 8 

Kamakhula kalaanga 

1 Rekeeresa buulayi! Kamakhula kalikho kalaanga. Khuumanya khulikho 
khwikhuunga. 
2Keemikhile khu bikoongo khu ngaaki bibiili aambi ni kumukhoosi, keemikhile 
isi kimikhoosi kyaakaananila. 
3Keemikhile iburaangisi we bilibwa bye shiriimba, keemikhile isi benjilila, 
kalikho kekhuunga kari: 
4Imbalaanga inywe babaandu mweesi; indi khukhwikhuunga babaandu boosi 
be khu shibala. 
5Inywe babaashiili baakyeekhe, ni mwiyike mube baakyesi. Inywe babaali 
baasilu, ni murekeerese mube ni khuumanya. 
6Ni murekeerese biilomo byase biikhulu; byeesi ise inganikha bili biilomo 
bibyaakha naluundi biilayi. 
7Biilomo byeesi inganikha bili bya ŋali, ise biilomo bye bubeeyi simbikanakho 
ta. 
8Biilomo byoosi bibirura mu khanwa mwase bili bikwalaafu, mbaawo 
shishikhali shiilayi namwe shishaborokha ta. 
9Bili bye kamakyesi isi buli muundu yeesi umanya, naluundi bili bya ŋali isi abo 
babaali ni kamakyesi. 
10Nimurobore khukhwiiyika mu shifwo she khuurobora ifeetsa; ni mukhalewo 
khuuyila kamakyesi mu shifwo she zaabu ifuura buulayi. 
11Lwekhuuba kamakhula kafuurira aleeyi mu buulayi bubuuma bwe buukusi 
bwe angaaki; mbaawo shishiindu shishiindi sheesi munyala mwewotooma 
shishinyala shafwaananakho ni nako ta. 
12Iseese ndi niko kamakhula, imenya mu khumanya, ise ndi ni kamakyesi ni 
khuukhalawo khwe angaaki naabi. 
13Isaambo iye khuuryamwo Umukasya nikhwo khuubiiyila shiibi; Ise naabiiyila 
khukhwiiyiingayiinga, ni khukhwiniinisaka angaaki, ni khuukanikha biilomo 
bye bubeeyi. 
14Ise imbawa kamakyesi, luundi naabaleekela. Ise ndi ni khuumanya luundi indi 
ni buunyala. 

15Khuubirira musiise, baayiinga banyalisa khuuwula, musiise baawuli barawo 
kamakaambila ka ŋali. 
16Buli muraangilisi yeesi uwula buulayi awula khu lwase, baawuli be shibala 
boosi bafuna buyeeti khukhwaama isi ise. 
17Ise ingana naabi abo babaangana ise, ni naabo babaakhakakho 
khukhuumeentsa ise baanyoola. 
18Ise ndiyo ni buyiindifu ni shiriifwa, buyiindifu bwe angaaki ni khuuba buulayi. 

19Byeesi ufuna khukhwaama isi ise bili biilayi naabi khufuurakho izaabu, ni 
izaabu iye lisuno, naluundi bili biilayi naabi khufuurakho ni ifeetsa iye angaaki 
naabi. 
20Ise injeendela khu ntsila iye bukwalaafu, intsiila khu mukhoosi kwe bwaŋali, 

21nga ingabila buyiindifu isi abo babaangana ise, nga nitsusa birara byaabwe ni 
bibiindu bye lisuno. 
22 Umukasya aamuumba ise khuunyoowa mu biindu byoosi, ise niye uwaba 
shibuumbe sheewe shishanyoowa khaalekho. 
23Ise nareebwawo mu miboolo kikyanyoowela ilala, mu khurakikha nga shibala 
shoosi shishiili khubuumbibwa ta. 
24Ise nasaalikha nga tsinyaantsa tsishiili khureebwawo ta, nga mbaawo ni 
tsisebele tse kameetsi na ndweela ta. 
25Ise nasaalikha nga mbaawo tsinjiinji na lutweela ta, nga ni tsingoongo tsishiili 
na khureebwawo ta, 
26nga Wele ashiili khurawo shibala ni tsinimilo tsamwo ta, namwe nga mbaawo 
lifukhuulu na likyeekhe liri ta. 
27Khu mbuka isi aakhwiikhila likulu, ise naba nga indiwo, nga n'abalaayisa 
libaanga khu ngaaki lyaatsya lyeetiila khu nyaantsa imboofu. 
28Ise naba nga ndiwo khu mbuka isi aareerawo namufweeli khu likulu, nga ni 
ekulakawo tsintsitsi tsitsitsukhiliila mu nyaantsa imboofu, 
29khu mbuka nyene isi aareerawo lulwaakha isi kameetsi ke mu nyaantsa 
kakhanyala kaakhalisa kaaniina khu lwoomu ta, ni khu mbuka isi aareerawo 
kumusiingi kukwiimisawo shibala. 
30Ise naba nga ndi aambi naabi ni naye, nga n'ubona umwombakhi umukhulu 
mukhwombekha. Ise naba nga umusangaasa khu buli shifukhu, nga nase 
nikhoyela naabi mu moni tseewe. 
31Indyo nga nikhoyela mu shibala sheewe shoosi, nga nitsula isangaalo lwe 
babaandu beewe boosi. 
32Nashiryo ari baana baase, ni mundekeerese buulayi; siinga muloondelela 
byeesi imbaboolela, kane mube basangaafu. 

33Ni muwuliilise buulayi bubweene byeesi imbaleekela, nio mube ni kamakhula, 
mukhakalekelesa ta. 
34Ali ni tsikhabi umuundu yeesi urekeeresa byeesi ise inoma, umuundu 
uwikhala nga wofwaasile imulyaango wase busheele, nga waaliindiliile 
iburaangisi we kumulyaango kwase. 
35Lwekhuuba umuundu yeesi uwunyoola ise aba waanyoolile buulamu, 
naluundi aba Umukasya wamwaakaaniile niye. 
36Ne uyo yeesi ukhaanyoola ise ta, aba wetsiinisile umweene, umuundu yeesi 
ukhaangana ise ta, aba akana khuufwa. 

Tsinikha 9 

Kamakhula ni Buusilu 

1Kamakhula koombekhile intsu yako, kaakireeremo tsintseko musaafu. 
2Kaaŋoonaŋoonile tsinyama lwe kamayiiya, kaareekekhilewo ni she khuunywa 
she viini. Kaalile imeetsa yako buulayi bubweene. 
3Kaarumanisile babaakaanisi baako bakhaana, khuutsya beemikhe mu shifwo 
shishesutakho angaaki mu shiriimba, balaangilile bari: 
4“Buli muundu yeesi ushiili khuumanya ta, ni eetse enjile muno!” Ni isi buli 
mutweela yeesi ukhali ni kamakyesi ta, kekhuunga kari, 
5“Yiitsa mulyekho biilyo byase, munywekho ni viini yase isi imalile 
khuureekekha. 
6Ni mulekhe khuukyeendela atweela ni babaandu babaakhali ni khuumanya ta, 
nio mube baalamu. Ni mukyeendele khu mukhoosi kwe kamakyesi.” 
7Umuundu yeesi ukhakakho khuukolomosa uyo uwiyiingayiinga, ereerera busa 
buukhomo. Ni nooyo ukhakakho khukhwikiitsa umuundu umwoonaki, ereerera 
busa khuutsiinisibwa. 
8Ukhakhakakho khuukolomosa umuundu uwiyiingayiinga ta, kane 
shimureerere busa khuukhubiyiila iwe, ne niwikiitsakho umuundu ulimwo 
kamakhula, kane eloosele khuukhukana naabi. 
9Siinga ubakho ni she khuuboolelela isi umuundu ulimwo kamakhula, naye kane 
eloosele khuuba ni kamakhula kamakali. N'ubakho ni sheesi uleekela isi 
umuundu umukwalaafu, naye kane alooselekho khuuba ni kamakyesi. 
10 Mu khurya Umukasya, nimwo mumwaama kamakhula, ni khuumanya Wele 
Umukhosefu nikhwo khuuba ni kamakyesi. 
11Khuuba nga uli ni kamakhula, umenyawo imbuka indeeyi iye buulamu 
bwoowo, ni kimiiko mikali kane kikhwilooselekho. 
12Iwe siinga uba ni kamakhula, kane kakhuyeete iwe wamweene, ne siinga 
ukalekelesa, iwe wamweene niye ukane abonabone. 

13Umukhasi uuli umusilu ali ni kumunwa, s'ewula ta, naluundi s'ali ni kamakyesi 
ta. 
14Arura ibulafu wekhala aambi ni kumulyaango kwe ntsu yeewe, namwe mu 
shifwo shishesuta angaaki she mu shiriimba, 
15waalaangilila isi babaandu babaabirawo, nga batsya khukhwikholela 
bibyaabwe, nga abalomela ari: 
16“Inywe mweesi babaakhalimwo ni kamakhula ta, ni mwiitse mwinjile mu 
mwase muno!” Lwanyuma waalomela abo babaali baasilu ari, 
17“Kameetsi keesi beebile busa nga kaatokota! Ni kumukaati kweesi baliila mu 
shiibiso nga kuŋaaha!” 
18Ne umuundu uutsyayo isi umukhasi uyo aba s'amanya ari babaandu babenjila 
iweewe bali baafu ta, bakyeni beewe baba baatsya khaale mu shibala she 
makoombe. 

Tsinikha 10 

Tsinikha tsa Solomoni 

1Tsino tsili tsinikha tsa Solomoni. Umwaana uwe kamakhula ekhoyesa paapawe, 
ne umwaana umusilu areerera maayi weewe kumutaambo. 
2Bye buyiindifu byeesi ufunila mu ntsila tsiimbi, sibukhuyeeta ta, ne 
buukwalaafu buwonesa buulamu bwoowo. 
3Umukasya s'afukiilisa babaandu bakwalaafu khuuba intsala ta, ne abo babaali 
baboonaki s'abafukiilisa khuufuna byeesi bakana ta. 
4Khuuba umutoro khureera butaambi, ne khuuraamba ni kamaani khureera 
buyiindifu. 
5Umwaana uwe kamakyesi atsya waakyesa biilime nga imbuka ye khuukyesa 
yoolile, ne uyo ufuura busa liilo mu mbuka iye likyesa areera kumutaambo. 
6Babaandu bakwalaafu bafuna tsikhabi, ne biilomo bye babaandu baabi bireera 
bituluungu. 
7Babaandu baalayi babashebulila khuuba be tsikhabi, ne abo babaali baabi 
babebilila khaangu naabi. 
8Umuundu uwe kamakyesi awuliilisa byeesi bamulakila, ne uyo ukyeendelela 
mu busilu atsya mu khuhela. 
9Umuundu ukyeenda nga etsiliilisa, akyeenda buulayi, ne uyo uutsya khu 
kumukhoosi kukukhali kwa ŋali imbuka yoola baamuwaamba. 
10Umuundu ukyeenda nga aminamina tsimoni lwe buubi, areera buwaangafu, 
ne uyo uwikiitsa mu lubuula, areerawo lukoosi. 

11Biilomo bibirura khukhwaama mu khanwa kh'omuundu umukwalaafu bireera 
buulamu, ne buubi bwiibisa mu biilomo by'omuundu umubi. 
12 Shiibiyile shireera khuutabukha, ne khuukana sikhwiloolelesa bibiindu biibi 
byeesi babaandi bakhola ta. 
13Umuundu uwe kamakyesi akanikha bye kamakyesi, ne uyo uuli umusilu ali ni 
khuufuna shitaambiso. 
14Babaandu bakyesi bafuna kamakyesi koosi keesi bakana, ne abo babaali 
baasilu nga baakanikhile, baareera buukosi bwonyene. 
15Buyiindifu buli she khukhwikhiinga isi bayiindifu, ne butaambi buhesa abo 
babaali bataambi. 
16Kumukabo kwaabo babaakhola bye buukwalaafu nibwo buulamu buulayi, ne 
isi abo babaakhola buubi, kumukabo kwaabwe nisho shishoonako. 
17Umuundu ufukiilila baamwikiitsa khuumukolomosa, aba ali khu mukhoosi 
kwe buulamu, ne uyo ukhafukiilisa baamwikiitsakho ta, aborokha busa. 
18Umuundu yeesi ubisabisa shiibiyile, aba ali umubeeyi, ni nooyo ukyesaasa 
lukaambo ali umusilu. 
19Umuundu ukanikhaka naabi biilomo biikali, enyoola nga woonakisile. Ne uyo 
unyoowa khusilamwo, waambaasa khu sheesi atsya khukanikha, ali umukyesi. 
20Biilomo bibyaama mu khanwa kh'omuundu umukwalaafu bili busa nga ifeetsa 
indayi, ne bibyambaaso by'omuundu umubi sibilimwo kumukaso ta. 
21Biilomo bibyaama mu khanwa kh'omuundu umukwalaafu biyeeta babaandu 
baakali, ne baasilu bahela lwe khuulekha khuba ni kamakyesi ta. 
22Tsikhabi tsitsaama isi Umukasya tsikhureerera buyiindifu, mbaawo 
kumutaambo kukwiitsilamwo ta. 
23Shili nga she kumwinyawo busa umuundu umusilu khuukhola shishoonako, 
ne umuundu yeesi uuli ni kamakyesi ewulila buulayi nga waakholile shishiindu 
she kamakyesi. 
24Shishiindu sheesi umuundu umwoonaki arya naabi nisho shishiitsya 
khumwoolakho, ne umuundu umukwalaafu atsya khufuna sheesi ewotooma 
naabi. 
25Nga ikhuungu ingali yeetsile, babaandu baboonaki bayilibwa ni nayo, ne abo 
babaali bakwalaafu barama baalamu nga beenyweesile ilala. 
26Ukharumanatsaka umuundu umutoro khuukhukholela kumulimo ta, 
lwekhuuba akhutsiinisa busa wafwaana nga n'unywa she khuunywa shirafu 
shaakhutsiinisa kameeno, namwe nga lisuusi mu moni tsoowo! 
27Mu khurya Umukasya, bifukhu byoowo biilooselakho byaaba biikali. Ne 
kimiiko kye baboonaki kikhalikhakho kyaaba miimbi kiri. 

28Kumwiyikino kw'omuundu umukwalaafu kureera kumwikhoyo, ne 
khuuliindiilila khwe baboonaki mbaawo sheesi khuureera ta. 
29Umukasya niye she khukhwikhiinga she kamaani isi abo babaali bakwalaafu, 
ne ahesa abo babaakhola bye bubwoonaki. 
30Mbaawo unyala waarusawo umuundu umukwalaafu mu shifwo sheewe ta, ne 
baabi singene bamenyewo mu shibala ta. 
31Biilomo byeesi umuundu umukwalaafu akanikha bireera kamakhula, ne 
luulimi lulurusa bye buusilu luli ni khuubowebwakho. 
32Babaandu bakwalaafu baamanya isho shishaakhila khuukanikha, ne baasilu 
bakanikha buli mbuka biilomo bibitsiinisa. 

Tsinikha 11 

Yiitsiliilisa mu byeesi ukhola ni mu byeesi uloma 

1Umukasya s'akanilakho ilala umuundu uraambisa iminzaani ilyakhana 
babaandi ta, ne bipima bibiili bya ŋali nibyo bibimwikhoyesa. 
2Khukhwiyiinga khuukali khureera khuuswaala. Nashiryo shiba she kamakyesi 
waaba umuwolu. 
3Umuundu ukhola shishiindu shiilayi, bwaŋali nibwo bubuumuraangilila. Ne 
abo babaakhola bye bubeeyi, bayilibwa ni bubeeyi bwaabwe bwaabahesa. 
4Buyiindifu sibuwonesa umuundu yeesi khu shifukhu she kumusaango ta, ne 
bukwalaafu buwonesa umuundu khukhwaama mu khufwa. 
5Bukwalaafu bw'omuundu ukhalikho kumusaango ta bumwaayilisa khu 
mukhoosi kwa ŋali, ne baboonaki bahela lwe buubi bwaabwe. 
6Bukwalaafu buwonesa abo babaali bakwalaafu, ne abo babaakhali babeyikinwa 
ta bawaambikhila mu muluungo kwaabwe. 
7Umuundu umwoonaki nga waafwiile, kumwiyikino kweewe nakwo kuhela, ni 
khusuubila khweesi asuubila khuweelawo ilala. 
8Babaandu bakwalaafu bawonesebwa khukhwaama isi buukosi, ne baabi batsya 
baabukwamwo busa. 
9Babaandu babaakhali baakwalaafu baraambisa lukaambo khuhesa babesanwa 
baabwe, ne babaandu bakwalaafu bawonesebwa lwe kamakyesi. 
10Siinga babaandu bakwalaafu bibiindu bibatsiila buulayi, shiriimba shoosi 
shisangaala, ne nga abo babaali baabi bahelile, ibawo kumwikhoyo. 
11Nga babaandu bakwalaafu baloombeele shiriimba tsikhabi, shitsowatsowana, 
ne shiriimba shihela lwe biilomo bye babaandu baboonaki. 
12Umuundu utsya nga alekelesa uwashe, aba s'ali ni kamakyesi ta, ne umuundu 
uuli ni khuumanya, asila busa. 



1283 

 

 
Ibayibuli Ingwalaafu 

© 2016 Bible Society of Uganda. 
  

 

 

13Umuundu utsya nga asalaasa lukaambo, s'abiikha bimoonyo ta, ne uyo uuli 
umwiyikinwa, abiikha bimoonyo. 
14Linaambo lihela lwe khuutaamba baaraangilisi be kamakhula, ne nga 
abeelewo baawi be kamakhula baakali, abawo lukoosi. 
15Umuundu uwihaanayo khukhwiimilila umuundu isi akhamanyile ta, lwe 
kamakobi keewe, afuna buwaangafu, ne uyo ukhabiingilamwo ta, aba buulayi. 
16Umukhasi umwilama afuna shiriifwa, ne umukhasi ukhali umwilama 
awaambisa kamaŋaanyu. Babaandu batoro sibalifuna buyiindifu ta, ne 
babaandu babakumila khu lomo bafuna buyiindifu bwonyene. 
17Umuundu uwe shiisa afuna bibimuyeeta umweene, ne uyo uuli umurafu 
etsiinisa busa umweene. 
18Kumukheemba kweesi umuundu umubi afuna kuba kwe mbuka ifwiiti iri, ne 
uyo ukhola bye bukwalaafu afuna shiwaanwa shaŋali. 
19Umuundu yeesi ukhakakho khuukhola bye bukwalaafu anyoola buulamu, ne 
umuundu utsililila khuukhola buubi atsya khuuhela. 
20Umukasya s'akanilakho ilala babaandu be kimyoyo kikyaborokha ta, ne 
ekhoyela abo babaakhola bye bukwalaafu. 
21Muli ni khuushimanyila ilala muri babaandu baabi bali ni khuufuna 
shitaambiso, ne abo babaali bakwalaafu batsya khuwona. 
22Bumiliwu bw'omukhasi ukhola bye bubwaana, buli busa nga khakhuuma khe 
zaabu khakhaali khu lyoolu lye mbiitsi. 
23Bibiindu byeesi babaandu bakwalaafu bakana byaamamwo biilayi byonyene, 
ne babaandu babaali baabi bali ni khuusuubila kumutaambo kwonyene. 
24Babaandu babaandi bahaana naabi khu bye buyiindifu byaabwe, ne beloosela 
busa khuuba bayiindifu. Ne baalala bali barumaandu, ne beloosela busa khuuba 
bataambi. 
25Umuundu ukabilakho babaandi atsya khuyiindila naabi, ni nooyo uyeeta 
babaandu babaandi naye atsya khuyeetebwa. 
26Babaandu batsuba naabi umuundu uwibiikhilisa biilyo byeewe bikhupake 
bari nio abikulise khu buukusi bwe angaaki, ne bekhoyela naabi uyo urusa 
bibyeewe waabikulisa khu mbuka isi bikanibwilamwo. 
27Umuundu yeesi uweentsa khuukhola buulayi, babaandu bamuwa lukoosi, ne 
uyo yeesi ukana khuukhola buukosi bwonyene, anyoola buukosi bweene. 
28Umuundu yeesi uwiyikina buyiindifu bweewe, atsya khuniaala nga lisaafu lye 
kumuumu, ne uyo uuli umukwalaafu atsya khunera afwaane nga lisaafu lye khu 
kuusaala kuulayi. 

29Umuundu yeesi utumbuusa be muungo mweewe, singene abekho ni sheesi 
kane asikhile ta, umuundu uuli umusilu kane abatsake busa umwakaanisi 
w'omuundu umukyesi. 
30Buuraambi bwe bakwalaafu bwikyela kuusaala kwe buulamu, n'umuundu 
uwe kamakhula efunila basaale. 
31 Babaandu bakwalaafu bafunila kumukabo kwaabwe ano khu shibala khaale, 
ni naabo nabo babaali baabi luundi baboonaki, batsya khufuna shitaambiso 
shaabwe. 

Tsinikha 12 

S'unyala weebisa mu bwoonaki ta 

1Umuundu yeesi ufukiilila khukhwikiitsibwa lwe buubi bweesi akholile, aba 
akana khukhwiyika, ne uyo ukhakana khukhwikiitsibwa ta, aba umusilu. 
2Umukasya akana naabi umuundu ukhola bye bukwalaafu, ne akhalila 
kumusaango umuundu ukhola bye bumoyaani. 
3Umuundu s'anyala weyimisawo lwe bubwoonaki ta, ne babaandu bakwalaafu 
beemikha beenyweesela ilala. 
4Umukhasi umulayi ali ikuutwa y'omuseetsa weewe, ne umukhasi ureerera 
umuseetsa weewe kamaŋaanyu ali busa butsiina bwe mu makuumba. 
5Bibyambaaso bye babaandu bakwalaafu bili bya ŋali, ne kamakyesi keesi 
babaandu baabi bawa kali kamabi. 
6Biilomo byeesi baboonaki barusa bireera khuuhela, ne biilomo bye bakwalaafu 
biwonesa babaandu. 
7Baboonaki bafwa baweelawo ilala, ne tsiingo tse babaandu bakwalaafu 
sitsikwa ta. 
8Umuundu umulayi bamusiima lwe kamakhula keewe, ne uyo uuli umusilu 
bamulekelesa. 
9Shiba shiilayi khuuba umuundu uwabusheele busa nga eraambisa umweene, 
khufuurisa uyo uwiniinisa khuuba uwe angaaki naabi, ne nga s'ali ni biilyo ta. 
10Umuundu umukwalaafu enaanayo lwe bisolo byeewe, ne baboonaki buli 
mbuka baba baarafu naabi. 
11Umuundu uraamba ni kamaani mu mukuunda kweewe, aba ni biilyo biikali; 
ne uyo uwambaasa bibikhalimwo ta, s'aba ni kamakyesi ta. 
12Umuundu umubi akhakakho khukhwiibisa mu bubi, ne babaandu babaali 
baakwalaafu baahandalalila ilala, bafuna bibyaabwe. 
13Babaandu baboonaki bawaambikhila mu bilomo byaabwe biibi babeene, ne 
abo babaali baakwalaafu bawona khukhwaama mu bubi. 

14Biilomo bibyaama mu khanwa kh'omuundu binyala byaamureerera tsikhabi, 
nga buraambi bwe kamaani ni bureera biwaanwa biikali. 
15Umuundu umusilu ambaasa ari byeesi niye aloma bili byaŋali byonyene, ne 
umuundu we kamakhula awuliilisa khuboolelelwa. 
16Umuundu umusilu nga wakhalaale, amanyikhana khaangu naabi, ne umuundu 
we kamakhula awoleela busa abe yakhaba nga baamukhomakile. 
17Umuundu ukanikha bya ŋali awa bujulisi bwaŋali, ne umuundu ukhali 
umwiyikinwa ta akanikha bye bubeeyi byonyene. 
18Babaandu baalala bakanikha biilomo bibyookiya nga lurima, ne biilomo 
bibikanikhibwa ni kamakyesi bireera khuuwona. 
19Biilomo bya ŋali biramawo lubuula khuumala imbuka indeeyi, ne bubeeyi 
bumala imbuka ifwiiti iri. 
20Bubeeyi bwitsula mu byambaaso byaabo babaŋoonaŋoona khuukhola 
bubwoonaki, ne kumwikhoyo kwitsula mu byambaaso byaabo babaakhola 
buulayi. 
21Babaandu baalayi sibakaananakho buukosi bwoosi ta, ne baboonaki 
baayitsula kumutaambo kwonyene. 
22Umukasya waabiyila babaandu babaakanikha bye bubeeyi, ne ekhoyela abo 
babaakanikha bwaŋali. 
23Umuundu umukyesi s'eyokesanisa ari ali ni kamakyesi ta, ne umusilu 
asalanisaka busa buusilu bweewe buli aandu oosi. 
24Umuundu uraamba ni kamaani ekyela umuraangilisi, ne khuuba umutoro 
wikyela umukulwa. 
25Khukhwiyembelela khumalakho umuundu lukoosi, ne biilomo bibisamwo 
kamaani bireera kumwikhoyo. 
26Umuundu umukwalaafu ali umwitsiliilisi naabi isi basaale beewe, ne 
umwoonaki akila wababorosa. 
27Umuundu umutoro s'anyala ni khukhwiteekhela isaanyi yeewe ta, ne uyo 
uraamba ni kamakyesi araambisa buli shiindu shoosi sheesi afuna. 
28Kumukhoosi kwe bukwalaafu kureera buulamu, ne kumukhoosi kwe 
bubwoonaki kuyila mu khuhela. 

Tsinikha 13 

Khuuba ni basaale be kamakhula 

1Umwaana uwe kamakyesi awuliilisa byeesi paapa weewe amuleekela, ne 
umuundu uwe shikili s'awuliilisa nga bamureewula ta. 

2Umuundu umulayi afuna biilayi bye khuulya lwe biilomo biilayi bibyaama mu 
khanwa mweewe, ne abo babaali bawombesi bekhala nga bewotooma busa 
khuukhola bye bituluungu byonyene. 
3Uyo uwiliinda lulimi lweewe mu byeesi akanikha, aba weliindile buulamu 
bweewe, ne uyo uwilomaloma busa bibiikhalimo ta, atsya khuhela. 
4Umuundu umutoro ewotooma khuufuna biikali, ne waafuna bikyeekhe biri; ne 
uyo uraamba ni kamaani, afuna buli shoosi sheesi akana. 
5Umuundu umukwalaafu s'akanilakho ilala bubeeyi ta; ne biilomo bye 
baboonaki bireera tsisoni ni khuuswaala khuukali. 
6Bukwalaafu bukhiinga kumukhoosi kwe bakwalaafu; ne shishoonako shihesa 
baboonaki. 
7Babaandu baalala bekholakhola khuuba nga bayiindifu naabi, ate nga mbaawo 
sheesi bali nasho ta; ne babaandi bekholakhola khuuba bataambi naabi, ate bali 
ni buyiindifu buukali naabi. 
8Bayiindifu baraambisa buyiindifu bwaabwe khuubeyimilila; ne umutaambi 
s'abakho ni shihaangafu shifwaana shiryo ta. 
9Itaala y'omuundu umukwalaafu yikhala nga yaaburukha khuureera buwaanga; 
ne itaala y'omuundu umwoonaki isima khaangu. 
10Khukhwiyiingayiinga khureera khuutumbuukha; ne abo babarekeeresa 
khuuboolelelwa bafuna kamakhula. 
11Buyiindifu bweesi utsya nga ufunaka mu khaangu naabi mu mikhoosi kimibi, 
buwawo khaangu naabi; ne bweesi ubuusa nga uraamba ni kamaani, butsya 
bwabalaaha. 
12Khuuba ni kumwiyikino kumukali mu shiindu, ne shaalekha khwaamamwo 
nga n'ukanile ta, shikhukhola walwaala na khulwaala; ne kamarooro keesi uba 
nako nga koleleele, kakhwitsusa kumwikhoyo. 
13Umuundu yeesi ukhafukiilisa kamakyesi kakaamuweebwa ta, ereerera 
buukosi; ne uyo uloondelela biilakilo, afunilamwo. 
14Khuuleekela khukhwaama isi umuundu uwe kamakhula khuli nga isebele ye 
buulamu; abo boosi babaloondelela khuuleekela ukhwo, bewoma kimireko kye 
khuufwa. 
15Umuundu uuli ni kamakyesi kamasaalikhana, afuna lukoosi; ne umuundu 
ukhali umwiyikinwa ta, atsya khu mukhoosi kwe khuuhela. 
16Buli shiindu shoosi sheesi umuundu we kamakhula akhola, ashikhola ni 
kamakyesi; ne uyo uuli umusilu, okyesanisa buusilu bweewe. 
17Umurume ukheyikinikha ta areerera babaandu buwaangafu, ne umurume 
umwiyikinwa, areera lukoosi. 

18Umuundu ukhawuliilisa khuureewula ta, akwa mu butaambi atweela ni 
khuswaala; ne uyo yeesi ufukiilisa baamukolomosa afuna shiriifwa. 
19Kamarooro kakaakhuyila waafuna sheesi ukana, kakhureera kumwikhoyo; ne 
shili she mbikho isi basilu nga mutweela khu nibo, waantsukhile bye 
bubwoonaki bweewe. 
20Umuundu ukyeendela atweela ni babaandu baakyesi naye ekyela umukyesi; 
ne uyo uwikhala mu basilu, afuna buukosi. 
21Buukosi buloondelela baboonaki buli aandu; ne babaandu bakwalaafu bafuna 
biwaanwa biilayi. 
22Umuundu umulayi alekhela babetsukhulu beewe buusikha bweewe; ne 
buusikha bw'omwoonaki butsya mu makhono ke bakwalaafu. 
23Kumukuunda kw'omuundu umutaambi kunyala kwaabala biilyo biikali naabi; 
ne babalyakhana baabimalawo byoosi. 
24Umuundu ukharaambisakho imiimbo khuleekela umwaana weewe, aba 
s'amukana buulayi ta. Ne umuundu ukana umwaana weewe, amulatsakakho 
waamukolomosa. 
25Umuundu umukwalaafu alya wekurira ilala buulayi; ne umuundu umwoonaki 
s'alya wekura ta. 

Tsinikha 14 

Kamakhula kali kamalayi 

1Bakhasi babaali ni kamakhula boombakha tsiingo; ne umukhasi umusilu 
onakisaka muungo mweewe ni kamakhono keewe kameene. 
2Umuundu yeesi ukyeendela khu mukhoosi kwe bukwalaafu arya Umukasya; ne 
abo babaakyeendela khu mukhoosi kukwaborokha bamulekelesa. 
3Inganikha iy'omuundu umusilu niyo imureerera khuukhupibwa; ne biilomo 
by'omuundu umukyesi bimukhola waaba buulayi. 
4Nga yaakhubawo iyeeyi ilima ta, birara bitaambamwo biilyo; ne nga waabeele 
ni iyeeyi iye kamaani, ukyesa biilyo biikali. 
5Umujulisi uwaŋali s'akanikha bye bubeeyi ta; mbaawo shiindu shiindi sheesi 
umubeeyi akanikha ta akhali bubeeyi bwonyene. 
6Umuundu umulekelesi akhaweentsa kamakhula s'akanyoola ta; ne umuundu 
we khuumanya nga waakaweentsile akanyoola khaangu. 
7Lekha umuundu umusilu abe, ukhamenya naye ta, lwekhuuba mbaawo biilomo 
byoosi bye kamakyesi byeesi unyala waamunyoolamwo ta. 
8Umuundu umukyesi waamanya kumukhoosi kwe khuutsyakho, ne abo babaali 
basilu bakaraangarana busa. 

9Babaandu baasilu sibenaanayo oba balikho booneka ta, ne abo babaarya Wele 
benaanayo baatsya baŋoona. 
10Buli mwoyo kw'omuundu kwaamanya butsiina bwakwo bwe mukari, 
naluundi mbaawo umuundu ukuundi unyala waakabana khu mwikhoyo 
kwakwo ta. 
11Intsu y'omuundu umwoonaki ikhoonakisibwe iwewo, ne lisari 
ly'omukwalaafu limala imbuka indeeyi. 
12 Iliyo kumukhoosi kweesi umuundu anyala khuuwaamba nga ambaasa ari 
kumulayi, ne khu ntsakamwo kwaamuyila mu khufwa. 
13Khuutsekha khunyala khwaaba khwe khu ngaaki busa, ne nga mukari mu 
mwoyo mulimo kumutaambo, ne nga khuutsekha khwaaweele, kumutaambo 
ukwo kwirurukhilila. 
14Umuundu uwoneka afuna shiwaanwa she buraambi bweewe; n'umuundu 
umulayi naye afuna shiwaanwa she buraambi bweewe. 
15Babaandu babaakhali ni kamakyesi ta bafukiilila buli shiindu shoosi sheesi 
bawulila; ne babaalimwo kamakhula bemenieelesa buli shiindu sheesi bakhola. 
16Umuundu umukyesi etsiliilisa luundi ewoma buukosi bubwiitsa, ne uyo uuli 
umusilu elekhuulaka busa aryo. 
17Babaandu babaaniinaniina ni buurafu bakholela bibiindu mu busilu, 
n'umuundu ukheyikinikha ta, baamubiyila. 
18Babaandu be aasi bakhola nga kamakyesi kaabwe ke aasi ni kaloma, ne abo 
babaali ni kamakyesi bafuna khuumanya. 
19Babaandu baboonaki kane bafukhame aasi mu moni tse babaandu baalayi, ni 
baabi kane bafukhamile a bilibwa bye bakwalaafu. 
20Mbaawo umuundu ukanakho uyo uuli umutaambi ta, abe yakhaba 
n'umwesanwa weewe umweene; ne abo babaali bayiindifu bali ni basaale 
baakali. 
21Umuundu ulekelesa umwesanwa weewe akhola bubwoonaki; ne ali ni tsikhabi 
uyo uuli uwe shiisa isi bataambi. 
22Abo babaŋoonaŋoona khuukhola buubi, batsya bakoraana; ne abo 
babaŋoonaŋoona khuukhola buulayi batsya baanyoola khuukana ni 
bubwiilama. 
23Khuuraamba ni kamaani khuureera kamafuurisa, ne khukhwiila mu 
khwilomaloma busa khureera butaambi. 
24Buyiindifu buli liyabi lye babaali ni kamakhula, ne khulekha khumanya khuli 
khwe basilu. 
25Umujulisi umwiyikinwa awonesa buulamu, ne umuwombesi alya mu baandu 
babaandi tsimbomelo. 

26Umuundu urya Umukasya aba ni buliindi bwe kamaani, ni naye umweene 
kane abe bubwilukhilo isi babaana beewe. 
27Khuurya Umukasya niyo isebele iye buulamu, niyo ikila walekha khukwa mu 
mureko kwe khuufwa ta. 
28Khuuba ni lituuli lye babaandu baakali nisho shiriifwa sh'omuyiinga, ne 
khutaamba babaandu be khuraangilila, mbaawo umuwuli sheesi afuna ta. 
29Umuundu ukhokesanisa khaangu lirima lyeewe ta, aba ali ni kamakhula ke 
angaaki naabi, ne uyo ukhalalaka khaangu okyesanisa khulekha khumanya ta. 
30Kumwoyo kukuuli ni lukoosi kureera buulamu mu mubili, ne libuba likhulya 
lya khumalawo. 
31Umuundu yeesi umiinikhilisa umuundu umutaambi, aba akhomaka 
Umubuumbi weewe; ne uyo yeesi uuli uwe shiisa isi umutaambi okesanisa 
shiriifwa isi Wele. 
32Babaandu baabi bahela lwe buubi bweesi babeene bereerera, ne abo babaali 
bakwalaafu bafuna bubwilukhilo abe yakhaba mu khufwa. 
33Kamakhula kaayitsula mu mwoyo kw'omuundu uuli ni khuumanya, ne mu 
basilu s'unyoolamwo khuumanya ta. 
34Bukwalaafu bureerera linaambo shiriifwa, ne shishoonako shireerera 
linaambo khuuswaala. 
35Umuyiinga ekhoyela umwakaanisi uraamba ni kamakhula, ne lirima lyeewe 
liweela khuuyo umureerera khuswaala. 

Tsinikha 15 

Umukasya abona buli shiindu shoosi 

1Khukhwiilamo ni buwolu khumalawo lirima; ne khukhwiilamo ni buurafu 
khulooselakho busa buurafu bweene. 
2Biilomo by'omuundu umukyesi bireera khuumanya, ne kumunwa kw'omusilu 
kurusa bye buusilu byonyene. 
3Tsimoni ts'Omukasya tsibona buli aandu; nga tsilolelela buli shiindu shiibi ni 
shiilayi sheene. 
4Biilomo bye shiisa bili nga kamasuuswa kakawonesa buulamu, ne biilomo 
biirafu bifuniaaka kumwoyo. 
5Umuundu umusilu alekelesa byeesi paapawe amuleekela, ne uyo urekeeresa 
buulayi okesanisa khuumanya. 
6Muungo mwe babaandu be kamakhula mubamo bye buyiindifu biikali, ne bye 
buyiindifu bye baasilu bibawakho nga buukosi bweetsile. 

7Biilomo bye kamakyesi bibikanikhibwa bireera khuumanya, ne bye basilu 
mbaawo sheesi bimanyisa ta. 
8Umukasya s'ekhoyela isaayilo iye bubwoonaki ta, ne khuuloomba khwe 
bakwalaafu khumureerera kumwikhoyo. 
9Kumukhoosi kwe baboonaki kuli she mbikho isi Umukasya, ne akana naabi abo 
babaaweentsa bukwalaafu. 
10Umuundu yeesi urura khu mukhoosi kumulayi afuna shitaambiso she 
kamaani, uyo yeesi ulekelesa khuuboolelelwa atsya khufwa. 
11Isi Umukasya anyalila khuumanya bibiindu byoosi bibiili i Makoombe ni mu 
Khuhela, iliwo shishinyala shaamukhaasa khuumanya mu myoyo kye 
babaandu? 
12Umuundu umulekelesi yeesi s'akana baamuleekela ta, s'anyala ni khuutsya 
wereebakho isi be kamakhula ta. 
13Kumwikhoyo kwe mu mwoyo kureera isangaalo mu moni, ne kumutaambo 
kwe mukari kureera khukhwiwunamila mu mwoyo. 
14Umuundu uwe kamakhula aba akana naabi khukhwiloosela khukhwiyika, ne 
umusilu ewulila ari khulekha khumanya khweewe khumumala. 
15Bifukhu by'omutaambi byoosi biba bifukhu bye kumutaambo, ne babaandu 
basangaafu beloosela busa ni kamayiiya. 
16Shiba shiilayi waaba ni khakhaandu khakyeekhe khari nga wisamwo 
Umukasya shiriifwa, khufuurisa khuuba ni buyiindifu buukali atweela ni ngunyi. 
17Shiilayi khuulya biilyo bibiilikho tsinyanyi tsimali nga iliwo khukana, 
khufuurisa khuulya tsinyama tsiinule nga iliwo shibiyiile. 
18Umuundu uniinaniina lirima areera tsikhaando, ne uyo uuli umuwolu 
amalawo khukhweesana. 
19Intsila khweesi umuundu umutoro akyeendela khwaayitsula kamawa, ne 
intsila iy'omukwalaafu kuli kumukhoosi kumutsalaafu. 
20Umwaana uwe kamakhula areerera paapawe kumwikhoyo, ne uyo uuli 
umusilu alekelesa maayi weewe. 
21Umuundu umusilu ekhoyela mu khulekha khumanya kweewe, ne umuundu 
uwe kamakhula akyeendela khu ntsila intsalaafu. 
22Nga s'uli ni babaakhuwa khu makyesi ta, byeesi uŋoonaŋoona sibitsya buulayi 
ta, ne nga uli ni babaakhuwa khu makyesi baakali, byoosi bitsya buulayi naabi. 
23Shiba shiilayi luundi shikhoyesa khuufuna ilomo iye khukhwiilamwo 
iyaakhila, khu mbuka inyene. 
24Umuundu uwe kamakhula akyeendela khu mukhoosi kukuniina mu ngaaki 
khuutsya mu bulamu, ne waalekha ukwo kukwiikha aasi i makoombe. 

25Umukasya afuniaakaka tsiingo tse babaandu babeyiingayiinga, ne waakhiinga 
bibiindu bya namulekhwa. 
26Bibyambaaso by'omuundu umwoonaki bili bye mbikho isi Umukasya, ne 
ekhoyela biilomo bye bukwalaafu. 
27Umuundu uwe kumulyuulyuu ukana khuyiindila khaangu areerera be 
muungo mweewe boosi kumutaambo kumukali, ne abo babekaana khuulya 
iwoongo bekhiinga babeene bamenyakawo. 
28Babaandu bakwalaafu banyoowa bambaasamwo khabili nio baabakho ni 
sheesi beelamwo, ne bamoyaani bayuubakilisa khaangu khukhwiilamwo ne ndi 
biba biilomo biibi byonyene. 
29Umukasya aba aleeyi naabi ni babaandu babaali baboonaki, ne awuliilisa 
khuuloomba khwe bakwalaafu. 
30Mu moni mumubamwo khuumuunamuuna mureera kumwikhoyo isi 
kumwoyo, ni kamakhuuwa kamalayi kakhwiisamwo kamaani. 
31Umuundu uwuliilisa buulayi biilomo bye khuuleekela, eloosela khuuba ni 
kamakhula. 
32Umuundu ukhawuliilisa byeesi bamuleekela ta, etsiinisa busa umweene, ne 
siinga awuliilisa waabitsiilakho buulayi, elooselakho khuumanya. 
33Khuuba ni khuurya isi Umukasya khureera khukhwiyika mu makhula, ni 
khuuba umuwolu khuukhuraangilila khwaakhuyila mu shiriifwa. 

Tsinikha 16 

Umukasya niye uuli ni lomo iyaakamayo 

1Umuundu anyala waakhola tsiŋoonaŋoona tseewe tse mu mwoyo, ne 
Umukasya umweene niye uuli ni she khukhwiilamwo shishakamayo. 
2Umuundu anyala wambaasa ari byeesi akhola bili bikwalaafu mu moni tseewe, 
ne Umukasya niye uwimenieelesa kumwoyo. 
3N'uwaaneyo buuraambi bwoowo isi Umukasya, ni tsiŋoonaŋoona tsoowo kane 
tsibiremo buulayi. 
4Umukasya waakhola buli shiindu shoosi khuuba ni shitsilililwa shasho, ni 
babaandu baboonaki baliwo lwe shifukhu she kumutaambo. 
5Babaandu babeyiingayiinga bali be mbikho isi Umukasya, uli ni 
khuushimanyila ilala uri batsya khufuna shitaambiso. 
6Khakakho naabi ube ni khuukana khwelala, ni bubwiyikinwa bubuuli bwa ŋali, 
ufune khukhwiyakhilwa bibyoonako, mu khuwa Umukasya shiriifwa, umuundu 
s'anyala waatsya woneka ta. 
7Umuundu siinga amenya buulamu bubwikhoyesa Umukasya, abe yakhaba 
baasiku beewe bakhakakho khuuba basaale ni naye. 



1292 

 

 
Ibayibuli Ingwalaafu 

© 2016 Bible Society of Uganda. 
  

 

 

8Shiilayi khuuba ni khakhaandu khakyeekhe khari, kheesi wafuna mu 
bukwalaafu, khufuurisa khuuba ni bibiindu biikali byeesi wafuna mu 
khulyakhana. 
9Umuundu anyala wakhola tsiŋoonaŋoona tseewe tsoosi, ne Umukasya niye 
ukhalawo eena isi ali ni khuutsya. 
10Umuyiinga akanikha nga araambisa buunyala bwe angaaki, nashiryo 
khuukhalawo khweewe khuba khwa ŋali. 
11Umukasya akana ari yaakha khuubawo tsimintsaani ni bibipima bibiili bya 
ŋali, bipimo byoosi byareebwawo ni naye. 
12Shiba she mbikho bayiinga khuukhola bye bubwoonaki, lwekhuuba bali ni 
khuuwula nga beemikha khu bukwalaafu. 
13Umuyiinga ekhoyela naabi inganikha ingwalaafu; asangaalila naabi umuundu 
ukanikha byaŋali. 
14Umuyiinga nga wakhalaale shireera khuufwa, ne umuundu umukyesi 
akhakakho khuumusangaasa. 
15Umuyiinga nga waasangaalile, shimanyisa shiri buulamu buliwo, nga 
wokesanisile khuukana shifwaana nga namufweeli ureera ifula mu mbuka 
inyene. 
16Khuufuna kamakhula shili shikhulu naabi khuufuurisa khuuba ni zaabu, 
khuufuna khuumanya shifuura khuuba ni feetsa. 
17Kumukhoosi kw'omuundu umukwalaafu kwawukhana ni buubi, nashiryo 
yitsiliilisa khweesi utsya, unyala wawonesa buulamu bwoowo. 
18Nga khukhwiyiingayiinga khwaaraangiile, ibawo khuuhela, ni khukhwiniinisa 
angaaki nga khuli ibweeni, ibawo khuukwa. 
19Shiilayi shifuurakho khuumenya nga uli uwe aasi atweela ni bataambi, 
khufuurisa khukabananila atweela ni babeyiingayiinga 
20Umuundu yeesi uwuliilisa buulayi byeesi bamuleekela anyoola biilayi, 
n'umuundu uwiyikina Umukasya afuna kumwikhoyo. 
21Umuundu uwe kamakhula mu mwoyo, amanyikhana lwe khuumanya 
khweewe, ni inganikha indayi ikhweeselesa babaandu baakali. 
22Kamakhula niko burakikhilo bwe buulamu isi uyo uuli ni nako, ne 
khuukhakakho uri uleekela umuundu umusilu umala busa imbuka yoowo. 
23Khukhwaama mu ntsambaasa iye kamakyesi mulimo biilomo bye kamakhula, 
biilomo bye kamakhula bireerawo tsinjuukhashuukha. 
24Biilomo bibiilimwo khuukana bili nga bubuushi bwe ntsukhi, byaatokota 
bireera khuusangaala ni kamaani mu mubili. 
25 Iliwo kumukhoosi kweesi umuundu anyala wambaasa ari kumulayi, ne khu 
ntsakamwo kwaareera khuufwa. 

26Khuukana bye khuulya khukila umuraambi waraamba ni kamaani, ni intsala 
muunda ikila waakhakakho naabi. 
27Umuundu umubi ebuulila basheewe nga akana khuubakhola buubi, yakhaba 
ni biilomo byeewe byeene bitindiima busa nga kumulilo. 
28Umuundu we lukaambo areerawo khuusalanisa, lukaambo lukila basaale 
baawukhana. 
29Babaandu be bituluungu baborosa bashaabwe, baabayila khu mukhoosi 
kukukhali kumulayi ta. 
30Babaandu babaaminamina tsimoni lwe buubi, baba bakana khuukhola 
bashaabwe buubi, ni naabo babaakhweesakhweesa imunwa, baba batsya 
khureera buukosi. 
31Litsuune lilyakhosa tsiifwi lyokesanisa shiriifwa; litsuune lilyakhosa 
lyokesanisa umuundu uwamenya buulamu bukwalaafu. 
32Umuundu uwula lirima lyeewe afuurira aleeyi umusoolani uwe kamaani, uyo 
uwiwula mu mwoyo kweewe afuura uyo uwibwakala shiriimba waashiwaamba. 
33Babaandu banyala batuuma khakokha khuukana khuumanya sheesi Wele 
akana, ne khuukhalawo khuumaliilisi khwoosi khwaama isi Umukasya. 

Tsinikha 17 

Bibyambaaso byeefwe bikhakibwa n'Umukasya 

1Shifuura khuulya kumukaati kumwoomu busa ne nga uli ni lukoosi lwoowo, 
khuufuurisa khuuba khu mayiiya kamaboofu, nga iliwo khuulomana. 
2Umukulwa uuli ni kamakyesi afuna buunyala bwe khuuloolelela umwaana we 
muungo uwibirisaka buubi, n'umukulwa mweene afuna kumukabo kwe 
bibiindu bye muungo mweene wafwaana nga mutweela khu baana. 
3Izaabu ni feetsa babikhaka nga baraambisa kumulilo, ne kimyoyo kye 
babaandu kikhakibwa n'Umukasya umweene. 
4Babaandu baabi bakana naabi khuurekeeresa bibyambaaso bibiili bimoyaani, 
ni babeeyi nabo bakana naabi khurekeeresa lukaambo. 
5Umuundu yeesi utsekhelela umutaambi, aba ali khutsekhelela uyo 
uwamubuumba; ni nooyo uwikhoyela biikosi by'okuundi, ali ni khuufuna 
shitaambiso. 
6Babetsukhulu bali shishiindu she shiriifwa naabi isi bakuuka ni bakuukhu 
baabwe; basaali nibo kumwikhoyo kwe babaana. 
7Inganikha indayi siyaakha isi umuundu umusilu ta, ni khuukanikha bye 
bubeeyi sibyaakhila isi umuwuli ta. 
8Khuuwa iwoongo shili nga khuukhupa ikarata, buli muundu ukikaba ewulila ari 
waabiriremo. 

9Buli muundu yeesi uwiyakhila buubi bubukholebwele aba aweentsa khuukana, 
ne uyo uutsya nga ashebulila bibyabira onakisa buusaale. 
10Khuureewula kumuluundi mutweela kwonyene khuuyeeta naabi umuundu 
uwe kamakhula, ne umusilu s'anyala waamanya ta abe waakhamukhupa 
kimiluundi shitoondo shibuufu. 
11Babaandu baboonaki bakana naabi khuureerawo khuusoolana, ne 
baabasiindikhila baselikhale baarafu baabasalanisaka. 
12Shifuurisakho buulayi khukhwakaanana ni shibulukhu sheesi banuulilekho 
bubwaana bwasho, khufuurisa khukhwakaanana n'umusilu ukhamanya ta. 
13Iwe siinga ukhola buubi khu muundu ukhukholile buulayi, buukosi singene 
bururatsakekho muuntsu yoowo ta. 
14Khurakikha khuulomana khuli nga khukhwaatikha khwe kumufureje kwe 
kameetsi, uli ni khukhwakaamisilawo nga buukosi bushiili khuyiindila ta. 
15Umuundu ulekhuula uyo uwoonakile waatsya busa, n'umuundu ukhalila uyo 
uuli umukwalaafu kumusaango, babafwaana baryo bali she mbikho isi 
Umukasya. 
16Sishiyeeta khuubukula tsinusu uri usasulile umuundu umusilu khuutsya 
khukhwiyika ta, lwekhuuba niye s'alimo ni kumwoyo kukukana khukhwiyika ta. 
17Umuundu umusaale aba umusaale imbuka yoosi, ne balebe babawo lwe 
khuyeeta mu bikosi. 
18Umuundu ukhali ni kamakyesi ta ayila ikifunisi iye khusasula likobi ly'owashe, 
namwe werawo khukhwiimilila umuundu ukuundi nga atsya khukhwiwola. 
19Umuundu yeesi ukana khuulomana, aba akana khuuba mu bikosi buli imbuka, 
ni nooyo ukana khuukyeendela angaaki aba elaangila buwaangafu. 
20Umuundu uuli ni bibyambaaso bibyaborokha s'anyala waayiindila ta, ni nooyo 
uuli ni lulimi lwe buwombesi akwa mu buwaangafu. 
21Umwaana uuli umusilu areerera paapa weewe kumutaambo; siibawo 
kumwikhoyo nakhari isi paapa w'omusilu ta. 
22Khuuba ni kumwikhoyo kwe mu mwoyo shikhureerera buulamu buulayi; ne 
khuuba ni kumwoyo kwe kumutaambo kumalamo kamaani. 
23Umuundu uuli umwoonaki afukiilila khuulya iwoongo, nisho shikila bwaŋali 
bwakoraanawo. 
24Umuundu uwe kamakyesi awunguusa tsimoni tseewe isi bye kamakhula 
byonyene, ne tsimoni ts'omusilu tsinyukanyuka busa isi shibala shoosi. 
25Umwaana umusilu areerera paapa weewe kumutaambo, ni butsiina bwe mu 
mwoyo isi maayi weewe uwamusaala. 
26Sishiba shiilayi khuuwa umuundu umukwalaafu shitaambiso lwe buulayi 
bweewe, namwe khuukhupaka babaandu baalayi shiba shiibi. 

27Umuundu uwe kamakyesi araambisa biilomo bikyeekhe biri, ni nooyo uuli ni 
kumwoyo kwe khukhwiiwula, ali umuundu uwe kamakhula. 
28N'umuundu umusilu ukhelomaloma ta, bamwaambasilisa khuuba uwe 
kamakyesi, nga waakhwinyusa kumunwa kweewe khuukanikha ta, 
bamwaambasilisa khuuba umukyesi. 

Tsinikha 18 

1Umuundu uwiyawulakho khu baasheewe enaanayo khu byeewe byonyene, 
aleekelesa byeesi babaandi baba baamanya. 
2Umuundu umusilu s'enaanayo isi khuumanya ta, ne sheesi akana shonyene 
nikhwo khuukanikha byeesi niye ambaasa. 
3Khuukhola buubi nga khwaabeelewo, khuuswaala nakhwo khwiitsilakho, nga 
shiiriifwa shaaweelewo ibawo kamaŋaanyu. 
4Biilomo bibyaama mu khanwa kh'omuundu bili nga kameetsi kamaleeyi naabi, 
ni isebele iye kamakhula itsukhilila busa luluutsi lwe kameetsi. 
5Sishiba shiilayi khukhwikhupila khu lubeka lw'omuundu umwoonaki ta, 
namwe khukhwimana bwaŋali isi umuundu umukwalaafu. 
6Biilomo bibirura mu khanwa kh'omuundu umusilu bireera busa khuulomana, 
kumunwa kweewe kumweene kumureerera khuukhupibwa. 
7Kumunwa kw'omuundu umusilu kumureerera khuuhela, kiminwa kyeewe 
kimyeene nikyo kumureko. 
8Bilomo by'omuundu uwimoonyelesa ni lukaambo biŋaaha naabi, lwekhuuba 
umuundu ubirekeeresa abimila byeekha mu byambaaso mukari. 
9Umuundu uuli umutoro mu buraambi bweewe afwaanana n'umuundu 
uwoonakisa bibiindu. 
10Lisiina ly'Omukasya lili kumunaala kwe kamaani; babaandu bakwalaafu 
batimaka baatsya benjilamwo baaba buulayi. 
11Bye buyiindifu by'omuundu uwayiindila bili busa nga lumako lweewe lwe 
kamaani; babyambaasilisa khuuba kuseenge kukuuli kuleeyi naabi. 
12Khukhwiyiingayiinga nga khwaabeelewo, khuraangilila khuhela, ne buwolu 
buraangilila shiriifwa. 
13Nga ushiili khurekeeresa buulayi ne waamala keelakamwo busa uryo, 
shookesanisa buusilu ni khuswaala. 
14Kumwoyo kw'omuundu kunyala khukhwikhalilikha butsiina bwe kumubili, ne 
naanu unyala wekhalilikha kumwoyo kukuuli kumutsiina. 
15Babaandu be kamakyesi bali berekefu buli mbuka yoosi khuuweentsa 
kamakyesi. Baayikula kamaru kaabwe khuurekeeresa bye kamakyesi. 

16Khuuwaana biwaanwa shiikulilawo umuundu kumulyaango, shimuwa ikhabi 
khukhwoola isi ni babaandu be angaaki. 
17Umuundu unyoowa khukhwiwotsakho mwikayilo awulilikhana nga niye uuli 
uwaŋali, khukhwoolesa nga baarakikhile khuumureebaka bireebo. 
18Khuukhupa khaakokha shiyeeta khuumalawo tsikhaando, shiyeeta 
khuukhalawo akari e babaandu babili babaali khuukhabisana. 
19Siinga uyeeta uwe buulebe, ufwaana nga ureerewo litikiiyi lilikhiinga 
shiriimba lye kamaani, ne khuulomana ni naye, shifwaana nga mumureerewo 
kuseenge kukubawukhanisa. 
20Biilomo bye kamakhula khukhwaama mu khanwa kh'omuundu bikhwikusa 
nga uliile buulayi, biilomo bibikanikhibwa khu mbuka inyene bireera 
khukhwikura. 
21Biilomo bibirura khukhwaama mu lulomo binyala khuureera khuufwa, 
namwe binyala byareera buulamu; ni naabo babaakana naabi khuukanikhaka 
luukali bakyesa bibyaamo byalwo. 
22Umusaani yeesi unyoola umukyelama aba wanyoolile shishiindu she lisuno, 
naluundi aba waafunile shiwaanwa shiilayi khukhwaama isi Umukasya. 
23Umuundu umutaambi nga akanikha, akanikha ni buwolu; ne umuyiindifu 
akanikha ni buurafu. 
24Iliwo basaale babekholakholanisa busa bari bali basaale, ne iliyo umusaale 
uuba aambi khufuurisa n'umulebe umweene. 

Tsinikha 19 

1Shiba shiilayi khuuba umutaambi ne nga ukyeendela mu bukwalaafu, 
khuufuurisa umuundu uuli uwe kamalomo kamabi naluundi umusilu. 
2Sishiba shiilayi khuuba ni lihefu ne nga s'uli ni kamakyesi ta, ni nooyo 
uyubakilisaka khaangu akoraanaka. 
3Babaandu bahesa buulamu bwaabwe lwe buusilu bwaabwe babeene, 
lwanyuma bakyelawo bakhalalila Umukasya. 
4Buyiindifu bukhufunisa basaale baakali naabi, ne butaambi bukila basaale 
bakhururakho. 
5Umujulisi ukanikha bubeeyi mwikayilo aweebwa shiitaambiso, ni nooyo 
ukanikha bye bubeeyi mbaawo isi atitukhila ta. 
6Bakali bakhakakho naabi khuubona bari basiimibwa n'umuundu uuli mu 
shifwo she angaaki; na buli mutweela aba umusaale uw'omuundu uwaana 
biwaanwa. 
7Baalebe b'omuundu umutaambi bamulekelesa, ni basaale beewe nabo 
bamwaantsukha baamulekha. 

8Umuundu ukhakakho naabi khuufuna kamakhula aba ali ni khuukana isi 
umweene, babaandu babaakana naabi khuumanya batsowatsowana. 
9Umujulisi ukanikha bubeeyi mwikayilo aweebwa shiitaambiso, ni nooyo 
ukanikha bye bubeeyi atsya khuhela. 
10Sishaakhila umuundu umusilu khuumenya mu bulamu bubwikhoyesa ta, 
n'umukulwa khuuwula mu shifwo sh'omuyiinga ta. 
11Babaandu bakyesikyesi banyalisa khukhwiwula lirima lyaabwe, bafuna 
lukoosi lwekhuuba beyakhila buubi bwe babaandi. 
12Lirima ly'omuyiinga lifwaana nga khubuutsa khwe talanyi, ne nga umuyiinga 
waasangaalile, shifwaana nga liime khu bunyaasi. 
13Umwaana umusilu areerera paapawe kumutaambo. Umukhasi umulomani 
afwaana nga ifula iye lumunyakiliisi iroonya toki toki toki toki. 
14Unyala waasikhila tsiintsu ni bye buyiindifu bibiindi khukhwaama khu basaali, 
ne umukhasi uwe kamakhula aama isi Umukasya. 
15Butoro bureera liilo nameyirira lilyeene, ni khuulekha khubakho ni she 
khuukhola shireera intsala ingali. 
16Umuundu uwiliinda kamakaambila, aba eliinda buulamu bweewe, 
khuulekelesa biilomo bibiboolelela, shireera khuufwa. 
17Umuundu uyeeta uyo uuli umutaambi, aba ali khukhwikopesa isi Umukasya, 
n'Umukasya kane amusasule lweesho sheesi akholile. 
18Latsakakho babaana boowo khuubesamwo tsisaambo nga ushiiliyo ni 
kumwiyikino mu nibo, wamweene ukhaba mutweela khu biindu bibibahesa ta. 
19Umuundu ututuba ni lirima liikali aakha khuuliha isho shishaakhila, ne siinga 
umuyeetakho kumuluundi mutweela, umanya uri kane umuyeetatsake lwaawa. 
20Urekeeresatsaka biilomo bibiboolelela, ufukiilisatsake nga bakhukaambilila, 
nio unyale khuufuna kamakhula mu buulamu bwoowo bwoosi. 
21Umuundu anyala waakhola tsiŋoonaŋoona tsingali naabi mu byambaaso 
byeewe, ne she khuukhalawo sh'Omukasya shonyene nisho shishiifuura byoosi. 
22Shishifuura buukhulu mu muundu nikhwo khuuba umwiyikinwa; shifuura 
buulayi khuuba umutaambi khuufuurisa khuuba umulyakhani. 
23Khukhwookesanisa shiriifwa isi Umukasya shikhureerera buulamu, shireera 
khuumalibwa ni byeesi uli nabyo, luundi shikhukhiinga khukhwaama mu bubi. 
24Umuundu umutoro anyala waayila kumukhono kweewe mu sowaani, ne nga 
s'anyalisa ni khuusuta kumukhono kweewe kweene waakuniinisa imunwa ta. 
25Ukhupa umuundu uwe shikili, nio abo babaali be aasi beyikilakho, nga 
waakwalaasile umuundu uwe kamakhula, naye eloosela khuuba ni kamakhula. 
26Umwaana ubirisa paapawe buubi, namwe waatimisa maayi weewe, aba she 
khuswaala luundi aba webirisile buubi naabi. 

27Mwaana wase, iwe siinga waakamisa khuurekeeresa byeesi bakhuboolelela, 
kane ube waaborokhile khukhwaama mu bilomo bye kamakyesi. 
28Umujulisi uwe bubeeyi alekelesa byoosi bibikholebwa mwikayilo, ni naabo 
babaakhola bye bubwoonaki bekhoyela buubi. 
29Shiitaambiso shiliindiilila abo babaakhola bye shikili, ni khukhupa khu 
mukoongo khuli khwaabo babaali basilu. 

Tsinikha 20 

1Khuunywa iviini khuureera bunywaanywa, she khuunywa shishimeesa 
shireera khukhaandisana. Babaandu babaayilibwa ni she khuunywa shino sibali 
ni kamakyesi ta. 
2Lirima ly'omuyiinga lili busa nga italanyi ibuutsa, umuundu yeesi uwiikyeleesa 
lirima ilyo lyenyukha aba waareere buulamu bweewe mu buwaangafu. 
3Shili shishiindu she shiriifwa naabi khuutataya bituluungu; ne umuundu 
umusilu yenyene niye uwomaanila khu khulomana. 
4Umuundu umutoro s'akhabala kumukuunda kweewe khu mbuka inyene ta; 
imbuka iye likyesa nga yoolile, atsya khuweentselesa ne mbaayo sheesi 
anyoolayo ta. 
5Bibyambaaso by'omuundu biilayi byayisiikha aasi abweene nga n'ubona 
kameetsi kamaleeyi, ne umuundu uwe kamakhula akhakakho naabi 
waabikhweesayo. 
6Babaandu baakali banyala bekanikhakho nga ni bali basaale babeyikinwa, ne 
umusaale umwiyikinwa umweene naanu unyala waamunyoola? 
7Umuundu umukwalaafu akyeenda nga ali umwitsiliilisi; ni babaana beewe 
babaamwiila mu bikyele bafuna tsikhabi! 
8Siinga umuyiinga ekhala khu shitsoloŋo she khuukhala kimisaango, alolelela 
bujulisi bubuuba bwareerebwile, waawulawo shiibi khukhwaama khu shilayi. 
9Naanu umweene unyala welomela ari, “Ise naayimiliisa kumwoyo kwase, indi 
umupyeeluukhe siindikho ni shiibi shoosi ta.” 
10Bibipima bibikhali bya ŋali, ni bipima bibikhalekhaanisa ta, bino byoosi 
Umukasya s'abikanilakho ilala ta. 
11Abe yakhaba umwaana umukyeekhe bamumanya lwe buuraambi bweewe, 
oba nga buuraambi ubwo buli buulayi namwe bukwalaafu. 
12Kamaru kakaawulila atweela ni tsimoni tsitsiibona, byoombi Umukasya niye 
uwabibuumba. 
13Iwe siinga ukana naabi liilo khuukona, utsya khukhebulila waakwiile mu 
butaambi; yiikula tsimoni tsoowo ulole, kane winyoole nga waafunile biikali bye 
khuulya. 

14Umuundu ukulaana akhaandisana lwe buukusi bwe shishiindu nga aloma ari 
sishaakhila ta, sishaakhila ta, ne uri waamala khuururawo waatsya, webuyila. 
15Izaabu inyala yaabawo, atweela ni kamabaale kakaandi ke buukusi bwe 
angaaki; ne biilomo bye kamakhula bili bye lisuno khuubifuurisakho. 
16Uyila shikwaaro sh'omuundu nga she khukhwiyimilila siinga nga umuundu 
uyo aba nga weyimiliile umuundu ukhali umumanye ta, yaakha khuubawo 
sheesi akhulekhela n'aba nga weyimiliile babaandu banaambo. 
17Biilyo byeesi wiiba busa waalya nga biŋaaha, ne lwanyuma bishuukha 
byafwaana nga kumuyeekhe mu khanwa. 
18Tsiŋoonaŋoona tsitsiraamba buulayi tsikhola tsiryo lwe kamakyesi 
kakaweebwa, ukhatsya mu busoolo nga waakhunyoowa khufuna kamakhula 
buulayi ta. 
19Umuundu ukyesaasa luukaambo, asalanisa bimoonyo; nashiryo ukhetubaasa 
n'umuundu ukanikhaka mu buusilu busa ta. 
20Uyo yeesi utsuba paapa weewe namwe maayi weewe, afwaana nga umuundu 
usimisila itaala yeewe mu shiilima she kamaani. 
21Bye buyiindifu byeesi ufunaka khaangu naabi maakiboole, khu ntsakamo 
sibubamo ikhabi ta. 
22Ukhelomela mu mwoyo kwoowo uri kane wiliyaase buubi lwe buubi ta, 
n'uwiyikine Umukasya, niye kane akhuyeete. 
23Umukasya waabiiyila naabi bibipima bibikhalekhaanisa ta, s'ekhoyela 
bibipima bibikhali byaŋali ta. 
24Umukasya yenyene niye umanyile lukyeendo lwoosi lweesi umuundu 
akyeenda, ari iwe unyala uryeena khuumanya ibyo bibiili mu ntsila? 
25Ukhakwa mu mureko kwe khuukhola shishitsubo isi Wele nga uyubakilisa, nio 
waakyelawo wemenieelesa lwanyuma ta. 
26Umuyiinga uwe kamakyesi emenieelesa khuumanya naanu ukholile shiibi, 
lwanyuma waamuwa shitaambiso nga s'alikho ni shiisa shoosi ta. 
27Kumwoyo kw'omuundu kwe mukari nikwo kuli nga itaala y'Omukasya, 
khuuweentselesa buli shiindu shoosi shishebisa mukari. 
28Khuukana khukhuukhawawo ta ni bubwiyikinwa, nibyo bibikhiinga 
umuyiinga, ni shitsoloŋo sheewe shiimikhawo lwe bukwalaafu. 
29Shiriifwa she basooleli shili mu maani kaabwe, ne litsuune lye tsiifwi lye 
buumanyilifu nisho shiriifwa she buusakhulu. 
30Shitaambiso she khulatsakakho shiyeeta khuumalamwo buubi, 
khuulatsakakho ikhwo, khupyeluusa kumwoyo mukari. 

Tsinikha 21 

1Kumwoyo kw'omuyiinga kuli busa nga luluutsi lwe kameetsi mu mukhono 
kw'Omukasya, akalakilila kumukhoosi khweesi kali ni khuubirira nga niye 
umweene n'akana. 
2Umuundu anyala khukhwibona umweene nga n'ali umukwalaafu, ne 
Umukasya niye uwimenieelesa kumwoyo. 
3Khuukhola bibiindu bibiili bikwalaafu luundi bibiili biilayi shikhoyesa 
Umukasya khuufuurisa isaayilo. 
4Tsimoni ts'omuundu uwiyiingayiinga ni kumwoyo kukwiniinisa, nibyo itaala 
iye bubwoonaki; byoosi bili shiibi. 
5Tsiŋoonaŋoona tsindayi ni khuuraamba ni kamaani bireera 
khuutsowatsowana, ne buli muundu yeesi uwiyubakilisaka enyoola nga ali mu 
butaambi. 
6Buyiindifu bweesi ufuna khuubirira mu bubeeyi butamuukha busa nga 
lukhaleesi, naluundi buli kumureko kwe khuhela. 
7Bituluungu bye babaandu baabi bikhaabeeye bibamalewo babeene, lwekhuuba 
sibakana khuukhola byaŋali ta. 
8Kumukhoosi khweesi babaandu baabi bakyeendela kwaaborokha, ne 
intsibirisa iye bakwalaafu yaapyeluukha. 
9Manya shiba shiilayi khuukona khu shisuli khu ngaaki khwe ntsu khuufuurisa 
khuukona mu ntsu indweela n'umukhasi uwilomaloma. 
10Babaandu baabi bakana khuukhola bibiindu biibi byonyene, sibawaambila ni 
babesanwa baabwe shiisa ta. 
11Uwa umuundu uwe shikili shiitaambiso, nio abo babaali be aasi beyikilakho, 
ne umuundu uwe kamakhula eyika khukhwaama mwiibyo byeesi bamuleekela. 
12Wele ali umukwalaafu, niye waamanya bibikholekha mu tsintsu tse 
baboonaki; aryo waabareerera buukosi bwaabakwakho. 
13Umuundu yeesi uwikala kamaru keewe nga s'akana khuuwuliilisa khuulila 
khwe bataambi ta, naye imbuka yeewe iye khuulila yoola waataambakho 
umuwuliilisa. 
14Shiwaanwa she mu shimoonyo shimalawo lirima, ni iwoongo isi 
bamolamolisila aasi iwosawosa lirima liikali. 
15Nga yabeelewo bwaŋali bubukholekhile, shireera kumwikhoyo isi 
bakwalaafu, ne shitaambisa naabi abo babaali baabi. 
16Umuundu yeesi utiimatiima waarura khu mukhoosi kwe khuumanya, aba 
atsya khuweela mu lituuli lye baafu. 
17Umuundu yeesi ukana naabi bye khusangaala byonyene ekyela umutaambi; 
abo babaakana naabi iviini ni biilyo bye buukusi bwe angaaki, sibanyala baaba 
bayiindifu ta. 

18Babaandu baabi bafuna shitaambiso abe sheesi babaandu babaarya Wele 
banyala baafuna, ni be tsimbomelo bafuna shiitaambiso abe sheesi bakwalaafu 
batsya khufuna. 
19Manya shiba shiilayi khuumenya wenyene iyo mu mubiimbi, khuufuurisa 
khuumenya atweela n'umukhasi uwilomaloma. 
20Babaandu be kamakhula baba ni buyiindifu buukali ni buulamu bwe beeyi, ne 
babaandu baasilu balyaka busa byoosi byeesi bali nabyo. 
21Umuundu yeesi uloondelela buukwalaafu ni khuukholela babaandi bye shiisa, 
efunila umweene buukwalaafu atweela ni shiriifwa. 
22Umusaani uwe kamakhula anyala waafuuntsakilila shiriimba sheesi basaani 
be kamaani naabi baakhiinga, waafuniaakaka ni kamatikiiyi keesi beyikina. 
23Umuundu uwiliinda lulimi lweewe, waalekha khwinyusa kumunwa kweewe, 
aba weliindile khuulekha khukwa mu buukosi ta. 
24Umuundu uwe bunywaanywa eyiingayiinga luundi eniinisa angaaki, umuundu 
uyo ebirisaka busa ni bunywaanywa bwonyene. 
25Babaandu baatoro baaba ni byeesi bakana biikali, ate nga sibanyala 
khuuraamba ta, isho shinyala shabahesa. 
26Babaandu baabi bekhala bewotooma busa imbuka yoosi, ne bakwalaafu baba 
bahaana, nga mbaawo sheesi beramisila ta. 
27Isaayilo y'omwoonaki shili shishiindu she mbikho naabi, ni khufuurira ilala 
nga alikho akireera ni bitsilililwa biibi. 
28Umujulisi uwe bubeeyi akhaahele aweewo, ne umujulisi uwa ŋali 
balimufukiilisa khuukanikha. 
29Umuundu umwoonaki ekholisa busa mu buli sheesi akhola, ne uyo uuli 
umukwalaafu etsiliilisa mu byeesi akhola. 
30Mbaawo kamakhula ke babaandu koosi, mbaawo khuumanya khwoosi, 
namwe tsiŋoonaŋoona tsoosi, bibinyala byeemikha bikhaandisane n'Umukasya 
ta. 
31Iŋwaaŋwa bakiŋoonaŋoona lwe shifukhu she khuutsya mu khuusoolana, ne 
khuufuura mu busoolo ubwo, shili sh'Omukasya. 

Tsinikha 22 

1Khukhwikholela lisiina liilayi shifuura buyiindifu bwe kamaani, ni babaandu 
khuukhuwa shiriifwa shifuura ifeetsa namwe izaabu. 
2Babaandu baayiindifu ni bataambi bali ni shishiindu shitweela sheesi 
bafwaanana: Umukasya niye uwababuumba boosi. 

3Umuundu uwe kamakhula nga waaboone buukosi bwiitsa, akhakakho 
khuubwiwoma webisa, ne umusilu niye akyeendaka busa waatsya 
waabukwamo. 
4Shiwaanwa she buuwolu ni khuurya Umukasya nisho buyiindifu, shiriifwa, ni 
buulamu. 
5Babaandu bamoyaani bakyeendela khu mukhoosi kukwitsuule kamawa ni 
kimireko, umuundu yeesi uwinaanayo isi buulamu bweewe etsiliilisa walekha 
khuukutsyakho ta. 
6Leekela umwaana kumukhoosi kweesi ali ni khuutsiilakho, nio nga weetsile 
khutsowa, alekhe khukururakho ta. 
7Umuundu umuyiindifu niye aba nga umuwuli w'omutaambi, n'umuundu 
uwikhoopa aba umwakaanisi wooyo umwikhopesa. 
8Abo babaamiitsa bumiitso bwe khuubirisaka babaandu babaandi buubi 
balikyesa kumutaambo, ni saambo isi beebirisakamwo baryo ilyakama. 
9Umuundu ukabanana ni basheewe khu biindu byeesi ali nabyo alifuna tsikhabi, 
lwekhuuba akabilakho bataambi biilyo. 
10Siinga utimisa umuundu umunywaanywa waamurusa ibulafu, khuusoolana 
khukhuubawo nakhwo khwakama, ni khuulomana atweela ni khuukhomana 
byoosi biwawo. 
11Umuundu ukana naabi bukhosefu bwe mu mwoyo, ni khuukanikha ni buwolu, 
akila umuyiinga waaba umusaale weewe. 
12Imoni y'Omukasya iye buliindi ilolela abo babaali ni kamakyesi, ne 
amiinikhilisa tsiŋoonaŋoona tsaabo babaakhola tsimbomelo. 
13Umuundu umutoro ekhala nga elomela mu mwoyo kweewe ari, “Ibulafu iyo 
iliyo italanyi! Nashiryo siinga indura naatsyayo, inyala yantsira.” 
14Imunwa w'Omukhasi umuyeyani ili busa nga lilowo lileeyi naabi; abo boosi 
babaakhalasa Umukasya batsya baalikwamwo. 
15Khuulekha khumanya khunyala khwaaba nga khwaayitsula mu mwoyo 
kw'omwaana umukyeekhe, ne khuulatsakakho khukila buusilu ubwo 
bwaawamwo. 
16Umuundu ulyaakhana umutaambi bari nio abalaayise buyiindifu bweewe, 
namwe bari nio akabilekho bayiindifu biwaanwa, aba ereerera busa umweene 
buutaambi. 

Tsilomo tse kamakhula kamakhumi kataru 

17Reekeresa buulayi uwuliilise byeesi babaandu be kamakhula bakanikha, 
ureke kumwoyo kwoowo mu bye kamakyesi byeesi ise ikhuleekela. 
18Lwekhuuba kane shikhubeele shiilayi iwe khukhwiliinda biilomo bino mu 
mwoyo kwoowo, ni khuuba mwirekefu nga ushebulila khuubikanikhakho. 

19Ingana iwe ure kumwiyikino kwoowo mu Mukasya, shisheene isho nisho 
shishikila ikhuleekela iwe biilomo bino, imbikhuleekela iwe shaleelo shino. 
20Iseese naakhuroneele iwe biilomo kamakhumi kataru, nga byaayitsulamwo 
khuuboolelela ni kamakyesi. 
21Musaambo yino nio umanye ibyo bibiili byaŋali luundi bibiyikinikha, 
shikhunyalise khuubakho ni she khukhwiilamwo isi abo babaakhurumana. 

Ilomo ye kamakhula ingiboole 

22Ukhanuula umuundu umutaambi kheesi ali nakho lwekhuuba ali umutaambi 
ta, namwe waamiinikhilisa abo babaakhenyala mwikayilo ta. 
23Lwekhuuba uli ni khuushimanya uri Umukasya umweene niye Umukayi 
waabwe, kane atsiinise abo babaabirisaka babaandi buubi. 

Iye khaabili 

24Ukhakholakho buusaale n'umuundu uuli ni lirima liikali ta, namwe 
ukhatubaana ni babaandu babaatindiima ni lirima ta, 
25lwekhuuba nawe unyala weyika waaba nga nibo, shaakila waakwa mu 
mureko. 

Iye khaataru 

26Ukhafukiilisa waaba mutweela khuubo babaasuubisa khukhwiyimilila 
babaandu babaandi mu makobi kaabwe ta. 
27Siinga ulekha khunyalisa khuusasula ta, banyala baakhukhweesakho buulili 
bwoowo. 

Iye khaane 

28Ukhakhuulatsaka kamasiintsi ke khu lwaakha, keesi baakuuka boowo 
baasimikha khaale ta. 

Iye khaaraano 

29Iwe waamanyakho umuundu yeesi uuli umuraambi umulayi? Umuundu 
ufwaana aryo atsya waaba umwakaanisi we baayiinga, s'anyala khuuba 
umwakaanisi we babaandu ba busheele busa ta. 

Tsinikha 23 

Ilomo iye kamakhula iye khasesaba 

1Iwe n'uba nga utsya khukhwikhala aasi khuulya biilyo n'umuwuli, nyoowa 
wimenieelese buulayi byeesi bareerire mu moni tsoowo. 
2Iwe siinga uba nga uli umuundu ukana naabi khuulya, boombesakho 
kumuluungo kwoowo. 
3Kumuluungo kukhakila wewotooma naabi biilyo biilayi ibyo ta, binyala byaaba 
nga bye khuukhuwombelesa busa. 

Iye kumusaafu 

4Ukharekana naabi lwe khuukana naabi khuuyindila ta, ne n'ubekho ni 
kamakhula ke khuumanya tsinyaanga tse khukhwaakamisilakho. 
5Tsimoni tsoowo tsinyala tsaalola khu buyiindifu, ne imbuka ifwiiti iri bwaaba 
nga bwaaweelewo khaale; lwekhuuba bumelakho tsindaaha, bwaapamburukha 
nga waasu bwataamuukha bwaawawo. 

Iye shinaane 

6Ukhafukiilila khuulya biilyo by'omuundu uuli umurumaandu ta, 
ukhekoombakho biilayi byeewe ta. 
7Lwekhuuba niye ali umuundu uwikhala waaba nga buli mbuka aambaasa 
tsinusu tseenga tseesi asalanisile. Anyala waakhulomela ari, “Yikhala ulye 
luundi unywe!” Ne nga mu mwoyo kweewe sishili nisho sheesi alikho ta. 
8Unyala waalusaka ni khaafwiiti ikho kheesi uliile, ni biilomo byoowo byeesi 
uraambisile khuusiima mbaawo sheesi biyeeta ta. 

Iye shisheenda 

9Ukhoonakisa busa biilomo bye kamakhula bari uboolelela umuundu uuli 
umusilu ta, lwekhuuba umweene uyo kane aleekelese busa kamakhula keesi uba 
waamuweele. 

Iye likhumi 

10Ukhasyeenda kamasiintsi khu lwaakha lweesi baamala khaale khuurawo; 
ukhenjilila liiswa lyaabo babaali baafuubi ta. 
11Lwekhuuba Umukasya umweene niye ubaliinda nibo ali uwe kamaani naabi, 
niye umweene ubeemikhila waawotsa ni nawe. 

Iye likhumi na ndweela 

12Rekeeresa buulayi byeesi bakhuleekela, uwuliliise buulayi biilomo bye 
kamakyesi. 

Iye likhumi na tsibili 

13Ukhesisibasa waalekha khuukolomosa umwaana woowo ta; 
khuumulatsakakho sishinyala shaamwiira ta. 
14Khuumulatsakakho ni miimbo shinyala shaamuwonesa buulamu bweewe 
khukhwaama mu khufwa. 

Iye likhumi na tsitaru 

15Mwaana wase, iwe siinga uba ni kumwoyo kwe kamakhula, kane untsikhoyese 
ise buulamu bwase. 
16Ise buulamu bwase kane busangaale naabi buli lweesi ikhuwulilila iwe nga 
ukanikha bibiili byaŋali. 

Iye likhumi na tsine 

17Libuba likhakhuwaambila babaandu babaali baboonaki ta, ne buli busheele 
yiloosela khuuryaatsaka Umukasya. 

18Ilala iliyo kumwiyikino kwe shiwaanwa iburaangisi woowo, ni kumwiyikino 
kwoowo ukwo singene kuwewo ta. 

Iye likhumi na tsiraano 

19Mwaana wase, wuliilisa buulayi, ube ni kamakhula; ure kumwoyo kwoowo 
khu mukhoosi kwa ŋali. 
20Ukhaba mutweela khu bameesi be viini ta, namwe wetubaasa khu baandu be 
kumuluungo kwe biilyo ta. 
21Lwekhuuba abo babaali bameesi ni babaakana naabi khuulya, batsya khukwa 
mu butaambi buukali, ni khuukona liilo liikali libabiimbakho nibo bitsina. 

Iye likhumi na tsisesaba 

22Wuliilisatsaka byeesi paapawo uwakhusaala akhuboolela, ukhalekha 
khuuwuliilisa maayi woowo ta, abe yakhaba nga ali umuloosi arye. 
23Tsya ufune bwa ŋali, ne ukheelayo waabukulisa ta; funa kamakhula, 
khukhwiiliinda atweela ni khuumanya. 
24Paapa uwe babaana bakwalaafu aba ni sangaalo iye kamaani; umusaali uuli ni 
babaana bakyesi bamwikhoyesa. 
25Reerera paapa woowo ni maayi woowo kumwikhoyo! Reerera maayi woowo 
uwakhusaala isangaalo! 

Iye likhumi na musaafu 

26Mwaana wase, n'umbe ise kumwoyo kwoowo. Lekha tsimoni tsoowo 
tsimenieelese kumukhoosi kwase. 
27Umukhasi malaaya ali lilowo lileeyi naabi, umukhasi umuyeyani akhufwaanisa 
nga umuundu ukwiile mu lilowo lye kameetsi linyelele liri. 
28Niye akwa aasi webisa waaliindilila nga umunuuli n'akhola, nga akana 
khuloosela khuumalamwo bubwiyikinwa mu basaani. 

Iye likhumi na shinaane 

29Naanu ilala uuli ni ngunyi? Naanu uuli ni kumutaambo? Naanu uuli ni buukosi? 
Naanu uwikhala nga elisalisa? Naanu uuli ni kumubili kukwanuubukhaka? Ne 
naanu uuli ni tsimoni tsitsarandaala? 
30Niye umuundu umalila inyaanga yeewe yoosi mu khunywa iviini, nga 
akhakakho buli shishinyweekha shaameesa shoosi. 
31Ukhalolelela wewotooma iviini, nga yaarandaalile buulayi, nga ibonekha 
buulayi mu shikhopo, ni khuukimila nga yiikha amumilo buulayi! 
32Khu ntsakamo ya byoosi, ikhulumaka nga indemu, iluma nga indemu iye 
butsiba. 
33Tsimoni tsoowo tsirakikhe khuubona bifwaani biindi busa, urakikhe 
khukhwaambaasa ni khuukanikhaka bibiindu bye bumoyaani busa. 

34Uryo urakikhe khuutengaala busa ufwaane nga umuundu uuli khu nyaantsa 
iyiiyayiiya, utengaale ufwaane busa nga imeeri iyiyisibwa ni khukhwilyebula 
khwe kameetsi. 
35Awo nio urakikhe khukhwilomela wamweene uri, “Ifwaana baanguunyile, ne 
sibantsiinisile ta. Ifwaana baakhupile, ne sinashimanyile ta. Ne antsye busha 
liina indi intsye imeentse she khuunywa luundi?” 

Tsinikha 24 

Iye likhumi na syeenda 

1Libuba likhakhuwaambila babaandu baabi ta, namwe wekoomba khuuba 
butweela ni nabo ta. 
2Lwekhuuba kimyoyo kyaabwe kyambaasa bituluungu byonyene, ni biilomo 
bibirura khukhwaama mu khanwa mwaabwe bireera buusiku bwonyene. 

Iye kamakhumi kabili 

3Tsiingo tsombekhebwa lwe kamakhula, tsiryo tsahangala buulayi lwe 
khuumanya. 
4Khuubirira mu makyesi, biseenge bye mu ntsu biitsusibwa ni bibiindu bye 
buyiindifu, ni bibiindu bye lisuno bibikhali bitweela. 

Iye kabili na ndweela 

5Umuundu uuli ni kamakhula afuurira aleeyi uyo uuli ni kamaani konyene, ni 
naabo babaali ni kamakyesi bafuurira aleeyi abo babaali ni kamaani busa. 
6Lwekhuuba nga ukana khuutsya mu busoolo, waakha khuuŋoonaŋoona 
buulayi ni kamakyesi, khuuwula mu busoolo shikanisa khuuba ni baawi be 
kamakyesi baakali. 

Iye kabili na tsibili 

7Isi umuundu umusilu, kamakhula kaba kali angaaki naabi, isi baaraangilisi be 
shiriimba babuusanila a shilibwa, s'anyala waabakho ni sheesi aloma ta. 

Iye kabili na tsitaru 

8Umuundu yeesi uwimotsamotsa nga akana khuukhola buubi buli mbuka, kane 
bamulaangatsake bari umutaambisi. 
9Umuundu yeesi uwikholakholanisa mu biindu biibi aba akhola shishoonako, 
n'umuundu yeesi uuli umunywaanywa babaandu baamubiyila. 

Iye kabili na tsine 

10Iwe siinga ukhaasikhana khu mbuka iye buukosi, shookesanisa shiri uli 
umutoro ilala. 

Iye kabili na tsiraano 

11N'uwonese abo beesi bakhaliile kumusaango kwe khuufwa, wonesa abo abe 
babaatsya khukhwiiribwa. 

12Iwe ukhelomisaka uri, “Ifwe abe shino khwaakhushimanyakho ta.” 
Lwekhuuba Wele umweene waamanya byoosi bibikholekha mu myoyo kyoosi. 
Umweene uliinda buulamu bwe mukari waashimanya ari iwe waashimanyakho. 
Nashiryo alisaasula buli muundu khuusiintsiila khu buraambi bweewe. 

Iye kabili na tsisesaba 

13Mwaana wase, lyakho bubuukhi bwe ntsukhi, lwekhuuba buli buulayi, 
bubuukhi ubwo bubururukukha khukhwaama mu masasari bukhutokotela. 
14Ni musaambo niyo ndweela, kamakhula nako kaatokota isi buulamu bwoowo. 
Iwe nga waakafunile, kane ufune buulamu bwe buraangisi bubwikhoyesa, ni 
kumwiyikino kwoowo singene kufwe ta. 

Iye kabili na musaafu 

15Iwe ukheyalisa aasi khukhwibuulila umuundu umukwalaafu muungo 
mweewe ta, nga babaandu baabi ni bakhola ta, namwe ukhakhakakho 
khuunuula tsiingo tsaabwe ta. 
16Lwekhuuba umuundu umukwalaafu anyala waakwa aasi kimiluundi musaafu, 
ne anyala khukhwinyukha luundi. Ne buukosi bwiitsa bwebwakala umuundu 
umwoonaki kumushiimba mutweela kwonyene bwaamumalilawo ilala. 

Iye kabili na shinaane 

17Ukhekhoya nga umusiku woowo waakwiile aasi ta, nga waaboone ataalataala 
atsya khukwa, ukhashisangaalila ta. 
18Lwekhuuba shino shinyala shaalekha khwikhoyesa Umukasya ta, shaakila 
waarusa lirima lyeewe khu muundu uyo. 

Iye kabili na syeenda 

19Babaandu baabi bakhakila iwe weyembelela ta, namwe libuba 
lyaakhuwaamba lwe baboonaki ta. 
20Lwekhuuba umuundu umwoonaki s'alikho ni kumwiyikino kwe buulamu 
bubwiitsa ibweeni ta, buwaanga bwe baboonaki bukhaasimisibwe. 

Iye kamakhumi kataru 

21Mwaana wase, ba ni khuurya isi Umukasya atweela n'umuyiinga, ukhetubaasa 
khuubo babaali banabumiinyi ta. 
22Lwekhuuba buukosi bulibakwiila kumuluundi mutweela kwonyene. Mbaawo 
umanyile shitaambiso shiina shishiliitsa khukhwaama isi Umukasya namwe isi 
umuyiinga ta. 

Tsilomo tsitsiindi tse kamakhula 

23Bino bili biilomo bibikanikhibwa ni babaandu be kamakhula: Sishili shiilayi 
umukayi khukhwiikhupila lubeka lutweela nga akhala kimisaango ta. 
24Umukayi ulekhuula umuundu umubi waatsya nga amulomela ari, “Iwe 
s'ulikho ni kumusaango ta,” babaandu bamubiyila luundi baamutsuba. 

25Ne umukayi ukhalila umwoonaki kumusaango kukumwaakhila, bibiindu 
bimutsiila buulayi, kane bamutsukhiilile tsikhabi tse kamaani. 
26Umuundu uuwa she khukhwiilamwo sha ŋali, shili nga kumwikhoyo kwe 
khuunuuna imunwa khwe buusaale. 
27N'ukhole tsiŋoonaŋoona tsoowo buulayi, ureekekhe buulayi buli shiindu she 
mu mukuunda kwoowo, lwanyuma wombekhe intsu yoowo. 
28Ukhakhakakho waawa bujulisi khu mwesanwa woowo nga mbaawo ilomo 
inyene ta, ilomo yoosi iye bubeeyi ikharurakho mu khanwa mwoowo ta. 
29Ukhelomela wamweene uri, “Ari intsya khumusasula lweesho sheesi akhola 
khusiise! Intsya khumusasula musaambo inyene isi aashikholamo” ta. 
30Nabirirakho aambi ni kumukuunda kw'omuundu umutoro, aambi ni nimilo 
iy'omuundu ukhamanya ta. 
31Ne nabona nga kumukuunda kwoosi kwaasiimbamo kamawa, nga buli aandu 
oosi asiimba bunyaasi, nga ni luumako lwakhwo lwaakwa aasi. 
32Lwanyuma nga ni nabona shino, naakyelawo nashaambaasakho, naabakho ni 
sheesi niiyika shino: 
33 Khukhwiiloosela khuukonakho liilo khakyeekhe, khukhwiiloosela 
khuwungukhila, weelayo waafuumba kamakhono koowo uri khaambolekho 
khakyeekhe, 
34lwanyuma lwayo butaambi bwiitsa bwaakhukulukhila nga n'ubona umunuuli 
nashikhola, kumweekho kukhwiibowakho. 

Tsinikha 25 

Tsinikha tsa Solomoni tsitsiindi 

1Tsino nitso tsinikha tsa Solomoni. Baakhulu ba Hezekiya, umuyiinga wa Yuda 
nibo babaatsihanula. 
2Wele afuna shiriifwa lwe bibiindu byeesi abisa khu baandu, ne bayiinga 
babaabiweentselesa baabifumbula, baafuna lukoosi. 
3Mbaawo umuundu unyala waamanya buuleeyi bwe khuuniina mu ngaaki bwe 
likulu, namwe buuleeyi bwe khukhwiikha aasi bwe shibala ta, nashiryo 
khukhwaambaasa khwe bayiinga mbaawo unyala waakhumanya ta. 
4Nga waarusilemo bukyaafu khukhwaama mu feetsa, ifeetsa inyene iba 
yaaramile n'umubasi wayo, anyala waakikholamo shiibya shishaakhila. 
5Nashiryo nga waarusilewo bumoyaani bwoosi khukhwaama mu lubili 
lw'omuyiinga, buwuli bweewe burama bubwiilama naabi. 
6 Nga uli mu moni ts'omuyiinga ukhakhakakho khukhwiyokesanisa nga iwe 
ufuura ta, namwe weyokesanisa nga iwe uuli uwe angaaki ta. 

7Lwekhuuba shiba shiilayi umuwuli umweene khuukhuwa shiifwo she angaaki, 
khufuurisa ni bakyelawo baakhuwa shiifwo she aasi, waswaala. Nga waaboone 
buboni shishiindu, 
8ukhayubakilisa khuushiyila w'omukayi ta. Ari iwe unyala waakhola uryeena, 
siinga nga umwesanwa woowo awotsa waakhufuura lwanyuma waswaala? 
9Siinga iwe n'umwesanwa woowo mubakho ni sheesi mukhafukiilisanile ta, 
nimwikhale atweela mushiŋoone, ukhatsya waasalanisa lukaambo ta. 
10Lwekhuuba babaandu babaandi nga baashiwuliile baryo, shikhureerera 
tsisoni, ni lisiina lyoowo lyoonakisibwa. 
11Ilomo iya ŋali niiba nga yaakanikhibwiile khu mbuka yayo inyene, ifwaana 
busa nga izaabu iili mu shiipo shishakholebwa khukhwaama mu feetsa. 
12Ilomo iye khuuboolelela iyiitsa isi umuundu uwuliilisa, ifwaana busa nga 
shishiindu she lisuno shishikholebwa khukhwaama mu zaabu. 
13Umurume umwiyikinwa awosawosa nga n'ubona kameetsi kamanyire khu 
mbuka iye likyesa iye bukhafu. Umurume ufwaana aryo awosawosa kumwoyo 
kwe baakhulu beewe. 
14Umuundu usuubisa shiwaanwa ne waalekha khukhwoolelesa ta, afwaana nga 
namufweeli ni mbewo bibikhareera ifula ta. 
15Khuubirira mu khwikhaliilikha, umuwuli anyala waashuusamwo 
shishambaaso sheewe, ni lulimi luluwooyawooya lunyala lwashuusakho 
bibyambaaso bye babaandu babaakhaandiila. 
16Nga waanyoolile bubuukhi bwe ntsukhi, lyakho ubwo bubukhumala, siinga 
ulya buukali, bunyala bwaakhusomboosa kumwoyo waalusaka. 
17Ukhenjilaka buli mbuka mu ntsu y'omwesanwa woowo ta, lwekhuuba 
n'utsyakayo naabi, kane umusine luundi akhubiyile. 
18Umuundu ukanikha bye bubeeyi khu basheewe, afwaana busa nga iluungu iye 
busoolo, namwe lurima, namwe khaafumo khe buyiingo khakhokiya. 
19Khukhwiyikina umuundu ukhali umwiyikinwa ta mu biseela bye buukosi, 
shifwaana nga umuundu unyaanya biilyo ni lisiino lilifunikhile, namwe ufwaana 
nga ukyeendela khu shikyele shishalemala. 
20Khukhweembela umuundu uuli mu mutaambo kumukali kimyeenya kye 
kumwikhoyo shifwaana busa nga uwaabulamwo shikwaaro mu biseela bye 
bunyifu, namwe khuutsukhaka kumuunyu mu likoontsyo. 
21 Nga umusiku woowo intsala yaamuliile, muwekho she khuulya, nga buulesa 
bwaamuliile, muwekho she khuunywa. 
22Lwekhuuba nga waakholile uryo, kane ube nga uli khuumwaasila kumulilo 
khu murwe kweewe, n'Umukasya kane akhuwe shiwaanwa shoowo. 

23Nga imbewo iyaama kwe ngaaki n'ireera ifula, ni lulimi lwe lukaambo nalwo 
luryo lureera buukhalafu. 
24Manya shiba shiilayi khuukona wenyene musoonda mwe shisuli she ntsu khu 
ngaaki, khuufuurisa n'ukona mu ntsu ndweela n'umukhasi uwilomaloma. 
25Kamakhuuwa kamalayi kakaama i aleeyi, kafwaana nga kameetsi kamanyifu 
isi umuundu uwe bulesa buukali. 
26Umuundu umukwalaafu khukhwiiwaanayo isi babaandu baboonaki, 
shifwaana nga khuutumbuusa kameetsi abe kakaakwiile buulayi. 
27Sishiba shiilayi khuulya bubuukhi bwe ntsukhi buukali ta, naluundi sishili 
shiilayi khuukana uri buli mbuka babaandu bakhusiime ta. 
28Umuundu ukhali ni khukhwiiwula umweene ta, afwaana busa nga shiriimba 
sheesi bafuniaakilekho luumako lwasho. 

Tsinikha 26 

1Sishaakhila khuuwa umuundu umusilu shiriifwa shiikali ta, lwekhuuba 
shifwaana busa nga n'ubona kamararara kakaakwa khu mbuka iye kumuumu, 
namwe ifula khu mbuka iye shimiyu. 
2Bitsubo bibikhali bibyoowo sibikhuwaambakho ta, ne bifwaana busa nga 
n'ubona namundyoole namwe khanywiinywi khakhapaamburukha nga 
khafulaafula busa nenga sikhakwa aasi ta. 
3Uba ni kumukhomwa khuukhupa iŋwaaŋwa yaakyeenda buulayi, naluundi uba 
ni miimbo khuukhupa i sikilya, n'umuundu umusilu naye aryo akhaya 
khuukhupibwa. 
4Siinga wiilamwo shireebo she buusilu sh'omuundu umusilu, nawe ufwaana 
busa nga umusilu mweene ushireebile. 
5Ne siinga wilamwo shireebo sh'omuundu umusilu nga buusilu bweewe ni buli, 
uyo ushireebile kane ewulile ari s'ali umukyesi nga ni eyambaasa khuuba ta. 
6Iwe niwiyikina umuundu umusilu, waamuwa buurume bwoowo khuukhuyilila 
ufwaana busa nga umuundu uwikhalilekho shikyele sheewe, namwe uyo 
unyweele buutwa. 
7Lunikha lulurura khukhwaama mu khanwa kh'omuundu umusilu silulimo ni 
kamakhulu ta, lufwaana busa nga shikyele shishalemala. 
8Uyo uruuya umuundu umusilu afwaana busa nga umuundu ubowa libaale mu 
kholoto. 
9Lunikha lulurura khukhwaama mu khanwa kh'omuundu umusilu lufwaana 
busa nga umuundu umumeesi ni ekhala aasi khuurusa liiwa khukhwaama mu 
mukhono kweewe. 

10Umuundu uwaandiikha uyo uuli umusilu khuumuraambila kimilimo kyeewe, 
namwe khuuwaandiikha umuundu ukyeendaana busa, afwaana busa nga 
umuundu umala kalasaka buufumo bwe buyiingo busa aryo. 
11 Nga imbwa nikobolayo khuulya byeesi ilusakile, n'umuundu umusilu naye 
aryo elayo waakhola luundi bye buusilu byeewe. 
12Waamanyakho umuundu uwilaanga umweene khuuba umukyesi? Umuundu 
umusilu aba ni kumwiyikino kumukali khuumufuura niye. 
13Umuundu umutoro ekhala nga aloma ari, “Iliyo italanyi khu ntsila! Ilala ibulafu 
iyo mu mikhoosi kye shiriimba iliyo italanyi!” 
14Nga n'ubona lulwiitsi lwe ntsu ni lushuukhila khu pata, umuundu umutoro 
naye akhola aryo nga ali khu shitaanda sheewe. 
15Umuundu umutoro anyala waayila kumukhono kweewe mu sowaani, ne nga 
s'anyalisa ni khuusuta kumukhono kweewe kweene waakuniinisa imunwa ta. 
16Umuundu umutoro ebona nga ali umukyesi naabi khuufuurisa baawi be 
kamakyesi musaafu. 
17Umuundu uwitubila mu khulomana khukhuukhali khukhweewe ta, afwaana 
busa nga umuundu ukhweesa khukhuru khwe mbwa iili khuubira khu ntsila. 
18Nga n'ubona umuundu umupeme namwe umutiimi ulasaka buyiingo busa 
aryo bwaakhoonya babaandu, 
19niye umuundu utsya waawombesa umwesanwa weewe, lwanyuma 
waakyelawo waamulomela ari, “Imbeele iŋaaya busa.” 
20Nga n'ubona kumulilo ni kusima nga tsiikhu tsaaweelewo, ni khuulomana 
nakhwo khuryo khwaakama nga lukaambo lwaakamile. 
21Kamaanda ke kumulilo kareera buukhafu, ni tsiikhu tsaaburusa kumulilo, 
naye aryo umuundu uwe buurafu buukali nga n'arakikha bisaayuumba. 
22Bilomo by'omuundu uwimoonyelesa ni lukaambo biŋaaha naabi, lwekhuuba 
umuundu ubirekeeresa abimila byeekha mu byambaaso mukari. 
23Biilomo biilayi bibikanikhibwa khu ngaaki busa ne nga mu mwoyo mukari 
mulimo buubi bwonyene, bifwaana nga inyuungu iye liloba iyawakhibwakho ni 
ifeetsa khu ngaaki. 
24Umuundu umubeeyi anyala waabisa bubiiyile aasi mu mwoyo kweewe, ne nga 
emiliisa busa khu ngaaki. 
25Umuundu ufwaana aryo akhakanikha buulayi arye, ukhamufukiilisa byeesi 
aloma ta, lwekhuuba mu mwoyo kweewe mwaayitsula buubi buukali naabi! 
26Umuundu uyo anyala waabisa buubi bweewe ubwo, ne imbuka yoola 
babaandu baabona bibiindu biibi byeesi akhola. 

27Umuundu urekela basheewe kumureko ari bakukwemo, umweene ashuukha 
waakukwamo, ni nooyo upiringisa libaale ari litsye likhupe babaandi, 
likhaashuukhe limuminiaangulake umweene. 
28Khuukanikha bye bubeeyi uri nio utsiinise babaandi shimanyisa shiri 
waababiyila, ni khuubawombesa uba ukana khuubahesa. 

Tsinikha 27 

1 Ukheyiingayiinga nga uloma uri kane woole khu shifukhu she kumukaamba ta, 
lwekhuuba iwe s'umanya shifukhu sheene she kumukaamba shikhaareere 
shiina ta. 
2Ulekhelatsaka babaandu babaandi khuukhubuyila iwe, abe yakhaba abo 
babaakhakhumanyilekho ta, ne ukhebuyilatsaka wamweene ta. 
3Libaale lyaasitowa, ni kumuyekhe kulimo buusiro, ne buukosi bweesi 
umuundu umusilu areera, bwaasitowa khuubifuura nibyo byoombi. 
4Lirima lyaarafuwa, ni buurafu bukhulekha waasaamiliile busa, ne libuba lili liibi 
naabi khuufuura byoosi. 
5Shiba shiilayikho khuureewula umuundu nga mbaawo she khuutsisatsisa ta, 
khuufuriisa khuukana khukhwiitsisatsisa. 
6Kamakuma keesi umuundu umusaale akhuupa, kafuurira aleeyi umuundu uuli 
umusiku woowo khukhwiitsa waakhuukwa mu shifuba. 
7Umuundu uliile wekura buulayi, ni bubuukhi bwe ntsukhi sibumuŋaayila ta, ne 
uyo isi intsala ilya, shishiindu shishaluluwa shimubeela shitokota. 
8Umuundu uraawukha waarura muungo mweewe, afwaana nga khanywiinywi 
khakharaawukha khaarura mu shiswi shakho. 
9Kamafura ke khukhwiyaakha kakawunya buulayi kakhureerera kumwikhoyo, 
ni buulayi bw'omusaale bureera khuubeesabeesa khwe mukari. 
10Ukhebilila umusaale woowo, namwe umusaale wa paapa woowo ta, nga 
buukosi bwaakhukwiilekho, unyala waalekha khutsya mu ntsu ya waandaayo 
lwe buyeeti ta. Umuundu umwesanwa ukhuli aambi, afuura waandaayo umenya 
aleeyi naabi. 
11Ingana ube ni kamakhula mwaana wase, untsikhoyese kumwoyo kwase, nio 
nase inyalise khukhwiilamo umuundu yeesi uwiitsa khukhuuntsekhelela. 
12Umuundu uwe kamakhula nga waaboone buukosi bwiitsa, akhakakho 
khuubwiwoma weebisa, ne umusilu niye akyeendaka busa, waatsya 
waabukwamo. 
13Uli ni khuuyila shikwaaro sh'omuundu nga she khukhwiyimilila siinga nga 
umuundu uyo aba nga weyimiliile umuundu ukhali umumanye, yaakha 
khuubawo sheesi akhulekhela n'aba nga weyimiliile babaandu banaambo. 

14Umuundu yeesi uwuuna kumutikhinyi waakheesa umwesanwa weewe ni 
sangaalo ni liyoombo liikali, shinyala shaayilibwa khuuba shiitsubo. 
15Umukhasi umulomani afwaana nga ifula iye lumunyakiliisi iroonyaka toki toki 
toki toki. 
16Khuukhakakho uri umwaakamise khukhwiilomaloma, ufwaana busa nga 
uwaakamisa imbewo, namwe ufwaana busa nga uwaamba kamafura 
kakaarerera mukhono. 
17Nga n'ubona shishuuma ni shiwakala shishuuma shashe, umuundu naye aryo 
awakala uwasheewe. 
18Umuundu uloolelela kuusaala ku figi buulayi, alyakho kamatuunda kaakwo, 
n'umwakaanisi ukhiinga umukoosi weewe buulayi, bamuwa lukoosi. 
19Nga niwibona mu moni mwoowo nga waalolile mu meetsi, ni bibyambaaso 
by'omuundu nabyo biryo byokesanisa umuundu nga n'afwaana. 
20Nga kamakoombe ni khuufwa ni bikhekura ta, ni tsimoni ts'omuundu natso 
tsiryo sitsikura ta. 
21Kumulilo nikwo kweesi baraambisa khuupyeeluusa izaabu ni feetsa, ni lisuno 
ly'omuundu libonekhela mu biilayi byeesi babaandi bamukanikhakho. 
22Unyala waara umuundu umusilu mu shibwiili waamutsuungaka ni 
kumutsuungilo, ne s'unyala waamurusamwo buusilu bweewe ta. 
23Uli ni khuulolelela kamakheese koowo ni tsikhaafu tsoowo buulayi nga 
n'unyala uryo ureyo kumwoyo khuubiloolelela, 
24lwekhuuba buyiindifu sibubawo imbuka indeeyi ta. Ni kamanaambo nako 
sikamenyawo biilo ni biilo ta 
25Ukhala bunyaasi, lwanyuma waakhala bunyaasi bwe khu ngoongo, nga 
umanya uri bubuundi butsya khurura. 
26Unyala waakhola bikwaaro khukhwaama mu bwooya bwe kamakheese 
koowo, waakula ni liiswa khukhwaama mu mapeesa keesi ufunile mu khukulisa 
tsimbusi tsoowo. 
27Ni khukhwaama mu mbusi tsitsiramile, waafunamwo kamabeele, kakoowo 
wamweene ni be muungo mwoowo, ni babaakaanisi boowo bekhaana. 

Tsinikha 28 

1Umuundu umwoonaki anyala wekhuuna tsiindimo nga mbaawo umuundu uuli 
khuumutimisa ta, ne bakwalaafu baba baanyindaalifu nga italanyi. 
2Nga linaambo lyetsuulemo buubi buukali, libamo ni baaraangilisi baakali, oyu 
arurawo, oyu elawo. Ne umuundu uuli ni kamakhula ni khuumanya areerawo 
lukoosi lweloosela. 

3Umuraangilisi umutaambi umiinikhilisa babaandu, afwaana nga ifula ikhupa 
yoonakisa biilime. 
4Babaandu babaakhakana kamakaambila khuuraamba ta, baruuya abo babaali 
baabi, ne abo babaaloondelela kamakaambila, basoolanisa baabi abo. 
5Babaandu baabi sibamanya isaambo iye khuubirisamwo babaandu babaandi 
buulayi ta, ne abo babaaloondelela Umukasya baabumanyila ilala buulayi. 
6Shifuura buulayi khuuba umutaambi ne nga uli umwiilama, khuufuurisa 
khuuba umuyiindifu ne nga umumoyaani. 
7Umusooleli uloondelela kamakaambila aba ali ni kamakhula, ne uyo 
ukyeendela atweela ni basaale be kumuluungo awaambisa paapa weewe 
kamaŋaanyu. 
8Umuundu uyiinga buukusi bwe bibiindu byeewe nga akana kamafuurisa 
kamakali, ibwakaamilo kamafuurisa ako katsya mu wootswa iy'omuundu 
utsiinikhanila abo babaali bataambi. 
9Umuundu ukhakana khuuwuliilisa byeesi kamakaambila kaloma ta, ni 
khuuloomba khweewe khuba khwe mbikho isi Umukasya. 
10Umuundu uyila umukwalaafu khuutsya mu ntsila iye khukhwooneka, aba 
atsya khukwa mu mureko kweewe umweene, ne abo babaali babeelama, batsya 
khusikhila bibiindu biilayi. 
11Babaandu bayiindifu beebona babeene nga bali bakyesi, ne umuundu 
umutaambi uuli ni khuumanya abamanya tsisaambo tsaabwe tsoosi. 
12Nga babaandu bakwalaafu baaniinaniinile angaaki, ibawo kumwikhoyo kwe 
shiriifwa, ne abo babaali baabi nga baafunile buwuli, babaandu batima baatsya 
beebisaka. 
13Umuundu utsisatsisa bibyoonako byeewe saatsya khuba buulayi ta, ne siinga 
wibiiyisa lwanyuma waabilekha, bakhuwaambila shiisa. 
14Ali ni tsikhabi umuundu uurya Umukasya buli mbuka, ne uyo uuli ni shikili 
wahangasa kumwoyo kweewe, atsya khufuna buwaangafu. 
15Nga n'ubona italanyi ibuutsa, namwe shibulukhu shishiweentsa she khuulya, 
n'umuwuli umumoyaani naye afwaana aryo isi babaandu babaakhenyala ta. 
16Umuwuli ukhali ni khuumanya ta amiinikhilisa babaandu buubi naabi, ne uyo 
ukhakana kamafuurisa kakaakhalimwo ta, alooselakho buulamu bweewe. 
17Umuundu umwiiri ataambisibwa mu byambaaso byeewe ni kamafuki 
k'omuundu isi eera, khayo abe aryo khukhwoolesa mu khufwa, ikhabawo 
umuundu umuyeeta ta. 
18Umuundu uuli umwiilama aliwonesebwa khukhwaama mu bubi, ne uyo 
uwaborokha atsya khuhelela mwilowo. 

19Umuundu uraamba ni kamaani waakhabala liiswa lyeewe, atsya khuba ni 
biilyo biikali naabi, ne uyo uwikhala khuumala busa imbuka afuna bikosi biikali 
bye butaambi. 
20Umuundu umwiyikinwa alifuna shiwaanwa she buyiindifu, ne uyo ukana 
khuufuna buyiindifu bwa khaangu akwa mu bikosi. 
21Khukhwikhupila luwaande lutweela sishili shiilayi ta, ne ate nga iliwo 
babaandu babaandi babaakhola biibi lwekhuuba bakana khuufuna shibaakyo 
she kumukaati. 
22Umuundu uwe kumuluungo akhakakho naabi khuukana khuuba umuyiindifu, 
ne ate nga s'amanya ari atsya khukwa mu butaambi ta. 
23Umuundu uwikiitsa ukuundi khuumukolomosa, lwanyuma lwayo bamusiima, 
khuufuurisa uyo uwimiliisa busa khu ngaaki. 
24Umuundu uwiiba khu paapa namwe khu maayi weewe, lwanyuma waaloma 
ari, “Mbaawo shiibi shoosi ta,” umweene uyo aba ali mutweela khu muundu 
uwoonakisa. 
25Umuundu uwe kumuluungo areera bikosi, ne uyo uwiyikina Umukasya alifuna 
biilayi. 
26Umuundu uwiyikina khuumanya khweewe yenyene aba ali umusilu, ne uyo 
ukyeendela mu makhula aba buulayi. 
27Umuundu ukabila bataambi singene abekho ni sheesi ekoomba ta, ne uyo 
ufunyikhilisa tsimoni tseewe akhaafune shitsubo. 
28Babaandu baabi nga bekyelile baawuli, babaandu batitukha baatsya mu 
khwibisa, ne isi bafunila biikosi baawawo, bakwalaafu babalaaha. 

Tsinikha 29 

1Umuundu isi bekhala nga bareewula, ne waarama nga waaminyaalile, imbuka 
yoola waahela nga mbaawo buyeeti bubuundi ta. 
2Nga baawuli bakwalaafu babeele mu buunyala, babaandu basangaala, ne siinga 
baabi baba nga nibo babaawula, babaandu baba ni kumutaambo. 
3Umuundu ukana naabi khuuba ni kamakhula areerera paapa weewe 
kumwikhoyo, ne uyo ukana naabi khukhwikhala ni bamalaaya, onakisaka busa 
buyiindifu bweewe. 
4Umuwuli umwiilama areerera linaambo lukoosi, ne uyo ukana naabi khuulya 
iwoongo, alyoonakisa. 
5Umuundu ubuyila uwashe nga emiliisa busa khu ngaaki, aba werekeele 
kumureko bikyele byeewe. 
6Umuundu umwoonaki ebowa umweene lwe buubi bweewe, ne uyo uuli 
umukwalaafu anyala khukhwiimba kumweenya luundi nga ali umusangaafu. 

7Umuundu umukwalaafu enaanayo lwe buulayi bw'omutaambi, ne uyo uuli 
umwoonaki s'enaanayo na khafwiiti khari ta. 
8Babaandu banywaanywa bayumbaasa shiriimba shoosi, ne abo babaali 
bakwalaafu bawosawosa lirima. 
9Siinga umuundu uwe kamakhula ayila umuundu umusilu w'omukayi, mbaawo 
sheesi anyala waafunamwo ta, lwekhuuba umusilu uyo akhweenula busa ni 
khuukhupa liyoombo. 
10Babaandu babaakana naabi khuukhoonya babaandi, babiiyila abo 
babaakhalikho ni kumusaango ta, ne abo babaali bakwalaafu baweentsa 
isaambo iye khuubawonesa. 
11Umuundu umusilu okesanisa lirima lyeewe lyoosi, ne uyo uuli umukyesi 
akhakakho naabi khukhwiwula mu mbola busa. 
12Siinga umuwuli akhalawo khuuwuliilisa bye bubeeyi byonyene, baakhulu 
babaandi babaaba ni naye nabo baba babeeyi. 
13Iliwo isi umutaambi ni nooyo umumiinikhilisa baakaananila; Umukasya niye 
ubanyalisa boombi khuubona. 
14Siinga umuyiinga aba uwaŋali khuukaya abo babaali bataambi, buwuuli 
bweewe bubawo biilo ni biilo. 
15Khuukwalaasa ni khuulatsakakho khukila umwaana waaba ni kamakhula, ne 
umwaana isi balekha waatsowaka busa aryo areerera maayi weewe 
kumutaambo. 
16Babaandu baabi ni baba nga bali mu bunyala, buubi bwiloosela, ne babaandu 
babaarya Wele kane babewo baalamu bababone nga bakwa. 
17Ulatsakakho umwaana woowo lwe tsisaambo, ni naye lwanyuma kane 
akhureerere lukoosi ni kumwikhoyo. 
18Nga yataambilewo khuuraangililwa khwa Wele, babaandu sibaba mu lukoosi 
ta, ne bali ni tsikhabi abo babaloondelela kamakaambila. 
19Khuuraambisa tsilomo tsonyene sitsinyala tsaakwalaasa umwakaanisi ta, 
lwekhuuba abe yakhaba nga waareekeresile waamanyile buulayi, anyala 
waalekha khutsitsiilakho ta. 
20Waamanyakho umuundu ukanikhaka naabi nga waakhunyoowa 
khukhwaambaasa ta? Umuundu umusilu aba ni kumwiyikino kumukali 
khuumufuurakho niye. 
21Umuundu uwinaanayo khuukabila umwakaanisi weewe buli shiindu sheesi 
akana khukhwaama mu bwaana, luliba lutweela amuyilekho bibiindu byeewe 
byoosi. 
22Umuundu utiindiima ni lirima lya khaangu naabi areera khuulomana khuukali, 
naluundi akhola bibyoonako biikali. 

23Umuundu uuli ni khukhwiyiingayiinga khuukali khukyelawo khwaamuruura 
aasi, ne uyo uuli umuwolu akyelawo waafuna shiriifwa. 
24Umuundu uyeeta umwiifi aba etsiinisa busa umweene; umweene uyo aba 
waayitsuba khuukanikha byaŋali ne waasila busa tsu. 
25Umuundu uwikhala nga aryaryamukha lwe babaandu, akwa mu mureko kwa 
busa, ne uyo uwiyikina Umukasya aba buulayi. 
26Babaandu baakali baweentsa khuusiimibwa n'umuwuli, ne Umukasya niye 
ukhukhalilawo khufuura buulayi. 
27Babaandu bakwalaafu sibakanilakho ilala abo babaakhali bakwalaafu ta, ni 
baabi nabo balekelesa abo babaarya Wele. 

Tsinikha 30 

Biilomo bya Aguri 

1Biilomo bino bili biilomo bya Aguri umusooleli wa Yake, nga bilimo buurume 
buno: “Ise naaluwile, O Wele; Ise naaluwile! Ise inyala ndyeena naabawo imbuka 
indeeyi?” 
2Ise niye ufuura buusilu mu baandu boosi; Ise siindikho ni kamakyesi ke 
busaalikhana ta. 
3Ishiili khukhwiyika buulayi kamakhula ta, naluundi ise ishiili khuumanya 
buulayi bibiwaamba khu Mukhosefu ta. 
4Naanu niye uwaniinakho mwikulu waamala waakobola khu shibala? Naanu 
uwabuusanisakho imbewo mu bikalabo byeewe? Naanu niye uwatsya nga 
afunyaka kameetsi nga shiikwaaro? Naanu uwabuumba ibwakamilo we 
shiibala? Lisiina ly'omweene niye bari naanu, naluundi lisiina ly'omusooleli 
weewe bari naanu? Ilala ise naakhumanyakho ta! 
5Buli ilomo ya Wele yoosi ili iyaŋali; niye ali ingabo iya buli muundu yeesi uutsya 
khuufuna bubwilukhilo mu niye. 
6Ukhakhakakho khuulooselakho khu bilomo byeewe ta, lwekhuuba 
akhureewula, lwanyuma waakhwookesanisa iwe nga n'uli umuwombesi. 

Tsinikha tsitsiindi 

7O Wele, ikhuloomba ukholeleyo bibiindu bibili byonyene; Injeete imbifune nga 
ishiili khufwa ta. 
8N'unjeete ise imbe umwiyikinwa, indekhe khuba umuwombesi na khakyeekhe 
khari ta; naluundi ukhaakhola naaba umutaambi naabi namwe naaba 
umuyiindifu naabi ta. Ikhuloomba indi umbe biilyo bibiimala busa. 
9Ise nga naabeele ni bye buyiindifu biikali naabi, inyala naakhwiibilila, namwe 
nga naabeele na bikyeekhe biri, inyala naatsya neeba byabeene, noonakisa 
lisiina lyoowo. 

10Ukhatsya waakhupa umwakaanisi liyino isi umukhulu weewe ta, umuundu 
uyo naye anyala waakhutsuba iwe, waafuna biwaangafu. 
11Iliyo babaandu babaatsuba ba paapa baabwe, baalekha khuwa ni ba maayi 
baabwe lukoosi ta. 
12Iliyo babaandu babeene babebona nga sibalikho ni shiibi shoosi ta, ate nga 
balikho ni buumoyaani bweesi bashiili khukhwisiinga ta. 
13Iliyo babaandu babaandi babebona nga bali be angaaki naabi mu moni 
tsaabwe babeene, ilala beyambaasakho nga bali be angaaki naabi. 
14Iliyo abo babaali ni kameeno kakaali busa nga tsiindima, kameeno kaayokiya 
nga kimibano; bamalawo babaandu baataambi khu shibala, ni naabo 
babaakhenyala ta khuubarusawo babamalewo. 
15Inyiinya ili ni bakhaana baayo babili babekhala nga buli mutweela elootsa ari, 
“Imbe ise, Imbe ise.” Iliyo bibiindu bitaru bibikhekura ta; iliyo bine bibikhaloma 
biri, “Isho shimala ta!” 
16Imakoombe, umukhasi umukuumba, liloba lilyoomu, ni kumulilo 
kukuutindiima sikuloma kuri “Nokhile shishiimala ta.” 
17Siinga umuundu alekelesa paapa namwe waaminyaalila maayi, binywiinywi 
kikhoolo bikheetse bisomolake tsimoni tseewe, ni namuturu kiitse kilye 
kumubili kweewe kukuramile. 
18Iliyo bibiindu bitaru bibintsiyaangisa ise, iliyo bine byeesi ikhamanya ta: 

19isaambo isi kunywiinywi waasu kwiwuta mu ngaaki, isaambo isi indemu 
ireremukhila khu lwaanda, isaambo isi imeeri iselengelela khu meetsi mu 
nyaantsa, ni isaambo isi umusaani awooyamo umukhasi. 
20Iyino niyo isaambo isi mukhasi malaaya ebirisamo: uri waamala khuulya, 
wekhuyaka imunwa, lwanyuma waaloma ari, “Mbaawo shiibi sheesi ikholile ta.” 
21Iliwo bibiindu bitaru bibiikila shibala shaanikina, iliwo bine byeesi 
shikhanyala shekhaliilikha ta: 
22umukulwa uwikyela umuyiinga, umuundu umusilu ufuna buli sheesi akana 
shoosi, 
23umukhasi umubiyiile ufuna umusaani wakhwaalikha, umukhasi umwakaanisi 
uyila shiifwo sh'omukhasi umweene ango. 
24Iliwo bibiindu bine khu shibala bibiili biikyeekhe naabi, ne nga byaakyesiya 
luukali: 
25namakye bili bibuumbe bibiikhali bye kamaani ta, ne ate nga bibuungila biilyo 
khuumala imbuka yoosi iye buukhafu; 
26Buusolo bubuumenya mu fwa tse lulwaanda, nibwo sibuli bwe kamaani, ne ate 
bwiyombekhela tsintsu tsabwo mu lwaanda; 

27Tsisike nitso sitsili n'umuyiinga ta, ne tsikhuumbila atweela nga liiye 
khuusintsiila mu bukhulu bwatso; 
28Imbakilya isi unyala waanyoola waahaamba busa, ne ukinyoola mu bifwo nga 
lubili lw'omuyiinga. 
29Iliwo bibiindu bitaru bibikyeenda nga biiwulila lwe bukhulu bwayo; bili bine 
bibikyeendela angaaki: 
30italanyi iili nga niyo ikhulila bisolo byoosi, ikhanyala yeshebukha inyuma lwe 
khuurya shishiindu shoosi ta, 
31Itwaaya ikyeenda nga yiwulila, imbusi indurume, n'umuyiinga nga alikho 
akyeendela iburaangisi we liiye lyeewe. 
32Iwe n'uba nga ubeele umuundu umusilu ukyeenda nga eyiingayiinga, namwe 
nga ubeele ukholela baashoowo tsimbomelo, ambakho imunwa woowo 
ushaakamise. 
33Khuukulula naabi kamabeele kabowa, khuumiiina naabi kamoolu, karuramo 
kamafuki, ni khukhwinyusa lirima nakhwo khureera biisayuumba. 

Tsinikha 31 

Kamakhula kakaaweebwa umuyiinga 

1Bino bili biilomo bya Lemuweli, uwaba umuyiinga we Masa, byeesi maayi 
weewe aamuleekela. 
2O, iwe mwaana wase Lemuweli, O mwaana we mu mala kaase, O mwaana wase, 
wuliilisa bibiitsubo byase. 
3Ukhemalila kamaani koowo khu bakhasi ta, khukhwiiwaanayo isi abo 
babaahesa bayiinga ta. 
4O Lemuweli, sishili shiilayi isi bayiinga, ilala sishili shiilayi bayiinga khuumilaka 
iviini ta. Bawuli sibali ni khukhwiwotooma busela namwe indali ta. 
5Lwekhuuba siinga banywa bameela, banyala bebilila kamakaambila keesi 
baabirisa, baarakikha khuubirisaka buubi babaandu tsana babaakana buuyeeti. 
6Indali iweebwa babaandu babaali khuufwa, ni iviini iweebwa abo babaali mu 
mutaambo. 
7Ubalekha nibo baanywa nio bebilile butaambi bwaabwe, naluundi nio balekhe 
khushebulila kumutaambo kwaabwe ta. 
8Uli ni khuukanikhilila abo babaakhanyala khukhwikanikhila babeene ta, ubone 
uri wiimikhawo khu lwaabo babaakhenyala ta. 
9Uli ni khuubakanikhila, wiimilile abo babaali bataambi luundi babaakhenyala 
ta, bafune bibibaakhila. 

Umukyelama umwiilama 

10Naanu unyala khuunyoola umukyelama umwiilama? Ali uwe lisuno 
khuufuurakho ni kamabaale ke buukusi bwe angaaki naabi. 
11Umuseetsa weewe amwiyikina naabi, naluundi mbaawo sheesi umuseetsa 
weewe ekoomba ta. 
12Byeesi amukholela biilayi byonyene mu buulamu bweewe bwoosi, mbaawo 
buukosi bweesi amureerera ta. 
13Atsya waheentselesa bubwooya bwe kamasheese, ni bibikhola bibiindi, 
waaruungamo bikwaaro nga araambisa kamakhono keewe akhali 
khuuwaanyinyibwa ta. 
14Niye ali busa nga imeeri iselengelela khu nyaantsa nga ikhola bye buukusi, 
atsya waamisa biilyo byeewe khukhwaama i aleeyi naabi. 
15Enyukha nga antsye ashiili mamilimili naabi khuuŋoonaŋoonela be muungo 
mweewe she khuulya, naluundi waarekekhela bakhaana beewe baraambi 
kimilimo kye khuukhola mu shifukhu isho. 
16Nga waambaasile khu mukuunda kwoosi atsya waakukula, nga araambisa 
tsinusu tseesi umweene ekholeele, atsya waabyaala mu mukuunda biilime. 
17Umukhasi uyo ali umuraambi unyala naluundi ali uwe kamaani naabi. 

18Waamanya mbuka shiina iili indayi iye khuukholelamo kamafuurisa, ni itaala 
yeewe yiikhala nga yaaburukha shiilo shoosi. 
19Araambisa kamakhono keewe kameene khuuruunga, ni buwuutsi 
abukholamwo biikwaaro. 
20Ali umulayi ayeeta ni bataambi, weekulawo kimilyaango kyeewe isi abo naabo 
babaakhenyala ta. 
21S'ekhala wehembelela lwe bubwiile bwe bunyifu nga bweetsile ta, lwekhuuba 
buli mutweela khu baandu be muungo mweewe ali ni she khukhwiibiimba. 
22Umweene ekholela tsisuukha tse khukhwibiimba khu bulili bweewe. 
Umweene akwaara tsingubo tsitsibonekha buulayi tsiinandaafu. 
23Umuseetsa weewe waamanyikhana naabi mu shiriimba, ekhala atweela ni 
baaraangilisi babaandi baakhulu mu shibala. 
24Ekholela biikwaaro bibireremukha atweela ni kimisipi, waabikulisa isi abo 
babaakhola bye buukusi. 
25Umweene ali ni kamaani luundi ali uwe bubwiilama, aryo s'ekhala 
weheembelela lwe mbuka iyiitsa iburaangisi ta. 
26Nga weenyusile kumunwa kweewe khuukanikha, biilomo byeewe bili bye 
kamakhula, naluundi aleekela nga ali ni shiisa shiikali. 
27Ni bubwitsiliilisi buukali, alolelela buulayi bibiindu bye muungo mweewe, 
s'ekhalakho aasi waaleendaala busa ta. 

28Babaana beewe bamwiisamo shiriifwa nga bamusiima, luundi n'umuseetsa 
weewe umweene amuruuya naabi ari: 
29“Iliwo bakhasi baakali naabi babaali ni kamakhula ke angaaki, ne iwe ubafuura 
boosi.” 
30Khuubonekha buulayi khuuwombesa busa, ni bumiliwu sibubawo imbuka 
indeeyi ta, ne umukhasi urya Wele bali ni khuumuruuya. 
31Umuwa shiwaanwa lweebyo byeesi akholile ni kamakhono keewe. Lekha 
buuraambi bweewe bwa lubuula bwokesanise khuuruuyibwa khweewe. 

Umuleekeli 

Umuleekeli 1 

Buulamu imbaamo kumukaso ta 

1Bino bili biilomo by'Omuleekeli, uwaba umuyiinga uwa Yerusalemu, nga abe ali 
umwaana uwa Dawudi. 
2Umuleekeli yuno aloma ari, bibiindu byoosi bili bya busa, imbaamo kumukaso 
ta. Byoosi bili bya busa, imbaamo kumukaso ta! 
3Umuundu n'amala imbuka yeewe mu shibala shino, waakhalabana, afunamo 
shiina? 
4Kumuboolo mutweela kutsya, kukuundi kweetsa, ne biilo ni biilo shibala 
shirama nga ni shili. 
5Inyaanga irura, yaakelawo yaakwa, yeelayo luundi mu shifwo mweesi 
irakikhila. 
6Imbewo iwuutsa nga yiikha imwaalo, yaabotookha yaaniina ingaaki, yaatsya 
nga yibotokhelela, khukhwoolisa n'ikobola luundi. 
7Kameetsi ke tsiintsitsi koosi keekha mu nyaantsa, ne inyaantsa siyitsula ta; 
kameetsi tsana keelayo isi tsiintsitsi tsirakikhila, tsyeelamo tsyeekha luundi. 
8Bibiindu byoosi bikhureerera busa shiiluwo; shiiluwo she kamaani sheesi 
umuundu akhanyala waakanikhakho na khukanikha ta. Tsiimoni tsyaakhabona, 
sitsiluwa ta; kamaru kaakhawulila, sikekura ta. 
9Bibiindu bibyabawo khaale nibyo bibiitsya khubawo luundi; bibyakholikha 
khaale nibyo bibikhaakholikhe nyaanga luundi; mbaawo shishiindu shishaakha 
aasi e nyaanga ta. 
10Umuundu anyala waaloma ari, “Bona shishiindu shino shili shiyaakha!” Ne nga 
isho shabawo khaale, nga ifwe khushiili khusaalikha ta. 
11Mbaawo umuundu ushebulila bibiindu bibyakholikha khaale ta, namwe 
s'ikhabewo khuushebulila ibyo bibikhaakholikhe lwanyuma, khus'iibo 
babaakhaabewo lwanyuma lweefwe ta. 

Byeesi umuleekeli aabiramwo khaale 

12Ise Umuleekeli, naba umuyiinga uwa Isiraeli nga imenya mu Yerusalemu. 

13Ise naraambisa kamakhula kaase koosi, khuuweentsa nga ingana imanye ibyo 
byoosi bibiikholikha mu shibala. Ne she kumutaambo indi Wele waakhola shino 
khuuba shihangafu naabi isi ifwe babaandu. 
14Ise naabona bibiindu byoosi bibiikholikha aasi e nyaanga; ne byoosi bili busa 
nga n'utimisa imbewo, imbaamo kumukaso ta. 
15Isho shishaborokha, sibanyala bashitsalaasa ta, ni n'esho shishikhaliwo ta, 
sibanyala baashibala ta. 

16 Ise neelomela seenyene ndi, “Ise ndi ni kamakhula kamakali naabi, 
khuuminyisa abo boosi babaabakho baawuli mu Yerusalemu nga ise ishiili 
khubawo ta. Indi ise naaboone bye kamakhula ni bye khuumanya biikali.” 
17Kila ise ikhalawo ndi inaambise kamakhula kaase imanye bye kamakhula, ni 
bye kamalalu, ni bye busilu. Ne nakelawo naashifumbula ndi, shili busa nga 
khuutimisa imbewo uri ukiwaambe. 
18Khulwekhuuba mu khumanya naabi, uba ni khukhwiyembeelela khuukali; ni 
n'oyo uwiloosela ni khuumanya, aloosela ni kumutaambo kweewe. 

Umuleekeli 2 

1Ise naakhalawo neelomela samweene indi, “Yinyayila mu biindu biilayi; 
wamweene wisangaase.” Ne neenyoola indi, ikhaba ibyo imbaamo kumukaso ta. 
2Ise nashifumbula indi khutsakha ni khuuba ni biilayi, bili busa nga khuukwa 
kamalalu. Sibilimo kumukaso ta. 
3Naakhakakho khuufuumbula shinaanu shishinyala shanderera ise 
kumwikhoyo mu buulamu bwase bubuuli bubwiimbi buno. Nashiryo nakhalawo 
khuunywa iviini ni khutsiila khu bisangaasa, nga ingana kumwikhoyo. Ise 
naakana imanye khuuba umusilu nisho shiina, nga ise samweene sengana 
nekela umusilu ta. 
4 Ise naakhola bibiindu bye kamaani; noombakha tsiintsu, naluundi nebyaalila 
kimikuunda kye kimizabibu. 
5Nebyaalila kimikuunda kye biimuli, ni kimisaala kye khulyakho bibyaamo. 

6Naalima kamatibo mweesi naamisa kameetsi khutsukhiilila bisaala ibyo 
byoosi. 
7Naaba ni baakulwa be seetsa ni beekhasi, atweela ni babaana beesi basaala nga 
bali muntsu mwase. Naaba ni bibiindu biikali, ni bibyaayo biikali, khuuminyisa 
umuundu yeesi uwabawo mu Yerusalemu, nga ise ishiili khubawo ta. 
8Bayiinga be kamanaambo kakaandi baandeerera ise ifeetsa, izaabu, ni bye 
buyiindifu bibiindi. Aabawo basaani ni bakhasi khukhuuntsimbila ise 
kimyeenya, naluundi ise naaba ni bakhasi b'ebulafu baakali. 
9 Nashiryo ise naaba uwe angaaki naabi khuuminyisa abo boosi babaabawo mu 
Yerusalemu nga ise ishiili khubawo ta. Naba ni kamakhula kamakali. 
10Abe buli sheesi ise ingana, ishifuna. Natsiila khu bisangaasa, khulwekhuuba 
abe kumwoyo kwase kubikana naabi. Abe buli sheesi ise ikhola shintsiila 
buulayi, nashiryo nase nekanila mu byeene ibyo. 
11Nio lwanyuma ise nambaasa khu biindu byoosi byeesi abe ise nakhola, ni 
khuukhalabana khweesi nabiramo. Nashifumbula nga byoosi imbaamo 
kumukaso ta. Byoosi bili busa nga umuundu n'aatimisa imbewo ari akiwaambe. 
Khu shibala khuno mbaawo shishiindu shishiilimo kumukaso ta. 

Kamakhula kali shishiindu shiilayi naabi 

12Nashiryo, lwanyuma ise nemenieelesa kamakhula ni busilu, ni khuukwa 
kamalalu. Umuyiinga uwaama lwanyuma anyala waakhola shiina sheesi uyo 
uwanyoowa khuubawo, akhaakhola ta? Mbaawo shishiindu shiyaakha sheesi 
anyala waakhola ta. 
13Nashiryo ise naabona nga kamakhula kaminyisila busilu aleeyi naabi, nga 
buwaanga ni buminyisila shishilima aleeyi. 
14Umuundu umukesi abona isi ali khuutsya, ne umusilu akeendela awo busa mu 
shiilima. Ne shitweela busa, boombi intsakamo yaabwe ili niyo ndweela 
yonyene. 
15Kila ise inoma ndi, intsakamo yase n'iyomusilu, ili shitweela busa. Mukaso 
shiina kweesi ise imbeleele ni kamakhula ako koosi? Naabona nga bino nabyo 
imbaamo kumukaso ta. 
16Khulwekhuuba, oba uli umukesi namwe uli umusilu, mbaawo umuundu 
ukhushebulila ta. Imbuka ikhoole, fweesi bakhwibilile. Uwe kamakhula 
n'umusilu, imbuka yoola boosi baafwa. 
17Nashiryo ise naabona indi bulamu imbaamo kumukaso ta. Khulwekhuuba 
byeesi khukhola khu shibala khuno, bireera busa kumutaambo. Bino byoosi 
imbaamo kumukaso ta; bili busa nga umuundu n'atimisa imbewo ari 
akiwaambe. 
18Ise naabona indi ibyo byeesi ise naakhalabanila khu shibala khuno, imbaamo 
kumukaso ta. Khulwekhuuba byoosi khubilekhela babaandu babaandi. 
19Umanyila shiina beesi khubilekhela oba bali be kamakhula, namwe bali basilu? 
Ne shitweela busa uyo aba wayilile naluundi weelile khu biindu byeesi iwe 
wakhalaabanila khu shibala, nga uraambisa kamakhula koowo. Ibyo nabyo 
imbaamo kumukaso ta. 
20Nashiryo, ise nambaasa khu buraambi bwase bwe kamaani khu shibala khuno, 
nawetsekhelela kamaani. 
21Khulwekhuuba, lukanile umuundu ukhalaabanile nga araambisa kamakhula, 
khuumanya, ni kamakhono keewe, ali ni khuulekhela umuundu ukuundi 
bibiindu ibyo, ikhaba nga umuundu uyo siwabiraambirira ta. Shino nasho 
sishilimo kumukaso ta, naluundi sishili shilayi ta. 
22Ilala, ilala, mu khuukhalabana khwoosi khweesi khukhalabana mu shibala 
muno, ifwe khwaamisamo shiina? 
23Khulwekhuuba buulamu bweefwe bwaayitsulamo kumutaambo kwonyene, ni 
buraambi bweesi khukhola buli busa khukhwitsiinisa. Ikhaba mu shilo khuba ni 
bibyambaaso bibikhutaambisa. Bino byoosi imbaamo kumukaso ta. 

24 Shishifuurisa, shili ndi umuundu akhiile khuulya naluundi, nga umweene 
ekanila mu khukhalaabana khweewe. Ne shitweela busa, ikhaba ibyo byoosi 
byaama isi Wele. 
25Khulwekhuuba akhali Wele, naanu unyala waalya namwe waaba ni bye 
khuumusangaasa? 
26Khulwekhuuba umuundu usangaasa Wele, Wele amuwa kamakhula, 
khuumanya, ni kumwikhoyo. Ne baboonaki Wele akila baabira mu biwaangafu 
nga baraamba, baafunamo, bebiikhisa babeene, nio akile byeesi nibo bafuna 
babiwe abo babasangaasa Wele. Bino nabyo imbaamo kumukaso ta. Bili busa 
nga umuundu utimisa imbewo ari akiwaambe. 

Umuleekeli 3 

Buli shishiindu shilikho n'imbuka yasho 

1Buli shishiindu khu shibala khuno, shikholikha mu mbuka yasho. 
2Iliwo imbuka iye khuusaalikha, yaabawo ni mbuka iye khuufwa; Iliwo imbuka 
iye khuubyaala, yaabawo ni mbuka iye khuukesa byeesi babyaala. 
3Iliwo imbuka iye khukhwiira, yaabawo ni mbuka iye khukhwiyakhila; Iliwo 
imbuka iye khukhwombakha, yaabawo ni mbuka iye khuutikulula. 
4Iliwo imbuka iye kumutaambo, yaabawo ni mbuka iye khuutsekha; Iliwo 
imbuka iye khuulila baafu, yaabawo ni mbuka iye khuushina. 
5Iliwo imbuka iye khuusalanisa kamabaale, yaabawo ni mbuka iye khuukabuusa 
atweela; Iliwo imbuka iye khuukwa babaandi mu bifuba, yaabawo imbuka iye 
khukhwawukhana. 
6Iliwo imbuka iye khuunyoola bibiindu, yaabawo ni mbuka iye khuutibisa 
bibiindu; Iliwo imbuka iye khukhwibiikhisa bibiindu, yaabawo ni mbuka iye 
khuubisalanisa byaawawo. 
7Iliwo imbuka iye khutyenuula bibiindu, yaabawo ni mbuka iye khuubinabila 
atweela; Iliwo imbuka iye khuusila busa, yaabawo ni mbuka iye khuukanikha. 
8Iliwo imbuka iye khuukana, yaabawo ni mbuka iye khuubiyila; Iliwo imbuka 
iye busoolo, yaabawo ni mbuka iye lukoosi. 
9Umuundu n'akhalaabana, afunamo shiina? 

10Ise naaboone nga iliwo bibiindu bisiro byeesi Wele aamala khaale khuura khu 
baandu. 
11Wele waakhalawo ari buli shishiindu shikholikha mu mbuka yasho inyene. 
Niye waakhukhola ifwe khukhwikoomba khuumanya bibiikhaakholikhe 
nyaanga, ne siwakhufukiilila ifwe khuumanya mu bwiitsufu byeesi niye akhola 
ta. 

12Ise naashifumbula ndi shishiminyisa buulayi, shili ndi umuundu nga ali 
umulamu, ali ni khuuba umusangaafu, naluundi ekanile mu bulamu. 
13Naluundi shiwaanwa khukhwaama isi Wele shili ndi, buli mutweela ali ni 
khuulya, anywe, abe nga ekanila mu lukesi lwe khuukhalaabana khweewe. 
14Ise naamanya ndi buli sheesi Wele arawo, shibawo biilo ni biilo. Mbaawo 
sheesi unyala waashuusakho ta. Wele waakhola shino, ari nio ifwe khumwisaaye 
niye. 
15Buli shiindu shishibawo ari, shanyoowa khubawo khaale; isho shishiitsya 
khubawo, shanyoowa khubawo khaale. Wele niye ukila bibiindu bibyabawo 
khaale, byaabawo luundi. 

Khuumiinikhilisa khukhuuliwo mu shibala 

16Ise naamala khaale khuubona ndi mu shibala muno, mu shifwo she bwaŋali, 
iliwo khuumiinikhilisa, mu shifwo she bukhosefu, iliwo bubwoonaki. 
17Nashiryo ise naashifumbula ndi, Wele waarawo imbuka ni shiifwo sha buli 
shiindu. Akhaakhalile buli mutweela kumusaango, baalayi ni baboonaki beene. 
18Ise naashifumbula indi, bibiwaamba khu baandu, Wele alikho abakhakilisa 
busa, khukhwookesanisa ari boosi bali busa bibuumbe nga bisolo. 
19Khulwekhuuba intsakamo ye babaandu, n'iye bisolo tsili shitweela busa; 
Bisolo bifwa, babaandu nabo baafwa. Byoosi biheela nga biraambisa kumuukha, 
nashiryo mbaawo sheesi umuundu afuurira biisolo ta. Byoosi mbaamo 
kumukaso ta. 
20Byoosi bifwa byaatsya mu shifwo nisho shitweela; Byoosi byaama mu liloba, 
naluundi byoosi biilayo mu liloba. 
21Umanyila shiina oba kumwooyo kw'omuundu kuniina mu ngaaki, ne kwe 
bisolo kweekha aasi mu liloba? 
22Nashiryo ise naashifumbula ndi, shaandibeele shilayi umuundu ekanile mu 
buraambi bweewe, khulwekhuuba isho nisho sheesi akhiile khuukhola. Mbaawo 
isaambo isi ifwe khunyala khwaamanyamo bibiindu bibikhaakholikhe nyaanga 
ta. 

Umuleekeli 4 

1Ise ni nemenielesa luundi, naafuumbula ikimiinikhilisi iili mu shibala. Naabona 
kamasika kaabo beesi bamiinikhilisa, nga mbaawo unyala waabawoleelesa ta! 
Nga mbaawo unyala waayeeta beesi bamiinikhilisa ta, khulwekhuuba abo 
babaabamiinikhilisa bali ni buunyala buukali naabi. 
2Naaloma ndi, abo babaafwa bali buulayi ni khuuminyisa abo babaashiiliwo 
baalamu. 

3Ne abo babaashiili khusaalikha ta, bali buulayi khuuminyisa abo babaali 
baalamu ni babaafwa. Khulwekhuuba babaashiili khusaalikha ta, bashiili 
khubona bikholwa biibi bibiikholikha khu shibala ta. 
4Lwanyuma ise naashibona ndi ifwe khukhalabana naluundi khwookesanisa 
buumanyilifu mu buraambi, khulwe khuukana khufuure babaandu babaandi. 
Bino nabyo sibilimo kumukaso ta, naluundi shili busa nga umuundu utimisa 
imbewo ari akiwaambe. 
5Abo babaali baasilu baala busa kamakhono kaabwe, baafwa khulwe ntsala. 

6Umuundu waaba ni bye khuulya ikhaba nga bifwiiti, shifuurisa n'uuba ni biikali 
nga ukhalaabana ni kamaani koowo koosi ta, waaba busa nga utimisa imbewo 
uri ukiwaambe. 
7Iliwo shishiindu shiindi sheesi ise nabona khu shibala khuno, shishikhalimo 
kumukaso ta. 
8Umuundu uuli yenyene busa khu shibala khuno, nga mbaawo wandaaye 
namwe umwaana ta, akhalabana naluundi waatitiikhana, nga ekoomba aloosele 
busa khu buyiindifu bweesi ali ni nabwo. Ne s'ereeba ari, “Ne ise ndikho 
ikhalaabanila naanu, kila ikhali khuulya buulamu ta?” Bino nabyo imbaamo 
kumukaso ta, naluundi ubwo buli buulamu bwe kumutaambo. 
9Shiba shiilayi umuundu waabakho n'umusaale, khuuminyisa khuuba yenyene 
busa. Khulwekhuuba muliila atweela bye mu lukesi lweenywe. 
10Khulwekhuuba nga mutweela waakwiile aasi, uwashe amuyeeta. Ne uyo uuli 
yenyene nga waakwiile aasi, mbaawo umuyeeta ta. 
11Shishiindu shishiindi shili indi, nga mwaakonile babili khu bulili, buli 
mutweela akila uwashe waaba ni buukhafu; ne nga uli wenyene, buukhafu 
ubwaamisa waheena? 
12Abe ikhaba nga umuundu anyala waakhupa umuundu uuli mutweela yenyene 
waamufuura, ne s'anyala waakhupa abo babaali babili ta. Kumukosi kweesi 
baawulukusilamo kitaru, sikukhalikha khaangu ta. 
13Unyala waaba nga ushiili umuhele naluundi uli umutaambi. Ne n'uuba nga uli 
ni kamakhula, uba ufuura umuyiinga uuli umuundu umukhulu nenga umusilu, 
naluundi s'aarekeeresa kamakhula keesi bamuwa ta. 
14Umuundu anyala wasaalikha nga umutaambi, namwe waaba nga abe ali 
umubowe, ne shitweela busa anyala wekela umuyiinga. 
15Iliwo lweesi ise nabonela nga babaandu boosi khu shibala bamenya aasi e 
buwuli bw'omuyiinga ushiili umuhele, nga umuyiinga uwabawo yaba wafwiile. 
16Abe babaandu abo bali baakali babeene, ne abe ali umuwuli waabwe. Ne 
babaakheetse lwanyuma, sibakhasiime ibyo byeesi niye akhola ta. Ilala, ikhaba 
shino seshilimo kumukaso ta, naluundi shili busa nga umuundu utimisa imbewo 
ari akiwaambe. 

Umuleekeli 5 

Yitsiliilisa isaambo isi wisaayamo 

1Uli ni khukhwitsiiliilisa ni n'eebyo byeesi ukhola nga wengiile mu Lisaayilo lya 
Wele. Shiba shilayi khuutsyayo khuurekeeresa weyika, shafuurisa khuwaanayo 
tsisaayilo nga babaandu baasilu ni bakhola. Khulwekhuuba baasilu abo 
sibamanya sheesi balikho bakhola ta. 
2Ukhakhaakhana busa khuukanikha namwe khuusuubisa shishiindu isi Wele, 
nga ushiili khunyoowa khushambaasakho bulayi ta. Wele ali mwikulu mu 
ngaaki, ne iwe uli aasi khu shibala. Nashiryo, ukhakanikha bibiindu biikali naabi 
ta. 
3Khulwekhuuba sheesi iwe unyoowa wambaasakho, shamamo bibiindu biikali; 
ne umusilu akanikhaka busa, ne nga mbaawo byeesi akhola ta. 
4 Nga wetsubile uri kane ukholele Wele shishiindu, ukhakasyaama 
khuushoolelesa ta. Khulwekhuuba Wele s'akana baasilu ta. Yoolelesa waangu 
sheesi witsubile khuukhola. 
5Waalekha khukhwitsuba uri kane ukhole shishiindu ta, shifuurisa ni witsuba 
uri kane ushikhole, ne waalekha khushikhola ta. 
6Biilomo byeesi iwe uloma bikhakila iwe waakwa mu byoonako ta, naluundi 
ukhalomela umurume wa Wele uri siŋaliilemo khuushikhola ta. Shiina kila iwe 
ukila Wele waakhukhalalila? Shiina kila iwe ukila Wele woonakisa ibyo byeesi 
iwe wamala khaale khuuraambirira? 
7Khulwekhuuba uri bibyambaaso biiloosela, biilomo bibikhalimo ta, nabyo 
byeloosela. Ne ukhwo sikhuba nikhwo khuurya Wele ta. 

Buulamu sibulimo kumukaso ta 

8Siinga ubona uri mu shisiintsa sheesi iwe umenyamo, balikho bamiinikhilisa 
bataambi, mbaawo bwaŋali ta, naluundi iliwo shisaayuumba, isho 
shikhakhwiyaangisa ta. Khulwekhuuba buli umuraangirisi alikho ni baraangirisi 
babaandi babaamulikho angaaki babaamufuurakho niye buukhulu. 
9Ni khuuminyisila ilala, umuyiinga niye ali buulayi, khulwekhuuba afunamo 
khwibyo bibyaama mu likesa lye mu shibala sheewe. 
10Umuundu ukana kamapeesa ni buyiindifu, abe akhaba ni bibyoola biryeena, 
s'eekura ta. Ishino nasho imbaamo kumukaso ta. 
11Uri buyiindifu bweesi umuundu ali ni nabwo bwiloosela, ni babaaburaambisa 
nabo beeloosela. Mbaawo sheesi ufunamo ta, akhali khuumanya busa uri uli ni 
buyiindifu. 
12Umuraambi oba afuna bye khuulya bibiimumala namwe ta, ne mu shilo akona 
liilo liliimumala naye waaba umusangaafu. 

13Iliwo shishiindu shishiindi shiibi naabi sheesi ise namala khaale khuubona khu 
shibala khuno: babaandu babiikha bye buyiindifu, ne isho imbaamo kumukaso 
ta. 
14Buyiindifu ubwo babufwiilwa musaambo tsimooyani busa, alekha khubawo 
sheesi balekhela babaana baabwe nga she buusikha ta. 
15Umuyiindifu asaalikha khukhwaama muunda ya maayi weewe nga s'aalikho 
ni shishiindu shoosi ta; ni musaambo niyo indweela, akhakhalaabana aryeena, 
akhaafwe eleyo busa, nga mbaawo sheesi atsya ni nasho mu makhono keewe ta. 
16Isho nasho shili shishiindu she kumutaambo naabi. Khulwekhuuba atsya busa 
nga n'eetsa khu shibala. Mbaawo sheesi aamisa mu khukhalaabana khukhuuli 
nga khutimisa imbewo ta. 
17Ifwe khumalila imbuka yeefwe nga khumenya mu shiilima ni mu mutaambo, 
mu khutaambisibwa, mu butsiina, ni liirima. 
18Ise sheesi ifuumbule mu bulamu bubuumbi buno shili indi: shishiifuurisa 
buulayi shili indi umuundu akhiile khuulya ni khuunywa, naluundi ekhoyele mu 
biindu byeesi aba waaraambiriire, mu bulamu bubuumbi buno bweesi Wele 
akhuwa ifwe. Mbaawo shishiindu shishiindi sheesi khunyala khwaakhola ta. 
19Buli mutweela isi Wele aba waaweele buyiindifu, ni bibiindu biikali, ni 
bunyala, ali ni khuubiikhoyelamo. Ali ni khuumenya buulamu bweewe nga ni 
buli, nio akile afune kumwikhoyo khulwe khuukhalaabana khweewe. Shino shili 
shiwaanwa khukhwaama isi Wele. 
20Khulwekhuuba Wele kane akhuliindile iwe mu sangaalo ingali, ulekhe 
khubakho n'imbuka iye khuuba ni khukhwiyembeelela buli shifukhu ta. 

Umuleekeli 6 

1Iliwo shishiindu shishiindi she kumutaambo sheesi ise imboone khu shibala 
khuno, naluundi shitaambisa buli mutweela. 
2Iliwo umuundu isi Wele awa buyiindifu, ni bibiindu biikali, ni khuuba ni 
shiriifwa, waalekha khubakho ni sheesi ekoomba ta. Ne indi Wele waalekha 
khumuwa imbuka iye khukhwikhoyela mu biindu byeewe ta, akhali indi abawo 
umuundu ukuundi busa niye ubiyila. Shino nasho imbaamo kumukaso ta; shili 
busa she kumutaambo. 
3Umuundu anyala wasaala ikhaba babaana shitoondo shitweela, waamenyawo 
kimiiko kimikali kimyeene khukhwoolisa wahangala mu miiko. Ne siinga alekha 
khusangaalila mu biindu biilayi bye mu shibala shino ta, naluundi waalekha 
khufuna babaamusiikha mu lukoosi ta, abe yakhaba n'umwaana isi basaala 
waarura nga umufu, amufuura. 

4Khulwekhuuba umwaana uyo s'aaba ni buulamu waaba uwe kumukaso ta, 
naluundi atsya mu shibala she babaafwa khaale. Ne aba wanyoolile khuwola 
khuulayi khuuminyisa khw'omuundu uyo uwe bibiindu biikali. 
5Umwaana uyo aba siwaaboonekho inyaanga, namwe waamanyile shishiindu 
shoosi ta; ne aba waanyoolile khuuwola khuulayi khuuminyisa umuundu uyo. 
6Abe umuundu akhaamenyawo kimiiko bikana bibili (2,000), ne nga 
siwamenyile buulamu bwe khukhwikanila mu biindu byeewe ta, shitweela busa 
boosi batsya mu shifwo nisho shitweela shoonyene. 
7Khuukhalaabana khweesi umuundu abakho, khuli indi afune she khuulya, ne 
shitweela busa, mbaawo ufuna bibimumala ta. 
8Utsi umuundu umukesi afuurira shiina umuundu umusilu? Umuundu 
umutaambi n'amenya buulamu buulayi, afunamo shiina? 
9Bino nabyo imbaamo kumukaso ta; khulwekhuuba bili busa nga khuutimisa 
imbewo uri ukiwaambe. Shiba shiilayi umuundu khukhwikhoyela mu biindu 
byeesi ali ni nabyo, khuuminyisa khuuba nga busheele alikho ekoomba bibiindu 
bibiindi. 
10Buli shiindu shishikholikha anariha, baamala khaale khuukhalawo bari 
shikhaabe shiryo. Shamanyikhana khaale nga umuundu n'aali; khulwekhuuba 
s'anyala waakhabisana ni n'oyo umuminya kamaani ta. 
11Abe umuundu akhakanikha tsilomo tsiinga, mbaawo sheesi aamisamo ta. 
Nashiryo shiyeeta shiina? 
12Khulwekhuuba buulamu buli bubuumbi buri, naluundi bukoraanawo busa nga 
shishiniini. Naanu unyala waamanya shishiindu shishikhwaakhila ifwe? Naanu 
unyala waamanya shishiikhaakholikhe nga ifwe khwaarurirewo khu shibala 
khwaatsiile? 

Umuleekeli 7 

Bibiindu bibituumbuusa buulamu 

1 Umuundu khuuba ni lisina liilayi mu baandu, shifuura khukhwihakha 
kamafura kakaawunya buulayi; ni shifukhu sheesi umuundu afwiilakho, 
shiminyisa isho sheesi asaalikhilakho. 
2Umuundu waatsya ango isi bali mu masika, shiminyisa n'aatsya ango aliwo 
kamayiiya, khulwekhuuba babaandu bali ni khuushimanya bari, boosi 
bakhaafwe barurewo. 
3Ingunyi iminyisa tsintsekho, khulwekhuuba ikhaba nga ireera khuukhalala, ne 
niyo ikila kumwooyo kwambaasa biikali. 
4Kumwoyo kw'omuundu umukesi kwibaasa khu mbuka iye khuufwa, ne 
kw'omusilu busheele kwambaasa khu bye kumwikhoyo. 

5Iwe waarekeeresa umuundu uwe kamakhula, nga waakhwikiitsile iwe mu 
byeesi ukwiile, shiminyisa n'urekeeresa baasilu nga bakhuruuya. 
6Khutsekha khwe basilu khuli busa nga kamawa ni karundukhaka nga kali mu 
mulilo. Isho sishilimo kumukaso ta. 
7Umuundu umukesi n'amiinikhilisa ukuundi, aba naye wekelile umusilu, ni 
khuulya iwoongo yoonakisa intsibaasa iy'omuundu. 
8Shishiindu sheesi bamaliilisile khuukhola, shiminyisa isho sheesi ne baama 
khunanikha. Khuuba ni khukhwikhaliilikha, shiminyisa khukhwiyiinga. 
9 Babaatima khukhwikhalalisa, naluundi babaaba ni likoko, abo baba baasilu. 

10Ukhereeba uri, “Shiina kila biindu leelo bikhali biilayi nga ni byaba khaale ta?” 
Ukhwo sikhuba khukhwookesanisa buukesi ta. 
11Umuundu ufuna she busikha, shaakha naye waabakho ni kamakhula. 

12Khulwekhuuba kamakhula kalimo kumukaso nga kwe kamapeesa; ni shiilayi 
she kamakhula shili indi katseeta buulamu bw'ooyo uli ni nako. 
13Yambaasa khu biindu byeesi Wele aamala khaale khuukhola. Naanu unyala 
watsalaasa isho sheesi Wele akhola nga shaayifuumba? 
14Nga bibiindu bilikho bikhutsiila bulaayi, uli ni khuuba ni kumwikhoyo; ne nga 
kumutaambo kwaakwiilewo, uli ni khuushebulila uri, Wele niye uwabuumba 
bibiindu ibyo byoombi. Shino nio shikile umuundu alekhe khumanya shiina 
shishikhaabewo nga niye waafwiile ta. 
15Mu buulamu bwase buno bubuukhalimo kumukaso ta, ise naaboone bibiindu 
byoosi. Iliwo umuundu umukhosefu ufwiila mu bukhosefu bweewe, ne yaabawo 
umwoonaki umenyawo kimiiko kimikali mu bwoonaki bweewe. 
16Ni nashiryo ukhabiriirisa mu khuba umulayi naabi, namwe mu khuba uwe 
kamakhula ta; uba umala busa imbuka yoowo! 
17Ukhaba umwoonaki naabi ta, namwe ukhaba umusilu naabi ta; kane ufwe nga 
bushiili. 
18Shiba shiilayi waaba akari busa a byoombi. Khulwekhuuba n'uuba ni khuurya 
Wele, kane ufune buli sheesi ukana. 
19Kamakhula kakhuwa iwe kamaani khuuminyisa baawuli likhumi be kamaani, 
ni babaaba mu shiriimba shitweela. 
20Ilala, mbaawo umuundu khu shibala khuno ukhola biilayi byonyene, waalekha 
khubakho ni bibyoonako ta. 
21Ukharekeeresa bibiindu byoosi byeesi babaandu baloma ta, khulwekhuuba 
unyala waawulila ikhaba umuraambi woowo umweene nga alikho akhutsuba 
iwe. 
22Kumwoyo kwoowo kwaamanya kuri, kimiluundi kimikali, iwe wamweene 
utsuubatsaka babaandu babaandi. 

23Ise naraambisa kamakhula kaase khuutsema khu biindu bino byoosi. 
Naakhalawo indi kane ise imbe umukesi. Ne ise naalekha khunyalisa ta. 
24Byaŋali bili aleeyi naabi, khukhwaama isi ifwe khuli. Naanu unyala 
khuubimanya? 
25Kila ikhakakho khuumanya bibiindu byoosi byeesi inyala khuumanya, nga 
ingana imbe umukesi, imanye sheesi bulamu bumanyisa. Mu mbuka niyo 
indweela, ise nashifumbula ndi, khuuba uli umwoonaki uba uli umusilu. 
Naluundi nga uli umusilu, uba busa nga uwe kamalalu. 
26Ise naashifumbula indi iliwo shishifuurisakho buubi khuuminyisa khuufwa: 
nga nisho umukhasi uuli umubi. Ali busa nga kumureko, khulwekhuuba 
araambisa kumwoyo ni kumubili kweewe khuukhuwaambilisa iwe. Ne siinga 
uwulila bya Wele, unyala waawona kumureko ukwo. Ne n'uulekha khuuwulila 
bya Wele, uba waahaambikhile. 
27Umuleekeli aloma ari, bona ise naraambisa kamakhula kaase, khuubuusaasa 
bibiindu byoosi atweela, nga ingana imanye bwaŋali bwabyo. 
28Ise naakhola shino tsifuunda tsingali, ne sinanyalisa khuunyoola ta. Mu 
baandu shikana shitweela (1,000), ise nanyalisa khuunyoolamo umusaani 
umulayi mutweela, ne mu bakhasi ishiili khunyoolamo umulayi na mutweela ta. 
29Bona, ise nafumbula shishiindu shitweela ndi, Wele aabuumba babaandu nga 
bali baalayi, ne babeene baayonakisa bibyambaaso byaabwe. 

Umuleekeli 8 

1Naanu unyala welekhaasa umweene khu muundu umukesi? Namwe naanu 
unyala waamanya bibiindu byoosi? Kamakhula keesi umuundu ali ni nako kakila 
wamuunamuuna, naluundi umuundu uyo waaba ni kumwikhoyo. 
2Nga abe wasuubisa Wele uri ukhaawulilatsake byeesi umuyiinga aloma, ise 
ikhuwa khu makesi ndi n'uukhole sheesi waloma. 
3Ukhakaalakaalila isi umuyiinga ali, waamukhaabisa nga niye waamalile khaale 
khuukhalawo ta. Khulwekhuuba niye akhola sheesi ekaniile shoosi. 
4Khulwekhuuba sheesi umuyiinga aloma shiba she bunyala. Mbaawo unyala 
waamureeba ari, “Shiina kila ukhola shishiindu nga isho”, ta. 
5Uyo uloondelela biilakilo by'omuyiinga s'aafuna buwaangafu bwoosi ta. 
Umuundu uli ni kamakhula ali ni khuumanya imbuka iye khuukholelamo 
shishiindu, n'isaambo iye khuushikholamo. 
6Khulwekhuuba, ikhaba nga buulamu buli buwaangafu, ne buli shiindu shili 
n'imbuka yasho, n'isaambo iye khuushikholamo. 
7Khulwekhuuba mbaawo umuundu unyala khuumanya bibiikhaatsye 
khukholikha mu moni ta, naluundi mbaawo unyala waarumbura nga ni 
bikhaabe ta. 

8Mbaawo umuundu unyala waakhalawo ari s'akhaafwe ta, namwe waakhalawo 
inyaanga isi alifwiilakho ta. Mbaawo unyala waawona busoolo ta, namwe 
waaloma ari bubwoonaki bweewe kane bumuyeete ta. 

Baboonaki ni bakhosefu 

9Ise nabona ibyo byoosi bibiikholikha khu shibala naluundi nabyambaasakho, 
nga mbona babaandu bamiinikhilisa babaandu bashaabwe. 
10Ise nabona baboonaki nga basiikhibwa. Babeene bano abe nibo 
babaatsyatsaka mu shifwo shikhosefu, naluundi nga babaandu babaruuya nibo 
mu shiriimba khulwe bibiindu byeesi baakhola. Ishino nasho imbaamo 
kumukaso ta. 
11Kimyoyo kye babaandu kikana naabi khuukhola bibyoonako, khulwekhuuba 
abo babaakhola bibyoonako sibaweebwa bitaambiso mu khaangu ta. 
12Ikhaba nga abo babaali baboonaki bakhola bibyoonako biikali naabi, naluundi 
baamenya khu shibala imbuka indeeyi, ne shitweela busa ise naamanya indi abo 
babesaaya Wele bakhaabe buulayi khuuminyisa baboonaki. Khulwekhuuba 
nibo besaaya Wele. 
13Ne baboonaki bulamu singane bubatsiile buulayi ta. Buulamu bwabwe buli 
busa nga shishiniini, naluundi bakhaafwe nga bashiili baahele, khulwekhuuba 
sibesaaya Wele ta. 
14Iliwo shishiindu shishiindi shishiikhalimo kumukaso ta, shishiikholikha khu 
shibala. Iliwo babaandu babaali baakhosefu babaabirisibwa buubi khulwe 
bikholwa bye baboonaki. Naluundi iliwo baboonaki babaabirisibwa buulayi 
khulwe bikholwa bye baakhosefu. Ishino nasho sishilimo kumukaso ta. 
15Ni nashiryo, shaandibeele shiilayi umuundu khukhwikanila mu bulamu, 
khulwekhuuba shishiindu shiilayi shonyene shishiili khu shibala khuno shili she 
khuunywa ni khuulya. Umuundu ali ni khuukhola ibyo nga n'akhalaabana khu 
shibala shino, nga n'aabira mu bihangafu bye buulamu bweesi Wele amala 
khaale khuumuwa khuumenya khu shibala khuno. 
16Ise ni nakhakakho khukhwikela uwe kamakhula, indi niiyike bibiindu byoosi 
bibiikholikha khu shibala, ise naashifumbula indi umuundu anyala wekhala 
meeso kumuusi ni mu shilo khulwe isho shonyene. 
17Ise ni nabona byeesi Wele aakhola, nashifumbula ndi umuundu s'anyala 
waamanya bibiindu byoosi byeesi Wele aakhola khu shibala ta. Abe umuundu 
akhakhalaabana aryeena, s'anyala waabimanya ta. Abe umuundu uwe 
kamakhula aakhaloma ari niye anyala waashifumbula, ne s'aanyala 
waashifumbula ta. 

Umuleekeli 9 

1Ise nambaasa khu biindu bino byoosi, naatsya nga imbimenielesa, naabona nga 
biikholwa bye bakhosefu ni babaali ni kamakhula, bili mu makhono ka Wele. 

Ikhaba nga bakana bashaabwe, namwe nga bababiiyila. Mbaawo umanya 
bibiitsya khukholikha mu moni ta. 
2Khulwekhuuba boosi bakhaawaambe kumukhoosi nikwo mutweela kwonyene. 
Oba bali bakhosefu namwe baboonaki, babaakhola biilayi ni babaakhola biibi, 
abo babaali bapyeluuse ni babaakhali bapyeluuse ta, abo babawaanayo 
tsisaayilo ni nabo babaakhawaanayo ta. Umuundu umulayi n'umwoonaki boosi 
bakhaabe shitweela busa. Ikhaba uyo uwiitsuba ari akhaakhole biilayi, akhaabe 
busa shitweela ni n'oyo ukheetsuba ta. 
3Shili shishiindu shiibi naabi khuubona uri, baalayi ni baabi boosi 
bakhaawaambe kumukhoosi nikwo mutweela kwonyene. Nga babaandu bashiili 
baalamu, kimyooyo kyaabwe kyaayitsula bubwoonaki ni busilu, ne lwanyuma 
lwayo baafwa. 
4Ne uyo yeesi ushiiliwo umulamu mu shibala muno, alikho ni khukhwiyikina; 
khulwekhuuba imbwa iinamu ifuura italanyi iimalile khaale khuufwa. 
5Khulwekhuuba abo babashiili baalamu bamanya bari bakhaafwe, ne 
babaamala khaale khuufwa, mbaawo sheesi bamanya ta. Mbaawo sheesi 
banyala bashebulila ta, naluundi sibashiiliyo ni kumukheemba kweesi beyikina 
ta. 
6Khuukana ni bubiyile ni liibuba byeesi baaba ni nabyo, byoosi biba byawawo 
khaale. Sibaliilamo luundi bewaambile mu biindu bibiikholikha mu shibala 
muno ta. 
7Ba umusangaafu wikanile mu bye khuunywa ni bye khuulya! Wele waamala 
khaale khuukhalawo sheesi iwe uli ni khuukhola. 
8Nashiryo busheele kwaara buulayi, uŋoone litsuune lyoowo, ubonekhe buulayi. 

9Buulamu bw'omuundu buli bubwiimbi, naluundi uli ni khuukana umukhasi 
woowo isi wayila, nashiryo yiikhoyela atweela ni naye. Shino nisho sheesi uli ni 
khuukhola nga n'utitikhana khuubira mu buulamu bwe khu shibala khuno. 
10Mu buli sheesi iwe ukhola, raamba ni kamaani. Khulwekhuuba imakoombe we 
baafu isi iwe ulikho utsya, imbaayo buraambi, namwe khukhwaambaasa, 
namwe khuumanya, namwe kamakhula ta. 
11Iliwo shishiindu shishiindi sheesi ise namala khaale khuubona khu shibala 
shino. Umuundu utima luukali s'aali niye busheele ufuura tsiindimo ta. Naluundi 
sibali banyindaalifu nibo busheele babafuura mu busoolo ta. Babaandu bakesi 
busheele sibafuna bibiindu biibayeeta mu buulamu bwaabwe ta; babaali ni 
kamakhula sibali nibo babaafuura khuuba ni buyiindifu ta; ne akhali indi buli 
mutweela ali ni bisilaani byeewe. 
12Mbaawo umuundu umanya lweesi imbuka yeewe ilyoolela ta. Khulwekhuuba 
boosi bali busa nga inyeeni n'ikwa mu mureko kwe khatiimba khakhawaamba 
tsinyeeni, namwe nga khanywiinywi ni khakwa khu lukha. Nashiryo babaandu 

nafwe khuli busa khuryo. Shisiilaani shikhukwakho mu mbuka abe isi 
ukhashambaasilakho ta. 

Kamakhula kafuura buusilu 

13Iliwo shishiindu shishiindi she khubonelakho she kamakhula sheesi ise 
nabona khu shibala khuno, nambaasa indi shili she angaaki naabi. 
14Yabawo shiriimba shikeekhe shiri nga shilimo babaandu bakeekhe bari. 
Umuyiinga uwe liiye lye kamaani waashiibwakala, waashiibotokhelela nga 
akana atikulule litikiiyi ashiwaambe. 
15Ne mu shiriimba umwo mwabamo umusaani mutweela umutaambi, ne nga ali 
ni kamakhula, waakila waawonesa shiriimba isho. Ne she khabi mbi, mbaawo 
umuundu uwashebulila umusaani umutaambi uyo ta. 
16Ne ise inoma indi khuuba ni kamakhula shiminyisa khuuba ni kamaani. Ikhaba 
kamakhula k'omuundu umutaambi bakalekelesa, naluundi mbaawo 
uwinaanayo khu byeesi aloma ta. 
17Umuundu warekeeresa biilomo bye kamakhula mu mbola busa,, shiminyisa 
umuwuli n'akhookhela abo babaali baasilu. 
18Kamakhula kakhola bibiindu biilayi khuuminyisa bye busoolo, ne umwoonaki 
ikhaba mutweela yeenyene anyala woonakisa bibiindu biilayi biikali naabi. 

Umuleekeli 10 

1Ikhaba tsiisame ingekhe tsiri nga tsyakwiile mu bye khukhwihakha bibiiwunya 
buulayi, tsikila byaawunya buubi. Nashiryo, ikhaba she busilu shikeekhe shiri, 
shikila shoonakisa bukesi ni shiriifwa. 
2Busheele kumwoyo kw'omuundu umukesi, kwikoomba khuukhola bibiindu 
biilayi; ne kw'omusilu kwikoomba khuukhola bibiindu biibi. 
3Nga umusilu alikho akeenda khu ntsila, okesanisa ari s'aalimo kamakesi ta. 
Khulwekhuuba ikhaba beesi akaanana khu ntsila kane bamanye bari ali umusilu. 
4Nga umuraangirisi woowo waakhalaale, iwe ukhakhakakho waantsukha 
buuraambi bwoowo ta. Ikhaba nga iliwo bibiindu bye kamaani byeesi iwe 
woonakisile, ne iwe weesa aasi kumurwe, anyala waakhwiyakhila. 
5Iliwo shishiindu sheesi ise nabona khu shibala khuno shishiikhali shiilayi ta, 
sheesi baawuli bakhola. 
6Bawaamba babaandu baasilu baabawa buunyali mu bifwo bye angaaki, ne 
baalekha khukhwiinaanayo kh'uubo be kamakhula ta. 
7Bawaamba be biriifwa bakeendela khu bikele, ne baakulwa beekhala khu 
ŋwaaŋwa. 
8 N'ulima lilowo, wamweene ulikwamo; n'uwatuna mu lumako, indemu inyala 
yaakhulumilamo. 

9N'uraamba kwe khuukhupa kamabaale, kanyala kaakhubaaraka. Ni wasaaka 
bisaala binyala byaakhubaaraka. 
10Nga iyaywa yaafuwa, ne waalekha khukiwakala ta, ikhuluyisa naabi mu 
khuukiraambisa. Ne shiba shilayi umuundu waaraambisa kamakhula mu 
khwoolelesa sheesi akana khuukhola. 
11Nga uli ni kamakesi ke khuuwaamba tsiindemu, ne waalekha indemu 
yaanyoowa yaakhuluma, iba kamakyesi koowo ako sikashikhulikho kumukaso 
ta. 
12Bibiindu byeesi umuundu uwe kamakhula aloma, bimureerera lukoosi. Ne 
byeesi umusilu aloma, bimwoonakisa umweene. 
13Khulwekhuuba umusilu arakikha inganikha yeewe ni bye busilu, 
waakamisayo ni bye bubwoonaki. 
14Umusilu akanikha busa akhali khukhwakamisa ta. Imbaawo umuundu 
umanya bibiitsya khukhwiilakkho ta, naluundi imbaawo unyala waamanya 
bibikhaabewo nga khwaafwiile khwaarurirewo ta. 
15Khuutitiikhana khw'omusilu khumumalamo kamaani, waalekha ni 
khuumanya intsila imuyila ingo weewe ta. 
16Shiibala shishiilimo umuyiinga ukhola bye bubwaana, naluundi nga 
baraangirisi baasho bali mu khulya khwoonyene, shili mu mutaambo kumukali. 
17Ne shiibala shishiilimo umuyiinga uutekeela, naluundi nga baraangirisi 
baasho bakhola bibiindu nga ni byakhiile khuuba, nga beliinda babeene buulayi, 
shibala isho shiba shili n'iikhabi. 
18Nga uli umukara namwe umutoro khuuŋoona shiilama she ntsu yoowo, kane 
shisulule khukhwoolisa ni shibwaama mukari. 
19Khuulya ni khuunywa bikila umuundu waaba umusangaafu mu bulamu, 
nashiryo byaakila niye waatsekha. Ne s'uunyala waabifuna akhali kamapeesa ta. 
20Ikhaba mu byambaaso byoowo, ukhambaasa khu she khuulekelesa umuyiinga 
ta. Ni babaali bayiinda, ukhabalekelesa ikhaba nga uli wenyene ta. 
Khulwekhuuba khanywiinywi khanyala khaawulila byeesi ulikho uloma, 
khaatsya khaababoolela. 

Umuleekeli 11 

Shili shiilayi khuuraamba ni kamaani 

1Bukula kamapeesa koowo ukare mu bye busuubusi, lutweela ukhaafunemo 
kamafuurisa. 
2Byeesi uli ni nabyo kabanana ni babaandu musaafu, namwe shinaane, 
khulwekhuuba s'umanya nawe lweesi kumutaambo kulikhukwiilakho ta. 

3Nga kamafuumbi ketsuule ifula, kakilakasa khu shibala. Ne nga kuusaala 
kwaakwiile aasi kwaalolile ingaaki namwe imwaalo, kurama ni abweene awo. 
4Uyo uliinda ari antsye abe alayi nio abyaale biilyo, s'abyaala ta, ni nashiryo 
mbaawo sheesi akesa ta. 
5Nga n'ukhanyala waamanya musaambo isi buulamu burakikhamo mu mwaana 
uuli muunda ya maayi weewe ta, ni nashiryo s'uunyala waamanya bibiindu bya 
Wele ubuumba bibiindu byoosi ta. 
6Tsya mu mukuunda kwoowo kumutikhinyi umiitse biilyo, urame nga uraamba 
khukhwoolisa angoloobe. S'uumanya ta! Byeesi umiitsile binyala byaama 
buulayi, yaabawo ni sheesi ufunamo. 
7Buwaanga buli shishiindu shilayi naabi, naluundi shili she kumwiikhoyo 
khuubona inyaanga. 
8Umuundu nga waamenyele khu shibala imbuka ingali, ni ekhoyele mu miiko 
ikyo kyoosi. Ne umuundu uyo ali ni khuushebulila ari, nga waafwiile kilibawo 
kimiiko kimikali. Ibyo byoosi byokesanisa biri imbaamo kumukaso ta. 
9Babaandu babashiili bahele, ni mwikanile mu buhele bweenywe. Ni mube 
basangaafu nga mushiili bahele. Ni mukhole buli sheesi mukana, mutsiile khu 
sheesi kimyooyo kyeenywe kikana. Ne shebulila muri Wele akhaabakhalile 
inywe kumusaango khulwe bibiindu ibyo byoosi byeesi mukhola. 
10Ukhamalila imbuka yoowo mu khwiyembelela ni khu biindu bikhutsiinisa iwe 
mu buulamu bwoowo ta. Khulwekhuuba s'uuli khuutsya khuba umuhele 
khuumala imbuka indeeyi ta. 

Umuleekeli 12 

1Nashiryo nga ushiili umuhele, uli ni khuushebulila Wele umubuumbi woowo. 
Kane uri kimiiko kitsya kiiloosela, ni bihangafu uri biiloosela, ulome uri, 
“Biifukhu bino buulamu sibushiilimo kumwikhoyo ta.” 
2Awo niwo isi ubonela uri buwaanga bwe inyaanga, ni kumweesi, ni tsinieniesi, 
bulikho buwetsekhelela. Kamafuumbi kakaareera ifula sikakhururawo isi uli 
kesheenda ta. 
3Kamaani katsye nga kawetsekhelela mwibili mwoowo, kameeno kakwe kawe 
mu khanwa, ni tsiimoni tsilekhe khubona aleeyi ta. 
4Kamaru koowo kalekhe khuwulila bibiikholikha ibulafu ta. Ulekhe khunyalisa 
khuwulila ikhaba shishuuma nga ni shisya ta, namwe nga beemba kimyeenya. 
Ikhaba khanywiinywi khonyene ni khakhupa liyoombo, usisimukhe. 
5Khuuniina lukiingi lukhuriisake, naluundi khuukeenda khukhaabe khwe 
bukosi. Litsuune lyoowo likhose, lifwaane nga fwaamba. Khuukeenda 
wikhweese busa, nga liteete, ube nga s'uulimo ni kamaani ta. Khulwekhuuba 

umuundu afwa waatsya mu shifwo sheewe she khuwolelamo, ne walekha 
inyuma nga babaandu bakhupa luwuungu. 
6Kumunyololo kwe ifeetsa kukhaakhalikhe, n'ipwakhuli iye zaabu yiikhupe aasi 
yaatikhe. Kumukosi kweesi bakhwesela kameetsi kukhaakhalikhe, n'isoongwe 
iye kameetsi yiikhupe aasi, yaatikhile aasi isi isebele ili. 
7Kimibili kyeefwe kikhaakoboleyo mu lifukhuulu, ne kumwooyo kwiileyo isi 
Wele, uwakukhuwa ifwe. 
8Umuleekeli aloma ari byoosi imbaamo kumukaso ta. 

Khuumaliilisi 

9Umuleekeli s'aaba busa umukesi ta, ne aleekela babaandu kamakhula. Naluundi 
wabuusaasa tsiindikha nga waamalile khuutsiimenielesa, lwanyuma 
waatsibiikha buulayi. 
10Lwanyuma lwayo umuleekeli waheentsa biilomo bibisangaasa, waarona 
bibiindu bino ni bwaŋali. 
11Tsiindikha tsili nga lusaala, lweesi umwaayi araambisa khuuwusila bibyaayo. 
Naluundi tsiindikha tsino tsili busa nga kimisumaali kyeesi bakhwiikha 
kyewaamba buulayi bubweene, khulwekhuuba tsyaweebwa n'Umwaayi 
mutweela yenyene, niye Wele. 
12Mwaana wase, iliwo shishiindu shishiindi sheesi iwe uli ni khukhwitsiiliilisa. 
Khuurona biitabo sikhwakama ta, ni khuusoma naabi khukhuumalamo 
kamaani. 
13Ikhumaliilisa, iwe waawuliile bibiindu byoosi. Ne shikhulu shili indi, uli ni 
khukhwisaaya Wele, uwaambe kamakaambila keewe. Khulwekhuuba isho nisho 
shishakila Wele waakhubuumba ifwe. 
14Wele akhaakhale kumusaango kukuwaamba khu buli shishiindu shoosi sheesi 
ifwe khukhola, oba shili shiibi, namwe shili shiilayi. Ikhaba ibyo bibiikholikha 
mu shimoonyo. 

  



1339 

 

 
Ibayibuli Ingwalaafu 

© 2016 Bible Society of Uganda. 
  

 

 

Kimyeenya 

Kimyeenya 1 

Khuukanana khuunulu khuuminyisa iviini 

1 Kuno kuli kumweenya kwa Solomoni kukufuura buulayi mu kyoosi. 

Umukelema waaloma ari: 

2Ise nikoomba indi khali iwe unuunile ise imunwa! Khulwekhuuba khuukana 
khweesi iwe unganamo ise, khuli khuunulu naabi khuuminyisakho n'iviini. 
3Iwe uwunya buulayi naabi lwe biifura bye khukhwihakha. Bakhaana boosi 
bakhufwa iwe wenyene, khulwekhuuba khuukanikha khu lisina lyoowo 
khwonyene, khuli busa nga ni basalaasile aasi biifuura bibiwunya buulayi. 
4Iwe imaambe ise kumukhono khutime khutsye; iwe n'ube umuyiinga wase 
umbile ise mu shiseenge mweesi iwe ukona. Nga iwe ni nase khuli atweela kane 
khube basangaafu, kane khube basangaafu khulwe khuukanana khweefwe 
khukhuuminyisa ni khuunywa iviini. Khana kila bakhasi boosi bakhufwa iwe 
weenyene! 
5Bakhasi be mu Yerusalemu, ise shiikhoba shase shili shimali, ne nga indi 
umumiliwu! Indi umumali nga tsiweema tsye mu Kedari, ne indi umumiliwu nga 
tsingubo tsye mu matirisa ke mu lubili lwa Solomoni. 
6Mukhaambona ise khulwe shikhoba shase nga ni shifwaana mwandekelesa ta, 
khulwekhuuba kumuumu nikwo kukwantsosha. Bayaaya baase b'esaani baaba 
nga baakhalaliile ise kila baamaamba ise ni kamaani khuuraamba mu mizabibu. 
Ise naalekha khufuna imbuka iye khukhwikholakho samweene ta. 
7Mukanwa wase, iwe n'umboolele ise! Shaleelo bibyaayo unabyaayisila 
waheena? Nga kumuumu kwe mwihangilwe kwaabilile, unawolelakho 
waahena? Shiina kila shintsikoombisa ise khuukhuweentsa iwe mu baandu 
babaandi babaali khukhwaayisa bibyaayo byaabwe? 

Umusaani weelamo ari; 

8Iwe ufuura buumiliwu mu bakhasi boosi, iwe siwamanyayo ta? Tsya uloonde 
kumukhoosi kwe bibyaayo, uyile tsiimbusi khuutsyaayisa aambi ni kamasari ke 
babaayi. 
9Mukaanwa wase, iwe uli busa umumiliwu nga tsiŋwaaŋwa tsikhasi 
tsitsiikhweesa kamakaali ka Faraawo. 
10Byeesi iwe wisaaha byaamiliisa tsisaya tsyoowo, ni byeesi iwe ukwaara mu 
milo nabyo byaakhumiliisa iwe naabi. 
11Ifwe khukhaakhukholele iwe bye khukwaara mu milo nga bye izaabu, atweela 
ni bye ifeetsa. 

Umukelema waaloma ari: 



1340 

 

 
Ibayibuli Ingwalaafu 

© 2016 Bible Society of Uganda. 
  

 

 

12Nga abe umuyiinga wase waakonile khu bulili bweewe, kamafura kaase 
kamuwuunyila buulayi buli aandu oosiitsana. 
13Mu buulamu bwase, umukanwa wase ali busa nga isaawu imbuufu iye 
bibiiwunya buulayi, iili akari e kamafuungu kaase. 
14Umukanwa wase ali busa nga biimuli bye mwiiswa, bibiimulikhila mu 
mikuunda kye Engedi. 

Umusaani waaloma ari: 

15Mukanwa wase, nga uli umumiliwu; nga tsiimoni tsyoowo tsokesanisa 
khuukana! 

Umukelema waaloma ari: 

16Mukanwa wase, nga uli umumiliwu; ilala, uli umumiliwu! Buunyaasi buubisi 
kane bube nibwo buulili bweefwe 
17kimisaala kimikedaali kimileeyi kane kibe nikyo tsinguulo tsye ntsu yeefwe, 
ne kimisaala kimiimb'ikho kibe nikyo ingalama. 

Kimyeenya 2 

1Ise ndi busa nga shiimuli shishiwunya buulayi she mu Sharoni, indi busa nga 
shiimuli shimiliwu she mu litila. 
2Umukanwa wase nga ali mu lituuli lye bakhasi babaandi busa, ali busa nga 
shiimuli shimiliwu ni shiba akari mu mawa. 

Umukelema weelamo ari: 

3Nga umukanwa wase ali mu lituuli lye basooleli babaandi busa, ali busa nga 
kuusaala kwe bibyaamo biilayi ni kuba akari mu shisaali. Ise ingana naabi 
niikhale mu shiniini she kuusaala ukwo, naluundi khus'iise bibyaamo bye 
kuusaala ukwo bili biinulu naabi. 
4Amataayi, niye aambila ise muntsu yeewe iye kamayiiya kila antsokesanisa ise 
khuukana khuukali naabi. 
5Iwe n'umbe ise bye khuulya bibiisamo kamaani, imbe ise bibyaamo biilayi 
naabi indye! Khulwekhuuba ise naamaliile kamaani kaase koosi mu khukana. 
6Abe uri umukanwa wase akharawo kumukhono kweewe kumunyeletsi ise 
naakonakho, naluundi abe uri niye waakhisa ise ni kumukhono kweewe 
kumulayi! 
7Inywe baakhasi be mu Yerusalemu, ni musuubise ise, nga mwitsuba mu lisina 
lye tsiikhisi, muri singane mukhutumbuuse mu busaale bweefwe ta. 

Kumweenya kukuukhola khabili 

Umukelema waaloma ari: 

8Ise naawuliile likono ly'omukanwa wase! Bona alikho eetsa, alikho akhalisa 
tsingoongo butima, naluundi aniina kimisiila nga atima. 

9Mu khutima, umukanwa wase ali busa nga ikhisi, ali busa nga imoosi indoro. 
Bona uyoshiina, wemikhile imukoongo we lumako lw'entsu yeefwe. Alikho 
esheengela mu matilisa, alikho ekheetsela mu lufwa. 
10Umukanwa wase anganikhayo nga aloma ari, Mukanwa wase yinyukha 
khutsye, iwe, umumiliwu wase, yiitsa khutsye ni nase. 
11Bona imbuka iye bunyifu yaaweelewo, naluundi ifula yaaheesile. 

12Bona biimuli byaarakikhile khuurura, imbuka iye khukhwiimba kimyeenya 
yoolile, bona buli aandu kamawuusi kalikho keemba kimyeenya. 
13Bona kimisaala kimifiki kyaarobire, ni kimizabibu kyaamulisile, biimuli 
byakyo bilikho biwunya buulayi. Mukanwa wase, iwe ni wiitse, ni wiitse khutsye 
ni nase. 
14Mukanwa wase, iwe uli busa nga liwuusi liliibisa mu lufwa lwe libaale. Khayo 
ise ikhulole iwe mu moni, imbulile likono lyoowo. Khulwekhuuba liikono 
lyoowo lili liilayi naabi, naluundi iwe ubonekha buulayi naabi. 
15Khuwaambile ifwe tsikhipwe itsyo, tsiikhipwe tsifwiiti itsyo, nga tsishiili 
khukhwoonakisa kimikuunda kikiilimo biimuli ta. 

Umukelema weelamo ari: 

16Umukanwa wase ali uwase senyene, ni nase ndi uweewe, bibyaayo byeewe 
abyaayisila mu bimuli biilayi naabi, 
17khukhwoolisa nga khaabewo khe kumutikhinyi ni khawuutsa, naluundi 
khukhwoolisa nga shishiilima shaaweelewo. Mukanwa wase, n'ukobole isi ise 
ndi, n'ukobole utima nga ikhisi, namwe nga imoosi indoro niyitikitila khu 
bikoongo. 

Kimyeenya 3 

1Ise ni naba nga naakonile khu bulili bwase mu shilo, kumwooyo kwase 
kwekoomba umukanwa wase; ise naamuweentsa, ne naalekha khumunyoola ta. 
Ise naalaanga, ne niye waalekha khuukhwiilamo ta. 
2Kila ise niilomela senyene busa indi, “Khayo niinyukhe intsye mu shiriimba 
imuweentse, intsye mu makaantso ni mu mikhoosi, imeentse umukanwa wase.” 
Ise namuweentsa, ne naalekha khumunyoola ta. 
3Baasilikhale babaaliinda shiriimba baanyoola ise mu shilo. Kila imbareeba indi, 
“Mwaamboonelekho umukanwa wase?” 
4Uri nio imbabirakho ndi, ise naanyoola umukanwa wase. Naamwoomelakho, 
nga singana naamulekha waatsya ta, khukhwoolisa nga ni namuyila ingo isi 
maayi uwusaala ise, naamwokesa intsu isi ise nasaalikhilamo. 
5Inywe baakhasi be mu Yerusalemu, ni musuubise ise, nga mwitsuba mu lisina 
lye tsiikhisi, muri singane mukhutumbuuse ifwe mu busaale bweefwe ta; kane 
mukhulekhe khwikurire ilala. 

Kumweenya kukuukhola khataru 

Umukelema waaloma ari: 

6Naanu uyo isi imbona nga eetsa khukhwaama mu mubiimbi, uuli busa nga 
kusiindi kwe lisuusi? Shiina isho shishiili khuwunya buulayi nga bubaani 
bubuwunya buulayi, bweesi bakulisa khu khatale? 
7Solomoni niye uuli khukhwiitsa, nga baamusutiile khu shitsoloŋo sheewe! 
Basilikhale be kamaani babafuurira ilala buulayi, khukhwaama mu Isiraeli nibo 
babaali baaliindi beewe. 
8Buli mutweela khu nibo ali ni bumanyilifu mu khusoolana nga araambisa 
luurima; boosi bali ni bumanyilifu mu khusoolana. Buli mutweela waasutile 
luurima, nga erekekhela abo babebwakala mu shilo. 
9Umuyiinga Solomoni bamusutila khu shitsoloŋo sheesi baakhootsa 
khukhwaama mu bisaala biilayi naabi, khukhwaama mu Lebanoni. 
10Bisaala byasho baabiwakhakho ifeetsa; ni khu ngaaki khwasho baabiimbakho 
ingubo isi baatubaasamo izaabu. Kimisisinwe kyasho kilikho tsingubo 
tsimbesemu, tsyeesi baakhasi be mu Yerusalemu baarukha. 
11Bakhaana ba Sayuuni, ni murure antsye mubone umuyiinga Solomoni. Khu 
murwe khweewe wakwaarire ikuutwa isi maayi weewe aamala khaale 
khuumukwaarisa, khu shifukhu sheewe sheesi aayililakho umukelema; khu 
shifukhu sheesi kumwooyo kweewe kwabeelamo ni kumwiikhoyo kumukali. 

Kimyeenya 4 

Umusaani weelamo ari: 

1Umukanwa wase, nga uli umumiliwu; umukanwa wase, nga uli umumiliwu! Uli 
ni tsiimoni tsiimiliwu naabi, tsitsiibonekhela khukhwaama mu ngubo isi iwe 
ureere khu murwe kwoowo. Litsuune lyoowo lili limiliwu, lishina busa nga 
lituuli lye tsiimbusi, nga ni tsitima khukhwiikha kimiikha kye mu Gileyadi. 
2Kameeno koowo kali kamawaanga, kaakhosa busa nga tsinyaange. Koosi 
kaayiruunga khutweela busa, naluundi kaalekhaana buulayi. 
3Kiminwa kyoowo kyaamiliha naabi; naluundi imunwa woowo ibonekha 
buulayi. Tsiisaya tsyoowo tsili tsiimiliwu naabi. 
4Liikosi lyoowo lili liimiliwu naluundi libonekha buulayi nga kimisiindi kye mu 
shiriimba Yerusalemu. Bubuuma bweesi iwe ukwaara mu milo bibyoola biikana 
ni biikana, bili mwikosi mwoowo. 
5Kamafuungu koowo kali kamalayi naabi, kali busa nga tsikhisi tsikhwaana 
tsitsiili mu keewa. 
6Kane ise intsye waangu khu bikoongo ibyo, bibiitsuule bibiindu bibiiwunya 
buulayi, imbe ibweene iyo khukhwoolisa inyaanga n'iirura. 
7Umukanwa wase, iwe nga uli umumiliwu; uli umulayi mu buli saambo yoosi! 

8Umweeha wase, yiitsa khurure mu Lebanoni khutsye, yiitsa khurure mu 
Lebanoni! Khwiikhe khukhwaama khu lukiingi Amana, ni Seniri, ni Herumoni, 
iyo isi tsitalanyi ni tsiingwe bimenya. 
9Umukanwa naluundi umweeha wase, tsiimoni tsyoowo ni byeesi iwe ukwaara 
mu milo, byandiile ise kumwooyo naabi! 
10Umukanwa wase, khuukana khwoowo nga khuli khwe kamaani! Khuli 
khuunulu naabi ni khuuminyisa iviini! Imbaawo shishiindu shishiindi 
shishiiwunya buulayi shaakhwoolela iwe ta. 
11Mukanwa wase, kiminwa kyoowo kyaanula busa nga kikiilikho bubuukhi bwe 
ntsukhi! Luulimi lwoowo luli busa nga luluulikho kamabeele ni bubuukhi. 
Biikwaaro byoowo biwunya buulayi nga kimisaali kedali kye mu Lebanoni. 
12Mukanwa wase, iwe uli busa nga kumukuunda namwe isebele isi 
bakhafukiilisa umuundu ukuundi waakhalisayo ta. 
13Kamakhono koowo kali nga kumukuunda kwe kamatuunda pomeguranetisi, 
kikyaama bibyaamo biilayi naabi, nga nimwo mumuuli hena, ni naridi 
14naridi, safuroni, kalamusi, ni sinamoni. Nga mulimo kimisaala kikikhali 
mitweela ta, kikiilikho bubaani, ni bye khukhwiiyakha bibiiwunya buulayi. 
15Iwe uli busa nga isebele ili mu mukuunda, iyaamamo kameetsi kakawosawosa 
buulesa! Uli busa nga tsiintsitsi tsitsiikha khukhwaama mu lukiingi Lebanoni. 

Umukelema weelamo ari: 

16Khayo iimbewo khukhwaama ingaaki, ni khukhwaama imwaalo, iwuutse! 
Khayo iwuutse itsye aleeyi, isalanise khuwunya khwase khuulayi, nio akile 
umukanwa wase eetse mu mukuunda kwase, alye khu bilimwa bibiilimo 
bibiifuurisa buulayi ibyo. 

Kimyeenya 5 

Umusaani waaloma ari: 

1Umukanwa naluundi umweeha wase, ise neetsile mu mukuunda kwase, ise ndi 
khuubuusaasa bibiindu biilayi bibiilimo; ise indya bubuushi atweela ni 
kamasasari, naanywa iviini atweela ni kamabeele. 

Baakhasi baaloma bari, 

Khukhwaama ni muli babaakanana, ni mulye, naluundi munywe, khukhwoolisa 
khuukana ni kane khubameese! 

Kumweenya kukuukhola khane 

Umukelema waaloma ari: 

2Ise naba nga naakonile, ne nga indi mu marooro. Naroora ndi umukanwa wase 
alikho akhoonyaka khu lwiitsi. Nga alikho aloma ari, Mukanwa wase, naluundi 
umweeha wase, waandya mwoyo wase, naluundi umumiliwu wase, 

n'untsikulilewo lulwiitsi ise ningile muuntsu. Kumurwe kwase kwatorire 
khulwe buunyifu bwe mu shilo, ise luunyire lwamaambile mumurwe. 

Umukelema waaloma ari 

3Ne ise abe naamalile khaale khukhwiyabula tsiingubo, ari niilemo ingwaare 
luundi? Ise abe naamalile khaale khukhwisiinga biikele, ne ari niinyukhe 
isaambe aasi luundi? 
4Kila umukanwa wase atsanuusa kumukhono kweewe khukhwikulawo 
lulwiitsi, kila ise kumwooyo muunda kusangaala naabi. 
5Ise ni nenyukha khukhwikulilawo umukanwa wase, indi imaamba kumukhono 
kwe lulwiitsi niikulewo, khu makhono kaase khwaaba nga khwetsuulekho 
bibiiwunya buulayi, bibiwunya buulayi byaroonyaka khu ntsala tsyase. 
6Ise neekulilawo umukanwa wase lulwiitsi, ne nenyoola indi umukanwa wase 
waakoraanilewo khaale. Ise nataamba ni she khuuloma. Imbo imuweentsa, 
naalekha khumunyoola ta; imbo inaanga, waalekha khufukila ta. 
7Baaliindi be mu shilo ni baaba nga balikho balambuula shiriimba mu shilo, 
bantsakaanana ise. Baakhupaka, naafuna butsiina bukali naabi. Kila bonuulaka 
ni shikwaaro shase. 
8Bakhasi be mu Yerusalemu, inywe ni musuubise ise muri, nga mwanyoolile 
umukanwa wase, kane mumuboolele muri indikho imwikoomba naabi. 

Baakhasi beelamo bari, 

9Iwe uli niye ufuurisa buumiliwu mu bakhasi boosi. Iwe wambaasa uri uyo isi 
iwe ukana, alikho shiina sheesi babaandi bataamba? Shiina sheesi niye afuurira 
babaandi, kila iwe uloma uri ifwe khukhusuubise iwe? 

Umukelema waaloma ari 

10Umukanwa wase ali umumiliwu naluundi ali ni kamaani, abe waakhaweentsa 
mu baandu kumukaanda mutweela (10,000), s'unyoolamo ukuundi uuli nga niye 
ta. 
11Kumurwe kweewe kuli busa nga izaabu, litsuune lyeewe lili liilayi naabi, 
limiliwu naluundi liimali. 
12Tsimoni tsyeewe tsili tsitsiimulikha busa nga tsye liwuusi lilimalile 
khukhwisiingila mu luutsi. 
13Muumoni mweewe mumulikha busa nga biimuli, bibiiwunya buulayi; biinwa 
byeewe bili busa nga biimuli bibiiroonya bibiindu bibiiwunya buulayi. 
14Kamakhono keewe kali busa nga tsimbaanu tsye zaabu, tsyeesi baboyilekho 
bibiindu bye beeyi ngali; shiikhoba sheewe shaamiliya busa nga kamasaanga 
k'entsofu, keesi bawashilekho iraangi imbuusi imulikhamulikha. 
15Biikele byeewe bili busa nga kimisiindi kye kamabaale kamamiliwu, kyeesi 
beemisile mu malowo k'ezaabu. Imbonekha yeewe ili indaayi nga lukiingi 
Lebanoni, nga lulikho kimisaala kimi kedali. 

16Tsilomo tsyeesi niye akanikha tsili tsiinulu naabi, na buli shishimulikho shoosi, 
shikila ise namwikoomba naabi. Bakhasi be mu Yerusalemu, umukanwa wase 
naluundi uyo uuli niye umusaale wase, ali busa aryo. 

Kimyeenya 6 

Baakhasi beelamo 

1Iwe uli niye ufuura bumiliwu mu bakhasi boosi; umukanwa woowo watsiile 
wahena? Khuboolele ifwe isi umukanwa woowo atsiile, nio khukhuyeetekho iwe 
khuumuweentsa. 

Umukelema weelamo 

2Umukanwa wase weekhile khuutsya mu mukuunda kweewe, waatsiile mu 
mukuunda kweewe kukuulimo bibiiwunya buulayi. Watsiile iyo khukhwaayisa 
kamasheese keewe, ni khuubusaasa biimuli. 
3Ise ndi uweewe yenyene, n'umukanwa wase naye ali uwase seenyene; ayisa 
kamasheese keewe mu bimuli. 

Kumweenya kukuukhola kharaano 

Umusaani weelamo 

4Mukanwa wase, iwe uli umumiliwu nga shiriimba Tiruza, uli umumiliwu nga 
Yerusalemu, uli ni kamaani nga liiye liliili khuutsya mu busoolo. 
5Iwe ukhaandoleelela ise ta, khulwekhuuba tsiimoni tsyoowo tsikila kumwooyo 
kwase kwakhupa ni kamaani. Litsuune lyoowo lili limiliwu naabi, lishina busa 
nga lituuli lye tsiimbusi, nga ni tsitima khukhwiikha kimiikha kye mu Gileyadi. 
6Kameeno koowo kali kamawaanga buulayi, kaakhosa busa nga tsinyaange. 
Koosi kaaruungikha khutweela busa, naluundi kaalekhaana buulayi. 
7Tsiisaya tsyoowo tsili tsiimiliwu naabi. 

8Baakyelama b'omuyiinga boola kamakhumi kaseesaba, baakhasi b'ebulafu 
boola kamakhumi shinaane, ne babashiili be shikhaana sibabalikha ta. 
9Ne umukanwa wase yeenyene, niye yeenyene uuli umumiliwu naabi. Ali niye 
yenyene umwaana umukhaana muunda iya maayi weewe, umwaana umukanwa 
naabi uwa maayi weewe. Baakhasi boosi bamuloleelela baamuruuya; ikhaba 
baakhasi b'omuyiinga ni b'ebulafu, nabo bamuruuya. 
10“Naanu uyo uwiitsa waabonekha buulayi nga kamamilimili, ubonekha buulayi 
nga kumweesi, naluundi umulikha nga inyaanga, uli umurafu nga liiye liliili 
khuutsya mu busoolo?” 
11Ise nakeenda neekha mu mukuunda kwe biilimwa, khuutsya khuloleelela 
biimuli bibiili mu litila. Natsya khuubona nga kimizabibu kyasisinile, khuubona 
nga pomeguranetisi bwareerekho biimuli. 

12Ne khaangu akho nga indi mu byambaaso, nashebulila nekhaale mu likaari lye 
shiriifwa. 

Baakhasi baaloma bari 

13Mukhaana uwaama i Shuluma, n'ukobole, kobola, khulikho khwikoomba 
khukhuloleelekho, n'ukobole. Ifwe khukana khukhuloleelele iwe nga n'uushina. 

Umukelema weelamo ari; 

Lwashiina mukana muloleelele umukhaana khukhwaama i Shuluma, nga 
ashinila mu moni tsye kamatuuli ke babaandu kabili? 

Kimyeenya 7 

Umusaani waaloma ari 

1Iwe nga uli umukhaana umulayi naabi! Biikele byoowo nga bili mu bilaalo, nga 
bibonekha buulayi! Kamaraango koowo kabonekha buulayi naabi, kali keesi 
babuumba buulayi. 
2Ikhofu yoowo ili busa nga shikopo shishitsuule iviini khukhwoolisa n'isalasala. 
Kumubili kwoowo kwoosi kubonekha buulayi nga iŋaano, isi biimuli 
biibotokheleele. 
3Kamafuungu koowo kali busa nga bisolo bikhwaana bibiili, nga tsikhisi tsibili. 

4Likosi lyoowo lili limiliwu nga kusiindi kwe kamasaanga ke tsintsofu. Tsiimoni 
tsyoowo tsili tsindayi nga kamatibo kakaali aambi ni shilibwa she mu shiriimba 
Heshiboni. Kamoolu koowo kali kamamiliwu nga kusiindi kwe mu Lebanoni, 
kukuloleleele shiriimba she mu Damasiko. 
5Kumurwe kwoowo kwayitungelesa buulayi nga lukiingi Karumeli. Iwe 
waabowa litsuune lyoowo libonekha buulayi naabi, ikhaba n'umuyiinga naye 
alikoomba. 
6Nga ubonekha buulayi, naluundi uli umumiliwu! Khuukana khwoowo khuli 
khukhwiisamo kamaani! 
7Uli umunyelele, naluundi waleeha buulayi nga kuusaala kuzeyituuni, naluundi 
kamafuungu koowo kali kamalayi naabi. 
8Ise kane iniine khu kuusaala ukwo, intsye imbutekho bibyaamo byakwo. 
Kamafuungu koowo kaayiwuumba atweela buulayi nga biikala bye kimizabibu. 
Ni kumuuya kweesi iwe uheela kuwunya buulayi naabi. 
9Nga iwe wakhoombile ise imunwa, ifwaana busa nga ulikho unywa iviini 
ifuurisa buulayi niyiikha imumilo. 

Umukelema waaloma ari; 

10Ise ndi uw'omukanwa wase, naamanya nga antsikoomba naabi. 

11Mukanwa wase, ni wiitse khutsye mwiirome, khutsye khukonele mu byaalo 
by'eeyo. 

12Khayo khutsye kumutishinyi naabi khuloleelele kimizabibu, khubone oba nga 
kyaarakikhile khuutsowa, khubone oba kyaarakikhile khusisina, khubone nga 
kyaarakikhile khuurakho biimuli. Nga khuli ibweene iyo kane ise 
ikhwookesanise iwe khuukana khuukali. 
13Kusaala kukureera khuukana kulikho kuwunya, naluundi bibyaamo byoosi 
bili aambi ni kumulyaango kweefwe. Umukanwa wase, ise naakhubikhila iwe 
bibyaamo biinulu bya buli shikuuka. 

Kimyeenya 8 

1Ise nikoomba indi abe uri iwe ukhaba wandaayase, isi maayi wase aasaala, 
waanuunisa. Khali buli lweesi ise ikhwakaananila iwe, khali ise ikhukwa iwe mu 
shifuba akhali khuurya ta. 
2Khali ise ikhuyilile iwe muuntsu iya maayi wase, nio ibweene iyo iwe undeekela 
ise khuukana nga ni khuli. Khali ise ikhuweele iwe iviini inulu naabi, khali ise 
ikhuweele iwe she khuunywa shiilayi naabi. 
3Ise niikoomba indi khali iwe undikiyile ise kumukhono kwoowo kumunyeletsi 
imurwe wase! 
4Baakhasi be mu Yerusalemu, inywe ni musuubise ise muri singane 
mukhutaambise ifwe mu busaale bweefwe ta. 

Kumweenya kukuukhola khaseesaba 

Baakhasi beelamo bari; 

5Naanu uyo uuli khukhwiitsa khukhwaama mu mubiimbi, nga weyikamiliile khu 
shifuba sh'omukhasi isi akana? 

Umukhasi weelamo ari; 

Ise nakhusisimusa iwe nga khuli aasi e kuusaala kwe bibyaamo biinulu, nga 
khuli mu shifwo sheesi maayi woowo akhusaalilamo iwe. 
6Khayo imbe ise senyene niye uli mu mwooyo kwoowo; ukhakanakho umuundu 
ukuundi ta, akhali ise senyene. Khulwekhuuba khuukana khuli busa khwe 
kamaani nga khuufwa ni khuli; khukhwikoomba umuundu sishilikho 
kumwinyawo ta. Shili busa she kumulilo, shili busa nga kumulilo kwe buuyi ni 
kulyeebukha. 
7Ikhaba kameetsi kakoola karyeena, sikanyala kaasimisa kumulilo ukwo ta; 
ikhaba khuusalasala khwe kameetsi sikhunyala ta. Abe umuundu akhawaanayo 
buyiindifu bweesi ali nabwo bwoosi ari nio bamukane, babutsekhelela busa. 

Babaandaaye b'omukhaana baaloma bari 

8Ifwe khuli n'umukooko ushiili umukyeekhe naabi, ni kamafuungu keewe 
kashiili mafwiiti. Umuundu ni kane eetse khu museelela ari amuyile, ifwe kane 
khukhole khuryeena? 

9Aba uuli kuutikiiyi, khali khumwombakhiile kusiindi kw'efeetsa; namwe aba 
lulwiitsi, khali khulukholile khukhwaama mu mbaawo tsye kuusaala ku kedali. 

Umukhasi weelamo 

10Ise ndi litikiiyi, naluundi kamafuungu kaase kali nga kimisiindi. Umukanwa 
wase waashimanya ari nga indi ni naye, ise niiwulila buulayi naabi naluundi 
imba ni lukoosi. 

Umusaani weelamo 

11Solomoni ali ni kumukuunda kwe bibyaamo mu shiifwo shishiilaangibwa bari 
Bali Hamoni. Iliwo babaapaangisa kimikuunda ikyo isi baalimi; buli ubira 
asasula tsifeetsa shiikana shitweela (1,000). 
12Solomoni abe akhayila ifeetsa yoosi iryo, ni babaalimamo baayila bisiintsa 
bitoondo bibili kumukabo kwaabwe, ne ise kumukuunda kwase kuli kukwase 
seenyene! 

Umusaani waaloma ari; 

13Mukanwa wase, khayo ise imbulile liikono lyoowo khukhwaama mu 
mukuunda; khulwekhuuba bashaase baaliindile khuuwulila liikono lyoowo. 

Umukelema weelamo 

14Umukanwa wase, ni wiitse waangu isi ise ndi! Tima khaangu khuuminyisakho 
ikhisi, namwe imoosi indoro nga yitikitila khu bikiingi khukhuulikho bibiiwunya 
buulayi, wiitse. 

Isaaya 

Isaaya 1 

1 Khuno nikhwo khuubonekhelwa khwa Isaaya, umusooleli wa Amozi, nga 
abona bibiwaamba khu Yuda ni khu Yerusalemu. Niye aafuna khuubonekhelwa 
khuno khu mbuka iye buwuli bwa Uziya, Yosamu, Ahazi, ni Hezekiya, nga nibo 
bayiinga ba Yuda. 
2Umukasya waaloma ari, “Rekeeresa, Iwe liikulu, uwuliliise buulayi ni nawe 
shiibala byeesi ise Umukasya indi khuuloma! Bona babaana beesi ise samweene 
natsowesa baaminyaaliile. 
3Ubona ni tsikhaafu tsaamanya uyo utsilolelela, ni tsisikilya natsyo tsaamanya 
umwaayi watso, ne babaandu ba Isiraeli sibamanya ta. Babaandu baase 
sibaayimanya ise nga niye umuloleleli waabwe ta.” 
4Ni nashiryo, inywe nga muli linaambo lye bibyoonako! Mwaayikokomela 
bibyoonako, muli lisaaye lye baboonaki. Muli babaandu baabi, baalyakhani! Isho 
shishiikila mwaantsawukhakho khusiise, Umukasya Wele wa Isiraeli. 
5Lwashiina kila mwiloosela khuukana khuufuna shiitaambiso? Lwashiina 
mukana khuuminyaala buli mbuka? Nashiryo bona ari kumurwe kwoosi 
kwaatsiinisibwile, ni kumwoyo kweene kwoosi kuli kumulwaale. 
6Khukhwaamila ilala aasi mu shikhaandakilo khukhwoolela ilala khu murwe 
khu ngaaki, mbaamo buulamu ta, khuurusakho kamakoontsyo, ni 
khunuubukhaka, nga mbaawo buukaangi bwoosi, namwe yabawo 
khuuwakhakakho ni kamafura koosi ta. 
7Linaambo lyeenywe lyaayonakisibwa, ni biriimba byeenywe babyoosha ni 
kumulilo. Babaandu banaambo beetsa bayaaya bibiindu byeenywe nga mweesi 
mubona, naluundi nga boonakisa buli shiindu shoosi sheesi babonakho. 
8Yerusalemu shishaba shimiliwu ari bona shaleekhebwa shaayikela busa nga 
lisari lyeesi umuliindi we buulo alekhawo waatsya, namwe nga lisari lyeesi 
baalekha awo busa mu mukuunda, nga baamalile khuukyesa biilime. Shafwaana 
busa nga shiriimba sheesi balikho bebwakala nga sishilikho ni baaliindi ta. 
9Ilekha khuba bari Umukasya uwe kamahe aalekhakho bakyeekhe bari 
khuusiifwe khwaaramawo baalamu, khali khwaweelawo ilala nga Sodomu, 
namwe khali khwahelela ilala nga Gomora. 
10Inywe muli busa nga baawuli atweela ni babaandu be mu Sodomu, nashiryo ni 
mureekerese likono ly'Omukasya. Inywe muli busa nga babaandu be mu 
Gomora, ni muwuuliilise likaambila lya Wele weefwe. 
11 Umukasya aloma ari, “Tsisaayilo tseenywe tsingali tseesi mureera, mbaawo 
sheesi tsinjeetakho ta! Tsisaayilo tsintsoshe tse kamamiiku, ni kiminaawa 
kyatso byaayindokhela! Kamalasile ke tsiwuunwa ni kamasheese, atweela ni ke 
tsimbusi, biikhupa liishe! 

12Inywe nga mweetsile khukhuuntsisaaya ise, naanu umweene uwabalomela 
inywe ari mwiitse ni bibiindu bino khuusinyisaka Lisaayilo lyase Likhulu? 
13Ni mwakamisile ni abweene awo khukhuundeerera ise biwaanwa ibyo 
bibiikhalimwo ta! Bubaane bweenywe bweesi mwoosha bumbunyila buubi! Ni 
kamayiiya keenywe keesi mukhola nga Kumweesi Kubonekha, ni Sabato ni 
tsimbuusano tsitsiindi tse khukhwisaaya tsili tse bubwoonaki, ise sinyala 
naabiikhaliilikha na khakyeekhe khoosi ta. 
14Kamayiiya keesi mukhola nga Kumweesi Kubonekha, atweela ni kamayiiya 
keenywe kakaandi, buulamu bwase bwaabibiiyila. Byaayikyela busa nga 
shisutwa shisiro sheesi ikhali khuunyala khuusuta ta. 
15“Nashiryo nga mweenyusile kamakhono keenywe mu ngaaki nga mwiisaaya, 
ise singene imbaloleyo ta. Abe mwaakhaloomba murye, ise singene 
imbareekerese naakhakyeekhe khoosi ta, lwekhuuba kamakhono keenywe 
kaatsukha kamafuki ke babaandu baakali. 
16Aso, nimwisiinge mwabeene, mwimiliise! Ni murusewo bubwoonaki 
bweenywe bwoosi, ise singana naabubonakho ta. Nimwakaamise khuukhola 
buubi! 
17Mwiyike khuukhola buulayi! Ni muweentse bwaŋali. Muyeete abo 
babaamiinilisibwa. Nimwiimilewo abo babaali baafuubi. Musoolanile abo 
babaali banamulekhwa.” 
18Umukasya aloma ari, “Ni mwiitse ari khuŋoone mu lomo yino. Abe bibyoonako 
byeenywe byaakharandaala byafwaana nga kamafuki, kane imbisiinge bikhose 
bifwaane nga fwaamba. Abe byaakharandaala byaafwaana nga kamafuki, kane 
imbikhosise bifwaane nga kamabeele. 
19Siinga mufukiilisa mwaawuliilisa byeesi ise inoma, kane mulyatsake biilayi 
bye mu shibala. 
20Ne siinga mumiinyaala mwaalekha khuwulila ta, lurima lwe baasiku beenywe 
lukhaabakhoonye lubamalewo. Ise samweene Umukasya niye uuli khuuloma 
biilomo bino.” 

Shiriimba she babaandu baboonaki 

21Ari Bona Yerusalemu, shiriimba shishaba shishiyikinwa, shaayikyela busa nga 
malaaya. Khaale shaba shiriimba she bwaŋali luundi she bukwalaafu, ari 
shaayitsulamwo babeeri swa busa! 
22Ari ifeetsa yeenywe yaakhupa lukukhu, ni viini yeenywe ifuurayo buulayi 
yaawamwo itsamu. 
23Baaraangilisi beenywe ari bali banabumiinyi, naluundi bawaamba bisuumbu 
ni babeefwi. Boosi ari bakana naabi khuulya iwoongo, naluundi bakana naabi 
khuufuna biwaanwa. Nibo sibakanilakho ilala khukhwiimikhawo lwe buulayi 
bwe baafuubi ta, naluundi sibakana khuusoolanila buulayi bwaabo babaali 
banamulekhwa ta. 

24Ninashiryo, nimurekeerese byeesi Umukasya Wele we kamahe, Umunyali wa 
byoosi, uwa Isiraeli aloma, ari, “Ilala kane imbeliyaase inywe babaali baasiku 
baase, imbokesanise lirima lyase, inywe babaali be busiku isi ise. 
25Ise kane ingaluse kumukhono kwase kwe buunyala isi muli. Kane imbafulule 
imbayengulake, imbarusekho lukukhu lwoosi. Kane imbarusekho buunyaalu 
bwoosi bubuubalikho. 
26Nio lwanyuma imbawe baakayi baalayi indi luundi, ni baawi be kamakyesi, 
nga baataayi beesi mwanyoowa khuuba ni nabo. Nio lwanyuma shiriimba 
Yerusalemu shilaangikhe bari shiriimba she bwaŋali ni bubwiyikinwa.” 
27Sayuuni shikhaakobosebwe buyaakha lwe bwaŋali; ni naabo boosi 
babaakhebiyiise, bakhesibwe buyaakha lwe bukwalaafu. 
28Ne abo babaali baamiinyi, ni babaali baboonaki, bakhaahele bawewo, ni naabo 
babaantsukha baalekha Umukasya bakhaakhoonyebwe. 
29Kamaŋaanyu kakhaabawaambe lwe shifwaani sheenywe sheesi mwisaayila 
mu misaala kikiili mu biliindwa. Inywe mukhaaswaale busa lwe kimikuunda 
kyeesi mweroborera. 
30Mukhaafwaane busa nga kimisaala kimi oko kikiwululukha kamasaafu 
kaakyo, mufwaane nga kumukuunda kukwoomile kukukhalimwo kameetsi ta. 
31Umuundu ufuura kamaani musiinywe akhaawewo khaangu busa nga 
bunyaasi bubwoomu bubuuliliba kumulilo. Buuraambi bwaabwe buubi 
bukhaabe bunoro bubuukila kumulilo kwawaamba. Nibo atweela ni buuraambi 
bwaabwe bakhaashiile atweela, ilekhe khuubawo umuundu yeesi unyala 
waasimisa kumulilo ukwo ta. 

Isaaya 2 

Luukoosi lulukhawawo ta 

(Miika 4.1-3) 

1Khuno nikhwo khuubonekhelwa khweesi Isaaya umusooleli wa Amozi aabona, 
khuukhuwaamba khu Yuda ni khu Yerusalemu. Nga buloma buri: 
2Imbuka ikhoole mu bifukhu biimaliilisi, lukiingi khweesi Lisaayilo ly'Omukasya 
Likhulu lyemikha, lulibeela luuleeyi khufuura tsoosi, naluundi nga nisho shiifwo 
shishifuura buukhulu mu shiibala shoosi. Lukiingi luno lukhenyusibwe angaaki 
khuufuurisa bikoongo bibiindi byoosi, ni babaandu khukhwaama mu buli 
shisiintsa mu shibala shoosi, bakhaakyeende beetse isi luli. 
3Babaandu baakali khukhwaama mu manaambo baliitsa, lwanyuma balome 
bari, “Yiitsa khutsye khu lukiingi lw'Omukasya, khutsye mu ntsu ya Wele wa 
Yakobo. Nga khuli mu bweene imwo, alikhuleekela ifwe tsintsila tseewe, ni 
nafwe khuryo khulikyeendela mu mikhoosi kyeewe.” Lwekhuuba 

kamakaambila k'Omukasya kalirura khukhwaama mu Sayuuni, ni Lomo yeewe 
iliitsa khukhwaama mu Yerusalemu. 
4Umukasya umweene niye ukhaakaye kamanaambo, akhaakhale kimisaango 
kye babaandu be mu manaambo kamakali. Awo nio bashuuse tsiindima tsaabwe 
batsibasemo tsimbako tsitsiilima, ni kamafumo kaabwe bakabasemo kimilobo. 
Mbaawo linaambo lilikhaatsye libwakale linaambo lyashe ta, namwe bari ibewo 
khukhwiyika bye busoolo luundi ta. 
5Inywe babetsukhulu ba Yakobo, ni mwiitse khukyeendele mu buwaanga 
bw'Omukasya! 
6Lwekhuuba Umukasya waantsukhile babaandu beewe, nga nibo babetsukhulu 
ba Yuda. Nga shishikila shili ndi baayitsusa mu shibala shaabwe tsisaambo tse 
bye khuulakula khukhwaama Ibwaamanyaanga, naluundi baayitsula bye 
buulosi nga ba Filisitiya ni bakhola. Naluundi baatsya nga bakhola 
tsikwangwaani ni babaandu banaambo. 
7Shiibala shaabwe shoosi shaayitsulamwo izaabu ni feetsa; bye buyiindifu 
bwabwe sibyakama ta. Naluundi shiibala shaabwe shaayitsulamwo 
tsiŋwaaŋwa; ni kamakaali kaabwe sikabalikha ta. 
8Shiibala shaabwe shaayitsulamwo biifwaani biikali naabi, babaandu baamwo 
bafukhama aasi besaaya bibiindu byeesi baakhola ni kamakhono kaabwe 
kameene. 
9Aryo buli muundu akheesibwe aasi awaambisibwe tsisoni, babaandu boosi 
baswaale busa. Iwe ukhabeyakhila ta! 
10 Ari nimwalaamile aasi mutsye mwibise mu lwaanda. Tsya mwibise mwiloba 
aasi lwekhuuba lirima ly'Omukasya lili liikali, ni shiriifwa sheewe shili she 
kamaani naabi. 
11Awo nio babaandu be bunywaanywa bekhisibwe aasi, ni naabo 
babeyiingayiinga baswaale. Umukasya niye yenyene ukhaaweebwe shiriifwa 
she angaaki naabi khu shifukhu isho. 
12Lwekhuuba Umukasya Uwe kamahe, niye uunyala byoosi, ali ni shifukhu 
sheesi aarobora, khweesi akhaakwiisile aasi abo boosi babeyiingayiinga, ni 
babaali ni kamaani. Boosi bakhaaswaale busa. 
13Akhaareme kimisaala kimileeyi kimi kedali kye mu Lebanoni kikwe aasi, ni 
khuutubaasakho kimisaala oko kya Bashani. 
14Niye akhaakwalaase tsinjiinji tsindeeyi tsoosi, atweela ni tsingoongo tseene. 

15Akhaafuniaakake kiminaala kikyeyiinga mu ngaaki kyoosi, atweela ni 
kamatikiiyi ke kamaani keene. 
16Akhaahese ni tsimeeri tsitsikhola bye busuubusi tse Tarushishi tsoosi, atweela 
ni kamakhoŋolo kakaabonekha buulayi koosi. 

17Nashiryo khukhwiyiingayiinga khwe babaandu khukhaawewo, ni 
bunywaanywa bwaabwe bweene. Umukasya niye yenyene ukhaaweebwe 
shiriifwa she angaaki naabi khu shifukhu isho. 
18Bibuumbe byoosi bikhaaweelewo ilala. 

19Babaandu bakhaalaame busa batsye beebise mu lwaanda, ni mu malowo 
kakaali aasi mwiloba. Bakhaatsye beebise lwe khuurya buurafu bw'Omukasya, 
nilwe shiriifwa sheewe she kamaani, isi umweene akheenyukhile anikinise 
shiibala. 
20Khu shifukhu khweene ukhwo, babaandu bakhaatuumake bifwaani byaabwe 
bye zaabu ni bye feetsa byeesi babeene bekholela khuukhwisaaya. 
Bakhaabituumake isi tsimbeba ni kamawukuru. 
21Bakhaalaame batsye beebise mu tsifwa tse mu lwaanda, ni mu mafuluma ke 
mu mabaale. Bakhaakhakekho naabi nga bakana khuutitukha shiiriisa 
sh'Omukasya, ni shiriifwa she kamaani keewe, lweesi akhenyukhile 
khuunikinisa shiibala. 
22Mukheelayo luundi khukhwiyikina umuundu buundu busa, uuli busa ni 
kumuukha kweesi aheelela mu moolu ta. Niye anyala waayeeta shiina? 

Isaaya 3 

Khuukhalila Yerusalemu ni Yuda kumusaango 

1Ari bona Umukasya Wele Umunyali wa byoosi ali khuutsya khurusa khu 
Yerusalemu ni khu Yuda, buli shiindu shoosi sheesi beyikina. Ali khuutsya 
khubarusakho biilyo byaabwe byoosi ni kameetsi keene koosi, 
2atweela n'umuundu umukhulu ubafuurakho kamaani, n'umusoolani mweene, 
abarusekho baakayi ni baŋoosi beene, balyuuli atweela ni naabo babaakanikha 
bibiitsya khuubawo iburaangisi, 
3ni baakhulu be mu mahe atweela ni babaandu baakhulu babaandi, baawi be 
kamakhula, babaakhola bibiindu bye kamakhono, atweela na buli muundu 
uwikholakhola mu bye kamakyesi bibikhali bitweela ta. 
4Indikhola nikyelise basooleli khuuba baaraangilisi baabwe, ni babaana 
baŋaalye khuuba baawuli baabwe. 
5Babaandu balimiinikhilisa bashaabwe, umuundu mutweela amiinikhilise 
uwashe, umwesanwa mutweela isi umwesanwa washe. Bahele balinyukhila 
basaakhulu, babaandu be bunywaanywa balikhomyaasa babaandu be biriifwa. 
6Mu bifukhu ibyo, umuundu mutweela aliwaamba waandaaye, nga bali muungo 
mwa paapa waabwe, amulomele ari, “Iwe nga n'ulikho ni twaati, n'ube 
umuraangilisi weefwe! Uryo ube umuwuli we kamakubili kakaafuniaakikhaka 
kano.” 

7Ne naye alikobolamwo ari, “Taawe, ise sinyala nayeeta nakhafwiiti khoosi ta. 
Lwekhuuba ise siindikho ni biilyo bibiimala, namwe tsingubo tsoosi ta. 
Nashiryo, mukhaamba ise buufunisi buno bwe khuuraangilila ta.” 
8Lwekhuuba Yerusalemu shilikho shitaalataala busa, ni Yuda shitsya khukwa, 
lwekhuuba bakanikha bye bubeeyi byonyene khu Mukasya, ni buraambi 
bwaabwe bwokesanisa bumiinyi bwonyene isi niye. Shino shaaba nga 
shikhomyaasa shiriifwa sha Wele. 
9Imbonekha iye mu moni mwaabwe ibokesanisa iri bali baryo. Nibo 
baayanikhila busa bibyoonako byaabwe nga babaandu be Sodomu ni baakhola, 
sibaabitsisakho ta. Nashiryo kumutaambo kwaabanyoolile! Lwekhuuba 
babeene bereerere khuuhela khuno. 
10Ari boolela babaandu babaali bakwalaafu muri nibo kane babe buulayi. Kane 
bekhoyele mu biindu biilayi lwekhuuba baabiraambiliile babeene. 
11Ne isi baboonaki kumutaambo kwabeetsiile! Kane bibyaabwe bibe biibi naabi, 
lwekhuuba batsya khuufuna ibyo bibibakhila nibo. 
12Baaraangilisi babaakhola bye bubwaana bamiinikhilisa babaandu baase, ni 
bakhasi bukhasi nibo babaabawula nibo. O inywe babaandu baase, baaraangilisi 
beenywe balikho bababorosa, nga babakosaasa khuubayila khu ntsila ikhali 
iyaŋali ta. 
13Ari Umukasya umweene weeyiliile shiifwo sheewe khukhwiwotsakho, 
weenyukhile khuukhala kumusaango kwe babaandu beewe. 
14Umukasya umweene eetsa khuukhalila baasakhulu atweela ni baaraangilisi be 
babaandu beewe kumusaango, nga abalomela ari, “Inywe nibo baboonakisile 
Isiraeli inimilo yase. Ni muntsu tseenywe mwaayitsulamwo bibiindu byeesi 
mwayaaya khukhwaama khu baandu bataambi.” 
15Umukasya uwe kamahe, Umunyali wa byoosi areeba ari, “Shiina ilala sheesi 
mulikho mumanyisa ni mutsya nga mufooraka babaandu bataambi, nga 
mubamiinila kimirwe kyaabwe aasi mwifukhuulu?” 

Khuurewula isi bakhasi be mu Yerusalemu 

16Umukasya waaloma ari, “Bakhasi be mu Yerusalemu, bakyeenda balolela 
angaaki busa, nga baleeyisile kamakosi kaabwe, nga bamiinamiina tsimoni 
tsaabwe akhali tsisoni ta. Bakyeenda nga bebweyile birere bye mu bikyele 
bibikhoonyana, bari nio babaandu babalolelele nga ni bakyeenda. 
17Aryo Umukasya, akhaabareerekho bihara, ababekekho liitsuune lyaabwe, nio 
bakhaana ba Sayuuni bakyeende nga bali ni bibyoole busa.” 
18Shifukhu isho shikhoole, isi Umukasya akhaabulilemo bakhasi be mu 
Yerusalemu biikwaaro, ni neebyo byeesi besaaha nio baaba baamiliwu shaakila 
bakyeendela khu ngaaki busa, nga nibyo: tsindeekwe tse khu bikyele, 
biitambaala bye murwe, ni bubuuma bwe mu milo, 



1355 

 

 
Ibayibuli Ingwalaafu 

© 2016 Bible Society of Uganda. 
  

 

 

19bubuuma bipalakasi bweesi basabikha khu maru, ni bweesi bakwaara khu 
makhono, ni neebyo byoosi byeesi babiimba imurwe; 
20nga tsikofwiira, byeesi basabikha mu khuumbo, kimisipi, bibiwunya buulayi, 
ni byeesi bebowelela; 
21ni tsintsiyi tsoosi tseesi basabikha khu ntsala tsaabwe atweela ni kamoolu 
keene; 
22ni bikwaaro byeesi bakwaara lwe kamayiiya, bikwaaro bye kamayeeye, byeesi 
bebiimba khu ngaaki, ni busawu bwe mukhono; 
23ni tsindolelo, ni bikwaaro bibimelamela buulayi, bubuuma bwe tsisaambo 
tsoosi bweesi besaaha, atweela ni bitaambaala bye tsisaambo tsitsikhali 
ndweela ta, byeesi babowa khu murwe. 
24Mu shifwo sheebyo bibiwunya buulayi, ilibawo khuuwunya buubolo. Ni mu 
shifwo she kumusipi, ilibawo kumukhaandaala, ni mu shifwo she liitsuune 
liilayi, liliwululukha yikyele shishoole busa. Mu shifwo she khuukwaara 
biikwaaro bibimelamela, balikwaara bitsina busa. Buumiliwu bwaabwe 
bulikyelamwo tsisoni tsonyene. 
25Basaani be mu shiriimba balikhoonyebwa ni lurima, ni baaliindi be shiriimba 
be kamaani balifwiila mu busoolo. 
26Biilibwa bye shiriimba bilyaantsuwa, luundi bisole. Shiriimba shoosi 
shikhaafwaane busa nga umukhasi uuli ni ngunyi ingali, nga weyabuulemo 
bikwaaro, wekhaale aasi khwiloba busa. 

Isaaya 4 

1Imbuka iyo nga yeetsile khwoola, bakhasi musaafu bakhaatsye bewaambe khu 
musaani mutweela, lwanyuma bamulomele bari, “Ifwe kane khwiiliise, luundi 
khwikwaarise fabeene. Ne khuyeete busa ube umuseetsa weefwe, 
khuulaangibwe khuuba bakhasi boowo, nio khulekhe khuwaambibwa tsisoni 
bari lwekhuuba sikhuli ni baseetsa ta.” 
2Ne shifukhu isho nga sheetsile khwoola, lusakya lw'Omukasya lulibalaaha, 
lwitsule shiiriifwa shiikali. Ni babaandu ba Isiraeli babaaliramawo boosi 
bakhekanile naabi mu bilime byeesi shibala shikhaasaale. 
3Buli muundu yeesi ukhaarame mu Sayuuni nga umulamu, akhalaangibwe ari 
umukhosefu; uyo yeesi ukhaabe nga waawonile mu Yerusalemu, nga ali khu 
luruungo lwe baalamu. 
4Awo Umukasya akhaabe waamalile khaale khuusiinga buubi bwe bakhasi ba 
Sayuuni, nga waapyeeluusiile ilala bumoyaani bwa Yerusalemu, naluundi nga 
waarusilewo shiibi she kamafuki keesi baatsukha ibweene iyo, nga raambisa 
umwoyo we khuukhala kumusaango, ni mwoyo we kumulilo. 

5Nio lwanyuma Umukasya akhaabiimbekho khu lukiingi Sayuuni, ni khu baandu 
boosi babaabuusanila ibweene iyo, shishiniini she lifuumbi kumuusi, ni khuuwa 
buwaanga bwe kumulilo mu bwiile bwe shiilo. Shiiriifwa sha Wele shikhaabe 
nisho shishibiimbakho luundi shibe nisho shishikhiinga shiriimba shoosi. 
6Shiriifwa shino shikhaabe nisho shishiniini nga kumuumu kwaarafuyile, 
naluundi shibe nibwo bubwiilukhilo luundi isi bekama nga ikhuungu ni ifula nga 
byeetsile. 

Isaaya 5 

Kumweenya kwe kumukuunda kwe kimizabibu 

1 Kane nimbile umukanwa wase kumweenya kukuwaamba khu mukuunda 
kweewe: Umukanwa wase aaba ni kumukuunda kweewe nga kuli khu lukiingi 
luteembu buulayi. 
2Niye aatsya waalima kumukuunda kweewe ukwo buulayi bubweene, 
waarusakamwo kamabaale kakaabamwo, lwanyuma waabyaalamwo 
kimisabibu kikifuura buulayi. Lwanyuma akari mu mukuunda umwo, 
woombekhamwo kumunaala, waalima lilowo lye khuusuuriramwo iviini. Aryo 
wekhala waaliinda imbuka iye khuukyesa kimisabibu kikyatokota buulayi 
yoole, ne sheembi ndi kimisabibu kyeesi aanyoolakho kyaba kyaaluluwa. 
3Ari inywe babekhali be mu Yerusalemu, ni babaandu be mu Yuda mweesitsana, 
ni mukhukhalilewo akari aase ni kumukuunda kwase kwe kimizabibu. 
4Manya iliwo shishiindu shoosi sheesi ise naakhasikha khuukholela 
kumukuunda kwase kwe kimizabibu? Ise ninekhala naasuubila indi 
lwaanisekho kimisabibu kimitokota, shiina shishakila lwaanisakho kimisabibu 
kikyaluluwa? 
5Ari lekha imbaboolele sheesi intsya khuukhola kumukuunda kwase kwe 
kimizabibu kuno: Intsya khufuniaakaka lumako luluulikho, nalwo 
lukhaaweelewo ilala. Intsya khumenyula kuutikiiyi kwakhwo, lwanyuma 
indekhuule tsisolo tse mwirome tsikukhaandaakilile. 
6Intsya khukulekha busa awo kusiimbemwo buunyaasi, nga mbaawo 
ukukhalila, namwe khuukulimamwo ta. Kukhaabe kumukuunda 
kukuutsowamu buunyaasi bwa buli saambo ni kamawa. Naluundi kane indakile 
namufweeli alekhe khuukuroonyesakho ifula ta. 
7Kumukuunda kwe kimizabibu kw'Omukasya umunyali wa byoosi kuno nikwo 
liinaambo lya Isiraeli. Babaandu be mu Yuda nibo kimizabibu kikifuura buulayi 
kyeesi umweene ebyaalila. Niye aasuubila ari baanekho kamatuunda ke 
bwaŋali, ne waanyoola nga babaandu batsukha busa kamafuki shonyene. 
Naluundi waasuubila ari kane anyoolekho buukwalaafu, ne waanyoola nga 
babaandu balila bulili lwe khuukana khuuyeetebwa mu bwaŋali ne nga mbaawo 
ta. 

Bubwoonaki bwe babaandu 

8Nga kumutaambo kwaabanyoolile inywe mumuutsya mwaakula intsu 
khuuloosela khu ntsu ikiindi, ni liiswa khuuloosela khu liindi! Mushikhola 
muryo khukhwoolesa ni muwoonamwo babaandu babaandi, mwarama 
mwenyene mu shibala. 
9Ne ise naawuliile nga Umukasya uwe kamahe Umunyali wa byoosi akhola 
shishitsubo, nga aloma ari, “Tsiintsu tsimboofu luundi tsiimiliwu itso, tsikhaabe 
kamakubili busa, nga mbaawo n'umuundu na mutweela utsilolelela ta. 
10Tsi eeka liikhumi tse kumukuunda kwe kimizabibu kukhaamemwo tsi lita 
shinaane tse viini tsonyene. Bibiipo liikhumi tse bumiitso tsikhaamemwo 
shishiipo shitweela shonyene she biikhupake.” 
11Nga kumutaambo kwaabanyoolile, abo babenyukha kumutikhinyi bawuuna 
khuutsya khuweentsa inguuli, lwanyuma baamala bubwiile bwaabwe bwe 
angoloobe khukhwoolesa mu shilo nga betuukha bibimeesa byonyene. 
12Mu bifwo byaabwe mweesi banyweela basaahamwo bibimeesa biikali, ni 
bibikhupa kimyeenya nga kamatuungu, ni tsiindingiti, ni bibisakayisa, atweela 
ni kimilele; ne nga sibenaanayo khu Mukasya ta, namwe khuumanya shiina 
sheesi alikhuukhola ta. 
13Nashiryo babaandu baase batsya mu bubowe, lwekhuuba sibaayimanya ise ta. 
Babaandu baabwe babaali baakhulu luundi be biriifwa, bakhaafwe intsala, ni 
babaandu boosi baabusheele bakhaafwe lwe buulesa. 
14Karyo kamakoombe nako kaasamiliile busa, kaaliindiliile khuumila. Abo boosi 
babaali baakhulu mu Yerusalemu, ni naabo babaali be aasi, ni naabo boosi 
babemeesameesa, batsya khumilikhila mu bweenemwo bawewo. 
15Babaandu boosi batsya khumiinikhila aasi, na buli muundu yeesi atsya 
khwiinamilila busa aasi, ni naabo babeyiingayiinga batsya khuswaala busa. 
16Ne Umukasya uwe kamahe Umunyali wa Byoosi aruuyibwa mu bwaŋali. Ni 
Wele Umukhosefu okesanisa buukhosefu bweewe mu bukwalaafu. 
17Khu shifukhu isho, kamakheese kamaana kalinyoola buunyaasi, ni tsimbusi 
tsinere ni tsinyana tseene tsilyaayila mu bifwo byeesi baalekhaawo busa. 
18Nga kumutaambo kwaabanyoolile abo babebowelela bibyoonako byaabwe, 
baabikhweesa ni kimikosi kye buwombesi, abo babaakhweesa bubwoonaki 
bwaabwe nga babaakhweesa shikaari! 
19Baashuukha baaloma na khulomela Umukasya bari, “Yuubakho khaangu 
ubekho ni sheesi ukhola khubone! Ifwe khukana khubone sheesi unyala 
waakhola. Khayo Umukhosefu wa Isiraeli olelese isho sheesi aaŋoonaŋoona 
khuukhola, lwekhuuba ifwe khukana khumanye nga nishili.” 
20Nga kumutaambo kwaabanyoolile abo babalaanga shiibi khuuba shiilayi, ni 
shiilayi khuuba shiibi! Naluundi balaanga shishiilima khuuba buwaanga, ni 

buwaanga khuuba shishiilima! Ni khuulaanga isho shishiili shiilulu khuuba 
shitokota, ni shitokota khuuba shiilulu! 
21Nga kumutaambo kwaabanyoolile abo babebona babeene khuuba be 
kamakhula mu moni tsaabwe, baryo bambaasa bari bali bakyesi naabi. 
22Nga kwaabanyoolile abo babaali baarafu naabi mu khunywa bibimeesa, 
naluundi baaba nga bebuyila musaambo iye khu khuuteekha inguuli. 
23Baryo balya iwoongo baalekhuula umuundu ulikho ni shiibi waatsya, 
lwanyuma baabirisa buubi uyo ukhalikho ni kumusaango ta. 
24Ni nashiryo nga n'ubona kumulilo kwilyebula nga kwoosha buunyaasi, ni 
buunyaasi bweene bubwoomu nga bwimemula lwe kumulilo, kiryo kimili 
kyaabwe kikhaabole, ni biimuli byaabwe biniaale biwululukhe. 
25Shisheene isho nisho shishiikila lirima ly'Omukasya lyaatindiima luukali isi 
babaandu beewe, wenyusa angaaki kumukhono kweewe khuubawa 
shiitaambiso. Tsinjiinji tsitengaasibwa, ni kimilaambo kyaabo babaafwa 
kisalanisibwa mu nguudo nga n'ubona kamaandu busa. Ne abe yakhaba nga bili 
biryo, lirima ly'Omukasya siliwawo ta. Bona ashinyusa kumukhono kweewe mu 
ngaaki akana khukhupa luundi. 
26Aryo enyusa likono lyeewe angaaki khuukuukuula kamanaambo ke aleeyi, 
afuura ifiriimbi khuukalaanga ari keetse khukhwaama ibwaakamilo we shiibala. 
Nashiryo kane kamanaambo kano keetse nga keruuna busa mu khaangu naabi! 
27Mbaawo na mutweela khu nibo uluwa, namwe wetilyaatisa ta. Naluundi 
mbaawo khu nibo uwungukhila namwe waakona liilo ta. Abe yakhaba ni 
kimisipi kyaabwe sikikaangulukha ta, ni tsikhoba tse tsingaato tsaabwe 
sitsikhalikha ta. 
28Bufumo bwaabwe bwe mu buyiingo bwamema, ni buyiingo bwaabwe 
baaburekekhile khaale lwe buusoolo. Bibuutusi bye tsiŋwaaŋwa tsaabwe 
byahangala busa nga shishuuma, ni kimipiila kye bikaari byaabwe kibotokhelela 
busa nga imbewo iye shishafuusi. 
29Luutiri lweesi beetsa ni nalwo luli lwe kamaani nga n'ubona khubuutsa khwe 
talanyi. Baryo beetsa baakutuumile busa, baakulukhila tsisaanyi tsaabwe 
baabayila nga mbaawo umuundu yeesi uunyala waabawonesa ta. 
30Shiifukhu isho nga sheetsile khwoola, bakhenyusile khu Isiraeli luwuungu lwe 
kamaani nga n'ubona khuuwuuma khwe nyaantsa. Umuundu yeesi ulinyusa 
tsimoni tseewe khuulola shanjelekha, mbaawo shiindu shiindi sheesi alibona ta, 
khuurusakho shishiilima ni ngunyi; abe yakhaba buuwaanga bulimaliyisibwa 
lwe kamafuumbi kamamali. 

Isaaya 6 

Umukasya alaanga Isaaya khuuba umuŋoosi 

1 Yaba mu mwiiko kweesi umuyiinga Uziya aafwiilakho, isi ise nafunila 
khuubonekhelwa khukhwaama isi Umukasya. Umukasya aaba wekhaale khu 
shitsoloŋo shishaba nga shili angaaki luukali, ni shiikwaaro sheewe shaba 
shiitsula Lisaayilo Likhulu lyoosi. 
2Aabawo Baseraafi babaaba nga baamwibotokheleele tsimbeka tsoosi, buli 
mutweela nga ali ni tsindaaha tsisesaba. Nga tsindaaha tsibili batsibiimba mu 
moni mwaabwe, ni tsitsiindi tsibili nga batsibiimba khu bikyele byaabwe, ni 
tsitsiramile tsibili nga batsiraambisa khuupamburukha. 
3Baseraafi bano baaba nga balikho balaangilila ni kamakono ke angaaki, nga buli 
mutweela alookha isi uwashe, nga baloma bari, “Umukhosefu, Umukhosefu, 
Umukhosefu, Umukasya uwe kamahe, Umunyali wa byoosi, ali Umukhosefu! 
Shiibala shoosi shetsuulemwo shiiriifwa sheewe.” 
4 Ni baaba nga benyusa kamakono kaabwe angaaki baryo, liiyoombo lyaabwe 
lyaakila Lisaayilo Likhulu lyayeŋaana khukhwoola aasi khu musiingi kwalyo, ni 
shishoombekhe shoosi shetsulamwo lisuusi. 
5Lwanyuma kila ise nilomela samweene ndi, “Kumutaambo kwaanyoolile! 
Lwekhuuba ise ndi umuundu umwoonaki. Ise ndi umuundu uwe kiminwa 
kikiikanikha bibikhaakhila ta, naluundi imenya akari mu baandu babaakanikha 
biibi byonyene. Ne ate bona ise naboone Umuyiinga, Umukasya uwe kamahe, 
Umunyali wa byoosi!” 
6Lwanyuma kila mutweela khu baseraafi apaamburukha weetsa isiindi, nga 
waasutile lilyaanda lye kumulilo mukhono mweewe, lyeesi aabukula nga 
araambisa luwani khukhwaama khu sheeso. 
7Aryo waatiila lilyaanda lye kumulilo lino khu minwa kyase, lwanyuma waaloma 
ari, “Bona lilyaanda lino lyaatiilile khu minwa kyoowo. Ari buumoyaani bwoowo 
bwaarusibwilewo, ni bibyoonako byoowo byoosi naakhwiiyakhiile.” 
8Lwanyuma naawulila Umukasya tsana nga aloma ari, “Ari naanu isi intsya 
khurumana nga umurume wase? Naanu umweene ukane akhutsiile?” Kila ise 
niilamwo ndi, “Ise niyooyu. Indumane ise, kane intsye!” 
9 Kila aloma ari, “Tsya uboolele babaandu bano uri, ‘Khuurekeeresa kane 
mureekerese, ne singene mumanye ta. Khuulola kane mulole, ne mbaawo sheesi 
kane mwiyikemo ta.’ 
10Tsya ukhunise naabi kimyoyo kye babaandu bano. Ubakhole bafuundise 
kamaru kaabwe ke khuuwulila, baabiimbilile tsimoni tsaabwe. Musaambo iyo, 
singene babone ni tsimoni tsaabwe ta, naluundi singene bawulile ni kamaru 
kaabwe ta, namwe bamanye ni kimyoyo kyaabwe ta. Siinga bakhola baryo, 
banyala baashuukha, baakobola isiindi, nio bawone.” 
11Kila imureeba ndi, “Umukasya, ne shino kane shibe shiryo khukhwoolesa 
liina?” Naye waantsilamwo ari, “Khukhwoolesa nga biriimba byaaramile busa, 

nga mbaamo babaandu ta, tsiintsu tsaabwe nga tsili kamakubili busa, ni 
liinaambo lyaabwe lyoosi lyapaŋaalile awo busa. 
12Shino shikhaakholikhe nga naasiindikhilisile babaandu bano boosi khuutsya 
mu shibala she aleeyi naabi, nio liiswa lyaabwe lirame awo busa nga mbaawo 
ulimo ta. 
13Abe mu shibala isho mwakhaliramamwo umuundu mutweela khu likhumi, 
umweene uyo baliitsya bamuhese. Ne nga n'ubona sitsikhi she kuusaala ni 
shiramawo nga baamalile khuurema kuusaala, batweela khu baandu baase 
baarobore bakhaaramewo.” Shitsikhi shino shookesanisa indakikha imbyaakha 
iye babaandu ba Wele. 

Isaaya 7 

Buurume isi umuyiinga Ahazi 

1 Nga Ahazi umusooleli wa Yosamu, umwitsukhulu wa Uziya, ali umuyiinga wa 
Yuda, umuyiinga Rezini uwa Siriya ni Peka umusooleli wa Remaliya, nga niye 
umuyiinga wa Isiraeli, beetsa nga bakana khukhwiibwakala Yerusalemu. Ne 
shonyene ndi sibaanyalisa khuushiwaamba ta. 
2Ne kamakhuuwa kano ni koola muungo mw'omuyiinga wa Yuda, nga kaloma 
kari, “Siriya betubaasile khu Isiraeli, nga bakana beetse khuusoolana ni nafwe,” 
umuyiinga wa Yuda atweela ni babaandu belulukha naabi, nga banikina lwe 
khuurya, bafwaana busa nga kimisaala kikitengaala lwe mbewo. 
3Kila Umukasya alomela Isaaya ari, “Yila umusooleli woowo Sheyajashubu, 
utsye waakanaanemwo n'umuyiinga Ahazi. Kane umunyoole nga ali isi 
kumufureki kwe kameetsi kwaakamila, kukuutsukhiilila mu Litibo lye Ngaaki, 
liliili khu luguudo luluutsya mu mukuunda isi basiingila tsingubo. 
4Tsya uboolele Ahazi akamise khukhwiyembelela. Muboolele uri akhabakho ni 
khuurya khwoosi isi umuyiinga Rezini uwa Siriya, n'umuyiinga Peka umusooleli 
wa Remaliya ta. Naamanyile indi baakhalaale naabi, ne bali busa nga kumulilo 
kukuutindiima nga kutsya khusima. 
5Lwekhuuba Siriya atweela ni Efurayimu, n'umusooleli wa Remaliya balikho 
bakhola luwomelo nga baloma bari, 
6babeene batsye bebwakale Yuda, bashiwaambe, lwanyuma barewo umusooleli 
wa Tabeeli khuuba niye nga umuyiinga washo. 
7“Ne sheesi Umukasya uwe kamahe, umunyali wa byoosi aloma nisho shino ndi, 
khukhwibwakalibwa khuno sikhunyala khwaakholebwa ta, ate sikhukhaabewo 
ta. 
8Lwekhuuba shiriimba Damasiko shili busa shiriimba shiikhulu sha Siriya, 
n'umuyiinga Rezini niye awula mu Damasiko mwoonyene. Ne isi Isiraeli, mu 
miiko kamakhumi kasesaba, batsya khushoonakisa, babahese baweelewo ilala. 

9Shiriimba Samariya shili busa shiriimba shiikhulu sha Isiraeli, n'umuyiinga 
Peka, umusooleli wa Remaliya, aawula mu Samariya mwoonyene. Nashiryo 
siinga mulekha khuuba ni khuufukiilila khukhuumala, singene munyale 
khukhwinyindaalila ta.” 

Khaabonelo kha Imanueli 

10Luundi ndi Umukasya waarumanisa buurume bubuundi isi umuyiinga Ahazi, 
nga buloma buri: 
11“Loomba khaabonelo khakhaaŋaŋasa khukhwaama isi Umukasya Wele 
woowo. Loomba shishiindu shishinyala shakhoolekha aasi imakoombe wa 
naleme, namwe iyo mu ngaaki mwikulu.” 
12Ahazi naye weelamwo ari, “Taawe! Ise sinyala naloomba khaabonelo khoosi 
ta. Ise sinyala naakhaka Umukasya ta.” 
13Kila Isaaya elamwo ari, “Ni mureekerese buulayi inywe baawuli be muuntsu 
ya Dawudi. Sishiba shiilayi khuukila babaandu bawaamwo khukhwikhalilikha 
khwaabwe ta. Ari ne oba nga shiryo, shiina kila mukhakilisa Wele waakila 
waawamwo khukhwikhalilikha? 
14Ninashiryo, Umukasya umweene atsya khuubawa khaabonelo. Bona, 
umukhaana, akhaabe shisoombo, lwanyuma asaale umwaana umusiinde. 
Balimutwiikha lisiina bari Imanueli. 
15Imbuka isi umwaana uyo alyoolela khuumanya khuukhalawo shiilayi ni 
khukhwikaana shiibi, akhaabe nga anywa kamabeele naluundi nga alya 
bubuushi bwe ntsukhi. 
16Ne nga imbuka ishiili khukhwoola isi umwaana umusiinde uyo alinyalila 
khukhwiikaana shiibi, ni khuukhalawo isho shishiili shiilayi, linaambo lye 
baayiinga baabili lyeesi murya naabi ilyo, likhaabe nga lyaarama busa awo. 
17“Lwanyuma Umukasya akhaabareerere inywe be mu Yuda biikosi, atweela ni 
babaandu beenywe, ni buyiinga bweenywe bwoosi, abe byeesi mushiili 
khuumanyakho ta, bibifuurakho ibyo byeesi mwafuna nga Isiraeli yaawukhana 
ni Yuda. Akhaabareerere umuyiinga wa Asiriya abebwaakale. 
18Nga imbuka iyo yoolile, Umukasya alifuura ifiriimbi nio kamahe keetse 
khukhwaama imwaalo wa Misiri, ni kamahe kakaandi khukhwaama mu Asiriya. 
Boosi bakheetse bawuuma busa nga tsisame namwe nga intsukhi. 
19Kamahe kano kakheetsile atweela mu bukali, katsye kebuuse khuumya 
tsindeeyi tsinyene, ni muufwa tse lulwaanda, naluundi kebuuse mu bisaala bye 
kamawa byoosi, ni mu bifwo bye kamaayilo byoosi. 
20“Nga imbuka iyo yeetsile khwoola, Umukasya akhaapaangise kumubano 
kumubekelo khukhwaama shanjelekha we Luluutsi Efurati, nga niye umuyiinga 
wa Asiriya, khukhwiitsa ababekekho liitsuune lyoosi khukhwaama khu mirwe 
kyeenywe, ni buubwooya bwoosi bubuuli khu bikyele byeenywe, ni 
khuubarusakho buunwaanwa bweenywe nabwo. 

21“Khu shifukhu isho, umuundu umulimi akhaanyalise khuuramakho ni khaafu 
imoosi indweela, atweela ni tsimbusi tsibili. 
22Nashiryo bino bikhaakile ibewo kamabeele mu bukali, kakaakhamale 
khuunyweesa babaandu boosi, lwekhuuba bakhaabe baramawo bakyeekhe bari 
mu shibala. Babaandu bakyeekhe bano bakhaanywe kamabeele, balye ni 
bubuushi bwe ntsukhi. 
23“Khu shifukhu isho, kimikuunda kye kimisabibu kikyabamwo bisina bye 
kimisabibu shikana shitweela (1,000), nga bisina bino byoolamwo shikana 
shitweela she feetsa, kikhaasibe busa ni bunyaasi ni kamawa. 
24Lwekhuuba kimikuunda kino kikhaabe kyaasiba busa, babaandu bakheetse ni 
buyiingo ni bufumo, khuuyiimamwo tsisolo tse mwirome. 
25Tsingoongo khweesi baalimatsaka tsikhaasiimbekho bunyaasi ni kamawa. 
Mukhaarye khuutsyayo, ni tsikhaafu tseenywe, ni kamasheese keenywe atweela 
ni tsimbusi, mukhaabilekhuule busa bitsye byaayile khubweene ukhwo.” 

Isaaya 8 

Umusooleli wa Isaaya nga khaabonelo isi babaandu 

1Lwanyuma Umukasya waanomela ari, “Bukula luubawo lwe khuuronakho, 
uronekho buulayi lisiina uri Maheri-Shalali-Hashi-Bazi. 
2Kane inaangeyo bajulisi babili, nga nibo umusaayi Uriya, ni Zekariya 
umusooleli wa Jeberekiya, nga bano boombi bali basaani babeyikinwa, 
khuubawo nga bajulisi, nga shishiindu shino shikholebwa.” 
3Indyo naatsya naakona n'umukyelama wase, naye waaba shisoombo, 
lwanyuma waasaala umwaana umusiinde. Kila Umukasya anomela ari, 
“Umwaana yuno mutwiikhe lisiina uri Maheri-Shalali-Hashi-Bazi. 
4Nga Umwaana oyu ashiili khutsowa khukhwoolesa imbuka isi anyalila 
khuulaanga ari ‘Paapa,’ namwe ‘Maayi’ ta, umuyiinga wa Asiriya akheetse 
asutake bye buyiinda bya Damasiko, ni bye buyiindifu bya Samariya byoosi.” 

Khukhwiitsa khw'omuwuli uwa Asiriya 

5Luundi ndi Umukasya waanganikhayo nga aloma ari, 
6“Babaandu ba Yuda bano baakhalilewo khukhwikaana kameetsi ka Shilowa 
kakaakwalaala busa, baatsya beela khu lubeka lw'Omuyiinga Rezini 
n'Umuyiinga Peka umusooleli wa Remaliya. 
7Nashiryo, ise ndi khuutsya khubeyaangisa nga isiindikha kameetsi ke kamaani 
ke luluutsi Efurati, nga niko umuyiinga uwa Asiriya, ni shiriifwa sheewe shoosi. 
Kameetsi iko katsya khukhwitsula kafuuntsakilile tsintsakha tsako tsoosi. 
8Baasiku abo bakheetse balebanise babaandu ba Yuda, bafwaane nga kameetsi 
kaketsuule khukhwoola mu milo. Karyo kabalaayise tsindaaha tsako, kamile 

shiibala shoosi, khukhwaama khu lubeka lutweela khukhwoola khu luundi, O 
Imanueli.” 
9Inywe kamanaambo nimwibuuse atweela nga mwariire naabi! Nimurekeerese 
inywe biibala bibiili aleeyi. Nimwirekekhe lwe buusoolo, naluundi mube mu 
mutaambo kumukali naabi! Ilala nimwirekekhe lwe buusoolo luundi mube mu 
mutaambo kumukali naabi. 
10Nimukhole tsiŋoonaŋoona tseenywe tse busoolo, ne mumanye muri 
sitsikhabiremo ta. Nimukhole tsiŋoonaŋoona tseenywe, ne sitsikhabiremo ta, 
lwekhuuba Wele ali ni nafwe. 
11Umukasya anganikhayo ni buunyala bweewe buukali naabi, nga andeewura 
ise ni kamaani keene ari ikheelayo luundi nambaasa nga babaandu babaandi ni 
bakhola ta. Niye anomela ise ari, 
12“Ukhalaanga shishiindu shoosi khuuba tsimbomelo tse buumiinyi, lwekhuuba 
babaandu babaaramile bashilaanga baryo ta. Naluundi ukharya shishiindu 
shoosi lwekhuuba nibo bariire ta. 
13Ne Umukasya uwe kamahe niye uwe buunyala, umweene uyo niye uuli 
umukhosefu mu buulamu bweenywe. Umweene uyo niye isi mwaakha khuurya. 
Umweene niye isi mwaakha khukhwiwunamila nga munikina. 
14Niye kane abe bubwilukhilo bweenywe mube buulayi. Ne isi Isiraeli ni Yuda, 
niye akhaabe nga libaale lilikila babaandu betuya, libaale lilikila nibo baakwa 
aasi. Ni isi babaandu be mu Yerusalemu, akhaabe nga kumureko mweesi 
bawaambikhila. 
15Bakali khu nibo bakhaatilyaate lwanyuma bakwe aasi, balekhe khunyalisa 
khukhwinyukha luundi na khafwiiti ta. Bakhaawaambikhile mu mureko.” 

Khuurewula babaandu balekhe khukanikha isi baafu ta 

16Inywe baalekelwa baase, ni mwiliinde naabi khuubona muri muliinda 
buurume bweesi Wele ambeele ise khuureera. 
17Ise kane iniindiilile Umukasya, akhaba nga waakhalilewo khukhwaantsukha 
babetsukhulu ba Yakobo. Ise kane imwiyikinile ilala niye. 
18Ari ise atweela ni babaana beesi Umukasya ambeele, khuli busa nga bubonelo 
ni she khureewula isi ba Isiraeli, khukhwaama isi Umukasya uwe kamahe 
Umunyali wa byoosi, umenya khu lukiingi Sayuuni. 
19Inyala yaabayo umuundu unyala waabalomela ari, “Khakhutsye 
khwireebekho wa mayuuya, ni we baalosi babaanyala khuukhukanikhila isi 
kimyoyo kyaabo babaafwa khaale. Nibo kane batsye nga bemoonyelesa, luundi 
nga bebetsakalisa banyalise khukhuboolela ifwe shiina she khuukhola.” Kane 
babalomele bari, “Shibonekha nga shaakhila babaandu khuutsya khukhwireeba 
khu misaambwa. Babaandu baalamu banyala baatsya beereebakho isi abo 
babaafwa khaale.” 

20Ni nawe kane ubeelemo uri, “Shiba shiilayi khuurekeeresa biilakilo bya Wele 
ni kamakaambila keewe! Babaandu babaatsya nga bakanikha, ne nga sibatsiila 
khu lomo ya Wele ta, singene babe baalamu khuubona buwaanga bwe 
kumutikhinyi ta.” 

Imbuka iye buukosi 

21Babaandu balikyeendaana busa khukhwaama mu shifwo shitweela khuutsya 
mu shiindi, nga baaluwile luundi nga intsala ibalya. Ni lwekhuuba ndi bali ntsala, 
bakhaakyeende nga betsuule lirima, batsye nga batsuba umuyiinga waabwe 
atweela ni Wele waabwe. Bakhenyuse tsimoni tsaabwe mu ngaaki; 
22bashuukhe balole aasi khu shibala, ne nga buli aandu oosi isi balola, ikhaabewo 
buukosi ni kumutaambo kumukali, atweela ni ingunyi ingali naabi. Baryo 
bakhaatuumibwe ibulafu mu shiilima. 

Isaaya 9 

1 Ne isi abo babaamala khaale khuubira mu mutaambo ukwo, sibakhaabekho ni 
butsiina ibwo luundi ta. 

Umuyiinga mu biseela bye buraangisi 

Bisiintsa bya Zebuluuni ni bya Nafutali bibiili mu Galilaaya nibyo bibyanyoowa 
khuubiyilwa naabi. Ne shiibala she banaambo shino shishiili shanjelekha we 
luluutsi Yorudaani, ni kumukhoosi kukuuli khu ndulo khwe nyaantsa imboofu 
Meditereniani, kukhaabe kwe shiriifwa naabi. 
2Babaandu babaakyeendatsakila mu shiilima ari baboone buuwaanga buukali 
naabi. Abo babaamenyatsaka mu shibala shishiilimwo shishiilima namukoto, ari 
buwaanga bwaabeetsiile. 
3Uryo waabalaayisile linaambo lyaabwe, waalooselekho kumwikhoyo 
kwaabwe. Babaandu bekhoyela isi uli, ni kumwikhoyo kwaabwe kwafwaana nga 
kukuubawo nga balikho bakyesa biilime, naluundi nga n'ubona basaani ni 
bekhoya nga balikho bakabanana bibiindu byeesi bayaayile busa. 
4Lwekhuuba iwe waafuniaakaka buusiro bwe buukulwa bweesi baabarakho, 
waabenyusakho shisutwa shisiro she khuutaambisibwa. Waafuniaakaka 
khuumiinilisibwa ukhwo khwoosi, shafwaanakho nga ni washikhola khu mbuka 
isi waheselakho liiye lya Midiani lyoosi. 
5Biilaalo bye basoolani babeetsa khukhwibwakala, na buli shikwaaro shoosi 
shishiilikho kamafuki ke bye busoolo, bakhaashooshe ni kumulilo. 

Umuyiinga uliitsa 

6Lwekhuuba umwaana wasaalikhile isi khuli. Umusooleli waakhuweebwile isi 
khuli. Ni naye umweene akhaabe umuwuli weefwe. Naluundi akhalaangibwe 
lisiina bari: Umubooleleli Umukhulu naabi, Wele Uwe Kamaani, Paapa 
Ukhawawo ta, luundi Umukhulu we Luukoosi. 

7Buwuli bweewe bukheloosele luukali naabi, atweela ni luukoosi lweewe, 
sibikhaawewo na khakyeekhe ta. Niye akhaawule babaandu beewe nga eela mu 
bikyele bya kuuka weewe Dawudi, babe buulayi. Niye akhaawule nga ali ni 
bwaŋali ni khuutubaasa babaandu. Umukasya umunyali wa byoosi 
waakhaliilewo ilala ari bino byoosi bikhaakholikhe. 

Umukasya akhaawe ba Isiraeli shitaambiso 

8Umukasya waarumanisile buurume bwe khuureewula isi babetsukhulu ba 
Yakobo, kumusaango kweewe kwakwiile khu baandu ba Isiraeli. 
9Ni babaandu be mu Isiraeli boosi, atweela ni naabo boosi babaamenya mu 
shiriimba sha Samariya bakhaashimanye buulayi. Ne nibo lwekhuuba 
beyiingayiinga luundi bali ni bunywaanywa mu myoyo kyaabwe, baloma bari, 
10“Abe yakhaba nga bibyombekhe bye kamatofwaali byawumbukhile 
byaakwiile aasi, ari khutsya khwiisawo bibiindi nga khubyoombekha ni 
kamabaale kamabeetse buulayi, ni mu shifwo mumwaba kimisaala 
kimisukamoli, ari khutsya khwiisamo kimisaala kimi kedali.” 
11Ne Umukasya atsya khuwa baasiku babaali khu luwaande lwa Rezini kamaani, 
beetse bebwakale Isiraeli, naluundi asuluuse ni baasiku babaandi nabo beetse 
khuubebwakala. 
12Ba Asiriya baamile khu luwaande lwe Bwaamanyaanga, ni ba Firisitiya nabo 
beetse khukhwaamila luwaande lwe Bukwanyaanga, beetse nga baalulumile ni 
buurafu buukali, batukhuunye Isiraeli bamumalewo! Ne abe shakhaba nga shili 
shiryo, lirima ly'Omukasya singene liwewo ta. Niye ashinyusa kumukhono 
kweewe mu ngaaki akana khubalibula luundi. 
13Ne bakhaba nga baafuna shitaambiso baryo, babaandu ba Isiraeli baalobela 
ilala khushuukha bebiyiise. Bekaanila ilala khukhwiilayo baweentse Umukasya 
Uwe Kamahe, Umunyali wa byoosi. 
14Nashiryo, khu shifukhu sheene shitweela shonyene, Umukasya atsya khubawa 
shiitaambiso, nga abakhalakho kumurwe ni kumukhiinga kweene, abarusekho 
tsisakya tse kamasheendu atweela ni luukholo lwe aasi lweene. 
15Basakhulu ni baaraangilisi babaandi be shiiriifwa nibo kumurwe, ni baŋoosi 
babaawombesa nibo kumukhiinga. 
16Lwekhuuba baaraangilisi batsya baborosa babaandu bano. Baryo batsya 
baabayila khu mukhoosi kumubi, baabakosaasa. 
17Isho nisho shishikila Umukasya waalekha khusangaalila basaani bahele ta, 
naluundi waalekha ni khukhwookesanisa bubweela bweewe isi banamulekhwa 
ni baafuubi ta. Lwekhuuba bano boosi bemunyakasa busa sibalimwo ni shiriifwa 
sha Wele ta, bakhola bubwoonaki bwonyene. Ni nashiryo lwashino, lirima 
ly'Omukasya silinyala lyawawo ta. Niye ashinyusa busa kumukhono kweewe 
mu ngaaki, akana khubalibula luundi. 

18Bubwoonaki bwe babaandu bano bwaaburukha bwaatindiima nga kumulilo 
ni kwoosha kamasakari ni kamawa. Kumulilo ukwo kwaaburukha nga kumulilo 
ni kwoosha shisaali, lwanyuma lisuusi lyaabowelela nga liniina mu ngaaki. 
19Lwekhuuba lirima ly'Omukasya uwe Kamahe, Umunyali wa byoosi, lili liikali 
naabi, shiibala shoosi shitsya khusha shiweelewo ilala. Babaandu babeene nibo 
babaatsya khuba nga kamafura kakaaburusa kumulilo, naluundi silibawo 
umuundu na mutweela ulisaasila uwashe ta. 
20Umwesanwa mutweela aliibwakala umwesanwa weewe uwe khu mukhono 
kweewe kumulayi, ne alirama busa nga ashikana. Lwanyuma ndi ashuukhe 
ebwakale umwesanwa weewe uwe khu mukhono kumunyeletsi, ne silibawo 
khukhwikura nakhari ta. Nashiryo buli muundu aliilya inyama iye kumubili 
kw'omulebe weewe umweene. 
21Babaandu ba Manase balitsya bebwakale babaandu ba Efurayimu, ni 
babaandu ba Efurayimu balitsya bebwakale babaandu ba Manase, lwanyuma 
bano boosi betubaase atweela batsye bebwakale babaandu ba Yuda. Ne abe 
byakhaba biryo, lirima ly'Omukasya sililiwawo ta. Niye ashinyusa kumukhono 
kweewe mu ngaaki, akana khubalibula luundi. 

Isaaya 10 

1Nga kumutaambo kwaabanyoolile baakayi babaakhala kimisaango kikikhali 
kya ŋali ta, atweela ni naabo babaarusa kamakaambila kakaakhali ka ŋali ta! 
2Musaambo iyo niyo isi babirisila babaandu bataambi buubi, baalekha 
khufukiilisa abo babaali buubi khuufuna buyeeti mu makayilo ta. Baryo nio 
baanuula khu banamulekhwa bibiindu byaabwe, naluundi baryo baayilaka bye 
baafuubi. 
3Ari inywe mulikhola muryeena khu shifukhu khweesi mulifunila shiitaambiso, 
nga biibala bye aleeyi byeetsile khuubebwakala? Inywe mulishuukha mutimake 
waheena khuufuna buyeeti? Bye buyiindifu byeenywe mulibibiikha waheena isi 
bikhaaliindibwile buulayi? 
4Ari mulititukha muryeena nio mulekhe khuwaambibwa khuuba baabowe ta, 
namwe nio mulekhe khukhwiiribwa ta? Ni khukhwoolesa ari lirima 
ly'Omukasya lishiili liikali naabi. Ni naari niye ashiinyusa kumukhono kweewe 
mu ngaaki, akana khubalibula luundi. 

Umuwuli wa Asiriya nga araambisibwa ni Wele 

5 Umukasya waaloma ari, “Nga she kumutaambo naabi isi Asiriya! Asiriya 
mweene yuno niye isi indiraambisa nga iluungu yase khukhwookesanisa lirima 
lyase. 
6Ise indumana Asiriya khuutsya khukhaandakilila kamanaambo kakaakharya 
Wele ta. Imurumana khuutsya isi kamanaambo keesi ikhalaliile naabi. Nio 

lwanyuma baatsya bayaaya bibiindu, ni khuukhaandakilila babaandu nga 
babaakhaandaakilila kamaandu busa aasi e bikyele byaabwe. 
7Ne shino umuyiinga wa Asiriya s'ashikhola nga waatsiililiile ta, 
s'ashambaasakho na khakyeekhe khoosi ari ise niye uuli khuumuraambisa ta. 
Niye sheesi atsya khuukhola nikhwo khuuhesa, ni khukhwoonakisa 
kamanaambo kakaakhali makyeekhe ta. 
8Umuyiinga wa Asiriya aloma busa ari, ‘Buli mutweela khu bakhulu baase be 
kamahe ali umuyiinga! 
9Ifwe khwatsya khwahesa Kaluno nga ni khwakhola Karikyemishi. Hamasi 
nasho shonakisibwa nga Arupadi. Samariya nasho shakwa nga Damasiko nasho 
ni shakwa. 
10Ise natsanuusa kumukhono kwase kwe kamaani, naminiaangulaka buyiinga 
bubwaba ni bifwaani bibyakholebwa ni kamakhono, nga bifuura bye mu 
Yerusalemu ni mu Samariya bukhulu. 
11Nashiryo intsya khuhesa Yerusalemu atweela ni bifwaani byasho, nga ni 
nakhola Samariya ni bibuumbe byasho byeene.’ ” 
12Lwanyuma lwa byoosi nga Umukasya waamalile khuuraambisa umuyiinga wa 
Asiriya khukhwoolelesa byeesi akana khu Lukiingi Sayuuni ni mu Yerusalemu, 
akhaamushuukhekho amuwe naye shiitaambiso, lwekhuuba naye ali ni shiikili 
ni bunywaanywa. 
13Lwekhuuba umuyiinga wa Asiriya elomela umweene ari, “Lwe kamaani kaase 
samweene, nanyalisa khuukhola bino byoosi. Naraambisa kamakhula kaase 
samweene khukhwoolelesa byeesi narekekha khuukhola. Bona ari naamalile 
khaale khuufuniaakaka kamatikiiyi ke khukhiinga ke kamanaambo, naluundi 
bona nayaaya bye buyiindifu byaabwe byoosi. Ise natsya netsuule kamaani nga 
iwuunwa natomelaka bayiinga boosi atweela ni biitsoloŋo byaabwe byeene. 
14Indyo natsya nanuulaka biiswi byaabwe bye buyiindifu, naabuusanisa 
buyiinga bwoosi bwe mu shibala nga babaandu ni babuusanisa kamaki keesi 
balekhile awo busa. Mbaawo na mutweela uwenyusa lutaaha ari akhupe 
ingalekhe ta, namwe umuundu yeesi khukhwinyusa kumunwa kweewe 
khuulomakho ilomo yoosi ta.” 
15Ne Umukasya aloma ari, “Manya iyaywa inyala yaafuura uyo ukiraambisa 
kamaani? Manya kumusumeeno kunyala kwaafuura uyo ukukhalisa? 
Wambaasa imiimbo inyala yaakhupa uyo uuli khuukiraambisa khuukhupa, 
namwe manya iluungu inyala yesuta inyene yaakyeenda?” 
16Nashiryo Umukasya Uwe Kamahe, Umunyali wa byoosi, atsya khusiindikha 
buulwaale buubi naabi mu basoolani ba Asiriya be kamaani abo, ni mu mubili 
kyaabwe mutsya khwookhelela nga kumulilo kukukhasima ta, shiriifwa 
shaabwe shiweelewo ilala. 



1368 

 

 
Ibayibuli Ingwalaafu 

© 2016 Bible Society of Uganda. 
  

 

 

17Umukasya, nga niye uuli Buwaanga bwa Isiraeli, akhekyele kumulilo 
kumweene, Umukhosefu uyo atsya khwikyela kumulilo kukuutindiima. 
Kumweene ukwo kukhooshe kamawa ni bitsakha, nga kubyookhela mu 
shifukhu shitweela shonyene. 
18Biryo bisaali bye lisuno bya Asiriya, ni liiswa liilayi naabi ilyo, bitsya khuhelela 
ilala. Bikhaafwaane busa nga umuundu uteela wenyiliitikha waawawo lwe 
buulwaale. 
19Khu misaala kyeewe, kikhaaramewo mikyeekhe kiri, shinyalise yakhaba 
n'umwaana umukyeekhe busa khuukibala. 

Ba Isiraeli babaakhakobole baliba bakyeekhe naabi 

20Shifukhu isho nga sheetsile khwoola, babaandu ba Isiraeli babaakharamewo 
nga baalamu, nga nibo bawoolayo khu betsukhulu ba Yakobo, sibakheeleyo 
luundi khukhwiyikina liinaambo lilyeetsa lyaabahesa ta. Ne khulwaabwe 
bakhaabe babeyikinwa isi Umukasya, Umukhosefu wa Isiraeli. 
21Babaandu bakyeekhe bari babaakharamewo nga baalamu bakhaakobole, 
boosi babaakharamewo nga baalamu bakyeekhe abo, bakheeleyo isi Wele 
Umunyali wa byoosi. 
22Ne abe yakhaba nga babaandu ba Isiraeli bayiimba luukali khuulekhaana nga 
kumuyeekhe khu ndulo khwe nyaantsa, babaakharamewo bakyeekhe bari nga 
baalamu, nibo babaakhakobole. Umukasya waakhaliilewo ilala mu bukwalaafu 
bweewe khuuhesa babaandu abo nga nishibaakhila. 
23Ilala Umukasya Uwe Kamahe, Umunyali wa Byoosi, waakhaliilewo ilala 
khuubamalawo, khukhwaama khu shibala shoosi. 

Umukasya atsya khuwa Asiriya shiitaambiso 

24Nashiryo sheesi Umukasya uwe Kamahe, Umunyali wa Byoosi aloma nisho 
shino ndi: “Inywe babaandu baase mweesi babaamenya mu Sayuuni, 
mukheelayo luundi mweyembelela lwe ba Asiriya abo, babeetsa baabakhupa ni 
miimbo atweela ni luungu nga ba Misiri ni babaakhola khaale akho ta. 
25Mu mbuka ikhali iye aleeyi ta, lirima lyeesi nabawaambila inywe litsya 
khwakama, lwanyuma imbashuukhile nibo imbahese. 
26Umukasya uwe Kamahe, Umunyali wa Byoosi, atsya khubatwaanga ni miimbo, 
abafwaanise nga n'akhupa babaandu ba Midiyani aambi ni lulwaanda lwa 
Orebu; naluundi imiimbo yeewe ikhaabenyukhile, afwaane nga ni aakinyusila 
khu nyaantsa, waawa ba Misiri shitaambiso. 
27Khu shifukhu isho, Umukasya atsya khwaakamisa buusiro bweesi aara khu 
baandu beewe. Atsya khufuniaakaka shisutwa shisiro she buukulwa, 
ashibarusekho khukhwaama khu mabeka kaabwe, byoosi bibatsiile buulayi.” 

Khukhwibwakala khw'omusiku 

28Liiye ly'omusiku lyeetsile lyoolile i Ayiyati. Ari balikho belooselayo khuutsya 
khuubirira i Miguroni, nga khu mbuka yino balikho babuunga bibiindu byaabwe 
i Mikimashi. 
29Balikho bakhalisa mu bubiriro bweeyo, ari batsya khukhwibuusila i Geba, 
khuumalakho shiilo shibuufu. Buuri bwawaambile babaandu be mu shiriimba 
Rama. Ni babaandu be Gibeya, nga nisho shiriimba sha Saulo, balikho batitukha, 
nga belukha lwe buulamu bwaabwe. 
30Inywe babaandu be mu Galimu, ni mwaantsuwe lwe khuurya khuukali! 
Rekeeresa buulayi, iwe Laisha. Iwe nawe Anasosi, uuli umutaambi. 
31Babaandu be Madimena balikho bekhuuna tsiindimo baatitukha. Abo 
babaamenya i Gebimu, balikho bakhakakho khukhwibisaka. 
32Khu shifukhu isho baasiku batsya khuwolelakho i Nobu. Baafunya bifuusi 
byaabwe baabiwuutsa nga babiloselela i lukiingi lumiliwu lwa Sayuuni, nga 
nilwo lukiingi lwa Yerusalemu. 
33Ne ari bona! Umukasya uwe Kamahe, Umunyali wa Byoosi, atsya khuraambisa 
kamaani keewe khuurema kuusaala kwe kamaani kwa Asiriya kukwe aasi! 
Atsya khurema akwiise aasi abo boosi babeyiinga. Kuusaala kwe kamaani 
kukwakulukha angaaki, kutsya khukhwiisibwa aasi abweene. 
34Umukasya atsya khurema bisaala byoosi bye mu shisaali abikwiise aasi nga 
araambisa iyaywa. Lebanoni ni kimisaala kyamwo kye kamaani kitsya khuweela 
aasi o Umunyali wa Byoosi. 

Isaaya 11 

Buyiinga bwe lukoosi 

1 Khukhwaama khu shisina she kuusaala kwe luruungo lwe muungo mwa 
Dawudi, khulitsowakho kuusaala kukuundi; khukhwaama khu shisina isho 
khulimelakho Lusakya lushaakha mu betsukhulu ba Dawudi. 
2Umwoyo w'Omukasya aliikha ekhale khu niye, nga niye Umwoyo we 
kamakhula naluundi uwe khuumanya, Umwoyo uwe khuuboolelela naluundi 
Umwoyo uwe Kamaani, Umwoyo uwe kamakyesi luundi Umwoyo uwe khuurya 
Umukasya. 
3Kumwikhoyo kweewe kumukali kukhaabe mu khukhola byeesi Umukasya 
akana. Niye s'alikhala kumusaango nga asintsiila khu mbonekha iye khu ngaaki 
busa ta, namwe s'alibakho ni sheesi akhalawo lwekhuuba iliwo sheesi awuliile 
busa ta. 
4Ne niye alikhalila babaandu bataambi kumusaango kwa ŋali mu bukwalaafu, 
naluundi khuukhalawo khweewe khuliba khwe khuyeeta abo beesi bamiinilisa. 
Shibala shoosi shilinikina lwe kamaani ke biilomo byeewe, ni kumuukha kweesi 
aheela khukhwaama mukhanwa mweewe kukhaahese abo babaali baboonaki. 

5Niye akhebowe bukwalaafu nga umuundu ni ebowa kumusipi, ni bwaŋali 
bukhaabe kumukhandaala mu shikuute mweewe. 
6Kimisolo namuunyu kikhaamenye atweela ni kamasheese, ni ingwe ikhaakone 
atweela ni khameeme khe mbusi. Imoosi ni khaafu imasoti bikhaakyeendele 
atweela ni talanyi, ni babaana bakyeekhe nibo babaakhaabe nga babyaayisila 
atweela. 
7Ikhaafu ikhaayile buunyaasi atweela ni shibulukhu. Imoosi ni nyana iye 
shibulukhu bikhaakone atweela. Ni talanyi ikhaaye buunyaasi nga n'ubona 
ikhaafu n'ikhola. 
8Umwaana umukyeekhe akhenyayile aambi ni lilowo mweesi indemu 
ikhilakhima ikona. Ilala umwaana umukyeekhe alingisa kumukhono kweewe 
mu bukono mweesi tsindemu tse buutwa tsimenya, ilekhe khubawo 
khuutsiinisibwa khwoosi ta. 
9Shiilibawo khuutsiinisibwa, namwe khuutsiinisa khwoosi 
khukhuulikholekhela khu lukiingi lwase lukhosefu ta. Nga n'ubona kameetsi ni 
ketsusa inyaantsa, shiryo shiibala nasho shilitsulamwo babaandu 
babaamanyile, luundi babaarya Wele. 

Babaandu babaaba mu bubowe bakobola ingo 

10 Shifukhu isho nga sheetsile khwoola, mutweela khu betsukhulu ba Yese, uwe 
muunda ya Dawudi, alimikha abe nga khaabonelo khe khukhwiitsa atweela khe 
babaandu boosi. Babaandu bano boosi bakheetse nga bamuweentsa niye, ni 
shiifwo she bumenyo bweewe shiliba she shiriifwa naabi. 
11Khu shifukhu sheene isho, Umukasya alitsanuusa kumukhono kweewe 
kumuluundi kukuukhola khabili, akobose shisiintsa she babaandu beewe 
babaashiili baalamu, abo boosi babaaramawo khukhwaama mu Asiriya, ni mu 
Misiri, ni mu Pasirosi, ni mu Esiyopiya, mu Elamu, Shinari, Hamasi, ni bisiintsa 
byoosi bibiili khu ndulo khwe nyaantsa. 
12Umweene alinyusa ibendela yeewe angaaki akari mu manaambo, lwanyuma 
abuusanise baamuli ba Isiraeli boosi. Alibuusanisa babaandu ba Yuda boosi 
babaasalanila mu soonda tsiine tse shiibala. 
13Nio lwanyuma libuba lya Isiraeli liwewo, ni baasiku ba Yuda bakhaaweelewo 
ilala. Isiraeli s'aliilayo luundi khuuwaambila Yuda libuba ta, namwe Yuda 
khuuwaambila Isiraeli libuba ta. 
14Khuurusakho ndi nibo nga Isiraeli ni Yuda bakhaatubaane atweela, batsye 
bebwakale ba Firisitiya babaali ibukwanyaanga. Lwanyuma baamewo batsye 
bebwakale kamanaambo kakaali ibwaamanyaanga. Bakhaatsye basoolanise 
luundi bawule ba Edomu ni ba Mowaabu, ni ba Amoni bakhaakwe aasi 
babeesemwo luukoosi. 
15Umukasya umweene akhoomise lubeka lutweela lwe nyaantsa isi balaanga 
bari Imbesemu, iili aambi ni Misiri. Naluundi akhaawuutse kumukhono kweewe 

mu ngaaki, areere imbewo imbile naabi, yaawukhanisemo Luluutsi Efuraati, 
lwaamemo tsintsitsi tsitsiindi musaafu tseesi umuundu anyala waasaambamwo 
ni bikyele byeewe waakambukha. 
16Akhaakhole intsila imbalaayi indayi iye babaandu babaakhaaramewo 
bakyeendelekho, nga bakobola khukhwaama mu Asiriya, nga ni aashikholela ba 
Isiraeli khaalekho, khu mbuka isi baabeela nga bakobola khukhwaama i Misiri. 

Isaaya 12 

Kumweenya kwe khuusiima 

1Shifukhu shikhoole, isi buli mutweela mu babaandu alyeembela kumweenya 
ari, “Kane neembe kumweenya khuukhusiima iwe, O Umukasya! Iwe waba 
waayikhalalila ise, ne ari bona lirima lyoowo lyaawawo, untsisamwo ise 
kamaani. 
2 Bona ari Umukasya niye umuwonesi wase. Kane imwiyikine niye yenyene, 
mbaawo shishiindu shoosi sheesi inyala naarya ta. Umukasya Wele umweene 
niye uwuumba ise kamaani, naluundi nio nanyalisa khukhweemba kumweenya. 
Niye umweene ali buwonesi bwase. 
3Ni kumwikhoyo kumukali, inywe mukhaanywe kameetsi, nga mukarusa 
khukhwaama mu sebele iye buwonesi.” 
4Shifukhu isho nga sheetsile khwoola, inywe mukhaalome muri, “Ifwe 
khuuwaanayo khuusiima khweefwe isi Umukasya! Ifwe khuruuya naabi lisiina 
lyeewe. Tsya muboolele kamanaambo koosi ibyo byoosi byeesi niye akholile. Ni 
mubaboolele nio bamanye bari lisiina lyeewe lili lye shiriifwa naabi. 
5Ni mweembele Umukasya kimyeenya, lwekhuuba niye wakholile bibiindu 
bikhulu naabi! Tsya mwokesanise bye khuruuya lisiina lyeewe mu shibala 
shoosi. 
6Inywe mweesi babaamenya mu Sayuuni, ni mukhupe liyoombo, mweembe ni 
kumwikhoyo! Lwekhuuba uyo Uuli Umukhosefu uwa Isiraeli, umenya akari 
eenywe, ali umukhulu naabi!” 

Isaaya 13 

Wele atsya khuwa Babulooni shiitaambiso 

1 Buno nibwo buurume bubuwaamba khu Babulooni, bweesi Isaaya umusooleli 
wa Amozi aafuna. 
2Nga uli khu ngaaki khwe lukiingi lulukhalikho bisaala ta, yinyusa ibendela mu 
ngaaki. Lwanyuma wikhuunge nga urusa biilakilo isi bali. Uryo winyuse 
kumukhono kwoowo ukubawubile, shibe nga khaabonelo isi bali, nio benjile mu 
bilibwa bye babaandu be shiriifwa luundi be kamaani. 

3Ise Umukasya samweene naalakiile basoolani baase, batsye bokesanise lirima 
lyase mu busoolo ubwo, ni nabo kane bekhoye naabi nga shiriifwa 
shangoboleele samweene. 
4Ari ni muwulile liyoombo liikali liliili khukhwinyukhila khu njiinji! Lili 
liyoombo lye babaandu baakali naabi. Rekeeresa muwulile khuuyumbaala 
khukhuuli akari mu buyiinga, khuli nga luwuungu lwe kamanaambo kamakali. 
Umukasya uwe Kamahe, Umunyali wa byoosi, wenyusile liiye lyeewe lwe 
buusoolo. 
5Balikho beetsa nga baama mu manaambo ke aleeyi. Umukasya alikho 
abaraambisa nibo nga she busoolo sheewe. Alikho araambisa liiye lino khuuhesa 
shiibala shoosi. 
6 Ari ni mwantsuwe lwe buuri buukali naabi, lwekhuuba shiifukhu sh'Omukasya 
shili aambi khukhwoola. Shili shiifukhu khweesi Umunyali uwa byoosi atsya 
khubaheselakho inywe. 
7Lwa shino, kamakhono koosi katsya khulebaaleba busa, ni kumwoyo kwa buli 
muundu kutsya khumwisuta muunda. 
8Babaandu boosi batsya khunikina busa. Batsya khuba ni butsiina ni 
kumutaambo kumukali, bafwaane nga umukhasi isi biisa bye khuusaala bilya. 
Batsya khulolana nga baasamiliile busa, nga mbaawo unyala ni khuuyeeta 
uwashe ta. 
9Ari bona, shiifukhu sh'Omukasya shili khukhwiitsa. Shili shiifukhu she buurafu 
ni lirima lilitindiima busa. Isho shikile shiibala shoosi shipangalaale awo busa, 
ni baboonaki boosi babaashiilimwo batsya khuhela bawemo. 
10Likulu lyoosi litsya khuba liimali busa tii, lwekhuuba tsinieniesi tsamwo 
tsilisima tsilekhe khwaburukha ta. Inyaanga iliba imali busa khukhwaama nga 
irura, ni kumweesi nakwo kumaliye busa nga mbaamwo buwaanga bwoosi ta. 
11Umukasya aloma ari, “Ise ndi khuutsya khureera shitaambiso shiikali khu 
shibala lwe bumoyaani ni bubwoonaki bwaabwe buukali. Indi khuutsya 
khumalilawo ilala khukhwiyiingayiinga khwe babaandu, abo babaali ni shikili 
she kamaani, bawotsolookhe busa. 
12Ikhaakhole basaani babe she lisuno shishikhanyoolekhana khaangu ta, nga 
n'ubona izaabu iŋoonibwile buulayi iye Ofiri. 
13Lwekhuuba indi khuutsya khunikinisa liikulu. Ni shiibala nasho shitsya 
khuyuukayuuka shirure mu shifwo shasho, nga Umukasya uwe Kamahe, 
Umunyali wa Byoosi waarusile buurafu bweewe, khu shifukhu she lirima 
lilitindiima. 
14“Buli muundu mu Babulooni alitima atsye eyi ni neeyi, afwaane busa nga ikhisi 
isi balikho bayiima, namwe nga kamakheese kakaakhalikho n'umwaayi ta. 
Bakhaakhakekho naabi bari batime batsye banyoole baalebe baabwe, na buli 
muundu alitimaka atsye mu shibala she waabwe. 

15Umuundu yeesi isi balinyoola bawaambe, bakhaamuwunake, na buli 
mutweela yeesi isi bakhaawaambe, balimuremaka ni lurima. 
16Ni babaana baabwe bakyeekhe bakhaabakhupe aasi baatikhakemo, nga 
babeene babona. Tsiingo tsaabwe tsikhaanuulibwe, ni baakyelama baabwe 
bakhaabafwaakhile.” 
17Umukasya aloma ari, “Bona ari indi khuutsya khusuuluusa ba Medi beetse 
bakwiile Babulooni. Nibo sibanyala beela khukhwikoomba ifeetsa namwe 
baayilibwa ni zaabu ta. 
18Bakhaaraambise bufumo bwaabwe bwe mu buyiingo khuukhoonyaka baahele 
baayo. Sibakhaabekho ni shiisa shoosi khu baana baŋaalye, namwe 
khuuwaambila shiisa babaana boosi ta. 
19Babulooni buli buyiinga bubufuura shiriifwa mu buyiinga bwoosi, naluundi 
nga ate nikwo kumwikhoyo kwe ba Kaludaaya, bukhoonakisibwe bufwaane nga 
Sodomu ni Gomora, nga Wele n'aabihesa. 
20Mbaawo umuundu na mutweela ulimenyakho luundi mu Babulooni ta. 
Shikhaarame busa awo shiryo. Mbaawo abe yakhaba n'umukyeendaani 
Umuwarabu uliitsya asimikhemwo lisari lyeewe ta, namwe abe bari yakhaba 
umwaayi yeesi khuuyilayo kamakheese keewe ta. 
21Tsisolo tse mwirome nitso tsitsikhaamenyatsakemwo. Ni tsiintsu tsamwo 
tsoosi tsikhetsulemwo bibiindu bibikhali bitweela nga tsikhiikhi. Mu bweene 
imwo mukhaamenyatsakemwo ni kiminywiinywi kikiindi nga maaya, ni biisolo 
bibiindi bye mwiiswa bikhesutakilemwo. 
22Kimisolo namuunyu kikhaabe kimoloolela mu bweenemwo, ni tsishipwe 
tsikhaayabe kamalowo mu bifwo abe bibyaba lubili lwe angaaki naabi. Biifukhu 
bya Babulooni ari byembiyile, bili bikyeekhe biri; imbuka yaabwe iye khuuhela 
ili aambi khukhwoola.” 

Isaaya 14 

Khuukobola khukhwaama mu Bubowe 

1Umukasya akhaawaambile babetsukhulu ba Yakobo shiisa. Luundi ndi 
akhaarobore babaandu ba Isiraeli abekyelise babaandu ba buraawa. Aryo 
akhaabakobose beeliilise liiswa lyaabwe khuuba lilyaabwe lilyeene. Isho shikile 
babaandu khukhwaama mu manaambo kakaandi nabo beetse, betubaase ni 
nabo mubweenemwo, bamenye atweela ni babaandu ba Isiraeli. 
2Babaandu be kamanaambo kakaandi baliyeeta babaandu ba Wele, babayile mu 
shifwo shishaabwe shisheene. Ni naabo babaalikhalawo khuurama ni nabo mu 
shibala isho, babaandu ba Isiraeli balibekyelisa khuuba baakulwa baabwe. 
Babaandu babaawaambaka babaandu ba Isiraeli baabakhola khuuba baabowe, 
balishuukha bekyele baabowe babeene, nio ba Isiraeli tsana babe baawuli baabo 
abe babaabamiinikhilisa. 

Umuyiinga wa Babulooni nga ali mu shibala she baafu 

3Nga shifukhu isho sheetsile khwoola, khweesi Umukasya alikholelakho 
babaandu beewe khuuba buulayi, akhali kumutaambo namwe buuri bwe 
buukulwa ni kiminyololo ta, 
4inywe mulitsekhelela busa umuyiinga wa Babulooni. Mulimulomela muri, 
“Bona umusaani uwaba uwe kamaani naabi waakwiile! Ni naari ari s'anyala 
waakhubonabonisa luundi ta. 
5Umukasya waafuniaakakile imiimbo yoowo iye kamaani kamabi, ni buwuli 
bwoowo bwe bubwoonaki wabwakamisile. 
6Iwe wamiinikhilisa babaandu buubi bubweene nga ubafwooraka, naluundi iwe 
siwaakamisakho na khakyeekhe khoosi khuukubyeenga babaandu be 
kamanaambo kakaandi ni buurafu bwe shinyiisi ta. 
7Ne ari bona, biibala byoosi bye khu shibala bili mu lukoosi, ni babaandu 
baamwo boosi balikho basangaala, nga beemba kimyeenya ni kumwikhoyo. 
8Abe yakhaba ni kimisaala kya sayipuraasi, ni kimi kedali kye mu Lebanooni 
kilikho kyeemba kimyeenya ni kumwikhoyo kiri, ‘Nga iwe wamweene 
niwamalile khuuremebwa waakwa aasi, mbaawo ari umuundu ukuundi yeesi 
ukane eetse akhureme ifwe ta!’ 
9“Ari mu shibala she makoombe, iliyo kumwikhoyo, lwekhuuba balikho batsya 
khuukhwakaanila iwe ibweene iyo. Kimisimu kye babaandu babaaba baakhulu 
mu shibala babaafwa khaale, kilikho kiitsa khukhwakaanila iwe. Khukhwiitsa 
khwoowo ibweene iyo, khukila nikyo kyenyukha khu ngaaki 
khuukhukheesakho. 
10Kyoositsana kilomela atweela ni likono litweela kiri, ‘Ni nawe ari bona 
wekyelelile umutoro nga nafwe. Ilala wekyelile shitweela busa nga nafwe! 
11Buunyala bwoowo, ni kamaani koowo byasiikhibwila atweela ni nawe, weetsa 
ano imakoombe. Liikono lye kamatuungu koowo lilyawulilikhanatsaka mu lubili 
lwoowo lyayakama. Ari tsinyeende tsayikyela tsisuukha tsoowo, tsinyeende 
tseene nibwo bulili bwoowo.’ ” 
12 Shiitsile shirye, iwe umuyiinga wa Babulooni! Iwe Inieniesi Sulya iye 
kumutikhinyi, khuuwanukha waakwa aasi khukhwaama mwikulu! Ari bona 
baakhuwanuule, bakhukwiisile aasi khu shibala, ate nga iwe niye 
uwoonakisatsaka kamanaambo ke khu shibala koosi. 
13Iwe wamweene welomela mu mwoyo kwoowo uri, kane uniine mu ngaaki 
mwikulu, urekekheyo shitsoloŋo shoowo shiisutekho angaakikho khuufuurisa 
tsinieniesi tsa Wele. Nio ibweene iyo wikhale nga iwe niye uwula khu lukiingi 
lwe ngaaki isi ba wele babuusanila. 
14Waloma uri kane uniine mu ngaaki naabikho, utuumisekho namufweeli. Nio 
ibweene iyo wikhole wamweene ufwaane nga Uyo Uuli angaaki Lukali. 

15Ne ari mu shifwo sheesho khuukholekha, bona ari wekhisibwile aasi 
imakoombe, aasi ibweene imakoombe wanaleme. 
16Buli muundu yeesi ukhaakhubonekho, aliyaanga busa, nga ereeba ari, “Ilala 
oyu niye umusaani uwatengaasa shiibala, waakila buyiinga bubuukhali 
butweela ta khuunikina? 
17Oyu niye uwoonakisa shiibala shoosi, waashikyelisa kumubiimbi busa? Oyu 
niye umuyiinga uwasoolanisa luundi woonakisaka biiriimba bibiifuura buboofu 
mu shibala, waalekha khubakho ni shiisa shoosi isi abo babaayilibwa nga 
baabowe ta?” 
18Baayiinga babaaramile be kamanaambo, buli mutweela waasiikhibwa mu 
lukoosi lweewe, mu ŋani yeewe iye kamaani. 
19Ne bona iwe s'ulikho ni ŋani ta, bona kumulaambo kwoowo kwatuumibwa 
ibulafu busa kubolela iyo. Kumulaambo kwoowo kuliiyo bakusambakilila busa, 
nga babasambakilila kamasibaayi ke kuusaala. Ufwaana busa nga mutweela 
khuubo babeeribwila mu busoolo, lwanyuma kimilaambo kyaabwe 
kyatuumibwa mu lilowo lileeyi naabi aasi lye mu lwaanda. 
20Iwe singene usiikhibwile atweela ni bayiinga babaandi ta, lwekhuuba iwe 
wamweene woonakisa linaambo lyoowo, wakhoonyaka babaandu boowo. 
Lisaaye lye babaandu bamoyaani nga iwe, sibanyala baalishebulila na khafwiiti 
khoosi ta. 
21Ari ni mwirekekhe khuukhoonyaka babaana b'omuundu ufwaana aryo! Lekha 
bahele lwe bubwoonaki bwa paapa waabwe. Nga shaakhuba shiryo ta, banyala 
benyukha, baatsya beliilisa shiibala, beyombekhela biriimba buli aandu oosi mu 
shibala. 

Wele akhaahese Babulooni 

22Umukasya Umunyali wa byoosi aloma ari, “Ise samweene kane ninyukhe 
intsye nibwakale Babulooni. Mbaawo n'umuundu na mutweela isi kane 
indekhewo nga mulamu ta, mbaawo uuliramawo nga mulamu, abe yakhaba 
babaana beene, khukhwiisawo lisaaye ta.” Shino Umukasya umweene niye 
ushiloma. 
23“Indyo ikhekyelise Babulooni khuuba bumenyo bwe kiminywiinywi tsikhiikhi, 
nga mwayitsulamo kameetsi, luundi mutsowemo kamakhalaamba. Ikheeye 
Babulooni nga inaambisa tsintseyo tse khubahesa boosi. Ise samweene 
Umukasya uwe Kamahe, Umunyali wa Byoosi, niye ubikanikhile!” 

Wele akhaahese ba Asiriya 

24 Umukasya uwe Kamahe, Umunyali wa byoosi, weetsubile na khwitsuba nga 
aloma ari, “Byeesi ise narekekha byoosi, bitsya khwoolelela nga ni narekekha. 
Nga ni naŋoonaŋoona, byoosi bitsya khurama biryo. 
25Intsya khuminiaangulaka ba Asiriya nga bashiili mu shibala sha Isiraeli. Intsya 
khubakhaandakilila nga bali khu njiinji tsase. Musaambo iyo, indekhuule 

babaandu baase babe balekhuule nga sibashiili baakulwa luundi ta, balekhe 
khukhwiilayo luundi khuumeema biisutwa bisiro ta. 
26Yino niyo iŋoonaŋoona yase isi ikholile isi shiibala shoosi; ni musaambo yino 
niyo isi ndi khuutsya khutsaanuusila kumukhono khu manaambo koosi. 
27Lwekhuuba Umukasya uwe Kamahe, Umunyali wa Byoosi, umweene niye 
ubiŋoonaŋoonile; naanu unyala waabishuusamwo? Nga weenyusile 
kumukhono kweewe mu ngaaki, naanu unyala waamukhaangabisa?” 

Wele akhaahese ba Firisitiya 

28 Buno nibwo buurume bubweetsa khukhwaama isi Umukasya, mu mwiiko 
kweesi umuyiinga Ahazi aafwiilakho: 
29Inywe ba Firisitiya mweesi, mukhekhoya nga mwambaasa muri imiimbo 
iyabakhupa yaamenyukha ta. Lwekhuuba indemu iye buutsiba ndweela nga 
yaafwiile iryo, ikiindi itsya khusaalikha, ni khukhwaama mu maki kaayo 
mukhaamemo indafu ikifuurisakho niyo khuutindiima ni butsiba. 
30Ise samweene ikhaayilise abo babaali bataambi mu baandu baase, ni 
babaakhenyala ta, bakhaakone buulayi mu lukoosi. Ne inywe, ikhaabatamuuse 
imbamalewo nga inaambisa intsala namaani, naluundi ikhaakhoonyake na buli 
mutweela yeesi ukhaaramewo nga mulamu. 
31Nimwantsuwe naabi, inywe bilibwa! Toloola luukali, iwe shiriimba! 
Tyemuukha lwe khuurya khuukali, inywe ba Firisitiya mweesi! Lwekhuuba iliyo 
liiye lye kamaani liliili khukhwaamila kwe ngaaki, lifwaana nga lisuusi. Buli 
muselikhale yeesi uwaamayo, eetsa ni kamaani nga ali mwirekefu, mbaamwo 
umuri ta. 
32Ari shiina shisheene sheesi khunyala khukhwiilamwo isi baarume be 
linaambo lilyaama aleeyi ilyo? Baboolele muri, “Umukasya wombakhile 
Sayuuni; ni kamatikiiyi ke shiriimba shino, niko kakaatsya khuba bubwilukhilo 
isi babaandu beewe babaamiinilisibwa.” 

Isaaya 15 

Umukasya akhaahese Mowaabu 

1 Buno nibwo buurume bubuwaamba khu Mowaabu: biriimba Ari ni Kiri 
byoonakisibwa mu bwiile bwe shiilo. Byoombi biriimba bya Mowaabu. 
Mowaabu shaaweelewo. 
2Babaandu boosi be mu Diboni baaniinile mu lisaayilo lyaabwe ni biifwo 
byaabwe bibiindi bye khukhwisaaya khuutsya khulila. Batsya khulila khu lwa 
Nebo ni Medeba. Baryo baabekaka litsuune khu mirwe kyaabwe kyooma busa, 
naluundi babeka bunwaanwa bwaabwe lwe kumutaambo kumukali. 
3Babaandu be mu nguudo bebowa tsisawu tse bukoongwe. Mu buli muungo na 
buli aandu oosi mu bifwo mweesi babuusanila, iliyo luwuungu lwe kimibala. 

4Babaandu be Heshiboni ni Eleyale baantsuwa, ni kamakono ke luwuungu 
lwaabwe kawulilikha ni mu biifwo bye aleeyi bya Yahazi. Baselikhale ba 
Mowaabu boosi balila nga baariire luukali. Boosi kamaani kaabaweeleelemo 
ilala. 
5Kumwoyo kwase kulikho kulila lwa Mowaabu. Babaandu baayo boosi balikho 
batitukhila i Zowari ni Egulasi-Shelishiya. Batsya baaniina khu luguudo lwa 
Luhisi nga baantsuwa. Luwuungu lwe khukhwaantsuwa khwaabwe 
luwulilikhila ni khu luguudo luluutsya i Horonayimu. 
6Abe yakhaba ni kameetsi ke Nimurimu koomeleele! Ni bunyaasi bwoosi 
bwaniaalile. Biilime byoosi byaweelewo, ari mbaayo shishiindu shoosi 
shishirura khukhwaama mwiloba shishiiliyo shiilamu ta. 
7Babaandu babuusaka bibiindu byoosi byeesi bali nabyo, nga batitukha baatsya 
baambukha Liitila lya Wiloosi. 
8Luwuungu lwe kumutaambo lutsya luwulilikhila mu shibala sha Mowaabu 
shoosi, khukhwaamila i Egulayimu khuutsya khwoola i Beeri-Elimu. 
9Luluutsi lwe kameetsi ke Diboni lwaayitsulamo kamafuki, ate nga biikali bishiili 
inyuma. Tsitalanyi tsitsya khuyiima babaandu ba Mowaabu babaaliba nga 
bashiili baalamu; abo babaaliba nga baatitukha, ni naabo babaaliramayo. 

Isaaya 16 

Imbuka iya Mowaabu iye kumutaambo 

1Ni murumanise kamasheese kamaana, nga biwaanwa isi umuwuli we shiibala, 
khukhwaama i Sela, khuubirira khu mukhoosi kwe kumubiimbi, khuutsya 
khwoola khu lukiingi Sayuuni. 
2Nga n'ubona binywiinywi byeesi bawoonile khukhwaama mu biswi byabyo, ni 
bakhasi be mu Mowaabu nabo bafwaanile baryo khu ndulo khwe luluutsi 
Arinoni. 
3Babeene bano baalilila babaandu ba Yuda nga baloma bari, “Ni mukhuyeete 
mube be shiisa isi khuli, nga mukhukhiinga isi baasiku beefwe. Ni 
mukhubiimbekho mube nga shishiniini isi kumuumu kwe kumuusi 
kukwibaanduule. Ni mubise babaandu baamuli, mukhalyamo luwomelo 
babaandu babaatitukhile baawona ta. 
4Ni mulekhe baamuli be mu Mowaabu bamenye akari musiinywe. Inywe ni 
mube bubwilukhilo bwaabwe isi baasiku babaali khukhwiitsa khuubahesa, 
khukhwoolesa niikane bawewo.” Baryo baasiku babaabamiinilisa bakhoole khu 
ntsakamo yaabwe, ni khuuhela khweesi babahesa ukhwo khukhaawewo, 
n'umusiku ubamiinikhilisa uyo akhaakoraanewo. 
5Nio lwanyuma Wele ekhase mutweela khu betsukhulu ba Dawudi khu 
shitsoloŋo sheewe, awule nga umuyiinga. Umweene yuno akhaawule babaandu 

beewe, nga ali ni bubwilama ni bwaŋali. Niye akhaakholatsake bye bwaŋali 
naluundi nga mwirekefu ilala khuukhola bye bukwalaafu. 
6Babaandu be mu Yuda baaloma bari, “Khwaamala khaale khuuwulila khu 
khwiyiingayiinga khwa Mowaabu, khukhwiiniinisa khwaabwe, ni shiikili 
atweela ni bunywaanywa. Ne khukhwiyiingayiinga khuno sikhulimwo na 
khafwiiti ta.” 
7Nashiryo babaandu ba Mowaabu batsya khwantsuwa. Boosi batsya khulilila 
atweela lwe linaambo lyaabwe. Batsya khulila lwe bukeeki bwa resini 
khukhwaama i Kirihareseti. Shikhaabe shiryo lwekhuuba bukhaabe nga 
bwaweeleelewo ilala. 
8Tsinimilo tse mu Heshiboni baatsilekhile awo busa, ni kimikuunda kikiili i 
Sibuma baakyantsukhile. Baawuli be kamanaambo baafuniaakakile tsisakya 
tsamwo tsoosi, abe tsitsabalaaha tsaatsya tsoola mu shiriimba she Yazeri, ni 
tsitsiindi khuukhwoola iyo mu mubiimbi. Ni tsisakya tsitsiindi tsabalaaha 
tsaatsya khukhwoola i bukwanyaanga, ni khuukhalisa kuyaantsa. 
9Nashiryo ari indikhuulilila Yazeri nga nindilila kimikuunda kya Sibuma. 
Kamasika kaase keroora lwa Heshiboni ni Eleyale. Mbaawo luundi liyoombo lye 
kumwikhoyo kwe kamatuunda ke bubwiile bwe bukhafu atweela ni likyesa ta. 
10Kumwikhoyo ni sangaalo iye likyesa byaaweeleelewo ilala. Sikhaabewo luundi 
khukhwiimba kimyeenya mu mikuunda ta, silibawo luundi liyoombo lye 
kumwikhoyo ta, namwe khuusuura khwe viini mu masuuriro ta. Ari Wele 
waabasilisiile ilala boosi. 
11Khuulila khwe mu mwoyo kwase lwa Mowaabu khwafwaanile kumweenya 
kwe kumutaambo khu lituungu. Netsuule ingunyi khu lwa Kirihareseti. 
12Babaandu be mu Mowaabu beluwisa busa ni batsya khukhwisaaya bawele 
babaandi khu ngoongo, ate nga singene shibayeete ta. Bakhaatsye balilile mu 
byeeso bye khukhwisaaya ibyo, ne sikhaabewo na mutweela ukhaabayeete ta. 
13Buno nibwo buurume bweesi Umukasya aamala khaale khuuwa, 
bubuuwaamba khu Mowaabu 
14Ne ari ndi Umukasya aloma ari, “Mu mbuka iye kimiiko kitaru, nga ubala 
shiifukhu khu shifukhu nga umuraambi we kumukheemba, shiriifwa sha 
Mowaabu shitsya khuwawo. Abe yakhaba nga mulimwo babaandu baakali 
naabi, abo babaakhaaramewo nga baalamu, bakhaabe bakyeekhe bari luundi 
nga batoro busa.” 

Isaaya 17 

Umukasya atsya khuwa Siriya ni Isiraeli shitaambiso 

1 Buurume bubuwaamba khu Damasiko buloma buri; “Bona ari shiriimba sha 
Damasiko shitsya khuwawo! Shikhoonakisibwe shikyele busa kamawuumbu. 

2Biriimba bya Aroeri bikhaarame busa nga mbaamo umuundu yeesi ta. 
Bibyaayo bikhaayile mu nguudo tsabyo, lwanyuma bikone aasi nga mbaawo 
shishiindu shoosi shishibitaambisa ta. Sikhaabewo umuundu yeesi 
ukhaabisame bitsye ta. 
3Biriimba bya Isiraeli bibiilikho tsiimako nabyo bikhoonakisibwe biwewo, ni 
buyiinga bwa Damasiko nabwo bukhaakame. Bibiiramawo bye mu Asiriya 
bikhaalekhaane ni shiiriifwa she babaandu ba Isiraeli.” Isho Umukasya 
umweene niye ushiloma aryo. 
4“Shiifukhu isho nga sheetsile khwoola, shiiriifwa sha Yakobo 
shikhaaweetsekhelele, ni kumunero kwe kumubili kweewe kukhaawewo. 
5Shiibala shoosi shikhaafwaane busa nga kumukuunda kwe ŋaano kweesi 
bamalile khuukyesamwo iŋaano baamalilamwo ilala. Shikhaaramewo busa, 
shifwaane nga kimikuunda kye mu Litila lya Refayimu, kikiramilemo tsisaambu 
busa. 
6Ne bakyeekhe bari bakhaaramewo, bafwaane nga kuusaala ku olivu kweesi 
bamalile khuubutakho kamatuunda kaakhwo, ne khwaaramakho kamatuunda 
kabili namwe kataru khu sakya tse murwe ibweene. Namwe kataru oba kane 
nga kabonekhakila mu soonda tse kuusaala tsitsikhali ndweela ta.” Bino byoosi 
Umukasya Wele wa Isiraeli niye ubikanikha. 
7Khu shifukhu isho, babaandu balishuukha bakoboleyo isi Umubuumbi waabwe, 
bashuuse tsimoni tsaabwe batsiwunguuse khu Mukhosefu wa Isiraeli. 
8Sibakheeleyo luundi khukhwisaayila khu byeeso bye bifwaani, byeesi baakhola 
ni kamakhono kaabwe ta. Sibakhenamile luundi ba wele Ashera, namwe 
khukhwiinama isi bibyeeso bye bubaane byeesi babeene baakholela ta. 
9Shifukhu isho nga sheetsile khwoola, biriimba byaabwe bye kamaani 
bikhaafwaane busa nga biifwo byeesi babaandu batitukhilemwo, baalekha awo 
busa, bifwaane nga shiibala she ba Hivi ni ba Amori ni shalekhebwa awo busa, 
khu mbuka isi ba Isiraeli boolela. Biifwo byaabwe ibyo bikhaalekhebwe awo nga 
biŋaara busa. 
10Baandu ba Isiraeli, shino shiba shiryo lwekhuuba inywe mwaarure khu Wele 
unyala waabawonesa inywe. Inywe mweebiliile Lulwaanda lwe bubwilukhilo 
bweenywe. Nashiryo abe mwaakhalibyaala biilime bibiifuura buulayi, ni biilime 
byeesi mufuna khukhwaama ibulafu, 
11abe biilime ibyo byaakhaalitsowela khu shifukhu khweene khweesi 
mubibyaalila, abe byaakhalirusa biimuli khu shiifukhu khweene nga 
mubibyaalile kumutikhinyi, simulibutakho abe yakhaba ni lituunda na litweela 
ta. Likyesa ilyo likhaabe busa ingunyi ni butsiina bubukhawona ta. 

Kamanaambo ke buusiku bakafuura mu busoolo 

12E e e! Kamaye ke kamanaambo kawoolela nga khuuwoolela khwe kuyaantsa. 
Wulila, khuuwoolela khwe kamaye ke kamaani khufwaana nga khukhwiilyebula 
khwe kameetsi khwe kamaani! 
13Ne abe kamanaambo ako kakheetsa kawoolela naabi karyo, nga n'ubona 
khukhwiilyebula khwe kameetsi khu ndulo khwe nyaantsa, Wele atsya 
khubakhookhela abasilise, ni nabo batitukhe bakoraanewo. Baryo bakhaatsye 
ni luufurerere, nga n'ubona likhuutsi ni litamuusibwa ni mbewo, bakhafwaane 
nga shishafuusi she mbewo mu khuungu ingali. 
14Khu mbuka iye angoloobe, ibawo khuurya khuukali, ne isi kumutikhinyi 
kutsya khwoolela, nga bafwiile baweelewo! Kuno kuli kumukabo kwaabo 
babeetsa khuukhunuula ifwe; niyo intsakamo iyaakhila isi abo babeetsa 
khuukhuhesa ifwe. 

Isaaya 18 

Wele atsya khuwa Esiyopiya shiitaambiso 

1 Nga kumutaambo kwanyoolile shiibala sha Esiyopiya, nga nisho shiibala 
shisheetsulamwo bikuuku biikali khu ntsitsi tse kameetsi ke Misiri. 
2Shiibala isho shirumana baarume baasho nga baatsiila khu maato keesi 
baakhola khukhwaama mu makhalaamba khu luutsi Nayilo. Ari nimutsye, inywe 
baarume babaakhekayaasa ta! Mutsye muyile buurume isi babaandu babaali 
baleeyi, be shihaafu she kumubili shiiholu, luundi nga nibo bali babaandu beesi 
baakali barya naabi, lwekhuuba nga bebwakalile shisiintsa bashihesela ilala. 
Babeene abo shiibala shaabwe shayawukhanisibwamo ni tsintsitsi tse kameetsi. 
3Inywe babaandu mweesi babaamenya khu shibala, luundi inywe mweesi 
babaashiikhalakho, ise niimba nga nenyusile ibendela yase iye busoolo khu 
lukiingi khu ngaaki, mulola buulayi! Niimba nga naafuurire ikhoombi, 
murekeeresa buulayi! 
4Lwekhuuba Umukasya sheesi ambooleele ise nisho shino; “Kane indoleleele 
buulayi bubweene nga naasilile busa, nga nemikhile mu shifwo shase mweesi 
imenya; ifwaane busa nga bukhafu bubwinyukha khu shifukhu she kumuumu 
kumukali. Namwe ifwaane busa nga namufweeli uwe liime mu bukhafu bwe 
likyesa. 
5Nga likyesa lishiili khukhwoola ta, nga biimuli byaakwiile, ni kimisabibu nga 
kyaarakikhile khuuroba, Umukasya atsya khukhalaka tsisakya tsitsiruruna nga 
araambisa makaasi ukhala. Akhaafuniaakakekho tsisakya tsitsabalaaha tsoosi 
atsituume aasi. 
6Kiryo kimilaambo kye baselikhale baabwe kikhaasalanile busa iyo mwirome, 
nio kiminywiinywi namuturu kye mu njiinji, ni tsisolo tse mwirome 
biikhoyelekho. Kinamuturu kikhaalye kimilaambo mu biseela bye bukhafu, ni 
tsisolo tse mwirome natso tsikhoyelekho mu biseela bye bunyifu.” 

7Khu shifukhu isho, biwaanwa bikhaareerebwe isi Umukasya uwe Kamahe, 
Umunyali wa byoosi, khukhwaama isi babaandu baaleeyi abo, luundi be 
shikhoba shiwolu, luundi nga nibo babaandu beesi baakali barya naabi, 
lwekhuuba buli isi bebwakala, bahesela ilala. Babeene abo nibo be shiibala 
shishawukhanisibwamwo ni tsintsitsi tse kameetsi. Nibo babaakhaareere 
biwaanwa khu lukiingi Sayuuni, khweesi Umukasya uwe Kamahe, Umunyali wa 
byoosi, amenya. 

Isaaya 19 

Wele atsya khuwa Misiri shiitambiso 

1 Buno nibwo buurume bubweetsa nga buwaamba khu Misiri. Bona! Umukasya 
ali khukhwiitsa i Misiri, nga eetsila khu namufweeli nga s'ekayaasaka ta. 
Bifwaani bye Misiri byoosi bitsya khunikina lwe khukhwiitsa khweewe. Ni 
kimyoyo kye babaandu be Misiri boosi, kitsya khuryaryamukha lwe buuri 
buukali. 
2“Indi khuutsya khusuluusa ba Misiri bashuukhanekho bonyene na bonyene 
basoolane, uwe buulebe mutweela ashuukhe khu we buulebe washeewe 
basoolane, umwesanwa mutweela ashuukhe khu mwesanwa weewe nabo 
basoolane, shiriimba shitweela shishuukhe khu shiriimba shishiindi, ni buyiinga 
butweela bushuukhe khu buundi. 
3Indi khuutsya khufusaasa kimyoyo kye babaandu be Misiri kiweelemo ilala 
kamaani, ni tsiŋoonaŋoona tsaabwe tsifwe. Baryo bakhaatsye belootsele 
bifwaani byaabwe nga bakana khuufuna kamakhula, lwanyuma baamewo 
batsye khukhwireebakho isi baalyuuli baabwe, ni bamayuuya, ni isi balakusi 
babaakholakana ni kimisimu kye baafu. 
4Indi khuutsya khuwaanayo Misiri isi umuwuli umurafu naabi, uutsya 
khubakholisaka shiisa, babonabone. Umuyiinga ukhalimwo shiisa ta, niye 
uutsya khubawula.” Bino byoosi Umukasya uwe Kamahe, Umunyali wa Byoosi 
niye ubiloma. 
5Kameetsi ke mu luutsi Nayilo, katsya khwoomelela, kalekhe khukhwitsula 
luundi ta, ni aasi isi katimila abonekhe nga oomile busa. 
6Kimifureki kye kameetsi kitsya khwooma busa, ni tsintsitsi tsitsitsukha mu 
luutsi Nayilo mu Misiri, natso tsitsya khwoomelela tsiweelewo ilala, nio 
kamakhalaamba ni tsikholo tsitsiili khuubola, byoole khuuwunya. 
7Ni bisaala, atweela ni biilime byoosi bibitsowela khu ndulo khwe luluutsi 
Nayilo luno, bikhoome ilekhe khubawo ni shishiindu shoosi ta. 
8Baryo baalobi be tsinyeeni bakhewunamile busa, nga sibali ni sheesi bakhola 
ta. Abo boosi babaraambisa kimilobo mu Nayilo, bakhaantsuwe busa, ni naabo 
babaatuuma butiimba bwaabwe mu meetsi kano, bakhaasamilile busa. 

9Ni naabo babaakhola biikwaaro bibireremukha, sibakhaabe ni 
bibiraambisibwa ta, ni babaanaba tsingubo khukhwaama mu faamba, 
bakhaalendaalile awo busa. 
10Abo boosi babaali tsintseko tse shiibala shaabwe, lwekhuuba bali baraambi, 
bakhetsule kumutaambo, ni naabo babaraamba khuufuna kumukheemba, 
bakhaabe ni ngunyi yonyene. 
11Nga baaraangilisi be shiriimba Zowaani bali baasilu naabi! Baawi be 
kamakyesi bawa Faraawo kamakhula kakaali ke buusilu. Kane nibo beyiinge 
baryeena nga baloma bari, “Ifwe khuli baakyesi naabi, ni luruungo lweefwe 
lutsya khukhwoola khu bakuuka be kamakhula bataayi ni bayiinga?” 
12Iwe Faraawo, ari baawi boowo be kamakhula bali waheena? Lekha nibo 
bakhuboolele iwe tsiŋoonaŋoona tseesi Umukasya uwe Kamahe, Umunyali wa 
Byoosi akholeele Misiri. 
13Baaraangilisi ba Zowaani bekyelile baasilu busa, ni baawuli ba Menfisi nabo 
bawombesibwile. Abo babaali baaraangilisi ba buli linaambo, baborosile Misiri. 
14Umukasya waamoyaanisile bibyambaaso bye babaandu, ni kamakyesi keesi 
bawa koosi kali ke buusilu. Baryo baakilile shiibala sha Misiri shilikho 
shitaalataala busa nga n'ubona umumeesi uuli khushuukhaanila mu malusi 
keewe. 
15Ari mbaawo shishiindu shoosi sheesi Misiri anyala khuukhola ta. Babaandu 
boosi baawetsekheleele busa, abo babaali baaraangilisi ni naabo beesi 
baraangilila; abo babaali be shiriifwa ni naabo babaali be aasi; mbaawo na 
mutweela unyala khuuyeeta ta. 

Misiri esaaya Umukasya 

16Shifukhu isho nga sheetsile khwoola, babaandu ba Misiri bakhaafwaane busa 
nga bakhasi. Bakhaaryaryamukhe ni buuri nga baaboone kumukhono 
kw'Omukasya, uwe Kamahe, Umunyali wa Byoosi, kwenyusibwile mu ngaaki 
khuubatengaasa. 
17Babaandu ba Misiri bakhaarye naabi nga baawuliilekho busa lisiina Yuda. Buli 
muundu yeesi isi bakhaakanikhilekho lisiina ilyo, akhaarye naabi lweesho 
sheesi Umukasya uwe Kamahe, Umunyali wa Byoosi, atsya khuubakhola. 
18Khu shifukhu isho, biraano khu biiriimba bye Misiri bikhaakanikhe luulimi lwe 
mu Kanaani, lu Heburaniya, naluundi nga betsuba, bakhetsube khuuloondelela 
Umukasya uwe Kamahe, Umunyali wa Byoosi. Shitweela khu biriimba bino, 
bakhaashilaange bari, “Shiriimba she Nyaanga.” 
19Shifukhu isho nga sheetsile khwoola, ikhaabewo shisheeso sh'Omukasya akari 
mu shibala she Misiri mubweene, naluundi boombekhewo shisiindi khu 
lwaakha lwasho, khuushebulililakho Umukasya. 
20Isho shikhaabe nga khaabonelo ni she khukhwookesanisa shiri Umukasya 
uwe Kamahe, Umunyali wa Byoosi, esaayibwa mu Misiri. Baryo babaandu nga 

beetsile khwilootsa isi Umukasya lwaabo babaabamiinikhilisa, Umukasya 
akhaarumane umuwonesi ukheetse khuubayeeta nibo. 
21Musaambo iyo Umukasya akheruumbule, emanyise umweene isi ba Misiri. 
Khu mbuka nyene iyo, ba Misiri beene bakhaamanye Umukasya buulayi, beetse 
bawaaneyo tsisaayilo ni biwaanwa isi ali. Ni abweene, bakhaakhole bibitsubo isi 
Umukasya luundi babyoolelese. 
22Umukasya akhaawe ba Misiri shiitaambiso, ne lwanyuma akyelewo eetse 
abawonese. Lwekhuuba bakhaashuukhe bakobole isi Umukasya, ni naye 
akhaawuliilise khukhwiilootsa khwaabwe abeelilemwo. 
23Khu shifukhu isho, ikhaabewo kumukhoosi kumubalaayi kukuutubaasa Misiri 
ni Asiriya. Baryo ba Asiriya bakyeende beetse i Misiri, ni ba Misiri nabo banyale 
khuukyeenda khuutsya i Asiriya, nga mbaawo shishibakhingilila ta. Boosi 
banyale khukhwiisaayila Wele atweela. 
24Khu mbuka iyo, Isiraeli naye akhaabe mutweela khu manaambo ako Misiri ni 
Asiriya. Shino shikhaabe she tsikhabi naabi isi shiibala shoosi. 
25Nio Umukasya uwe Kamahe, Umunyali wa Byoosi abawe tsikhabi nga aloma 
ari, “Baandu baase ba Misiri, ni mube ni tsikhabi, atweela ni shiibala sha Asiriya, 
sheesi nekholela ni kamakhono kaase. Ni nanywe ba Isiraeli, babaandu baase 
beesi ise neroborera.” 

Isaaya 20 

Khaabonelo kh'Omuŋoosi ukyeenda bukhuna 

1Mu mwiiko kweesi Umuyiinga Sarigoni uwa Asiriya aarumanila umukhulu we 
kamahe keewe khuutsya khuwaamba shiiriimba sha Ashidodi, 
2Umukasya waalomela Isaaya, umusooleli wa Amozi ari, “Yifuula isaawu iye 
makoongwe abe isi wakwaara, wiiyabulemo biilaalo bibiili mu bikyele byoowo.” 
Isaaya waakhola nga ni baamulomela, waatsya nga akyeenda bukhuna, nga s'ali 
ni biilaalo mu bikyele byeewe ta. 
3Lwanyuma Umukasya waaloma ari, “Umuŋoosi wase Isaaya abeele nga 
akyeenda bukhuna, naluundi nga akhaandaka aasi busa, khuumala kimiiko 
kitaru kimibuufu. Khano khali khaabonelo, shili she khuubonelakho she biikosi 
biikali bibikheetse khu Misiri ni Esiyopiya. 
4Aryo umuyiinga wa Asiriya akhebwakale Misiri ni Esiyopiya, abayile nga bali 
baabowe. Akhaabawaambake, abayile nga bali bukhuna luundi nga 
bakhaandaka aasi busa, babaana baafwiiti ni baakhulu beene, nga kameekhalilo 
kaabwe kaabonekhile ibulafu, khukhwookesanisa khuuswaala khwa Misiri. 
5Lwanyuma abo abe babeyikina Esiyopiya, ni naabo abe babebuyila khu lwa 
Misiri, bakhaayungukhane busa luundi baswaale. 

6Nga imbuka iyo yeetsile khwoola, babaandu babaamenya khu ndulo khwe 
kuyaantsa bakhaalome bari, ‘Isi shino shikholikhiile khuubo, abe isi khwiyikina, 
luundi khwaatitukhilayo lwe buyeeti bwe khuuwonesebwa khukhwaama isi 
umuyiinga wa Asiriya, ari khunatitukha khuwonele waheena?’” 

Isaaya 21 

Khuukwa khwa Babulooni 

1Buno nibwo buurume bubweetsa bubuwaamba khu Babulooni, nga nikwo 
kumubiimbi kukuuli aambi ni nyaantsa imboofu: Buukosi bulikho bwiitsa 
buyilila busa khukhwaama mu mubiimbi, buli busa nga shishafuusi 
khukhwaama mu Negevu. 
2Iliwo khuubonekhelwa khweesi ise ndi khuubona nga khuuriisa naabi: Uyo 
ulyamwo luwomelo nga alyamwo luwomelo, ni nooyo uhesa nga ali khuuhesa. 
Ari yinyukha mwiloosele, inywe babaandu ba Elamu, ni ba Medi. Tsya 
mwiibwakale luundi mwibotokhelele. Umukasya weetsubile ari atsya 
khwaakamisa khutaambisibwa khweesi babaandu ba Babulooni baareera. 
3Inda yase ilikho yintsiina, luundi ilikho yookhelela busa mukari. Butsiina 
bwangwiilekho, bwafwaanile busa nga biisa bibiilya umukhasi utsya khusaala. 
Ise ndi khuuweetsekhelela busa kamaani, shaakila naalekha khuwulila ta; 
naariire luukali naabi ni khuubona naalekha khubona ta. 
4Kumurwe kwase kulikho kwibotokhelela busa, ni kumwoyo munda mwase 
kulikho kundyeemuukha busa. Ise naba nga naliindiliile indi angoloobe oola 
liina, ne ari bona andereere khuurya khwonyene. 
5Bona balikho baŋoonaŋoona imeetsa lwe kamayiiya. Balikho basalanisa bikutu 
bari babaandu bekhalekho. Balikho balya luundi banywa. Ari inywe 
baaraangilisi, yinyukha khaangu naabi! Ni mubukule tsingabo tseenywe, 
mwiŋooneŋoone lwe buusoolo. 
6Lwekhuuba Umukasya anomela ise ari, “N'ure umuliindi khu litikiiyi lye 
shiriimba. Lwanyuma umweene uyo akuukuule byeesi aboone. 
7Niye nikane abone kamakaali ke tsiŋwaaŋwa, ni babaakakyeendelakho, ni 
babaakyeendela khu sikilya ni tsiŋamila, niye narekereese buulayi luundi 
emenielesile ilala.” 
8Lwanyuma umuliindi uyo akuukulile angaaki ari, “O Umukasya, ise buli 
shiifukhu naayimikha mu shifwo mweesi niitseetelamwo. Buli shiilo, inama nga 
nemikhile mu shifwo shase.” 
9 Lubaluba, indyo naabona babaakyeendela khu ŋwaaŋwa nga beetsa babili 
babili. Lwanyuma ndi umuliindi tsana waaloma ari, “Babulooni shaakwiile, ilala 
shakwiile! Biifwaani bye ba wele baamwo byoosi baabikhupakiile aasi, 
baabiminiaangulakile.” 

10Lwanyuma ise naaloma ndi, “Inywe babaandu baase, babaamiinikhakiile aasi 
khwiloba isi bawuulila iŋaano. Ise naababooleele byoosi byeesi Umukasya uwe 
Kamahe, Umunyali wa Byoosi, uuli Wele wa Isiraeli, ambooleele khuukuukuula.” 

Buurume isi Duma 

11Buno nibwo buurume bubweetsa isi indi nga buwaamba khu Duma: Nga iliwo 
umuundu mutweela khukhwaama i Seyiri uwakuukuula ari, “Iwe umuliindi, 
shiilo sharamileyo shishoola shiryeena khukhwoola kumutikhinyi? Umuliindi, 
shiilo shinawakho liina?” 
12Nase nga umuliindi nelamwo ndi, “Kumutikhinyi kuli aambi khukhwoola, ne 
nga kwaweelekho, shiilo kane shikobole. Iwe siinga nga ukana khureeba luundi, 
yiitsa ureebe luundi, lwanyuma ndi wiitse ureebe luundi.” 

Buurume isi Arabiya 

13Buno nibwo buurume bubweetsa nga buwaamba khu Buwarabu: Inywe 
kumukhweende kwe babaandu be Dedani, ni mwibise mu mubiimbi kwa 
Buwarabu. 
14Ni mureere kameetsi mukawe abo babaali bulesa; inywe babaamenya mu 
Tema, ni mureere biilyo muwe babaandu baamuli. 
15Balikho batitukha lwe lurima, lurima lweesi bamalile khaale khusowolayo, 
batitukha khukhwaama isi buyiingo bweesi bamalile khaale khuufuumba nga 
batsya khulasa, ni khukhwaama isi busoolo bubuyiindiile luukali. 
16Kila Umukasya anomela ise ari, “Mu mwiiko mutweela kwonyene, nga utsya 
ubala shifukhu khu shifukhu, nga umuraambi we kumukheemba, shiriifwa sha 
Kedari shitsya khwakama. 
17Batsya khuramakho bakyeekhe bari khu basoolani baabwe babalasa buyiingo 
nga baalamu. Ise Umukasya Wele wa Isiraeli umweene, niye ushikanikhile.” 

Isaaya 22 

Buurume bubuwaamba khu Yerusalemu 

1Buno nibwo buurume bubuwaamba khu Litila lye Khuubonekhelwa: Shiina ari 
sheesi muli khuukhola? Mumanyisa shiina ni muba nga mulikho mutima 
muniina khu ngaaki khu bisuli khwe tsiintsu? 
2Imbona shiriimba shoosi shili mu luwuungu lwe kamaani, nga mulimwo 
khuyenguukhana khuukali, ni khukhwilikuusa. Kimilaambo kye baafu 
kikisalaniilemwo kino, sikili bari babaandu bano beeribwa ni lurima, namwe 
bari beeribwila mu busoolo ta. 
3Baaraangilisi beenywe boosi baatitukhile. Boosi bawaambibwile akhali 
khukhwiisoolanakho ta. Ni nanywe babaandu, abe yakhaba nga mwakhakakho 
muri mutitukha, ne babaatimisa babaanyoola babawaambaka. 

4Isho nisho shishakila naaloma ndi, nimuundureyo, nimundekhe imbe mu 
ngunyi yase. Nimundekhe indilile babaandu baase babaali khuuhela. 
5Lwekhuuba Umukasya uwe Kamahe, Umunyali wa Byoosi, waakhalilewo 
shiifukhu she khuyengukhana, ni khuusambakana ni khuyumbaala mu Litila lye 
Khuubonekhelwa! Bona kamatikiiyi koosi baakakhupakile baakamaliile aasi, ni 
khukhwaantsuwa khuukali khuli khuwulilikhanila mu njiinji. 
6Babaandu be mu shibala sha Elamu bali baalasi be buyiingo, atweela ni 
kamakaali kaabwe ni babaakakyeendelakho. Ni basaani be mu Kiri baawaambile 
tsingabo tsaabwe. 
7Kamatila keenywe kakaafuura buulayi keetsuulemwo kamakaali, ni basaani 
babaakyeendela khu ŋwaaŋwa beemikhakile khu bilibwa. 
8Bye khukhwiiliinda khwa Yuda babyoonakisiile ilala. Khu mbuka iyo, muba nga 
mutimaka khuutsya mu mabiikhilo keenywe ke bye busoolo. 
9Muryo mwabona tsinuma mu matikiiyi ke mu shiriimba sha Dawudi nga tsili 
tsingali. Mwaareera kameetsi nga mukaamisa mu litibo liliili lubeka lwe mwaalo. 
10Muryo mwaabala buukali bwe tsiintsu tsitsiili mu Yerusalemu, lwanyuma 
mwatsisambulaka muri mufunekho kamabaale ke khukhwombekhela 
kamatikiiyi ke shiriimba keesi baafuniaakaka. 
11Akari e kamatikiiyi kabili mwombekha kamalowo ke khubuusilamwo 
kameetsi, khukhwaama mu litibo liikhale. Ne shonyene ndi simwereebakho 
khuufuna buyeeti khukhwaama isi uyo uwashikhola ta. Inywe simwenaanayo isi 
uyo uwashiŋoonaŋoona khukhwaama makiboole ta. 
12Khu mbuka iyo, Umukasya nga niye Umukasya uwe Kamahe Umunyali wa 
Byoosi, aabakuukuula ari mwantsuwe luundi mukhupe luwuungu. Abakuukuula 
ari mwibekekho litsuune lyeenywe, naluundi mukwaare tsisawu tsa 
makoongwe nga mwokesanisa kumutaambo. 
13Ne ari bona inywe muli busa mumwikhoyo ni khuushina; mukhoonya 
tsiikhaafu ni kamasheese. Bona mulikho mulya tsinyama luundi munywa iviini. 
Mulikho mwilomela busa, “Khakhulye luundi khunywe, lwekhuuba 
kumukaamba khukhaafwe.” 
14Umukasya uwe Kamahe, Umunyali wa Byoosi, waashilomakho nga ise 
imbulila, nga aloma ari: “Simukheyakhilwe shishoonako shino nakhafwiiti 
khoosi ta, khukhwoolesa ni mukhaafwe.” Shino Umukasya Umunyali wa Byoosi 
umweene niye uwashikanikha. 

Khureewula isi Shebuna 

15Umukasya, nga niye Umukasya uwe Kamahe, Umunyali wa Byoosi, waanomela 
ise khukhwinyukha intsye nga mbila buurume buno isi Shebuna, umuloleleli we 
lubili, nga imuboolela ndi, 

16“Shiina shisheene sheesi iwe uli khuukhola ano? Naluundi, naanu niye 
uwakhufukiilisa iwe khukhwibeetsela wamweene iŋani mu lwaanda, 
waakimiliisa buulayi bubweene, nga ukikhola khuuba she khuukhebulililakho? 
17Ne ari bona Umukasya atsya khukhutuuma ibulafu buubi naabi, iwe umusaani 
uwe kamaani. Umweene atsya khukhukulukhila iwe, 
18akhuwuumbawuumbe, akhwibotokhelese wikyele nga kumupiila, nio 
lwanyuma akhukholowe mu shibala she aleeyi, she kumubiimbi. Ibweeneyo isi 
ukhaafwiile, ni kamakaali koowo ke shiriifwa kakhaafunikhakileyo, kalekhe 
khukhuyeeta ta. Iwe wekyelile she kamaŋaanyu isi babaandu b'omukoosi 
woowo, beesi waakaanisa. 
19Ilala Umukasya atsya khukhutimisa khukhwaama mu buraambi bwoowo, 
akhuwanule akhukwiise aasi khukhwaama mu shifwo shoowo she shiiriifwa.” 
20Umukasya waalomela Shebuna ari, “Khu shifukhu isho, indilaanga 
umwakaanisi wase Eliyakimu, umusooleli wa Hilukiya. 
21Indimukwaarisa niye biikwaaro byoowo bye buwuli, imuwe niye shiifwo 
shoowo, indyo imuwaambise niye buunyala bweesi uli nabwo. 
22Intsya khumuwaambisa shifuungo shishikulawo kimilyaango kye ntsu ya 
Dawudi. Niye nga wekuulewo, mbaawo na mutweela ulinyalisa khukhwiikalawo 
ta. Naluundi nga niye wekaalewo, mbaawo umuundu ulinyalisa 
khukhwiikulawo ta. 
23Indimurawo abe nga intseko iye kamaani naabi, indyo imwikyelise niye 
khuuba shiitsoloŋo she shiriifwa isi be mu ntsu ya paapa weewe. 
24Ikifunisi iye khulolelela be muungo boosi ikhaabe khu niye. Boosi 
bakhaamwiwaambekho bafwaane nga tsifuruuya, ni tsimuka, ni tsinyuungu, ni 
biwanikhibwa khu ntseko.” 
25Naluundi Umukasya uwe Kamahe, Umunyali wa Byoosi alooselakho ari, 
“Imbuka nayo ikhoole, isi ise ikhaakhuulilemwo kumusumaari abe 
kukwawaamba intseko iyo buulayi. Intseko iyo ikhaasookhemwo ikwe aasi, ni 
bibiindu byoosi abe byeesi yatiila, biweele aasi ni nayo. Bino ise Umukasya 
samweene, niye ubikanikhile.” 

Isaaya 23 

Buurume bubuwaamba khu Foyinisiya 

1 Buno nibwo buurume bubweetsa nga buwaamba khu Tuulo, nga buloma buri: 
Ni musole inywe tsimeeri tse Tarushishi, lwekhuuba tsiintsu tse mu Tuulo tsoosi 
tsoonakisibwile! Kamakhuuwa keesi mwawulilila i Sayipuraasi kali kaŋali. 
2Ari nimwiwunamile nga mwaasilile busa, inywe babaandu babaamenya khu 
ndulo khwe nyaantsa, ni nanywe babaakhola bye khuusubula babaama i Sidoni. 
Baasubusi beenywe baakhalisa tsinyaantsa tsimboofu, 

3nga baseyeeyela khu meetsi kakesiikha naabi aasi. Baryo baaba nga 
babareerera inywe biilyo bibulungule khukhwaama i Misiri, ni liikyesa liikali 
khukhwaama khu luutsi Nayilo. Inywe mwaba liikulaanilo lye kamanaambo. 
4Ari iwe shiiriimba sha Sidoni, waaswaalile naabi, lwekhuuba shiifwo shoowo 
she khukhwikhiinga she khu ndulo khwe nyaantsa shili khuuloma shiri, “Ise 
bona ishiili khusaalakho babaana ta; ise naakhutsowesatsakakho baasooleli 
namwe bakhaana ta.” 
5Isi Misiri kane bawulilile khu makhuuwa kakawaamba khu Tuulo, kane 
kumutaambo kumukali kubawaambe. 
6Ari ni mukhalise mutsye kwe Tarushishi! Ni musole naabi inywe babaandu 
babaamenya i aleeyi khu ndulo khwe nyaantsa. 
7Ilala shino nisho shishabatsaka shiiriimba she kumwikhoyo khaalekho? 
Babaandu baasho baasalanilaka baatsya baamenya mu bibala bye aleeyi. 
8Naanu umweene uwareerire buukosi buno khu Tuulo, shishabatsaka nga nisho 
shiiriimba shishirakikhisa buyiinga? Babaandu baasho babaakhola bye 
khuukulaana nibo baawuli, abo babaatsya khuukulaana babaabatsaka 
babaandu be shiiriifwa. 
9Umukasya uwe Kamahe, Umunyali wa Byoosi, niye uwashikholile khuumalawo 
khukhwiyiinga khwoosi, ni khukhwiikhisa aasi babaandu be shiiriifwa be khu 
shiibala. 
10Inywe babaandu be Tarushiishi, ni musalanile khu liswa lyeenywe, mufwaane 
nga luluutsi Nayilo, lwekhuuba sishiiliyo khuukhingililwa luundi ta. 
11Umukasya waatsanuusile kumukhono kweewe khu nyaantsa, waanikinisile 
buyiinga bwoosi bwe khu shibala. Waarusile ilomo yeewe iwaamba khu 
Kanaani, khufuniaakaka tsimako tsayo tsoosi. 
12Umukasya waaloma luundi ari, “O Iwe umukhaana wa Sidoni, singene wiileyo 
luundi wiikhoye ta, lwekhuuba baakhusiindakiliile khaale. Abe waakhenyukha 
uri utitukhile i Sayipuraasi, singene unyooleyo shiwolelo ta.” 
13Bona no! Shiibala she Babulooni; babaandu babaakhaliwo ta! Babaandu ba 
Asiriya baabawaanileyo isi tsiisolo tse mwirome tse mu mubiimbi. Boombakhile 
kiminaala kikyokesanisa khukhwiibwakala, baafuniaakakile buli lubili lwoosi, 
baatsikwiisile aasi, baatsikyelisile kamawuumbu busa. 
14Ari nimusole naabi, inywe tsimeeri tse Tarushiishi, lwekhuuba shiifwo 
sheenywe abe sheesi mwiyikina lwe buliindi shoonakisibwile. 
15Imbuka ikhoole iye kimiiko kamakhumi musaafu, nga nibwo buuleeyi bwe 
kimiiko ky'omuyiinga, Tuulo bakhaashiibilile. Ne lwanyuma lwayo nga 
kyaaweelekho, Tuulo shikhaafwaane busa nga umukhasi malaaya isi 
beembakho kumweenya bari, 

16“Bukula liituungu lyoowo, ukyeende nga wibotokhelela mu shiriimba, iwe 
malaaya abe isi beebilila. N'uweembe kumweenya kukwikhoyesa, naluundi 
weembe kimyeenya kimikali, nio manya baakhushebulila.” 
17Ilala lwanyuma lwe kimiiko kamakhumi musaafu nga kyaweelekho, 
Umukasya atsya khwiisawo Tuulo bushaakha. Ne singene ibewo injawulo ingali 
nga ni shaba maakiboole ta. Shitsya khwikyela luundi malaaya isi buyiinga 
bubukhali butweela ta mu shibala shoosi. 
18Ni tsinusu tsitsikhaamemwo, tsikhaabe shishiindu shiikhosefu isi Umukasya. 
Buyiindifu bwasho sibakhaabubuunge ta, ne bye buyiindifu ibyo byoosi 
bikhekyele biilyo biikali, ni bye khuukwaara biilayi, bibikhaabe bye babaandu 
babesaaya Umukasya. 

Isaaya 24 

Shiitambiso isi Shiibala 

1Khu mbuka iyo, Umukasya atsya khwoonakisa shiibala shirame nga 
sharaaŋaalile busa, atsya khuushiborora, asalanise babaandu baakhwo boosi. 
2Shikhaabe shiryo isi buli mutweela; nga ni shikhaabe isi babaandu ba busheele, 
nga ni shikhaabe isi umusaayi; nga ni shikhaabe isi umukulwa nasho shiryo nga 
ni shikhaabe isi umukoosi weewe; nga ni shikhaabe isi umukyelema we muntsu, 
nga ni shikhaabe isi umukyeesa weewe; nga ni shikhaabe isi umukuli, nasho nga 
ni shikhaabe isi umukulisi; nga ni shikhaabe isi uwikhoopesa, nga nasho ni 
shikhaabe isi uwikhoopa; naluundi nga nishikhaabe isi uwaana, nasho nga ni 
shikhaabe isi uyo uwakaanila. 
3Shibala shikhaarame nga shaaraŋaalile awo busa, shoosi shikhaabe nga 
shaasakukhiile ilala busa; lwekhuuba Umukasya umweene niye ulomile ilomo 
iyo. 
4Shiibala shoosi shoomeele ilala, luundi shaniaalile; shiibala sheetsuule lulokho, 
luundi shiniaaliile ilala; babaandu be angaaki be mu shiibala beekhisibwile aasi 
atweela ni shiibala shaabwe sheene. 
5Babaandu babeene baakilile shiibala shaabwe shaanyalutikhile, lwekhuuba 
baaminyaaliile kamakaambila, baalekelesile biilakilo, baafuniaakile indakaano 
ikhawawo ta. 
6Ni nashiryo shiitsubo shaamilile shiibala shoosi, ni babaandu baasho boosi 
bakwaarire bubwooni bwe shiibi. Nashiryo babaandu be khu shiibala baashiile 
baaweelewo, babaaramilekho baaramile baakyeekhe bari. 
7Iviini yoomeleele, ni kuusaala kweesi yaamakho kwaniaalile, ni naabo 
babaakinywa beekhoyesebwa mu myoyo kyaabwe, ari beetsuule kumutaambo. 
8Khuusakaya khwe bibiisakaya khwaakamile, liyoombo lye babaandu 
babekhoya lyaasilile, kumwikhoyo kukureerebwa ni lituungu kwaweelewo. 

9Singene babaandu banywe iviini nga beemba kumweenya ta; indali 
ikhaaluluwile abo babaakinywa. 
10Shiriimba she bumoyaani shekalibwilewo; kimilyaango kikinjila mu buli ntsu 
baakikhomekhele. 
11Iliwo luwuungu mu shiriimba lwe khutaambawo iviini; isangaalo yoosi ari 
yeekyelile kumutaambo; kumwikhoyo kwaweeleelewo ilala khu shibala. 
12Baafuuntsakiliile shiriimba, shaaramile awo busa; ni shiilibwa shasho 
baashikhupakile shekyelile bipatu busa. 
13Shiryo nga ni shikhaabe khu shibala, ni mu manaambo koosi, shifwaane nga 
kuusaala ku olivu kweesi bakhupakile baawululaka, namwe nga bibutakila 
byeesi balekhile inyuma nga bakyesa kimizabibu. 
14Baryo benyusa kamakono kaabwe angaaki, beemba kimyeenya lwe 
kumwikhoyo kumukali; khukhwaama ibwaamanyaanga bakuukuula bukhulu 
bw'Omukasya. 
15Nashiryo mu bifwo bye bwaamanyaanga, nimuwe Umukasya shiriifwa; 
nimuwe lisiina ly'Omukasya Wele wa Isiraeli shiriifwa, mu bifwo bibililaanile 
kuyaantsa. 
16Khukhwaama ibwakamilo we shiibala, khwaawuliile khukhweemba khwe 
kimyeenya; kimyeenya kye khuruuya Umukhosefu. Ne ise samweene nelomela 
ndi, “Ise naweeleele! Ise naweeleele! Nga kumutaambo kwanyoolile! 
Lwekhuuba babaandu be tsimbomelo bekholisa ni tsimbomelo tsaabwe; 
babaandu be tsimbomelo bakhola ni tsimbomelo naabi naabi!” 
17Ingunyi ni liilowo atweela ni kumureko byaabaaliindiilile, inywe babaandu 
babaamenya khu shiibala! 
18Buli mutweela yeesi utitukha lwe lutiri lwe ngunyi, kane akwe mu lilowo; ni 
nooyo ukhakakho khuuniina khukhwaama mu lilowo, kane awaambikhile mu 
mureko. Lwekhuuba kimiluwu kye mwikulu kyekukhile, ni kimisiingi kye 
shiibala kyilikho kitengaasibwa. 
19Shiibala shaatikhakiile ilala, shiibala shaasiisakukhiile ilala, shibala 
shaanikinile shaaweelelekho ilala. 
20Shiibala shilikho shitilyaata busa nga umuundu unyweele indali waameela, 
shilikho shiwuuba busa nga shisisira sh'omuliindi mu mbewo; bubwoonaki 
bwasho bwashikoneele ni busiro buukali naabi, nga shakwiile aasi sishinyala ni 
khukhwinyukha luundi ta. 
21Nga shifukhu isho sheetsile khwoola, Umukasya akhaawe bye kamaani bibiili 
mwikulu byoosi shitaambiso, ibyo byoosi bibiili angaaki, ni bayiinga be shiibala 
babaali aasi khu shibala. 

22Boosi bakhaabuusanisibwe atweela, bafwaane nga baabowe mu lilowo; 
bakhaabekalile mwipuusu, lwanyuma lwe bifukhu biikalikho beetse baweebwe 
shitaambiso. 
23Kumweesi kukhaafule, ni nyaanga ilekhe khukhwaaburukha ta; lwekhuuba 
Umukasya uwe kamahe umunyali wa byoosi, akhaabe nga awula ni buunyala 
khu lukiingi Sayuuni, ni mu Yerusalemu, ni isi baasakhalu baasho akhokesanise 
shiriifwa sheewe. 

Isaaya 25 

Kumweenya kwe khuruuya 

1O Umukasya, iwe uli Wele wase; kane ikhuruuye, kane imbuyilise lisiina 
lyoowo; lwekhuuba iwe wakholile bibiindu bye kamaani naabi, tsiŋoonaŋoona 
tsoowo tseesi wakhola khukhwaama khaale, tsili tsaŋali, luundi tsiyikinikha. 
2Lwekhuuba iwe wekyelisile shiriimba shoosi khuuba imuumbi iye 
kamawuumbu, shiriimba abe shishiilikho kutikiiyi shaaba nga 
shaafuniaakikhile, lumako lweesi abe banaambo bebuyililakho silushiiliwo ta, 
silulyoombekhebwa luundi nakhafwiiti khoosi ta. 
3Nashiryo babaandu be kamaani bakhaakhuruuye iwe luukali; biriimba bye 
kamanaambo kamarafu bikhaakhurye iwe naabi. 
4Iwe wabeelatsakile bubwilukhilo isi abo babaali bataambi, lumako lwe 
kamaani isi umuundu umutaambi uuli mu mutaambo, iwe uli bubwibisilo isi 
ikhuungu ingali, naluundi shishisiisa isi kumuumu kumukali; lwekhuuba 
imbewo isi baarafu baheela ifwaana nga ikhuminiilisila khwitikiiyi, 
5naluundi bali busa nga bukhafu bwe mu mubiimbi. Iwe usilisa liyoombo lye 
banaambo, nga n'ubona shishiniini sha namufweeli nishiwosawosa bukhafu 
bwe kumuumu, musaambo niyo ndweela kumweenya kwe babaandu baarafu 
kuwetsekhelela. 
6Khu lukiingi luno, Umukasya uwe kamahe, Umunyali wa byoosi, 
akhaaŋoonaŋoone kamayiiya ke biilyo biinule isi babaandu boosi, kamayiiya ke 
viini indule buulayi; tsinyama tsitsifuurayo khuunula ni viini ifuurayo buulayi. 
7Khu lukiingi khuno niye akhaahese shishiindu shishabiimbilila khu baandu 
boosi, isuukha abe iyabiimba khu manaambo koosi. 
8Akhaahese khuufwa khuweelewo ilala biilo ni biilo. Umukasya Wele umunyali 
wa byoosi, akhaakhuyake kamasika khukhwaama mu bikho bye babaandu 
boosi, akhenyusewo bukhomo bwe babaandu beewe khukhwaama khu shiibala. 
Shikhaabe shiryo lwekhuuba Umukasya umweene niye ushikanikha. 
9Shifukhu isho nga sheetsile khwoola, bakhaalome bari, “Ilala uyo niye Wele 
weefwe, abe khwaamuliindiliila khuri kane akhuwonese. Oyu niye Umukasya, 

ifwe khwaamwiyikinila ilala; khakhwikhoye luundi khusangaalile mu buwonesi 
bweewe.” 
10 Kumukhono kw'Omukasya kukhaabe khu lukiingi luno; ne Mowaabu 
bakhaamukhaandakilile aasi nga ali mu shifwo sheewe mu bweene, nga n'ubona 
ikhaafu nikhaandakilila bunyaasi mu lilowo lye kamasiisye. 
11Baryo lwanyuma benyuse kamakhono kaabwe mu ngaaki nga bali mu lilowo 
ilyo, nga n'ubona umuundu ni enyusaka kamakhono keewe nga ali khuusuba mu 
meetsi. Wele aryo akhaamalewo khukhwiyiingayiinga khwaabwe, abe yakhaba 
nga bebona bari bali baamanyilifu naabi. 
12Aryo afuniaakake kamatikiiyi keenywe kakaaleeha naabi mu ngaaki iko, koosi 
kaweele aasi abweene, ilala byoosi akhaabimalile aasi khwiloba khubweene. 

Isaaya 26 

Kumweenya kwe Khuruuya 

1Shifukhu isho nga sheetsile khwoola, babaandu ba Yuda bakheembe 
kumweenya kuno, nga kuloma kuri: Ifwe khuli ni shiriimba she kamaani; Wele 
waakhola buwonesi khuuba nga niko kamatikiiyi kaasho, luundi nibwo 
bubuukila khwaawula. 
2Ni mwikulakewo biilibwa bye shiriimba, nio liinaambo liliili likhosefu isi Wele 
linjile mukari. 
3Umukasya areerawo lukoosi lwelala isi abo babaamwiwaambilakho ilala, 
babaamwiyikina niye. 
4Nimwiyikine Umukasya bifukhu byoosi, lwekhuuba Umukasya niye Umukasya 
uuli Lulwaanda lwe biilo ni biilo. 
5Lwekhuuba Wele waakwiisile aasi abo abe babeyiingayiinga, nga bamenya khu 
njiinji tsitseyiinga angaaki. Lukiingi lwaabwe ilwo waalukwiisile aasi, luli aasi 
khwiloba khubweene. 
6Ari abo abe babaali bataambi luundi abe babaakhalikho na khaandu ta, nibo 
babaali khukhaandakilila shiriimba isho. 

Umukasya eyikinikha 

7Intsila iy'omuundu umukwalaafu ili intsalaafu; O Umukhosefu, iwe ukhola 
intsila ye bakhosefu khuuba imiliwu. 
8O Umukasya, ifwe ni khuba nga khukyeendela mu makaambila koowo, khuba 
khwaakhuliindiiliile iwe, lisiina lyoowo ni khuumanyikhana khwoowo nibyo 
byeesi khwikoomba mu myoyo kyeefwe. 
9Buulamu bwase bukhwiwotooma iwe khuumalakho shiilo shoosi, ni kumwoyo 
kwase mukari kukhwikoomba iwe mu ŋali mubweene. Nga ikhala yoowo iye 
kimisaango yeetsile khu shibala, babaandu boosi be khu shibala beyika 
khuukhola bye bukwalaafu. 

10Abe yakhaba nga bubweela bwookesanisibwile isi umuundu umwoonaki, niye 
s'eyika khuukhola bye bukwalaafu ta; mu shibala she bukwalaafu, umuundu 
ufwaana aryo, eloosela busa khuukhola bye bubwooni, niye s'abonelakho ilala 
shiriifwa sh'Omukasya ta. 
11 O Umukasya, bona kumukhono kwoowo kwenyusibwile mu ngaaki kutsya 
khubawa shiitaambiso, ne nibo sibakubona ta. Balekhe babone 
khukhwiinaanayo khwoowo isi ifwe, nio nibo baswaale. Lekha kumulilo 
kukwoosha baasiku boowo, kubookhe kubamalewo. 
12O Umukasya, iwe kane ukhureerewo ifwe lukoosi, lwekhuuba buli shiindu 
shoosi sheesi khunyalile khuukhola, khwaashikholile lwe buunyala bwoowo. 
13Bakasya babaandi baamala khaale khuukhuwula ifwe, O Umukasya Wele, 
akhali iwe ta, ne lisiina lyoowo lyonyene nilyo lyeesi khwiyikina. 
14Ne baasiku abo ari baafwa khaale, sibanyala baaba baalamu luundi ta; ari bali 
bisimu busa, sibanyala benyukha luundi ta. Iwe wabawa shiitaambiso, 
waabahesa waabamalawo; waabamalilawo ilala, mbaawo unyala 
waabashebulila luundi ta. 
15O Umukasya, iwe waalooselekho liinaambo; waabalaayisile linaambo lwe 
shiriifwa shoowo; waabalaayisile liiswa, lyaabeele liikali khuufuurisa nga ni 
lyaba makiboole. 

Umukasya awa buulamu isi babaandu babaafwa khaale 

16O Umukasya, nga iwe ni wawa babaandu shiitaambiso, baakobola is'uli nga 
bakhuweentsa ni kumutaambo kumukali; beetsa nga baakhuloomba iwe. 
17Nga n'ubona umukhasi uuli shisoombo uutsya khusaala, nga ni ekonioolola ni 
butsiina nga elootsa, nga imbuka yeewe iye khuusaala yoolile, nafwe 
khwafwaana khuryo mu moni tsoowo, O Umukasya. 
18Khuryo khwaba mu butsiina bwe khuusaala buukali, ne ndi khwasaala 
imbewo busa. Mbaawo buuwonesi bwoosi bweesi khureerire khu shiibala ta, 
mbaawo babaandu beesi khulekhile khukhwiilawo mu shibala ta. 
19Abo babaafwa, bakhaalamukhe babe baalamu! Kimibili kyaabwe 
kikhaalamukhe kibe kimilamu. Inywe babaali aasi mwiloba, ni mwinyukhe 
mwiimbe kimyeenya ni kumwikhoyo! Inywe muli busa nga liime lye 
kumutikhinyi lye buwaanga, muryo mukhaakobose buulamu isi abo babaafwa 
khaale. 
20Inywe baandu baase, ni mutsye mwingile mu biseenge byeenywe mukari, 
mwikalewo tsintsitsi; ni mwibise mukari imwo khuumalakho imbuka ifwiiti iri, 
khukhwoolesa lirima ly'Omukasya niikane libire liwewo. 

Shiibala ni nyaantsa bikhaafune shiitaambiso 

21Ari bona Umukasya atsya khurura khukhwaama mu shifwo sheewe, eetse awe 
babaandu be khu shibala shitaambiso lwe bubwoonaki bwaabwe. Nga 

waashikholile aryo, shiibala shikhokesanise lubuula kamafuki kaabo boosi 
babeeribwilakho, ilekhe khuubawo luundi khuubiimbilila abo babeeribwa ta. 

Isaaya 27 

Buuwonesi bwa Isiraeli 

1 Shiifukhu isho nga sheetsile khwoola, Leviyatani, nga nikwo kuuremu kwe 
kamaani kukwikalusila mu nyaantsa, kukhaakhakeho bari kutitukhe, ne 
Umukasya akhaaraambise lurima lweewe, akuhese ni buurafu buukali. 
2Khu shiifukhu isho, muli ni khukhwiimba kumweenya kukuwaamba khu 
kumukuunda kukwikhoyesa. 
3Ise Umukasya, niye umuliindi we kumukuunda ukwo, buli imbuka imba nga 
ingutsukhiilila kameetsi. Ise samweene kane inguliindatsake shiilo ni kumuusi, 
nio ilekhe khuubawo umuundu yeesi unyala waakukhola buubi ta. 
4Ari ise siindikho ni lirima lyoosi ta, ne iba nga kumukuunda ukwo 
kukwabamwo kamawa ni kamarakalu, khali intsiile isoolana ni nako! Khali 
intsiile ingebwakala, ingookha koosi ni kumulilo ingamalila aasi. 
5Namwe siinga kumukuunda ukwo kuntsiyikina ise lwe buuliindi, khayo beetse 
bareerewo lukoosi ni nase, ilala beetse bareerewo lukoosi ni nase. 
6Mu mbuka iyiitsa mu moni, Yakobo akhekhise kimili kyeewe mwiloba afwaane 
nga kuusaala, Isiraeli akhaabalaahe luundi anekho kamatuunda, 
kakaakhaamalatane mu shiibala shoosi. 
7Manya Umukasya waakhupa ba Isiraeli nga n'akhupa baasiku baabwe? Namwe 
waakhoonya baalala ni khu nibo nga n'akhoonyaka abo babaakhakakho 
khuubakhoonya nibo? 
8Waatsya waapimila Isiraeli shitaambiso, waabayila mu bubowe nga nisho 
shitaambiso shaabwe, wabasiindikhilisa waabayila aleeyi nga uraambisa 
imbewo indafu iye bwaamanyaanga khuubatamuusa. 
9Nashiryo shino nisho shishikane shikile bibyoonako bya Yakobo birusibwewo, 
shookesanisile ilala shiri bumoyaani bweewe burusibwilewo ilala: nga 
bakhupakile kamabaale ke bibyeeso bya wele Ashera, kekyele buufu busa, nio 
ilekhe khuubawo ni shisheeso sheewe na shitweela shishinyala sharama nga 
shemikhile ta. 
10Ari bona shiriimba shishiilikho ni kuseenge kukuukhiinga, shaaramile awo 
shonyene busa, babaandu babaashimenyamwo bashaantsukha, shaaraŋaala 
busa nga kumubiimbi, tsikhaafu tsikyeendamwo nga tsaaya bunyaasi, tsaakona 
ni mu bweene, naluundi tsaaba nga tsiwululaka ni bisaala byamwo byoosi. 
11Nga tsisakya tse khu bisaala tsoomele, tsifunikha tsakwaka aasi, bakhasi 
beetsa baatsireenya nga tsiikhu, khuutsya khwaasila kumulilo. Ne babaandu 
bano bali baasilu sibamanya ta, nashiryo Umubuumbi waabwe uwababuumba 

singene abekho ni shiisa isi bali ta, uyo uwababuumba singene abokesanisekho 
bubweela bwoosi ta. 
12Shifukhu isho nga sheetsile khwoola, Umukasya akhateengaase shiibala 
shishiili akari a Luluutsi Efurati ni luluutsi lwe Misiri, ni nanywe babaandu ba 
Isiraeli, mukheetse mutweelatweela mubuusane atweela. 
13Naluundi khu shifukhu isho, bakhaafuure ikhoombi iye kamaani iwulilikhe. Ni 
babaandu ba Isiraeli abe babaakoraanila mu shibala sha Asiriya, ni naabo abe 
beesi baayila mu shibala she Misiri, bakhaakobole, beetse besaaye Umukasya 
khu lukiingi lweewe lukhosefu luluuli mu Yerusalemu. 

Isaaya 28 

Umukasya awa babaandu baamiinyi shiitaambiso 

Shiitaambiso isi Samariya 

1Nga she kumutaambo isi liyabi lye angaaki, mweesi bameesi ba Efurayimu 
beyiingayiingila, ni shimuli shilikho shiwululukha, shilikho shiwakho bumiliwu 
bwasho. Shiriimba isho shaayimikha khu ndulo khwe litila lye liiloba liilayi, 
shiriimba isho nimwo mweesi abo babaanywa iviini beyiingayiingila. 
2Ne bona Umukasya ali n'uweewe uuli uwe kamaani luundi ni bunyala. Akheetse 
nga ali busa nga ikhuungu luundi imbewo iye kamaani, nga ifula iili 
khukhwisaakikha ni kamaani luundi nameyiriira inyene, nio abakhupe 
abamalile aasi luukali lweene. 
3Buli muundu yeesi umumeesi eyiingayiinga lwa Samariya shiriimba sha 
Efurayimu shiikhulu, ne bakhaashikwiise aasi bashikhaandakilile mu bikyele. 
4Samariya niye shiimuli shishiili khuwululukha isho, abe shishibonekha buulayi, 
nga shayoombekhebwa khu ngaaki khwe liiloba liilayi liliili mu litila, 
shikhaafwaane busa nga kimifigi kikiroba nga imbuka ishiili khwoola ta, aryo 
khu mbuka isi umuundu akibonela, abuta waakilya. 
5Shiifukhu isho nga sheetsile khwoola, Umukasya uwe kamahe umunyali uwa 
Byoosi, akhaabe busa nga liyabi lye shiriifwa, nga ikuutwa imelamela buulayi isi 
babaandu beewe babaakhaaramewo. 
6Umweene akhaawule nga okesanisa bwaŋali mu misaango kyeesi akhala, 
naluundi niye akhaabe iseebele iye khuufuna kamaani ke khukhwikhiinga khu 
bilibwa bye biriimba byaabwe. 

Isaaya ni baŋoosi baameesi be mu Yuda 

7Bano nabo bateengaala, luundi baatilyaata lwekhuuba baba baameelile lwe 
viini: Basaayi atweela ni baŋoosi boosi batilyaata lwekhuuba baba bameelile 
indali, luundi bakoraanisibwa lwe khuumeela; batsya baatilyaata busa lwe ndali 
nga sibanyala ni khuufuna buurume bwa Wele ta, namwe baaba ni khuukhalawo 
mu buulayi ta. 

8Lwekhuuba tsimeetsa tsoosi tsiba tsetsuulekho kamalusi, nga buli aandu oosi 
etsuule byeesi balusakile. 
9“Ne ari naanu isi kane niye aleekele bye bilomo bye kamakyesi, naluundi naanu 
isi kane niye asontsoole buurume bweewe? 
10Lwekhuuba shifwaana busa shiri: Khukhwaama khu shiilakilo khukhwoola 
khu shilakilo, shilakilo khu shilakilo,  lunyilili khu lunyilili, lunyilili khu lunyilili, 
ano bikyeekhe biri, ni naawo bikyeekhe biri.” 
11 Aryo Umukasya akhaakanikhe isi babaandu beewe nga araambisa biilomo bye 
lulimi lulukhamanyikha ta, luulomo lwe kamanaambo kakaandi busa. 
12Aabasuubisa nga aloma ari, “Shino shili shiifwo she khuuwolelamwo, lekha 
abo babaaluwile bafune khuuwolakho, ilala shiifwo shino shili she khuuwola.” 
Ne nibo bekaana khuwuuliilisa. 
13Ni nashiryo Umukasya akhabakaanise Ilomo yeewe luundi, ikhaabe busa 
shiilakilo khu shilakilo, shiilakilo khu shilakilo, lunyilili khu lunyilili, lunyilili khu 
lunyilili, ano bikyeekhe biri, ni naawo bikyeekhe biri; nio banyale khuutsya 
betuye lwanyuma bakwe aasi shinyumanyuma. Bakhaatsiinisibwe naabi, 
bawaambikhile mu mureko, lwanyuma babawaambe. 

Kusiindi kuukhulu 

14Nashiryo, ni muwuliilise buurume bw'Omukasya, inywe mweesi baawuli be 
mu Yerusalemu babaalekelesaka babaandi. 
15Inywe mwiyiingayiinga busa, nga muloma muri, Ifwe khwaakholile indakaano 
iye khuufukiilisana ni khuufwa, khwaafukiilisaane ni kamakoombe, nga 
khuuhela khweetsile khwoola, sikhukhaakhwoolekho ta, lwekhuuba ifwe 
khweyombekheele bubwiilukhilo bweefwe bwe kamaani, nga nibwo 
khuwombesa ni bubeeyi bubuundi bwoosi. 
16 Nashiryo Umukasya Wele ali khuuloma ari, “Ari bona, ise samweene indi 
khuukhwiikha libaale lye kumusiingi mu Yerusalemu, libaale liliili lihangafu 
luundi lyeesi namala khaale khuutsema. Lili libaale lye lisuno naabi lye 
musoonda, lyeesi umwoombakhi yeesi eyikina khukhwombekhakho, na buli 
muundu yeesi ufukiilisa, s'alitengaasibwa ta. 
17Ise samweene ikhaabatseme inywe nga inaambisa shishipima she bwaŋali, ni 
shiipimwo she bukwalaafu.” Nga bubwilukhilo bweenywe ni buli bwe bubeeyi, 
ise intsya khuuraambisa kamararara khuubumalilawo ilala; nga bubwibisilo 
bweenywe ni buli bwe khuwombesa khwonyene, intsya khuraambisa 
khuusalasala khwe kameetsi khuubweeyelawo ilala. 
18Ise ndi khuutsya khukhalamwo indakaano iyakholebwa ni khuufwa, 
ishuusemwo khuufukiilisana khweesi inywe mwakhola ni kamakoombe. Nga 
biikosi bye kamaani byeetsile khwiitsa, bikhaabeeye bibamalilewo ilala. 
19Nga khuusalasala khwe kameetsi ikhwo khwoolile, kakheetse kabayile inywe; 
kakhaasalasale buli mutikhinyi, kasalasale buli kumuusi ni mu shilo; 

khukhwoolesa nikakhaabamalewo mweesi. Khuumanya buurume buno 
khukhaareere khuurya khuukali naabi mu baandu. 
20Lwekhuuba shitaanda shoowo shayiimbiya naabi, s'ukonakho woolakho ta, ni 
she khukhwibiimba nasho shaboomba naabi sishikhwoola ta. 
21 Lwekhuuba Umukasya akhenyukhe eetse ashikhole nga n'ashikhola khu ba 
Firisitiya khu Lukiingi Perazimu, naluundi nga n'ashikhola khu ba Amori mu 
litila lye Gibiyoni. Naluundi akheetse akhole shishiindu shishiyaangisa naabi, 
akhaakhole shishiindu abe shishikhakholikhatsakakho ta! 
22Nashiryo mukheelayo mwaaba baalekelesi luundi ta, siinga mukhola muryo, 
kiminyololo kyeesi babaaboyile kitsya khuba kimisiro khuufuurisakho. Shino 
Umukasya Umunyali wa byoosi, umweene niye ushimbooleele ise ari 
waakhaliilewo ilala khuuhesa shiibala shoosi. 

Kamakyesi ka Wele 

23Ari ni mureke khukhuru mundekeerese buulayi, nimwirekekhe buulayi 
muwuliilise byeesi ise inoma. 
24Umuundu ulima kumukuunda kweewe alima busa waalekha khumiitsa ta? 
Alima lusoniyoolo busa aryo waalekha khubyaala biilimwa ta? 
25Nga waamalile khuulima aryo, lwanyuma s'abyaalamwo bumiitso bweewe? 
S'alakasakamwo bumiitso nga kumini buumali, kumini, iŋaano, ni seyiri? Nga 
bumiitso bwa buli saambo ubwo abulakasa musaambo yabwo iyaakhila ni mu 
lunyilili lwabwo lulweene? 
26Umulimi yuno aba waamanyile bye khuukhola, lwekhuuba Wele weewe aba 
waamuleekeele buulayi bye khuukhola. 
27Lusisi luusiro shiili nilwo lweesi baraambisa khuusya kumini umumali ta, ne 
njeeba baraambisa imiimbo khuumukhupaka. Libaale liisiro shiili nilyo lyeesi 
baraambisa khuuminaka kumini ta, ne njeeba baraambisa kumutsuungilo 
kumwaangu. 
28Iŋaano isi basya nio baamisamwo kumukaati ili inyaangu khuusya, nashiryo 
umuundu s'akisya walobelakho ta. Aryo akisya nga araambisa bibyuuma bye 
kimipiila kye shikaari sheewe sheesi tsiŋwaaŋwa tsikhweesa, ne ndi 
s'abuunosela ilala ta. 
29Bino nabyo byaama isi Umukasya uwe kamahe, Umunyali wa byoosi: 
khuuboolelela khweewe khuli khuukhulu naabi, naluundi niye uwa umulimi 
kamakhula ke kamaani. 

Isaaya 29 

Kumutaambo kwe Shiriimba Yerusalemu 

1Nga she kumutaambo isi iwe Ariyeli, Ariyeli, shiriimba mweesi Dawudi 
aamenyatsaka; tubaasa kumwiiko khu mwiiko kukuundi, mwikhoyele 
kamayiiya keenywe keeloosele mu moni nga sikaakama ta. 
2Ne iwe Ariyeli, intsya khukhureerera buukosi buukali, ikhaabewo 
khukhwaantsuwa ni khukhwiwunamila khuukali. Ilala shikhaabeele ilala Ariyeli 
sheesi shimanyisa, shisheeso shishitsuulekho kamafuki. 
3Ise ikheekyele umusiku woowo ikhwibotokhelele tsimbeka tsoosi, 
ikhaakhwibotokhelesekho bye busoolo, lwanyuma ikhwibwakale ikhuhese. 
4Lwanyuma nga uliiyo aasi mwiloba ukhaakanikhe; nga uli aasi mwifukhuulu, 
biilomo byoowo bikhaarure biitse. Liikono lyoowo likhaarure nga lyaama aasi 
mwiloba lifwaane nga liikono lye kumusaambwa, liikono ilyo likhaarure nga 
limoonya busa khukhwaama mwiloba. 
5Ne baasiku boowo babetsulana abo, bakhafwaane busa lifukhuulu 
lilyanosekha. Baasiku boowo baarafu abo bakhataamusibwe busa nga likhuutsi 
mu mbewo. Mu khaangu naabi, lubaluba, 
6nio Umukasya uwe kamahe, Umunyali wa byoosi eetse ni khukuula, ni 
shinikino she shiibala, ni khuuwaaliila khuukali, nga mulimo imbewo iye 
khuungu, ni khuungu, atweela ni kumulilo kukuhesa. 
7Nio karyo kamanaambo koosi abe kakaasoolanisa Ariyeli, kakhaakoraanewo 
busa kafwaane nga kamarooro! Kamanaambo koosi kakebwakala kamatikiiyi 
kaasho, kaaba kashitsiinisa bakhaakorewo busa nga kamarooro ke mu shilo. 
8Shikhaafwaane busa nga umuundu uuli ntsala, n'aroora ari ali khuulya biilyo, 
ne waasisimukha mwiilo nga intsala imuli buubi. Namwe umuundu uuli bulesa, 
n'aroora ari ali khuunywa kameetsi, ne waasisimukha kumutikhinyi nga 
aeetsaeetsa busa nga bulesa bumuli buubi. Nasho shikhaafwaane shiryo isi 
kamanaambo ke busiku iko, kakaasoolanisa Lukiingi Sayuuni. 
9Ni muliindekho mwiyaange naabi, mubofwaase tsimoni tseenywe mube 
baabofu! Ni munywe mumeele, ne ikhaba lwe viini ta! Mutilyaate, ne ikhaba lwe 
shishimeesa ta! 
10 Lwekhuuba Umukasya waabatsukhiliile khusiinywe umwoyo we liilo liikali 
naabi. Aryo waabofwaasile tsimoni tseenywe, baŋoosi; naluundi waabiimbiliile 
kimirwe kyeenywe, baaboni. 
11Isi inywe she khuubonekhelwa shino shafwaanile busa nga biilomo bibiili mu 
shitabo sheesi babowelesile. Nga Baashiweele umuundu unyala khuusoma, 
baamuloma bari soma, umuundu uyo abalomela busa ari, “Ise siinyala 
khuusoma shiitabo shino lwekhuuba baashibowelesile.” 
12Ne ndi nga baashiweele umuundu ukhamanyile khuusoma baamulomela bari 
soma, naye kane alome ari, “Ne ise siinyala khuusoma ta.” 
13 Umukasya aloma ari, “Lwekhuuba babaandu beetsa aambi isiindi nga 
bekanikhisaka busa biilomo khukhwaama mu khanwa khaabwe, ne nga 

kimyoyo kyaabwe kiindi aleeyi naabi. Ni khukhwisaaya khweesi baantsisaaya 
ise, khuli busa khwe mu biilomo byeesi baalekebwela ni babaandu. 
14 Ni lwe lomo yino, ikheyaangise babaandu babemunyakasa bano ni bye 
khukhwiyaangisa bye kamaani. Ni kamakhula kaabo babelaanga bakyesi 
kakhaawewo, ni khuumanya khwaabo babaaboola bye khuumanya 
khukhaakorewo.” 

Khuusuubila khwe biseela bye buraangisi 

15Nga kumutaambo kwaabanyoolile abo babaabisa khuumanya khwaabwe isi 
Umukasya! Nibo bakhola tsiŋoonaŋoona tsaabwe mu shimoonyo busa nga 
bambaasa bari mbaawo umuundu yeesi unyala waamanya namwe waabona 
sheesi bali khuukhola ta. 
16 Nibo bashuusanisa bibiindu byoosi baabyoonakisa! Ari shiina shishifuura 
buukhulu, umubuumbi, namwe liloba? Manya shishiindu sheesi umuundu ali 
khuukhola shaaloma umukholi washo shiri, “Iwe s'uuli niye uwaamuumba ise 
ta”? Namwe shiri, “Iwe uli khuukhola shiina”? 
17Nga ni shilomebwa shiri imbuka yaaramayo ifwiiti iri isi shisaali sha lebanooni 
shikhekyelele kumukuunda kwe khuulimamwo, ni kimikuunda kye 
khuuliimamwo kikyele shisaali. 
18Nga shifukhu isho sheetsile khwoola, babaandu bamiinyi be mu maru 
bakhaawulile biilomo bibisomebwa mu shitabo, ni baabofu abe babaamenya mu 
shilima balibiimbukha tsimoni tsaabwe, babone. 
19Abo babaali baawolu ni bataambi bakhaafune kumwikhoyo kumushaakha, 
kweesi Wele Umukasya wa Isiraeli akhaabawe. 
20Iyo niyo ikhaabe intsakamwo iyaabo babaamiinilisa babaandi, naluundi 
bookesanisa khuutsekhelela Wele. Buli umwoonaki yeesi akhaahele. 
21Wele umweene akhaahese abo babaakanikha bye bubeeyi khu bashaabwe, 
abo babaakhiingilisa khuuwa baboonaki shitaambiso, ni naabo babaakanikha 
bubeeyi nio bakhaasise babaandu ba ŋali khuukhalilwa kumusaango mu ŋali. 
22Ari Umukasya Wele wa Isiraeli, uwawonesa Iburayimu mu biwaangafu byeesi 
aabamo aloma ari, “Baandu baase sikane mwiileyo luundi muswaale ta, ni mu 
moni mweenywe simukhaabonekho tsisoni ta. 
23Nga mweetsile khubona lisaaye lye babaana liikali, abweene awo nio isi 
mukhaamanyile muri ise ndi Wele, Umukhosefu wa Isiraeli. Abweene awo 
mukhaambe ise shiriifwa, muruuye lisiina lyase. 
24Abo boosi babaaborokha mu myoyo kyaabwe, bakhaafune khuumanya, ni 
naabo babekhala nga beluŋuunya buli mbuka, bakhaafukiilise khuboolelelwa.” 

Isaaya 30 

Indakaano isi babaandu ba Yuda baakhola ni Misiri 

1Umukasya alaangilila ari, “Nga she kumutaambo isi babaana baase babaali 
banabumiinyi. Bekholela tsiŋoonaŋoona tsitsikhafwaanana ni tsitsase ta. 
Bakhola tsikwangwaani tse khuukholakana ni kamanaambo kakaandi ne nga 
Umwoyo wase waakhubaraaangilila ta, isho shaakila bakhola bibyoonako 
biikali. 
2Bekhuula busa baatsya i Misiri nga baakhuntsireebakho khusiise ta, baatsya 
beebisa iyo nga beyikina buliindi bwa Faraawo, batsya beheentsela e 
khukhwiibisa mu shiniini she Misiri. 
3Ne mu khwiyikina Faraawo uyo muryo, mutsya khuswaala busa, khuutsya 
khwiheentsela e khukhwibisa mu shiniini she Misiri, mutsya khutsangalaala 
busa. 
4Ne abe yakhaba nga buuwuli bweewe butsya bwoola i Zowani, ni baakhulu 
beewe babaamukhiikhilila batsya boola i Hanesi, 
5abo boosi babaamwiyikina niye batsya khuswaala busa, lwekhuuba nibo bali 
babaandu babaakhanyala baayeeta ta. Mbaawo buyeeti bweesi banyala 
bawaanayo ta, khuurusakho bareera busa khuuswaala ni tsisoni.” 
6Buurume buno bweetsa nga buwaamba khu solo tse mu Negevu: Khuukyeenda 
nga babirira mu shibala shishitsuule bikosi ni kumutaambo kumukali, 
shishiilimo tsitalanyi tsiseetsa ni tsitalanyi tsikhasi, naluundi shishiilimwo 
tsindemu tsikhilakhima ni nalwoowo, baarume batsya nga baasutile bye 
buyiindifu biikali nga baabimemisile tsisikilya, ni bibiindu bye lisuno bibiindi 
nga baabisutisile tsiŋamila, khuutsya khuubiwaanayo isi shiibala she Misiri isho, 
ne nga mbaawo sheesi batsya khufunayo ta. 
7Buyeeti bweesi Misiri ibasuubisa ubwo mbaamwo shiilayi ta, nashiryo 
imbulaanga busa ndi “Rahabu ukhanyala waakhola shishiindu shoosi ta.” 

Babaandu banabumiinyi 

8Ari tsya urone tsilomo tsino khwibaale lye khuuronakho. Tsirone mu shitabo, 
nio tsibewo khukhwoola khu bifukhu bibiitsa iburaangisi, tsilomo tsino tsibe 
nga umujulilwa biilo ni biilo. 
9Lwekhuuba babaandu bano bali banabumiinyi luukali, bali babaana be bubeeyi, 
naluundi bali babaandu babaakhakana khuwuliilisa byeesi Umukasya 
abalomela ta. 
10Batsya isi baaboni baabalomela bari, “Mukheelayo luundi khuubonekhelwa 
kamarooro ta!” Naluundi baalomela baŋoosi bari, “Mukhakhuboolelakho 
bibiindu bibiili byaŋali ta, khukana mukhuboolele ibyo bibiwulilikha buulayi 
byonyene. Ni mulakule mukhuboolele bye bubeeyi. 
11Ni murure khu mukhoosi kumweene, muborokhe murure khu ntsila. 
Mukheelayo luundi mwaakhukanikhayo bibiwaamba khu ‘Mukhosefu wa 
Isiraeli’ ta.” 

12Nashiryo Umukhosefu wa Isiraeli umweene naye aloma ari, “Lwekhuuba 
inywe mwaalekelesile buurume buno, mwaatsya mweyikina khuumiinilisibwa 
ni bubeeyi, mwaabimalilakho ilala; 
13isho shinakila buukosi buno bwiitse bubatundubikhe, bufwaane busa nga 
luufwa luluuli mu liitikiiyi lileeyi naabi lilinamilile, nga likana khukwa. Lubaluba 
kane liruure aasi, likhupe aasi kumuwulo kumuboofu naabi. 
14Kane likhupe aasi lisalanile lifwaane busa nga inyuungu y'omubuumbi, isi 
bakhupile aasi yaatikhaka yaasalanila yoosi; nga mbaawo ni shikholontsyo 
shalyo na shitweela shishikane shituyikhane ta, nio manya wanyala 
khubukulilakho kumulilo khukhwaama mu mayika ta, namwe waatayilakho 
kameetsi khukhwaama mu luutsi ta.” 
15Ari sheesi Umukasya Wele, Umukhosefu wa Isiraeli aloma nisho shino ari, “Mu 
khushuukha mwaakobola isi ndi, ni khuufuna khuuwola musiise, kane 
muwonesebwe. Mu buwolu ni bubwiyikinwa, nimwo mweesi kane munyoolele 
kamaani.” Ne inywe mwaalekha khufukiilila ta. 
16Ne inywe mwaloba, mwaaloma muri, “Taawe, kane khwikwaabe khu 
ŋwaaŋwa khulabate khutsye.” Muryo kane mutime mutsye. Inywe mwaaloma 
luundi muri, “Kane khutimile khu ŋwaaŋwa tse kamaani tsitsilabata naabi.” Ne 
baasiku beenywe babaakane babatimise inywe nibo kane babe babaalabata 
naabikho. 
17Babaandu shikana shitweela musiinywe mukhaatitukhe lwe khuurya 
umuundu mutweela yenyene. Ne baraano khu nibo nga berusile, mweesi 
mukhaatitukhe muwewo. Inywe mukhaafwaane busa nga kumulongooti 
kukuuli khu lukiingi khu ngaaki, naluundi mufwaane busa nga ibendela iramile 
khu lukiingi. 

Tsikhabi isi babaandu b'Omukasya 

18Ni nashiryo, Umukasya waabaaliindiilile inywe mwiitse abawaambile shiisa, 
umweene wenyukhile aasi khuubokesanisa inywe bubweela bweewe. 
Lwekhuuba Umukasya ali Wele uwe bwaŋali. Nga bali ni tsikhabi abo 
babaamuliindiilila lwe buyeeti! 
19Inywe babaandu be mu Sayuuni, inywe mweesi babaamenya mu Yerusalemu, 
simukheeleyo luundi khuulila kamasika ta. Ilala niye akhaabawaambile inywe 
shiisa nga mwaamuliliile lwe buyeeti. Khu mbuka nyene isi awulilila khuulila 
khweenywe, kane awulile abayeete. 
20Abe yakhaba nga Umukasya akhuwa iwe kumukaati kwe ngunyi khuuba biilyo 
is'uli, ni khuutaambisibwa khuuba nga she khuunywa, ne shitweela busa kane 
abe aambi ni nawe khuuba Umuleekeli woowo. Iwe wamweene kane 
ubonatsake Umuleekeli woowo ni tsimoni tsoowo. 
21Oba ushuukha utsya khu lubeka lwe kumukhono kumulayi, namwe 
kumunyeletsi, khukhuru khwoowo khukhaawulile ilomo yeewe; khukhaawulile 



1402 

 

 
Ibayibuli Ingwalaafu 

© 2016 Bible Society of Uganda. 
  

 

 

likono nga likanikhila imukoongo nga liloma liri, “Kuno nikwo kumukhoosi, 
tsiila khubweenekhwo.” 
22Nio nawe abweene awo ufuniaakake bifwaani bye feetsa, ni bifwaani abe 
bibiilikho izaabu. Uryo ukhaabimwaatake ubisalanise bifwaane nga bitsina 
busa; nio ubilomele uri, “Rurawo mutsye!” 
23Nio lwanyuma Umukasya akhaabawe ifula khu mbuka isi mubyaalila biilime 
byeenywe mwiloba. Ni likyesa lye biilyo khukhwaama mu liloba, likhaabe liilayi 
naabi luundi nga liikali. Khu mbuka iyo, bibyaayo byeenywe bikhaayile mu 
maayilo kamaboofu kameene. 
24Ni tsiyeeyi atweela ni tsisikilya tsitsibalimila kimikuunda kyeenywe 
tsikhaalye bunyaasi buulayi bubuulimwo kumuunyu, bweesi baamala 
khuusisakula buulayi baarusamo bibikhaliibwa ta. 
25Imbuka iyo nga yeetsile khwoola, shikhaabe shifukhu she khuusala baasiku 
beenywe boosi, ni kiminaala kyoosi kikhaakwe aasi, nio lwanyuma ibewo 
tsisebele tsitsitsukhiliila kameetsi, keekhe khu njiinji tsindeeyi atweela ni 
bikoongo byoosi. 
26Khu mbuka iyo, kumweesi kukhaakhose kuruse buwaanga bubufwaana nga 
bwe nyaanga, ni buwaanga bwe nyaanga bukhaakhose kimiluundi musaafu 
khufuurisakho, bufwaane nga buwaanga bwe bifukhu musaafu bubwiitsa 
kumuluundi mutweela. Imbuka iyo niyo isi Umukasya akhaarakikhile 
khuuwonesa babaandu beewe, ni khuukaanga kamakoontsyo keesi umweene 
aabakhupa. 

Wele akhaawe Asiriya shiitaambiso 

27Bonakho! Lisiina ly'Omukasya liitsa nga lyaama i aleeyi, nga lyaaburukha ni 
lirima liikali, nga liituukha lisuusi liimali tii. Ni khu minwa kyeewe khweetsuule 
buurafu, ni biilomo bibirura khukhwaama mu lulomo lweewe byoosha nga 
kumulilo. 
28Ni kumuukha kweewe kweesi aheela kurura kwafwaanile busa nga kameetsi 
kakaasalasala, keetsula khukhwoola mu milo mwe baasiku beewe. Umweene 
akhaaraambise khakyukyuungo khe khuuhesa akyukyuunge kamanaambo. 
Akhaabowe lukhoba mu minwa kye babaandu be kamanaambo ababorose. 
29Inywe mukheembe kimweenya kye khukhwikhoya, mufwaane nga 
babeembela khu bifukhu bye kamayiiya kamakhosefu. Kimyoyo kyeenywe 
kikheetsule isangaalo, shifwaane busa nga umuundu ufuura kumulele 
n'araangilila babaandu khuuniina khu lukiingi lw'Omukasya, khuutsya isi 
Lulwaanda lwa Isiraeli. 
30Abweene awo Umukasya akhaaruse likono lye bunyala liwulilikhe. 
Akhaakolole kumukhono kweewe kwe kamaani babaandu bakumanye, 
kukhaame mu ngaaki kwiikhe ni lirima liikali, nga kuli ni kumulilo 

kukuutindiima luundi kukuuhesa, nga kwiitsa ni khuulomakhana khwe mu 
namufweeli, khuukuula khwe fula, atweela ni kamararara ke kamaani. 
31Nga Umukasya waakhookhile ni likono lyeewe lye kamaani, ba Asiriya 
bakhaanikine bawekho busa. Akhaabakhupe abaruure aasi nga raambisa 
imiimbo yeewe. 
32Buli lweesi Umukasya enyusila imiimbo yeewe iwa shitaambiso khuubakhupa, 
shikhaawulilikhe busa nga bibisakayisa bye kimyeenya ni kamatuungu. Nga 
niye wenyusile kumukhono kweewe kwe kamaani mu ngaaki, Umukasya 
akhaabe asoolanisa ba Asiriya. 
33Shiifwo she khukhwoosha shaarekekhebwa khaale, ilala shaarekekhebwa 
khaale khulw'omuyiinga wa Asiriya; iliwo umuundu uwalima lilowo 
waalileeyisa luundi waalibalaayisa, bapaangamwo tsiikhu. Kumuukha kweesi 
Umukasya aheela, kweetsa nga kwafwaanile busa nga shibiriti ni kamafura, 
kwaaburusa kumulilo kwaatindiima. 

Isaaya 31 

She khukhwiyikina Misiri mbaamwo biilayi ta 

1Nga kumutaambo kwaabanyoolile abo babaatsya i Misiri bari batsya khuufuna 
buyeeti, nga beyikina tsiŋwaaŋwa tsaabwe, ni kamakaali atweela ni naabo 
babaakyeendelakho. Batsya beyikina kamakaali kaabwe, lwekhuuba kali 
kamakali naabi naluundi lwekhuuba babaandu babekhala khu ŋwaaŋwa bali be 
kamaani naabi, ne baalekha khulolelela isi Umukhosefu wa Isiraeli, namwe 
khuutsya khwiireebakho isi Umukasya ta. 
2Ate nga mu makyesi keewe, Umukasya akhaabasiindikhile buukosi; niye 
s'ashuukhakho bibyambaaso byeewe waakobosayo tsilomo tseesi aba 
waalomile ta. Nashiryo kane enyukhe asoolanise abo babaakhola bye 
bumoyaani, atweela ni naabo babaabayeetakho khuubikhola. 
3Ba Misiri bano bali babaandu buundu busa, sibali Wele ta; ni tsiŋwaaŋwa 
tsaabwe tsili ni kumubili busa ni kamafuki, sitsili kumwoyo ta. Nashiryo nga 
Umukasya wenyusile kumukhono kweewe khuubasoolanisa, abo boosi 
babaabayeetakho bakhaafulyatsame busa, ni naabo beesi balikho bayeeta 
bakhekhupe aasi kumuwuulo, baryo boosi bahelele atweela. 
4Umukasya umweene ambooleele ise ari, “Nga italanyi isoleeli iye kamaani 
nibuutsa nga ilikho ni saanyi isi iwaambile, sinyala yaarya lwe liyoombo lyeesi 
babaayi babaabusaane baba bali khuukhupa ta. Ni musaambo niyo ndweela, 
Umukasya uwe kamahe umunyali wa byoosi, akheekhe aasi asoolanile khu 
lukiingi Sayuuni ni khu bikoongo byawo. 
5Umukasya uwe kamahe, Umunyali wa byoosi akhebotokhelele Yerusalemu 
ashikhiinge, afwaane nga binywiinywi bye mu ngaaki ni biibotokhelela. 

Umweene akhaakhiinge luundi awonese shiriimba, Umweene 
akhaashibirirekho aryo ashiikobosele umweene.” 
6Inywe babaandu ba Isiraeli, ni mushuukhe mukobole isi Umukasya, isi 
mwabeene mwamiinyaalila luukali. 
7Lwekhuuba khu shifukhu isho, buli mutweela khusiinywe akhaatuume aleeyi 
bifwaani bye feetsa byoosi, ni bibiindi bibiili bye zaabu, byeesi kamakhono 
keenywe kaakholela mu bwoonaki. 
8Ba Asiriya bakhaahele nga beeribwa ni lurima lulukhali lwe babaandu ta, 
lurima lulukhali lwe babaandu ta nilwo lulukhaabahese. Nashiryo 
bakhaaryaryamukhe batime belukhe, ne basaani baabwe basooleli 
bakhaabawaambe babayile baraambe kimilimo kimisiro. 
9Kutikiiyi kwaabwe kukhewuule kumuwuulo lwe khuunikina khuukali, ni 
bawuli baasho bakhaaryaryamukhe batime batsye lwe khuurya busoolo. Bino 
Umukasya umweene niye ubikanikha, kumulilo kweewe nikwo kukwaburukhila 
mu Sayuuni, kumulilo kweewe kutindiimila mu Yerusalemu. 

Isaaya 32 

Buwonesi bwa Isiraeli 

1Bonakho, umuyiinga ukhaawule nga araambisa bukwalaafu, ni bawuli babaali 
aasi eewe, bakhaawule nga baraambisa bwaŋali. 
2Buli mutweela khu nibo akhaabe busa nga she khukhwikhiinga isi imbewo 
ingali, naluundi babe bubwilukhilo isi ikhuungu, bakhafwaane nga tsintsitsi tse 
kameetsi mu mubiimbi, ate babe nga shishiniini she lulwaanda luboofu mu 
shibala shishoomu. 
3Lwanyuma tsimoni tsaabo babaabona sitsikhaafunyikhilile ta, ni khumaru 
khwaabo babaawulila khukhaarekeerese buulayi. 
4Ni khukhwaambaasa khwaabo babaayuubakilisaka, khukhaabemo kamakyesi, 
ni naabo babaakanikha nga bamiimikila, bakhaakanikhe buulayi naabi. 
5Umuundu umusilu s'alilaangibwa luundi khuuba uwe angaaki ta, namwe 
khuukhwisamwo shiriifwa umuundu ukhalimwo ta. 
6Lwekhuuba babaandu baasilu bakanikha bye busilu, ni mu myoyo kyaabwe 
baayitsulamwo buubi bwonyene. Bakhola bibiindu bibikhali bye bwa wele ta, 
luundi basalanisa indeekela iye bubeeyi iwaamba khu Mukasya. Balyakhana 
umuundu ukhali ni biilyo baamulekha ntsala, ni nooyo uuli bulesa, 
sibamuwakho kameetsi ta. 
7Ikhola iy'omuundu ukhalimwo ta, ili imbi yonyene, niye ekhala nga akhola 
tsiŋoonaŋoona tse bumoyaani tsonyene. Biilomo byeesi akanikha biba bye 
bubeeyi khuuhesa bataambi, abe yakhaba nga khukhwilootsa khw'omutaambi 
khuli khwa ŋali. 

8Ne umuundu umwilama akhola tsiŋoonaŋoona tse bubwilama, naluundi 
bibiindu bye bubwilama nibyo byeesi akanikhilila. 

Bakhasi be mu Yerusalemu 

9Inywe bakhasi babaali buulayi, nimwinyukhe aasi murekeerese byeesi inoma, 
inywe bakhaana babewulila muri muli ni lukoosi, reka khumaru muwuliilise 
byeesi ise inganikha. 
10Mu bifukhu bikyeekhe biri mu mwiiko, inywe bakhasi babewulila muri muli 
buulayi, mutsya khuwaambibwa kumutaambo; kimisabibu kyeenywe 
sikikhaamekho ta, ni likyesa lye bibyaamo silikhaabewo ta. 
11Ari ni mwiyembelele munikine, inywe bakhasi babewulila buulayi; ni 
munikine luukali inywe bakhaana abe babaali buulayi. Ni mwifuule biikwaaro 
byeenywe murame bukhuna busa, muryo mwibowe tsisawu tse makoongwe mu 
bikuute byeenywe. 
12Ni mwikhupe mu bifuba byeenywe mu mutaambo lwe kimikuunda kyeenywe 
kikitsuule biilayi, ni lwe kimisabibu kyeenywe kikyaama luukali. 
13Lwekhuuba liiswa lye babaandu baase likhaatsowemu kamawa ni 
kamarakalu, ni lwe tsiintsu abe tsitsitsulamwo kumwikhoyo, mu shiriimba she 
sangaalo, sibikhaabewo ta. 
14Lubili lukhaaraŋaalile awo busa, ni shiriimba sishikhaabemo babaandu ta; 
lukoongo ni kumunaala kwe khukhwiitseeta bikhaarame awo busa, mweesi 
tsisikilya ni bibyaayo bibiindi byaayila bunyaasi, 
15khukhwoolesa Umwoyo nakhaatsukhibwe khuusiifwe khukhwaama mwikulu. 
Lwanyuma liiswa abe liliili kumubiimbi liikyele inimilo iye biilime, ni liiswa 
liilayi lyeene ilyo lyaamemwo biilime biikali bifwaane busa nga shisaali. 
16Nio lwanyuma bwaŋali bumalatane mu mubiimbi, ni bukwalaafu bumenye 
khu mikuunda kikiilimwo biilime. 
17Ni bukwalaafu bukhaamemwo lukoosi. Ilala bibikhaame mu bukwalaafu 
ikhaabe khuuwoleela ni buliindi buulayi, biilo ni biilo. 
18Babaandu baase bakhaamenye mu bumenyo bwe lukoosi, biifwo bye 
khuumenyamwo bibiilimwo khukhwiwulila buulayi, naluundi biifwo bye 
khuwolelamwo bibikhalimwo khutumbuukha khwoosi ta. 
19Ne abe yakhaba nga kamararara kakhaabe makali kakhupe shisaali 
kashimalile aasi, ni shiriimba shoosi shiweele aasi khwiloba, 
20inywe muli ni tsikhabi! Inywe mukhaamiitse bumiitso bweenywe khu ndulo 
khwa buli luutsi lwe kameetsi, mulekhuule tsikhaafu atweela ni tsisikilya 
tseenywe tsikyeende nga tsaayila buli aandu oosi. 

Isaaya 33 

Buurume bubuwaamba khu Asiriya 

1Nga kumutaambo kwaabanyoolile inywe babaahesa babaandi ate nga inywe 
mbaawo ubahesile ta. Mulya mu basheenywe tsimbomelo, ate nga mbaawo 
umuundu yeesi ubaliilemwo inywe tsimbomelo ta. Inywe nga mwaamalile 
khuhesa babaandi, nanywe bakhaabahesele ilala. Nga mwaamalile khuukhalila 
babaandi tsimbomelo, nanywe bakhaabalyemo tsimbomelo. 
2O Umukasya khuwaambile ifwe shiisa, lwekhuuba ifwe khwaakhuliindiliile 
iwe. N'ube kumukhono kweefwe kwe kamaani buli mutikhinyi, naluundi ube 
buwonesi bweefwe mu mbuka iye biikosi. 
3Iwe nga wenyusile likono lyoowo lye kamaani, babaandu batitukha. Iwe nga 
wenyukhile wemikhile angaaki, kamanaambo kasalanila busa. 
4Nga n'ubona ikhuungu ni ikwa mu nimilo yoonakisa biilime, nanywe byeesi 
mwibuusiile bikhaafwaane biryo, nga tsiisike ni tsikwa mu mikuunda 
tsoonakisa biilime, nanywe babaandu bakhaabakwekho babafwaanise baryo. 
5Abe yakhaba nga Umukasya ali angaaki luukali, lwekhuuba amenya mu ngaaki 
mwikulu, ne akhaakhole Sayuuni shiitsuulemo bwaŋali atweela ni bukwalaafu. 
6Khu mbuka yeenywe iyo niye umweene akhaabe kumusiingi kweenywe 
kumuhangafu, libiikhilo lye buwonesi lye kamaani, ni kamakhula naluundi ni 
kamakyesi. Khuurya Umukasya nisho shishinyalisisa khukhwoola khu she 
buyiindifu sheewe shino. 
7Ari bona basoolani beenywe be kamaani balikho batoloolela kamasika mu 
nguudo, ni baarume beenywe be lukoosi balikho baantsuwa luukali. 
8Tsinguudo tseenywe tsimbalaayi tsoosi tsaaramile busa nga mbaamwo 
babaandu ta, mbaawo n'umuundu na mutweela uuli khukyeendelamwo ta. 
Baafuniaakile tsikwangwaani tsaabwe tsoosi, ni bajulisi babaabawo 
baabalekelesile. Sibalikho n'umuundu namutweela isi bawa lukoosi ta. 
9Shiibala shoosi shilikho shilila luundi shetsuule kumutaambo; Lebanooni 
shaniaalile lwe khuuswaala khuukali. Shisiintsa sha Sharoni shekyelile busa nga 
kumusaaleela kwe mu kumubiimbi. Ni Bashani atweela ni Karumeeli bilikho 
bilakasa busa kamasaafu kaabyo. 

Umukasya arewula baasiku beewe 

10Umukasya aloma ari, “Ari kane ninyukhe khu ngaaki. Ari kane nisute nimikhe 
angaaki; Ari kane niyokesanise iniinisibwe angaaki. 
11Inywe muli busa nga babaahesa tsiinda tse likhuutsi busa, ni khuusaala 
mwasaala bunyaasi bubwoomu; nashiryo kumuukha kweenywe kweesi 
muheela kumweene kukhekyele kumulilo kuuboosha kubamalewo. 
12Babaandu beenywe bakhaafwaane nga babokhebwele ni kumulilo bafwaane 
busa nga likokhe, bakhaafwaane busa nga kamakhwa keesi baarema kooma, 
lwanyuma baakoosha ni kumulilo.” 

13Nimuwuliilise byeesi ikholile, inywe kamanaambo kakaali aleeyi; ni nanywe 
babaali ahaambi ano, mufukiiliise bunyala bwase. 
14Abo babaali baboonaki mu Sayuuni balikho banikina lwe buuri buukali. 
Khuurya khuukali khwaawaambile abo babaakharya Wele ta. Belootsa bari, 
“Naanu unyala waabawo mulamu mu mulilo kukwoosha kuno? Ne naanu unyala 
wahaandalalila kumulilo kukwoosha kwaalekha khusima kuno?” 
15Niye umuundu ukyeendela mu bukwalaafu luundi waakanikha bye 
bukwalaafu, uyo uwikaana khuukhola bye khuulyakhana, uyo uwisisakulila ilala 
waalekha khuulya iwoongo ta, niye ali umuundu ukhafukiilisa kamaru keewe 
khuwuliilisa bye khutsukha kamafuki ta, naluundi niye s'afukiilisa tsimoni 
tseewe khuulolelela bye bubwoonaki ta. 
16Umweene uyo niye umuundu ulimenya mu bifwo bye angaaki. Lumako lwe 
buliindi bweewe lukhaabe kamabaale ke mu njiinji. Biilyo bikhaamuweebwe 
akhali khukhwikanakana ta, ni kameetsi ke khuunywa kakhaabewo buli mbuka. 

Shiriifwa shishiitsa mu moni 

17Tsimoni tsoowo tsikhaabone umuyiinga nga ali mu shiriifwa sheewe she 
kamaani, naluundi tsikhaabone shiibala shibalaayi luukali. 
18Mu byambaaso byoowo ukhekhale ushebulile imbuka iye kumutaambo kuno 
nga yaabira khaale, nga wireeba uri, Umukhulu uwabalatsaka bibiindu ali 
waheena? Umukhulu uwakholatsaka khu bye kimisolo ali eena? Uyo 
uwabalatsaka kiminaala kye khukhwiliinda waatsya eena? 
19Iwe s'ukheeleyo luundi khuubonakho babaandu baarafu bano ta, babaandu 
babaakanikha luulimi lukyeni lweesi ukhamanyile ta, naluundi babaandu 
babaakanikha nga bamiimikila, nga sibamanyikha byeesi baloma ta. 
20Ne yinyusa tsimoni ubone shiriimba Sayuuni, shiifwo shishareebwawo lwe 
kamayiiya kamakhosefu. Tsimoni tsoowo tsikhaabone Yerusalemu, shiifwo she 
khuumenyamwo she lukoosi lwonyene, lisari lilikhakhuulibwa ta, mbaawo 
unyala waakhuula kimibya kyalyo ta, namwe kimikosi kyakhwo sikinyala 
kyaakhalikha ta. 
21Ibweene iyo, Umukasya akhaabe Umunyali weefwe. Akhaafwaane busa nga 
shiifwo she tsiintsitsi tse kameetsi tsitsasalanila buli aandu, isi umusiku 
akhanyala waambukha na khwaambukha ta, namwe abe yakhaba imeeri 
y'omusiku khuukhalisa yambukha ta. 
22Lwekhuuba Umukasya niye Umukayi weefwe, Umukasya niye ukhuwa ifwe 
kamakaambila, niye ali umuyiinga weefwe, naluundi niye ukhaakhuwonese 
ifwe. 
23Kimikosi ky'omusiku kikibowa ari kyakaangulukhile, ari sibanyala baabowa 
banyweesa kumulongooti kwaabwe ta, namwe sibanyala baabalaayisa 
shishitimisa imeeri ta. Lwanyuma bibiindu biikali abe byeesi bayaayile khu 



1408 

 

 
Ibayibuli Ingwalaafu 

© 2016 Bible Society of Uganda. 
  

 

 

baandu bikhaakabananisibwemo, abe yakhaba ni babaandu baaleme nabo 
bakhaayilekho kumukabo kwaabwe. 
24Mbaawo na mutweela mu baandu ba Isiraeli ukhaalomekho ari, “Ise ndi 
mulwaale ta”; Lwekhuuba Umukasya akheyakhile bibyoonako byaabo boosi 
babaamenya ibweene iyo. 

Isaaya 34 

Buurume isi kamanaambo 

1Ni mwiitse aambi, inywe kamanaambo koosi, murekeerese; ni muwuliilise 
buulayi inywe babaandu mweesi! Lekha shiibala shirekeerese, khuuyililamwo 
ni babaandu babaashiilimwo; liloba atweela ni neebyo bibilyaamamwo. 
2Lwekhuuba Umukasya wetsuule lirima liikali lwe kamanaambo koosi; 
waabakhalaliile naabi nibo atweela ni kamahe kaabwe. Nashiryo atsya 
khubahesela ilala boosi, atsya khuubawaanayo batsye babasalake. 
3Kimilaambo kyaabo babeeribwa kikhaatuumibwe busa nga kyaakhusiikhibwa 
ta, ni bubolo bwe kimilaambo kikiili khuubola bukhetuukhe mu shibala. 
Kamafuki kaabwe kakherurukukhe khu njiinji. 
4 Liiye lye bye mwikulu lyoosi likhaayengukhake liwewo, ni likulu lilyeene 
likhaafunyibwe busa nga lupapula. Tsinieniesi tsikhaakwe khukhwaama 
mwikulu, nga n'ubona kamasaafu ni kakwa khukhwaama khu musabibu, namwe 
nga n'ubona lituunda liliniaalile nilihanukha khukhwaama khu kuusaala kufigi. 
5 Nga lurima lwase lwaamalile khuukhola kumulimo kwalwo mwikulu, bona ari 
lulikho lwiikha nga lwiitsa khuukwa khu Edomu, nilyo linaambo lye babaandu 
beesi namala khaale khuukhalila kumusaango kwe khuhela. 
6Lurima lw'Omukasya lwetsuulekho kamafuki, naluundi lwetsuulekho 
kiminaawa, lulikho kamafuki ke kamasheese ni tsimbusi, lwetsuulekho 
kiminaawa kye khu mbiko tse kamamiiku. Ilala Umukasya waakholile isaayilo 
mu shiriimba sha Bozira, ikhaabewo khuuhesa khwe baakali mu shibala sha 
Edomu. 
7Tsiyeeyi tse mwirome natso tsikhaafwiile atweela ni natso, tsiwuunwa 
tsisoleeli atweela ni tsiwuunwa tse kamaani. Shibala shaabwe shoosi 
shikheetsulekho kamafuki, liloba lyaabwe litsulemwo kiminaawa. 
8Lwekhuuba Umukasya ali ni shifukhu sheewe she khukhwiliyasilakho, ni 
kumwiiko kwe khuusasula lweebyo bibyakholebwa khu Sayuuni. 
9Tsintsitsi tsa Edomu tse kameetsi tsikhekyele shiisaawe shishoomu shisheene, 
ni lifukhuulu lyakhwo likhaabe likhafu naabi nga kumulilo, shibala shoosi 
shikhaafwaane nga kumulilo kumweene. 
10 Shitaambiso sha Edomu sishikhaawewo ta, mu shiilo namwe kumuusi, lisuusi 
lilituukha khuushaamamwo likhaaniine biilo ni biilo. Shiibala shoosi 

shikhaarame busa nga mbaamwo umuundu ta kimiboolo ni kimiboolo. Silibawo 
umuundu ulishimenyamwo ta biilo ni biilo. 
11Kiminywiinywi nga kisiilili nikyo kikikhaamenyemwo, tsikhiikhi ni 
bakikhoolo nikyo kikiikhekhalemwo. Wele akhaarure eetse abalaayile khu 
Edomu, akhaaruse kumukosi kukupima kwe khuyumbaala, ni shishipima she 
khuuhela. 
12Baakhulu baayo sibaakhabekho na shoosi sheesi bakhalaange bari buyiinga ta, 
ni baawuli baayo sibakhaabewo ta. 
13Kamawa kakhaasiimbe mu bifwo bye lubili byoosi, ni kamarakalu 
kakhaatsowe mu bifwo abe byeesi baasirakililila byoosi. Biifwo ibyo bikhekyele 
buukono bwe tsishipwe, ni buumenyo bwe tsinyoofwe. 
14Bisolo bye mu mubiimbi bikheetse bimenye atweela ni namuunyu, ni tsisolo 
tse mwirome tsitsifwaana nga tsimbusi tsikhaameeleele buli ndweela isi iyashe. 
Mu bweene imwo bisolo bye shiilo bikheetse nga biweentsa e khuukona, 
binyoole buukono mu bweene umwo. 
15Kiminywiinywi tsikhiikhi kikhombekhe biiswi, kireereremwo kamaki, 
lwanyuma kyaalule bubwaana, kibubiimbekho ni tsindaaha tsakyo. Ni kisilili 
naye akheetse abusanemwo, buli mutweela nga ali n'uwashe. 
16Entselesa mu shitabo sh'Omukasya lwanyuma usome. Mbaawo na shitweela 
khu biindu bino shishikhaataambemwo ta, mbaawo na shitweela 
shishikhaataambekho shashe ta. Lwekhuuba Umukasya umweene niye uulakiile 
ari bikholekhe, n'Umwoyo weewe niye uubibuusanisa byoosi atweela. 
17Niye waalambuulile liiswa waalibaweele, ni kumukhono kweewe, 
waalikhalanisilemwo bisiintsasiintsa. Liryo likhaabe lilyaabwe biilo ni biilo, 
bakhaamenyatsake mu bweene umwo kimiboolo ni kimiboolo. 

Isaaya 35 

Kumwikhoyo kwaabo babaawonesebwa 

1Abe yakhaba kumubiimbi atweela ni shiibala shishiili shishoomu 
bikhaasangaale, shiibala shishikhalimwo kameetsi ta, shilikhoya luundi shilase 
biimuli, shifwaane busa nga shimuli shishiwuunya buulayi. 
2Shikhaalase biimuli bibe mu bukali; ibeyo kumwikhoyo ni sangaalo atweela ni 
khukhwiimba kimyeenya. Shiriifwa abe shishaba sha Lebanooni 
shikhaaweebwe shiibala shishoomu shino, shikhaabonekhe buulayi, 
shikhaafwaane busa nga Karumeeli ni Sharoni. Umukasya akhookesanise 
shiriifwa sheewe shibonekhele ibweene iyo, lubuyi luukali lwa Wele weefwe. 
3 Ni muhangase abo babaali ni kamakhono kamatoro, mwiisemo kamaani 
kameesikamo abe kakaafwiliile. 

4Mulomele abo babaali ni kimyoyo kikiiriire naabi muri, “Nimwiilemo kamaani, 
mukharya ta! Lwekhuuba bona Wele weenywe ali khukhwiitsa khukhwiiliyaasa, 
akheliyaase baasiku beenywe nga Wele. Ilala alikho eetsa khuubawonesa 
inywe.” 
5 Nio isho shinyalise tsimoni tsaabo babaali baabofu tsibimbukhe, ni naabo abe 
babaafuundila mu khuru mwiikukhe. 
6Ni nooyo abe uyikila anyale khuuruukaruuka nga ikhisi, n'umumiinyi abe 
ukhakanikha ta, eembe kimyeenya lwe kumwikhoyo. Kameetsi kakhaarubukhe 
katsukhiilile mu shibala shishoomu, ni tsintsitsi tse kameetsi tsikhaatimile mu 
mubiimbi. 
7Kumuyekhe kukwaba kwookhelela busa kukhekyele kwe mu meetsi, ni shiibala 
abe shishooma busa shikheetsulemo kameetsi. Kamakhalaamba ni bunyaasi, ni 
tsindeeka bikhaatsowe mu biifwo abe mweesi bisolo bye mu mubiimbi bimenya. 
8Ibweene iyo ikhaabeyo kumukhoosi kumubalaayi kumweene, kumweene ikwo 
kukhaalaangibwe kuri KUMUKHOOSI KWE BUKHOSEFU. Babaandu banyaalu 
sibakhaakukyeendelekho ta. Kukhaabe kwaabo babaakyeendela mu mukhoosi 
kwa Wele bonyene. Abo babaali basilu sibalikyeendelakho na khakyeekhe khari 
ta. 
9Ibweene iyo sikhaabonekheyo tsitalanyi ta, namwe bari isolo yoosi iye 
kumuluungo sikheetseyo ta. Bisolo bino byoosi sibikhaanyoolikheyo ta. 
Khuurusakho babaawonesebwa bonyene nibo babaalikyeendelakho 
10Abo beesi Umukasya umweene eroborera bakhaakobole. Bakheetse benjile 
mu Sayuuni nga beemba kimyeenya; Bakhetsusibwe ni kumwikhoyo 
kukuukhawawo ta. Nibo bakhaafune kumwikhoyo atweela ni sangaalo, 
kumutaambo ni khusisiinya khwoosi bikhaatitukhe biweelewo ilala. 

Isaaya 36 

Linaambo Asiriya liibwakala Yuda 

(2 Bayiinga 18.13-25; 2 Bye Kimiboolo 32.1-19) 

1Mu mwiiko kwe likhumi na kine kwe buwuli bwa Hezekiya nga umuyiinga wa 
Yuda, umuyiinga Senakyeribu uwa Asiriya, eetsa khukhwibwakala biriimba bya 
Yuda abe bibiilikho tsimako, waabiwaamba. 
2Lwanyuma umuyiinga wa Asiriya waarumana umukhulu weewe uwe liiye lye 
basoolani khukhwaama i Lakishi, nga ali ni liiye lye kamaani, khuutsya isi 
umuyiinga Hezekiya mu Yerusalemu. Aryo niye atweela ni liiye lyeewe baatsya 
bebuusila amufureeki kwe kameetsi abe kukutsukhiilila mu litibo lye angaaki, 
khu mukhoosi kukuutsya mu mukuunda isi baasiingatsakila tsingubo. 
3Nga bali abweene awo, Eliyakimu, umusooleli wa Hilukiya, uwaba umukhulu 
we lubili lw'omuyiinga, nga ali atweela ni Shebuna, uwaba umuroni umukhulu, 

ni Yowa umusooleli wa Asafu, nga abe niye uwaba umuroni we bibyaamayo; 
beetsa khuubakaanana. 
4Kila umukhulu we liiye lino, abarumana khuutsya baboolele Hezekiya bari, 
“Umuyiinga uwe kamaani uwa Asiriya alikho ereeba busa ari: Shiina shisheene 
sheesi iwe ulikho wiyikina, shiikila waaba ni khuhandalala khukhufwaana 
khuri? 
5Iwe wambaasa uri tsilomo tse munwa tsonyene tsinyala tsaakhola nga bye 
busoolo, ni kamaani ke khuusoolana? Iwe uli khukhwiyikina naanu umweene, 
shishikhwoolisile khukhuuminyaalila ise? 
6Iwe ubonekha wiyikina Misiri, ne Misiri isho shili busa nga lukholo lulumalile 
khaale khuufunikha, lwaashuukha lwakhalaka mu khono mwooyo ukhakakho 
khulwiyikamililakho. Shimanye buulayi uri Faraawo, umuyiinga wa Misiri 
seyikinikha ta! 
7Ari iwe unyala waanomela uri, ifwe khuli khukhwiyikina Umukasya Wele 
weefwe! Ne s'ali niye umweene uyo isi Hezekiya aakhoomyaasaka nga 
n'aafuniaakaka biifwo byeewe bye angaaki bye khukhwisaayilamwo, ni 
bibyeeso byeene, lwanyuma waalakila babaandu boosi mu Yuda, ni mu 
Yerusalemu mwoosi, khuutsya khwisaayila khu sheeso shishiili mu Yerusalemu 
mwoonyene? 
8Ne ari ise sheesi ikhuboolela shili ndi, yiitsa ufukiilisane n'umukoosi wase, 
umuyiinga wa Asiriya. Ise kane ikhuwe tsiŋwaaŋwa bikana bibili (2,000), siinga 
nga iwe kane unyalise khuufuna basaani babanyala khuutsitimilakho. 
9Iwe kane unyale uryeena khuuwula umuselikhale mutweela ufuurayo khuuba 
uwe aasi naabi mu liiye ly'omukoosi wase, abe yakhaba nga wiyikina Misiri lwe 
buyeeti bwe kamakaali, ni naabo babaatimila khu ŋwaaŋwa? 
10Ni khuulooselakho, iwe wambaasa uri ifwe khwiitsile khukhwiibwakala 
shiibala shino nga Umukasya waakhukhulakila ta? Umukasya umweene niye 
ukhulakiile ifwe khuutsya khukhwibwakale shiibala isho, khushihese!” 
11Lwanyuma kila Eliyakimu, Shebuna ni Yowa balomela umukhulu we liiye lya 
Asiriya yuno bari, “Khwaakhwikoontseleele, n'ukhukanikheyo mu lulomo lu 
Aramayiki, lwekhuuba khwaalumanya buulayi. Ne ukhakhukanikhayo mu lu 
Heburaniya ta, lwekhuuba babaandu babaali khu matikiiyi khu ngaaki kane 
bawulile.” 
12Ne umukhulu we liiye lino weelamwo ari, “Mwambaasa muri umukoosi wase 
andumanile ano khuureera buurume buno isi iwe n'umukoosi woowo 
mwenyene? Niye akana ni babaandu boosi babuwulile, lwekhuuba nga 
khweetsile khwiibwakala shiriimba shino, nabo bakhataambisibwilemwo. Nabo 
intsala ikhaabalye, ni buulesa bubalye, nabo boole ni khuulya bye musiru 
byaabwe nga biilyo, naluundi banywe ni kamasunguluula kaabwe nga 
kameetsi.” 

13Kila umukhulu we liiye lye ba Asiriya yuno, emikha khu ngaaki, waakuukuula 
ni likono liikali mu lulomo lu Heburaniya nga aloma ari, “Ni murekeerese 
buurume buno bubwaama isi umuyiinga uwa Asiriya uwe kamaani! 
14Buurume bw'omuyiinga buno buloma buri: Mukhafukiilisa Hezekiya 
waabawombesa inywe ta. Niye singene anyale khuubawonesa inywe ta. 
15Mukhafukiilila niye khuubawombesa ari mwiyikine mu Mukasya, nga 
abalomela ari, Umukasya kane abawonese, ni khuubalomela ari shiriimba shino 
singene shikwe mu mikhono ky'omuyiinga wa Asiriya ta. 
16Mukhaloondelela byeesi Hezekiya ababoolela ta! Sheesi umuyiinga wa Asiriya 
ali khuuloma nisho shino ndi: Ni mukhole ikwangwaani ye lukoosi ni nase, 
mwikulewo biilibwa byeenywe, murure ibulafu. Nio lwanyuma buli mutweela 
eloosele khuulyatsaka khukhwaama khu misabibu kyeewe umweene, ni 
khuulya khukhwaama khu misaala kimifigi, naluundi anywatsake khukhwaama 
mu luutsi lweewe lwe kameetsi. 
17Nio nase ndyo kane niitse nga neŋoonaŋoonile buulayi, imbayile mu shibala 
shishifwaanila ilala nga shisheenywe shino, shiibala shishitsuulemo biilyo 
biikali, ni iviini, atweela ni kimikaati ni kimikuunda kye kimisabibu. 
18Ni mwitsiliilise buulayi, Hezekiya akhabawoombesa nga aloma ari kane 
Umukasya abawonese inywe ta! Manya iliwo wele na mutweela uwawonesakho 
linaambo lyeewe khukhwaama mu mukhono kw'omuyiinga uwa Asiriya? 
19Ari, ba wele ba Hamasi ni Arupadi bali waheena? Ne ba wele ba Shefarivayimu 
nabo bali waheena? Manya iliwo ni wele na mutweela khu nibo uwawonesakho 
Samariya khukhwaama mu mukhono kwase? 
20Inywe mwaamanyakho wele shiina mu manaambo kano koosi, 
uwawonesakho babaandu baabwe khukhwaama mu bunyala bwase? Ari 
mwambaasa muryeena muri Umukasya kane anyalise khuuwonesa Yerusalemu 
khukhwaama mu bunyala bwase?” 
21Ne babaandu baasila busa tsu, balekha khulomakho ilomo yoosi ta, lwekhuuba 
umuyiinga Hezekiya aabalomela ari, “Mukhaŋamulakho shoosi is'ali ta.” 
22Lwanyuma kila Eliyakimu, uwaba umukhulu we lubili; Shebuna, uwaba 
umuroni umukhulu; atweela ni Yowa, umusooleli wa Asafu, uwaba umuroni we 
bibyaamayo, beelayo isi Hezekiya. Baatsya nga boonuulakile bikwaaro byaabwe 
lwe kumutaambo kumukali, baatsya baabona umuyiinga, baamuboolela byoosi 
byeesi umukhulu we liiye lya Asiriya aabakanikhila. 

Isaaya 37 

Hezekiya atsya khukhwireebakho isi Umukasya lwe buyeeti 

(2 Bayiinga 19.1-7) 

1Ne nga umuyiinga Hezekiya n'awulila biilomo bino, woonuulaka bikwaaro 
byeewe, waabiyabulamwo, aryo waakwaara isawu ya makoongwe, lwanyuma 
waatsya mu Lisaayilo Likhulu ly'Omukasya. 
2Kila arumana Eliyakimu, umukhulu we lubili, Shebuna, umuroni umukhulu, 
atweela ni basaayi baasakhulu, nga boosi bakwaarire tsisawu tsa makoongwe, 
khuutsya isi umuŋoosi Isaaya, umusooleli wa Amozi. 
3Baatsya baamuboolela bari, “Umuyiinga Hezekiya aloma ari, ‘Shifukhu she 
shaleelo shino shili she kumutaambo kumukali, shili she khukhwiikiitsibwa, 
naluundi shili she khuuswaala khuukali. Shifwaana busa nga umwaana uwoolile 
khuusaalikha, ne nga maayi weewe s'ali ni kamaani ke khusiindikha ta. 
4Manya lukanile shinyala shaaba ndi, Umukasya Wele woowo, waawuliile 
biilomo byeesi umukhulu we liiye lya Asiriya, uwarumanibwa n'umuyiinga 
weewe, khuuloma nga afootsola Wele Umulamu, nio manya Umukasya Wele 
woowo waamuwa shiitaambiso lwe biilomo byeewe ibyo. Nashiryo, ari 
n'ukhuloombele ifwe bakyeekhe khukhuramilewo.’ ” 
5Baryo babaakaanisi b'omuyiinga Hezekiya ni boolesa buurume buno isi Isaaya, 

6Isaaya waabalomela ari, “Tsya muboolele umukoosi weenywe muri, ‘Sheesi 
Umukasya aloma nisho shino: Ukharya lwe biilomo ibyo byeesi muwuliile 
byeesi babaakaanisi b'omuyiinga wa Asiriya, bakanikhile bibiikhomyaasa ise ta. 
7Ari wuliilisa buulayi, Ise samweene kane imuremwo umwoyo wase, isho shikile 
umuyiinga uyo awulile buurume bubumukanisa khuukobolayo ingo mu 
linaambo lyeewe. Aryo nga waakobooleyo, ikhaareerewo shishikhaakile 
akhoonyebwe ni lurima.’ ” 

Ba Asiriya bariisariisa luundi 
(2 Bayiinga 19.8-19) 

8Ne umukhulu we liiye lya Asiriya n'awulila bari umuyiinga wa Asiriya 
wenyukhile waarurire i Lakishi, waarurayo waatsya, ne waanyoola nga 
umuyiinga tsana ali khuusoolanisa Libuna. 
9Lwanyumakho umuyiinga Senakyeribu waawulila bari, umuyiinga Tiruhaka 
uwa Esiyopiya waaraangiliile liiye lyeewe khukhwiitsa khuumusoolanisa. Nga 
n'ashiwulila aryo, waarumanisa baarume khuutsya isi Hezekiya ni buurume 
buno: 
10“Tsya muboolele Hezekiya umuyiinga wa Yuda muri: Wele woowo uyo, isi 
wiyikina, akhakhuwombesa nga akhusuubisa ari, Yerusalemu 
sishikhaawaambibwe n'umuyiinga wa Asiriya ta. 
11Ilala, iwe wamweene waamanya buulayi shiina sheesi bayiinga ba Asiriya 
bakhola mu buli linaambo lyoosi isi batsya. Batsya bahesela ilala buli shiindu 
shoosi. Ne ari iwe, iliyo ukane akhuwonese? 

12Manya ba wele be kamanaambo keesi bakuuka baase baatsya bahesa, 
baanyala khuukawonesa? Shebulila kamanaambo nga Gozani, Harani, Rezefu, ni 
babaandu ba Edeni, abe babaamenya i Telasari. 
13Aluno, ali waheena umuyiinga wa Hamasi, n'umuyiinga wa Aripadi, 
n'umuyiinga we shiriimba sha Sefarivayimu, n'umyiiinga wa Hena atweela 
n'umuyiinga wa Iva?” 

Khuuloomba khwa Hezekiya 

14Lwanyuma nga Hezekiya waamalile khuufuna buurume buno khukhwaama 
khu baarume beewe, waabusoma, aryo waabusuta, waatsya ni nabwo mu 
Lisaayilo Likhulu ly'Omukasya, waabukaangululila mu moni ts'Omukasya. 
15Kila Hezekiya aloomba isi Umukasya nga aloma ari, 

16“O Umukasya uwe kamahe ke mwikulu, umunyali wa byoosi, Wele wa Isiraeli, 
iwe uwikhala khu shitsoloŋo shoowo she angaaki akari e ba Keruubi! Iwe 
wenyene niye Wele, uwula buyiinga bwoosi bwe khu shiibala. Iwe niye 
uwabuumba Likulu ni shiibala. 
17O Umukasya, reeka khukhuru khwoowo ureekerese! Biikula tsimoni tsoowo, 
O Umukasya, ubone! Wuliilisa biilomo byoosi bya Senakyeribu, byeesi 
arumanisile khuukhulekelesa iwe, Wele umulamu. 
18“O Umukasya, shili shaŋali shiri, bayiinga ba Asiriya baayoonakisa 
kamanaambo atweela ni liiloba lyako lyeene. 
19Naluundi bawaamba ba wele be kamanaambo keene kano, baabatuumaka mu 
mulilo, baboosha, lwekhuuba ilala sibaaba ba wele ta, ne baaba kimisaala ni 
kamabaale. Bino byaba biifwaani bibyakholebwa ni kamakhono ke babaandu, 
shaakila byoonakisibwa biryo. 
20Nashiryo ari, O Umukasya Wele weefwe, n'ukhuwonese ifwe khukhwaama mu 
bunyala bweewe; nio buyiinga buburamile bwe khu shiibala bumanye buri, iwe 
wenyene, O umukasya, niye Wele.” 

Buurume bwa Isaaya isi Umuyiinga 
(2 Bayiinga 19.20-37) 

21Lwanyuma kila Isaaya, umusooleli wa Amozi, arumanisa buurume buno isi 
Hezekiya, nga aloma ari sheesi Umukasya Wele wa Isiraeli aloma nisho shino 
ari: Lwekhuuba iwe waaloombile bino byoosi, bibiwaamba khu Senakyeribu, 
umuyiinga wa Asiriya, 
22bino nibyo biilomo byeesi Umukasya ali khuukanikha bibimuwaambakho 
niye: “Umukhaana wa Sayuuni, ukhaabatsakakho n'umuseetsa yeesi ta, alikho 
akhulekelesa iwe luundi akhutsekhelela busa. Umukhaana wa Yerusalemu 
alikho atengaasa busa kumurwe kweewe nga akhubona iwe utikhula tsiindimo 
wilukha utsya. 

23Naanu isi iwe ubeele nga ukhomyaasaka luundi waalekelesa uryo? Naanu isi 
ubeele winyusila likono lyoowo musaambo iyo? Naanu isi ubeele uloolelela ni 
tsimoni tse khukhwiyiingayiinga uryo? Abeele niye Umukhosefu wa Isiraeli! 
24Iwe waaraambisile babaakaanisi boowo khuukhomyaasa Umukasya. 
Wamweene webuyila nga uloma uri, ‘Inaambisatsaka kamakaali kaase kamakali 
naawula tsinjiinji tsindeeyi naabi, ni khuutsya khwoolela ilala mu bifwo bya 
Lebanooni abe bibiikhoolekhamwo ta. Naremaka luundi naakwiisaka aasi 
kimisaala kimi seda abe kikifuura buuleeyi, ni kimisaala sayipuraasi kikifuurayo 
buulayi. Natsya naaniina noola khu ngaaki imisya we tsinjiinji, naatsya nenjila 
ni mu shisaali mukari isi kimisaala kifuura khusiindaana naabi. 
25Ise nalima tsintsitsi tse kameetsi, lwanyuma naanywa kameetsi kaamwo. 
Naraambisa biikhaandakilo bye bikyele byase, naakamisa tsintsitsi tse kameetsi 
tse Misiri!’” 
26“Ne iwe ushiili khushiwulilatsakakho ta? Ise shino nashikhalawo khaale naabi. 
Khukhwaama khaale ise abe naashiŋoonaŋona, ari indi khushoolelesa busa. Ise 
abe naarekekha khaale ndi iwe ufuniaakake biriimba bibiilikho kamatikiiyi, 
kakwe aasi kebuuse tsinduumi. 
27Isho nisho shishakila babaandu baamwo baawamo kamaani, baaryaryamukha 
busa bawaambibwa kamaŋaanyu. Baryo bekyela busa nga bisaala bibyaana bye 
mu mukuunda, bafwaana busa nga bunyaasi, nga bunyaasi bubuutsowa khu 
ntsu khu ngaaki, bubuufwa nga bushiili khuutsowa ta.” 
28“Ne ise naamanya buulayi nga niwikhala aasi, naluundi naamanya khuurura ni 
khuukobola khwoowo. Ise naamanya lirima lyeesi untsokesanisile ise. 
29Uryo lwekhuuba waayintsokesanisa ise lirima liikali naluundi ise naawuliile 
khukhwiyiingayiinga khwoowo, ise inakhura iwe kumulobo mu moolu 
mwoowo, ni shiibya mu khanwa mwoowo ikhukhweese wileyo khu ntsila isi 
weetsilakho.” 
30Nashiryo khano nikho khakhaakane khabe khaabonelo is'uli: “Kumwiiko kuno 
kane mulye ibyo bibiitsowa byonyene busa, ni kumwiiko kukwiilakho, 
mukhaalye ibyo bibiiruruna khubweene ukhwo. Ne kumwiiko kukuukhola 
khataru, mwabeene mukhaamiitse luundi mukyese, mubyaale kimikuunda kye 
kimisabibu lwanyuma mulye bibyaamo byakhwo. 
31Ni naabo khusiinywe babaakharameyo nga baalamu khu baandu ba Yuda, 
bakhekhise kimili kyaabwe aasi mwiloba, ni kimisaala kikikhaatsowe mu ngaaki 
kikhaamekho bibyaano biikali. 
32Lwekhuuba babaandu baase babaakhaaramewo, bakhaabalaahe 
khukhwaama mu Yerusalemu, ni khukhwaama khu lukiingi Sayuuni, ikhaabewo 
abo babaakhaawone. Ni khuutsiinikhana khuukali khw'Omukasya uwe kamahe, 
umunyali wa byoosi, niye ukhaanyalise shino khuukholikha. 

33“Nashiryo shino sheesi Umukasya ali khuukanikha shishiwaamba khu 
muyiinga wa Asiriya: Umuyiinga uyo s'akheetse oolekho khu shiriimba 
Yerusalemu shino ta. Namwe liiye lyeewe silikhaanyalise ni khuulasa 
khaayiingo na khatweela khu nisho ta. Liiye lyeewe silikheetsekho aambi ni 
biilibwa bye shiriimba nga baasutile tsingabo ta, namwe bari beetse babuuse 
tsinduumi tse liiloba ibulafu we kamatikiiyi kaasho ta. 
34Intsila ikhaamureere, niyo inyene ikhaamwiiseyo; aryo umuyiinga uyo 
s'akhenjilekho mu shiriimba shino ta.” Umukasya umweene niye ushiloma aryo. 
35Umukasya aalooselakho ari, “Ise samweene ikhaakhiinge luundi imbonese 
shiriimba shino, khulwe shiriifwa shase samweene, nilwe buulayi 
bw'omwakaanisi wase Dawudi.” 
36Lwanyuma malayika w'Omukasya weekha mu kaambi iye ba Asiriya shiilo 
sheene isho, waakhoonya baselikhale kumweeka mutweela, kimikaanda 
shinaane, ni biikana biraano (185,000). Babaandu ni baasisimukha kumutikhinyi 
bari balola, baabona kimilaambo kyaasalaniile buli aandu oosi. 
37Lwanyuma umuyiinga Senakyeribu uwa Asiriya wenyukhawo waatsya. Aryo 
weelayo ingo weewe Nineve, waamenya iyo. 
38Shiifukhu shitweela, niye aaba nga alikho esaayila mu lisaayilo likhulu lya wele 
weewe Nisiroki, basooleli beewe Adurameleki ni Sharezeri beetsa 
baamukhoonya ni tsiindima. Lwanyuma belukhila mu shibala sha Ararati. 
Umusooleli weewe Esari-Hadoni waamwiilila mu bikyele byeewe waawula nga 
umuyiinga uwa Asiriya. 

Isaaya 38 

Butsiina bwa Hezekiya ni khuuwonesebwa khweewe 

(2 Bayiinga 20.1-11; 2 Bye Kimiboolo 32.24-26) 

1Mu mbuka iyo, Hezekiya walwaala, woola aambi khuufwa. Umuŋoosi Isaaya, 
umusooleli wa Amozi, weetsa khuumubonakho nga amureerera buurume, nga 
buloma buri: “Shino nisho sheesi Umukasya ali khuuloma: ‘Ŋoonaŋoona bye 
ango owo; lwekhuuba utsya khufwa, singene uwone buulwaale buno ta.’ ” 
2Aryo Hezekiya n'awulila biilomo bino, aashuukha waalola ibwitikiiyi, 
waalomba isi Umukasya, 
3waaloma ari, “O Umukasya, naakhwikoontseleele, n'ushebulile isaambo isi 
injeendatsakilemo nga ndi umwiiyikinwa is'uli, naluundi imbeele 
ikhwakaanisatsaka iwe ni kumwoyo mutweela kwonyene, nga ikhola byeesi 
ukana.” Aryo Hezekiya waalila kamasika ni kumutaambo kumukali naabi. 
4Kila buurume buno bwiitsa isi Isaaya nga bwaama isi Umukasya, nga buloma 
buri: 

5atsye aboolele Hezekiya nga amuloma ari, “Sheesi Umukasya Wele wa kuuka 
woowo Dawudi aloma nisho shino ari: Naawuliile khuuloomba khwoowo, 
naluundi naboone kamasika koowo. Ari naakhulooselekho khu buulamu 
bwoowo kimiiko kikiindi likhumi na kiraano. 
6Ise samweene inakhuwonesa iwe atweela ni shiriimba shino, khukhwaama mu 
mukhono kw'omuyiinga wa Asiriya. Ilala samweene kane ikhiinge shiriimba 
shino.” 
7Isaaya waalooselakho ari, “Khano nikho khakhakane khabe khaabonelo is'uli 
khukhwaama isi Umukasya, khakhokesanisa khari Umukasya kane ashikhole 
nga n'asuubisile: 
8Bona ise intsya khukobosa inyuma shishiniini shishireerebwa ni nyaanga iili 
khuukwa, kimiluundi likhumi khu madala ka Ahazi.” Iryo inyaanga yaakobolayo 
inyuma kimiluundi likhumi khukhwaama isi ibeele nga itsya khukwa. 

Kumweenya kwa Hezekiya kwe khuuruuya 

9Hezekiya umuyiinga wa Yuda, waarona burone buno, nga waamalile 
khuuwonesebwa butsiina bweesi aaba nabwo: 
10Ise naloma ndi, “Mu bifukhu byase bye akarikari, naakha khuururawo intsye, 
intsye mu shibala she makoombe, imbe nga naarusibwile mu buulamu bwase 
kimiiko kyase kyoosi.” 
11Ise nambaasa ndi siindibonakho luundi Umukasya, nga ishiili mu shibala she 
babaandu baalamu ta. Siindibonakho luundi khu basaale baase, namwe imbekho 
luundi atweela ni babaandu be mu shibala shino ta. 
12Bumenyo bwase bwaasambukhile bwaandusibwilekho, bwafwaanile busa nga 
lisari ly'omwaayi nilisaambulibwa. Buulamu bwase bwakhalikhile 
bwembiyisibwile busa nga n'ubona umuruungi we tsingubo n'akhala ingubo 
khu shisaala sheesi aruungilakho. Kumuusi ni mu shilo, iwe wamalawo buulamu 
bwase mu khaangu naabi. 
13Ise naliindiilila lwe buyeeti khukhwoolesa kumutikhinyi; ne waafuniaakaka 
kamakuumba kaase, waafwaana busa nga italanyi. Kumuusi ni mu shilo, iwe 
wamalawo buulamu bwase mu khaangu naabi. 
14Ise nalila kamasika nga nibororaka busa, nafwaana nga ŋooli, naalenyaka busa 
nafwaana nga liwuusi. Tsimoni tsase tsaasitowa lwe khuulola nga iniindilila 
buyeeti khukhwaama mwikulu. O Umukasya, naamiinilisibwile naabi, yiitsa 
unjeete! 
15Ne ise kane inome ndyeena? Umweene waanganikhileyo, naluundi umweene 
niye ushikholile. Ari ise kane injeende nga indi umuwolu kimiiko kyase kyoosi, 
lwe butsiina buno bubuuli mu mwoyo kwase. 
16O Umukasya, lwe bibiindu nga bino, babaandu babawo nga baalamu; ni nase 
kumwoyo kwase kubinyoolamwo buulamu. Ilala iwe wangobosela buulamu 
bwase, waafukiilisa ise naaramawo nga ndi mulamu! 

17Ilala lwe buulayi bwase, iwe waandeerera ise khuutsiinikhana khuno. Mu 
khukana khwoowo, wakobosa buulamu bwase khukhwaama mu lilowo lye 
khuufwa, uryo waantsiyakhila bibyoonako byase byoosi. 
18Lwekhuuba imakoombe s'inyala yaakhuruuya iwe ta, khuufwa sikhunyala 
khwakhweembela iwe kimyeenya kye khukhubuyilisa ta. Ni naabo babeekha mu 
ŋani imakoombe sibanyala baaba ni kumwiyikino mu bweela bwoowo ta. 
19Ne abo babaali baalamu, babaali baalamu nibo babaakhuruuya iwe, nga nase 
niindi khuukhola shaleelo shino. Paapa niye uboolela babaana beewe 
bibiwaamba khu bweela bwoowo. 
20Umukasya kane ambonese ise, ni nafwe kane khweembe kimyeenya nga 
khuraambisa kamatuungu, bifukhu byoosi bye buulamu bweefwe, nga khuli mu 
Lisaayilo Likhulu ly'Omukasya. 
21Ari Isaaya aaba waalomile ari, “Nimureere kamatuunda ke kuusaala kufigi nga 
mwaakarokile, mukahakhe khu libiimba, nio manya waawona butsiina.” 
22Ni Hezekiya naye aaba nga wereebile ari, “Ne khaabonelo shiina kheesi kane 
ifune, khakhaakane khantsokese khari, ise kane iniine intsye mu Lisaayilo 
Likhulu ly'Omukasya?” 

Isaaya 39 

Baarume khukhwaama i Babulooni 

1Khu mbuka iyo, Merodaki-Baladani, umusooleli wa Baladani, uwaba nga niye 
umuyiinga wa Babulooni, waarumanisa buurume atweela ni biwaanwa isi 
Hezekiya. Shino aashikhola lwekhuuba aawulila ari Hezekiya aaba mulwaale, ne 
nga waawona. 
2Aryo Hezekiya waakaanila bakyeni bano ni sangaalo ingali, kila atsya ni nabo 
waabokyesaka bye buyiindifu bibyaba mu mabiikhilo, nga nibyo ifeetsa, izaabu, 
bibiwunya buulayi, ni kamafura ke khukhwiyakha. Naluundi waabayila 
waabokyesa ni libiikhilo lye bye busoolo, ni bibiindu bibiindi swaa busa bibyaba 
mu mabiikhilo keewe. Mbaawo shishiindu na shitweela mu lubili lweewe, 
namwe mu buyiinga bweewe sheesi aakhabokyesa ta. 
3Kila umuŋoosi Isaaya atsya isi umuyiinga Hezekiya, waamureeba ari, 
“Babaandu abo baalomile bari shiina? Babeele baama waheena?” Hezekiya 
waamwiilamwo ari, “Babeele baama mu shibala she aleeyi she Babulooni.” 
4Isaaya waamureeba luundi ari, “Shiina sheesi baaboone mu lubili lwoowo?” 
Hezekiya naye welamwo ari, “Baaboone buli shiindu shoosi, lwekhuuba 
mbaawo shishiindu na shitweela mu mabiikhilo kaase sheesi ikhaabokyesile ta.” 
5Lwanyuma kila Isaaya alomela Hezekiya ari, “Ari rekeeresa buulayi buurume 
bubwaama isi Umukasya uwe kamahe, Umunyali wa byoosi: 

6‘Imbuka ikhoole isi buli shiindu shoosi shishiili mu lubili lwoowo; buli shiindu 
shoosi sheesi bakuuka boowo baabuusa baabiikha khukhwoolesa ni shaleelo 
shino, bikhaasutibwe biyilibwe i Babulooni. Mbaawo na shiindu na shitweela 
shishikhaaramewo ta.’ Shino Umukasya umweene niye ushilomile. 
7‘Ni babaana boowo babeene, babasaalikha mu mafuki ni kameetsi koowo 
kameene, nabo bakhaayilibwe mu bubowe i Babulooni. Baryo bakheekyele 
babomole, babaakhaakaanisatsake mu lubili lw'omuyiinga wa Babulooni.’” 
8Kila Hezekiya elamwo Isaaya ari, “Buurume bubwiitsile khukhwaama isi 
Umukasya buli buulayi.” Lwekhuuba eyambaasa mu mwoyo kweewe ari, “Kasita 
kane ibewo luukoosi ni buliindi buulayi khu mbuka yase nga umuyiinga.” 

Isaaya 40 

Bilomo bye kumwiyikino isi babaandu ba Wele 

1Wele weenywe aloma ari, “Woleelesa babaandu baase, woleelesa babaandu 
baase.” 
2Ni mukanikhe biilomo biiwolu isi Yerusalemu, mushiboolele muri, bifukhu 
byasho bye khuutaambisikha byaweelekho, ni bibyoonako byasho 
byasiingibwile. Naluundi mushimanyise muri shafuna shitaambiso she 
kimiluundi kibili lwe bibyoonako byasho khukhwaama isi Umukasya. 
3 Iliwo liikono lilikuukuula liri, “Ni muŋoonaŋoone kumukhoosi kw'Omukasya 
mu mubiimbi! Mukwalaase tsintsila tsa Wele weefwe khu musaleela kwe mu 
mubiimbi. 
4Buli aandu aali litila lyoosi, litsusibwe ni liloba, na buli lukiingi ni lukoongo 
lwoosi lukwalaasibwe, na buli aandu oosi aaborokha atsalaasibwe, ni biifwo 
bibiilimwo kamatikwi bikwalaasibwe buulayi. 
5Nio lwanyuma shiriifwa sh'Omukasya shiiyokesanise lubuula, ni babaandu 
boosi atweela bashibone. Lwekhuuba Umukasya umweene niye ushikanikhile 
ni kumunwa kweewe.” 
6 Liikono liloma liri, “Kuukuula!” Ne nase nareeba ndi, “Shiina sheesi 
inakuukuula?” “Kuukuula uri babaandu boosi bali busa nga bunyaasi, ni buulayi 
bwaabwe buli busa nga shimuli she mwiirome. 
7Bunyaasi buniaala, ni shimuli shaawululukha, nga imbewo y'Omukasya 
yaashiwutsilekho. Ilala babaandu bali busa nga bunyaasi. 
8Bunyaasi buniaala, ni shimuli shiwululukha, ne Ilomo ya Wele weefwe ibawo 
biilo ni biilo.” 
9Niina imurwe we lukiingi luleeyi lulweene, iwe Sayuuni, umurume we 
kamakhuuwa kamalayi. Yinyusa liikono lyoowo ni kamaani keene, iwe 
Yerusalemu umubooleli we kamakhuuwa kamalayi. Kuukuula ni liikono lye 

angaaki, ukharya ta. Boolela biriimba bye mu Yuda uri, Bona Wele woowo 
uyushiina ali khukhwiitsa! 
10 Bonakho, Umukasya Wele eetsa nga ali ni kamaani. Aryo kane awule ni 
kumukhono kwe buunyala. Bonakho, ali khukhwiitsa nga waasutile shiwaanwa 
sheewe. 
11 Umweene akhaayise kamakheese keewe nga umwaayi. Akhaabuuse 
kamakheese kamaana akasutile mu makhono keewe, nga akasutila mu shifuba 
sheewe, aryo araangilile ni buwolu kamasheese kakaali ni bumeeme. 

Umukasya s'alikho n'umulekhaana ta 

12Naanu abe uwanyalisakho khuupima kameetsi ke mu kuyaantsa 
waakahaambila mu mukhono kweewe? Namwe naanu uwapiimakho 
buubalaayi bwe liikulu nga araambisa kumukhono kweewe? Naanu abe 
uwabuusilakho lifukhulu lye khu shibala mu shiipo, namwe waapima busiro 
bwe tsinjiinji ni tsingoongo nga araambisa iminzaani? 
13 Naanu manya uwawakho Umwoyo wa Wele kamakyesi? Naanu ulikho ni 
byeesi amanyile naabi nio waanyalisa khuumuboolelela nga amuleekela? 
14Ne manya naanu isi Umukasya atsyayo khukhwiireebakho nio afune 
khuumanya. Namwe iliwo uwamuleekelakho khuukhola byaŋali? Iliyo manya 
uwamuleekelakho bye kamakyesi, namwe waamwokesa intsila iye khuumanya? 
15Ilala kamanaambo ke mu shibala kali busa nga khaatoondo khe kameetsi mu 
ndoowo. Naluundi kafwaana busa nga lifukhulu liliili khu minzaani. Ilala 
waasuta bikyelemeesi byoosi, byafwaana busa nga uyoolaka kumuyekhe. 
16Shisaali sha Lebanooni sishiilimwo kimisaala kikiimala lwe kumulilo ta, 
naluundi bisolo byamwo sibimala lwe tsisaayilo tse khukhwoosha ta. 
17Kamanaambo koosi ke mu shibala mbaawo sheesi kamanyisa is'ali ta, 
umweene nga waakaloleleele, akabona nga sikalimo shiindu ta, naluundi 
sikalimo kumukaso ta. 
18 Ari naanu isi munyala mwafwaananisa ni Wele? Namwe shifwaani shiina 
sheesi munyala mwaalekhaanisa ni naye? 
19S'unyala waamulekhaasa khu shibuumbe sheesi babuumba busa ta, 
lwekhuuba umubuumbi washo nga waamalile khuushibuumba, niye 
aashiwakhakho izaabu khu ngaaki, lwanyuma waashimiliisakakho ni feetsa. 
20Namwe nga umuundu ali umutaambi naabi, ukhanyalisa khuukhola isho ta, 
akhalawo waheentselesa kuusaala kukhukhabola ta, waheentsa n'umubeetsi 
unyala wabeetsa shifwaani shishikhanyala shaakwa aasi ta. 
21Inywe mushiili khumanya ta? Mushiili khuuwulilakho ta? Bashiili 
khubaboolelakho khukhwaama makiboole ta? Inywe mushiili 
khumanyatsakakho shoosi khukhwaama nga shiibala ni sharakikha ta? 

22Wele uyo niye uwikhala khu ngaaki khwe shiibala shishebotokhelela, ni 
babaandu babaashiilimwo bafwaana busa nga kamateete. Niye aabaamba likulu 
lyafwaana nga ingubo, naluundi alibalaayisa lyafwaana busa nga iweema iye 
khuuwolelamwo. 
23Niye ukhola bawuli baaba shiindu twa, naluundi akila baaraangilisi be shiibala 
bataambamwo kumukaso. 
24Nibo baaba nga balibyaalibwile bari, nga nio baliibaamalile khuubamiitsa nga 
bumiitso, nga bashiili ni khukhwiikhisa tsiindi tsaabwe mwiloba ta, 
waabafuurakho imbewo yeewe, baaniaalilawo khaangu kharyo. Imbewo iye 
khuungu ibayoola yabataamuusa busa nga likhuutsi. 
25Shikila Umukhosefu areeba ari, naanu isi munafwaananisa ni naye? Naanu 
umweene isi munalekhaanisa ni naye? 
26Ari yinyusa tsimoni tseenywe mu ngaaki mubone: Naanu uwabuumba 
tsinieniesi itso? Niye umweene urusa ibulafu tsinieniesi itso indweelatweela, 
nga alaanga buli ndweela lisiina lyayo. Lwe buunyala bweewe bwe angaaki, ni 
kamaani keewe kamakali, mbaawo na ndweela ikoraanakho ta. 
27Iwe Yakobo, lwashiina wiilomela, luundi iwe Isiraeli, shiina kila uloma uri, 
“Umukasya waakhumanya buulamu bwase nga ni bufwaana ta?” Namwe uri 
“Wele s'enaanayo lwe buulayi bwase ta?” 
28Iwe ushiili khuumanya ta? Ilala iwe ushiili khuwulilakho ta? Umukasya niye 
Wele uwe biilo ni biilo, niye Uwabuumba shiibala shoositsana. Niye 
s'aluwatsakakho ta, namwe bari waaremela ta. Mbaawo n'umuundu na 
mutweela, unyala waheentselesa naluundi woola khu khumanya khweewe ta. 
29Niye uwaangasa abo babaweetsekheleele, luundi esamwo kamaani abo boosi 
babaatorwaalile. 
30Ni basooleli babashiili be kamaani nabo bakhaawetsekhelele, luundi 
baremelele ilala, ni basaani babaashiili baahele baliluwa bekhupe aasi. 
31Ne abo boosi babeyikina Umukasya, bakheelemwo bushaakha kamaani, 
bakhaaseyeeye beyiinge mu ngaaki ni tsindaaha, nga n'ubona kunywiinywi 
waasu. Bakhaatiikhule tsiindimo, ne nga sibakhaaluwe ta. Bakhaakyeende 
luukali ne nga sibaakhaweetsekhelele na khafwiiti khoosi ta. 

Isaaya 41 

Buyeeti bwa Wele isi Isiraeli 

1Ni musile busa mundekeerese ise, inywe biibala bibiili khu ndulo khwe 
nyaantsa. Lekha babaandu beelemwo bushaakha kamaani, besyeende beetse 
aambi lwanyuma bakanikhe. Ari lekha ifwe fweesi khwiitse atweela lwe 
kumusaango. 

2“Naanu umweene uwafukurisa umuyiinga khukhwaama i bwaamanyaanga, 
nga amulaanga mu bukwalaafu khuukhola kumulimo kweewe? Naanu umweene 
uwaanayo kamanaambo kamakali mu bunyala bweewe, naluundi 
waamufukiilisa khukhaandakilila bayiinga baako aasi e bikyele byeewe? Niye 
araambisa ilomo yeewe waabekyelisa busa nga lifukhuulu. Araambisa buyiingo 
bweewe waabasalanisa busa nga imbewo nitaamuusa likhuutsi. 
3Niye abatimisa baatsya, ne niye waarama nga s'alikho ni shishimutaambisa ta, 
abe yakhaba nga ali khuukyeendela khu mukhoosi kweesi 
akhaakyeendatsakilakho ta. 
4Ne naanu umweene ukholile shino khuubawo, waashikyeesa waashoolisa ano, 
nga alaangilila kimiboolo kikikhali mitweela ta khukhwaama makiboole? Ise 
niye, ise Umukasya, Umukiboole luundi Uwakamayo, Ise niye Umweene.” 
5Bikyelemeesi bibiili khu nyaantsa byaashiboone luundi byaariire luukali, ni 
kamanaambo kakaali ibwakaamilo we shiibala kalikho kanikina lwe khuurya 
khuukali, karyo kebuusile, kalikho keetsila atweela. 
6Babaandu buli mutweela alikho ayeeta umwesanwa weewe, balikho 
beesanamwo kamaani, nga buli mutweela alomela uwashe ari, “Yiilamwo 
kamaani!” 
7Umubeetsi alomela uyo ukhola khu bye zaabu, ni nooyo ukhola khu bye 
khuumiliisa ni nyoondo ayeeta uyo ukhomaka. Buli mutweela nga alomela uyo 
uwoosha bibyuuma ari, “Byoosi bili biilayi.” Baryo baakhupa shifwaani ni 
kimisumaari, nio shilekhe khusabukha ta. 
8 “Ne iwe Isiraeli, uli umwakaanisi wase, Yakobo isi samweene narobora, 
umwitsukhulu wa Iburayimu, uwaba musaale wase. 
9Iwe niye isi ise nalaanga khukhwaama ibwakaamilo we shiibala, nga ikhuloma 
ndi, ‘Iwe uli umwakaanisi wase.’ Ise samweene nakhurobora iwe, siinyala 
naakhutuuma ibulafu ta. 
10Ukharya ta, lwekhuuba ise ndi ni nawe. Ukhawamwo kamaani ta, lwekhuuba 
ise ndi Wele woowo. Ise samweene kane ikhwiisemo kamaani, naluundi kane 
ikhuyeete. Kane ikhusute angaaki nga inaambisa kumukhono kwase kumulayi 
kwe kamaani.” 
11“Bonakho, baasiku boowo boosi babaakhukhalaliile, bakhaawaambibwe 
tsisoni, baswaale busa. Abo boosi babaakhukhaabisanisa iwe bakhaawewo, 
luundi bahelele ilala. 
12Imbuka ikhoole uweentse baasiku boowo abo, ulekhe khubanyoolakho na 
mutweela ta, abo boosi babaakhusoolanisa, baliweelawo ilala, balekhe 
khubonekhakho ta. 
13Lwekhuuba ise samweene, Umukasya Wele woowo, kane ikhuwaambe 
kumukhono kwoowo kumulayi, ikhulomele ndi, ‘Ukharya ta, kane ikhuyeete.’” 

14Ise Umukasya, Umuwonesi woowo, Umukhosefu wa Isiraeli, indi 
khushilaangilila ndi, “Iwe Yakobo abe yakhaba nga uli lukhanu busa, ukharya ta, 
ni nanywe babaandu ba Isiraeli mweesi; lwekhuuba ise samweene intsya 
khubayeeta.” 
15Ne ari bona, ise intsya khukhwiikyelisa iwe kumuwulilo kumushaakha, 
kukuulikho kameeno kamayaakha luundi kamameme luukali. Iwe ukhaawuule 
tsinjiinji, utsisye tsinosikhe, ni bikoongo ubifwaanise busa nga likhuutsi. 
16Ukhaatsiseese uryo utsihaanye mu ngaaki, imbewo itsitaamuuse, imbewo iye 
luwuutse itsisalanisake. Nio lwanyuma iwe wikhoyele mu Mukasya, ni nawe 
uryo ukhebuyilile mu Mukhosefu mweene uwa Isiraeli. 
17“Isi bataambi atweela ni naabo babetsuule kumweekho bakheetsile 
khuweentsa kameetsi ne kataambawo, ni lulimi mu khanwa mwaabwe lwaaba 
nga lwoomile busa, ise Umukasya samweene ikhaabakobolemo. Iseese Wele wa 
Isiraeli, sikhaabalekhekho na khafwiiti khoosi ta. 
18Ise ikhaabekulilewo tsintsitsi tse kameetsi khu njiinji tsindeeyi, ikhaabawe 
tsisebele mu matila. Ikhaashuuse kumubiimbi kwitsulemo tsintsitsi tse 
kameetsi. Liloba liliili lilyoomu likheekyele tsisebele tse kameetsi. 
19Ise ikhaabyaale mu mubiimbi imwo kimisaala nga kimi kedali, kasiya, 
kumusiita ni kimisaala ki olivu. Naluundi ikhebyaalile mu liloba lilyoomu ilyo 
sayipuraasi, ni kimisaala kikiindi kikikhawululukha kamasaafu ta. 
20Shino ikhaashikhole nio babaandu babone luundi beyike, baryo bemenielese 
luundi bamanye shiina sheesi shimanyisa, bamanye bari kumukhono 
kw'Omukasya kumweene nikwo kukukholile shino, naluundi bari, Umukhosefu 
wa Isiraeli umweene niye ushireerewo.” 
21Umukasya aloma ari, “Ari inywe ba wele be kamanaambo, ni mureere she 
khukhwiwotsakho sheenywe.” Umuyiinga wa Yakobo aloma luundi ari, “Ni 
muntsokese khukhwiwotsakho khweenywe. 
22Ari ni mureere bifwaani byeenywe ibyo bikhuboolele shiina shishiili khuutsya 
khukholekha. Luundi bikhuboolele bibiindu bibyanyoowa khuubawo, nio 
manya nafwe khwaabimenielesa shikile khumanye binaanu bibiili khukhwiitsa 
ibweeni, namwe bibyeene bikhukuukuulile binaanu bibiitsya khubawo. 
23Ilala bikhuboolele ifwe binaanu bibiitsya khubawo mu bifukhu bibiitsa, nio 
nafwe khumanye khuri nibo bali ba wele ilala. Ingana ba wele bano bakholeyo 
shishiindu shiilayi namwe shihangafu, nio manya shaakhwiyaangisa naluundi 
shaakhuriisaka. 
24Ne ari mubonekha nga simulimo shiilayi ta, ni bikholwa byeenywe mbaawo 
sheesi byaamamwo ta. N'umuundu yeesi ukhalawo waabaloondelela inywe 
eyonakisa busa umweene.” 
25“Ne ise naasuuluusile umuundu mutweela ukheetse khukhwaamila kwe 
ngaaki, ali aambi woolile, uyo uwaama ibwaamanyaanga ukhaakuukuule lisiina 

lyase. Umweene uyo akheetse akhaandakilile baawuli abafwaanise busa nga 
ukhaandakilila liloba, namwe nga umubuumbi n'asaamba liloba. 
26Naanu umweene uwalaangilila shino khukhwaama makiboole nio 
khwaashimanya? Namwe naanu uwashiboola nga bushiili nio nafwe khwaaloma 
khuri, ‘Aaba mutuufu.’? Ne mbaawo na mutweela uwashikuukuulakho ta, 
namwe mbaawo uwakhuboolelakho ta, nashiryo mbaawo umuundu 
uwawulilakho ilomo yoosi ta. 
27Khuunyoowa ise Umukasya samweene nashiboolela Sayuuni indi ‘Bona 
babaandu boowo abashiina balikho bakobola ingo!’ Naluundi naarumanisa i 
Yerusalemu umurume we kamakhuuwa kamalayi. 
28Neendi indola, simbonakho na mutweela unyala waashikhola ta, nga mbaawo 
na mutweela uwanyala khuubakaambilila ta. Nga nareebile, mbaawo na 
mutweela unyala khuuwa she khukhwiilamwo ta. 
29Bona ari boosi bubeeyi bwonyene. Buuraambi bwaabwe sibulimwo shiindu ta. 
Bibuumbe byaabwe byoosi bili busa nga imbewo itaamuukha busa.” 

Isaaya 42 

Umwakaanisi w'Omukasya umurobore 

1  Umukasya aloma ari, “Bonakho umwakaanisi wase isi nisamwo kamaani, 
umurobore wase isi buulamu bwase bwikhoyela. Umweene uyo niye isi narakho 
Umwoyo wase, niye ukane areerere bwaŋali mu manaambo. 
2Niye s'alinyusakho likono lyeewe angaaki, namwe bari akhupe liyoombo ta. 
Niye s'alinyusa likono lyeewe liwulilikhe mu mikhoosi kye mu shiriimba ta. 
3Niye s'alifuniaaka luukholo lulutengaala busa ta, namwe s'alisimisa itaala 
iwetsekhelela ta. Umweene uyo niye ukhaareerewo bwaŋali mu baandu abe 
bababirisibwa buubi. 
4Niye s'alihendukha, namwe bari awemo kamaani ta, khukhwoolesa nga 
waamalile khureera bwaŋali khu shibala. Ni bikyelemeesi bibiili khu kuyaantsa 
bikhaaliindilile khuuleekela khweewe.” 
5 Shino nisho sheesi Wele, Umukasya, uwabuumba liikulu, waalitsaanuula 
waalibalaayisa, naluundi umweene uyo niye uwabuumba shiibala, na buli 
shiindu shoosi shishiilimwo, ate nga niye uuwa babaandu kumuukha kweesi 
baheela, naluundi waawa buulamu isi abo babaakyeendelakho, aloma ari: 
6 “Iseese Umukasya, nakhulaanga iwe khukhwookesanisa bukwalaafu bwase. 
Kane samweene ikhuwaambe kumukhono, ikhuliinde buulayi. Kane ikhuliinde 
buulayi luundi ikhwikyelise iwe khuuba ikwangwaani isi babaandu baakali. 
Naluundi ikhaakhwikyelise iwe khuuba buwaanga bwe kamanaambo. 

7Iwe niye ukhaabikule tsimoni tsaabo babaali baabofu, khuukaangulula 
baabowe babaali mwipuusu, ni khuulekhuula abo babekhala mu shiilima 
shiikali.” 
8“Iseese niye Umukasya; ilyo nilyo lisiina lyase! Mbaawo yeesi ukabananakho 
khu shiriifwa shase, namwe khuukabanana lubuyi lwase ni bifwaani ta. 
9Bibiindu byoosi bibyakanikhibwakho khaalekho byooleleele, ari indi 
khuulaangilila bibiindu bishaakha; nga bishiili khuubawo ta, indi 
khuubikanikhakho mubimanye.” 

Kumweenya kwe khuruuya Umukasya 

10Nimwiimbile Umukasya kumweenya kumushaakha! Nimwiimbe 
khuumubuyilisa khukhwoolesa isi shiibala shoosi shaakama. Nimumubuyilise 
inywe mweesi babaaseyeeya khu mayaantsa, ni neebyo byoosi bibiili mu 
mayaantsa keene, atweela ni bikyelemeesi byoosi ni babaandu 
babaabimenyakho. 
11Lekha kimibiimbi ni biriimba byamwo byoosi binyusile kamakono kaabwe 
atweela; lekha ni babekhali babaamenya mu Kedari nabo bekhoye! Ni babaandu 
babaamenya mu Sela nabo beembe ni kumwikhoyo, baniine khu njiinji khu 
ngaaki balookhe luukali! 
12Khayo babaandu boosi baweese Umukasya shiriifwa; ni lubuyi lweewe 
lubonekhele mu bikyelemeesi bibiili khu mayaantsa. 
13Umukasya umweene arura waakhuumba nga umusaani uwe kamaani 
kamakali; nga umusoolani urura ibulafu nga wetsuule buurafu. Umweene eetsa 
nga akuukuula luundi nga akhupa liyoombo lye busoolo, aryo wokesanisa 
kamaani keewe khu baasiku beewe boosi. 
14Umweene akhaalome ari, “Imbuka yaabirawo ingali nga samweene naasila 
busa, naliinda luukoosi lwase; ilala abe samweene naayiliinda. Ne ari ingana 
khuupa liyoombo nga umukhasi utsya khusaala, ari inalila, imbeelaeele luundi 
inikine. 
15Ikhaalimake tsinjiinji atweela ni tsingoongo tsoosi intsikwiise aasi, ibyo 
byoosi bibyatsowakho bikhaaniaale. Biifwo bibyaba abe tsintsitsi tse kameetsi 
bikhekyele bibyoomu busa, ni biifwo bibyaba kamatibo bikhoomelele. 
16Ise samweene ikhaaraangilile babaandu baabofu be tsimoni, imbayile khu 
ntsila ishaakha abe isi bakhaamanyatsakakho ta. Samweene ikhaabalakilile 
intsila abe isi bakhaakyeendatsakilakho ta. Ikhaashuuse shishiilima shikyele 
buwaanga isi bali, ni biifwo bye kamatikwi bibe biitsaalaafu. Ilala bibiindu bino 
samweene niye ukhaabikhole; siindilekhakho babaandu baase ta. 
17Ne abo babeyikina bifwaani, abo boosi babaalomela bifwaani bari, ‘Inywe muli 
ba wele beefwe,’ balishuusibwa bakobosebweyo inyuma mu khuswaala khwe 
kamaani.” 

Ba Isiraeli sibakana beyika ta 

18“Inywe babaandu babaaminyaala mu maru, ni murekeerese, luundi 
munyukanyuke mubone, inywe babaabafwaala tsimoni! 
19Naanu uuli umubofu we tsimoni, akhali umwakaanisi wase ta? Naanu 
uwaminyaala mu maru akhali umurume wase isi indumana? Naanu 
uwabafwaala tsimoni nga umwakaanisi wase umurobore? Namwe umubofu nga 
umwakaanisi w'Omukasya? 
20Ubona bibiindu biikali naabi, ne waalekha khuubimenieelesa ta. Kamaru 
koowo kaayikukha buulayi, ne s'ukana khuuwulila ta.” 
21Shamwikhoyesa naabi Umukasya, lwe buulayi bwe bukwalaafu bweewe 
umweene, khuubona ari aniinisa kamakaambila keewe kabe ke angaaki, ni 
khuukeesamwo shiriifwa. 
22Ne ate nga bano bali babaandu beesi baanuulakho luundi babayaayakho 
bibiindu bibyaabwe, boosi baababowela mu malowo, namwe baababisa mu 
mapuusu. Baayikyela babaandu babayaayibwa busa, nga sibalikho n'umuundu 
unyala waabawonesa ta, bali nga bibiindu byeesi banuulile, nga sibalikho 
n'umuyeeti unyala waaloma ari, “Bakoboseyo ingo ta.” 
23Naanu khusiinywe unyala waawuliilisa bino byoosi, lwanyuma waamanya 
buulayi imbuka iyiitsa mu moni? 
24Naanu uwafukiilisa Yakobo khunuulibwa aryo, ni Isiraeli khuuba isi bayaaya 
busa baryo? Yaba Umukasya umweene isi ifwe khwonekayo, lwekhuuba 
babaandu sibaakyeendatsakila mu ntsila tseewe ta, naluundi sibaaloondelela 
kamakaambila keewe ta. 
25Isho shaakila waabatsukhakho lirima lyeewe lilitindiima nga kumulilo, 
waabahesela mu busoolo bwe kamaani. Baryo boosi babowekhela akari mu 
mulilo kukuutindiima, ne shonyene baalekha khumanya ta. Boosi bookhebwa ni 
kumulilo, ne baalekha khukhwiyika ta. 

Isaaya 43 

Umuwonesi wa Isiraeli 

1Umukasya aloma ari, “Ne ari, iwe Yakobo, reekeresa sheesi Umukasya 
uwakhubuumba aloma; Iwe Isiraeli, wuliilisa byeesi uyo uwakhurawo aloma: 
Ukharya ta, lwekhuuba ise samweene niye uwakhuwonesa. Ise nakhulaanga iwe 
ni lisiina lilyoowo lilyeene; iwe uli uwase umweene. 
2Buli lweesi kane ubirire mu meetsi ke shisiba kamaleeyi kameene, ise kane 
imbaatsake ni nawe. Buli lweesi kane ubirire mu ntsitsi tse kameetsi tsitsitsuule, 
singene kakhumile kakhuyile ta. Abe waakhalikyeenda khuubirira mu mulilo, 
sikulikhwoosha ta; kumulilo kukuutindiima sikulikhuhesa ta. 

3Lwekhuuba ise niye Umukasya Wele woowo, Umukhosefu wa Isiraeli niye 
Umuwonesi woowo. Ise nawaanayo Misiri khuuba nga she khuukhuwonesa iwe, 
Esiyopiya ni Seba khuuyila mu shifwo shoowo. 
4Lwekhuuba iwe uli uwe lisuno liikali mu moni tsase, naluundi lwekhuuba ise 
ikhukana naabi, nawaanayo babaandu babaandi khulwoowo, nawaanayo 
babaandu babaandi khuuwonesa buulamu bwoowo. 
5Nashiryo iwe ukharya ta, lwekhuuba ise samweene indi atweela ni nawe. Kane 
ingobose lisaaye lyoowo khukhwaama i bwaamanyaanga, kane ikhubuusilise 
iwe khukhwaama i bukwanyaanga. 
6Kane indakile kamanaambo ke khu lubeka lwe ngaaki indi, ‘Balekhuule,’ ni ke 
khu lubeka lwe mwaalo indi, ‘Ukhabehaambilisakho ta.’ Kobosaka basooleli 
baase khukhwaama mu bifwo bye aleeyi, ni bakhaana baase khukhwaama mu 
soonda tse aleeyi tse shiibala shoosi. 
7Kobosa buli mutweela uwalaangibwa ni lisiina lyase, isi ise nabuumba lwe 
shiriifwa shase. Uyo isi ise samweene nabuumba luundi naarawo.” 
8Rusa ibulafu babaandu babaali ni tsimoni ate nga baabofwaala, abo babaali ni 
kamaru ke khuuwulila ate nga baaminyaala! 
9Kamanaambo koosi ke mu shibala kabuusibwe atweela, ni babaandu boosi be 
mu shibala babuusane mu shifwo shitweela. Naanu khu nibo uwanyala 
khuubuula shino, luundi waakhurumbulila bibiindu bibyanyoowa khuubawo? 
Lekha nibo bareere bujulisi bwaabwe khukhwookesanisa bari bali baŋali, 
naluundi lekha ibewo abo babaawulila nio balome bari, “Shili sha ŋali.” 
10Umukasya aloma ari, “Inywe muli bajulisi baase. Naluundi Umwakaanisi wase 
isi samweene neroborera, nio umanye ise; ufukiilile musiise luundi umanye uri 
ise senyene niye Wele. Iburaangisi wase mbaayo wele ukuundi uwareebwayo 
ta, namwe abe yakhaba inyuma wase, mbaayo ukuundi uliyo ta. 
11Iseese, Ise samweene, Ise niye Umukasya, mbaawo umuwonesi ukuundi ta, 
khuurusakho ise senyene. 
12Iseese khuunyoowa nashilaangilila, lwanyuma naawonesa, nakyelawo 
nashikuukuula isi kamanaambo. Mbaawo wele ukuundi akari musiinywe 
uwashikhola ta; Inywe mwabeene muli baajulisi baase, khuumanya muri ise 
niye Wele.” Bino Umukasya umweene niye ubiloma. 
13Khukhwaama liina na liina, iseese niye Wele. Mbaawo umuundu yeesi unyala 
waarusa shishiindu shoosi khukhwaama mu mukhono kwase ta. Naluundi nga 
nakholile sheesi ikhola, mbaawo unyala waashuusamwo ta. 

Bubweela bwa Wele 

14Ne ari ndi sheesi Umukasya, Umuwonesi woowo, Umukhosefu wa Isiraeli, 
aloma nisho shino ndi: “Lwe buulayi bweenywe, intsya khurumanisa baasiku i 
Babulooni, baryo bareere babaandu baayo boosi nga baabowe, ni Bakaludaaya 
beene abo mu meeri tseesi bewulililakho. 

15Iseese niye Umukasya, Umukhosefu weenywe, Umubuumbi wa Isiraeli luundi 
Umuyiinga weenywe.” 
16Umukasya aloma ari, niye uwikulawo kumukhoosi mu kuyaantsa, luundi 
waakholawo intsila mu meetsi ke kamaani. 
17Niye uwakila kamakaali ni tsiŋwaaŋwa bye Misiri, ni baselikhale atweela ni 
basoolani boosi, baakwa aasi, balekha khunyala khukhwinyukha luundi ta, 
buulamu baabwe bwaweetsekhelela busa, bwooma bwafwaana nga lutaambi 
lwe kha taala lulukhalimo kamafura ta. 
18Umukasya alooselakho ari, “Mukhashebulila bibiindu biikhale, bitaayi 
bibyamala khuubira ibyo ta, mukhambaasa khu biindu bye khaale ibyo ta. 
19Ari ise intsya khukholayo shishiindu shishaakha. Bonakho, ari shilikho 
shirura, mushiili khushibona ta? Ise ndi khuutsya khuupa kumukhoosi mu 
mubiimbi, naluundi indeerewo tsintsitsi tse kameetsi mu shibala shishoomu. 
20Tsisolo tse mwirome tsikhaantsisemo ise lukoosi, tsishipwe atweela ni 
kamanywiinywi maaya; lwekhuuba imbiwa kameetsi iyo mu mubiimbi. Indawo 
ni tsintsitsi tse kameetsi mu shibala shishoomu, nio babaandu baase baarobore 
babe ni kameetsi ke khuunywa. 
21Nibo bali babaandu beesi samweene nebuumbila, nio banyale khulaangila bye 
khukhuumbuyilisa samweene.” 
22“Ne iwe Yakobo, wekaana khukhuuntsilootsela, ni nawe Isiraeli mwoola ni 
khukhuunduwa ise. 
23Inywe mwaakhundeererakho ise kamakheese lwe tsisaayilo tsintsoshe ta, 
namwe mwaantsisamo lukoosi ni tsisaayilo ta. Iseese naakhubaluwisakho 
inywe nga imbaloomba biwaanwa, namwe naabalokhela lwe khuubasabilisa 
bubaane ta. 
24Inywe mwaakhuraambisakho tsinusu tseenywe khukhuungulila ise tsikholo 
tsitsiwunya buulayi ta, namwe mwaakhuntsikusatsakakho ni kiminaawa kye 
tsisaayilo tseenywe ta. Ne shonyene ndi, muunduyisa ise ni bibyoonako 
byeenywe, muryo mwaandokhela lwe bumoyaani bweenywe.” 
25Umukasya aloma ari, “Iseese, Ise senyene Niye usyaangula bubwoonaki 
bweenywe lwe buulayi bwe lisiina lyase, indyo singene nileyo luundi 
khukhwaambaasakho khu byoonako byeenywe ta. 
26Ngana muukhebusekho ise khu biindu bibyamala khaale khuubira, 
khakhuteeselekho atweela khubone; Yikanikhakho mwabeene nio 
mwokesanise muri simulikho ni kumusaango ta. 
27Khukhwaama makiboole, kuuka weenywe uwanyoowa oneka, ni babaandu 
beenywe babaabakhiikhilila inywe boonakisa isiindi. 

28Isho shikhaakile ikhomyaasake basaayi babaakaanisa mu shifwo shikhosefu, 
naluundi ikhaawaaneyo Yakobo khuhelela ilala, ni Isiraeli awaambisibwe 
tsisoni tse kamaani.” 

Isaaya 44 

Isiraeli linaambo lirobore 

1“Ne ari iwe Yakobo umwakaanisi wase, rekeeresa buulayi, Iwe Isiraeli isi 
samweene narobora. 
2Aryo Umukasya uwa khubuumba iwe, aloma ari, niye uwakhurawo iwe, 
naluundi waakhubuumbila mu shisoombo sha maayi woowo, niye ukane 
akhuyeete: Ukharya ta, iwe Yakobo umwakaanisi wase, Yeshuruni isi samweene 
narobora. 
3Lwekhuuba ise kane intsukhiilile kameetsi khu liloba lilyoomu, ni tsintsitsi tse 
kameetsi mu liloba lilyekhalaanga; Kane intsukhiilile Umwoyo wase khu 
betsukhulu boowo, ni tsikhabi tsase khu lisaaye lyoowo. 
4Bakhaatsowe buulayi bafwaane nga bunyaasi bweesi baatsukhiilila kameetsi, 
namwe bisaala bibitsowa khu ndulo khwe tsintsitsi tse kameetsi. 
5Ilibawo mutweela uliloma ari, ‘Iseese ndi uw'Omukasya.’ N'ukuundi alitwiikha 
umweene lisiina elaange ari, ‘Ise ndi uwa Yakobo.’ Ibewo n'ukuundi 
ukheronekho khu mukhono kweewe ari, ‘Iseese ndi uw'Omukasya,’ aryo ayile 
lisiina lya Isiraeli libe nga lisiina lyeewe litwiikha.” 

Umukasya yenyene, ne akhuba bifwaani ta 

6 Umukasya, niye Umuyiinga wa Isiraeli, luundi niye Umuwonesi weewe, niye 
Umunyali wa Byoosi, uwe kamahe ke mu ngaaki, aloma ari, “Iseese niye 
Unyoowa luundi Niye uwakamayo, mbaawo wele ukuundi akhali Ise ta. 
7Naanu niye uuli nga ise? Ni eruseyo eetse iburaangisi wase, ashilaangilile 
lubuula nga ni bitsya biloondekhana. Aryo okesanise ibyo bibyabawo 
khukhwaamila khu mbuka iyanyoowa isi nareerawo babaandu baase 
babaanyoowa, naluundi akhusontsoole ibyo bibiili khukhwiitsa iburaangisi. 
8Inywe mukharya, namwe mweyembelela ta. Khukhwaama khaale ise 
sinababoolelakho bitsilililwa byase? Inywe mwabeene muli bajulisi baase. 
Manya iliwo wele ukuundi akhali ise ta? Mbaawo ta! Mbaawo Lulwaanda 
luluundi lweesi ise imanyilekho ta.” 
9Abo boosi babekholela bifwaani sibalimo kamakyesi ta, ni bibiindu byeesi 
bekhoyela byoosi sibilimo kumukaso ta. Babaandu boosi babaabikanikhilila 
luundi baabisaaya baabofwaala tsimoni, sibamanya ta. Nashiryo 
baliwaambisibwa tsisoni. 
10Naanu umweene unyala wekholela wele, wemiliisila shifwaani, nga 
waamanyile ari mbaawo sheesi atsya khufunamwo ta? 

11Umweene uyo atweela ni basheewe boosi bakhaawaambibwe tsisoni, abo 
boosi babaabuumba bibiindu bino bali babaandu buundu busa. Ari lekha boosi 
beetse atweela, luundi beemikhe mu butweela, boosi bakhaarye, luundi 
bawaambibwe kamaŋaanyu. 
12Umubasi we bibyuuma asuta iyaywa, waakira mu maanda ke kumulilo 
kakeseŋeŋile, lwanyuma waakikhupa ni tsinyoondo, waakyamisamwo sheesi 
akana, nga araambisa kamaani kamakali. Aryo akyelawo intsala yaamulya, 
waawamwo kamaani, nga waakhunywakho kameetsi ta, buulesa bumulya 
waayengukha. 
13Umubeetsi naye araambisa luukhoba lweewe waapima shikyeenga, aryo 
waraambisa ikalaamu waapimaka bibinaamamwo; lwanyuma waaraambisa 
kumusa khuushibeetsaka, waaraambisa bibyuuma bibiindi khuupima abone. 
Lwanyuma waashibeetsamwo shifwaani sh'omuundu, shifwaani sh'omuundu 
shisheene ni shiriifwa sheewe, waakyelawo waashira mu lisari lye 
khukhwisaayilamwo. 
14Umweene aatsya weremera kimisaala kimi kedali, namwe waaroboramwo 
sayipuraasi namwe kumuruumba. Niye khunyoowa aakulekha kwatsowela 
atweela ni kimisaala kikiindi kye mu shisaali, waabyaala ni kimi kedali 
kikyatsowa nga ifula ikitsukhiilila. 
15Nio lwanyuma waabukulakho kimilala khu nikyo waakiraambisa nga tsiikhu 
tse kumulilo, tseesi awaambisa khuukhwoora afune bukhafu, tsitsiindi 
waatsiraambisa khukhwikyeleesa lwe khuteekha biilyo. Ne bikyeenga 
bibiiramile waabibeetsamwo wele isi atsya khukhwisaaya, abikholamwo 
bifwaani byeesi atsya khufukhamila aasi wesaaya. 
16Biryo bitweela khu bikyeenga bye kimisaala abira khu mulilo, 
waabyookhelakho tsinyama tseesi alya wekura. Naluundi wekhala aambi ni 
buukhafu wekhafuyisa, kila aloma ari, “Aha! Ari newulila buukhafu buulayi, 
kuno kumulilo kumweene!” 
17Ne bikyeenga bibiiramile waabikholamwo wele, shishiili shifwaani sheewe 
busa! Lwanyuma waakwa aasi iburaangisi washo, wewunamila aasi 
waashilomela ari, “Iwe imbonese ise! Lwekhuuba iwe uli wele wase.” 
18Babaandu bano sibali ni kamakyesi, luundi sibamanya ta! Tsimoni tsaabwe 
tsaabiimbibwakho, nashiryo sibabona ta. Ni bibyambaaso byaabwe 
byayikalikha, sibambaasa baamanya ta. 
19Mbaawo na mutweela khu nibo uwiimikha weyambaasa mu mwoyo kweewe 
ta. Namwe yaabayo na mutweela uuba ni kamakyesi waashebulila waaloma ari, 
“Ne bitweela khu bikyeenga bino nabiraambisa khu mulilo, naabiraambisa nga 
kamaanda khuuteekha biilyo, bibiindi naabiraambisa khukhwoosha tsinyama 
naalya. Ari inyala indyeena khuuraambisa bino bibiramile khuukhola shishiindu 
she mbikho nga shino? Ari inyala naakwa aasi khukhwisaaya kuutsikhi kuno?” 

20Umuundu ufwaana aryo alya khwikokhe, kumwoyo kweewe kukwaborokha 
kumuwombesa. Niye s'anyala wewonesa umweene namwe waaloma ari, “Ise 
siindi khuwombesebwa ni shifwaani shino sheesi ikholile ni kumukhono kwase 
kumulayi ta?” 

Khuukobosebwa bushaakha khwa Yerusalemu 

21Umukasya waaloma “Iwe Yakobo, bibiindu bino n'ubikhebulile, lwekhuuba 
iwe Isiraeli, uli umwakaanisi wase. Ise Umukasya samweene, niye uwakhurawo, 
iwe uli umwakaanisi wase. Isiraeli, ise singene ikhwiibilile iwe ta. 
22Ari nasyaanguule bibyoonako byoowo byafwaanile nga namufweeli 
utaamuukhile. Nataamuusile bibyoonako byoowo, byafwaanile nga namufweeli 
we kumutikhinyi. Nashiryo kobola isiindi, lwekhuuba ise naakhukaanguluule uli 
umulekhuule.” 
23Iwe liikulu, yeemba kimyeenya, lwekhuuba Umukasya umweene niye ukholile 
shishiindu shiikhulu shino! Lookha luukali lwe kumwikhoyo, inywe bisiintsa 
bibiili aasi e shiibala! Ni mweembe kimyeenya, inywe tsinjiinji, ni nanywe bisaali 
atweela na buli kuusaala kwoosi kukuulimwo. Lwekhuuba Umukasya 
waakaanguluule Yakobo, wokesanisile shiriifwa sheewe mu Isiraeli. 
24Sheesi Umukasya, Umuwonesi woowo, uwakhubuumbila muunda mwa maayi 
woowo, aloma nisho shino ari, “Ise ndi Umukasya, uwakhola bibiindu byoosi. Ise 
samweene senyene niye uwatsaanuusa likulu lyoosi, naluundi samweene 
naabalaayisa shiibala, mbaawo na mutweela uwaba ni nase ta. 
25 Naanu umweene ukhaasikhanisa bubonelo bwe baŋoosi be bubeeyi? Naanu 
niye ukhola baafumu bekyela baasilu busa? Naanu ilala ukila bakyesikyesi 
bawamwo kamakyesi, aryo wekyelisa kamakyesi kaabwe khuuba bye busilu 
busa? 
26Ne waamala wahaangasa ilomo iye babaakaanisi beewe, aryo woolelesa 
byeesi baarume beewe balaangilila. Nibo beesi araambisa khuulaangilila isi 
Yerusalemu bari, ‘Babaandu bakheeleyo luundi khuumenya mu shifwo shino,’ ni 
khuulaangilila isi biriimba bya Yuda bari, ‘Inywe mukhombekhebwe luundi, 
mukhaakobosebwe bushaakha khukhwaama mu mawuumbu kano.’ 
27Niye ulomela biifwo bibiilimwo tsintsitsi tse kameetsi aasi mwiloba ari, 
‘Yoomelela,’ natso tsoosi tsoomelela. 
28 Niye ukanikha isi Sayiraasi ari, ‘Niye umwaayi wase, ilala niye ukane olelese 
shitsilililwa shase sheesi imulomela khuukhola.’ Niye ukane akanikha khu 
Yerusalemu ari, ‘Lekha Yerusalemu shoombekhebwe bushaakha,’ naluundi 
akanikhe khu Lisaayilo Likhulu ari, ‘Kumusiingi kwoowo kwombakhibwe luundi 
bushaakha.’ ” 

Isaaya 45 

Sayiraasi niye umurobore uw'Omukasya 

1Umukasya aloma ari, Wulila sheesi Umukasya alomela Sayiraasi, isi umweene 
aatsukhakho kamafura, isi awaambile khu mukhono kweewe kumulayi, nio 
atsye awule kamanaambo kakaali ibweeni weewe, ni khuutsya khwabulakho 
bayiinga byeesi bebowelela, barye luukali. Aryo akhekulakewo kimilyaango, ni 
bilibwa bilekhe khurama nga bili bibikale ta. 
2Umukasya waalomela Sayiraasi ari, “Iseese samweene kane ikhuraangilile 
intsye ibweeni inimake biifwo bye bitikwi imbikwalaase. Indifuniaakaka 
tsintsitsi tsitsakholebwa mu buroonzi, ikhalakake ni kimibya kye bibyuuma. 
3Samweene ikhaakhuwe iwe bibiindu bye lisuno bibyabisibwa mu shiilima, bye 
buyiindifu byeesi babuunga mu bifwo bibyeebisa. Kane ikhole shino nio nawe 
umanye uri, Iseese niye Umukasya, Wele wa Isiraeli, ukhulaanga iwe lisiina 
lyoowo. 
4Lwe buulayi bw'omwakaanisi wase Yakobo, naluundi niye Isiraeli isi 
samweene narobora; Indi khuukhulaanga iwe lisiina lyoowo, ikhurekho shiifwo 
she shiriifwa, abe yakhaba nga iwe waakhumanya ise ta. 
5Iseese niye Umukasya, mbaawo ukuundi ta; akhali ise, mbaawo Wele ukuundi 
ta. Ise ikhukwaarisa iwe kamaani lwe buusoolo abe yakhaba nga iwe 
waakhumanya ise ta. 
6Shiba shiryo nio babaandu boosi bamanye bari, mbaawo wele ukuundi ta, 
khukhwaamila ilala ibwaamanyaanga ni khukhwoola ibukwanyaanga. Iseese 
niye Umukasya, mbaawo ukuundi ta. 
7Ise niye ureerawo buwaanga, naluundi naarawo shishiilima, indeerawo 
imbuka iye biilayi, ne alala naarawo imbuka iye biikosi. Iseese ndi Umukasya, 
samweene niye ukhola bibiindu bino.” 
8“Iwe likulu liliili angaaki luukali, yiikulawo utsukhiilile aasi bukwalaafu, lekha 
namufweeli abutsukhiilile khukhwaama mu ngaaki. Ari khayo shiibala shiyikule 
shibalaayise, nio buwonesi bumele, ni bukwalaafu bururire atweela ni nabwo. 
Iseese Umukasya samweene niye ushikholile.” 
9 Kumutaambo kwaanyoolile umuundu ukhaandisana n'umubuumbi weewe. 
Shibuumbe she liloba busa khuukhaabisana n'umubuumbi washo! Manya liloba 
linyala lyaareeba umubuumbi uuli khuliroka liri, Iwe nawe uli khuukhola shiina? 
Namwe inyuungu yaaloma iri, Shibuumbe sishilikho kamakhono kakawaamba 
ta? 
10Nga kumutaambo kunyala kwanyoola umwaana umuŋaalye unyala waareeba 
paapa weewe ari, Shiina shino sheesi wasaala? Namwe waareeba maayi weewe 
ari, Shiina shishakilile waaba mu butsiina bwe khuusaala? 
11Sheesi Umukasya, Umukhosefu wa Isiraeli, luundi Umubuumbi weewe aloma 
nisho shino ndi: “Inywe munyala mwandeeba ise khu biindu bibiwaamba khu 
baana baase? Inywe muumba ise biilakilo bibilooondekhana ni kumulimo kwe 
kamakhono kaase? 

12Iseese niye uwakhola shiibala, indyo naabuumba babaandu 
babaashimenyakho. Naraambisa kamakhono kaase kameene khuutsaanuusa 
liikulu, naluundi naalakila ni liiye lye bibiilimwo byoosi. 
13Nenyusile Sayiraasi khukhwoolelesa bukhosefu bwase, indyo kane 
imutsalaasile tsintsila tseewe. Umweene uyo niye ukhoombekhe shiriimba 
shase bushaakha, alekhuule babaandu baase abe babaali baabowe, nga 
abalekhuula busa akhali lipeesa lyoosi namwe shiwaanwa shoosi ta. Ise 
samweene Umukasya, uwe kamahe, umunyali wa byoosi niye ulomile.” 

Khushuusibwa khwe banaambo 

14Sheesi Umukasya aloma nisho shino ari: “Bye buyiindifu bye ba Misiri, ni bye 
buukusi bya Esiyopiya byoosi, ni bye ba Sabeya, babaali babaandu be kamaani, 
bikhareerebwe isi muli, biikyele bibyeenywe. Babaandu bano bakheetse 
bafulyaamila busa aasi nga babaloondelela inywe, bakheetsile mu minyololo nga 
n'ubona baabowe, beetse babaafukhamilile inywe. Baryo bakheetse nga 
bekoontselela busa, nga baloma bari, Ilala Wele ali ni nanywe mwenyene, 
mbaawo ukuundi ta, mbaawo wele ukuundi akhali niye ta.” 
15Ilala, O Wele wa Isiraeli, iwe umuwonesi weefwe, uli Wele uwibisa 
s'umanyikhana ta. 
16Boosi babaabeetsa bifwaani bakhaswaale busa, luundi bawaambisibwe 
tsisoni. Boosi atweela bakhaatsye nga baswaalile naabi. 
17Ne Umukasya akhaawonese babaandu ba Isiraeli, ni buwonesi bubukhawawo 
ta. Khuubira mu miboolo ni kimiboolo kikikhali mitweela ta, sibakheeleyo 
luundi mu khuswaala, namwe bawaambisibwe tsisoni ta. 
18Umukasya niye Wele, naluundi niye uwabuumba likulu 

(Lwekhuuba niye Wele), uwaakhola shiibala, waaramwo buli shiindu, 
waashimiliisila ilala, niye s'ashibuumba khuurama awo nga shekoyakoyile busa 
ta, ne aashirawo ari babaandu bashimenyemwo. Niye Umweene aloma ari, 
“Iseese niye Umukasya, mbaawo ukuundi akhali ise ta. 
19Iseese singanikhila mu shimoonyo na khafwiiti khari ta, ise sinimoonyelesela 
mu shifwo she shishiilima ta. Ise sinalomelakho lisaaye lya Yakobo ndi, ‘Ni 
muumeentsele mu shiilima busa ta.’ Iseese niye Umukasya, inganikha ibyo 
bibiili byaŋali, naluundi inganikha ibyo bibiili biituufu.” 
20Umukasya alooselakho ari “Nimubuusane atweela mwiitse, yisyeenda aambi, 
inywe bawoolayo, babaawona khu baandu be kamanaambo! Nga bali baasilu 
babaandu babaasuta bifwaani byeesi baabeetsa khukhwaama mu misaala, 
baryo baloomba isi wele ukhanyala waawonesa ta! 
21Laangilila isho shishiitsya khubawo, ni mushireere, lekha babaandu bano 
beetse atweela baboolanile. Naanu umweene uwakanikha khu shiindu shino 
khukhwaama khaalekho? Naanu uwashikuukuula mataayiko? Siyaba ise 
Umukasya, samweene ta? Lwekhuuba mbaawo Wele ukuundi, akhali ise 

senyene, uuli Wele umukwalaafu luundi Umuwonesi. Mbaawo ukuundi ta, 
khuurusakho ise senyene. 
22Inywe biibala bibiili i aleeyi mweesi, Shuukha mukobole isi ise, 
muwonesebwe! Lwekhuuba ise ndi Wele; mbaawo ukuundi ta akhali ise 
senyene. 
23 Iseese neetsubile nga inaambisa lisiina lyase lilyeene, biilomo khukhwaama 
mu khanwa mwase birura mu bukwalaafu bwonyene, ate nga naakanikhile 
sishuusamwo luundi ta. Buli liliisikamo lyoosi likhaafukhamile aasi isi ise na buli 
lulimi lulirumbula khukhuuntsisamwo ise shiriifwa. 
24Babaandu boosi baliloma bibimaambakho khusiise bari, ‘Mu Mukasya 
yenyene, nimwo mumunyoolekhana bukwalaafu ni kamaani.’ Ni babaandu 
boosi abe babaamukhalalila bakheetse is'ali, baswaale busa. 
25Ne mu Mukasya, lisaaye lya Isiraeli lyoosi likhaaniinisibwe angaaki, luundi 
linyoole shiriifwa.” 

Isaaya 46 

Ba wele ba Babulooni 

1“Beli afukhama aasi, ni Nebo naye enamisa kumurwe kweewe, bifwaani 
byaabwe bisutibwila khu bikaari bibikhweesibwa ni bisolo atweela ni tsiyeeyi. 
Bisolo bibikhweesa bikaari bino biluwa byakyeenda nga bifulyaama busa lwe 
busiro buukali. 
2Bifwaani bino atweela ni naabo babaabiloolelela, beenamilila aasi, ba wele 
bano sibanyala baarusawo busiro bwe bisutwa ta. Ni nabo babeene bayilibwa 
mu bubowe.” 
3“Inywe be lisaaye lya Yakobo, ni mundekeerese buulayi, inywe mweesi 
babaaramawo khu baandu ba Isiraeli. Ise samweene niye uwabaloolelela inywe 
khukhwaama khu khusaalikhana khweenywe; Ilala ise nabasuta khukhwaama 
isi mwasaalikhila. 
4Abe yakhaba khuutsya khwoola mu miiko kyeenywe kye busakhulu, ise niye 
Wele, ni khukhwoolesa nga litsuune lyeenywe lyakhosile, samweene niye ukane 
abenaanekho. Ise samweene niye uwabarawo, indyo samweene niye ukane 
abaloolelele; Samweene niye ukane abasute imbakyeese, naluundi 
imbawonese.” 
5“Naanu umweene isi munyala mwaafwaananisakho ise, luundi 
mwaalekhaanisa ni nase? Naanu niye isi munyala mwaafwaananisa ni nase muri 
khufwaanana? 
6Babaandu baalala batsukha aasi i zaabu khukhwaama mu wootswa tsaabwe, 
baryo baapimaka i feetsa khu kilo, lwanyuma baafunayo umubasi we bibyuuma, 

khuubikhola byaamemwo wele. Nio lwanyuma lwayo baakwa aasi 
khukhwiisaaya! 
7Babaandu basuta shifwaani isho, baashira khu mabeka kaabwe, bashisuta 
baatsya ni nasho; lwanyuma baatsya baashikhwiikha mu shifwo shasho, 
sharama nga shemikhile mu bweene imwo. Lwekhuuba sishinyala shaarura mu 
shifwo isho ta! Nga umuundu yeesi waashililiile kamasika, sishinyala 
shamwiilamwo ta, namwe sishinyala shaamuwonesa nga ali mu bukosi ta.” 
8“Shebulila shishiindu shino inywe baboonaki, mushibaalusekho buulayi! 
Mukhashibilila ta, inywe babaandu baboonaki. 
9Ni mushebulile bibiindu bye khaale, ibyo bibyanyoowa khuubawo. Lwekhuuba 
iseese niye Wele, mbaawo ukuundi ta! Iseese niye Wele, mbaawo ukuundi 
ufwaana nga ise ta. 
10Iseese niye umanya intsakamwo nga nio shishiindu shirakikha, ni 
khukhwaamila ilala mu biseela bye khaale imanya ibyo bibiili khukhwiitsa. 
Samweene nilomela ndi: Sheesi ingana nisho shishiitsya khukholekha, naluundi 
nikholela isho sheesi imba naakanile. 
11Ise niye ulaanga kamanywiinywi namuturu khukhwaama ibwaamanyaanga, 
umuundu uwitsuule kamakhula kaase khukhwaama mu linaambo lye aleeyi. 
Iseese samweene naashikanikhile, indyo kane ishoolelese; Isho sheesi 
iŋoonaŋoonile, kane ishikhole.” 
12“Nimundekeerese buulayi inywe babaandu be kimirwe kimiboofu, inywe 
babaali aleeyi naabi ni bukwalaafu. 
13Iseese ndi khuureera buukwalaafu bwase aambi, sibulikho aleeyi ta; Buwonesi 
bwase singene bukyelewekho na khakyeekhe khoosi ta! Indi khuureerera 
Sayuuni Buwonesi, ni lubuyi lwase lumalatane isi Isiraeli yeesi.” 

Isaaya 47 

Khuukwa khwa Babulooni 

1 “Iwe umukhaana wa Babulooni uuli indungubaasi; yiitsa wikhale aasi 
mwifukhulu. Iwe umukhaana we Bakaludaaya, yiikhala aasi akhali shitsoloŋo ta! 
Sibalilayo luundi khuukhulaanga bari umukhaana umulayi, uwawolawola, 
luundi umuteembu ta. 
2Bukula tsisisi tsimboofu, usye buufu. Yirusakho shiitaambaala shoowo she khu 
murwe, lwanyuma wiyabulemo bikwaaro byoowo, ulekhe biikyele byoowo 
bukhuna busa, uryo ukyeende nga ubira mu ntsitsi tse kameetsi. 
3Buukhuna bwoowo bukhaabonekhe lubuula, witsule kamaŋaanyu kamakali. 
Samweene ikheliyaase, mbaawo umuundu na mutweela isi ikhasaasile ta.” 
4Umuwonesi weefwe, ulaangibwa bari Umukasya uwe kamahe, umunyali wa 
byoosi, niye Umukhosefu wa Isiraeli. 

5Iwe umukhaana umumuliwu uwe Bakaludaaya, yiikhala ari mu shiilima, nga 
waasililikhanile busa. Iwe s'uliilayo luundi khuulaangikha uri nabakyelama we 
kamanaambo ta. 
6Iseese naakhalalila babaandu baase, indyo naakhomyaasa busikha bwase 
bubweene. Naamala naabawaanayo mu mikhono kyoowo, ne iwe Babulooni 
waalekha khubokesanisa shiisa shoosi ta. Wababirisaka buubi naabi, abe 
yakhaba ni khu baasakhalu beene, waabarakho bisutwa bisiro luukali. 
7Uryo welomela wamweene uri, “Kane ise imbatsake nabakyelama we 
kamanaambo.” Iwe waalekha khwambaasakho khu bikholwa byoowo ta, 
namwe khuukhwimenielesa ibyo bibinyala byaamamwo lwanyuma ta. 
8 “Nashiryo, ari wuliilisa shino, iwe Babulooni umukani we bibisangaasa, iwe 
umenya mu lukoosi lwoowo, lwanyuma weelomela mu mwoyo kwoowo uri, ‘Ise 
senyene niye uliwo, mbaawo ukuundi ta. Ise siindibakho namulekhwa, namwe 
ifwiisekho babaana ta.’ 
9Ne bibiindu bino bili bibili, bibikheetse isi uli mu mbuka njeekhe iri, khu 
shifukhu shitweela: ukhaafwiilwe babaana boowo, naluundi wikyele 
namulekhwa. Bibiindu bino byoosi bikheetsile ilala mu bukali bwabyo, abe 
yakhaba nga iwe wiyikina bye bulosi, ni kamaani koowo kamakali ke 
khuulakula.” 
10“Iwe wewulila lukoosi luukali naabi mu bwoonaki bwoowo, shishakila 
weelomela uri, ‘Mbaawo umuundu na mutweela uwumboone ise ta.’ Ne manya 
uri, kamakhula koowo ni kamakyesi koowo ako byaakhuborosa naabi, byaakila 
weelomela mu mwoyo kwoowo uri, ‘Ise senyene niye uliwo, mbaawo ukuundi 
ta.’ 
11Isho shikhaakile buukosi bukhukwiile, bweesi ukhaalekhe khunyalisa 
khukhwiwonesakho ta. Buwaangafu bukhaakhukwekho, bweesi ukhaalekhe 
khunyalisa khukhwiwoma ta. Khuuhela khukhaakhusunekho busa, abe khweesi 
ukhamanyatsakakho ta. 
12Ari yinyukha wiloosele ni bye khuulakula byoowo, atweela ni bye buulosi 
byoowo bibikhali bitweela ta, byeesi ubeele nga uraambisa khukhwaamila ilala 
mu miiko kyoowo kye busooleli. Manya kane unyale khuubiramwo ukhole 
buulayi, manya binyala byareerera babaandu babaandi khuukhurya iwe naabi. 
13Khuuboolelelwa khweesi ubeele nga ufuna khwaakhuluwisile busa. Lekha 
babaamanya bye tsinieniesi beetse bakhuwonese khubone. Lekha abo 
babaalolelesa bye mu ngaaki, baalolelesa tsinieniesi, beemenielesa bye 
kumweesi kumushaakha, beetse barumbule bibiili mu khanwa mwaabwe. 
Lekha nibo benyukhe angaaki bakhuwonese iwe isi ibyo bibiili khukhwiitsa 
iburaangisi khubone. 
14Ne bali busa nga bunyaasi bubwoomu, bweesi kumulilo kwoosha 
kwaamalawo. Nibo sibanyala ni khukhwiwonesa babeene isi kumulilo kwe 

kamaani kukuutindiima ta. Kano sikali kamaanda ke kumulilo kweesi unyala 
khukhwoorera ta, namwe nikwo sikuli kumulilo kweesi unyala khukhwikhala 
aambi ta. 
15Babafwaana bari nibo basaale boowo, beesi ubeele nga ukholakana ni nabo 
khukhwaamila ilala mu miiko kyoowo kye busooleli. Buli mutweela akyeenda 
waatsya busa mu khuborokha khweewe. Nashiryo mbaawo na mutweela khu 
nibo unyala waakhuwonesa iwe ta.” 

Isaaya 48 

Babaandu ba Wele be shikili 

1Wuliilisa buulayi, inywe lisaaye lya Yakobo, inywe mweesi babalaangibwa 
lisiina lya Isiraeli, naluundi inywe babaasaalikhana mu lisaaye lya Yuda. 
Nimuwuliilise inywe babaakhola bibitsubo byeenywe mu lisiina ly'Omukasya, 
naluundi mwekhuunga lisiina lya Wele wa Isiraeli, ne mwalekha khwoolelesa 
bwaŋali namwe bukwalaafu ta. 
2Inywe babelaanga lisiina lye shiriimba shiikhosefu, naluundi mwekanikhakho 
khuuba babaandu babeyikina Wele wa Isiraeli. Lisiina lyeewe bamulaanga bari 
Umukasya uwe kamahe, Umunyali wa Byoosi. 
3Khukhwaama khaale ni khaale, ise nababoolela bibiindu bibyakholekha liina na 
liina. Kumunwa kwase kumweene nikwo kukwakanikha biilomo bino, indyo 
naabirumbula byaamanyikhana, lwanyuma khaangukho naabikhola, byoosi 
byoolelela. 
4Lwekhuuba ise nabamanya ndi muli babaandu baamiinyi luukali, ni kimikotyo 
kikiili khu makosi keenywe kyaahangala nga shishuuma, ni bubweeni 
bweenywe bwaakuma nga buroonzi. 
5Isho nisho shishakila naabikuukuula nga bushiili khaalekho; ise nabibaboolela 
inywe byoosi nga bishiili khwoola ni khuukholikha ta. Awo nio mulekhe 
khuloma muri, “Bifwaani byase nibyo bibikholile shino ta. Namwe bifwaani 
byase bye liloba ni neebyo bibyakholebwa khukhwaama mu shuuma, nibyo 
bibyalakila bibiindu bino byakholekha ta.” 
6Inywe mwawulila bibiindu bino nga imbikanikhakho, ari ni mubone nga 
byooleleele; inywe singene mubilaangilile ta? Ari khukhwaama ni shaleelo 
shino, kane imbaboolele inywe muwulilatsake bibiindu bishaakha, bibiindu 
bibyebisa abe byeesi mushiili khumanya ta. 
7Bibiindu bino bili bishaakha bilibuumbibwile alunaari, sibili bye khaale ta. Abe 
khukhwoolesa ni shaleelo shino, mwaakhubiwulilatsakakho ta; nio buli 
mutweela khwiinywe alekhe khuloma ari, “Ise ibyo abe naabimanya khaale.” 
8“Ilala bibiindu byeesi mukhaawulilatsakakho ta, namwe mwaamanyakho ta, 
khukhwaama khaale bibiindu byeesi khukhuru khwoowo 
khukhaawulilatsakakho ta. Lwekhuuba naamanya buulayi ndi inywe muli 

babaandu be tsimbomelo. Inywe mwaabatsaka baaminyi muryo khukhwaama 
mu bwaana. 
9Ne mu byoosi, lwe buulayi bwe lisiina lyase, nasilisa lirima lyase, ni lwe buulayi 
bwe khuubuyilisa lisiina lyase, singene indilekhuule ta, nio manya indekhe 
khukhumalilawo ilala ta. 
10Bona ari ise ndi khuukhupyeeluusa iwe, ne siindi khuushikhola nga 
nibapyeeluusa ifeetsa ta. Ne shonyene ise nakhukhaka iwe nga ikhubirisila mu 
mulilo kwe khuutaambisibwa. 
11Lwe buulayi bwase, ilala lwe buulayi bwase, intsya khubawonesa inywe! Ise 
sinyala nalekha lisiina lyase lyaakhomebwa ta! Naluundi ise sinyala 
naakabanana shiriifwa shase ni wele kuundi ta. 

Khuukaangululibwa khwa Isiraeli 

12 Ni mundekeerese buulayi inywe lisaaye lya Yakobo, iwe Isiraeli isi ise 
samweene narobora. Iseese niye Wele, Iseese niye Unyoowa, luundi Ise niye 
Uwaakamayo. 
13Mu bunyala bwe kumukhono kwase, ise narawo kumusiingi kwe shiibala, ni 
kumukhono kwase kumulayi nabalaayisa liikulu mu ngaaki. Indyo nga 
nekhuungile bifwaani bye mwikulu byoosi, biryo biitsa byabuusana atweela.” 
14Nimwibuuse mweesi atweela, mwiitse muwulile shino: Manya naanu khu ba 
wele beenywe uwababoolelakho khu biindu bino? Umukasya waarobora 
Sayiraasi khuuba umusaale weewe. Niye akhaabe nga olelesa kumulimo 
kweewe mu Babulooni, ni kumukhono kweewe kwe buunyala kukhaasoolanise 
Bakaludaaya. 
15“Iseese, ilala Iseese samweene naakanikhile luundi naalaangile Sayiraasi. 
Samweene namurumaane khuuraamba, aryo kane olelese byeesi imurumile. 
16Yisyeenda aambi isiindi muwuliilise shino: Khukhwaamila ilala maakiboole, 
iseese nakhukanikhakho mu shimoonyo ta. Khukhwaamila ilala khu mbuka isi 
shabeelawo, iseese samweene imbeelatsakilewo.” Ni khu mbuka yino, 
Umukasya Wele waandumanile iseese atweela n'Umwoyo weewe. 
17Sheesi Umukasya, Umuwonesi woowo, Umukhosefu wa Isiraeli aloma nisho 
shino ndi: “Iseese ndi Umukasya Wele woowo, niye ukhuuleekela iwe binaanu 
bibikhwaakhila iwe, aryo waakhuraangilila khuutsya khu mukhoosi kweesi 
waakhiile khuutsyakho. 
18Inywe muba nga mumwarekeeresa buulayi, muwuliilisa kamakaambila kaase! 
Ari khali muli ni lukoosi lulufeela busa nga luluutsi lwe kameetsi, ni bukwalaafu 
bweenywe khali bubamilile busa nga n'ubona kameetsi nikelyebula. 
19Khali lisaaye lyeenywe lyaabalaaha lifwaana busa nga kumuyekhe khu ndulo 
khwe nyaantsa, baandibeele baakali nga sibanyalikha ni khuubalikha ta! Khali 
lisiina lyeenywe silinyalikhile khuuwawo na khari, namwe bari khuuhela 
mwawawo mu moni tsase ta.” 

20 Ari rura khukhwaama mu Babulooni, mutitukhe khu Bakaludaaya! Tsya 
mulaangilile ilomo yino ni kumwikhoyo, mukikuukuule isi shiibala shoosi! Tsya 
mulome muri, “Umukasya waakaanguluule umwakaanisi weewe Yakobo.” 
21Buulesa sibwabalyakho ta, abe yakhaba nga aabaraangilila khuukyeendela mu 
mubiimbi. Niye umweene aaraaka lulwaanda lwaamamwo kameetsi khu 
lwaabwe, waaraaka lulwaanda kameetsi kaatsukhiliila khuulwaamamwo. 
22 Umukasya aloma ari, “Mbaawo lukoosi isi babaandu baboonaki ta.” 

Isaaya 49 

Umwakaanisi w'Omukasya 

1 Rekeeresa buulayi inywe biibala bye aleeyi. Wuliilisa buulayi inywe babaandu 
babaamenya i aleeyi. Umukasya aanaanga ise nga ishiili khusaalikha ta, niye 
umweene aanaanga lisiina lyase nga ishiili ni muunda mwa maayi. 
2 Niye umweene aakhola biilomo bye mu khanwa mwase byafwaana nga lurima 
lulwooki. Aryo waayimbisa ise mu shiniini she kumukhono kweewe. Niye 
waayikhola ise nafwaana busa nga khaafumo khakhokiya, kila ambiikha mu 
sutilo yeewe iye buufumo. 
3Aryo anomela ise ari, “Iwe uli umwakaanisi wase Isiraeli, musiiwe nimwo 
mweesi ifunila shiriifwa.” 
4Ne ise naaloma ndi, “Naarekaniile busa! Naaraambisile kamaani kaase, ne nga 
mbaawo she kumukaso sheesi ifunilemo, naluundi mbaawo shiitsilililwa 
nakhari ta. Ne shonyene ndi, byoosi bibimaamba khusiise bili mu mukhono 
kw'Omukasya, ni shiwaanwa shase shili isi Wele.” 
5Ne ari Umukasya umweene uwaamuumba ise mu shisoombo sha maayi wase, 
khuuba umwakaanisi weewe, khuurumanibwa khuutsya khukobosa Yakobo 
is'ali, nio ba Isiraeli boosi bakobole babusane is'ali. Umukasya umweene 
waambeele ise lukoosi, naluundi Wele wase umweene wekyelile kamaani kaase. 
6 Niye aloma ari, “Shili shishiindu shikyeekhe naabi iwe khuuba umwakaanisi 
wase uutsya khwiisawo bikuuka bya Yakobo, ni khuukobosa abo babaaramawo 
nga baalamu khu baandu ba Isiraeli. Iseese intsya khuukhwikyelisa iwe khuuba 
buwaanga isi kamanaambo, naluundi iwe niye isi intsya khuraambisa khuuyila 
buwonesi bwase isi biibala byoosi byaakama.” 
7Umukasya nga niye Umuwonesi luundi Umukhosefu wa Isiraeli, aboolela uyo 
isi balekelesa luukali naluundi isi kamanaambo kekaana, niye uuli umwakaanisi 
we bawuli, nga amulomela ari, “Bayiinga kane beemikhe khu ngaaki, nikane 
bakhubone iwe nga ubirawo, Baaraangilisi babaaramile nabo kane beename 
aasi, lwekhuuba Umukasya, uuli umwiyikinwa, ate nga niye Umukhosefu wa 
Isiraeli, umweene niye ukhuroboore iwe.” 

Bisuubiso bye khuukobosa Isiraeli bushaakha 

8 Sheesi Umukasya aloma nisho shino ari: “Mu mbuka inyene isi samweene 
ifukiilisa iyaakhila, kane ikhwiilemo. Khu shifukhu shisheene she buwonesi, 
samweene ikhaakhuyeete. Samweene ikhaakhuliinde, luundi ikhuwaaneyo iwe 
khuuba ikwangwaani yase isi babaandu. Khuubirira mwiiwe, ikheesewo 
bushaakha shiibala shino abe shishoonekha, niileyo ishikabile babaandu baasho 
luundi. 
9Ikhaalomele baabowe boosi ndi, ‘Rura ibulafu,’ ni isi abo boosi babaali mu 
shiilima ndi, ‘Rura mubonekhe.’ Nibo bakhaabe kamakheese kaase, baayile 
bunyaasi khu ndulo khwe kimikhoosi, baryo banyoole bunyaasi buulayi khu 
ngoongo abe tsitsooma busa. 
10 Nibo intsala sikhaabalyekho namwe buulesa khuubalya ta. Ni bukhafu bwe 
mu mubiimbi, namwe inyaanga sikhaabookhekho ta. Lwekhuuba uyo uwe shiisa 
shiikali isi bali akhaabaraangilile, aryo abayile aboolese khu sebele tse kameetsi. 
11Ikhaakaluse tsinjiinji tsikyele kimikhoosi kye khuukyeendelakho isi bali, Ni 
kimikhoosi kyase kimibalaayi kikhesutisibwe angaaki e kamatila. 
12Bona babaandu baase baalala bakheetse khukhwaama aleeyi luukali, ni 
babaandi bakhaamile kwe ngaaki, babaandi nabo baamile kwe bukwanyaanga, 
ni babaandi baamile kwe lubeka lwa Sinimu. 
13Iwe liikulu, niwiimbe kimyeenya lwe kumwikhoyo! Sangaala iwe shiibala! Ni 
nanywe tsinjiinji tooloosa kimyeenya! Lwekhuuba Umukasya ali 
khukhwiisamwo babaandu beewe kamaani, naluundi akhaawaambile shiisa abo 
boosi babaali khuutaambisibwa.” 
14Ne Sayuuni weelamwo ari, “Umukasya waayindekha ise, Umukasya wase 
waayintsibilila.” 
15Umukasya weelamwo ari, “Ne manya iliyo umukhasi unyala webilila umwaana 
weewe isi anuunisa? Ilala waalekha khuwaambila shiisa umwaana weewe isi 
aasaala? Ne abe yakhaba nga bano banyala beebilila babaana baabwe, ne Ise 
singene ikhwibilile iwe ta! 
16Ne bona ise naaronile lisiina lyoowo mu bikalabo bye kamakhono kaase; na 
buli imbuka yoosi, shifwaani she kamatikiiyi ka Yerusalemu shaarama mu 
byambaaso byase. 
17Babaana boowo balikho bayubakilisa khuukobola, ni naabo boosi 
babaakhakakho khuukhuhesa iwe, bakhaakyeendake bakhururekho. 
18Yinyusa tsimoni tsoowo unyukanyuke ubone, bona basooleli boowo balikho 
bakobolaka is'uli.” Umukasya aloma ari, “Nga iseese samweene niindi umulamu, 
ukhaabakwaare bafwaane busa nga bubuuma bwe khukhwisaaha, uryo 
ukhaabebowelele busa ufwaane nga umweeha nafwaana.” 
19“Abe yakhaba nga shiibala shoowo shaayoonakisibwa luukali naabi, luundi 
shaalekhebwa awo busa, ilala shikhaabe shikyeekhe naabi lwekhuuba 

babaandu boowo bakhaabe baakali naabi. Ni baasiku boowo abe babaakhubowa 
iwe, bakhaakhubeele aleeyi naabi. 
20Babaana boosi babaasaalikha nga iwe uli mu mutaambo kumukali mu bubowe, 
bakheetse bakhulomele iwe mu khuru mwoowo bari, ‘Shiifwo shino shili 
shikyeekhe naabi, sishikhumala ta, khubalaayisilekho nio khumenyemo 
buulayi.’ 
21Nio lwanyuma iwe wiyambaase mu mwoyo kwoowo uri, ‘Naanu uwasaalila 
babaandu bano boosi? Ise naba mu mutaambo kumukali, nga ndi umukuumba 
nataŋwaali, nayilibwa mu bubowe, naabeeyo senyene; ne naanu ilala 
uwatsowesa babaandu bano? Iseese naba iyo senyene busa, ne ari babaandu 
bano boosi bamiile khu mukhoosi shiina?’ ” 
22Ari sheesi Umukasya Wele aloma nisho shino ndi, “Bonakho! Indinyusa 
kumukhono kwase inaangilile isi kamanaambo, indyo isi babaandu baamwo 
imbawuutsile kamakhono. Nio nabo baryo benyukhilemo basute basooleli 
boowo mu bifuba byaabwe babareere is'uli, ni bakhaana boowo babasutile khu 
mabeka khwaabwe. 
23Bayiinga nibo babaakhaabe ba paapa boowo babaakhulolelela, ni ba 
nabakyelama baabwe nibo babaakhaabe ba maayi boowo babaakhunuunisa 
iwe. Nibo bakheenamise kimirwe kyaabwe aasi iburaangisi woowo, baryo 
bakhoombelese lifukhuulu liliili aasi mu bikyele byoowo. Nio abweene awo 
nawe umanye uri, Iseese niye Umukasya. Ni naabo babaali ni khuusuubila 
musiise, sibaliwaambikha tsisoni ta. 
24Naanu unyala waawutula khukhwaama mu mukhono kw'omusoolani uwe 
kamaani, bibiindu byeesi ayaayile khukhwaama mu busoolo? Namwe naanu 
unyala waamulakila ari alekhuule baabowe beesi awaambile?” 
25Ne sheesi Umukasya aloma nisho shino ndi, “Ilala baabowe beesi baasoolani 
be kamaani abo baawaamba, boosi bakhaalekhuulibwe, ni bibiindu byeesi 
baarafu baayaaya khukhwaama mu busoolo bikhaakobosebwe. Iseese 
samweene ikhaasoolane ni naabo babaakhusoolanisa iwe, indyo imbonese 
babaana boowo. 
26Ni naabo boosi babaakhumiinikhilisa iwe, ikhaabakhole beelye tsinyama tse 
khu mibili kyaabwe babeene. Naluundi bakhaanywe kamafuki kaabwe 
kabameese nga iviini. Awo nio babaandu boosi bamanye bari iseese niye 
Umukasya, Umuwonesi woowo, naluundi Umukayi woowo, Ufuurira ilala 
kamaani uwa Yakobo.” 

Isaaya 50 

Bubwoonaki bwa Isiraeli 

1Sheesi Umukasya aloma nisho shino ndi, “Ingana untsokese ibaluwa isi nawa 
maayi woowo nga imuwoona nio arekukhe? Ngana muntsokese babaandu beesi 

ise nabakulisayo? Shaŋali shili ndi, mwakulisibwa lwe bibyoonako byeenywe. 
Naluundi lwe bibyoonako byeenywe byeene ibyo, maayi weenywe aawoonebwa 
waarekukha. 
2Lwashiina kila ikhaabawo umuundu yeesi nga ise ni neetsa isi muli? Lwashiina 
ikhaabawo umuundu uwuntsilamwo nga ni nekhuunga? Inywe mwambaasa 
muri kumukhono kwase kuli kumwiimbi naabi, sinyala naabawonesa ta? 
Namwe ise siindi ni kamaani kakaanyala kaabawonesa ta? Iseese indakila busa 
inyaantsa yoomelela, naluundi iseese niye ulakila tsintsitsi tse kameetsi 
tsoomelela kara, ni tsinyeeni tsitsiilimwo tsaafwa lwe khuutaamba kameetsi. 
3Iseese niye ukwaarisa likulu lyaamaliya ni khuumaliya ukhwo, naluundi 
naalibiimbakho ni shikwaaro she khuubona kumutaambo.” 
4Umukasya Wele waambeele ise biilomo byaabo babaali be buuleekele bwe 
angaaki, nio nase inyale khuumanya isaambo iye khuwooyawooya abo 
babaaluwile. Umweene niye uwuntsinyusa ise buli kumutikhinyi, waakila 
naarekereesa naafwaana nga uyo isi balikho baleekela. 
5Umukasya Wele umweene waantsikuule ise mukhuru mwase, nase ndyo 
naarekeeresile buulayi naakhuminyaala ta; nashiryo naakhukobolayo inyuma 
ta. 
6 Ise nawaanayo kumukoongo kwase isi abo babaakhupa ise, nawaanayo ni 
tsisaya tsase isi abo babaakhweesaka bunwaanwa bwase. Iseese sinashuusa mu 
moni mwase nebisa isi tsisoni ni khufuutsila kamare ta. 
7Ne lwekhuuba Umukasya Wele umweene niye uwunjeeta ise, singene 
imaambisibwe tsisoni ta. Nashiryo indyo ise newaanileyo naakhunisile mu moni 
mwase nga libaale, naluundi naashimanyiile ilala ndi, singene imaambisibwe 
tsisoni ta. 
8 Uyo uwukhalilawo ise byaŋali ali aambi ano. Naanu umweene ari ukane eetse 
khuulomana ni nase? Ari lekha khwiimikhe khulolelanile khubone! Naanu 
umweene uuli khukhwiitsa khukhuumbaabila ise kumusaango? Lekha eetse 
khwaakaanane! 
9Bonakho khane, Umukasya niye uwunjeeta ise! Ari naanu umweene ukane 
akhalile ise kumusaango? Baasiku baase boosi kane batyenuukhake busa nga 
shikwaaro shishikorere, bafwaane busa nga beesi tsisilili tsilumakile. 
10Naanu khusiinywe uulimwo khuurya Umukasya, uwuliilisa likono 
ly'omwakaanisi weewe? Lekha uyo yeesi ukyeendela mu shiilima, nga s'alikho 
ni buwaanga bwoosi ta, eyikine lisiina ly'Omukasya, naluundi eyikamilile khu 
Wele weewe. 
11Ne ari inywe mweesi babaasa kumulilo, mwekholela bibyaburusa 
byaakhosesa, mwakyeendela mu buwaanga bwe kumulilo kweesi mwabeene 
mwiyaburusiile! Sheesi mukhaafune khukhwaama mu mukhono kwase nisho 
shino: Mulikona aasi nga muli mutaambo kumukali naabi. 

Isaaya 51 

Khuulaanga babaandu beyikine Umukasya 

1Umukasya waaloma ari, “Ni mundekeerese inywe babaandu mweesi 
babaloondelela bukwalaafu, inywe mweesi babaweentsa Umukasya. Ni 
muwunguuse tsimoni tseenywe khu lwaanda lweesi babaabeetsamwo, mu 
malowo ke mu lwaanda keesi baabayabamwo. 
2Ni mukhebulile Iburayimu kuuka weenywe, ni Sara uwabasaala inywe nga 
linaambo. Iburayimu aaba mutweela yenyene khu mbuka isi ise 
namulaangilamwo, ne ndyo naamuwa tsikhabi, waamamwo babaandu baakali 
busa. 
3Ilala Umukasya umweene akhawooyawooye Sayuuni, aryo emikhe mu shisa 
sheewe aloleleele biifwo byamwo bibyoonakisibwa. Lwanyuma ekyelise liiswa 
liliili lilyoomu busa libe nga Edeni, ni kumubiimbi kwayo kufwaane nga inimiro 
y'Omukasya. Kumwikhoyo ni sangaalo bikhaabonekhele mu Sayuuni. 
Khuyiliimba khwe kimyeenya kye khusiima khukhaawulilikhe. 
4Ni mundekeerese ise, inywe babaandu baase. Ni mumbuliilise ise, inywe 
linaambo lyase Isiraeli: Lwekhuuba likaambila likhaarure khukhwaama isiindi, 
ni khuukhala khwase khwe kimisaango khwa ŋali khukhekyele buwaanga isi 
kamanaambo. 
5Bona ise ndi aambi khukhwiitsa imbarusekho inywe kumusaango. Buwonesi 
bwase bwarurire buli khu ntsila bwiitsa. Kumukhono kwase kwe kamaani 
kukhaawule kamanaambo mu bwaŋali. Biibala bye aleeyi byoosi 
bikhaaniindilile ise, biryo bibe nga byeyikinile bunyala bwe kumukhono kwase 
kwe kamaani. 
6Ni mwinyuse tsimoni tseenywe mulole mu ngaaki, lwanyuma mwinamise 
kimirwe kyeenywe aasi khu shibala mwimenielese buulayi. Likulu ilyo 
likhataamuukhe busa nga lisuusi, ni shiibala shino shikhaawunukhe busa 
ingubo ikorere naabi. Baryo babaandu be khu shiibala shoosi bakhaafwe busa 
nga tsisame. Ne buwonesi bwase bukhaaramewo imbuka yoosi, ni bukwalaafu 
bwase sibukhaawewo nakhari ta!” 
7Umukasya alooselakho ari, “Ari ni mundekeerese inywe mweesi babaamanyile 
bye bukwalaafu, inywe mweesi babaali ni kamakaambila kaase mu myoyo 
kyeenywe. Mukharya lwe khuulekelesa khwe babaandu ta, naluundi 
mukheyembelela lwe khuukhoma khwaabwe ta. 
8Lwekhuuba tsisilili tsikhaabalumake busa nga ni tsilumaka ingubo, ni 
tsinyeende tsikhaabalye nga ni tsilya bubwooya. Ne bukwalaafu bwase 
bukhaabewo imbuka yoosi; Ni buwonesi bwase bukhaamenyewo biilo ni biilo.” 
9Siisimukha! Siisimukha! Niwisabikhe ni kamaani koowo, O Umukasya. 
Yookesanisa kumukhono kwoowo kwe kamaani! Sisimukha ushikhole nga ni 

washikholatsaka mu bifukhu bye khaale, mu miboolo kikyabira. Akhuba iwe 
niye uwakhoonya kuusolo Rahabu, iwe niye uwawunaka kuusolo ukwo, 
waakukhalakamwo biipatu ta? 
10Akhuba iwe niye uwaakila kuyaantsa kwomelela kwawamo kameetsi, ate nga 
niko kaaba kameetsi kamaleeyi naabi? Shiili iwe niye uwatimisa kameetsi 
kaawawo, waakholamwo intsila nio babaandu babaawonesebwa baabiriramo 
baakhalisa baatsya? 
11Ni babaandu beesi Umukasya umweene ekulila balikobola. Bakheetse benjile 
mu Sayuuni nga beemba kimyeenya, bakhaabe bakwaarisibwile ni kumwikhoyo 
kukukhawawo ta khu mirwe kyaabwe. Kumwikhoyo ni sangaalo 
bikhaababiririrekho naabi, shikile kumutaambo ni khuulila byantsukhe 
biwewo. 
12Iseese, ilala ise samweene, niye ubeesamwo inywe kamaani. Nashiryo 
lwashiina inywe murya abo babaali babaandu buundu busa? Lwashiina murya 
babaandu babasaalikhana nga babaandu busa, babaali nga bunyaasi? 
13Isho shabareerera khukhwibilila Umukasya Umubuumbi weenywe, niye 
uwabalaayisa likulu, waarawo ni kumusiingi kwe shibala. Ari inywe kane 
mwiloosele muryo buli shifukhu khuuba ni khuurya isi uyo ubamiinikhilisa, buli 
lweesi kane etsile nga wehaaniileyo ilala khuubahesa? Ne ari buurafu bwooyo 
umiinikhilisa buli waheena? 
14Mu mbuka njeekhe naabi, abo babaali baabowe bakhaabe baakaangulule; 
sibakhaafwiile iyo mu kulowo kuleeyi abe kweesi balimwo ta, naluundi 
sibakhaataambe she khuulya ta. 
15Lwekhuuba ise ndi Umukasya Wele woowo, niye utumbuusa inyaantsa, 
waakila kameetsi kelyebula luukali. Lisiina lyase ndi Umukasya uwe kamahe, 
Umunyali wa byoosi. 
16Iseese naareere bilomo byase mu khanwa mwoowo, naluundi nakhubisile mu 
shiniini she kumukhono kwase. Ise samweene uwabalaayisa likulu, nakhwiikha 
kumusiingi kwe shibala. Samweene inomela babaandu be mu Sayuuni indi, 
“Inywe muli babaandu baase.” 
17 Siisimukha, siisimukha, yinyukha aasi iwe Yerusalemu! Iwe wanywa 
khukhwaama mu shikopo she buurafu shishiili mu mukhono kw'Omukasya. 
Wanywa woolela ilala khu lirima lye aasi abweene, liliikila babaandu baatilyaata 
busa. 
18Mu basooleli boosi beesi wasaala, mbaamo na mutweela unyala wakhwookesa 
intsila ta; mu basooleli boosi beesi watsowesa, mbaawo na mutweela unyala 
waakhuwaamba khu mukhono ta. 
19Biwaangafu bino bibili byaakhukwiilekho, ari naanu ukane 
akhuwooyawooye? Biwaangafu bino nibyo: khuulekhebwa wenyene ni 

khuuhela, kumweekho ni busoolo. Ilala naanu umweene ukane 
akhuwooyawooye? 
20Basooleli boowo bakwiile baayengukhakile busa, baakwiile aasi mu nguudo. 
Bafwaanile busa nga ikhisi iwaambikhiile mu mureko. Umukasya 
waabatsukhiliilekho burafu bweewe; Wele woowo waabekiitsile. 
21Ari ni muwuliilise shino inywe babafunile shitaambiso, inywe babaameelile, 
ne akhuba bari khuumeela lwe viini ta. 
22Wulila sheesi Umukasya Umunyali wa byoosi, Wele woowo, luundi niye 
uliinda babaandu beewe, aloma ari: “Ari bona, nakhurusilekho shikopo she 
khutilyaata khukhwaama mu mukhono kwoowo. Simuliilayo luundi 
munywekho khukhwaama mu shibuumba she burafu ta. 
23Indyo intsya khushira mu makhono kaabo babaali khuubataambisa inywe, abo 
babaabalomela inywe bari, ‘Ni mukwe aasi khubakyeendelekho.’ Nio muryo 
inywe mwekyelisa kimikoongo kyeenywe khuuba busa nga liloba, mwafwaana 
busa nga kumukhoosi khweesi bakyeendelakho.” 

Isaaya 52 

Khuuwonesebwa khwa Yerusalemu 

1 Siisimukha, siisimukha, iwe Sayuuni; niwikwaarise kamaani wamweene. 
Kwaara bikwaaro byoowo bibibonekha buulayi, O iwe Yerusalemu, shiriimba 
shikhosefu. Lwekhuuba babaandu babaakhali babeenjile be mbalu luundi 
babaali banyaalu sibakhaakhwinjilemo bakhwiibwakale luundi ta. 
2Yinyukha aasi, wisisakulekho lifukhuulu abe liliikhulikho, O iwe Yerusalemu 
abe shishabowebwa, wikhale mu shifwo she shiriifwa. Yikaangululakho 
kiminyololo abe kikyakhubowa khukhwaamila ilala imumilo, O iwe umukhaana 
wa Sayuuni. 
3Lwekhuuba sheesi Umukasya aloma nisho shino ndi; “Baakhukulisa iwe mu 
bubowe busa nga mbaawo sheesi baakhusasulakho ta. Ni nase indyo intsya 
khukhulekhuula busa nga mbaawo tsinusu tse khuukhusasulila ta.” 
4Lwekhuuba shino nisho ndi sheesi Umukasya Uwe angaaki aloma ari: 
“Makiboole khaalekho babaandu baase baatsya i Misiri khuumenyayo. Ne ari 
babaandu ba Asiriya balikho babamiinilisa nibo busa.” 
5 Ari Umukasya umweene alaangilila ari, “Ari shiina shisheene sheesi indi nasho 
ano? Lwekhuuba babaandu baase baayilibwa busa akhali shishiindu shoosi ta, 
ni naabo babaabawula nibo babatsekhelela busa. Liryo lisiina lyase lyekyela she 
khuutsekhelela busa buli mbuka yoosi. 
6Nashiryo babaandu baase bakhaamanye lisiina lyase. Shisheene isho 
shikhaakile bamanye bari ise samweene niye ukanikha isi bali bibiindu bino 
byoosi. Ilala ise samweene niyooyu.” 

7 Nga bibonekha buulayi bikyele by'omurume ureera kamakhuuwa kamalayi, 
nga eetsa khu njiinji! Bikyele byooyo ureera kamakhuuwa kamalayi ke lukoosi, 
kamakhuuwa kamalayi kakaalomela Sayuuni kari, “Wele woowo niye 
Umuwuli!” 
8Wuliilisa! Baliindi boowo benyusa kamakono kaabwe, nga beembela atweela ni 
kumwikhoyo, lwekhuuba khu moni tsaabwe khu bweene, babona Umukasya 
nga akobola mu Sayuuni. 
9Ari inywe biifwo bya Yerusalemu abe bibyasiimba kumusiru, nimwinyukhile 
atweela mwiimbe kumweenya kwe sangaalo, lwekhuuba Umukasya weesilemo 
babaandu beewe kamaani. Umweene waakaanguluule Yerusalemu. 
10Umukasya wokesanisile bunyala bwe kumukhono kweewe kumukhosefu, mu 
moni tse kamanaambo koosi. Biibala byoosi bibiili aleeyi bikhaabone buwonesi 
bubwaama isi Wele weefwe. 
11 Rura! Rura mutsye ibulafu iyo! Ne mukhawaambakho khu shiindu shoosi 
shishiili shinyaalu ta. Ngana murure akari mu nisho, mwipyeeluuse mwabeene, 
inywe babaasuta bibiindu by'Omukasya bibiraambisibwa. 
12Ne simukhaarure nga muyubakilisa ta, naluundi simukhaarure nga mutimaka 
bari nio muwonese buulamu bweenywe ta. Lwekhuuba Umukasya umweene 
niye ukhaabaraangilile, naluundi Wele wa Isiraeli umweene niye ukhaabe 
umuliindi weenywe nga abaloondakho khukhwaama inyuma. 

Umwakaanisi w'Omukasya Utaambisibwa 

13Bonakho, umwakaanisi wase akhaabe buulayi, niye akhaaniinisibwe angaaki, 
luundi abonekhele angaaki luukali. 
14Ne baakali beyaanga naabi nga ni baamubonakho. Imbonekha ye mu moni 
mweewe yaba nga yonakisibwile naabi, nga s'ashibonekha luundi nga umuundu 
ta, abe nga waaloleleele mu moni mweewe, mbaawo umuundu abe unyala 
khuumanya ari ali umuundu ta. 
15 Niye akheyaangise kamanaambo makali. Khu lweewe, bayiinga baakali 
bakhemikhe nga baasilile busa, bataambe sheesi bakanikha. Lwekhuuba 
bakhaabone abe sheesi umuundu yeesi akhaababoolelakho ta, naluundi abe 
sheesi bakhaawulilakho ta, bakhaashimanye buulayi. 

Isaaya 53 

1 Kila babaandu beelamwo bari, “Naanu uwafukiilisakho buurume bweefwe? 
Naanu isi Umukasya aarumbulilakho kumukhono kwe buunyala bweewe? 
2Umwakaanisi weewe aatsowa nga afwaana nga shisaala shishitsowa nga 
shiteembu buulayi, afwaana nga kumuli kukulaanda mwiloba lilyoomu. Niye 
s'aabakho ni bumiliwu bwoosi, namwe imbonekha iyikoombekha ikila ifwe 
khwaamulolayo ta, namwe bari waabakho ni buumiliwu bubuukila ifwe 
khwaamwikoomba ta. 

3Niye babaandu baamulekelesa luundi baamwikaana, aaba umuundu we 
kumutaambo, namutaambo umweene uwamanyiila kumutaambo kweewe. 
Babaandu baamukhupa kumukoongo baalekha khukana khuumulolakho ta. 
Aryo aalekelesebwa naabi, ifwe khwalekha khwinaanayo ta. 
4 Ilala niye aayila butsiina bweefwe bwoositsana, aasuta kumutaambo kweesi 
khwaba nakwo. Ne shonyene ndi ifwe khwambaasa khuri kumutaambo kweewe 
shaba shitaambiso khukhwaama isi Wele, nga akhupibwa luundi nga afuna 
khuutaambisibwa khuukali. 
5 Niye baamukhupa kamakuma lwe khuuborokha khweefwe, baamukhupa 
waaŋuukhaka lwe buubi bweefwe. Khuukhupibwa khweesi baamukhupa 
khwakhureerera ifwe lukoosi. Baamukhupa tsiinga nio ifwe khunyale 
khuuwona. 
6 Abe ifwe fweesi, khuli nga kamakheese kakaaborokha kaatsya tsintsila 
tsitsiindi busa. Ifwe khwaborokha buli mutweela wawaamba kumukhoosi 
kukweewe busa. Ate nga Umukasya aasuta bubwoonaki bweefwe bwoosi 
waabumurakho khu niye. 
7  Baamuminaka luukali luundi baamubirisa buubi naabi, ne niye s'enyusakho 
kumunwa kweewe waalomakho ilomo yoosi ta. Aafwaana busa nga likheese 
lyeesi bayila khuutsya khusala, naluundi aasila busa wafwaana nga likheese 
lyeesi bali khuubekakho bubwooya bwalyo, niye s'enyusakho kumunwa 
kweewe waalomakho ilomo yoosi ta. 
8Baamumiinilisaka, baamuyila nga baakhumuwotsesakho ta. Manya iliwo 
umuundu unyala waalomakho ari niye aabakho ni lisaaye? Lwekhuuba 
baamwawulakho baamurusa mu shibala she babaandu baalamu. Baamukhupa 
buubi naabi waakwa ni aasi lwe bubwoonaki bwe babaandu baase. 
9 Baamusiikha mu ŋani nga babaandu baboonaki boosi ni basiikhibwa, 
aasiikhibwa n'umuundu umuyiindifu mu ŋani yeewe. Abe yakhaba nga mbaawo 
biituluungu byoosi byeesi aakhola ta, naluundi nga mbaawo bubeeyi bwoosi 
bweesi niye aakanikha khukhwaama mu khanwa mweewe ta. 
10Ne shonyene ndi khwaba khuukana khw'Omukasya niye khuukhupibwa 
luundi eŋululuukhe, shiryo shaamureerera kumutaambo kumukali naabi. Ne 
abe yakhaba nga Umukasya niye uwakhola buulamu bweewe khuuba isaayilo 
iye bibyoonako, akhaabe ni lisaaye lye babetsukhulu liikali. Niye akhawangaale 
biifukhu biikali naabi, ni khuukana khw'Omukasya khukholelele mu makhono 
keewe. 
11Niye nga weetsile khubonakho biwaanwa bibyaamile mu khutaambisibwa 
khwe buulamu bweewe, akhewulile buulayi. Ni lweebyo byoosi byeesi 
aabiramwo, umwakaanisi wase umukwalaafu akhaanyalisise babaandu baakali 
khuubalibwila bukwalaafu, niye musaambo iyo, akhaasute bubwoonaki 
bwaabwe bwoosi. 

12 Ni nashiryo, ikhaamuwe kumukabo kweewe atweela ni babaandu baakhulu. 
Naluundi aakha akabanane biilayi byoosi atweela ni be kamaani, lwekhuuba 
aawaanayo buulamu bweewe, waabalibwila atweela ni banabumiinyi. Naluundi 
lwekhuuba aafukiilisa khukhwitwiikha bubwoonaki bwe baakali, aryo 
welootsela abo boosi babaaborokha bawonesebwe.” 

Isaaya 54 

Shiriifwa sha Sayuuni she Buraangisi 

1 “Yeemba kumweenya, iwe umukhasi umukuumba, iwe umukuumba 
nataŋwaali, ukhasaalatsakakho babaana ta! Tooloosa kumweenya luukali 
lulweene, ukhupe liyoombo liikali, iwe ukhaawulilatsakakho butsiina bwe 
khuusaala ta! Lwekhuuba babaana b'omukhasi namutaambo kane babe baakali 
naabi, khuufuurisakho b'omukhasi umenya n'umuseetsa weewe.” Isho 
Umukasya umweene niye ushikanikha. 
2Ari balaayisa buubalaayi bwe lisari lyoowo, looselakho ubalaayise shiifwo 
shoowo mweesi umenya. Iwe ukheesisibasa ta, tsaanuusa tsisoonda tsoowo, 
luundi uwaangase ibyo bibiibowa. 
3Lwekhuuba uli aambi khuubalaaha utsye lubeka lwe kumukhono kumulayi ni 
khu mukhono kumunyeletsi. Lisaaye lye babaandu boowo likhaatsye liwaambe 
kamanaambo, batsye bamenye mu biriimba abe bibikhalimo babaandu ta. 
4Iwe ukharya ta; lwekhuuba s'ukhawaambikhe tsisoni ta. Ukheyembelela ta, 
lwekhuuba sikhaabeyo luundi khuswaala is'uli ta. Iwe ukhebilile tsisoni tsoosi 
tsitsakhuwaamba mu busooleli bwoowo, atweela ni kumutaambo kwe 
bwanamulekhwa kweesi waba nakwo, s'ukhaakushebulilekho na khafwiiti 
khoosi luundi ta. 
5Lwekhuuba Umubuumbi woowo niye umuseetsa woowo; Lisiina lyeewe bari 
Umukasya uwe kamahe ke Mwikulu, umunyali wa byoosi! Uyo uwakhusikula 
iwe niye Umukhosefu wa Isiraeli, bamulaanga bari Wele uwe shibala shoosi. 
6Wele aloma ari, “Lwekhuuba Umukasya waakhulaanga iwe khuukobola, nga 
n'ubona umukhasi uwalekhebwa n'umuseetsa weewe, weetsula kumutaambo 
mu mwoyo kweewe; nga umukhasi uwakhwaalikha nga ashiili, lwanyuma 
baamuloba. 
7Mu mbuka ifwiiti iri, nakhwaantsukha naakhulekha, ne ari ni shiisa shikali 
naabi, indi khuukhubuusilisa ikhukobose. 
8Mu lirima liikali lilyaba litindiima nga kumulilo, ise nakhwaantsukha 
naakhulekhakho imbuka ifwiiti iri. Ne ari mu khukana khwase 
khukhuukhawawo ta, naakhuwaambiile shiisa.” Shino Umukasya, uwakhusikula 
iwe, niye ushiloma. 
9 “Bino byoosi biifwaanila ise busa nga bifukhu bya Nowa: Nga ninetsuba ndi 
kameetsi sikaliilayo luundi keetsule kamile shiibala shoosi ta, indyo ari 

ikhwitsubila ndi siindilayo luundi khuukhukhalalila iwe ta, naluundi siindilayo 
luundi khuukhwikiitsa iwe ta. 
10Abe yakhaba nga tsinjiinji tsinyala tsyaasyuukha tsaawawo, ni tsingoongo 
tsaakoraanawo, khuukana khwase khukhuukhawawo ta singene 
khukhururekho ta. Ni indakaano yase iye lukoosi ikhaaramewo biilo ni biilo.” 
Bino Umukasya umweene uwakhuwaambila iwe shiisa niye ubiloma. 
11 Iwe shiriimba shishabona kumutaambo kumukali, shishabakho mu khuungu 
ingali, nga mbaawo umuundu na mutweela ukhuwooyawooya ta! Ari bona ise 
intsya khukhwoombekha iwe bushaakha ni kamabaale ke buukusi bwe angaaki 
naabi, naluundi noombakhe kimisiingi kyoowo nga inaambisa kamabaale 
safaya. 
12Intsya khukhola bisuli byoowo bibyeyiinga mu ngaaki khuuba bye kamabaale 
kakaamulikhamulikha, ni biilibwa byoowo bibe bye bibyuuma bibinyenanyena, 
ni kamatikiiyi koowo koosi kabe ke kamabaale ke buukusi bwe angaaki. 
13 Umukasya umweene niye ukhaaleekele basooleli boowo, nabo baryo 
bakhaabe mu lukoosi lwe kamaani! 
14Iwe ukhaakumisibwe uwaangaalile mu bukwalaafu: Sikhaabeyo luundi 
khumiinilisibwa khwoosi ta, nashiryo s'ukhaabekho ni she khuurya shoosi ta, 
khuuterema sikhukhaakhwooleyo na khafwiiti khoosi ta. 
15Nga yeetsile khubawo linaambo lyoosi liliitsa khuukhwibwakala iwe, 
sishikhaabe ndi ise niye ubarumaane ta. Umuundu yeesi uwiitsa khuureera 
bituluungu ni nawe, ukhaamuwule buubi naabi. 
16“Iseese niye uwabuumba umubasi we bibyuuma, uyo ufureerera kamaanda 
keseŋeeŋa kumulilo, lwanyuma waakhola bye busoolo bibyaakhila kumulimo 
kwabyo. Naluundi iseese niye uwabuumba kamahe kakeetsa khuuhesa. 
17Ne mbaawo she busoolo shoosi shishiliitsa khuukhusoolanisa iwe 
shaakhunyala ta. Iwe ukhaasilise buli likono lyoosi liirura khukhwaama mu 
lulomo lulukhutsuntsumilisa iwe. Biilayi bino bili bye babaakaanisi b'Omukasya, 
ni khuulekhuulibwa khwaabwe khukhaame isi ise samweene. Iseese, Umukasya 
samweene niye ubiloma.” 

Isaaya 55 

Khuulaangibwa khwaabo babaali ni buulesa 

1 Umukasya aloma ari, “Isi inywe mweesi babaali ni buulesa, ni mwiitse isi 
kameetsi kali. Na buli muundu yeesi ukhalikho ni tsinusu ta, yiitsa wiikulile bya 
busa luundi ulye. Yiitsa wiikulile iviini atweela ni kamabeele bya busa, sibilikho 
inusu yoosi namwe buukusi bwoosi ta. 
2Lwashiina mumalila tsinusu tseenywe khu biindu bibiikhali kumukaati 
kumweene ta? Lwashiina mumalila kamaani keenywe khu biindu bibikhanyala 

byabekusa ta. Ni mundekeerese buulayi nio mulye ibyo bibiili biilayi. Naluundi 
buulamu bweenywe kane bwikhoyele khu bilyo bibibaŋaayila.” 
3 Umukasya alaangilila ari, “Ni mureke khukhuru khweenywe buulayi 
bubweene, mwiitse isi ndi. Ni mundekeerese buulayi nio mubewo nga muli 
baalamu. Indyo nase kane ikhole indakaano yase ikhawawo ta ni nanywe, 
naluundi kane imbawe inywe khuukana khwase khukhweene, 
khukhuukhawawo ta, khweesi nasuubisa Dawudi. 
4Bonakho, naamureerewo niye khukhwookesanisa buunyala isi babaandu 
baakali, naamukholile niye khuuba umuraangilisi uwe babaandu be 
kamanaambo. 
5Bonakho ndi, nawe uryo ukhekhuunge kamanaambo abe keesi 
ukhaamanyatsakakho ta, ni babaandu be kamanaambo abe 
babaakhakhumanyakho iwe ta, bakheetse nga batimaka busa khukhwiitsa isi 
uli, lwekhuuba Umukasya Wele woowo, nga niye Umukhosefu wa Isiraeli, 
waakhuweele iwe kuriifwa kuukali. 
6N'uweentse Umukasya nga ashinyalikha khuunyoolekhana, n'umwikhuunge 
nga ashiili aambi. 
7Umuundu umubi n'alekhe tsintsila tseewe tsiimbi, ni nooyo ukhali 
umukwalaafu ta naye alekhe bibyambaaso byeewe bye bumoyaani. Lekha buli 
mutweela akobole isi Umukasya, ni naye aryo kane abawaambile shiisa. Ilala 
niibakobole isi Wele weefwe, lwekhuuba niye kane abeyakhile.” 
8Umukasya umweene aloma ari, “Bibyambaaso byase sibili nibyo bibyambaaso 
byeenywe ta. Ni tsintsila tsase sitsili nitso tsintsila tseenywe ta. 
9Nga ni mubona liikulu nga nilyeeyinga mu ngaaki khuufuura shiibala, tsintsila 
tsase tsiryo tsaayiyiinga khuufuura tsintsila tseenywe, ni bibyambaaso byase 
biryo bili angaaki naabi khuufuura bibyambaaso byeenywe.” 
10 “Mubona ifula ni kamararara nga byaamile mu ngaaki, bikwa khu shibala 
byaarama khu bweene byaanyirisa liiloba, sibiilayo mu ngaaki ta. Nibyo bibiikila 
biilime byaarura, byaatsowa buulayi, shaakila byaamakho bumiitso isi umulimi, 
byaamamwo kumukaati isi uyo uuli intsala khuulya. 
11Ni lomo yase irura mu khanwa mwase ifwaana iryo. Ingirumana khuutsya 
yaakhola, siikobolaka busa iryo ta, ne yoolelesa isho sheesi ingana 
khuukholebwa, naluundi ibalaaha nga yoolelesa sheesi imba naakirumanile 
khuukhola. 
12Inywe mukhaarure ibulafu ni kumwikhoyo, mukyeende nga babaraangilila ni 
lukoosi. Tsinjiinji atweela ni tsingoongo tsikhaaraangile ibweeni, nga tseemba 
kimyeenya, ni kimisaala kye mwirome kikhaakhupake mukhono mwakyo! 
13Mu shifwo she kamawa, kimisaala sayipuraasi nikyo kikikhaarure, mu shifwo 
she kamarakalu khuurura, kimisaala kikikhawululukha kamasaafu ta nikyo 
kikikhaarure. Bino byoosi bikhaakholebwe lwe khuureerera khuumanyikhana 

khuukali isi Lisiina ly'Omukasya, lwekhuuba bikhaabe khaabonelo 
khakhaabawo biilo ni biilo, kheesi bakhanyala baarusawo ta.” 

Isaaya 56 

Tsikhabi isi Kamanaambo koosi 

1Sheesi Umukasya aloma nisho shino ndi: “Ni mukhalatsake kimisaango kya ŋali, 
luundi mukhole bye bukwalaafu. Lwekhuuba buwonesi bwase isi muli buli 
aambi, indyo indi aambi khukhwookesanisa bukwalaafu bwase isi muli. 
2Buli muundu yeesi ukhola shishiindu shishifwaana shiri ali ni tsikhabi, uyo 
yeesi ushiwaamba washoomisila ilala. Naluundi uyo yeesi uliinda shifukhu 
shase sha Sabato nga shikhosefu, nga s'ashoonakisa ta, aryo nga aliinda 
kumukhono kweewe khuulekha khukholakho shiibi shoosi ta.” 
3Mukhafukiilisakho umuundu umunaambo uweekyela umufukiilisi mu 
Mukasya khuuloma ari, “Umukasya s'anyala waafukiilisa ise khuuba mutweela 
khu baandu beewe ta.” Namwe umwomole yeesi khuuloma ari, “Ise ndi kuusaala 
kukwoomu busa, ukhalikho ni baana ta.” 
4Lwekhuuba sheesi Umukasya aloma nisho shino ndi, “Isi babaandu babomole 
babaliinda bifukhu byase bya Sabato nga bikhosefu, abo babaakhalawo 
khuukhola bibiindu bibiisangaasa ise, luundi baaliinda indakaano yase, 
5kane imbawe nibo shishebuliso ni lisiina lilifuurira ilala lye basooleli ni 
bakhaana, mu mukari mu Lisaayilo lyase likhosefu. Lisiina lyeesi ise intsya 
khubawa lili lisiina lilikhawawo ta, lyeesi umuundu yeesi akhalinyala 
khuumalawo ta.” 
6Ni babaandu banaambo boosi babewaanayo babeene isi Umukasya, baaba nga 
bamwakaanisa niye yenyene, luundi nga bakana naabi lisiina lyeewe, ni khuuba 
nga bamwisaaya niye yenyene, naluundi baaba nga baliinda shifukhu sha 
Sabato, nga sibashoonakisa ta, ate nga bali babaandu babaliinda indakaano 
yeewe, 
7 bano boosi samweene indibareera khu lukiingi lwase lukhosefu Sayuuni, indyo 
imbawe kumwikhoyo mu ntsu yase iye khuloombelamwo. Ikhaafukiilise 
tsisaayilo tsaabwe tsintsoshe atweela ni tsisaayilo tsaabwe tsoosi tseesi bareera 
khu sheeso shase. Lwekhuuba Lisaayilo lyase Likhulu likhalaangibwe liri Intsu 
iye khuuloomba isi babaandu be kamanaambo koosi. 
8Sheesi Umukasya Wele, uutsya waabuusilisa waakobosa baamuli ba Isiraeli, 
aloma ari, Kane imbuuse babaandu babaandi khuutubaasa khu baandu ba 
Isiraeli. 

Wele atsuuntsumilisa baaraangilisi baboonaki 

9Inywe tsisolo tsindafu tse mwirome, ni mwiitse mutukhuunye! Ni mwiitse 
inywe tsisolo tse mu shisaali! 

10Lwekhuuba baaliindi be babaandu baase bali baabofu busa, boosi sibalimo 
kamakyesi ta, bali nga tsiimbwa tsitsasila busa, sibanyala ni khuubookola ta. 
Nibo bakana busa khukona aasi nga bafuura liilo nameyirira lilyeene, naluundi 
nga bali mu khuroora khwonyene. 
11Bali busa nga tsiimbwa tse kumuluungo kwe kamaani, baakhalya biilyo 
sibekura ta. Bali babaayi babaakhamanya ta, bashuukha bakyeenda nga batsya 
mu ntsila tseesi babeene bekanila, buli mutweela nga aweentsa sheesi 
anafunamwo. 
12Buli mutweela akuukuula isi uwasheewe nga aloma ari, “Yiitsa, khwifunileyo 
iviini khunywe khumeele. Indi nga bwasheele kumukaamba, khukhole nga ni 
khukholile shaleelo shino, khubeyo ni kamayiiya kakaafuurakho ke shaleelo.” 

Isaaya 57 

Wele ekiitsa ba Isiraeli khulwe bifwaani 

1Babaandu bakwalaafu bahela, ne mbaawo na mutweela ushambaasakho mu 
mwoyo kweewe ta. Babaandu babaarya Wele bayilibwa baawawo, ne mbaawo 
ushimanyakho ari, Wele umweene niye uyila bakhosefu beewe bano 
khuubawonesa kumutaambo kukwiitsa ta. 
2Umuundu ukyeendela mu khurya Wele aliitsya mu lukoosi, nga weetsile 
khufwa, alinjila mu shiwolelo shiilayi. 
3Ne inywe yiitsa ano, unywe baboonaki boosi, bubwoonaki bweenywe buli nga 
bwe baalosi, baayeyani, ni bamalaaya. 
4Naanu umweene isi muli khukhwinyayisa muryo? Naanu isi mutsintsiina 
luundi mwarusila lulimi ibulafu? Inywe muli babaana be bubwoonaki luundi 
lisaaye lye buwombesi. 
5Inywe babaali ni lihefu lilikana bari mwisaayile aasi e kuusaala kumuruumba, 
ni khukhwikhala aasi a buli kuusaala kukwesyebeeba ni kamasaafu kamakali. 
Mutsya mwawaanayo basooleli beenywe mu matila, bafwaana busa nga 
tsisaayilo, ni khuubawaanilayo mu matila kakaali khu ndulo khwe tsinjiinji. 
6Bifwaani bibiili akari mu mabaale kakaamiliya kakaali mu matila, nibyo 
kumukabo kweenywe, bibyeene ibyo nibyo byeesi inywe mweroborera. Mutsya 
mwaabisaaya nga mubireerera biwaanwa bye khuunywa naluundi 
mwaabiwaanayo bilimwa byeenywe. Inywe mwambaasa muri byeesi mukhola 
bino binyala byantsikhoyesa ise? 
7Inywe mwatsya mwaala bulili bweenywe khu lukiingi luleeyi luundi 
lulweyiinga naabi. Khu bweenekhwo mwaatsya mwawaanayo tsisaayilo. 
8Mwaabiikha bifwaani byeenywe bye kamanaambo inyuma we kimihaango ni 
kimilyaango kyeenywe. Muryo nga nimwaandura khusiise mwaba 
mwaasakulakile bulili bweenywe, mwaniina khu shitaanda sheenywe, 

mwaashilekha nga shili khwaasye busa. Mwatsya mwaakhola indakaano nga 
mwiwaanayo isi abo beesi mukana. Mukana naabi khuulolelela bukhuna 
bwaabwe. 
9Mwakyeenda mwaatsya nga muyila kamafura isi Moleki, nga muyila biwaanwa 
biikali bye kamafura kakawunya buulayi. Mwarumana baarume beenywe 
khuutsya i aleeyi naabi, mwaaba nga mumwiikha aasi i makoombe ibweene. 
10Mwakyeenda lukyeendo luleeyi naabi mwaaluwa, ne simwalomakho muri, 
“Ne lukyeendo lukhuluwisa busa ta.” Khuukana khuukali khweesi mwaba 
nakhwo mu buulamu bweenywe khwaakila mwelamo kamaani kamashaakha, 
nashiryo simwafifitsikha mwaakwa aasi ta. 
11Umukasya areeba ari, “Naanu isi murya naabi luundi mweyembelela, shaakila 
mwaalekha khuba baŋali isiise ta? Naluundi naanu niye ukila mwaalekha 
khukhuushebulila ise ta, ni shishiindi ndi mwaalekha khukhuuntsibaasakho 
nakhari ta? Namwe shili ndi lwekhuuba ise nasila busa imbuka indeeyi, kila 
mukhaabakho ni khuurya khwoosi isi ise ta? 
12Ari ise kane nokesanise byeesi mulaanga muri bukwalaafu bweenywe ni 
bikholwa byeenywe, ne nga mbaawo sheesi binabayeetakho ta. 
13Ari nga mwaaliliile angaaki lwe khuukana buyeeti, khayo bifwaani byeenywe 
byeesi mwebuusanisila bibayeete khubone! Imbewo busa ikhaabiwuutse 
ibitamuuse, ni kumuukha busa kukhaabifuure bitamuukhe. Ne umuundu yeesi 
uwukhola ise khuuba bubwilukhilo bweewe, akhaabe umusikha we shiibala, 
naluundi niye akhaabe usikhila lukiingi lwase lukhosefu.” 

Wele eyakhila abo babebiiyisa 

14Ikhaabewo umuundu uloma ari, “Yoombekha, yoombekha, luundi mutereese 
kumukhoosi! Ni murusewo byoosi bibiituyisa khu mukhoosi khweesi babaandu 
baase bakyeendela.” 
15Lwekhuuba sheesi uyo uuli angaaki, luundi uweyiinga aloma nisho shino ndi: 
Ise imenya mu shifwo shisheyiinga luundi shikhosefu, nga ndi atweela ni naabo 
babaali ni kimyoyo kikibiiyisa luundi babaali bawolu. Kane ingobosemu 
kamaani bushaakha mu myoyo kye babaandu bawolu, ni khukhwisamo baandu 
babebiiyisa kamaani. 
16Lwekhuuba ise singene ikhusoolanisa iwe bifukhu byoosi ta, namwe singene 
imbelelele awo bari naakhalaale ta. Lwekhuuba ni shiba shiryo, kumwoyo kwa 
buli muundu kuwamo kamaani, lwekhuuba buli umuundu yeesi ise niye 
uwamukhola. 
17Iseese naakhalala naabi, indyo naawa umuundu we kumuluungo yuno 
shitaambiso. Ise nebisa naamururakho, ne niye weloosela busa khuutsya mu 
ntsila tseewe tse bubwoonaki. 
18Iseese naabona sheesi niye akhola, ne kane imuwonese. Kane imuraangilile 
imuwooyawooye, intsye mu moni ni khukhwiisamwo abo babaalila kamaani. 

19 Isho kane ishikhole nga indeerawo biilomo bye khuruuya mu khanwa 
mwaabo babaalila mu Isiraeli. Khali ibeelewo Lukoosi, lukoosi isi abo babaali 
aleeyi ni naabo babaali akhuumbi. Shino Umukasya umweene ubawonesa nibo 
niye ushikanikha. 
20Ne abo babaali bamoyaani bali busa nga inyaantsa iyilyebula ni 
khuutumbuukha khwe kameetsi, lwekhuuba niyo sinyala yawoleela ta, yikhala 
nga yiwuutsa eyi ni neeyi nga ihaanya litosi ni bukyaafu khu ndulo. 
21 Siiliwo lukoosi lwoosi isi abo babaali baboonaki ta. Shino Wele wase umweene 
niye ushiloma. 

Isaaya 58 

Khukhwisaaya khwaŋali ni khuukhali khwa ŋali ta 

1Umukasya aloma ari, “Khupa luwuungu ni kamaani keene koosi, ukhaakamisa 
ta. Kuukuula ni kamaani keene liyoombo lifwaane nga lye khoombi. Kuukuula 
uboolele babaandu baase buubi bwaabwe, urumbulile be lisaaye lya Yakobo 
bubwoonaki bwaabwe. 
2Ate nga buli shifukhu nga ni bitsya nga biloondekhana, baba baameentsa ise, 
bafwaana nga babaakana khuumanya tsintsila tsase. Nibo babonekha nga 
linaambo lilikana khuukhola bye bukwalaafu, nga baloondelela kamakaambila 
ka Wele waabwe. Bakana ise imbakholele bibiindu byaŋali, baryo bafwaana nga 
babaandu babaakana khuuba aambi ni nase.” 
3Nibo baloma bari, “Lwashiina ifwe khwabuyile intsala, ne iwe 
waakhwiinaanayo ta? Lwashiina ifwe khwewosele mu moni tsoowo, ne iwe 
ufwaana nga ukhaaboone ta?” Umukasya naye aloma ari, “Ne bona nase 
imbeelamwo ndi, Inywe khu shifukhu khweesi mubuyila intsala, muba 
mwiweentsela busa bibibasangaasa mwabeene, mweelayo mwaatsya 
mwaamiinilisaka baraambi beenywe! 
4Ne shiyaangisa ndi khuubuya intsala khweenywe khuli busa khwe khuulomana 
ni khuusokosana mwabeene, muryo mwaakhupana bifuusi. Nashiryo 
mukhubuya ntsala khweenywe nga ni mukhola khu mbuka yino muryo, likono 
lyeenywe silinyala lyawulilikha mwikulu ta. 
5Ari yireeba, khuno nikhwo khuubuya ntsala khweesi ise narobora, shifukhu 
khweesi umuundu erusilayo wewosa nga wewunamiile? Mwambaasa muri shili 
busa shifukhu khweesi umuundu ewunamila kumurwe kweewe wafwaana nga 
lukholo nilwiwunamila nga imbewo iwuutsa? Namwe shili busa khuukona aasi 
khu sawu tsa makoongwe nga mwewakhile likokhe? Inywe shino nisho sheesi 
mulaanga muri khuubuya intsala? Mwambaasa muri shifukhu nga isho shinyala 
shekhoyesa Umukasya?” 
6Indi luundi waaloma ari, “Khuubuya intsala khweesi ise narobora nikhwo 
khuno: Khuukaangulula abo babaabowebwa akhali bwaŋali ta, Khuukaangulula 

kimikosi kimisiro abe kikyababowa. Khuulekhuula baabowe babe 
baakaangulule, ni khuurusawo kiminyololo abe kikyabowa babaandu. 
7 Khuubuya intsala sikhuli nikhwo khuukabanana biilyo byoowo ni naabo beesi 
intsala ilya, Sikhuli nikhwo khuuwa buukono isi abo babaakhali ni ekhukona ta, 
namwe nga waaboone umuundu uuli bukhuna, waamuwa she khuukwaara ta? 
Naluundi siwaakha khukhwiibisa khu balebe boowo waalekha khuubawa 
buyeeti ta. 
8Nio isho shikile buwaanga bwoowo bukhose bufwaane nga antsye ni 
bubuluukha kumutikhinyi, ni khuwona khwoowo kane khwiitse khaangu naabi. 
Bukwalaafu bwoowo kane bukhaakhuraangilile iwe, ni shiriifwa sha Wele kane 
shikhuloondekho nga shikhwaama inyuma. 
9Nio lwanyuma kane wikhuunge, n'Umukasya kane akhwiilemo, kane wilootse, 
ni naye kane akhwiilemo nga aloma ari, ‘Ise niyooyu, indi ano.’” “Iwe uli ni 
khuurusawo shisutwa shiisiro she khuumiinilisa babaandi, naluundi waakamise 
khukhwookeselela babaandi lulwaala, ni khuukanikha bye kamakuto. 
10Iwe nga wewaanileyo wamweene lwe khuuliisa abo babaali ni ntsala, ni 
khuuyeeta abo babaataambisibwa; Buwaanga bwoowo bukhaamulikhe mu 
shiilima, ni shishiilima shishikhwibotokheleele iwe, shikhaakhose shifwaane 
busa nga kumuumu kwe mwihaangilwe. 
11Aryo Umukasya umweene akhaakhuraangilile iwe biilo byoosi, akhwikuse iwe 
nga akhuwa bibiindu bibyaakhila n'uba nga ukyeendela mu shibala shishoomu, 
naluundi akhuwaangase kamakuumba koowo. Iweewe ukhaafwaane busa nga 
kumukuunda kweesi baatsukhiliila kameetsi buulayi, ufwaane nga isebele iye 
kameetsi iyikhala irubura kameetsi. 
12Batweela khu baandu boowo babeene nibo babaakhoombekhe bushaakha 
biifwo bye kamawuumbu abe bibyasiimbamo bunyaasi, mukhoombekhe 
muniinise kimisiinji abe kikyamenyawo khuumala kimiboolo kimikali. Uryo 
ulilaangibwa khuuba uwoombakha bushaakha wesawo kamatikiiyi 
kakaafuniaakikhaka, naluundi umuundu uwisawo bushaakha kimikhoosi kye 
mu shiriimba atweela ni bumenyo bwamwo.” 

Shiwaanwa she khuuloondelela bya Sabato 

13Umukasya weloosela waaloma ari, “Siinga iwe ushuukhakho buulamu 
weliinda, waalekha khufuniaaka bye shifukhu sha Sabato ta, naluundi waalekha 
khukhola nga wamweene niwikanila busa khu shifukhu shikhosefu ta; Naluundi 
iwe siinga uyila shifukhu sha Sabato khuuba she sangaalo, ni shifukhu 
sh'Omukasya khuuba she shiriifwa; Naluundi siinga iwe ushiisamwo lukoosi 
waalekha khuutsya mu ntsila tsoowo busa, uryo waalekha khukhola nga 
niwikanisa busa ta, namwe khuukanikhaka bilomo byeesi unyoola ta; 
14Uryo kane unyoole kumwikhoyo mu Mukasya, ni nase kane ikhukhole iwe ube 
uwe shiriifwa nga n'ukyeendela angaaki khu shibala; naluundi kane ikhwikuse 

ni bye buusikha bweesi nasuubisa kuuka woowo Yakobo.” Bino byoosi 
Umukasya umweene niye ubikanikha. 

Isaaya 59 

Khureewula lwe Shishoonako 

1Ilala kumukhono kw'Omukasya sikwaayimbiya nio bari kukhaasikhe 
khuuwonesa ta, namwe niye s'ali umumiinyi we mu maru nio waalekha 
khuubawulila ta. 
2Ne bibyoonako byeenywe nibyo bibiibaawukhanisile inywe ni Wele weenywe. 
Naluundi lwe bibyoonako byeenywe ibyo, shaakilile waabeebisilekho, singene 
abawuliilise nakhakyeekhe ta. 
3Kamakhono keenywe kaayitsulakho kamafuki lwe bubwiiri, ni tsintsala 
tseenywe tsetsuulekho bumoyaani. Kiminwa kyeenywe kyaayitsulamwo 
buwombesi bwonyene, ni tsinimi tseenywe tsikanikha biilomo bibiikhali 
byaŋali ta. 
4Mbaawo umuundu na mutweela uwinaanayo lwe bwaŋali mu misaango ta, 
naluundi mbaawo utsya khuuwaaba kumusaango mu ŋali ta. Boosi beyikina 
tsikhaando tsitsikhalimwo ta, bakanikha bye bubeeyi byonyene. Baahesa 
bisoombo bye buraambi buubi, lwanyuma basaala shishoonako. 
5Nibo bakoneleela kamaki kaalula tsindemu, naluundi babowelela tsimbubi tse 
kamabubi. Buli muundu yeesi uulya matweela khu kamaki kaabwe afwa bufwi, 
na buli litweela khu maki ako lilyatikha, mwaamamwo indemu. 
6Tsimbubi tsaabwe tseesi babowelela sitsaamamwo shikwaaro she 
khukhwibiimba ta, babaandu sibanyala bebiimba bibyaamamwo ta. Buuraambi 
bwaabwe buli buraambi bwe bubwoonaki bwonyene, naluundi baamanyikhana 
lwe bituluungu byonyene. 
7 Bikyele byaabwe bitimiilila khaangu naabi khuutsya khukhola bibiindu bye 
bubwoonaki, baryo batsya baanguyilisa naabi khuukhoonya babaandu 
babaakhalikho ni kumusaango ta. Bibyambaaso byaabwe bili bye bubwoonaki 
bwonyene. Kumutaambo ni khuuhela bibaloondelela mu ntsila tsaabwe. 
8Nibo sibamanyakho kumukhoosi kwe lukoosi ta, naluundi mu ntsila tsaabwe 
mbaamo bwaŋali bwoosi ta. Tsintsila tsaabwe baatsikyelisa kimikhoosi 
kikyaborokha, mbaawo umuundu na mutweela ukikyeendelakho uulifuna 
lukoosi ta. 
9Nashiryo khuukhala khwe kumusaango khukhuuli khwa ŋali, khuli aleeyi naabi 
ni nafwe, naluundi sikhumanyatsakakho bukwalaafu nga ni bufwaana ta. 
Khukhakakho naabi khuuweentsa buwaanga, ne khunyoola shishiilima 
shonyene. Khuweentsa buukhose isi buli, ne khukyeendela mu biniini bye 
kumutaambo byonyene. 

10Khuryo khwabaaba khu matikiiyi nga babaandu babaabofwaala tsimoni, nga 
khuweentselesa e khuubirira nga babaandu babaakhali ni tsimoni ta. 
Khukyeenda khuruukaruka busa mu nyaanga tse mwihaangilwe khwafwaana 
uri khukhuuli mu shiilima. Akari mu baandu baalamu khufwaana busa uri 
babaali baafu. 
11Fweesi khukyeenda khubuutsa busa nga bibulukhu, khwewuumila busa ni 
kumutaambo kumukali nga kamawuusi. Khuweentsa ikhala iye kumusaango iya 
ŋali ne nga sikhukinyoola ta. Khuweentsa isi buwonesi buli, ne nga buli aleeyi 
naabi ni nafwe. 
12Lwekhuuba bibyoonako byeefwe byebuungile naabi byetsuule mu moni 
tsoowo, naluundi bubwoonaki bweefwe bubweene bukhwookesanisa busa. 
Lwekhuuba bumoyaani bweefwe buli ni nafwe, ifwe khwaayimanyila ilala buubi 
bweefwe. 
13Ifwe khwaaminyaala luundi khwaayikaana Umukasya. Khwashuukha 
khwakhupa Wele weefwe kumukoongo, nga khwikhala khuyiiya luundi 
khukhola bye khuumiinikhilisa. Lwanyuma khwaaba nga khukanikha biilomo 
bye bubeeyi byeesi kimyoyo kyeefwe kiyiiya. 
14Babaandu bakhaandisa ikhala iye kimisaango iyaŋali, ni bukwalaafu babubona 
nga bubali aleeyi naabi. Bwaŋali bwaakwa aasi mu mikhoosi kye mu shiriimba, 
ni butsalaafu sibunyala bweenjilamwo ta. 
15Ilala bwaŋali bwaakoraana bwaaweelawo ilala, n'umuundu yeesi ukhakakho 
khuulekha buubi bamusoolanisa. Shino Umukasya aalola, ne nga waashiboone 
shamukhalasa naabi, ne ate nga mbaawo isi bwaŋali bubonekhela ta. 
16 Shamwiyaangisa naabi khuubona nga mbaawo umuundu na mutweela unyala 
khukhwiitsa ayeete ta. Isho shaakila waraambisa kumukhono kweewe 
kumweene khuureera buwonesi, ni bukwalaafu bweewe bubweene 
bwaamutikiya. 
17 Umweene aakwaara bukwalaafu nga she khukhwikhiinga mu shifuba, ni 
ikuutwa iye buwonesi khu murwe kweewe. Aryo wakwaara ni bikwaaro bye 
khukhwiliyaasa, wokesanisa lirima liikali. 
18Aryo akheliyaase baasiku beewe khusiintsila khu buraambi bwaabwe buubi. 
Lirima lyeewe likhaakwiile baasiku beewe ni naabo boosi babaamubiiyila niye. 
Akhaaliyile ni bisiintsa bye shibala bibiili i aleeyi byeene. 
19Khukhwaama ibukwanyaanga, babaandu bakhaarye lisiina ly'Omukasya lye 
shiriifwa; ni bwaamanyaanga shiriifwa sheewe shikhaabonekhe. Lwekhuuba 
akheetse alyebukha busa nga kameetsi kaketsuule, kakaali khuutimisibwa ni 
mbewo y'Omukasya inyene. 
20 “Aryo nio lwanyuma uyo Usikula eetse isi Sayuuni, abakule abeeseyo, isi 
babaandu ba Yakobo babebiiyisa baalekha bibyoonako byaabwe.” Shino 
Umukasya umweene niye ushikanikha. 

21Umukasya waaloma ari, “Ne khu lwase eyino niyo indakaano yase ni nabo. 
Umwoyo wase uuli khusiinywe s'akhaabarurekho ta, ni biilomo byase byeesi 
indeere mu khanwa mweenywe sibikhaabaruremo ta. Biryo bikhaarame ni khu 
minwa kye babaana beenywe, ni kye babaana be babaana beenywe, biloosele 
biilo ni biilo.” 

Isaaya 60 

Shiriifwa sha Yerusalemu she Buraangisi 

1Yinyukha aasi, yaaburukha! Lwekhuuba imbuka iye buwaanga bwoowo yoolile. 
Ni shiriifwa sh'Omukasya ari shilikho shikhwaaburukhila iwe. 
2Lwekhuuba ari lola ubone shishiilima nga ni shibiimbiliile shiibala shoosi, 
naluundi shishiilima namukoto sheetsiile babaandu boosi. Ne isi iwe, Umukasya 
kane akhwaaburukhile, ni shiriifwa sheewe kane shibonekhele khusiiwe. 
3Kamanaambo koosi kane keetse isi buwaanga bwoowo; ni bayiinga nabo 
bakheetse isi bukhose bububonekhela khusiiwe. 
4Yinyusa tsimoni tsoowo, unyukanyuke ubone, babaandu boosi baabuusaane 
atweela balikho beetsa is'uli. Basooleli boowo balikho beetsa nga baama aleeyi, 
ni bakhaana boowo bakheetse nga baabameemile khu koongo. 
5Nio lwanyuma nga waababoone, umweemweekhe busa, ni kumwoyo kwoowo 
kukhaasangaale luundi kuniinaniine kumwikhoyo, lwekhuuba buyiindifu bwe 
khu nyaantsa tsimboofu, bukhaareerebwe is'uli. Bakhaakhureerere iwe 
buyiindifu bwe kamanaambo kamakali. 
6Tsiŋamila tsingali tsinyene tsikheetse khu shaalo shoowo, tsiŋamila tsisooleeli 
khukhwaama i Midiani ni Efa. Bakhaatsireere is'uli khukhwaama i Sheba nga 
tsaasutile izaabu ni bubaane, nga babaatsireera balaangilila bye khuruuya 
Umukasya. 
7Bibyaayo byoosi bye mu Kedari bikhaareerebwe is'uli, ni tsimiiku tse 
Nebayoosi tsikhaawaanibweyo khulwoowo khu byeeso byase. Ise 
ikhaabifukiilise nga biwaanibwayo, indyo ikhole Lisaayilo lyase Likhulu khuuba 
lye shiriifwa. 
8Ne banaanu bano beesi imbona batima nga namufweeli mu ngaaki, naluundi 
bapamburukha nga kamawuusi kakaatsya mu biswi byako? 
9Lwekhuuba bibala bye aleeyi bikhaandoleleele ise lwe buyeeti, ni tsimeeri tse 
Tarushiishi nitso tsitsikhaabe iburaangisi ibweene, nga tsireera basooleli 
boowo khukhwaama i aleeyi, nga tsaasutile ni feetsa atweela ni zaabu. Bino 
bikhaabe lwe shiriifwa sh'Omukasya Wele woowo, uuli Umukhosefu wa Isiraeli, 
lwekhuuba niye ukhukwaarisile iwe shiriifwa shiikali. 
10Babaandu banaambo nibo babaalikhwoombekhela biriimba byoowo, ni 
bayiinga baako nibo babaakhaabe babaakaanisi boowo. Lwekhuuba abe 

yakhaba nga nakhukhupa naabi naakhuhesa mu lirima liikali, ne ari mu bweela 
bwase buukali, intsya khukhwookesanisa shiisa shase. 
11 Biilibwa byoowo bikhaarame nga bili khwaashe kumuusi ni mu shilo, nga 
sibiikalibwawo ta, lwekhuuba babaandu bakhaabe nga bakhureerera buyiindifu 
bwe kamanaambo. Bayiinga baako bakheetse nga baabaraangiliile busa 
khukhwiitsa. 
12Lwekhuuba linaambo namwe buyiinga bubuukhaalobe khuukhwakaanisa 
iwe, bukhaahele; kamanaambo kakaafwaana karyo kakhoonakisibwile ilala. 
13Shiriifwa sha Lebanooni shikhaakhwiitsile iwe shibe shishoowo, Kimisaala 
sayipuraasi, ni payini, nikyo kikikhaamiliise Lisaayilo lyase; kikhaaweese 
shiifwo mweesi isaamba bikyele byase lukoosi. 
14 Basooleli be babaandu babaakila iwe waabonabona, bakheetse nga 
bewunamiile busa kimirwe kyaabwe mu moni tsoowo. Ni naabo boosi 
babaakhulekelesa iwe bakheetse bakwe aasi mu bikyele byoowo. 
Bakhaakhulaange lisiina bari Shiriimba sh'Omukasya, Sayuuni uw'Omukhosefu 
wa Isiraeli. 
15Abe yakhaba nga baakhulekelesa luundi baakhubiyila, nga mbaawo umuundu 
na mutweela ukyeenda waabirira mu bifwo byoowo ta, ikhaakhumiliise iwe ube 
umumiliwu myu biilo byoosi, wikyele kumwikhoyo kwe kimiboolo ni kimiboolo. 
16Iwe niye ukhaanywe kamabeele khukhwaama mu manaambo kakaandi, 
ufwaane nga umwaana unuuna khu mabeele ke ba nabakyelama be mu 
buyiinga. Nio lwanyuma iwe wiitse umanye uri Iseese Umukasya niye 
Umuwonesi woowo, naluundi niye Uwakhusikula iwe, Umunyali uwa byoosi 
uwa Yakobo. 
17Ikhaashuusanisemwo mu shifwo sha buroonzi, ikhaareere izaabu, mu shifwo 
sha ayoni ikhaareere ifeetsa. Mu shifwo she kimisaala, ikhaareere buroonzi, ni 
mu shifwo she kamabaale, ikhaareere ayoni. Ikhekyelise lukoosi khuuba 
umuraangilisi woowo, ni bukwalaafu bukhaabe nibwo umuwuli woowo. 
18Bituluungu sibililayo luundi khuuwulilikhakho mu shibala shoowo ta, 
kumutaambo ni khuubonabona khwe buusoolo sikhulibakho luundi mu 
linaambo lyoowo ta. Buwonesi bukhaakhwibotokhelele nga kamatikiiyi, ni khu 
bilibwa byoowo ilibawo khuruuya khwonyene. 
19 “Inyaanga shiili niyo ikhaakhuwe buwaanga kumuusi ta, namwe kumweesi 
khukhuuwa bukhose shiilo ta. Lwekhuuba Umukasya umweene niye ukhaabe 
buwaanga bubukhawawo ta, naluundi Wele woowo niye ukhaabe shiriifwa 
shoowo. 
20Inyaanga iye buwaanga bwoowo sikhaakwe ta, namwe kumweesi 
kukuukhuwa bukhose sikukhaamaliye ta. Lwekhuuba Umukasya umweene niye 
ukhaabe buwaanga bwoowo bubukhawawo ta. Bifukhu byoowo bye 
kumutaambo bikhaakame. 

21Nio lwanyuma babaandu boowo babe bakwalaafu, babe baasikha be shiibala 
biilo ni biilo. Nibo bali shisina she kuusaala sheesi samweene nabyaala, ni 
kamakhono kaase kameene nio bakile ise ifune shiriifwa. 
22Babaandu bakyeekhe musiinywe bakhekyele bikana ni bikana, babaandu 
babaali bakyeekhe bari bakhekyele linaambo lye kamaani. Khu mbuka inyene 
indayi nga yoolile, samweene ikhaakile shishiindu shino shikholebwe mu 
bwaangu naabi.” 

Isaaya 61 

Kamakhuuwa kamalayi isi abo babaamiinilisibwa 

1  Umwoyo w'Omukasya Wele ali khusiise, lwekhuuba waayindobora ise 
khuureera kamakhuuwa kamalayi isi abo babaali bataambi. Waayinduma ise 
khuukobosamwo babaawetsekheleele kamaani, ni khuukuukuula 
khuulekhuulibwa isi abo babaali baabowe, ni khuukhwikulilawo abo babaali mu 
mapuusu. 
2 Niye waayinduma ise khuukuukuula kumwiiko kw'Omukasya kwe 
khuufukiilisibwa isi ali, ni khuulaangilila shifukhu sha Wele she khuukhalilakho 
baasiku beewe kumusaango, ni khukhwiisamwo kamaani abo boosi babaali mu 
mutaambo. 
3Isi abo boosi babaali mu mutaambo be mu Sayuuni, akhaabawe liyabi lye 
bumiliwu mu shifwo she khuuba mu likokhe, abawe kamafura ke kumwikhoyo 
mu shifwo she kumutaambo, abawe shikwaaro she khuruuya mu shifwo she 
khuutaambataamba. Baryo nio balaangibwe kimisaala kye bukwalaafu, kyeesi 
Umukasya umweene aabyaala khukhwookesanisa shiriifwa sheewe shiikali nga 
ni shili. 
4Babeene bano nibo babaakhombekhe bushaakha biifwo bye khuumenyamwo 
biikhale bibyafunikhaka, ni khuuŋoona bushaakha biriimba byeesi baafuniaaka, 
abe yakhaba nga byaayonakisibwa mu miboolo kimikali. 
5Babaandu banaambo nibo babaakhaayise bibyaayo byeenywe. Babeene abo 
nibo babaakhaalime kimikuunda kyeenywe baakile ni tsinimilo tseenywe tse 
kimisabibu. 
6Ne inywe mukhaalaangibwe basaayi b'Omukasya, babaandu bakhaabalaange 
khuuba babaakaanisi ba Wele weefwe. Inywe mukhaalye buyiindifu bwe 
kamanaambo, naluundi mwikanile naabi mu buyiindifu bwaabwe bubweene. 
7Mu shifwo she khuuwaambibwa tsisoni ni khuuswaala, babaandu baase 
bakhaafune shiriifwa she kimiluundi kibili. Mu shifwo she kumutaambo 
bakhaafune kumwikhoyo mu busikha bwaabwe, baryo bakhupisemo 
kimiluundi kibili bye buusikha bwe liiswa lyaabwe, ni kumwikhoyo 
kukukhawawo ta kukhaabe kukwaabwe. 

8“Lwekhuuba ise Umukasya sheesi ingana nibwo bwaŋali. Imbiyila naabi 
bunuuli ni khuukhola bubwoonaki. Mu bwaŋali bwase, ikhaasasule babaandu 
baase lwe khuubonabona khwaabwe, indyo ikhole ni nabo indakaano iye biilo 
ni biilo. 
9Babetsukhulu baabwe bakhaamanyikhane naabi mu manaambo, ni lisaaye 
lyaabwe likheesibwemwo lukoosi mu baandu baakali. Buli muundu yeesi 
ukhaababonekho akhaabamanye ari nibo babaandu beesi Umukasya aawa 
tsikhabi.” 
10 Ise netsuule kumwikhoyo kumukali naabi mu Mukasya! Kumwoyo kwase 
kwikhoyela mu Wele wase. Lwekhuuba niye wangwaarisile ise ni bikwaaro bye 
buwonesi, waamiimbakho ni kaanzu iye bukwalaafu, nga n'ubona umusaani 
uutsya khukhwa umweeha ni esabikha bikwaaro biimiliwu, namwe nga 
umweeha ni esaaha bubuuma bwe lisuno. 
11Lwekhuuba nga liloba nilirusa bilime khukhwaama aasi, naluundi nga 
kumukuunda nakwo nga ni kukhola byeesi bamiitsilemwo byaarura, Umukasya 
naye aryo akhaakile bukwalaafu bweewe bwirurukhilile isi kamanaambo ke mu 
shibala, ni khuuruuyibwa khweewe khukheyokeselele isi kamanaambo koosi. 

Isaaya 62 

Lisiina lya Sayuuni lishaakha 

1Lwe khuukana khuukali isi Sayuuni singene isile busa ta, ni khulwa Yerusalemu, 
singene isililikhane busa ndyo ta. Singene isile busa ta khukhwoolesa nga 
bukwalaafu bweewe bwaakhoseleele nga n'ubona antsye nibubuluukha 
kumutikhinyi, ni buwonesi bweewe butsase nga lumuli lwe kamaani. 
2Kamanaambo koosi kakhaabone bukwalaafu bwoowo, ni bayiinga boosi be 
shiibala bakhaabone shiriifwa shoowo shiikali isho. Awo nio iwe utyuukhibwe 
lisiina lishaakha lyeesi kumunwa kw'Omukasya umweene kulirumbula. 
3Uryo wikyele liyabi lye shiriifwa mu mukhono kw'Omukasya, ube ikuutwa iye 
bukhulu nga uli mu shikalabo sha Wele woowo. 
4Mbaawo umuundu uuli khulaangakho luundi ari “Iwe uli shiriimba 
shishalekhebwa ta”. Namwe mbaawo uuli khulaanga ari “Shibala shishasiimba 
bunyaasi ta”. Ne lisiina lyoowo balikhulaanga bari, “Shiriimba shishikhoyesa 
Wele”, ni shibala shoowo bashilaange bari “Umweeha wa Wele”, Lwekhuuba ari 
Umukasya umweene akhwikhoyela iwe, ni shibala shoowo shikhaabe umweeha 
weewe 
5Nga n'ubona umusaani umuhele ni eyilila umukhaana indungubaasi, ni 
basooleli boowo baryo nabo bakhewaanileyo ilala is'uli. Nashiryo Wele 
akhwikhoyele iwe shifwaane nga n'ubona umuseetsa ni ekhoyela umweeha 
weewe. 

6Iwe Yerusalemu, ise naareere baaliindi khu matikiiyi koowo; babeene bano 
kumuusi kwoosi ni shiilo shoosi, sibakhaasile busa ta. Inywe babeyikina 
mwashebusa Umukasya, mukhasila busa mwawolakho ta. 
7Mukhalekha Umukasya waawola ta, khukhwoolesa nga waamaliilisile 
khukhwiimisawo Yerusalemu buulayi, ni khuumukhola ekyele she 
khuruuyibwa khu shibala. 
8Umukasya wetsubile nga wenyusile kumukhono kweewe kumulayi mu ngaaki, 
ni bunyala bwe kamaani keewe, nga aloma ari, “Sikheeleyo luundi khuuwaanayo 
biilime byeenywe khuuba biilyo bye kamanaambo ta, naluundi banaambo 
sibalinywakho luundi iviini yeenywe ishaakha isi murekanile khuufuna ta. 
9Ne inywe mweesi mumuulikyesa biilime byeenywe, mwabeene mulibilya, 
lwanyuma muruuye Umukasya. Ni nanywe mweesi mumuulibuusa kimisabibu 
kyeenywe, mwabeene mukhaanywe iviini yamwo nga mukinyweela mu lwaanyi 
lwe Lisaayilo Likhulu.” 
10Ari ni murure mutsye, mutsye mubirire mu bilibwa! Muŋoonaŋoone 
kumukhoosi lwe babaandu baase. Ni mwoombakhe, yoombekha mumilise 
intsila, murusemo kamabaale koosi. Lwanyuma mwinyuse ibendela nio 
kamanaambo koosi kabone. 
11 Ari bona Umukasya walaangilile buurume bweewe isi shiibala shoosi nga 
buloma buri, “Boolela Umukhaana wa Sayuuni uri, ‘Bonakho, Umuwonesi 
woowo ali khukhwiitsa. Mubone, ali khukhwiitsa nga waasutile shiwaanwa nga 
shili mu mukhono kweewe, ni khukhwiliyaasa isi baasiku khuli ni naye.’ ” 
12Bakhaalaangibwe bari “Babaandu bakhosefu, luundi Bakaangulule 
b'Omukasya.” Ni nanywe mukhaalaangibwe muri, “Isi Baaweentselesa luundi 
Shiriimba sheesi babaandu bakhanyala baaruramwo ta.” 

Isaaya 63 

Khuukhalila baasiku b'Omukasya kumusaango 

1 Naanu uyo uwiitsa khukhwaama mu Edomu, khukhwaama mu shiriimba sha 
Bozira, nga wakwaarire bikwaaro byeesi baawakha ni raangi imbesemu? Naanu 
umweene uyo uwiitsa nga wakwaarire bikwaaro bye shiriifwa, nga eetsa 
akhuumba ni kamaani keewe kamakali? “Niye ise, Iseese Umukasya ukanikhila 
mu bukwalaafu, naluundi uuli ni kamaani ke khuuwonesa!” 
2“Lwashiina bikwaaro byoowo byarandaalile naabi, byafwaana nga 
by'omuundu uwaama khusuura iviini?” 
3 Umukasya elamo ari, “Ise mbeele nga isuura iviini samweene senyene, nga 
mbaawo umuundu na mutweela khukhwaama mu manaambo unyala 
wanjeetakho ta. Mu lirima liikali nakhaandakiliile baasiku baase, naabamiinile 
aasi ni burafu buukali; shaakila kamafuki khukhwaama mu nibo kaatuumakila 

bikwaaro byase. Shino nisho shishikilile tsingubo tsase tsarandaala tsiryo ni 
kamafuki. 
4Lwekhuuba mbeele nambaasakho naabi khu shifukhu she khukhwiliyaasa 
shino mu mwoyo kwase, kuryo kumwiiko kwe khuulekhuula babaandu baase 
kwoolile. 
5 Iseese nanyukanyuka indi imbone, ne nga mbaawo umuundu na mutweela 
uweetsa khuuyeeta, ise neyaanga naabi khubona nga mbaawo na mutweela 
uwaanayo khuyeeta khwoosi nakhari ta. Indyo samweene nakhola shisaani 
nereerera buwonesi ni kumukhono kwe kamaani. Buurafu bwase bubweene 
nibwo bubwakila ise naaramawo. 
6Nakhaandakilila kamanaambo mu lirima lyase liikali; samweene niye uwaakila 
mu lirima lyase baanywa bameela, indyo naatsukha kamafuki kaabwe aasi khu 
shibala.” 

Bubweela bwa Wele isi ba Isiraeli 

7Ise ikhaakanikhatsake khu khukana khw'Omukasya khukhuukhaweelela ta, ni 
buraambi bweewe bubuukila khwaabuyilisa Umukasya, khusiintsila khwiibyo 
byoosi byeesi niye akhukholeele ifwe. Ilala iliwo bibiindu biilayi biikali busa 
byeesi akholeele intsu ya Isiraeli, khulwe shiisa sheewe shiikali, ni bubweela 
bweewe bubuukhabalikha ta. 
8Umukasya niye aaloma ari, “Ilala bano bali babaandu baase babeene. Bali 
basooleli babaakhanyala baamoombesa ise ta.” Aryo niye wekyela Umuwonesi 
waabwe. 
9Mu khutaambisibwa khwaabwe khwoosi, naye umweene aataambisibwila 
atweela ni nabo, aryo malayika uwe khuubawo khweewe weetsa waabawonesa. 
10Ne nibo baamumiinyaalila, baryo baakhalasa Umwoyo weewe Umukhosefu. 
Isho shaakila niye waashuukha wekyela umusiku waabwe, waabasoolanisa 
nibo. 
11Ne lwanyuma baashebulila bifukhu bye khaale, bifukhu bya Musa atweela ni 
babaandu beewe. Kila shilomekha shiri, “Ali eena uyo uwareera babaandu bano, 
waababirisila mu nyaantsa, nga bali ni babaayi be bibyaayo byaabwe? Ali 
waheena uyo uwarumana Umwoyo weewe Umukhosefu khukhwiitsa 
khuumenya akari mu baandu beewe? 
12 Naanu uwarumana kumukhono kwe shiriifwa kwe kamaani, khuutsya 
khuraambisa kumukhono kwa Musa kumulayi? Niye uwaawukhanisamwo 
kameetsi kakaaba iburaangisi waabwe, nisho shaakila niye wefunila 
khuumanyikhana khukhuukhawawo ta. 
13Ali waheena uyo uwabaraangilila waababirisa mu buleeyi bwe aasi wa 
naleme? Nibo baafwaana busa nga tsiŋwaaŋwa tsitsikhuunila tsiindimo mu 
mubiimbi nga sitsituya ta. 

14Nga n'ubona tsikhaafu tsitsikyeenda tseekha aasi khu musaleela kwe mu litila, 
nibo baaweebwa Umwoyo w'Omukasya khuubawa shiwolelo. Iwe wamweene 
niye uwaraangilila babaandu boowo, nio wifunile lisiina lyoowo shiriifwa she 
angaaki.” 

Khuuloomba lwe bubweela ni khukhwiiyakhilwa 

15O Umukasya, niwisheenge ulole aasi nga uli iyo mwikulu ubone; lola nga uli 
iyo mu bumenyo bwoowo bukhosefu luundi bwe shiriifwa. Khuumalilila 
khwoowo atweela ni kamaani koowo ari bili waheena? Khuukana khwe mu 
mwoyo kwoowo ni shiisa shoowo bibonekhana byakhuwakho. 
16Lwekhuuba ilala iwe uli Paapa weefwe. Abe yakhaba nga Iburayimu 
waakhukhumanya ifwe ta, ni Isiraeli nga s'akhufukiilisa ifwe ta, iwe O 
Umukasya, uli Paapa weefwe. Iwe niye ukhukaangulula ifwe, khukhwaama liina 
na liina, ilyo lisiina lyoowo. 
17O Umukasya, lwashiina ukhulekha ifwe khwaakaraangarana busa khwaarura 
mu ntsila tsoowo? Lwashiina iwe ukhunisa kimyoyo kyeefwe shaakila ifwe 
khwalekha khukhwiisamwo iwe shiriifwa ta? Ari n'ukobole khulwe buulayi bwe 
babaakaanisi boowo, lwe bikuuka bibiili busikha bwoowo bwa buraawa. 
18Mu mbuka ifwiiti iri, babaandu boowo bakhosefu baayila shiifwo shoowo 
shikhosefu khuuba shishaawe, ne ari bona baasiku baashifuniaaka baashikwiisa 
aasi. 
19Ifwe khwabawo khukhwaama khaale naabi, ne iwe waakhubatsakakho 
umuwuli waabwe ta, nibo baakhutyuukhibwatsakakho lisiina lyoowo ta. 

Isaaya 64 

1Iwe uba nga utyenuula likulu ne weekha aasi, tsinjiinji tsoosi tsitsiiliwo 
tsaandinikinile busa. 
2Nga n'ubona kumulilo ni kuwaambisa kamasakari kaaburukha, karyo kaakila 
kameetsi kaakyemukha, ari niwiikhe aasi lisiina lyoowo limanyikhane isi 
baasiku boowo. Shisheene isho shikile kamanaambo koosi kanikine mu moni 
tsoowo. 
3Iwe nga ni wakhola bibiindu bibiyaangisa abe byeesi khukhaasuubila ta, 
weekha aasi, ni tsinjiinji tsoosi tsaanikina luukali busa mu moni tsoowo. 
4 Khukhwaama mu miboolo kye khaale ni khaale, mbaawo umuundu na 
mutweela uwawulilakho, naluundi mbaawo khukhuru khwoosi 
khukhwemenieelesakho, namwe imoni na ndweela iyabonakho Wele ukuundi 
uuli nga iwe ta; iwe Wele ukhola bikholwa biikali khulwaabo babaakhuliindilila 
iwe. 
5Iwe wiitsa waakaanila luundi waayeeta babaandu babaakhola bye bukwalaafu 
ni kumwikhoyo, uyeeta abo boosi babaaloondelela tsintsila tsoowo. Ne 
shonyene ndi iwe wakhalala naabi lwekhuuba ifwe khweloosela busa 

khukhwooneka is'uli. Ifwe khuli baboonaki ba buli mbuka, ari khunyala 
khuryeena khwaawonesebwa? 
6Ifwe ari feesitsana khwaayikyela busa nga babaakhali bakwalaafu ta. Ni 
buraambi bweefwe bwe bukwalaafu nga khwaabureerire is'uli, bufwaana busa 
nga bitsina bibiili binyaalu. Khuryo khuwululukha busa nga kamasaafu, nga 
n'ubona imbewo nikhola, bibyoonako byeefwe bikhutamuusa busa khwawawo. 
7Ate nga mbaawo umuundu na mutweela ukuukuula lisiina lyoowo ta, namwe 
yabawo uwisuluusa khukhwiitsa waakhwihaambakho khwiiwe ta. Lwekhuuba 
iwe webisile mu moni mwoowo wamweene isi ifwe khuli, uryo 
waakhuyengulakiile ifwe mu bwoonaki bweefwe. 
8Ne ate shonyene ndi iwe, O Umukasya, uli Paapa weefwe. Ifwe khuli liloba busa, 
ne iwe uli umubuumbi. Ifwe feesi khuli busa buraambi bwe kamakhono koowo. 
9O Umukasya, iwe ukhakhukhalalila ifwe naabi uryo ta. Ukhashebulilatsaka 
bibyoonako byeefwe biilo ni biilo ta. Ari khulole ubone, ifwe khuli babaandu 
boowo babeene. 
10Biriimba byoowo bikhosefu byaayoonakisibwa byaayikyela busa kumubiimbi. 
Abe yakhaba ni Sayuuni shisheene nasho shaayikyela shishoomu busa, 
Yerusalemu shaayikyela kamawuumbu busa. 
11Lisaayilo lyoowo Likhosefu luundi lye shiriifwa mweesi bakuuka beefwe 
baakhuruuyila iwe lyaayookhebwa ni kumulilo, ni bibiindu byoosi bibyaba bye 
lisuno byaayikyela likubili busa. 
12Mu biindu bino byoosi, O Umukasya, iwe kane usile busa uryo, ulekhe 
khuukhuyeeta ifwe ta? Iwe kane usile busa uryo wiloosele khuukhuwa ifwe 
shitaambiso she kamaani? 

Isaaya 65 

Khuukhala kumusaango khukhwaakamayo ni Buwonesi Buumaliilisi 

1 Umukasya aloma ari, “Ise naba mwirekefu khukhwibuula isi abo babaakhakana 
khukhwiitsa khukhuuntsireebakho lwe buyeeti ta; ise naba mwirekefu 
khuunyoolekhana isi abo babaakhakana khukhuumeentsa ta. Ise nalomela 
linaambo lilikhaakana khuukuukuula lisiina lyase, ndi ‘Ise niyooyu, indi ano.’ 
2 Khuumala shifukhu shibuufu, ise natsaanuusile kamakhono kaase isi babaandu 
babaali bamiinyi, ne nibo baaba nga beloosela busa khukyeendela mu ntsila 
tsaabwe tsitsiikhali tsindayi ta, naluundi nga bekholakholanisa musaambo 
tsaabwe tsiimbi. 
3Buli mbuka babaandu bano bekhala nga baakhalasa mu moni mwase, nga 
bawaanayo tsisaayilo mu mikuunda, naluundi nga boosha bubaani khu byeeso 
be kamatofwaali. 

4Batsya bekhala aasi mu bifwo bye tsiŋani isi basiikha baafu, baamala mu bifwo 
bye shimoonyo ibyo shiilo shibuufu. Batsya baalya inyama iye mbiitsi, bateekha 
ni bibiindu bibiindi bibiikhafukiilisibwa khuulya ta mu biteekhelo byaabwe. 
5Ate nga balomela babaandi bari, ‘Ni mube aleeyikho iyo, mukheetsa aambi 
isiindi ta, lwekhuuba ise indi umukwalaafu khuubafuurakho inywe.’ Babaandu 
babafwaana baryo bali nga lisuusi mu moolu mwase, kumulilo kukwikhala nga 
kwaaburukha shifukhu shoosi nga sikusima ta.” 
6“Bonakho khane, shiilakilo sharonebwa iburaangisi wase shiri; Ise singene 
imbe nga neemikhile awo naasilile busa ta, ne kane niiliyaase mu bwitsufu. Ilala 
kane imbasasulile khu bikyele byaabwe bibyeene; 
7khu byoonako byaabwe babeene atweela ni neebyo bye ba kuuka baabwe.” 
Shino Umukasya umweene niye ushikanikha. Alooselakho ari, “Lwekhuuba 
baatsya bawaanayo tsisaayilo mu njiinji, baryo bakhomyaasila ise mu ngoongo 
iyo. Indyo kane ise imbapiimile shipiimo shaabwe mu bikyele byaabwe, 
imbasasule mu bwitsufu lwe bubwoonaki bwaabwe bweesi baakhola khaale.” 
8Umukasya aloma luundi ari, “Nga n'ubona iviini isi bakhamula ne ikiindi 
yaaramaka mu bikala bye kimisabibu, nio babaakikholakho baaloma bari, 
‘Mukhakyoonakisa ta, lwekhuuba ishiilimwo indayi,’ ni nase indyo singene 
imbahese boosi ta, khulwe buulayi bwe babaakaanisi baase. 
9Indilekhawo lisaaye mu baandu ba Yakobo, ni khukhwaama mu Yuda ilibawo 
abo babaalisikhila tsinjiinji tsase. Abo beesi indirobora nibo babaalisikhila, 
naluundi babaakaanisi baase nibo balimenya ibweene iyo. 
10 Awo nio Sharoni shikyele kamaayilo ke bibyaayo biikali, nga nibyo bye 
babaandu baase babaantsiyikina ise, ni litila lya Akori nilyo libe shiifwo she 
kamataala mweesi bibyaayo ibyo bitsya khuuwolelamwo.” 
11Umukasya waalooselakho ari, “Ne inywe mweesi babaantsukha Umukasya, 
luundi mweebilila Lukiingi lweewe Lukhosefu, luundi inywe babaatsya 
mwaŋoonaŋoona kamayiiya lwe khuuwa shiriifwa isi wele we Tsikhabi, 
naluundi mwawaanayo iviini indabule lwa wele Meni, 
12indyo ari intsya khubarakho khaabonelo mufwe ni lurima. Ni naywe mweesi 
mukhaakwe aasi mwiwunamile isi uyo uwiira. Lwekhuuba ise nga ni 
nabalaanga, simwelamwo ta. Ise ni nakanikha, inywe simwawuliilisa ta. 
Mwaakhalawo mwaatsya mwakhola bye bubwoonaki mu moni tsase, 
mwakhalawo khuukana khukhukhalasa ise.” 
13Nashiryo shisheene isho nisho shishikila Umukasya aloma ari, “Ari 
babaakaanisi baase nibo babaakhaalye, ne inywe mukhaabe ntsala. 
Babaakaanisi baase bakhaanywe, ne inywe mukhaabe bulesa. Babaakaanisi 
baase bakhekhoye, ne inywe mukhaabe mu mutaambo luundi muswaale busa. 

14Babaakaanisi baase bakheembe kimyeenya lwe kumwikhoyo mu myoyo 
kyaabwe, ne inywe mukhaabe nga mulila kamasika lwe kumutaambo kumukali 
mu myoyo kyeenywe, muryo mwantsuwe lwe butsiina bwe mu mwoyo. 
15Lisiina lyeenywe likhaarame busa nga lye shitsubo isi babaandu baase 
baarobore. Umukasya Umunyali wa byoosi umweene niye uulibakhoonyaka 
inywe, ne isi babaakaanisi beewe alibatwiikha lisiina liliindi. 
16Umuundu yeesi uwilaangilila tsikhabi isi niye umweene mu shibala, 
alishikhola shoolelele khulwa Wele uwe bwaŋali. Umuundu yeesi uwitsubila mu 
shibala, akhetsube khulwa Wele uwe bwaŋali. Lwekhuuba kumutaambo 
kukwanyoowa kwoosi mbaawo unakushebulila luundi ta, naluundi 
kwatuumibwile aleeyi khukhwaama mu moni tsase.” 

Shibala Shishaakha ni Likulu Lishaakha 

17 Bonakho, ise ndi khuutsya khubuumba likulu lishaakha ni shibala shishaakha. 
Mbaawo ulishebulila bibiindu biikhale ibyo luundi ta, namwe bari ibewo 
umuundu ubyambaasakho luundi ta. 
18Ne shonyene indi, ni musangaale, mwikhoye khulwe bibiindu bishaakha 
byeesi intsya khubuumba. Lwekhuuba ari bona indi khuutsya khubuumba 
Yerusalemu shibe shiifwo she khukhwikhoyelamo. Ni babaandu baasho 
bakhaabe be khuusangaala. 
19 Ise samweene ikhekhoyele mu Yerusalemu, indyo nikhoyesebwe ni babaandu 
baase. Siikhaabeyo luundi likono lye khukhwilootsa ta, mbaawo umuundu 
uuliwulila luundi khulila khwoosi ta. 
20“Siilibayo luundi babaana baŋaalye babaafwa nga boolesele bifukhu 
bikyeekhe biri ta. Namwe siilibayo luundi umusakhulu ulifwa nga wakhwoolesa 
bifukhu biikali bye buulamu bweewe ta. Umuundu yeesi ulifwiila khu miiko 
shitoondo shitweela alibonekha busa nga umusooleli, n'umuundu yeesi ulilekha 
khukhwoolesa kimiiko shitoondo shitweela, alibalibwa khuuba uwatsubibwa. 
21Babaandu bakhoombekhe tsiintsu tseesi babeene bakhaakonemwo, naluundi 
babyaale kimisabibu kyeesi babeene bakhaalye kamatuunda kaamwo. 
22Sibaliilayo luundi bombekhe tsiintsu, babaandu babaandi beetse 
batsikonemwo ta, namwe babyaale kimisabibu babaandi beetse balye 
kamatuunda kaamwo ta. Nga kimisaala ni kihangala, babaandu baase baryo 
nabo bakhaahangale nga nikyo. Babaandu baase baarobore bakhekhoyele mu 
biindu byaabwe biilayi, byeesi babeene baraambilila ni kamaani khuubifuna. 
23Nibo sibaliraambila busa baryo kimilimo luundi ta, namwe basaale babaana 
babaatsya khubona kumutaambo ta. Lwekhuuba nibo kane babe babaandu 
beesi Umukasya umweene aawa tsikhabi, nibo babeene atweela ni lisaaye 
lyaabwe. 
24Kane imbeelemo nga bashiili na khuntsilootsela ta. Ni kane babe nga 
bashikanikha, ise kane imbawulile khuulila khwaabwe. 

25 Khaatsuutse ni likheese bikhaaliile atweela. Italanyi ikhaalye bunyaasi nga 
n'ubona ikhaafu. Ne indemu niyo ikhaalye lifukhuulu. Mu bifukhu ibyo, 
sikhaabeyo uulitsiinisibwa namwe bari ibeyo khuhela khwoosi khu lukiingi 
lwase lukhosefu ta.” Bino byoosi Umukasya umweene niye ubikanikha. 

Isaaya 66 

Kumusaango ni Bubwiyikinwa 

1  Sheesi Umukasya aloma nisho shino: Likulu nilyo indebe yase, ne shibala nikho 
khaarebe khweesi inaambisa bikyele byase. Intsu ili waheena isi inywe munyala 
mwaantsombekhela ise? Shifwo mweesi ise inyala naawumulila shili waheena? 
2Kumukhono kwase nikwo kukwakhola bibiindu bye mu shibala bino byoosi, 
samweene niye uwakila byaabawo. Iseese Umukasya samweene niye 
ubikanikhile. “Umuundu isi ise nikhoyela afwaana ari: Uyo uuli umuwolu luundi 
uwibiiyisa mu mwoyo kweewe, luundi anikina naabi naaba nga waawuliile 
ilomo yase. 
3Ne abo babaakhalawo khuutsya tsintsila tsaabwe busa, baatsya bakhola bye 
bumoyaani byeesi kimyoyo kyaabwe kisangaalila, biwaanwa byaabwe singene 
bifukiilisibwe ta. Buli muundu yeesi ukhoonya iwuunwa khuukiwaanayo nga 
isaayilo, kane afwaane busa nga ukhoonyile umuundu. Ni nooyo uwaanayo 
likheese, kane afwaane busa ufuniaakile likosi lye mbwa. Ni nooyo yeesi ureera 
isaayilo iye bilime byeewe, kane afwaane busa nga uwaanileyo kamalasile ke 
mbiitsi. N'umuundu uwoosha bubaani, akhaafwaane busa nga uyo uutsya 
khukhwisaaya bifwaani. 
4Ikhaabakhalilewo shitaambiso shirafu shisheene, indyo imbareerere bibiindu 
bibibariisa luukali lulweene. Lwekhuuba nga ni nabekhuunga nibo, mbaawo na 
mutweela uweelamwo ta. Ise ni nakanikha isi bali, mbaawo uwawuliilisa ta. 
Baakhalawo khuukhola bye bumoyaani byonyene mu moni tsase, baryo 
baakhalilawo ilala khukhukhalasa ise.” 
5Wulila ilomo iyaama isi Umukasya, inywe mweesi babaanikina nga 
mwaawuliile ilomo yeewe: Babaandayeenywe babeene babaabiyila inywe, 
lwanyuma baabaromboola, lwekhuuba mwiyikina lisiina lyase. Nibo baalomile 
bari, “Lekha Umukasya aweebwe shiriifwa, nio khunyale khuubona 
kumwikhoyo kwoowo.” Ne shonyene ndi nibo babaaliswaala naabi. 
6Ni muwulile luwuungu luukali mu shiriimba! Wulila liyoombo liikali 
khukhwaama mu Lisaayilo Likhulu! Nilyo lili likono ly'Omukasya nga eliyaasa 
baasiku beewe, nga abawa isho shishiibaakhila nibo. 
7 “Nga ashiili khufuna biisa bye khusaala ta, Sayuuni aasaala umwaana, nga 
butsiina bwe khusaala bushiili khukhwiitsa ta, aasaala umwaana umusiinde. 
8Naanu uwawulilakho shishiindu shishifwaana shiri? Manya naanu abe 
uwashibonakho? Manya yaabatsakawo linaambo lilinyala lyasaalikhila mu 

shifukhu shitweela? Namwe yaabatsakawo shiibala shishibawo mu mbuka 
ifwiiti iri? Ne bona mu mbuka ifwiiti iri isi biisa byarakikhila khuulya Sayuuni, 
babaana beewe basaalikhila khu mbuka nyene iyo. 
9Abe ise manya inyala noolesa khu mbuka iye khuusaala, naalekha khusaalisa 
khuurusa ibulafu ta?” Shino nisho sheesi Umukasya alikho ereeba. “Manya ise 
nga noolisile khuusaalisa, injelaasawo nekalawo umwaana waalekha 
khusaalikha ta?” Shino ndi Wele niye ushiloma. 
10Nimwikhoyele atweela ni Yerusalemu, musangaale khulweewe, inywe mweesi 
babaamukana niye. Nimwikhoyele atweela ni naye, inywe mweesi babaalila 
khulweewe. 
11Muryo mukhafwaane nga baŋaalye munuune khu mabeele keewe mwikure, 
mwikhoyesebwe lwe kamabeele ako. Mukhaanuune luukali lweene 
mwitsusibwe ni kumwikhoyo, muryo mwikhoyele mu bukali bwe shiriifwa 
sheewe. 
12Sheesi Umukasya umweene aloma nisho shino ndi, “Ise ndimutsukhiliila 
inywe lukoosi lufwaane busa nga luluutsi lwe kameetsi, ni buyiindifu bwe 
kamanaambo bukhaasalasale bufwaane nga kameetsi kaketsuule. Babaana 
beewe bakhaanuune bekure, lwanyuma abameeme khu koongo, aryo abasutake 
mu ngaaki nga muli khu bikyele byeewe. 
13Nga n'ubona umwaana isi maayi weewe awaambakho waamwikhoyesa, nase 
indyo ikhaabekhoyese inywe. Ikhaabekhoyesele inywe mu shiriimba 
Yerusalemu.” 
14Nga mweetsile khubona bibiindu bibifwaana biri, kimyoyo kyeenywe 
kikhaasangaale, muryo munere mumiliye mufwaane nga bunyaasi. 
Shikhaamanyikhe lubuula shiri kumukhono kw'Omukasya kuli khu bakaanisi 
beewe, naluundi shimanyikhe shiri lirima lyeewe litindiimila khu baasiku 
beewe. 
15Bonakho luundi, Umukasya ali khukhwiitsa ni kumulilo, ni kamakaali keewe 
keetsa ni kamaani kamakali nga imbewo iye shishafuusi. Akhaareere 
shitaambiso atweela ni lirima lyeewe nga litindiima busa, ni khuureewula 
khweewe khwiitse ni tsinimi tse kumulilo. 
16Lwekhuuba Umukasya akhaakhalile babaandu boosi kumusaango nga 
aboosha ni kumulilo, naluundi nga araambisa lurima lweewe. Bakhaabe 
babaandu baakali naabi babaakheeribwe n'Umukasya. 
17“Abo boosi babepyeluusa babeene, bekhosesa nio batsye mu mukuunda iyo, 
khuutsya khuuloondelela bifwaani bibiili akari aakwo, nga batsya ni khuulya 
inyama iye tsimbiitsi, ni khuulya tsimbeba, na buli shiindu shoosi shinyaalu, 
bakhaaweelewo ilala kumuluundi mutweela atweela ni bibiindu byeene byoosi.” 
Shino Umukasya umweene niye ushikanikha. 

18Ni nase ndyo, khulwekhuuba ise naamanya bikholwa byaabwe ni intsambaasa 
yaabwe, indi aambi khukhwiitsa, imbuusanise atweela kamanaambo ni tsinimi, 
nio beetse babone shiriifwa shase. 
19Ikhaabareerewo khaabonelo akari mu nibo, nio lwanyuma indumanise 
batweela khu baandu babaaramawo nga baalamu, babe baarume baase isi 
kamanaambo, nga Tarushishi, Pulu, ni Ludi (nibo baaba babaandu babalasa 
buyiingo), ni Tubali, atweela ni Javani, ni khuutsya khukhwoola mu bibala bye 
aleeyi abe bibikhaawulilakho namwe byabonakho shiriifwa shase ta. Babeene 
bano nibo babaakhaatsye barumbule shiriifwa shase isi kamanaambo kakaandi. 
20Babeene bano nibo babaakhaareere baalebe boowo boosi khukhwaama mu 
manaambo. Baryo bakhaabareere khu lukiingi lwase lukhosefu Yerusalemu, 
babe nga shiwaanwa isi Umukasya. Bakheetse nga bakyeendela khu ŋwaaŋwa, 
ni mu makaari, ni bikaari, atweela ni khu nyuumbu ni tsiŋamila. Shino 
Umukasya umweene niye ushiloma. Bakhaabareere inywe nga n'ubona ba 
Isiraeli ni bareera biwaanwa bye biilime mu Lisaayilo Likhulu ly'Omukasya, nga 
baabisutiile mu sutilo tseesi baamala khupyeluusa. 
21Luundi ndi Umukasya aloma ari, “Ise ikhaarobore batweela khu nibo khuuba 
basaayi baase atweela ni ba Levi.” 
22 Umukasya umweene ndi aloma ari, “Nga likulu lishaakha ni shibala 
shishaakha byeesi ise samweene indi aambi khubuumba ni bikhaaramewo, liryo 
lisiina lyeenywe atweela ni lisaaye lyeenywe ni bikhaabewo biilo ni biilo. 
23Khukhwaama khu mweesi kumushaakha khuutsya khwoola khu mweesi 
kumushaakha kukuundi, ni khukhwaama khu shifukhu sha Sabato shitweela 
khuutsya khwoola khu shifukhu sha Sabato shishiindi, babaandu boosi 
bakheetse bakwe aasi baantsisaaye ise.” Shino Umukasya umweene niye 
ushiloma. 
24 Baryo bakhaarure batsye balole khu milaambo kye babaandu 
babaaminyaalila ise. Ni tsinyeende tsitsikhaabalye sitsikhaafwe ta, ni kumulilo 
kukukhaabooshe nibo sikukhaasime ta. Ni babaandu babaakhaakyeende nga 
babirawo, bakhaashibone ni khuurya khuukali naabi. 

Yeremiya 

Yeremiya 1 

1Bino bili bilomo bya Yeremiya, umusooleli wa Hilukiya, uwaba mutweela khu 
basaayi babaaba i Anasosi, mu shibala sha Benyamini. 
2Ilomo ya Wele yeetsa is'ali mu mwiiko kwe likhumi na kitaru, kwe buwuli bwa 
Yosiya, umusooleli wa Amoni, nga niye umuyiinga wa Yuda. 
3Naluundi Ilomo yino yeloosela khukhwiitsa ni mu buwuli bwa Yehoyakimu, 
umusooleli wa Yosiya, naye nga niye umuyiinga wa Yuda, khuutsya khwoolela 
ilala mu mweesi kukuukhola kharaano, kwe mu mwiiko kwe likhumi na 
mutweela kwe buwuli bwa Zedekiya, naye uwaba umusooleli wa Yosiya, khu 
mbuka isi aabeela umuyiinga wa Yuda. Mu mweesi kwe kharaano kuno yaba 
niyo imbuka isi babaandu be mu Yerusalemu baayilibwila mu bubowe. 

Khuulaangibwa khwa Yeremiya 

4Ilomo y'Omukasya yeetsa isiindi nga iloma iri, 
5Ise ni naba nga ishiili khukhubuumba iwe muunda mwa maayi woowo, naba 
nga naakhumanya khaale, iwe niwaba nga ushiili khusaalikhana ta, ise naba 
naakhurobola khaale; ise nakhurawo iwe khuuba umuŋoosi isi kamanaambo. 
6Nio kila ise inoma ndi, “O Umukasya Wele, bona ise ishiili khumanyakho 
khuukanikha ta, lwekhuuba ishiili mwaana.” 
7Ne Umukasya waantsilamwo ari, “Iwe ukhaloma uri ushiili mwaana ta. Iwe 
waakha khuutsya isi ise inaba naakhurumanile khuutsya, naluundi utsye 
ukanikhe byeesi inaba naakhulakiile khuutsya khukanikha. 
8Ukharya babaandu abo ta, lwekhuuba ise ndi atweela ni nawe, naluundi kane 
ikhukhiinge iwe isi bali. Shino ise samweene Umukasya niye ushikanikhile.” 
9Lwanyuma Umukasya waatsaanuusa kumukhono kweewe waamaamba ise 
khu munwa kwase, waanomela ari, “Bona ari ise naareere tsilomo tsase mu 
khanwa mwoowo. 
10Bona shaleelo shino, ise naakhuroboore iwe khuuba umuŋoosi we 
kamanaambo, ni buyiinga, khuukhuulaka ni khuufuniaakaka, khuuhesa ni 
khuufuuntsakilila, khukhwombekha ni khuubyaala.” 
11Lwanyumakho kila ilomo y'Omukasya iwulilikha nga andeeba ise ari, 
“Yeremiya, shiina sheesi uli khuubona?” Kila nase neelamwo ndi, “Indi 
khuubona lusakya lwe kuusaala alumoondi.” 
12Kila Umukasya anomela ise ari, “Waaboone buulayi, lwekhuuba ise ni mbeele 
indoleelela, imbone nga ilomo yase yoolelela.” 
13Ilomo y'Omukasya yaantsitsila kumuluundi kwe khaabili nga andeeba ise ari, 
“Yeremiya, waaboone shiina?” Nase nelamwo ndi, “Indikhuubona inyuungu nga 
itutuba, nga ili khu lubeka lwe ngaaki ne yaaloleleele kwe mwaalo.” 

14Lwanyuma Umukasya waanomela ise ari, “Khukhwaama khu lubeka lwe 
ngaaki, ikhaameyo buusiku, bubuukhaakwe khu baandu boosi babaamenya mu 
shibala. 
15Ise ndi aambi khuulaangilisa babaandu be mu bikuuka byoosi babaali mu 
buyiinga bwe ngaaki.” Shino Umukasya umweene niye ushikanikha. “Baryo 
baayiinga baabwe bakheetse bareke bitsoloŋo byaabwe mu bwinjililo bwe 
bilibwa bya Yerusalemu; bakheetse bebwakale kamatikiiyi kaasho koosi 
kakaashibotokheleele, ni khukhwibwakala biriimba byoosi bye mu shibala sha 
Yuda. 
16Ni nase indyo indikuukuula biilomo byase bye kumusaango isi babaandu 
baase, lwe bubwoonaki bwaabwe bwe khukhuundekha baandura khusiise, 
baatsya boosha bubaane isi ba wele babaandi, naluundi baatsya besaaya 
bifwaani byeesi baakhola ni kamakhono kaabwe.” 
17“Ne iwe Yeremiya, yinyukha aasi, wibowe luukhoba mu shikuute shoowo, 
utsye uboolele babaandu bano byoosi byeesi ikhulakiile iwe. Ukhabaryakho na 
khafwiiti khoosi ta, ne siinga ushikhola, ise samweene kane ingile ube ni buuri 
buukali naabi isi bali. 
18Bona shaleelo, ise samweene naakhureerewo iwe khuuba nga shiriimba 
shishiilikho kuutikiiyi namaani, nga intseko iye shishuuma, naluundi nga 
kamatikiiyi ka buroonzi, nio unyale khukhwiimikhawo nga ukhaandisana ni 
shibala shoosi, nga mulimo ni bayiinga ba Yuda, ni bawuli baamwo babaandi, ni 
basaayi baasho, atweela ni babaandu boosi be mu shibala. 
19Bano boosi kane bakhusoolanise iwe, ne singene banyale khuukhufuura ta, 
lwekhuuba ise samweene indi ni nawe khuukhuwonesa isi bali.” Shino 
Umukasya umweene niye ushilaangilila aryo. 

Yeremiya 2 

Wele enaanayo naabi isi ba Isiraeli 

1Ilomo y'Omukasya yaantsitsila nga anomela ise 
2khuutsya inaangilile buurume bweewe nga babaandu boosi be mu Yerusalemu 
baawuliile, nga imbalomela byeesi Umukasya aloma ndi, “Ise ishebulila naabi 
khukhwiiwaanayo khuukali khweesi waba nakhwo mu busooleli bwoowo, nga 
niwaba ni khuukana khuukali naabi nga khw'omweeha, nga niwatsya nga 
unoondakho mu mubiimbi, mu shibala shishikhalimwo biilime bibyaale ta. 
3Babaandu be mu Isiraeli baaba bakhosefu isi Umukasya nga kamatuunda 
keewe kamakiboole ke likyesa. Waakhalila buli muundu yeesi uwakalyakho 
kumusaango, waabareerakho bukosi buukali.” Bino Umukasya umweene niye 
ubikanikha. 

Bye bubwoonaki byeesi bakuuka be ba Isiraeli baakhola 

4Inywe babetsukhulu ba Yakobo, ni muwuliilise buulayi Ilomo y'Omukasya, 
inywe bikuuka byoosi bye ntsu ya Isiraeli. 
5Sheesi Umukasya aloma nisho shino: “Shibi shiina sheesi ise nakhola sheesi 
bakuuka beenywe baambonamwo ise, shaakila baaborokha baandurakho 
khusiise? Baryo baatsya baaloondelela bibiindu bibikhalimwo ta, nabo babeene 
bekyela shishikhalimwo ta. 
6Nibo sibereebakho bari, ‘Ne Umukasya uwakhurusa ifwe mu shibala she Misiri 
ali waheena, umweene uwakhuraangilila ifwe mu mubiimbi, shiibala shishoomu 
nga mwaayitsulamwo bitiimbwa, shibala she kumuumu kumukali atweela ni 
shishilima, naluundi shibala abe sheesi umuundu yeesi akhanyala waabiramwo, 
namwe umuundu yeesi khuumenyamwo ta?’ 
7Ise samweene nabareera mu shibala shisheetsulamwo bye khuulima, nio 
mwikhoyele khu matuunda kakaakyesebwamwo kamakali atweela ni bibiindu 
byamwo bibiili biilayi. Ne inywe nga nimwenjilamwo, mwekyelisa shibala shase 
khuuba she mbikho, muryo mwashikyelisa busikha bwe mbikho busa. 
8Basaayi nabo sibaareebakho bari, ‘Ne Umukasya ali waheena ta.’ Abo boosi 
babaakhola khu bye khuuleekela kamakaambila abe sibashimanyakho ise ta; 
baaraangilisi baaminyaalila ise samweene. Baŋoosi baatsya baŋoola bya 
Bayaali, baryo baaloondelela bifwaani bibiikhalimwo kumukaso ta. 

Umukasya akhalila babaandu beewe kumusaango 

9Ni nashiryo, ise Umukasya samweene, indi khuutsya khubakhalila kumusaango 
luundi. Ikhaakhalile ni babaana be babaana beenywe kimisaango nikyo 
mitweela. 
10Ari khalisa waambukhe utsye khu shikelemeesi she Sayipuraasi, utsye ubone, 
naluundi rumanisa umuundu atsye i Kedari, atsye emenielese buulayi, abone 
oba nga iliyo shishiindu shoosi shishifwaana shiri shishakholekhayo. 
11Manya yaabatsakayo linaambo lyoosi lilyashuukhaanisakho ba wele baalyo, 
abe yakhaba nga ilala sibali ba wele na khakyeekhe ta? Ne bona babaandu baase 
bashuukhanisa shiriifwa sha Wele waabwe lwe khuukana bifwaani 
bibiikhalimwo kumukaso ta. 
12Ari khayo likulu lyoosi litengaale lwa shino, liryo linikine lwe khuurya khwe 
kamaani naabi.” Bino Umukasya umweene niye ubikuukuula. 
13“Babaandu baase baakholile bibyoonako bibili: Nibo baandurirekho khusiise, 
baandekhile ise isebele inyene iye kameetsi kamalamu, baryo baatsya beyabila 
babeene kamalowo ke tsisebele, ate nga tsisebele tseene tsaakubukhaka busa, 
nga sitsitembelelamwo kameetsi ta. 

Ba Isiraeli sibali babeyikinwa ta 

14Babaandu ba Isiraeli sibali baabowe ta, naluundi sibaasaalikha baryo ta. Ne ari 
lwashiina baasiku baabwe babaweentsa khuubahesa? 

15Baasiku abo ari babuutsa busa nga tsitalanyi nga baweentsa babaandu baase. 
Baryo ari baayikyelisa shibala shaabwe khuuba busa nga kumubiimbi, ni 
biriimba byoosi byaayikyela kamakubili busa, nga mbaamwo babaandu 
babanyala khuumenyamwo ta. 
16Ni babaandu babaama i Menfisi, ni babaandi khukhwaama i Tapanesi 
baayarakaka bihaanga bye kimirwe kyeenywe. 
17Inywe babaandu ba Isiraeli, siili inywe mwabeene mumwireerirekho biikosi 
bino ta! Lwekhuuba inywe mwaloba khukhuunoondelela ise Umukasya Wele 
weenywe, ni naba nga imbaraangilila mu ntsila. 
18Ari lwashiina muwaamba lukyeendo lwe khuutsya i Misiri, nga mukana 
mutsye munywe kameetsi mu luutsi Nayilo? Namwe lwashiina mukhalawo 
khuutsya kwe Asiriya, bari mutsye munywe kameetsi mu luutsi Efurati? 
19Bubwoonaki bweenywe bubweene butsya khubawa inywe shitaambiso. Ni 
khukhuundurakho khweesi mwaandurakho khusiise, khutsya khubakholisa 
shiisa naabi. Ni mwimenielese luundi mushimanye buulayi muri, shiri she 
kumutaambo ni butsiina buukali inywe khukhuundura khusiise Umukasya Wele 
weenywe, muryo mwaaba nga simulimo ni khuuryakho lisiina lyase ta. Shino ise 
samweene Umukasya Wele uwe kamahe, Umunyali wa byoosi niye ubilomile.” 

Ba Isiraeli bekaana khukhwiisaaya Umukasya 

20Umukasya aloma ari, “Khaalekho inywe mwakhalawo mwaafuniaaka 
butweela bubwakhutubaasa ifwe, ise ni nanywe, mwakhalawo khuutsya 
khulweenywe busa; mwaatsya mwelomela muri simukane muntsakaanise ise 
ta. Ilala khu buli lukoongo, ni na buli aasi e kuusaala kukuulikho kamasaafu 
kwoosi, mwaatsya mwaakona aasi nga mwisaaya ba wele nga bamalaaya. 
21Ate nga ise nababyaala inywe nga kuusaala kumusabibu kukuufuurayo 
buulayi bubweene, naluundi imiitso imiliwu naabi. Ne ari ndi shiitsile shiryeena 
inywe khukhuushuukhakho, mwoonekha mwekyela busa nga kumusabibu kwe 
mwirome? 
22Ne ari abe mwakhesiinga nga muraambisa sabuuni ufuurayo kamaani, 
naluundi umukali arye, kamakoondo ke bubwoonaki bweenywe 
kashirurukhilila busa mu moni tsase.” Shino Umukasya umweene niye 
ushikuukuula aryo. 
23Ari inywe munyala muryeena khuuloma muri, Inywe mwakhwiyonakisakho 
ta; naluundi muri inywe mwakhwisaayakho ba Bayaali ta? Ne nimulole mubone 
isaambo isi mwebirisamwo mu litila ilyo; mwimenielese buulayi isho sheesi 
mwakhola. Inywe muli busa nga iŋamila ikhasi ikana khukhwilukha, nga itima 
eyi ni neeyi, nga ikana tsiseetsa, 
24inywe muli busa nga isikilya iye mu bisaala iyamanyiila kumubiimbi, nga itsya 
iwunyilisa imbewo nga ikana khukhwilukha! Ari nga yafwaanile iryo, naanu 
unyala waakhingilisa kumuluungo kwayo ukwo? Mbaawo tsiseetsa tsoosi 

tsitsiinyala tsaatsya nga tsikiloondelela tsaaluwa ta, lwekhuuba khu mbuka 
inyene iye khuukana khuuhesa, tsikinyoola khaangu naabi. 
25Ba Isiraeli, inywe mukhatsya mwatimaka eyi ni neeyi khukhwoolesa bikyele 
byeenywe byabiimba ta, namwe mwaakila imumilo weenywe yooma ta. Ne buli 
mutweela khusiinywe aaloma busa ari, Sishilimwo kumukaso khuukobola ta, 
iseese naakana naabi ba wele banaambo, kane niloosele busa khuubaloondelela. 
26Umukasya waaloma luundi ari, “Nga n'ubona umwiifi n'awaambikha tsisoni 
nga baamuwaambile, baryo babaandu ba Isiraeli boosi nabo bakhaswaale naabi: 
nibo babeene, ni bayiinga baabwe, ni baawuli babaandi, ni basaayi baabwe, 
atweela ni baŋoosi baabwe beene. 
27Nibo batsya baalomela kuusaala bari, ‘Iwe uli paapa wase,’ ni libaale bari, ‘Iwe 
niye uwasaala ise.’ Shino shiba shiryo lwekhuuba nibo baayikhupa ise 
kumukoongo ne baalekha khundolayo ta. Ne imbuka iye buukosi nga yoolile, 
beetsa baanomela ise tsana bari, ‘Yinyukha ukhuwonese ifwe!’ 
28Ne ari ba wele beenywe beesi mwabeene mwekholela bali waheena? Ari ni 
muba nga muli mu bikosi babeene abo baakha beetse babayeete, siinga baba nga 
nibanyala. Inywe baandu ba Yuda, muli ni ba wele babalekhaana bukali nga 
biriimba byeesi muli nabyo.” 
29Umukasya waareeba ba Isiraeli ari, “Lwashiina inywe muntsiluŋuunya 
khwiise muri naakhubawonesa ta, ate nga inywe nibo babaaminyaalila ise. 
30Ise naakhakakho khuuwa babaandu beenywe shitaambiso, ne mbaawo sheesi 
shayeeta ta. Inywe mwaraambisa lurima lweenywe khuuhesa baŋoosi baase, 
nga n'ubona italanyi indafu n'ikhola. 
31Inywe babaandu be kumuboolo kuno, nimuwuliilise byeesi ise Umukasya indi 
khuuloma: Ise ari manya naayikyela nga kumubiimbi isi muli, namwe shiibala 
she shishiilima namukoto? Ne shiina kila ndi inywe babaandu baase, muloma 
muri kane mukhole nga nimukana, muri singene mukobole isiindi luundi ta? 
32Manya mwabonatsakakho umukhasi uutsya khukhwaalikha uwibilila 
bubuuma bweewe, namwe umweeha uwibilila bikwaaro byeewe? Ne bona 
babaandu baase baayintsibilila ise khuumala bifukhu bibikhabalikha ta. 
33Inywe nga muli bakyesi naabi mu khuweentselesa bye khuukana. Abe yakhaba 
bakhasi babafuurayo buubi, banyala beyikila khu byeesi inywe mukhola. 
34Ni khu bikwaaro byeenywe khwanyoolekhanakho kamatoondo ke kamafuki 
ke babaandu babaali bataambi luundi babaakhalikho ni kumusaango ta, ikhaba 
nga simwabanyoola baamenyuule kimilyaango kye tsiintsu tseenywe 
khukhwiibamo shishiindu shoosi ta. Ne abe byakhaba nga bili biryo, 
35buli mutweela khwiinywe aloma ari, ‘Ise siindikho ni kumusaango ta; ilala 
Umukasya s'ashiilikho ni lirima lyoosi khwiise ta.’ Ne ise Umukasya intsya 
khubakhalila inywe kumusaango lwe khuuloma muri, mwaakhukholakho shiibi 
shoosi ta. 

36Lwashiina inywe mwiyisa aasi naabi khuutsya nga muyukhaanisa tsisaambo 
tseenywe? Ba Misiri bakhaabakwiise inywe nga ba Asiriya nabo nibaabakhola. 
37Muryo mukhaarure khu ba Misiri abo, nga mwaareere kamakhono keenywe 
khu mirwe kyeenywe, lwekhuuba ise Umukasya, nalobile babaandu beesi inywe 
mwiyikina abo, mbaawo na shoosi sheesi mulibafunakho ta.” 

Yeremiya 3 

Ba Isiraeli sibali babeyikinwa ta 

1Umukasya waakanikha luundi isi babaandu ba Isiraeli ari, “Siinga umuundu 
awoona umukhasi waarekukha, ne umukhasi tsana uyo waatsya wakhwaalikha 
w'omuseetsa ukuundi, manya umusaani uyo anyala waatsya weela khu mukhasi 
uyo luundi? Shino sishinyalikhana ta, lwekhuuba shiba shireera bunyaalu khu 
shibala isho. Ne bona inywe mwatsya mwaamenya ni ba wele babaandi nga 
bamalaaya ni batsya baamenya ni basaale babaandi; ari inywe munyala 
mwaakobola isiindi?” 
2“Ari ni mwinyuse tsimoni tseenywe mulole khu ngoongo khu ngaaki, mubone. 
Manya iliwo shiifwo na shitweela sheesi inywe mukhakholelakho bwamalaaya? 
Inywe mwekhala khu ndulo khwe tsinguudo nga mwaliindiilile basaale 
beenywe, nga n'ubona Bawarabu ni baaliindilila babaandu beesi bakana 
khuwaamba mu mubiimbi. Muryo inywe mwanyaalutaka shibala shoosi lwe 
bwamalaaya bweenywe. 
3Shisheene isho nisho shishakila ifula yaalekha khukwa khu shibala ta, ni fula 
itsukhiilila mu biheeso yaalekha khuupa ta. Ne abe byakhaba biryo, mwakwaara 
mwemunyakasa busa nga bamalaaya, mwaalekha khwookesanisakho 
kamaŋaanyu koosi ta. 
4Ne ari bona munaanga ise muri indi paapa weenywe, muri ise ndi paapa 
weenywe khukhwaama mu busooleli bweenywe. 
5Muntsikoontselela ise muri ikhaba umukhalafu biilo ni biilo ta, muri 
ikhabakhalalila khukhwoolesa khu ntsakamo ta. Inywe mwakanikhile ibyo 
byoosi, ne ate nga mwakholile bibyoonako byoosi byeesi mwanyalisa 
khuukhola.” 
6 Mu mbuka isi Yosiya aabeela umuyiinga, Umukasya aanganikhayo nga aloma 
ari, “Yeremiya, iwe waaboone ibyo byoosi byeesi Isiraeli uyu, uuli nga umukhasi 
ukhali umwiyikinwa akholile? Niye ashuukha waandura khusiise, waaniina khu 
buli lukoongo, naluundi waatsya mwisina mwa buli kuusaala kukwasyebeleela 
kamasaafu, ibweene iyo, waatsya khuukholelayo bwamalaaya! 
7Abweene awo ise nambaasa ndi nga waamalile khuukhola bino byoosi, kane 
ashuukhe akobole isiindi. Ne waalekha khukobola ta, ni yaaya weewe Yuda naye 
ukhali umwiyikinwa ta, waabona byoosi. 

8Ise samweene nawa Isiraeli ukhali umwiyikinwa uyo, buurone bwe 
khuumuwoona arekukhe lwe buyeyani bweewe isiindi. Ne shonyene ndi, yaaya 
weewe Yuda naye waalekha khuryakho na khakyeekhe khoosi ta, ne naye 
waatsya waakhola bye bwamalaaya tsana. 
9Lwekhuuba buyeyani buno baabuyila khuuba shishiindu shishaangu busa, 
baatsya banyaalutaka shibala shoosi, nga bakhola bye buyeyani mu khwisaaya 
bifwaani bye kamabaale ni bitsikhi. 
10Ne akari mu bino byoosi, ni yaaya weewe Yuda, naye ukhaaba umwiyikinwa 
ta, waalekha khukobola isiindi ni kumwoyo kweewe kwoosi ta, ne waashikhola 
nga emunyakasa busa. Bino ise Umukasya samweene niye ubikanikhile.” 
11Lwanyuma ndi Umukasya waanganikhayo ari, abe yakhaba nga ba Isiraeli 
baamururakho khu niye, ne baaba baalayikho khufuurisa ba Yuda babaaba 
bemunyakasa luukali busa. 
12Umukasya waaloma luundi ari, “Yeremiya, ari tsya ukuukuule buurume buno 
nga waaloleleele kwe ngaaki, ulome uri: Inywe ba Isiraeli babaakhali 
babeyinikinwa, kobola isi ise. Ise ndi Umukasya uuli uwe shiisa, luundi sikhalala 
naalobelakho ta. Singene imbaloleleele ni moni iye burafu ta. Ise singene 
imbakhalalile inywe biilo ni biilo ta. 
13Sheesi muli ni khuukhola shonyene nisho shino, mufukiilise bubwoonaki 
bweenywe, naluundi mufukiilise muri mwaaminyaalila Umukasya Wele 
weenywe, mwaatsya mwesaaya ba wele babaandi mwisina mwa buli kuusaala, 
nga mubookesa khuukana khweenywe khwoosi. Naluundi mushifukiilise muri 
mwaaminyaalila likono lyase.” Shino Umukasya umweene niye ushilaangila 
aryo. 
14Umukasya akuukuula ari, “Ni mushuukhe mukobole, inywe babaana 
babaakhali babeyikinwa ta, lwekhuuba Iseese niye umukoosi weenywe. Kane 
ise indoboreyo umuundu mutweela khukhwaama mu buli shiriimba, ni 
babaandi babili khukhwaama mu buli shikuuka, indyo imbareere khu lukiingi 
Sayuuni. 
15Lwanyuma imbawe baaraangilisi, babaakane babe nga bakhola byeesi ise 
samweene imba naabalomeele. Babeene abo kane babaraangilile inywe ni 
kamakyesi ni khuumanya. 
16Mu bifukhu ibyo ikhaabayimbise mube babaandu baakali naabi, mwitsule mu 
shibala sheenywe. Babaandu sibalilayo luundi bakanikhekho khu Sanduuku iye 
Kamakaambila ta. Ilala sibalilayo luundi bakyambaasekho namwe bakishebulie 
ta, namwe ndi bari bewulile nga balikho bakikana ta, naluundi sibalilayo 
bakholeyo ikiindi ta. 
17Imbuka iyo nga yeetsile khwoola, shiriimba Yerusalemu shikhaalaangibwe 
shiri Shitsoloŋo sh'Omukasya, ni kamanaambo kakaaramile koosi, kakheetse 
kabuusane mu Yerusalemu umwo, khukhwisaaya ni khukhwisamwo lisiina 

ly'Omukasya shiriifwa. Baryo sibalilayo luundi khuukhola ni khuuloondelela 
byeesi kimyoyo kyaabwe kye bumiinyi kibaboolela khuukhola ta. 
18Mu bifukhu ibyo, babaandu ba Yuda bakhetubaase ni babaandu ba Isiraeli, nio 
baryo benyukhile atweela beetse nga baama kwe lubeka lwe ngaaki, batsye mu 
shibala sheesi nawa bakuuka baabwe, khuuba bumenyo bwaabwe.” 

Khukhwisaaya bifwaani khwe babaandu ba Wele 

19Umukasya aloma luundi ari, “Iseese samweene nambaasa luundi naakanikha 
ndi; niwulila buulayi naabi siinga imbirisa babaandu ba Isiraeli khuuba nga 
babaana baase, ni khuubawa shibala shishiili shiilayi, shibala shishiifuurayo 
khuuba shimiliwu mu manaambo koosi. Iseese nakana inywe munaange muri 
paapa weenywe, nio mulekhe khushuukha khukhuundekha ise ta. 
20Ne bona inywe mwafwaana nga umukhasi ukhali umwiyikinwa, urekukha khu 
museetsa weewe, nanywe muryo, baandu ba Isiraeli, mwabeele babaakhali 
babeyikinwa ta isi indi. Ise Umukasya samweene niye ushikanikhile ndyo.” 
21Likono lyawulilikhila khu ngaaki khwe tsingoongo, nga nikhwo khukhwilootsa 
ni khuulila khwe babaandu ba Isiraeli, lwekhuuba baaborokha mu ntsambaasa 
tsaabwe, naluundi baayibilila Umukasya Wele waabwe. 
22“Nashiryo ni mukobole inywe, babaana babaaborokha mwaatsya. Ni nase kane 
imbawonese inywe khukhwaama mu bubi bweenywe.” Nabo beelamwo bari, 
“Ilala, kane khukobole is'uli, lwekhuuba iwe uli Umukasya Wele weefwe. 
23Ilala ifwe khwaba khu ngaaki khwe tsingoongo nga khwisaaya ba wele 
babaandi mu khwiyuukaasa khuukali. Ne byoosi byaba bubeeyi busa. Ilala 
buwonesi bwa Isiraeli bwaama isi Umukasya Wele weefwe. 
24Khukhwaamila ilala mu biseela bye busooleli bweefwe, shishiindu she 
kamaŋaanyu shino she khukhwisaaya ba wele babaandi, shaalya luundi 
shaamalilawo ilala byoosi byeesi bakuuka beefwe baaraambila luukali; nga 
nibyo bibyaayo atweela ni kamataala kaabwe, ni khuuyililamwo basooleli 
atweela ni bakhaana baabwe beene. 
25Ari khayo khukone aasi nga khuli mu khuswaala khuukali, tsisoni tsingali 
tsikhuwaambe, lwekhuuba ifwe fweesi atweela ni bakuuka beefwe 
khwayonakisa isi Umukasya Wele weefwe. Khukhwaamila ilala mu biseela bye 
busooleli bweefwe, ifwe sikhwawuliilisa luundi khwakhola sheesi likono 
ly'Omukasya Wele weefwe liloma ta.” 

Yeremiya 4 

Babaandu ba Isiraeli babalaanga khukhwiibiyisa 

1Umukasya aloma ari, “Baandu ba Isiraeli, ni muba nga mukana khuukobola, 
mwaakha khuukobola isiise. Murusilewo ilala bumoyaani bweenywe 
khukhwaama mu moni tsase, mulekhe khuborokha luundi ta. 

2Naluundi ni muba nga mwitsuba mu lisiina ly'Omukasya, mubyoolelesa byoosi 
mu bwaŋali, mu buulayi atweela ni mu bukwalaafu. Nio isho shikile 
kamanaambo kafune tsikhabi, naluundi indyo ingawe lukoosi luukali.” 
3 Sheesi Umukasya alomela babaandu ba Yuda, atweela ni babekhali boosi be mu 
Yerusalemu nisho shino: “Ni mutsye mulime liiswa lyeenywe lilikhali liilime ta, 
mukhatsya mwabyaala bumiitso mu busifu ta. 
4Ni mwiimiliise mwabeene isi Umukasya, mwimiliise kimyoyo kyeenywe, inywe 
babaandu be mu Yuda, atweela ni babekhali be mu Yerusalemu. Siinga mulekha 
khushikhola ta, lirima lyase lilyaburukha nga kumulilo likhaabeekhekho lwe 
bubwoonaki bweenywe, libookhe muwewo, itaambewo umuundu na mutweela 
unyala khuukusimisa ta.” 

Buukosi bwe khukhwibwakalibwa khwa Yuda 

Umukasya waaloma ari: 

5“Tsya mukuukuule mu Yuda, luundi mushilaangile mu Yerusalemu luukali 
lweene nga muloma muri, ‘Yinyukha mwibuusanise, khayo khutsye khwinjile 
mu biriimba byeesi bebotokhelesakho kamatikiiyi!’ 
6Yinyukha mwokyeselele kumukhoosi kukuutsya mu Sayuuni, ni mutime 
mutsye ibweene iyo muwone, mukhekayaasa ta. Lwekhuuba ise Umukasya indi 
khuureera buukosi khukhwaama khu mukhoosi kwe lubeka lwe ngaaki, butsya 
khuuba bwe khuuhela khuukali naabi. 
7Nga n'ubona italanyi n'irura khukhwaama mu shitsakha shayo, uyo uwesa 
kamanaambo werekeleele busa khurura. Bona ali khukhwiitsa khuuhesa shibala 
shoowo sha Yuda. Biriimba byoowo bitsya khurama nga kamakubili busa, nga 
mbaawo umuundu na mutweela ukamenyamwo ta.” 
8Ise kila inomela babaandu ba Isiraeli ndi, “Nashiryo, inywe ni mukwaare 
tsisawu tsya makoongwe, murakikhe khuukhupa luwuungu ni khukhwilootsa, 
lwekhuuba lirima ly'Omukasya lishiili liikali naabi isi khuli, 
lyaakhuweetsekhelela ta.” 
9Kila ndi Umukasya aloma ari, “Shifukhu isho nga sheetsile khwoola, umuyiinga 
atweela ni baawuli beewe babaandi bakhaaweelemwo ilala kamaani, basaayi 
nabo beetsule shiriisa shikali, ni baŋoosi nabo baryaaryaamukhe.” 
10Shikila ise inoma ndi, “Iwe uli Umukasya umunyali wa byoosi. Ne lwashiina 
iwe uwombesele babaandu boowo bano, atweela ni shiriimba Yerusalemu 
shoosi nga uloma uri kane babe buulayi mu lukoosi, ate nga bona lurima 
baalureere khu mimilo kyaabwe!” 
11Imbuka iyo nga yeetsile khwoola, babaandu bano boosi atweela ni Yerusalemu 
yoosi, bakhaashimanye bari, “Ise indi khuusiindikha imbewo imbile 
khukhwaama mu shibala shishoomu she angaaki, yiitse nga iwuutsa khuulola 
khu lubeka lwe babaandu baase. Ne imbewo yino sikheetse nga itamuusa busa 
likhuutsi ni khuumiliisa ta; 

12ne imbewo iyiitsa ni kamaani ni luwuutse luukali nga luno iba yaama isiise 
Umukasya. Ninashiryo ari inaangilila khuukhala kumusaango kwase isi 
babaandu bano.” 

Yuda nga shibwakalibwa ni baasiku 

13Ari bona baasiku balikho beetsa bafwaanile busa nga namufweeli, ni 
kamakaali kaabwe kali busa nga imbewo iye sisyafuusi, ni tsiŋwaaŋwa tsaabwe 
tsitsya tsiwuta busa nga kiminywiinywi waasu. Ilala kumutaambo 
kwaakhunyoolile! Khwaafwa khwawawo! 
14O iwe Yerusalemu, yisiinga buubi bwoowo, uburuse mu mwoyo kwoowo, nio 
manya wawonesebwa. Ari kane wolese eena, nga ushibiikha bubwoonaki 
buukali buryo mu mwoyo kwoowo? 
15Bona ari iliwo likono liliili khukuukuula khukhwaama mu shiriimba sha Dani, 
nga lilaangilila kamakhuuwa ke khuuhela khukhwaama khu ngoongo tsa 
Efurayimu. 
16Umukasya waaloma ari, “Tsya muboole nga mureewula kamanaambo, 
mushilaangile mu Yerusalemu muri, liiye liliitsya khuubahesa lilikho liitsa, nga 
lyaama mu shibala she aleeyi, nga lilaangilila luwuungu lwe buusoolo khu 
biriimba bya Yuda. 
17Liiye lino lifwaana nga baaliindi babaaliinda kimikuunda, lwekhuuba 
babaandu baabwe baayiminyaalila ise Umukasya.” Bino Umukasya umweene 
niye ubikanikha. 
18Inywe babaandu ba Yuda, intsibirisa yeenywe atweela ni buraambi bweenywe 
bubweene, nibyo bibibarereere bibiindu bibifwaana biri. Khuno khuli 
khuutaambisibwa khweenywe, naluundi khuli khuurafu naabi khukhuutsya 
khwiinjila khwoole mu myoyo kyeenywe mukari. 

Kumutaambo kwa Yeremiya lwe babaandu beewe 

19Butsiina bwe mu mwoyo, butsiina bwe mu mwoyo, nga butsiina bwe mwoyo 
kwase buli buukali naabi! Ise ndikho niborora busa ni butsiina buukali mu 
mwoyo kwase, nashiryo ise sinyala naasila busa ta. Lwekhuuba bona ise 
naawuliile likono lye khoombi, naawuliile luwuungu lwe buusoolo. 
20Bukosi butsya buloondekhana busa, ari bona shibala shoosi shaaramile awo 
busa nga likubili. Mu mbuka ifwiiti busa iri, kamasari keefwe konakisibwile, ni 
tsinaanga tseesi batiimbamwo batsonuulakile. 
21Ari ise inamala mbuka shiina nga mbona busoolo bubuyiindiile naabi buryo, 
naluundi nga mbulila likono lye tsikhoombi lino? 
22Kila Umukasya umweene aloma ari, “Babaandu baase babeene bali baasilu 
busa, nibo sibaayimanya ise ta. Nibo bali babaana babaakhalimwo kamakyesi ta, 
nibo sibalimwo ni khuumanya khwoosi ta. Bali baamanyilifu naabi mu khukhola 
bye bubwoonaki, ne nga boolile khu bye khuukhola buulayi, sibamanyakho 
shoosi ta.” 

Yeremiya abonesebwa khuuhela khukhwiitsa iburaangisi 

23Lwanyuma lwa bino, naanyukanyuka khu shibala, naatsya khubona nga 
shaaramile busa awo nga mbaamwo buulamu ta, indi ninyusa tsimoni tsase mu 
ngaaki, naabona liikulu nga sililimwo buwaanga bwoosi ta. 
24Indi ndola khu njiinji, naatsibona nga tsilikho tsitengaala busa, ni bikoongo 
nabyo byoosi nga bilikho biyeŋaana busa eyi ni neeyi. 
25Indyo neloosela khuulola, naalekha khubonakho umuundu na mutweela ta, ni 
binywiinywi byoosi bye mu ngaaki, nga byatitukhile mbaawo na shitweela ta. 
26Nabona ni liloba lilyaba liilayi lye khuulimamwo biilyo, nga lyekyelile 
kumubiimbi busa, ni biriimba byoosi, nga byaaramile awo kamawuumbu busa. 
Lirima ly'Omukasya lirafu naabi nilyo lilyakhola bino byoosi. 
27Lwekhuuba Umukasya umweene aloma ari, “Shibala shoosi shitsya 
khwoonakisibwa shirame busa, abe yakhaba nga siintsya khushimalilawo ilala 
ta. 
28Nashiryo shibala shino shitsya khwantsuwa, ni likulu litsya khumaliya busa lili 
tii; Lwekhuuba ise Umukasya samweene naakanikhile, siintsya khushuusamwo 
ta; indyo naakhalilewo ilala.” 
29Nga babaandu baawuliile liyoombo lye basaani babaakyeendela khu 
ŋwaaŋwa, ni naabo babaalasa buyiingo, buli mutweela mu shiriimba 
aryaryamukha waatitukha. Balala khu nibo batitukha baatsya benjilaka mu 
bitsakha, babaandi baatsya baaninaka khu mabaale kamaboofu. Biryo biriimba 
byaarama awo busa nga mbaawo umuundu ubimenyamwo ta. 
30Iwe Yerusalemu, kumutaambo kwaakhunyoolile! Lwashiina ukwaara 
wemiliisa mu bikwaaro bibesemu, waatsya weronarona busa ni bubuuma bwe 
zaabu? Lwashiina wiyakha iraangi khu bisikye bye tsimoni tsoowo? Musaambo 
iyo ulikho umala busa imbuka yoowo khukhwiimiliisa. Abe babaandu beesi 
wambaasa uri bakhukana naabi, balikho bakhulekelesa busa, naluundi 
baweentsa ni khukhwiira iwe tsana. 
31Indyo ise nawulila khuulila nga khw'omukhasi uuli mu butsiina bwe khusaala, 
nga alikho antsuwa lwe khuusaala umwaana weewe umukiboole. Khwaba 
khuulila khw'omukhaana wa Sayuuni nga aeetsaeetsa busa, lwanyuma 
waatsanuusa kamakhono keewe, nga aloma ari, “Kumutaambo kwanyoolile! 
Bona babeeri balikho beetsa khuumalawo buulamu bwase.” 

Yeremiya 5 

Mbaawo na mutweela uuli umukwalaafu ta 

1Inywe babaandu be mu Yerusalemu, timaka eyi ni neeyi, mwimenieelese 
buulayi, mwibonele mwabeene. Tsya muweentselese mu nguudo mubone, noola 
munanyoolayo umuundu yakhaba mutweela ukhola biilayi, naluundi ukanikha 

bya ŋali. Siinga munyoolayo umuundu ufwaana aryo, Ise intsya khwiyakhila 
shiriimba isho. 
2Abe yakhaba nga betsubila naabi mu lisiina ly'Omukasya, ibyo byoosi byeesi 
betsuba bili bye bubeeyi busa. 
3Kila ise niilamwo ndi, “Ise naamanya ndi tsimoni tsoowo tsikana naabi 
khuubona bwaŋali bwonyene. Iwe wakhupa babaandu boowo luukali lweene, 
ne baalekha khuwulila buurafu ta. Iwe wabasimula ni kamaani keene, ne 
baalekha khukolomokha ta. Baryo baakhunisa mu moni mwaabwe, mwafwaana 
busa nga libaale, bekaana khukhwiibiiyisa.” 
4Shikila ise nambaasa mu mwoyo kwase ndi, “Bano bali busa bataambi luundi 
sibalimwo kamakyesi ta, lwekhuuba nibo baakhumanya kumukhoosi 
kw'Omukasya ta, ni neebyo byeesi Wele akana bakhole ta. 
5Nashiryo kane intsye isi babaandu babaali mu bunyala imbakanikheyo, ilala 
nibo baamanya kumukhoosi kw'Omukasya, ni neebyo byeesi Wele waabwe 
akana.” Ne nabo shitweela busa, baafuniaaka kamakaambila keewe, balekha 
khumuwulila byeesi akana ta. 
6Nashiryo baasiku bakhaafwaane busa nga tsitalanyi tsitsitsookhaka 
khukhwaama mu shitsakha tsibebwakale, nga butsuutse bubwaama mu 
mubiimbi bubalumake. Naluundi bafwaane busa nga tsiingwe tsitsibuulila 
biriimba byaabwe, nga yaabeelewo umuundu yeesi ukyeenda waarura ibulafu 
washo, tsimutyenuulakamwo bipatu. Lwekhuuba bubwoonaki bwaabwe buli 
buukali naabi, ni khuukwa khwaabwe khuli khwe kamaani naabi. 
7Shikila Umukasya areeba ari, “Baandu ba Yuda, iseese inyala ndyeena 
naabeyakhila inywe? Bona babaandu boowo boosi baayindoba ise, batsya 
betsubila mu lisiina lyaabo babaakhali ba wele ilala ta. Ise nabaliisa nibo biilyo 
bekurira ilala, ne shonyene baatsya beloosela busa khuukhola bye buyeyani, 
besoomba nga batsya mu ntsu tsye bamalaaya. 
8Inywe mwafwaana busa nga tsiŋwaaŋwa tseesi baliisa buulayi tsaanera, nga 
buli mutweela atsya wewotooma busa umukhasi w'omwesanwa weewe. 
9Ni lwe lomo iyo, sishintsakhila ise khuubawa nibo shitaambiso ta? Ilala ise 
sinyala neliyaasa samweene lwe linaambo lilifwaana liri ta?” Bino byoosi 
Umukasya umweene niye ubikuukuula aryo. 
10Kane indakile baasiku baabwe ndi, “Ni mutsye nga mubirira mu nimilo 
tsaabwe, mutsye nga mutsonakisaka ne mukhatsimalilawo ilala ta, mutsye nga 
mufuniaakaka tsisakya tsakhwo, lwekhuuba nitso tsili babaandu babaakhali 
b'Omukasya ta. 
11Mu buli saambo yoosi, babaandu ba Isiraeli atweela ni be mu Yuda, 
baayindyamwo ise luwomelo, balekha khuuba baŋali isi ise ta.” Shino ise 
Umukasya samweene niye ushilaangila ndyo. 

Umukasya ekaana ba Isiraeli 



1483 

 

 
Ibayibuli Ingwalaafu 

© 2016 Bible Society of Uganda. 
  

 

 

12Babaandu bano bakanikha bubeeyi bwonyene khu Mukasya, nga belomesaka 
bari, “Umukasya awombesa busa mbaawo sheesi kane akhole ta. Mbaawo buubi 
bwoosi bubunyala bwakhwoolakho nakhakyeekhe khoosi ta; naluundi 
sikhukhaabonekho lurima lwoosi namwe intsala ta. 
13Baŋoosi bali busa nga imbewo, lwekhuuba buurume bw'Omukasya 
sibubalimwo ta, nashiryo sheesi baloma sishikhaabakholikhekho ta.” 
14Nashiryo sheesi Umukasya Wele umunyali wa byoosi aloma nisho shino: 
“Lwekhuuba babaandu bano baakanikhile biilomo bibifwaana biryo, ise 
samweene intsya khukhola bilomo bye mukhanwa mwoowo bifwaane busa nga 
kumulilo, ni babaandu bano bakhafwaane busa nga tsiikhu tsitsikhaaburukhe 
lwe kumulilo kweene.” 
15Inywe baandu ba Isiraeli, ise ndi khuutsya khubareerakho linaambo 
khukhwaama i aleeyi, liitse libebwakale inywe. Nilyo lili linaambo lya penani 
luundi lili lilinyindaalifu naabi, linaambo lilikanikha lulimi lweesi 
mukhamanyile ta, byeesi bakanikha simunyala mwabimanya nakhari ta. 
16Nibo bali baalasi be buyiingo balayi naabi beerirawo khaangu naabi, boosi bali 
basoolani be kamaani. 
17Babeene bano nibo babaakhaalye bibiindu byeenywe byeesi mukyesile ni 
biilyo byeenywe byoosi. Nibo bakhaahese basooleli beenywe atweela ni 
bakhaana beene. Baakhaatsye mu mataala keenywe balye bibyaayo 
babimalemwo, naluundi bamalewo kimisaala kyeenywe kimisabibu ni kimifigi 
kyeene. Biriimba byeenywe bibiilikho kamatikiiyi byeesi mwiyikina ibyo, 
bakheetse babifuniaakake. 
18Umukasya aloma ari, “Yeremiya, abe yakhaba mu bifukhu byeene ibyo, ise 
sikhaafukiilile bahese babaandu baase babamalewo ta. 
19Babaandu babaakhaaramewo bakhaareebe bari, ‘Ne shiina kila Umukasya 
wele weefwe akholile bibiindu bibifwaana biri khwiifwe?’ Nawe ulibeelamwo 
uri, ‘Ise ndi Umukasya Wele weenywe, ne inywe mwakhalawo mwaatsya 
mwesaaya ba wele babaandi, ate nga mubesaayila mu shibala sheenywe 
shisheene. Ni nashiryo ari, mukhaatsye mwikyele baakulwa be banaambo mu 
shibala shishikhali shisheenywe ta.’ ” 

Wele areewula babaandu beewe 

20Umukasya waaloma ari, “Tsya ukuukuule bibiindu bino isi babetsukhulu ba 
Yakobo, tsya ubilaangilile mu Yuda: 
21 Inywe babaandu baasilu luundi babaakhalimwo kamakyesi ta, ni muwuliilise 
buulayi. Inywe babaandu babaali ni tsimoni ne nga simubona ta, inywe babaali 
ni kamaru ke khuwulila, ne nga simuwulila ta. 
22 Lwashiina mukhaantsisamwo ise, ise Umukasya weenywe lukoosi? Lwashiina 
mukhanikina nga mweetsile isiindi? Iseese niye uwarawo kumuyeekhe khuuba 
nga lulwaakha khu nyaantsa, nilwo lulwaakha lwa penani lweesi kameetsi 

kakhanyala kaakhalisa ta. Abe kameetsi kaakhelyebula karyeena, sikalunyala 
lulwaakha ulwo ta, abe kakhayilila karyeena, sikanyala kalukhalisa ta. 
23Ne shonyene ndi babaandu bano bali bamiinyi luundi sibawulila ta; nibo 
baaborokha luundi baataala baayindura khusiise.” 
24Nibo sibaayilomela mu myoyo kyaabwe bari, “Kane ifwe khwisaaye Umukasya 
Wele weefwe, ukhuwa ifula iye mu bunyifu atweela ni fula iye mu biheeso, 
naluundi nga niye ukhuwa ifwe likyesa liilayi lilyeene.” 
25Lwe bibyoonako byeenywe bibyeene nibyo bibikilile bibiindu biilayi bino 
byabarusibwakho, naluundi bibyoonako byeenywe nibyo bibibarusilekho 
tsikhabi tsino. 
26Umukasya waaloselakho ari, “Akari mu baandu baase mulimo babaandu 
baabi, batsya baabeebisamwo, baafwaana nga babaareka kimireko kye 
khuuwaambisa binywiinywi, ate nga nikyo kili kimireko kye khuuwaambisa 
babaandu. 
27Nga n'ubona umuundu uyiima tsisolo mu shisaali ni etsusa binywiinywi mu 
shipo, baryo babaandu bano baayitsusa tsiintsu tsaabwe ni bibiindu byeesi 
bayaayile busa. Shisheene isho shaakila bekyela be kamaani luundi bayiindifu, 
28isho shaakila nibo baanera luundi baamiliya luukali naabi. Buubi bwaabwe 
sibulikho ni isi bwaakama nga babukhola ta; nibo sibenaanayo khuuwotsa 
kumusaango nga bakuwotsela uyo uuli umufuubi ta, naluundi sibokesanisa 
bwaŋali isi abo babaali bataambi ta. 
29Inywe mwambaasa muri ise singene imbawe inywe shitaambiso lwe bibiindu 
bino ta? Ise Umukasya kane niliyaase linaambo lino lwe tsisaambo tsitsifwaana 
nga tsino. 
30Shishiindu she mbikho luundi shishiwaambisa kamaŋaanyu shakholikhile mu 
shibala: 
31Baŋoosi bakanikha buŋoosi bwe bubeeyi, ni basaayi nabo bakhalawo 
kimisaango mu bunyala bwaabwe busa, ni babaandu baase baaba nga 
bafukiilisana busa ni nabo mu byeesi bakhola. Ne nibo kane beetse bakhole 
baryeena nga imbuka iye ntsakamo yeetsile khwoola?” 

Yeremiya 6 

Baasiku bebotokhelela Yerusalemu 

Umukasya waaloma ari: 

1Inywe babaandu ba Benyamini, ni mutitukhe mutsye muwonese buulamu 
bweenywe! Ni mutitukhe murure mu Yerusalemu. Fuurira mu Tekowa 
ikhoombi! Lwanyuma mwombekhe shiifwo shishiili khaabonelo i Besi 
Hakeremu. Lwekhuuba mulikho mutsya khwibwakalibwa ni busiku 
khukhwaamila kwe ngaaki, butsya khuba bukosi bwe khuuhela khuukali. 

2Shiriimba Sayuuni shili shimiliwu luukali, ne shitsya khuhela shiwewo. 

3Babaayi batsya khwiitsa ni bibyaayo byaabwe bashibwakale, bakheetse 
boombekhe kamasari kaabwe khuushibotokhelela, nga buli mutweela eyilila 
shiifwo sheesi akana khukhwaayisilamwo. 
4Bayiinga balilomela kamahe kaabwe bari, “Yirekekha khukhwibwakala 
Yerusalemu! Yinyukhilamwo khaangu, khutsya khushibwakala mwihangilwe.” 
Ne lwanyuma bakheelemo bari, “Ne khwakyelewile naabi, antsye bulikho 
bwilabula, bona shishilima shilikho shoola khaangu naabi. 
5Byakhaba biryo, yinyukha, khakhutsye khushibwakale mu shilo, khutsye 
khwoonakisake tsimako tse kamatikiiyi tsaabwe.” 
6Umukasya uwe kamahe, umunyali wa byoosi waalakila bayiinga abo ari, 
“Remaka kimisaala mukikwiise aasi, muryo mupaange bitsikhi bibe induumi iye 
khukhwibwakala Yerusalemu. Shiriimba shino shaakha khuweebwa 
shitaambiso; lwekhuuba mu nisho mwaayitsulamwo khumiinikhilisa khuukali 
naabi. 
7Nga n'ubona isebele n'ibiikha kameetsi kaamwo nga kali kamalayi, Yerusalemu 
nasho shaabiikha buulayi bubwoonaki bwasho. Mbulila bari mu shiriimba isho 
mulimwo bituluungu ni khuuhela khuukali. Mbonamwo buulwaale ni 
kamakoontsyo kamakali. 
8Ari inywe babaandu be mu Yerusalemu mweesi, indi khuubarewula busa, 
imbuka itsya khwoola, ngana khuubarurakho imbalekhe. Ise intsya khwikyelisa 
shibala sheenywe khuuba kumubiimbi busa, shibe shiibala shishikhalimwo 
babaandu ta.” 

Babaandu ba Isiraeli baamiinyi 

9Umukasya Umunyali wa byoosi aloma ari, “Khayo baasiku batsye bangalake 
babaandu babaaramawo mu Isiraeli nga babaandu ni batsya baabutaka 
kimisabibu khu kuusaala baakimalilakho ilala. Nga n'ubona umuundu ubuta 
kimisabibu n'elayo luundi khu kuusaala kusabibu khuumaliila kimisabibu 
kikyaramakho.” 
10Nase nelamwo indi, “Ari naanu isi inyala naakanikhayo, naamuwa khuurewula 
khuno? Kamaru kaabwe ke khuuwulila koosi ari kaafuundila, sibanyala 
baareekeresa ta. Ari ilomo y'Omukasya yaabalokhela nibo, bakitsekhelela busa 
nga sibakibonamwo kumukaso ta. 
11Shikila ari ise netsuulemo lirima ly'Omukasya, sinyalisa luundi 
khukhwikumisa ni nalyo ta.” Kila Umukasya naye anomela ise ari, “Tsukhiilila 
lirima lyase khu baana babekhala mu nguudo, ni basooleli boosi 
babaabuusanilayo. Baseetsa ni bakhasi nabo bakhaayilibwilemo, atweela ni 
naabo boosi babaali baasakhalu ni baloosi beene. 
12Ikhaakabe tsiintsu tsaabwe isi babaandu babaandi busa, ni khuuyililamo 
kimikuunda kyaabwe atweela ni baakyelama baabwe. Ise indi khuutsya 

khutsanuusa kumukhono kwase, khuuwa babaandu babaamenya mu shibala 
isho shitaambiso.” Bino Umukasya umweene niye ubikuukuula aryo. 
13“Buli mutweela mu baandu bano boosi, khukhwaamila ilala khuwe aasi 
khukhwoola khuwe angaaki, boosi bakhakakho naabi khuufuna buyiindifu bwe 
kumuluungo; abe yakhaba ni baŋoosi atweela ni basaayi beene, nabo bakhola 
bye khuulyakhana babaandu. 
14 Nibo batsya bekholakholanisa busa isi babaandu baase babaamala khaale 
khukhupiwa baafuna kamakuma, nga babalomela bari, ‘byoosi biilayi, byoosi 
biilayi,’ ate nga mwilala mbaawo lukoosi lwoosi nakhari ta. 
15 Ne nibo manya baafunakho khuswaala khwoosi nga ni baakhola bibiindu bye 
mbikho nga bino? Ilala nibo sibaabonakho khuswaala khwoosi ta, naluundi 
sibanyalisa ni khukhwookesanisakho bari tsisoni tsaabawaambile ta. Ni 
nashiryo, nabo baryo bakhaafune shitaambiso nga babaandu babaandi ni 
baafuna shitaambiso. Boosi bakhelime aasi kimibwi, nga naabaweele 
bitaambiso. Bino ise Umukasya samweene niye ubikanikhile.” 

Babaandu ba Isiraeli baloba kumukhoosi kw'Omukasya 

16Umukasya waakanikha isi babaandu beewe ari, “Ni mwiimikhe mu 
masaŋantsila, munyukanyuke nga mulola eyi ni neeyi. Muryo mureebe 
kimikhoosi kimikhale isi kili, naluundi mwireebe isi kumukhoosi kumulayi kuli. 
Nga mwaakunyoolile, mukyeendele khubweene khwo, nio munyale khufunila 
buulamu bweenywe shiwolelo she lukoosi. Ne inywe mwaaloba nga muloma 
muri, ‘Singene khukyeendele khu mukhoosi ikwo ta.’ 
17Ise narobora luundi naarumana baŋoosi isi muli khukhwiitsa babafuurire 
ikhoombi iye khuubareewula, inywe mubawuliilise, ne inywe tsana mwaloma 
muri, ‘Ifwe singene khuwuliilise ibyo ta.’ 
18Shikila inywe kamanaambo mweesitsana, ni muwuliilise buulayi luundi 
mwiimenielesele ilala, inywe baaboni, nio mumanye isho shishiitsya 
khukholekha khu baandu baase. 
19Iwe nawe shiibala rekeeresa! Ise samweene indi khuutsya khureera 
shitaambiso khu baandu bano, lwekhuuba nibo babeene, bakhola tsimbomelo, 
baryo baalekha khurekereesa biilomo byase ta, naluundi baaloba ni khuwuliilisa 
kamakaambila kaase ta. 
20Ari mukaso shiina kukuuli mu bubaane bweesi mundeerera ise khukhwaama 
i Sheba, namwe bari mundeerera bibiindu bibyatokota ni bibiwunya buulayi nga 
mubyaamisa mu bibala bye aleeyi naabi? Iseese singene ifukiilisekho biwaanwa 
byeenywe bibyookhe, namwe abe yakhaba tsisaayilo tseenywe nakhafwiiti 
khoosi ta. 
21Ni nashiryo, ise ikhaareerewo babaandu bano kamakenya ke 
khukhwiituyakho bakwe aasi. Basaali atweela ni babaana beene, ni 
khuutubakho babesanwa ni basaale, boosi bakhaahele bawewo.” 

Liiye lye busiku khukhwaamila kwe ngaaki 

22Umukasya umweene aloma ari, “Lola mubone, iliwo liiye liliili khukhwiitsa nga 
lyaamila mu shibala shishiili khu lubeka lwe ngaaki; lili linaambo lye kamaani, 
lyenyukhile khukhwaama i aleeyi we shibala nga liiŋoonaŋoonela busoolo. 
23Baryo berekekhile buulayi nga baasutile buyiingo ni kamafumo; bali babaandu 
baarafu luundi sibali ni shiisa na khari ta. Luwuungu lweesi benyusa nga bali 
khuutimila khu ŋwaaŋwa tsaabwe, luli busa nga khuuyilila khwe kameetsi ke 
mu nyaantsa. Balikho beetsa beerekekheele ilala lwe buusoolo ni nawe, iwe 
Sayuuni shishibonekha buulayi!” 
24Lwanyuma babaandu nabo beelamwo bari, “Ifwe nga khwaawuliile 
kamakhuuwa kano kakaabawaambakho, kamakhono keefwe kaalebaleba busa, 
ingunyi yaakhwitsuulemwo naabi, ni butsiina buli buukali naabi, bufwaana nga 
bw'omukhasi uuli khuutsya khusaala.” 
25Umukasya waaloma luundi ari, “Inywe mukhatsya mwakyeenda mu 
mikuunda kyeenywe ta, namwe bari mukyeendele khu luguudo ta, lwekhuuba 
baasiku beenywe baabaliile tsiindima mu makhono kaabwe, nashiryo iliwo 
khuurya khuukali khu buli lubeka lwoosi. 
26Nashiryo inywe baandu baase, nimwibowe tsisawu tsa makoongwe, mutsye 
mwifuufulile mu likokhe. Mulile ni kumutaambo kumukali naabi, ifwaane nga 
umuundu ufwiisile umwaana weewe uuli mutweela yenyene. Lwekhuuba uyo 
uutsya khubahesa inywe ali khukhwiitsa mu khaangu naabi khuubebwakala.” 
27“Yeremiya, iseese nakhwikyelisile iwe khuuba nga shikyuuma shishikhaka 
bibyuuma bibiindi, ni babaandu baase nibo bali nga bibyuuma byeene, bakhake 
ubemenieelese nio umanye bafwaana barye. 
28Nibo bali banabumiinyi be shikili shiikali. Baayikhunisa babeene, bahandalala 
nga n'ubona bibyuuma buroonzi ni ayoni. Bali babaandu baboonakisa, luundi 
bakyeenda nga bakhupa bashaabwe kamayino konyene 
29Abe kumulilo kwakheseŋeŋa kwaabila luukali kurye, bibyuuma byeesi 
baramwo khukhwoosha, sibibila byaayengukhaka ta. Nashiryo mbaamwo 
kumukaso kwe khuukhakakho khuupyeluusa babaandu baase ta, lwekhuuba 
abo babaali baamoyaani sibarusiwamo bawamwo ta. 
30Nibo balaangibwa khuuba ifeetsa isi baaloba bamwaata, lwekhuuba 
Umukasya umweene waabaloba nibo.” 

Yeremiya 7 

Yeremiya akanikhila mu Lisaayilo Likhulu 

(Yeremiya 26.1-6) 

1Yino niyo ilomo iyaama isi Umukasya, yeetsila Yeremiya, nga iloma iri: 

2“Yiimikha a shilibwa she Lisaayilo Likhulu ly'Omukasya, isi babaandu beewe 
babuusanila, abweene awo ulaangilile buurume buno ‘Ni muwuliilise buurume 
bw'Omukasya, inywe mweesi babaandu ba Yuda, babeetsa mu Lisaayilo lino 
khukhwisaaya Umukasya.’ 
3Umukasya Umunyali wa byoosi Wele uwa Isiraeli aloma ari: Ngana 
mushuusemo intsibirisa yeenywe ni buraambi bweenywe bwoosi. Ni nase kane 
imbafukiilise inywe khuumenya mu shifwo shino. 
4Ni mwaakamise khukhwiyikina mu bilomo bino bye bubeeyi nga muloma muri 
‘khuli buulayi lwekhuuba: Lino lili Lisaayilo Likhulu ly'Omukasya, Lisaayilo 
Likhulu ly'Omukasya, Lisaayilo Likhulu ly'Omukasya.’ 
5“Ngana mushuusekho tsisaambo tseenywe isaambo isi mwiibirisamwo, 
muŋoonemwo buraambi bweenywe, mube babaandu babaabirisa basheenywe 
buulayi. 
6Mwaakamise khuumiinilisa abo babaali babeetswa musiinywe, baafuubi, 
atweela ni banamulekhwa. Mukhakhoonyakila mu shifwo shino babaandu, 
mwaatsukha kamafuki kakaakhalikho ni kumusaango ta. Mwaakamise 
khukhwisaaya ba wele babaandi, lwekhuuba nisho shishibareerera inywe 
khuutaambisibwa. 
7Nga mwashuusilekho, nase kane imbafukiilise inywe khuumenya mu shifwo 
shino, shibala sheesi nawa bakuuka beenywe khaalekho, khuuba busikha 
bwaabwe bwe biilo ni biilo. 
8“Ne ni mubone ari sheesi muli khuukhola, inywe mulikho mwiyikina biilomo 
bye bubeeyi busa, bibikhanyala byaabayeeta ta. 
9Inywe mutsya mweeba, mweera, mwaakhola bye buyeyani, mwaakanikha bye 
bubeeyi nga mwitsuba, mwaakholela Bayaali tsisaayilo tsintsokhe, luundi 
mwaatsya mwesaaya ba wele abe beesi mukhaamanyatsakakho na khafwiiti 
khari ta. 
10Nga mwaamalile khuukhola bibiindu bino byeesi ise ikhaakana ta, 
mwakyelawo mweetsa mweemikha mu moni tsase, mu Lisaayilo lyase Likhulu, 
lililaangibwa lisiina lyase lilyeene, mwaaloma muri, ‘Ari khuli buulayi,’ Muryo 
nio mwiloosele khuukhola bibiindu bye mbikho bino? 
11Inywe mwambaasa muri, Intsu yase yino, ilaangibwa lisiina lyase, yeekyelile 
lifuluma lye baanuuli? Ne bona ise, Umukasya samweene, imbeele naaloleleele 
byeesi muli khuukhola. 
12 “Ari yinyukha mutsye mu shifwo shase shishiili i Shilo, isi Lisari lyase lye 
khukhwisaaya lyanyoowa khuuba, mubone sheesi nakhola shiifwo isho, lwe 
bubwoonaki bwe babaandu baase ba Isiraeli. 
13Ni lwekhuuba ndi inywe mubeelatsakile nga mukhola bibiindu bibifwaana 
biri, nase Umukasya, imbeelatsakile nga buli imbuka imbakanikhayo, ne buli 

lwaweele nga inywe simukana khukhuumbuliilisa ise ta. Naluundi nga ni 
nabekhuunga, inywe mwaalekha khukhuuntsilamwo ta. 
14Ni lwe lomo iyo, shishiindu sheesi nakhola i Shilo, nisho shitweela sheene 
sheesi intsya khukhola khu Lisaayilo lino Likhulu lililaangibwa lisiina lyase, 
naluundi ate nisho shiifwo sheesi mwiyikina naabi. Shili nisho shiifwo sheesi ise 
nawa baakuuka beenywe atweela ni nanywe mwabeene. 
15Indyo ikhaabatimise imbawoone, murure isiindi, indekhe khubabonakho 
luundi ta, imbakhole nga ni nakhola baalebe beenywe, babaandu ba Efurayimu.” 

Buumiinyi bwe babaandu 

16Umukasya waalomela Yeremiya ari, “Iwe ukhaloombelakho luundi babaandu 
bano ta. Namwe bari wileyo wikoontselele, namwe ubelootsele khulwe buulayi 
bwaabwe ta, lwekhuuba abe waakhashikhola, ise singene ikhuwuliilise na 
khafwiiti khoosi ta. 
17Iwe s'uli khuubona byeesi babaandu bano bali khuukhola mu biriimba bya 
Yuda, ni mu nguudo tse mu Yerusalemu ta? 
18Babaana nibo batsya khureenya tsiikhu, ba paapa baabwe baasa kumulilo, ni 
bakhasi nibo bakaanda buufu, bari nio bakhalaange bukaati khulwa 
Nabakyelama we Likulu. Baryo ndi batsya bakhola biwaanwa bye khuunywa isi 
ba wele babaandi, nisho shishikila basokosana lirima lyase. 
19Iwe wambaasa uri ise Umukasya niye isi bali khusokosana? Akhuba ise ta, ne 
balikho beetsiinisa busa babeene, bereerera busa khuswaala. 
20Ni nashiryo, ise Umukasya Wele, indi khuutsya khutsukhiliila lirima lyase 
lirafu lilyeene khu shifwo shino, ni na buli khu muundu yeesi, ni bisolo byeene, 
khu misaala ni khu bilime byeene. Lirima lyase likhaaburukhe, ilekhe khubawo 
n'umuundu yeesi unyala khulisimisa ta.” 
21Sheesi Umukasya Wele uwe kamahe, umunyali wa byoosi aloma nisho shino 
ari, “Ni mutsye mu moni, mutubaase biwaanwa byeenywe bibyookhe khu 
tsisaayilo tsitsiindi, lwanyuma mwiiliile tsinyama mwabeene! 
22Lwekhuuba khu mbuka isi narusila bakuuka beenywe khukhwaama mu 
shibala sha Misiri, nabakanikhatsakayo. Ise sinabawa busa nibo biilakilo 
bibiwaamba khu biwaanwa bibyookhe ni tsisaayilo tsitsiindi ta, 
23ne nabawa nibo shiilakilo shino: Muwulilatsake byeesi imbalomela, ni nase 
kane imbatsake Wele weenywe, ni nanywe kane mubatsake babaandu baase. 
Ngana mukyeendele mu mikhoosi kyase kyeesi imbalomela 
khuukyeendelamwo, nio bibiindu bibatsiile buulayi. 
24Ne nibo baalekha khukana khuwulila namwe khukhwiinaanayo khwoosi ta. 
Ne shonyene ndi baatsya baloondelela intsambaasa imbi iye mu myoyo 
kyaabwe, ni bumiinyi. Baryo bakyeenda nga bakobolaka inyuma, mu shifwo she 
khukyeenda nga batsya ibweeni. 

25Khukhwaamila ilala khu shifukhu khweesi bakuuka beenywe baarurira mu 
shibala she Misiri, khukhwoolesa ni shaleelo shino, iseese naabeele nga 
imbakaanisa inywe babaakaanisi baase baŋoosi buli mbuka. 
26Ne inywe mwaba nga mwirekela busa, mwaloba khukhuundeekeeresa ise 
byeesi inoma ta, mwaaba bamiinyi luukali, muryo mwaakhola buubi 
bubufuurakho bweesi bakuuka beenywe baakhola.” 

Umukasya waaloma ari, 

27“Yeremiya kane utsye ubakanikhile bibiindu bino byoosi, ne babaandu bano 
singene bakhurekeerese iwe ta. Ukhaatsye ubalaange, ne sibakhaakhwiilemwo 
ta. 
28Nio nawe ukyelewo ubalomele uri nibo bali linaambo lilikhawulila likono 
ly'Omukasya Wele walyo ta, naluundi uri sibenaanayo khushuusakho tsisaambo 
tsaabwe nga ni nabawa bitaambiso ta. Ari bwaŋali bwaafwa khaale, ari 
sibashiwulilikhakho khukhwaama mu minwa kyaabwe ta.” 

Buuraambi bwe bubwoonaki mu Litila lya Hinomu 

29“Ari ni mubekekho litsuune muliruse khu mirwe kyeenywe, mulituume aleeyi. 
Mwinyuse luwuungu nga muli khu ngaaki khwe tsingoongo, lwekhuuba ise 
Umukasya nalekhulile babaandu baase be kumuboolo kuno, nabekaanile lwe 
khukhuukhalasa ise.” 
30Umukasya waashiilaangilila ari, “Babaandu ba Yuda baakholile bibyoonako 
biikali mu moni tsase. Baryo baareerire bifwaani bye mbikho mu ntsu 
ilaangibwa Lisiina lyase, baakikyelisa inyaalu. 
31Musaambo iyo boombakhile shisheeso isi balaanga bari Tofesi, mu litila lya 
Beni Hinomu, nio banyale khukhwookhelakho basooleli, atweela ni bakhaana 
baabwe mu mulilo. Shino shili shishiindu abe sheesi ikhabalakilatsakakho, 
namwe bari nashambaasakho mu mwoyo kwase ta. 
32Nashiryo, nimwitsiliilise naabi, bifukhu bitsya khwiitsa isi shiifwo isho 
bakhaalekhe khushilaanga bari Litila lya Beni Hinomu ta, ne bashilaange bari 
Litila lye Khuukhoonyelamwo. Shikhaabe shiryo lwekhuuba, bakhaasiikhe 
kimilaambo kye babaandu baakali naabi mu litila ilyo, itaambeyo shiifwo 
mweesi banyala khuusiikhamwo umufu ukuundi nakhari ta. 
33Nio lwanyuma kimilaambo kye babaandu bano kikyele she khuulya isi 
binywiinywi bye mu ngaaki ni tsisolo tse mwirome, naluundi itaambeyo 
n'umuundu na mutweela unyala waabitimisa ari bitsye ta. 
34Musaambo iyo, shibala shoosi shikhaabemwo khuusila khwe kumutaambo. 
Shikhaabe shiryo lwekhuuba ise ikhaakamise bibiyiliimba bye kumwikhoyo, ni 
liyoombo lye sangaalo, atweela ni bye kamayiiya ke bukhwaale, bibiwulilikhila 
mu biriimba bya Yuda, atweela ni mu nguudo tse mu Yerusalemu.” 

Yeremiya 8 

1Umukasya waashilaangilila ari, “Imbuka iyo nga yeetsile khwoola, 
kamakuumba ke baayiinga be mu Yuda babaafwa, atweela ni baakhulu beesi 
baaraambatsaka ni nabo, ni kamakuumba ke basaayi ni ke baŋoosi, ni 
khutubakho kamakuumba ke babaandu boosi be mu Yerusalemu, bakhaalime 
bakasyuukhuluule khukhwaama mu ŋani tsako. 
2Kamakuumba kano sibakhaakabuuse lwanyuma bakasiikhe ta, ne 
bakhaakasalanise busa buli aandu oosi kafwaane busa nga kamasaanikho ke 
ibuumbi. Bakhaakasalanisake isi inyaanga, ni kumweesi, atweela ni tsinieniesi 
tse mwikulu, abe byeesi bakana naabi khuuloondelela, khukhwireebakho ni 
khukhwisaaya. 
3Batweela khu baandu be linaambo lilyonaki lino, babaakhaaramewo nga 
baalamu mu shibala isho isi bakhaatsye babe nga baabowe, bakhewotoome 
naabi khuufwa khufuurisa khuuba baalamu.” Bino byoosi Umukasya umweene 
niye ubilaangilila aryo. 

Shishoonako atweela ni shitaambiso 

4Umukasya waanoma intsye inomele babaandu bano ndi, “Nga umuundu 
wakwiile aasi, s'anyala wenyukha luundi ta? Namwe nga umuundu 
waakooranile intsila, s'ashuukha waakobola ta? 
5Ne lwashiina babaandu bano babaakwiile baandurakho, sibanyala bashuukha 
baakobola ta? Nibo behaambile beyomisiile mu bubeeyi bwaabwe, baalobile 
khuukobola isiindi. 
6Iseese naarekile khukhuru kwase naarekeeresile buulayi bubweene, ne 
mbaawo namutweela uuli khuukanikha bilomo bya ŋali ta. Naluundi mbaawo 
na mutweela uuli khukhwiibiiyisa buubi bweewe, nga bareeba busa bari, ‘Ne 
shiina sheesi ise ikholile?’ Buli mutweela atsya waakhola byeesi umweene 
ekanila, nga n'ubona iŋwaaŋwa niyuubakilisa khuutsya khwiinjila mu busoolo. 
7Ni binywiinywi nalukosi bibipamburukha mu ngaaki byaamanya imbuka 
yabwo iye khuukobola, ni kamawuusi nako, atweela ni kaburuku, 
byaayimenieelesa buulayi imbuka yabyo isi biwuuyilamwo. Ne shonyene ndi 
babaandu baase bano nibo sibaamanya bibikanibwa bye mu makaambila kaase 
ta. 
8Ari inywe munyala muryeena khuuloma muri, Inywe muli babaandu baakyesi, 
ni kamakaambila k'Omukasya kali ni nanywe. Ate nga baaroni beenywe 
bakashuusa bakekyelisa bye khuuwombesa busa. 
9Basaani be kamakyesi abo bakhaawaambisibwe tsisoni, baryo bakhelaliile 
busa, luundi babe nga bawaambikhiile mu shifwo shitweela, lwekhuuba nibo 
bekaanile khuuwuliilisa ilomo y'Omukasya. Ari indeeba ndi, makhula shiina 
keesi nibo bali nako? 
10Ni nashiryo, ikhaawe bakhasi baabwe isi baseetsa babaandi, naluundi 
imaambise tsinimilo tsaabwe isi babaatsilolelela babaandi. Baryo buli mutweela 

khu nibo, khukhwaamila khuwe aasi khuutsya khwoola khuwe angaaki, boosi 
bali ni kumuluungo kwe khuufuna biikali akhali bwaŋali ta. Abe yakhaba ni 
baŋoosi atweela ni basaayi beene, nabo bakhola bye khuwombesa khwonyene. 
11 Nibo batsya baaboweelela kamakoontsyo ke babaandu baase, nga kafwaana 
uri kakaakhalimwo butsiina ta. Nibo bakhola belomesaka busa bari, ‘Lukoosi 
luliwo, Lukoosi luliwo,’ ate nga mbaawo lukoosi nakhari ta. 
12 Manya nibo baswaalakho lwanyuma lwe khuukhola shishiindu she mbikho 
nga shino? Taawe, ilala nibo tsisoni tsaakhubawaambakho nakhakyeekhe khari 
ta; naluundi baakhumanyakho shiina sheesi kamaŋaanyu kamanyisa ta. Ni 
nashiryo, nanywe kane mukwe nga babaandi nabo ni baakwa; imbuka iye 
khuuweebwa shitaambiso nga yeetsile khwoola, boosi bakhaasalanile bawewo.” 
Shino ise Umukasya samweene niye ushikanikha. 
13Umukasya waashilaangilila ari, “Iseese nakana khuubabuusilisa babaandu 
baase nga umulimi n'abuusilisa biilime byeewe, ne nibo baafwaana nga 
kimisaala kimisabibu kikikhalikho kimisabibu ta, namwe nga kimisaala kimifigi 
kikikhalikho kimifigi ta; bona, abe yakhaba ni kamasaafu kaabwe kaniaalile. Ni 
bibiindu byeesi nabawa nibo naafukiilisile babaandu babaandi khuubiyila.” 
14Kila babaandu be mu Yuda belomela bari, “Ifwe khukhwikhala ano, 
khwaliindile shiina? Lekha khwiibuuse atweela khutime khutsye mu biriimba 
bibiilikho kamatikiiyi, khutsye khufwiile mu bweene imwo! Lwekhuuba 
Umukasya Wele weefwe waakhalilewo ari ifwe khuhele; niye waakhuweele ifwe 
kameetsi kakaalimwo buutwa khuunywa, lwekhuuba ifwe khwaamuminyaaliile 
niye. 
15Lwekhuuba ifwe khwaba khwambaasa khuri inabawo lukoosi, ne mbaawo 
shiilayi shoosi nakhari ta, khwambaasa khuri inabawo khuuwonesebwa, ne 
yabawo khuutsiinisibwa khwonyene. 
16Khwaawuliile bari baasiku beefwe beetsile boolile i Dani, naluundi khuwulila 
ni khuuruukaruuka khwe tsiŋwaaŋwa tsaabwe, shaakila buli mutweela mu 
shibala sheefwe waarya luukali. Baasiku bano balikho beetsa khuuhesa shibala 
shoosi, na buli shiindu shoosi shishiilimwo, beetsa khuuhesa shiriimba ni 
babaandu boosi babaashiilimwo.” 
17Ne Umukasya ashilaangilila ari, “Bona ise ndi khuusiindikha tsindemu 
khuubalumaka, tsindemu tse buutwa tsitsikhanyala tsaakaangibwa ta.” 

Yeremiya kumutaambo kumuwaambila babaandu beewe 

18Kumutaambo kweesi indi nakwo mu mwoyo kwase sikunyala 
kwaawonesebwa ta. 
19Wuliilisa! Ise imbulila khuulila khwe babaandu baase mu shibala she aleeyi 
naabi. Balikho balila nga baloma bari, “Umukasya s'ashiili mu Sayuuni ta? Niye 
s'ashiili umuyiinga washo ta?” Imbulila Umukasya nga naye elamwo ari, “Ne 



1493 

 

 
Ibayibuli Ingwalaafu 

© 2016 Bible Society of Uganda. 
  

 

 

lwashiina inywe mwandeerere lirima liikali, nga mutsya khukhwisaaya 
bifwaani bye ba wele be kamanaambo bibikhalimwo kumukaso ibyo?” 
20Babaandu beluŋuunya bari, “Imbuka iye likyesa yaweelekho, ni mbuka iye 
biheeso yaakamile, ne ate nga Umukasya ashiili khukhuwonesa ifwe ta.” 
21Nga babaandu baase ni betsuule kumutaambo mu myoyo kyaabwe, nase indyo 
neetsuule kumutaambo mu mwoyo kwase. Indi khuulila luukali, lwekhuuba 
netsuulemwo inguunyi ingali naabi. 
22Manya mu Gileyadi mbaamwo kamasuuswa ta? Ilala mubweenemwo mbaawo 
umukaangi na mutweela ta? Lwashiina babaandu baase bakhawonesebwa 
kamakoontsyo kaabwe? 

Yeremiya 9 

1Iba nga bari kumurwe kwase kukuuli isebele iye kameetsi, naluundi iba nga 
biikho bye tsimoni tsase bibibeele shiifwo isi kameetsi karubukha, khali ise 
naatoololile kamasika kumuusi ni shiilo khu lwe babaandu baase babaamala 
khuukhoonyebwa khaale! 
2Ise imba bari ulikho ni bukono bwe bakyeni mu mubiimbi iyo, khali 
naakyeendile intsya ibweene iyo, indekha babaandu baase, imbaantsukha nibo! 
Lwekhuuba baakholile bye buyeyani, naluundi bekyelile lituuli lye babaandu 
babaakhali babeyikinwa taawe. 
3Umukasya ashilaangilila ari, “Babaandu bano barekekha lulimi lwaabwe 
lwafwaana nga buyiingo, khuulasa bye buwombesi. Baryo beloosela khuukhola 
bye buwombesi nio bunyala bwaabwe bweloosela mu shibala shaabwe, 
naluundi sibakana khushifukiilila bari indi Wele waabwe ta.” 
4Ari buli mutweela aakha khukhwiliinda umwesanwa weewe, alekhe 
khukhwiyikina ni waandaaye umweene ta. Lwekhuuba buli mutweela ali 
umulyakhani, ni na buli mwesanwa akyeenda nga asalaasa kamatsi. 
5Buli muundu atsya nga awombesa uwashe, nga mbaawo na mutweela ukanikha 
byaŋali nakhari ta. Batsya nga baleekela tsinimi tsaabwe khuukanikha bye 
khuwombesa byonyene, baryo baaba nga beluwisa babeene lwe khuukhola bye 
bubwoonaki. 
6Baryo batsya baakhola shituluungu shitweela, balooselakho shituluungu 
shishiindi, uri bamala khuukhola she khuwombesa shitweela, balooselakho 
shishiindi, shaakila baloba khukhuumanya ise nga Umukasya Wele waabwe ta. 
7Shino shaakila Umukasya uwe kamahe, Umunyali wa byoosi aloma ari, 
“Samweene intsya khubapyeluusa nga umuundu n'apyeluusa shishuuma, 
naluundi intsya khubakhakilisa. Mbaawo shishiindu shiindi she khuukhola ta, 
lwekhuuba babaandu baase bakholile bye bubwoonaki biikali. 

8Tsinimi tsaabwe tsayokiya nga bufumo bwe buyiingo, tsikanikha bye 
khuwombesa byonyene. Uwulila umuundu akanikha buulayi n'umwesanwa 
weewe, ne nga mu mwoyo kweewe mukari ali khuumurekela kumureko. 
9Mwambaasa muri ise sinyala naabawa shitaambiso lwe bibiindu nga bino ta? 
Mwambaasa muri ise Umukasya, sinyala neliyaasa linaambo lilifwaana nga lino 
ta? Ise Umukasya samweene naakanikhile bibiindu bino.” 

Khukhwilootsa khulwe babaandu be mu Yuda ni mu Yerusalemu 

10Ikhaatsye indile luundi naantsuyile khu njiinji, intsye indile khulwe kamaayilo 
kakaali mu mubiimbi. Niko karama awo busa luundi kaayoma, nga mbaawo 
umuundu na mutweela utsya khuukakyeendamwo ta. Naluundi s'uwulilakho 
akhaba luswaaki lwe shishaayo shoosi ta. Ni binywiinywi bye mu ngaaki 
byapamburukha byakorawo, ni tsisolo tse mwirome tsataala tsaatsya, mbaawo 
na ndweela ta. 
11Umukasya waaloma ari, “Intsya khwikyelisa shiriimba Yerusalemu shibe 
induumi ye kamawuumbu busa, shibe busa buumenyo bwe bisolo patuukha; 
naluundi nikyelise biriimba bya Yuda bifwaane nga kamakubili busa, nga 
mbaamwo umuundu na mutweela ubimenyamwo ta.” 

Lwashiina shibala shoonakisibwa 

12Kila ise indeeba Umukasya ndi, “Muundu shiina uuli umukyesi unyala 
waamanya shishiindu shino? Muundu shiina isi Umukasya umweene 
aakanikhayo waamuleekela khuubisontsoola? Ilala lwashiina shibala shoosi 
shoonakisibwa, ni liiswa lyarama awo busa nga kumubiimbi, nga mbaawo 
n'umuundu na mutweela unyala waatsya waakyeendayo ta?” 
13Kila Umukasya elamwo ari, “Shino shaakholikhile shiryo lwekhuuba babaandu 
baase baayiminyaalila ise, baaloba khuuloondelela kamakaambila kaase keesi 
nabawa, naluundi baaloba khukhuumbuliilisa ise, namwe khukhuunoondelela 
ta. 
14Ne shonyene ndi baaloondelela buumiinyi bubuuli mu myoyo kyaabwe, baryo 
baatsya besaaya Bayaali, nga baloondelela byeesi bakuuka baabwe 
babaaleekela khuukhola. 
15Nashiryo ni murekeerese sheesi ise Umukasya uwe kamahe, Umunyali wa 
byoosi, Wele wa Isiraeli, inoma: Intsya khuwa babaandu baase biilyo 
bibyaluluwa, naluundi imbawe kameetsi kakaalimwo buutwa khuunywa. 
16Intsya khubasalanisa mu manaambo keesi nibo namwe bakuuka baabwe 
bakhaamanyakho na khafwiiti khoosi ta. Naluundi intsya khwakaanisayo 
kamahe ke baasiku nga baabaliile tsiindima, bakhoonye buli mutweela 
yeesitsana.” 

Babaandu be mu Yerusalemu belootsa lwe buyeeti 

17Sheesi Umukasya uwe kamahe, Umunyali wa byoosi aloma nisho shino: “Ni 
mushambaasekho ari shino shishikholikhile! Ngana mulaange bakhasi 

babaamanya khuusola beetse ano, murumanise bakhasi babaamanya 
khukhwilwaatsa kimibala khukhwiitsa.” 
18Babaandu beelamwo bari, “Tsya muboolele bakhasi abo beetse khaangu 
belwaatse kimibala nga basola, nio manya tsimoni tseefwe tsileengaleenge 
kamasika kerurukukhe, nio manya bisikye byeefwe bisitowe ni kamasika 
katsutsukhake busa nga kameetsi.” 
19Ni murekeerese muwulile khukhwantsuwa khukhuwulilikhila mu Sayuuni, 
“Ifwe khwahelile khwaweelewo! Nga khuswaala khweesi khulimwo khuno khuli 
khuukali naabi! Lwekhuuba khuli ni khuurura mu shibala sheefwe, lwe lomo 
ndi, bibyombekhe byeefwe byoosi abe mweesi khuumenya byoonakisibwile.” 
20Ari inywe bakhasi, ni muwulile ilomo y'Omukasya, murekeerese buulayi 
biilomo bibirura khukhwaama mu khanwa mweewe. Ingana muleekele 
bakhaana beenywe khuusola, buli mutweela aleekele uwashe khukhwilootsa. 
21Khuufwa khweyibinile khwenjiile mu ntsu tseefwe nga khubirira mu matilisa, 
khuufwa khwenjiile mu mako tseefwe. Khuufwa khuno khwahesile babaana 
babaali mu nguudo, atweela ni basooleli babaakyeendela mu mikhoosi kye mu 
shiriimba. 
22“Umukasya waakhuboolela ifwe ari kimilaambo kye basaani 
kikhaasalanisibwe busa buli aandu kifwaane nga n'ubona kamasisye mu 
kyeewa, kikhaafwaane busa nga kamasakari mu mikuunda kyeesi bakyesile, nga 
mbaawo umuundu na mutweela unyala waakibuusilisa ta.” 
23Umukasya waaloma ari, “Abo babaali ni kamakhula bakhebuyila lwe 
kamakhula kaabwe ta, ni naabo babaali ni kamaani bakhebulila mu maani 
kaabwe ta, namwe abo babaali bayiindifu bebuyilile mu buyiindifu bwaabwe ta. 
24 Ne lekha uyo yeesi uwibuyila ebuyile lwe lomo yino: ari niye ali ni khuumanya 
khuukali, naluundi ari waayimanya ise nga Umukasya uwokyesanisa shiisa, 
bwaŋali ni bukwalaafu khu shibala. Lwekhuuba bibyeene bino nibyo byeesi ise 
Umukasya, ingana naabi khuukhola.” 
25Umukasya waaloma luundi ari, “Bonakho khane, bifukhu bilikho biitsa isi 
ikhaaweele shitaambiso babaandu babaamala khaale khukhwinjila imbalu iye 
kumubili. 
26Naluundi ikhaawe shitaambiso isi kamanaambo nga Misiri, Yuda, Edomu, 
Amoni, Mowaabu, ni bikuuka bibiindi bibimenya mu bifwo bye aleeyi bibiili mu 
mubiimbi. Lwekhuuba kamanaambo kano koosi kaakhwinjila imbalu nakhari ta, 
ne ate ndi babaandu be mu Isiraeli nabo baakhwinjila imbalu iyaŋali iye mu 
mwoyo ta.” 

Yeremiya 10 

Khukhwisaaya bifwaani ni khukhwisaaya khwa Ŋali 

1Inywe babaandu ba Isiraeli, muwuliilise buulayi biilomo byeesi Umukasya 
abalomela inywe. 
2Umukasya aloma ari, “Mukhatsya mwaloondelela isaambo isi kamanaambo 
kakaandi kebirisamwo ta, namwe mukhariisibwa lwe bubonelo bwe tsisaambo 
tsitsikhali ndweela mwikulu ta, abe yakhaba nga kamanaambo kakaandi katsya 
kariisibwa lwe bubonelo bweene ibwo. 
3Lwekhuuba idiini iye babaandu bano shiili iya ŋali nakhari ta, batsya barema 
kuusaala mu shisaali, aryo umubeetsi naye waakubeetsa waakuŋoona buulayi. 
4Lwanyuma babaandu baawakha izaabu ni feetsa khu shibeetse isho, baryo 
baraambisa kimisumaali ni nyoondo, baashikhwiikha akhuundu isi shikhanyala 
sharusiwawo ta. 
5Bibeetse ibyo bili bibiriisaka busa, ne nga sibinyala khuukanikha ta; bali ni 
khuubisuta busa khuubiyila isi bili ni khuutsya, lwekhuuba sibinyala 
khuukyeenda bibyeene ta. Ni nashiryo mukhabirya ta; lwekhuuba sibinyala 
byaabakholakho buubi bwoosi, namwe abe yakhaba khuubakholakho buulayi 
bwoosi ta.” 

Yeremiya aruuya Umukasya 

6Iwe Umukasya weefwe, uli Umukhulu luundi lisiina lyoowo lili lye kamaani, 
mbaawo ukuundi uuli nga iwe ta. 
7 Iwe uli Umuyiinga uwe kamanaambo, naanu umweene ukhanyala 
wakhwiisamwo iwe lukoosi? Buli mutweela yeesi khu shibala aakha khuukhuwa 
iwe shiriifwa. Lwekhuuba mu be kamakhula boosi, mu manaambo ni mu 
buyiinga bwoosi, mbaawo na mutweela ufwaananakho ni nawe ta. 
8Boosi bali baasilu luundi sibalimwo kamakyesi ta, lwekhuuba baleekebwela ni 
bifwaani byaabwe bibikhalimwo nakhari ta. 
9Bifwaani byaabwe babiwakhakho ifeetsa iili imiliise buulayi nga bakyaamisa i 
Tarushishi, ni zaabu khukhwaama i Ufazi. Ne ate nga bino byoosi bikholebwa ni 
babaandu be kamakhula ke ngaaki busa. Lwanyuma baabikwaarisa ni tsingubo 
tse raangi imbuusi ni tsinandaafu; 
10Ne Umukasya niye ali Wele uwa ŋali, ali umulamu, luundi ali Umuyiinga uwe 
biilo ni biilo. Niye n'aba nga waakhalaale, shiibala shoosi shinikina busa, ni 
kamanaambo koosi sikanyala kenyindaalila lirima lyeewe. 
11Iwe tsya ubaboolele shino uri, ba wele bano sibali nibo babaabuumba likulu ni 
shiibala ta, baryo bakhaahelele ilala khukhwaama khu shibala. 
12Ne Wele niye uwabuumba shiibala nga araambisa kamaani keewe, niye 
aaraambisa kamakhula keewe waarawo shiibala, waabalaayisa likulu lwe 
khuumanya khweewe khuukali. 
13Niye nga waarusile likono lyeewe, kameetsi kakaali mwikulu koosi kakuula, 
niye ukila namufweeli waaniina khukhwaama isi shiibala shaakama. Niye 

ureera khuumulikha khweetsila atweela ni fula, naluundi waarumana imbewo 
khukhwaama isi aakibiikha. 
14Nio buli muundu yeesi ubona shino wewulila ari ali umusiru, luundi ari 
s'alikho ni kamakyesi koosi ta. Buli muundu yeesi ukhola bifwaani aswaala busa 
ni bifwaani byeesi akholile. Lwekhuuba bifwaani bino sibili bya ŋali ta, naluundi 
sibilimwo kumuukha kwe buulamu ta. 
15Bibuumbe ibyo sibilimwo na khari ta, naluundi bili bye kumwinyawo busa. 
Nga shifukhu she kumutaambo sheetsile khwoola, nabyo bikhaahele biwewo. 
16Ne Wele wa Isiraeli niye s'ali nga nibyo ta, lwekhuuba niye uwabuumba 
bibiindu byoosi, nga waayililemo ni Isiraeli shikuuka she buusikha bweewe, 
Umukasya uwe kamahe, umunyali wa byoosi nilyo lisiina lyeewe. 

Yeremiya elootsa khulwe kumutaambo kukuuli khukhwiitsa mu moni 

17Inywe babaandu ba Yerusalemu babaamenya mu bubowe, yinyukha aasi 
mubuusanise bibiindu byeenywe. 
18Lwekhuuba Umukasya umweene aloma ari atsya khubakholowa ibulafu we 
shiibala shino; atsya khuubamiinila mu mutaambo kumukali, khukhwoolesa 
nikane mwinyoole nga mwaweelewo. 
19Babaandu be mu Yerusalemu nabo beelamwo bari, “Nga khwaatsiinisibwile 
naabi, ni kamakoontsyo keefwe kabonekha buubi naabi. Ne ate ndi nafwe 
fabeene khwelomela khuri kane khwinyindaalile butsiina ibwo bwoosi! 
20Kamasari keefwe koonakisibwile kaweelewo, ni kimikosi kikibowa kamasari 
keene bakikhalakile. Ni babaana beefwe beene nabo baakhururirekho 
baweelewo, mbaawo na mutweela uramilewo khuukhuyeeta khuubowa 
kamasari keefwe luundi ta, mbaawo na mutweela uramilewo 
khuukhwoombekhela nakhari ta.” 
21Ne nase naabeelamwo ndi, “Baaraangilisi nibo babaakhalimwo kamakyesi 
nakhari ta, nibo sibatsya bereebakho isi Umukasya khuufuna khu makyesi ke 
khuubawo ta. Shino nisho shishiikila babaandu beefwe baasalanila busa nga 
kamasheese. 
22Reekeresa! Iliwo kamawulile kakaali khukhwiitsa! Bari iliwo 
khuuyeengukhana khuukali mu shibala shishiili khu lubeka lwe ngaaki. Shino 
shishinakila biriimba bya Yuda biwumbukhake bikwe, biikyele buumenyo 
mweesi bisolo patuukha bimenya.” 

Khuuloomba khwa Yeremiya 

23Umukasya, ise naamanya ndi mbaawo umuundu na mutweela uwula buulamu 
bweewe umweene ta; mbaawo umuundu ukyeenda na mutweela unyala 
khukhwiraangilila umweene ta. 
24Ise ikhuloomba ungolomose ise, O Umukasya, ne ushikhole mu bwaŋali 
bwoowo; Ukhaamba ise shitaambiso nga uli ni lirima ta, lwekhuuba isho 
shinyala shaamalilawo ilala. 

25Ari tsukhiilila lirima lyoowo khu manaambo kakaakhakhumanyile iwe ta, ni 
kha baandu abo boosi babaakhakhwisaaya iwe ta. Lwekhuuba nibo baahesa 
babaandu ba Yakobo, baabahesa baabamalilawo ilala, baryo baalekha shiibala 
sheefwe shaaba kamawuumbu busa. 

Yeremiya 11 

Babaandu ba Yuda bafuniaaka Indakaano 

1Ilomo y'Omukasya iyeetsa isi Yeremiya yaaloma iri, 
2“Wuliilisa bibiindu bibikanibwa mu ndakaano, utsye ubikanikhile babaandu ba 
Yuda, atweela ni naabo boosi babaamenya mu Yerusalemu. 
3Utsye ubalomele uri, sheesi ise Umukasya Wele wa Isiraeli inoma nisho shino, 
‘Atsubibwe naabi umuundu yeesi ukhakane atsiile khu bilomo bibiili mu 
ndakaano yino ta.’ 
4Niyo ili indakaano isi nalakila bakuuka beenywe khu mbuka isi nabarusila mu 
shibala she Misiri, nga ninabarusa khukhwaama mu mulilo kumurafu 
kukwoosha biibya. Iseese nabalomela nibo khuuwuliilisa buulayi bilomo byoosi 
bibiili mu ndakaano babitsiilekho. Iseese nabalomela nibo ndi nga 
baabitsiiliilekho, nibo kane babaatsake babaandu baase, ni nase kane 
imbaatsake Wele waabwe. 
5Nio lwanyuma nase indyo noolelese byoosi byeesi nalayila khuukholela 
bakuuka beenywe beene, khuubayila mu shibala shishitsuule luundi 
shishirurukukha ni kamabeele ni bubuukhi bwe ntsukhi. Shino nisho shiibala ari 
sheesi inywe mumenyamwo shaleelo shino.” Nase indyo neelamwo ndi, “Khali 
shibeele shiryo, Umukasya.” 
6Umukasya waanomela luundi ari, “Tsya mu biriimba bya Yuda, ni mu nguudo 
tse mu Yerusalemu, ulaangilile biilomo bino byoosi. Tsya ukuukuule uri: ‘Ni 
muwuliilise biilomo bibiili mu ndakaano yino mubitsiilekho buulayi. 
7Khukhwaamila khu mbuka isi narusila bakuuka beenywe khukhwaama mu 
shibala she Misiri, khukhwoolesa ni shaleelo shino, ise naba nga imbareewula, 
nga imbaboolela ndi bawuliilise likono lyase baliloondelele. 
8Ne nibo sibaakana khuuwuliilisa namwe baarayo kumwoyo ta, ne buli 
mutweela khu nibo waaba nga akana khuuloondelela bumiinyi bubuuli mu 
mwoyo kweewe kumubi. Nase indyo naabareerakho bitsubo bibiili mu 
ndakaano nyene, isi nabalakila khuuloondelela, ne nibo bekaana 
khuubitsiilakho.’ ” 
9Indi luundi Umukasya waanomela ari, “Iliwo luwomelo lweesi babaandu ba 
Yuda, ni naabo babaamenya mu Yerusalemu balikho bakhalila ise. 
10Nibo baakhalilewo khukhwiilayo mu byoonako bye bakuuka baabwe, 
bakhalawo khukhwikaana khuuloondelela bilomo byase byeesi nabalomela. 

Baryo baatsya baloondelela bawele babaandi baabesaaya. Babaandu ba Isiraeli 
ni babaandu ba Yuda, boosi atweela baafuniaakile indakaano isi ise nakhola ni 
bakuuka baabwe. 
11Ni nashiryo sheesi Umukasya aloma nisho shino: ‘Ise intsya khubareerakho 
bukosi bweesi bakhanyala batitukha ta. Abe bakhaantsuwa baryee, ise singene 
imbawuliliise naakhafwiiti khoosi ta. 
12Babaandu be mu biriimba bya Yuda, ni naabo babaamenya mu Yerusalemu 
bakhaatsye balilile ba wele beesi besaaya nga babookhela tsisaayilo, ne ba wele 
bano singene babayeete mu mbuka yaabwe iye kumutaambo ta. 
13Lwekhuuba iwe Yuda, ba wele boowo babeele baakali naabi balekhaana ni 
buukali bwe biriimba byoowo, ni byeeso byeesi babaandu barawo 
khukhwoosha bubaane nga baswaalile isi Bayaali, bilekhaana ni buukali bwe 
tsinguudo tsitsiili mu Yerusalemu.’ 
14Nashiryo, iwe Yeremiya, ukhaloombela luundi babaandu bano ta, namwe bari 
wikoontselele khu lwaabwe ta. Lwekhuuba ise siintsya luundi khubawuliilisa 
nibo nga baloombile isi ise mu mbuka iye kumutaambo ta.” 
15Umukasya ereeba ari, “Babaandu baase bakanwa bali na bunyala shiina 
khuuba mwisaayilo lyase likhulu, nga bali khuukhola bibiindu bye bubwoonaki? 
Bambaasa bari bisuubiso byeesi bakhola atweela ni tsisaayilo tseesi boosha, 
binyala byaabawonesa shitaambiso? Bambaasa bari khuruuya ikhwo khunyala 
khwantsikhoyesa ise? 
16Yabawo lutweela, Umukasya aabalaanga inywe khuuba lusakya lwe kuusaala 
ku olivu kukwasyeebeleela buulayi, nga kulikho kamatuunda kakaabonekha 
buulayi. Ne ari atsya khurumana ikhuungu iye kamaani, ifuniaakake tsisakya 
tsoosi, lwanyuma akuwaambisekho kumulilo kwitsutsuuwe. 
17Umukasya uwe kamahe, Umunyali wa byoosi, uwabarawo inywe, umweene 
niye ulaangiliile buubi buno khuubeetsila. Lwekhuuba inywe babaandu ba 
Isiraeli, atweela ni babaandu ba Yuda, mwakholile buubi naabi. Muryo 
mwasokosaane lirima lyase, nga ni mwatsya mwoosha bubaane isi wele 
Bayaali.” 

Luwomelo lwe khukhwiira Yeremiya 

18Umukasya umweene waantsokesa, ni nase indyo nashimanya, lwekhuuba khu 
mbuka iyo, aantsokesa shiina sheesi babaandu baaba balikhukhola. 
19Iseese naba nafwaanile busa nga likheese lyeesi bayila khuutsya khukhoonya. 
Naba naakhushimanyakho ndi iseese niye isi baaba baboolanila bari, 
“Khakhureme kuusaala kukwe aasi atweela ni kamatuunda kaakwo koosi. Ari 
lekha khumukhale akwe khumuruse mu shibala she babaandu baalamu, nio 
lisiina lyeewe lilekhe khumanyikha luundi ta. 
20Ne iwe, O Umukasya uwe kamahe, umunyali wa byoosi, iwe niye ukhala 
kumusaango kwaŋali, naluundi iwe niye ukhaka kumwoyo ni bibyaambaaso 

byeene, lekha ari ise imbone khukhwiliyaasa khwoowo khu baandu bano. Ise 
neweeleyo is'uli ukhalewo.” 
21Lwanyuma kila Umukasya akanikha bibiwaamba khu basaani be mu Anasosi, 
babaali khuweentsa buulamu bwase, nga banomela bari ikheelayo luundi 
naakanikha bye buŋoosi mu Lisiina ly'Omukasya ta, bari nga nashikholile 
luundi, imba niriibwa ni nabo. 
22Shikila Umukasya umunyali wa byoosi aloma ari, “Ise intsya khubawa 
shitaambiso. Basooleli baabwe batsya khwiiribwa ni lurima, babaana baabwe 
babeene besiinde ni bekhaana, batsya khufwa lwe ntsala 
23Mbaawo na mutweela khu baandu baabwe utsya khuramawo nga mulamu ta, 
lwekhuuba ise intsya khureera bukosi buukali khu baandu be mu Anasosi, mu 
mwiiko kwe khuufunilamwo shitaambiso.” 

Yeremiya 12 

Khukhwiluŋuunya khwa Yeremiya 

1Ise nga nareerire khukhwilootsa khwase is'uli, O Umukasya, iwe niye ufuura 
bukwalaafu. Ne ate ise nga naakhila khuukanikha khu biwaamba khu bwaŋali 
bwoowo. Lwashiina babaandu baabi bibiindu bibatsiila buulayi? Lwashiina 
babaandu baboonaki batsowatsowana? 
2Iwe nga waababyaalile nibo nga kimisaala, kimilaandila kyaabwe kitimisana 
khaangu naabi khukhwiikha aasi mwiloba, kitsowa khaangu naabi kyaarakho 
kamatuunda. Iwe ubonekha nga uli khu minwa kyaabwe luukali, ne nga ate iwe 
uli aleeyi naabi ni kimyoyo kyaabwe. 
3Ne ate nga iwe Umukasya waayimanya ise buulayi; iwe umbona ise luundi 
wakhaka bibyambaaso byase bibikhuwaamba khwiiwe. Ari soolayo babaandu 
baboonaki abo, bafwaane nga likheese lyeesi bali khuutsya khukhoonya. 
N'ubawulemo ubaliinde baliindilile shifukhu she khu khwiiribwa. 
4Shibala sheefwe khuuba shishoomu shiryo shikhoolese waheena, ni bunyaasi 
bwe mu maayilo bukhoome buryo khukhwoolisa liina? Bisolo ni binywiinywi 
byoosi bilikho bifwa biwawo. Bino biba biryo lwe bubwoonaki bwe babaandu 
babaamenya mu shibala shino. Ate nga babaandu beene bano bebuyila bari, 
“Niye s'akhaabewo mulamu khuubona shishikhaakholikhe khusiifwe lwanyuma 
lwayo ta.” 

Umukasya elamwo Yeremiya 

5Umukasya waalomela Yeremiya ari, Iwe siinga uba nga utima ni babaandu khu 
bikyele ne baakhufuura tsiindimo, unanyalisa uryeena khukhaabisana ni 
tsiŋwaaŋwa mu ndimo? Iwe siinga uba nga wareremukha waakwa aasi mu 
shibala shishiili shitsalaafu buulayi, ukhaanyalise uryeena mu bitsakha bibiili 
khu ndulo khwe luluutsi Yorudaani? 

6Bona ni baalebe boowo babeene, babaandu be shikuuka shoowo baakhulilemo 
luwomelo; balikho benyusa luwuungu khukhwibwakala. Ukheelayo luundi 
khuufukiilisana ni nabo ta, abe bakhaakyelawo baakanikha biilomo biilayi is'uli. 
7Umukasya aloma ari, “Ari babaandu baase ise naabaantsukhile, naalekhile 
linaambo lyase lyeesi narobora. Ari samweene naawaanileyo babaandu baase 
abe beesi ingana naabi mu makhono ke baasiku baabwe. 
8Babaandu baase baarobore baashuukhilekho samweene bafwaanile busa nga 
italanyi iye mu shisaali. Ari balikho babuutsa bandiisariisa ise, nashiryo 
naakhalilewo khuubabiiyila nibo. 
9Babaandu baase baarobore bekyelile busa nga khanywiinywi khakheetsulakho 
kamakoondo, kheesi binywiinywi bibiindi bibotokheleele nga bikana 
khukhalya. Ari tsya ukuukuule bisolo bibiindi bye mwirome nabyo bitsye 
bitubaase mu khutuukhuunya. 
10Babaayi be kamasheese baakali boonakisile kumukuunda kwase kwe 
kimizabibu, baakhaandakiliile inimilo yase. Baryo bafwaanisile kumukuunda 
kwase abe kukuuli kumulayi kwekyela kumubiimbi. 
11Ari liiswa lyoosi lyafwaanile busa nga kumubiimbi, ari libonekha lilyoomu 
busa isiindi. Shibala shoosi shafwaanile nga kumubiimbi, ate nga mbaawo 
umuundu yeesi uwinaanayo nakhari ta. 
12Khu bifwo bibyesuta angaaki nga tsingoongo nga mbaawo shishiindu shoosi 
shishitsowakho ta, babaandu babeetsa khuhesa boolile mu bukali; Lwekhuuba 
lurima lw'Omukasya lukheetse khuuhesa, khukhwaamila khu lubeka lutweela 
khukhwoola khu lubeka luluundi. Mbaawo umuundu na mutweela unyala 
waarama mu lukoosi ta. 
13Babaandu baase bakhaamiitse iŋaano, ne mu khuukyesa bakyese kamawa 
busa, bakheluyise babeene nga baraamba naabi, ne mbaawo sheesi 
bakhaamisemo ta. Baryo bakhaswaale busa ni neebyo byeesi bakhaabe nga 
bakyesile, lwe lirima ly'Omukasya liirafu.” 
14Umukasya alikho aloma ari, “Indikho ni sheesi inoma isi babesanwa babaali be 
busiku isi babaandu baase, babaatsya bawaambaka babaandu baase ba Isiraeli 
beesi narobora. Intsya khukhwaanyula baasiku abo imbaruse mu shibala 
shaabwe, nio abweene awo inyalise khuuwonesa babaandu ba Yuda nga 
imbarusamwo. 
15Indyo nga naamalile khuubarusamwo, ikhaabawaambile shiisa; lwanyuma 
imbakobose mu shibala she buusikha bwaabwe, shishiili shibala shaabwe 
shisheene, buli mutweela mu shisiintsa sheewe. 
16Baryo nga imbuka yeetsile khwoola, beyike isaambo isi babaandu baase 
bebirisamwo, ni khuumanya khukhwitsuba nga baraambisa lisiina lyase bari, 
‘Nga Umukasya n'ali umulamu,’ mu saambo nyene ndweela isi baaleekelamwo 

babaandu baase khukhwitsuba nga baraambisa lisiina lya Bayaali, abweene awo 
bakhekyele babaandu baase babeene. 
17Ne siinga babaandu be mu linaambo lyoosi baloba khuwuliilisa, ise ikheetse 
imbakhuule imbaruse mu shibala shaabwe shisheene, imbahesele ilala 
imbamalewo. Shino ise Umukasya samweene, niye ushilaangiliile.” 

Yeremiya 13 

Kumukhandaala kwe lihaafu 

1Umukasya waanomela ise ari, “Tsya wikulile kumukhandaala kwe lihaafu, 
lwanyuma ukwibowe mu shikuute shoowo, ukhakusenyakho mu meetsi ta.” 
2Nase indyo naatsya naakula kumukhandaala, naakwibowa mu shikuute shase, 
nga Umukasya n'andakila. 
3Lwanyuma ndi Umukasya waanganikhayo kumuluundi kwe khaabili, nga 
aloma ari: 
4“Suuta kumukhandaala kwoowo tsana kweesi wakula, kweesi wibowele mu 
shikuute shoowo, utsye i Perati. Nga woolileyo, ukubise mu lufwa lwe mu 
lwaanda ibweene iyo.” 
5Nase indyo nenyukha naatsya naakubisa i Perati, nga Umukasya n'andakila. 

6Lwanyuma lwe bifukhu biikalikho khuubirawo, Umukasya ndi waanomela ari, 
“Yinyukha utsye i Perati tsana, ubukule kumukhandaala kweesi nakhuloma 
khuubisayo.” 
7Nase ndyo naakyeenda neelayo i Perati, naatakhulaka isi nakubiikha, 
naakunyoola, naakubukula. Ne khu mbuka yino, kwaba kwayonekha nga 
sikushiilimo kumukaso ta. 
8Lwanyuma kila Umukasya anganikhayo luundi nga aloma ari, 

9“Iseese Umukasya indi khuuloma ndi: musaambo niyo ndweela, intsya 
khwoonakisa khukhwiyiingayiinga khwa Yuda, ni shikili sha Yerusalemu 
shiikali isho. 
10Babaandu baabi bano luundi be shikili, bayikaana khuuloondelela bilomo 
byase. Batsya baloondelela bye bumiinyi bwaabwe, besaaya luundi bakaanisa 
Bayaali, boosi bakhafwaane nga kumukhandaala kuno kukuweelemo 
kumukaso. 
11Nga n'ubona kumukhandaala ni bakubowa mu shikuute bakunyweesela ilala, 
nase ndyo neboweelela babaandu ba Isiraeli boosi atweela ni ba Yuda, 
naabakumisila ilala. Ise Umukasya nabakana nibo babe babaandu baase 
babeene, be lisiina liilayi, babaamanyikhaane buulayi, nio bandeerere ise lubuyi 
ni shiriifwa. Ne nibo bekaana khukhuunoondelela ise.” 

Tsimuka tse viini 

12Umukasya waanomela luundi ari, “Tsya uboolele babaandu bano uri, 
‘Umukasya Wele wa Isiraeli ali khuulakila buli muundu etsuse iviini mu muka.’ 
Ne nibo kane bakhwiilemo nga baloma bari, ‘Ifwe isho khwashimanya khaale 
khuri buli muka yaakha khukhwitsusibwamo iviini.’ 
13Lwanyuma ubaboolele uri, Ise Umukasya samweene, intsya khutsukhiilila 
babaandu bano boosi ni viini, banywe bameelele ilala, bakhaameele boosi nga 
waayililemo bayiinga, nga nibo babekhala khu shitsoloŋo sha Dawudi kuuka 
waabwe, ni basaayi, baŋoosi, atweela ni babaandu boosi babaamenya mu 
Yerusalemu. 
14Nio lwanyuma imbakhoonyanise nga n'ubona tsimuka ni tsikhoonyana 
tsaatikha, babaana ni baakhulu beene, nga mbaawo na mutweela isi 
ikhaawaambilekho shiisa nakhari ta. Mbaawo bubweela na buri bubunyala 
bwantsakamisa ise khuubahesa imbamalewo ta.” 

Yeremiya areewula babaandu 

15Ni murekeerese buulayi muwulile, lwekhuuba Umukasya umweene niye 
ukanikhile bibiindu bino. Mukheyiingayiinga ta. 
16Ni muwe Umukasya Wele weenywe shiriifwa, nga ashiili khubareerera 
shifukhu she shishiilima ta. Nga bikyele byeenywe bishiili khukhwituyaka khu 
ngoongo nga shishiilima shawaambile ta. Inywe mulikho musuubila khuufuna 
buwaanga, ne niye atsya khubushuusa bwikyele shishiilima namukoto, 
ashikyelise shibe she kumutaambo kumukali naabi. 
17Ne inywe siinga mwikaana khuwuliilisa, ise intsya khulilila mu shimoonyo 
busa lwe khukhwiyiingayiinga khweenywe; Intsya khulila ni kumutaambo 
kumukali kumweene, tsimoni tsase tsirurukukhe kamasika kamakali, 
lwekhuuba babaandu be mwitaala ly'Omukasya, baayilibwile nga baabowe. 
18Umukasya ndi waanomela ari, “Tsya uboolele umuyiinga ni nabakyelama, 
barure khu bitsoloŋo byaabwe, bekhale aasi, lwekhuuba kamahabi kaabwe ke 
shiriifwa kakwiile aasi khukhwaama khu mirwe kyaabwe. 
19Biriimba bibiili i Negevu, lubeka lwe mwaalo wa Yuda baabibotokheleele 
mbaawo bubiriro ta, mbaawo umuundu na mutweela unyala wekulawo 
wenjilamwo namwe waarura ta. Babaandu boosi be mu Yuda baasutibwile 
baayilibwile mu bubowe, baabasutile baabayilile boositsana.” 
20Yinyusa tsimoni tsoowo ubone babaandu babaali khukhwiitsa nga baamila 
kwe ngaaki. Ari babaandu be mwitaala lyoowo abe beesi baakhuwa iwe 
khuloleleela, bali waheena? Babaandu abe beesi wikhala nga wiwulililakho? 
21Ari kane ulome uri shiina, nga babaandu bano abe beesi iwe walaanga uri bali 
bayeeti boowo busa, lwanyuma bekyele bawuli boowo? Butsiina 
bukhaakhuwaambe bukhuniine, bufwaane busa nga bw'omukhasi utsya 
khusaala. 

22Ne siinga iwe wireeba mu mwoyo kwoowo uri, “Ne shiina kila bibiindu bino 
byoosi bingwiilekho?” Shili shiryo lwekhuuba bibyoonako byoowo byabeele 
biikali naabi, shishikilile bikwaaro byoowo byonuukhaka, shareerera babaandu 
khuukhufwakhila. 
23Manya umuundu umu Esiyopiya anyala waashuusakho iraangi ye shihaafu 
sheewe, namwe ingwe inyala yashuusakho kamakoondo kaayo? Iba nga 
shishinyalikhana shiryo, khali nanywe babaandu babaamanyiila khuukhola bye 
bubwoonaki, mushuusilekho mukhola buulayi. 
24Ise intsya khubasalanisa busa mufwaane nga n'ubona likhuutsi ni 
litamuusibwa, lyayilibwa ni mbewo iyaama mu mubiimbi. 
25Kuno kuli kumukabo kwoowo kweesi ise samweene ikhupimiile iwe. Shili 
shiryo lwekhuuba iwe waayimiinyaalila ise, waafukiilila bye bubeeyi byonyene. 
Shino ise Umukasya samweene niye ushikuukuulile. 
26Ise samweene intsya khwinyusa maliinda woowo mu ngaaki, ikhubiimbe mu 
moni mwoowo, nio babaandu babone bukhuna bwoowo. 
27Ise naamalile khaale khuubona bye mbikho byeesi mukhola, buyeyani ni 
kumulyulyu kweenywe, atweela ni khuukhola bye bwamalaaya bweenywe 
akhali tsisoni tsoosi ta! Ise naabona khaale bibiindu bye tsisoni byeesi 
mukholela khu ngoongo ni mu mikuunda. Nga kumutaambo kwakhunyoolile 
iwe Yerusalemu! Iwe ukhoolise liina khuuba umunyaalu ufwaana aryo? 

Yeremiya 14 

Shimiyu she kamaani 

1Umukasya waanganikhayo isi ise khu lomo iwaamba khu shimiyu. 
2“Shiibala sha Yuda shilikho shilootsa, biriimba byasho bilikho bilila; babaandu 
baamwo boosi baantsuwa lwe shibala shaabwe, iliwo khulila khuukali 
khukhuuli khuuniina khukhwaama mu Yerusalemu. 
3Babaandu baamwo be shiriifwa barumana babaakaanisi baabwe 
khuubareerera kameetsi, babaakaanisi bano baatsya khu sebele tse kameetsi, 
ne baalekha khuukanyoolamwo ta. Baryo baashuukha baakobola busa ni 
tsimuka tsinyomu busa. Nga boosi baweelemo kamaani, nga betsuule 
kumutaambo, luundi nga bebiimbiliile mu moni mwaabwe. 
4Lwekhuuba liloba lyayoma lyakhaangarana busa, lwe khutaambawo ifula; 
balimi baayiwunamila busa, baabiimbilila mu moni mwaabwe. 
5Abe yakhaba ni khisi ikhasi iyasaalile, ilekha khameeme khaayo, lwekhuuba 
mbaawo bunyaasi na buri ta. 
6Tsisikilya tse mwirome tsiimikha khu bikoongo khu ngaaki, nga 
tsiheetsaheetsa busa nga n'ubona patuukha n'akhola; sitsinyala ni khuubona 
buulayi ta, lwekhuuba mbaawo biilyo byeesi tsilya ta.” 

7Babaandu bakyelawo belootsa bari, “Abe yakhaba nga bibyoonako byeefwe 
bikhuwaatsilila biryo, O Umukasya bakho ni sheesi ukhola lwe buulayi bwoowo. 
Ifwe khwaakwa, khwakhaasikha kimiluundi kimikali busa, khwayonakisa 
luukali mu moni tsoowo. 
8Iwe uli kumwiyikino kwa Isiraeli, uli umuwonesi wa Isiraeli mu mbuka iye 
bukosi. Lwashiina ari wibirisa busa nga umukyeendaani mu shibala sheefwe, 
wafwaana busa nga umukyeendaani ubirawo, ne wakhalawo khuukonawo busa 
shiilo shitweela shonyene? 
9Lwashiina ufwaana busa nga umuundu isi shikosi shibuukhile busa, wafwaana 
nga umuselikhale ukhalikho ni kamaani ke khuuyeeta ta? Ne shonyene ndi iwe 
Umukasya, uli akari musiifwe! Wakhurobora ifwe khwalaangibwa lisiina 
lyoowo. Nashiryo ukhakhulekha khwaaba fenyene ta!” 

Umukasya naye elamwo 

10Umukasya waakanikha bibiwaamba khu baandu bano ari, “Nibo bakana naabi 
khukhuuntsawukhakho khusiise, balekha khukhaliilisa bikyele byaabwe ta. 
Nashiryo kila Umukasya naye akhakana khuubafukiilila ta. Aryo kane ashebulile 
bubwoonaki bwaabwe, abawe shitaambiso lwe bibyoonako byaabwe.” 
11Umukasya waanomela ise ari, “Ukhaloomba lwe khuukana uri ise injeete 
babaandu bano ta. 
12Abe baakhabuya intsala barye, ise singene imbulile khuulila khwaabwe lwe 
buyeeti ta. Abe baakhawaanayo tsisaayilo tsintsoshe, ni bilime bibulungule nga 
biwaanwa, ise singene imbifukiilile ta. Ne akhali ndi, ise kane imbakhoonye nibo 
mu busoolo bwe lurima, intsala ni buulwaale buukali.” 
13Lwanyuma kila ise nilamo ndi, “O Umukasya, Umunyali wa byoosi, iwe 
waamanya uri baŋoosi batsya nga baboolela babaandu bari singene ibewo 
busoolo bwoosi, namwe ibewo intsala ta. Baloma bari iwe waabasuubisa uri 
kane ureere lukoosi lulukhawawo ta mu shifwo shino.” 
14Umukasya naye waantsilamwo waanomela ari, “Baŋoosi bano balikho 
bakanikha bye bubeeyi mu lisiina lyase. Iseese naakhubarumanakho, namwe 
naabarobora nibo, namwe naabakanikhayo ta. Buŋoosi bweesi baboola, 
kamarooro keesi babona, ni bye bulakusi byeesi babareerera inywe, bili bubeeyi 
bwonyene ni bibiindu bibikhalimwo bye mu myoyo kyaabwe. 
15Ninashiryo, sheesi ise Umukasya inoma nisho shino ndi, baŋoosi 
babaakanikha bibiindu ibyo, iseese naakhubarumanakho ta; ne ate batsya 
baakanikhila babaandu bari singene ibewo busoolo namwe intsala yoosi mu 
shibala shino ta. Ne ari indi khuuloma ndi, baŋoosi beene abo batsya khuhelela 
mu busoolo ni ntsala ingali. 
16Ni babaandu abo beesi batsya baakanikhila buŋoosi buno, bakheeribwe lwe 
ntsala ni busoolo, ni kimilaambo kyaabwe kituumibwe mu nguudo tse mu 
shiriimba Yerusalemu. Sikhaabewo umuundu na mutweela ukhaabasiikhe nibo, 

namwe bakyelama baabwe, namwe basooleli baabwe, namwe bakhaana 
baabwe ta. Ise ikhaabatsukhiililekho lirima lyase, bahele nga buubi bwaabwe ni 
buli.” 
17Umukasya waamba shiilakilo shino ari, “Ari iwe Yeremiya, tsya uboolele 
babaandu bano ilomo yino uri, ‘Tsimoni tsase tsirurukukha ni kamasika shiilo 
ni kumuusi, ise singene naakamise khuulila ta; lwekhuuba linaambo lye 
babaandu baase lyabonaboone luukali naabi, lyaakhupibwile likuma lye 
kamaani lilikhawona ta. 
18Nga naarurire ibulafu mwirome iyo, inyoola kimilaambo kye babaandu 
babeeribwiile mu busoolo. Nga naakoboole mu shiriimba mukari, imbona abo 
babaali khuufwa buulwaale bwe ntsala! Ne baŋoosi atweela ni basaayi nibo baba 
bali khuukhola kimilimo kyaabwe nga busheele.’ ” 

Babaandu baloomba khuubawaambila shiisa 

19Umukasya, iwe wekaaniile ilala Yuda? Ari Yerusalemu waashibiiyilile ilala? Ne 
ari lwashiina waakhupile ifwe buubi naabi khwaalekha khunyalisa ni khuuwona 
ta? Ifwe khwaba khwiyikina khuri khunafuna lukoosi, ne lwataambilawo ilala, 
khweyikina khuri khunafuna imbuka iye khuuwona, ne bona ingunyi yonyene. 
20O Umukasya, ifwe khulikho khwiyikiitsa lwe bubwoonaki bweefwe, ni buubi 
bwe bakuuka beefwe; ilala ifwe khwayonakisa is'uli. 
21Lwe buulayi bwe lisiina lyoowo, ukhakhulekelesa ifwe ta, ukheyisa aasi 
shitsoloŋo shoowo she shiriifwa ta. Khuloomba khuri ushebulile indakaano 
yoowo ni nafwe, ukhakifuniaaka ta. 
22Manya iliwo na shitweela khu bifwaani bye kamanaambo shishinyala shareera 
ifula? Abe yakhaba likulu lilyeene khu bwalyo silinyala lyasiindikha ifula ta. 
Iweewe Umukasya, iwe wenyene niye Wele weefwe unyala waakhuwa ifula. 
Lwekhuuba iweewe niye ukhola bibiindu bibifwaana biri. 

Yeremiya 15 

Imbuka iye kumutaambo isi babaandu ba Yuda 

1 Lwanyuma Umukasya waanomela ari, “Abe yakhaba Musa ni Samweli baba 
babeetsile beemikha ano mu moni tsase, nga bekoontselela atweela ni nawe, mu 
mwoyo kwase sinandishuukhile imaambila babaandu bano shiisa ta. Nashiryo 
rusawo babaandu bano mu moni tsase, barusewo batsye! 
2 Ne siinga babaandu bano bakhureeba iwe bari, ‘Ne ari khutsya waheena?’ 
Nawe ubeelamwo sheesi ise Umukasya indi khuukhulomela ndi: Batweela 
khusiinywe babaatsya khufwa buulwaale, mutsya khufwa buulwaale. Ni 
babaandi babaatsya khufwiila mu busoolo, mutsya khufwa ni lurima. Abo 
babaatsya khufwa intsala, mutsya khufwa intsala. Abo babaatsya khuyilibwa mu 
bubowe, mutsya khuyilibwa mu bubowe. 

3Iseese Umukasya samweene naakhalilewo khukhwakaanisa bibiitsya 
khuubahesa bye tsisaambo tsiine, nga nibyo bino: Balala baakhafwiile mu 
busoolo, tsiimbwa tsikhweesake kimilaambo kyaabwe, kiminywiinywi kye mu 
ngaaki kilye, ni tsisolo tse mwirome tsitukhuunye bibiramilewo byoosi. 
4Ise ikhaabakhole nibo bekyele she khukhwiiyaanga isi buyiinga bwoosi bwe 
khu shibala, lweebyo byoosi byeesi Manase, umusooleli wa Hezekiya aakhola 
mu Yerusalemu, nga ali umuyiinga wa Yuda.” 
5Umukasya aloma ari, “Inywe babaandu be mu Yerusalemu, naanu ukane 
abawaambile inywe shiisa, namwe naanu ukane enaaneyo khulwe buulayi 
bweenywe? 
6Inywe babaandu baase mwaayintsikaana ise Umukasya, mwaayikhupa ise 
kumukoongo mwandurakho. Nase indyo ari natsanuusile kumukhono kwase, 
intsya khubasimula, imbahesele ilala, lwekhuuba ise naaluwile khuubokesanisa 
inywe shiisa. 
7Ise nabawuula naabaseesela mu bilibwa bye shiriimba, naabahaanya mu 
ngaaki nga likhuutsi. Ari intsya khubareerera kumutaambo ni khuuhela, 
lwekhuuba inywe mwaayikaana khushuusakho tsisaambo tseenywe. 
8Ise nalooselekho buukali bwe banamulekhwa baabwe, bafuura kumuyeekhe 
kwe mu nyaantsa buukali. Ikhaabeyo khukhwibwakalibwa khwe mwihangilwe, 
ibeyo babaakhoonya basooleli nio ba maayi baabwe baantsuwe lwe 
kumutaambo kumukali. Lubaluba, itsya khubayo kumutaambo ni ngunyi ingali 
naabi. 
9Maayi uwasaala basooleli musaafu akhetsule kumutaambo kumukali, akwe 
aasi lwe nduyi ingali. Buwaanga bwe nyaanga bukhekyele shishiilima busa is'ali; 
maayi ufwaana aryo akhawaambisibwe tsisoni, alwaale kumwoyo. Buli muundu 
yeesi ukhaaramewo nga mulamu, akhoonyebwe ni baasiku beenywe. Shino ise 
Umukasya samweene niye ushikuukuulile.” 

Yeremiya eluŋuunya isi Umukasya 

10O maayi! Ise nga ndi umuundu uwe kumutaambo kumukali! Lwashiina maayi 
wase aasaala ise khukhwiitsa mu shibala, nga indekana ni shibala na buli 
muundu yeesi ushilimwo! Ise mbaawo umuundu isi nekhopisayo kamapeesa, 
namwe bari khuubakho n'umuundu yeesi isi ise nikhopayo ta; ne ate buli 
muundu antsuba butsubi. 
11Umukasya khali bitsubo byaabwe byooleleele, siinga ise imba nga 
naakhukhwakaanisa iwe buulayi ta, namwe nga ise naakhukhwikoontselela iwe 
lwe buulayi bwe baasiku khu mbuka isi nibo baabeela mu buwaangafu ni 
kumutaambo 
12Manya iliyo umuundu unyala waafuniaaka shishuuma, ni khufuurisa 
shishuuma shishaamila khu lubeka lwe ngaaki, shishatubaasibwamo ni 
buroonzi? 

13Ikhaakabakile babaandu babaandi bye buyiindifu byeenywe, ni bibiindu 
bibiindi bye lisuno byeesi muli nabyo, lwekhuuba inywe mwakhalawo 
khukhwoneka buli aandu oosi mu linaambo lyeenywe. 
14Ise ikhaabeekyelise inywe khuuba baakulwa be baasiku beenywe, babareere 
mu shibala she aleeyi abe sheesi mukhaamanyatsakakho ta. Shikhaabe shiryo 
lwe lirima lyase liikali, nio kumulilo kulilibe kukukhasima ta biilo ni biilo. 
15Nio nase nelamwo ndi, “O Umukasya, iwe waamanya. Ikhuloomba ndi 
ushebulile ise luundi unjeete. Ingana iwe wiliyaase baasiku babaangubyeenga 
ise. Ukhayila imbuka indeeyi shaakila waandusawo ta, shimanye uri ise ndi 
khubonabona bino byoosi lwe lisiina lyoowo. 
16Iwe niwaamba ise biilomo byoowo, ise nabyakaanila, naabiloondelela buulayi, 
biryo biilomo byeene byekyela kumwikhoyo kwe kumwoyo kwase. Lwekhuuba 
ise naalaangibwa lisiina lyoowo, iwe Umukasya Wele uwe kamahe, umunyali wa 
byoosi. 
17Ise sinatsyakho mu bifwo bye kimikhoyo khukhwikhala ni babaandu babaali 
mu mikhoyo kyeene, namwe bari nase nasangaala ni nabo ta. Iseese nekhala 
awo senyene, lwekhuuba kumukhono kwoowo kwaba khusiise, lwekhuuba iwe 
waba nga waantsitsusile ise ni khuukhalala khuukali. 
18Shiina kila butsiina bwase buli khukhwiloosela, ni likoontsyo lyeesi indi nalyo 
lyaaba libalaaha nga siliwona ta? Iwe ukana khuuba nga isebele iyooma busa 
yalekha khurubura kameetsi ta?” 
19Khulwe lomo yino Umukasya naye welamwo ari, “Iwe siinga ushuukha 
webiyiisa, ise kane ikhukobose ikhwikyelise bushaakha, nio unyalise 
khukhuuntsakaanisa ise. Iwe siinga ukanikha biilomo biilayi bibikhali bye 
bumoyaani ta, kane indyo ikhwikyelise iwe khuuba umukanikhi we biilomo 
byase. Babaandu bano bakhaashuukhe beetse is'uli, ne iwe s'uli niye ukhaatsye 
isi bali ta. 
20Lwekhuuba ise ndi khuukhuwaangasa iwe ufwaane busa nga lumako lwa 
buroonzi. Babaandu bano bakheetse bakhusoolanise iwe, ne sibakhaanyale 
khuukhufuura na khakyeekhe khoosi ta. Lwekhuuba ise ndi atweela ni nawe, 
khuukhumusa ni khuukhuwonesa iwe. 
21Ikhaakhuwonese iwe khukhwaama mu mukhono kwe baabi, ikhukaangulule 
khukhwaama mu bunyala bwe babaandu baarafu abo. Shino ise Umukasya 
samweene niye ushilaangilile ndyo.” 

Yeremiya 16 

Shifukhu she kumutaambo 

1Luundi ndi Ilomo y'Omukasya yeetsa isiindi nga inomela iri, 



1509 

 

 
Ibayibuli Ingwalaafu 

© 2016 Bible Society of Uganda. 
  

 

 

2“Iwe ukhayila umukhasi, naluundi ukhasaalakho babaana besiinde namwe 
bakhaana, mu shifwo shishifwaana shiri ta. 
3Lwekhuuba ise Umukasya intsya khukhuboolela iwe shishiitsya khuwaamba 
khu baana besiinde ni bakhaana babasaalikhila mu shifwo shino, ni shishiitsya 
khuwaamba khu ba maayi babasaala babaana bano, ni khu ba paapa baabwe. 
4Boosi bakhaafwe lwe buulwaale buubi naabi. Mbaawo umuundu na mutweela 
ukhaabalilile, namwe bari abasiikhe ta, ne kimilaambo kyaabwe kikhaafwaane 
busa nga kamasiisye ke tsikhaafu khu kyeewa. Babeene bano bakhaahele lwe 
buusoolo ni ntsala ingali. Kiryo kimilaambo kyaabwe kikhekyele bye khuulya isi 
binywiinywi bye mu ngaaki, ni tsisolo tse mwirome.” 
5Lwekhuuba sheesi ise Umukasya ikhulomela iwe nisho shino: “Ukhatsya 
wenjila muntsu isi bali khuulilila umuundu ufwiile ta. Ukhatsya khuuliilisa 
namwe khuusaasila umuundu yeesi ta. Lwekhuuba ise samweene 
naabenyusilekho tsikhabi tsase, naabarusilekho khuukana khwase, naluundi 
singene imbokesanise shiisa ni khuusaasila khwase ta.” Bino Umukasya 
umweene niye ubikuukuula aryo. 
6“Babaandu be angaaki ni be aasi beene boosi, batsya khufwiila mu shibala 
shino. Ne nga sikhaabewo umuundu yeesi ukhaabasiikhe namwe ukhaatsye 
khukoma ta. Mbaawo na mutweela ukhekhalake atsaate kamafuki lwe 
kumutaambo, namwe abewo ubekakho litsuune lyeewe ta. 
7Mbaawo umuundu na mutweela uliwakho biilyo, namwe she khuunywa lwe 
khubeesabeesa abo babaali mu mutaambo kwe khuufwiilwa ta. Naluundi 
mbaawo na mutweela ukhokyesanise shiisa, abe yakhaba isi umuundu ufwisile 
paapa namwe maayi ta. 
8“Namwe ukhatsya wenjila mu ntsu isi babaandu balikho baliila kamayiiya, 
waatsya wekhala aasi waalya, luundi waanywa ni nabo ta. 
9Lwekhuuba sheesi ise Umukasya Wele wa Isiraeli umunyali wa byoosi inoma 
nisho shino: Ikhaasilise kamakono ke kumwikhoyo ni sangaalo mu shifwo shino. 
Naluundi isilise ni kamakono k'omweeha n'umuseetsa weewe khu mbuka iye 
bukhwaale. Bino byoosi bikhaakholikhe khu mbuka yoowo nga iwe ushiili 
umulamu. 
10“Ne siinga bano beetsa khukhureeba iwe bireebo bari, ‘Lwashiina Umukasya 
alaangilile bitsubo bino byoosi khuukhwiitsila ifwe? Ifwe khwakholile shiibi 
shiina? Shonako shiina sheesi ifwe khukholile khu Umukasya Wele weefwe?’ 
11Lwanyuma nawe ubeelemwo uri, ‘Lwekhuuba bakuuka beenywe 
bantsawukhakho baatsya mu ntsila tsaabwe tsitsiindi, baatsya besaaya luundi 
bakaanisa ba wele babaandi. Nibo baandura khusiise, baaloba khuuloondelela 
kamakaambila kaase ta. 
12Ne inywe mwakhola bubwoonaki buukali khufuurakho ni bakuuka beenywe. 
Lola mubone buli mutweela khusiinywe nga n'ali khuukhola bye shikili, ni buubi 

buukali mu mwoyo kweewe, mu shifwo she khuuloondelela kamakaambila 
kaase. 
13Ni nashiryo, ise intsya khubarusa khukhwaama mu shibala shino, intsye 
imbakholowe mu shibala shishiindi mweesi inywe, namwe bakuuka beenywe 
bakhamanyatsakakho na khari ta. Nio ibweene iyo munyalise khukhwisaaya ba 
wele babaandi kumuusi ni mu shilo, ni nase indyo sikhaabokesanisekho shiisa 
shoosi ta.’ ” 

Khuukobola khukhwaama mu bubowe 

14Umukasya ashilaangilila ari, “Ne bonakho, bifukhu bitsya khwoola, isi 
babaandu bakhaalekhe khukhwiitsuba mu lisiina lyase bari, ‘Nga Umukasya 
uwarusa babaandu ba Isiraeli khukhwaama mu shibala she Misiri ta.’ 
15Ne nibo balitsuba mu lisiina lyase bari, ‘Nga Umukasya uwarusa babaandu ba 
Isiraeli khukhwaama mu shibala she ngaaki, ni khukhwaama mu bibala bibiindi 
abe isi aabasalanisila.’ Lwekhuuba ise intsya khubakobosa mu shibala shaabwe 
shisheene, sheesi ise Umukasya nawa bakuuka baabwe.” 

Shitaambiso shishiili khukhwiitsa 

16Umukasya ndi ashilaangilila ari, “Intsya khurumanisa balobi be tsinyeeni 
baakali beetse nio bawaambise babaandu bano. Lwanyuma lwaabo, itsya 
khurumanisa bayiifwi be tsisolo baakali, nio beetse babayiime khu buli lukiingi, 
ni khu buli lukoongo, ni mu buli lufwa lwe mu mabaale lwoosi. 
17Lwekhuuba ise imbona buli shiindu shoosi sheesi nibo bakhola. Mbaawo 
shishiindu na shitweela shishinyala shebisa tsimoni tsase ta. Mbaawo ni 
bibyoonako byaabwe na shitweela shisinyala shaantsibisakho nakhari ta. 
18Ikhaabawe shitaambiso she kimiluundi kibili lwe bubwoonaki bwaabwe ni 
buubi byaabwe, lwekhuuba baayikyelisa shiibala shase khuuba shinyaalu, lwe 
bifwaani bibikhalimwo buulamu bibyafwaana busa nga baafu, baryo betsusa 
shiibala shase shoosi ni bifwaani bye ba wele babaandi.” 

Khuuloomba khwa Yeremiya isi Umukasya 

19Umukasya, iwe niye uwuumba ise kamaani naluundi iwe niye uwuniinda ise, 
iwe uwuniinda ise mu mbuka iye kumutaambo. Kamanaambo koosi keetsa is'uli, 
nga kaama buli lubeka lwoosi lwe shiibala, nga kaloma kari, “Mbaawo shishiindu 
na shitweeela sheesi bakuuka beefwe baaba nasho, akhali bifwaani bye ba wele 
babaandi byonyene. Byaba bifwaani abe bibikhanyala byaabakholela shishiindu 
shiilayi na khafwiiti khoosi ta. 
20Manya umuundu anyala wekholelayo ba wele beewe umweene? Anyala, ne ba 
wele bano sibali ba wele ta!” 
21Kila Umukasya aloma ari, “Ninashiryo ise intsya khubaleekela bibiwaamba 
khu bunyala bwase, ni kamaani kaase. Nibo bakhaashimanyile ilala bari lisiina 
lyase ise niye Umukasya.” 

Yeremiya 17 

Bubwoonaki ni shitaambiso sha Yuda 

1Umukasya aloma ari, “Bubwoonaki bwe babaandu ba Yuda bwaaronebwa ni 
kalaamu iye shishuuma, bwaaronebwa khu myoyo kyaabwe nga n'ubona 
umuundu n'araambisa shishuuma khuurona khwibaale, lwanyuma baalisuunga 
khu ntsika tse shisheeso. 
2Ni babaana baabwe babeelawo batsya nga besaayila khu byeeso byaabwe 
byeene, naluundi bashebulila kimirongoolo kya wele Ashera, kikiili aambi ni 
kimisaala kikyasyebeleela ni kamasaafu, kikiili khu buli lukoongo, 
3ni na buli lukiingi lwoosi luluuli mu shibala. Indyo kane imbukule bye 
buyiindifu bweenywe, ni bibiindu byeenywe bye lisuno imbikabile baasiku 
beenywe, bibe nga she khukhwiiliyaasa lwe bubwoonaki bweenywe bweesi 
mwakhola mu shibala shoosi. 
4Inywe mwabeene mukhaalekhuule bibiindu bye buusikha bweenywe byeesi 
ise nabawa. Ise ikhaabekyelise inywe khuuba baakulwa be baasiku beenywe mu 
shibala sheesi abe mukhaamanyatsakakho ta. Shikhaabe shiryo lwekhuuba 
inywe mwabeene mwatuluule lirima lyase, nashiryo kane lyaburukhe nga 
shilyakama ta.” 
5Umukasya aloma ari, “Atsubibwe umuundu yeesi uwundura khusiise 
Umukasya, waatsya weyikina umuundu washeewe. 
6Umuundu ufwaana aryo ali busa nga shitsakha shishatsowa mu mubiimbi, mu 
liloba lye kumuunyu, mu mukhatsowamwo shishiindu shoosi ta, naluundi 
mumukhalimwo babaandu ta. Mbaawo shishiindu shiilayi shishikholikha isi 
umuundu uyo ta.” 
7Umukasya waaloma luundi ari, “Ne ikhaawe tsikhabi isi umuundu uwiyikina 
Umukasya, umuundu ura kumwiyikino kweewe mu niye. 
8 Umuundu ufwaana aryo ali busa nga kuusaala kukwabyaalibwa aambi ni 
kameetsi, kukukyeesa tsiindi tsakwo tsaatsya tsoola ni khu meetsi. Mu shifwo 
nga isho mbaawo khuurya khwoosi ta abe yakhaba nga bukhafu bweetsile, 
kamasaafu ke kuusaala ukwo karama busa mu raangi yako. Umuundu uyo 
s'abakho ni buuri bwoosi mu biseela bye shimiyu ta. Niye eloosela busa 
khukhwaanisa kamatuunda.” 
9“Kumwoyo kw'omuundu kuli kumuwombesi khufuura bibiindu byoosi, 
mbaawo shishinyala shakuwonesa na khari ta. Ne manya iliwo umuundu unyala 
waamanya bibiindu bibiili mu mwoyo mukari? 
10 Iseese Umukasya, imeentselesa mu mwoyo, nemenieelesa bibiili mu 
byambaaso, nio naasasula buli muundu khuusiintsiila khu saambo tseewe, ni 
khuusiintsiila buraambi bweesi buli mutweela akhola.” 

11Umuundu yeesi uyiindila nga araambisa tsisaambo tse bulyakhani, ali busa 
nga khanywiinywi khakhalulisa kamaki keesi kheeba busa. Ne lwanyuma nga 
umuundu uyo ashikhoyela mu bulamu buno, buyiindifu tsana bwataamuukha 
bwamururakho, khu ntsakamo wekyela she busilu busa. 

Yeremiya aloomba isi Umukasya 

12Shitsoloŋo shoowo, Umukasya, shishareebwa angaaki luukali khukhwaama 
makiboole, nilyo Lisaayilo lyeefwe Likhulu. 
13Umukasya, iwe niye kumwiyikino kwa Isiraeli, ni naabo boosi babaakhurura 
khwiiwe bakhawaambisibwe tsisoni. Abo boosi babaatitukha baarura khusiiwe, 
bakhaakoraanewo bafwaane nga babaaronebwa mwifukhulu lilikyelawo 
lyataamuukha basyaangukha. Lwekhuuba nibo baantsukha baarura khu 
Mukasya, uuli luluutsi lwe kameetsi kamalamu. 

Yeremiya aloomba Umukasya buyeeti 

14N'ungaange, O Umukasya, ni nase kane imbe buulayi, n'umbonese, ni nase 
kane imbonele ilala. Iweewe niye isi ise imbuyila naabi. 
15Babaandu bekhala baanomela ise bari, “Ilomo ya Wele ili waheena? Lekha 
yiitse yoolelele khubone!” 
16Umukasya ise naakhukhulobelakho ndi usiindikhe buubi isi babaandu ta, 
namwe naakhwiikhalakho aasi na lutweela nekoomba ndi khali buwaangafu 
bwiitsile ta. Umukasya iwe shino waashimanya buulayi busa, buli sheesi 
inganikha khukhwaama mu khanwa mwase iwe waashimanya. 
17Iweewe ukhaba she khuriisaka isi ise; iwe uli bubwilukhilo bwase mu biseela 
bye bikosi. 
18Lekha abo boosi babaangubyeenga ise bawaambisibwe tsisoni, ne ukhaambila 
ise mu khuswaala ta. N'ubeetsuse nibo ni khuurya khuukali, ne ukhaandisaka 
ise ta. Reera buukosi khu nibo, ubahesele ilala ni khuuhela khwe kamaani 
kameene. 

Khuuliinda shifukhu sha Sabato 

19Umukasya waanomela luundi ari, “Tsya wiimikhe mu shilibwa she babaandu, 
nga nimwo mweesi bayiinga ba Yuda benjilila luundi nga nimwo mweesi 
barurira. Lwanyuma utsye wiimikhe ni mu bilibwa bibiindi bye mu Yerusalemu. 
20Uboolele bayiinga boosi, atweela ni babaandu boosi babaamenya mu 
Yerusalemu babenjilila mu bilibwa bino khukhwinjila mu shiriimba. 
21Ubalomele uri sheesi Umukasya aloma nisho shino: Siinga babaandu bano 
baba nga bakana naabi buulamu bwaabwe, bakhasutakho shishiindu shoosi khu 
shifukhu sha Sabato, namwe bari beetse bashibirisile mu bilibwa bya 
Yerusalemu bino ta. 
22Namwe ndi mukhasutakho shisutwa shoosi khukhwaama mu ntsu tseenywe, 
oba khuukholakho kumulimo kwoosi khu shifukhu sha sabato ta. Babaandu 

baakha khuuliinda shifukhu shino nga shifukhu shikhosefu, nga ninalakila 
bakuuka baabwe. 
23Ne shonyene ndi, bakuuka baabwe abo sibaakana khuuwulila namwe 
khuutsila khu nibyo ta. Nibo baaba babaandu be kimirwe kimiboofu, nga 
sibakana khuuwulila namwe khuuloondelela byeesi imbaleekela ta.” 
24Umukasya waashikuukuula ari, “Ne siinga inywe murekeeresa buulayi, 
mwalekha khubirisila shisutwa shoosi mu shilibwa shino khu shifukhu sha 
sabato, mwaaba nga muliinda shifukhu isho khuuba shikhosefu, mwalekha 
khukholelakho kumulimo kwoosi ta, 
25baryo bayiinga babekhala khu shitsoloŋo sha kuuka waabwe Dawudi, 
bakheetse benjilile mu shilibwa shino atweela ni baakhulu baabwe babaandi. 
Baryo bayiinga abo ni baakhulu baabwe babaandi, bakheetse nga bakyeendela 
khu makaari ni tsiŋwaaŋwa, nga babaandu ba Yuda boosi, atweela ni naabo 
boosi babaamenya mu Yerusalemu babaaloondilekho. Ni shiriimba shino 
shikhaabemwo babaandu baakali biilo ni biilo. 
26Babaandu bakheetse nga baama mu biriimba bya Yuda, ni mu byaalo 
bibibotokheleele Yerusalemu; bakheetse nga baama mu shaalo sha Benyamini 
shoosi, ni khukhwaama mu Shefela, ni mu shibala she tsingoongo, ni 
khukhwaama khu luwaande lwa Negevu. Bakheetse nga bareera biwaanwa 
bibyooshe ni tsisaayilo, ni biwaanwa bye biilyo bibuluungule, ni bubaani, ni 
biwaanwa bye khusiima mu ntsu y'Omukasya. 
27Ne siinga mulekha khuwuliilisa ni khuliinda shifukhu sha Sabato nga 
shikhosefu ta, nga mwiitsa mwasutile bisutwa khuubirira mu bilibwa bya 
Yerusalemu bino khu shifukhu sha Sabato, mumanye muri ise intsya 
khubawaambisila kumulilo mu bilibwa bya Yerusalemu byeene, kukukhooshe 
kumalewo ni tsimako tsasho tsoosi, ilekhe khubawo umuundu unyala 
khuukusimisa ta.” 

Yeremiya 18 

Yeremiya atsya mu ntsu iy'omubuumbi 

1Yino niyo ilomo y'Omukasya iyeetsa isi Yeremiya, nga iloma iri, 
2“Yinyukha utsye khu ntsu iy'omubuumbi. Nga woolileyo, indyo kane 
ikhuboolele biilomo bye khuukanikha.” 
3Indyo nase nenyukha naatsya khu ntsu iy'omubuumbi, noolayo naamunyoola 
nga ali khuuraamba khu shibaawo khweesi abuumbila. 
4Ne inyuungu isi aaba nga ali khuubuumba khukhwaama mu liloba, yaalekha 
khwaamamwo nga niye n'akikana ibe ta, aryo waakikhupaka, 
waakibuumbamwo shishiindu shishiindi, nga khuusiima khweewe ni khwaba. 
5Kila Umukasya anomela ari, 

6“Inywe babaandu ba Isiraeli, mwambaasa muri ise sinyala naabakhola nga 
umubuumbi yuno n'akholile liloba ilyo ta? Nga liloba ni lili mu mukhono 
kw'omubuumbi, nanywe muryo, babaandu ba Isiraeli, nga ni muli mu mukhono 
kwase. 
7Siinga imbuka yoola naalaangilila ndi intsya khukhuulaka linaambo, namwe 
buyiinga, indifuniaakake luundi indihesele ilala, 
8ne linaambo lyeesi inganikhilekho ilyo lyaatsya lyebiyiisa buubi bwalyo, indyo 
nase kane nikhupe mu shifuba, indekhe khureera buusiku abe bweesi 
nambaasile ndi intsya khureera ta. 
9Ne khu mbuka ikiindi siinga ise inaangilila ndi linaambo namwe buyiinga litsya 
khwombakhibwa, luundi libe lye kamaani, 
10ne linaambo tsana ilyo lyaatsya lyaakhola buubi mu moni tsase, nga 
sibarekeeresa likono lyase ta, ise sinyala naabakholela biilayi abe byeesi 
nambaasile ndi intsya khubakholela ta. 
11“Ni nashiryo khu mbuka yino, tsya uboolele babaandu ba Yuda, ni naabo boosi 
babaamenya mu Yerusalemu, ubalomele uri, ‘Iseese Umukasya indi khuutsya 
khubareerera buukosi, naluundi indi khukhwiŋoonaŋoona khuubareerera 
shitaambiso. Tsya ubaboolele nibo, baakamise buubi bwaabwe bashuukhe 
bakobole isiindi, buli mutweela khu nibo, baŋoone tsintsila tsaabwe, ni 
buraambi bwaabwe bweesi bakhola.’ 
12Ne nibo kane bakhwiilemwo bari, ‘Isho sishinakhuyeeta ifwe ta! Kane 
khwiloosele khuumenya musaambo isi khubeele khukhola, buli mutweela kane 
akhole nga shikili ni bumiinyi bubuuli mu mwoyo kweewe ni buli.’ ” 

Babaandu bekaana Umukasya 

13Sheesi Umukasya aloma nisho shino: “Nimutsye mureebe mu manaambo 
koosi, mubone oba nga iliwo shiibi na shitweela shishifwaana shiri 
shishakholekhakho. Babaandu ba Isiraeli bakholile shiibi shishifuurayo buubi. 
14Manya kamabaale ke mu lukiingi Lebanooni kaawatsakakho kamararara? 
Manya kameetsi kaamwo kamanyifu kaayakamakho khukhwiikha? 
15Ne bona babaandu baase baayintsibilila ise, batsya bookha bubaani isi 
bifwaani, shishakila nibo baamoyaanila mu ntsila abe isi bali ni khuutsyamwo, 
sibashiloondelela kimikhoosi kye khaale ta. Nibo baatsya khukyeendela mu 
buyila bukyeekhe, ni khu mikhoosi kikikhali kimiŋoone buulayi ta. 
16Baryo bekyelisile shiibala shaabwe khuuba shishonekha, khuuba shiibala she 
khuleekelesa biilo ni biilo. Buli muundu yeesi ubirawo eyaanga, waasisiikha 
busa kumurwe kweewe. 
17Indyo ise ikhaasalanise babaandu baase isi baasiku baabwe, bafwaane nga 
imbewo iyaama ibwaamanyaanga nitaamuusa lifukhuulu. Khu shifukhu she 
kumutaambo isho, ikhaashuukhe imbakhupe kumukoongo, balekhe 
khubonakho mu moni mwase ta.” 

18Kila babaandu belomela babeene bonyene bari, “Nimwiitse khukhole 
Yeremiya buubi; lwekhuuba khuuboolelela khwe basaayi khuukhuwaamba khu 
makaambila nikhwo khukhaatsye mu moni, ni khuuleekela khukhwaama isi be 
kamakyesi sikhukhaawewo ta, ni ilomo iyaama isi baŋoosi ikhaaramewo. 
Nashiryo yiitsa khumukwekho khumutyaabile kamalomo, naluundi khulekhe 
khurekeeresa byeesi aloma ta.” 

Yeremiya aloomba khulwe baasiku beewe 

19Kila nase inoomba ndi, “O Umukasya, ikhuloomba iwe uwulile byeesi inoomba, 
urekeerese byeesi baasiku baase banganikhakho. 
20Umuundu anyala waasasula buubi lwe buulayi? Ne ari bona nibo bayabile 
lilowo bari ise ingwemo. Ikhuloomba ushebulile isaambo isi ise nemikha 
naabakanikhilila nibo naabi, nio iwe walekha khubakholakho buubi bwoosi ta. 
21Ni nashiryo ari ise ndi khuloomba ndi babaana baabwe beeribwe lwe ntsala 
ingali, ni babaandi beeribwile mu busoolo. Lekha bakyelama baabwe barame 
bakuumba luundi babe banamulekhwa. Khali basaani bafwiile lwe buulwaale 
buubi naabi, ni bahele bafwiila mu busoolo. 
22Isaambo isi babaandu bano bayabile kamalowo bari ise ingwemo, naluundi 
bandekela ise kimireko, Umukasya khali ubakholile baantsuwa luukali, ni 
liyoombo liwulilikha khukhwaama mu ntsu tsaabwe, nga iwe waabareerere 
nibo baasiku khukhwiitsa khuubebwakala. 
23Ne iwe, O Umukasya, waamanya nga nibo baakhalila ise tsimbomelo tsye 
khukhuuntsira. Ni nashiryo, iwe ukhabeyakhila nibo buubi buno ta, namwe 
wasyaangula bibyoonako byaabwe ta. Balekhe bawulibwe bakwe aasi iyo, iwe 
wamweene n'ubakholekho nga ushiili ni lirima liikali.” 

Yeremiya 19 

Yeremiya ni nyuungu iye liloba 

1Umukasya waanomela ise Yeremiya ari niinyukhe intsye ingule inyuungu isi 
baakhola khukhwaama mu liloba lye tsinyuungu. Waanomela intsyekho ni 
baasakhulu be babaandu atweela ni basaayi baakhulu, 
2khutsye mu Litila lya Beni Hinomu, liliili aambi ni shilibwa sha Potihadi. 
Ibweeneyo, imbekho ni biilomo bye khuukanikha. 
3Kila amboolela biilomo bye khuuboolela babaandu bano ndi, “Inywe bayiinga 
ba Yuda atweela ni babaandu be mu Yerusalemu mweesi, ni muwuliilise Ilomo 
isi ise Umukasya Wele wa Isiraeli, Umunyali wa byoosi, indi khuubaboolela. 
Ingana mushimanye muri, intsya khubareerera buukosi bukali naabi mu shifwo 
shino, bweesi buli muundu ukhaashiwulilekho, akhelulukhe busa yeesitsana. 
4Shino intsya khushikhola khulwekhuuba babaandu baayindura khusiise, 
bekyelisa shiifwo shino khuuba shinyaalu busa; baryo bookhela ba wele 
babaandi tsisaayilo; shishiindu abe sheesi nibo, namwe bakuuka baabwe, 

namwe bayiinga ba Yuda, bakhaamanyatsakakho nakhari ta. Baayonakisa 
shiifwo shoosi nga bashisalaasamwo kamafuki ke babaandu babaakhalikho ni 
kumusaango ta. 
5Baryo baayombakhila wele Bayaali bibyeeso, bari nio bookhelekho babaana 
baabwe besiinde khu mulilo, khuuba nga tsisaayilo tsintsoshe. Shino shili 
shishiindu sheesi ise ikhaabalakilakho, namwe naakanikhakho ta. Naluundi 
naakhwambaasatsakakho shishiindu abe shishifwaana shiryo nakhari ta. 
6Nashiryo mwirekekhe, ise Umukasya samweene indi khuushilaangilila ndi, 
imbuka itsya khwoola, isi babaandu bakhalilayo luundi khuulaanga shiifwo 
shino bari Tofesi, namwe bari Litila lya Beni Hinomu ta. Ne bakhaalilaange busa 
bari Litila lye Lukhoonyo! 
7Naluundi mu shifwo shino ikhoonakise tsiŋoonaŋoona tse babaandu ba Yuda 
ni be mu Yerusalemu tsoosi. Samweene ikhaakile baasiku baabwe babafuure, 
luundi babaakhoonyake ni tsiindima mu busoolo, baryo bakwe mu makhono 
kaabo babaaweentsa khuuhesa buulamu bwaabwe. Musaambo iyo, ikhaakabile 
kimilaambo kyaabwe khuuba bye khuulya isi binywiinywi bye mu ngaaki, ni isi 
tsisolo tse mwirome. 
8Intsya khwikyelisa shiriimba shino khuuba shishiindu she khukhwiyaanga 
busa, luundi she khukhwiilulukha, isi buli muundu yeesi ukhaabirewo 
ashilolekho, lwe bikosi bibikhaabe nga byashiitsiile. 
9Naluundi baasiku bakhebotokhelele shiriimba shoosi, bakhakekho 
khuukhoonya buli muundu yeesi ushilimwo, ibewo kumutaambo kumukali 
naabi. Lwanyuma bye khuulya abe byeesi baabuunga biwewo. Iryo intsala 
ikhaabe ngali naabi, shikile babaandu bashuukhe balye babaana baabwe 
besiinde ni bekhaana, batsye balye ni babesanwa baabwe beene.” 
10Nio lwanyuma lweebyo, Umukasya waalakila Yeremiya ari akhupe aasi 
inyuungu tsana yaatikhe, nga buli muundu yeesi uliwo waaloleleele. 
11Umukasya Umunyali wa byoosi waamulomela abalooselekho ari, “Ikhaatise 
linaambo lino atweela ni shiriimba shino, nga nimuboone inyuungu yino 
iyabuumbibwa khukhwaama mu liloba ni yaatikhile, ilekhe khubawo umuundu 
unyala waalikobosawo luundi ta. Babaandu bakhaasikhake baafu baabwe mu 
Tofesi, lwekhuuba silibawo shiifwo shishiindi shishikhaaramewo 
khuusiikhamwo baafu ta. 
12Ise Umukasya indi khuushikanikha lubuula ndi, ikhaakhole linaambo lino ni 
shiriimba shino, ni babaandu baamwo, shifwaane nga Tofesi. 
13Tsiintsu tse mu Yerusalemu, ni tsiintsu tse bayiinga ba Yuda, atweela ni 
tsiintsu tsoosi tseesi bookhelakho bubaani isi tsinieenieesi khu bisuli byatso, 
naluundi ni aandu oosi isi babaandu baaweelayo biwaanwa isi ba wele 
babaandi, bino byoosi bikheekyele binyaalu bifwaane nga shiifwo Tofesi ni 
shekyela shinyaalu.” 

14Lwanyuma Yeremiya waarurayo i Tofesi, shiifwo mweesi Umukasya 
aamurumana khuutsya alaangilile buurume buno, waatsya wemikha mukari mu 
Lisaayilo Likhosefu ly'Omukasya, waaboolela babaandu ari, 
15“Sheesi Umukasya Umunyali wa byoosi, Wele wa Isiraeli aloma nisho shino: 
‘Ni murekereese buulayi bubweene! Indi khuutsya khureera khu shiriimba 
shino, ni khu byaalo byasho byoosi bibibotokheleelewo, bukosi bwoosi bweesi 
naloma ndi intsya khureera. Shikhaabe shiryo lwekhuuba inywe muli babaandu 
be kimirwe kimiboofu, nga shimukana mwarekeeresa byeesi ise imbaboolela ta.’ 
” 

Yeremiya 20 

Umusaayi Pashuhuri akhaandisa Yeremiya 

1Pashuhuri, umusooleli wa Imeri, nga abe niye umukhulu we bye khukhwiliinda 
mu Lisaayilo Likhulu, wawulila Yeremiya nga akuukuula buŋoosi buno. 
2Aryo wahaamba umuŋoosi Yeremiya waamukhupa tsiinga, lwanyuma 
waamubowa kiminyololo kikyaba khu shilibwa sha Benyamini she Ngaaki, we 
Lisaayilo Likhulu ly'Omukasya. 
3Ni bwasha kumutikhinyi khu shifukhu shisheelakho, nga Pashuhuri 
waalekhuulile Yeremiya khukhwaama mu minyololo, kila Yeremiya tsana 
emikha waamuboolela ari, “Umukasya niye s'ashikhulaanga lisiina lyoowo ari 
Pashuhuri ta, ne kane akhutwiikhe ari Magori Misabibu. 
4Lwekhuuba sheesi Umukasya aloma nisho shino ndi: ‘Ise intsya 
khukhwikyelisa iwe shiriisa isi wamweene, ni isi basaale boowo babeene. Nibo 
bakheeribwile mu busoolo, baasiku baabwe babaakhoonye ni tsiindima nga iwe 
wamweene waaloleleele uri. Lwanyuma ikhaafukiilise umuyiinga wa Babulooni 
ayile buli muundu yeesi uwe mu Yuda nga umubowe. Niye akhaabayile nga 
baabowe, lwanyuma akhoonyakekho baalala, ne babaandi abayile mu bubowe. 
5Nio indyo imaambise bye buyiindifu bwe shiriimba shino, ni bibiindu bye 
lisuno bye bayiinga ba Yuda byoosi mu makhono ke baasiku baabwe. Nibo 
bakhaabinuule byoosi, babisutake babiyile i Babulooni. 
6Ni nawe Pashuhuri, ni babaandu boosi babaamenya muungo mwoowo, inywe 
mweesi mukhawaambibwe muyilibwe nga baabowe i Babulooni. Muryo 
mukhaafwiile ibweene iyo, babasiikhe iyo, iwe atweela ni basaale boowo boosi, 
nga ni mubeele muboolela babaandu buŋoosi bwe bubeeyi.’ ” 

Yeremiya eluŋuunya isi Umukasya 

7Umukasya, iwe waamombesa ise, ilala indyo naawombesebwa. Iwe uli uwe 
kamaani khukhufuura ise, nashiryo waayifuurira ilala. Iseese naayikyela sheesi 
babaandu batsekhelela busa buli mbuka, baanomakila kamalomo kamabi 
konyene. 

8Ise buli lweesi ninyusila kumunwa kwase khuukanikha, inaangilila nga ikhupa 
liyoombo liikali, naaloma ndi, “Bituluungu ni khuhela!” Indyo ise buli mbuka 
naakhomebwa naluundi naabirisibwa buubi bubweene lwe Lomo yoowo. 
9Ne buli lweesi ise niyambaasila naaloma ndi, “Singene niileyo luundi imubuule 
namwe inganikhe mu lisiina ly'Omukasya luundi ta,” Ilomo yoowo iili mu 
mwoyo kwase, intsokhelela busa mukari, ifwaana nga kumulilo kweesi baasile 
mu makuumba kaase. Ikhakakho naabi khuubona nga ingisilila, ne shonyene ndi 
shinyala naasila busa ta. 
10Iseese nawulila baakali nga bemoonyelesa bari, “Shiriisa khu buli luwaande! 
Ari khakhutsye khumubooleyo isi baawuli, khutsye khumubooleyo!” Ni basaale 
baase babeene beesi nikhala nabo, baaliindilila babone nga ise naakwiile. Baryo 
bekhala baloma bari, “Manya lukanile kane akwe mu mureko, nio nafwe 
khumuwaambe, khuryo khwiliyaase byoosi khu niye.” 
11Ne iwe Umukasya, uli ni nase nga umuselikhale uwe kamaani kamakali, ni 
naabo babaakhakakho khukhuundyamo ise luwomelo kane bakhaasikhe bakwe 
aasi, balekhe khunyalisa ta. Babeene abo kane bakhaasikhile ilala, shikile 
baswaale busa. Ni khuswaala khwaabwe khweene ukhwo, mbaawo na 
mutweela uuli khwibilila ta. 
12O Umukasya, umunyali wa byoosi, iwe niye ukhaka abo babaakhola bye 
bukwalaafu, naluundi iwe waamanya byoosi bibiili mu myoyo ni bibyambaaso 
bya buli mutweela. Ari lekha ise imbone nga iwe niwiliyaasa baasiku baase, 
lwekhuuba byoosi ise naabiweeleyo is'uli. 
13Yeembela Umukasya kumweenya! Yeemba khuuruuya Umukasya! 
Lwekhuuba niye uwonesa buulamu bwaabo babaamiinilisibwa khukhwaama 
mu makhono ke babaandu baabi. 
14 Lekha shifukhu khweesi nasaalibwilakho shitsubibwe! Khali shifukhu 
khweesi maayi wase asaalilakho shilekhile khuweebwa tsikhabi ta! 
15Lekha shitsubo shikwe khu muundu uweetsa bari areerera paapa wase 
kamakhuuwa kamalayi ari, “Iwe waafunile umwaana umusiinde!” 
16Khali umuundu uyo afwaanile nga biriimba byeesi Umukasya aahesa nga 
s'abiwaambilakho shiisa ta. Khali niye awuliile khuulila khwe butsiina 
kumutikhinyi, ni luwuungu lwe buusoolo mwihangilwe. 
17Lwekhuuba niye s'akhakakho khukhuuntsira ise nga ishiili muunda mwa 
maayi wase ta. Ifwa khali inda ya maayi wase niyo iyaba iŋani yase. 
18Lwashiina ise nasaalikha khukhwiitsa khu shibala shino? Neetsa khuno ndi nio 
imbone kumutaambo ni butsiina buno, ni khuumala imbuka yase yoosi nga ndi 
mu khuswaala khuno khwoosi? 

Yeremiya 21 

Wele ekaana khuuloomba khwa Zedekiya 

1Ilomo y'Omukasya yeetsila Yeremiya, khu mbuka isi Zedekiya aarumanila 
Pashuhuri umusooleli wa Malikiya, atweela n'umusaayi Zefaniya umusooleli wa 
Maseya. Aabarumana balomele Yeremiya bari, 
2“N'ukhwireeberekho isi Umukasya, lwekhuuba umuyiinga Nebukaduneeza 
uwa Babulooni, alikho akana khukhwiitsa khukhusoolanisa ifwe. Reebakho isi 
Umukasya, manya lukanile waabakho ni she kamakaanga sheesi anyala 
waakhukholela ifwe, nga n'akholatsaka khaalekho, nio manya waakhaasisa 
Nebukaduneeza waakhururakho.” 
3Aryo Yeremiya naye weelamwo waabalomela batsye baboolele Zedekiya bari, 

4“Sheesi Umukasya Wele wa Isiraeli aloma nisho shino ari: Zedekiya, intsya 
khuraambisa bye busoolo byeesi uli nabyo mu mukhono kwoowo, abe byeesi 
utsya khuraambisa khuusoolanisa umuyiinga wa Babulooni atweela ni 
Bakaludaaya, babaali khukhwiitsa khukhwibwakala kamatikiiyi keenywe. Ibyo 
byoosi intsya khubibuusa atweela mukari mwe shiriimba shino. 
5Indyo ise samweene ikhaabasoolanise inywe ni kumukhono kwase kweesi 
intsaanuusile, luundi kwe kamaani, nga indi ni lirima liikali, ni khuukhalala 
atweela ni buurafu buukali. 
6Ikhaakhoonye babaandu boosi babaamenya mu shiriimba shino; babaandu 
boosi atweela ni bisolo byeene, ikhaasiindikhe buulwaale buubi naabi bubahese. 
7Ne ndi lwanyumakho, ikhaawaaneyo Zedekiya umuyiinga wa Yuda, ni baakhulu 
be mu lubili lweewe, atweela ni babaandu boosi be mu shiriimba 
babaakhaawone khuufwa buulwaale, lurima ni ntsala, bayilibwe ni 
Nebukaduneeza umuyiinga Babulooni, nga ali ni baasiku beenywe, babaakana 
khuubakhoonya inywe. Niye akhaabakhoonye boosi, nga mbaawo na mutweela 
isi okyesakho shiisa, namwe khuumuwaambila kumutaambo, namwe 
khuumusaasila ta. Ise Umukasya samweene niye ulaangiliile bilomo bino.” 
8Umukasya waalooselakho ari, “Ne isi babaandu bano, baboolele sheesi ise 
Umukasya indi khuuloma ndi, bonakho, ise ndi khuubareerawo inywe 
khuukhalawo akari e kumukhoosi kukubayila isi buulamu, ni kukuundi 
kukubayila isi khuufwa. 
9Umuundu yeesi ukhalawo khuurama mu shiriimba, bakhaamukhoonye ni 
lurima, namwe afwe intsala, namwe afwe buulwaale. Ne uyo ukhalawo 
khuurura ibulafu we shiriimba, wewaanayo isi babaandu ba Babulooni, babaali 
khukhwiitsa khuubebwakala, akhaaramewo nga umulamu, s'akheeribwe ta, ne 
akhaatitukhe atsye nga waaliindile buulamu bweewe. 
10Ise neetsile nga naawuniliile tsimoni tsase khu shiriimba shino, ngana 
khuubakhola buubi ne akhuba buulayi ta. Shiryo shikhaawaanibweyo isi 
umuyiinga wa Babulooni, ashooshe ni kumulilo. Ise Umukasya samweene niye 
ukanikhile bilomo bino.” 

Umukasya areewula umuyiinga wa Yuda 

11Umukasya waalomela luundi Yeremiya ari, “Tsya uboolele babaandu be 
muungo mw'omuyiinga wa Yuda, nga nibo babetsukhulu ba Dawudi uri, 
12Inywe babetsukhulu ba Dawudi, wuliilisa sheesi Umukasya ali khuuloma: 
bona muri ibawo bwaŋali bubukholikha buli shifukhu. Muwonese umuundu abe 
isi ukuundi amiinilisa naluundi isi batsya khunuulakho bibyeewe. Nashiryo nga 
abe mwakhukhola muryo ta, buubi bweesi muli khuukhola, kane bukile lirima 
lyase lyaburukhe busa nga kumulilo kweesi umuundu yeesi akhanyala 
waasimisa ta. 
13Iwe Yerusalemu shishikhaale angaaki e Litila, shafwaana nga libaale liboofu 
lilirurukhiliile khu musaleela, ise samweene naakhwinyukhiile iwe aasi. Iwe 
wilomela wamweene uri mbaawo umuundu unyala waakhwibwakala iwe ta, 
namwe weetsa wenjila mukari mu bumenyo bweenywe ta. 
14Ise intsya khubawa inywe shitaambiso khusiintsiila khu byeesi muli 
khuukhola bibyeene. Intsya khuwaambisa kumulilo kwooshe bisaali byeenywe 
byoosi, naluundi kane kube kumulilo kukukane kwooshe buli shiindu shoosi 
shishiili aambi ni nanywe. Iseese Umukasya samweene niye ulaangiliile biilomo 
bino.” 

Yeremiya 22 

Shitaambiso isi Umuyiinga wa Yuda 

1Umukasya waalomela Yeremiya ari, “Yinyukha utsye mu lubili lw'omuyiinga wa 
Yuda, utsye ukuukuulileyo buurume buno: 
2‘Iwe umuyiinga wa Yuda, reekeresa ilomo y'Omukasya, iwe uwikhala khu 
shitsoloŋo sha Dawudi, iwe wamweene, ni babaakaanisi boowo, atweela ni 
babaandu boowo boosi babeetsa benjilila mu bilibwa bino. 
3Iseese Umukasya indi khukhulakila ndi ukholatsake bibiindu bibiili biilayi 
luundi bitsalaafu. Uyeete umuundu abe isi balikho balyakhana bibyeewe. 
Ukhabirisaka buubi abo babaali babeetswa, namwe abo babaakhali ni basaali, 
namwe banamulekhwa ta, naluundi ukhakhakakho khukhwiirira umuundu 
yeesi mu shifwo shikhosefu shino ta. 
4Iweewe siinga ukhola bino byeesi ndi khuukhulakila, bayiinga babaali 
babetsukhulu ba Dawudi babekhala khu shitsoloŋo sheewe, bakheetse nga 
bakyeendela khu makari ni khu ŋwaaŋwa, babe nga benjila mu lubili luno, nga 
babirira mu bilibwa bino. 
5Ne siinga ulekha khuwuliilisa biilomo byase bino waabitsiilakho ta, 
ikhwitsubila ndi, lubili luno lukheekyele busa nga likubili. Iseese Umukasya 
samweene niye ushikukuulile ndyo.’ ” 
6Lwekhuuba sheesi Umukasya aloma shishiwaamba khu lubili lw'omuyiinga wa 
Yuda nisho shino ndi: Lubili lw'omuyiinga wa Yuda lwaakhambonekhela 

buulayi nga Gileyadi, namwe lwaakhafwaananila nga Lukiinji lwa Lebanooni, ne 
shitweela busa intsya khulukhola lwikyele busa nga likubili, lufwaane busa nga 
biriimba bibikhalimwo babaandu ta. 
7Intsya khusiindikha babaandu beetse balwoonakise, nga buli mutweela 
waabaliile she busoolo sheewe. Baryo baremake kimisaala kimiseda kikifuurayo 
buulayi, lwanyuma bakituume mu mulilo. 
8“Lwanyumakho babaandu be kamanaambo kamakali bakhaabe nga babirawo 
aambi ni shiriimba shino, baryo bareebane bonyene na bonyene bari, ‘Lwashiina 
Umukasya aakhola shishiindu shishifwaana shiri khu shiriimba she kamaani nga 
shino?’ 
9Ne she khukhwiilamwo shikhaabe shiri: ‘Lwekhuuba nibo baantsukha 
Umukasya Wele waabwe, baatsya besaaya luundi bakaanisatsaka ba wele 
babaandi.’ ” 

Buurume bwa Yeremiya isi Yowahazi 

Umukasya waaloma ari: 

10Inywe mukhalilila umuyiinga Yosiya uwafwa ta, namwe mwaaba nga 
mwiwunamila khu lweewe ta; ne nimwantsuwe ni kamaani keene 
khulw'omusooleli weewe isi baayila mu bubowe, lwekhuuba s'alinyalisa 
khuukobola na khafwiiti khoosi ta, namwe bari abonekho luundi khu shibala 
sheewe sheesi baamusaalilamwo ta. 
11 Lwekhuuba sheesi Umukasya akanikha shiwaamba khu Yowahazi, umusooleli 
wa Yosiya, uuli niye umuyiinga wa Yuda aluno ari, nga eela mu bikyele bya 
paapawe nga umuyiinga wa Yuda. Niye ari baamurusilewo, baamuyilile nga 
umubowe, “S'alikobolakho luundi ano ta. 
12Mu shibala isi bamuyilile nga umubowe iyo, niyo isi alifwiila. S'alikobola 
luundi abonekho shibala shino ta.” 

Buurume bya Yeremiya bubuwaamba khu Yehoyakimu 

13Nga kumutaambo kwaamunyoolile uyo uwombekha intsu yeewe nga 
s'aloondelela bukwalaafu ta! Niye abalaayisa busa lubili lweewe mu bulyakhani, 
araambisa babaandu be linaambo lyeewe nga mbaawo sheesi abawa ta, niye 
s'abasasula liwumule lye buraambi bwaabwe ta. 
14Umweene uyo elomela busa mu mwoyo kweewe ari, “Ise kane niyombekhele 
intsu imboofu inyene, nga mukari mulimo biseenge bibalaayi bibyeene.” Aryo 
nio lwanyuma waakhwiikhamwo kamatilisa kamaboofu, nga kimihaango kyako 
kikholebwa khukhwaama mu misaala kimiseda, lwanyuma waakiwakhakho 
iraangi imbesemu. 
15Manya shikhukhola iwe khuuba umuyiinga ufuurayo buulayi lwekhuuba 
wiyombekhela tsiintsu nga uraambisa kimisaala kimiseda? Paapa woowo 
aabatsaka ni biilyo, ni bye khuunywa bibimumala. Niye akholatsaka bibiindu 

bikwalaafu luundi bye bubwilama, biryo byeesi aakholatsaka byamutsiila 
buulayi naabi. 
16Niye enaanatsakayo naabi isi abo babaali bataambi ni naabo abe babaali buubi, 
isho shaakila bibiindu byaaba biilayi naabi. Shino nisho shishookesanisa shiri 
umuundu waamanya Umukasya. 
17Ne iwe tsimoni tsoowo atweela ni kumwoyo kwoowo waabira khu saambo iye 
khulyakhanamwo babaandu babaandi, ni khukhwiira babaandu babaakhalikho 
ni kumusaango ta, ni khumiinikhilisa atweela ni khuulyakhana babaandi. Bino 
Umukasya umweene niye ubikanikha. 
18 Ni nashiryo sheesi Umukasya aloma nisho shino shishiwaamba khu 
Yehoyakimu umuyiinga wa Yuda, nga niye umusooleli wa Yosiya: “Mbaawo 
umuundu na mutweela ukhaasole khulweewe ta, namwe alome ari, ‘Nga 
kimitaambo waandaayase! Nga she kumutaambo mukooko wase!’ Ilala mbaawo 
ulyaantsuwa namwe alile nga aloma ari, ‘Nga she kumutaambo umukoosi wase! 
Nga she kumutaambo umuyiinga wase!’ 
19Nga n'ubona isaambo isi basiikhamwo isikilya, naye aryo bakhaamukhweese, 
bamuyile bamutuume ibulafu we bilibwa bya Yerusalemu.” 

Yeremiya akanikha khu biwaamba khu Yerusalemu 

Umukasya waaloma ari, 

20Inywe babaandu be mu Yerusalemu, yinyukha mutsye i Lebanooni, mukhupe 
luwuungu, lekha liyoombo lyeenywe liwulilikhile mu Bashani, ni mwantsuwile 
mu Abarimu, lwekhuuba basaale beenywe babaabayeeta inywe boosi 
baakhupibwile baaweelewo. 
21Ise Umukasya, nabareewula nywe nga muli mu mbuka yeenywe iye khuuba 
buulayi. Ne inywe mwekaana khuurekeeresa byeesi ise nabaloma. Yino 
ibeelatsakile isaambo yeenywe khukhwaama mu busooleli bweenywe, 
simukanatsakakho mwaawulila luundi mwaakhola byeesi ise imbalomela ta. 
22Imbewo ikhaataamuuse baaraangilisi beenywe, basaale beenywe 
babaabayeeta bakhaayilibwe mu bubowe. Nio lwanyuma inywe muwaambibwe 
kamaŋaanyu ni tsisoni lwe buumoyaani bweenywe bweesi mukhola. 
23Inywe mweesi babaamenya mu Lebanooni, nga mwaayinabila biiswi 
byeenywe mu misaala kimiseda, nga mukhaawulile butsiina buukali 
bubufwaana nga bw'omukhasi uuli khuutsya khusaala! 

Wele akhalila Yehoyakini kumusaango 

24 Umukasya waalomela umuyiinga Yehoyakini, umusooleli wa Yehoyakimu, abe 
niye uwula Yuda, ari, “Ise nga niindi Umukasya Wele, abe yakhaba nga iwe 
ubeelatsakile intsiyi yase iye bunyala khu lwaala lwase lwe kumukhono 
kumulayi, intsya khukhurusakho ikhutuume. 

25Indyo ikhuwaaneyo isi babaandu beesi warya naabi, babaakana khuuhesa 
buulamu bwoowo. Intsya khuukhuwaanayo isi Nebukaduneeza umuyiinga wa 
Babulooni atweela ni baselikhale beewe. 
26Ise intsya khukhukholowa iwe atweela ni maayi woowo uwakhusaala, mutsye 
mukwe mu shibala she bubowe, isi ukhaasaalikhila ta. Mu bweenemwo, nimwo 
mweesi mukhaafwiile. 
27Ukhewotoome khuukobola ingo mu shibala shoowo, ne s'ukhaanyalise 
khuukobola ta.” 
28Ari Yehoyakini uyu wekyelile umuundu isi balekelesa busa, wafwaana nga 
inyuungu iyatikhile, isi batuuma ibuumbi, nga mbaawo umuundu ushikikana 
luundi ta? Lwashiina niye atweela ni babaana beewe baatuumibwa ibulafu, 
baatsya baakwa mu shibala she aleeyi, isi bakhamanyilekho nakhafwiiti khoosi 
ta? 
29Inywe babaandu ba Yuda, inywe babaandu ba Yuda! Wuliilisa ilomo isi 
Umukasya ali khuuloma! 
30“Rona lisiina ly'omusaani yuno afwaane nga ukhasaalakho umwaana nakhari 
ta, niye abe umuundu ukhanyala waakhola shishiindu shaabiramwo ta. Mbaawo 
na mutweela khu betsukhulu beewe ulyaamamwo ta, mbaawo na mutweela 
uliilawo ekhale khu shitsoloŋo sha Dawudi, awule nga umuyiinga mu Yuda 
luundi ta. Iseese Umukasya samweene niye ukuukuulile bilomo bino.” 

Yeremiya 23 

Buurume bwe kumwiyikino 

Umukasya waaloma ari, 

1Nga kumutaambo kwaabanyoolile baaraangilisi babaatsya nga bahesa luundi 
nga basalanisaka babaandu baase nga n'ubona babaayi ni basalanisaka 
kamasheese! 
2Ni nashiryo Umukasya Wele wa Isiraeli akanikha luundi isi baaraangilisi 
babaakhiile khulolelela babaandu beewe ari, “Inywe simwaloleleele buulayi 
babaandu baase ta, mutsya mwaabasalanisaka busa, lwanyuma mwaabatimisa 
bakoraana. Ninashiryo ise intsya khubawa inywe shitaambiso lwe buubi buno 
bweesi mukholile. 
3Ise samweene kane imbuusilise babaandu baase, imbaruse mu manaambo isi 
nabasalanisila, lwanyuma imbakobose ingo mu shibala shaabwe shisheene. Mu 
bweene imwo, bakhasaalane babalaahe, babe mu bukali. 
4Ikhaabaroborere baaraangilisi babaakhaabalolelele buulayi. Baryo babaandu 
baase balekhe khubakho ni khuurya khwoosi, namwe khukhwiyembelela, 
namwe bari ibewo shishiindu shishikhaabataambekho ta. Ise Umukasya 
samweene niye ukanikhile bibiindu bino.” 

5 Umukasya waashilaangilila ari, “Imbuka ikhoole, isi ikhaaroborere umuyiinga 
umukhosefu, uuli umwitsukhulu wa Dawudi. Umuyiinga uyo akhaawule ni 
kamakhula kamakali, naluundi akhole ibyo bibiili bikwalaafu luundi bibilama 
mu shibala shoosi. 
6Mu bifukhu byeesi akhaabeele umuyiinga, babaandu ba Yuda bakhaabe 
buulayi, ni babaandu ba Isiraeli nabo bakhaamenye mu lukoosi. Lisiina lyeesi 
bakhaamulaange nilyo likhaabe ‘Umukasya niye buwonesi bwase.’ ” 
7Umukasya aloma ari, “Imbuka ikhoole, isi babaandu ba Isiraeli bakhaalobe 
khwiilayo luundi khukhwiitsubila mu lisiina lya Wele umulamu, uwabarusa 
khukhwaama mu shibala she Misiri ta. 
8Ne baliitsuba nga baraambisa lisiina lyase, nga Wele Umulamu, uwarusa 
babaandu ba Isiraeli khurura khukhwaama mu linaambo lye khu lubeka lwe 
ngaaki, ni mu manaambo kakaandi abe isi nabasalanisila. Awo nio lwanyuma 
beetse bamenye mu shibala shishiili shishaabwe shisheene.” 

Buurume bwa Yeremiya isi Baŋoosi be bubeeyi 

9Nga nambaasile khu baŋoosi, kumwoyo kwase kutyeemuukha muunda mwase, 
narakikha ni khunikina busa, nafwaana nga umuundu umeelile, lwanyuma lwe 
khuunywa iviini ingali. Shifwaana shiryo khulw'Omukasya, ni khulwe biilomo 
byeewe bikhosefu. 
10Shibala shoosi shetsuule babaandu bayeyani, babaakhali babeyikinwa isi 
Umukasya ta; bamenya buulamu bwe bumoyaani, naluundi baŋoosi 
baraambisaka buubi buunyala bwaabwe. Lwe shitsubo sh'Omukasya, shibala 
shilikho shilootsakana busa, ni kamaayilo koosi kaayoma. 

Shitaambiso sh'Omukasya isi Baŋoosi babeeyi 

11Umukasya aloma ari, “Baŋoosi atweela ni basaayi beene sibambaasa khu Wele 
ta. Ise samweene naabanyoolile nga bakholela bye bubwoonaki mu Lisaayilo 
lyase Likhosefu. 
12Ni nashiryo kimikhoosi kyaabwe khweesi bakyeendela kikheetsulekho 
burerere ni shishilima shiikali; ibweene iyo niyo isi ikhaabayile bareremukhe 
bakwe aasi. Indi khuutsya khubareerakho buukosi buukali naabi, khu mbuka isi 
balifunilakho shitaambiso. Ise Umukasya samweene niye ushikuukuulile ndyo. 
13Ise nabona shishoonako shikhulu shitweela mu baŋoosi ba Samariya, 
shishisonioosa kumwoyo: Nibo batsya baakhola bye buŋoosi mu lisiina lya 
Bayaali, musaambo iyo baaba nga baborosa babaandu baase. 
14 Ne mu baŋoosi be mu Yerusalemu nabo naababonemu shiibi shishifuura 
buubi bubweene: Nibo batsya baakhola bye buyeyani naluundi baraambisa 
bubeeyi. Batsya bayeeta babaandu khuukhola bye bubwoonaki, nio 
yataambawo na mutweela ushuukha waarura mu bubi bweewe. Boosi ari 
baayikyela busa nga Sodomu, babaandu be mu Yerusalemu boosi bafwaana nga 
Gomora.” 

15“Ni nashiryo sheesi ise Umukasya, Umunyali wa byoosi, inoma shishiwaamba 
khu baŋoosi bano nisho shino: Indi khuutsya khubawa biilyo bibyaluluwa 
khuulya, ni kameetsi kakaalimwo buutwa khuunywa, lwekhuuba 
khukhwaamila mu baŋoosi be mu Yerusalemu, bubwoonaki bwaasalaniile buli 
aandu oosi mu shibala.” 
16Shishiindu shishiindi sheesi Umukasya, umunyali wa byoosi alomela 
babaandu be mu Yerusalemu nisho shino: “Mukhawuliilisa byeesi baŋoosi 
balikho bababoolela inywe ta, bekholakholanisa baabeetsusamwo inywe 
kumwiyikino kukuukhaliwo ta. Nibo bababoolela inywe byeesi bambaasilisa 
busa khukhwaama mu myooyo kyaabwe, ne nga sibiba byaarurire khukhwaama 
mu khanwa mwa Wele ta. 
17Baŋoosi bano bekhala baboolela babaandu babaandekelesaka ise nga 
babalomela bari bibiindu kane bibatsiile buulayi. Naluundi batsya baboolela buli 
mutweela uuli ni shikili nga akhola byeesi umweene ekanila bari, mbaawo 
shikosi shoosi shishinyala shaamukwakho nakhari ta.” 
18Ne ise naababoolela ndi, mbaawo na mutweela khu baŋoosi bano uwabakho 
mu lukhobo n'Umukasya khuubona namwe khuuwulilakho busa byeesi 
Umukasya akanikha ta. 
19Nashiryo atsya khubasiindikhila lirima lyeewe liitse nga ikhuungu, litsya 
khubakwakho buubi naabi, libe nga ikhuungu iye kamaani litsye lyaatikhile khu 
mirwe kye baboonaki. 
20Lirima ly'Omukasya silitsya khwaakama ta, khukhwoolesa nga umweene 
woolelesile bitsilililwa byeewe byeesi ambaasa mu mwoyo kweewe. Mu bifukhu 
bibiitsa mu moni, inywe mweesi mukhaabyofwaase buulayi. 
21Umukasya aloma ari, “Baŋoosi bano ise naakhubarumanakho ta, ne nibo 
bekhuula busa baatsya; ise naakhubakanikhatsakayo ta, ne nibo bekhuula busa 
baatsya baakanikha bye buŋoosi. 
22Ne baba nga babeetsakho mu lubusano ni nase, khali baamanya bimoonyo 
byase nio batsya khukanikha buurume bwase isi babaandu baase, shikila 
babaandu bashuukha barura khukhwaama mu ntsila tsaabwe tse bubwoonaki, 
naluundi barura khukhwaama mu bubi bwaabwe bweesi bakhola.” 
23Umukasya Wele waalooselakho ari, “Iseese ndi Wele uuba buli aandu oosi, ne 
siindi Wele uuba mu shifwo shitweela shonyene ta. 
24Manya yaabawo umuundu unyala waatsya webisa mu bifwo bye shimoonyo 
nio nalekha khumubona? Inywe simumanya muri ise ndi Wele uuli buli aandu 
mwikulu ni khu shibala khweene ta? Ise Umukasya samweene niye ukanikhile 
bibiindu bino.” 
25Umukasya waalooselakho ari, “Ise samweene nawuliile baŋoosi bano 
babaatsya baakanikha mu lisiina lyase nga beelomela babeene bari, baboone 
khuubonekhelwa namwe kamarooro. 

26Bubeeyi bwe baŋoosi buno bunoola waheena, nga batsya bawombesa 
babaandu baase ni buŋoosi bwe bubeeyi, bweesi bekholakholanisa 
khukhwaama mu myoyo kyaabwe? 
27Nibo bambaasa bari kamarooro kaabwe kane kakile babaandu baase bebilile 
lisina lyase, bari nio bafwaane nga bakuuka baabwe ni baakhola khaalekho, isi 
baashuukhila batsya besaaya Bayaali. 
28Lekha umuŋoosi uuli ni kamarooro atsye akakanikhekho nga kamarooro busa, 
ne umuŋoosi ufunile ilomo khukhwaama isi samweene, naye atsye akikuukuule 
nga ningimukanikhiile. Bunyaasi busa bufwaanana buryeena ni ŋaano?” Bino 
byoosi Umukasya umweene niye uubikanikha. 
29Umukasya ashikuukuula luundi ari, “Ilomo yase iyaama isiindi ili busa nga 
kumulilo, naluundi ili busa nga inyoondo iye shishuuma iyaraaka lulwaanda 
lwaasalanila busa. 
30Ni nashiryo ise imbiyila baŋoosi babaatsya beeba biilomo khukhwaama isi 
baŋoosi bashaabwe, baatsya baabikanikha nga buurume bubwaama isi ise 
Umukasya. 
31Ilala ise Umukasya, naabiyilila ilala umuŋoosi utsya waakanikha biilomo 
byeewe umweene, nga araambisa lulimi lweewe, ne ndi waashuukha waaloma 
ari byaama isi Umukasya. 
32Wuliilisa buulayi byeesi ise Umukasya indi khuukanikha, ise naabiyila abo 
babaatsya bakanikha kamarooro ke bubeeyi. Batsya baakanikha kamarooro ke 
bubeeyi, shaakila baaborosa babaandu baase, ate ise naakhubarumanakho ta, 
namwe khuubarobora ta. Ni nashiryo baŋoosi bano sibalimwo kumukaso isi 
babaandu baase naakhafwiiti khoosi ta. Shino ise Umukasya samweene niye 
ushilaangilila ndyo.” 

Buurume bwe bubeeyi ni baŋoosi be bubeeyi 

33Umukasya waalomela Yeremiya ari, “Siinga mutweela khu baandu bano, 
namwe umuŋoosi namwe umusaayi eetsa is'uli, waakhureeba ari, ‘Buurume 
bw'Omukasya buli waheena?’ Nawe umwiilamwo uri, ‘Iwe waayikyela uli 
shisutwa shisiro isi Umukasya. Buurume bweesi Umukasya ali nabwo is'uli 
buloma buri atsya khubatuuma mu mururewo mutsye.’ 
34Naluundi nga umuŋoosi, namwe umusaayi, namwe mutweela khu baandu 
baase weetsile waaloma ari, ‘Shisutwa shisiro sh'Omukasya,’ umuundu ufwaana 
aryo ikhaamuwe shitaambiso, niye atweela ni babaandu be muungo mweewe. 
35Shonyene sheesi buli mutweela aakha khureeba umusaale weewe namwe 
umulebe weewe nisho shino: ‘Umukasya weelilemwo aryeena?’ Namwe ari, 
‘Shiina sheesi Umukasya akanikhile?’ 
36Ne mukheelayo luundi mwaakanikhakho khu ‘Shisutwa shisiro sh'Omukasya’ 
luundi ta, lwekhuuba siinga ibawo umuundu ushikhola aryo, kane ishikhole 

shikyelele ilala shisutwa sheene isi umuundu uyo. Babaandu baakasuusaka 
biilomo bya Wele Umulamu, Umukasya Umunyali wa byoosi, uuli Wele weefwe. 
37Nashiryo iwe Yeremiya, shino nisho sheesi ukhaabe nga ureeba umuŋoosi, 
‘Shiina sheesi Umukasya akhwiililemwo?’ Namwe, ‘Lomo shiina isi Umukasya 
akanikhile?’ 
38Ne siinga nibo balekha khuwulila likaambila lyase khuulitsiilakho ta, ne 
beloosela khuuraambisa biilomo bino biri, ‘Shisutwa shisiro sh'Omukasya,’ ate 
nga naabalakila khuulekha khushikanikhakho ta, iwe ubaboolela uri, 
39Ilala ikhaabebilile, imbakhuulake imbenyuse khukhwaama mu moni tsase, 
inywe mweesi, atweela ni shiriimba sheesi nabawa inywe ni bakuuka beenywe. 
40Intsya khubareerakho khuswaala khwe kamaani khukhuukhaliwawo ta, 
naluundi khukhaabe khuswaala khweesi umuundu yeesi akhalibilila ta.” 

Yeremiya 24 

Khuubonekhelwa khwe bibiipo bibili 

1 Umukasya waantsokesa bibiipo bibili nga byetsuulekho kamatuunda ke 
kimifigi, nga baabireere iburaangisi we Lisaayilo Likhulu. Shino shabawo 
lwanyuma lw'omuyiinga Nebukaduneeza uwa Babulooni khuuyila Yehoyakini 
umuyiinga wa Yuda, umusooleli wa Yehoyakimu, nga umubowe, nga 
amwaamisa mu Yerusalemu khuumuyila i Babulooni. Yehoyakini baamuyilila 
atweela ni baakhulu babaandi be mu Yuda, nga mulimo baabasi ni babeetsi. 
2Shishiipo shitweeela shabamwo kamatuunda ke kimifigi, nga kili kimilayi 
naabi, nga n'ubona kimifigi kikinyoowa khuuroba; ne shishiipo she khaabili 
shabamwo kimifigi kimibi naabi, nga sikiliikha na khuliikha ta. 
3Lwanyuma Umukasya wandeeba ari, “Yeremiya, shiina sheesi uli khuubona?” 
Nase nelamwo ndi, “Indi khuubona kimifigi kimirobe. Ikyo kikiili kimilayi kili 
kimilayi naabi, ne ikyo kikiili kimibi kili kimibi kimyeene, sikinyalikha ni 
khuuliikha ta.” 
4Kila Umukasya anganikhayo nga aloma ari, 

5“Ise Umukasya Wele wa Isiraeli, imbona babaandu babaayilibwa mu Babulooni 
nga baabowe khukhwaama mu Yuda, nga nibo kimifigi kimilayi kino, ni nase 
kane imbabirise buulayi ndyo. 
6Kane samweene imbaloleleele buulayi, lwanyuma niitse imbakobose mu 
shibala shino. Kane niitse imbombekhe buulayi, indekhe khuubafuniaakaka 
luundi ta; kane niitse imbabyaale luundi, indekhe khuubatutulaka luundi ta. 
7Kane imbawe kumwoyo kukukana khukhuumanya ise nga Umukasya. Nibo 
bakhaabe babaandu baase ilala, ni nase ikhaabe Wele waabwe, lwekhuuba nga 
beetsile khukobola isiindi, bakhaakobole ni kumwoyo kwaabwe kwoosi. 

8“Ne nga n'ubona kimifigi kikiili kimibi ikyo, kikikhanyala kyaliikha ni khuliikha 
ikyo ta, nase Umukasya nisho sheesi ikhaakhole Zedekiya umuyiinga wa Yuda, 
ni baakhulu be mu lubili lweewe, atweela ni naabo boosi babaakhaawonekho be 
mu Yerusalemu, oba babaakhaarame mu shibala shino, oba babaakhaayilibwe i 
Misiri. 
9Samweene ikhaabareerekho khu nibo boosi buukosi buubi naabi, 
khukhwoolesa bafwaane she mbikho, kamanaambo ke mu bibala byoosi karye 
busa. Nibo bakhekyele she khuutsekhelela busa, babaandu babatyaabile, 
babanyoome, baryo bekyele shiitsubo buli aandu oosi isi bakhaabe nga 
baasalaniile. 
10Intsya khubasiindikhila busoolo, intsala, ni buulwaale buubi naabi, 
khukhwoolesa nga baamalile khuuhela boosi, itaambewo na mutweela 
uramawo khu shibala isi nabawa nibo, atweela ni bakuuka baabwe.” 

Yeremiya 25 

Kimiiko kamakhumi musaafu kye bubowe 

1 Mu mwiiko kwe khaane kwa Yehoyakimu, umusooleli wa Yosiya, nga niye 
umuyiinga wa Yuda, (nga kumwiiko kweene ikwo nikwo kweesi 
Nebukaduneeza aabeela umuyiinga wa Babulooni), buurume bw'Omukasya 
bweetsa isi Yeremiya, khuutsya abukanikhile babaandu ba Yuda. 
2Aryo Yeremiya naye waatsya waaboolela babaandu ba Yuda, atweela ni naabo 
boosi abe babaamenya mu Yerusalemu ari, 
3“Ari khuumala kimiiko kamakhumi kabili na kitaru (23), khukhwaamila khu 
mwiiko kwe likhumi na kitaru nga Yosiya, umusooleli wa Amoni, niye umuyiinga 
wa Yuda, khukhwoolesa ni shaleelo shino, Umukasya abeelatsakile nga 
anganikhayo kimiluundi swa busa, ni nase neetsatsaka ne mbaboolatsakila buli 
mushiimba, ne inywe mwekaana khurekereesa. 
4Umukasya abeelatsakile nga abarumanilatsaka baarume beewe baŋoosi 
kimishiimba swa busa, ne inywe mwalobela ilala khuureka khukhuru 
khweenywe khuwuliilisa namwe khurekereesa ta. 
5Nibo beetsaatsaka nga babalomela biilomo by'Omukasya bari, ‘Ni 
mushuusekho tsisaambo tseenywe, buli mutweela khusiinywe! Mwaakamise 
khuukhola bye bumoyaani, nio munyale khuurama nga mumenya mu shibala 
sheesi Umukasya aabawa inywe, atweela ni bakuuka beenywe biilo ni biilo. 
6Mukhatsya mwaaloondelela ba wele babaandi, khuubakaanisa ni khuubesaaya 
ta. Isho shikila mwasyukhuluusa lirima ly'Omukasya, siinga mwisaaya bifwaani 
byeesi mwabeene mwakhola ni kamakhono keenywe. Isho shikhaakile 
Umukasya abakhole inywe buubi.’ ” 
7Umukasya waalooselakho ari, “Ne inywe mwalobela ilala khukhuundekeeresa 
ise, mwasyukhuluusa lirima lyase lwe bifwaani byeesi inywe mwabeene 

mwekholela ni kamakhono keenywe, mwaatsya mwereerera mwabeene 
buwaangafu.” 
8Ni nashiryo sheesi Umukasya Umunyali wa byoosi aloma nisho shino: 
“Lwekhuuba inywe mwaloba khurekeeresa biilomo byase, 
9bona ari intsya khubasiindikhila babaandu be linaambo lye khu lubeka lwe 
ngaaki, atweela n'umwakaanisi wase Nebukaduneeza, umuyiinga wa Babulooni. 
Intsya khubareera beetse basoolanise shibala sha Yuda, atweela ni babaandu 
babaashilimwo boosi, baryo beloosele batsye basoolanise ni kamanaambo 
kakaabesanile. Intsya khuhesela ilala linaambo lino, ni babesanwa baalyo, 
bekyele shishiriisaka, she khutsekhelelwa busa, naluundi barame mu 
mawuumbu imbuka yoosi. 
10Intsya khusilisila ilala liyoombo lyeesi banyala bakhupa lwe kumwikhoyo ni 
sangaalo, atweela ni khuuyiliimba khukhuubawo lwe kamayiiya ke bukhwaale. 
Mbaawo ulinyala khuusyeela buufu khu lusisi, namwe bari ibewo kamafura 
kakanyala kaakila itaala yaaburukha ta. 
11Linaambo lino lyoosi litsya khwiikyela busa nga likubili, na buli muundu yeesi 
ulilolakho, akheesindukhe busa, ni kamanaambo kamesanwa koosi nako 
kakhaakaanisatsake umuyiinga wa Babulooni khuumala kimiiko kamakhumi 
musaafu (70). 
12Ne nga kimiiko kamakhumi musaafu ikyo kyaaweelekho, ikhaawe umuyiinga 
wa Babulooni atweela ni linaambo lyeewe lyoosi shitaambiso, lwe buubi bweesi 
baakhola. Naluundi shibala shino shikhaabe kamawuumbu busa biilo ni biilo. 
Bino ise Umukasya samweene niye ubikuukuulile ndyo. 
13Intsya khwoolelesa khu Babulooni bibiindu byoosi byeesi inganikhile ndi 
bikhaakholikhe, ni bibiindu bibiindi bibyaronebwa mu shitabo shino, naluundi 
bibyakanikhibwa ni Yeremiya, bibiwaamba khu manaambo kakaandi nako 
khukhwoonakisibwa. 
14Indyo ikheliyaase Babulooni lwe buraambi bwaabwe buubi bweesi baakhola, 
nga baraambisa ni kamakhono kaabwe. Karyo kamanaambo kakaandi, ni 
bayiinga be kamaani bakheetse babasoolanise lwanyuma babayile nga 
baabowe.” 

Wele akhalila kamanaambo kakaandi kumusaango 

15Bino nibyo byeesi Umukasya Wele wa Isiraeli aanganikhayo, nga anomela ari, 
“Bonakho shikhopo shishitsuulemwo iviini iye lirima lyase. Shibukule, ushiyile 
isi kamanaambo keesi indikhukhurumanayo, ukawaambile kanywe. 
16Nga baamalile khuunywa, kane batilyaate, bawemo kamakyesi lwe lurima lwe 
buusoolo lweesi indikhuubasiindikhamwo.” 
17Nase ndyo naabukula shikhopo khukhwaama mu mukhono kw'Omukasya, 
naatsya naashiwaambila kamanaambo keesi narumanibwayo khuunywa. 



1530 

 

 
Ibayibuli Ingwalaafu 

© 2016 Bible Society of Uganda. 
  

 

 

18Yerusalemu atweela ni biriimba bye mu Yuda byoosi, nga waareerekho ni 
bayiinga baasho ni baaraangilisi babaandi, baanyweela mu shikhopo shino, 
shibala shaabwe shoosi shekyela kumubiimbi busa, shishirisaka naluundi nga 
buli muundu ushibonakho esindukha busa, shaaba she khutsekhelela busa 
naluundi she shitsubo, nga ni bashiili baryo khu shifukhu she shaleelo shino. 
19Khukhwaama awo naalooselakho Faraawo umuyiinga wa Misiri, atweela ni 
babaakaanisi beewe, ni baakhulu be mu lubili lweewe, ni babaandu baayo boosi, 
20ni khuutubaasakho babaandu banaambo boosi abe babaamenya mu Misiri iyo. 
Khukhwaama awo naashiyilila bayiinga be mu shibala sha Uzi, nelooselayo isi 
bayiinga be ba Firisitiya, babaawulatsaka khukhwaamila i Ashikeloni, Gaza, 
Ekuroni, ni shisiintsa sha Ashidodi shisharamakho. 
21Lwanyuma naalooselakho bayiinga ba Edomu, Mowaabu, ni Amoni, 

22khuulooselakho bayiinga ba Tuulo, ni Sidoni, ni bayiinga be bisiintsa abe bibiili 
shanjelekha we nyaantsa. 
23Khukhwaama awo naatsya isi bayiinga ba Dedani, Tema, Buzi, atweela ni 
babaandu babaakhalakho kamatsuune kaabwe, 
24ni khukhwoola isi bayiinga ba Buwarabu, atweela ni bayiinga be babaandu 
banaambo abe babaamenya mu mubiimbi; 
25ni khuutubaasakho bayiinga ba Zimuri, Elamu ni Mediya, 

26ni bayiinga boosi be kamanaambo ke lubeka lwe ngaaki, kakaali aambi ni 
naako kakaali aleeyi. Indyo naakyeenda nga intsya mu manaambo koosi ke khu 
shibala, nga imala litweela naatsya mu liindi. Indyo lwanyuma lwaako koosi, 
naamaliilisila w'omuyiinga wa Babulooni naye khuunywa shisiintsa sheewe. 
27Lwanyuma Umukasya waanomela khuutsya inomele buli muyiinga ndi, 
“Sheesi Umukasya Wele wa Isiraeli, umunyali wa byoosi aloma nisho shino ndi: 
Ni munywe, mumeele, lwanyuma mulusake, khukhwoolesa mwikhupe aasi, 
mulekhe khunyalisa ni khukhwinyukha ta. Shino shikhaabe shiryo khulwe 
buusoolo buukali bweesi intsya khubasiindikhila inywe. 
28Ne siinga baloba khuubukula shikhopo khukhwaama mu makhono koowo 
bashinywe, ubaboolela uri, ‘Ise Umukasya Umunyali wa byoosi imbalakila ndi: 
Baakha khuunywa! 
29Lwekhuuba ise naarakikhile khuureera buukosi nga inyoowela mu shiriimba 
shase shisheene. Nibo bambaasa bari singene bafune shitaambiso ta? Ilala, 
batsya khufuna shitaambiso, lwekhuuba indi khuutsya khusiindikha busoolo 
khu baandu boosi, babaamenya mu shibala. Ise Umukasya samweene niye 
ukuukuulila ilomo yino.’ ” 
30Umukasya waalooselakho ari, “Ari tsya ulaangilila biilomo bye buŋoosi bino 
isi babaandu bano bali nga uloma uri, Umukasya akhaabuutse nga ali mwikulu; 
akhaakuule nga ifula nga ali mu bumenyo bweewe bukhosefu, aryo akhaabuutse 
nga arafuyila shibala sheewe. Akhaakhupe liyoombo lifwaane nga lyaabo 

babaasuura kimisabibu, Liyoombo libe liikali naabi babaandu boosi 
babaamenya khu shibala bawulile. 
31Liikono lye kamaani ilyo likhaawulilikhe mu buli soonda tsoosi tse shibala. 
Lwekhuuba Umukasya alikho ni sheesi atsuntsumilisa kamanaambo koosi. Aryo 
akhaakhalile babaandu be kamanaambo koosi kumusaango, nio abo babaali 
baboonaki abakhoonye ni lurima.” 
32Sheesi Umukasya Umunyali wa byoosi aloma nisho shino: “Bona bukosi 
bulikho bwaama khu linaambo litweela butsya khu linaambo liliindi, ni 
ikhuungu iye kamaani ilikho yinyukha khukhwaama mu soonda tse shibala 
tsitsikhali ndweela ta.” 
33Khu mbuka iyo babaandu boosi babaakheeribwe n'Umukasya umweene, ni 
kimilaambo kyaabwe kikhaasalanile buli aandu oosi, khukhwaama khu soonda 
ndweela iye shibala khuutsya khwoola khu soonda ikiindi. Mbaawo umuundu 
ukhaasole, naluundi mbaawo ukhaakibusake atweela ta, namwe ibewo 
ukhaakisiikhe ta. Kiryo kikhaasalanile buli aandu nga n'ubona kamasiisye khu 
kyeewa. 
34Ari inywe baaraangilisi, ni mulile, inywe babaayi babaayisa babaandu baase, 
ni mwantsuwe ni kamaani keene. Ni mukhupe luwuungu, mwifuufulile 
mwifukhuulu. Lwekhuuba imbuka yeenywe yoolile iye khuusiintsibwa nga 
kamamiiku. Mukhaakwe aasi mwaatikhake nga n'ubona inyuungu. 
35Babaayi be kamasheese sibakhaabekho ni isi belukhila nakhari ta, namwe 
baaraangilisi be babaandu sibakhaabekho ni isi batsya khukhwiibisa ta. 
36Rekeeresa uwulile khukhwaantsuwa kwe babaayi be kamasheese, wulila 
luwuungu lwe baaraangilisi be babaandu, lwekhuuba Umukasya ali khukhwiitsa 
khuuhesa kamaayilo kaabwe. 
37Kamaayilo koosi kakhaarame awo busa, kafwaane nga kumubiimbi lwe lirima 
ly'Omukasya lirafu. 
38Nga italanyi niirura mwifuluma lyayo yaalilekha, Umukasya walekhile 
babaandu beewe. Shibala shaabwe shoosi shikhoonakisibwe buubi naabi lwe 
buusoolo, lwekhuuba lirima ly'Omukasya lyekyelisile shibala shoosi 
kumubiimbi. 

Yeremiya 26 

Buurume bwa Yeremiya khu Lisaayilo Likhulu 

(Yeremiya 7.1-15) 

1 Lwanyumakho khakyeekhe nga Yehoyakimu, umusooleli wa Yosiya alikyelile 
umuyiinga wa Yuda, Umukasya waalomela Yeremiya ari, 



1532 

 

 
Ibayibuli Ingwalaafu 

© 2016 Bible Society of Uganda. 
  

 

 

2“Yiimikha mu Lisaayilo Likhulu ly'Omukasya, ukanikhe isi babaandu boosi be 
mu biriimba bya Yuda, babeetsatsaka khukhwisaaya Umukasya. Ubaboolela 
biilomo byoosi byeesi ikhulakila khuukanikha, ukhalekhakho na shitweela ta. 
3Manya lukanile babaandu bano banyala baawuliilisa, buli mutweela walekha 
tsintsila tseewe tsiimbi. Siinga bashikhola baryo, nase kane ishuusekho buubi 
abe bweesi indi khukhwaambaasa khuubakholakho, lwe bibyoonako byaabwe. 
4Tsya ubaboolele byeesi indi khuuloma ndi: ‘Ise Umukasya naamala khaale 
khuubalomela ndi inywe siinga mulekha khuuwuliilisa byeesi inoma, mwaloba 
khuukyeendela mu makaambila kaase keesi nabawa, 
5naluundi siinga muloba khuwuliilisa byeesi babaakaanisi baase baŋoosi beesi 
imbarumanila kimiluundi swa busa babalomela, (Ne ilala inywe mwalobela ilala 
khuubarekeeresa nibo), 
6indyo intsya khwoonakisa Lisaayilo Likhulu lino, lifwaane nga ninoonakisa i 
Shilo. Ni shiriimba shino shikhekyele shitsubo busa isi kamanaambo koosi ke 
shibala.’ ” 
7Basaayi, ni baŋoosi atweela ni babaandu boosi baawulila Yeremiya nga 
akanikha biilomo bino mu Lisaayilo Likhulu ly'Omukasya. 
8Ne Yeremiya n'amala khuukanikha biilomo ibyo byoosi byeesi Umukasya 
aamurumana khuukanikhila babaandu, lwanyuma basaayi, ni baŋoosi, atweela 
ni babaandu boosi abe babaaliwo, baakulukhila Yeremiya, baamulomela bari, 
“Iwe waakha khuufwa lwe tsilomo tsino! 
9Lwashiina iwe ukanikha buŋoosi mu isiina ly'Omukasya, nga uloma uri shiifwo 
shino shikhaafwaane nga Shilo, naluundi uri shiriimba shino shikhoonakisibwe, 
shitaambemwo umuundu na mutweela ushimenyamwo?” Baryo babaandu 
boosi baabuusanila Yeremiya mu Lisaayilo Likhulu ly'Omukasya. 
10Ne baakhulu babaraangilila mu Yuda ni baawulila bibiindu bino byoosi 
bibyaba byaakholikhile, besuta baayubakilisa khaangu baarura mu lubili 
lw'omuyiinga, baatsya khu Lisaayilo Likhulu, baatsya bekhala aasi khu bitsoloŋo 
byaabwe a Shilibwa Shishaakha. 
11Shikila basaayi ni baŋoosi, baboolela baakhulu bano atweela ni babaandu 
boosi bari, “Umusaani yuno aakha khuukhalibwila kumusaango kwe khuufwa. 
Lwekhuuba mweesi mwaawulila ni kamaru keenywe isaambo isi abeele 
akanikhamwo ari, shiriimba Yerusalemu shitsya khwoonakisibwa.” 
12Lwanyuma Yeremiya naye waakanikha isi baakhulu bano atweela ni isi 
babaandu abe babaaliwo ari, “Umukasya umweene niye uwandumile ise 
khukhwiitsa khuukanikha biilomo byeesi nanywe mwabeene muwuliliile ni 
kamaru keenywe, bibiwaamba khu Lisaayilo Likhulu ni khu shiriimba. 
13Ni nashiryo, ari inywe ni mushuusekho isaambo iimbi isi mubeele mumenya, 
ni bibiindu biibi byeesi mubeele mukhola, murekeerese buulayi likono 
ly'Omukasya Wele weenywe. Ni naye Umukasya umweene aryo kane 

ashuusekho bibyambaaso bye buubi bwe khuuhela abe bweesi atsya 
khuubakhola khusiinywe. 
14Ne bibimaamba khusiise, bona indi mu makhono keenywe. Ari nimukhole 
shoosi sheesi mwambaasa muri shiilayi luundi shishintsakhila ise. 
15Ne shonyene mushimanye muri, inywe siinga muntsira ise, inywe mweesi 
atweela ni babaandu boosi be mu shiriimba shino, kane mube mwereerirekho 
kumusaango kwe kamafuki kakaakhalikho ni shiibi shoosi ta. Lwekhuuba mu 
ŋali, Umukasya umweene niye uwandumile ise khukhwiitsa inganikhe biilomo 
bino byoosi byeesi muwuliile ni kamaru keenywe.” 
16Lwanyuma kila baakhulu abo ni babaandu abe babaaliwo baalomela basaayi 
bari, “Umusaani yuno s'akhila khuukhalibwila kumusaango kwe khuufwa ta! 
Ilala niye waakhukanikhileyo mu lisiina ly'Omukasya Wele weefwe.” 
17Isho nga shaaweele shiryo, batweela khu baaraangilisi benyukha baakanikha 
isi lituuli lye babaandu boosi abe babaabusaane bari, 
18“Khu mbuka isi Hezekiya aabeela umuyiinga wa Yuda, umuŋoosi Mika uwe 
Moreshesi, aakanikhila babaandu boosi sheesi Umukasya Umunyali wa byoosi 
aamulomela khuukanikha ari, ‘Bakhaakhabale Sayuuni nga babaakhala 
kumukuunda, Yerusalemu shikhekyele induumi iye kamawuumbu, Lisaayilo 
Likhulu likhaasiimbe ni bunyaasi likyele shisaali busa.’ 
19Ne manya umuyiinga Hezekiya atweela ni babaandu boosi be mu Yuda 
benyukhakho aasi bari beere Mika? Sheesi Hezekiya umweene aakhola, esamwo 
busa Umukasya lukoosi, waakhakakho naabi khuufuna bubweela bweewe. 
Musaambo iyo, Umukasya waashuusakho bibyambaaso byeewe abe bye 
khuubakhola buubi bweesi alaangilila khuubakhola. Nafwe khuryo khutsya 
khwireerakho khufwabeene buubi bukali naabi!” 
20Aabawo umusaani ukuundi Uriya, umusooleli wa Shemaya, uwaama i Kiriyasi 
Jeyarimu, uwakanikha bye buŋoosi mu lisiina ly'Omukasya, nga akanikha 
bibiindu biibi khu shiriimba shino, ni khu linaambo lino nga Yeremiya naye 
n'akholile ari. 
21Ne umuyiinga Yehoyakimu, ni baselikhale beewe atweela ni baakhulu 
babaandi nibaawulila bye buŋoosi bweesi Uriya aakanikha, umuyiinga 
waakhakakho bari eere Uriya. Ne Uriya naye n'awulila aryo, waarya luukali, kila 
atitukhila mu shibala she Misiri. 
22Ne shonyene ndi umuyiinga Yehoyakimu aarumana Elunasani, umusooleli wa 
Akubori, atweela ni babaandu babaandi baatsya i Misiri baakobosa Uriya. 
23Baryo baatsya baamureera khukhwaama mu Misiri baamureera isi umuyiinga 
Yehoyakimu, aryo waamukhoonya, ni kumulaambo kweewe baakutuuma mu 
shifwo isi basiikha babaandu baabusheele. 
24Ne mu bino byoosi, Ahikamu umusooleli wa Shafani aayeeta naabi Yeremiya, 
mbaawo umuundu uwahaanayo Yeremiya isi babaandu khuumukhoonya ta. 

Yeremiya 27 

Yeremiya esabikha likyooki lye iyeeyi ilima 

1 Mu khurakikha khwe buuwuli bwa Yehoyakimu, umusooleli wa Yosiya, nga 
niye umuyiinga wa Yuda, Umukasya waakanikha isi Yeremiya ilomo yino. 
2Umukasya waamulomela ari, “Niwikholeleyo likyooki khukhwaama mu 
mahaafu, ubase ni tsimbaawo, lwanyuma ubisabikhe mwikosi mwoowo. 
3Lwanyuma urumanise buurume isi bayiinga bano: uwa Edomu, uwa Mowaabu, 
uwa Amoni, uwa Tuulo, n'uwa Sidoni, khuubirira mu baarume ba buraawa abe 
babaaba beetsile mu Yerusalemu khuubona Zedekiya, umuyiinga wa Yuda. 
4Ubawe buurume buno babuyile isi baakhulu baabwe, nga buloma buri, 
‘Umukasya Umunyali wa byoosi, Wele wa Isiraeli, waayindakila ise khuubaloma 
batsye baboolele baakhulu baabwe byeesi Umukasya alakila ari, 
5“Nga inaambisa bunyala bwase ni kamaani kaase, naraambisa kumukhono 
kwase kwe kamaani khuubuumba shibala, babaandu babaashilimwo, atweela ni 
bisolo byoosi bibiimenya khu shibala. Ni nase ishikabila umuundu yeesi isi ise 
imba naasiimile ndi ashiwule. 
6Nashiryo ise naaweele kamanaambo keenywe koosi mu bunyala 
bw'omwakaanisi wase Nebukaduneeza, umuyiinga wa Babulooni, naluundi 
naamuweele ni bisolo byoosi bye mwirome khuumwakaanisatsaka niye. 
7Kamanaambo koosi kakhaamwakaanisatsake niye, kakaanise n'umusooleli 
weewe, atweela n'umwitsukhulu weewe, khukhwoolesa khu mbuka isi 
ikhoolele, linaambo lyeewe likwe. Shikhaabe shiryo khuutsya khwoolesa 
lwanyuma isi kamanaambo kakaandi nako, ni bayiinga be kamaani nabo, isi 
bakhaamukholele ekyele umukulwa waabwe. 
8“Ne siinga ibawo linaambo lyoosi, namwe buyiinga bwoosi bubukhaalobe 
khukhwakaanisa Nebukaduneeza umuyiinga wa Babulooni, ikhaawe linaambo 
ilyo, namwe buyiinga ubwo shitaambiso she busoolo, namwe intsala ingali, 
namwe buulwaale buubi naabi, khukhwoolesa nga Nebukaduneeza waamalile 
khuhesela ilala linaambo ilyo, namwe buyiinga ubwo. Ise Umukasya samweene 
niye ukanikhile ilomo yino. 
9Nashiryo mukhatsya mwaawuliilisa byeesi baŋoosi, namwe baalakusi 
beenywe, namwe abo babaarumbula kamarooro, namwe baalosi, namwe abo 
babenyusa kimisaambwa, bababoolela ta. Kane nibo bababoolele bari 
mukhatsya mwakaanisa umuyiinga wa Babulooni ta. 
10Nibo babawa inywe buŋoosi bwe bubeeyi busa, shishikhaabamilemo 
murusibwe mu shibala sheenywe. Indyo ikhaabatamuuse imbaruse mu shibala 
sheenywe, mutsye muhele. 

11Ne linaambo lyoosi lilikhaafukiilile khukhwinama aasi, lyakaanise umuyiinga 
wa Babulooni, ikhaalilekhe lirame mu shibala shalyo, babaandu baraambile khu 
liloba lyaabwe, bamenyatsake khubweene ukhwo. Ise Umukasya samweene 
niye ukanikhile bino byoosi.” 
12Indyo natsya naawa Zedekiya umuyiinga wa Yuda, buurume bweene nibwo 
butweela. Naloma ndi, “Nimwiinamise kimirwe kyeenywe aasi, mwakaanise 
umuyiinga wa Babulooni. Mumwakaanisatsake niye atweela ni babaandu 
beewe, nio munyale khuubawo nga baalamu. 
13Lwashiina inywe mukana khuufwa lwe buusoolo, namwe lwe ntsala, namwe 
lwe buulwaale buubi naabi? Shebulila muri isho nisho sheesi Umukasya 
aalaangilila ari shikhaakholikhe khu linaambo lyoosi, lilikhaalobe 
khukhwakaanisa umuyiinga wa Babulooni. 
14Mukhaawuliilisa bye buŋoosi byeesi baŋoosi balikho bababoolela bari, 
simukhaatsye khukhwakaanisa umuyiinga wa Babulooni ta. Ibyo byoosi balikho 
babawombesa busa! 
15Umukasya umweene alikho aloma ari niye waakhubarumanakho nakhari ta. 
Ne bye buŋoosi byeesi balikho bakanikha mu lisina lyeewe bili bye bubeeyi busa. 
Nashiryo siinga mukhola nga ni balikho bababoolela, atsya khubataamuusa 
abaruse ibulafu, ibweene iyo, mutsya khuhela, inywe mweesi, atweela ni 
baŋoosi beenywe abo babaalikho bababoolela buŋoosi bwe bubeeyi ubwo.” 
16Nga naamalile awo, naboolela basaayi nabo, atweela ni babaandu boosi byeesi 
Umukasya aanomela khuukanikha, nga aloma ari, “Mukhawuliilisa byeesi 
baŋoosi bababoolela ta, nga babalomela bari bibiindu bibiraambisibwa mu 
Lisaayilo Likhulu bili aambi khuukobosebwa khukhwaama i Babulooni. Ibyo 
byoosi balikho babawombesa busa. 
17Mukhabawuliilisa ta! Nimwiwaaneyo mwakaanisatsake umuyiinga wa 
Babulooni, nio mubewo nga mushiili baalamu. Lwashiina mukana shiriimba 
shino shiikyele nduumi ye kamawuumbu busa? 
18Nibo siinga baba nga bali ni buurume bw'Omukasya, nibatsye 
bamwikoontselele Umukasya umunyali wa byoosi, nio manya bibiraambisibwa 
bibyarama mu Lisaayilo Likhulu, ni mu lubili lw'omuyiinga wa Yuda, ni mu 
shiriimba Yerusalemu, bilekhe khuyilibwa nabyo mu Babulooni ta. 
19Lwekhuuba sheesi Umukasya, Umunyali wa Byoosi aloma, shishiwaamba khu 
ntseko tse Lisaayilo Likhulu, ni shitowo sha buroonzi she kameetsi shiboofu, ni 
bikaari, atweela ni bibiindu bye lisuno bibiindi bibyarama mu shiriimba, 
20byeesi Nebukaduneeza umuyiinga wa Babulooni akhaayila ta, khu mbuka isi 
aayilila Yehoyakini, umusooleli wa Yehoyakimu, umuyiinga wa Yuda mu 
bubowe nga amwaamisa mu Yerusalemu waamuyila i Babulooni, nga amuyilila 
atweela ni baakhulu babaandi be mu Yuda ni Yerusalemu, 

21shisheene sheesi Umukasya Umunyali wa Byoosi, Wele wa Isiraeli, aloma 
shishiwaamba khu biindu ibyo byoosi bibiraambisibwa mu Lisaayilo Likhulu ni 
mu lubili lw'omuyiinga wa Yuda, ni mu Yerusalemu mwoosi, nisho shino: 
22Byoosi bikhaayilibwe mu Babulooni, bimenye ibweene iyo, khukhwoolesa khu 
mbuka isi samweene ikhaabiitsile. Lwanyuma lwa byoosi, ikhaabikobose, 
imbiisake mu shifwo shabyo shisheene.” 

Yeremiya 28 

Yeremiya n'umuŋoosi Hananiya 

1 Mu mwiiko kweene ukwo, mu mweesi kukuukhola kharaano, kwe buwuli bwa 
Zedekiya, umuŋoosi Hananiya, umusooleli wa Azuri, abe uwaama mu Gibeyooni, 
waakanikha ni nase nga ndi mu ntsu y'Omukasya, mu moni tse basaayi, atweela 
ni babaandu boosi nga barekeeresile, 
2waamboolela ise byeesi Umukasya, umunyali wa byoosi, Wele wa Isiraeli aaba 
ali khuuloma ari: “Naamalile khaale khuufuniaakaka buunyala bw'omuyiinga 
wa Babulooni. 
3Mu miiko kibili kyonyene, intsya khukobosaka mu Yerusalemu bibiindu 
bibiraambisibwa mu Lisaayilo Likhulu, byeesi Nebukaduneeza aasutaka waayila 
mu Babulooni. 
4Naluundi intsya khukobosa Yehoyakini umusooleli wa Yehoyakimu, umuyiinga 
wa Yuda mu shifwo shino, nga ali atweela ni babaandu ba Yuda boosi 
babaayilibwa n'umuyiinga wa Babulooni. Ikhaafuniaakake busiro bweesi 
umuyiinga wa Babulooni aareera. Bino byoosi bikhaakholekhe, lwekhuuba ise 
Umukasya samweene niye ubikanikhile.” 
5Lwanyuma kila umuŋoosi Yeremiya akanikha isi umuŋoosi Hananiya, nga 
basaayi atweela ni babaandu boosi beemikhile iburaangisi we ntsu y'Omukasya. 
6Nga aloma ari, “Amiina! Khali Umukasya ashikholile aryo! Ilala khali Umukasya 
olelese biilomo byoowo byoosi byeesi ulaangiliile, aryo akobose bibiindu 
bibiraambisibwa mu ntsu y'Omukasya, atweela ni babaandu boosi babaayilibwa 
mu Babulooni, nga abakobosa mu shifwo shino. 
7Ne shonyene ndi, nawe reekeresa byeesi ise ikhuboolela, nga babaandu bano 
boosi baawuliilisile buulayi: 
8Khukhwaama khu mbuka iye khaalekho, nga ifwe khushiili na khusaalikha ta, 
aabawo baŋoosi babaakhunyoowa ifwe, babaakanikhatsaka biilomo bye 
kamaani, nga balaangilila buŋoosi isi kamanaambo makali ni buyiinga bwe 
kamaani bari, itsya khubawo busoolo, bukosi bwe ntsala, atweela ni buulwaale. 
9Ne ikhuboolela ndi, umuŋoosi ukuukuula lukoosi, babaandu baliindakakho 
baabona siinga byoolelela, nio baamanya bari buŋoosi ibwo bwaama isi 
Umukasya.” 

10Isho shaakila umuŋoosi Hananiya waakulukhila likyooki abe liliili mu milo 
mw'omuŋoosi Yeremiya, waalifuniaakaka. 
11Lwanyuma kila akanikhila iburaangisi we babaandu boosi ari, “Umukasya 
umweene ali khuuloma ari: yino niyo isaambo isi atsya khufuniaakakamwo 
bunyala bwa Nebukaduneeza, umuyiinga wa Babulooni, nga abumurusakho 
khukhwaama khu manaambo, mu mbuka iye kimiiko kibili kyonyene.” Lwa 
shino, umuŋoosi Yeremiya wenyukha waarurawo, waatsya. 
12Lwanyuma lwe mbuka ifwiiti iri khuubirawo, khukhwaama nga umuŋoosi 
Hananiya n'afuniaakaka likyooki khukhwaama mu milo mw'omuŋoosi 
Yeremiya, ilomo y'Omukasya yeetsa isi Yeremiya, nga imulomela iri 
13atsye isi Hananiya amulomele ari, “Umukasya ali khuuloma ari unyala 
khuufuniaakaka likyooki lilyakholekha khukhwaama mu shisaala, ne liliitsya 
khukhwiilakho litsya khuba lye shishuuma. 
14Umukasya Umunyali wa byoosi, Wele wa Isiraeli aloma ari atsya khura khu 
manaambo kano koosi likyooki lye shishuuma, nio kabe nga kakaanisa 
umuyiinga Nebukaduneeza uwa Babulooni. Umukasya umweene aloma ari 
akhaareere ni tsisolo tse mwirome tsiitse tsakaanisatsake Nebukaduneeza.” 
15Lwanyuma kila umuŋoosi Yeremiya alomela umuŋoosi Hananiya ari, 
“Hananiya rekeeresa buulayi bubweene sheesi intsya khuloma! Umukasya 
waakhukhurumanakho iwe ta, ne ate bona waakyilile babaandu bano 
bafukiiliile bubeeyi bwoowo. 
16Ni nashiryo Umukasya umweene ali khuuloma ari atsya khukhuumalawo iwe, 
akhurusewo khu shibala. Mu mwiiko kweene kuno, utsya khufwa, lwekhuuba 
iwe waaboolela babaandu bano bye bubeeyi, shaakila baaminyaalila 
Umukasya.” 
17Umuŋoosi Hananiya waafwa mu mweesi kukuukhola musaafu, kwe kumwiiko 
kweene ukwo. 

Yeremiya 29 

Yeremiya aronela Bayudaaya babaaba i Babulooni 

1 Bino nibyo bitweela khu biilomo byeesi umuŋoosi Yeremiya aarumanisa mu 
burone, nga asiintsiila mu Yerusalemu, waabwakaanisa isi baasakhalu babaaba 
nga bashiili baalamu, babaaba mu baandu babaayilibwa, atweela ni basaayi, ni 
baŋoosi, ni babaandu boosi beesi Nebukaduneeza aabuusilisa waayila mu 
bubowe i Babulooni. 
2Ibaluwa yino yaronebwa lwanyuma lw'omuyiinga Yehoyakini, ni maayi weewe, 
baakhulu be mu lubili lweewe, baaraangilisi ba Yuda, ni ba Yerusalemu boosi, ni 
naabo babaaba babeetsi, ni babaandu be kamakhula abe babaraambisa 

kamakhono kaabwe mu bye khubuumba; nga boosi baamala khaale 
khuuyilibwa mu bubowe. 
3Ibaluwa iyo Yeremiya aakiwaambisa Elasa, umusooleli wa Shafani atweela ni 
Gemariya, umusooleli wa Hilukiya nga niye isi Zedekiya, umuyiinga wa Yuda 
aarumana khuutsya isi Nebukaduneeza, umuyiinga wa Babulooni. Buurume 
buno bwaloma buri: 
4“Umukasya umunyali wa byoosi, Wele wa Isiraeli, aboolela babaandu boosi 
babaayilibwa mu bubowe khukhwaama mu Yerusalemu baayilibwa i Babulooni 
ari: 
5‘Nimwoombakhe tsiintsu mwabeene mutsikonemo; mubyaale kimikuunda, 
mwabeene mwiliile bilime bibyaamamwo. 
6Ni muyile bakhasi, musaale babaana besiinde ni bekhaana; muselelele basooleli 
beenywe bakhasi, naluundi mukhwaalikhise bakhaana beenywe, nio nabo 
banyalise khusaala babaana baakali. Muryo kane muyiimbe mube baakali, 
singene muboombe mube bakyeekhe ta. 
7Naluundi ingana mukholelele lukoosi ni khuutsowatsowana khwe shiriimba 
isho, isi ise nabayila inywe khuumenyamwo nga baawuuyi. Nimushiloombele isi 
Umukasya khulwe buulayi bwasho, lwekhuuba nga nisho shatsowatsowanile, 
nanywe muryo kane mutsowatsowane.’ 
8Ilala sheesi Umukasya umunyali wa byoosi, Wele wa Isiraeli aloma nisho shino: 
‘Mukhafukiilisakho baŋoosi atweela ni bafumu beenywe babaali ni nanywe iyo, 
baabawombesa ta. Naluundi mukhawuliilisa kamarooro kaabwe keesi baroora 
ta. 
9Babeene bano baba balikho bababoolela inywe buŋoosi bwe bubeeyi busa mu 
lisiina lyase. Iseese naakhubarumanakho nakhari ta. Ise Umukasya umunyali wa 
byoosi, samweene niye ukanikhile bibiindu bino.’ ” 
10 Umukasya umweene alikho aloma ari, “Lwanyuma lwe kimiiko kamakhumi 
musaafu kye ba Babulooni nga kyaweelekho, samweene ikheetse isi muli, 
imbokesanise shiisa shase, noolelese shiisuubiso shase sheesi nakhola, indyo 
imbakoboseyo ingo weenywe. 
11Lwekhuuba ise Umukasya samweene naamanya tsiŋoonaŋoona tsase tseesi 
ise nabakholela inywe. Tsiŋoonaŋoona tse khuubareerera inywe 
khuutsowatsowana, ne akhuba tse buwaangafu ta, tsiŋoonaŋoona tse 
khuubarereera inywe kumwiyikino kwe buraangisi kweesi mwaliindiilila. 
12Nio nanywe abweene awo munyale khukhuuntsikhuunga ise, luundi 
munoombe, ni nase kane imbawuliliise. 
13Mukhaameentse ise muryo muunyoole, siinga muba nga mumeentsa ise ni 
kumwoyo mutweela. 
14Ilala ise Umukasya samweene imbaboolela ndi, mukhaameentse munyoole, 
indyo nio nase imbakoboseyo inywe mu shibala sheenywe. Ikhaababuusanise 

nga imbaamisa mu bibala abe byeesi mwatsya nga baabowe, ni mu bibala ni 
biifwo isi nabasalanisila inywe. Ise ikhaabeseyo mu shifwo sheenywe isi 
nabarusa naabayila mu bubowe. Ise Umukasya samweene niye uuli 
khuushikuukuula aryo.” 
15“Inywe munyala mwaaba iyo nga muloma muri, ‘Umukasya waakhuwa 
baŋoosi mu Babulooni.’ 
16Ne ni murekeerese sheesi Umukasya mweene akanikha, shishiwaamba khu 
muyiinga uwikhala khu shitsoloŋo sha Dawudi, waawula nga umuyiinga, ni khu 
baandu babaamenya mu shiriimba shino, nga bano nibo baalebe beenywe, beesi 
bakhaayila nga baabowe ta. 
17Ilala sheesi Umukasya, umunyali wa byoosi umweene aloma nisho shino ari, 
‘Intsya khubareerera busoolo, intsala, ni buulwaale, naluundi ikhaabekyelise 
nibo bafwaane nga kimifigi kikyabola, kikikhanyala ni khuliikha ta. 
18Ari intsya khubakwiila imbahanyekho busoolo, intsala ni buulwaale, shikile 
kamanaambo ke mu shibala shoosi, keyaange busa. Buli aandu oosi isi nibo 
bakhaatsye, bakhekyele shitsubo, shiriiso, biinikino naluundi bakhaabe she 
khuukhomebwa akari mu manaambo koosi isi ikhaabasalanisile. 
19Shino shikhaabakholekhekho shiryo lwekhuuba baayikaana khuwuliilisa 
biilomo byase, biilomo byeesi imbuya imbakaanisa buli lwaweele, nga imbirira 
mu bakaanisi baase baŋoosi. Inywe mweesi mwaayikaana khurekeeresa byeesi 
ise Umukasya samweene imbaboolela.’ 
20Ni nashiryo inywe baamuli mweesi, beesi nasalanisa khukhwaama mu 
Yerusalemu mwaatsya i Babulooni, nimuwuliilise buulayi ilomo isi ise 
Umukasya samweene imbaboolela. 
21Umukasya umunyali wa byoosi, Wele wa Isiraeli, alikho ni byeesi akanikha 
bibiwaamba khu Ahabu, umusooleli wa Kolaya, ni Zedekiya, umusooleli wa 
Maaseya, nga bano boombi nibo babaakanikha buŋoosi bwe bubeeyi mu lisiina 
lyeewe. Umukasya umweene alaangilila ari atsya khubawaanayo nibo isi 
Nebukaduneeza, umuyiinga wa Babulooni, abakhoonye nibo nga inywe mubona 
ni tsimoni tseenywe. 
22Khulwe babeene bano, baamuli babaama mu Yuda, ne ari bali mu Babulooni, 
bakhaashiraambisatsake nga shitsubo, nga baloma bari, ‘Khali Umukasya 
akhukholile iwe nga n'akhola Zedekiya ni Ahabu, nga nibo beesi umuyiinga wa 
Babulooni oosha nga bashiili baalamu.’ 
23Shino shikhaabe shiryo lwekhuuba baakhola bibiindu bye mbikho mu Isiraeli; 
bakhola bye buyeyani ni bakhasi be babesanwa baabwe, naluundi baatsya 
baakanikha bye bubeeyi mu lisiina lyase, bilomo byeesi ise ikhaabalomelakho 
indi batsye bakanikhe ta. Bino byoosi ise naabimanya samweene, naluundi indi 
umujulisi wabyo.” Bilomo bino Umukasya umweene niye ubikanikha. 

Buurume isi Shemaya 

24Buurume buno bukhaatsye isi Shemaya uwe muunda ya Nehelamu, ukhaatsye 
umulomele uri, 
25“Umukasya umunyali wa byoosi, Wele wa Isiraeli aloma ari: Iwe warumanisa 
tsibaluwa mu lisiina lyoowo, khuutsya isi babaandu babaali mu Yerusalemu, nga 
tsitsya isi Zefaniya umusooleli w'omusaayi Mesaaya, ni isi basaayi babaandi 
boosi. Mu baluwa yino, iwe Shemaya waronela Zefaniya uri: 
26‘Umukasya aakhurobora iwe khuuba umusaayi mu shifwo sha Yehoyada, 
naluundi iwe uli niye umulooleleli we ntsu y'Omukasya. Iwe uli ni khuubona uri 
umuundu yeesi ubonekha nga umulwaale we kumurwe, uwikholakholanisa 
khuuba umuŋoosi, umubowakho bitsaangi ni shikyuuma mu milo mweewe. 
27Ne ari lwashiina shino ukhaashikhola khu Yeremiya, uwaama i Anasoosi, 
ubeele akyeenda ekholakholanisa nga umuŋoosi? 
28Niye aakha khukhwaakamisibwa lwekhuuba waarumanisile buurume isi 
baabowe mu Babulooni, nga aloma ari batsya khumenyayo imbuka ngali, ni 
nashiryo ari baakha batsye mu moni boombakhe tsiintsu, batsikonemwo; 
babyaale tsinimilo, balye biilyo bibitsowamwo.’ ” 
29Aryo umusaayi Zefaniya welwaatsila umuŋoosi Yeremiya ibaluwa iyo. 

30Abweene awo, ilomo y'Omukasya yeetsa isi Yeremiya, nga Umukasya 
amulomela 
31khuurumanisa buurume bubuwaamba khu Shemaya uwe Nehelamu, isi 
baabowe boosi, nga buloma buri, “Lwekhuuba Shemaya waababooleele inywe 
buŋoosi, abe yakhaba nga ise Umukasya naakhumurumanakho ta, nashiryo 
waakilile inywe khuufukiilisa bubeeyi, 
32Ise Umukasya samweene, intsya khuwa Shemaya uwe Nehelamu shitaambiso, 
ni babaandu beenda yeewe boosi. Niye s'akhaabekho n'umwitsukhulu na 
mutweela ukhaaramewo mu baandu bano taawe. Niye singene aramewo 
mulamu khuubonakho khu biindu biilayi byeesi ise intsya khukholela babaandu 
baase taawe. Shiba shiryo lwekhuuba niye aaboolela babaandu baase 
khukhuuminyaalila ise. Ise Umukasya samweene niye ukuukuulile ilomo yino.” 

Yeremiya 30 

Bisuubiso by'Omukasya isi babaandu beewe 

1Ilomo y'Omukasya yeetsa isi Yeremiya, 
2nga Umukasya Wele wa Isiraeli amulomela ari, “Rona biilomo bino byoosi 
byeesi ikhubooleele mu shitabo. 
3Bifukhu bitsya khwoola isi ikhesileyo ingo babaandu baase ba Isiraeli ni ba 
Yuda. Ise samweene ikhaabakoboseyo mu shibala shaabwe sheesi nawa 
bakuuka baabwe, baryo bashiikobosele luundi. Ise Umukasya samweene niye 
ushikanikhile ndyo.” 

4Bino nibyo biilomo byeesi Umukasya aakanikha isi babaandu ba Isiraeli ni ba 
Yuda: 
5Nga Umukasya aloma ari, “Nawuliile khukhwantsuwa khwe khuuyengukhana, 
khuulila ukhwo khuli khwe biinikino ne akhuba khwe lukoosi ta. 
6Ari yireeba wambaase, manya umusaani anyala khuuhesa wasaala umwaana? 
Ne ari lwashiina indikhuubona buli musaani yeesi uwe kamaani nga wetiilile 
kamakhono keewe mu shikuute, wafwaana nga umukhasi isi umwaana alikho 
alya ukana khuusaala? Lwashiina buli mutweela akhosile mu moni? 
7Shifukhu isho nga shikhaabe she kamaani! Mbaawo shifukhu shishiindi 
shishikhafwaananekho nga nisho ta. Imbuka iyo ikhaabe imbuka iye 
kumutaambo isi babaandu baase ba Isiraeli, ne samweene ikhaabawonese nibo 
babe baalamu.” 
8Umukasya umunyali wa byoosi ashilaangilila luundi ari, “Shifukhu isho nga 
sheetsile khwoola, ikhaafuniaakake buusiro abe bubwabakonela khu mabeka 
kaabwe, ikhalakake kimikosi abe kikyababowa, baryo babaandu banaambo 
balekhe khubaraambisa nga baabowe luundi ta. 
9Ne akhali indi nibo bakhaabe nga bakaanisa Umukasya Wele waabwe, 
n'umuyiinga isi ikhaabaroborere khukhwaama muunda ya Dawudi.” 
10 Umukasya ashikuukuula luundi ari, “Nashiryo, inywe babetsukhulu ba 
Yakobo, mukharya ta; mukhabakho ni biinikino byoosi ta, inywe ba Isiraeli, 
lwekhuuba ilala mu ŋali mu bweene, ikhaabawonese nga muli mu shibala she 
aleeyi isho, ni babetsukhulu beenywe khukhwaama mu shibala she bubowe 
isho. Babetsukhulu ba Yakobo bakhaakobole ingo waabwe nga bali mu lukoosi, 
bamenye mu lukoosi, nga mbaawo luundi umuundu ubariisariisa nakhari ta. 
11Lwekhuuba ise samweene indi atweela ni nanywe, luundi kane imbawonese. 
Abe yakhaba nga ikhaahesele ilala kamanaambo mweesi nabasalanisila inywe, 
ne sikhaabahese inywe imbamalewo ta. Ne inywe nanywe ikhaabawe 
shitaambiso, ne nga ikhaashiboombesekho. Nanywe inywe singene imbalekhe 
busa nga mwakhufuna shitaambiso ta. Ise Umukasya samweene niye 
ushikuukuulile indyo.” 
12Umukasya waakanikha luundi isi babaandu beewe ari, “Kamakoontsyo keesi 
mufunile sikanyala khuuwonesebwa ta, kamakoontsyo ako kaayinjila naabi 
sikawona ta. 
13Mbaawo umuundu na mutweela unyala wekoontselela lwe buulayi bwoowo 
ta, mbaawo kamasuuswa kakaanyala kakaanga likoontsyo lyoowo ta, naluundi 
mbaawo kumwiyikino nakuri kwe khuuwonesebwa khwoowo ta. 
14Basaale boowo boosi ari baakhwiibilila, sibalikho ni sheesi bakhwinaanakho 
luundi ta. Ise naakhwibwakala iwe nga umuundu n'ebwakala umusiku weewe, 
naluundi naakhuwa iwe shitaambiso nga sh'omusiku, lwekhuuba bubwoonaki 
bwoowo buli buukali naabi, ni buubi bwoowo sibubalikha ta. 

15Ari shiina kila iwe waantsuwa lwe likoontsyo lyoowo? Butsiina bweesi uli 
nabwo sibuli bwe khuuwona ta. Ise nakhuweele iwe shitaambiso she kamaani 
shishifwaana shiryo lwe bubwoonaki bwoowo buukali ni bunyaalu bwoowo 
bwe kamaani. 
16Ne aluno ari, buli muundu yeesi ukhakakho khuukhutukhuunya iwe, naye 
bakhaamutukhuunye, na buli mutweela khu baasiku boowo boosi, 
bakhaayilibwe mu bubowe. Abo boosi babaakhwibakala iwe, nabo 
bakhaabebwaakale, ni naabo boosi babaakhuyaayakho bibiindu byoowo, nabo 
bakhaabayaayekho bibiindu byaabwe. 
17Ise ikhaakhukobosele iwe buulamu bwoowo bube buulayi luundi, ni 
kamakoontsyo koowo ikhaakakaange kawone. Lwekhuuba ari bakhulaanga bari 
umuundu umuutswa busa: iwe uli Sayuuni isi umuundu yeesi akhenaanakho ta. 
Bino byoosi Umukasya umweene niye ubikuukuula aryo!” 
18Umukasya akanikha luundi ari, “Ikhaakobosele Yakobo tsikhabi tse khuuba 
mu bwikhalo bweewe luundi, indyo imaambile buli muungo mwoosi shiisa. 
Shiriimba Yerusalemu shikhoombekhebwe luundi, ni lubili lwasho 
lukhoombekhebwe mu shifwo shalwo shisheene. 
19Nio babaandu boosi babaakhaamenyemwo, beembe kimyeenya ni 
kumwikhoyo, baryo beembe kimyeenya kye sangaalo. Indyo ikhaabalaayise 
buukali bwaabwe, sibakhaabe bakyeekhe ta. Ikhaabawe tsikhabi babe babaandu 
be shiriifwa, sibakhaabe babaandu be aasi luundi ta. 
20Babaana baabwe bakhaabe nga ni baabatsaka khaalekho, ni lituuli lyaabwe 
likheelewo lihaangasibwe nga ni lyaba makiboole; indyo ikhaawe abo boosi 
babaabamiinilisa shitaambiso. 
21Umuraangilisi waabwe akhaabe mutweela khu nibo babeene, umuwuli 
waabwe akhaame akari mu nibo babeene. Ikhaamusyeende eetse aambi ni nase 
samweene; lwekhuuba naanu umweene unyala weetsa aambi ni nase nga 
naakhumulaanga ta? Ise Umukasya samweene niye ukanikha bibiindu bino. 
22Nashiryo inywe ba Isiraeli mukhaabe babaandu baase, ni nase samweene 
ikhaabe Wele weenywe.” 
23Ari bona khane, lirima ly'Omukasya liitsa nga ikhuungu, imbewo iye kamaani 
ikhaawuutse nga shishaafuusi khu mirwe kye babaandu baboonaki. 
24Lirima ly'Omukasya liirafu ilyo shilikheeleyo busa ta, khukhwoolesa nga 
lyaamalile khukhwoolelesa isho sheesi aba waakhalilewo mu mwoyo kweewe. 
Mu bifukhu bibiitsa mu moni, nimwo mweesi mukhaamanyile bibiindu bino. 

Yeremiya 31 

Ba Isiraeli bakobola ingo 

1Umukasya waaloma ari, “Imbuka ikhoole, ise samweene ukhaabe Wele we 
bikuuka byoosi bya Isiraeli, ni nabo bakhaabe babaandu baase.” 
2Umukasya waalaangilila luundi ari, “Babaandu babaakhaawone khuufwa 
busoolo, bakhewulile buulayi nga baatitukhiile mu mubiimbi. Ise samweene 
ikheetse imbawe khuuwola khuulayi.” 
3Mu biseela bye khaale, Umukasya umweene aababonekhela nibo, nga ali 
aleeyikho waabalomela ari, “Ise naabakana inywe ni khuukana 
khukhuukhawawo ta, indyo singene naakamise khuubokesanisa inywe shiisa ni 
khuukana khuukali ta. 
4Ise samweene ikhaaboombekhe luundi, muryo nanywe mwoombekhebwe 
mwiilewo bushaakha. Mukhaasute luundi bibisakaya bye kimyeenya, 
mubisakayise nga mushina ni kumwikhoyo kumukali. 
5Mukheeleyo mubyaale kimikuunda kye kimizabibu khu njiinji tsa Samariya, 
lwanyuma mwabeene mulye bibyaamo byamo. 
6Lwekhuuba luliba lutweela isi baaliindi bakheemikhile khu ngoongo tsa 
Efurayimu balaangilile bari: ‘Yinyukha khutsye mu Sayuuni, isi Umukasya Wele 
weefwe.’ ” 
7Umukasya aloma ari, “Khulwa Isiraeli nimwiimbe ni kumwikhoyo, mulookhe ni 
kamaani keene, nio baakhulu be kamanaambo ke aleeyi nabo bawulile. 
Nimwiimbe, muruuye ni kamaani keene nga muloma muri, ‘Umukasya wonesa 
babaandu boowo, abo babaaramawo khu baandu ba Isiraeli.’ 
8Ise samweene intsya khubareera khukhwaama mu linaambo liliili khu lubeka 
lwe ngaaki, imbabuusanise khukhwaama buli aandu oosi mu shibala. Mu nibo 
mukhaabemo babaabofwaala tsimoni ni baaleme, bakhasi babaali bisoombo, ni 
naabo babaali aambi khuusaala. Abo babaakhakobole bakhaabe linaambo lye 
kamaani naabi. 
9Nibo bakhaabe balila kamasika nga imbakobosa ingo. Samweene 
ikhaabaraangilile imbayile khu ntsitsi tse kameetsi, nga bakyeendela khu 
mukhoosi kukukhalikho kamatikwi ta, lwekhuuba ise samweene niye paapa wa 
Isiraeli, Efurayimu niye umusooleli wase umukiboole.” 
10“Inywe babaandu be mu manaambo, wuliilisa sheesi Umukasya aloma, 
nanywe mutsye mushikuukuulile mu bibala bye aleeyi muri; ‘Uyo uwasalanisa 
babaandu ba Isiraeli, umweene niye ukhaababuusanise atweela, naluundi 
umweene niye ukhaabalolele nga n'ubona umwaayi we kamasheese n'alolelela 
kamasheese.’ 
11Lwekhuuba Umukasya umweene niye ukhaasikule babaandu beewe 
abawonese, abakaangulule khukhwaama mu mukhono kwe linaambo 
lilibafuurakho nibo kamaani. 
12Babaandu baase bakheetse khu lukiingi Sayuuni beembe kimyeenya ni 
kumwikhoyo, bakhasangaale luukali lwe biilayi by'Omukasya biikali. 

Bakhaafune biwaanwa bye bilime bibulungule, iviini, ni kamafura, nga 
waareerekho ni kamasheese ni tsikhaafu. Nibo bakhaashuukhekho bafwaane 
nga kumukuunda kweesi baatsukhiilila kameetsi buulayi, babe buulayi nga 
sibabonakho kumutaambo luundi ta. 
13Nio bakhasi babaashiili bakhaana atweela ni basooleli ni baasakhulu beene 
beetse bashine kamashina ni kumwikhoyo. Lwekhuuba samweene 
ikhaabawooyewooye nibo, ishuuse kumutaambo kwaabwe kwikyele 
kumwikhoyo. 
14Basaayi baase bakhaalye biilayi bekurire ilala, ni babaandu baase boosi 
bakhetsusibwe ni biilayi bye mu shibala. Bino byoosi Umukasya umweene niye 
ubikuukuula aryo.” 

Shiisa sha Wele isi ba Isiraeli 

15 Umukasya waaloma ari, “Iliwo likono liliwulilikhila mu Rama, lili likono lye 
khuulila ni khukhwaantsuwa khuukali naabi, nga Lakeri alila khulwe babaana 
beewe, nga s'akanakho umuundu yeesi waamuwooyawooya ta, lwekhuuba 
babaana beewe boosi bahelile baaweelewo.” 
16Umukasya waaloma luundi ari, “Ukheloosela khuulila ta, khuyaka kamasika 
koowo, lwekhuuba shifukhu shiliba shitweela, ufune kumukheemba lwe 
buraambi bwoowo. Babaana boowo bakhaakobolake khukhwaama mu shibala 
she baasiku boowo. 
17Nashiryo iliwo kumwiyikino kwe buulamu bwe buraangisi, ilala babaana 
boowo bakhaakobole ingo mu shibala shaabwe. Ise Umukasya samweene niye 
ukhubooleele indyo.” 
18“Ilala ise naawuliile babaandu ba Efurayimu nga batoloola kamasika, nga buli 
mutweela anomela ise ari, ‘Iwe waamba ise shitaambiso ni nafwaana nga imoosi 
italima, ni nase ari naayilamo tsisaambo. Inoomba untsisemo kamaani luundi, ni 
nase kane ingobole, lwekhuuba iwe uli Umukasya Wele wase. 
19Lwekhuuba ise ninaborokha naakoraana, nakobola nekhupa mu shifuba 
nebiiyisa. Ise nawulila nga naswaalile naabi, nakaraangarana busa, lwekhuuba 
naba nga netyuukhile bubwoonaki bwe busooleli bwase.’ 
20Efurayimu, iwe s'uli niye umwaana wase isi ingana naabi? Iwe s'uli umwaana 
isi ise nikhoyela luukali? Abe yakhaba nga imbuka ikiindi ikhukhaabila nga ndi 
khuukhukanikhayo, ne imba nga ikhushebulila buulayi. Ni nashiryo uli mu 
byambaaso bye mu mwoyo kwase mukari; indyo ikhuwaambila shiisa luukali. 
Ise Umukasya samweene niye ukuukuulile ilomo yino.” 
21“Nimusimikhe bipaande bibilakilila kumukhoosi, luguudo mululime buulayi 
nga murakho bibyokesa buulayi, mumanye buulayi kumukhoosi kweesi 
muwaamba khuutsiilakho. Nashiryo baandu ba Isiraeli, nimukobolake mu 
biriimba byeenywe byeesi mwalekha. 

22Inywe kane mwoolese liina khuusaamba eyi ni neeyi, inywe babaandu 
babaakhali babeyikinwa ta? Bona, Umukasya atsya khurawo shishiindu 
shaburaawa khu shibala: nga nisho umukhasi khuukhiinga umusaani.” 

Babaandu ba Wele bakhaabe buulayi 

23Umukasya umunyali wa byoosi, Wele wa Isiraeli aloma ari, “Nga ise neetsile 
khukobosa luundi babaandu mu shibala sha Yuda, ni khuubeesa mu biriimba 
byaabwe, khukhwaama mu bubowe, bakhaalome bari, ‘Khuloomba khuri khali 
Umukasya akhuweele tsikhabi iwe lukiingi lukhosefu, khweesi Wele amenya!’ 
24Babaandu bakhaamenye atweela mu shibala sha Yuda, atweela ni mu biriimba 
byasho. Batweela khu nibo bakhaabe baalimi ni baalala babe babaayi be 
bibyaayo. 
25Abo boosi babaakhaabe nga baweelemo kamaani luundi nga baaluwile, 
bakheesibwemo luundi kamaani bushaakha. 
26Lwashino babaandu bakhaalome bari, ‘Natsiile khukona liilo, nenyukha nga 
neelilemo kamaani bushaakha.’ ” 
27Umukasya waaloma luundi ari, “Bifukhu bilikho biitsa, luundi bikhoole, isi 
ikheetsusile babaandu ni bisolo mu shibala sha Isiraeli ni sha Yuda 
28Iseese samweene niye uwaloleelela nga babaakhuula babayila, nabona nga 
babafuuntsaka, baabakwiisa, baabahesa luundi nga bukosi buboolakho. Ni 
musaambo niyo ndweela, shifukhu isho nga sheetsile khwoola, indi samweene 
niye ukhaabalolele nga babyaalikha luundi, indyo imbayeete babalaahe buulayi. 
29Imbuka iyo nga yeetsile khwoola, babaandu sibaliilayo luundi bakanikha 
luukano luno bari, ‘Basaali nibo babaalya kimisabibu kikyaluluwa, baalekhela 
babaana baabwe khuurafuwa khwe kameene’ ta. 
30Ne buli muundu yeesi uwoneka, akhaafwe lwe bubwoonaki bweewe; uyo 
uulya kimisabibu kikyaluluwa, niye ukhaafune khuurafuwa khwe kameeno.” 

Indakaano imbya 

31  Umukasya waaloma luundi ari, “Imbuka ikhoole, isi ikhaakholele indakaano 
ni babaandu ba Isiraeli atweela ni babaandu ba Yuda. 
32Indakaano iyo sikhaabe nga indakaano iyanyoowa isi ise nakhola ni bakuuka 
baabwe, iyo isi nakhola ni nabo nga mbarusa khukhwaama mu shibala she Misiri 
ta, lwekhuuba niyo baakyelawo baakifuniaaka. Abe yakhaba nga nafwaana nga 
umuseetsa isi bali, ne sibaaloondelela indakaano iyo ta. Ise Umukasya 
samweene niye uuli khuukuukuula bilomo bino.” 
33 “Ne indakaano isi intsya khukhola ni nabo ikhaafwaane iri: ‘Ise ikhaarone 
kamakaambila kaase khu myoyo kyaabwe ni mu byambaaso byaabwe. Ise 
samweene ikhaabe Wele waabwe, ni nabo bakhaabe babaandu baase. 
34 Mbaawo umuundu na mutweela ukheeleyo luundi khuuleekela umwesanwa 
weewe, namwe waandaaye, nga amulomela khukhuumanya ise ta, lwekhuuba 

boosi bakhaabe nga baayimanya ise khaale, khukhwaamila ilala khuwe aasi, 
khuutsya khwoolela ilala khu muundu ufuura bukhulu. Shino ise Umukasya 
samweene niye ushikanikha. Lwekhuuba ikheyakhile buli muundu bubwoonaki 
bweewe bwoosi, naluundi sikhaashebulilekho buubi bwaabwe bwoosi ta.’ ” 
35Umukasya waaloma luundi ari, “Ise lisiina lyase niye Umukasya umunyali wa 
byoosi, uulakila inyaanga khuurusa buwaanga bwayo kumuusi, naalakila 
kumweesi atweela ni tsinieenieesi khuurusa buwaanga bwabyo shiilo, naluundi 
naatabula kameetsi ke mu inyaantsa kelyeebula. 
36Bibiindu bino naabilakila khuuba biryo paka, sibishuukhakho ta, nashiryo nga 
nibili, ni linaambo lye babaandu ba Isiraeli nalyo nga nikane libe khuumala 
kimiboolo kyoosi mu moni tsase. Ise Umukasya samweene niye ukuukulile 
biilomo bino.” 
37Umukasya waaloma luundi ari, “Manya iliwo umuundu yeesi unyala waapima 
buubalaayi bwe liikulu? Iliwo umuundu unyala waaheentselesa bye aasi mu 
musiingi kwe mwiloba we shibala waabimalayo? Nga bino nibikhanyalikha ta, 
nase indyo samweene sinyala naalekha babaandu ba Isiraeli ta, abe yakhaba nga 
baayonakisa naabi mu moni tsase. Ise Umukasya samweene niye ulomile 
bibiindu bino.” 

Shiriimba Yerusalemu shikhombekhebwe luundi 

38Umukasya waashikuukuula ari, “Imbuka ikhoole isi shiriimba shase 
Yerusalemu shikhombekhebwe bushaakha khukhwaamila ilala khu munaala 
kwe Hananeli khukhuutsya khwoola khu Shilibwa Koona. 
39Lukhoba lulupima bakhaalukhweese lwilooseleyo khuutsya luwaambilemwo 
lukoongo Garebu, waamala luwete lutsye luwaambe ni Gowa. 
40Litila lyoosi mweesi basiikha baafu, ni isi batsukha kamaandu, ni khuutsya 
khuwaambilamo kimikuunda kye mu litila lya Kidironi, ni khuutsya khwoolela 
ilala khu luwaande lwe bwaamanyaanga, khu shilibwa she tsiŋwaaŋwa. 
Bisiintsa bino byoosi bikhaabe bikwalaafu isiindi. Shiriimba isho sishikheeleyo 
luundi khuukhulibwa, namwe bari shoonakisibwe luundi ta.” 

Yeremiya 32 

Yeremiya akula kumukuunda 

1 Ilomo y'Omukasya yeetsa isi Yeremiya, mu mwiiko kwe likhumi kwe buwuuli 
bwa Zedekiya nga niye umuyiinga wa Yuda, naluundi nga nikwo kumwiiko kwe 
likhumi na shinaane kwe buwuuli bwa Nebukaduneeza, nga niye umuyiinga wa 
Babulooni. 
2Khu mbuka nyene iyo, umuyiinga wa Babulooni aaba nga atsya khwiibwakala 
Yerusalemu, ni Yeremiya naye umweene abe ali umubowe mu lwaanyi lwe mu 
lubili lw'omuyiinga. 

3Zedekiya umuyiinga wa Yuda niye uwalakila ari bamubowele ibweene iyo, nga 
amutsuntsumilisa ari lwashiina aboola buŋoosi bubwaama isi Umukasya 
bubuuloma buri, “Umukasya umweene atsya khuwaanayo shiriimba isi 
umuyiinga wa Babulooni, ashiwaambe ashiyile, 
4n'umuyiinga Zedekiya uwa Yuda, s'akhaatitukhe awone ta. Umweene atsya 
khuwaanibwayo isi umuyiinga wa Babulooni, babonane imoni khu moni, luundi 
bakanikhane nga baalolelaniile. 
5Zedekiya atsya khuyilibwa i Babulooni, amenye ibweene iyo khukhwoolesa nga 
naamalile khuumukhola sheesi ingana. Abe Zedekiya aakhasoolanisa ba 
Babulooni arye, s'akhaanyale khuubafuura mu busoolo ta. Ise Umukasya 
samweene niye ushikanikhile ndyo.” 
6Yeremiya waaloma ari, “Ilomo y'Omukasya yaantsitsila nga iloma iri: 

7Shaananyina shoowo Hanameli, umusooleli wa Shalumu, khootsa woowo, 
akheetse khuukhubonakho. Lwanyuma akhuloombe ari umukulekho liiswa 
lyeewe liliili aambi ni shiriimba Anasoosi, lwekhuuba iwe niye umulebe weewe 
uwe aambi naabi, nashiryo buli buufunisi bwoowo, khuubona uri ukula 
kumukuunda ukwo.” 
8Lwanyumakho Hanameli tsana weetsa nga ilomo y'Omukasya niyaloma. Aryo 
weetsa isiiindi akari mu lwaanyi lwe mu lubili, waanoomba ari imukulekho 
kumukuunda, nga aloma ari, “Ikhuloomba ungulekho kumukuunda kwase 
kukuuli aambi ni Anasoosi, mu shibala sha Benyamini. Iwe uli ni bufunisi bwe 
khuusikula kumukuunda kuno nga ukukula, nio kurame mu be muungo 
mweefwe.” “Iseese naba naamanyile buulayi ndi Umukasya umweene 
waandakiile khuukuukuula bilomo bino. 
9Shishakila naatsya naakula khu shaananyina shase Hanameli liiswa abe liliili i 
Anasoosi, naamubalila tsinusu tsitsoola buukusi bwe bisiintsa likhumi na 
musaafu bye feetsa. 
10Indyo neesakho kumukhono khu ndakaano, naakibowakho buulayi, nga indi 
ni baajulisi ni naba nga imbimaka tsinusu tse feetsa khu bipiima. 
11Lwanyuma naasuta tsindakaano tsye khuukulaana itsyo, nga naabowele 
ndweela buulayi, nga mulimo khuufukiilisana khwoosi, ni kopi ikiindi ikhaaba 
imbowekho ta 
12naakiyila naakyakaanisa Baruki, umusooleli wa Neriya, umwitsukhulu wa 
Mahiseya, nga Hanameli umweene niye umujulisi wase, ni Bayudaaya babaandi 
babeesakho kimikhono kyaabwe nga khuukulaana, atweela ni Bayudaaya 
babaaba nga bekhaale mu lwaanyi lwe baaliindi. 
13“Nga boosi baaloleleele, nalakila Baruki ndi: 

14Umukasya umunyali wa byoosi, Wele wa Isiraeli umweene waalakiile ari uyile 
tsindakaano tse khuukulaana tsino tsoombi: iyo iili imbowekho, ni neeyo ikhali 

imbowekho ta, utsye utsire mu nyuungu isi baabuumba khukhwaama mu liloba, 
mweesi tsinyala tsaamenya imbuka indeeyikho. 
15Naluundi Umukasya umunyali wa byoosi, Wele wa Isiraeli umweene aloma 
ari, tsiintsu, kimikuunda atweela ni tsinimilo tsoosi, bikhaakulibwe 
bimalibwewo byoosi mu shibala shino.” 

Khuuloomba khwa Yeremiya 

16Indyo nga naamalile khukhwakaanisa tsindakaano tse buukusi tsino isi Baruki 
umusooleli wa Neriya, naawayo khuuloomba khwase isi Umukasya, nga 
inoomba ndi: 
17“O Umukasya, iweewe niye ukhola liikulu ni shiibala, nga uraambisa bunyala 
bwoowo, ni kumukhono kwoowo kwe kamaani. Mbaawo shishiindu na shiri 
shishinyala shakhukhaasa iwe taawe. 
18Iwe wookesanisa khuukana khoowo isi biikana ni biikana, ne lwanyuma 
waawa babaandu bitaambiso lwe bubwoonaki bwe basaali baabwe. O 
Umukasya Wele, iwe uli Wele umukhulu naabi naluundi uli umunyali wa byoosi. 
19Uraambisa kamakhula koowo waakhola tsiŋoonaŋoona tsoowo, naluundi 
waakhola buraambi bwe kamaani. Iwe ubona buli shiindu shoosi sheesi 
babaandu bakhola, lwanyuma waasasula buli mutweela nga buraambi bweewe 
bweene ni buli. 
20Khaale ni khaale, iwe wakhola bye kamakaanga ni bibiindu bibiindi 
bibiyaangisa biikali mu Misiri, naluundi waayiloosela khuukhola biikali ni 
shaleelo shino, mu Isiraeli mweene, ni mu baandu boosi mu shibala. Uryo 
waayikholela lisiina lye kamaani. 
21Mu khuraambisa bye kamakaanga ni bibiyaangisa biikali ibyo, wanikinisa ba 
Misiri, shaakila lwe kumukhono kwe kamaani ukwo, waarusayo babaandu 
boowo. 
22Uryo wamweene waabawa liiswa lino, liliili liilayi mu khulima biilyo, nga ni 
wasuubisa bakuuka baabwe. 
23Ne nibo ni beetsa benjila mu shibala shino, baashiyila shaaba shishaabwe, ne 
baalekha khuuloondelela kamakaambila koowo ta, naluundi baalekha khutsiila 
khu byeesi wabaleekela ta, baryo baalekha khukhola nga iwe niwabalakila ta. 
Isho shaakila waabareerakho buwaangafu buno bwoosi. 
24“Bonakho shiriimba shoosi ba Babulooni baashibotokheleele, balikho 
bashibwakala, bakana khushiyila. Lwe busoolo buukali, intsala atweela ni 
buulwaale, shiriimba Yerusalemu shitsya khukwa mu makhono ke baasiku. Ilala, 
iwe ushibonela ilala uri byeesi waloma byooleleele. 
25Ate nga iwe Umukasya umunyali wa byoosi wamweene, niye uwandakila ise 
khuukula liiswa lino mu moni tse bajulisi, abe yakhaba nga shiriimba shino 
shitsya khuwaambibwa ni Babulooni.” 

Umukasya asontsoola khu bye kumukuunda 

26Lwanyuma Umukasya waakanikha isi Yeremiya ari, 

27“Iseese niye Umukasya Wele uwula babaandu be mu shibala shoosi. 
Wambaasa uri iliwo shishiindu sheesi ise ikhanyala khuukhola ta? 
28Shaŋali ndi ise Umukasya samweene, intsya khuwaanayo shiriimba shino isi 
ba Babulooni, ni isi Nebukaduneeza, umuyiinga wa Babulooni; kane beetse 
bashibwakale bashiwaambe. 
29Ba Babulooni kane beetse bashisoolanise, lwanyuma bashiwaambisekho 
kumulilo, bashooshe shoosi shiweele aasi, atweela ni tsiintsu tsoosi: khu bisuli 
khwatso khweesi babaandu baakhalasila ise, nga ni bookha bubaane isi Bayaali, 
naluundi nga bareerera ba wele babaandi biwaanwa bye khuunywa. 
30Khukhwaamila ilala khaalekho, mu byaamayo bye babaandu ba Isiraeli ni ba 
Yuda, babaandu bano boosi batsya nga bakhola bibiindu biibi bibiikhasangaasa 
ise, nga Umukasya ta, shaakila naakhalala naabi lweebyo byeesi bakhola ni 
kamakhono kaabwe. 
31Khukhwaamila ilala khu mbuka isi shoombekhebwa, khukhwoolesa ni 
shaleelo shino, shiriimba shino shaaba nga shisuluusa lirima lyase ni buurafu 
bwase. Shikila naakhalilewo khuushihesa shiwewo mu moni tsase. 
32Babaandu ba Isiraeli atweela ni ba Yuda baatsya nga basuluusa lirima lyase 
lwe buubi bwaabwe bweesi bakhola; babaandu babeene atweela ni bayiinga ni 
baaraangilisi baabwe, ni basaayi atweela ni baŋoosi beene. 
33Baryo baashuukha baakhupa ise kumukoongo, baaloba khukhuungobolayo 
isiise ta. Abe yakhaba nga kimiluundi swa busa, samweene natsya nga 
imbaleekela, ne nibo baalekha khukana khukhuundekeeresa ise ta, namwe 
khuuwaamba byeesi imbaleekela ta. 
34Ni shishiindi baatsya baara bifwaani bye ba wele babaandi mu Lisaayilo lyase 
Likhulu, lililaangibwa lisiina lyase, baalyoonakisa. 
35Naluundi boombekhela Bayaali bibyeeso mu litila lya Beni Hinomu, khweesi 
baatsya bawaanilakho basooleli ni bakhaana baabwe nga tsisaayilo isi wele 
Moleki. Ise samweene sinabalakilakho khuukhola shishiindu nga shino ta, 
namwe abe shaakhwiitsatsakakho mu byambaaso byase ndi banyala 
baakholayo shishiindu she mbikho nga shino, khuukila babaandu ba Yuda 
boonakisa ta.” 
36Umukasya Wele wa Isiraeli waanganikhayo luundi ari, “Yeremiya, byeesi 
ukanikha bili byaŋali. Ilala babaandu be mu Yerusalemu balikho babonabona 
lwe buusoolo, intsala ni buulwaale, bibikhaakile umuyiinga wa Babulooni eetse 
ashiwaambe khaangu naabi. Ne ari reekeresa sheesi ise Umukasya samweene 
inganikha. 

37Iseese samweene intsya khubuusilisa babaandu bano imbaruse mu 
manaambo isi nabasalanisila lwe lirima ni buurafu buukali; Ilala ikhaabakobose 
mu shifwo shino, imbalekhe bamenyemwo ni lukoosi luukali. 
38Abweene awo nibo bakhaabe babaandu baase, ni nase samweene ikhaabe 
Wele waabwe. 
39Ise ikhaabawe nibo kumwoyo mutweela ni kumukhoosi mutweela, nio babe 
nga bali ni khuurya lisiina lyase ni khukhuuntsisamwo ise lukoosi, lwe buulayi 
bwaabwe, ni lwe buulayi bwe babaana baabwe. 
40Ise ikhaakhole ni nabo indakaano iye biilo ni biilo. Ise sikhaakamise luundi 
khuubakholela biilayi ta, ikhaabaremo kumwoyo kwe khuurya lisiina lyase, nio 
balekhe khuborokha luundi khukhuundurakho nakhakyeekhe khoosi ta. 
41Ise ikhasangaale naabi nga indikho imbakholela nibo bibiindu biilayi 
byonyene, naluundi ikhaabareere ni kumwoyo mutweela, imbare mu shibala 
shino, bashimenyelemo ilala biilo ni biilo. 
42“Nga ise Umukasya samweene ninareera buukosi buno khuukwa khu baandu 
bano, indyo samweene ikhaabareerere buyiindifu bweesi nabasuubisa. 
43Ukhaabone babaandu bakulaka kamaswa luundi keesi iwe uli khuuloma uri 
‘kamaswa kaayonekha, kaawamo kumukaso, simulimo babaandu namwe bisolo 
ta, lwekhuuba kaweebwayo isi ba Babulooni.’ 
44Luliba lutweela, babaandu baraambise ifeetsa khuukulaka kamaswa buli 
aandu oosi, luundi babe nga beesakho kimikhono khu ndakaano tse 
khuukulaana, batsibowekho buulayi, nga iliwo bujulisi mu shibala sha 
Benyamini shoosi, mu byaalo bibibotokheleele Yerusalemu, ni mu biriimba bye 
mu Yuda, ni mu biriimba bye mu shibala she mu ngoongo, ni mu biriimba bye 
mu shibala she mwaalo. Ise ikhaakobosele babaandu liiswa lyaabwe. Ise 
Umukasya samweene niye ulomile bibiindu bino.” 

Yeremiya 33 

Shisuubiso she khuukobola shishiindi 

1Ilomo y'Omukasya yeetsa isi Yeremiya kumuluundi kwe khaabili, nga niye 
ashiili umubowe mu bunyala bwe baaliindi mu lubili, nga iloma iri, 
2“Umukasya umweene uwabuumba likulu ni shibala, khuubawo biilo ni biilo, 
aloma ari, ‘Umukasya nilyo lisiina lyeewe.’ 
3Aloma ari, ‘Nimuntsikhuunge, ni nase kane imbeelemo, luundi imbaboolele 
bibiindu bye kamaani, luundi bibikhamanyikhana ta, byeesi abe 
mukhaamanyakho nakhari ta.’ 
4Lwekhuuba ise Umukasya Wele wa Isiraeli, inganikha bibiwaamba khu tsintsu 
tsitsiili mu shiriimba shino sha Yerusalemu, ni biifwo bye lubili bye mu Yuda, 
byeesi baasalanisaka lwe khukhwibwakalibwa khukhwabawo ni lurima. 

5Ba Babulooni bakheetse basoolane ni nabo, baryo betsuse tsiintsu tsaabwe ni 
kimilaambo kyaabo beesi intsya khukhoonya lwe lirima lyase ni buurafu bwase. 
Intsya khwiibisa khu shiriimba shino, mbaawo ukhaambonekho ta lwe 
bubwoonaki bwaabwe. 
6Lwanyuma imbuka ikhoole isi ise Umukasya samweene ikhaawonesile 
shiriimba shino, babaandu baamwo babe buulayi. Ikhaabawonese, nio 
bekhoyele mu lukoosi lulukhawawo ta. 
7Ikhaakobose babaandu ba Yuda ni ba Isiraeli khukhwaama mu bubowe, 
imbeseyo imbombekhe bushaakha, babe nga ni baaba makiboole. 
8Ikhaabasiinge imbakhosese khukhwaama mu bubwoonaki bwaabwe bweesi 
baakhola isi ise, indyo ikheyakhile bibyoonako byaabwe ni bumiinyi bwaabwe 
isi ise. 
9Nio lwanyuma shiriimba shino Yerusalemu shireerere babaandu baamwo 
kumwikhoyo, shiriifwa ni khuuba buulayi. Ni babaandu be mu buli linaambo 
bakhaabe ni khuurya khuukali, banikine nga baawuliile khu biilayi byeesi 
babaandu be mu Yerusalemu bali nabyo, ni lukoosi lweesi imbawa.” 
10Umukasya aloma luundi ari, “Inywe babaandu muloma muri shiifwo shino 
shili kumubiimbi mbaamo biilayi ta, nga mbaamo babaandu namwe bisolo ta. 
Ate nga mu biriimba bya Yuda, ni mu nguudo tse mu Yerusalemu, 
mwaalekhebwa busa nga mbaamo muundu namwe bisolo ta. Ne lwanyuma, 
mukhaawulile luundi nga 
11iliyo khukhwiimba khwe kumwikhoyo ni sangaalo, lwekhuuba ikhaabeyo 
umusaani n'umweeha weewe, nga waatubaasilemo ni naabo babareera 
biwaanwa bye khuusiima mu Lisaayilo likhulu nga baloma bari, Ni muwaaneyo 
khuusiima khweenywe isi Umukasya unyala byoosi, lwekhuuba Umukasya niye 
ali umulayi, khuukana khweewe khubawo biilo ni biilo. Ise samweene 
ikhaakhole shiibala shino shibe shiyiindifu nga ni shaba makiboole. Ise 
Umukasya samweene niye ushikanikhile.” 
12Umukasya umunyali wa byoosi aloma ari, “Mu shibala shino shishiili 
shishoomu busa, nga mbaamo babaandu ni bisolo ta, shikhekyele kamaayilo isi 
kamasheese kanyoolela khuulya buulayi. 
13Mu biriimba bye shibala she mu ngoongo, ni biriimba bye shibala sha Shefela, 
ni mu biriimba bye mu shibala she mwaalo sha Negevu, mu shisiintsa sha 
Benyamini, mu byaalo bibibotokheleele Yerusalemu, ni mu biriimba bya Yuda, 
babaayi bakheeleyo luundi khuubala kamasheese kaabwe. Ise Umukasya 
samweene niye ukuukuula bibiindu bino.” 
14 Umukasya aloma luundi ari, “Imbuka ikhoole isi ikhoolelesile bisuubiso byase 
byeesi nakholela babaandu ba Isiraeli ni ba Yuda. 

15Imbuka iyo nga yeetsile khwoola, ni musaawa inyene, ikhaareerewo 
umuyiinga ukuundi, khukhwaama mu shikuuka sha Dawudi. Umuyiinga uyo, 
akhaabe ukhola byaŋali ni bye bubweela mu shibala. 
16Khu mbuka iyo babaandu ba Yuda bakhaabe buulayi, ni Yerusalemu shikhaabe 
shiriimba she lukoosi. Babaandu bakhaashilaangatsake bari, ‘Umukasya niye 
ureera bukwalaafu.’ 
17 Ise Umukasya samweene ishilaangilila nga isuubisa ndi buli mbuka, 
ikhaabatsakewo umuyiinga wa Isiraeli uuli mutweela khu betsukhulu ba 
Dawudi. 
18Ni basaayi babaama mu luruungo lwe ba Levi sibakhaataambekho luundi 
umuundu utsya khuwaanayo tsisaayilo tsintsoshe nga umusaayi ta, ni 
khukhwoosha biwaanwa bye bilime bibulunguule, ni khuureera tsisaayilo ta.” 
19Umukasya waalomela Yeremiya luundi ari, 

20“Sheesi ise Umukasya inoma nisho shino ndi, ise naakhola indakaano yase ni 
kumuusi atweela ni shiilo, nisho shishiikila byeetsila khu mbuka yabyo nga 
biloondekhana busa. Inywe simunyala khuufuniaaka indakaano iyo isi ise 
nakhola ni nabyo ta. 
21Ni musaambo niyo ndweela, inywe simunyala khuufuniaaka indakaano yase 
isi nakhola n'umwakaanisi wase Dawudi, ni be muungo mweewe ta, ni ndakaano 
isi nakhola ni basaayi be luruungo lwa Levi, iye khuuba nga nibo babaakaanisa 
khu sheeso shase ta. 
22Ise samweene ikhaakhole babetsukhulu ba Dawudi, umwakaanisi wase, 
atweela ni ba Levi babaantsakaanisa ise sheeso shase, babe baakali 
babaakhabalikha ta, nga n'ubona tsinieenieesi tse mwikulu, namwe babe 
babaakhapimikha ta, nga n'ubona kumuyekhe kwe khu ndulo khwe nyaantsa.” 
23Umukasya waalomela Yeremiya luundi ari, 

24“Iwe waakhushiwulilakho nga babaandu banaambo ni bali khuuloma bari, ise 
Umukasya narobora buyiinga bubili: bwa Isiraeli ni Yuda, ne ari 
naabashuukhilekho naabekaanile ta? Ari shisheene isho nisho shishikila nibo 
baalekelesa babaandu baase, balekha khubayila nga linaambo ta. 
25Ne ari sheesi ise Umukasya samweene inoma nisho shino ndi, ise nakhola 
indakaano yase isi ni kumuusi ni shiilo isi ikhanyala naafuniaaka ta, naluundi 
naarawo biilakilo bibiwaambiliila shibala ni likulu byarama nga bili mu shifwo 
shabyo. 
26Nashiryo, nga ni nakhola bino byafwaana biryo, indyo kane iname nga intsiila 
khu ndakaano yase isi nakhola ni babetsukhulu ba Yakobo, atweela ni Dawudi 
umwakaanisi wase. Ise samweene ikhaafukiilise mutweela khu betsukhulu ba 
Dawudi abe nga umuwuli we lisaaye lye babetsukhulu ba Iburayimu, Isaaka ni 
Yakobo. Ise samweene ikhaabawaambile shiisa, imbeesilewo bibyonekha, babe 
buulayi luundi.” 

Yeremiya 34 

Yeremiya areewula Zedekiya 

1 Umukasya waakanikha isi Yeremiya luundi. Khu mbuka iyo Nebukaduneeza 
umuyiinga wa Babulooni, ni liiye lyeewe, atweela ni kamahe ke kamanaambo ni 
bikuuka bye babaandu beesi aaba nga awula, beetsa bebwakala Yerusalemu ni 
biriimba bibibotokhelelewo byoosi. 
2Umukasya Wele wa Isiraeli waamulomela ari, “Tsya isi Zedekiya umuyiinga wa 
Isiraeli umulomele uri, sheesi Umukasya aloma nisho shino ari: ‘Ise Umukasya 
indi aambi khuuwaanayo shiriimba shino isi umuyiinga wa Babulooni, ni naye 
akheetse ashooshe ni kumulilo, shoosi shiweele aasi. 
3Iweewe wamweene s'ukhaanyale khuutitukha khuubaruramo ta, 
bakhaakhuwaambe, bakhuwaaneyo isi umuyiinga wa Babulooni. Iwe 
ukhaabone umuyiinga wa Babulooni uyo, ni tsimoni tsoowo tsinyene, 
ukanikhane ni naye imoni khu moni. Lwanyuma bakhaakhuyile i Babulooni. 
4Ne abe byakhaba biryo, iwe Zedekiya, ise Umukasya akhusuubisa ndi, 
s'ukhaafwiile mu busoolo ta. 
5Iwe ukhaafwe mu lukoosi. Nga babaandu ni baakholatsaka bibyeeso, 
bookhelakho bubaane, nga basiikha bakuuka boowo, bayiinga babaakhunyoowa 
iwe, musaambo niyo ndweela nawe bakhaakhureerewo shisheeso nga 
bakhushebulila iwe mu mutaambo kumukali. Bakhaabe nga baantsuwa, nga 
belootsa bari, “O yaaya, iwe umuyiinga weefwe waafwa!” Ise Umukasya 
samweene niye uuli khuukhola shisuubiso, naluundi ise samweene niye 
ushikanikhile.’ ” 
6Lwanyuma umuŋoosi Yeremiya waatsya waakanikha biilomo bino byoosi isi 
umuyiinga Zedekiya uwa Yuda mu Yerusalemu. 
7Aabikanikha aryo nga umuyiinga wa Babulooni alikho ebwakala shiriimba 
Yerusalemu, atweela ni biriimba bibiindi bye mu Yuda bibibotokhelelewo nga 
Lakishi ni Azeka. Bino byaba biriimba byonyene bibyaba byaaramawo mu Yuda, 
bibyabakho tsimako tse kamatikiiyi. 

Shisuubiso she bubeeyi isi baakulwa 

8Umukasya waakanikha ilomo yeewe luundi isi Yeremiya, nga umuyiinga 
Zedekiya waamala khaale khuukhola ni babaandu be mu Yerusalemu 
indakaano, khuulekhuula baakulwa boosi bafune lukoosi. 
9Yaba ndi buli muundu abe ali ni khuulekhuula baakulwa ba Heburaniya boosi, 
mumwabamo bakhasi ni basaani, ilekhe khuubawo umuundu yeesi uramisa 
umu Heburaniya washeewe mu bubowe ta. 
10Baryo babaandu boosi atweela ni baakhulu baabwe baafukiilisana baakhola 
indakaano yino, khuulekhuula baakulwa boosi: basaani ni bakhasi, ni khuulekha 

khwiilayo luundi khuubakhola babe baakulwa ta. Baryo baafukiilisana 
baabalekhuula. 
11Ne lwanyuma lwe mbuka ifwiiti iri, baashuusakho bibyambaaso byaabwe, 
baatsya baawaambaka luundi baakulwa beesi baaba balekhuulile, baabakobosa 
babeesa mu bubowe luundi. 
12Umukasya waakanikha luundi ilomo yeewe isi Yeremiya, 

13Nga amulomela ari, “Ise Umukasya Wele wa Isiraeli inoma ndi: Ise nakhola 
indakaano yase ni baakuuka beenywe khu mbuka isi nabarusilayo i Misiri, 
naabalekhuula mu bukulwa, mwaaba balekhuule. Iseese samweene nabalomela 
ndi, 
14‘Lwanyuma lwe kimiiko musaafu nga kyaweelekho, buli mutweela khusiinywe 
aakha khuulekhuula umu Heburaniya washeewe isi aakula. Lwanyuma lwe 
khuukhwakaanisa iwe khuumala kimiiko kisesaba, waakha khuumulekhuula 
abe umulekhuule.’ Ne bakuuka beenywe baalekha khuwuliilisa sheesi ise 
nabalomela ta. 
15Imbuka ikhali iye aleeyi ta, mwebiyiisa, mwashuusakho bibyambaaso 
byeenywe, mwakhola shishiindu shishasangaasa ise. Muryo mweesi 
mwafukiilisana khuulekhuula ba Isiraeli basheenywe khuufuna lukoosi. 
Mwelooselayo mwaakhola indakaano khuukhwoomisa shishiindu shino, nga 
mukikholela mu Lisaayilo lyase Likhulu. 
16Ne lwanyuma mwakyelawo mwashuukhakho luundi mwaakhoomyaasa 
lisiina lyase; nga buli mutweela khusiinywe waashuukhilekho waakobosile 
umukulwa weewe uwe saani n'uwe khasi abe isi aalekhuula khuutsya isi akana 
yoosi. Bona inywe mwaabahaanyiinya khukhwikyela baakulwa beenywe indi 
luundi. 
17Nashiryo sheesi ise Umukasya inoma nisho shino indi, inywe 
mwaayimiinyaalila ise, mwaloba khuuwa ba Isiraeli basheenywe lukoosi 
lwaabwe. Ni nase Umukasya, indyo ari inaangilila khuukaangululibwa 
khweenywe, nga nikhwo khuukaangululibwa khwe khuufwa ni lurima mu 
busoolo, buulwaale ni ntsala. Intsya khureera shiriiso shiikali naabi mu buyiinga 
bwoosi bwe mu shibala khulweenywe. 
18Babaandu boosi babaafuniaaka indakaano isi baakholela mu moni tsase, 
balekha khwoolelesa bibikanibwa bibyakironebwamo ta, kane imbafwaanise 
nga imoosi isi bakhalamo bisiintsa bibili, eyi ni neeyi, lwanyuma baakyeenda 
baabirira akari e bisiintsa ibyo. 
19Baakhulu be mu shibala sha Yuda ni mu Yerusalemu, baakhulu be lubili 
lw'omuyiinga, basaayi atweela ni babaandu boosi babaakyeendela akari e 
bisiintsa bye moosi isi baakhalakamwo iyo, 

20intsya khubawaanayo isi baasiku baabwe be mu manaambo, nga nibo 
babaakana naabi khuubahesa. Nashiryo kimilaambo kyaabwe kikhekyele bye 
khuulya isi binywiinywi bye mu ngaaki, ni isi bisolo bibikyeendela khu shibala. 
21Naluundi intsya khuwaanayo Zedekiya umuyiinga wa Yuda, atweela ni 
baakhulu be mu lubili lweewe isi baasiku baabwe, babaakana khuubahesa. Ilala 
intsya khubawaanayo isi liiye lye ba Babulooni, lilibeele nga abe lyaayakamisa 
busoolo isi muli. 
22Ise nga Umukasya, ntsya khuwa shiilakilo, baasiku abo bakobole mu shiriimba 
shino, bashisoolanise, bashiyile, bashirekho kumulilo bashooshe shikwe aasi.” 

Yeremiya 35 

Yeremiya ni babaandu be Rekabu 

1 Umukasya waakanikha ilomo yeewe isi Yeremiya, mu biseela bye buwuuli 
bw'omuyiinga Yehoyakimu, umusooleli wa Yosiya, nga niye umuyiinga wa Yuda. 
Waamulomela ari, 
2“Tsya isi babaandu be mu ntsu ya Rekabu, ubalaange beetse mu bitweela khu 
biseenge bye mu Lisaayilo lyase Likhulu bye mukari. Nga boolele, benjile mukari 
ubawe she khuunywa she iviini banywe.” 
3Nio nase indyo naayila Yaazaniya, umusooleli wa Yeremiya, uwaba umusooleli 
wa Habaziniya, atweela ni babandaaye, ni babaana beewe boosi, nga nisho 
shikuuka she ntsu ya Rekabu shoosi. 
4Babaandu bano naabareera mu Lisaayilo ly'Omukasya Likhulu. Naabayila mu 
shiseenge she mukari shishaba she baalekelwa b'omuŋoosi Hanani, umusooleli 
wa Igidaliya. Shiseenge shino shaba khu ngaaki khwe shiseenge sha Maaseya, 
umusooleli wa Shalumu, uwabatsaka umuundu umukhulu uwaliindatsaka khu 
mulyaango. 
5Indyo naabarengekhela bikhopo ni biitoho abe bibyetsuulemo iviini, 
naabalomela ndi, “Nimunywekho iviini.” 
6Ne nabo baantsilamo bari, “Ifwe sikhuunywa iviini ta, lwekhuuba kuuka 
weefwe Yonadabu, umusooleli wa Rekabu aakhuwa shiilakilo shino ari, 
‘Mukhanywaatsakakho iviini yoosi ta: Inywe namwe babaana beenywe 
babaakheele mu bikyele byeenywe biilo ni biilo. 
7Ni shishiindi, mukhoombekhatsakakho intsu, namwe mwaamiitsa bumiitso 
mwiloba, namwe mwabyaala kimikuunda, namwe bari mukuleyo na shitweela 
ta. Muli ni khuumenyatsaka mu masari, nio mubatsakewo imbuka indeeyi mu 
shibala isi mumenya nga bakyeendaani busa.’ 
8Musaambo iyo, ifwe khutsiila khu shilakilo isho shonyene sheesi kuuka weefwe 
Yonadabu aakhulakila ifwe. Ifwe fabeene sikhunywa ta, ni bakhasi beefwe 

sibanywa ta, ni basooleli ni bakhaana beefwe nabo, sibanywatsakakho iviini 
yoosi ta. 
9Naluundi mbaawo umuundu na mutweela khusiifwe uwoombekha intsu 
waakonamwo, namwe waalima kimikuunda wabyaalamwo biilime ta. 
10Ifwe khumenyatsaka mu masari konyene, shookesanisa shiri 
khwaayiwaanilayo ilala khuuloondelela, ni khuukhola buli shiindu shoosi sheesi 
kuuka weefwe Yonadabu aakhulakila khuukhola. 
11Ne Nebukaduneeza umuyiinga wa Babulooni nga neetsa webwakala shibala 
shino, ifwe khwakhalawo khukhwiitsa i Yerusalemu, nio khube nga 
khwatitukhile khu mahe ke ba Babulooni ni ba Siriya. Isho nisho shishikila 
khumenya ano mu Yerusalemu khuri.” 
12Lwanyuma Umukasya waakanikha ilomo isi Yeremiya luundi ari, 

13“Ise Umukasya Wele wa Isiraeli, Umunyali wa byoosi, inganikha isi babaandu 
ba Yuda ni be mu Yerusalemu boosi indi: tsya muboolele babaandu ba Yuda, ni 
naabo babaamenya mu Yerusalemu, luundi mubareebe muri, inywe singene 
mubekho ni sheesi mwiyika ta, namwe khuuloondelela biilakilo byase nga 
Umukasya ta? 
14Bona babetsukhulu ba Yonadabu, baawuliilisa shiilakilo sha kuuka waabwe 
she khuulekha khuunywakho iviini yoosi ta, ate baashiloondelela buulayi naabi. 
Ni khukhwoolesa khu shifukhu she shaleelo shino, mbaawo na mutweela khu 
nibo unywakho iviini yoosi ta. Ne bona ise samweene inganikhatsaka isi muli 
buli lwaweele, ne nga mwaayikanila ilala khuuloondelela byeesi ise 
imbaboolela. 
15Ise samweene naabuya imbasiindikhila babaakaanisi baase baŋoosi isi muli, 
nabo baabuya bababoolela bari mulekhe tsintsila tseenywe tsiimbi, muŋoone 
buraambi bweenywe, mukhole biilayi. Nibo baabarewula khuulekha 
khuuloondelela ba wele babaandi khuubakaanisa ta, nio munyale 
khukhwiloosela khuumenya mu shibala shino sheesi nawa bakuuka beenywe. 
Ne inywe mwaayikaanila ilala khukhuundekeeresa ise byeesi inoma, namwe 
mwaabiloondelela ta. 
16Babetsukhulu ba Yonadabu, be mu shikuuka sha Rekabu baayiwaanayo 
khutsiila khu shilakilo sheesi bakuuka baabwe baabalekhela, ne babaandu bano 
baalobela ilala khukhuunoondelela ise. 
17Ni nashiryo sheesi ise Umukasya Wele Umunyali wa byoosi, Wele wa Isiraeli 
inoma nisho shino ndi, ‘Intsya khureera khu baandu ba Yuda, ne naabo 
babaamenya mu Yerusalemu boosi bukosi bwe khuhela bweesi nakanikhakho. 
Iseese samweene nabakanikhayo buli lwaweele, ne nibo bekaana khurekeeresa; 
samweene nabalaanga, ne nibo bekaana khuufukila.’ ” 
18Ne isi babaandu be mu ntsu ya Rekabu, Yeremiya waatsya waabalomela 
byoosi byeesi Umukasya Umunyali wa byoosi, Wele wa Isiraeli aamulomela ari, 

“Inywe mwaaloondelela buulayi biilakilo bya kuuka weenywe Yonadabu, 
naluundi mwaaba nga muloondelela luundi mwakhola byoosi byeesi aabalakila 
khuukhola. 
19Shikila ise Umukasya umunyali wa byoosi, Wele wa Isiraeli, imbalomela ndi, 
‘Yonadabu umwitsukhulu wa Rekabu, s'alitaambayo umuundu ukhaalekhe 
khukhuuntsakaanisa ise ta.’ ” 

Yeremiya 36 

Umuyiinga Yehoyakimu oosha shiitabo sha Yeremiya 

1 Mu mwiiko kwe khaane kwe buyiinga bwa Yehoyakimu, nga umusooleli wa 
Yosiya, nga niye umuyiinga wa Yuda, Umukasya waakanikha isi Yeremiya ilomo 
yeewe, nga amulomela ari, 
2“Bukula shitabo uronemwo biilomo byoosi byeesi ise samweene 
nakhukanikhayo bibiwaamba khu Isiraeli ni khu Yuda, atweela ni kamanaambo 
koosi. Rona biilomo byoosi byeesi nakhukanikhayo, khukhwaamila ilala khu 
mbuka ya Yosiya isi aabeela umuyiinga khukhwoolesa ni shaleelo shino. 
3Shibe shiryo, manya winyoola luukanile babaandu ba Yuda kane bawuliilise 
bibiwaamba khu khuhela khweesi intsya khuubareerera bashuusekho, nio buli 
muundu arure mu ntsambaasa yeewe imbi. Nio lwanyuma nase imbeyakhile 
bubwoonaki bwaabwe ni buubi bwaabwe.” 
4Aryo Yeremiya waalaanga Baruki, umusooleli wa Neriya, waaba nga 
amusomela biilomo bino byoosi byeesi Umukasya aamulomela. Baruki niye 
waaba nga abirona byoosi mu shitabo. 
5Lwanyuma kila Yeremiya alomela Baruki ari, “Ise ari baayikhaanga sinyalisa 
khuutsya mu Lisaayilo Likhulu ly'Omukasya ta. 
6Ne ari iwe n'utsye mu Lisaayilo Likhulu khu shifukhu khweesi babaandu 
bakhaabe nga balikho babuya intsala, uryo ubasomele biilomo bino byeesi 
Umukasya aandakila ise, ni nase naabikhusomela iwe, waabirona mu shitabo. 
Shino uli ni khuushikholela isi buli mutweela anyala khuukhuwulila buulayi, nga 
mulimo ni babaandu ba Yuda boosi babaama mu biriimba byaabwe 
khuubuusanila atweela. 
7Nio manya luukanile babaandu bano baloomba tsisaala tsaabwe isi Umukasya, 
luundi bashuukha khurura mu bwoonaki bwaabwe, shinyalise Umukasya 
khuubeyakhila buukosi bweesi aalaangilila ari anyala waabareera ni lirima 
liikali ni buurafu buukali.” 
8Aryo Baruki umusooleli wa Neriya, waatsya waakhola buli shiindu shoosi 
sheesi umuŋoosi Yeremiya aamulakila khuukhola; waatsya waasomela biilomo 
ibyo khu Lisaayilo Likhulu. 

9Mu mweesi kwe shisheenda, kwe mu mwiiko kwe kharaano, kwe buyiinga bwa 
Yehoyakimu umusooleli wa Yosiya, umuyiinga wa Yuda, babaandu boosi beetsa 
khuubuya intsala nio bafune bubweela bw'Omukasya. Babaandu be mu 
shiriimba Yerusalemu, ni babaandi khukhwaama mu biriimba bibiindi bye mu 
Yuda, boosi beetsa mu khubuya intsala khuno. 
10Baryo boosi nibaaba nga bareekeresile buulayi, Baruki weemikha waasoma 
khukhwaama mu shitabo, biilomo byoosi byeesi Yeremiya aamulakila 
khuusoma. Biilomo bino aabisomela mu Lisaayilo Likhulu, nga ali mu shiseenge 
sha Gemariya, umusooleli wa Shafani, uwaba nga niye umuroni. Shiseenge 
sheewe shaba khu ngaaki khwe lulwaanyi, abwinjililo bwe Shilibwa Shishaakha 
she Lisaayilo Likhulu. 

Baruki asomela baakhulu babaandi shiitabo tsana 

11Umusooleli wa Gemariya isi baalaanga bari Mikaaya naye aabawo, 
waawuliilisa buulayi biilomo by'Omukasya bino byeesi Baruki aasoma 
khukhwaama mu shitabo. 
12Kila enyukha waatsya mu lubili lw'omuyiinga, waatsya burereefu mu 
shiseenge sh'omuroni, isi baakhulu babaandi baaba nga bekhaale. Mu nibo 
mwabamwo Elishama, uwaba umuroni we lubili, Delaya umusooleli wa 
Shemaya, Elinasani umusooleli wa Akubori, Gemariya umusooleli wa Shafani, 
Zedekiya umusooleli wa Hananiya, atweela ni baakhulu babaandi babaabawo. 
13Aryo Mikaya waababoolela byoosi byeesi aawulila Baruki nga asoma 
khukhwaama mu shitabo. 
14Isho shaakila nibo baarumana Yehudi umusooleli wa Nesaniya umwitsukhulu 
wa Shelemiya, uwe mu lulyo lwa Kuushi, khuutsya aboolele Baruki asute 
shiitabo sheesi aasomamwo biilomo ibyo isi babaandu, ashireere isi bali. Aryo 
Baruki umusooleli wa Neriya waasuta shiitabo weetsa ni nasho. 
15Kila nga woolile baamulomela bari, “Yikhala aasi, ukhusomele shiitabo isho 
khubone.” Aryo Baruki waashibasomela. 
16Nabo ni baamala khuuwuliilisa byoosi byeesi Baruki, baashuukha baalolana 
bonyene na bonyene nga beyaanga, kila bamulomela bari, “Khwaakha khuutsya 
khuboolelekho umuyiinga ilomo yino.” 
17Kila bareeba Baruki bari, “Khuboolele khubone, waanyalisile uryeena 
khuurona bibiindu bino? Yeremiya niye uwabikhusomeele nio iwe waabirona?” 
18Baruki waabeelamwo ari, “Eeee, niye uwabisomeele, nio nase naabirona ni 
bwiino mu shitabo shino.” 
19Kila baakhulu bano balomela Baruki bari, “Iweewe ni Yeremiya mwaakha 
khuutsya mwiibise, ikhabawo umuundu yeesi umanya eena isi muli ta.” 

Umuyiinga oosha shiitabo 

20Baakhulu bano baabukula shiitabo isho baashira mu shiseenge sha Elishama 
umuroni, lwanyuma benyukha baatsya mu lwaanyi lw'omuyiinga, 
baamuboolela byoosi nga ni bibeele. 
21Kila umuyiinga arumana Yehudi khuutsya areere shiitabo isho. Naye aryo 
waatsya waashirusa mu shiseenge sha Elishama, waashireera, waashisomela 
umuyiinga atweela ni baakhulu babaandi abo babaaba nga beemikhile awo 
baamwibotokheleele. 
22Imbuka iyo yaba mu mweesi kwe shisheenda, kwe bunyifu buukali, nga 
umuyiinga wekhaale asheeso she kumulilo kwe mu lubili nga ali khuufunakho 
bukhafu. 
23Abe buli lweesi Yehudi asomelakho tsimbapula tsitaru namwe tsine tse mu 
shitabo isho, umuyiinga aatsikhalakho ni kumubano, naatsituuma mu mulilo. 
Aryo waaba nga ashikhola musaambo iyo, khukhwoolesa shitabo shoosi ni 
shashiila mu mulilo shaweelela. 
24Umuyiinga atweela ni baakhulu beewe babaaba aambi ni naye, baalekha 
khwookesanisakho khuurya khwoosi, namwe khukhwookesanisakho bari 
kumutaambo kwaabawaambile nga boonuulaka tsingubo tsaabwe ta. 
25Shino shaba shiryo abe yakhaba nga Elinasani, Delaya ni Gemariya 
baakhakakho naabi khuureesa umuyiinga alekhe khukhwoosha shitabo isho. Ne 
niye waalekha khubawuliilisa ta. 
26Lwanyuma kila umuyiinga alakila umusooleli weewe Yerahimeeli, nga ali ni 
Seraya umusooleli wa Aziriyeli, ni Shelemiya umusooleli wa Abudeeli, khuutsya 
bawaambe Baruki umuroni n'umuŋoosi Yeremiya. Ne Umukasya umweene aaba 
nga waababisile. 

Yeremiya arona shiitabo shishiindi 

27Lwanyuma lw'omuyiinga Yehoyakimu khukhwoosha shiitabo shishanyoowa 
isho shishabamo biilomo byeesi Baruki aarona nga Yeremiya abimusomela, 
Umukasya waakanikha luundi isi Yeremiya ilomo yeewe, nga amulomela ari, 
28bukulayo shiitabo shishiindi, uronemo tsilomo tsoosi tsitsaba mu shiitabo 
shishanyoowa, sheesi umuyiinga Yehoyakimu oosha ni kumulilo. 
29Ne bibiwaamba khu Yehoyakimu, umuyiinga wa Yuda, umuboolela sheesi ise 
Umukasya inoma uri, “Iwe woosha shiitabo shino nga ureeba Yeremiya uri 
lwashiina aarona ari umuyiinga wa Babulooni atsya khwiitsa oonakise shiibala 
shino, naluundi akhoonyake babaandu boosi ni bisolo byeene. 
30Ni nashiryo ise Umukasya samweene indi khuukhuboolela iwe umuyiinga 
Yehoyakimu, umuyiinga wa Yuda ndi: Niye akhataambe umuundu na mutweela 
ukhekhale khu shitsoloŋo sha Dawudi awule nga umuyiinga. Kumulaambo 
kweewe bakhaakusute bakutuume ibulafu isi kumuumu kukhaakwooshele 
kumuusi, ni lunyire luukali mu shilo. 

31Intsya khumuwa niye shitaambiso atweela ni babaana beewe, ni babetsukhulu 
beewe boosi, lwe bubwoonaki bwoosi bweesi bakholile. Ise samweene intsya 
khureera ni khu nibo nga baaraangilisi atweela ni babaandu boosi babaamenya 
mu Yerusalemu, ni babaandu be mu Yuda mwoosi, buukosi bwoosi bweesi 
nakanikhakho khaale indi butsya khwiitsa. Shinaba shiryo lwekhuuba nibo 
sibakana khuuwulila ta.” 
32Aryo kila Yeremiya abukula shiitabo shishiindi, waashiwa Baruki umusooleli 
wa Neriya, uwaba umuroni, waaba nga arona biilomo byoosi byeesi Yeremiya 
aaba nga amusomela, nga nibyo bibyeene byeesi umuyiinga Yehoyakimu 
ooshela mu mulilo. Khu biilomo bino, aabawo ni bibiindi bibifwaana biryo 
byeesi aalooselamwo. 

Yeremiya 37 

Zedekiya aloomba Yeremiya khuuloomba 

1 Umuyiinga Nebukaduneeza uwa Babulooni waarawo Zedekiya umusooleli wa 
Yosiya khuuba umuyiinga wa Yuda, mu shifwo sha Koniya, umusooleli wa 
Yehoyakimu. 
2Ne Zedekiya umweene, ni baakhulu beewe babaandi bekaana khuwuuliilisa 
biilomo by'Omukasya byeesi aawa umuŋoosi Yeremiya khuukanikha. 
3Lwanyumakho umuyiinga Zedekiya waarumana Yehukali umusooleli wa 
Shelemiya, n'umusaayi Zefaniya umusooleli wa Maaseya, khuutsya khuyilila 
umuŋoosi Yeremiya buurume buno: “Khuloombele ifwe isi Umukasya Wele 
weefwe.” 
4Khu mbuka nyene iyo, Yeremiya aaba nga ashiili umulekhuule mu baandu 
beewe, nga bashiili khuumubowa mu mapuusu ta. 
5Liiye lye ba Babulooni lyaba nga lishibwakala Yerusalemu, ne ni baawulila bari 
liiye lya Faraawo wa Misiri lilikho likhuumba litsya, nga lyaamalile khaale 
khuukhalisa lulwaakha, nibo ba Babulooni baakhalawo khuururayo mu 
Yerusalemu. 
6Lwanyuma kila Umukasya akanikha isi Yeremiya ilomo yeewe ari, 

7“Iseese Umukasya Wele wa Isiraeli, tsya uboolele Zedekiya umuyiinga wa Yuda 
uwakhuurumaane khukhwiitsa khukhuuntsireebakho uri, ‘Liiye lya Faraawo 
lilikho liitsa khuukhuyeetakho busa, ne likheeleyo mu shibala shaabwe she 
Misiri.’ 
8Ne lwanyuma ba Babulooni bakheetse bebwakale shiriimba shino, 
bashiwaambe, bashooshe ni kumulilo. 
9Ne ise Umukasya samweene ndi khuubareewula ndi, ‘Mukhewoombesa 
mwabeene nga mwambaasa muri ba Babulooni sibakhaakobole luundi ta. Ilala 
bakheetse luundi. 

10Ne abe mwanganyalisa khuuwula liiye lye ba Babulooni lyoosi, yaaramayo 
babaawonelekho bakyeekhe bari, nga bali mu masari kaabwe, babeene abo 
banyalisa khukhwiitsa, boosha shiriimba shino baashimalila aasi khwiloba.’ ” 

Bawaamba Yeremiya baamubowa mu mapuusu 

11Liryo liiye lye ba Babulooni lyashuukha lyelayo lyaalekha khwibwakala 
Yerusalemu ta, lwekhuuba liiye lya Faraawo wa Misiri lyaba lilikho liitsa. 
12Yeremiya wahaamba lukyeendo lweewe, waarura mu shiriimba Yerusalemu, 
khuutsya mu shibala sha Benyamini, eyilile shisiintsa she buusikha bweewe mu 
shikuuka sheewe. 
13Ne n'amala khukhwoola khu shilibwa sheesi balaanga bari Benyamini, 
umukhulu we baaliindi, isi abe balaanga bari Irija, umusooleli wa Shelemiya, 
uwe mu lulyo lwa Hananiya, waamwiimisa, nga amulomela ari, “Iwe ulikho 
wiilukha, utsya khwitubaasa khu ba Babulooni.” 
14Yeremiya naye waamwilamwo ari, “Isho sishili sha ŋali ta. Iseese siindikho 
intsya isi ba Babulooni ta.” Ne Irija niye waalekha khukana ni khuuwuliilisa 
sheesi Yeremiya amulomela ta. Aryo waamuwaamba, waamureera isi baakhulu 
be mu lubili. 
15Baryo baakhulu baaba nga baarafuyile naabi, kila balakila baselikhale 
khuukhupaka Yeremiya. Lwanyuma baamuyila, baamwikalila mu ntsu ya 
Yonasani, uwaba umuroni, lwekhuuba intsu iyo abe baakikyelisa lipuusu. 
16Musaambo iyo, Yeremiya baamura mwipuusu lilyaba aasi e lipuusu ilyo, 
mweesi aamenya khuumala imbuka indeeyikho. 
17Lwanyuma umuyiinga Zedekiya waamurumanisa khukhwiitsa, kila 
bamureera mu lubili lweewe. Umuyiinga waamureebelesa mu shimoonyo busa 
ari, “Manya iliwo buurume bwoosi bubwaamile isi Umukasya?” Yeremiya naye 
waamwiilamo ari, “Eee, buliwo. Iweewe batsya khuukhuwaamba, 
bakhuwaaneyo isi umuyiinga wa Babulooni.” 
18Lwanyuma ndi kila Yeremiya areeba Zedekiya ari, “Musaango shiina kweesi 
ise nakhukholile iwe, namwe kweesi nakholile isi baakhulu boowo, namwe isi 
babaandu bano, kukwakilile baambowa ise mu mapuusu? 
19Baŋoosi boowo be bubeeyi babeetsa baakhuwoombesa iwe bari umuyiinga wa 
Babulooni s'akhaanyalise khukhwiitsa khukhwibwakala iwe namwe shiibala 
shino, bali waheena? 
20Ne ari ikhwikoontselela iwe, O Umuyiinga we lukoosi, undekeerese ise. 
Ikhuloomba unjeete, ukhaantsisayo luundi mu lipuusu lye ntsu ya Yonasani iyo 
ta. Siinga untsisayo, inyala naafwiilayo.” 
21Isho shaakila umuyiinga Zedekiya waalakila ari bayile Yeremiya, bamubowele 
mu lwaanyi lwe baaliindi. Nga ali mu bweene imwo, bamuwaatsakekho buli 
shiifukhu kumukaati mutweela, nga bakwaamisa isi bakiteekhela, 

khukhwoolesa kimikaati kyoosi mu shiriimba ni kyoola khuuwawo. Aryo 
Yeremiya waarama nga umubowe mu lwaanyi lwe mu lubili ilwo. 

Yeremiya 38 

Yeremiya mu lilowo lye sebele ikhaabamwo kameetsi ta 

1Lutweela, Shefatiya umusooleli wa Matani, Gedaliya umusooleli wa Pashuri, 
Yehukali umusooleli wa Shelemiya, ni Pashuhuri umusooleli wa Malukiya, 
baawulila biilomo byeesi Yeremiya aaba alikhuboolela babaandu, 
2nga ababoolela byeesi Umukasya aamulomela ari, “Umuundu yeesi urama mu 
shiriimba atsya khufiila mu busoolo, namwe lwe ntsala namwe lwe buulwaale. 
Ne abo boosi babaatitukha belukhila isi ba Babulooni, sibatsya khukhwiiribwa 
ta, baba baawonesile buulamu bwaabwe.” 
3Ni shishiindi sheesi Umukasya aaloma ari, “Shiriimba shino shitsya 
khuwaanibwayo isi ba Babulooni, baryo batsya khushiwaamba.” 
4Baryo kila baakhulu bane bano batsya isi umuyiinga, baamulomela bari, 
“Umusaani Yeremiya yuno aakha khukhwiiribwa. Lwekhuuba niye nga 
waakanikhile aryo, aba ali khuumalamwo baselikhale babaaramile mu 
shiriimba shino kamaani, atweela ni babaandu boosi bawamo kumwiyikino. 
Umuundu yuno s'ali khuukanikha lwe khuuyeeta babaandu bano ta, ne lwe 
khuubatsiinisa busa.” 
5Umuyiinga Zedekiya naye waabeelamo ari, “Isho shili isi muli, umuundu uyo ali 
mu makhono keenywe, khola sheesi mukana. Ise nga umuyiinga singene 
imbakhaange ta.” 
6Baryo baayila Yeremiya, baamutuuma mu lilowo lye sebele iyaba iya Malikiya, 
umusooleli w'omuyiinga, nga ili mu lwaanyi lwe lubili. Isebele yino siyabamwo 
kameetsi ta, ne nga abe mulimo busa litosi lyonyene, mweesi Yeremiya esiikha. 
7Khu mbuka nyene iyo Ebedimeleki, uwaba umwakaanisi umwoomole mu lubili 
lw'omuyiinga khukhwaama i Esiyopiya, waawulila bari Yeremiya 
baamutuumile mu sebele. Khu saawa iyo, umuyiinga Zedekiya aaba nga 
wekhaale aambi ni shilibwa sheesi baalaanga bari Benyamini. 
8Abweene awo Ebedimeleki waarurayo weetsa isi umuyiinga, 

9waamulomela ari, “O Uwe Lukoosi umuyiinga, babaandu bano baakholile 
shishiindu shiibi naabi khu muŋoosi Yeremiya. Bona baamuyilile baamutuumile 
mu lilowo lye sebele, mweesi anyala waafwa lwe ntsala, lwekhuuba kimikaati 
sikiliwo mu shiriimba ta.” 
10Lwanyuma kila umuyiinga alakila Ebedimeleki umu Esiyopiya ari “Tsya ni 
basaani babaandi kamakhumi kataru khukhwaama ano, mutsye mwinyuse 
Yeremiya khukhwaama mu lilowo lye sebele nga ashiili khufwa ta.” 

11Aryo Ebedimeleki waatsya ni basaani abo mu lubili w'omuyiinga, waabukula 
tsingubo tsingale khukhwaama mu kabada. Khukhwaama mu ngubo tsino, 
waatsilukhamo kumukosi, kweesi aayila, waakwiikhisila Yeremiya aasi mu 
lilowo lye sebele. 
12Nga waamalile khuumutuumila kumukosi, kila amulomela ari, “Yisabikha 
kumukosi ukwo mukhwaawa mwoowo, singene kukhukhole buubi ta.” Naye 
Yeremiya waakhola nga ni baamulomela. 
13Baryo basaani bano baamukhweesa khukhwaama mwilowo lye sebele, 
lwanyuma aryo waaliindibwila mu lwaanyi lw'omuyiinga. 

Zedekiya ereebakho khu Yeremiya 

14Lwanyuma umuyiinga Zedekiya waarumanisa bamureerere umuŋoosi 
Yeremiya is'ali. Kila batsya baamureera khu mulyaango kwe Lisaayilo 
ly'Omukasya Likhulu kukuukhola khataru. Kila umuyiinga alomela Yeremiya 
ari, “Intsya khukhureebakho shireebo shitweela, ne ngana untsilemo, 
ukhaambisabisakho ilomo yoosi ta.” 
15Yeremiya naye waamwiilamwo ari, “Ise siinga ikhwiilamo shaŋali shisheene, 
ukakasa uri singene untsire ta? Ne abe nangakhuboolela nga ikhuwa khu 
makyesi, iwe singene undekeerese ise ta.” 
16Kila umuyiinga Zedekiya amwitsubila mu shimoonyo ari, “Ise ikhwitsubila mu 
lisiina ly'Omukasya Wele umulamu, uwakhuwa ifwe kumuukha kwe buulamu, 
indi ise singene ikhwiire iwe ta, namwe bari ikhuwaaneyo isi babaandu babaali 
khuweentsa buulamu bwoowo khuubumalawo ta.” 
17Lwanyuma kila Yeremiya aboolela Zedekiya sheesi Umukasya Umunyali wa 
byoosi, Wele wa Isiraeli aamulomela ari, “Iwe siinga wiwaanayo wamweene isi 
baakhulu b'omuyiinga wa Babulooni, kane uwonese buulamu bwoowo, ni 
shiriimba shino singene bashooshe ni kumulilo ta. Iwe atweela ni be muungo 
mwoowo kane mube baalamu. 
18Ne siinga ulekha khukhwiiwaanayo isi bali ta, shiriimba shino Yerusalemu 
shitsya khuwaanibwayo isi liiye lye ba Babulooni, bashooshe ni kumulilo shoosi 
shiweele aasi, ni nawe uryo wamweene bakhaakhuwaambe bakhuyile nga 
umubowe.” 
19Naye umuyiinga Zedekiya weelamo Yeremiya ari, “Ise naariire naabi khulwe 
Bayudaaya babaantsawukhakho khusiise baatsya betubaasa khu ba Babulooni. 
Babeene bano banyala bambaanayo isi ba Babulooni, baambirisaka buubi 
naabi.” 
20Yeremiya waamwilamo ari, “Nibo singene bakhuwaaneyo isi bali ta. Ise 
ikhuloomba busa ndi ufukiilile buurume bw'Omukasya, ni bibiindu byoosi kane 
bikhutsiile iwe buulayi, ni nawe uryo kane uramewo nga uli umulamu. 
21Ne iwe siinga wikaana khukhwiiwaanayo, iliwo sheesi Umukasya antsokyesile 
mu marooro: 

22Ise nabonamwo bakhasi abe babaaramawo mu lubili lw'omuyiinga wa Yuda, 
nga bayilibwa isi baakhulu b'omuyiinga wa Babulooni. Bakhasi abo baaba 
baloma bari, ‘basaale boowo abe beesi weyikina naabi nibo babaakhuborosa 
iwe, ne ari bikyele byoowo ni byoola khukhwisiikha mu litosi aasi, basaale tsana 
bakhwaantsukha baakhulekha.’ 
23“Bakhasi boowo boosi atweela ni babaana boowo beene bakhaayilibwe isi ba 
Babulooni, ne iwe wamweene, s'ukhaanyale khuutitukha ta. Bakhaakhuwaambe 
bakhuyile nga umubowe isi umuyiinga wa Babulooni, ni shiriimba shino shoosi 
bakhaashooshe ni kumulilo shoosi shiweele aasi.” 
24Shikila Zedekiya elamo Yeremiya ari, “Ukhafukiilisakho umuundu yeesi 
waamanyakho bino byoosi byeesi khukanikhile, shinyala shaakhwiirisa iwe. 
25Siinga baakhulu babaandi bashiwulilakho bari ise naakanikhilekho ni nawe, 
ne beetsa baakhulomela bari, ‘Khuboolelekho sheesi ukanikhile n'umuyiinga; 
ukhakhubisakho ni lomo ta ndweela ta, ne siinga usila busa, kane khukhwiire.’ 
26Nio abweene awo nawe ubeelemo ubaboolele uri ‘Ise imbeele niikoontselela 
umuyiinga, khuulekha khuntsisayo mu mapuusu kakaali mu ntsu ya Yonasani 
khufwiila iyo ta.’ ” 
27Lwanyumakho baakhulu tsana beetsa isi Yeremiya, baamureebelesa byoosi 
nga nibibeele, naye aryo waababoolela byoosi byeesi umuyiinga aamulomela 
khuukanikha. Baryo kila bamulekha, yalekha khubawo umuundu uwakobola 
khuumukanikhayo luundi ta, lwekhuuba mbaawo umuundu yeesi 
uwawulilakho inganikha isi aaba ni nayo n'umuyiinga ta. 
28 Aryo Yeremiya waarama mu lwaanyi lwe lubili, khukhwoolesa khu mbuka isi 
baawaambila shiriimba Yerusalemu. 

Yeremiya 39 

Khuukwa khwa Yerusalemu 

(Yeremiya 52.4-16; 2 Bayiinga 25.1-12) 

1Mu mweesi kwe likhumi, kwe mu mwiiko kwe shisheenda kwe buwuuli bwa 
Zedekiya, nga ashiili umuyiinga wa Yuda, Nebukaduneeza, umuyiinga wa 
Babulooni weetsa ni liiye lyeewe lyoosi, baakhuumba baatsya bebwakala 
shiriimba Yerusalemu. 
2Biryo, khu shifukhu she shisheenda she mu mweesi kwe khaane, mu mwiiko 
kwe likhumi na mutweela kwe buwuuli bw'omuyiinga Zedekiya, shiriimba 
Yerusalemu shoosi baaba baashimalile. 
3Lwanyuma nga baamalile khuuwaamba shiriimba Yerusalemu, baakhulu 
b'omuyiinga wa Babulooni beetsa mu shiriimba, bekhalaka khu bitsoloŋo bye 
khu Shilibwa she Akari, nga nibo bano: Nerigali Sharezeri, Samugari Nebo, 

Sarisekimu uwe Rabusarisi, ni Nerigali Sharezeri, niye uwaba umukhulu 
waabwe. 
4Zedekiya umuyiinga wa Yuda, atweela ni baselikhale beewe ni baabona ba 
Babulooni nga beetsa, baatitukha belukha baatsya. Baryo baatitukha baarura 
mu shiriimba mu shilo, nga baraambisa kumukhoosi kwe kumukuunda 
kw'omuyiinga, khuutsya khururira mu shilibwa she kamatikiiyi kaabili. Baryo 
baanyalisa khuutitukha baalola kwe Litila lya Yorudaani. 
5Ne liiye lye ba Babulooni lyaabaloondakho nga libatimisa, lyaanyalisa 
khuwaamba Zedekiya mu musaleela kwe Yeriko. Liryo liiye lino lyaamuyila isi 
umuyiinga Nebukaduneeza, uwaba nga ali i Ribula, mu shisiintsa she Hamasi, 
waamukhalila kumusaango abweene ni abweene. 
6Nga bashiili i Ribula weene awo, Nebukaduneeza waalakila baakhoonyaka 
basooleli ba Zedekiya nga umweene waaloleeleele ni tsimoni tseewe, naluundi 
baakhoonyaka ni baakhulu babaandi be mu Yuda babaaba bali ni naye. 
7Lwanyuma lweesho, baasokoolamo tsimoni tsa Zedekiya, baamubowa 
kiminyololo, baamuyila i Babulooni. 
8Nga ibyo bili biryo, ba Babulooni babaaramile baaba nga balikho booshaka 
lubili lw'omuyiinga, atweela ni tsiintsu tse babaandu, ni khuufuniaakaka 
tsimako tse kamatikiiyi ke khu Yerusalemu. 
9Lwanyuma lwa byoosi, Nebuzaradani, uwaba umukhulu we baaliindi, 
waawuyisaka babaandu babaarama mu shiriimba, waabayilaka mu bubowe, 
atweela ni naabo boosi abe babaaba nga baatitukhiile isi ali, ni babaandu 
babaandi boositsana abe babaaramayo. 
10Khuurusakho babaandu beesi Nebuzaradani aalekha mu shibala sha Yuda 
baaba abo babafuurayo butaambi, nga sibalikho na shiindu shoosi ta, aryo 
waabafuumbasa kimikuunda kye kimizabibu ni tsinimilo tsitsiindi. 

Khuulekhuulibwa khwa Yeremiya 

11Nebukaduneeza umuyiinga wa Babulooni waawa Nebuzaradani, umukhulu 
we baaliindi shilakilo shishiwaamba khu Yeremiya, nga amulomela ari, 
12“Tsya uruseyo Yeremiya, umuyile, umuliinde buulayi. Uli ni khuumulolelela 
buulayi nga umukholela shoosi sheesi akana.” 
13Aryo Nebuzaradani umukhulu we baaliindi, nga ali atweela ni baakhulu 
basheewe babaandi nga nibo: Nebushazibani, ni Nerigali Sharezeri, 
khuutubakho ni baakhulu babaandi b'omuyiinga wa Babulooni, 
14baarumana batweela khu baselikhale khuutsya bareere Yeremiya, 
khukhwaama mu lwaanyi lw'omuyiinga. Baryo baamureera baamuwa Gedaliya, 
umusooleli wa Ahikamu, umwitsukhulu wa Shafani, khuumuyila ingo weewe 
amuliindileyo buulayi. Aryo Yeremiya waarama nga ali mu baandu beewe. 

Umukasya asuubisa khukhiinga Ebedimeleki 

15Yeremiya n'aba nga ashiili umubowe mu lwaanyi lw'omuyiinga, Umukasya 
waamukanikhayo ilomo yeewe nga amulomela ari, 
16“Tsya uboolele Ebedimeleki umu Esiyopiya sheesi ise Umukasya Umunyali wa 
byoosi, Wele wa Isiraeli, nakhuboolela ndi, ‘Nareewula babaandu bano indi 
intsya khureera bukosi bubuutsya khuhesa shiriimba shino, ne akhuba 
khuutsowatsowana ta. Imbuka ili aambi bitsya khwoolela, ukhaabibone ni 
tsimoni tsoowo. 
17Ne ise Umukasya samweene, ikhaakhukhiinge iwe khu shifukhu isho, ulekhe 
khuwaanibwayo isi abo beesi iwe urya ta. 
18Samweene ikhaakhuwonese iwe, mbaawo ukhaakhwiire ta. Iwe ukhaatitukhe 
nga uli mulamu, lwekhuuba waayintsiyikina ise. Ise Umukasya samweene niye 
ukuukuula bibiindu bino.’ ” 

Yeremiya 40 

Yeremiya bamulekhuula 

1Umukasya waakanikha luundi isi Yeremiya ilomo yeewe, lwanyuma lwa 
Nebuzaradani, umukhulu we baaliindi khuumulekhuulila i Rama. Niye aanyoola 
Yeremiya nga waabowebwa mu minyololo, nga ali atweela ni baabowe babaandi 
babaamisibwa i Yerusalemu, ni mu Yuda mwoosi, babaaba bali khuuyilibwa i 
Babulooni. 
2Umukhulu we baaliindi yuno n'anyoola Yeremiya, waamulomela ari, 
“Umukasya Wele weenywe aareewula babaandu ari atsya khureera bukosi buno 
khu shibala shino. 
3Bona ari shaayolelela, Umukasya waakhola sheesi aaloma ari kane akhole. 
Shino shakholebwa shiryo lwekhuuba babaandu boowo beloosela 
khukhwoonakisa isi Umukasya, baalekha khumuwuliilisa ta. 
4Ni nashiryo, bona ari ikhulekhuula iwe shaleelo shino, nga ikhukaangulula 
kiminyololo kino khu makhono koowo. Ari iwe siinga ufukiilila, yiitsa khutsye ni 
nase i Babulooni, ni nase kane ikhuloleele buulayi. Ne siinga uba waalobile, 
n'uube. Bona shibala shino shoosi shili is'uli, unyala waatsya oosi isi ukana 
khuutsya.” 
5Ne Yeremiya n'aba nga ashiili khushuukha khuutsya ta, Nebuzaradani 
waaloselakho ari, “Yiilayo wa Gedaliya, umusooleli wa Ahikamu, umwitsukhulu 
wa Shafani, umweene uyo isi umuyiinga wa Babulooni akhola khuuba gafana we 
biriimba byoosi bye mu Yuda. Unyala waatsya waamenya ni naye, akari mu 
baandu abo, namwe unyala waakhalawo khuutsya oosi isi kane ukane.” Aryo 
umukhulu we baaliindi yuno waamuwa bibikanibwa byoosi, ni shiwaanwa, 
lwanyuma waamusibula waatsya. 

6Yeremiya waakhalawo khuutsya khumenya ni Gedaliya, umusooleli wa 
Ahikamu, i Mizipa. Aryo waamenya akari mu baandu babaaramayo mu shibala 
isho. 

Gedaliya nga niye gafana wa Yuda 
(2 Bayiinga 25.22-24) 

7 Ne batweela khu baakhulu be liiye lya Yuda, babaaba nga baasalanila busa iyo 
mu kyeewa, ni baawulila bari umuyiinga wa Babulooni waakhola Gedaliya, 
umusooleli wa Ahikamu, khuuba nga niye gafana we shibala sheewe, naluundi 
nga waamuwa niye bunyala bwe khuloleelela babaandu basaani ni bakhasi 
atweela ni babaana babaaba nga nibo babaafuurayo butaambi mu shibala 
shaabwe, nga nibo babaaba baakhuyilibwa mu bubowe ta, 
8baryo beetsa isi Gedaliya i Mizipa, nga nibo bano: Ishimaeli umusooleli wa 
Nesaniya, Yohanani ni Yonasani basooleli ba Kareya, Seraya umusooleli wa 
Tanihumesi, ni basooleli ba Efayi khukhwaama i Netofa, ni Yezaniya umusooleli 
w'omuundu khukhwaama i Maka; bano boosi atweela ni baselikhale baabwe. 
9Gedaliya umusooleli wa Ahikamu waabetsubila nga akana khuubamalamo 
buuri, waaloma ari, “Inywe mukhabakho ni khuurya khwoosi isi ba Babulooni 
ta. Ni mutsye mumenye mu shibala, mwaakaanisatsake umuyiinga wa 
Babulooni, bibiindu kane bibatsiile buulayi. 
10Ise samweene kane niloosele khuumenya ano i Mizipa, nga naakanana ni 
baakhulu be ba Babulooni, buli lweesi kane beetsile ano. Ne inywe ni mutsye mu 
biriimba byeenywe mubuusanise iviini, kamatuunda, ni kamafura ke kuusaala 
ku olivu, mubibuunge mu nyuungu, muryo mwiloosele khuumenya mu biriimba 
byeesi mumenyamo.” 
11Biba biryo, Bayudaaya abe babaamenya mu Mowabu, Amoni, Edomu ni mu 
manaambo kakaandi baawulila bari umuyiinga wa Babulooni, waafukiilisakho 
ba Isiraeli baalala khuumenya mu Yuda, naluundi baawulila bari waakhola 
Gedaliya umusooleli wa Ahikamu, umwitsukhulu wa Shafani, khuuba nga niye 
gafana ubalolelela. 
12Musaambo iyo, nabo baakobolaka mu shibala sha Yuda, khukhwaama mu 
bibala bibiindi ibyo, beetsa isi Gedaliya i Mizipa. Nabo baarakikha 
khuubuusanisa iviini, ni kamatuunda mu bukali bwako. 

Khuukhoonyebwa khwa Gedaliya 
(2 Bayiinga 25.25-26) 

13Lwanyuma lwa bino byoosi, Yohanani atweela ni baaraangilisi be baselikhale 
babaandi abe babashili iyo mu kyeewa busa, nabo beetsa isi Gedaliya i Mizipa, 
14baamulomela bari, “Iwe waakhushimanyakho uri umuyiinga Baalisi uwa 
Amoni, waarumana Isimaeli khuukhukhoonya iwe ta?” Ne Gedaliya niye 
waalekha khushifukiilisa sheesi baloma ta. 
15Lwanyuma kila Yohanani musooleli wa Kareya, alomela Gedaliya i Mizipa mu 
shimoonyo ari, “Lekha ise intsye ikhoonye Isimaeli umusooleli wa Nesaniya, nga 

mbaawo umuundu yeesi ushimanyakho nakhari ta. Lwashiina khufukiilila niye 
khuukhukhoonya iwe. Lwekhuuba ni shiba shiryo, Bayudaaya bakyeekhe 
babebuusila isi iwe uli, kane basalanisibwe, naluundi kane shibarereere 
khuukhoonyebwa bawewo.” 
16Ne Gedaliya umusooleli wa Ahikamu waamwiilamo ari, “Ukhatsya waakhola 
shishiindu shishifwaana nga isho ta! Isho sheesi uli khuukanikha khu Isimaeli 
sishili shaŋali ta.” 

Yeremiya 41 

1 Mu mweesi kwe kumusaafu, Ishimaeli umusooleli wa Nesaniya, umwitsukhulu 
wa Elishama, uwe mu luruungo lwe buyiinga, naluundi nga niye mutweela khu 
baliindi baakhulu b'omuyiinga, waatsya i Mizipa, nga ali ni baselikhale likhumi 
khuutsya khubona Gedaliya, umusooleli wa Ahikamu. Baryo ni baaba nga 
balikho baliila atweela, 
2Ishimaeli ni baselikhale likhumi tsana abo, benyukha basoolayo tsiindima 
tsaabwe, baawunaka Gedaliya, umusaani abe isi umuyiinga wa Babulooni 
aarobora khuuba nga gafana we shisiintsa isho, baamukhoonyelawo. 
3Ishimaeli ni babaandu beewe bakhoonyaka ni ba Isiraeli babaandi babaaba ni 
Gedaliya i Mizipa, atweela ni baselikhale ba Babulooni nabo babaaba bali 
abweene awo. 
4Khu shifukhu shisheelakho lwanyuma lwe khukhwiiribwa khwa Gedaliya, nga 
mbaawo umuundu na mutweela ushimanyilekho ta, 
5yabawo basaani kamakhumi shinaane, beetsa nga baama i Shekemu, i Shilo ni 
Samariya. Babeene bano beetsa nga baabeekilekho bunwaanwa bwaabwe, 
bonuulakile bikwaaro byaabwe, naluundi nga bekhalakile ni kimibano. Nibo 
baaba nga bali khuuyila biwaanwa bye biilime bibulungule ni bubaane, 
khuubiwaanayo mu Lisaayilo Likhulu ly'Omukasya. 
6Aryo Ishimaeli tsana waarura i Mizipa, waatsya nga alila kamasika 
khuubakaanana. Kila nga woolile isi bali, waabalomela ari, “Nimwiitse mubone 
Gedaliya, umusooleli wa Ahikamu.” 
7Nabo nibaamala khukhwiinjila mu shiriimba mukari, Ishimaeli atweela ni 
basaani beesi aaba nabo, baasiintsaka babaandu bano, baatuumaka kimilaambo 
kyaabwe mu sebele iyabawo nga shiilimo kameetsi ta. 
8Ne mu beeribwa bano, mwabamo basaani babaandi likhumi babaalomela 
Ishimaeli bari, “Ukhakhwiiraka ifwe ta! Bona khweetsile ni ŋaano, seyiri, 
kamafura ke kuusaala ku olivu, ni bubuushi bwe ntsukhi, khwaabibisile 
mwirome iyo.” Aryo waabalekha, waalekha khubeeraka nga ni eraka 
babaaramile ta. 
9Isebele mweesi Ishimaeli aatuumaka kimilaambo kye babaandu beesi 
akhoonyaka ikyo, khuutubaasa khu mulaambo kwa Gedaliya, yaba niyo isi 

umuyiinga Asa ombekha khuuba shitweela khu bye khukhwikhiinga isi 
umuyiinga Baasha wa Isiraeli. Aryo Ishimaeli weetsusa isebele inyomu yino ni 
kimilaambo. 
10Lwanyuma Ishimaeli wawaambaka babaandu babaaramile boosi babaaba i 
Mizipa, waabayila nga baabowe, mu beene bano nga mulimo bakhaana 
b'omuyiinga, nga mulimo ni babaandu babaandi boosi babaaramayo, beesi 
Nebuzaradani, umukhulu we baaliindi aafumbasa Gedaliya khuulolelela. Aryo 
Ishimaeli umusooleli wa Nesaniya waabayila nga baabowe, waatsya waakhalisa 
ni nabo, khuutsya mu shibala sha Amoni. 
11Ne lwanyuma Yohanani umusooleli wa Kareya, atweela ni baaraangilisi be 
liiye babaandi baawulila khu bubi bweesi Ishimaeli aakhola. 
12Kila benyukhilamo, nibo atweela ni baselikhale baabwe, khuutsya 
khusoolanisa Ishimaeli. Baryo baamunyoolela aambi ni litibo liboofu lye 
Gibiyoni. 
13Ne babaandu beesi Ishimaeli aaba nabo nga bali baabowe ni baabona 
Yohanani, ni baaraangilisi be liiye babaandi beetsa, bewulila kumwikhoyo 
kumukali naabi. 
14Babaandu bano boosi beesi Ishimaeli aaba ali khuuyila nga baabowe, 
baashuukha boosi, baatimaka baatsya betubaasa khu Yohanani umusooleli wa 
Kareya. 
15Ne Ishimaeli waaba nga waaramile ni basaani shinaane bonyene, baatitukha 
khu Yohanani, baatsya mu shibala she ba Amoni. 

Yohanani akhalawo khuuyila babaandu i Misiri 

16Yohanani atweela ni baakhulu be liiye babaandi babaaba ni naye, baayila 
kumulimo kwe khuulolelela babaandu abe beesi Ishimaeli aaba ni nabo 
khukhwaama i Mizipa, lwanyuma lwe khuukhoonya Gedaliya, umusooleli wa 
Ahikamu. Mu nibo mwabamo baselikhale, bakhasi, babaana atweela ni 
babomole abe babaakaanisa mu lubili lw'omuyiinga khukhwaama i Gibiyoni. 
17Baryo baatsya ni nabo, baamenyakho i Geruti Kimuhamu, aambi ni 
Yerusalemu, nga bakhakakho khuutsya kwe Misiri 
18khuutitukha khu ba Babulooni. Baaba nga baariire naabi ba Babulooni, 
lwekhuuba Ishimaeli aaba waakhoonyile Gedaliya, umusooleli wa Ahikamu, isi 
umuyiinga wa Babulooni umweene aarobora khuuba gafana uwe shisiintsa isho. 

Yeremiya 42 

Babaandu baloomba Yeremiya bari abaloombele 

1Lwanyuma baakhulu be kamahe boosi, nga mulimo Yohanani umusooleli wa 
Kareya, ni Yezaniya umusooleli wa Hoshaya, atweela ni babaandu ba buli 

saambo tsoosi, khukhwaamila ilala khu we aasi khukhwoolela ilala khu we 
angaaki, baabuusana beetsa 
2isi Yeremiya baamulomela bari, “Khwaakhwikoontseleele, n'ukhukholele 
sheesi khukhuloomba! Khuloombelekho isi Umukasya Wele woowo, lwe 
babaandu bakyeekhe bano babaaramawo. Nga n'ukhubona uri, makiboole 
khwaba baakali, ne ari bona khwaarama bakyeekhe bari. 
3Khuloombelekho nio manya Wele woowo waakhwookesa ifwe kumukhoosi 
kweesi khunyala khwaatsiilakho, ni shishiindu sheesi khunyala khwakhola.” 
4Kila umuŋoosi Yeremiya naye abeelamo ari, “Iseese naawuliile sheesi muli 
khuuloma. Kane imbaloombele isi Umukasya Wele weenywe nga ni mukana. 
Naye nga waantsililemo, ise nase kane imbaboolele byoosi byeesi kane abe nga 
waambooleele. Mbaawo sheesi kane imbabisabise ta.” 
5Nabo beelamo Yeremiya bari, “Khuloomba Umukasya abe uwaŋali luundi 
umwiyikinwa khuukhuwa ifwe shitaambiso, siinga ifwe khulekha khukhola nga 
buli shiindu shoosi ni shili sheesi akhulakila ifwe khuukhola ta. 
6Oba sheesi akana khuukhola shiba shiilayi namwe shiibi, ifwe kane khufukiilile 
khuuloondelela Wele weefwe, umweene isi ifwe khuli khuukhurumanayo. 
Khwaamanyile khuri buli shiindu kane shikhutsiile buulayi, siinga khumuwulila 
byeesi akhuboolela nga Wele weefwe.” 

Umukasya elamo khuuloomba khwa Yeremiya 

7Lwanyuma lwe bifukhu likhumi khuubirawo, Umukasya weelamo Yeremiya 
sheesi aamuloomba. 
8Kila alaanga Yohanani atweela ni baakhulu be liiye boosi, babaaba ni naye, ni 
khuutubakho babaandu ba buli saambo yoosi, khukhwaamila khwe aasi 
khuutsya khwoola khuwe angaaki. 
9Waabalomela ari, “Umukasya Wele wa Isiraeli, isi inywe mwaandumanayo 
khuubaloombela alikho aloma ari; 
10‘Inywe siinga mufukiilila khukhwiiloosela khuumenya mu shibala shino, ni 
nase indyo ingaababyaale mutsowe, siindilayo luundi imbafuniaakake ta. Ilala 
ise samweene ingaababyaale, indekhe khukhwiilayo luundi khuubakhuulaka, 
lwekhuuba shamaambilekho naabi khuubona nga ise nabareerera inywe 
buukosi bubufwaana buri. 
11Nashiryo mukharya khulw'omuyiinga wa Babulooni, isi ari mwiyembelela ta. 
Ise Umukasya Wele weenywe imbalomela ndi, indi atweela ni nanywe, ni nase 
samweene kane imbawonese inywe khukhwaama mu makhono keewe. 
12Lwekhuuba ise samweene indi uwe shiisa isi muli, kane imukhole niye 
khuubawaambila inywe nanywe shiisa, abalekhe mukoboleyo mu shibala 
sheenywe.’ 

13“Ne inywe siinga muloma muri, ‘Ifwe singene khumenye mu shibala shino ta,’ 
muryo kane mube nga mwaaminyaaliile Umukasya Wele weenywe, 
14namwe siinga muloma muri, ‘Taawe, khakhutsye i Misiri, isi kane khube 
buulayi khulekhe khubonakho luundi busoolo ta, namwe khuwulilakho 
ifurumbeti yoosi ifuura ta, namwe khwewulilakho luundi intsala ta.’ 
15Ari inywe baandu ba Yuda babaaramawo, nimuwulile sheesi Umukasya aloma. 
Umukasya Umunyali wa byoosi, Wele wa Isiraeli aloma ari, ‘Inywe nikane mube 
nga mwaakhaliilewo ilala khuutsya i Misiri, naluundi mwaatsya mwaamenya 
ibweene iyo, 
16busoolo bweesi mwarya naabi kane buboolekho, ni intsala isi mwiyembelela 
naabi kane ibaloondekho i Misiri iyo, mufwiile ibweene iyo. 
17Ilala, babaandu boosi babaakhaalilewo khuutsya i Misiri khuumenyayo, 
bakhaafwiileyo mu busoolo, namwe bafwe lwe ntsala, namwe lwe buulwaale. 
Mbaawo na mutweela khu nibo ukhaawone ta, namwe bari atitukhe khuuwona 
buukosi bweesi indibareerakho ta.’ 
18“Lwekhuuba sheesi ise Umukasya Umunyali wa byoosi, Wele wa Isiraeli, 
inoma nisho shino ndi, ‘Nga lirima lyase ni buurafu bwase ni byatsutsukha khu 
baandu be mu Yerusalemu, buryo ndi buurafu bwase bukhaatsutsukhe khu 
baandu mweesi babaali khuukhalawo khuutsya i Misiri. Inywe mukhekyele 
shishiindu shishiyaangisa isi buli muundu yeesi ukhaababonekho, babaandu 
bakhaababirise busa nga she mbikho luundi nga shitsubo. Inywe 
simukhaabonekho shiifwo shino luundi nakhari ta.’ ” 

Yeremiya alaangilila khuurewula 

19Yeremiya weloosela nga aboolela babaandu ilomo y'Omukasya isi aamulomela 
ari, “Inywe baandu ba Yuda babaaramawo, mukhatsya i Misiri ta. Ni mwitsiliilise 
shino sheesi imbareewula shaleelo ndi 
20kane mube mwaakholile shishiindu shiibi naabi. Inywe mwabeene 
mwanoomba ise khuubaloombela isi Umukasya Wele weefwe, naluundi 
mwaasuubisa ise muri kane mukhole buli shiindu shoosi sheesi niye abalakile 
khuukhola. 
21Ni nase ndyo khu shifukhu she shaleelo shino naababooleele, ne inywe 
mwalobeele ilala khuuloondelela biilomo byeesi Umukasya Wele weefwe, 
aandumana ise khukhwiitsa khuubaboolela. 
22Ni nashiryo, ni mumanye shino: mutsya khufwiila mu busoolo, namwe lwe 
ntsala, namwe lwe buulwaale, nga muli mu shibala isho isi muli khuukana 
khuutsya khumenya.” 

Yeremiya 43 

Yeremiya ayilibwa i Misiri 

1Aryo Yeremiya waaboolela babaandu biilomo byoosi byeesi Umukasya Wele 
waabwe aamurumana khuukanikha. 
2Ne lwanyuma Azariya umusooleli wa Hoshaya, ni Yohanani umusooleli wa 
Kareya, atweela ni babaandu boosi babaaba be shikili shiikali, baalomela 
Yeremiya bari, “Iwe uwombesa busa! Umukasya Wele weefwe 
waakhukhulomelakho iwe ari khukhatsya i Misiri khuumenyayo ta. 
3Ne Baruki umusooleli wa Neriya aakha khuuba nga niye ukhusuluusile iwe 
khukhwiitsa isi khuli, lwekhuuba akana ba Babulooni beetse bakhuwaambake 
ifwe, bakhuyile i Babulooni, namwe bakhukhoonyake.” 
4Musaambo iyo, Yohanani umusooleli wa Kareya, atweela ni baakhulu be liiye 
boosi, ni khuuyilila atweela babaandu boosi, baaminyaalila likono ly'Omukasya, 
bekaana khuurama mu shibala sha Yuda. 
5Lwanyuma Yohanani ni baakhulu be liiye abo boosi, baaraangilila babaandu 
babaaramawo mu shibala sha Yuda, baabayilaka mu Misiri, nga 
waatubaasilekho ni babaandu babaandi babaakobolaka khukhwaama mu bibala 
byoosi, abe isi baasalanisibwila. 
6Baryo baayilaka basaani, bakhasi, babaana ni bakhaana b'omuyiinga, ni 
babaandu babaandi boosi, abe beesi Nebuzaradani, umukhulu we baaliindi, 
aalekha mu bunyala bwa Gedaliya, umusooleli wa Ahikamu, uwe mu lulyo lwa 
Shafani. Mu beene abo waayililamo ni Baruki umusooleli wa Neriya, n'umuŋoosi 
Yeremiya mweene. 
7Baryo nga ni bakhaawuliilisa shiilakilo sh'Omukasya, besuta baatsya mu 
shibala she Misiri. Baatsya bamenyatsaka i Tahipanihesi. 
8Umukasya waakanikha isi Yeremiya ilomo yeewe nga ali mu shiriimba sha 
Tahipanihesi, nga amulomela ari, 
9“Bukulayo kamabaale kamaboofu kameene kabili, ukasiikhe aasi mulyaango, 
iburaangisi we shishoombekhe she lubili lwa Faraawo i Tahipanihesi. Shino uli 
ni khuushikhola nga ba Isiraeli be mu Yuda boosi baloleeleele. 
10Lwanyuma ubalomele uri, ise Umukasya, Umunyali wa Byoosi Wele wa 
Isiraeli, intsya khurumana umwakaanisi wase Nebukaduneeza, umuyiinga wa 
Babulooni, eetse mu shifwo shino. Ni naye akhoombekhe shitsoloŋo sheewe khu 
ngaaki khwe kamabaale keesi isiikhile ano kano. Aryo akhaabalaayise iweema 
yeewe iye buyiinga khuumalatana awo oosi. 
11Niye akheetse ebwakale luundi awule ba Misiri. Nio babaandu abo 
babaareebwawo bari bakhaafwe, bafwiile abweene awo, ni naabo babaaliwo 
lwe buubowe bayilibwe mu bubowe, ni nabo babeeribwila mu busoolo ni 
lurima, beeribwe ni lurima. 
12Ikhaamuwe buunyali awaambise kumulilo khu mesaayilo ke ba wele ba Misiri 
koosi, ni ba wele beene baalala bakhaabooshake ni kumulilo, ni babaandi 
babasutake babayile mu bubowe. Nga n'ubona umwaayi ni eboweleela isuukha, 

aryo umuyiinga wa Babulooni naye akhaabukule shibala sha Misiri 
ashiboweleele, arureyo nga mbaawo shishiindu shoosi shishimwoolilekho 
nakhari ta. 
13Aryo akhaakhupake luundi afuniaakake kimisiindi kyeesi besaaya kikiili i 
Heliyopolisi, naluundi booshake kamesaayilo ke ba wele be ba Misiri.” 

Yeremiya 44 

Buukosi bwiitsila ba Isiraeli mu Misiri 

1Umukasya waakanikha ilomo yeewe luundi iwaamba khu Bayudaaya abe 
babaamenya mu shisiintsa she mwaalo wa Misiri she Migidolu, Tahipahinesi ni 
Menfisi, ni shisiintsa sha Pasurosi. 
2Umukasya Umunyali wa byoosi, Wele wa Isiraeli aloma ari, “Inywe mwabeene 
mwabona khuuhela khweesi nareera khu shiriimba Yerusalemu, ni biriimba 
bibiindi bye mu Yuda. Ni khukhwoolesa shaleelo shino, byaafunikhaka 
byaayikyela kamawuumbu konyene. 
3Shino shakholekha lwe bubwoonaki buukali bweesi nibo baakhola, shaakila 
baasuluusa lirima lyase nga boosha bubaane isi ba wele babaandi ni 
khuubesaaya. Shishiindu nga shino abe shakhubatsakawo mu baandu baase 
khuushikholakho ta, abe yakhaba nibo babeene, oba inywe, namwe bakuuka 
beenywe bataayi baakhwisaayatsakakho bibiindu nga bino ta. 
4Abe yakhaba nga byabeele biryo, imbuka ngali ise narumanatsaka baŋoosi 
baase, babeetsatsaka isi bali khuubareewula, balekhe khuukhola bibiindu bye 
mbikho nga ibyo byeesi ise naabiyila. 
5Ne nibo baalobela ilala khuuwuliilisa, namwe khukhwiinaanayo. Nibo 
sibaakanilakho ilala khukhwaakamisa khukhwoosha bubaane isi ba wele 
babaandi ta. 
6Nashiryo, imbuka yoola ise naabatsukhakho lirima lyase, ni buurafu bwase 
bwamalatana khu biriimba bya Yuda byoosi, ni khu nguudo tse mu Yerusalemu 
mwoosi, nga naashiwaambilekho kumulilo. Biryo biriimba ibyo byoosi byarama 
awo nga she khukhwiyaanga isi buli muundu yeesi uwabibonakho, nga ni 
bibonekha shaleelo shino. 
7“Ari Umukasya Umunyali wa byoosi, Wele wa Isiraeli ereeba ari shiina kila 
inywe mukana khukhwiireerakho buukosi? Mukana khukhwiireerakho buukosi 
bubuutsya khuubahesa inywe mweesi, basaani ni bakhasi boosi, ne akhuba 
inywe mwenyene ta, ne ni khuutubakho babaana beenywe baafwiiti ni baŋaalye 
beene, nga mbaawo umuundu na mutweela uramawo ta? 
8Lwashiina inywe mukana naabi khusuluusa lirima lyase, nga muraambisa ibyo 
byeesi kamakhono keenywe kabuumba, naluundi nga muwaanayo tsisaayilo isi 
bawele be mu Misiri, isi mwakhalawo khukhwiitsa khuumenya? Musaambo iyo, 

mulikho mwiihesa mwabeene, naluundi mwireerakho shitsubo ni bukhomo 
akari mu manaambo ke mu shibala shoosi. 
9Ilala inywe mwayibilila bubwoonaki bweesi bakuuka beenywe ni bayiinga, 
atweela ni ba nabakyelama ba Yuda baakhola, atweela ni bubwoonaki bweesi 
inywe mwabeene mwakhola, nga waareerekho baakyelama beenywe, nga 
mubikholela mu shibala sha Yuda ni mu nguudo tse mu Yerusalemu? 
10Bona ni khukhwoolesa shaleelo shino, inywe mwakhwakamisa khuuba ni 
shikili ta, namwe bari mwaabakho ni khuurya nga muwa shiriifwa 
kamakaambila ni biilakilo byase, byeesi ise samweene nabawa inywe ni 
bakuuka beenywe. 
11“Ni nashiryo, shishiindi sheesi Umukasya Umunyali wa byoosi, Wele wa 
Isiraeli aloma nisho shino ndi: Ise naakhaliilewo ilala khuubareerakho buukosi 
bubamalewo inywe mweesi, ni babaaramile boosi babaali mu shibala sha Yuda. 
12Babaandu ba Yuda babaaramayo, ate nga baakhalilewo khuutsya bamenya mu 
Misiri, ise samweene ikhaabayile. Ne boosi bakhaahelele mu Misiri iyo. Abo 
boosi babaakhaatsye, oba baakhulu, oba baakyeekhe, bakhaafwiile mu Misiri 
mu busoolo ni lurima, namwe lwe ntsala. Bakheekyele shishirisaka isi buli 
muundu yeesi ukhaababonekho, babaandu babaandi bakhaababirise busa nga 
shitsubo luundi she bukhomo. 
13Babaandu babaakhaabe nga bamenya mu Misiri abo ikhaabawe shitaambiso, 
nga ninawa Yerusalemu shiitaambiso, nga inaambisa lurima, intsala ni 
buulwaale. 
14Mbaawo na mutweela khu baandu ba Yuda babaatsya mu Misiri, 
ukhaaramewo nga mulamu ta, namwe bari atitukhe ta. Mbaawo na mutweela 
khu nibo ukhaakoboleyo mu Yuda, nga ni bambaasilisa bari bakheeleyo ta, 
khuurusakho bakhaabe bakyeekhe bari babaakheeleyo.” 

Babaandu bekaana khukhwiisaaya Umukasya 

15Lwanyuma basaani babaashimanyakho bari bakhasi baabwe baaba boosha 
bubaane isi ba wele, nga batubaanila atweela ni bakhasi babaabayo, nga mulimo 
ni ba Isiraeli babaaba bamenya mu shisiintsa sha Misiri she mwaalo, nga boosi 
bali babaandu baakali naabi, beetsa baalomela Yeremiya bari, 
16“Ifwe khwikaanila ilala buurume bweesi ukhuboolele, nga ubukanikha mu 
lisiina ly'Omukasya! 
17Ne shonyene ndi khusuubisa khuri kane khukhole isho sheesi khulomile khuri 
khutsya khukhola. Kane khwiiloosele khukhwiisaaya Nabakyelama we Likulu, 
nga khumwooshela bubaane, naluundi kane khwiloosele khuumuwa niye 
biwaanwa bye viini, nga ifwe fabeene atweela ni bakuuka beefwe, n'umuyiinga 
weefwe, ni baaraangilisi beefwe ni baakholatsaka khaalekho mu biriimba bya 
Yuda, ni mu nguudo tse mu Yerusalemu. Nga ni khwakholatsaka khuryo, 

khwafunatsaka biilyo biikali naabi, khwaaba buulayi naabi, nga mbaawo 
buukosi bwoosi ta. 
18Ne bona ari nga ni khwaakamisa khukhwisaaya Nabakyelama we Liikulu, nga 
sikhumwokhelakho bubaani ta, naluundi nga sikhumureererakho biwaanwa 
bye viini ta, ari bona sikhulikho na shiindu shoosi ta, ate nga khwabeele 
khutaambisibwa naabi ni busoolo buukali ni ntsala.” 
19Ni bakhasi nabo balooselakho nga baloma bari, “Ifwe khu mbuka isi 
khwamenyatsakila mu shibala sha Yuda, khwesaayatsaka Nabakyelama we 
liikulu, nga khuwaanayo tsisaayilo, ni khuumureerera biwaanwa bye viini, 
naluundi nga khuteekha bukaati bubuuli mu shifwaani sheewe, ne baseetsa 
beefwe baafukiilisana ni neebyo byeesi khwaba nga khukhola, nga 
sibabikhaabisanisa ta.” 
20Lwanyuma kila Yeremiya naye elamo isi babaandu boosi, basaani ni bakhasi 
beene, nga nibo babaaba baamwililemo tsilomo itso tsoosi, waabalomela ari, 
21“Inywe mwambaasa muri Umukasya umweene s'ashimanyakho, namwe 
s'ashebulila ari inywe, ni bakuuka beenywe, ni bayiinga beenywe, ni 
baaraangilisi beenywe babaandi, atweela ni babaandu boosi, 
mwawaanatsakayo bubaani nga mubwookhela mu biriimba bya Yuda, ni mu 
nguudo tse mu Yerusalemu ta? 
22Ne lwekhuuba niye s'anyalisa luundi khukhwikhalilikha buraambi bweenywe 
bwe bubwoonaki ta, ni bibiindu bibiindi bye tsisoni byeesi mwaba nga mukhola, 
waakhalawo khuureera shitsubo khu shibala sheenywe, shiryo shekyela 
shishoomu busa nga kumubiimbi, nga mbaamo babaandu ta, nga nishili shaleelo 
shino. 
23Buukosi buno bwaboolakho buri nga ni mubona, lwekhuuba inywe mwesaaya 
ba wele babaandi, nga mubookhela bubaani, muryo mwaaba nga mwoonakisa 
isi Umukasya, mwaaba nga mumumiinyaalila, mwalekha khuuloondelela 
biilakilo byeewe ni kamakaambila keewe ta.” 
24Indi luundi kila Yeremiya alomela babaandu ba Yuda boosi, babaaba nga 
bamenya mu Misiri, nga mulimo bakhasi ni basaani beene, biilomo 
by'Omukasya, 
25waabalomela ari, “Umukasya Umunyali wa byoosi, Wele wa Isiraeli ababoolela 
ari: Inywe atweela ni bakhasi beenywe mwokesanisile buraambi bweenywe, 
khuŋaŋasa byeesi mwaloma muri, ‘Kane khwoolelese bibitsubo byeefwe byeesi 
khwakholela Nabakyelama we likulu, khuumwookhelatsaka bubaani, ni 
khuumureereratsaka biwaanwa bye viini.’ Ari imbalomela ndi, ni mutsye mu 
moni mukhole byeesi mwasuubisa khuukhola. Ni mwoolelese bisuubiso 
byeenywe! 
26Ne inywe Bayudaaya babaali mu Misiri mweesi, ni muwuliilise byeesi 
Umukasya ababoolela nga aloma ari, Nitsuba mu lisiina lyase lye kamaani, ndi 
mbaawo na mutweela khusiinywe babaamenya mu Misiri, babaaliilayo luundi 

khuuraambisa lisiina lyase mu khwitsuba nga muloma muri, ‘Nga Umukasya 
n'ali Umulamu,’ ta. 
27Bona, samweene nabeshenjile nga mbona ndi singene imbawe biilayi luundi 
ta, ne kane muhele muwewo. Babaandu ba Yuda boosi babaali mu Misiri 
bakhaahelele mu busoolo, namwe lwe buulwaale, khukhwoolesa nga mbaawo 
na mutweela uramawo ta. 
28Ne bakyeekhe bari nibo babaakhaawone batitukhe khukhwaama mu Misiri 
beeleyo mu shibala sha Yuda. Nio lwanyuma abo babaakhaaramewo nga 
baalamu, nibo babaakhaamanye bilomo bya naanu bibyoolelela: bibyaabwe 
namwe bibyase. 
29Ari khano nikho khaabonelo khakhokyesanisa khari ise Umukasya intsya 
khubawa shitaambiso mu shifwo shino, naluundi nio mushimanye muri biilomo 
byase byeesi imbalomakho byoolelela khu lwe buubi bweesi mukhola. 
30Ise Umukasya ashiŋaŋasa ndi, ‘Intsya khuwaanayo Faraawo Hofura, 
umuyiinga wa Misiri isi baasiku beewe babaali khuumuweentsa, nga ni 
nashikhola nawaanayo Zedekiya umuyiinga wa Yuda isi Nebukaduneeza, 
umuyiinga wa Babulooni, umusiku uwaba nga aweentsa khuumukhoonya.’ ” 

Yeremiya 45 

Buurume bwa Wele isi Baruki 

1 Mu mwiiko kukuukhola khane kwe buwuli bwa Yehoyakimu, umusooleli wa 
Yosiya, nga umuyiinga wa Yuda, Baruki waarona mu shitabo biilomo byoosi 
byeesi Yeremiya aamulomela khuurona. 
2Nga amulomela biilomo byeesi Umukasya Wele wa Isiraeli aaloma 
bibiwaambakho niye nga Baruki ari, 
3“Baruki iwe uli khuuloma uri, ‘Kwanyoolile! Lwekhuuba Umukasya alikho 
andooselakho ise butsiina ni kumutaambo kukuuli mu mwoyo kwase. Ari ise 
naweelemwo kamaani lwe khuutsiinisibwa, nga siindikho ni khuuwola khwoosi 
ta.’ ” 
4Ne Umukasya waalomela Yeremiya khuumulomela ari, “Ise Umukasya 
isaambulaka sheesi samweene noombekha, naluundi nakhuulaka sheesi 
samweene nabyaala mu shibala shoosi. 
5Ari ulikho wiheentsela biilayi bibikhuwaamba khwiiwe wamweene wenyene? 
Isho ukhashikhola uryo ta! Lwekhuuba ise intsya khureera buukosi khu baandu 
boosi, ne iwe kane wiitse utitukhe nga uli mulamu utsye aandu oosi isi 
ukhaakane khuutsya. Shino ise Umukasya samweene niye ushikanikha.” 

Yeremiya 46 

Umukasya akanikha isi Yeremiya khu khuwulibwa khwe kamanaambo 

1Umukasya waakanikha ilomo yeewe isi umuŋoosi Yeremiya, iwaamba khu 
manaambo, 
2nga anyoowela khu Misiri. Buurume bubwanyoowa buno bwaba buwaamba 
khu liye lya Faraawo Neko, umuyiinga wa Misiri, umweene yuno isi umuyiinga 
Nebukaduneeza uwa Babulooni aasoolanisa waamuwulila i Karikemishi, aambi 
ni luluutsi Efurati, mu mwiiko kukuukhola khane, kwa Yehoyakimu, nga niye 
umuyiinga wa Yuda: 
3Imbuka yoolile yiiŋoonaŋoona mutsye musoolane, suta tsingabo tseenywe 
mukhuumbe mutsye mu busoolo. 
4Wooyawooya tsiŋwaaŋwa tseenywe, muryo mutsiikhwaabekho, buli mutweela 
emikhe mu shifwo sheewe nga waareerekho ikuutwa yeewe. Nimuwakale 
kamafumo keenywe, mwisabikhe bye busoolo. 
5Umukasya aloma ari, “Ne ari shiina shino sheesi indikhuubona? Boosi bariire 
busa, balikho batima beelayo inyuma isi baamile. Baselikhale baabwe 
baakhupibwile buubi naabi, ni buli luwaande isi balola iliwo khuryaryamukha 
khwonyene. 
6Abo babanyala khuutiikhula tsiindimo sibanyala ni khuutitukha ta, abe 
yakhaba abo babaali ni kamaani sibanyala bewoma ta. Boosi bafuulyaamila aasi 
baakwa na khukwa khu lubeka lwe ngaaki aambi ni luluutsi Efuraati. 
7Linaambo shiina lino lilinyukha nga luluutsi Nayilo, nga n'ubona luluutsi 
lulutsula kameetsi kaasalasala. 
8Linaambo lilinyukha lino nilyo lya Misiri, linyukha nga n'ubona kameetsi 
kaketsuule ni kasalasala khu ndulo. Misiri shaloma shiri, ‘Kane ninyukhe 
imalatane shiibala shoosi, intsye nga noonakisa biriimba byoosi atweela ni 
babaandu boosi babaabimenyamwo.’ 
9Lakila tsiŋwaaŋwa tsikhuune tsiindimo! Lakila abo babaatsiikhalakho 
batsitimise ni kamaani keene. Lekha baasoolani barure batsye: Basaani 
khukhwaama mu Esiyopiya ni Puti babaabaliile tsingabo, ni babaandi 
khukhwaama i Ludiya batsanuule buyiingo bwaabwe.” 
10Ne shifukhu isho shikhaabe sh'Omukasya Wele, Umunyali wa byoosi, kane 
shibe shifukhu sheewe she khukhwiliyasilakho baasiku beewe. Lurima lweewe 
lukhaabeere khukhwoolesa ni lwihakha kamafuki lwoosi, lufwaane busa nga 
kamafuki. Lwekhuuba Umukasya umweene, Umunyali wa byoosi niye 
akhaabawaaneyo nga tsisaayilo, mu shibala shishiili khu lubeka lwe ngaaki 
aambi ni luluutsi Efurati. 
11Inywe babaandu be Misiri, yinyukha mutsye i Gileyadi, mufune bukaangi 
ibweene iyo. Ne shonyene ndi bukaangi ibwo mbaawo sheesi buyeeta ta; 
naluundi sibureera khuuwona nakhari ta. 

12Kamanaambo koosi kaawuliile nga ni muswaalile naabi, naluundi shibala 
shoosi shawuliile khuulila khweenywe. Umusoolani mutweela akwa khu 
musoolani washeewe; boombi belima aasi kumubwii. 

Khukhwiitsa khwa Nebukaduneeza 

13 Yino niyo ilomo y'Omukasya iyeetsa isi umuŋoosi Yeremiya, nga iwaamba khu 
khwiitsa khwa Nebukaduneeza, umuyiinga wa Babulooni, nga eetsa 
khukhwibwakala Misiri. 
14“Kuukuulila ilomo yino mu Misiri mwoosi, utsye ukikuukuulile mu biriimba 
bya Misiri nga Megidolu, Menfisi, ni mu Tahipanesi. Tsya ulome uri, ‘Yinyukha 
mwireekekhe, buli mutweela emikhe mu shifwo sheewe, lwekhuuba lurima 
lulikho lutsya khulya babaandu babaabebotokheleele inywe.’ 
15Shiina shikilile wele weenywe Apisi waakwa aasi mafumala? Abe s'anyala 
weemikha ta, lwekhuuba Umukasya umweene niye uwamukuniuusile. 
16Baselikhale baabwe be kamaani bakheetuye bakwe aasi kimiluundi swa busa, 
nga buli mutweela akwa khu washe khu ngaaki. Buli mutweela akhaalomele 
uwasheewe ari, ‘Yinyukha khaangu khukoboleyo ingo isi babaandu beefwe ni isi 
bisiintsa byeefwe mweesi khwasaalikhilamo, khwiilukhe khutsye khurure isi 
lurima lw'omusiku lunyala lwakhwoolelakho.’ 
17Mulaangilile lisiina lishaakha isi Faraawo nga liloma liri; ‘Uwe tsilomo tsingali, 
ne nga mbaawo sheesi anyala khuukhola ta; waafiiliile ikhabi yeewe iye 
kamaani.’ ” 
18Umukasya aloma ari, “Ise lisiina lyase ndi Umukasya Umunyali wa byoosi, indi 
Umuyiinga, naluundi indi Wele Umulamu. Ikhaabeyo ukheetse 
khukhwiibwakala, nga afwaana nga lukiingi Tabori lulwaleeha khufuura 
tsinjiinji tsiitsiindi, ni lukiingi Karumeeli lulwiimikha khu ndulo khwe kuyaantsa 
kwe kameetsi. 
19Ari ni mubuusanise bibiindu byeenywe mwireekekhe khuutsya mu bubowe, 
inywe mweesi babaamenya mu Misiri. Shiriimba Menfisi shitsya khurama busa 
nga kumubiimbi, shibeewo busa nga mbaamwo umuundu ushimenyamwo ta.” 
20“Shibala she Misiri shili busa nga imasoti inefu buulayi, ne iliwo umusiku uuli 
khukhwaamila lubeka lwe ngaaki nga isame imbuko khuushibwakala. 
21Ni baselikhale baasho baaliindi babaamisibwa mu manaambo kakaandi, 
baanera bafwaana busa nga tsimoosi tseesi batsya khukhoonya, nabo 
bakhenyukhe batitukhe batsiile atweela boosi, sikhaabewo na mutweela khu 
nibo ukheemikhewo ta. Lwekhuuba shifukhu she kumutaambo shilikho 
shibeetsila nibo, imbuka iye khuhela khwaabwe yoolile. 
22Babaandu be Misiri bakhaatitukhe bafwaane nga indemu ititukha yaatsya nga 
imesamesa tsinimi, lwekhuuba baasiku balikho beetsa ni kamaani kamakali. 
Bakheetse baabaliile tsiyaywa tsaabwe, bafwaane nga basaani babaatsya 
khurema kimisaala. 

23Bakhaatsye bareme kimisaala kye mu shisaali, bakimalile aasi, abe yakhaba 
nga shisaali isho shasiimba luukali. Baselikhale babaali khukhwiitsa boola 
buukali nga tsiisike, bali baselikhale babaakhabalikha ta. 
24Babaandu be Misiri bakhaabe mu khuswaala khuukali naabi, nga boosi 
bawaanibwileyo isi babaandu be linaambo liliili khu lubeka lwe ngaaki.” 
25Umukasya umunyali wa byoosi, Wele wa Isiraeli aloma ari, “Indi aambi 
khureerera Amoni, wele we Tebesi shitaambiso, atweela ni Faraawo, ni Misiri 
yoosi, ni ba wele baayo beene, atweela ni bayiinga. 
26Ise ikhaabawaaneyo isi uyo uuli khuubaheentsa nga akana khuubahesa; niye 
Nebukaduneeza umuyiinga wa Babulooni, atweela ni liiye lyeewe. Ne lwanyuma 
lwa byoosi, Misiri shikheeleyo shitsulemo babaandu, nga ni shaba khaalekho.” 

Umukasya akhaawonese babaandu beewe 

27 “Inywe babetsukhulu ba Yakobo, mukharya ta, mukhawamo kamaani inywe 
babaandu ba Isiraeli ta. Ilala kane imbawonese nga imbaamisa inywe 
khukhwaama mu shibala she aleeyi, ingobose babetsukhulu beenywe 
khukhwaama mu shibala isi bali nga baabowe. Babetsukhulu ba Yakobo 
bakhaafune luundi luukoosi, nga bakobolaka ingo, bakhaabe buulayi ni buliindi, 
nga mbaawo umuundu ubariisariisa ta. 
28Ni nashiryo inywe baandu baase ba Isiraeli, mukharya ta, lwekhuuba ise 
Umukasya samweene indi atweela ni nanywe. Bino ise Umukasya samweene 
niye ubikuukuula. Abe yakhaba nga nahesela ilala kamanaambo koosi mweesi 
nabayila naabasalanisila, ne inywe mwabeene ise singabahese imbamalewo ta. 
Ikhaabawe shitaambiso, ne ingashikhole ni bwaŋali; singabalekhe busa nga 
mwakhuweebwa shitaambiso ta.” 

Yeremiya 47 

Buurume bw'Omukasya bubuwaamba khu Firisitiya 

1 Buurume bw'Omukasya bweetsa isi umuŋoosi Yeremiya, bubuwaamba khu ba 
Firisitiya, nga Faraawo umuyiinga wa Misiri ashiili khwibwakala shisiintsa she 
Gaza ta. 
2Umukasya waaloma ari: “Bona, iliwo kameetsi kakaali khukhwinyukhila khu 
luwaande lwe ngaaki; ne katsya khuubuusana ketsule kasalasale. Kameetsi kano 
kakhaamalatane buli aandu, kamile shibala, na buli shiindu shoosi shishiilikho, 
katsye kamile ni biriimba atweela ni babaandu baamwo beene. Babaandu 
bakhaalile kamasika nga bakana bari ibewo umuundu ubayeeta, buli muundu 
yeesi uwe shibala akhaantsuwe. 
3Nibo bakhaawulile lutiri lwe bibutusi bye tsiŋwaaŋwa tsitsiitsa nga tsisuna 
busa, ni lutiri lwe kamakaali ke baasiku, nga kimipiila kye kamakaali kitirira 
khwiloba. Basaali sibakhaanyale ni khukhwishebukha bayeete babaana baabwe 
ta, bakhaakyeende nga kamakhono kaabwe kalebela busa. 

4Lwekhuuba shifukhu shikhaabe shoolile she khuhesa ba Firisitiya, ni 
khuukhalakho babaandu babaaramawo abe babanyala bayeeta Tuulo ni Sidoni. 
Umukasya umweene niye utsya khuhesaka ba Firisitiya, abo boosi 
babaaramawo khu baandu babeetsa khukhwaama khu ndulo khwe nyaantsa i 
Kafutori. 
5Babaandu be Gaza batsya khubekakho kamatsuune kaabwe lwe kumutaambo; 
shisiintsa she Ashikeloni shikhelaliile busa. Inywe babaandu babaatsya 
khuramawo khu ba Anakimu, kane mwoolese liina khukhwikhalaka mwabeene? 
6Ni nawe ‘Lurima lw'Omukasya, kane woolese eena nga utsya usiintsaka ulekhe 
khuwolakho ta? Ari kobolayo mu shilaalo shoowo, ube mu bweene umwo 
uwolekho!’ 
7Kane luwolekho luryeena, ate nga Umukasya waaluweele kumulimo kwe 
khuukhola? Niye umweene waalulakiile khuutsya khwibwakala shisiintsa sha 
Ashikeloni, ni babaandu babaamenya khu ndulo khwe nyaantsa.” 

Yeremiya 48 

Buurume bubuwaamba khu Mowaabu 

1 Byoosi bibiwaamba khu Mowaabu, Umukasya Umunyali wa byoosi, Wele wa 
Isiraeli aloma ari: Nga kumutaambo kwaanyoolile shiriimba Nebo, lwekhuuba 
shikhaahelele ilala. Kiriyatayimu bakhaashiwaambe, shiwaambisibwe tsisoni, ni 
kamatikiiyi kaasho bakakhupake kaweele aasi khwiiloba. 
2Mowaabu abe uwamanyikhana naabi waaweelewo; umusiku weewe ekhala i 
Heshiboni khuukhola tsiŋooŋoona tse khuuhesa linaambo lya Mowaabu: “Yiitsa 
khuhese linaambo ilyo khulimalewo.” Ni nanywe babaandu babaalwaala 
kimirwe mutsya khusila murunye tsu; baselikhale batsya khubaloondakho ni 
tsiindima tsaabwe. 
3Ari sila muwuliilise khuulila khukhwaama i Horonayimu, luwuungu lwe 
khuyenguukhana khuukali ni khuuhela. 
4Shibala sha Mowaabu shikhaahele, babaana bakyeekhe bakhaalile. 

5Nga ni baniina khu mukhoosi kwe Luhisi, bakhaatsye nga baantsuwa luukali; 
nga batsya kwe Horonayimu, khulila khwe kumutaambo khuwulilikha. 
6Yikhuuna tsiindimo! Titukha lwe khuuwonesa buulamu bweenywe; ni 
mutiikhule tsiindimo nga isikilya iye mwirome mu mubiimbi. 
7Iwe Mowaabu, waayiyikina kamatikiiyi koowo ni buyiindifu bwoowo, nawe 
bakhaakhuwaambe bakhuyile nga umubowe, ni wele woowo Kyemoshi 
bakhaamuyile mu bubowe, atweela ni basaayi beewe ni baakhulu 
babaamwakaanisa. 
8Umusiku uwiitsa khuuhesa akheetse khu buli shiriimba, mbaawo shiriimba na 
shitweela shishikhaamwiwomekho nakhari ta. Litila lyoosi likhoonakisibwe, ni 

kumusaaleela kwayo kweene kukhoonakisibwe. Shikhaabe shiryo lwekhuuba 
ise Umukasya samweene niye ushikanikhile. 
9Reengareengekhela Mowaabu iŋani, lwekhuuba muŋali shitsya khuhela Lekha 
biriimba byasho byoosi biraŋaale busa nga mbaamo muundu na mutweela ta 
ubimenyamo na khari ta. 
10“Atsubibwe umuundu yeesi ukhali khuukana khuukhola sheesi Umukasya 
amulomela khuukhola ta. Atsubibwe umuundu yeesi ubiikha lurima lweewe 
waalekha khuluraambisa khukhwiira ta!” 

Biriimba bya Mowabu byoonakisibwa 

11Umukasya aloma ari, “Mowaabu waamenya buulayi mu luukoosi, nga mbaawo 
umutaambisakho ta. Ali busa nga iviini isi baalekha yaasila busa mu nyuungu 
yayo, nga sibakishuusanisa khukhwaama mu nyuungu ndweela baamutsukha 
mu nyuungu ikiindi ta. Nashiryo waarama ni kumuŋaawo kweewe, lwekhuuba 
siwakhutsyakho mu bubowe bwoosi ta, ni khuuwunya khweewe awunya 
buulayi, waakhushuukhatsakakho ta. 
12Ne ari bona bifukhu bilikho byoola, isi ise Umukasya samweene, 
ikhaarumanile babaandu khukhwiitsa beruruure Mowaabu nga ni beruruura 
iviini khukhwaama inyuungu, lwanyuma nga baakimalilemo yoosi, bakhupake 
tsinyuungu batsaraakake. 
13Lwanyuma babaandu ba Mowaabu bakhaawaambibwe tsisoni lwa wele 
waabwe Kyemoshi, nga babaandu ba Isiraeli nabo ni baswaala khu mbuka isi 
besaayatsakila i Beseli.” 
14“Inywe munyala muryeena mwaaloma muri, ‘Ifwe khuli basoolani luundi 
basaani be kamaani ate baarafu mu busoolo’? 
15Shibala sha Mowaabu atweela ni biriimba byasho byeene bitsya khuhela; 
basaani baabwe be kamaani mu busoolo batsya khusalibwa ni tsiindima.” Bino 
bilomebwa n'Umuyiinga, Umukasya Umunyali wa byoosi. 
16Khuukwa khwa Mowaabu khwoolile; buwaangafu bweewe bulikho bwiitsa 
mu khaangu naabi. 
17Inywe babaamenya aambi ni linaambo ilyo ni musole, inywe mweesi 
babaamanyile shiriifwa shalyo, loma muri, “Bunyala bwasho bwe kamaani 
bwaweelewo; shiriifwa shasho atweela ni kamaani kaasho sikashiiliwo ta. 
18Inywe babaandu babaamenya mu shiriimba Diboni, yiikha mwiitse aasi, 
murure mu shifwo sheenywe she shiriifwa isho, mwikhale aasi mwifukhuulu; 
lwekhuuba umusiku uwiitsa khuhesa Mowaabu alikho eetsa ano khufuniaakaka 
kamatikiiyi ke biriimba byeenywe. 
19Inywe babaandu mweesi babaamenya mu Aroeri, yiimikha khu ndulo khwe 
luguudo muliinde mubone; Nga mwaaboone umusaani n'umukhasi barura nga 
batitukha mubareebe muri, ‘Shiina shishiili khuukholekha?’ 

20Nabo kane beelemo bari, ‘Mowaabu shaakwiile,’ lwekhuuba baashiwulile. 
Yantsuwa mukhupe luwuungu! Laangilila isi buli muundu khu Luutsi Arinoni 
muri, Mowaabu baashihesile!” 
21“Shibala she khu musalela boolile khuushikhalila kumusaango, nga nibyo 
biriimba bya Holoni, Yahizahi, Mefasi, 
22khukhwoola i Diboni, Nebo Besi Dibulatayimu 

23khukhwoola i Kiriyatayimu, Besigamuli, Besimewoni, 

24khukhwoola i Keriyosi, ni Bozira. Kumusaango kwoolile khu biriimba bya 
Mowaabu bibiili aambi ni bibiili aleeyi. 
25Luluuka lwa Mowaabu lulwookesa kamaani balukhalilekho, kumukhono 
kweewe kwe kamaani baakufunile.” Bino byoosi Umukasya unweene niye 
ubikanikha. 

Mowaabu esibwa aasi 

26Umukasya waaloma ari, “Nyweesa Mowaabu ameele, lwekhuuba niye 
aakhalawo khukhuuminyaalila ise Umukasya. Lekha Mowaabu ameele akwe 
aasi mu malusi keewe kameene, nio nga waapiringikhile mu malusi iko, 
babaandu bamutsekhelele. 
27Mowaabu, iwe ushebulila nga ni watsekhelela babaandu baase ba Isiraeli? Iwe 
wababirisa nibo waabafwaanisa busa nga babeefwi, nga buli isi 
ubakanikhilakho, usiisikha busa kumurwe kwoowo. 
28Inywe babaandu babaamenya mu Mowaabu, yinyukha murure mu biriimba 
byeenywe, mutsye mumenye mufwa tse kamabaale. Ari ngana mufwaane busa 
nga kamawuusi kakaatsya koombekha biiswi byako imulyaango we lifuluma.” 
29“Ifwe khwaamala khaale khuuwulila bibiwaamba khu khwiyiingayiinga khwa 
Mowaabu, niye eyiingayiinga luundi weniinisa luukali naabi. Khuryo 
khukhwiiniinisa khweewe ni bunywaanywa bweesi ali nabwo, bukila 
wekholakhola mu mwoyo kweewe. 
30Ise Umukasya samweene, naamanya bunywaanywa bweewe ate nga 
sibumuyeeta ta, khukhwiyiingayiinga khweewe mbaawo sheesi khukhola ta. 
31Ni nashiryo ise ndililila Mowabu, Ise naantsuwa ni kamaani khu lwa Mowaabu 
yeesi, indyo ikhupa luwuungu khulwe babaandu be Kiri-Heresi. 
32Inywe babaandu be Sibuma, ise imbalilila naabi, khuufuurisakho khuulila 
khweesi nalilila Yazeri. Iwe shiriimba Sibuma, uli nga kuusaala kukwabalaayisa 
tsisakya tsakwo tsaatsya tsoola khu nyaantsa iye Yazeri. Ari bona kimifigi 
kyeenywe kimirobe baamalile khaale khuukyonakisaka. 
33Kumwikhoyo ni sangaalo byataamuukhile byaweelewo mu mikuunda ni 
tsinimilo tse shibala sha Mowaabu. Ari ise naayakamisa khukhwirurukukha 
khwe viini khukhwaama mu masuuriro; mbaayo umuundu usuura iviini nga 
eemba ni kumwikhoyo, ni liyoombo lye sangaalo ta.” 

34“Iliyo khuulila khuwulilikha mu bisiintsa khukhwaama i Heshiboni 
khukhwoola i Eleyale ni Yahazi. Naluundi khuwulilikha mu baandu be Zowari 
khuutsya khukhwoolela ilala i Horonayimu ni Egulasi Shelishiya. Ni kameetsi ke 
mu luutsi lwe Nimurimu kaayomelela. 
35Ikhaakamisile ilala babaandu ba Mowaabu babaatsya bawaanayo tsisaayilo 
mu bifwo byaabwe bye angaaki bye khukhwisaayilamo, nga boosha bubaane isi 
ba wele baabwe. Shino ise Umukasya samweene niye ushikuukuulile indyo.” 
36“Ni nashiryo mu mwoyo kwase indila naabi lwa Mowaabu, khukhwiilootsa 
khwase khwafwaana nga kumweenya kweesi bafuurira mu mulele. Ise ndila 
khulwe babaandu be mu shiriimba Kiri Haresesi, lwekhuuba buli shiindu she 
buyiindifu shoosi sheesi baafuna shaweelawo ilala. 
37Babaandu baayo boosi baababekakho kamatsuune kaabwe, ni bunwaanwa 
bwaabwe bweene baabubekakho. Kamakhono kaabwe keene baakakhalakho, 
aryo buli mutweela akyeenda nga weboyile isawu ya makoongwe mu shikuute. 
38Khu bisuli bye tsiintsu tsoosi mu Mowaabu, atweela ni mu bifwo mweesi 
babaandu babuusanila mu biriimba, mbaawo shiindu shiindi sheesi umuundu 
awulila ta, khurusakho khulila khwonyene. Lwekhuuba ise samweene 
naafuniaakile Mowaabu, waafwaanile nga inyuungu iyatikhile, lwekhuuba 
mbaawo umuundu ukiinaaanakho. Umukasya umweene niye ushilaangililila 
aryo. 
39Mowaabu shaafunikhile shaakwiile aasi! Wulila babaandu nga ni baantsuwa! 
Mowaabu shakwiile aasi shili ni tsisoni tsingali naabi! Ari bona shekyelile 
shishiindu sheesi babaandu batsekhelela busa, nga buli muundu yeesi ubirawo 
asisiikha busa kumurwe kweewe nga eyaanga.” 

Mbaawo bubwilukhilo isi Mowabu ta 

40Wulila sheesi Umukasya aloma: “Bonakho, umusiku wa Mowaabu alikho eetsa 
ewuta aasi nga kunywiinywi waasu, nga kwiitsa kwaabalaayisile tsindaaha 
tsakwo khu shibala sha Mowaabu. 
41Biriimba byoosi bikhaawaambibwe biyilibwe, ni tsimako tse kamatikiiyi 
tsoosi tsikhaafuniaakikhe. Khu shifukhu khweene ukhwo, baselikhale ba 
Mowaabu bakhaabe ni khuurya khuukali mu myoyo kyaabwe, bafwaane nga 
umukhasi uriire naabi nga ali mu butsiina buukali bwe khusaala. 
42Musaambo iyo linaambo lya Mowaabu likhoonakisibwe, lwekhuuba nilyo 
lyaaminyaalila biilakilo by'Omukasya. 
43Khuurya khuukali, kamalowo ni kimireko byaabaliindiliile, inywe babaandu 
ba Mowaabu. Umukasya umweene niye ukuukuula bibiindu bino. 
44Buli muundu yeesi ukhaakhakekho bari atitukha khuurura mu khurya 
khuukali, akhaakwe mu lilowo, ni nooyo ukhakakho bari aniina khuurura mu 
lilowo, akhaawaambikhile mu mureko, lwekhuuba Umukasya umweene 
waareekekhilewo imbuka iye khuuhela khwa Mowaabu. Lwekhuuba ikhaareere 

bibiindu bino byoosi khu shibala sha Mowaabu mu mwiiko kweewe kwe 
shitaambiso.” Umukasya umweene niye ukuukuula bilomo bino. 
45Aambi ni shiriimba sha Heshiboni, sheesi umuyiinga Sihoni aawulatsaka 
khaale, baamuli beemikha awo nga baaluwile, nga sibalikho n'umuundu yeesi 
ubayeeta ta, nga babona kumulilo kukuliliba, nga kwoosha shiriimba shaabwe. 
Kumulilo kwooshile biifwo bye buraangisi, ni khu ngaaki khwe tsinjiinji tse 
babaandu ba Mowaabu babaakana naabi bye busoolo. 
46Nga kumutaambo kwaabanyoolile inywe babaandu ba Mowaabu! Inywe 
babesaaya wele Kyemoshi, mwahelile mwaweelewo; babaana beenywe 
besiinde atweela ni bakhaana beene baayilibwile mu bubowe, mu shibala she 
aleeyi naabi. 
47“Ne mu bifukhu bibiili khukhwiitsa mu moni, intsya khukobosela Mowaabu 
tsikhabi tsasho shibe buulayi luundi.” Bino Umukasya umweene niye 
ubikuukuula aryo. Kumusaango kwe shibala sha Mowaabu kwaakamile 
abweene ano. 

Yeremiya 49 

Buurume bubuwaamba khu Amoni 

1 Byeesi Umukasya aloma bibiwaamba khu linaambo lya Amoni nibyo bino: 
“Babaandu ba Isiraeli shibali ni babaana ta? Nibo sibalikho ni baasikha baabwe 
ta? Ne lwashiina nibo balekheele babaandu babesaaya wele Moleki khuuyila 
liiswa lya Gadi lyoosi, baatsya baamenya ni mu biriimba byaabwe byoosi? 
2Ne bona bifukhu bitsya khwoola, isi ise Umukasya samweene intsya 
khwinyusila luwuungu lwe buusoolo isi shiriimba Raba she ba Amoni; shiryo 
shikhaakhupibwe aasi shikyele kamawuumbu busa, ni bibyaalo byoosi bibishili 
aambi bikhaawaambisibwekho kumulilo. Nio lwanyuma Isiraeli enyukhe 
atimise abo babaayila liiswa lyeewe, abawoone abaruse ibulafu.” Bino byoosi 
Umukasya umweene niye ubikuukuula aryo. 
3Inywe babaandu be mu Heshiboni, lila kamasika luukali, lwekhuuba shiriimba 
Ai shoonakisibwile! Inywe nanywe bakhasi be Raba, nimwantsuwe luukali, 
mukwaare tsisawu tsa makoongwe mutsye musole. Timaka mutsye eyi ni neeyi 
mu ntsu tseenywe. Lwekhuuba wele weenywe Moleki bakhaamuyile mu 
bubowe atweela ni basaayi beewe ni baakhulu babaamwakaanisa. 
4Inywe babaandu be Amoni babaali ni shikili, lwashiina mwibuyila mwabeene 
lwe kamatila keenywe, nga mwibuyila lwe kamatila kakaalimwo bye buyiindifu? 
Inywe mwiyikina buyiindifu bweenywe, kila muloma muri mbaawo umuundu 
unyala khuubebwakala ta. 
5Umukasya Umunyali wa byoosi alooselakho ari, Atsya khuubareerakho shiriiso 
shikali naabi khu buli lubeka, nga abalekhela kamanaambo 

kakaabebotokheleele kabakwiile. Buli mutweela akhaatime atitukhe khu lwe 
buulamu bweewe, ilekhe khubawo namutweela ubuusanisa atweela baamuli ta. 
6“Ne lwanyuma lwa byoosi, ikhaakobose babaandu ba Amoni ingo waabwe babe 
buulayi luundi.” Bino Umukasya umweene niye ubikuukuula aryo. 

Umukasya akhalila Edomu kumusaango 

7 Byeesi Umukasya umunyali wa byoosi aloma bibiwaamba khu linaambo lya 
Edomu nibyo bino: “Khuumanya khukhwaba mu baandu be Temani khwaatsya 
eena? Babaandu babaabatsaka be kamakhula ari baawamo? Kamakhula kaabwe 
kaaweelawo ilala? 
8Inywe babaandu babaamenya mu Dedani, yinyukha mushuukhe mutime 
mutsye, mwibise aasi mu mafuluma. Lwekhuuba intsya khureera buukosi khu 
Esawu, ari imbuka yoolile isi imbaweelakho shitaambiso. 
9Nga babaandu babaakyesa kimisabibu baatsiile khuukyesa, baalekhakakho 
kimilala inyuma lwe babaandu bataambi. Namwe nga banuuli beetsile khunuula 
bibiindu mu shilo, basutakho busa bibiindu byeesi bakana khuusuta byonyene. 
10Ne Esawu ikhaamurusekho byoosi byeesi ali nabyo, ikhaasakulake luundi 
nokyesanise biifwo abe bibyebisa byoosi, ilekhe khubawo isi umuundu yeesi 
ebisa ta. Baryo babaana beewe, ni baalebe beewe atweela ni babesanwa beewe 
bahele bawewo, ni naye umweene aweelewo ilala. 
11Ari ni mundekhele baafuubi beenywe babe ni nase samweene, ise kane 
imbaliinde buulayi. Mulekhe ni banamulekhwa beenywe nabo baantsiyikine 
ise.” 
12Lwekhuuba sheesi Umukasya aloma nisho shino ari, “Ni kamanaambo abe 
kakaakhali ni khuuweebwa shitaambiso, kakhaanywe khu shikhopo she lirima 
lyase. Ari inywe mwambaasa muri kane mutsye busa nga mwakhufuna 
shitaambiso sheenywe ta? Muryo mukhaaweebwe shitaambiso, shikila 
mwaakha khuunywa khu shikhopo isho. 
13Ise Umukasya samweene naayitsuba ndi, shiriimba Bozira shikhekyele 
shishiindu she khuukhomebwa, she khuutsekhelela, nga shili kamawuumbu 
busa, naluundi shikhekyele shiitsubo. Ni biriimba byasho bibishibotokheleele, 
bikhaamenye mu mawuumbu busa biryo biilo ni biilo.” 
14Ise naamala khaale khuuwulila buurume nga bwaama isi Umukasya; 
umurume waamala khaale khuurumanibwa isi kamanaambo akalomele ari, “Ni 
mubuusane atweela mwirekekhe khuutsya khwibwakala! Yinyukha mutsye 
musoolane!” 
15“Bona ari intsya khukhwikyelisa iwe khuuba umuundu mukyeekhe busa akari 
mu manaambo, iwe niye ukhaafuureyo khuulekelesebwa mu baandu boosi. 
16Khuuriisariisa khweesi mukhola isi kamanaambo kakaandi 
khwaabawombesile, atweela ni khukhwiyiingayiinga khweesi muli nakhwo. 
Inywe mumenya muufwa tse lulwaanda, mukona khu ngaaki iyo imurwe we 

tsingoongo. Ne abe mwangaba nga mwayoombekha biiswi byeenywe khu 
ngaaki ilukulu ibweene nga n'ubona kunywiinywi waasu, ikheetse 
imbawanuseyo khukhwaama ibweene iyo.” Bino Umukasya umweene niye 
ubikuukuula aryo. 
17Umukasya aloma ari, “Shiibala sha Edomu shikhekyele shishiindu 
shishiriisaka, na buli muundu yeesi ukhaabirewo akhaasisiikhe kumurwe 
eyaange busa nga ewunamila lwe khuubona khu buwaangafu bubufwaana buri. 
18 Shishiindu shitweela sheene shishakholebwa khu Sodomu ni Gomora nga 
byoonakisibwa, atweela ni biriimba bibyebotokhelelawo, nisho 
shishikhaakholebwe khu Edomu. Mbaawo umuundu na mutweela 
ukhaashimenyemo, namwe bari ashikonemo luundi ta.” Umukasya umweene 
niye ukuukuula biilomo bino. 
19“Nga n'ubona italanyi nga irura khukhwaama mu bitsakha bibiili khu ndulo 
khwe luluutsi Yorudaani, yeetsa khukhwibwakala kamasheese nga kali mu 
maayilo kaako, nase indyo ikheetse ndimise babaandu ba Edomu mu mbuka 
ifwiiti iri khukhwaama mu shibala shaabwe. Ne naanu umweene isi ikhaarobore 
khuukhola shishiindu shino? Naanu ilala ufwaana ise, unyala 
khukhukhaabisanisa ise? Namwe mwaayi shiina unyala weetsa weemikha 
khukhaandisana ni nase?” 
20Ninashiryo ari reekeresa uwulile byeesi Umukasya akana khuukhola khu 
Edomu, ni neesho sheesi ali khuuŋoonaŋoona khuukhola khu baandu 
babaamenya mu shiriimba Temani: babaandu bakheetse bakhweese bayile abe 
yakhaba ni bumeeme bweene, karyo ni kamaayilo koosi koonakisibwe lwe 
buubi bwaabwe. 
21Nga Edomu shilikho shoonakisibwa, liyoombo lye khuukwa khwasho 
likhaakile shiibala shoosi shinikine busa, ni luwuungu ulwo lukhaawulilikhile i 
aleeyi ni khu nyaantsa Imbesemu. 
22Bonakho! Umusiku akheetse nga waabalaayisile tsindaaha tseewe, ewute aasi 
akwiile Bozira nga n'ubona kunywiinywi waasu nikwiwuta. Khu shifukhu 
khweene ikhwo, kimyoyo kye baselikhale ba Edomu, kikhaabe mu khurya 
khuukali nga n'ubona umukhasi uuli mu butsiina bwe khusaala umwaana. 

Umukasya akhalila shiriimba Damasiko kumusaango 

23 Byeesi Umukasya aloma bibiwaamba khu Damasiko nibyo bino: “Babaandu be 
mu biriimba Hamasi ni Aripadi baariire luukali, lwekhuuba baawuliile 
kamakhuuwa kamabi. Ari buuri bwaabakoneele, baweelemo kamaani, 
bayengukhana nga khukhwilyebula khwe kameetsi ke mu nyaantsa. 
24Babaandu ba Damasiko baweetsekheleele, ari bona baashuukhile balikho 
bekhuuna tsiindimo nga batitukha ni buuri buukali naabi. Naluundi bali mu 
butsiina ni kumutaambo kwabawaambile, ni butsiina bweesi bali nabwo buli 
nga bw'omukhasi uutsya khusaala. 

25Shiriimba abe shishabatsaka shiriimba shishamanyikhana, luundi she 
kumwikhoyo kwase ari shaangulukhile busa, babaandu mbaamo. 
26Ilala mu mbuka ifwiiti iri, basooleli baasho bakheeribwe kimilaambo kyaabwe 
kisalanile mu nguudo, ni baselikhale baasho bakhaahele bawewo khu shifukhu 
isho.” Bino Umukasya umunyali wa byoosi niye ubikuukuula aryo. 
27“Naluundi ingawaambise kumulilo khukhwoosha kamatikiiyi ke shiriimba 
Damasiko, kuryo kwooshe kumalilewo ilala lubili lwa Benihadadi lwe kamaani 
ilwo.” 

Buurume bubuwaamba khu Kedari ni Hazori 

28Byeesi Umukasya akanikha bibiwaamba khu shikuuka sha Kedari ni buyiinga 
bwa Hazori, nga nibyo bisiintsa byeesi Nebukaduneeza umuyiinga wa Babulooni 
aawula. Sheesi Umukasya umweene aaloma nisho shino ari, “Yinyukha utsye 
wibwakale babaandu be mu Kedari, utsye uhese babaandu be bwaamanyaanga! 
29Kamasari kaabwe ni bibyaayo byaabwe bikhaayilibwe, bukono bwaabwe 
bukhaasutibwe buyilibwe, atweela ni bye buyiindifu bwaabwe ni tsiŋamila 
tseene. Nio lwanyuma babaandu bakhaalookhe luukali lweene bari, ‘Buuri 
buukali khu mbeka tsoosi!’ ” 
30Umukasya ashikuukuula ari, “Inywe babaandu mweesi be mu Hazori, timaka 
mutsye, mukyeendaane mu bifwo bye aleeyi! Mutsye mumenye mu mafuluma. 
Bona Nebukaduneeza, umuyiinga wa Babulooni alikho abakholela tsimbomelo, 
naluundi alikho ni sheesi aŋoonaŋoona shishibawaamba khwiinywe.” 
31Umukasya akuukuula luundi ari, “Yinyukha mutsye mwibwakale linaambo 
lilyewolelesile, naluundi nga lili buulayi. Linaambo ilyo lilikhalikho ni 
kamatikiiyi khu biriimba byalyo ta, ni babaandu baasho bamenya awo bonyene. 
32Baasiku bakhaayayaane busa tsiŋamila tsaabwe, naluundi bayayaane ni 
bibyaayo byaabwe biboofu. Ikhaasalanisile khu buli lubeka babaandu abo 
babaabekakho litsuune lyaabwe baalimbiyisa, naluundi imbareerere 
buwaangafu nga bwaamila khu buli luwaande.” Bino Umukasya umweene niye 
ubikuukuula. 
33Hazori shikhekyele busa buumenyo bwe kimisolo patuukha, shiibewo mu 
mawuumbu busa, nga mbaawo umuundu yeesi ushimenyamo ta, namwe nga 
mbaawo ukyeenda waashitsyamo ta. 

Buurume bubuwaamba khu Elamu 

34Umukasya umunyali wa byoosi, waakanikha ilomo yeewe isi umuŋoosi 
Yeremiya, iwaamba khu shibala sha Elamu, khu mbuka isi Zedekiya aarakikhila 
khuuba umuyiinga wa Yuda. 
35Umukasya Umunyali wa byoosi aloma ari, babaalasa buyiingo be mu Elamu 
boosi, lwekhuuba nibo babaakila shiibala sha Elamu shaaba she kamaani. 

36Ikhaareere iwuutse khu shibala sha Edomu khukhwaama mu soonda tsine tse 
liikulu; isalanise babaandu buli aandu oosi, isho shikile babaandu ba Elamu babe 
nga baayolakho mu buli shiibala shoosi nga baamuli. 
37Ikhaakile babaandu ba Elamu baryaaryaamukhe nga baaboone khu basiku 
baabwe, babaakhaabe nga baweentsa buulamu bwaabwe khuubumalawo. Mu 
lirima lyase liikali, ikhaahese babaandu ba Elamu boosi, ikhaabasiindikhile 
buukosi bwe busoolo bubamalilewo ilala boosi khukhwoolesa nga baaweelewo. 
Bino byoosi Umukasya umweene niye ubikuukuula aryo. 
38Ingekhase shitsoloŋo shase khu shibala sha Elamu, indyo inyalise khuhesa 
umuyiinga waabwe atweela ni baakhulu beewe boosi. Umukasya niye 
ubikuukuula aryo. 
39“Ne mu bifukhu bibiitsa iburaangisi, ikhaakobosele babaandu ba Elamu 
khuuba buulayi luundi.” Bino Umukasya niye ubikuukuula aryo. 

Yeremiya 50 

Khuuwaambibwa khwa Babulooni 

1 Buno nibwo buurume bweesi Umukasya aakanikha, bubuwaamba khu 
shiriimba Babulooni atweela babaandu baasho, khuubirira mu muŋoosi 
Yeremiya: 
2“Kuukuula luundi mulaangilile akari mu manaambo, mwinyuse angaaki 
ibendela lwanyuma mulaangilile nga mbaawo sheesi mulekha khuukanikha ta, 
nga muloma muri, ‘Babulooni shawaambibwile, wele waabwe Beli tsisoni 
tsamuwaambile, erodaki wele waabwe waatsaangalalile ni khuurya khuukali, 
bifwaani byeewe byaswaalile busa, naluundi byaatsangalaalile busa.’ 
3Linaambo khukhwaamila khu lubeka lwe ngaaki lilikho liitsa khukhwibwakala 
Babulooni, balekhe shibala nga shishoomu busa. Sikhaabewo umuundu yeesi 
uulishimenyamo ta, lwekhuuba babaandu ni tsisolo tsoosi bikhaatitukhe 
biwuuye.” 

Khuukobola khwe babaandu ba Isiraeli 

4Umukasya aloma ari, “Bifukhu ibyo nga byeetsile khwoola, khu mbuka inyene, 
babaandu ba Isiraeli bakhebuuse atweela ni babaandu ba Yuda, barure ibulafu 
batsye nga baantsuwa kimibala. Bakhaatsye nga baambeentsa ise Umukasya 
Wele waabwe. 
5Bakhaareebe kumukhoosi kukuutsya mu Sayuuni, baryo bawaambe 
kumukhoosi kweene ikwo bakukyeendelekho. Bakheetse nga baloma bari, 
‘Yiitsa khutsye khwitubaase n'Umukasya, mu Ndakaano ikhaawawo ta, isi 
bakhanyala bebilila ta.’ ” 
6“Babaandu baase bali busa nga kamakheese keesi babaayi bakoseele mu 
maayilo ke mu bikoongo. Bakyeendaana busa nga kamakheese kakaakyeenda 

khukhwaama lukiingi lutweela khuutsya khu luundi, baryo baaba nga bebiliile 
litaala lyaabwe. 
7Isho shaakila baayilibwa na buli muundu yeesi ubanyoola. Baasiku baabwe 
baaloma bari, ‘Ifwe sikhulikho ni kumusaango kwoosi ta, babeene nibo 
baboonakisa isi Umukasya, uuli bubwaayilo bwaabwe bubweene, niye isi 
baakuuka baabwe beyikinatsaka khaale.’ ” 
8 “Baandu ba Isiraeli, titukha murure mu shibala sha Babulooni, Ni munyoowe 
murureyo khaangu, mufwaane nga tsimbusi ni tsiraangila mu byaayo. 
9Indi khuutsya khwinyusa kamanaambo khukhwaamila lubeka lwe ngaaki, 
keetse kebwakale shibala sha Babulooni kashiwaambe. Bakheetse beemikhake 
mu bifwo byaabwe nga bali mu lwantsaango, lwanyuma bashisoolanise 
bashiwaambe. Bufumo bwe buyiingo bwaabwe bweesi balasa, bufwaana busa 
nga basoolani baamanyilifu naabi, babaarura baatsya ne baalekha khukobola 
nga bali busa mu makhono kaabwe ta. 
10Musaambo iyo, Babulooni bakhaashiwaambe, bashisakulake ni bibiindu 
byasho bibiilimo byoosi bakhaabisutake babiyile, ilekhe khuramawo shishiindu 
na shitweela ta.” Bino byoosi Umukasya umweene niye ubikanikha aryo. 
11Umukasya aloma luundi ari, “Inywe babaandu ba Babulooni, inywe mwaba ni 
kumwikhoyo kumukali naabi nga ni mwatsya mwanuula babaandu be linaambo 
lyase. Mwekhoya luundi mwaba basangaafu naabi, nga mwiyuuya nga iyeeyi 
iwuula iŋaano, namwe iŋwaaŋwa iyisutaka, 
12ne shiriimba Babulooni shishafwaana nga maayi weenywe shikhaaswaale 
naabi. Shiriimba isho maayi weenywe uwabasaala shikhawaambisibwe tsisoni. 
Nisho shikhaabe shishakamayo aasi mu manaambo koosi, shibe kumubiimbi, 
shibala shishoomu busa, luundi shishikhalimo kameetsi ta. 
13Lwe lirima liikali ly'Omukasya, mbaawo umuundu na mutweela uulimenya mu 
shibala isho ta, ne shikhaarame awo nga shatsangalalile busa. Buli muundu yeesi 
ukhaabirewo akheesindukhe busa, awuke mawuka busa lweebyo byoosi 
bibikholikhile.” 
14“Inywe baselikhale mweesi yinyukha aasi, mwiimikhe mu bifwo byeenywe 
mwibotokhelele Babulooni. Mulase buyiingo bweenywe khu Babulooni akhali 
khuromboosa khwoosi ta, lwekhuuba shaminyaalila Umukasya. 
15Nimwinyuse luwuungu lwe buusoolo khu buli lubeka lwoosi! Nga Babulooni 
ewaanayo isi babebwakali, kiminaala kye shiriimba kikwa aasi, ni kamatikiiyi 
kaasho koosi kaweela aasi. Khuno nikhwo khukhwiliyaasa khw'Omukasya, 
muryo ni mutsye mwiliyaasile ilala, mubakholekho nabo byeesi baakhola khu 
babaandu babaandi. 
16Ikhabawo umumiitsi yeesi uramakho mu Babulooni ta, namwe ikhabawo 
umuundu na mutweela uwaamba injeso wakyesa khuubonekhelayo ta. 

Lwekhuuba khulwe lurima lw'omusiku, buli muundu alikobola iwaabwe mu 
baandu beewe, na buli mutweela alititukha eleyo mu shibala she waabwe.” 

Khuukobola khwe ba Isiraeli 

17Umukasya aloma ari, “Babaandu ba Isiraeli bali busa kamakheese 
kakaatimisibwa luundi kaasalanisibwa ni tsitalanyi. Italanyi iyanyoowa 
khukhwibwakala yaba umuyiinga wa Asiriya, ni kiindi iyeelakho yaba 
Nebukaduneza umuyiinga wa Babulooni, uwafuniaakaka kamakuumba 
kaabwe.” 
18Ni nashiryo sheesi Umukasya Umunyali wa byoosi, Wele wa Isiraeli aloma 
nisho shino ari, “Nilwe lomo yino, intsya khuwa umuyiinga wa Babulooni 
shitaambiso, niye atweela ni shibala sheewe sheene, musaambo niyo ndweela 
isi nawamo umuyiinga wa Asiriya shitaambiso. 
19Ne intsya khukobosa babaandu ba Isiraeli imbeseyo mu shibala shaabwe. 
Bakhaatsye balye biilyo bibitsowa khu lukiingi Karumeeli ni mu bisiintsa bya 
Bashani. Bakhaalye luundi bekure nga banyoolile biilyo bibitsowa khu ngoongo 
tsa Efurayimu ni mu Gileyadi. 
20Imbuka iyo nga yeetsile khwoola, mbaawo shishoonako shoosi 
shishilinyoolikhana mu shibala sha Isiraeli, namwe bubwoonaki bwoosi mu 
shibala sha Yuda ta. Lwekhuuba ise samweene indiyakhila bibyoonako bye 
babaandu baase beesi naramisawo.” Ise Umukasya samweene niye ukuukuulile 
biilomo bino. 

Wele akhalila Babulooni kumusaango 

21Umukasya waaloma ari, “Tsya mwibwakale babaandu be Meratayimu, ni 
naabo babaamenya mu Pekodi. Tsya mubatimise, mubakhoonye luundi 
mubahesele ilala boosi. Ni mutsye mukhole buli shiindu shoosi nga nimbalakiile 
khuukhola. Ise Umukasya samweene niye uuli khuubikuukuula indyo. 
22Luwuungu lwe buusoolo lulikho luwulilikhana mu shibala, ni 
khukhwoonakisa khuliwo khuukali naabi! 
23Babulooni shafwaana nga inyoondo iyatsya yaakhupa yaraakaka buli 
linaambo khu shibala! Ne ari kamanaambo koosi kalikho kesindukha lweesho 
shishikholikhile khu Babulooni! 
24Iwe Babulooni, ise samweene naakhurekela iwe kumureko, kwaamala 
kwakhuwaambisa nga ushiili khushimanyakho ta. Iwe wanyoolekhana nga 
waawaambikhiile mu bweene imwo, lwekhuuba iwe wakhaandisa Umukasya. 
25Ari bona Umukasya wekuulewo libiikhilo lyeewe lye bye busoolo, aryo 
waarusile ibulafu bye busoolo bye lirima lyeewe. Lwekhuuba Umukasya Uwe 
kamahe, Umunyali wa Byoosi, ali kumulimo kumukali busa kweesi atsya 
khukhola mu shibala she ba Babulooni. 
26Ari baasiku mweesi ni mwiitse khukhwaama buli lubeka, mwibwakale 
Babulooni, mufuniaakake birara byasho mweesi babuunga biilyo, ni 

mubabuunge nibo atweela mu shifwo shitweela mufwaane nga babaabuunga 
bilyo biibulungule. Lwanyuma muhesele ilala Babulooni, ilekhe khuramawo 
umuundu na mutweela umulamu ta. 
27Tsya mwiirake baselikhale baamwo boosi. Lekha bafwaane busa nga 
tsiwuunwa tseesi batsya khukhoonya! Nga kumutaambo kwaabanyoolile 
babaandu ba Babulooni! Lwekhuuba imbuka yaabwe yoolile, niyo imbuka 
yaabwe iye khufuna shitaambiso! 
28Ari rekeeresa! Baamuli khukhwaama mu Babulooni beetsa i Yerusalemu, nga 
baboola isaambo isi Umukasya Wele weefwe, eetsa khukhwiiliyaasa lweesho 
sheesi ba Babulooni baakhola khu Lisaayilo lyeewe Likhosefu. 
29 Laanga babaalasa bufumo bwe buyiingo, ni naabo boosi babaamanya 
khukhweesa buyiingo. Lekha beetse bebuuse nga bebotokheleele Babulooni, 
ilekhe khubawo umuundu yeesi unyala khuutitukha ta. Sasula Babulooni 
khusiintsiila khu bikholwa byasho, babirise musaambo isi nibo baabirisamwo 
bashaabwe. Lwekhuuba nibo bafootsola Umukasya Wele Umukhosefu wa 
Isiraeli. 
30Baryo basaani baasho basoleeli boosi bakheeribwe bakwe mu nguudo tse mu 
shiriimba, ni baselikhale baasho boosi balibuna busa tsu khu shifukhu sheene 
isho.” Umukasya umweene niye ukuukuula bilomo bino. 
31Umukasya Wele uwe kamahe, umunyali wa byoosi aloma ari, “Iwe Babulooni, 
waayitsula khukhwiyiinga khuukali naabi. Ne ari bona shifukhu shoowo 
shoolile, imbuka iye khuutaambisibwa khwoowo niyo yino. 
32Babulooni shibala she shiikili shitsya khwituya shikwe aasi, ilekhe khubawo 
umuundu yeesi ushiyeeta khuushinyusa ta. Intsya khuwaambisa kumulilo mu 
biriimba byasho, kuryo kwooshe buli shiindu shoosi shishibotokheleelewo.” 
33Umukasya Wele Umunyali wa Byoosi aloma ari, “Babaandu ba Isiraeli 
baamiinilisibwa naabi, atweela ni babaandu ba Yuda beene. Abo babaabayila 
nga baabowe babaliinda luukali naabi, sibafukiilisa khuubalekhuula ta. 
34Ne ka ŋali kali ndi uyo utsya khubaasikula ali uwe kamaani naabi, Umukasya 
Umunyali wa byoosi nilyo lisiina lyeewe. Umweene niye ulimikha ni kamaani 
keewe khukhiinga, aryo areere lukoosi khu shibala. Ne isi abo babaamenya mu 
Babulooni akhaabareere buwaangafu bwonyene.” 
35Umukasya alaangilila ari, “Buusoolo bweetsile isi babaandu be mu Babulooni, 
bweetsile isi abo boosi babaamenya mubweene imwo, ni isi babaandu baasho 
be kamakhula luundi be angaaki. 
36Buusoolo butsya khukwiila baŋoosi baabwe be bubeeyi! Baryo bakhekyele 
baasilu babeene! Buusoolo bukhaakwe khu basoolani baabwe, baryo 
bakhaatsangalaale busa! 
37Buusoolo bukhaakwe khu ŋwaaŋwa tsaabwe, ni khu makaari kaabwe ke liiye, 
ni khu baselikhale baabwe bakyeni boosi babaali ni nabo. Bakhekyele busa nga 

bakhasi. Naluundi buusoolo bukhaakwiile bye buyiindifu bwaabwe! Bwoosi 
bukhaanuulibwe buwewo. 
38Shimiyu shikheetse khu ntsitsi tsaabwe tse kameetsi! Tsoosi tsikhoomelele! 
Lwekhuuba shibala sha Babulooni shaayitsula bifwaani, ni kimyoyo kyaabwe 
kyoosi kyaayimalila khu nibyo byonyene.” 
39 “Ni lwelomo iyo, tsisolo tse mwirome tsikhaamenye atweela ni namuunyu mu 
Babulooni, ni kiminywiinywi tsikhiikhi nakyo kikhaamenye mubweenemwo. 
Shiilibayo luundi babaandu babaalibamo namwe bari ibeyo babaalimenyamwo 
luundi kimiboolo ni kimiboolo ta. 
40 Musaambo nyene isi Wele aakwiisilamo Sodomu ni Gomora, atweela ni 
biriimba byoosi bibyaba byayesanawo, nisho shisheene shishikhaakholebwe 
khu Babulooni. Sikhaabeyo umuundu na mutweela ukhaamenyekho mu 
shiriimba isho namwe bari abiremo ta.” Ise Umukasya samweene niye 
ukuukuula biilomo bino. 
41Bonakho! Iliwo liiye liliili khukhwiitsa khukhwaamila khu lubeka lwe ngaaki! 
Lili linaambo lye kamaani atweela ni bayiinga baakali babeene, balikho 
besokosa lwe buusoolo khukhwaama mu bibala bye mu shibala bibiili aleeyi. 
42Nibo bawaambile buyiingo ni kamafumo mu makhono kaabwe, bali baarafu 
naabi luundi sibali ni shiisa ta. Balikho bawuuma busa nga inyaantsa, nga 
batimila khu ŋwaaŋwa tsaabwe, besabikhile nga baberekekheele busoolo 
khuubebwakala inywe babaandu babaamenya mu Babulooni. 
43Umuyiinga wa Babulooni waawuliile bibiwaamba khu khukhwiitsa 
khwaabwe, karyo kamakhono keewe kalebaleba busa, kumutaambo 
kwamuwaambile naabi, butsiina buukali nga bw'omukhasi uutsya khusaala. 
44Nga n'ubona italanyi niyaama mu bitsakha bya Yorudaani khukhwibwakala 
litaala lye kamasheese, nase ndyo intsya khubatimisa babaandu ba Babulooni 
belukhe khukhwaama mu shiriimba shaabwe. Indyo intsya khuroborayo 
umuyiinga uutsya khuba umuwuli we shiibala isho. Ari naanu umweene 
ulifwaananisibwa ni nase, namwe naanu uulikhaandisana ni nase? Namwe 
mwaayi shiina unyala waakhingilisa ise? 
45Ni lwe lomo iyo, wuliilisa tsiŋoonaŋoona tseesi Umukasya akholile khu 
Babulooni, ni biitsilililwa byeewe byeesi akholile khu shibala sha Babulooni. Mu 
ŋali, bumeeme bwe bibyaayo bukhaakhuruuribwe buyilibwe aleeyi. Mu ŋali, 
niye akhaahesele ilala kamaayilo kaabwe, nabo belaliile busa khulweebyo. 
46Shiibala shoosi shilinikina naabi nga shaawuliile khu khukwa khwa Babulooni, 
ni luwuungu lwe khuulila lukhaawulilikhe mu bibala byoosi. 

Yeremiya 51 

Shiriimba Babulooni shikhoonakisibwe 

1Umukasya aloma ari, “Bonakho! Intsya khwinyusa kumwoyo kw'omwiiri, 
enyukhile Babulooni atweela ni babaandu boosi babaashimenyamwo. 
2Ikhaarumane babaandu babeetswa batsye mu Babulooni, baseese shiibala isho 
shoosi, bashoonakisile ilala, bashilekhe nga shaaramile awo busa. Shifukhu she 
khuuhela isho nga sheetsile khwoola, bakheetse bashibwakale khukhwaamila 
khu buli lubeka. 
3Baselikhale babeetswa bano bakhawakho baselikhale ba Babulooni imbuka iye 
khuulasa buyiingo bwaabwe ta, namwe baabawakho imbuka iye khuukwaara 
bikwaaro byaabwe bye busoolo ta. Bakhalekhakho basoolani baabwe bahele 
nga baalamu ta. Bali ni khuubahesela ilala boosi bawewo. 
4Boosi bakhaakwe bahelele mu Babulooni, batsiinisibwe buubi naabi mu 
nguudo tse mu biriimba byaabwe. 
5Lwekhuuba babaandu ba Isiraeli atweela ni babaandu ba Yuda, 
baakhwaantsukhibwa n'Umukasya Wele waabwe, Umunyali wa byoosi ta. Ne 
shonyene ndi shiibala sha Babulooni shaayitsulamo bunyaalu isi Umukhosefu 
wa Isiraeli. 
6Yinyukha mutitukhe khuurura mu Babulooni! Yilukha muwonese buulamu 
bweenywe! Mukharamamwo mwahela lwe bubwoonaki bwa Babulooni ta. Ari 
imbuka yoolile isi Umukasya atsya khwiiliyaasila Babulooni ashiwe shitaambiso 
lwebyo byoosi byeesi shakhola. 
7 Shibala sha Babulooni shaba nga shikopo she Zaabu mu mukhono 
kw'Omukasya, shishakila shibala shoosi shaanywa shaameela. Kamanaambo 
kaanywa iviini yamwo, shaakareerera khuulalukha kimirwe. 
8Ne bona mu khaangu naabi, Babulooni shaakwiile, luundi shaheleele ilala, ari 
nimwantsuwe khu lwasho! Mufune kamasuuswa khulwe butsiina bwasho, 
manya lukanile shinyala shaawona khukhwaama mu butsiina bwasho.” 
9 Baamuli abe babaamenya ibweene iyo baaloma bari, “Ifwe khwakhakakho 
naabi khuuyeeta khuukaanga Babulooni, ne shalekha khunyalikhana ta. Ari 
khakhushilekhe nga ni shili khwiileyo ingo mu shibala she weefwe, lwekhuuba 
kumusaango kwasho kwaaniinile kwoolile mwikulu, luundi kwaaniinile 
kwaabiririsile naabi.” 
10Babaandu ba Isiraeli baaloma bari, “Yiitsa khuuboolele buli mutweela umenya 
mu Sayuuni khuri ‘Umukasya wookesanisile bwaŋali bweewe khukhwookesa 
ari ifwe sikhuli ni kumusaango ta, khuubaboolele sheesi Wele akholile.’ ” 
11“Ari akala buufumo bwe buyiingo, muhanuleyo tsingabo! Umukasya 
waafukurusile kimyoyo kye bayiinga ba Mediya lwekhuuba shiitsilililwa sheewe 
shili she khuuhesa Babulooni.” Umukasya akana khukhwiiliyaasa, nga eliyaasa 
khulwe Lisaayilo lyeewe Likhulu. 
12Suta ibendela angaaki iyokesanisa khukhwibwakalibwa khwe kamatikiiyi ka 
Babulooni. Mwisemo baaliindi kamaani! Rawo baselikhale khukhwiibuula! 

Reekekha buulayi abo babaanyala khukhwibuulila! Umukasya umweene atsya 
khukhwoolelesa shiitsilililwa sheewe, nga nisho shiilakilo sheesi aawa 
shishiwaamba khu baandu ba Babulooni. 
13 Inywe babaandu ba Babulooni, mukona aambi ni tsintsitsi tse kameetsi 
kamakali, naluundi muli ni bye buyiindifu biikali, ne shonyene ndi imbuka 
yeenywe iye khuufwa yoolile, khawuutsi khe buulamu bweenywe 
khaakhalikhile. 
14Umukasya uwe kamahe umunyali wa byoosi, weetsubile ari atsya khuureera 
basaani baakali babeene bafwaane nga tsiisike beetse khukhwibwakala 
Babulooni. Baryo bakheenyuse kumweenya kwe khukhwiikhoya nga baawulile 
busoolo. 

Kumweenya kwe khuruuya Wele 

15Umukasya Wele umweene niye uwabuumba shibala nga araambisa kamaani 
keewe; mu makhula keewe waarawo shiibala, ni mu khumanya khweewe 
khuukali waabalaayisa liikulu. 
16Niye nga wenyusile liikono lyeewe, kameetsi kakaali mwikulu kawolela, 
naluundi niye ukila namufweeli waaniina khukhwaama khu buli lubeka lwe 
shibala. Niye usiindikha lumweemwe lweetsila atweela ni fula, aryo niye 
umweene uwikulilawo ikhuungu khukhwaama mu libiikhilo lyeewe. 
17“Buli muundu yeesi ali umusilu busa naluundi s'alimo kamakyesi ta, buli 
umubasi we bibyuuma yeesi ukholamwo bifwaani aswaala lwe bifwaani byeewe 
byeene. Bifwaani ibyo bili bye bubeeyi busa; nibyo shibilimo ni kumuukha kwe 
buulamu nakhari ta. 
18Bifwaani ibyo shibilimo kumukaso ta, nibyo bili bibiindu bye khuutsekhelelwa 
busa. Nga imbuka yeetsile khwoola iye khuukhala kumusaango, nibyo 
bikhaahele. 
19Wele uwa Yakobo s'ali nga nibyo taawe, lwekhuuba niye ali umubuumbi uwe 
bibiindu byoosi, naluundi waarobora Isiraeli khuuba babaandu be buusikha 
bweewe bubweene. Niye lisiina lyeewe bari Umukasya Wele Umunyali wa 
byoosi.” 

Inyoondo y'Omukasya 

20Umukasya aloma ari, “Iwe Babulooni uli inyoondo yase naluundi shishuuma 
shase she busoolo. Intsya khukhuuraambisa iwe khukhwaarakaka 
kamanaambo, naluundi ikhuraambise iwe khuuhesa buyiinga. 
21Naluundi intsya khukhuuraambisa iwe khuuhesa tsiŋwaaŋwa ni naabo 
babaatsikyeendelakho, khuufuniaakaka kamakaali ke liiye ni naabo 
babaakatimisa. 
22Intsya khuukhuraambisa iwe khuuhesa buli musaani n'umukhasi mweene, 
khuuhesa umusakhulu n'umusooleli mweene, ni khuuhesa basooleli ni 
bakhaana beene. 

23Khuukhuraambisa iwe khuuhesa babaayi be kamasheese ni kamasheese 
keene, khukhwiira umulimi ni tsiyeeyi tseene, khuukhuraambisa iwe khuhesa 
bawuli ni baakhulu babaandi boosi.” 

Shitaambiso sha Babulooni 

24Umukasya aloma ari, “Ise ikhaasasule Babulooni atweela ni babaandu 
babaashilimwo nga inywe mwaloleleele muri ni tsimoni tseenywe. Ikhaakhole 
indyo khulwe buubi bweesi baakhola khu Yerusalemu. 
25Iwe Babulooni, uli nga lukiingi luluhesa shiibala shoosi, ne ise Umukasya 
samweene intsya khutsanuusa kumukhono kwase ikhukumile, lwanyuma 
ikhulekhuule uwanukhe upiringikhe khukhwaama khu lukiingi khu ngaaki, 
ukile ufwaane busa nga lukiingi lweesi bookhile ni kumulilo. 
26Mbaawo libaale na litweela liliilikhaasutibwe khukhwaama mwiiwe bari 
batsya khwoombekhela ta, namwe bari baraambisekho libaale na litweela 
khuuraambisa khukhwoombekha kumusiingi ta. Iwe ukhaarame awo busa nga 
s'ulimo kumukaso na khari ta, khuumala biilo ni biilo.” Ise Umukasya samweene 
niye ukuukuulile biilomo bino. 
27“Yinyusa angaaki ibendela khu shibala! Fuura ikhoombi iwulilikhe oosi mu 
manaambo! Reekekha kamanaambo kasoolanise Babulooni. Kuukuula buyiinga 
bwa Ararati, Mini ni Ashikenazi bwiitse bwibwakale. Roborayo umuraangilisi 
mutweela eetse araangilile khukhwibwakala khuno. Rumana tsiŋwaaŋwa 
tsitsye nga n'ubona tsiisike tsingali. 
28Reekekha kamanaambo keetse kasoolanise Babulooni. Rumanisa isi bayiinga 
ba Mediya, beetsile atweela ni baaraangilisi baabwe atweela ni baakhulu 
babaandi, naluundi nga bali ni biibala byeesi nibo bawula. 
29Shiibala shinikina luundi shiterema mu butsiina buukali, lwekhuuba 
Umukasya waakhalilewo khuureera busoolo khu Babulooni, khuukhola 
Babulooni shiikyele kumubiimbi busa, ilekhe khubawo umuundu na mutweela 
ushimenyamo ta. 
30Be liiye lya Babulooni baakamisile khuusoolana, baasilile busa mu kaambi 
tsaabwe. Kamaani kaabaweelemo, beekyelile busa nga bakhasi. Bumenyo bwa 
Babulooni bwawaambisibwilekho kumulilo, ni tsintseko tse bilibwa byaabwe 
tsaafunikhile. 
31Umutimi mutweela atima waatsya waakanana n'ukuundi, n'umurume 
mutweela atsya waakanana n'umurume washeewe, nga baatsya khuuboolela 
umuyiinga wa Babulooni bari shiriimba sheewe shoosi shawaambibwile khu 
buli lubeka. 
32Nga umusiku wawaambile biifwo byoosi isi baambukhila kameetsi, ni 
kamatikiiyi koosi baakawaambisilekho kumulilo, ni baselikhale boosi buuri 
bwaabawaambile.” 

33Umukasya uwe kamahe, Umunyali wa byoosi, Wele wa Isiraeli aloma ari, 
“Babaandu ba Babulooni bakhafwaane busa nga luusha khweesi bawuulila 
buulo nga balikho babukhupaka, imbuka iye khuukyesebwa khweewe ili 
aambi.” 
34Babaandu be mu Yerusalemu bakhaalome bari, “Nebukaduneeza umuyiinga 
wa Babulooni eetsa waakhulya ifwe waakhumalawo, niye aakhureerera ifwe 
khuyungukhana, aakhukhola ifwe khwafwaana nga inyuungu ikhalimwo 
shiindu ta. Nga n'ubona kuuremu kuuboofu, niye waakhumilile ifwe, aryo 
waakhwiitsusile ifwe muunda yeewe atweela ni bye buyiindifu byeefwe. Ne 
lwanyuma nga waarobolemo byeesi akana khuuyila, waakhufuutsa ifwe 
ibulafu.” 
35Lekha babaandu be mu Sayuuni balome bari, “Khali buwaangafu 
bubwakhukwa khwiifwe butsiile bukwa khu ba Babulooni nabo.” Lekha 
babaandu be mu Yerusalemu nabo balome bari, “Khali kamafuki keefwe 
kakaatsukha kabeele khu mirwe kye ba Babulooni.” 

Umukasya akhaayeete ba Isiraeli 

36Ni nashiryo Umukasya Umunyali wa byoosi alomela babaandu be mu 
Yerusalemu ari, “Bona, ise samweene intsya khubakhupanila inywe, indyo 
niiliyaase khulweenywe. Intsya khwoomisa inyaantsa ya Babulooni, tsiryo 
tsintsitsi tsaabwe tse kameetsi tsiweelele. 
37Shiryo Babulooni shikheekyele induumi iye kamawuumbu, shiifwo mweesi 
tsishipwe tsisamila, shikheekyele shiifwo shishiriisaka luundi shishiyaangisa, 
mweesi umuundu yeesi akhanyala waamenyamwo ta. 
38Babaandu ba Babulooni bakhaabuutsile atweela busa bafwaane nga tsitalanyi, 
bakhaalabuluule busa nga tsinyana tse tsitalanyi. 
39Baryo nga kumuluungo kwabenyukhile, ise Umukasya samweene 
ikhaabaŋoonaŋooneleyo kamayiiya, ikhaabakhole banywe bameele, nio 
basangaale benyuse liyoombo lye khuutsekha, lwanyuma bawungukhile bakone 
liilo namaani lyeesi bakhanyala baasisimukha ta.” Bino Umukasya umweene 
niye ubilaangilila aryo. 
40“Indyo ingaabayile bafwaane busa nga kamasheese ni kamamiiku keesi batsya 
khukhoonya, ni tsimbusi tseesi batsya khusala. Ise Umukasya samweene niye 
ubilaangilila ndyo.” 

Buukosi bwa Babulooni 

41Umukasya akanikha biilomo bino khu Babulooni, “Shiriimba Babulooni sheesi 
kamanaambo koosi kaabuyilisatsaka, shaawaambibwile! Babulooni ari 
shekyelile busa she khukhwiyaangisa isi kamanaambo! 
42Inyaantsa imboofu yenyukhile yabiimbiliile Babulooni, yaashifunikhile ni 
khukhwilyebula khwe kameetsi ni biibuli byako. 

43Biriimba bya Babulooni byekyelile shishiriisaka; shekyelile shiibala 
shishoomu luundi kumubiimbi, shishiikhalimo umuundu ushimenyamo ta, 
namwe mweesi umuundu yeesi akhanyala wakyeendela ta. 
44Ikhaawe shitaambiso isi Beli, wele wa Babulooni, imuruse mu khanwa 
mweewe isho shoosi sheesi aaba nga waayifuunda. Kamanaambo shikalilayo 
luundi khuumuloondelela ta. Litikiiyi lya Babulooni lyakwiile!” 
45“Baandu baase ba Isiraeli, nimurure mu Babulooni, lekha buli mutweela atime 
ewonise umweene! Tima mwiwonese buulamu bweenywe isi buurafu 
bw'Omukasya buukali! 
46Mukhawamo kamaani namwe mweyembelela lwe kamakhuuwa keesi 
mukhaawulile mu shibala ta. Kakhaabe kamakhuuwa ke bituluungu biikali mu 
shibala mu buli mwiiko, nga buli muyiinga atsya webwakala umuyiinga washe. 
47Ninashiryo imbuka ikhoole isi intsya khuweela ba wele ba Babulooni 
shitaambiso. Shibala shoosi shikhaaswaale busa, ni babaandu baamwo boosi 
bakhaahele bakwe mubweene. 
48 Nio lwanyuma likulu ni shibala byeembe ni kumwikhoyo kumukali lwe 
khuukwa khwa Babulooni. Baasiku babaalihesa Babulooni balyaamila lubeka 
lwe ngaaki, baliitsa bebwakale.” Bino byoosi Umukasya umweene niye 
ubikuukuula aryo. 
49 “Babulooni shaakha khuukwa, khulwe ba Isiraeli babaahela, nga babaandu 
babaandi be mu shibala ni baahela khulwe ba Babulooni. 

Buurume bwa Wele isi ba Isiraeli mu Babulooni 

50Inywe baandu baase mwawonele khuufwa, nashiryo nimururemo mutsye, 
mukheemikha awo busa muryo ta! Ne mwangaba nga muli mu shibala she 
aleeyi, mushebulilatsaka Umukasya, naluundi mushebulilatsake Yerusalemu.” 
51Inywe muloma muri, “Bakhuwaambisa naabi tsisoni, naluundi khwaswaala 
naabi, baakhukhoomyaasa luukali lwekhuuba babaandu banaambo baayinjila 
mu bifwo bikhosefu bye mu Lisaayilo Likhulu ly'Omukasya.” 
52Umukasya ashilaangilila ari, “Imbuka itsya khwoola isi ikhaaweele bifwaani 
bya Babulooni shitaambiso, ni babaandu boosi babaakhaabe ni kamakoontsyo 
nga baabawunakile, bakharaatse mu shibala shoosi. 
53Ne abe yakhaba nga Babulooni shaaleeya shaayola mu ngaaki, naluundi 
shakhaba nga shaayoombekha kamatikiiyi kamasiro, ise intsya khurumana 
baasiku beetse bebwakale shiriimba isho bashoonakise.” Ibyo Umukasya 
umweene niye ubikuukuula aryo. 

Khuuhesebwa khukhuundi khwa Babulooni 

54Umukasya aloma ari, “Wulila! Iliyo liyoombo lye khuulila liliili khukhwaamila 
mu Babulooni, liwulilikha nga kumuwuulo kwe khukhwoonakisa, 
khukhwaamila mu shibala sha Babulooni. 

55Ise Umukasya samweene intsya khwoonakisa Babulooni, intsya khushisilisa 
busa shibune tsu. Baasiku balikho beetsa ni shibuli shiikali nga n'ubona 
kameetsi nikelyebula ni kuubuli kuukali, ni liyoombo lye kamakono kaabwe 
likhaawulilikhe luundi. 
56Umusiku uwiitsa khukhwoonakisa weetsile khukhwoonakisa Babulooni, 
baselikhale baasho baaliindi bawaambibwile, ni buyiingo bwaabwe 
baabufuniaakile. Lwekhuuba ise ndi Umukasya Wele uwiliyaasa kamanaambo 
lwe bubwoonaki bwaabwe bweesi bakholile; indyo ikhaasasule Babulooni mu 
bwitsufu. 
57Ikhaakile baakhulu baasho ni babaandu baasho be kamakhula banywe 
bameele, ba gafana baasho, ni baakhulu be kamahe, atweela ni basoolani 
baabwe beene. Bano boosi bakhaakone liilo namaani balekhe khusisiimukha 
luundi ta.” Bino Umuyiinga, ulaangibwa Umukasya Umunyali wa Byoosi, niye 
ubilaangilila aryo. 
58Umukasya Wele Umunyali wa Byoosi aloma ari, “Kamatikiiyi ka Babulooni 
kamasiro ako kakhaakhupibwe koosi kaweele aasi, ni bilibwa byasho bileeyi 
ibyo, bikhookhebwe ni kumulilo. Babaandu boosi beluwisa busa ni buraambi 
bwaabwe, buraambi bwaabwe bukhaafwaane busa nga kamafura kakaaburusa 
kumulilo.” 

Buurume bwa Yeremiya buyilibwa i Babulooni 

59Buno nibwo buurume bweesi Yeremiya, aawa Seraya, umusooleli wa Neriya, 
umwitsukhulu wa Mahiseya, uwaba mutweela khu baakhulu babaatsya i 
Babulooni atweela n'umuyiinga Zedekiya uwa Yuda, mu mwiiko kwe khaane 
kwe buwuli bweewe. 
60Yeremiya aarona mu shitabo bibiindu biibi byoosi bibyaba bitsya khukwa khu 
Babulooni, ni khuutubakho bibiindu bibiindi byoosi bibyaba byaronebwa 
bibiwaamba khu Babulooni. 
61Yeremiya waalomela Seraya ari, “Nga woolile i Babulooni, waakha khuubona 
uri wilwaatsa biilomo bino byoosi nga babaandu babiwulila. 
62Lwanyuma uloombe uri, ‘Umukasya, iwe waloma uri kane woonakise shiifwo 
shino, nio ilekhe khuramawo shishiindu na shitweela shiilamu shishinyala 
shamenyamwo luundi ta, abe yakhaba babaandu namwe bisolo khuumenya 
muno ta. Byoosi bilyantsukha shiifwo shino, shirame busa biilo ni biilo.’ 
63Uryo nga waamalile khukhwilwaatsa shitabo shino isi babaandu, 
ushibowekho libaale, lwanyuma ushituume mu luutsi Efuraati. 
64Lwanyuma ulome uri, ‘Shino nisho shishikhaakholebwe khu Babulooni: 
Shilisiikha aasi, shilekhe khukyelakyela luundi ta, lwe bukosi bweesi 
indishireerakho. Ni babaandu baasho boosi bakhaahele bawewo.’ ” Bilomo bya 
Yeremiya byaakama abweene ano. 

Yeremiya 52 

Khuuwaambibwa khwa Yerusalemu 

(2 Bayiinga 24.18—25.30; 2 Bye Kimiboolo 36.11-21) 

1Zedekiya aaba oolesa kimiiko kye buukhulu kamakhumi kabili na mutweela, 
khu mbuka isi ekyelela umuyiinga uwa Yuda, waaba umuwuli mu Yerusalemu 
khuumala kimiiko likhumi na mutweela. Maayi weewe abe bamulaanga bari 
Hamutali, umukhaana wa Yeremiya, uwamenyatsaka mu shiriimba she Libuna. 
2Umuyiinga Zedekiya aakhola bye bubwoonaki buukali mu moni ts'Omukasya, 
musaambo nyene isi umuyiinga Yehoyakimu n'akholatsaka. 
3Umukasya aaba ni lirima liikali naabi isi babaandu beewe, nisho shishakila 
bibiindu bino byoosi byakholekha khu baandu be mu Yerusalemu ni mu Yuda, 
khu ntsakamo shaakila waabawoona khukhwaama mu moni tseewe. Aryo 
Zedekiya aaminyaalila Nebukaduneeza, umuyiinga wa Babulooni. 
4Uri mwiiko kwe sisyeenda, kwe buwuli bwa Zedekiya, khu shifukhu she 
likhumi, she mu mweesi kwe likhumi, Nebukaduneeza umuyiinga wa Babulooni 
waakhuumba ni be liiye lyeewe boosi, weetsa khukhwibwakala Yerusalemu. 
Baryo beetsa bebuulila ibulafu we shiriimba, boombekha buurwi, 
khukhwibotokhelela shiriimba shoosi. 
5Shiryo shiriimba shoosi shaaba nga baashibotokheleele, khukhwoolesa khu 
mwiiko kwe likhumi na mutweela kwe buyiinga bwa Zedekiya. 
6Uri khu shifukhu she shisheenda, mu mweesi kwe khaane, mu mwiiko kweene 
ikwo, yakwawo intsala indafu naabi mu shiriimba, nga mbaawo biilyo byeesi 
babaandu banyala khuulya ta. 
7Lwanyuma baakubulaka litikiiyi lye shiriimba, ni baselikhale babaliinda boosi 
baatitukha. Baryo barura mu shiriimba shiilo isho, nga baraambisa kumukhoosi 
kwe shilibwa, shishaba akari e kamatikiiyi kaabili kakaaba aambi ni nimilo 
y'omuyiinga, abe yakhaba nga ba Babulooni baaba bebuuliile khu mbeka tsoosi. 
Baryo baselikhale bano baarura baatitukha nga bawaamba kumukhoosi kwe 
Araba. 
8Ne liiye lye Babulooni baatimisa umuyiinga Zedekiya, baamuwaambila aambi 
ni kumusaalela kwe Yeriko. Baselikhale beewe boosi bamwaawukhakho 
bamwantsukha baasalanila busa. 
9Musaambo iyo, bawaamba Zedekiya, baamureera isi umuyiinga 
Nebukaduneeza, uwaba nga ali mu shiriimba she Ribula, mu shibala sha Hamasi. 
Ibweene iyo niyo isi Nebukaduneeza aamukhalila kumusaango. 
10Nga bali i Ribula iyo, umuyiinga wa Babulooni weeraka basooleli ba Zedekiya, 
nga Zedekiya umweene waaloleleele ni tsimoni tseewe, ni khu bweenekhwo 
waatubaasakho ni baakhulu be mu Yuda babaandi boosi. 

11Lwanyuma lweebyo, waasokoolamo tsimoni tsa Zedekiya, bamubowa 
kiminyololo, baamuyila i Babulooni. Ibweene iyo, baamubowa mu mapuusu, 
khukhwoolesa khu shifukhu khweesi aafwiilakho. 

Khukhwoonakisibwa khwe Lisaayilo Likhulu 
(2 Bayiinga 25.8-17) 

12Khu shifukhu she likhumi, she mu mweesi kwe kharaano, mu mwiiko kwe 
likhumi na sheenda, kwe buwuli bwa Nebukaduneeza, nga umuyiinga wa 
Babulooni, Nebuzaradani uwaba umukhulu uwe liiye lilyaliindatsaka umuyiinga 
wa Babulooni, weetsa i Yerusalemu. 
13Aryo wahaambisa kumulilo khu Lisaayilo Likhulu, ni lubili lw'omuyiinga, 
atweela ni tsiintsu tsoosi tsitsaba mu Yerusalemu. Buli shoombekhe shoosi she 
kamaani mu Yerusalemu baashoosha kumulilo. 
14Liiye lye ba Babulooni lilyaba aasi w'omuselikhale umukhulu uwe baaliindi 
b'omuyiinga, baafuniaakaka kamatikiiyi koosi kakaaba kaayibotokhelela 
shiriimba Yerusalemu. 
15Aryo Nebuzaradani, umukhulu we liiye lino, waasuta waayila batweela khu 
baandu babaaba bataambi, ni babaandi boosi babaarama mu shiriimba 
Yerusalemu, waabayila nga baabowe, atweela ni bafuundi, ni babaandu 
babaandi abe babaamala khaale khukhwiwaanayo isi umuyiinga wa Babulooni. 
16Ne babaandu beesi Nebuzaradani aalekhayo mu Yerusalemu nibo babaaba 
babafuurayo butaambi mu shibala, khuurama nga nibo babaaraamba mu 
mikuunda kye kimizabibu ni tsinimilo tsitsiindi. 
17 Ba Babulooni baafuniaaka kimisiindi kya buroonzi, ni bikaari abe bibyaba mu 
Lisaayilo likhulu, atweela ni shitowo sha buroonzi she kameetsi, lwanyuma 
baasutaka bibiindu bya buroonzi byoosi baabiyila i Babulooni. 
18Baabukulaka ni tsinyuungu, ni bitiiyo, ni byeesi baraambisa khuusimisa 
tsitaala, bipwakhuli byeesi baatilisilamo kamasalasile, bipwakhuli bibiindi 
atweela ni bibiindu bibyakholebwa khukhwaama mu buroonzi byoosi, abe 
bibiraambisibwa mu khwisaaya mu Lisaayilo Likhulu. 
19Umukhulu we liiye lye baaliindi b'omuyiinga lino, waalakila baasutaka ni 
tsibeseni, tsiwuuma abe tsitsisuta kamaanda ke kumulilo, bipwaakhuli abe 
byeesi baatilisilamo kamalasile, tsinyuungu, bisiindi bye tsitaala, bipwaakhuli 
bibiindi ni bitaakwe abe bibiraambisibwa mu khuwuuta biwaanwa bye 
khuunywa. Bino byoosi abe bibyakholekha khukhwaama mu feetsa ni zaabu, 
baabisuta baabiyila. 
20Bibiindu bya buroonzi byoosi byeesi umuyiinga Solomoni aakhola 
khuuraambisibwa mu Lisaayilo Likhulu, nga mulimo kimisiindi kya buroonzi 
kibili, bikaari, Inyaantsa iye kameetsi, atweela ni tsiwuunwa tsa buroonzi 
likhumi na tsibili tsitsaba aasi aabyo. Bino byoosi byaba biikali naabi nga 
sibinyalikha ni khuupimibwa ta. 

21Abe buli kusiindi kwoolesa tsimita shinaane (8) buuleeyi bwe khuuniina mu 
ngaaki, ni tsimita tsiraano ni busiintsa butaru (5.3) buubalaayi bwe 
khukhwibotokhelela, nga kyoosi kyalekhaana busa. Kimisiindi kino kyaba 
kyayasamilila busa mukari, ne nga liisisiri lyakyo abe lyoolesa tsimilimita 
kamakhumi musaafu na tsiraano (75). 
22Buli ntseko yabakho shikofwiila sha buroonzi, nga buli shitweela shoolesa 
tsimita tsibili ni busiintsa butaru (2.3) buuleeyi. Bikofiila bino byaba 
byaaronebwakho ni bifwaani bye kamatuunda pomeguraneti, nga bili bya 
buroonzi byoosi. Ni kusiindi kukuundi kukuramile nakwo nga kulikho bifwaani 
bya pomeguranetisi, nakwo abe kufwaana ni kikiindi. 
23Yabawo ni bifwaani bye kamatuunda pomeguraneti kamakhumi syeenda na 
kasesaba (96), ne buukali bwako koosi kakaaba nga kabonekha khu misiindi 
tsimbeka tsoosi, kaaba koola shitoondo shitweela. 

Babaandu ba Yuda bayilibwa mu bubowe i Babulooni 
(2 Bayiinga 25.18-21,27-30) 

24Ni khuulooselakho khu biindu ibyo, Nebuzaradaani, umukhulu we liiye lye 
baaliindi uyo, waayila umusaayi umukhulu Seraya, n'umusaayi abe 
umwilililakho mu bukhulu Zefaniya, atweela ni baaliindi be khu milyaango 
bataru: waabayila boosi nga baabowe. 
25Ne khu baakhulu babaaba nga bashiili mu shiriimba, aayila umukhulu 
uraangilila baselikhale, ni baakhulu musaafu abe babaalolelela bye khuuwa 
umuyiinga kamakyesi. Khu bano waayiililamo n'umuroni abe uw'omukhulu we 
liiye, uwabatsaka nga arona babaandu abe babaali mu shibala boosi, ni 
babaandu babaandi kamakhumi kasesaba (60), babaanyoolekhana ni naye mu 
shiriimba. 
26Nebuzaradani, umukhulu we liiye lye baaliindi b'omuyiinga, aayila babaandu 
bano boosi, waabareera isi Nebukaduneeza, umuyiinga wa Babulooni, uwaba 
nga ali i Ribula. 
27Aryo nga ashiili i Ribula, mu shibala sha Hamasi, umuyiinga Nebukaduneeza 
waalakila baabakhupaka boosi baabakhoonya. Musaambo iyo, babaandu ba 
Yuda baayilibwa mu shibala she aleeyi mu bubowe. 
28Luno nilwo luruungo lwe babaandu beesi Nebukaduneeza aayila nga 
baabowe. Mu mwiiko kweewe kwe kumusaafu nga ali umuyiinga, aayila 
Bayudaaya biikana bitaru ni kamakhumi kabili na bataru (3,023); 
29Mu mwiiko kwe likhumi na shinaane, Nebukaduneeza, aayila babaandu 
bitoondo shinaane ni kamakhumi kataru na babili (832) khukhwaama mu 
Yerusalemu 
30Mu mwiiko kweewe kwe kamakhumi kabili na kitaru, Nebuzaradani, uwaba 
umukhulu we liiye lye baaliindi, aayila babaandu bitoondo musaafu ni 

kamakhumi kane na baraano (745). Babaandu boosi babaayilibwa mu bubowe 
baaba nga boola bikana bine ni bitoondo bisesaba (4,600). 

Khuulekhuulibwa khwa Yehoyakini 

31Mu mwiiko kwe kamakhumi kataru na musaafu (37) kwe bubowe bwa 
Yehoyakini, umuyiinga wa Yuda, mu mwiiko kweene ukwo mweesi Evili-
Merodaki, ekyelela umuyiinga wa Babulooni, waalekhuula Yehoyakini, 
umuyiinga wa Yuda. Aryo waamurusa mu mapuusu, khu shifukhu she 
kamakhumi kabili na biraano, mu mweesi kwe likhumi na kibili. 
32Evili-Merodaki yuno waabirisa Yehoyakini buulayi naabi, kila amuwa shiifwo 
she shiriifwa, khufuurisakho she bayiinga babaandi babaaba nga nabo baabowe 
atweela ni naye mu Babulooni. 
33Aryo umuyiinga waafukiilisa Yehoyakini khuurusamo bikwaaro bye buubowe. 
Ni khukhwaamila abweenewo, waaba nga aliilatsakila khu meetsa y'omuyiinga 
buli mbuka bifukhu byoosi. 
34Buli shifukhu shisheelakho, umuyiinga wa Babulooni, waawatsaka Yehoyakini 
tsinusu tse khuraambisatsaka khu biindu bibikaniwa mu buulamu bweewe, khu 
mbuka yoosi isi aabeela nga ali umulamu, khukhwoolesa khu shifukhu khweesi 
aafwiila. 

Khukhwiwunamila 

Khukhwiwunamila 1 

Kumutaambo kwa Yerusalemu 

1Bona shiriimba Yerusalemu shishaba shaayitsulamo babaandu, ari shiliiwo 
shiŋaara busa! Shiriimba shishabatsaka she kamaani akari mu manaambo, ari 
shafwaanile busa nga namulekhwa uwantsuwa! Shishabatsaka shishifuura 
lukoosi mu biriimba byoosi, ari bona shaayikyela busa nga umuundu umukulwa. 
2Shikona shilila luukali kamasika shiilo shibuufu, kamasika kaaba nga 
kerurukukha khu saya tsasho. Akari mu basaale baakali abe babaashisiima 
naabi, ari mbaawo na mutweela utsya waashiisamo kamaani ta. Abo boosi 
babaabatsaka basaale baasho, ari nibo bashilyamo luwomelo, boosi baayikyela 
baasiku baasho. 
3Lwanyuma lwe babaandu be mu Yuda khuutaambisibwa luukali ni 
khuubirisibwa buubi naabi, babaawuyisa baabayila mu bubowe. Ari Yuda 
shaayikhala akari mu manaambo kakaandi, nga babaandu sibalikho ni shiifwo 
she khuuwolelamo sheesi balaanga bari shishaawe ta. Baasiku baabwe 
baabatimisile, baabakariire akari mu mutaambo kumukali, sibalikho ni 
bubwilukhilo bwoosi ta. 
4Ari kimikhoosi kikiitsya mu Sayuuni kyeetelelile busa, lwekhuuba mbaawo 
umuundu na mutweela ukyeendelakho waatsya khukhwiisaayilayo khu mbuka 
iye kamayiiya kaayo ta. Biilibwa bye shiriimba biliiwo busa nga mbaamo 
babaandu babaabilimo ta, basaayi baamwo baana lwe kumutaambo, bakhaana 
baasho baayitsula kumutaambo, ni shiriimba shisheene shili mu butsiina 
buukali bubukhanyalikha ta. 
5Baasiku ba Yerusalemu ari bekyelile nibo babaashilikho bunyala, bona balikho 
bashinyayilamo busa. Umukasya niye ushireerera kumutaambo kumukali ukwo, 
nio shinaanisibwe lwe bubwoonaki bwasho buukali. Baryo babaandu baasho 
bawaambibwile bawuyisibwile baayilibwile mu bubowe i aleeyi naabi 
w'omusiku waabwe. 
6Shiriifwa she shiriimba Sayuuni shaweelewo. Baaraangilisi baasho ari 
bafwaanile busa nga ikhisi isi intsala iliile nga bunyaasi mbaawo ta, kamaani 
kaayo kaakiweelemo nga niyilukha khukhwaama isi abo babaali khuukitimisa. 
7Mu bifukhu byasho bye ngunyi ni khuutimaana, shiriimba Yerusalemu 
shiikhala awo shaashebulila bibiindu byasho bye shiriifwa bibyabawo 
khaalekho. Khu mbuka isi babaandu baasho baakwiila mu mikhono kye baasiku, 
s'abawo umuundu na mutweela uwanyala khushiyeeta ta; isho shaakila baasiku 
abo baashitsekhelela busa nga shilikho shoonakisibwa. 
8Shiriimba Yerusalemu shino, shayoonakisa luukali, nashiryo shaayikyela 
shinyaalu. Babaandu boosi abe babaashiwaatsaka shiriifwa ari bashilekelesa 

busa, lwekhuuba nibo baamala khaale khuubona bukhuna bwasho. Ari bona 
nisho shaniaaka busa lwanyuma shebiimbilila mu moni mwasho lwe khuswaala. 
9Bunyaalu bwasho bweyanikhiile busa, ne nisho shalekha khwambaasakho khu 
mutaambo kwasho kukuuli khukhwiitsa ta. Nashiryo khuukwa khwasho khuli 
khwe kamaani naabi, ne mbaawo umuundu yeesi unyala waashiwolelesa ta. 
Baasiku baasho baashiwulile shikila shilila shiri, “O Umukasya bonakho 
kumutaambo kwase, baasiku baase bafuurire.” 
10Baasiku baasho baabalaayisile kamakhono kaabwe baanuulile bibiindu 
byaabwe bye lisuno byoosi. Ilala baboone kamanaambo kakaandi nga keetsa 
khukhwinjila khukhwibwakala shiifwo shikhosefu, abe isi babaandu beene 
bakhaakhila khukhwinjilayo ta. 
11Babaandu baasho boosi belootsa naabi ni baba nga balikho baheentsa she 
khuulya; baryo bashuusaŋamwo bye buyiindifu byaabwe khuufuna bya khulya, 
nio banyale khuuramawo nga baalamu. Shiriimba shoosi shilila shiri, “Indolelele 
Umukasya, ubone shihangafu she khuulekelesebwa sheesi ise ndimo!” 
12Shiriimba shililila buli muundu yeesi uuli khuubirawo shiri, 
“Sishibawaambakho inywe mweesi babaali khuubirawo ta? Lola mubone, 
manya yaabatsakawo buutsiina bwoosi bubufwaanakho nga bweesi ise ndimo 
buno, bweesi Umukasya andeerekho khusiise, khu mbuka iye lirima lyeewe 
liikali?” 
13“Umukasya areera kumulilo khukhwaama mu ngaaki, kwoosha ni mu 
makuumba kaase mukari. Andeka kumureko aasi mu bikyele byase, byandeka 
nekhupa aasi. Niye waandurirekho wandekhile ise senyene mu butsiina bwase 
imbuka yoosi.” 
14“Niye aabuusa bibyoonako byase byoosi waabibowa atweela, waaraambisa 
kamakhono keewe waabilukhamo kumukosi. Aryo waabisuunga mwikosi 
mwase, naaweetsekhelela kamaani kaase koosi. Umukasya waambaanayo isi 
babaandu beesi ise ikhanyala nasoolanisa ta.” 
15“Umukasya aatsekhelela baselikhale baase be kamaani babaali natweela ni 
nase; waarumana baselikhale beewe khukhwiiraka baselikhale babaali khu 
luwaande lwase. Aryo waasambakilila babaandu beewe ba Yuda waabafwaanisa 
busa nga usuura iviini. 
16Ise nilootsa lwe bibiindu bino byoosi, tsiryo tsimoni tsase tsaleengaleenga 
kamasika. Mbaawo umuundu uwuundi aambi khukhuuntsisamo kamaani ta, 
mbaawo na mutweela uwungobosamo kumwoyo ta. Babaana baase baayikyela 
kimiyaayu busa, mbaawo sheesi umusiku aalekha nga waakhukhola ta.” 
17Sayuuni shaasutile kamakhono kaasho mu ngaaki, ne nga mbaawo umuundu 
na mutweela uwiitsa khuushiyeeta ashisemo kamaani ta. Umukasya 
waalaangiliile shilakilo khu baandu ba Yakobo, nga alakila ari babesanwa 

baabwe bekyela baasiku baabwe. Shiriimba Yerusalemu shekyelile shinyaalu 
akari mu nibo. 
18Umukasya Wele niye ali umukwalaafu, ne ise niye uwaborokha naaminyaalila 
kamakaambila keewe. Nashiryo reekeresa inywe babaandu mweesi, muryo 
mubone khuutaambisibwa khwase khuno. Bakhaana baase boosi ni basaani 
baase bahele baayilibwile mu bubowe. 
19“Ise nalaanga bakanwa baase, ne nibo bandyamo luwomelo bekaana 
khukhuunjeeta. Basaayi baase ni baasakhalu boosi bahelela mu shiriimba, nga 
bakhakakho khuweentsa bye khuulya bari nio banyale khuuramawo nga 
baalamu.” 
20“O Umukasya bonakho khane, nga ise ndi mu mutaambo kumukali! Kumwoyo 
kwase kwetsuule butsiina buukali, mu mwoyo kwase mukari nesindukhile 
naabi, lwekhuuba nabeele umumiinyi luukali. Mu nguudo tse mu shiriimba 
mwetsuulemo bubwiiri bwonyene, ni muuntsu tse babaandu mukari 
mwetsuulemo khuufwa khwonyene.” 
21“Reekeresa uwulile nga ise niindi khukhwilootsa, ne nga mbaawo umuundu 
uwiitsa khukhuumboleelesa ta. Ni baasiku baase babeene bawuliile khu 
mutaambo kwase. Nibo bekhoyile naabi khuubona bari iwe waashikholile uryo. 
Khali shifukhu sheesi walaangilila shoolile khaangu, nio nabo 
bataambisibwakho nga ise niindi khuutaambisibwa.” 
22“Khali bumoyaani bwaabwe bwirurukhiliile mu moni tsoowo; uryo 
ubakholekho nga ni washikhola khusiise lwe bubwoonaki bwase. Ise ndi mu 
ngunyi ingali naabi naluundi kumwoyo kwase kwaweetsekheleele luukali naabi 
musiise.” 

Khukhwiwunamila 2 

Shitaambiso sh'Omukasya khu Yerusalemu 

1Nga Umukasya waabiimbiliile babaandu ba Sayuuni mu lifuumbi lye lirima 
lyeewe! Abe shishaba shiriifwa sha Isiraeli waashikholowile khu shibala 
khukhwaama mwikulu; niye waakhushebulilakho shiifwo mweesi asaamba 
bikyele byeewe khu shifukhu she lirima lyeewe ta. 
2Umukasya woonakisakile birekere bye buumenyo bwe babaandu ba Yakobo 
nga s'alikho ni shiisa shoosi taawe; ni buurafu buukali waamenyulakile 
kamatikiiyi abe kakaakhiinga shibala sha Yuda. Niye waarereere baakhulu ni 
buyiinga bwaabwe khuswaala khuukali naabi lwe khuubarekula waabakhupa 
aasi. 
3Mu lirima lyeewe liikali waafuniaakakile kamaani ka Isiraeli koosi. Niye 
waarusileyo kumukhono kweewe kwe buyeeti, nga n'abona baasiku beetsa. 
Niye aaburukha woosha Yakobo nga n'ubona kumulilo kukuutindiima kwoosha 
buli shiindu shoosi shishibotookhelelewo. 

4Aryo waatsanuusile buyiingo bweewe nga umusiku n'akhola, kumukhono 
kweewe kwe kamaani kwaanekeleele busa. Niye aakhoonyaka babaandu abe 
babaabonekha buulayi, aryo waatsukhiliile lirima lyeewe lyafwaana nga 
kumulilo, nga oosha kamasari ke babaandu be mu Sayuuni. 
5Umukasya waafwaanile nga umusiku, lwekhuuba waahesile Isiraeli yeesitsana. 
Niye waahesile biifwo mweesi bayiinga bamenya, naluundi waafuniaakakile 
kamatikiiyi kakaabakhiinga koosi. Waarereere babaandu ba Yuda kumutaambo 
ni khukhwiwunamila khukhuukhawawo ta. 
6Niye waasalanisile Lisaayilo lyeewe Likhulu abe isi babaandu beewe 
bamwisaayila, woonakisiile ilala shiifwo isi babuusanila. Musaambo iyo 
Umukasya umweene waakilile babaandu be mu Sayuuni bebiliile bifukhu 
biikhulu bye kamayiiya kakaareebwawo ni bifukhu bya Sabato byoosi. 
Lwashino, umuyiinga n'umusaayi bewuliile buunyala bwe kumukhono kweewe. 
7Umukasya umweene waayikaana shisheeso sheewe, waayantsukha ni Lisaayilo 
lyeewe Likhulu. Aryo waafukiilisa baasiku khuufuniaakaka kamatikiiyi ke 
bumenyo bwe bayiinga. Baasiku bano baayinyusa luwuungu luukali Lisaayilo 
Likhulu ly'Omukasya shafwaana nga ni bakhola khu shifukhu she kamayiiya. 
8Umukasya waakhalawo ari kamatikiiyi kakaakhiinga Sayuuni kaakha 
khuukhupibwa aasi. Niye akhaapiime ni kumukhono kweewe 
khukhwookesanisa ari koonakisibwe kaweelewo ilala. Niye umweene uwaakila 
tsintseko ni kamatikiiyi khukhwinamilila, byoosi byakwiila atweela byawawo. 
9Bilibwa byasho byesiikhile mwiloba aasi; ni kimitaliimbo kyasho 
waakifuniaakile luundi waakyonakisile. Umuyiinga washo atweela ni baakhulu 
baasho babaandi baawuyisibwa baayilibwa mu bubowe akari mu manaambo 
kakaandi. Kamakaambila sikashilekebwela ta, ni baŋoosi baasho sibashifuna 
khuubonekhelwa khukhwaama isi Umukasya ta. 
10Basakhulu be babaandu ba Sayuuni bekhala aasi bewunamila nga baasilile 
busa; betsukhiile lifukhulu khu mirwe kyaabwe, naluundi bakwaarire tsisawu 
tsa makoongwe. Bakhasi bekhaana be mu Yerusalemu beenamisile kimirwe 
kyaabwe aasi khwiloba. 
11Tsimoni tsase tsaaluwile lwe khuulila khuukali; kumwoyo kwase kwetsuule 
ingunyi ingali. Kumwoyo kwase kwaweeleelemo ilala, lwekhuuba babaandu 
baase baahelile. Babaana bafwiiti atweela ni baŋaalye baakwiile aasi balikho 
bahetsahetsela mu ngudo tse mu shiriimba. 
12Balikho balilila ba maayi baabwe lwe ntsala nga baloma bari, “Bye khuulya ni 
bye khuunywa bili waheena?” Baloma baryo nga balikho bekhupa busa aasi nga 
n'ubona babaandu beesi bawunakile ni tsiindima nga bakwa aasi mu ngudo, ni 
buulamu bwaabwe nga buweetsekhelela busa nga bali mu makhono ke ba maayi 
baabwe. 

13Ari ise inyala naakhulomela ndyeena? Ise inyala naakhulengaasa khu shiina, 
iwe Umukhaana wa Yerusalemu? Ise inyala naakhufwaananisa na shiina nio 
manya nakhwiisamo kamaani, iwe umukhaana wa Sayuuni? Likoontsyo lyoowo 
lili liibalaayi naabi lyafwaana nga inyaantsa imboofu. Ne naanu unyala 
khuukhukaanga iwe waakhuwonesa? 
14Kamarooro ke baŋoosi boowo kali ke bubeeyi nga kaborosa busa; nibo 
sibabakala bubwoonaki bwaabwe mu buwaanga nio manya ukobole mu shifwo 
shoowo mweesi waba makiboole ta. Ne buurume bwe buŋoosi bweesi 
bakhuboolela buli bwe bubeeyi luundi bukoraanisa. 
15Boosi babaabira khu ntsila yoowo, bakhupa muungono mwaabwe nga 
bakhupa luutsine, nga babatsekhelela inywe busa luundi nga basisiikha busa 
kimirwe kyaabwe khu lwe babaandu ba Yerusalemu; nga bereeba bari, “Shino 
nisho shiriimba Yerusalemu sheesi baarakho kuutikiiyi kuulayi, nga shibonekha 
buulayi, luundi nga shili kumwikhoyo kwe shibala shoosi?” 
16Baasiku beenywe baasama mukhanwa mwaabwe baabatsekhelela, 
babalolelela ni shimooni shiikali naabi, nga baloma, “Khwaabahesile 
khwaabamalilewo. A a a, yino niyo imbuka abe isi khwaliindilila, bona yoolile 
khwaakiboone!” 
17Umukasya umweene waakholile sheesi aarekekha, woolelesile sheesi aaloma 
ari kane akhole, sheesi umweene aalakila khaalekho ari shikholekhe. Bona 
waabahesile inywe akhali shiisa shoosi ta, waalekhile baasiku beenywe 
khuubekhoyelakho, bona waweele baasiku beenywe khuufumisibwa khuukali. 
18Lila luukali isi Umukasya! Inywe babaandu be mu Sayuuni, lekha kamasika 
keenywe keekhe kafwaane nga luluutsi lwe kameetsi kumuusi ni shiilo! 
Mukhasilakho mwawola ta, mukhawakho tsimoni tseenywe khuuwola ta. 
19Nimwinyukhe mutoloole kamasika shiilo shoosi, rakikha khuulila isi bubwiile 
bwe shiilo burakikhila! Toloola kamasika koosi kerurukukhe nga kameetsi nga 
mulilila Umukasya. Musute kamakhono keenywe mu ngaaki is'ali, nga 
mumulilila lwe babaana beenywe, babaana babaali khuweetsekhelela lwe 
ntsala, buli aandu oosi mu nguudo tse mu shiriimba. 
20O Umukasya, lola ubone! Manya naanu isi wawakho shitaambiso khukhwoola 
shiri? Iwe ukana bakhasi balye babaana baabwe, babaana beesi babeene 
balolelela? Ilala umusaayi n'umuŋoosi beeribwile mu Lisaayilo Likhulu 
mubweene? 
21Basooleli atweela ni baasakhalu beene baakonile aasi mwifukhuulu lye khu 
ntsila, Bahele atweela ni bakhaana beene bahelile nga beeribwa ni lurima. Iwe 
waabakhoonyile nibo boosi khu shifukhu she lirima lyoowo. Iwe 
waabakhoonyile akhali shiisa shoosi ta. 
22“Iwe walaangile baasiku baase khukhwiitsa bangonele ise khu buli luwaande, 
bafwaane nga bakyeni balaange babeetsa khu shifukhu she kamayiiya. Khu 

shifukhu sh'Omukasya she lirima lyeewe, mbaawo umuundu namutweela 
uuliwona nakhari ta. Abo boosi beesi ise nalela luundi naatsowesa, baasiku 
baase baabahesile boosi.” 

Khukhwiwunamila 3 

Shitaambiso, Khukhwibiyisa ni Kumwiyikino 

1Ise ndi umuundu uboone khuutaambisibwa aasi e miimbo iye buurafu bweewe. 
2Niye waandimisile ise waandeerire mu shilima namukoto isi buwaanga bukhali 
ta. 
3Mu ŋali niye andatsakakho ise welaaŋanamwo buli ndaalo tsoosi. 

4Niye waatolwaasile kumubili kwase, ni lihaafu lyase lyahangaale, naluundi 
waafuniaakile kamakuumba kaase koosi. 
5Aryo waantsibwakaale naluundi waasirirekho lumako lwe butsiina ni 
khuunaanisibwa. 
6Niye waakilile ise naamenya mu shilima, naafwaana nga abo babaafwa khaale. 

7Aryo wangaariire mukari ni kiminyololo kimisiro kimyeene nio ndekhe 
khunyala khutitukha ta. 
8Abe naakhekhuunga ni kamaani nga ngana buyeeti, Wele awoonela aleeyi 
khuuloomba khwase. 
9Wekaale tsintsila tsase ni kimibaale kimiboofu kimyeene, waakaraangaranisile 
kimikhoosi kyase. 
10Waaniindiliile ise busa nga n'ubona shibulukhu shishibuliile isaanyi, 
waafwaanile nga italanyi iyibuliile khu ntsila. 
11Niye andimisa ise waandusa khu ntsila inyene, waatsya waantsonuulakamo 
bipatu busa, lwanyuma waandekha awo nga naraŋaalile busa. 
12Niye aasoowolayo buyiingo bweewe, waanaambisa ise nga she 
khuukhakilakho bufumo bweewe. 
13Aryo waandasa khu mwoyo ni bufumo bwe nduukhu yeewe. 

14Ise ari naayikyela she khuutsekhelela mu baandu boosi, ise naayikyela lufumo 
lwe kimyeenya kyaabwe tsindaalo tsoosi. 
15Niye waayintsitsusamo butsiina buukali naabi, aryo waayintsikusa ise ni 
nabululu. 
16Niye waakilile kameeno kaase kapepena kamabaale, naluundi waakiilile ise 
nafulyaamila mwikoshe. 
17Mu mwoyo kwase mbaamo lukoosi nakhari ta, Ise naayibilila ilomo ilaangikha 
busangaafu; 

18Isho shishikila ise naaloma ndi, Buulayi bwase bwawamo, ni kumwiyikino 
kwase isi Umukasya kwawawo. 
19Shebulila kumutaambo kwase ni butsiina bwase, byoosi bili nabululu 
umweene luundi indurwe! 
20Kumwoyo kwase kwikhala nga kubyambaasakho, buulamu bwase 
wewunamila luukali. 
21Ne shonyene ndi ise shebulilakho shishiindu shino, shaakila ise naabakho ni 
kumwiyikino: 
22Khuukana khuukali khw'Omukasya Wele sikhuweetsekhelelatsaka ta, ni 
shiisa sheewe sishiwatsakawo ta. 
23Biikyela biishaakha buli kumutikhinyi, bubwiyikinwa bweewe nga buli 
buukali naabi! 
24Shikila ise nilomela mu mwoyo kwase ndi, “Umukasya niye kumukabo kwase, 
ni nashiryo kane imbatsake ni kumwiyikino mu niye.” 
25Umukasya ali umulayi isi abo boosi babaamwiyikina niye, isi umuundu yeesi 
umuweentsa niye. 
26Nashiryo shiba shiilayi khuliindilila ni buwolu buwonesi bw'Omukasya. 

27Shiba shiilayi umuundu khukhwitwiikha shisutwa sheewe nga ashiilimo 
kamaani ke busooleli. 
28Lekha umuundu ufwaana aryo ekhale ewunamile nga waasilile busa, 
lwekhuuba Umukasya umweene niye ushimureerekho. 
29Khayo umuundu uyo ewombeekhe nga wenamisile kumurwe kweewe aasi 
khwiloba, lwekhuuba kumwiyikino kunyala kwaaba nga kushiiliwo. 
30Niye n'arewo lusaya lweewe bamukhupe luuyi, aryo afukiilile 
bibimukholekhakho byoosi. 
31Umukasya niye ali uwe shiisa shiikali, niye s'anyala wekaana babaandu beewe 
khuumala imbuka yoosi ta. 
32Abe yangaba nga niye akhureerera kumutaambo, ne ndi okesanisa shiisa 
sheewe shiikali, khuryo khuukana khweewe khukhuukhawawo ta khuli khwe 
kamaani. 
33Niye sishimwikhoyesakho nakhari ta khureerera umuundu yeesi 
kumutaambo, namwe khureerera umuundu yeesi butsiina. 
34Umukasya niye waamanya imbuka isi bakhaandakilila kimyoyo kyeefwe nga 
baabowe aasi mwifukhuulu. 
35Naluundi niye s'afukiilisa khuumalakho umuundu lukoosi lweewe lwe 
busaalikhana bweewe bubwamuweebwa ni Wele uwe angaaki ta. 
36Nga yabeelewo khulyakhana umuundu yeesi mu khukhala kimisaango, 
Umukasya bibiindu bino byoosi waabimanya. 

37Naanu unyala waalakila shishiindu shakholekhana, khurusakho nga 
Umukasya umweene waafukiilisile ari shibe shiryo? 
38Bibiindu biilayi atweela ni biibi byeene biitsa nga Wele uwe angaaki luukali 
umweene waalakile ni kumunwa kweewe. 
39Lwashiina umuundu umulamu eluŋuunya ate nga waaweebwile shitaambiso 
lwe bubwoonaki bweewe umweene? 
40Lekha ifwe khupime luundi khutseme tsintsila tseefwe, lwanyuma 
khushuukhe khwiileyo isi Umukasya! 
41Lekha khwikulewo kimyoyo kyeefwe, khusute ni kamakhono keefwe mu 
ngaaki isi Wele uuli mwikulu, lwanyuma khulome khuri: 
42Ifwe khwoonakisile luundi khwaaminyaalile, ni nawe Wele 
waakhukhwiyakhila ifwe ta. 
43Iwe waayibiimbilila wamweene ni lirima lyoowo, lweesho waakhutimisa ifwe, 
waakhuhesa feesi akhali khuubakho ni shiisa shoosi ta. 
44Iwe waayibiimbilila wamweene mu namufweeli we lirima lyoowo, shaakila 
yalekha khubawo khuuloomba khwoosi khukhuubiramo khukhwoolakho isi uli 
ta. 
45Uryo waakhukhola ifwe khuuba nga kamaandu ke buumbi akari mu baandu 
be shibala shoosi. 
46Baasiku beefwe boosi bayasama mu khanwa mwaabwe khuukhukhomaka 
ifwe. 
47Ifwe khwaabirire mu khutaambisibwa khuukali ni khukhwoonakisibwa; 
khwaamenyile mu buwaangafu ni khuuhela. 
48Kamasika kamakali kerurukukha khukhwaama mu moni tsase, lwekhuuba 
babaandu baase bahelile baaweelewo. 
49Kamasika khukhwaama mu moni tsase singene kaakamise 
khukhwirurukukha ta, kane keloosele karyo imbuka yoosi. 
50Kane shibe shiryo khukhwoolesa isi Umukasya kane emikhe mwikulu alole 
aasi khuukhubona ifwe. 
51Kumwoyo kwase kwitsula butsiina ise ni ndola naabona bibikholekha khu 
bakhasi be mu shiriimba shase. 
52Babaandu babaali baasiku baase, baandeka ise kumureko baamaambisa nga 
n'ubona ni bawaambisa khaanywiinywi. 
53Baasiindikhilisa baanduuma mwilowo nga ishiili mulamu, lwanyuma 
baamwaatakakho kamabaale; 
54kameetsi keetsula kaantsola khu murwe, abweene awo nambaasa ndi ari 
khuufwa khwaantsoleele. 
55Ibweeneyo nga ndi aasi mwilowo iyo, ise naakhwilootsela iwe Umukasya, 

56Ni nawe uryo waawulila khukhwilootsa khwase nga ikhuloomba ndi, 
“Ukhafuundisa mu khuru mwoowo waalekha khuwulila khuulila khwase lwe 
buyeeti ta.” 
57Ise nga ninakhwilootsela, iwe weetsa aambi isi ndi, kila unomela ise uri, 
“Ukharya ta!” 
58O Umukasya, iwe weetsa waawulila kamasika kaase, uryo waawonesa 
buulamu bwase. 
59Iwe, O Umukasya, wamweene waaboone buubi bweesi nibo baakhola khusiise. 
Iwe n'ukhalile ise kumusaango kwa ŋali. 
60Iwe wamweene waabona isaambo isi nibo baambiiyilamwo ise, ni saambo isi 
baakholelamo ise tsimbomelo tsaabwe. 
61Iwe wamweene Umukasya, waawulila bukhomo bweesi nibo baakhomaka ise, 
ni kimireko kyeesi baandeka ise. 
62Kamalomo kamabi ni bibyambaaso biibi bye baasiku baase biba bili khusiise 
khuumala imbuka yoosi. 
63Babone nibo! Oba bekhaale aasi, oba beemikhile, nibo buli mbuka baba nga 
baanguta ise. 
64Iwe O Umukasya, ikhuloomba ndi ubeliyaase nga ni shibaakhila babeene, 
ubeliyaase khusintsiila khu byeesi kamakhono kaabwe kakholile. 
65N'ubakhole baleendaale kimyooyo kyaabwe, khali shitsubo shoowo shibeele 
khu nibo! 
66N'ubatimisile mu lirima lyoowo liikali, uryo ubahesele ilala, bahesele ilala 
bawewo khu shibala! 

Khukhwiwunamila 4 

Lwanyuma lwe khuukwa khwa Yerusalemu 

1Nga i zaabu imulikhamulikha yaapuukhile, nga buumiliwu bwayo 
bwaakalukhile! Kamabaale kamakwalaafu kaasalaniile khu mikhoosi kye mu 
nguudo kyoosi. 
2Basooleli ba Sayuuni be lisuno baabatsaka nga busiro bwe zaabu, ne ari bona 
baayikyela busa nga n'ubona tsinyuungu tse liloba, tsitsiili busa buraambi 
bw'omubuumbi! 
3Abe yakhaba ni tsishipwe tsinuunisa tsinyana tsatso kamabeele, ne babaandu 
baase bekyelile busa nga kunywiinywi maaya kwe mu mubiimbi. 
4Baryo balekha babaana baabwe baŋaalye baafwa lwe ntsala ni bulesa; babaana 
baloomba sha khulya ne nga mbaawo ubawakho ta. 

5Abo babaalyatsaka bya khulya abe bibifuurayo buulayi ari balikho 
babonabonela khu mikhoosi kye mu shiriimba. Ni naabo babaatsowesebwela 
mu buulamu bwe angaaki bwe buyiinda, ari bakona khu maandu ke buumbi. 
6 Shitaambiso sheesi babaandu baase bafunile shili shikali naabikho khufuurisa 
sha Sodomu, shiriimba shishoonakisibwa mu mbuka ifwiiti iri, nga sibuli bunyali 
bw'omuundu bubwashikhola ta. 
7Babaandu baasho baakhulu baaba bamweekhamweekha mu bukhose khufuura 
kamararara, baaba baakhosa mu buwaanga khufuurisakho kamabeele, kimibili 
kyaabwe kyaba kyarurumbila buulayi busa nga kamabaale kamamiliwu, ni 
mbonekha yaabwe yaba ili nga kamabaale ke buukusi bwe angaaki ka safaya. 
8Ne ari babeene baamaliyile khufuurisakho imbilu, bakyeenda babira mu 
nguudo tse shiriimba ne nga mbaawo ubamanya ari nibo ta, shikhoba she khu 
mibili kyaabwe shakhunariire khu makuumba kaabwe, boomile busa 
bafwaanile nga tsiikhu. 
9Abo babaafwiila mu busoolo, bali buulayikho khufuurisa abo babaafwa lwe 
ntsala; nibo intsala yabeera mu mbola busa, baatsya nga baweetsekhelela busa 
lwe khuulekha khubakho ni she khuulya ta. 
10 Bakhasi babaali be shiisa bawaambile babaana baabwe babeene baabateekha 
khukhwiikyela she khuulya khu mbuka iyaba iye buwaangafu. 
11Umukasya okesanisa buubalaayi bwe lirima lyeewe lyoosi, aryo waatsukhiilila 
lirima lye burafu bweewe lilitindiima. Aryo aaburusa kumulilo mu Sayuuni, 
kukwoosha kwakubulaka ni kimisiinji kyasho kyeene. 
12Bayiinga be shiibala sibaashifukiililakho nakhari namwe babaandu boosi be 
mu shibala khuushifukiilila bari umusiku yeesi anyala khukhwinjila mukari 
mwe bilibwa bya Yerusalemu ta. 
13Shino shakholekha shiryo khulwe bubwoonaki bwe baŋoosi baasho, ni 
bubwoonaki bwe basaayi baasho, babaatsukha kamafuki ke bakwalaafu mukari 
mwasho. 
14Baaraangilisi baasho bano baakyeenda nga batiimaana busa mu nguudo tse 
mu shiriimba nga baabofu be tsimoni, baaba baayinyaalutaka ni kamafuki, 
shaakila yataambayo umuundu na mutweela abe unyala waatiilakho ni khu 
bikwaaro byaabwe ta. 
15Babaandu baayokesela angaaki nga baloma bari, “Rurawo tsya! Inywe muli 
banyaalu! Rurawo tsya! Tsya! Mukhakhola muri mwaakhutiilakho!” Baryo 
musaambo iyo, bekyela babaandu baamuli, nga bakyeendana busa. Ne nga buli 
isi batsya, babaandu be kamanaambo babalomela bari, “Bano sibanyala 
bamenya ano luundi ta.” 
16Umukasya umweene niye ubasalanisile, niye s'alibenaanayo luundi ta. Basaayi 
sibashiiweebwa luukoosi luundi, ni baasakhalu sibashisiimibwa luundi ta. 

17Ifwe khweluwisa busa nga khuli meeso, nga khuliindilila khuufuna buyeeti; 
Khweemikha khu ngaaki khu minaala nga khuliindilila khuubona noola iliwo 
linaambo lilinyala lyaakhuwonesa ifwe. 
18Baasiku beefwe bakhwibuulila ifwe nga bakhulolelela buli oosi isi khuutsya, 
nga sikhunyalisa ni khuukyeendakho mu nguudo tse mu shiriimba ta. 
Intsakamwo yeefwe yaaba nga yoolile, bifukhu byeefwe byaaba nga 
byaabalibwile, lwekhuuba khuufwa khweefwe khwaba nga khwoolile. 
19Abo babaaba nga bakhutimisa ifwe baaba be tsiindimo tsingali naabi, nga 
bafuurakho ni kiminywiinywi waasu kye mu ngaaki; nibo baakhutimisila khu 
njiinji, baaba nga bakhwibuulila ni mu mubiimbi. 
20Buulamu bweefwe bwoosi, bweesi Umukasya umweene aarawo, 
bwawaambikhila mu mireko kyaabwe. Babeene abo nibo beesi 
khwaambaasakho khuri, nga khwabeele aasi e buukayi bwaabwe, khunyala 
khwamenya akari mu manaambo koosi. 
21Nashiryo, yikhoya luukali luundi musangaale, inywe babaandu ba Edomu, ni 
nanywe mweesi babaamenya mu shiibala sha Uzi. Ne mushebulilatsaka muri 
nanywe bukosi bweenywe buli khukhwiitsa; nanywe muryo mukhaanywe khu 
shikhopo she kumutaambo, mwoole khukyeenda bukhuna. 
22Ne inywe babaandu ba Sayuuni, shitaambiso sheenywe shikhaakame; 
Umukasya s'alibamenyisa inywe mu bubowe khuumala imbuka indeeyi ta. Ne 
inywe babaandu ba Edomu, niye akhabawe shitaambiso khulwe bubwoonaki 
bweenywe, aryo okesanise buumoyaani bweenywe. 

Khukhwiwunamila 5 

Khuuloomba lwe shiisa 

1O Umukasya, khukhuloomba ushebulile bisiro bibikhutabuulekho; lola ubone 
khuuswaala khweesi khuli nakho! 
2Busikha bweefwe bwaayilibwile ni babaandu babeetswa, tsiingo tseefwe 
tsekyelile tse baamuli. 
3Ifwe ari khwekyelile baafuubi, babaakhalikho ni ba paapa ta, ba maayi beefwe 
bafwaanile banamulekhwa. 
4Ari khwaakha khuukula kameetsi keesi khunywa, ni tsiikhu tseesi khuteekhela 
natso khwaakha khuutsikula busa. 
5Ifwe khwabowebwa kamakyooki mu milo mweefwe, khwafwaana nga 
tsisikilya tsitsiraambisibwa ni kamaani, khwaluwile nga sikhunyoolakho 
shiwolelo taawe. 
6Khuryo khwewaanayo isi ba Misiri, ni isi ba Asiriya bari nio khufune sha khulya 
shishikhumala. 

7Bakuuka beefwe boonakisa ne lwanyuma bahela baawawo, ari ifwe 
khutaambisibwa lwe bubwoonaki bwaabwe. 
8Babaandu babaali baakulwa nibo ndi babaakhuwula ifwe, nashiryo sikhulikho 
n'umuundu yeesi uunyala waakhuwonesa ifwe khukhwaama mu makhono 
kaabwe ta. 
9Ifwe khunyoola sha khulya sheefwe nga khwaamalile khuubira mu buwaangafu 
bukali, lwekhuuba baasiku beefwe balikho basaama buli aandu mu mubiimbi. 
10Lwe ntsala ingali, kimibili kyeefwe kilikho kyookhelela busa khukhuuli ni 
kamayima, lihaafu lye khu mubili kyeefwe lyaabilile pilo. 
11Babaandu bafwaakhila bakhasi mu Sayuuni mubweene, atweela ni bakhaana 
tsindungubaasi beene akari mu biriimba bya Yuda. 
12Baakhulu beefwe nabo baabayila baabasuunga ni kamakhono kaabwe, 
mbaawo uwisamo baasakhulu luukoosi nakhari ta. 
13Basooleli nabo babawaambila kamaani khuusya khu lusisi, ni babaana 
besiinde bataalataala nga betyuukhile tsiikhu tsisiro khu mirwe kyaabwe. 
14Baasakhulu benyukhile baatsiile baarurire khu shilibwa she shiriimba, ni 
basooleli nabo baakamisile khukhwiimba kimyeenya. 
15Kumwikhoyo abe kukweetsula mu myoyo kyeefwe kwaayakama, abe 
kakaabatsaka kamashina ari kekyelile ingunyi. 
16Iyabatsaka ikuutwa iye shiriifwa sheefwe ari bona yakwiile aasi khukhwaama 
khu mirwe kyeefwe, nga kumutaambo kwaakhunyoolile lwekhuuba ifwe 
khwaayooneka! 
17Lwe lomo yino kimyoyo kyeefwe kyalwaalile, ni lwe bibiindu bino, tsimoni 
tseefwe tsaabofwaalile sitsishibona ta. 
18Ari bona lukiingi Sayuuni lwaaramile awo busa, tsishipwe ari tsikyeendamo 
busa nga ni tsikana. 
19Ne iwe, O Umukasya, uwula biilo ni biilo, shitsoloŋo shoowo shibawo 
kimiboolo ni kimiboolo. 
20Iwe lwashiina ukhwiibilila ifwe biilo byoosi? Lwashiina iwe ukhwaantsukha 
ifwe khuumala imbuka indeeyi? 
21N'ukhukobose is'uli khube nga nikhwaba maakiboole, O Umukasya, nio nafwe 
khwiile is'uli! Kalusa bifukhu byeefwe bibe nga ni byaba khaalekho! 
22Namwe iwe waakhwiikaanila ifwe ilala? Iwe ushikhuwaambila ifwe lirima 
liikali liryo? 

Ezekeli 

Ezekeli 1 

Khuubonekhelwa khwa Ezekeli khukhuunyoowa 

1 Shaba khu shifukhu shishikhola kharaano, mu mweesi kukuukhola khane, mu 
mwiiko kwe kamakhumi kataru. Khu shifukhu isho, ise Ezekeli, umwaana uwa 
Buzi, abe imenya atweela ni babaandu ba Isiraeli bashaase abe babaali mu 
bubowe i Babulooni, nga indi aambi ni luluutsi Kebari. Likulu lyabayuukha, ise 
naafuna khuubonekhelwa, nga imbona Wele. 
2Kuno kwaba niko kumwiiko kukuukhola kharaano khukhwaama nga 
umuyiinga Yehoyakini ni aayilibwa mu bubowe i Babulooni. Khu shifukhu 
sheene isho shishiikhola kharaano she kumweesi ukwo, 
3nga ise umusaayi Ezekeli, umwaana uwa Buzi, nga ndi mu Babulooni, aambi ni 
luluutsi Kebari, Umukasya weetsa waanganikhayo isi ise, ise newulila nga 
kamaani keewe kaantsikhilekho. 
4Ise ni naloma ndi ninyusa tsimoni indola, naabona nga ikhuungu iye kamaani 
ilikho iwuutsa nga yaama ingaaki. Abe tsimbeni tsilikho tsimulikha 
khukhwaamila mu lifuumbi lye kamaani, waakila mu ngaaki mwoosi mwatsasa 
ni buwaanga bukali. Abe isi tsimbeni tsili khuumulikha, iliwo shishiindu 
shishitsasa nga buroonzi. 
5Ise naabona akari we khuungu iye kamaani iyo, nga iliwo tsiisolo tsine nga 
tsibonekha nga babaandu. 
6Ne abe buli isolo ili ni mu moni mwe kimiluundi kine, naluundi nga ili ni 
tsindaha tsine. 
7Bikele byatsyo abe bili bitsalaafu busa, ni bikhaandakilo abe bili busa nga 
bibutusi by'emoosi iye ikhaafu. Abe bibutusi ibyo bitsasa busa nga byeesi 
bawakhilekho buroonzi. 
8Abe iliyo kumukhono kw'omuundu aasi a buli lutaha, khu buli luwaande lwa 
buli isolo. Abe buli isolo ili ni mu moni ni tsindaha bibiili musaambo yino: 
9abe buli isolo yabaamba tsindaha tsibili, nio waakila buli khu luwaande lutaha 
lwatiila khu lutaha lwe solo ikiindi. Abe nga tsikeenda, tsyoosi tsitsya 
kumuluundi mutweela, nga sitsishuusakho tsyekhebukha ta. 
10 Abe buli isolo ili ni mu moni mwe kimiluundi kine: ibweeni nga mu moni muli 
mw'omuundu, khu mukhono kumuseetsa nga khulikho mu moni mumuuli nga 
mw'etalanyi, khu mukhono kumunyeletsi nga khulikho mu moni mumuuli nga 
mw'ekhaafu iwuunwa, ne imukoongo nga iliyo mu moni mumuuli nga 
mw'ekhosi. 

11Mu moni mwa buli isolo abe mufwaanana muryo, ne nga abe buli isolo 
yabaamba angaaki tsindaha tsibili, nga buli lutaha lutiila khu lutaha lwe isolo 
ikiindi. Ne abe tsindaha tsitsiramire tsibili tsyabiimba khu mibili kyatsyo. 
12Abe buli isolo ilola mu maande tsyoosi tsine, nga ikyeenda akhali khulola iyi ni 
neeyi ta. Abe tsyoosi tsitsya buli aandu isi tsikanile. 
13 Abe tsisolo itsyo tsibonekha nga tsitsyaburukha busa nga kamaanda ke mu 
mayika. Naluundi ise naabona nga iliwo shishiindu shishimulikha nga i toki nga 
shilikho shikyeenda musolo itsyo, shitsya ni shikobola. Abe kumulilo ukwo 
kutindiima ne kukhaasa tsinimi tsye tsimbeni. 
14Abe tsisolo itsyo tsikulukha ni tsitsya iyi ni neeyi, nga tsili busa nga 
khuumulikha khwe tsimbeni. 
15 Ise ni naba nga ishiloleelela tsisolo tsyatsana tsine itsyo, naabona kimikuwu 
kine nga kitiila aasi khu liloba. Abe buli kukuubira kuli aambi n'isolo indweela. 
16Abe kimikuwu ikyo kine kyoosi kifwaanana busa; nga buli kukuubira 
kumulikhamulikha busa nga libaale lye buukusi bwe angaaki, nga iliwo 
kumukuwu kukuundi kumukeekhe kukuuli mukari mwe kumuboofu. 
17Abe kimikuwu ikyo nga kitima, kinyala kyaatsya khu luwaande lwoosi lweesi 
kikanile, ne nga sikibotookhelela ta. 
18Abe kimikuwu kine ikyo kyoosi, buli kukuubira kulikho lutangata ni tsiimbaki. 
Abe buli lutangata lwayitsulakho tsimoni. 
19Buli abe isi tsisolo tsyo tsitsya, kimikuwu ikyo nakyo kitsya; abe nga tsisolo 
itsyo tsyesutile mu ngaaki khukhwaama khu liloba, kimikuwu nakyo abe kikhola 
kiryo. 
20Tsisolo itsyo abe tsitsya buli aandu oosi isi tsikanile. Ni kimikuwu nakyo abe 
kikhola isho ni shisheene sheesi tsisolo tsikhola, khulwekhuuba abe kamaani 
kakaaraangirira kimikuwu ikyo kaama musolo itsyo. 
21Ni nashiryo abe uli tsisolo tsisyeenda, kimikuwu nakyo kyesyeenda; abe uli 
tsiima, nakyo kyeema; abe uli tsiisuta angaaki khukhwaama khu liloba, nakyo 
kyesuta angaaki. 
22 Angaaki e kimirwe kye tsisolo itsyo, abe iliwo shishiindu shishekhooramo nga 
shayifuumba nga likulu, ne nga shitsasa tsisasani nga tsye inyaanga. 
23Abe tsisolo itsyo tsyeemile aasi we shishafwaanana nga likulu isho, nga buli 
ibira yaabaayulile tsindaha tsyayo tsibili khuulola isi iyashe ikimile aambi. 
Tsindaha tsitsiramire tsibili abe tsirama nga tsyaakibiimbile inyene. 
24Kila ise nawulila likono lyeesi tsindaha tsyatsyo tsikhupa nga tsisolo 
tsipamburukha. Abe lili busa nga khuwoloola khwe kameetsi kamakali, namwe 
liyoombo lye liiye liikali lilyeene, namwe nga likono lya Wele umunyali uwa 
byoosi. Abe nga tsyakamisile khupamburukha, tsiwuumba atweela tsindaha 
tsyatsyo. 

25Ne shitweela busa yaba nga ishiliwo likono khukhwaama mu shiindu abe 
shishefuumba nga likulu, abe shishiili angaaki e kimirwe kyatsyo. 
26 Angaaki we shishiindu abe shishefuumba nga likulu, abe iliyo shishibonekha 
nga shitsoloŋo she khukhwikhalakho, nga abe shibonekha nga libaale lye 
buukusi bwe angaaki naabi. Abe shishikhaale khu shitsoloŋo isho shibonekha 
nga umuundu. 
27Abe shishibonekha nga umuundu isho shilikho shitsasa busa nga ni bara 
buroonzi mu mulilo mukari. Shaatsasa buli aandu ni buwaanga bukali naabi. 
28Buwaanga buno abe bulimo tsiraangi tsyoosi tsitsiiba mu lufutu. Buwaanga 
bubuutsasa naabi buno abe bwokesanisa buri Umukasya aliwo. 

Wele arobora Ezekeli khuuba Umuŋoosi 

Ise ni nabona bibiindu bino, naakwa aasi nga nefumalikhile khu liloba. Kila ari 
ise imbulila likono nga linganikhayo. 

Ezekeli 2 

1Ise naawulila likono ilyo nga liloma liri, “Mwaana w'omuundu, yinyukha wiime 
khu ngaaki, ise ingana khukhukanikhayo isi iwe.” 
2Likono ilyo ni lyaba nga lilikho linganikhayo, Umwoyo uwa Wele wantsikha 
khusi ise, wantsinyusa nemikha khu bikele byase. 
3Ise naawulila likono nga liiloosela khuuloma liri, “Mwaana w'omuundu, ise 
ndikho ikhurumana iwe isi babaandu be linaambo lye ba Isiraeli. Babaandu abo 
bekyelile banabumiinyi, baantsikaangilekho, baaminyaaliile ise. Nibo atweela ni 
bakuuka baabwe bayintsikaangakho ise, ni khukhwoolisa shifukhu she shaleelo 
shino. 
4Babaandu abo bali ni shikili naluundi sibantsisamo ise shiriifwa ta. Ari ise 
ndikho ikhurumana isi bali, utsye ubalomele bibiindu byeesi ise Umukasya, 
indikho ingana nibo bamanye. 
5Ne oba banabumiinyi abo barekeeresa byeesi iwe uloma namwe ta, kane nabo 
bamanye bari iliwo umuŋoosi umenya atweela ni nabo. 
6“Ne iwe, umwaana w'omuundu, ukhabarya, namwe waarya bilomo byeesi nibo 
baloma ta. Kane nibo bakhaabise bibiindu byeesi iwe uloma naluundi 
bakhulekelese iwe, ufwaanane busa nga umenya mu mawa, namwe isi makhata 
alumile. Ne shitweela busa, iwe ukharya banabumiinyi abo, namwe waarya 
bibiindu byeesi baloma ta. Namwe isaambo isi babonekhamo ikhakhuriisariisa 
iwe ta, khulwekhuuba ise naamanyile ndi bali banabumiinyi. 
7Ingana utsyeyo ubawe buurume bwase, oba barekeeresa namwe ta, 
khulwekhuuba bali linaambo lye banabumiinyi. 

8Ne iwe umwaana uw'omuundu, uli ni khuuloondelela byeesi ise ikhuboolela; 
iwe ukhaba umunabumiinyi nga linaambo lye banabumiinyi abo ta. Yaasama 
mukhanwa mwoowo, ulye sheesi ise intsya khuukhuwa iwe.” 
9 Lwanyuma ndi ndola, naabona kumukhono nga kwatsalaalile kwaalolile isi ise, 
nga kwawaambile kuupapula kuwulukuse kukuulikho buurone. 
10Kila kumukhono kukaangulula kuupapula kuwulukuse ukwo, ise naabona nga 
buurone buli khu maande tsyoombi. Abe baaronakho biilomo bye kumutaambo 
ni khuulila, ni bye butsiina bukali. 

Ezekeli 3 

1 Kila Umukasya anomela ise ari, “Mwaana uw'omuundu, lya kuupapula 
kuwulukuse kweesi ise ikhuweele, nio lwanyuma utsye ukanikhe isi babaandu 
be linaambo lya Isiraeli.” 
2Nashiryo ise naasama mukhanwa, Umukasya waamba ise kuupapula 
kuwulukuse naakulya. 
3Kila anomela ise ari, “Mwaana uw'omuundu, n'ulye kuupapula kuwulukuse 
kuno kweesi ise ndikho ikhuwa iwe, witsuse inda yoowo niinakwo.” Kila nase 
ndi ingulya, nga mukhanwa kwaanula nga bubuushi bwe intsushi. 
4Lwanyuma Wele waanomela ari, “Mwaana uw'omuundu, n'utsye mu linaambo 
lye ba Isiraeli ubaboolele buli shishiindu shoosi sheesi kane ise ikhuboolele iwe 
khuuloma. 
5Khulwekhuuba sishili bari ise ndikho ikhurumana iwe mu linaambo lye 
babaandu babaakanikha luulomo lweesi iwe ukhamanyile ta; indikho 
ikhuramana isi ba Isiraeli. 
6Ne shiba bari abe ise nakhurumana iwe mu manaambo kamakali kakaakanikha 
luulomo lweesi iwe ukhamanya namwe waatekeela ta, khali barekeeresa byeesi 
iwe uloma. 
7Ne mbaawo namutweela khu baandu be linaambo lya Isiraeli ukane arekeerese 
byeesi iwe uloma ta. Khulwekhuuba boosi bali ni shikili naluundi bali ni 
sibakana bashuusakho buubi bwaabwe ta. 
8Nashiryo kane ise ikhukhole iwe nawe ube ni shikili nga nibo, naluundi ube 
umunyiindaalifu nga nibo ni bali. 
9Kane ise ikhukhole ube umukumu nga lulwaanda. Iwe ukhabarya nibo namwe 
imbonekha yaabwe yaakhurisaka iwe ta, khulwekhuuba bali liinaambo lye 
banabumiinyi.” 
10Wele weloosela waanomela ari, “Mwaana w'omuundu, rekeeresa buulayi 
bubweene biilomo byeesi ise ndikho ikhuboolela, ubishebulile byoosi mu 
mwooyo kwoowo. 

11Lwanyuma utsye isi babaandu be linaambo lyoowo, babaali mu bubowe i 
Babulooni, ubaboolele sheesi ise Wele, Umukasya, indikho mbaloma nibo. Iwe 
baboolele oba barekeeresa oba sibarekeeresa ta.” 
12Nio lwanyuma Mwoyo uwa Wele wasuta ise angaaki, naluundi ise naawulila 
liikono lye kamaani imukoongo wase nga liloma liri, “Ruuya shiriifwa 
sh'Omukasya uli mu ngaaki mwikulu.” 
13Ilyo lyaba abe liikono lye khukhwitilanakho khwe tsindaha tsye tsisolo tsana 
tsine, ni likono lye kimikuwu abe kikitsili aambi. Ibyo nibyo bibyawoloola ni 
likono liikali. 
14Kamaani k'Omukasya kaantsikha khus'iise ni bunyali bwe angaaki naabi, 
Umwoyo weewe waasuta ise waambila, ne nawulila lirima liikali ni khuukhalala 
khuukali naabi. 
15Nashiryo ise naatsya i Tele Abibu shishiili khu ndulo khwe luluutsi Kebari, isi 
abe baabowe bamenya. Naamenya ni nabo khuumala biifukhu musaafu, nga ndi 
ni khuurya khuukali khulwe bibiindu byeesi ise nabona, naluundi byeesi 
nawulila. 

Umukasya arobora Ezekeli khuuba umuliindi 
(Ezekeli 33.1-9) 

16Lwanyuma lwe biifukhu musaafu, Umukasya weetsa isi ise ndi 
waanganikhayo, nga aloma ari, 
17“Umwaana uw'omuundu, ari ise nakhwikyesile iwe khuuba niye umuliindi 
uwe linaambo lye ba Isiraeli. Buli lweesi ise inomela ilomo iye khuubareewura 
nibo, uli ni khuutsya ubareewure khu biindu byeesi ise imba naalomile. 
18Siinga ise imala khuureewura umuundu umwoonaki nga inoma indi ali ni 
khuufwa, ne iwe waalekha khumureewura niye khuunyalisa khushuusakho 
tsisaambo tsyeewe, nio awonese buulamu bweewe ta, umwoonaki uyo 
akhaafwe khu lwe bibyoonako byeewe. Ne iwe niye ukhaabe ni kumusaango 
khulwe khuufwa khw'omuundu uyo. 
19Ne siinga ureewura umwoonaki, ne niye waalekha khurura mu bye 
bubwoonaki bweewe, namwe intsibirisa yeewe imbi ta, umwoonaki uyo 
akhaafwe khulwe bibyoonako byeewe. Ne iwe s'uukhabekho ni kumusaango ta. 
20“Shishiindu shishiindi shili indi, n'iiba bari umuundu umukhosefu 
waantsukhile waarurire khu bukhosefu bweewe, warakikhile khuukhola bye 
bubwoonaki, ne ise naakhalawo khumureka kumubasu, umuundu uyo ali ni 
khuufwa. Umuundu afwa khulwe bubwoonaki bweewe, ise nalekha 
khushebulilakho bibiindu biilayi byoosi byeesi niye aakhola ta. Ne iwe niye 
ukhaabe ni kumusaango khulwe khuufwa khw'omuundu uyo. 
21Ne iwe n'uba bari waarewuure umuundu umukhosefu uyo khuulekha 
khukhola bye bubwoonaki ta, naye waatsiilakho waalekha khukhola bye 

bubwoonaki ta, uyo s'akhaafwe ta, khulwekhuuba aba waaloondelela 
khuureewura khwase. Ni nawe s'ukhaabekho ni kumusaango ta.” 

Ezekeli s'akhaanyalise khuuloma ta 

22Kamaani k'Omukasya kaantsibotookhelela ise, kila ise naawulila nga 
Umukasya anoma ari, “Yiinyukha khu ngaaki, ukyeende utsye mu litila. Kane ise 
ikhukanikheyo nga iwe woolile ibweene iyo.” 
23Nashiryo ise nenyukha naatsya mu litila. Khaangukho, ise naabona shiriifwa 
sh'Omukasya shibonekha musaambo inyene isi nashibonela nga ni naba khu 
ndulo khwe luluutsi Kebari. Ise naakwa aasi nga nefumalikhile khu liloba. 
24Ne Umwoyo uwa Wele waantsingilamo, kila antsinyusa ise neemikha khu 
ngaaki. Kila Umukasya anganikhayo nga aloma ari, “N'utsye ingo woowo 
wiyikaliililewo muntsu yoowo. 
25Ni nawe mwaana w'omuundu, kane bakhubowe iwe ni kimikosi, ulekhe 
khunyalisa khukyeenda mu baandu ta. 
26Kane ise ikhole lulimi lwoowo luhaniilile, shikile iwe wikyele ukhanyala 
khuukanikha wareewura linaambo lye banabumiinyi abo ta. 
27Ne kane lwanyuma uri ise ikhukanikhayo isi iwe luundi, kane ise 
ikhukaangulule iwe lulimi lwoowo unyalise khuukanikha, unyalise 
khubaboolela byeesi ise Umukasya Wele, inaba naalomile. Abo babaakana 
khuurekeeresa, lekha barekeerese; abo babaakhaalobe khurekeeresa, lekha 
babe, khulwekhuuba ise naamanyile ndi lino lili linaambo lye babaandu 
banabumiinyi.” 

Ezekeli 4 

Ezekeli okesanisa isaambo iye khuuwaambibwa khwa Yerusalemu 

1Wele waaloma ari, “Mwaana w'omuundu, bukula litafwaali, ulire ibweeni 
woowo, ulikhupekho tsinyilili tsitsokesanisa shiriimba Yerusalemu. 
2Lwanyuma khukhwookesanisa isaambo isi bebwakalamo shiriimba, limakho 
buurwi bweesi baselikhale bekhururiramo, ubuumbekho kuumako kwe liiloba, 
ni tsikaambi tsye baasiku, naluundi wiimise kuuloba mu bifwo biikali kweesi 
baasiku baniinilakho khu kutikiiyi khu ngaaki. 
3Ubukule isefuluya iye shiibya ukiimise nga litikiiyi, ibe akari owo ni shiriimba. 
Iwe loleelela luwaande lwe shiriimba. Lekha shibe nga sheesi balikho 
bebwakala, nga iwe niye ulikho ushiibwakala. Akho kane khabe khaabonelo isi 
babaandu be linaambo lye ba Isiraeli. 
4“Lwanyuma iwe yiyalisa aasi, nga ukonela kumukhono kwoowo kumunyeletsi, 
nio akile ise ikhure khus'iiwe shitaambiso she babaandu be linaambo lye ba 
Isiraeli. Uli ni khuukona abweene awo khuumala biifukhu biitoondo bitaru ni 
kamakhumi syeenda (390), nga utaambisibwa khulwe bibyoonako byaabwe. 

5Ise naakhuweele iwe shitaambiso she shifukhu shitweela, nga shookesanisa 
buli kumwiiko kweesi shitaambiso shaabwe shikhaamale. Iwe ukhaaweebwe 
shitaambiso she babaandu be linaambo lye ba Isiraeli. 
6Nga iwe waamalile bibiindu bino, ukheyalise luundi aasi, ifuunda ikhola khabili, 
ne nga ari ukonela kumukhono kumuseetsa. Akho khakhaabe khaabonelo khe 
shitaambiso shishikhaaweebwe babaandu be linaambo lya Isiraeli. Ukhaamale 
biifukhu kamakhumi kane, nga buli shifukhu shookesanisa kumwiiko 
kumubuufu kwe khuutaambisibwa khwaabwe. 
7“Shuusa tsimoni tsyoowo utsoomiisile khu Yerusalemu, nga iwe ushibwakala 
ni kamakhono koowo. Lwanyuma ukanikhe biilomo bye buŋoosi nga 
bibikheetse khu baandu be mu shiriimba isho. 
8Kane ise ikhubowe iwe ni kimikosi, ulekhe khunyalisa khushuukha khu 
luwaande luluundi ta, khukhwoolisa nga khukhwibwakala khwaweele. 
9“Ari iwe bukula iŋaano, seyiri, kamakaanda, tsibalaayo, ni buulo ubire mu 
pwakhuli indweela, ubikaandile atweela uteekhemo kumukaati. Kane iwe ulye 
bibyeene ibyo khuumala biifukhu bitoondo bitaru ni kamakhumi syeenda (390), 
byeesi unamala nga waakoneele khu luwaande lutweela. 
10Biilyo byeesi uli ni khuulya buli shifukhu, uli ni khuubipiima, nga biba shipimo 
shitweela buli shiifukhu. Buli shifukhu uli ni khuulya biilyo ifuunda indweela. 
11Ikhaba kameetsi, uli ni khuukapima, nga unywa bikoombe bibiili buli shifukhu. 
Uli ni khuukanywa ifuunda indweela buli shifukhu. 
12Uli ni khuubiteekhela khu mulilo kweesi ubwaana nga uraambisa byeesi 
babaandu bawalukha bibyooma khaale, ubiliile abulafu isi babaandu boosi 
bakhubonela.” 
13Kila Umukasya aloma ari, “Shino kane shookesanise isaambo isi ba Isiraeli 
bakhaalyatsakemo biilyo byaabwe bibiili bye mbikho, nga batsiile khuumenya 
mu manaambo keesi ise intsya khubayilamo nga imbamiinikhilisa.” 
14Ne ise neelamo naloma ndi, “A a, Umukasya Wele! Ise mu buulamu bwase 
ishiili khukholatsakho shishiindu she mbikho nga isho ta! Khukhwaama mu 
bwaana, ise ishiili khulyatsakakho inyama iye shishaayo shishifwiile shonyene 
busa, namwe isi isolo yiirire, namwe inyama ibolile ta.” 
15Kila Umukasya antsilamo nga aloma ari, “Mu shifwo she khuteekhela khu 
byeesi babaandu bawalukha, kane ikhufukiilise uteekhele khu masiisye ke 
tsikhaafu.” 
16Ne Umukasya waalooselakho ari, “Mwaana uw'omuundu, ise ndi khuutsya 
khureerawo intsala mu Yerusalemu. Bakhaalye biilyo byeesi bapima busa, 
naluundi nga bamenya mu khurya khuukali naabi. Naluundi bakhaanywe 
kameetsi kamapima busa, nga bali mu mutaambo. 

17Biilyo ni kameetsi bikhaabawekho. Bakhaabe mu mutaambo, naluundi bafune 
shitaambiso she khuwetsekhelela busa bawewo khulwe bibyoonako byaabwe.” 

Ezekeli 5 

Ezekeli abekakho liitsuune lyeewe 

1Umukasya waanomela ise ari, “Mwaana w'omuundu, bukula luurima lulwooki 
uluraambise khuubekakho liitsuune lyoowo lyoosi, ni bunwaanwa bwoowo 
bwoosi. Lwanyuma uraambise shipimo khulipima, ulikabananisemo bisiintsa 
bitaru. 
2Nga khukhwibuula khwe khukhwibwakala shiriimba khwaweelekho, raambisa 
kumulilo khukhwoosha shisiintsa shitweela she khaataru. Shisiintsa shishiindi 
shishikhola khataru, shiwaambe ukyeende ni nasho wibotokhelele ibulafu we 
shiriimba, nga ushikhalakakamo ni luurima. Shisiintsa shishiiramire shiwaambe 
ushisalaase mu mbewo, ise samweene kane ishiloondekho nga ishitimisa ni 
luurima lwase. 
3Ramisakho butsuune bukyeekhe buri, ububowe mu likemo lye bikwaaro 
byoowo. 
4Lwanyuma ubukulekho bukyeekhe buri luundi, ubutuume mu mulilo, ubulekhe 
bushe buwewo. Khukhwaama khubweene ubwo, kumulilo kukhaasalanile mu 
linaambo lya Isiraeli lyoosi.” 
5Umukasya Wele, weloosela waaloma ari, “Shino nisho shiriimba Yerusalemu. 
Ise nashireere akari e kamanaambo koosi, kamanaambo ke khu shibala koosi 
kaashibotookheleele nisho. 
6Ne babaandu be mu Yerusalemu bali banabumiinyi isi kamakaambila kaase, 
naluundi baayokesanisa bye bubwoonaki bye angaaki naabi khuuminyisakho 
kamanaambo kakaandi. Bali banabumiinyi naabi khuuminyisakho ni 
kamanaambo kakaabebotookheleelewo. Babaandu be mu Yerusalemu bekaana 
khuuloondelela kamakaambila kaase n'indeekela yase. 
7Nashiryo Yerusalemu, rekeeresa byeesi ise Umukasya Wele indikho inoma. 
Musaambo isi iwe wokesanisilemo uri uli uwe bituluungu naabi khuuminyisa 
kamanaambo koosi kakaakhwibotookheleele iwe, naluundi iwe waloba 
khuuloondelela indeekela yase ni biilakilo byase, iwe webirisire buubi naabi 
khuuminyisakho ni kamanaambo kakaakhwibotookheleele. 
8Nashiryo ise Umukasya Wele, indikho inoma indi, bona, ise samweene, ikhaba 
ise samweene, naakhushuukhilekho. Kane ise ikhukhalile iwe kimisaango 
kikhufuure nga uli mu shifwo mweesi kamanaambo koosi kananyala 
khuukhubonela iwe. 
9Khulwekhubeela iwe ukhola bibiindu bibiili bye mbikho mu moni tsyase, kane 
ise ikhuwe iwe shiitaambiso sheesi ikhawatsakakho linaambo lyoosi, namwe 
sheesi ikhanyala neelakho naawa luundi ta. 

10Nashiryo, mu Yerusalemu, ba paapa bakhaalye babaana baabwe, ni babaana 
nabo bakhaalye ba paapa baabwe. Ise ikhaabakhalile inywe kumusaango 
kubafuure, imbawe shitaambiso she khuwaamba abo babaakhaabe bashiili 
baalamu imbasalanise buli aandu. 
11“Ni nashiryo, khukhwaama nga ise Umukasya Wele n'iindi uli umulamu, 
khulwekhubeela inywe mwakholile bibiindu bibiili bye mbikho, ni bye 
bunyaalu, ni bibikhalimo itsamu ta mu Lisaayilo lyase Likhulu, kane 
imboonakise muwewo nga s'imbokesanisakho shiisa ta. 
12Babaandu baboola shisiintsa shishikhola khataru mu linaambo lyeenywe, 
kane bafwe khulwe buulwaale buubi naabi, naluundi kane intsala ibabemo 
ingali naabi. Shisiintsa shishiindi she khataru shikhaafwiile mu busoolo ibulafu 
we shiriimba. Ni shisiintsa shishiramire shishikhola khataru, ise ikhaashisalaase 
buli aandu, lwanyuma imboongekho ni lurima nga imbatimisa. 
13“Mulibona busiro bwe lirima lyase ni khuukhalala khukhwoolisa samweene 
n'iindibona ndi isho shibamala. Nga bibiindu bino byoosi byabakwiile 
khus'iinywe, kane bikile inywe mumanye muri ise, Umukasya, nabakanikhileyo 
isi muli khulwekhuuba indi ni lirima khulwe khuulekha khuba babeyikinwa ta. 
14Ni khuuminyisalakho ilala, ise ikhaabekyelise inywe khuuba busa nga 
kamakubili, ni khuuba shishiindu sheesi kamanaambo kakaabebotokheleele 
katsekhelela busa, naluundi nga kabatataya inywe. 
15“Nga ise naamalile khuubakhalile inywe kimisaango khulwe lirima lyase ni 
khuukhalala khwase, naluundi nga naabaweele inywe biitaambiso, isi 
kamanaambo kakaandi, inywe mukhaabe busa sheesi batsekhelela naluundi 
babatyaabile inywe. Inywe mukhaabe busa she khureewura naluundi 
shishireera khuurya khuukali isi kamanaambo kakaandi. Ise Umukasya, 
samweene niye ukanikhile bibiindu bino. 
16Ise ikhaakamise kimikhoosi kyeenywe kyeesi mufunilamo biilyo, akile inywe 
intsala ibalye. Intsala ikhaabalye inywe muwulile butsiina, mufwaane busa nga 
beesi buyiingo bulikho buwunaka. 
17Ise ikhaabasiindikhile intsala ni tsisolo tsilye babaana beenywe. Ikhaabewo 
buulwaale buubi naabi, ni khukhwirana, ni khufwiila mu busoolo. Ise Umukasya, 
samweene niye ukanikhile bibiindu bino.” 

Ezekeli 6 

Kumusaango kwe khukhwisaaya bifwaani 

1Umukasya waanganikhayo isi ise nga aloma ari, 
2“Mwaana w'omuundu, tsya isi tsinjiinji tsye mu Isiraeli, utsiboolele buŋoosi 
buno. 

3Tsiboolele nga uloma uri: Inywe tsinjiinji tsye mu Isiraeli, ni murekeerese 
buurume bubwaama isi Umukasya Wele. Umukasya Wele alikho alomela 
tsinjiinji ni bikoongo, n'iilumya, ni kamatila ari, bona, ise samweene, ikhaba ise 
samweene, kane imbasiindikhile inywe busoolo mufwe, naluundi noonakise 
biifwo byeenywe byeesi mwisaayilamo. 
4Bibyeeso byeenywe byeesi mwisaayilakho kane biikele kamakubili, ni n'ebyo 
byeesi mwokhelakho bubaani kane imbifuniaake. Abo babaamalile 
khukhwiiribwa, kane ise imbatuume ibweeni we bifwaani byeesi besaaya. 
5Ise ikhaasalanise kimilaambo kye ba Isiraeli ibweeni we bifwaani byeesi 
besaaya; isalanise kamakuumba kaabwe ibweeni we bibyeeso byeenywe. 
6Buli aandu oosi isi inywe mumenya, biriimba byeenywe bikheekyele busa 
kamakubili, ni biifwo byeesi mwisaayilamo bikhoonakisibwe, nio akile bibyeeso 
byeenywe byoonakisibwe biikyele kamakubili. Bakhaafuniaake bifwaani byeesi 
inywe mwisaaya naluundi byoonakisibwe. Ikhaaminiangule bibyeeso byaabwe 
byeesi bookhelakho buubaani, ni buli shishiindu shoosi sheesi nibo baakhola 
kane shikoraanewo. 
7Babaandu bakheeribwe, kimilaambo kimalaatane buli aandu isi inywe muli, nio 
akile abo babaaramirewo bamanye bari ise ndi niye Umukasya. 
8“Ne shitweela busa, ise ikhaalekhewo batweela khus'inywe mube baalamu. Nga 
iliwo batweela babaakhaawone khukhwiiribwira mu busoolo, ni babaandi 
babaakhaasalanile mu manaambo kakaandi, 
9babeene abo nga boolile mu manaambo kakaandi isi bakhaayilibwe nga 
baabowe, bakhaashebulile ise. Bakhaamanye bari ise nabaweele nibo 
shiitaambiso, naluundi nabaaliilemo luwomelo, khulwe ilomo ndi baalekha 
khubamo ni bubwiyikino isi ise, baandurakho, bakhalawo khuutsya 
khukhwisaaya bifwaani. Bakheyikiitse babeene khulwe bubwoonaki, ni bye 
bunyaalu byeesi nibo baakhola. 
10Ilala bakhaamanye bari ise ndi Umukasya; naluundi bamanye bari 
khureewura khweesi ise nabarewura sikhwaba khwe khuriisariisa busa ta.” 
11Umukasya Wele alikho aloma ari, “Ni mukhupake muukhono, mukuunye 
biikhaandakilo byeenywe khwiiloba. Ni mukuukuulile angaaki nga muloma 
muri, nga shili she kumutaambo! Ba Isiraeli bali khuutsya khufwiila mu busoolo, 
ni khulwe intsala, ni khulwe buulwaale buubi naabi, khulwekhuuba nibo 
baakhola bibiindu bye bubwoonaki, naluundi bibiili bye mbikho. 
12Abo babaali aleeyi, bakhaafwe khulwe buulwaale buubi naabi; abo babaali 
aambi, bakhaafwiile mu busoolo; ne abo babaakhaaramewo nga bashiili 
baalamu, bakhaafwe khulwe ntsala. Ise ndi ni khuubokesanisa liirima lyase lye 
kamaani. 
13Kimilaambo kyaabwe kikhaasalanile kiibotokhelele bibyeeso byaabwe byeesi 
besaayilakho, ni khu bikoongo khu ngaaki, ni khu njiinji khu ngaaki, ni aasi a buli 

kuusaala, ni aasi a buli kuusaala kwe kamasaafu kamakali, nabuli mu shifwo 
mweesi nibo bookhela buubaani isi bifwaani abe byeesi besaaya. Nio akile nibo 
bamanye bari ise ndi niye Umukasya. 
14Ilala, ise ikhaatsye noonakise linaambo lyaabwe. Khukhwaamila ilala mu 
mubiimbi kukuuuli imwaalo, khukhwoolisa mu shiriimba she Ribala shishiili 
ingaaki, kane liikyele busa nga kamakubili, nga sililimo kumukaso ta. Singane 
indekhekho shiifwo shoosi mweesi ba Isiraeli bamenya ta. Shino shikile nibo 
bamanye bari ise indi niye Umukasya.” 

Ezekeli 7 

Intsakamo iye ba Isiraeli ili aambi 

1Umukasya waanganikhayo isi ise nga aloma ari, 
2“Mwaana w'omuundu, shino nisho sheesi ise, Umukasya Wele, indikho 
imboleela ba Isiraeli, nga inoma indi: Iyino ili intsakamo! Intsakamo iye 
linaambo lye ba Isiraeli lyoosi yoolile! 
3“Ari inywe intsakamo yaboolilekho. Ari kane mubone liirima lyase nga ni lili, 
khulwekhuuba ise ndikho imbakhalila kumusaango khuuloondekhana ni 
bubwoonaki bweesi inywe mwakhola. Kane ise imbawe inywe shiitaambiso, 
khuuloondekhana ni bubwoonaki bweenywe. 
4Ise singane imbalekhe inywe mutsye busa, namwe imbawaambile shiisa ta. 
Akhali indi ise kane imbawe inywe shitaambiso ni khuuloondekhana ni 
bubwoonaki bweenywe, bweesi inywe mwakhola mu linaambo lyeenywe. Isho 
shikile inywe mumanye muri ise ndi niye Umukasya.” 
5“Umukasya Wele, alikho aloma ari, ingunyi ineetsa nga iloondekhana busa, 
kane iboolekho. 
6Intsakamo yeenywe yoolile! Intsakamo yeenywe yoolile! Bona yaaboolilekho, 
iyishiina ilikho yiitsa. 
7Inywe mumumenya mu Isiraeli, intsakamo yeenywe yoolile. Imbuka ili aambi 
khukhwoola, shifukhu shili aambi, shifukhu she khukhwaantsuwa khulwe 
kumutaambo shili aambi. Imbuka ili aambi isi mukhaalekhe khunyalisila khuuba 
ni kamayiiya khu njiinji, mu bifwo byeenywe bye khukhwisaayilamo ta. 
8“Ari, ise ndi aambi naabi khuubamalilakho inywe liirima lyase. Kane ise 
imbamalilekho liirima lyase, khulwe bubwoonaki bweesi inywe mwakhola, 
n'intsibirisa imbi isi mwebirisamo. 
9Ise singane imbalekhe inywe mutsye busa, namwe imbawaambile shiisa ta. 
Kane ise imbawe inywe shiitaambiso khuuloondekhana ni bubwoonaki 
bweenywe, n'intsibirisa yeenywe imbi, isi inywe mwebirisamo. Nio nanywe 
mumanye muri ise ndi niye Umukasya, ubawa inywe biitaambiso.” 

10Bona shifukhu she kumutaambo shili aambi khukhwoola! Bona shili aambi 
shilikho shiitsa! Khukhwoonakisibwa khweenywe khwoolile aambi. Ise 
naakhalilewo shiitaambiso sheesi intsya khubawa inywe; khukhwiyiinga 
khweenywe khwamalataane buli aandu. 
11Bisaayumba byeenywe byasaalile bubwoonaki buukali. Mbaawo namutweela 
khu nibo ukane aramewo ta. Ikhaba bye buyiindifu bwaabwe, ni byeesi bali ni 
nabyo mu bukali, ni khumanyikhana khwaabwe, byoosi bikhaawewo. 
12Imbuka yoolile, shifukhu shili aambi khukhwoola. Ari lekha uyo ukulisa 
bibiindu byeewe alekhe khukhwikhoya bari alikho afuna bye buyiindifu, namwe 
uyo ukula akhalila ari bamulyakhaane ta. Khulwekhuuba shitaambiso sheesi 
Wele alikho areera, shikhaakwe khu baandu boosi. 
13Khulwekhuuba mbaawo uyo ukulisa bibiindu, ulimenyawo imbuka ingali 
khukhwoolisa nakobosa ibyo byeesi afwiilwa ta. Abo babaali baboonaki singane 
baramewo nga bali baalamu ta. 
14Bona ikhoombi ifuura, na buli mutweela waaba nga ali umwirekefu. Ne 
mbaawo na mutweela utsya mu busoolo ta, khulwekhuuba Wele 
akhaabokesanise boosi liirima mu saambo niyo indweela. 

Shiitaambiso khulwe bibyoonako bya Isiraeli 

15Ibulafu we shiriimba, iliyo busoolo bwe kamaani, ne mu shiriimba mukari 
mulimo buulwaale buubi naabi ni ntsala. Umuundu yeesi uuli ibulafu busa mu 
kyeewa, afwa khulwe buusoolo; ne uyo uuli mu shiriimba kane afwe khulwe 
buulwaale buubi n'intsala. 
16Ne noola iliyo abo babaawonile ne baatitukha, kane batsye khu njiinji, babe 
busa nga kamawuusi ke mu matila, boosi nga baantsuwa busa khulwe 
bibyoonako byaabwe. 
17Kamakhono ka buli mutweela kakhaanikine busa, ni kameesikamo kaabwe 
kakhoonyane busa. 
18Bakhebiimbe bikwaaro bye bukoongwe, ne nga balikho banikina busa kimibili 
kyoosi. Boosi bakhaabekekho kamatsuune kaabwe, babe nga bali mu maŋaanyu 
kamakali. 
19Bakhaatuumake izaabu yaabwe n'ifeetsa mu mikhoosi kye biriimba, nga 
umuundu n'atuuma bye mwibuumbi. Khulwekhuuba izaabu namwe ifeetsa 
s'ebinyala byaabawonesa nibo khukhwaama khu lirima ly'Omukasya ta. 
Sebanyala babiraambisa nibyo khuukhola byeesi bakana, namwe baabilya nibyo 
nga biilyo ta. Khulwekhuuba izaabu n'ifeetsa nibyo bibyakila nibo baakwa mu 
byoonako. 
20Nibo bawaamba bye khukhwisaaha nio babe baamiliyu, babiraambisa nga 
bibibareerera khukhwiyiinga, waakila baakhola bifwaani byeesi besaaya, ni bye 
bubwoonaki khukhwaama mu byeene ibyo. Isho nisho shishikila Umukasya 
wakhola bye buyiindifu bwaabwe bwekyela shishiindu sheesi baabiyila naabi. 

21Umukasya alikho aloma ari, “Ise ikhaabaantsukhe inywe, babaandu be 
kamanaambo kakaandi kanuule byeesi muli ni nabyo. Ni baboonaki be khu 
shibala bakhaayile buyiindifu bweesi muli ni nabwo, batsye babukholelemo bye 
imbikho. 
22Ikhaba nga bakhola bye mbikho khu Lisaayilo lyase lyeesi ingana naabi, ni 
batsonwaaki nga basuta bibiilimo, nga bakholelamo bye bunyaalu, ise singane 
imbenaanekho ta. 
23“Buli shiindu ari shilimo khuutumbuukha; mu shibala shoosi mulimo 
khukhwirana, ni mu biriimba mwetsuule bisayuumba. 
24Ise ikhaareere linaambo lilifuurisa khuuba liibi naabi mu byoonako, libe nilyo 
liliila muntsu tsyaabwe. Basaani babaali ni kamaani kamakali bakhaawemo 
kamaani, nga ise naasiindikhile babaandu be kamanaambo kakaandi 
khuukholela bye mbikho mu bifwo mweesi inywe mwisaayilamo. 
25Kumutaambo kulikho kwiitsa! Kane muweentse khuufuna lukoosi, ne singane 
mulufune ta. 
26Kumutaambo kukhelaŋanemo busa, ni kamakhuuwa kamabi nako 
kakhelaŋanemo busa. Mukhekoontselele baŋoosi muri babarumburire byeesi 
babona; basaayi beenywe sibaakhabekho ni kamakaambila keesi banyala 
babaleekela inywe ta, ni baraangirisi be babaandu sibakhaabekho ni kamakhula 
keesi baawa babaandu ta. 
27Umuyiinga akhaakuukuule khulwe kumutaambo, ni baawuli buuri 
bubawaambe, babaandu bakhaabe mu khunikina busa khulwe khuurya. Ise 
ikhaabawe biitaambiso khulwe bibyoonako byeesi baakhola, naluundi 
imbakhalile nibo kimisaango musaambo isi nibo baaba bakhalila babaandi. 
Shino shikile nibo bamanye bari ise niye Umukasya.” 

Ezekeli 8 

Ezekeli afuna bye khuubonekhelwa ifuunda ikhola khabili 

(8.1—10.22) 
Khukhwisaaya bifwaani abe khukhuuli mu Yerusalemu 

1Khu shifukhu shishikhola kharaano, mu mweesi kukuukhola khaseesaba mu 
mwiiko kweefwe kukuukhola khaseesaba nga khuli mu bubowe, abe ise 
nekhaale muntsu yase ni baraangirisi be baabowe khukhwaama mu Yuda. 
Lubaluba, kamaani k'Omukasya, Wele, kaantsikhakho. 
2Ise ni nenyusa tsiimoni indi indola, naabona shishambonekhela nga shili nga 
umuundu. Ne khukhwaamila mu shikuute khukhwiila aasi, abe abonekha nga 
kumulilo. Khukhwaamila mu shikuute khukhwiila ingaaki, abe atsasa busa nga 
buroonzi umumiliwu naabi, isi bawashilekho kamafura baamiliisa. 
3Kila atsanuula abe shishifwaana nga kumukhono kw'omuundu, wamaamba ise 
litsuune. Kila mu khubonekhelwa ukhwo, Umwooyo waasuta ise angaaki naba 

akari e likulu ni shiibala, waambila nafuna khubonekhelwa khwa Wele mu 
Yerusalemu. Waambila khukhwoolela ilala mu shilibwa she mukari shishiili 
ingaaki we Lisaayilo Liikhulu, nga ibweene iyo iliwo shibuumbe abe shishiili she 
imbikho isi Wele. 
4Khaangu akho ise naabona shiriifwa shishookesanisa shiri Wele uwa Isiraeli 
abe ali abweene awo. Shino shaaba nga khuubonekhelwa khweesi ise nafuna 
makiboole nga indi khu ndulo khwe luluutsi Kebari. 
5Kila Wele waanomela ise ari, “Mwaana w'omuundu, yiinyusa tsiimoni tsoowo 
uloleelele ingaaki.” Nashiryo nase nenyusa tsimoni tsyase naalola ingaaki. Indi 
indola, naabona ingaaki we shiilibwa shishingilila aambi ni shisheeso, a 
mulyaango abweene abe iliwo shibuumbe shishiili she imbikho isi Wele. 
6Wele waanomela luundi ari, “Mwaana w'omuundu, iwe waaboone sheesi 
balikho bakhola? Iwe waaboone bibiindu bye mbikho byeesi ba Isiraeli balikho 
bakhola ano, nga bakana baandimisile ise ilala khukhwaama mu shifwo 
shiikhosefu? Ne kane iwe ubone bibiindu bye mbikho khuuminyisakho bino.” 
7Kila ambila antsolesa khu shilibwa shishiingila mu lwaanyi. Indi indola indi, ise 
naabona nga mu litikiiyi mulimo lilowo. 
8Kila aloma ari, “Mwaana uw'omuundu, kubula mu litikiiyi ilyo.” Indi ingubula 
mu litikiiyi, naabona nga mulimo lulwiitsi. 
9Waanomela ari, “Yingilamo, ubone bibiindu bye mbikho byeesi babaandu bano 
balikho bakhola mu bweene umwo.” 
10Nashiryo ise nengilamo naabona. Abe khukhwibotookhelesa khu matikiiyi 
khwoosi, baakhupakho bifwaani bye biisolo bibikhuruurira aasi, ni tsisolo tsye 
mbikho, ni bifwaani bibiindi abe byeesi ba Isiraeli besaaya. 
11Abe baraangirisi kamakhumi musaafu be ba Isiraeli bali ibweene iyo, nga 
mulimo ni Yazabiya, umwaana uwa Shafani. Abe buli mutweela khu nibo 
wawaambile muukhono mweewe shisheeso she khukhwookhelamo mu 
bubaani, nga lisuusi lilikho lituukha khukhwaama khu bubaani. 
12Lwanyuma Wele waandeeba ise ari, “Mwaana w'Omuundu, iwe waaboone 
bibiindu byeesi baraangirisi be ba Isiraeli bakhola mu shimoonyo busa? Boosi 
balikho besaayila mu shiseenge shishitsuulemo bifwaani. Khulwekhuuba nibo 
baloma bari, ‘Umukasya s'akhubona ifwe byeesi khukhola ta; niye 
waayantsukha shibala sheefwe.’ ” 
13Kila Umukasya waanomela ise ari, “Uli khuutsya khubona bibiindu bye 
imbikho byeesi nibo bakhola bibifuurisakho ni neebyo.” 
14Nashiryo Umukasya waambila ise wantsolisa khu shilibwa shishiili luwaande 
lwe ingaaki, shishiingila mu Lisaayilo Liikhulu. Wantsokesa baakhasi nga 
balikho balila ni kumutaambo, khulwe khuufwa khwa wele isi balaanga bari 
Tamuza. 

15Kila waandeeba ise shireebo ari, “Umwaana w'Omuundu, iwe waaboone 
bibiindu bino? Kane ubone bye mbikho bibiminyisakho awo.” 
16Nashiryo waambila ise mu lwaanyi lwe Lisaayilo Liikhulu mukari. Bona ndi 
ndola, ise naabona aambi ni kumulyaango kukwingila mu shifwo shishiminyisa 
bukhosefu, ne nga akari e shisheeso ni mwitikiiyi mweesi beema, abe iliwo 
basaani aambi kamakhumi kabili na baraano. Abe baapile Lisaayilo Liikhulu 
kimikoongo kyaabwe, nga baloleelele ibwamanyaanga, baakhupile 
kameesikamo aasi, balikho besaaya inyaanga abe ilikho irura. 
17Kila Umukasya anomela ise ari, “Mwaana w'Omuundu, iwe waaboone 
shishiindu isho? Nibo bambaasa bari shili shiindu shifwiiti naabi, khuubona nga 
linaambo lye ba Isiraeli lyoosi likhola bibiindu bye mbikho, byeesi balikho 
bakhola nga ibyo, kila belooselakho betsusa shiibala shaabwe ni bisayuumba, ni 
khuukila ise neloosela khuukhalala? Lola nga nibo ni baakhomyasa ise mu 
saambo ifuurirayo ilala buubi bubweene. 
18Ni nashiryo, nase inabokesanisa liirima lyase. Ise inababirisa buubi, nga 
s'imbawaambilakho shiisa ta. Abe bakhaandilila ise kumutaambo mu likono lye 
angaaki nga baloomba, ise singane imbarekeerese ta.” 

Ezekeli 9 

Umukasya awa be mu Yerusalemu shiitaambiso 

1Lwanyuma ise naawulila nga Wele akuukuula ni likono lye angaaki, nga aloma 
ari, “Inywe basaani mumuuli khuutsya khuwa babaandu be mu Yerusalemu 
shiitaambiso, ni mwiitse ano. Buli mutweela ni eetse ni she busoolo sheewe mu 
mukhono kweewe.” 
2Lubaluba, basaani basesaba beetsa nga baamila luwaande lwe shiilibwa she 
ingaaki we Lisaayilo Liikhulu, nga buli mutweela waasutile she busoolo sheewe. 
Yabawo umusaani mutweela uwaba ni nabo, nga wakwaarire bikwaaro 
biimiliwu naabi. Abe umusaani uyo waasutile shishiindu she khuuronakho 
buurone. Boosi beetsa kila beemikha aambi ni shisheeso sha buroonzi. 
3Kila ibawo khuumwemuukha khwe buwaanga khuukali nga khwookesanisa 
khuri Wele uwa Isiraeli aliwo. Khuumulikha khuno khwaamila khu ba keruubi 
abe babaali a mulyaango we Lisaayilo Liikhulu, khwengila mukari. Umukasya 
walaanga umusaani abe ukwaarire bikwaaro biimiliwu naabi, nga waasutile she 
khuronakho buurone, 
4waamulomela ari, “N'uutsye ukyeende mu shiriimba Yerusalemu, ure 
khaabonelo mu bweeni bwe babaandu babaali mu mutaambo, naluundi nga 
balila naabi khulwe bibyoonako byeesi babaandu bakhola mu shiriimba isho.” 
5Nio lwanyuma ise naawulila nga Wele alomela basaani babaaramire ari, “Ni 
mutsye nga mumuloondakho mu shiriimba, mwiire babaandu. Mukhalekha 

umuundu yeesi waaba umulamu, namwe mwawaambila umuundu yeesi shiisa 
ta. 
6Ni mwiire baasakhulu, basoleeli, bakhaana, ba maayi be babaana, ni babaana 
beene. Ne uyo yeesi ulikho khaabonelo mukhamutiilakho ta. Ni murakikhile ano 
mu Lisaayilo Liikhulu.” Ni nashiryo baarakikha ni baraangirisi abe babeemikhile 
awo mu Lisaayilo Liikhulu. 
7Wele waalomela basaani abo ari, “Ni mukhole mu Lisaayilo Liikhulu bibiindu 
bibiili bye imbikho. Yiira babaandu kimilaambo kiitsule mu lwaanyi mwoosi. 
Rakikhilawo anaari!” Baryo baarakikha, beera babaandu mu shiriimba. 
8Nga baarakikhile khukhwiira babaandu, ise naaramawo seenyene busa. Kila ise 
ingwa aasi mafuumala, naakuukuula nga inoma indi, “A Mukasya, Wele, khulwe 
liirima lyoowo liikali lyeesi uwaambiile babaandu be mu Yerusalemu, iwe ukana 
khuhesa babaandu abe babaaramawo mu Isiraeli?” 
9Wele waantsilamo waanomela ari, “Babaandu be mu Isiraeli ni mu Yuda bali ni 
kumusaango khulwe khuukhola bibyoonako bye shikuuka she angaaki naabi. 
Shibala shaabwe shaayitsula khuutsukha shiifuki, ni bibyoonako bibiindi biikali 
naabi. Khulwekhuuba nibo bekhala baloma bari, ise Umukasya naabaantsukha 
nibo, naluundi ise s'iimbona bibiindu byeesi nibo bakhola ta. 
10Nga ise khu bwase, singane imbeyakhile nibo, namwe imbawaambile shiisa ta. 
Kane nase imbakholekho bibiindu byeesi nibo baakhola khu bashaabwe.” 
11Ne bona, umusaani abe ukwaarire bikwaaro biimiliwu nga waasutile she 
khuuronakho buurone, waakobola. Kila aboolela Umukasya ari, “Ise naakholile 
nga iwe n'undakiile ise khuukhola.” 

Ezekeli 10 

Shiirifwa sh'Omukasya shirura mu Lisaayilo Liikhulu 

1 Lwanyuma ise ndi ndola mu libaanga abe liliili angaaki e bakeruubi, 
shabonekhayo shishiindu shishifwaana nga shitsoloŋo she buwuli sheesi 
baakhoora khukhwaama mu libaale libuusi limiliwu naabi. 
2Umukasya waalomela umusaani abe ukwaarire bikwaaro biimiliwu naabi ari, 
“N'utsye akari e kimikuwu kye kamakaari kaatsana kakaali aasi e tsisolo 
tsyatsana, uyoole kamaanda kakeseŋeeŋile witsuse mu makhono koowo. 
Lwanyuma utsye usalaase kamaanda ako khu shiriimba.” Waatsya nga ise 
naamuloleleele. 
3Ari, niye isi engililawo, abe kerubi itsyo tsyemiikhile luwaande lwamwaalo lwe 
Lisaayilo. Kila lifuumbi litsula mu lwaanyi mukari mwoosi. 
4Kila shiriifwa sh'Omukasya shenyukha khukhwaama khu kerubi tsyatsana 
itsyo, shaatsya imulyaango we Lisaayilo Liikhulu. Lisaayilo Liikhulu lyeetsulamo 

lifuumbi, ni lulwaanyi lwoosi lwetsulamo khuutsasa khwe shiriifwa 
sh'Omukasya. 
5Liyoombo lyeesi tsindaha tsye kerubi itsyo tsyakhupa, lyawulilikhana ikhaba ni 
mulwaanyi luluuli ibulafu. Likono ilyo lyawulilikhana nga likono lye 
khuukanikha khwa Wele, Umunyali uwa byoosi. 
6Ari nga Umukasya waalakiile umusaani abe ukwaarire bikwaaro biimiliwu 
khuutsya khubukula kumulilo khukhwaama akari e kimikuwu kye kamakaari 
abe kakaali aasi a kerubi, niye waatsya wemikha aambi ni kumukuwu mutweela. 
7Kerubi mutweela waatsanuula kumukhono kweewe waayila mu mulilo abe 
kukuutsili nitsyo aambi, waabukula kamaanda kakeseŋeeŋile, waakara mu 
makhono k'omusaani abe ukwaarire bikwaaro biimiliwu naabi. Umusaani uyo 
waakaanila kumulilo wakyeenda waatsya. 
8Ise naabona nga aasi e lutaha lwa buli kerubi, abe iliwo shishifwaana nga 
kumukhono kw'omuundu. 
9Ise ni nalola, naabona nga iliwo kimikuwu kine aambi ni bakeruubi, nga buli 
aambi ni kerubi mutweela abe iliwo kumukuwu mutweela. Abe kimikuwu kino 
kili kimimiliwu nga kitsasa ni buwaanga bukali naabi. 
10Abe mu mbonekha yakyo, kimikuwu ikyo kine kyoosi kifwaanana busa; nga 
iliwo kumukuwu kukuundi kumukeekhe kukuuli mukari mwe kumuboofu. 
11Abe tsisolo tsine tsikyeenda, tsinyala tsyaatsya khu luwaande lwoosi lweesi 
abe tsiba tsikanile. Abe tsikyeenda, tsyoosi tsitsya khu luwaande lutweela lweesi 
abe tsikanile khuutsya. Abe tsitsya busa mu moni akhali khushuukha ne tsitsiila 
busa atweela. 
12Abe kimibili kyatsyo kyoosi, ni khu mikoongo, ni khu makhono, ni tsindaha, ni 
kimikuwu byoosi byaayitsula tsiimoni. 
13Kila ise mbulila likono nga lilaanga kimikuwu kikyaba kili nga ikhuungu iye 
kamaani. 
14 Abe buli kerubi ali ni mu moni mwe kimiluundi kine. Mumuunyoowa abe muli 
nga mwa kerubi. Mumuukhola khabili abe muli nga mw'omuundu. Mumuukhola 
khataru abe muli nga mw'etalanyi. Mu mumuukhola khane abe muli nga mu 
moni mw'ekhosi. 
15Kila bakeruubi baniina mu ngaaki. Tsisolo tsino tsili ni tsinyene tsyeesi ise 
nabona nga indi khu luutsi Kebari. 
16Nga bakeruubi ni baniina mu ngaaki, kimikuwu ikyo nakyo kyatsya ni nabo. 
Abe lweesi bakerubi babaayuluusa tsindaha tsyaabwe khupamburukha, ni 
kimikuwu nakyo abe kitsya ni nabo. 
17Abe uli tsisolo tsiima atweela, kimikuwu nakyo kyeema atweela; abe uli 
tsiisolo tsipamburukha, kimikuwu nakyo kyapamburukha ni natsyo. 

Khulwekhuuba abe kamaani kakaaraangirira kimikuwu ikyo kaama musolo 
itsyo. 
18Kila shiriifwa sh'Omukasya abe shishiili khuumweekhamweekha, shaama mu 
mulyaango kukwingila mu Lisaayilo Liikhulu, shaatsya shaaba angaaki e 
bakerubi abo. 
19Kila bakerubi abo babayuluusa tsindaha bapamburukha khukhwaama khu 
shibala nga ise naloleleele. Ni kimikuwu kyatsya ni nabo. Nga kyoolile khu 
shilibwa she bwaamanyaanga we Lisaayilo Liikhulu, tsyeemakho khakyeekhe. 
Shiriifwa sh'Omukasya abe shishiili khumweekhamweekha shaba nga shili 
angaaki we tsisolo. 
20Ise naabona bakerubi bano nga nibo ni babeene beesi ise nabona nga bali aasi 
a Wele, uwa Isiraeli, nga ise ni naba nga ndi khu luutsi Kebari. Ise naamanya ndi 
bano bali nibo bakeruubi. 
21Abe buli ubira ali ni mu moni mwe kimiluundi kine, ni tsindaha tsine, nga aasi 
wa buli lutaha iliwo abe shishibonekha nga kumukhono kw'omuundu. 
22Imbonekha iye mumooni mwatsyo, abe ili iye mu moni mubweene mweesi ise 
nabona nga indi khu luutsi Kebari. Buli isolo yakeenda burereefu nga 
yilooselayo mu moni. 

Ezekeli 11 

Yerusalemu bakikhalila kumusaango 

1Umwoyo uwa Wele waasuta waambila khu shiilibwa shishiili ibwamanyaanga 
we Lisaayilo Liikhulu. Shiilibwa shino shaloleelela ibwaamanyaanga. Indi 
indola, naabona basaani kabili na baraano nga bali aambi ni shilibwa isho. Mu 
bano mwabamo baraangirisi babili, nga nibo Yayazaniya, umusoleeli uwa Azuri; 
ni Pelatiya, umusoleeli uwa Benaya. 
2Kila Wele anomela ise ari, “Umwaana w'omuundu, basaani baabili bano nibo 
babaakhootsa bye bubwoonaki bweesi babaandu bali ni khuukhola, naluundi 
nibo babaawa babaandu be mu shiriimba shino kamakhula kakaakhali kamalayi 
ta. 
3Basaani bano baloma bari, ‘Imbuka iye khukhwombakha tsiintsu ishiili 
khukhwoola ta. Shiriimba shino shili nga isaatsi iye khuuteekhelamo, ne ifwe 
khuli busa nga tsinyama tsitsiili musaatsi. Ne she khabi indayi, shiriimba shino 
shikhutseeta ifwe khukhwaama khu mulilo.’ 
4Ni nashiryo, mwaana w'omuundu, iwe khola buŋoosi bububekiitsa nibo; 
bekiitse naabi.” 
5Kila Umwooyo uwa Wele antsikha khus'iise. Awo Umukasya waanomela ise 
khuuboolela babaandu buurume buno: “Baandu ba Isiraeli, ise naamanyile 

bibiindu byeesi inywe mulikho mwambaasa naluundi byeesi 
murengekharengekha khuukhola. 
6Inywe mwaayira babaandu baakali naabi mu shiriimba muno, ni kimikhoosi 
kye shiriimba kyayitsulamo kimilaambo.” 
7Ni nashiryo, Umukasya Wele alikho aloma ari, “Ilala shiriimba shino shili isaatsi 
iye khuuteekhelamo. Ne abo beesi inywe mwamala khukhwiira 
bababebotookheleele, nibo tsinyama. Ne inywe singene mumenye mu shiriimba 
muno ta, akhali ise ikhaabatuume ibulafu washo. 
8Inywe mwaarya busoolo; ne ise intsya khubarereera inywe busoolo 
khubebwakala. 
9Ise ikhaabaruse inywe khukhwaama mukari mwe shiriimba, imbawaaneyo mu 
makhono ke babaandu beesi mukhamanya ta. Kane ise imbakhalile inywe 
kumusaango kwe khuufwa. 
10Inywe mukhaafwiile mu linaambo lyeenywe Isiraeli lilyeene nga mufwa 
khulwe buusoolo. Nio lwanyuma mumanye muri ise ndi niye Umukasya. 
11Shiriimba shino seshikhaabatseete inywe, musaambo yeesi isaatsi itseetamo 
tsiinyama ta, namwe inywe simuliba nga nibo tsiinyama tsye mu shiriimba ta. 
Ise ikhaabaweele inywe shitaambiso mu liloba lya Isiraeli lilyeene. 
12Kane shino shikile inywe mumanye muri ise ndi niye Umukasya. 
Khulwekhuuba inywe simwaloondelela bilakilo byaase, namwe mwakhola 
byeesi ise imbaleekela inywe ta. Akhali indi inywe mwayibirisa 
khuuloondekhana ni indeekela iye kamanaambo kakaabebotokheleele inywe.” 
13Ise ni naba nga ishikhola buŋoosi ubwo, Pelatiya umusoleeli uwa Benayiya 
wekhupa aasi waafwa. Kila ise ingwa aasi mafuumala, ingukuula ni likono lye 
angaaki, nga inoma indi, “Aaa Umukasya Wele, uwe ukana khukhwiira ikhaba 
abo babaaramawo mu Isiraeli ubamalewo?” 

Ba Isiraeli bakhekyele shishiindu shishaakha 

14Umukasya waanganikhayo isi ise luundi, nga aloma ari, 

15“Mwaana w'omuundu, bebulebe boowo, bebulebe boowo babeene, ikhaba ba 
Isiraeli bashoowo babaali ni nawe mu bubowe, ni naabo babaali mu Yerusalemu 
balikho ni byeesi balikho baloma. Balikho baloma bari, ‘Abo babaali mu bubowe 
bali aleeyi naabi sibanyala besaaya Umukasya ta. Umukasya waakhuweele ifwe 
liiloba lino khuuba lilyeefwe.’ 
16“Nashiryo, ari iwe boolela baabowe bashoowo byeesi ise ndikho inoma. 
Ikhaba nga ise niye uwabarusa mu liloba lyaabwe nabasiindikha mu manaambo 
kakaandi kakaali aleeyi; ikhaba nga ise nabasalanisa mu manaambo kakaandi, 
ne shitweela busa ise niloosela khuuba akari mu nibo mu manaambo keesi 
baatsya khumenyamo. 
17“Nashiryo baboolele sheesi ise Umukasya Wele indikho imbaboolela nibo. Ise 
ikhaababuusaase khukhwaama mu manaambo kakaandi, imbareere 

khukhwaama mu manaambo keesi mwasalanila mwiikyele lituuli litweela, ise 
imbakobosele inywe liiloba lya Isiraeli. 
18Nga bakoboole ano khukhwaama iyo, bali ni khukhwisisakula bye bunyaalu 
byoosi ni bye mbikho byoosi byeesi baakhola. 
19Nio akile ise imbaremo nibo kimyooyo kimishaakha ni intsambaasa ishaakha. 
Ise ikhaarusewo mu buulamu bwaabwe kimyooyo kikyakhuna nga libaale, 
imbawe kimyooyo kikinyala kyaloondelela byeesi ise inoma. 
20Shino kane shikile baloondelele indeekela yase naluundi bakhole byeesi 
kamakaambila kaase kaloma. Bakhaabe babaandu baase, ni nase ikhaabe Wele 
waabwe. 
21Ne abo babaali ni kimyooyo kikikana naabi khuuloondelela bye bunyaalu ni 
khuukhola ibyo bibiili bye mbikho, ise ikhaabawe shitaambiso khulwe bibiindu 
byeesi bakhola.” Bibiindu bino Umukasya Wele niye ubikanikhile. 

Shiriifwa sha Wele shaantsukha Yerusalemu 

22 Lwanyuma lw'ebyo bakeruubi baabayuula tsindaha tsaabwe 
baapamburukha, nga ni kimikuwu kyatsana kitsya ni nabo. Buwaanga 
bubuutsasa nga bwokesanisa buri Wele uwa Isiraeli aliwo, abe buli angaaki e 
bakeruubi. 
23Kila shiriifwa sha Wele shaarura khukhwaama akari mu shiriimba, shaatsya 
sheemikha khu lukoongo luluuli ibwamanyaanga we shiriimba. 
24Mu khubonekhelwa ukhwo, umwooyo wa Wele waasuta ise mu ngaaki, 
waantsisayo mu Babulooni isi baabowe bashaase. Ari khubonekhelwa khweesi 
ise nafuna khwangoraanakho. 
25Ise naboolela abo abe babaali mu bubowe bibiindu byoosi byeesi abe 
Umukasya antsokesanisile ise. 

Ezekeli 12 

Umuŋoosi ebirisa nga umumuli 

1Umukasya waanganikhayo isi ise, nga aloma ari, 
2“Mwaana uw'omuundu, iwe umenya akari mu baandu babaali banabumiinyi. 
Bali ni tsimoni, ne sitsibona ta; bali ni kamaru, ne sikawulila ta. 
3Khulwekhuuba bali babaandu banabumiinyi. Ni nashiryo, iwe bowa bisutwa 
bibe nga by'omuundu isi balikho bayila mu bubowe mu shibala shishiindi. 
Rakikha lukyeendo lwoowo nga antsye bushiili khukhwilabula ta, utsye nga 
babaandu boosi baakhuloleleele. Uli ni khukhwaama mu shifwo shoowo mweesi 
iwe umenya, utsye mu shifwo shishiindi busa nga boosi baboone. Winyoola isho 
kane shikile bamanye bari bali lituuli lye banabumiinyi. 
4Uli ni khubowa bisutwa byoowo bibe nga by'oyo utsya mu bubowe mu shibala 
shishiindi nga antsye ashiili kumuusi, babaandu boosi bakhubone. Angoloobe 

uli ni khuururawo utsye nga umuundu n'atsya mu mubowe mu shibala 
shishiindi, nga boosi baboone. 
5Rundura inuma mu litikiiyi lye intsu yoowo nga boosi baboone. 

6Khayo boosi babone nga iwe ura bisutwa byoowo khu mayi koowo, urure utsye 
ibulafu mu khumasi. Uli ni khubowa tsiimoni tsyoowo nio ulekhe khubona isi 
ulikho utsya ta. Khulwekhuuba ise ingana iwe ube khaabonelo isi ba Isiraeli 
boosi.” 
7Ise naakhola nga Umukasya n'andakila ise khuukhola. Naarusa bisutwa antsye 
kumuusi, byaaba nga by'oyo ulikho utsya mu bubowe mu shibala shishiindi 
n'akhola. Angoloobe eene awo, nga antsye bulikho bwilabula, ise naarundura 
inuma muntsu yase nga inaambisa kamakhono kaase, naabiriramo. Naara 
bisutwa byaase khu mayi naatsya nga boosi baboone. 
8Antsye ni bwasha kumutishinyi, Umukasya weetsa waanganikhayo, nga aloma 
ari: 
9“Mwaana uw'omuundu, banabumiinyi be linaambo lye ba Isiraeli 
sibaakhureebire iwe bari, ‘Ulikho ukhola shiindu shiina ishi’ ta? 
10Iwe baboolele nibo sheesi ise Umukasya Wele, indikho imbaboolela nibo. 
Buurume buno buli bw'omuwuli uli mu Yerusalemu ni babaandu 
babaamenyamo boosi. 
11Iwe baboolele uri sheesi iwe ukholile khali khaabonelo khe bibiindu 
bibikhaabakholikhe khu nibo. Bakhaawaambibwe, bayilibwe mu bubowe mu 
shibala shishiindi. 
12N'umuwuli uuli khuubawula imbuka yino, akhaatwiikhe bisutwa byeewe 
khwibeka mu shiilima, naye atsye mu bubowe, nga abirira mu numa isi 
balimukholela mu litikiiyi. Akhaabimbilile tsiimoni tsyeewe alekhe khubona isi 
ali khuutsya ta. 
13Ne ise ikhaareke buuliba bwase ibweeni weewe imuwaambisilemo. Nio ise 
imuyile mu shiriimba she mu shibala Babulooni. Akhaafwiile ibweene iyo, nga 
ashiili khushibonakho na khushibonakho ta. 
14Ise ikhaasalanise khu buli luwaande abo beesi aaraamba ni nabo mu buwuli, 
ni babaamuwa kamakhula, ni nabo babaamutseeta niye, ni babaandu boosi, bali 
baweentsa nga bakana bari babeere. 
15“Nga ise naamalile khuubasalanisa mu manaambo kakaandi ni mu liloba lye 
babaandu babaandi busa, awo nio bamanye bari ise ndi niye Umukasya. 
16Ne ise ikhaalekhewo bafwiiti bari khu nibo bawone busoolo, ni intsala, ni 
buulwaale buubi naabi, nio nga boolile mu manaambo mweesi bali khuutsya, 
banyalise khukhwibiiyisa bibiindu byaabwe bye mbikho byeesi baakhola. 
Ikhumaliilisa kane bafukiilise bari ise ndi niye Umukasya.” 

Khaabonelo kh'omuŋoosi ng'anikina 

17Umukasya waanganikhayo isi ise luundi nga aloma ari: 

18“Mwaana uw'omuundu, nikina busa nga uli khuulya biilyo, naluundi nga uli 
khuunywa kameetsi, nikina khulwe khuurya. 
19Boolela babaandu be linaambo lyoosi uri buurume buno bwaama isi 
Umukasya Wele, nga buwaamba khu beekhali be mu Yerusalemu, 
babashiimenya mu Isiraeli. Bakhaalye biilyo byaabwe nga bali ni khuurya 
khuukali, naluundi banywe kameetsi nga bali ni khunikina khuukali. Bibiindu 
bibiili mu liloba lyaabwe byoosi bikhaahele biwewo, khulwekhuuba babaandu 
babaamenyamo boosi bamenya buulamu bwe bubwoonaki. 
20Biriimba byeesi babaandu balimo ari, bikhoonakisbwe biikele kamakubili, ni 
liloba lyoosi likhekele busa kumubiimbi. Nio bamanye bari ise ndi niye 
Umukasya.” 

Buurume bubuundi 

21Umukasya waanganikhayo isi ise nga aloma ari: 

22“Mwaana uw'omuundu, shiina kila babaandu ba Isiraeli bali ni luulikha 
lululoma luri, ‘Imbuka itsya iwayo, ne bibiindu byeesi batebelesa busa 
sibyaamamo ta’? 
23Nashiryo baboolele uri ise Umukasya Wele, ikhaakile baakamise 
khuuraambisa luulikha luno. Ikhaalwakamise, balekhe khuluraambisatsakakho 
luundi mu Isiraeli ta. Akhali baboolele uri, imbuka ili aambi yoolile, isi ibyo 
byeesi batebelesa busa bikhaamemo byaŋali. 
24“Khulwekhuuba mu ba Isiraeli s'ikhaabeyo khuubonekhelwa khwe bubeeyi 
busa, namwe buŋoosi bwe bubeeyi ta. 
25Ne ise Umukasya, ikhaalome ilomo isi samweene imanyile, shishiindu ni 
shisheene shikholikhe. Banabumiinyi, mu mbuka yeenywe inyene, ise kane 
ikhole ibyo byeesi namala khaale khuubareewura inywe indi ikhaakhole. Ise 
Umukasya Wele, niye ulomile bibiindu bino.” 
26Umukasya waanganikhayo isi ise luundi nga aloma ari: 

27“Mwaana uw'omuundu, bona ba Isiraeli bambaasa bari bye khuubonekhelwa 
khwoowo ni buŋoosi buno, buli bwe bibiindu bibikhaakholikhe mu mbuka ili 
khukhwiitsa aleeyi mu moni. 
28Nashiryo iwe baboolele sheesi ise Umukasya Wele, indikho inoma. Singane 
ibewo khuuliindakho luundi ta. Byeesi inomile kane bikholikhe. Ise Umukasya 
Wele, niye ulomile bibiindu ino.” 

Ezekeli 13 

Bakhalila baŋoosi be bubeeyi kumusaango 

1Umukasya waanganikhayo isi ise, nga aloma ari: 

2“Mwaana w'omuundu, khola buŋoosi bubwikiitsa baŋoosi ba Isiraeli 
babaabumbaawo buŋoosi bubwaabwe busa. Baboolele barekeerese byeesi 
Umukasya aloma.” 
3Umukasya Wele alikho aloma ari, “Nga shili she kumutaambo isi baŋoosi 
babaali baasilu! Baloondelela bibiindu byeesi babeene bambaasa busa, nga 
sibaafunilekho ni khuubonekhelwa khwoosi ta. 
4Inywe ba Isiraeli, baŋoosi beenywe imbaamo kumukaso ta; bali busa nga 
tsikhipwe tsitsiimenya mu makubili ke shiriimba. 
5Baŋoosi bano sibatseeta mu bifwo mweesi kamatikiiyi kaamala khaale 
khuuwumbukha, namwe baakombakha bushaakha ta. Ni nashiryo mbaawo 
shishinyala shaatseeta ba Isiraeli nga busoolo bwaakwiilewo khu shifukhu 
sh'Omukasya ta. 
6Bali babaandu babaakanikha bye buubeeyi, ni khuubonekhelwa khweesi 
baloma bari bafuna, sikhuli khwaŋali ta. Bakanikha bibiindu nga baloma bari 
Umukasya niye ukhurumanire, ate nga ise sinaabarumanirekho ta. Ne shitweela 
busa, bambaasa bari ibyo byeesi baloma kane byaamemo nga ni balomile; 
shishiindu shishikhanyalikha shaakholikha ta. 
7Ne ise imbaboolela nibo indi, khuubonekhelwa khweesi mufuna khuli khwe 
bubeeyi, ikhaba buŋoosi bweesi mukhola buli bwe buubeeyi. Inywe muboolela 
babaandu muri biilomo ibyo bili by'Omukasya, ikhaba nga ise 
mbaakhubakanikhayo ta!” 
8Ni nashiryo, Umukasya Wele alikho aloma ari, “Khukhwaama nga byeesi inywe 
muloma ni bili bye bubeeyi, ni buuŋoosi bweesi mukhola nabwo ni buli bwe 
buubeeyi, ise s'ifukiilisana ni naywe ta. 
9Ise kane imbe shitaambiso baaŋoosi babaakanikha bye buubeeyi naluundi ni 
baakhola buuŋoosi bwe buubeeyi. Ise singane imbafukiilise nibo khuuba mu 
lubusano lwe babaandu baase ta, namwe kamasina kaabwe singane karonebwe 
mu luruungo lwe kamasina ke ba Isiraeli, namwe sibalingila mu liloba lya Isiraeli 
luundi ta. Shino kane shikile nibo bamanye bari ise ndi niye Umukasya Wele. 
10“Ilala, ilala, khulwekhubeela baŋoosi be bubeeyi abo bakila babaandu 
baborokha mu byeesi bakhola. Balomela babaandu bari buli shitweela shili 
buulayi, nga ilala isho sishilikho shaŋali na khari ta. Uri babaandu bombakha 
lumako lwe kumuyekhe luluyeŋaana busa, baŋoosi abo beetsa bawakhakho 
iraangi. 
11Boolela baŋoosi abo uri lumako lwaabwe ulwo lukheekhupe aasi kumubwii. 
Ise ikhaasiindikhe kufula kwe kamaani kameene, ni kamararara, n'ikhuungu bye 
kamaani. 
12Ne lwanyuma nga lumako ulwo lwekhupile aasi kumubwi, babaandu 
bakhaabareebe nibo bari, ‘Ne iraangi yeesi mwawakhakho, yayeeta shiina?’” 

13Nashiryo Umukasya Wele alikho aloma ari, “Khulwe liirima liikali, ise 
ikhaasiindikhe ikhuungu iye kamaani, n'ifula ingali naabi, ni kamararara 
kamakali, byoonakise lumako ulwo. 
14Kane ise ifuniaake lumako lweesi nibo baawakhakho n'iraangi, lukwe aasi khu 
liloba, nio akile kumusiingi kwalwo kubonekhe. Nga lukwa, lukhaabakwiile 
inywe mufwiile mu bweene umwo. Shino kane shikile nibo bamanye bari ise ndi 
niye Umukasya.” 
15Umukasya alikho aloma ari, “Musaambo iyo, ise ikhaamalile liirima lyase khu 
lumako, ni naabo babaaluwakha iraangi. Lwanyuma ise ikhaakhubolele iwe indi 
lumako lwoonakisibwile, ikhaba abo babaaluwakha iraangi nabo 
boonakisibwile. 
16Khulwekhuuba baŋoosi be bubeeyi be mu Isiraeli baakhola buŋoosi 
bubuwaamba khu Yerusalemu nga baloma bari itsya khubawo lukoosi, ne nga 
mbaawo lukoosi ta.” 

Buŋoosi bubwikiitsa baŋoosi b'eekhasi be bubeeyi 

17Umukasya waaloma ari, “Ari, mwaana uw'omuundu, losa tsimoni tsyoowo isi 
baakhasi babaali mu Isiraeli, babaakhola bye buŋoosi. Iwe khola bye buŋoosi 
bibibekiitsa nibo, 
18ubaboolele sheesi Umukasya alikho aloma.” Baloma uri: “Bakhasi inywe, nga 
shili she kumutaambo isi muli! Khulwekhuuba inywe mulukha birere bibireera 
bye kamakaanga bye khukwaara khu makhono. Naluundi abo boosi babaali be 
lisuno inywe mubakholela tsingubo tsye khukhwibiimba khu murwe, nio 
banyalise khuuba ni kamaani khu buulamu bwe babaandu babaandi. Inywe 
mukana mube ni kamaani khu bulamu ni khuufwa khu baandu baase, nga iliwo 
sheesi inywe mukana khuufunamo. 
19Inywe muumalamo ise lukoosi lwase nga muli mu moni tsye babaandu, nio 
inywe munyalise khuufuna bali mukyeekhe ari ni buubuya bwe kimikaati. Mu 
shino inywe mwoonakisa buulamu bwe babaandu babakhiile khuuba baalamu, 
ne abo babandyakhiile khuufwa, mwaabalekha nga bashiili baalamu. Ni 
nashiryo inywe muboolela babaandu baase bibiindu bye bubeeyi, ni nabo 
bafukiilisa byeesi inywe muloma.” 
20Ni nashiryo, ari Umukasya Wele alikho aloma ari, “Ise buulamu bwase 
bwaabiyila biirere bye khuukwaara khu makhono byeesi inywe murukha, nio 
bari mube ni buunyala khu bulamu ni khuufwa khwe babaandi. Kane ise 
ikhanuluule babaandu abo khukhwaama mu makhono keenywe, babe 
baalekhuule busa nga biinywiinywi. 
21Kane ise imbarusekho inywe tsingubi tsyeesi mubiimba khu mirwe, akile 
babaandu baase bekele baalekhuule, inywe mulekhe khubabaakho ni kamaani 
na khari ta. Shino kane shikile inywe mumanye muri ise ndi niye Umukasya. 

22“Khulwekhuuba isaambo isi inywe mumenyamo buulamu bweenywe, ikila 
mwaamalamo babaandu kamaani, ikhaba nga ise singana naatsiinisa babaandu 
abo ta. Abo babaali baboonaki inywe mwabeesamo kamaani, nga mubakumisa 
muri bakhashuukha baantsukha bibyoonako byaabwe nio bawonese buulamu 
bwaabwe ta. 
23Ni nashiryo ari khuubonekhelwa khweenywe khwe bubeeyi ni buŋoosi 
bweenywe bwe bubeeyi byaakamile. Ingana khurusa babaandu baase 
khukhwaama mu makhono keenywe, babe balekhuule. Shino kane shikile inywe 
mumanye muri ise ndi niye Umukasya.” 

Ezekeli 14 

Khuukhalila baaraangirisi kumusaango 

1Lwanyuma aabawo batweela khu baraangirisi be ba Isiraeli babeetsa isi ise ndi, 
khukhuuntsireebakho byeesi Umukasya akana babaandu bakhole. 
2Kila Umukasya anganikhayo nga aloma ari: 

3“Mwaana uw'Omuundu, babaandu bano baamala khuuwaanayo kimyooyo 
kyaabwe mu khwisaaya bifwaani. Naluundi bifwaani ibyo byakila nibo baakwa 
mu byoonako. Ise inyala indyeena naafukiilisa nibo baantsireeba khus'iise?” 
4Ni nashiryo iwe bakanikheyo, ubaboolele uri Umukasya Wele alikho aloma ari, 
“Umu Isiraeli yeesi uwahaanayo buulamu bweewe mu khwisaaya bifwaani, 
naluundi nibyo byaakila umuundu uyo waakwa mu byoonako, ne shitweela busa 
umuundu uyo waatsya isi umuŋoosi khuumwireebakho, kane ise Umukasya, 
samweene imwiilemo, musaambo isi shaakhila khukhwiilamo bibuumbe ibyo. 
5Bibuumbe ibyo byoosi byaakila ba Isiraeli bayiindurakho khus'iise, ne 
musaambo isi ise kane imbakobolemo, ise niyikina indi kane shibanyalise nibo 
khukobola isi ise babe babeyikinwa. 
6“Ni nashiryo ari iwe boolela ba Isiraeli uri Umukasya Wele alikho aloma ari, 
bari inywe ni mwantsukhe bifwaani byeenywe byeesi mwisaaya, naluundi 
mwantsukhe bye kimisilo byoosi byeesi mukhola. 
7Khulwekhuuba umu Isiraeli yeesi, namwe umwiitswa yeesi umenya mu Isiraeli, 
urura khus'iise waayila buulamu bweewe khukhwisaaya bifwaani naluundi 
waakila byaamureerera khuukhola bibyoonako, ne shitweela busa umuundu 
uyo weetsa isi umuŋoosi khukhuuntsireebakho, kane ise Umukasya samweene 
imwiilemo. 
8Kane ise samweene imukhaandise, imwikese niye she khuubonelakho isi 
babaandi. Kane ise imuruse niye mu lituuli lye babaandu baase, nio akile inywe 
mumanye muri ise ndi niye Umukasya. 
9“Ne umuŋoosi yeesi n'ikane akanikhe biilomo bye bubeeyi, ise Umukasya, 
samweene kane imbe nawombesele busa umuŋoosi uyo. Shitweela busa kane 

ise imbirire mu khuraambisa kamaani kaase, akile niye ahele arurewo mu lituuli 
lye babaandu baase, ba Isiraeli. 
10Umuŋoosi n'umuundu utsya khumwireebakho, boombi bakhaafune 
shitaambiso nisho shitweela. 
11Ise ikhaakhole shino nio akile lisaaye lya Isiraeli lilekhele awo khuutsya 
khwisaaya bifwaani, namwe nio balekhelawo khuukhola bibyoonako. Ne akhali 
ndi nio nibo babe babaandu baase, nase imbe Wele waabwe. Ise Umukasya Wele 
niye ulomile bibiindu bino.” 

Nowa, Daneli, ni Yobu 

12Lwanyuma Umukasya waanganikhayo isi ise nga aloma ari: 

13“Umwaana uw'omuundu, linaambo ni likhola bye bubwoonaki luundi 
lyaalekha khuuba liliyikinwa isi ise ta, kane ise inaambise kamaani kaase 
noonakise kumukhoosi kweesi lifunilamo biilyo. Shiibi isho shikile intsala yiire 
babaandu baamwo ni bisolo byamwo. 
14Abe ikhaba basaani bataru bano, Nowa, Daneli, ni Yobu, bakhaba nga bamenya 
mu linaambo ilyo, bukhosefu bwaabwe abe sibunyala khuuwonesa babaandu 
abo ta, akhali buwonesa buulamu bwe babaandu bataru abo bonyene. 
Umukasya, umunyali uwa byoosi niye ukanikhile bibiindu bino. 
15Namwe ise inyala naasiindikha tsisolo tsitsiilya babaandu khuuba mu shibala 
umwo, waakile tsiire babaandu. Shino shikile shibala shibemo buukosi buukali 
naabi, ikile babaandu bashaantsukhe shikele kumubiimbi. 
16Abe ikhaba bari basaani bataru abo bamenya mu shibala isho, khukhwaama 
nga ise Umukasya Wele n'iindi umunyali uwa byoosi, abe sibanyala baawonesa 
ikhaba babaana babaabwe babeene ta. Abe nibo bonyene babaawonesebwa, ne 
shibala isho shili ni khukhwikela kumubiimbi. 
17“Namwe ise inyala naasiindikha umusiku khukhwibwakala linaambo ilyo, 
naaloma indi khayo ibewo busoolo mu shibala isho, nio akile bwiire babaandu 
ni bisolo mu saambo niyo indweela busa. 
18Abe ikhaba basaani bataru abo bakhaba mu linaambo ilyo mu mbuka yeesi ise 
ndiweelamo shitaambiso, abe ikhaba babaana baabwe sibanyala baawona ta. 
Akhali abe nibo bonyene babaawonesebwa. 
19“Namwe abe khulwe lirima lyase liikali ise nasiindikha buulwaale buubi naabi 
khu linaambo ilyo, indi bwiire babaandu ni bisolo byeene. 
20Abe ikhaba bari Nowa, Daneli, ni Yobu baamenya mu linaambo ilyo, 
khukhwaama nga ise Umukasya Wele n'iindi umunyali uwa byoosi, abe 
sibanyala baawonesa ikhaba babaana baabwe ta. Akhali abe lwe bukhosefu 
bwaabwe, bawonesa buulamu bwaabwe bwonyene.” 
21 Ni nashiryo Umukasya Wele alikho aloma ari, “Kane ise isiindikhe bitaambiso 
byase bibifuura buubi bine khu shiriimba Yerusalemu, biire babaandu ni 

bibyaayo byaabwe byeene. Bili nibyo bino: busoolo, intsala, tsisolo tsitsiilya 
babaandu, ni buulwaale buubi naabi. 
22Ne shitweela busa, n'iiba bari iliwo batweela babaaramireyo nga bashiili 
baalamu, naluundi nga baawonesile babaana baabwe, nga baakhwiitsile isi iwe 
uli Ezekeli, yimenielesa isaambo isi beebirisamo buubi. Isho kane shikile nawe 
ulome uri ise naaweele Yerusalemu shitaambiso musaambo iyaŋali. 
23Nga iwe waaboone intsibirisa yaabwe imbi iyo, kane iwe wiilemo kamaani nga 
umanya uri shitaambiso sheesi ise nabawa nibo shaba abe shishibaakhila.” Ise 
Umukasya Wele samweene niye ulomile bibiindu ibyo. 

Ezekeli 15 

Luukano luluwaamba khu kuusaala kuzabibu 

1Lwanyuma Umukasya waanganikhayo isi ise nga aloma ari: 
2“Umwaana uw'omuundu, n'ulekhaasa ku muzabibu ni kuusaala kukuundi 
kwoosi, kifwaanana namwe ta? Lusakya lwe kumuzabibu lufuurira shiina 
tsisakya tsye kimisaala kikiindi kikiili mwirome? 
3Unyala wawaamba lusakya lwakwo waakholamo shishiindu shoosi? Unyala 
waakhootsamo lusaala lwe khusuungakho shishiindu shoosi? 
4Lunyala busa khuraambisibwa nga tsiikhu. Lwanyuma lwe khukhwoosha 
lusakya ulwo eyi ni n'eyi, ni she akari nga shaamaliile khulwe lisuusi, ari unyala 
waaluraambisa khuukhola shiina? 
5Abe nga ni luli lubuufu, abe selulikho ni kumukaso ta. Ne bona nga kumulilo 
kwalwoshelekho naluundi lwetsuule lisuusi, luba lwaweleelemo ilala 
kumukaso.” 
6Ni nashiryo Umukasya Wele alikho aloma ari: “Nga lusakya lwe kuusaala 
kumuzabibu ni balubukula khukhwaama mu shisaali baalura mu mulilo 
lwaasha, ni nase musaambo niyo indweela, kane nikaane babaandu 
babaamenya mu Yerusalemu. 
7Kane ise imbawe nibo shitaambiso nga inaambisa kumulilo; abe baakhatitukha 
khukhwaama isi kumulilo, ne shitweela busa kane kumulilo kubooshe. Ezekeli, 
nga ise naabaweele nibo shitaambiso, kane iwe umanye uri ise ndi niye 
Umukasya. 
8Kane ise ikhole shibala shaabwe khukhwikela kumubiimbi busa, 
khulwekhuuba babaandu abo sibabeele babeyikinwa isi ise ta. Ise Umukasya 
Wele umunyali uwa byoosi niye ukanikhile bibiindu biindu bino.” 

Ezekeli 16 

Buubi bwe babaandu be mu Yerusalemu 

1Umukasya waanganikhayo isi ise luundi nga aloma ari: 
2“Mwaana uw'omuundu, boolela babaandu be mu Yerusalemu buubi ni 
bubwoonaki bwaabwe. 
3Boolela babaandu be mu Yerusalemu uri, Umukasya Wele alikho aloma ari: 
Inywe mwaama mu liloba lye ba Kanani, ikhaba khuusaalikha mwasaalikhila 
ibweene iyo. Paapa weenywe abe ali umu Amori, ne maayi weenywe abe ali umu 
Hiti. 
4Iwe nga ni wasaalikha, mbaawo umuundu uwakhukhala luulela, namwe 
waakhusiingakho ni kameetsi ta. Mbaawo uwakhusilikhakho iwe, namwe 
waakhubowakho iwe mu ngubo ta. 
5Mbaawo umuundu yeesi uwakhuwaambilako iwe shiisa shishoolesa awo, 
waakila waakhukholela iwe bibiindu ibyo ta. Akhali ndi khu shifukhu khweesi 
iwe wasaalikhilakho, baakhutuuma iwe waaba busa mwiirome, nga mbaawo 
ukhukana ta. 
6“Ise ni naba nga ndi khuubira, naakhubona nga wifuufulila mu mafuki koowo. 
Abe iwe wehakhile kamafuki buli aandu, ne ise nakhwinaanayo, nga singana 
ufwe ta. 
7Ise nakhuyeta iwe waatsowa nga shilimwa shishiili khu liloba liilayi. Iwe 
watsowa, waaleeha weekela umukhaana umukhulu, ni kamabeele koola 
khuusitowa, litsuune lyoowo lyaatsowela ilala. Ne shitweela busa abe ushiili 
bukhuna bubweene. 
8“Ise ni nakobola khuukhulolakho luundi, nanyoola nga ari waatsowele, nga 
waayola ni khuukhwaalikha. Ise nabukula shikwaaro shase naakhuwa, iwe 
weboha waalekha khuuba bukhuna ta. Kila ise ikhola indakaano iye bukhwaale 
ni nawe, iwe weekela uwase. Umukasya Wele umweene niye ulomile bibiindu 
bino. 
9“Lwanyuma ise nawaamba kameetsi naakhusiinga iwe; naakhusiingakho 
kamafuki abe kakaakhulikho, lwanyuma ise naakhuubita iwe tsiikhabi nga 
ikhuwakha kamafura. 
10Kila ise ikhukwaarisa iwe bikwaaro biimiliwu naabi, naakhuwa tsingaato tsye 
buukusi bwe angaaki, ni she khuubowa imurwe shilayi naabi, atweela ni 
bikwaaro bibiindi biimiliwu naabi. 
11Ise nakhuwa iwe bye khukhwisaaha nio ubonekhe buulayi, nga bilimo bye 
khuura khu makhono, ni bye khuukwaara muumilo. 
12Ise nakhuwa iwe intsiyi iye khuukwaara, bye khuura khumaru biimiliwu, ni 
lihabi limiliwu naabi lye khuura khu murwe. 
13Ni nashiryo, iwe wafuna bye khukhwisaaha nga bili by'efeetsa n'izaabu, nga 
busheele iwe ukwaara bikwaaro biimiliwu naabi naluundi bye buukusi bwe 



1643 

 

 
Ibayibuli Ingwalaafu 

© 2016 Bible Society of Uganda. 
  

 

 

angaaki naabi. Iwe weloosela waaba umumiliwu naabi, wafwaanana busa nga 
umenya mu lubili lw'omuyiinga. 
14Bumiliwu bwoowo ubwo bwaakila iwe waamanyikhana mu manaambo koosi, 
khulwekhubeela ise Umukasya, niye uwaakila iwe waaba umumiliwu uryo.” 
Umukasya Wele umunyali uwa byoosi, niye umweene ulomele bibiindu bino. 
15“Ne khulwe buumiliwu bwoowo ni khuumanyikhana naabi, iwe wekela 
malaaya, iwe wehaanayo mu bwamalaaya ubwo isi musaani yeesi abe ubira khu 
ntsila. 
16Iwe wawaamba bitweela khu bikwaaro byoowo, wasaaha bifwo byoowo bye 
khukhwisaayilamo. Waakholela mu bikwaaro ibyo bwamalaaya. Bwamalaaya 
bweesi iwe wakhola, buli bwe shikuuka she angaaki naabi, nga mbaawo abe 
umuundu yeesi abe uwakholatsakakho aryo ta, namwe nyaanga shilibawo 
ukuundi ulikhola bwamalaaya bwoole abweene awo ta. 
17Iwe wawaamba ifeetsa n'izaabu byeesi abeele ise nakhuwa iwe, wekholelamo 
bifwaani bye basaani, iwe waakhola ni nabyo bwamalaaya. 
18Iwe wawaamba bikwaaro biimiliwu byeesi ise nakhuwa iwe, waabibiimba khu 
bifwaani ibyo. Naluundi iwe wawaanayo isi bifwaani ibyo, kamafura ni bubaani 
abe byeesi ise nakhuwa iwe. 
19Ise nakhuwa iwe biilyo biilayi naabi, nga mulimo buufu buunose naabi, 
kamafura ke kuusaala ku olivu, ni bubuushi bwe ntsushi. Ne iwe wawaamba 
bino byoosi waabiwaanayo nga isaayilo isi bibuumbe ibyo, uri nio ubiikhoyese 
nibyo.” Umukasya Wele umunyali uwa byoosi, niye umweene ulomele bibiindu 
bino. 
20“Lwanyuma iwe wawaamba babaana besiinde ni bakhaana beesi iwe 
wasaalila ise, wabawaanayo nga tsisaayilo isi bifwaani ibyo khuulya. Iwe 
wambaasa uri abe bwamalaaya bweesi iwe wakhola sikuli kumusaango 
kumukali isi ise ta, 
21kila wawaamba babaana baase waabeera waabawaanayo nga isaayilo 
intsoshe isi bifwaani? 
22Mu khukhola bye bunyaalu byoowo ni bwamalaaya bwoowo, iwe 
siwakhebulilakho buulamu bweesi iwe wabamo nga ni waba ushiili umwaana, 
isi wabeela nga uli bukhuna, s'ulikho ni shishiindu shoosi ta, nga wifuufulila 
busa mu mafuki koowo kameene.” 

Bwamalaaya bwe shiriimba Yerusalemu 

23Umukasya Wele alikho aloma ari, “Iwe nga uli mu mutaambo kumukali! Nga 
uli mu mutaambo kumukali! Lwanyuma lwe khuukhola bwamalaaya ubwo 
bwoosi, 
24iwe weyombekhela biifwo bye khukhwisaayilamo bifwaani ni khuukholelamo 
buyeeyani, khu buli kumukhoosi kwe mu shiriimba. 

25Buli isi kumukhoosi kwe mu shiriimba kwaakama, iwe weyombekhelayo 
biifwo biimiliwu naabi naluundi iwe wawaamba buumiliwu bwoowo, waabuyila 
mu buyeyani. Iwe wamweene wewaanayo isi buli musaani ubira khu ntsila, uryo 
weloosela busa ni bwamalaaya bwoowo. 
26Mu khukana uri nio umaambise ise lirima, iwe wakhola buyeyani ni 
babesanwa boowo be lukhobe ba Misiri. Shino shalooselakho busa bikholwa 
byoowo bye buyeyani. 
27“Ni nashiryo, ari ise nenyusa kumukhono kwase angaaki naakhuwa iwe 
shiitaambiso. Ise naakhurusakho iwe tsiikhabi abe tsyeesi ise nakhuwa iwe. Ise 
naakhuwaanayo iwe mu makhono ke baasiku boowo be kumuluungo, ba 
Filisitiya. Ne ikhaba nabo, khu lwe saambo imbi naabi isi iwe wibirisamo, nabo 
yabawaambisa kamaŋaanyu. 
28“Iwe ni waba nga ushikaniilila busa, watsya waakhola buyeyani ikhaba ni ba 
Asiriya nabo. Ikhaba nga iwe wakhola buyeyani ni nabo, ne iwe warama busa 
nga isho seshikhumala ta; nga ushikaniilila busa. 
29Iwe watsya waakhola buyeyani ni ba Babulooni nabo. Ne shitweela busa 
baalekha khukhuumala ta; iwe waarama nga ushikaniilila busa.” 
30Umukasya alikho aloma ari. “Kumwoyo kwoowo nga kwikoomba naabi 
basaani, kila ubona uri iwe wakhola bibiindu bino byoosi biri, bibiili bikholwa 
by'omuyeyani ukhalimo kamaŋaanyu ta! 
31Khu buli kumukhoosi kwe mu shiriimba iwe wombekhakho biifwo bye 
khukhwisaayilamo bifwaani ni khuukholelamo buyeyani. Ne ate abe mu 
buyeyani bwoowo, s'ufukiilisa baakhuwa kamapeesa nga bamalaaya 
babaaramire ni bakhola ta. 
32Iwe uli busa nga umukhasi ukhali umwiyikinwa ta, uwitubaasa ni babaandu 
b'ebulafu busa, ne waalekha khukhwitubaasa n'umuseetsa weewe umweene ta. 
33Tsindaalo, basaani nibo babaakula bamalaaya; ne iwe niye uwakula bakanwa 
boowo nga ubawa biwaanwa, nga ubakulilila uri beetse isi iwe khukhwaama 
buli aandu oosi, nio akile iwe witubaase ni nabo. 
34Nashiryo iwe uli umumalaaya uwe saambo ikiindi busa, ikhafwaanana ni 
tsitsiindi ta. Mbaawo umusaani uwakhwiitsayo ari ukhole ni naye buyeyani ta, 
akhali iwe niye uwabakulilila.” 

Wele akhalila Yerusalemu kumusaango 

35Nashiryo ari, umumalaaya Yerusalemu iwe, rekeeresa bibiindu byeesi 
Umukasya alikho aloma. 
36Umukasya alikho aloma ari: “Iwe weyabula bikwaaro byoowo byoosi 
waarama bukhuna busa, waswaala mu moni tsya buli mutweela. Iwe webirisa 
nga umumalaaya, wewaanayo isi bakanwa boowo n'isi bifwaani byeesi abe 
wisaaya. Iwe weera babaana boowo waabawaanayo nga tsisaayilo isi bifwaani 
ibyo. 

37Ni nashiryo, bona ari ise imbuusaasa atweela abo boosi babaabakho bakanwa 
boowo nga wihaanayo isi bali, abo boosi beesi iwe wakana, ni naabo beesi abe 
iwe wabiyila. Kane ise imbabusaase nibo atweela khukhwaama buli luwaande, 
beetse bakhukhaandise iwe, nio lwanyuma ise ikhwabulemo iwe bikwaaro, nio 
banyalise khuukhubona iwe nga uli bukhuna bubweene. 
38Kane ise ikhukhalile iwe kumusango kweesi bakhalila bakhasi babaarura mu 
bukhwaale. Baatsya baakhola bye buyeyani, naluundi beera babaandu. Ni 
khulwe lirima lyase liikali, kane ise ikhukhalile iwe kumusango kwe khuufwa. 
39Lwanyuma ise kane ikhuwaaneyo mu makhono ke bakanwa boowo, 
bakhukholowe aasi khukhwaama muntsu tsyoowo tsye angaaki itsyo, naluundi 
batikulule biifwo abe byeesi iwe ukholelamo buyeyani. Kane bakhurusekho iwe 
bikwaaro, bayile ni biimiliwu byeesi iwe wisaaha, bakhulekhe nga uli bukhuna 
busa, nga mbaawo sheesi uli ni nasho ta. 
40“Baakanwa boowo bakhaakhusiindikhile iwe lituuli lye babaandu liitse, 
liliikhukhupa iwe kamabaale, naluundi bakhutaanyake iwe nga buli mutweela 
araambisa luurima lweewe. 
41Bakhooshe tsintsu tsyoowo naluundi bafukiilise bakhasi baakali babone 
shitaambiso sheesi bakhuweele iwe. Ise ikhaakile iwe waakamise khuukhola 
buyeyani, naluundi ulekhele awo khukhwikulila basaani uri witubaase ni nabo. 
42Ni nashiryo mu khukhola indyo, kane ise imbe nawosawosele lirima lyase, iba 
ndi ise singene ikhukoboleyo luundi khulwe lirima ta. Kane nileyo imbe 
umuwolu busa, indekhe khukhwookesanisa lirima luundi ta. 
43Mu khukhola bibiindu bino, iwe wamaambisile ise lirima liikali naabi, 
khulwekhuuba iwe waayibilila buulamu bweesi iwe wabamo nga ni waba ushiili 
umwaana umukyeekhe. Ni nashiryo kila nase nilihaasile khulwe buraambi 
bwoowo buubi. Iwe waloosela shiibi khu shiindi, nga wokesanisa kumuluungo 
kumukali mu khwikoomba basaani! Ise Umukasya Wele niye ukanikhile 
bibiindu bino.” 

Intsibirisa imbi 

44Umukasya waaloma ari, “Yerusalemu, mu ndikha tsyeesi babaandu 
bakhaaraambise, mukhaabemo khuuloma khuri, ‘Mweesi ikhulu yabirira, 
nimwo mweesi inyana isaamba.’ 
45Iwe wibirisila ilala buubi nga maayi woowo ni aba. Khulwekhuuba niye ekaana 
umuseetsa weewe ni babaana beewe. Uli babandaayo baabili babekaana 
baseetsa baabwe ni babaana baabwe. Maayi weenywe abe ali umu Hiti, ne paapa 
weenywe yaba umu Amori. 
46“Khu bandaayo abo, umukhulu niye Samariya, nga yuno atweela ni babaana 
beewe, abe bamenya ingaaki woowo. Ne wandaayo umukyeekhe niye Sodomu, 
nga yuno abe atweela ni babaana beewe, bamenya imwaalo woowo. 

47Ne iwe siwaakamisa busa khukhwibirisa buubi nga nibo abe ni beebirisa ta, 
namwe khuukhola bye bumoyaani byeesi abe nibo bakhola ta. Mu mbuka 
ingeekhe iri iwe webirisa buubi khuubaminyisakho nibo.” 
48Umukasya Wele alikho aloma ari, “Ise naashimanya ndi wandaaye woowo 
Sodomu ni bibyaalo bibimwibotokheleele, sibaakhola bubwoonaki 
bubuminyisa bubwoowo ni babaana boowo, byeesi mwakhola taawe. 
49Kumusaango kweesi waandaaye woowo Sodomu aasaala nikwo kuno: niye ni 
babaana beewe beniinisa naabi angaaki, baaba ni biilyo biikali naabi, baamenya 
mu lukoosi luukali naabi, ne baalekha khukhwiinaanayo isi bataambi ni 
babaandu be aasi ta. 
50Baaba babeniinisa angaaki naabi, baryo baakhola bibiindu bye bunyaalu mu 
moni tsyase. Ni nashiryo ise ni nabona indyo, nabahesa boosi. 
51“Bubwoonaki bweenywe be mu Yerusalemu abe bwoolisamo kimiluundi kibili 
nga waalekhaasile ni bweesi babaandu be mu Samariya baakhola. Nga 
waalekhaasile bubwoonaki bweenywe khu bwa Sodomu ni Samariya, 
bubwaabwe bwabakho aasi, bafwaana busa nga babaakhonakakho shishiindu 
ta. 
52Ni nashiryo ari muli ni khukhwikhaliilikha shitaambiso sheenywe. 
Bibyoonako byeenywe bili bye angaaki naabi khuuminyisakho bye bayaaya 
boowo, waakila nibo babonekha nga babaakhalikho ni kumusaango 
kwoositsana ta. Ni nashiryo muli ni khukhwikhaliilikha shitaambiso sheenywe, 
khulwekhuuba nga waalekhaasile, bayaaya beenywe babonekha nga 
babaakhalikho ni bibyoonako byoositsana ta.” 

Sodomu ni Samariya bikheesibwewo bushaakha 

53Umukasya waalomela be mu Yerusalemu ari, “Ise ikhaakile be mu Sodomu ni 
bibyaalo bibibetokheleele, atweela ni Samariya ni bibyaalo bibebotokheleele, 
bafune buyiindifu bwaabwe bushaakha. Ikhaba nanywe ise ikhaabakoboselewo 
buyiindifu bweenywe bushaakha. 
54Shino shikhaakile kamaŋaanyu kabawaambe inywe khulwe isaambo yeesi 
mwebirisamo buubi. Isho shiisemo Samariya ni Sodoma kamaani, 
shibawosaawose nibo. 
55Sodomu ni babaana beewe boosi, ni Samariya ni babaana beewe boosi, ise 
ikhaabakobosele bye buyiindifu bwaabwe, babe nga ni baaba amakiboole. 
Ikhaba iwe nawe ni babaana boowo, ise ikhaabakobosele bye buyiindifu 
bweenywe, mube nga ni mwaba makiboole. 
56Iwe isi wabeela nga uli mu khwiyiinga khwoowo, abe utsekhelela naabi 
Sodomu. 
57Ne ari buli mutweela wamanya nga iwe n'uuli umwoonaki. Ne ari nawe 
wayikela nga nibo ni bahesanwa baabwe ni bali. Ari linaambo lye ba Siriya ni lye 
ba Filisitiya, ni kamanaambo kakaandi, bakhulekelesa iwe. 

58Uli ni khuweebwa shitaambiso khulwe khukhwookesanisa kumuluungo 
kumukali mu khwikoomba basaani, ni bumoyaani byeesi iwe wamala khaale 
khuukhola. Ise Umukasya samweene niye ulomile bibiindu bino.” 

Indakaano iye biilo ni biilo 

59Umukasya, Umunyali uwa byoosi, alikho aloma ari, “Kane ise ikhubirise 
musaambo isi wakhiile khuubirisibwamo, khuuloondekhana ni bubwoonaki 
bwoowo. Khulwekhuuba iwe walekelesa indakaano isi wakhola ni nase, 
waakifuniaaka. 
60Ne ise khulwase singene ifuniaake indakaano isi nakhola ni nawe nga ushiili 
umukyeekhe ta. Naluundi ise kane khole ni nawe indakaano ikane imale biilo ni 
biilo. 
61Lwanyuma uri ushebulila intsibirisa yoowo imbi iyo, kamaŋaanyu 
kakhuwaambe, nga ise imaamba baakooko boowo boombi, umukhulu 
n'umukyeekhe, imbakhuwaambise iwe nga babaana boowo. Ikhaba nga shino 
seshili mu ndakaano isi ise nakhola ni nawe ta. 
62Ise ikhaakhole indakaano ni nawe, ni nawe ukhaashimanye uri ise ndi niye 
Umukasya. 
63Ise ikhaakhwiyakhile iwe bibyoonako byoowo byeesi wakhola. Ne iwe 
n'ukhabishebulile, kamaŋaanyu kakhaakhuwaambe waasamilile busa.” Ise 
Umukasya Wele, niye ukanikhile bibiindu bino. 

Ezekeli 17 

Luukano lwe tsiikhosi tsibili ni kumuzabibu 

1Umukasya waanganikhayo isi ise nga aloma ari: 
2Umwaana uw'Omuundu, entselesayo kumunayi, uboolele ba Isiraeli luukano. 

3Baboolele sheesi ise Umukasya Wele indikho inoma. Lutweela aabawo 
kuukhosi kuuboofu naabi, nga kuli ni tsindaha tsindeeyi naluundi tsye kamaani, 
nga kamafuumbo kaakwo kali ke tsiraangi tsingali, naluundi nga kabonekha 
buulayi, kukwapamburukha kwaatsya mu Lebanoni, kweema imurwe we 
kuusaala ku kedali. 
4Kuukhosi ukwo kwasaasula lusakya lulushiili lulwaana khukhwaama imurwe 
we kuusaala ukwo, kwaalusuta kwaaluyila mu shibala she babaakhola bye 
khuukulaana, kwaalubyaala mu shiriimba shitweela. 
5Kuukhosi ukwo kwasuta ni buumiitso khukhwaama mu Isiraeli, kwaatsya 
kwaabubyaala khu liloba liilayi, kwaabubyaala mu shifwo shishiilimo kameetsi 
kakaamala. Kwaabubyaala nga ni babyaala bisaala bye mu mubiimbi. 
6Buumiitso ubwo bwaarura bwekyela kumuzabibu kukwalaamila busa aasi. 
Tsisakya tsyakwo tsyatsowa nga tsyaaloleeleele isi kuukhosi kwatsana, ni 

tsiindi tsyeekha aasi naabi mu liloba. Nashiryo kwaba kumuzabibu kumulayi, 
kwaarakho tsisakya ni kamasaafu. 
7“Ne yabayo kuukhosi kukuundi nakwo kwe kamaani, nga kuli ni tsindaaha tsye 
kamaani, ni kamafuumbo kamakali. Ne she khukhwiyaanga, kumuzabibu 
kwatsana kwashuusa tsiindi tsyakwo isi kuukhosi kukuundi kuno. Kumuzabibu 
kwashuusa ni tsisakya tsyakwo tsyaloleeleela isi kuukhosi kukuundi ukwo, nga 
kwiyikina kuri kane kuukhosi kukuundi ukwo kukuwe kameetsi kamakali 
kakaafuurisakho ako abe kakaali isi kwabyaalibwa. 
8Ne abe kwaamala khaale khubyaalibwa khu liloba liilayi, liliili ni kameetsi 
kakaamala, nga bari nio kutsowe buulayi kwaame bibyaamo, naluundi kube 
kumuzabibu kwe kamaani. 
9“Ni nashiryo ari ise Umukasya, ndi khuureeba ndi: Kumuzabibu ukwo 
kukhaatsowe namwe ta? Wambaasa uri singane kuukhosi kukuunyoowa ukwo 
kukhuule kumuzabibu ukwo, kurusekho bibyaamo, kufuniakekho tsisakya, 
kukulekhe kuniaale ta? Seshikoombisa liiye liikali namwe linaambo lye kamaani 
khuukukhuula ta. 
10Ilala, ilala, abe baakhakubyaala mu shifwo shishiindi, wambaasa uri kane 
kutsowe? Wambaasa uri singane kuniaale kwoome waangu busa, nga ikhuungu 
iye kamaani yeetsile ta?” 

Umukasya asontsoola luukano 

11Kila Umukasya anganikhayo luundi nga aloma ari: 

12“Ezekeli, reeba banabumiinyi abo uri, inywe mwaamanya sheesi luukano ulwo 
lumanyisa? Baboolele uri, bona umuyiinga uwa Babulooni eetsa mu Yerusalemu 
waayila umuyiinga weenywe ni baraangirisi babaandi, baatsya mu Babulooni. 
13Umuyiinga uwa Babulooni uyo waabukula mutweela khu be mu ntsu 
y'omuyiinga weenywe, waakhola ni naye indakaano, waamwitsubisa ari kane 
akholatsake byeesi bamulakila. Bawaamba babaandu babaandi abe 
babaamanyikhaanemo, baabayila nga baabowe. 
14Shino shakholekha nio linaambo lilekhe khuminyaala luundi ta, naluundi 
khuubona khuri batsiila khu biindu bibiili mu ndakaano. 
15Ne ndi umuyiinga umushaakha uwa Yuda yuno waaminyaalila ba Babulooni, 
nga asiindikha baarume beewe ari batsye mu Misiri baamiseyo tsiŋwaaŋwa ni 
liiye liikali. Umuyiinga umushaakha yuno aaba kane anyalise khuukhola isho? 
Umuundu ukhola bibiindu nga ibyo, banyala baamulekha waatsya busa? Anyala 
aryeena waafuniaaka indakaano, naluundi waalekha khufuna shiitaambiso ta?” 
16Umukasya, umunyali wa byoosi alikho aloma ari, “Khukhwaama nga ise n'iindi 
Wele uliwo biilo ni biilo, umuyiinga uyo ali ni khufwiila mu Babulooni, 
khulwekhuuba aafuniaaka khukhwitsuba khweesi abe aakhola, n'indakaano abe 
isi niye aamala khaale khuukhola. Aakikhola n'umuyiinga wa Babulooni 
uwamura niye mu buwuli, waamwikhasa khu shitsoloŋo. 

17Ikhaba liiye lye kamaani lya Faraawo umuyiinga uwa Misiri, singene linyalise 
khuumuyeeta mu busoolo nga ba Babulooni bebwakaala ta. Shino shikhaabe nga 
baamalile khubuusa kuuloba kwe khuniinilakho, bebotokheleele shiriimba nga 
baayabile buurwi, bari nio banyalise khukhwiira babaandu baakali. 
18Khulwekhuuba niye aalekelesa khukhwitsuba khweesi abe aakhola naluundi 
waafuniaaka indakaano. Niye ali ni khuuweebwa shitaambiso khulwekhuuba 
niye umweene ewaanayo waakhola bibiindu bino byoosi.” 
19Nashiryo, Umukasya Wele alikho aloma ari, “Ilala, ilala, khukhwaama nga ise 
samweene n'iindi Wele uliwo biilo ni biilo, kane ise imuwe niye shiitaambiso 
khulwe khuulekelesa ni khufuniaaka indakaano isi niye aakhola nga etsuba mu 
lisina lyase. 
20Ise kane indeke kumureko kwase imuwaambilemo. Lwanyuma ise imuyile mu 
Babulooni, imukhalile kumusaango khulwe khukhuundyamo ise luuwomelo, 
lwe khuulekha khuuba umwiyikinwa ta. 
21Basilikhale babaaminyisa buulayi khukhwaama mu lihe lyeewe bakheribwire 
mu busoolo, ne babaakharamewo bakhaasalanisibwe khu buli lubeka lwe 
shiibala. Nio shino shikile inywe mumanye muri, Ise, Umukasya, niye ukanikhile 
bibiindu bino.” 

Wele aloma ari iliwo khukhwiyikina 

22Umukasya Wele umunyali wa byoosi alikho aloma ari: “Ise samweene 
ikhaafune lwayooyo khukhwaama imurwe we kuusaala kufigi kukufuurisa 
buuleeyi, intsye indubyaale khu lukiingi luluuli luleeyi naabi, 
23nga luli mu linaambo lya Isiraeli. Lukhaatsowe tsisakya lwaame bibyaamo, 
lwiikele kuusaala ku kedali kwe kamaani naabi. Biinywiinywi bya buli saambo 
bikhoombakhe biiswi byabyo mu kuusaala kuno, bimenye mu bweene umwo. 
24Nio kimisaala kyoosi mu shisaali kimanye kiri ise Umukasya, inyala 
naawaamba kimisaala kikiili angaaki, naakikhisa aasi, naluundi naawaamba 
kikiili aasi, naakiniinisa angaaki. Naluundi ise inyala naawaamba kimisaala 
kikiili buulayi, naakikhola kyooma; ni n'ekyo kikiili kimyoomu, naakikhola 
kyekela kikiili buulayi. Ise Umukasya, samweene ulomile bibiindu bino, 
naluundi kane ise ikhole bibe biryo.” 

Ezekeli 18 

Buli mutweela ni shitaambiso shisheewe 

1Umukasya waanganikhayo isi ise luundi nga aloma ari: 
2“Khukhwaama mu ndikha tsyeenywe, iliwo lutweela lweesi mwikhala 
mwilaŋanamo nga luloma luri, ‘Basaali nibo babasaala kumusaango, ne babaana 
nibo babaaweebwa shitaambiso.’ 

3“Ari iwe baboolele uri, khukhwaama nga ise n'iindi Wele uliwo biilo ni biilo, 
singene muraambisekho luulikha ulwo mu Isiraeli luundi ta. 
4Iwe shimanye uri buulamu bwe babaandu boosi buli bubwase: bwe babaana 
ikhaba bwe ba paapa baabwe. Umuundu ukane akhole she bubwoonaki, uyo ali 
ni khuufwa khulwe bibyoonako byeewe. 
5“N'iiba bari iliwo umuundu ulikhola bye bwaŋali naluundi nga ali umukhosefu, 

6nga s'esaaya bifwaani bye ba Isiraeli, namwe waalya khu bilyo byeesi 
besaayilakho, namwe wakhola bye buyeeyani, namwe wetubaasa n'umukhasi 
uuli khuutsya imasaaba ta. 
7Nga umuundu uyo s'amiinikhilisa ukuundi ta, nga s'alyaakhana ta, s'eeba ta, 
awa abo babaali bataambi bye khuulya, ni babaali bukhuna abawa bikwaaro. 
8Nga umuundu uyo s'ekopisa kamapeesa ari nio afunemo kamafuurisa ta, 
s'akhola bye bubwoonaki ta, naluundi akhola bibiindu biilayi isi buli mutweela. 
9Nga umuundu uyo aloondelela kamakaambila kaase n'indeekela yase. 
Umuundu ufwaana nga yuno aba ali umukhosefu, ni nashiryo aba kane aramewo 
nga ashiili umulamu.” Umukasya Wele, niye umweene ulomile bibiindu bino. 
10“Ne n'iiba bari umwaana w'omuundu umulayi tsana uyo wekyelile umwiifwi, 
naluundi umwiiri, naluundi nga akhola bye bubwoonaki bibikhali bitweela ta, 
11nga bili bibiindu biibi byeesi ikhaba paapa weewe akhaakholakho ta. Nga alya 
biilyo byeesi besaayiilekho bifwaani mu mesaayilo kaabwe, naluundi nga akhola 
bye buyeeyani. 
12Nga amiinikhilisa bataambi, akhola kwe bubwiifwi, nga wekopile s'esaayo 
byeesi ekopile ta, esaaya bifwaani, naluundi akhola bibiindu bye bunyaalu naabi, 
13nga wekopisile babaandi akana ari bamureerekho kamafuurisa. Ilala, ilala, 
umuundu ufwaana nga umweene uyo, ali ni khuufwa. Aba indi niye umweene 
ukholile bibiindu biibi nga ibyo, ni nashiryo ali ni khuufwa. Kumusaango kuli ni 
khuumukobolela umweene. 
14“Ne n'iiba bari umusaani tsana uyo ali n'umwaana, waabona bubwoonaki 
bweesi paapa weewe akholile, waarya khuukhola bye bubwoonaki ibyo, niye 
webirisa musaambo ikiindi busa. 
15Niye waalekha khukhwisaaya bifwaani bye ba Isiraeli, namwe khuulya biilyo 
byeesi besaayilekho ba wele baabwe ta. Waaba nga s'aali ni lukhobe khu bakhasi 
be babaandi ta, 
16namwe nga s'amiinikhilisa umuundu yeesi namwe weeba shishiindu shoosi ta. 
Naluundi nga ayeeta abo babaakhali ni biilyo ta, ni nabo babaakhali ni bikwaaro 
ta. 
17Nga s'ewaambila mu bye bubwoonaki byoosi ta, naluundi s'ekopisa ari nio 
afune kamafuurisa ta. Nga aloondelela bilakilo byaase, n'indeekela yase. 

Umuundu uyo aba ali ni khuurama nga ashiiliwo umulamu: aba singane afwe 
khulwe bubwoonaki bwa paapa weewe ta. 
18Ne khukhwaama nga paapa weewe n'aakhola bye butsoonwaaki, weeba bya 
beene, waakhola bibiikhali biilayi ta khu baandu babaandi, ali ni khuufwa 
khulwe bibyoonako byeewe. 
19“Ne inywe mwireeba muri, ‘Shiina kila umwaana akhafuna shiitaambiso 
khulwe bibyoonako bya paapa weewe?’ Khulwekhuuba umwaana aba 
waakholile bibiindu biilayi byeesi ise ingana. Aba wetsiliilisile naabi mu 
khuuloondelela bilakilo byaase, ni nashiryo s'akhila khuufwa ta. 
20Uyo ukhola bye bubwoonaki niye uli ni khuufwa. Umwaana s'aliweebwa 
shiitaambiso khulwe bibyoonako bya paapa weewe, namwe paapawe 
s'aliweebwa shiitaambiso khulwe bibyoonako by'omwaana weewe ta. 
Umuundu umukhosefu umweene alifuna biilayi khulwe bukhosefu bweewe, ni 
nooyo uli umwoonaki, umweene alifuna shitaambiso khulwe bubwoonaki 
bweewe. 
21“Ne n'iiba bari umuundu umwoonaki waashuusilekho buulamu bweewe, 
waantsukha bye bubwoonaki byoosi byeesi aamala khuukhola, waaloondelela 
kamakaambila kaase, waakhola byeesi ise ingana, umuundu uyo singane afwe 
ta, kane arame nga ali umulamu. 
22Kane ise imwiyakhile niye bubwoonaki bwoosi bweesi niye aamala 
khuukhola, arame nga aliwo umulamu, khulwekhuuba aba wakholile bibiindu 
biilayi.” 
23Umukasya, umunyali uwa byoosi alikho abareeba inywe ari: “Inywe 
mwambaasa muri ise ifuna kumwikhoyo nga umuundu umwoonaki wafwiliile 
mu byoonako byeewe? Taawe. Akhali ise ifuna kumwikhoyo nga umwoonaki 
waashuusilekho buulamu bweewe, waarama nga ashiili umulamu. 
24“Ne umuundu umukhosefu n'antsukha bukhosefu bweewe, waakhola bye 
bubwoonaki, ni bibiindu bye bunyaalu byeesi baboonaki bakhola, umuundu uyo 
ali ni khuufwa namwe ali ni khuurama nga ali umulamu? Ali ni khuufwa 
khulwekhuuba aba ali ni kumusaango kwe khukhola bye bubwoonaki. Mbaawo 
na shitweela khu biindu bye bukhosefu byeesi akhola sheesi ise ikhaashebulile 
ta. 
25“Ne inywe mwashuukha mwaaloma muri, ‘Byeesi Umukasya akhola sibili bya 
ŋali ta.’ Ba Isiraeli, ni murekeerese ise imbaboolele: Ise niye ukhola bibiindu 
bibikhali bya ŋali ta, namwe inywe nibo babaakhola bibiikhali bya ŋali ta? 
26Nga umuundu umukhosefu waantsukhile buukhosefu bweewe, waakholile 
bibiindu bye bubwoonaki, umweene niye uli ni khuufwa khulwe byeesi akholile. 
Ali ni khuufwa khulwekhuuba aba waakholile bye bubwoonaki. 

27Naluundi, nga umuundu umwoonaki waashuusilekho buulamu bweewe, 
waantsukha bye bubwoonaki, waakhola bibiindu biilayi, umuundu uyo aba 
singane afwe ta. 
28Aba singane afwe ta, waarama nga ashiili umulamu, khulwekhuuba aba 
wambaasile khu bwoonaki bweewe, naluundi waashuusakho waabwakamisa. 
29Ne shitweela busa ba Isiraeli inywe muloma muri, ‘Byeesi Umukasya akhola 
sibili bya ŋali taawe. Lisaaye lya Isiraeli, ise niye ukhola bibiindu bibikhali bya 
ŋali ta, namwe inywe nibo babaakhola bibikhali bya ŋali ta?’ 
30“Ni nashiryo, ise Umukasya, kane imbakhalile nywe be lisaaye lya Isiraeli 
kimisaango, nga kitsiila buli mutweela khulwe bibyoonako byeewe. Nga 
simwebiyisile mwaakamisile bye bubwoonaki taawe, kane mufwe khulwe 
bubwoonaki bweenywe. 
31Ni mushuusekho mwaakamise bye bubwoonaki byoosi byeesi mukhola, 
murakikhe intsambaasa imbyaakha, ni buulamu buushaakha. Ba Isiraeli, shiina 
kila inywe mukana khuufwa khulwe bibyoonako byeenywe? 
32Umukasya, umunyali uwa byoosi alikho aloma ari: Ise s'iifuna kumwikhoyo 
kwoosi khulwe khuufwa khw'omwoonaki taawe. Ni nashiryo ni mwantsukhe 
bibyoonako byeenywe, nio akile mulekhe khuufwa ta.” 

Ezekeli 19 

Kumweenya kwe kumutaambo 

1Umukasya waanomela ari ni wiimbe kumweenya kwe kumutaambo, nga 
kuwaamba khu baraangirisi ba Isiraeli babili. 
2Maayi woowo abe ali busa nga italanyi ikhasi iye kamaani naabi, akari mu 
talanyi tsiseetsa, iyanyalisa khuutsowesa tsinyana tsyayo buulayi! 
3Waatsoyisa indweela khu inyana tseewe, yekyela italanyi isoleeli, yeyika 
khuuwaamba byeesi ilya, yoola ni khuulya babaandu. 
4Kamanaambo kakaaramire kaakikholela luwomelo, kaakiyabila lilowo 
yaakwamo, baakiwaambilamo. Baaraambisa biibya khuukikhweeselesa, 
baakiyila mu Misiri. 
5Italanyi ikhasi iyo yaliinda iri inyana yayo ikobole. Ni yabona nga biilayi 
mbaawo, yaawaambamo inyana ikiindi, yaakitsowesa khuuba indafu naabi. 
6Yaatsowa yaaweentsatsaka biisolo ni tsitalanyi tsitsiindi, yeeyika khuuwaamba 
bye khuulya, yoola ni khuulya babaandu. 
7Yaafuniaaka tsimako tsye kamaani, yaakhaandakilila biriimba bye babaandu 
babaandi. Abe buli nga yaabulukhumile, buli mutweela aba ni 
khukhwiyembeelela khuukali. 

8Kamanaambo kaabuusana khuukisoolanisa, baareka kimibasu khu buli 
luwaande, baareka kimireko kyaabwe, bakiwaamba. 
9Baakira mu shiindu abe sheesi bombashile khukisutilamo, bakiyila isi 
umuyiinga uwa Babulooni. Bakiyila mu bubowe, bari nio abe yaakhabulukhuma, 
likono lyayo lilekhe khuwulilikhana mu njiinji tsye mu Isiraeli ta. 
10Maayi woowo aaba busa nga kumuzabibu, kweesi babyaala aambi ni luluutsi. 
Khulwekhuuba abe iliwo kameetsi kamakali, abe khulikho bibyaamo biikali ni 
kamasaafu kamakali. 
11Kusina kwakhwo kwe kamaani, kwekyela nikwo kamaani ke buwuli. 
Kwatsowa kwaaleeha khukhwoola mwikulu, buli mutweela waabona 
kamasaafu kaakwo, naluundi nga ni kwaleeha. 
12Ne khulwe liirima, ise nakutitula ni tsiindi tsyakwo, nakutuuma khu liloba khu 
ngaaki. Ikhuungu iye kamaani ni yeetsa, yakila bibyaamo byakwo byaniaala. 
Kamasaafu kaakwo kooma kaalakala, bakwoosha ni kumulilo. 
13Ari bakubyaala luundi mu mubiimbi, mu shifwo shishoomu, shishikhalimo 
kameetsi ta. 
14Kumulilo kwawaamba kusina kwe kumuzabibu kweene ukwo, kwoosha 
tsisakya tsyakwo ni bibyaamo byakwo. Ni nashiryo mbaawo kuusina kwe 
kamaani kukwaaramawo ta, mbaawo kamaani ke buwuli ta. Kuno kuli 
kumweenya kwe kumutaambo; bali ni khukwiimbatsaka ni beelaŋanamo. 

Ezekeli 20 

Ba Isiraeli beeloosela busa khuuminyaalila Umukasya 

1Lwaba lwe shifukhu she likhumi, mu mweesi kwe kharaano, mu mwiiko kwe 
kumusaafu kwe buubowe bweefwe. Kila batweela khu baraangirisi be ba Isiraeli 
beetsa isi ise abe indi khukhuuntsireebakho, nga bakana bamanye sheesi Wele 
akana ifwe khukhole. Bantsikhala ibweeni wase. 
2Kila Umukasya anganikhayo, nga aloma ari: 

3“Umwaana uw'omuundu, kanikha isi baraangirisi be ba Isiraeli, ubareebe uri: 
Inywe mweetsile khukhwireeba nga mukana mumanye sheesi Umukasya akana 
mukhole? Khukhwaama nga ise n'iindi uliwo biilo ni biilo, singana inywe 
mweetsa khukhuuntsireebakho isi ise ta. 
4“Umwaana uw'omuundu, iwe unyala waabakhalila nibo kumusaango? Unyala 
waashikhola? Nashiryo lekha bamanye bibiindu bye bunyaalu byeesi bakuuka 
baabwe baamala khaale khuukhola. 
5Baboolele uri Umukasya alikho aloma ari: Khu shifukhu khweesi ise 
naroborerakho ba Isiraeli, ise samweene netsuba nga iliwo sheesi nabasuubisa 
nibo. Ise neyokesanisa isi nibo bali waakila baamanya ise nga bali mu Misiri, 
nabalomela ndi: Ise ndi niye Wele weenywe. 

6Mu mbuka iyo niyo isi ise nabetsubila nga imbasuubisa indi ise ikhaabaruse 
nibo mu Misiri, imbayile khu liloba lyeesi ise nabafunila. Liloba ilyo lili liilayi 
naabi nga lyaana biilyo biikali, nga nilyo lilifuurisayo buulayi mu shibala shoosi. 
7Ise nabalomela nibo indi balekhele awo khuukhola bibiindu bye bunyaalu bye 
khukhwisaaya bifwaani, naluundi indi balekhelawo khukhwisaaya ba wele be 
ba Misiri, khulwekhuuba abe ise ndi niye Umukasya Wele waabwe. 
8Ne shitweela busa barama nga baaminyaliile ise, baalekha khuuloondelela 
sheesi ise nabaloma ta. Baaloba khukhwakamisa bibiindu bye bunyaalu bye 
khukhwisaaya bifwaani, naluundi beloosela khukhwisaaya ba wele be ba Misiri. 
“Kila lwanyuma ise inoma indi kane imbokesanise lirima lyase, imbawe nibo 
shitaambiso, nga bashiili mu liloba lye ba Misiri. 
9Ne ise nalekha khushikhola indyo ta. Khulwekhuuba abe n'ishikhola, 
shiimalamo ise lukoosi. Abe ise namala khaale khukhwiyokesanisa isi nibo nga 
bali mu manaambo kakaandi, nga isuubisa indi ikhaabaruse mu Misiri imbayile 
mu liloba liliindi. 
10“Nashiryo ise nabarusa mu shibala she ba Misiri, naabayila mu mubiimbi. 

11Ise nabawa nibo bilakilo byase ni kamakaambila kaase, nga babaandu boosi 
bali ni khuuloondelela bibiili mu bilakilo ni mu makaambila. 
12Ni khuuminyisilakho ilala, ise naabawa nibo shiifukhu sha Sabato, nga khali 
khaabonelo akari aabwe ni nase khari, bali ni khuumanya bari ise ndi Umukasya, 
naluundi ise imbawa nibo tsiikhabi. 
13Ne ikhaba shitweela busa nga bali mu mubiimbi, ba Isiraeli baaminyaalila ise. 
Baaloba khuuloondelela indeekela yase ta, baantsukha kamakaambila kaase, 
keesi abe babaandu boosi bali ni khuuloondelela. Baakhola bibiindu bye 
bunyaalu naabi khu shifukhu sha Sabato. “Shino shaakila ise naakana ndi mbawe 
shiitaambiso nga bali mu mubiimbi, indi mbeere boosi bawewo. 
14Ne khulwe shiriifwa she buunyala bwase, ise naalekha khushikhola ta. Ise 
sinakana kamanaambo abe kakaabona nga ise imbukula ba Isiraeli 
khukhwaama mu Misiri, kabone nga ikhola shishiindu nga isho ta. 
15Ni khuuminyisila ilala, nga bali mu mubiimbi ise nabetsubila nga noma ndi, 
singene imbayile imbawe shiibala abe sheesi nabasuubisa ta. Shiibala 
shishiilimo liiloba liilayi nga shaana biilyo biikali, naluundi nga nilyo 
liliifuurisayo buulayi mu shibala shoosi. 
16Ise netsuba shino khulwekhuuba abe baantsukhile indeekela yase, nga 
sibaloondelela kamakaambila kaase ta. Abe bakhola bibiindu bye bunyaalu khu 
shifukhu sha Sabato, nga mu buulamu bwaabwe besaaya bifwaani. 
17“Ne shitweela busa ise nabawaambila nibo shiisa, ise nalekha khubeera, 
namwe khuubamalawo nga bali mu mubiimbi ta. 

18Nashiryo ise nareewura babaana baabwe nga imbalomela indi: Mukhebirisa 
mu saambo tsiimbi nga bakuuka beenywe ni beebirisa ta; namwe mukhereerera 
mwabeene bunyaalu nga mwisaaya bifwaani byaabwe ta. 
19Ise ndi niye Umukasya Wele weenywe; ni muloondelele bilakilo byaase, 
naluundi muwaambe kamakaambila kaase. 
20Muli ni khukhwiisa lukoosi mu shifukhu sha Sabato, nio akile shirame nga shili 
indakaano akari enywe ni nase. Nio inywe mumanye muri, ise ndi niye 
Umukasya Wele weenywe. 
21“Ne lisaaye ilyo nalyo lyaaminyaalila ise. Baalekha khuuloondelela 
kamakaambila kaase n'indeekela yase ta, abe byeesi babaandu boosi bali ni 
khuuloondelela. Beloosela baakhola bibiindu bye bunyaalu khu shifukhu sha 
Sabato. Shino shaakila ise nakana indi imbawe shiitaambiso nga bali mu 
mubiimbi, indi imbeere boosi bawewo. 
22Ne khulwe shiriifwa she bunyala bwase, ise nalekha khushikhola ta. Ise 
sinakana kamanaambo abe kakaabona nga ise imbukula ba Isiraeli 
khukhwaama mu Misiri, kabone nga ikhola shishiindu nga isho ta. 
23Ni khuminyisila ilala, nga bali mu mubiimbi, ise nabetsubila nga inoma indi 
ikhaabasalanise mu manaambo kakaandi ni mu bibala bibiindi busa. 
24Ise nakhola shino khulwekhuuba abe balobile khuuloondelela bilakilo byaase 
ni kamakaambila kaase. Abe balikho bakhola bye bunyaalu khu shifukhu sha 
Sabato, nga besaaya bifwaani nga bakuuka baabwe ni baakhola makiboole. 
25Isho nisho shishakila ise nabawa nibo kamakaambila n'indeekela bibiikhali 
biilayi ta, nga sibinyala byakila nibo baafuna buulamu ta. 
26Ise nabalekha khubwaabwe busa, waakila baakhola bye mbikho khubirira mu 
byeesi abe bawaanayo khukhwisaaya, nga imbalekha bawaanayo babaana 
baabwe besiinde bakiboole. Ise nakhola shino indi nio khuurya khubawaambe. 
Ise nashikhola indyo, nga ingana nibo bamanye bari ise ndi Umukasya. 
27“Ni nashiryo, umwaana uw'omuundu, n'uboolele ba Isiraeli sheesi ise 
Umukasya indikho inoma. Baboolele uri bakuuka baabwe bafwotsola ise, nga 
bakhola bibikhali bye bubwiyikinwa ta. 
28Ise nabayila nabawa nibo shiibala abe sheesi nabasuubisa indi kane imbawe. 
Nga ni baabona tsinjiinji tsindeeyi ni kimisaala kye kamasaafu kamakali, 
baabiwaanayo tsisaayilo isi nibyo. Baakila ise liirima lyamaamba khulwe 
tsisaayilo abe tsyeesi bawaanayo n'iviini abe isi bawaanayo nga shiwaanwa. 
29Kila ise imbareeba nibo indi: Bifwo shiina bye khukhwisaayilamo ibyo byeesi 
inywe mutsyamo? Babilaanga bari biifwo Bye angaaki bye Khukhwisaayilamo. 
30Nashiryo, ari iwe boolela ba Isiraeli sheesi ise Umukasya, indikho inoma: Kane 
inywe mwolese liina nga mukhola bibyoonako byeesi bakuuka beenywe 
baakhola khaale, naluundi mwisaaya bifwaani byaabwe? 

31Ikhaba ni biifukhu bino, bona inywe muwaanayo biwaanwa nibyo bitweela isi 
bifwaani tsana nibyo bitweela, nga muwaanayo babaana beenywe 
khukhwookhebwa. Mukhola bibiindu nga ibyo, ne shitweela busa bari inywe 
mwiitsa khukhuuntsireebakho nga mukana mumanye sheesi ise ingana inywe 
mukhole! Khukhwaama nga ise n'iindi Umukasya Wele uliwo biilo ni biilo, ise 
singene ifukiilise inywe muntsireebekho shishiindu shoositsana ta. 
32“Inywe mwaamalile khaale khuukhalawo muri mukana mube nga 
kamanaambo kakaandi, muri mube nga babaandu babaamenya mu bibala 
bibiindi, nga besaaya bisaala ni kamabaale. Ne isho seshinyala shakholikha ta! 

Wele awa shitaambiso naluundi eyakhila 

33“Khukhwaama nga ise Umukasya Wele, n'iindi ubawo biilo ni biilo, kane 
imbokesanise liirima lyase, naluundi inaambise kamaani kamakali mu khuba 
umuyiinga weenywe. 
34Kane ise imbokesanise inywe liirima lyase ni kamaani kaase kamakali, nga 
nababuusaasile inywe atweela nabakobosile khukhwaama mu manaambo keesi 
inywe mwasalanilamo. 
35Ise ikhaabayile inywe mu mubiimbi kweesi kamanaambo kebootokheleele, 
nio nga muli ibweene iyo, ise imbakhalile inywe kumusaango nga mwabeene 
mubona. 
36Ise ikhaabakhalile inywe kumusaango, musaambo isi nakhalilamo bakuuka 
beenywe kumusaango, nga bali mu mubiimbi kwa Sinaayi. Umukasya, Umunyali 
uwa byoosi niye ulomile bibiindu bino. 
37“Ise ikharaambise kamaani imbone indi muli aasi e buwuli bwase, naluundi 
imbawaambile kamaani mu khuuloondelela indakaano yase. 
38Ise ikhaaruse mus'iinywe abo babaali banabumiinyi, ni naabo babaakhola 
bibyoonako isi ise. Ikhaabaruseyo khukhwaama mu biibala byeesi bamenyamo 
ari, ne ise s'ikhaabafukiilise bengile mu shibala she ba Isiraeli ta. Nio isho shikile 
inywe mumanye muri ise ndi niye Umukasya. 
39“Ba Isiraeli, ari inywe mweesi ni mutsye mu moni, mutsye buli atweela 
mwisaaye bifwaani byeenywe. Ne akhali ise imbareewura inywe indi, lwanyuma 
lweebyo mukanile mulobile, muli ni khuuloondelela byeesi ise inoma. Muli ni 
khukhwakamisa khufwotsola lisina lyase likhosefu, nga mwakamisa 
khuwaanayo tsisaayilo isi bifwaani byeenywe. 
40Khulwekhuuba nga ba Isiraeli boosi boolile mu shibala shaabwe, bali ni 
khukhuuntsisaayila ise khu lukiingi luukhosefu, ulwo lulufuura buuleeyi mu 
Isiraeli mwoosi. Ise ikhaabekhoyele nibo naabi, naluundi ise ikhaabe 
naabaliindiliile nibo khuureera tsisaayilo tsaabwe tsitsiiminyisa buulayi, ni 
biwaanwa byaabwe biikhosefu. 

41Lwanyuma lwe khuubarusa inywe mu manaambo keesi mwasalanilamo 
nababusaasa atweela, ise ikhaafukiilise khukhwakaanila biwaanwa byeenywe 
bibyooshe. Ni kamanaambo koosi kane kabone kari ise ndi umukhosefu. 
42Nga ise naamalile khuubakobosa inywe mu shibala sha Isiraeli, shibala sheesi 
ise namala khukhwiitsuba indi ikhaawe bakuuka beenywe, awo isi inywe 
mulimanyila muri ise ndi niye Umukasya. 
43Nio inywe mushebulile bibiindu bye bubwoonaki byoosi, ni bye bunyaalu 
byoosi byeesi inywe mwekhola khu mwabeene. Bibyoonako byeenywe byeesi 
inywe mwakhola bikhaakile mwiwulile buubi. 
44Nga iliwo sheesi ikhola khulwe shiriifwa she lisina lyase, ba Isiraeli inywe 
mulimanya muri ise ndi niye Umukasya. Khulwekhuuba ise singene imbawe 
inywe shiitaambiso khuuloondekhana ni bubwoonaki bweenywe ta.” Umukasya 
Wele umweene niye ulomile bibiindu bino. 

Kumulilo khukhwaama imwaalo we shiibala 

45Umukasya waanganikhayo nga aloma ari: 

46“Umwaana w'omuundu, loleelela imwaalo we shiibala. Bekiitse byeesi 
bakhola, naluundi ukhole buŋoosi bubwikiitsa abo babaali mu shibala shishiili 
mu mubiimbi nga shilimo shisaali. 
47Lomela shiibala shishiili mu mubiimbi uri, iwe n'urekeerese byeesi Umukasya 
alikho aloma. Umukasya alikho aloma ari, bona ise ndi khuutsya khuwaambisa 
kumulilo mus'iiwe, kukile kwooshe bibiindu byoosi bibitsowa mu shibala isho, 
ni bisaala bibyoomu byoosi. Mbaawo ulisimisa kumulilo kukuutindiima ukwo ta. 
Kukhaasalanile khukhwaama imwaalo kwoole ingaaki, nga kwoosha buli 
mutweela. 
48Babaandu boosi bakhaashimanye bari ise Umukasya, niye uwaambisile 
kumulilo ukwo; mbaawo ukhaanyalise khuukusimisa ta.” 
49Nio waakila ise nelootsa nga inoma indi, “Umukasya Wele, iwe ukhakhola 
shishiindu nga isho ta. Khulwekhuuba babaandu balikho belootsa bari ise 
imuumbaawo tsiindikha tsino.” 

Ezekeli 21 

Umukasya akhaawe Yerusalemu shiitaambiso 

1Umukasya waanganikhayo nga aloma ari: 
2“Umwaana uw'omuundu, n'utsye mu Yerusalemu, wikiitse babaamenyamo. 
Kuukuula nga wikiitsa biifwo byaabwe biikhosefu byeesi besaayilamo, naluundi 
ukhole buŋoosi nga wikiitsa abo babaamenya mu Isiraeli. 
3Balomele uri, Umukasya alikho ari, bona ari ise ndi umusiku weenywe, kane ise 
imaambe luurima lwase mukhono, nga ndi umwirekefu khuubeera inywe 
mweesi, nga imbilila atweela abo babaali bakhosefu ni baboonaki. 

4Ni nashiryo, kane ise imaambe luurima niire babaandu khukhwaama imwaalo, 
khukhwoolisa ingaaki we shiibala. 
5Buli muundu yeesi kane amanye ari ise Umukasya nawaambile luurima lwase 
muukhono, ari ise singane nileyo indubiikhe luundi ta. 
6“Mwaana uw'omuundu, kuukuula; kuukuula luukali nga uli mu mutaambo 
kumukali n'ingunyi ingali. Kuukuulila isi babaandu boosi bali ni khuukhubona. 
7Nga baakhureebire bari, shiina kila ulikho ukuukuula, ubeelamo uri khulwe 
kamakhuuwa kakaali khukhwiitsa. Nga kamakhuuwa ako keetsile, buli 
mutweela kane abe ni khuurya khuukali, abe mu binikino bye angaaki. Buli 
mutweela akhaayekhelele busa, bakhaasikhe ni khukhwiimikha khu ngaaki. 
Bona, bibiindu bino bili aambi, bikana khukholikha.” Bibiindu bino Umukasya 
Wele, niye umweene ubikanikhile. 
8Umukasya waanganikhayo nga aloma ari: 

9“Umwaana uw'omuundu, iwe khola buŋoosi, ulome uri, Umukasya alikho 
aloma ari: Bona ise nawakaale luurima lwase, luurima ise nawakaale, naluundi 
ise naamalile khuulumiliisa. 
10Ise nalumiliisile lulikho lumulikha busa nga luuheni, naluwakaale nga ingana 
induraambise mu khwiira. Mbaawo unyala waaba mu mwikhoyo ta, 
khulwekhuuba babaandu baase sibenaanayo isi khuureewura khwoosi, namwe 
shiitaambiso shoosi ta. 
11Nashiryo ise ishimiliisa busa luurima lwase, indi nio induraambise buulayi. Ise 
naluwakaale naluundi nalumiilisile, indi induwaambise uyo utsya khukhwiira. 
12Umwaana w'omuundu, iwe kuukuulila mu mutaambo kumukali; 
khulwekhuuba luurima luno lutsya khwiira babaandu boowo. Lutsya khwiira 
baraangirisi ba Isiraeli atweela ni babaandu baase boosi. Ni nashiryo iwe 
yokesanisa kumutaambo kumukali. 
13Khulwekhuuba ise ndi khuukhakilisa babaandu baase, ne nga baalobile 
khukhwibiiyisa bibyoonako byaabwe, kane babeene babonele khu kwaabwe. 
14“Ni nashiryo, umwaana w'omuundu, iwe khola buŋoosi. Khupaka muukhono 
mwoowo, ukile luurima lwibwakale nga lwilaŋanamo busa, isi abo babaali ni 
khukhwiiribwa. Luli luurima luluuli ni khukhwiira babaandu baakali, naluundi 
nga luriisa naabi. 
15Kane lukile babaandu baase bawetsekhelele kamaani, buuri bubawaambe. Ise 
naweeleyo luurima lulumulikhamulikha ulwo, indi luubeere nibo. 
16Kane luurima luno lwiire babaandu buli luwaande lwoosi, na buli oosi isi 
baluloselela. 
17Kane liirima lyase liwewo, nase imbe ni kumwikhoyo, ikhupake muukhono.” 
Ise Umukasya niye ulomile bibiindu bino. 

Luurima lw'omuyiinga uwa Babulooni 

18Umukasya waanganikhayo nga aloma ari: 

19“Umwaana uw'omuundu, roborayo kimikhoosi isi umuyiinga uwa Babulooni 
ali ni khuubirirakho nga eetsa ni luurima lweewe. Kimikhoosi kino kyoombi kili 
ni khuunanikhila mu shiibala shitweela. Uli ni khuurawo shipaande mu shifwo 
mweesi kimikhoosi kino kyoombi kyawukhanila, nga kilola mu shiriimba. 
20Kumukhoosi mutweela kuli ni khuumuraangirira niye nga kumuyila mu Raba, 
shiriimba she ba Amoni, ni kukuundi nga kulola i Yuda, mu shiriimba 
Yerusalemu, sheesi bebotokhelesile ni litikiiyi. 
21Khulwekhuuba umuyiinga uwa Babulooni ali ni khukhwiimikha isi kimikhoosi 
kino kyaawukhanila. Mu khukhalawo khu mukhoosi shiina kweesi ali ni 
khuuwaamba, ali ni khuuraambisa buyiingo bweewe nga isaasi, ali 
khukhwireeba isi bawele beewe, naluundi ali ni khukhwiira shishaayo alole 
muunda. 
22Kumukhono kweewe kumuseetsa kane kuwaambe buyiingo bweesi 
bawandikhakho bari ‘Yerusalemu’. Buno bumuboolela khuutsya khwombakha 
ni khuutsukha kuuloba kwe khuuniinilakho khuukhwibwakala shirimba, ni 
khuuyokesela angaaki liyoombo lye busoolo. Naluundi buri ali ni khuutsukha 
kuuloba kwe khuuniinilakho khu buli shilibwa she khukhwingililakho mu 
shiriimba, abuuse tsimuumbi tsimboofu tsye kuuloba, naluundi ombakhe biifwo 
bye khukhwiimakho khukhwikheetsa baasiku. 
23Ne isi babaandu be mu Yerusalemu, shino kane shibafwaanile busa nga 
khuulakula balekhe khushifukiilisa ta, khulwe tsindakaano tsyeesi baamala 
khaale khuukhola. Ne nga shishiindu shino shili ni khuukila nibo bashebulile bye 
bubwoonaki byaabwe, ni khubareewura khuri banaba bawaambe mu mbuka 
yoosi. 
24Ni nashiryo, ise Umukasya Wele indikho inoma indi: khulwekhubeela inywe 
mwabeene mwakilile ise nashebuliile bibyoonako byeenywe, mwakilile 
byerurukhiliile busa, nga buli mutweela alikho abibona, ise nabakhaliile inywe 
kumusaango. Kane ise indekhe baasiku babasute inywe, babayile. 
25“Ne iwe umuwuli uwa Isiraeli uli umwoonaki naabi, bona ari imbuka yoolile, 
shifukhu sheesi iwe uli ni khufunilakho shitaambiso shoowo shoolile. 
26Ise Umukasya Wele niye uli khuloma bibiindu bino. Ikhulakila iwe indi 
rusakho ikuutwa ni shitaambaala bibiili khu murwe kwoowo. Mbaawo mu 
bulamu shishiindu shoosi shishinarama nga abe ni shili taawe. Abo babaali 
babaandu ba busheele busa, kane beekyele khuuba nibo baawuli, ne abo babaali 
mu buwuli kane beekyele babaandu ba busheele busa. 
27Kane ise imaambe Yerusalemu ingikyelise kamakubili, yikyele kamakubili 
kameene; ilekhe khubawo khe khushebulilakho khoositsana ta, khukhwoolisa 
nga uyo yeesi imalile khuuwa Yerusalemu shiitaambiso woolile. Nio imuwe niye 
shiriimba isho. 

Buusoolo khu ba Amoni 

28 “Ne iwe, umwaana uw'omuundu, khola buŋoosi nga ubaboolela uri 
bibiwaamba khu khukhwikiitsa ba Amoni, Umukasya Wele alikho aloma ari, Ise 
ndikho niitsa ni luurima, indikho niitsa ni luurima khubeera inywe imbamalewo. 
Ise naamalile khaale khulumiliisa, lumulikha busa nga luheni. 
29Khuubonekhelwa khweesi mubona, khuli khwe bubeeyi busa, ni byeesi 
mutebeelesa muri bitsya khukholikha, byoosi bye bubeeyi busa. Inywe muli 
baabi naluundi muli baboonaki. Shifukhu sheesi ise intsya khubaweelakho 
inywe shitaambiso shili aambi khukhwoola. Kane luurima lwase lubeere inywe 
mweesi. 
30“Inywe mwabeene ni mwiise aasi luurima lweesi muwaambile khukhwiira 
babaandi. Ise ikhaabakhalile inywe kumusaango nga muli mu shifwo sheesi 
mwabuumbibwilamo, nga nisho sheesi mwasaalikhilamo. 
31Ise ikhaabokesanise inywe liirima lye kamaani, lifwaane busa nga 
ubatsukhileho kumulilo kwe buunoro. Ikhabaawaaneyo inywe mu makhono ke 
babaandu babaakhali ni shiisa ta, abo babeyika kumulimo kwe khukhwiira, 
babeere. 
32Kumulilo kukhaabooshe muwewo; mukhaafwiile mu shibala sheenywe 
shisheene. Mbaawo umuundu na mutweela ukhaabashebulile inywe ta. Ise 
Umukasya samweene niye ulomile bibiindu bino.” 

Ezekeli 22 

Bibyoonako byeesi be mu Yerusalemu baakhola 

1Ni khuminyisila ilala, Umukasya weetsa isi ise nga aloma ari: 
2“Umwaana w'omuundu, uwe uli umwirekefu, khukhalila shiriimba shishiilimo 
babeeri abo kumusaango? Iwe bokesanisile ilala boosi buulayi bubweene bye 
bunyaalu byeesi nibo baamala khaale khuukhola. 
3Boolela babaandu abo byeesi ise Umukasya, indikho ikhuboolela iwe. Balomele 
uri, imbuka yeenywe yoolile khulwekhuuba mwayira babaandu baakali, 
naluundi inywe mwayireerera mwabeene bunyaalu khuubirira mu khwisaaya 
bifwaani. Ne ari imbuka yeenywe yoolile. 
4Inywe muli ni kumusaango kwe khukhwiira babaandi, naluundi mwayireerera 
mwabeene bunyaalu khulwe khukhwisaaya bifwaani. Naluundi inywe 
mwakilile imbuka iye khubawa inywe shitaambiso yeetsile aambi; imbuka 
yaaweeleyo. Ni nashiryo, kamanaambo kakaandi kane kabatsekhelele inywe 
naluundi kabakhomyaase. 
5Kamanaambo kakaali aambi ni nanywe, ni naako kakaabali aleeyi, kane 
kabalekelese inywe, mumwibirisa buubi naluundi mumuuli be bituluungu. 

6“Bona baraangirisi be mu Isiraeli boosi beyikina kamaani kaabwe babeene, 
naluundi ke khukhwiira babaandi. 
7Mbaawo uwiisamo shiriifwa mu paapawe namwe mu maayi weewe ta. Inywe 
mulyakhana abo babaali babeetswa musiinywe. Ikhaba banamulekhwa ni 
baafuubi, inywe mubalyakhana. 
8Inywe mulekelesa biifwo byase bibiili bikhosefu, naluundi semwisa lukoosi mu 
shifukhu sha Sabato ta. 
9Iliwo batweela mu siinywe babaaboolela babaandi bye bubeeyi, bari nio abo 
beesi babooleele beeribwe. Iliwo batweela musiinywe babaalya biilyo byeesi 
bawaanileyo nga tsisaayilo isi bifwaani. Iliwo batweela babaali ni kumuluungo 
kumukali mu khwikoomba bakhasi ni basaani. 
10Iliwo batweela mu siinywe babetubaasa ni bakhasi be ba paapa baabwe. Iliwo 
babaandi mu siinywe babetubaasa ni bakyelama nga bali imasaaba. 
11Iliwo batweela babaakhola bye buyeeyani; babaandi betubaasa ni bakhasi be 
babaana baabwe; babaandi betubaasa ni bakooko be ba maayi baabwe 
babaandi. 
12Iliwo batweela mus'iinywe beesi baliipa beetsa beera babaandi. Babaandi 
barusa kamafuurisa khu byeesi bekhopesile ba Isiraeli bashaabwe, baryo bafuna 
buyiindifu nga babira mu khumiinikhilisa. Inywe mwaayintsibilila ise.” 
Umukasya Wele, umweene niye ulomile bibiindu bino. 
13“Ni nashiryo, ise inaminiaangula bibiindu byoosi byeesi iinywe mwafuna 
khukhwaama mu khunuula babaandi ni mu khwiira babaandi. 
14Inywe mwambaasa muri munyala mwaba ni bunyiindaalifu bubuumala, 
namwe mwaba mushiili ni kamaani nga ise naamalile khaale khubakhupa 
inywe? Ise Umukasya samweene niye ukanikhile bibiindu bino; kane imbikhole 
nga s'ishuusakho ta. 
15Ikhaabasalanise inywe mu buli shibala ni mu buli linaambo, ingile 
imbamalemo kumwooyo kwe khukhola bibyoonako. 
16Inywe mukhaakile kamanaambo kakaandi kalekhe khukhuuntsisamo ise 
lukoosi ta. Shino shikhaakile inywe mumanye muri ise ndi niye Umukasya.” 

Kumulilo kwe buunoro kukupyeluusa 

17Umukasya waanganikhayo nga aloma ari: 

18“Umwaana uw'omuundu, isi ise ba Isiraeli boosi sibalimo kumukaso ta. Bali 
busa nga kuuloba kukurama mwiruumbi lwanyuma lwe khubukulamo biibya 
bibikanibwa. 
19Nashiryo, ari ise Umukasya Wele indikho imbaboolela indi nibo sibalimo 
kumukaso kwoosi ta. Ni khu lwe ilomo iyo, ise ikhaabuusaase boosi mu 
Yerusalemu. 

20Khu lwe lirima liikali, nase kane imbabusaase nga babaandi ni babusaasa 
kuuloba mwiruumbi nga batsya khwoosha nio baamisemo biibya. Kane nase 
imbabusaase atweela, imbooshe bayengukhe bawewo. 
21Kane imbabusaase inywe mu Yerusalemu, imbokesanise liirima lyase 
liliikhaabe busa nga kumulilo. Inywe mukhaayengukhile mu mulilo ukwo. 
22Nanywe mukhaayengukhile mubweene umwo, mube busa nga ifweeza 
n'iyengukhila mu mulilo. Nio nanywe kane mumanye muri ise, Umukasya, 
nabokesanile inywe liirima lyase.” 

Bibyoonako bye baraangirisi ba Isiraeli 

23Umukasya waanganikhayo luundi nga aloma ari: 

24“Umwaana uw'omuundu, boolela ba Isiraeli uri shiibala shaabwe shaayitsula 
bubwoonaki. Ni nashiryo khulwe liirima lyase, ise ndi khuutsya khubawa inywe 
shiitaambiso. 
25Baŋoosi nga nibo babaali baraangirisi baabwe, balikho bewuumila busa nga 
italanyi n'iilya khaasolo kheesi ikhonyele. Beera babaandu, baanuula bibiindu 
byaabwe, ni khulwe bubwiiri ubwo waakila yaabawo banamulekhwa baakali 
naabi. 
26Basaayi baabwe baafuniaaka kamakaambila kaase, naluundi bibiindu byaase 
biikhosefu sibabiisamo lukoosi ta. Sibaawukhanisawo akari e bibiili biikhosefu 
ni bibiikhali biikhosefu ta. Sibenaanayo khu shifukhu sha Sabato ta. Ni nashiryo 
waakila ba Isiraeli baalekha khukhuuntsisamo ise lukoosi ta. 
27Baraangirisi baabwe bali busa nga shibulukhu ni shityenuulakamo isaanyi isi 
shimalile khukhwiira. Beera babaandu, boonakisa buulamu bwe bashaabwe 
bari nio bafune buyiindifu. 
28Baŋoosi babaabamenyamo baabimbilila busa bibyoonako, nga umuundu 
n'aapa luloongo khu ntsu yeewe bari abimbilile kamawuumbu. Babeeha busa 
babaandu bari baafunile khuubonekhelwa khukhwaama isi ise, naluundi 
bibiindi baambulisa busa. Bakanikha bye bubeeyi, ne baashuukha baaloma bari 
bibiindu ibyo byaamile isi Umukasya Wele. 
29Abo babaali bayiindifu, banuula naluundi balyakhana bashaabwe. 
Bamiinikhilisa abo babaali bataambi, naluundi babirisa babeetswa buubi, nga 
mbaawo isi banyala batsya beelootsela ta. 
30Ise naakhakakho khuwentselesa umuundu yeesi abe unyala khukhwombakha 
kumako, abe unyala wemikha mu bifwo byeesi kuumako kwatikulukha 
waatseeta shibala nga ingana khushoonakisa khulwe liirima lyase, ne naalekha 
khunyoolayo umuundu yeesi ta. 
31Ni nashiryo, ise inabokesanisa nibo liirima lye kamaani, ni khulwe biikholwa 
byaabwe biibi kane ise imbooshe busa ni kumulilo bawewo.” Ise Umukasya 
Wele niye ulomile bibiindu bino. 

Ezekeli 23 

Bakooko babili baboonaki 

1Umukasya waanganikhayo nga aloma ari: 
2“Umwaana w'omuundu, lutweela abawo bakooko babili nga boombi bali maayi 
mutweela. 
3Nga ni baaba nga bashiili bahele, nga bamenya mu Misiri, betubaasa ni basaani 
waakila baalekha khuba tsindungubaasi luundi ta, nashiryo beekyela 
bamalaaya. 
4Umukiboole abe bamulaanga bari Ohola, nga aliwo mu lisiina lye ba Samariya. 
Umukyeekhe abe bari Oholiba, nga aliwo mu lisina lya Yerusalemu. Boombi 
bekyela bakhasi baase, basaalile ise babaana. 
5Ikhaba nga Ohola aba umukhasi uwase, ne shitweela busa eloosela mu 
khukhola kwe bwamalaaya ni basaale beewe khukhwaama mu Asiriya. 
6Abe bano mulimo banyiindaalifu babaakwaara bikwaaro bye angaaki, 
baraangirisi, baraangirisi be kamahe. Bano boosi bali basilikhale babaashili 
bahele, nga babonekha buulayi, naluundi nga bakyeendela khu ŋwaaŋwa. 
7Abe niye akhola bwamalaaya ni baraangirisi be liiye lye ba Asiriya boosi. Ni 
bwamalaaya ubwo bwaamureerera khuukhola bye bunyaalu nga esaaya 
bifwaani bye ba Asiriya. 
8S'akamisa bwamalaaya bweesi abe akholatsaka khukhwaama nga n'aaba nga 
ali mu Misiri ta. Khulwekhuuba ikhaba nga abe ashiili umukhaana indungubaasi, 
abe akana naabi khukhwitubaasa ni basaani, ni nabo baamubirisa busa nga 
umumalaaya. 
9Ni nashiryo nase namusiindikha mu bakanwa beewe ba Asiriya, abe beesi 
asiima naabi. 
10Bano baamurusakho biikwaaro byeewe, bawaamba babaana beewe, nio 
lwanyuma baamwiira umweene nga baraambisa luurima. Nga kumusaango 
kwaamufuurire naluundi nga shino shaamalile khuumukholikhakho, bakhasi 
buli aandu oosi baashikanikhakho. 
11“Ikhaba nga wandaaye weewe Oholiba aabona shino, ne shitweela busa niye 
waaba umubi naabi khuuminyisakho awo, niye wekyela umumalaaya 
khuuminyisakho yaayawe, Ohola. 
12Naye aakhola bwamalaaya ni baraangirisi be babaandu, ni baraangirisi be 
kamahe, nga bano bakwaara buulayi, baashiili baahele, babonekha buulayi, 
naluundi nga bakyeendela khu ŋwaaŋwa. 
13Ise naabona nga naye waakholile bye bunyaalu; nga naye ali busa nga 
wandaaye weewe. 

14“Ne Oholiba yuno wehaambila naabi, naabi mu bye buyeeyani. 
Shishamukhweselesa shaba bifwaani bye baraangirisi be basilikhale be ba 
Babulooni nga babikhupa khu litikiiyi babiwakha iraangi imbesemu, 
15nga bebowile tsiikhoba mu bikuute, naluundi nga bebowile bitaambaala 
imurwe waabwe. Bino byamushebusa niye khu basilikhale be ba Babulooni abe 
babaakyeendela khu ŋwaaŋwa. 
16Niye n'ababona, wekoomba naabi khukhwitubaasa ni nabo, ni nashiryo niye 
waabasiindikhila nibo buurume nga bashiili mu Babulooni. 
17Basaani ba Babulooni beetsa betubaasa ni naye, baakhola ni naye bye 
buyeeyani. Nga shino shaamukholikhilekho tsifuunda tsingali, baamulokhela ni 
kumwooyo kwaabawayo. 
18Nga alikho akholela buyeeyani abulafu busa, nga s'enaanayo khu byeesi 
babaandu baloma ta, nase kumwooyo kwamuwayo, namwaantsukha 
musaambo niyo indweela isi naantsukhamo yaaya weewe. 
19Ne shitweela busa weeloosela mu buyeeyani bweewe, webirisa mu saambo isi 
ebirisamo nga ashiili umukhaana, mu mbuka isi abeela nga akholela buyeeyani 
mu Misiri. 
20Niye waaba naabi ni kameelu ke buyeeyani, nga akana naabi etubaase ni 
basaani ba Misiri, abe babaali ni kamaani kamakali mu bye buyeeyani. 
21“Oholiba, iwe wakana naabi wiilemo wokesanise kumuluungo kumukali isi 
basaani, nga ni wakhola nga ushiili mukhaana isi wabeela mu Misiri, isi 
wetubaasila naabi ni basaani nga bakhuwaambawaamba naluundi nga 
babooraboora kamafuungu koowo. 

Wele akhalila Oholiba kumusaango 

22“Ni nashiryo, iwe Oholiba, iwe unakila bakanwa boowo beesi iwe kumwooyo 
kwawayo bakhwinyukhile aasi, bakhwibotokhelele iwe khulwe liirima lyaabwe. 
23Ise ikhaareere basaani ba Babulooni ni ba Kalidiya boosi, khukhwaama i 
Pekodi, Showa, Kowa, ni ba Asiriya boosi. Ikhaabuusaase atweela basooleli 
babaali bamiliwu khukhwaama mu baraangirisi be babaandu, ni baraangirisi be 
kamahe, ni naabo boosi babaamanyikhaane, ni baraangirisi be basilikhale 
babaakyeendela khu ŋwaaŋwa. 
24Bakheetse ni liiye liikali lye kamakaali ni tsiŋwaaŋwa, ni babaandu baakali, 
bakhwibwakale iwe khukhwaamila kwe ngaaki woowo. Bakhaakhwibwakale 
iwe khukhwaamila khu buli luubeka, nga betseetile babeene ni tsingabo tsifwiiti, 
tsingabo tsya busheele, ni biibya byeesi bakwaara khu mirwe. Ise 
ikhaakhuwaaneyo iwe mu makhono kaabwe, bakhukhalile iwe kumusaango, 
khuuloondekhana ni kamakaambila kakaabwe. 
25Ise ikhaakhwookesanise iwe liirima lyase lye angaaki naabi, shikile balekhe 
khuukhuwaambilakho iwe shiisa ta. Bakhaakhukhalekho iwe kamoolu koowo, 

ni kamaru koowo, ne umuundu yeesi ulirama nga ashiili umulamu, 
bakhaamwiire. Bakhaawaambe babaana boowo, babooshe ni kumulilo. 
26Bakhaakhurusekho iwe bikwaaro byoowo, urame nga uli bukhuna, 
bakhurusekho ni bibiindu biimiliwu byeesi iwe wisaaha. 
27Ni nashiryo ise ikhaakile iwe waakamise khukhwokesanisa kumuluungo 
kumukali khu basaani, ni khuukhola bye buyeeyani bwoowo, byeesi iwe 
waamisa mu shibala she i Misiri. Nio iwe ulekhe khukhwiinaanayo 
khukhwisaaya bifwaani bye mu Misiri, namwe khubishebulila luundi ta.” 
28Khulwekhuuba Umukasya Wele alikho aloma ari: “Ise ikhaakhuwaaneyo iwe 
mu makhono ke babaandu beesi iwe wabiyiila, beesi kumwooyo kwoowo 
kukhakana ta. 
29Babaandu bano bakhaakhubirise iwe mu saambo imbi naabi iye bubiiyile, 
bakhurusekho iwe biilimwa byoowo byoosi, bakhaakhulekhe bukhuna nga 
s'uulikho ni khakhaandu ta. Buyeeyani bwoowo bakhaabukhupe ibulafu buli 
mutweela abubone. Kumuluungo kwoowo kwe khukhwikoomba naabi basaani 
ni buyeeyani bwoowo, 
30nibyo bibikilile biindu bino byaakhukholikha khuusi iwe. Bino bili biryo, 
khulwekhuuba iwe wewaanayo waakhola buyeeyani ni kamanaambo kakaandi, 
wereerera wamweene bye bubwoonaki khuubirira mu khwisaaya bifwaani. 
31Iwe webirisire buubi nga yaaya woowo umukhulu ni ebirisa. Ni nashiryo ise 
inakhuwa iwe shitaambiso shitweela nga ni namuwa niye.” 
32“Nashiryo, Umukasya Wele alikho aloma ari; Kane ise ikhuwe iwe 
shiitaambiso nga sheesi nawa yaaya woowo; shili shiboofu naluundi she 
kamaani. Buli mutweela kane akhutsekhelele iwe naluundi akhukhomyaase; 
khulwekhuuba shitaambiso shili shikali. 
33Shikhaakhuwaambise iwe kumutaambo kumukali ufwaane busa nga umeelile. 
Shitaambiso sha yaaya woowo Samariya, shili shishireera ingunyi ni 
khukhwoonakisa bibiindu. 
34Iwe ukhaabire mu khutaambisibwa khwa buli isaambo, ni khulwe ngunyi, iwe 
ukhale kamafuungu koowo ukarusekho.” Ise Umukasya Wele, umweene niye 
uulomile bibiindu bino. 
35Ni nashiryo, ari Umukasya Wele alikho aloma ari: “Khukhwaama nga iwe ni 
wantsibilila ise wakhupa kumukoongo kwoowo, kane iwe utaambisibwe 
khulwe buyeeyani bwoowo ni khuuba ni kumuluungo kwe khukhwikoomba 
naabi basaani.” 

Wele akhalila bakhaana abo boombi kumusaango 

36Umukasya waanomela ise ari: “Umwaana uw'omuundu, iwe unyala khukhalila 
Ohola ni Oholiba kumusaango? Nga shiryo, ari iwe n'ubaboolele biikholwa 
byaabwe biibi byeesi baakhola. 

37Khulwekhuuba nibo bamala khaale khuukhola bye buyeeyani ni khukhwiira 
babaandu. Nibo baakhola buyeeyani nga besaaya bifwaani byaabwe, ni 
khukhwiira babaana beesi abe ise nasaala ni nabo. Nibo bawaamba babaana 
baase baabawaanayo isi bifwaani byaabwe nga tsisaayilo. 
38Sibakhola khusi ise shishiindu isho shonyene ta. Bakholela bibiindu bye 
imbikho mu lisaayilo lyase Liikhulu, naluundi balekha khuuloondelela shifukhu 
sha Sabato, sheesi ise narawo ta. 
39Khulwekhuuba ni khu shifukhu shisheene sheesi beerirakho babaana 
babawaanayo nga tsisaayilo isi bifwaani byaabwe, ni khu shifukhu sheene isho 
beetsa mu Lisaayilo lyase baakhola bibiindu bye imbikho. Nawe yambaasa, isho 
nisho sheesi nibo baakhola mu lisaayilo lyase. 
40“Baasiindikhatsaka baarume khuutsya mu bibala bye aleeyi khuutsya 
khubaweentsela basaani khukhwaama mu bisiintsa bye aleeyi, ni basaani bano 
abe beetsa. Abe khulwe basaani abo, bakhaana abo abe besiinga, bawakha 
iraangi khu moni tsyaabwe ireerekho bibiniini, naluundi besaahaka bubuuma. 
41Abe lwanyuma lwayo bakhaana bano beekhala khu kusisinwe kuumiliwu, nga 
ibweeni waabwe baareereyo imeetsa nga yetsuule bibiindu biilayi byonyene. 
Abe mubamo ni bubaani, ni kamafura ke kuusaala ku olivu keesi ise nabawa 
nibo. 
42Abe kamakono ke lituuli lye babaandu babekanikhila busa nga sibenaanayo ta, 
liwulilikhana nga lyaama muntsu mwaabwe. Basaani bano abe babaaba nga 
baamile mu mubiimbi, abe baba nga bameelile. Abe basaani abo bakwaarisa 
bakhasi abo bipaangiri biilayi naabi khu makhono kaabwe, ni tsikuutwa 
tsiimiliwu naabi khu mirwe kyaabwe. 
43Ise nashibona nga basaani bano balikho baraambisa umukhasi uyo mu 
khukhola bye bwamalaaya, ne nga abe kamaani kaamuweelemo khulwe 
khuukhola bye buyeeyani. 
44Khulwekhuuba abe basaani abo betubaasa ni bamalaaya abo nga 
beelaŋanamo busa. Abe betubaasa ni Ohola ni Oholiba nga beelaŋanamo busa, 
khukhwookesanisa nga ni bali ni kumuluungo kwe khukhwitubaasa ni bakhasi. 
45Ne basaani babaali baakhosefu bakhaakhalile basaani abo kumusaango kwe 
buyeyani ni khukhwiira. Khulwekhuuba bakhola bye buyeeyani naluundi 
bamala khaale khukhwiira babaandu.” 
46Nashiryo, Umukasya Wele alikho aloma ari: “Reera lituuli lye babaandu 
libebwakale, libabirise buubi, naluundi libanuulekho byeesi bali ni nabyo. 
47Khayo lituuli lye babaandu likhupe bakhaana abo kamabaale, libebwakale nga 
buli mutweela ali ni luurima. Khayo beere babaana baabwe, naluundi booshe 
tsiintsu tsye bakhaana abo. 
48Mu saambo iyo, kane ikile ise naakamise bye kumuluungo kwe 
khukhwikoomba naabi khukhwitubaasa ni basaani, kukuuli mu shibala isho. 

Manya nio baakhasi boosi babonelekho shino nga she khuubareewura, balekhe 
khuba ni kumuluungo kwe khukhwikoomba naabi khuuba ni basaani, nga 
bakhaana bano ni bakholile ta. 
49Ise ikhaabelihaasilekho khulwe khuuba ni kumuluungo kwe khukhwikoomba 
naabi khuuba ni basaani. Ikhaabawe inywe shiitaambiso khulwe bibyoonako 
bye khukhwisaaya bifwaani. Nio lwanyuma lwayo, nanywe kane mumanye muri 
ise ndi niye Umukasya Wele.” 

Ezekeli 24 

Isaatsi iye khuuteekhelamo 

1Khu shifukhu she liikhumi, mu mweesi kukuukhola liikhumi, mu mwiiko 
kukuukhola sheenda kwe buubowe bweefwe mu Babulooni, Umukasya 
waanganikhayo nga aloma ari: 
2“Umwaana uw'omuundu, rona bifukhu bye shaleelo. Khulwekhuuba khu 
shifukhu she shaleelo, umuyiinga uwa Babulooni waarakikhile 
khukhwibotookhelela Yerusalemu, nga akana khuushibwaakala. 
3Boolela babaandu be mu Yerusalemu luukano luno, lweesi ise Umukasya Wele 
ingana indi bamanye: Bukula isaatsi mukire khu mayika, mukitsukhemo 
kameetsi. 
4Remaka inyama indaayi inyene muremo; ramo tsinyama tsye shiinama ni tsye 
ngwaakwa. Ni murobore ni kamakuumba nako muremo. 
5Inyama iyo muli ni khuurobora indaayi inyene nga ili iye lisheese; mubwaane 
kumulilo mukirekho; mukitutubise, nga muteekhelamo ni kamakuumba.” 
6Ni nashiryo, Umukasya Wele alikho aloma ari: “Kumutaambo kwoolile khu 
shiriimba isho shishitsuulemo bikholwa bye bubwiiri! Shili busa nga isaatsi isi 
bakhasiingakho ta, iyitsuule buumali mukari. Muli ni khuurusamo tsinyama 
itsyo, indweela sha ndweela, tsyoosi tsiwemo, akhali khuromboosa ta. 
7Khulwekhuuba shiifuki she babaandu sheesi baatsukha, sebashitsukha khu 
liloba busa lyamilikhila mu liloba ta, akhali indi bashitsukha khu lwaanda 
lulwoomu lulweene busa. 
8Mu khukana khubokesanisa nibo liirima, ni khukhwilihaasa, ise naara shifuki 
isho khu lwaanda lulweene busa, nio balekhe khunyalisa khushibimbilila ta. 
9“Ni nashiryo Umukasya Wele alikho aloma ari: Nga shili she kumutaambo isi 
shiriimba shishiilimo shiifuki! Ise samweene inabuusa tsiikhu tsingali tsinyene. 
10Ni mwoongelekho bikeenga, mubwaane kumulilo. Ni mututubise inyama ishe 
buulayi, yaamemo suupu umusiro, khukhwoolisa ni kamakuumba 
kafwiifwitsikhile ilala. 

11Nio lwanyuma mwikhase isaatsi nga ili iŋaara busa khu maanda, ishe 
irobereere busa iri pe. Isho kane shinyalise isaatsi iyo khupyeeluukha, buumali 
bubuulimo bwoosi bururemo. 
12Ikhaba nga ise naakhakilekho ni kamaani, ne kumulilo kwaakhasikhile 
khurusakho buumali ubwo bwoositsana. 
13Khuukuba khweesi isaatsi iyo yakubamo, niyo khukhwikoomba khweesi 
inywe mwikoombamo naabi khuukhola bye buyeeyani. Khulwekhuuba ise 
naakhakakho naabi khubapyeluusa inywe khukhwaama khu bunyaalu 
bweenywe, ne inywe mwakhasikhana khupyeluukha, nashiryo inywe singane 
mupyeluukhe ta, khukhwoolisa nga ise naamalile khuubokesanisa inywe 
khuukhalala khwase. 
14Ise Umukasya, niye ushilomile, ise ikhaashikhole. Ise singane imbokesanise 
inywe shiisa luundi ta, singane imbalekhe mutsye busa ta, naluundi singane 
nisonise khulwe bikholwa byase ta. Kane ise imbakhalile inywe kumusaango 
khuuloondekhana ni biikholwa byeenywe.” Ise Umukasya Wele niye ulomile 
bibiindu bino. 

Khuufwa khw'omukhasi w'omuŋoosi 

15Umukasya waanganikhayo nga aloma ari: 

16“Umwaana uw'omuundu, bona mu mbuka ikhali iye aleeyi ta, ise ingana 
khukhurusakho umuundu isi iwe ukana naabi. Ne shitweela busa, iwe ukhalila 
namwe ukhakuukuula ta, namwe wakwiisa liisika ta. 
17Yikhiliisa busa kumwooyo mumbola busa; akhali khukhwookesanisa uri 
ulikho ulila uyo ufwiile ta. Ukhenyusakho shitaambaala she khu murwe kwoowo 
ta, namwe wakyeendela aasi mu bikele busa, namwe webiimbilila mu moni, 
namwe waalya biilyo bye babaali khu masika ta.” 
18Nashiryo ni bwasha kumutikhinyi, ise naboolela babaandu bibiindu bino. Uri 
angoloobe e shifukhu isho, umukhasi wase waasumbukha. Shiifukhu 
shisheelakho ise naakhola nga abe Umukasya n'anomela. 
19Babaandu ni bambona isaambo yeesi nabamo, bandeeba bari, “Shiina kila iwe 
ulikho wibirisa mu saambo iyo? Shiina kila ukhali khuulila umukhasi woowo 
ta?” 
20Kila ise imbeelamo nga inoma indi: “Umukasya anganikhayo nga aloma ari, 

21n'uuwe ba Isiraeli buurume bubuuloma buri: Inywe mwikana khulwe kamaani 
kakaali mu Lisaayilo Liikhulu. Mukana naabi khuuliloleelela ni khuulikyeniyila, 
ne Umukasya ali khuutsya khulyoonakisa. Babaana beenywe babaakane barame 
mu Yerusalemu, bakhaafwiile mu busoolo. 
22Shino shikhaakile inywe nanywe mukhole bibiindu byeesi ise ikholile; nga 
simwibimbililila mu moni ta, naluundi nga simulya biilyo bye babaali khu 
masika ta. 

23Inywe mukheebowe bitaambaala byeenywe khu mirwe, simukhaakyeendele 
aasi busa ta, namwe simukhaalile ta. Ne akhali mukhaawetsekhelele busa 
khulwe bibyoonako byeenywe, nga buli mutweela elootsela uwashe 
kumutaambo kwonyene. 
24Mu saambo iyo, ise ikhaabe she khuubonelakho ise muli; khuuba indi buli 
sheesi Umukasya akhola khus'iise, nanywe kane mushikhole. Nga shino 
shaabakholikhilekho, kane nanywe mumanye muri ise ndi niye Umukasya 
Wele.” 
25Umukasya waaloma ari, “Umwaana uw'omuundu, ise ikhaabarusekho nibo 
shishiindu sheesi bafuurisa khuukana naabi mu buulamu bwaabwe. Liisaayilo 
Liikhulu nilyo lyeesi beekanilamo naluundi nilyo kumwikhoyo kwaabwe, nga 
bakana naabi khuliloleelela ni khulikeniyila. Ne khu shifukhu khweesi ise 
ikhaakholele shishiindu isho, imbarusekho ni babaana baabwe, 
26umuundu mutweela alititukha amolokhe busa khukhwaama mu shiriimba, 
eetse akhuboolele iwe kamakhuuwa ako. 
27Khu shifukhu isho luulimi lwoowo lulikaangulukha wiilemo ukanikhe luundi, 
nio unyalise khuukanikha ni nabo, ulekhe khuba wawuma luundi ta. Ni nashiryo, 
iwe kane ube she khubonelakho isi bali, naluundi kane banyalise khuumanya 
bari ise ndi niye Umukasya.” 

Ezekeli 25 

Kimisaango khu manaambo kakaandi 

Kumusaango kwe ba Amoni 

1 Umukasya waanomela ari: 

2“Umwaana uw'omuundu, khola buŋoosi khu ba Amoni, nga ubekiitsa bibiindu 
byeesi bakhola. 
3Baboolele uri bali ni khuurekeeresa byeesi ise Umukasya Wele inoma: Nga 
Lisaayilo lyase ni lyonakisibwa, nibo baaba ni kumwikhoyo. Naluundi baaba ni 
kumwikhoyo khubona bari shibala she ba Isiraeli shonakisibwa, ni khuubona 
babaandu ba Yuda nga baatsya mu bubowe. 
4Ni nashiryo nga inywe ni mwaba ni kumwikhoyo, ise intsya khubawaanayo 
inywe mu makhono ke babaandu khukhwaama i Bwaamanyaanga, khukhwikela 
nibo baawuli beenywe. Bakhoombakhe tsikaambi tsaabwe mus'iinywe 
bamenye mus'iinywe. Bakhaalye biilimwa byeenywe, naluundi banywe 
kamabeele keenywe. 
5Ise ikhaashuuse shiriimba Raba shikyele shifwo she khubayilamo tsiŋamiya, ni 
shibala she ba Amoni shoosi shikele kamaayilwe ke kamasheese. Isho 
shikhaakile inywe mumanye muri ise ndi niye Umukasya.” 

6Umukasya Wele alikho aloma ari: “Inywe mwaapaka muukhono naluundi 
mwashina khulwe kumwikhoyo. Inywe mwalekelesa shibala she ba Isiraeli. 
7Ni nashiryo, bona ari ise naabebwakaalile inywe. Kane isiindikhe kamanaambo 
kakaandi khuunuula byeesi muli ni nabyo ni khuubeera inywe. Kane ise 
imboonakise inywe muweleewo ilala, mukoraanewo khukhwaama mu 
manaambo kakaandi. Kane ise imboonakise inywe, nio nanywe mumanye muri 
ise ndi niye Umukasya.” 

Buuŋoosi bubuwaamba khu ba Mowaabu 

8 Umukasya alikho aloma ari: “Khulwekhuuba babaandu be mu Mowabu 
baaloma bari linaambo lya Yuda nalyo lili busa nga kamanaambo kakaaramire 
koosi, 
9kane ise indekhuule baasiku beebwakale biriimba bibiili khu ndulo khwa 
Mowabu, nga bikitseeta. Biriimba bino mulimo bye kamaani naabi nga Besi 
Yesimosi, Bali Mewoni, ni Kiliyasimu. 
10Ise ikhaalekhe babaandu be mu mubiimbi kukuuli ibwamanyaanga bawule 
linaambo lya Mowabu mu busoolo, atweela ni linaambo lye ba Amoni. Shino 
shikile linaambo lye ba Amoni likoraanilewo ilala, ilekhe khubawo umuundu 
yeesi ulishebulila ta. 
11Babaandu be mu Mowabu ise ikhaabawe shitaambiso, nio bamanye bari ise 
ndi niye Umukasya.” 

Khuukhalila babaandu be mu Edomu kumusaango 

12 Umukasya Wele alikho aloma ari: “Babaandu be mu Edomu mu khwiliyaasa 
byeesi be mu Yuda baakhola, baababirisa buubi naabi, waakila shareerera be mu 
Edomu kumusaango kwe biilo byoosi. 
13Ni nashiryo ise ndi khuukana khuuwa babaandu be mu Edomu shiitaambiso, 
nga niira babaandu boosi ni bisolo byoosi. Kane ikhole Edomu shikele 
kamakubili busa. Khukhwaamila mu shiriimba she i Temani, khuutsya 
khukhwoolisa mu shiriimba she i Dedani, babaandu boosi bakhaafwiile mu 
busoolo. 
14Ise ikharaambise babaandu baase ba Isiraeli beliyaase khu ba Edomu, nio akile 
ba Edomu bamanye buurafu ni liirima byeesi ise ndi ni nabyo.” Ise Umukasya 
Wele, samweene niye ulomile bibiindu bino. 

Khuukhalila babaandu be mu Filisitiya kumusaango 

15 Umukasya Wele alikho aloma ari: “Ba Filisitiya mu khwilihaasa baabirisa abo 
abe babaali baasiku baabwe khuumala imbuka ingali buubi naabi, waakila 
khulwe liirima liikali, baaboonakisa baabamalawo. 
16Ni nashiryo, ise Umukasya Wele, indikho inoma indi, kane ise nibwakale ba 
Filisitiya imbeere bawewo boosi. Kane ise niire ba Keresi, ikhaba ni naabo 
babaali khu ndulo khwe inyaantsa. 

17Kane ise imbawe shitaambiso she kamaani naabi shishookesanisa liirima 
lyase. Nga ise naamalile khuubakholakho khu nibo bibiindu bino, kane nio 
bamanye bari ise ndi niye Umukasya.” 

Ezekeli 26 

Khuukhalila babaandu be mu Tuulo kumusaango 

1 Khu shifukhu shishinyoowa she kumweesi, mweesi ifwe khwoolisila kimiiko 
likhumi na mutweela nga khuli mu bubowe, Umukasya weetsa anganikhayo. 
2Waaloma ari, “Umwaana uw'omuundu, iliwo shishiili khukila kila babaandu be 
mu Tuulo balikho beekhoya. Balikho bakukuukulila angaaki bari, ‘Shiriimba 
Yerusalemu shonakisibwile! Ari seshili ni kamaani ke khuukhola bye busuubusi 
ta! Ari seshinyala shelekhaasa ni nafwe luundi ta.’ 
3“Nashiryo Umukasya Wele alikho aloma ari: inywe babaandu be mu shiriimba 
Tuulo, ari ise nekelile umusiku weenywe. Kane ise isiindikhe kamanaambo 
kamakali keetse kasiindikhana nga biibuli bye kameetsi khu nyaantsa, 
babebwaakale inywe. 
4Bakhoonakise kamatikiiyi ke shiriimba Tuulo, bafuniaake ni kumunaala. Ise 
ikheyele ilala liiloba lyaabwe indimalewo, imbalekhele lulwaanda lulwoomu 
busa. 
5Mu shifwo mweesi shiimilemo ari, abo babaaloba tsinyeeni bakhaatsye 
barekho butiimba bwaabwe bari nio bwoome. Kamanaambo kakaandi 
kakhaanuule buli sheesi babaandu be mu Tuulo bali ni nasho. Ise Umukasya 
Wele, niye ulomile bibiindu bino. 
6Baasiku bakheere ikhaba abo babaamenya mu biriimba bibiili aleeyi 
khukhwaama khu nyaantsa. Nio shino shikile babaandu be mu Tuulo bamanye 
bari ise ndi niye Umukasya.” 
7Khulwekhuuba Umukasya Wele alikho aloma ari. “Bona ise ndi khuutsya 
khureera mu Tuulo umuyiinga ufuurisa kamaani mu bayiinga boositsana, nga 
niye Nebukaduneza, uli umuyiinga uwa Babulooni. Kane eetse ni tsiŋwaaŋwa, ni 
kamakaali, ni basilikhale babaakyeendela khu ŋwaaŋwa, nga ali atweela ni 
basilikhale babaandi baakali babeene. 
8Abo babaamenya khu liloba liliili aleeyi khukhwaama khu nyaantsa, 
bakhaabeerire mu busoolo. Umusiku akhaayabe buurwi, atsukhe naluundi 
emise kuuloba kwe khuuniinilakho, babebotookhelele inywe nga bawaambile 
kamafumo. 
9Bakhaaraambise kimisaala kye kamaani khuukuunyaka litikiiyi lyeenywe 
khuukwa aasi, ne babaandi baliraambisa kimibya khuukuunyaka kiminaala 
tsyeenywe. 

10Lufuumbi lweesi tsiŋwaaŋwa tsikhenyuse, lukhaabe luukali naabi, 
lubabimbilile inywe. Luutiri lwe tsiŋwaaŋwa nga tsikhweesa kamakaali 
luukhaabe luukali lulweene, khukhwoolisa lunikinise ni kamatikiiyi ke 
shiriimba, nga kabira mu bilibwa bye shiriimba shishikhaabe shekyelile 
kamakubili. 
11Baselikhale beewe bakhengile mu shiriimba sheenywe, beere babaandu nga 
buli mutweela araambisa luurima. Kimisiindi kyeenywe kye kamaani naabi ikyo, 
bakhaakituume aasi. 
12Baasiku bakhaakabanane bye buyiindifu byeenywe, ni bye busubuusi 
byeenywe. Bakhaamenyulake kamatikiiyi ke shiriimba sheenywe naluundi 
boonakise tsiintsu tsyeenywe tsindayi itsyo. Bakhaawaambe kamabaale 
keenywe, ni tsimbaawo tsyeenywe, ni liiloba lyeesi bakhaayoole, babituume mu 
nyaantsa. 
13Ise ikhaakamise kimyeenya kyeenywe kyeesi mwiimba, naakamise ni 
khuuwulilikhana khwe likono lye kamatuungu. 
14Ikhaabalekhe mube busa nga lulwaanda lulwoomu busa, khweesi abo 
babaloba tsinyeeni boomisila tsinyeeni tsyaabwe. Simukheelemo mwombakhe 
shiriimba isho bushaakha ta. Ise Umukasya Wele, samweene niye ulomile 
bibiindu bino.” 
15Umukasya Wele alikho alomela babaandu be mu Tuulo ari: “Nga inywe 
mulikho mwiiribwa naluundi mutsiinisibwa, babaandu babaamenya khu ndulo 
khwe nyaantsa ni bakhaabone ibyo, bakhaabe ni khuurya khuukali naabi, 
biinikino bibawaambe. 
16Isho shikhaakile baayiinga be babaandu babaamenya khu ndulo khwe 
nyaantsa abo baantsukhe bitsoloŋo byaabwe, balekhuulile buuyiinga. 
Bakheyabule bikwaaro byaabwe bye shiriifwa, berusekho biikwaaro biimiliwu, 
bekhale aasi nga bali mu binikino byoonyene. Isaambo isi inywe 
mukhaabirisibwemo ikhaakile nibo beekhale aasi khwiiloba banikine akhali 
khukhwaakama ta. 
17Isho shikhaakile beembe kumweenya kwe kamasika kukubawaamba 
khus'iinywe nga kuloma kuri: Shiriimba abe shishamanyikhana naabi, 
shoonakisibwile! Tsimeeli tsyaabwe abe tsitsiili khu nyaantsa, tsyayilibwile. 
Babaandu baamwo abe nibo bawuli ba buli shishikholikha khu nyaantsa. Abe 
nibo baawula buli mutweela umenya khu ndulo khwe nyaantsa. 
18Ari khu shifukhu khweesi bakhaashoonakisilekho, bikelemeesi bikhaanikine 
busa. Ni babaandu babaabilikho beyaangile naabi musaambo isi 
shoonakisibwilemo.” 
19Umukasya Wele alikho aloma ari: “Ise ikhaakile inywe mube shiriimba she 
kamakubili busa, nga biriimba byeesi umuundu akhanyala waamenyamo ta. 
Ikhaareere kameetsi khukhwaama mu nyaantsa, kakhwiliilise iwe. 

20Nio lwanyuma ise ikhusiindikhe iwe imakoombe, khuutsya khukhwitubaasa 
khu baandu babaafwa khaale. Ikhaakhulekhe iwe umenye imakoombe mu 
makubili ke biilo ni biilo, nga uli atweela ni naabo babaafwa khaale. Nio 
ikhumaliilisa, ilekhe khubawo na mutweela uli khuumenya mus'iiwe luundi ta, 
naluundi s'uulikyela shiriimba luundi ta. 
21Ise ikhaakhwoonakise iwe uweelewo ilala, nga mbaawo shishiramawo ta. Abe 
ikhaba babaandu baakhakhuweentsa, ne iwe s'uulinyoolikhana luundi ta.” 
Umukasya Wele, umweene niye ulomile bibiindu bino. 

Ezekeli 27 

Kumweenya kwe khuusiikha shiriimba Tuulo 

1Umukasya waanomela ari, 
2“Umwaana w'omuundu, ni wiimbe kumweenya kwe khusiikha shiriimba Tuulo, 

3nga uloma uri, Tuulo iwe shiriimba shishiili khu ndulo khwe inyaantsa, 
naluundi nga shikhola bye busubuusi ni babaandu babaamenya khu ndulo khwa 
buli inyaantsa. Umukasya alikho akhulomela iwe ari: Tuulo, iwe weyiinga naabi 
khulwekhuuba bari uli umumiliwu naabi. 
4Iwe wabalaayisa bubwikhalilo bwoowo khukhwoolisa ni mu nyaantsa mukari; 
Babaandu babaakhwombakha iwe baakhukhola waabonekha nga imeeli 
imiliwu. 
5Baboombakhi babaakhwombakha iwe, baaraambisa tsimbaawo tsye kimisaala 
kimikumu naabi khukhwaama khu lukiingi Herumoni. Naluundi baaraambisa 
kuusaala kedali nga bakhola kusiindi kukwehelekesa mu ngaaki. 
6Bawaamba kimisaala kimi oko khukhwaama mu Bashani, baakholamo 
kimikaango kikiitimisa kamakhoŋolo. Lulwaalo lwa buli likhoŋolo baalukhola 
khukhwaama mu misaala sayipuraasi. Khu ngaaki khwakyo babiimbakho ni 
kamasaanga k'entsofu. 
7Tsingubo tsitsikeendisa tsimeeli, baatsikhola khukhwaama mu bikwaaro 
biimiliwu khukhwaama i Misiri. Shino shaanyalisa babaandu khuutsimanya nga 
tsishiili aleeyi. Baraambisa tsingubo tsitsilimo iraangi imbuusi n'inandaafu 
khukhwaama mu Sayipuraasi, khukhwibotokhelesa ibulafu we lulwaalo lwe 
imeeli. 
8Basaani abe beesi inywe mwarawo khuutimisa tsimeeli tsino, abe baama mu 
biriimba bye Sidoni ni Aravadi. Babaandu boowo nga bali nibo baamanyilifu 
naabi mu bye tsimeeli, abe nibo babaraangirira tsimeeli tsino. 
9Babeetsi be kamakhula khukhwaama i Babulooni, abe babaakhola kwe 
khuuŋoona ibyo bibyoonekha khu meeli itsyo. Baraangirisi be tsimeeli 
khukhwaama buli aandu oosi, abe bakhola bye busuubusi ni nawe. 

10“Basilikhale khukhwaama i Pasiya, Lidiya ni Libiya abe bali batweela khu be 
liiye lyoowo. Abe tsingabo tsyaabwe ni tsikofwiila tsitsibatseeta nibo imurwe, 
babibiikha mu kaambi yoowo iye kamahe. Abe nibo basilikhale babaakila iwe 
wafuna shiriifwa. 
11Basilikhale khukhwaama i Aravadi abe nibo babaatseeta tsiimako tsyoowo. Ni 
naabo khukhwaama i Gamadi abe nibo babaatseeta kumunaala. Abe baasuunga 
tsingabo tsyaabwe khu matikiiyi koowo. Nibo babaakila iwe wabonekha nga uli 
umumiliwu naabi. 
12“Iwe wakhola bye busubuusi ni Sipeyini khulwekhuuba abe iwe uli ni bye 
buyiindifu bye kamaani naabi, nga mulimo ifweesa, bibyuuma, ni bibyuuma 
bibiindi biisiro. Abe nibo bayila bino, bakhureerera iwe byeesi bali ni nabyo. 
13Iwe wakhola bye busubuusi ni babaandu be mu Buyonaani, Tubali, ni Meseki. 
Abe iwe ubawa nibo bye busubuusi byoowo, nibo baakhuwa iwe baakulwa ni 
buroonzi. 
14Abe iwe ukulaana ni babaandu be Besi Togama, nga nibo bakhureerera iwe 
tsiŋwaaŋwa tsitsikhola kimilimo, tsye khuraambisa mu busoolo, ni tsye 
khuubaya busa. 
15Babaandu be mu Rodesi abe bakhola bye busubuusi ni nawe; ikhaba babaandu 
baakali abe babebotokheleele inyaantsa, nabo baryo. Abe nibo bakhureerera 
iwe kamasaanga ke tsintsofu ni tsimbaawo tsimali. 
16Babaandu be mu Siriya abe bakula bye busubuusi byoowo ni bibiindu biikali 
khukhwaama mu byeesi iwe ukhola. Abe nibo bakhureerera iwe tsingubo 
tsinandaafu, ni tsitsiindi nga tsimiliwu naabi, ni kamabaale kamamiliwu naabi 
khukhwaama mu nyaantsa. 
17Babaandu be mu Yuda ni be mu Isiraeli abe bakhola busubuusi ni nawe. Abe 
nibo bakhureerera iwe iŋaano, bubuushi, kamafura ke kuusaala ku olivu, ni 
bibiwunya buulayi, nio baayila bitweela khu bye busubuusi byoowo. 
18Babaandu be mu Damasiko baabona nga iwe uli ni bye busubuusi biikali, 
bakulaana ni nawe nga bakhureerera iviini khukhwaama i Heluboni, ni 
bubwooya bwe kamasheese khukhwaama i Zahari. 
19Naluundi bakulaana ni nawe nga bakhureerera iwe biibya ni bibiindu 
bibiŋaayisa tsinyanyi. 
20Babaandu be mu Dedani abe bakulaana ni nawe nga bakhureerera iwe 
tsingubo tsye khukhwikhalilakho khu ŋamiya. 
21Be mu Buwarabu ni baawuli be mu shibala she ba Kedari abe bakulaana ni 
nawe nga bakhureerera iwe kamasheese kamaana, ni kamakhulu, ni tsimbusi. 
22Babaandu be mu Shaba ni Rama abe bakhola busubuusi ni nawe, nga 
bakhureerera iwe bye khukhwisaaha, izaabu, ni bibiŋaayisa tsinyanyi. 

23Babaandu be mu biriimba bye Harani, Kane, ni baasuubusi be mu Sheba, ni be 
mu biriimba Ashuru ni Kilimadi, bano boosi baakhola bye busubuusi ni nawe. 
24Bano abe bakhukulisa iwe bikwaaro bibiibonekha bulaayi naabi, nga bili 
birandaafu, nga bibonekha buulayi, ni kimikheekha kimimiliwu, ni kimisipi 
nakyo kimilayi naabi. 
25Abe bye busuubusi byoowo babisutila mu meeli tsitsisuta bibiindu nga tsili 
tsingali, naluundi nga tsikyeendela atweela. Nashiryo iwe waba busa nga imeeli 
ili mu nyaantsa nga yetsuulemo bisutwa. 
26Babaakhukyeendisa iwe nga imeeli baakhureera baakhwoolisa aleeyi naabi 
khu nyaantsa. Ne ikhuungu iye kamaani yaama ibwaamanyaanga, yaakila iwe 
wefumalikha. 
27Bye buyiindifu byoowo, bye khuukulisa byoowo, ni n'aabo boosi 
babaaraangirira tsimeeli tsyoowo, ni babaaŋoona tsimeeli nga tsyonekhile ni 
baasubusi boowo, ni basilikhale boosi babaali ni nawe, byoonekha. Lituuli lyoosi 
lyeesi iwe waba ni nalyo, ibyo byoosi byoonakisibwila khu nyaantsa, nga imeeli 
yoowo ni yesiikha mu meetsi. 
28Shibala shoosi shaarya khulwe khukuukuula khw'abo babaatimisa tsimeeli 
tsyoowo.” 
29“Babaandu bayaantsukha tsimeeli tsyoosi, abe babaatsiraangirira, ni 
babaatsikeendelamo boosi, beemikhile khu ndulo khwe inyaantsa. 
30Boosi balila nga bakuukuulila angaaki khulwoowo. Baatuumaka lifukhuulu mu 
mirwe kyaabwe, naluundi befuufulila mu likoshe. 
31Babekakho kamatsuune kaabwe khulwoowo, naluundi bakwaara ni bikwaaro 
bye bukoongwe bibiiwunaka. Kimyooyo kyaabwe kyetsuule kumutaambo, nga 
ni balila khulwoowo. 
32Mu khulila khwaabwe, bakhwiimbila iwe kumweenya kwe kumutaambo, nga 
bakhola shiisa khulwoowo, nga baloma bari: Tuulo, iwe abe uli shiriimba she ka 
maani naabi! Ne bona ari waayonakisibwa uli aasi mu nyaantsa! 
33Abe nga bye busubuusi byoowo byatsiile mu manaambo k'eebulafu, abe buli 
linaambo lifunakho sheesi likana. Bayiinga be khu shibala shoosi baafuna 
buyiindifu khukhwaama mu bye busubuusi bwoowo. 
34Ne bona ari iwe waayisiikha mu nyaantsa aasi; waayisiikha khu lwaalo lwe 
nyaantsa. Bye busuubusi byoowo ni naabo abe babaraamba khu meeli tsyoowo, 
besiikha ni nawe mu meetsi. 
35“Babaandu babaamenya khu ndulo khwe nyaantsa boosi beesindukhile naabi, 
khulwe bibiindu bibikhukholikhile khus'iiwe. Ikhaba bayiinga baabwe bafuna 
kamariisyo kamakali naabi, baasamiliile busa. 

36Baasuubusi boosi khu shibala basiisikha busa kimirwe khulwe khuurya, 
musaambo isi iwe woonakisibwilemo. Iwe woonakisibwa musaambo imbi 
naabi, naluundi iwe woonakisibwiile ilala, s'uulilakho ubewo luundi ta.” 

Ezekeli 28 

Khuukhalila umuyiinga wa Tuulo kumusaango 

1Umukasya waanganikhayo nga aloma ari: 
2“Umwaana uw'omuundu, tsya uboolele umuyiinga wa Tuulo byeesi ise 
Umukasya, indikho inoma uri: Bona iwe wiyiinga naabi nga winiinisa angaaki, 
nga wilaanga khuuba wele. Iwe wilomela wamweene uri uli nga wele 
khulwekhuuba wiikhala khu shitsoloŋo she angaaki, nga inyaantsa 
yaakhwibotookhelela. Iwe waakhekholisa khuuba wele, iwe waakheyila 
khuumanya buli shitweela nga wele, ne uli ni khuushimanya uri uli muundu 
busa. 
3Iwe wambaasa uri uli ni kamakhula kamakali khuuminyisa Danieli, nga 
wambaasa uri waamanya buli shimoonyo shoositsana. 
4Khulwe kamakhula koowo ni bumanyilifu mu khuukhola bibiindu, iwe 
waayifunila bye buyiindifu by'efeetsa n'izaabu. 
5Khulwe kamakhula koowo ke angaaki mu bye busuubusi, iwe waayikholela 
wamweene kamafuurisa kamakali naabi. Ari khulwe buyiindifu buno, iwe 
winiinisa naabi angaaki. 
6“Ni nashiryo, Umukasya Wele, alikho aloma ari: Khulwekhubeela iwe wiyila 
khuuba ni kamakhula nga ka wele, 
7nashiryo bona ari ise inasiindikha bareende bakhwibwaakale iwe. 
Bakhoonakise bibiindu biilayi byoosi byeesi iwe wafuna nga ubirira mu 
makhula koowo, ni mu bumanyilifu bwoowo mu khukhola bibiindu, nga 
baraambisa busoolo. 
8Baasiku boowo bakhaakhwiire iwe, bakhutuume mu lilowo, ufwe liifwa ly'aabo 
babaatuumibwa bafwiila aasi mu nyaantsa. 
9Nga baasiku beetsile khukhwiira, iwe shitweela busa ukheyiinge nga uloma uri 
uli wele? Nga bakhwibwakaale, iwe ukhaataambisibwe busa nga umuundu yeesi 
naaba mu mutaambo, khulwekhuuba iwe s'uuli wele ta. 
10Babaandu be kamanaambo kakaakhaantsisaaya ise ta bakhaakhwiire iwe, 
ufwe liifwa lye babaandu be kamanaambo kakaandi busa. Ise samweene, 
Umukasya Wele niye uweele shilakilo shino.” 

Khukhwoonakisibwa khw'omuyiinga uwa Tuulo 

11Umukasya waanganikhayo nga aloma ari: 

12“Umwaana uw'omuundu, yiimba kumweenya kwe kumutaambo, nga 
ukwiimba khulwe khubeela umuyiinga uwa Tuulo. Umuboolele byeesi ise 

Umukasya Wele indikho inoma indi: Yabawo imbuka indweela yeesi iwe 
wabeela nga she khubonelakho mu khuba umuundu umulayi. Nga waba abe uli 
umumiliwu naluundi nga abe wayitsula kamakhula! 
13Iwe abe umenya mu Edeni, mu mukuunda kwa Wele. Abe iwe ukwaara bye 
khukhwisaaha bya buli shikuuka ni tsiraangi ni kamabaale ke buukusi bwe 
angaaki. Abe bibiindu bino mulimo nga karameli, topasi, yasipa, kurisola, berili, 
onikisi, safaya, ni bibiindi bye angaaki. Abe uli ni bibiindu nga bili bye izaabu. 
14Ise narobora malayika khuuba nga niye umuliindi woowo. Iwe wamenya khu 
lukiingi lwa Wele, luluuli lukhosefu, wakyeendela khu mabaale kakaamelamela 
busa. 
15Khukhwaamila khu shifukhu sheesi ise nakhubuumbilamo iwe, abe wibirisa 
buulayi, khukhwoolisa khu shifukhu sheesi iwe warakikhilakho khuukhola 
bibyoonako. 
16Khulwe buyiindifu bweesi iwe waamisa mu bye busuubusi byoowo ni 
kamanaambo kakaandi, iwe wetsulamo biikholwa bye bisayuumba ni 
bubwoonaki. Ni nashiryo, ise nakhutuuma iwe nga shishiikhalimo kumukaso ta, 
khukhwaama khu lukiingi lwa Wele. Ni malayika abe ukhuliinda iwe uyo, 
waakhutimisa iwe khuurura abe isi ukyeendela khu mabaale kakaamelamela 
busa. 
17Abe iwe wiyiinga bari khulwekhubeela uli umumiliwu, ni shiriifwa shoowo 
shaakila iwe wawaamba kamakhula koowo waakekyeelisa she buusilu. Khulwa 
shino, ise nakhutsukutsa iwe aasi, nga ise ingana bayiinga babaandi bakhubone 
iwe bakhulekelesa nga n'uuli. 
18Khulwe bubwoonaki bwoowo buukali, ni mu khuba nga iwe wibirisa buubi mu 
bye busuubusi bwoowo, waakila iwe waareera imbikho mu biifwo byoowo bye 
khukhwisaayilamo. Ni nashiryo, ise nareera kumulilo kwakhwoosha iwe, 
waakila mu moni tsyaabo babaakhubona, ise nakhwikyelisa iwe khuuba nga 
shibiikha she likoshe khu shibala. 
19Kamanaambo koosi abe kakaakhumanya iwe, kalikho keyaanga busa 
shishakhukholikha khuusi iwe naluundi kali ni khuurya khuukali. Intsakamo 
yoowo yaabeele imbi naabi naluundi iwe waaweleelemo ilala, s'uulinyukha 
luundi ta.” 

Khuukhalila Sidoni kumusaango 

20 Umukasya waanganikhayo nga aloma ari: 

21“Umwaana uw'omuundu, tsya i Sidoni ukhole buŋoosi nga ubaboolela 
bibiindu bibibawaambakho. Balomele uri Umukasya Wele, alikho aloma ari, 
babaandu be mu Sidoni, bona ari ise nekelile niye umusiku weenywe. Ise kane 
nookesanise shiriifwa shase akari mus'iinywe. Ari nga ise naabaweele nibo 
shitaambiso, naluundi naabokesanisile nibo bukhosefu bwase, kane nabo 
bamanye bari ise ndi niye Umukasya. 

22Baboolele uri Umukasya Wele alikho abalomela inywe be mu Sidoni ari, bona 
ari ise ndi umusiku weenywe. Kane ise nokesanise shiriifwa shase akari 
mus'iinywe. Ari nga ise nabaweele nibo shitaambiso, naluundi nabokesanisile 
nibo bukhosefu bwase, kane nabo bamanye bari ise ndi niye Umukasya. 
23Khulwekhuuba ise ikhaabasiindikhile nibo tsindwaale tsiimbi naabi tsibeere, 
kamafuki ke babaandu keekhe busa mu mikhoosi nga kameetsi. Baasiku 
bakhaabebwaakale inywe khukhwaamila khu buli luwaande, beere babaandu 
beenywe. Nio mumanye muri ise ndi niye Umukasya.” 

Isiraeli alifuna tsiikhabi 

24Umukasya waaloma ari, “Mbaawo na litweela khu manaambo 
kakebotookheleele ba Isiraeli nga kababirisa buubi, lilikane liramewo nga lili 
nga kamawa namwe luwaambi isi ba Isiraeli ta.” 
25Umukasya weeloosela waaloma ari, “Nga ise naabuusaasile be lisaaye lya 
Isiraeli khukhwaama mu manaambo keesi basalaniilemo, naluundi nga 
nookesanile bukhosefu bwase nga kamanaambo koosi kabona, balitsya 
bamenye mu liloba lyaabwe lilyeene lyeesi ise naawa umwakaanisi wase 
Yakobo. 
26Bakhaamenye ibweene iyo mu lukoosi, boombakhe tsiintsu bamenyemo 
naluundi babyaale kimizabibu. Nga ise naamalile khuuwa shitaambiso 
babaandu abo boosi babaabirisa ba Isiraeli buubi, naluundi baabalekelesa, ba 
Isiraeli bakhaamenye mu lukoosi. Nio ikhumaliilisa bamanye bari ise ndi niye 
Umukasya Wele waabwe.” 

Ezekeli 29 

Khuukhalila umuyiinga uwa Misiri kumusaango 

1 Khu shifukhu she liikhumi na bibili, mu mweesi kwe likhumi, mu mwiiko 
kukuukhola liikhumi kwe buubowe bweefwe, Umukasya waanganikhayo isi ise. 
2Waanomela ari, “Umwaana uw'omuundu, tsya isi Faraawo umuyiinga uwa 
Misiri ukhole buŋoosi bubuumwikiitsa. Muboolele uri niye ni babaandu be mu 
Misiri boosi batsya khufuna shiitaambiso. 
3Muboolele uri Umukasya Wele alikho akhuboolela iwe umuyiinga uwa Misiri 
ari: Iwe wilomela wamweene uri luluutsi Nayilo luli lulwoowo, iwe wamweene 
niye uwalubuumba. Iwe uli busa nga ikoonya iye kamaani n'iikona mu meetsi. 
Ne bona ari ise nekyelile umusiku woowo. 
4Kane ise ikhure iwe kimilobo mu khanwa khoowo, nio akile tsiinyeeni tsye mu 
luutsi lwoowo tsyoosi tsikhwihandikhekho khu makhakayu koowo 
tsikhwomeelekho. Nio lwanyuma ise ikhukhweese iwe ikhuruse mu meetsi 
mukari, nga ni tsinyeeni tsye mu meetsi tsyoosi tsyakhwihandikhile khu 
mahakayu koowo tsyakhwomeelekho. 

5Ise ikhaakhutuume iwe, atweela ni tsinyeeni tsitsiili mu ntsitsi tsyoowo itsyo, 
mu mubiimbi. Kumulaambo kwoowo kukhaakwe khu ngaaki busa, ilekhe 
khubawo namutweela ukubukula khuutsya khukusiikha ta. Ikhaakuwaaneyo isi 
biinywinywi ni tsisolo tsye mwiiswa, bikulye. 
6Nio lwanyuma babaandu be mu Misiri boosi bamanye bari ise ndi Umukasya. 
Khulwekhuuba ikhaba nga ba Isiraeli babeyikina inywe nga babesikamakho, ne 
inywe mwaalekha khuuba babeyikinwa ta. 
7Nga nibo ni baaloma bari babeyikamilila khuusiinywe, mwaamenyukha, 
mwaabawuna mu khwaawa, mwaakila baakhongokha kimikoongo kyaabwe. 
8Ni nashiryo, ari ise Umukasya, indikho imbaboolela nywe ndi, intsya 
khubareerakho khusiinywe baasiku, babaakhaabeere inywe mwabeene atweela 
ni bibyaayo byeenywe. 
9Shibala she ba Misiri shikhekyele busa busuumbu naluundi shibe nga 
kamakubili. Nio lwanyuma mumanye muri ise ndi niye Umukasya. 
“Khulwekhuuba iwe uloma uri luluutsi Nayilo luli lulwoowo, uri iwe niye 
uwalubuumba. 
10Ni nashiryo, ari ise ndi umusiku woowo, naluundi umusiku uwe luluutsi 
lwoowo Nayilo. Kane ise ikhole Misiri shibe busuumbu busa, naluundi shibe nga 
kamakubili, khukhwaamila mu shiriimba she Migidoli shishiili ingaaki, 
khukhwoola mu shiriimba Aswani, shishiili ibikyele we shibala, ni khuutsya 
khukhwoolela ilala khu Esiyopiya. 
11Mbaawo umuundu ukhaasambemo shiikele namwe isolo ikhaasambemo ta. 
Shikhaabe busa nga mbaawo ushimenyamo ta, khukhwoolisa kimiiko 
kamakhumi kane. 
12Ise ikhaakhole Misiri shibe nisho shibala shishiminyisa khuuba she 
kumubiimbi mu bibala bye kimibiimbi byoosi. Biriimba bye mu Misiri bikhaabe 
busa nga kamakubili khuumala kimiiko kamakhumi kane, biminyisekho 
biriimba bibiindi byoosi bibiili nga kamakubili. Ise ikhaakhole ba Misiri khuuba 
baamuli, imbasalanise mu manaambo koosi, ni mu bibaala bibiindu byoosi.” 
13Khulwekhuuba Umukasya Wele, alikho aloma ari: “Lwanyuma lwe kimiiko 
kamakhumi kane, ise ikhaabuusaase ba Misiri khukhwaama mu baandu beesi 
ise nabasalanisamo, 
14imbakobosele liiloba lyaabwe liliili imwaalo wa Misiri, liloba lyaabwe lilyeene 
lilyanyoowa, imbakobosele ni buyiindifu bwaabwe. Ne bakhaabe buyiinga 
butoro, bubukhali ni kamaani ta. 
15Bakhaabe buyiinga bubuuminyisayo khuulekha khuuba ni kamaani ta, 
balekhe khukhwiilamo khuuwula kamanaambo kakaandi ta. Ise ikhaabekyelise 
nibo khuuba buyiinga bubuuli bukeekhe naabi nga sibuli ni kamaani ta, balekhe 
khuuwula kamanaambo kakaandi ta. 

16Isiraeli s'ililakho luundi yisikame khu ba Misiri lwe buyeeti ta. 
Bibiikhaakholikhe khu Misiri bishebuse ba Isiraeli nga ni baakhola buubi 
amataayi, khuutsya khwisikama khu Misiri. Nio isho shikile bamanye bari ise ndi 
niye Umukasya Wele.” 

Ba Babulooni bakhaanuule bibiindu khukhwaama mu Misiri 

17Khu shifukhu shiikiboole she kumweesi kumukiboole, kwe kumwiiko kwe 
kamakhumi kabili na musaafu kwe buubowe bweefwe mu Babulooni, Umukasya 
waanganikhayo. 
18Waanomela ari, “Umwaana w'omuundu, umuyiinga Nabukaduneza uwa 
Babulooni aayila liiye lyeewe khukhwibwakala shiriimba Tuulo ni kamaani. 
Wawaambila liiye lyeewe kamaani khuusuta bisutwa bisiro khu mirwe kyaabwe 
ni khu mayi kaabwe, boola ni khuupumukha khu mirwe ni kamayi kanubuukha. 
Ne she khabi imbi, niye umweene namwe baselikhale beewe, mbaawo uwafuna 
khalayi khoosi khulwe khuutitiikhana khwaabwe, khukhwaama i Tuulo ta. 
19Ni nashiryo, Umukasya Wele alikho aloma ari: Bona ari ise ndi khutsya 
khuuwa Nabukaduneza umuyiinga uwa Babulooni, liloba lye ba Misiri. 
Akhaasute buyiindifu bwaabwe bwoosi atsye ni nabwo, onakise shibala isho nga 
anuula buli shitweela, abiwe be liihe lyeewe nga nikwo kumusheemba 
kwaabwe. 
20Ise ndikho imuwa niye liloba lye ba Misiri nga imuliyila niye khulwe buraambi 
bweewe, khulwekhuuba liiye lyeewe lyayikholela ise buraambi bukali. Ise 
Umukasya Wele, samweene niye ulomile bibiindu bino. 
21“Nga bibiindu bino byaakholikhile, ise ikhaakhole babaandu ba Isiraeli khuuba 
ni kamaani, naluundi iwe ukhaabe ni bunyiindaalifu bwe khubakanikhayo isi 
bali. Nio lwanyuma bamanye bari ise ndi niye Umukasya.” 

Ezekeli 30 

Umukasya akhaawe Misiri shiitaambiso 

1Umukasya waanganikhayo nga aloma ari: 
2“Umwaana w'omuundu, n'ukhole buŋoosi nga ukuukuula sheesi ise Umukasya 
Wele indikho inoma. Uli ni khukuukuula nga uloma bilomo bino: Shiifukhu she 
kumutaambo shilikho shiitsa! 
3Khulwekhuuba shiifukhu shili aambi, shiifukhu sh'Omukasya shili aambi. Shili 
shiifukhu she kumutaambo ni kamanaambo khutsiinisibwa. 
4Ikhaabewo busoolo mu Misiri n'ingunyi ingali ikhaabe mu Esiyopiya. Babaandu 
baakali mu Misiri bakheeribwe, basute buyiindifu bwaabwe, balekhe shiibala 
isho nga shili busa nga kamakubili. 



1681 

 

 
Ibayibuli Ingwalaafu 

© 2016 Bible Society of Uganda. 
  

 

 

5“Mu busoolo umwo mukhaafwiilemo baasilikhale babaakholakanila atweela ni 
liiye lyeenywe, nga bano abe baama mu Esiyopiya, Puti, Ludi, Araniya, ni Libiya. 
Ikhaba abo babaama mu baandu baase babeene nabo bakhaafwiilemo.” 
6Umukasya alikho aloma ari. “Khukhwaamila ilala i Migidoli shishiili ingaaki we 
linaambo, khukhwoolisila ilala khu Aswani, shishiili imwaalo we linaambo, abo 
boosi babatseeta Misiri bakheeribwile mu busoolo. Bakhoonakise liiye lya Misiri 
liliiyiinga ilyo. Ise Umukasya Wele niye ulomile bibiindu bino. 
7Shiibala isho shikhaabe nisho shishiminyisa khuuba she kumubiimbi mu bibala 
byoosi bye kimibiimbi, ni biriimba byasho bikhaabe nibyo bibiminyisayo 
khuuba bye kamakubili khuuminyisa ibyo byoosi bibyekyela kamakubili. 
8Nga ise nawaambisile kumulilo mu Misiri, naluundi nga abo boosi babaakiyeeta 
beeribwire, nio nabo bamanye bari ise ndi niye Umukasya. 
9“Khu shifukhu isho sheesi balyoonakisilakho Misiri, ise ikhaasiindikhile 
baarume nga bali mu meeri tsingali, batsye babuukhe busa ba Esiyopiya nga 
babaakuukuulila bari bali aambi khukhwiiribwa. Shiifukhu isho shili aambi 
shilikho shiitsa!” 
10Umukasya alikho aloma ari. “Ise ikharaambise kamaani k'omuyiinga 
Nebukaduneza uwa Babulooni, khukhwoonakisa buyiindifu bwa Misiri. 
11Nebukaduneza ni liiye lyeewe lilikhalimo shiisa ilyo ta, mu manaambo koosi, 
bakheetse boonakise shiibala isho. Bakhebwakale ba Misiri mu busoolo, balekhe 
nga shibala shetsuule kimilaambo. 
12Ise ikhaakhole luluutsi Nayilo lwoome, naluundi imaambe Misiri ingiwaaneyo 
mu makhono ke babaandu babaali baabi naabi, bekyele baawuli baabwe. 
Babeetswa abo bakhaasisakule shiibala sha Misiri shoosi nabuli shishiindu 
shishiishilimo. Ise samweene Umukasya, niye ukanikhile bibiindu ibyo.” 
13Umukasya Wele alikho aloma ari: “Ise ikhoonakise bibuumbe ni bifwaani bye 
ba wele be bubeeyi, bibiili mu Menfisi. S'ikhaabeyo umuundu yeesi unyala 
khuuba umuraangirisi mu Misiri ta, ni nashiryo bakhaabemo khuurya khuukali 
naabi. 
14Ise ikhaakaluse shisiintsa she imwaalo wa Misiri shiikyele kumubiimbi busa, 
naluundi shiriimba she Zowani shishiili ingaaki we linaambo 
ikhaashiwaambisekho kumulilo. Shiriimba shikhulu she Tebesi, ise ikhaashiwe 
shiitaambiso. 
15Babaandu be mu shiriimba Pelusumu, nga nisho shishiminyisa khuuba she 
kamaani naabi mu Misiri, ise ikhaabokesanise liirima liikali naabi. Liiye lyaabwe 
liliili mu Tebesi lyoosi, likheeribwe. 
16Ise ikhaawaambise kumulilo mu Misiri. Ni babaandu be mu shiriimba she 
Pelusumu bakhaakhalale naabi. Bakhaawumbulake kamatikiiyi kakaatseeta 
Tebesi, nio akile kameetsi kasalasale mu shiriimba shoosi. 

17Basoleeli be mu biriimba bye i Heliyopolisi ni Bubasitisi bakhaafwiile mu 
busoolo; ne bakyelema bakhaatsye ni nabo babayile mu bubowe. 
18Nga ise naafuniaakile kamaani ke ba Misiri, naluundi nga naakamisile buwuli 
bwaabwe, bubuukila nio beyiinga, shishiilima shikhaamaamile shiriimba she i 
Tapanesi. Kamafuumbi kakhaabimbilile Misiri yoosi, ni babaandu babaamenya 
mu biriimba byaabwe bakhaayilibwe nga baabowe. 
19Musaambo iyo niyo isi ise ikhaawemo Misiri shiitaambiso. Nio shino shikile 
nabo bamanye bari ise niye Umukasya.” 

Umuyiinga uwa Misiri arama busa nga kamaani mbaawo 

20Khu shifukhu shishikhola musaafu, mu mweesi kukuunyoowa, mu mwiiko 
kwe likhumi na mutweela kwe buubowe bweefwe, Umukasya waanganikhayo 
luundi. 
21Waaloma ari, “Umwaana uw'omuundu, ise ari naamalile khufuura umuyiinga 
uwa Misiri mu busoolo. Mbaawo umuundu ulikho umusilikha kamakoontso 
keewe, namwe waamuyeeta khutitilisa kumukhono kweewe bari nio kuwone, 
kunyalise khukhwiilamo khuwaamba luurima luundi ta. 
22Ni nashiryo, ise Umukasya Wele indikho noma indi, ari ise ndi umusiku 
uw'omuyiinga wa Misiri. Kane ise ifuniaake kamakhono keewe koombitsana, 
ukwo kukushiili kumulamu ni n'okwo kukwafunikhakho khaale. Kane shino 
shikile luurima luhanukhe khukhwaama mu mukhono kweewe. 
23Kane ise isalanise ba Misiri mu manaambo koosi, bamalaatane shiibala shoosi. 

24Kane ise inyalise umuyiinga uwa Babulooni khuuba ni kamakhono kakaali ke 
kamaani naabi, imuwaambise ni luurima. Ne kane ise ifuniaake kamakhono 
k'omuyiinga uwa Misiri, akuukuule nga alilila mu butsiina bukali ibweeni 
w'omuyiinga uwa Babulooni, abe busa nga umuundu uli khuufwa. 
25Kane ise inyalise umuyiinga uwa Babulooni khuuba ni kamakhono kakaali ni 
kamaani naabi, ne kane ise ifuniaake kamakhono k'omuyiinga uwa Misiri. Nga 
ise nawaambisile umuyiinga uwa Babulooni luurima, akhebwakale ba Misiri. 
Shino shikhaakile nabo bamanye bari ise ndi niye Umuyiinga. 
26Ise ikhaasalanise ba Misiri mu manaambo koosi, bamalaatane shiibala shoosi. 
Shino shikhaakile bamanye bari ise ndi niye Umukasya.” 

Ezekeli 31 

Misiri ilekhaasibwa khu kuusaala ku kedali 

1Khu shifukhu shiikiboole she kumweesi kukuukhola khataru, mu mwiiko kwe 
likhumi na mutweela kwe buubowe bweefwe, Umukasya waanganikhayo. 
2Wanomela ari: “Umwaana uw'omuundu, tsya uboolele umuyiinga uwa Misiri ni 
babaandu beewe boosi bibiindu bino: Iwe nga uli uwe kamaani! Kamaani koowo 
kane khukalekhaase khu shiina? 

3Kane ise ikhulekhaase iwe khu kuusaala ku kedali kwe mu Lebanooni, Kukuuli 
ni kamasaafu kamabalaayi naluundi kamamiliwu, kukuuli kuusaala kuleeyi 
naabi nga kwoola ni mu mafuumbi. 
4Kwaba ni kameetsi kakaamala mu khuukutsowesa, ni kameetsi ke mwiloba aasi 
kaakila nikwo kwaatsowa kwaaba kuuleeyi. Baakhiingilila kameetsi kaatsya isi 
baakubyaala, waakila kameetsi ke tsintsitsi itsyo keekha mu misaala kyoosi kye 
mu shisaali. 
5Ni nashiryo isho shaakila kwaaleeha naabi kwaaminyisakho kimisaala kyoosi 
kye mu shisaali. Tsisakya tsyakwo tsyaaba tsindeeyi naluundi nga tsili 
tsimboofu, khulwe kameetsi keesi abe kunywa. 
6Binywiinywi bya buli shikuuka byaatsya byoombakha biiswi muusakya 
tsyakwo. Ikhaba tsisolo tse mwirome natsyo tsyaatsya tsyamenya mwiisina 
mwakwo. Kamanaambo ke khu shibala koosi kaatsya kaamenya mwiisina 
mwakwo. 
7Abe kuli kuuboofu nga kubonekha buulayi, khulwe tsisakya tsyakwo abe 
tsitsiili tsindeeyi. Tsiindi tsyakwo tsyeekha tsyoolela ilala aasi abweene khu 
meetsi. 
8 Kimisaala kimi kedali abe kikiili mu mukuunda kwa Wele kyaalekha ikhaba 
khuukwoolakho ta. Namwe mbaawo kuusaala kukuundi kwe mu shisaali abe 
kukukwoolakho ta. Abe nga waakulekhaasile khu misaala kye khu lukyeewa 
busa, abe sekikwoolakho ta. Abe mbaawo kuusaala mu mukuunda kwa Wele abe 
kukwoolela ku kedali ukwo buumiliwu ta. 
9Ise naakukhola kwaabonekha buulayi khulwe tsisakya tsimbalaayi tsyeesi ise 
nakuwa nikwo. Kimisaala kyoosi kye mu Edeni, nga nikwo kumukuunda kwa 
Wele, kyoosi kyakwikoomba. 
10“Ni nashiryo, ari Umukasya Wele alikho aloma ari: Khulwekhubeela kuusaala 
ukwo kwaaleeha naabi imurwe wakwo, kwoola mu mafuumbi, khu lwashino 
waakila kwaaba ni khukhwiniinisa angaaki. 
11Kane ise inguwaaneyo mu makhono ke linaambo litweela liliili ni kamaani. 
Ilala, kane linaambo ilyo likuraambekho khuuloondekhana ni bubwoonaki 
bwakwo. Ise nakwikaanile. 
12Babeetswa khukhwaama mu manaambo kakaandi babaakhalikho ni shiisa 
shoosi ta, bakhaakureme kukwe aasi bakulekhe abweene. Tsisakya tsyakwo 
tsikhaakwe khu buli lukoongo na buli litila lyoosi. Tsisakya tsyakwo 
tsikhaafunikhake tsikwe mu buli litila lye luluutsi mu shibala isho. Ni babaandu 
be mu shibala shoosi bakhaarure mu shisiisa shakwo, bakwaantsukhe. 
13Binywiinywi bikheetse bikwiimikhekho nga kwaakwiile aasi, ni bisolo 
bikheetse bikyeendele khu masaafu kaakwo. 
14Shino shikhaabe shiryo nio akile khukhwaama ari, ilekhe khubawo kuusaala 
kwoosi khuutsowa kwaaleeha, nga ukwo namwe kwoola mu mafuumbi nga 

kuno, abe kwaakhanyoola kameetsi kakoola karyeena ta. Khulwekhuuba kyoosi 
kikhaafwe kiikhe imakoombe mu bafu, kibe atweela ni n'inaabo babeekha aasi 
imakoombe.” 
15Nashiryo Umukasya Wele alikho aloma ari: “Nga kuusaala ukwo kwaamalile 
khukhwiikha imakoombe, ise ikhaakhole kameetsi ke mwiiloba aasi 
kakubimbilile, khube nga nikhwo khuulila kuusaala ukwo. Ise ikhaakamise 
tsintsitsi khulekha khukhwiikha ta, ishingilile ni kameetsi khuutima. Ise 
ikhaareerewo shishiilima khu njiinji tsya Lebanoni, akile kimisaala kye mu 
shisaali kyoosi kyoome. 
16Nga ise ndikho isiindikha kuusaala ukwo khuutsya imakoombe aasi wa 
naleme, kulikwa ni kumuwuulo kwe kamaani kukukhaariisake kamanaambo 
koosi. Kimisaala kye mu Edeni kyoosi, ikhaba ikyo abe nga kili ni kameetsi 
kakaamala, naluundi nga kifuurisa buulayi mu Lebanoni, ne nga kili imakoombe, 
kikhaawulile buulayi nga nikwo kwakwiile. 
17Nakyo kikheekhe imakoombe atweela ni nakwo, khukhwitubaasa kh'uubo 
babaamala khaale khuufwiila mu busoolo. Ilala, abo babaali be kamanaambo 
kakaandi nga bamenya aasi we kuusaala ukwo, bakhaafwe bawewo. 
18“Kusaala ukwo ali niye umuyiinga uwa Misiri ni babaandu beewe boosi. Ikhaba 
kimisaala kye mu mukuunda kwa Edeni abe sikili kimileeyi naluundi kimimiliwu 
kiryo ta. Ne ari, kane nakwo kutsye aasi mwiiloba imakoombe mu shibala she 
baafu, nga kimisaala kye mu Edeni kyoosi, kwitubaase kh'uubo babaali 
baboonaki naluundi nga bafwiila mu busoolo. Ise Umukasya Wele samweene 
niye ulomile bibiindu bino.” 

Ezekeli 32 

Umuyiinga uwa Misiri alekhaasibwa khu koonya 

1Khu shifukhu shiikiboole mu mweesi kwe likhumi na kibili, mu mwiiko kwe 
liikhumi na kibili kwe buubowe bweefwe mu Babulooni, Umukasya 
waanganikhayo. 
2Waaloma ari, “Umwaana uw'omuundu reewura umuyiinga uwa Misiri. Muwe 
buurume buno bubwaama isi ise nga buloma buri: Mu manaambo koosi iwe 
wambaasa uri uli nga italanyi. Ne iwe uli busa nga ikoonya iyikhururira mu 
luutsi. Iwe utumbuusa kameetsi ni bikyele byoowo, waakila kameetsi kawunya 
buubi. 
3Umukasya Wele alikho aloma ari: Ise ikhaatuume khatiimba khaase mu meetsi, 
ikhuwaambilemo, nio ise samweene atweela ni lituuli lye kamanaambo 
kakaandi, khukhukhweese khukhuruse mu luutsi khukhupe ibulafu. 
4Ise ikhaakhukhweese iwe ikhuupe ibulafu khu liloba lilyoomu busa, 
ikhusiindikhile biinywiinywi khuukhulya, naluundi ikhurekho tsisolo tse 
mwirome bikhusosomolemo tsiinyama. 

5Ise ikhaasalanise tsiinyama tsye kumubili kwoowo tsitsibolile, tsimalaatane 
khu njiinji ni mu matila. 
6Kamafuki kakaakheekhe khukhwaama mus'iiwe, kakhaakile liiloba lyoosi 
limaliye busa, ni khukhwoola khu njiinji, keetsuse ni tsintsitsi tsyoosi. 
7Nga ise naakhwiirire iwe, ise ikhaabimbiilile likulu mu ngaaki, tsinieniesi 
tsilekhe khubonekha ta. Ise ikhaabimbilile inyaanga nga inaambisa 
kamafuumbi, ikhaba ni kumweesi sikukhaamulikhe ta. 
8Ibyo byoosi bibiili mu ngaaki nga biwa buwaanga bwe kamaani, ise 
ikhaabibiimbilile, shikile iwe ube mu shibala she shishiilima. Ise Umukasya 
Wele, samweene niye ukanikhile bibiindu bino. 
9“Babaandu be kamanaambo kakaandi bakhaabe ni khukhwiyembeelela, nga 
baaboone bari ise ikhuyila iwe nga uli umubowe, mu manaambo abe keesi iwe 
ushiili khuwulilatsakhakho ta. 
10Sheesi ikhaakhukholekho shikhaakile kamanaambo kakaandi kafune 
khukhwiyembeelela khuukali. Bayiinga be kamanaambo ako bakhaarye naabi 
khulwoowo, nga ise naabebwakaale. Khu shifukhu khweesi iwe ukhaarusibwile 
mu bunyala, buli mutweela khu nibo akhaabe ni khuurya khuukali, nga buli 
mutweela eyembeelela buulamu bweewe.” 
11Khulwekhuuba Umukasya Wele alikho aboolela umuyiinga uwa Misiri ari, 
Umuyiinga uwa Babulooni akheetse akhwibwaakale iwe. 
12Ise ikhaakile basilikhale babaakhali ni shiisa ta, beerire babaandu boowo 
boosi mu busoolo. Bakhoonakise Misiri yoosi iwewo, ni babaandu baayo boosi 
bakheeribwe. 
13Ise ikheere bibyaayo bye mu Misiri byoosi, bibyaaya khundulo khwe kameetsi. 
Lwanyuma ilekhe khubawo umuundu yeesi namwe bibyaayo byoosi, bibinyalisa 
khuutulula kameetsi ako ta. 
14Nio lwanyuma kameetsi keeleyo kakwalaale busa, keekhe nga katima mu 
lukoosi. Ise Umukasya Wele samweene niye ulomile bibiindu bino. 
15Nga ise naamalile khuukhola Misiri shekyelile busa kumubiimbi, nga 
baamalile khuuyila buli shitweela shishiili mu shibala isho, naluundi nga ise 
naamalile khukhwiira babaandu babaali mu shibala isho boosi, ikhumaliilisa 
kane bamanye bari ise ndi niye Umukasya. 
16Khuureewura khuno khukhekele busa nga kumweenya kwe baafu. Baakhasi 
be kamanaambo kakaandi bakhaakwimbaatsake nga balila khulwa Misiri, ni 
khulwe babaandu baamwo boosi. Ise Umukasya Wele samweene niye ulomile 
bibiindu bino. 

Shiibala she baafu 

17Khu shifukhu she likhumi na biraano, mu mweesi kukuunyoowa kwe 
kumwiiko kwe likhumi na kibili kwe buubowe bweefwe, Umukasya 
waanganikhayo. 
18Waaloma ari: “Umwaana uw'omuundu, lila nga ukuukuula khulwe babaandu 
ba Misiri boosi. Basiindikhe beekhe aasi atweela ni kamanaambo kakaandi abe 
kakaali ke kamaani, keekhe imakoombe mu shibala she baafu. 
19Ubalomele uri: Mwambaasa muri inywe nibo babaaminyisayo bumiliwu mu 
baandu boosi? Kane mufwe mwiikhe aasi imakoombe mu shibala she baafu, 
mube ibweene iyo ni n'aabo babaakhesaaya Wele ta.” 
20“Babaandu ba Misiri bakheeribwire atweela ni naabo babaakheeribwire mu 
busoolo. Luurima lw'omusiku luli lulwirekefu khubeera boosi. 
21Babaandu babaaba banyiindaalifu nga bali ni kamaani ni n'aabo amataayi 
babaasoolanila atweela ni ba Misiri, bakhaabe nibo babaakhaabakaanile nibo 
mu shibala she baafu she makoombe. Bakhaalome bari, ‘Abo babaakhesaaya 
Wele ta, nga nibo babaafwiila mu busoolo, beetsile imakoombe, abashiina ano 
bali ni nafwe.’ 
22“Asiriya yoosi ili ibweene iyo, ni tsiŋani tsye basilikhale baayo 
tsyabebotokheleele. Abo boosi babafwiila mu busoolo. 
23Tsiŋani tsyaabwe tsili mu shisiintsa shishifuurisila ilala buubi imakoombe 
yoosi. Baasilikhale baabwe boosi babafwiila mu busoolo, ari ni tsiŋani tsyaabwe 
tsyabebotokheleele. Ate nga makiboole abe nibo babebwakala ni beera 
kamanaambo kakaandi. 
24“Elamu ali ibweene iyo, ni tsiŋani tsye baselikhale beewe tsyoosi 
tsyaamwibotookheleele. Abo boosi bafwiila mu busoolo, baatsya imakoombe 
mu shibala she khuufwa nga bali babaakhafukiilila mu Wele ta. Isi baabeela 
baalamu abe nibo babebwakala babaandi ni babeera, ne ari bali mu khuswaala 
nikhwo khutweela ni n'aabo babaatsya aasi imakoombe mu shibala she baafu. 
25Elamu naye baamusiikha atweela ni naabo babeeribwira mu busoolo, ni 
tsiŋani tsye basilikhale beewe tsyoosi tsyaamwibotokheleele. Abo boosi 
babaakhafukiilisa mu Wele ta, bafwiila mu busoolo. Isi babeela baalamu abe 
nibo babebwakala babaandi ni babeera. Ne ari bali mu khuswaala nikhwo 
khutweela ni n'aabo babaatsya khaale aasi imakoombe mu shibala she baafu. 
26“Baasilikhale Meseki ni Tubali nabo bali imakoombe iyo, nga tsiŋani tsye 
baasilikhale baabwe tsyaabebotookheleele. Abo bali abe babaakhesaaya Wele 
ta, nga boosi bafwiila mu busoolo. Isi babeela baalamu abe nibo babebwakala 
babaandi ni babeera. 
27Babeene abo mbaawo uwabasiikha mu lukoosi nga ni baasikha basilikhale abo 
babaaba banyiindaalifu amakiboole ta. Babeene abo abe baatsya imakoombe mu 
shibala she baafu nga buli mutweela ali ni luurima lweewe khu murwe kweewe, 

nga tsingabo tsyaabwe tsyaabiimbile khu mibili kyaabwe. Banyiindaalifu bano 
amakiboole abe nibo babebwakala babaandu babaandi ni babeera. 
28Ni nashiryo, Misiri, nawe bakhaakhwiire, wiikhe aasi imakoombe she baafu, 
atweela ni n'aabo babaakhesaaya Wele ta. Babe atweela ni naabo beesi beera ni 
luurima. 
29“Tsiŋani tsye bayiinga ni baraangirisi ba Edomu natsyo tsili ibweene iyo. 
Babeene abo baaba nga bali basilikhale be kamaani naabi, ne ari bali imakoombe 
atweela ni naabo babaakhesaaya Wele ta, nga bali nibo babaafwiila mu busoolo. 
30“Bayiinga khukhwaama ingaaki we shibala nabo bali imakoombe iyo, ikhaba 
be mu Sidoni boosi nabo bali bweene iyo, atweela ni n'aabo babeeribwa baatsya 
imakoombe mu maŋaanyu kamakali naabi. Khulwekhuuba abe nibo 
bebwakalatsaka naluundi beera babaandi. Bali atweela ni n'aabo abe 
babaakhesaaya Wele ta, nga bafwiila mu busoolo. Boosi bali mu maŋaanyu ke 
khuutsya aasi imakoombe mu shibala she baafu. 
31“Nga umuyiinga uwa Misiri ni liiye lyeewe baaboone babaandu bano boosi 
babaafwiila mu busoolo, niye ni liiye lyeewe bakhekhiliise kimyooyo kyaabwe 
nga baaboone bari khana sibali nibo bonyene babaali mu khutaambisibwa 
ukhwo ta.” Bibiindu bino Umukasya Wele umweene niye ubilomile. 
32Umukasya Wele alikho aloma ari: “Ise nasiindikha umuyiinga uwa Misiri 
atweela ni liiye lyeewe, khukhwibwakala ni khukhwiira babaandu babaandi khu 
shibala. Nashiryo, ari naye atweela ni liiye lyeewe, kane beeribwe, basiikhibwa 
atweela ni n'aabo babaakhesaaya Wele ta, babafwiila mu busoolo.” 

Ezekeli 33 

Wele arobora Ezekeli khuuba umusilikhale umuliindi 

(Ezekeli 3.16-21) 

1Umukasya waanganikhayo nga aloma ari: 

2“Umwaana uw'omuundu, boolela babaandu shishikane shikholikhe nga ise 
naakhalilewo khukhwibwakala shibala shaabwe nabareerera busoolo, n'iiba 
bari babekhali be mu shibala isho baroboore mutweela khukhwaama khu 
linaambo lyaabwe khuuba umusilikhale umuliindi. 
3Umusilikhale umuliindi uyo n'abona nga umusiku alikho eetsa, akhupa 
luwuungu waareewura babaandu beewe boosi. 
4Ne n'iiba bari iliyo uwuliile luwuungu ulwo, ne waalekha khukhwiinaanayo ta, 
baasiku beetsa baamwiira, uyo umweene kuba kwaamunyoolile ni kumusaango 
kuba kumufuura umweene. 
5Aba waawuliile luwuungu ne waalekha khukhwiinaanayo ta. Nashiryo 
kumusaango kumufuura umweene. Ne aba uwenaanayo khu byeesi aawulila, 
khali aawonesa buulamu bweewe. 

6Ne n'iiba bari umuselikhale umuliindi yuno wekheetsile waaboone basiku 
balikho beetsa, ne waalekha khukhupa luwuungu, nashiryo waalekha 
khureewura babaandu ta, iba kane umusiku eetse eere babaandu boosi. 
Umusiku aba kane eere babaandu abo bafwiile mu byoonako byaabwe, ne 
kumusaango kuba kw'omusilikhale umuliindi uyo. 
7“Ni nashiryo, umwaana w'omuundu, ari ise naakhwikyelisile iwe khuuba 
umuselikhale umuliindi uwe linaambo lye ba Isiraeli. Nga ise naakhubooleele 
iwe shishiindu shoosi, uli ni khuutsya ubareewure mu byeesi ise imba inomile. 
8Nga ise naalomeele umuundu umwoonaki ndi kane afwe khulwe bibyoonako 
byeewe, ne iwe waalekha khumureewura nio alekhele awo khuukhola bye 
bubwoonaki byeewe ta, umwoonaki uyo akhaafwiile mu byoonako byeewe. Ne 
kumusaango kuba kukwoowo. 
9Ne iwe n'urewura umwoonaki uri alekhele awo bubwoonaki bweewe, ne 
weloosela busa, umwoonaki uyo akhaafwiile mu bwoonaki bweewe. Ne iwe 
ukhaabe s'uulikho ni kumusaango kwoositsana ta.” 

Shitaambiso khuuloondekhana ni bubwoonaki bw'omuundu 
(Ezekeli 18.21-30) 

10Umukasya waanganikhayo nga aloma ari: “Umwaana uw'omuundu, ba Isiraeli 
beekhala beelisalisa busa bari, shiitaambiso sheesi ise imbawa nibo khulwe 
bibyoonako byaabwe, shili shiikali naabi sebashinyala ta. Baloma bari, 
bibyoonako byeefwe ni buubi bweefwe byaakilile khulikho khuwetsekhelela 
busa naluundi baloma bari sibanyala baarama nga bashiili baalamu ta. Nashiryo 
bantsikiitsa ise. 
11Ilala, iwe baboolele uri, ise ndi niye Umukasya Wele. Ise singana naabona 
babaandu nga bafwa khulwe bibyoonako byaabwe ta. Ise imba ni kumwiikhoyo 
kumukali nga naaboone baboonaki balekhela awo bubwoonaki bwaabwe, nio 
barame nga bali baalamu. Nashiryo ba Isiraeli, lekhelawo bibyoonako 
byeenywe, mushuukhe mukobole isiise ndi, nio mulekhe khufwa ta, ne murame 
nga baalamu. 
12“Iwe baboolele uri, nga umuundu abe uuli umulayi ne waananikha khuukhola 
bye bubwoonaki, abe bibiindu biilayi byoosi byeesi aamala khaale khuukhola 
sibinyala byaamuwonesa khukhwaama khu shitaambiso ta. Naluundi iwe 
bashebuse uri, nga umuundu umwoonaki waalekheelawo khuukhola bye 
bubwoonaki byeewe, ise imwiyakhila bibyoonako byeewe byeesi niye aamala 
khaale khuukhola, indekhe ni khuumuwa shitaambiso ta. 
13Ise n'iimba bari naalomeele umuundu umulayi indi kane arame nga ashiili 
umulamu, ne lwanyuma lwayo waarakikha khuukhola bibyoonako, nga 
ambaasa ari kane awonesebwe khulwe bibiindu biilayi byeesi aakhola amataayi. 
Umuundu uyo s'aanyala khuuba umulamu ta, khulwekhuuba ise singene 
ishebulile biilayi byeesi niye aakhola amataayi ta. 

14“Ne shishiindi shili indi, siinga ise inomela umuundu umwoonaki indi kane 
afwe, khulwe bibyoonako byeewe, ne waakamisa bubwoonaki ubwo, 
waarakikha khuukhola bibiindu biilayi, aba singane afwe ta. 
15Siinga umwoonaki uyo esayo isho shoosi sheesi aabukula khu baandu 
babaandi nga ashiwaambiilila khulwe likobi, weesayo ibyo byeesi aanuula, 
waaloondelela kamakaambila kaase, nga s'akholakho bibyoonako byoosi ta, aba 
kane aramewo nga ashiili umulamu. 
16Ise imba singane ishebulilekho ikhaba na shitweela khu byoonako byeesi niye 
aakhola ta. Aba waakholile isho shishiili shaŋali naluundi shishiloondekhana ni 
kamakaambila, nashiryo aba kane arame nga ashiili umulamu. 
17“Ne shitweela busa babaandu boowo baloma bari bibiindu byeesi ise ikhola 
sibili bya ŋali ta. Baalekha khumanya bari byeesi nibo bakhola nibyo bibiikhali 
bya ŋali ta. 
18Umuundu n'aaba umukhosefu ne waantsukha buukhosefu bweewe, 
waarakikha khuukhola bye bubwoonaki, ali ni khuufwa. Khulwekhuuba aba 
woonakile. 
19Ne umuundu n'aaba umwoonaki, waantsukha bye bubwoonaki bweewe, 
waakhola ibyo bibiili bya ŋali naluundi bibiloondekhana ni kamakaambila, aba 
singene afune shitaambiso ta. 
20Ne shitweela busa inywe muloma muri ise, Umukasya, siikhola bya ŋali ta. Iwe 
boolela shikuuka she ba Isiraeli uri, ise kane imbakhalile kimisaango buli 
mutweela khuuloondekhana ni biikholwa byeewe.” 

Baasiku bawaamba Yerusalemu 

21 Khu shifukhu shishiikhola kharaano, mu mweesi kwe liikhumi, mu mwiiko 
kwe liikhumi na kibili kwe buubowe bweefwe mu Babulooni, aabawo umusaani 
mutweela uwatitukha khukhwaama mu Yerusalemu, weetsa waamboolela ari, 
“Baasiku bawaambile shiriimba.” 
22Ne sh'angoloobe, nga abe umusaani umumuli uyo ashiili khukhwiitsa 
khukhuumboolela aryo ta, ise neewulila nga kamaani ka Wele kaantsikhilekho. 
Naluundi umusaani uyo atsya khukhwoola isi abe ise ndi kumutishinyi, nga abe 
Umukasya wangangululile luulimi lwase, nga abe narakikhile khuukanikha. 

Bibyoonako bye babaandu 

23Lwanyuma ndi Umukasya waanganikhayo luundi. 

24Waaloma ari: “Umwaana uw'omuundu, babaandu ba Isiraeli bano 
babaamenya mu bifwo bibiili nga kamakubili beekhala baloma bari, ‘Iburayimu 
aaba ali umuundu mutweela yenyene, ne Umukasya waamuwa niye liiloba lya 
Isiraeli lyoosi. Ne ifwe khuli baakali busa, ni nashiryo shiibala shili ni khuuba 
shisheefwe.’ 
25“Ni nashiryo, Ezekeli, baboolele nga uloma uri, Umukasya Wele alikho aloma 
ari, inywe mulya tsinyama mwaanywa ni kamafuki ke shishaayo, mwaatsya 

mwesaaya bibuumbe, mweera ni babaandu basheenywe. Munyala muryeena 
mwambaasa muri shiibala isho shishiili shisheenywe? 
26Lwaweele inywe mukana khusoolana, mukana naabi khuukhola bye mbikho, 
naluundi mulekha bakhasi babeenywe ni mutsya be basheenywe. Munyala 
mwakhola bibiindu nga ibyo, mwambaasa muri shiibala isho shishiili 
shisheenywe? 
27“Iwe baboolele uri, ise Umukasya Wele indikho inoma indi: Khukhwaama nga 
ise n'iindi Wele uliwo biilo ni biilo, babaandu abo babaali mu biriimba 
bibyeekyela kamakubili ibyo, bakhaafwiile mu busoolo. Abo babaamenya mu 
byaalo busa, ise ikhaabasiindikhile tsiisolo tsibalye. Abo babebisile mu 
mafuluma ni mu mabaale, ise ikhaabasiindikhile nibo buulwaale buubi naabi, 
bubeere. 
28Ise ikhaakhole shiibala shoosi shibe busa kumubiimbi, naluundi nga shetsuule 
kamakubili, nio kamaani kaabwe kakaakila beyiinga kawewo. Ni tsingoongo 
tsye mu Isiraeli tsiikhaabe kumubiimbi busa, nga mbaawo umuundu unyala 
waatsikhalisa ta. 
29Nga ise naamalile khuuwa babaandu shiitaambiso khulwe bibyoonako 
byaabwe, naluundi nga ise nakholile shiibala shaabwe khukhwikyela 
kumubiimbi, nio nabo bamanye bari ise ndi niye Umukasya Wele.” 

Bibiiloondelela khukhwaama khu buurume bw'omuŋoosi 

30Umukasya waaloma ari, “Ezekeli, iwe khu lwoowo, babaandu balikho 
beelomela bonyene nga bali aambi ni kamatikiiyi ke shiriimba, namwe mu 
milyaango kye tsiintsu tsyaabwe bari, ‘Ni mwiitse khurekeerese ilomo iyaamile 
isi Umukasya shaleelo.’ 
31Ni nashiryo babaandu baase beetsa beekhala isi iwe uli, baarekeeresa byeesi 
iwe uloma, ne sibakhola byeesi iwe ubalomela khuukhola ta. Biilomo byeesi 
bakanikha byookesanisa khuukana khuukali, ne kimyooyo kyaabwe kishikana 
naabi khuukhola bye bulyakhani. 
32Isi nibo iwe uli busa nga umuundu umala busa imbuka, nga abeembela nibo 
kimyeenya kye khukanana, namwe nga ukhupa lituungu. Barekeeresa byoosi 
byeesi iwe uloma, ne mbaawo na shitweela sheesi batsiilakho ta. 
33Ne nga bibiindu byeesi iwe uloma byakholikhile nga ni byalomebwa, ilala 
bikhaakholikhe, isho shilikila nabo bamanye bari iliwo umuŋoosi umenya ni 
nabo.” 

Ezekeli 34 

Baraangirisi be ba Isiraeli 

1Umukasya waanganikhayo nga aloma ari: 
2“Umwaana w'omuundu, iwe n'ukhole buŋoosi bubwikiitsa baraangirisi be ba 
Isiraeli, babaali nga babaayi be kamasheese. Balomele uri Umukasya Wele 



1691 

 

 
Ibayibuli Ingwalaafu 

© 2016 Bible Society of Uganda. 
  

 

 

alikho ababoolela inywe baraangirisi be ba Isiraeli, inywe babaakhenaanayo isi 
kamasheese kaase ta, akhali khukhwiyinaana khu mwabeene mwenyene. 
3Inywe mulya tsiinyama tsiinulu, mwakwaara bikwaaro bibyaama mu bwooya 
bwe bibyaayo, mweera bibyaayo bibiminyisa buulayi mwaabilya. Ne 
simwinaanayo khu masheese ta. 
4Ako kakaali kamatoro simukenaanayo ta, kakaali kamatsiina simukasilikha ta, 
ako kakaafunikhile kamakuumba simukayeeta ta. Kamasheese kakaatimaana 
simukenaanakho ta, ni kakaatibile khukhwaama mu kaandi simwinaanayo 
khuukakobosa ta. Muraambisa kamaani naluundi mukabirisa buubi naabi. 
5Nashiryo, khulwe khuutaamba umwaayi, kamasheese kaase kaasalanila busa; 
waakila tsiisolo tsye mwiiswa tsyaakalya. 
6Kamasheese kaase kaatsya nga kasalanila busa, kaatimaana kaatsya khu buli 
lukiingi; naluundi kasalanila khu shibala shoosi, khulwe khuutaamba 
ukenaanayo namwe ukaweentsa khuukakobosa. 
7“Ni nashiryo, ari inywe mumuuli babaayi ni murekeerese byeesi ise, Umukasya, 
indikho imbaboolela inywe. 
8Khukhwaama nga ise n'iindi Wele, umunyali uwa byoosi, ni murekeerese. 
Inywe mwalekhile tsiisolo tsye mwiiswa khukhwibwakala kamasheese kaase, 
naluundi tsyaliilekho kamalala, khulwekhuuba mbaawo umwaayi ta. Inywe 
simwenaanileyo khuutsya khuweentsa ako kakaatibile ta, ne indi inywe 
mwiyinaanayo mwabeene mwenyene, naluundi simukaayisa ta. 
9Ni nashiryo, inywe babaayi be kamasheese, ni murekeerese byeesi Umukasya 
aloma. 
10Umukasya Wele, alikho aloma ari, bona ari ise nekyelile umusiku uwe babaayi. 
Kane ise imbarusekho inywe kamasheese kaase, mulekhe khuuba babaayi 
baako luundi taawe. Ise singane imbafukiilise inywe khukhwiliisa inywe 
mwabeene nga simwinaanayo isi kamasheese ta. Kane ise ndimiilile 
kamasheese kaase ingamuse, inywe mulekhe khukalya ta.” 

Umwaayi uwe kamasheese umulayi 

11“Khulwekhuuba Umukasya Wele, alikho aloma ari, bona ise samweene kane 
imeentse kamasheese kaase, ingobose ako kakaamala khaale khukoraana. 
12Kane ise imeentse kamasheese kaase ingakobose atweela, imbe nga umwaayi 
uwe kamasheese n'aweentsa kamasheese keewe nga kaasalaniile, waakakobosa 
atweela. Khu shifukhu shiibi isho, naluundi she kumutaambo, ise ikhaaweentse 
kamasheese kaase khukhwaama iyo yoosi isi kaamala khaale khuusalanila, 
ingamuse ingakobose. 
13Ise ikhaakakobose khukhwaama mu manaambo ke babaandu babaandi, 
ingabusaase atweela, ingeseyo mu shibala shako shisheene. Ise ikhaakaayise mu 
bikoongo bye mu Isiraeli, inganyweese kameetsi mu ntsitsi tsye mu Isiraeli, ni 
mu bisiintsa bye mu liloba ilyo byoosi bibiilimo babaandu. 

14Ise ikhaakayile mu bikiingi ni mu njiinji tsye mu Isiraeli, ingaayise mu 
maayilwe kamalayi. Ikhaakayise mu maayilwe kamalayi kakaali mu bikoongo 
bye mu Isiraeli. 
15Umukasya Wele, alikho aloma ari, ise samweene niye ukhaabe umwaayi uwe 
kamasheese kaase, ingayile ingolese mu shiifwo mweesi kanyala kawolelakho. 
16“Ikhaaweentse ako kakaamala khaale khuukoraana ingakobose, ingobose ni 
naako kakaamala khaale khuusalanila. Ako kakaafunikhile kamakuumba kane 
ise ingawe bukaangi, ninaaneyo isi ako kakaali kamatoro. Iko kakaali 
kamakhomefu buulayi, naluundi nga kali ni kamaani, ise ikhaakakhoonye, 
khulwekhuuba ise ndi umwaayi ukhola bibiindu bya ŋali. 
17“Ni nashiryo, ari ise Umukasya Wele, indikho imboolela kamasheese kaase ndi, 
ise ikhaakhalewo akari e kamasheese ni kamasheese, akari kamamiiku ni 
tsindurume. 
18Batweela khus'iinywe seshibamala khukhwaaya mu maayilwe kakaaminyisa 
buulayi ta, khulwekhuuba kamaayilwe kakaaramire inywe mukakhaandikilila ni 
biikele mwakoonakisa. Inywe munywa kameetsi kakaakwalaalile buulayi, ne 
kakaaramire mwaakakhaandakilila mwaakatulula. 
19Shimanyisa shiri kamasheese kaase kakaaramire, kali ni khuulya bunyaasi 
bweesi inywe mukhaandakiliile aasi, ni khuunywa kameetsi kakaatululukhile. 
20“Ni nashiryo, ari ise Umukasya Wele indikho inoma indi, kane ikhalewo akari 
e kamasheese kakaali kamanefu ni naako kakaateenya. 
21Inywe mumuuli kamasheese kamanefu mukuwa ako kakaali kamatsiina, 
naluundi mwawuunaka ako kakaakhali ni kamaani ta, mwaakasalanisa mu 
manaambo kakaandi. 
22Ne ise samweene kane imbonese kamasheese kaase, ilekhe khubawo tsiisolo 
tsitsikalya ta; naluundi ise ikhalewo akari e kamasheese kakaali kamalayi ni 
naako kakaakhali kamalayi ta. 
23Ise ikhaakawe umwakaanisi wase Dawudi, khuuba niye umwaayi wako 
mutweela yenyene. Akhaakayise buulayi, akaliinde buulayi, niye abe umwaayi 
wako. 
24Ise, Umukasya, ikhaabe niye Wele waabwe, naluundi umwakaanisi wase 
Dawudi, akhaabe niye umuraangirisi waabwe. Ise Umukasya, samweene niye 
ulomile bibiindu bino. 
25Ise ikhaakhole ni nabo ikwangwaanyi iye lukoosi, nio ise indusewo tsiisolo 
tsye mwiirome khukhwaama mu shibala isho. Nio shino shikanyalise 
khuumenya mu lukoosi mu mubiimbi, ni khuukona ibulafu busa nga mbaawo 
shishikataambisa ta. 
26“Ise ikhaabawe nibo tsiikhabi imbafukiilise khuumenya khu lukiingi lwase 
luukhosefu. Ise ikhaabawe ifula mu mbuka inyene isi bakikanilamo. 

27Biilimwa bye mu mikuunda kyaabwe bikhaabawe nibo bibyaamo, ni byeesi 
bakhaamiitse mwiiloba byaame buulayi, naluundi nga bamenya mu lukoosi mu 
shibala shaabwe. Lwanyuma nga ise naabarusilekho umusiku ubamiinikhilisa, 
imbaruse ni makhono k'aabo babaakholisa buukulwa, balimanya bari ise ndi 
niye Umukasya. 
28Mbaawo kamanaambo kakaandi kakaakhaabebwaakale, namwe tsiisolo tsye 
mwiiswa tsitsikhaakalye ta. Bakhaamenye mu lukoosi, nga mbaawo 
shishibariisariisaka ta. 
29Ise ikhaabawe nibo kimikuunda kye liiloba lilyaama bibyaamo biikali, 
naakamise intsala khuubalya mu shibala shaabwe. Kamanaambo kakaandi 
sikakhaabalekelese ta. 
30Nibo bakhaamanye bari ise ndi niye Umukasya Wele waabwe, indi ni nabo. 
Naluundi bakhaamanye bari nibo, linaambo lye ba Isiraeli, bali babaandu baase. 
Umukasya Wele, umweene niye ulomile bibiindu bino. 
31“Inywe kamasheese kaase, kamasheese keesi ise samweene naayisa, muli 
babaandu baase, ni nase ndi niye Umukasya Wele weenywe.” 

Ezekeli 35 

Shiitaambiso sheesi Wele akhaawe babaandu be mu Edomu 

1 Umukasya waanganikhayo, nga aloma ari: 

2“Umwaana w'omuundu, tsya mu shibala she Edomu ukholeleyo buŋoosi 
bububekiitsa. 
3Balomele uri, inywe babaandu be mu Edomu, bona ise Umukasya Wele 
nekyelile umusiku weenywe. Kane ikhole shiibala sheenywe shiikyele busa 
kumubiimbi naluundi she kamakubili. 
4Biriimba byeenywe kane biikyele kamakubili busa, ni shiibala sheenywe 
shiikyele busa kumubiimbi. Shino kane shikile inywe mumanye muri ise ndi niye 
Umukasya. 
5“Inywe mubeele baasiku be babaandu ba Isiraeli khuumala imbuka indeeyi, 
naluundi mwalekha babaandu babaandi beera ba Isiraeli, ikhaba nga baaba bali 
mu mbuka iye khutaambisibwa; mu mbuka iye khufuna shiitaambiso shaabwe 
shimaliilisi khulwe bibyoonako byaabwe. 
6Ni nashiryo, ari ise Umukasya Wele umunyali uwa byoosi, indikho inoma ndi, 
ise naabarekekheeleyo iyo khuufwa, naluundi khuufwa khunabebotokhelela 
inywe. Khulwekhuuba inywe muli ni kumusaango kwe khukhwiira, nanywe 
kane mwiiribwe. 
7Ise ikhaakhole shiibala sha ba Mowabu khuuba kumubiimbi, naluundi she 
kamakubili busa. Ise ikheere babaandu boosi babaashibiriramo. 

8Ise ikhaasalanise kimilaambo kye baafu kimalaatane khu njiinji tsyoosi. 
Kimilaambo ky'aabo babaakhaafwiile mu busoolo kikhaasalanile khu njiinji, ni 
mu matila mwoosi. 
9Inywe mukhekyele kumubiimbi busa khuumala biilo ni biilo, ilekhe khubawo 
umuundu namutweela ukheeleyo khuumenya mu biriimba byeenywe luundi ta. 
Nio lwanyuma lweesho, kane inywe mumanye muri ise ndi niye Umukasya. 
10“Ikhaaba nga ise Umukasya, abe indi niye Wele uwa Yuda ni Isiraeli, ne inywe 
mwaloma muri kamanaambo kano koombi kali kakeenywe, muri muli ni 
khuuyila liiloba lyaabwe. 
11Ni nashiryo, ise Umukasya Wele, umunyali uwa byoosi, kane ise imbeliyaase 
khuuloondekhana ni liirima ni liibuba byeesi inywe mwabokesanisa nibo, 
khulwe liirima lyeesi mwaba ni nalyo. Nga ise naamalile khuubakhalila inywe 
kumusaango, kane isho shikile inywe muumanye ise. 
12Nio lwanyuma inywe mumanye muri ise Umukasya, naawulila nga inywe ni 
mwaloma ni khukhwiyiinga muri, tsinjiinji tsye mu Isiraeli tsili busa nga 
kamakubili, naluundi muri kane inywe muwaambe liiloba iyo libe lilyeenywe. 
13Ise nabawulila inywe nga mwiyiinga angaaki, nga mukanikhaka kimilomo 
kimikali, nga mundekelesa ise.” 
14Umukasya Wele umunyali uwa byoosi alikho aloma ari, “Kane aboonakise 
inywe, ikile shiibala shoosi shibe ni kumwikhoyo khulwe khukhwoonakisibwa 
khweenywe. 
15Nga inywe ni mwekhoya khulwe khukhwoonakisibwa khwe linaambo lye ba 
Isiraeli, nga lyeekyela busa khuuba kumubiimbi, ni nase kane imbawe inywe 
shiitaambiso. Lukiingi Seyiri, ni tsinjiinji tsyoosi tsye mu Edomu, tsikhekele busa 
kumubiimbi. Nio lwanyuma mumanye muri ise ndi niye Umukasya.” 

Ezekeli 36 

Wele awa Isiraeli tsiikhabi 

1Umukasya waanomela ari, “Umwaana uw'omuundu, kanikha isi babaandu 
babaamenya mu njiinji tsya Isiraeli, ubaboolele buurume buno, bubwaama isi 
ise Umukasya. 
2Baasiku babatsekhelela inywe nga baloma bari, ‘Tsinjiinji tsya Isiraeli itsi 
tsiitsya khwikyela tsitsyeefwe.’ 
3Nashiryo, iwe khola buŋoosi nga ubaboolela byeesi ise Umukasya Wele indikho 
inoma. Inywe mwaba buubi nga mwaayikyela shishiindu sheesi kamanaambo 
kakaandi karaambisa busa, naluundi kamanaambo koosi kaabalekelesa inywe, 
khulwekhuuba nibo babaakila inywe mwekyela nga kumubiimbi busa. Nibo 
baabebwakala inywe khukhwaamila buli luwaande. 

4Ni nashiryo, ari ise Umukasya Wele, indikho mbaboolela ilimo yino, inywe 
babaamenya mu njiinji, ni mu matila, ni mu mibiimbi, ni mu makubili ke 
biriimba bya Isiraeli, byeesi ari baantsukhila baalekha busa, muundu yeesi 
unyoolile wengilamo. 
5Ni nashiryo, ari ise Umukasya Wele, indikho inganikha ni liirima liikali isi 
kamanaambo kakaandi ni linaambo lya Edomu lyoosi. Khulwekhuuba nibo mu 
mwikhoyo kwaabwe kumukali ni khukhundekelesa ise, baabukula shiibala 
shase nga bambaasa bari shinaba shishaabwe, naluundi bayile bibiilimo byoosi. 
6“Ni nashiryo, iwe khola buŋoosi mu Isiraeli, nga uboolela tsinjiinji, bikoongo, 
tsintsitsi, ni kamatila, bibiindu byeesi ise Umukasya Wele, inomile. Bona, ise 
inganikha bibiindu bino khulwe liirima liikali, khulwekhuuba kamanaambo 
kabataambisile, naluundi kabatsekheleele inywe luukali. 
7Ni khulwe lomo iyo, ise Umukasya Wele, niitsuba nga inoma ndi, kamanaambo 
kakaabebotokheleele inywe nako bali ni khuukatsekhelela. 
8“Ne bisaala bibiili khu njiinji tsya Isiraeli kane bitsowe kamasaafu bushaakha, 
naluundi bibaamile inywe babaandu baase ba Isiraeli, bibyaamo. Muli aambi 
mukana khukhwiitsa ingo. 
9Khulwekhuuba ise ndi khu luwaande lweenywe, naluundi ise ikhaabakoboleyo 
isi inywe, imbone indi ise inima kimikuunda kyeenywe naluundi imbyaalamo 
biilimwa. 
10Ise ikhoongelekho buukali bwe babaandu mu shibala sheenywe. Mukheeleyo 
mumenye mu biriimba byeenywe, mwoombakhe bushaakha buli shiindu sheesi 
baasiku baalekha nga shili nga liikubili. 
11Ise ikhoongelekho buukali bwe babaandu ni bwe tsiisolo. Bino bikhaabe mu 
bukali mu khufuurisakho ni amataayi, naluundi inywe mukhaabe ni babaana 
baakali. Ise ikhaabalekhe inywe mumenye mu liloba lyeenywe nga ni 
mwamenyaatsaka amataayi, naluundi ikhaabawe inywe bye buyiindifu 
khuuminyisakho ubwo bweesi mwanyoowa khuuba ni nabwo. Nio inywe 
mumanye muri ise ndi niye Umukasya. 
12Baandu baase ba Isiraeli, ise ikhaabakobose inywe ingo, mukobole 
khuumenya mu shibala sheenywe. Lino likhaabe liloba lyeenywe lilyeene, 
naluundi silikhaakile babaana beenywe bamenye intsala luundi ta. 
13“Ise Umukasya Wele, indikho inoma indi, naamanyile indi babaandu beekhala 
nga baloma bari: shiibala isho shilya babaandu baasho naluundi shibalekhela 
intsala khukhwoolisa ni baafwa. 
14Ne khukhwaamila ari, singene shilye babaandu luundi ta, namwe singene 
shilekhele babaandu baasho intsala, boole ni khuufwa ta. Ise Umukasya Wele, 
samweene niye ulomile bibiindu bino. 
15Babaandu be mu shibala sheenywe singane beele mu khurekeeresa 
kamanaambo kakaandi nga kabatseshelela, namwe nga babalekelesa ta. Liiloba 

lyeenywe singane lilekhe babaandu baalyo boole ni khuufwa intsala ta. Ise 
Umukasya Wele, samweene niye ulomile bibiindu bino.” 

Buulamu buushaakha mu Isiraeli 

16Umukasya waanganikhayo nga aloma ari: 

17“Umwaana w'omuundu, nga ba Isiraeli ni baaba nga bashiimenya mu liloba 
lyaabwe lilyeene, babeene nibo babaalyoonakisa khulwe isaambo isi 
beebirisamo naluundi baamenyamo. Tsisaambo tsyaabwe tsye bunyaalu isi ise 
tsyaba busa nga bunyaalu bw'omukhasi uli khuutsya i masaaba. 
18Ni nashiryo nase naabokesanisa liirima lye angaaki khulwe shiifuki sheesi 
baatsukha nga bali mu shibala isho, ni khulwe khuulyoonakisa nga besaaya 
bifwaani. 
19Khulwe ntsibirisa yaabwe imbi, ise nabakhalila kumusaango, waakila 
naabasalanisa mu manaambo kakaandi busa, baatsya baatimila ibweene iyo. 
20Ne abe buli linaambo lyeesi batsyamo, abe buli aandu isi batsya, boonakisa 
lisina lyase. Khulwekhuuba abe bakila babaandu babaandi baaloma bari: 
‘Babaandu bano bali nibo babaandu b'Omukasya, ne shaama shiryeena indi 
barura mu shibala shaabwe?’ 
21Isho shaakila ise neenaanayo naabi khu lisina lyase liikhosefu, khulwekhuuba 
abe buli isi ba Isiraeli baatsya, bakhomyaasa lisina lyase. 
22“Ni nashiryo, boolela ba Isiraeli uri Umukasya Wele alikho aloma ari: 
Shiikholwa sheesi ise ndi aambi khuukhola, ingana khuushikhola akhuba 
khulweenywe ta, ne khulwe lisina lyase liikhosefu. Inywe mwalikhomyaasila 
naabi mu manaambo keesi mweetsa khuumenyamo. 
23Ise ikhokesanise buukhosefu bwe lisina lyase lye angaaki, lyeesi ba Isiraeli 
baamalamo shiriifwa nga bali mu manaambo kakaandi. Nga ise nabaraambisire 
inywe khukhwookesanisa buukhosefu bwe lisina lyase, kane kamanaambo 
kamanye kari ise ndi niye Umukasya. Bibiindu bino ise Umukasya Wele 
samweene niye ubilomile. 
24Khulwekhuuba ise ikhaabaruseyo inywe khukhwaama mu manaambo 
kakaandi, imbabusaase khukhwaama mu bibala bibiindi, imbakoboseyo mu 
shibala shisheenywe shisheene. 
25Ise ikhaabasalaasekho kameetsi kamamiliwu imbapyeluuse, mube nga 
simulikho bunyaalu ta, naluundi imbapyeluusekho bunyaalu bwe 
khukhwisaaya bifwaani. 
26Ise ikhaabawe inywe kumwooyo kumushaakha, imbaremo n'umwoyo 
umushaakha. Ise ikhaaruse mu mibili kyeenywe kimyooyo kikyakhuna nga 
kamabaale, imbawe kimyooyo kikirekeeresa byeesi ise inoma. 
27Ise ikhaabare mus'iinywe umwooyo wase, nio inywe muloondelele 
kamakaambila kaase n'indeekela yase. 

28Inywe mukhaamenye khu liloba lyeesi ise namala khaale khuuwa bakuuka 
beenywe. Inywe mukhaabe babaandu baase, ni nase ikhaabe Wele weenywe. 
29Ise ikhaabarusekho ibyo byoosi bibibareerera inywe bunyaalu bwoosi. Ise 
ikhaalakile ibewo likyesa lye biilimwa liikali, nio alekhe khubawo intsala luundi 
ta. 
30Ise ikhaalakile bibyaamo ni liikyesa khukhwaama mu mikuunda kyeenywe 
biiloosele. Nio akile intsala ilekhe khubawaambisa inywe kamaŋaanyu isi 
kamanaambo kakaandi ta. 
31Lwanyuma inywe mushebulile intsibirisa yeenywe imbi, ni bubwoonaki 
bweenywe bweesi inywe mwakhola. Bibyoonako byeenywe ni bunyaalu 
bweenywe bikhaakile lirima libawaambe, mwiyikiitse mwabeene khulwe 
bibiindu byeesi mwakhola. 
32Ba Isiraeli, Umukasya Wele alikho aloma ari, ise ingana inywe mumanye muri 
ise s'iindi khuukhola bibiindu bino khulweenywe ta. Ise ingana inywe 
kamaŋaanyu kabawaambe naluundi muswaale khulwe ntsibirisa yeenywe.” 
33Umukasya Wele alikho aloma ari: “Khu shifukhu khweesi ise 
ikhaabapyeluusilekho bunyaalu bweenywe bwoosi, ise ikhaabalekhe inywe 
mumenye mu biriimba byeenywe, ni bisiintsa bibyeekela kamakubili mwiilemo 
mubyombakhe bushaakha. 
34Kimikuunda kyeenywe abe kikyasiimba kyaamenya busa, mukheelemo 
mukilime luundi; mu shifwo she khuukilekha kyaaba busa awo, nga buli 
babaabira boosi babona nga ni kyasiimba. 
35Babaabira boosi bakhaalome bari shibala abe shishasiimba busa, ari 
shaamiliile, shili busa nga kumukuunda kwe mu Edeni. Naluundi bari, abe 
kakaaba kamakubili, ni kumubiimbi busa, nga buli shiriimba shaayonakisibwa, 
ari babaandu babyoombakhila tsiimako ni babaandu bamenyamo. 
36Nio lwanyuma kamanaambo kakaabebotokheleele inywe kamanye kari ise, 
Umukasya, noombakhile bushaakha biifwo abe bibyeekela kamakubili, naluundi 
naabyaalile biilimwa mu mikuunda abe kikyeekela kumubiimbi. Ise Umukasya, 
samweene niye ulomile bibiindu bino, naluundi ilala kane ise imbikhole nga 
n'inomile.” 
37Umukasya Wele alikho aloma ari: “Ise ikhaafukiilise ba Isiraeli khukhwiilamo 
khuuloomba buuyeeti khukhwaama isi ise. Ikhaayeete linaambo lyaabwe 
khuusaalana libalaahe, libe busa nga lituuli lye bibyaayo liikali. 
38Biriimba ari bibiili busa nga kamakubili bikheelemo bitsulemo babaandu, bibe 
busa nga Yerusalemu abe amataayi ni yeetsulamo kamakheese keesi abe 
baraambisa mu khuwaanayo tsiisayilo, khu shifukhu shikhulu. Nio lwanyuma 
nabo bamanye bari ise ndi niye Umukasya.” 

Ezekeli 37 

Liitila liliitsuule kamakuumba kamoomu 

1Ni naba nga ndi awo, naawulila nga kamaani k'Omukasya kaantsikhakho, 
n'Umwoyo wa Wele waambila waantsimisa mu litila liliitsuulemo kamakuumba. 
2Umukasya waanangirira waantsolesa mu litila lyoosi, ise naabona nga abe iliwo 
kamakuumba kamakali naabi, naluundi nga abe kaayomela ilala. 
3Kila andeeba ari, “Umwaana uw'omuundu, kamakuumba kano kanyala 
kalamukha kaaba ni buulamu luundi?” Ise naamwilamo ndi, “O Umukasya Wele, 
iwe wenyene niye unyala weelamo shireebo isho.” 
4Lwanyuma waanomela ari, “Boolela kamakuumba kano biilomo bye buŋoosi, 
nga ukalomela uri, inywe kamakuumba kamoomu, ni murekeerese byeesi 
Umukasya alikho aloma. 
5Kaboolele uri ise, Umukasya Wele, indikho inoma ndi, ndi khuutsya khubawa 
kumuuya kwe khuheela, nio mwiileyo mube baalamu luundi. 
6Kane ise mbarekho inywe kimikotyo, tsinyama tsiilekho, ni shiikhoba nasho 
shikobolekho. Kane ise imbawe inywe kumuuya kwe khuuheela, nio mwiileyo 
mube baalamu luundi. Shino kane shikile inywe mumanye muri ise ndi niye 
Umukasya.” 
7Ni nashiryo, nase naakaboolela biilomo bye buŋoosi nga Umukasya n'aandakila 
ise khuukhola. Ise ni naba nga ishiloma biilomo bye buŋoosi, naawulila 
liyoombo. Indi imbona, abawo khuusakaya, kamakuumba kaarakikha 
khukhwitubaasaka atweela, nga buli liibira liitubaasa khu lyashe. 
8Indi ndola, naabona nga kimikotyo kyeetsilekho, tsiinyama tsyeetsakho, ni 
shiikhoba nasho sheetsakho. Ne kimilaambo ikyo kyaaba nga sikilimo ni 
kumuuya kwe khuheela ta. 
9Lwanyuma Umukasya waanomela ari: “Umwaana w'omuundu, loma biilomo 
bye buŋoosi isi kumuuya kwe khuheela, ŋoola nga ulomela kumuuya kwe 
khuheela uri, ‘Umukasya alikho akhulakila iwe ari, yiitsa nga waama khu mbeka 
tsyoosi tsye shiibala, wingile mu milaambo kino, nio kinyalise khukhwikyela 
babaandu baalamu.’ ” 
10 Nashiryo nase naaloma biilomo bye buŋoosi nga Umukasya n'aandakila. 
Kumuuya kweetsa kwaakiingilamo, kyekela babaandu baalamu, beenyukha 
beemikha khu ngaaki. Abe bali baakali naabi, nga bukali bwaabwe abe bwoola 
liiye libuufu. 
11Lwanyuma waanomela ari: “Umwaana w'omuundu, kamakuumba kano kali 
nibo ba Isiraeli boosi. Bona, abe baloma bari, kamakuumba keefwe kaayoma, 
sikhuli ni kumwiyikino kwoositsana ta, naluundi khwaayola khu ntsakamo. 
12Nashiryo kanikha biilomo bye buŋoosi, ubaboolele byeesi ise Umukasya Wele 
ndi khuuloma. Indikho inoma ndi, bona ise ikheekule tsiiŋani tsyeenywe, 

imbasyukhuluule khukhwaama mu ŋani tsyeenywe. Baandu baase, ise 
samweene ikhaabakobose ingo, mumenye mu shibala sha Isiraeli. 
13Baandu baase, nga ise naamalile khukhwikula tsiiŋani tsyeenywe, naluundi 
naabashukhuluulile khukhwaama mu ŋani tsyeenywe, awo kane inywe 
mumanye muri ise ndi niye Umukasya. 
14Ise ikhaabare mus'iinywe Umwooyo wase, nio inywe mube ni buulamu, 
imbeseyo mumenye mu shibala sheenywe shisheene. Nio lwanyuma kane inywe 
mumanye muri ise Umukasya, niye ukanikhile bibiindu bino, naluundi niye 
ubikholele.” 

Yuda ni Isiraeli bikhekele buyiinga butweela 

15Umukasya waanganikhayo nga aloma ari: 

16“Umwaana w'omuundu, bukula lusaala uronekho biilomo bibiiloma biri: 
‘Buuyiinga bwa Yuda.’ Lwanyuma ubukule lusaala luluundi uronekho uri: 
‘Buuyiinga bwa Isiraeli.’ 
17Bukula tsisaala itsyo tsyoombi mu makhono koowo, utsitubaase atweela, 
tsiikele lusaala lutweela. 
18Nga babaandu baakhureebire iwe bari, ‘Sheesi ukholile isho shimanyisa 
shiina?’ 
19Baboolele uri, bona ise Umukasya Wele, intsya khuwaamba lusaala luluuli mu 
lisina lya Isiraeli, ni n'oolwo luluuli mu lisina lya Yuda, intsitubaase atweela. Ise 
inaamisamo luusaala lutweela lweesi inawaamba mu mukhono kwase. 
20“Ambila tsisaala itsyo muukhono, mu shifwo mweesi buli mutweela anyala 
khuutsibonela. 
21Lwanyuma ubaboolele uri, bona ise Umukasya Wele, indi khuutsya 
khubusaasa babaandu ba Isiraeli khukhwaama mu manaambo koosi keesi 
baasalanilamo, imbawuumbawuumbe khukhwaama khu buli luubeka, 
imbakobose mu shibala shaabwe shisheene. 
22Ise ikhaabekesemo linaambo litweela mu shibala isho, babe mu njiinji tsye mu 
Isiraeli. Bakhaabe n'umuyiinga mutweela yenyene nga niye umuwuli waabwe, 
balekhe khuuba nga bashawukhanamo khuuba buyiinga bubuulimo bubili ta. 
23Sibakheelemo khukhwireerera bunyaalu luundi nga besaaya bifwaani, namwe 
bakhole bye bubwoonaki bwoosi ta. Ise ikhaabawonese khukhwaama mu 
mikhoosi kyaabwe kimibi kyoosi kyeesi abe bakholelamo bibyoonako, 
imbapyeluuse. Nibo bakhaabe babaandu baase, ni nase ikhaabe Wele waabwe. 
24Umuyiinga ukhaabe nga umwakaanisi wase Dawudi, niye ukhaabatsake 
umuyiinga waabwe. Bakhaabe n'umwaayi mutweela yenyene. 
Bakhaaloondelele kamakaambila kaase, naluundi baloondelele indeekela yase. 
25Bakhaamenye khu liloba lyeesi ise nawa Yakobo, nga nilyo litweela lyeesi 
bakuuka baabwe baamenyatsakamo. Nibo babeene nabuli lisaaye 

lilikhaabaloonde khu nibo, bakhaamenyatsake mubweene umwo biilo ni biilo. 
Umuyiinga ukhaabe nga umwakaanisi wase Dawudi, niye ukhaabaatsake 
umuyiinga waabwe. 
26Ise ikhaakhole ni nabo ikwangwaani ireerawo lukoosi. Iyo ikhaabe 
ikwangwaani iye biilo ni biilo. Ise ikhaabawe nibo tsiikhabi, imbawe kamaani ke 
khukhwiloosela mu bukali bwe babaandu, naluundi ise nombakhe Liisaayilo 
lyase Liikhulu akari mu nibo, libewo biilo ni biilo. 
27Ise ikhaamenye atweela ni nabo; imbe Wele waabwe, nibo babe babaandu 
baase. 
28Nga ise nombakhile shiifwo shase shikhosefu akari mu ba Isiraeli khuumala 
biilo ni biilo, isho shikhaakile babaandu be kamanaambo kakaandi bamanye 
bari ise Umukasya, niye uwa Isiraeli tsiikhabi.” 

Ezekeli 38 

Wele araambisa Gogo mu khukhola buuraambi 

1Umukasya waanganikhayo nga aloma ari: 
2“Umwaana uw'omuundu, tsya wikiitse Ogo, umuwuli umukhulu uwe 
kamanaambo Meseki ni Tubali, kakaali mu shibala sheesi balaanga bari Magogo. 
Kanikha biilomo bye buŋoosi bibimwikiitsa, 
3nga umuboolela umweene. Ise Umukasya Wele, indikho imulomela niye indi, 
ari ise nekyelile umusiku weewe. 
4Kane ise imwakamise mu byeesi niye akhola, imure kumulobo muusaya 
tsyeewe, imukhweese niye atweela ni liiye lyeewe lye kamaani ilyo, 
imbarusewo. Ise naamanyile indi liiye lyeewe, ni tsiŋwaaŋwa tsyalyo, ni naabo 
babaatsitimilakho bali baakali, na buli umusilikhale atsya nga waasutile ingabo 
ni luurima. 
5Kamahe khukhwaama mu Pasiya, Esiyopiya, ni Puti boosi bali atweela ni naye. 
Naluundi buli mutweela ali n'ingabo ni kukofwiila khu murwe. 
6Baasoolani boosi khukhwaama mu bibala bye i Gomeri, ni i Besi Togama 
babaali ingaaki we linaambo, boosi bali atweela ni naye. Iliwo ni basoolani 
babaandi khukhwaama mu manaambo kakaandi. 
7Yiirekekha naluundi urame nga uli umwirekefu, ubone uri liiye lyoowo lyoosi 
lili liliirekefu, nga iwe niye uli umuraangirisi walyo. 
8Lwaanyuma lwe biifukhu bibyoola muukhono, ise ikhaababuusaase inywe 
atweela. Ari nga abirirewo kimiiko kimikali, ise ikhaamulakile atsye ebwakale 
linaambo liliilimo babaandu beesi baabusaasa, baabakobosa ingo khukhwaama 
mu manaambo kakaandi. Baamenyile nga sibeyembeelela busoolo ta. Akhaatsye 
ebwakale tsinjiinji tsye mu Isiraeli, tsyeesi bawuuyamo khaale naluundi 

tsyekela busa nga kumubiimbi, ne nga nimwo mweesi babaandu aluno ari 
bamenyayo mu lukoosi. 
9Niye atweela ni liiye lyeewe ni kamahe ke kamanaambo kakaandi kakaakhaabe 
nga kali ni naye, bakhebwakale babe busa nga ikhuungu, bamaamile shiibala 
isho shoosi busa nga kamafuumbi.” 
10Umukasya Wele, alikho alomela Gogo ari: “Nga imbuka iyo yoolile, iwe 
ukhaabe ni bibyambaaso mu murwe kwoowo, urakikhe khuukhootsayo 
inengakharengekha imbi naabi. 
11Ukhaakhalewo khuutsya khukhwibwakala babaandu babaali mu shibala 
shishiikhalikho ni shishitseeta ta. Babaandu bano bamenya mu lukoosi ni mu 
khwiliinda khuulayi, mu biriimba bibikhalikho tsiimako ta. 
12Iwe ukhanuule bibiindu bibiilimo, naluundi usute ni babaandu babaamenya 
mu biriimba bibyabaatsakakho kamakubili. Babaandu bano babaabusaasa 
baabakobosa khukhwaama mu manaambo kakaandi, nga ari nibo 
babaamanyikhaane naabi mu shibala shoosi, khulwekhuuba bali ni bibyaayo ni 
buyiindifu. 
13Babaandu khukhwaama i Sheba ni Dedani ni babaakhola bye buusuubusi 
khukhwaama mu biriimba bye mu Sipeyini, bakhaakhureebe iwe bari, ‘Iwe 
weetsile ni liiye lyoowo khukhwibwakala bari nio unuule naluundi usute 
babaandu utsye ni nabo? Iwe weetsile khuusuta ifweesa, ni zaabu, ni bibyaayo, 
ni bye buyiindifu byoosi, utsye ni nabyo?’ ” 
14Ni nashiryo, umwaana w'omuundu, iwe tsya isi Gogo, ukhole buŋoosi nga 
umuboolela uri Umukasya Wele alikho aloma ari: “Mu mbuka iyo nga ba Isiraeli 
balikho bamenya mu lukoosi naluundi ni mu khwiliinda khuulayi, iwe 
ukheenyukhe, 
15khukhwaama mu shifwo shoowo mweesi iwe umenya shishiili ingaaki we 
shibala, wiitse nga uli ni liiye liikali. Liiye lino likhaabe nga lilimo basilikhale be 
kamaani khukhwaama mu manaambo koosi, nga boosi bali khu mikoongo kye 
tsiŋwaaŋwa. 
16Iwe ukheebwakale babaandu baase ba Isiraeli, ube busa nga ikhuungu iye 
kamaani iwuutsa shiibala shoosi. Ise ikhaakhusiindikhe iwe khuutsya 
khukhwibwaakala shiibala shase, nio kamanaambo kakaandi kamanye kari ise 
ndi Umukasya. Ise ikhaabirire mu byeesi iwe ukhaabe ukhola, nokesanise 
bukhosefu bwase. 
17Iwe niye isi naba indikho inganikhakho khaale akho, nga ni nakuukuula 
khuubirira mu bakaanisi baase baŋoosi be mu Isiraeli, ni naloma indi, ilibawo 
biifukhu bibiitsa mu moni, ise indeere umuundu ebwakale ba Isiraeli.” 

Wele awa Gogo shiitaambiso 

18Umukasya Wele, alikho aloma ari: “Ne khu shifukhu khweesi Gogo 
akhebwakalilemo linaambo lya Isiraeli, ise ikhaakhalale naabi. 



1702 

 

 
Ibayibuli Ingwalaafu 

© 2016 Bible Society of Uganda. 
  

 

 

19Khulwekhuuba khulwe khuwulila buubi ni khulwe liirima lyase liikali, ise 
naakhalilewo indi khu shifukhu isho ilibawo khuunikinisibwa khwe shibala 
khwe kamaani mu Isiraeli. 
20Tsinyeeni tsyoosi, ni biinywiinywi byoosi, ni tsisolo tse mwirome tsoosi, na 
buli umuundu yeesi uliba ali khu shibala, bakhaabe ni khuurya khuukali naabi 
khulwase. Tsinjiinji tsikhaafunikhe tsikwe aasi, kimibaale kimileeyi 
kikhaakhalikhe kikwe ilumya, na buli kuutikiiyi kwa buli shiriimba kukhekhupe 
aasi. 
21Umukasya Wele, alikho aloma ari, akhaakile bibiindu biibi bya buli saambo 
bikwe khu Gogo, abe ni khuurya khuukali, shikile basilikhale beewe basoolane 
bonyene khulwe khuurya. 
22Ise ikhaamuwe niye shitaambiso khuubirira mu khumureerera buulwaale 
buubi naabi, ni mu khutsukha shiifuki. Ise ikhaamusiindikhile niye atweela ni 
liihe lyeewe ni babaandu beewe, kuufula kwe kamaani kukweene, ni 
kamararara. Naluundi ni buunoro bwe kumulilo bukhaamulakalekho umweene 
atweela ni liye lyeewe, ni babaandu babaakhaabe nga bali khu luwaande 
lweewe. 
23Ni nashiryo mu saambo yino ise ikhokesanise kamanaambo kakaandi indi ise 
ndi uwe kamaani naluundi indi umukhosefu. Nio lwanyuma bamanye bari ise 
ndi niye Umukasya.” 

Ezekeli 39 

Bawula Gogo mu busoolo 

1Umukasya Wele, waaloma ari: “Umwaana uw'omuundu, khola buŋoosi 
bubwikiitsa Gogo. Mulomele uri bona ise Umukasya naamanyile nga iwe uli 
umuwuli umukhulu uwa Meseki ni Tubali, ne ari intsya khumwibwakala. 
2Kane ise imwaakamise niye mu byeesi alikho akhola ni isi alikho atsya, 
imuraangirire khu mukhoosi kumushaakha, imuyile aleeyi abweene, ingaaki we 
linaambo, khukhwoolisa n'oola khu njiinji tsye mu Isiraeli. 
3Nio lwanyuma ise ikhupe kumukhono kweewe kumunyeletsi buyiingo bukwe 
aasi, naluundi ikhupe kumulayi, akile buufumo bweewe nabwo bukwe aasi. 
4Iwe wamweene atweela ni liiye lyoowo, ni babaandu boosi beesi iwe ukhaabe 
ni nabo, mukhaafwiile mu njiinji tsye mu Isiraeli. Ise ikhaasiindikhe 
biinywiinywi bya buli shikuuka ni tsisolo tsye mwiiswa, bilye kimilaambo 
kyeenywe. 
5Kimilaambo kyeenywe kikhaakwe aasi mu keewe kirame abulafu busa. Ise 
Umukasya Wele, niye ulomile bibiindu bino. 

6Ise ikhaarakikhisewo kumulilo mu shibala sha Magogo atweela ni mu baandu 
babaamenya khu ndulo khwe inyaantsa, isi bamenya mu lukoosi. Shino 
shikhaakile buli mutweela amanye ari ise ndi niye Umukasya. 
7Babaandu baase ba Isiraeli bali ni khuumanya lisina lyase liikhosefu, naluundi 
indekhe khubafukiilisa khukhwiilamo khuukhomyaasaka lisina lyase luundi 
taawe. Nio kamanaambo kakaandi kamanye kari ise ndi niye Umukasya Wele 
uwe ba Isiraeli uli umukhosefu.” 
8Umukasya Wele alikho aloma ari: “Ilala, shiifukhu sheesi ise namala khaale 
khuulomakho shilikho shiitsa. 
9Mu mbuka iyo, babaandu babaamenya mu biriimba mu Isiraeli bakhaatsye 
bangale bye busoolo bye baasiku baabwe, babiraambise nga tsiikhu. 
Bakhabwaane kumulilo nga baraambisa tsiingabo, buyiingo, bufumo, 
kamafumo, ni tsiluungu. Bino bikhaabewo mu bukali nga bimala, khuumala 
kimiiko musaafu. 
10Nashiryo seshikhaabekoombese khureenya tsiikhu mwiiswa, namwe 
khuurema kimisaala mu shisaali ta. Khulwekhuuba bakhaabe balikho 
baraambisa bye busoolo nga tsiikhu. Nabo bakhelihaase nga banuula, naluundi 
nga boonakisa abo babaaboonakisa nibo.” Umukasya Wele umweene niye 
ukanikhile bibiindu bino. 

Khuusiikhibwa khwa Gogo 

11Lwanyuma Umukasya waaloma ari: “Nga bibiindu bino byoosi byaamalile 
khuukholikha, ise ikhaawe Gogo shiifwo mu Isiraeli sheesi bakhaamusiikhemo. 
Shikhaabe mu Litila lye Babaakyeenda, nga shiifwo shino shili ibwaamanyaanga 
we inyaantsa Dedi Si. Khulwekhuuba Gogo ni liiye lyeewe bakhaasiikhibwe mu 
litila ilyo, bakhaalilaange bari ‘Liitila lye Liiye lya Gogo,’ khulwekhuuba 
babaakeenda sibakhaanyalise khuubiriramo luundi ta. 
12Shikhaayilile ba Isiraeli kimyeesi musaafu khuusiikha kimilaambo ikyo kyoosi, 
nio shinyalise khuupyeluusa liloba ilyo luundi. 
13Babaandu boosi babaali mu shibala isho, bakhaayeetekho mu khusiikha 
kimilaambo ikyo, naluundi babaandu babaakhaayeetekho abo, bakhaafune 
shiriifwa khu shifukhu khweesi ise ikhaafuriremo busoolo. Ise Umukasya Wele, 
samweene niye ulomile bibiindu bino. 
14Lwanyuma lwe kimyeesi musaafu ikyo, bakhaaroboreyo babaandu 
babaakhaatsye nga bakyeenda mu shibala shoosi, khuuweentsa kimilaambo 
kikikhaabe kyaaramire khu liloba khu ngaaki, ni bakisiikhaka, nio bapyeluuse 
shibala isho. 
15Bano ni bakhaabe nga balikho bakyeenda mu shibala isho, khuweentsa 
kimilaambo, uyo yeesi ukhaabe waaboone likuumba ly'omuundu, ali ni 
khuurawo khaabonelo khakhokesana kharamewo, khukhwoolisa nga 



1704 

 

 
Ibayibuli Ingwalaafu 

© 2016 Bible Society of Uganda. 
  

 

 

babaasiikha kimilaambo, baasiikhile kamakuumba ako mu Litila lye Liiye lya 
Gogo. 
16(Ikhaabewo shiriimba shishikhaabe aambi sheesi bakhaatwiikhe bari Litila lye 
Liiye lya Gogo.) Ni nashiryo mu saambo iyo, bakhaapyeluuse shibala isho.” 
17 Lwanyuma Umukasya Wele waanomela ari: “Umwaana w'omuundu, laanga 
biinywinywi byoosi ni bisolo byoosi khukhwaama buli aandu bibuusane, bilye 
isaayilo isi ise ndi khuubiŋoonaŋoonela. Kamayiiya kano kakaakhaabe khu 
njiinji tsya Isiraeli, kakhaabe kamaboofu naabi. Bikhaalye tsinyama naluundi 
binywe ni kamafuki. 
18Bikhaalye tsinyama tsye basilikhale baanyiindalifu, naluundi binywe 
kamafuki ke baawuli be khu shibala. Babaandu bano boosi bakheeribwe 
kamafuki kaabwe kabe busa nga ke kamamiiku, kamasheese, tsimbusi, 
tsiwuunwa, ni tsikhaafu tsiikhomefu tsye mu Bashani. 
19Nga ise naamalile khuukhola isaayilo isi indikho inengekharengekha, 
bikhaalye tsinyama khukhwoolisa ni biikura, naluundi binywe kamafuki 
khukhwoolisa ni kabimeese. 
20Bikheetse khu meetsa yase bilye tsiinyama tsye basilikhale abe 
babaakyeendela khu ŋwaaŋwa, ni basilikhale babaandi banyiindaalifu 
babaakhali batweela ta. Ise Umukasya Wele samweene niye ulomile bibiindu 
bino.” 

Khukhwoombakha Isiraeli bushaakha 

21Umukasya waaloma ari: “Kane ise ifukiilise kamanaambo khuubona shiriifwa 
shase. Kamanaambo koosi kakhaabone shitaambiso sheesi ise ikhaabe 
nakaweele, naluundi bakhaabone kamaani keesi ise inaambisa mu khukhola 
byeesi ingana. 
22Khukhwaamila khu shifukhu isho khuutsya ibweeni, ba Isiraeli bakhaamanye 
bari ise ndi niye Umukasya Wele waabwe. 
23Ni kamanaambo kakaandi kakhaamanye kari ba Isiraeli baayilibwa mu 
bubowe khulwe bibyoonako byeesi baakhola. Khulwekhuuba nibo bandyamo 
ise luuwomelo, nase nabaantsukha, naalekha baasiku baabwe khubebwakala 
baabawula, babeerira mu busoolo. 
24Ise nababirisa mu saambo iyo, khuuloondekhana ni bubwoonaki bwaabwe ni 
tsisaambo tsyaabwe tsiimbi. Nashiryo ise nabaantsukha nabalekha bonyene.” 
25Umukasya Wele, alikho aloma ari: “Ne ari ise kane imaambile lisaaye lya 
Yakobo shiisa, nga nibo babaali ba Isiraeli, imbakobosele buyiindifu bwaabwe 
luundi. Ise ikhaatsiinikhile lisina lyase liikhosefu. 
26Nga baakoboleyo mu shibala shaabwe balikho bamenya mu lukoosi, nga 
mbaawo ubataambisa ta, bakheebilile isaambo isi bataambisibwamo, ni 
musaambo isi baandyamo ise luuwomelo. 

27Mu khukhalawo khukhwookesanisa kamanaambo kakaandi indi ise ndi 
Umukhosefu, ise ikhaakobose babaandu baase khukhwaama mu manaambo 
kakaandi, mu liloba lye baasiku baabwe. 
28Nio lwanyuma babaandu bakhaamanye bari ise ndi niye Umukasya Wele. 
Bakhaamanye shino, khulwekhuuba ise niye uwaakila baayilibwa mu bubowe, 
ne lwaanyuma ise naababuusaasa naabakobosayo mu shibala shaabwe. Ise 
siikhaalekhekho ikhaaba mutweela yeenyene nga ali mu manaambo kakaandi 
ta. 
29Ise ikhaatsukhe Umwooyo wase khu baandu ba Isiraeli, indekhe 
khukhwilatsakamo khuubaantsukha luundi ta. Ise Umukasya Wele, samweene 
niye ulomile bibiindu bino.” 

Ezekeli 40 

Khuubonekhelwa khwe lisaayilo likhulu 

(40.1—48.35) 
Ezekeli ayilibwa mu Yerusalemu 

1Lutweela, khu shifukhu she liikhumi mu mwiiko kumushaakha, nga kuno 
kwaba nikwo kumwiiko kweefwe kwe kamakhumi kabili na kiraano, 
khukhwaama nga ni khutsya mu bubowe, naluundi nga abe nikwo kukuukhola 
kumwiiko kwe likhumi na kine khukhwaama nga baasiku ni bawaamba 
Yerusalemu. Khu shifukhu isho, ise naawulila nga kamaani k'Omukasya 
kaantsikhakho, kaasuta. 
2Mu khubonekhelwa ukhwo, Umukasya waasuta waambila mu shibala sha 
Isiraeli, waantsimisa khu lukiingi luleeyi. Naabona ibweeni wase nga 
yemikhileyo bibyoombakhe bibiili nga shiriimba. 
3Nga n'antsolisayo, ise ndi indola naabona umusaani nga weemikhile awo. Abe 
amelamela nga buroonzi. Abe wawaambile luukhoba luluupima atweela ni 
lusaala lulupima, muukhono mweewe, nga wemikhile aambi ni shilibwa. 
4Kila umusaani uyo anomela ari: “Umwaana uw'omuundu, yiikula tsimoni 
tsyoowo ubone buulayi, ureke kamaru koowo urekeerese buulayi, umalile 
kamakhula koowo koosi khu biindu byoosi byeesi ise intsya khukhwookesa iwe. 
Khulwekhuuba khukhureerire iwe ano, bari nio ise ikhwookese iwe bibiindu 
bino. Byeesi ubona ano byoosi, uli ni khuutsya ubiboolele ba Isiraeli.” 

Shiilibwa she bwaamanyaanga 

5 Ise ndi indola, naabona kuutikiiyi kwe bulafu, nga kwebotokheleele shiifwo 
shishabamo Lisaayilo Liikhulu lyoosi. Umusaani uyo waabukula luukhoba 
luluupima, nga abe lwoolisa buuleeyi tsifuuti liikhumi (10), waapima kuutikiiyi. 
Abe kwoolisa tsifuuti liikhumi khuuniina mu ngaaki, ni kumusisiri nakwo nga 
kuli tsifuuti liikhumi. 

6Kila umusaani tsana atsya mu shilibwa shishiloleeleele ibwaamanyaanga. Ni 
aaniina kamataala kakaabawo, nga woolile khu ngaaki, waapiima kumulyaango, 
nga kwoola tsifuuti liikhumi. 
7Waapiima ni biseenge bye khu ndulo, nga buli shitweela shoola tsifuuti 
liikhumi. Ne biseenge bibyaaba akari e kumusisiri kwoola tsifuuti shinaane. Nga 
waabirirekho khu biseenge abe byeesi basilikhale bakonamo, abe iliwo 
kumukhoosi. Abe kumukhoosi ukwo kwoolisa buuleeyi tsifuuti liikhumi, nga 
kutsya mu mulyaango kukwiingila mu shiseenge shishiloleelelaane ni Lisaayilo 
Liikhulu. 
8Nga waapimile shiseenge she antsye isho, waanyoola nga shoolisa tsifuuti 14. 

9Ni aapiima kuutikiiyi kukuuloondelakho, waanyoola nga kuli tsifuuti tsiine. 

10Abe khu buli luwaande lwe shiilibwa shishiili ibwaamanyaanga, iliyo biseenge 
bitaru, nga kamatikiiyi kakaawukhanisa biseenge ibyo nga koosi kalekhaana. 
11Lwanyuma umusaani tsana waapima buubalaayi bwe kumukhoosi. Abe 
atweela bwoosi buli tsifuuti 22, nga buubalaayi bubuuli akari e biilibwa bibiikule 
ibyo abe buli tsifuuti 16. 
12Abe ibweeni wa buli shiseenge she basilikhale isho, abe iliyo litikiiyi liliimbi 
liri nga lyoolisa tsi sentimita kamakhumi karaano buuleeyi, nga ni kumusisiri 
kwe litikiiyi nakwo kwoolisa tsi sentimita kamakhumi karaano. (Buseenge abe 
bwoolisa tsi mita tsitaru khu buli lubeka) 
13Weelakho waapima buubalaayi bubuuliwo khukhwaama khu kutikiiyi abe 
kukuuli imukoongo we shiseenge abe shishiili mu kukhoosi. Abe buuleeyi bwe 
bushiikha ubwo, bwoolisa tsifuuti 42. 
14Abe shiseenge shishisembayo khundulo shilimo kumulyaango kukwingila khu 
lwaanyi. Waapiima shiseenge isho nasho waanyoola nga buubalaayi shili tsifuuti 
34. 
15Abe nga waareere atweela buuleeyi bubuuli akari e kumukhoosi ni 
khukhwaamila ibulafu we shilibwa, khuutsya khukhwoolisila ilala khu 
shiseenge shishiseembayo, abe bwoola tsifuuti 84. 
16Abe iliyo tsiinuma khu buli luwaande lwe ibulafu wa buli shiseenge, ni mu 
kutikiiyi kukuuli akari we biseenge. Abe khu matikiiyi kakaaloleleele 
kumukhoosi, baakhupakho bifwaani bye kuusaala kusheendu. 

Lulwaanyi lwe ibulafu 

17Lwaanyuma waambila mu lwaanyi lwe bulafu. Indi ndola naabona nga ilimo 
biisenge kamakhumi kataru, byeesi boombakha nga byaayitiila khu kutikiiyi 
kwe bulafu. Ibweeni we biseenge bino abe iliyo kumukhoosi kwe 
khukyeendelakho nga baayalakho kamabaale. 
18Kumukhoosi abe kwaayibotokhelela lulwaanyi lwoositsana. Abe lulwaanyi 
lwe mukari lulikho angaaki khuuminyisa lwe bulafu. 

19Abe iliwo kumukhoosi kukuundi, nga kulikho angaaki khuuminyisa ukwo abe 
kukuutsya mu lwaanyi lwe mukari. Kila umusaani tsana waapima buuleeyi 
bubuuli akari e kimikhoosi ikyo, waanyoola nga buli tsifuuti shitoondo 
shitweela ni kamakhumi kasesaba na shinaane (168). 

Shiilibwa she luwaande lwe ingaaki 

20Lwanyuma umusaani tsana waapima kumukhoosi kukuuli ingaaki, nga 
kwingila mu lwaanyi lwe bulafu. 
21Abe biseenge bitaru khu buli luwaande lwe kumukhoosi, ni kamatikiiyi kakaali 
akari e biseenge ibyo, ni shiseenge shishingila khu luwaande ulwo, abe byoosi 
bili ni bipimo shitweela nga kumukhoosi kwe bwaamanyaanga. Atweela 
buuleeyi bwoosi bwe kumukhoosi abe buli tsifuuti 84, ni buubalaayi bwe tsifuuti 
42. 
22Shiseenge she khukhwingililamo, kamatirisa, ni bifwaani bye kusheendu abe 
byeesi baakhupa khu matikiiyi, bili nga ibyo bye mu shilibwa she 
bwaamanyaanga. Abe iliyo biniinilo musaafu bibiitsya khu shilibwa, nga 
shiseenge she khukhwingililamo shili khu ndulo, nga shaloleelela lulwaanyi. 
23Abe iliwo kumukhoosi kukwaloleelela shiilibwa shishiili ingaaki, nga kuno 
nikwo kukwingila mu lwaanyi lwe mukari, nga shili shitweela busa ni khu 
luwaande lwe ibwaamanyaanga. Umusaani n'apima buubalaayi bubuuli akari e 
kimikhoosi kino kyoombi, wanyoola nga buli tsifuuti shitoondo shitweela ni 
kamakhumi kasesaba na shinaane (168). 

Shiilibwa she luubeka lwe mwaalo 

24Lwanyuma umusaani tsana waambila luubeka lwe mwaalo, indi iyo nayo ise 
naabonayo shiilibwa shishiindi. Waapima kamatikiiyi kaasho ke mukari ni 
shiseenge sheesi bengililamo. Abe byoosi bili busa nga bibiramire. 
25Abe iliwo kamatirisa mu biseenge bye mu kukhoosi, nga abe ni bili mu 
biraamire. Abe buuleeyi bwoosi bwe kukhoosi ukwo bwoolisa tsifuuti 84, ni 
buubalaayi nga buli tsifuuti 42. 
26Abe iliwo biniinilo musaafu bibitsyayo, nga ni shiseenge shishingilamo shili 
khuundulo nga shaloleleele lulwaanyi. Abe khu matikiiyi kakaaloleleele 
kumukhoosi, baakhupakho bifwaani bye kuusaala kusheendu. 
27Ikhaba ano nawo, abe iliwo kumukhoosi kukwingila mu lwaanyi lwe mukari. 
Umusaani tsana wapima buuleeyi bwe kumukhoosi kukuukhola khabili kuno, 
wanyoola nga kwoolisa tsifuuti shitoondo shitweela ni kamakhumi kasesaba na 
shinaane (168). 

Lulwaanyi lwe Mukari: Shiilibwa she luwaande lwe mwaalo 

28Umusaani tsana waambirisira mu shilibwa shishiili luubeka lwe mwaalo, 
waambila mu lwaanyi lwe mukari. Kila apima kumukhoosi, waabona nga nakwo 
kulekhaana ni neekyo kikiili mu lwaanyi lwe bulafu. 

29Abe biseenge byamwo bye mukari, ni kusisiri kwe litikiiyi, ni buseenge bwe 
bulafu, abe buli shitweela nga bubuundi. Abe iliwo kamatirisa mu biseenge ibyo. 
Abe buuleeyi bwabyo buli tsifuuti kamakhumi shinaane na tsine (84), ni 
buubalaayi abe buli tsifuuti 42. 
30Abe iliwo biseenge bibibotokheleele kumukhoosi ukwo. Buleeyi abe buli 
tsifuuti 84, ni buubalaayi abe buli tsifuuti 42. 
31Shiiseenge she khukhwingililamo abe shaaloleelela lulwaanyi lwe bulafu, nga 
khu biseenge khwe kumukhoosi baakhupakho bifwaani bye kuusaala 
kusheendu. Abe iliwo biniinilo shinaane byeesi uniina nio woola khu shilibwa 
isho. 

Lulwaanyi lwe Mukari: Shiilibwa she Ibwaamanyaanga 

32Lwanyuma umusaani tsana waambila wantsolisa mu shilibwa she mukari, khu 
shilibwa she ibwaamanyaanga. Kila apima shilibwa isho. Wanyoola nga 
shilekhaana ni bibiramire byoosi. 
33Abe biseenge bye khu ndulo, ni kumusisiri kwe litikiiyi, ni kamatikiiyi ke 
mukari, kali shitweela busa ni neebyo bye mu mikhoosi kikiindi. Nga buuleeyi 
bwoosi buli tsifuuti 84 ni buubalaayi buli tsifuuti 42. 
34Shiseenge sheesi bengililamo abe shaloleelela mu lwaanyi lwe bulafu, nga khu 
biseenge khwe kumukhoosi baakhupakho bifwaani bye kuusaala kusheendu. 
Abe iliwo biniinilo shinaane byeesi uniina nio woola khu shilibwa isho. 

Lulwaanyi lwe mukari: Shiilibwa she ngaaki 

35Lwanyuma waambila khu shilibwa shishiili ingaaki, nasho waashipima. Abe 
nasho shilekhaana busa ni bibiindi. 
36Abe biseenge byamwo bye mukari, ni kusisiri kwe litikiiyi, ni buseenge bwe 
bulafu, abe buli shitweela nga bubuundi. Abe iliwo kamatirisa mu biseenge ibyo. 
Abe buuleeyi bwabyo buli tsifuuti 84, ni buubalaayi abe buli tsifuuti 42. 
37Shiseenge sheesi beengililamo abe shaaloleelela mu lwaanyi lwe bulafu, nga 
khu biseenge bye kumukhoosi baakhupakho bifwaani bye kuusaala kusheendu. 
Abe iliwo biniinilo shinaane byeesi uniina nio woola khu shilibwa isho. 

Bibyoombakhe abe bibiili aambi ni Shilibwa she ngaaki 

38Mu lwaanyi lwe bulafu, abe iliyo shiseenge sheesi boongelakho busa, nga 
shaayitiila khu luwaande lwe ngaaki lwe kumukhoosi kwe mukari. Abe 
kwiingila mu shiseenge sheesi bengililamo shishaloleelela luwaande lwe ngaaki. 
Abe abweene awo niwo isi basiingila tsinyama tsye biisolo byeesi baatsya 
khuwaanayo nga tsiisayilo. 
39Mu shiseenge she khukhwingililamo shino, abe mulimo tsimeetsa tsine, nga 
buli luwaande lwe shiseenge iliyo tsibili. Abe biisolo byeesi batsya khuwaanayo 
nga tsisaayilo, oba boosha yoosi namwe isaayilo irusawo bibyoonako, namwe 
iye khuuliha likobi, babiirira khu meetsa tsino. 

40Ibulafu we shiseenge isho abe niyo iliyo tsimeetsa tsine tsitsifwaana nga itsyo, 
nga khu buli luwaande lwe shilibwa shishiingila mu shilibwa she ingaaki, iliyo 
tsimeetsa tsibili. 
41Atweela abe iliwo tsimeetsa shinaane abe khweesi basalila bisolo byeesi abe 
bawaanayo nga tsisaayilo: nga tsine tsili mu shiseenge mukari; tsine mu 
lwaanyi. 
42Tsimeetsa tsine abe tsitsiili mu khaseenge kheesi boongelakho busa, abe 
batsiraambisa khuŋoonaŋoona biwaanwa byeesi abe boosha busa bibuufu, abe 
batsikhootsa khukhwaama mu mabaale. Abe buuleeyi bwe khuuniina mu ngaaki 
buli tsi sentimita kamakhumi karaano, ne nga khu ngaaki abe buli luwaande 
lwoolisa tsi sentimita kamakhumi musaafu na tsiraano. Ibyo byoosi abe byeesi 
baraambisa mu khukhoonya bisolo, abe babibiikha khu meetsa itsyo. 
43Abe iliwo kimilobo kyeesi baarakho nga kyaayibotokhelela tsimeesa tsino. 
Tsinyama tsyoosi abe tsyeesi batsya khuwaanayo nga tsisaayilo, abe banyoowa 
khutsira khu meetsa tsino. 
44Lwanyuma umusaani tsana waambila mu lwaanyi lwe mukari. Indi indola 
naabona biseenge bibili nga kimilyaango kiyikula ni kitsya mu lwaanyi lwe 
mukari. Abe kumulyaango mutweela kwaloleelela khundulo kwe kumukhoosi 
kukwaama ingaaki, ne kukuundi nga kwaloleelela imwaalo andulo we 
kumukhoosi kwe mwaalo. 
45Kila anomela ari, shiseenge shishaloleelela imwaalo, shili she basaayi 
babaakaanisa mu Lisaayilo Liikhulu, 
46Waaloma ari ne shiseenge shishiloleelela luwaande lwe ingaaki, shili she 
basaayi babaakaanisa khu sheeso shikhosefu. Basaayi boosi abe bali be lisaaye 
lya Sadooki. Bali nibo bonyene khukhwaama mu shikuuka sha Levi, 
babaafukiilisibwa khuutsya mu moni tsy'Omukasya, bamwakaanisa. 

Lulwaanyi lwe mukari ni Lisaayilo Liikhulu 

47Lwanyuma umusaani wapima lulwaanyi lwe mukari, waanyoola nga 
luleekhaana busa tsimbeka tsyoosi, nga buli luubeka lwoolisa buuleeyi tsifuuti 
168. Abe Lisaayilo Liikhulu lili khu luwaande lwe ibukwanyaanga, nga ibweeni 
walyo iliyo shisheeso shiikhosefu. 
48Kila ambila antsolisa mu shiseenge she khukhwingililamo mu Lisaayilo 
Likhulu. Waapima amulyaango, wanyoola nga olisa tsifuuti sheenda 
khukhwiikha aasi, tsifuuti 24 mu bubalaayi, ni kumusisiri kwe litikiiyi khu buli 
luwaande nga lyoolisa tsifuuti 5. 
49Abe iliwo biniinilo bibiniina mu shiseenge she khukhwingililamo, nga shili 
tsifuuti 34 mu bubalaayi, ni tsifuuti 20 khukhwiikha aasi. Abe iliwo kimisiindi 
kibili, nga khu buli luwaande iliyo kutweela. 

Ezekeli 41 

1Kila lwaanyuma ambila mu shiseenge she akari, shiifwo Shishifuurisa 
Buukhosefu. Waapima kumukhoosi kukwingilamo: abe kwoolisa tsifuuti 10 
khukhwiikha aasi mwiiloba. 
2Bubaalayi abe kuli tsifuuti 18, ni kumusisiri kwe litikiiyi khu buli luwaande abe 
kali tsifuuti 6. Waapima shiseenge shisheene, waanyoola nga shili tsifuuti 68 
buuleeyi, khu fuuti 34 buubalaayi. 
3Lwanyuma wengila mu shiseenge she mukari mubweene. Waapima 
kumukhoosi, waanyoola nga kuli tsifuuti 3 khukhwiikha aasi mwiiloba, khu fuuti 
10 buubalaayi. Kumusisiri kwe kamatikiiyi khu buli luwaande abe kwoola 
tsifuuti 12. 
4Ni aapima shiseenge shisheene, waanyoola nga buli luwaande luli tsifuuti 34. 
Shiseenge shino abe shili nga waamalile khuubira khu shiseenge she akari. Kila 
anomela ise ari, “Ishino nisho shiifwo shishiminyisayo buukhosefu.” 

Biseenge abe bibiili khu matikiiyi ke Lisaayilo Liikhulu 

5Lwanyuma waapima litikiiyi lye Lisaayilo Liikhulu, waanyoola nga lili tsifuuti 
10. Khu litikiiyi lino, ni khukhwibotokhelela Lisaayilo Likhulu, abe iliwo 
buseenge bufwiiti, nga buubalaayi bwabwo buli tsifuuti 7. 
6Buseenge buno abe bwe tsinuungo tsitaru, nga buli inuungo ilikho buseenge 
kamakhumi kataru. Abe khu buli inuungo iye tsiintsu, litikiiyi lye Lisaayilo 
Liikhulu abe lili ni kumusisiri kumunyelele khuuminyisa aasi we litikiiyi. 
Nashiryo, baanyalisa khukhwombakha buseenge ubwo, nga sibwiimikha khu 
litikiiyi lye Lisaayilo Liikhulu ta. 
7Ni nashiryo, abe waboone kamatikiiyi ke Lisaayilo Liikhulu khukhwaamila 
ibulafu, abe kabonekha nga kakaali ni busiro shitweela khukhwaamila aasi 
khukhwoolisa mu ngaaki. Abe iliyo biniinilo bibiili bibalaayi, nga 
baabyoombakha khu luwaande lwe bulafu we biseenge ibyo, nga byaayitiila 
ibulafu we litikiiyi lye Lisaayilo Liikhulu. Ni nashiryo, abe umuundu anyala 
khuuniinilakho khukhwaama khu nuungo indweela khuutsya khu kiindi. 
8Abe Lisaayilo Liikhulu lyaayiikhala khu libaale liliili buuleeyi khukhwaama aasi 
tsifuuti 10, nga lino nilyo lilyaba kumusiingi kwe biseenge bye khubiikhamo 
bibiindu nabyo. 
9Kusisiri kwe kamatikiiyi k'ebulafu ke biseenge ibyo abe kuli tsifuuti 8. Abe akari 
e biseenge ibyo mbaawo shishiindu shoosi ta. 
10Abe bibyoombakhe bibiindi bibiili aambi bili tsifuuti kamakhumi kataru na 
tsine (34). 
11Kumulyaango mutweela abe kwingila mu biseenge bye khubiikhamo bibiindu, 
nga kuli khu luwaande lwe ngaaki lwe Lisaayilo Likhulu. Ni kumulyaango 
kukuundi abe kwingila mu biseenge bibiili luwaande lwe mwaalo. Abe kubaale 
kwe kumusiingi kutuumakho kwaarura ibulafu we biseenge ibyo tsifuuti 8. 

Luwaande lwe ibukwanyaanga 

12Isi abe shiifwo shishiili busa nga mbaamo shishiindu ta, khu luwaande lwe 
bukwanyaanga we Lisaayilo Liikhulu, abe iliyo shishoombakhe shishoolisa 
buuleeyi tsifuuti shitoondo shitweela ni kamakhumi karaano (150), ni 
buubalaayi tsifuuti shitoondo shitweela ni likhumi na tsisesaba (116). Abe 
kumusisiri kwe kamatikiiyi kuli tsifuuti 9 buusiro. 
13Umusaani tsana waapima ibulafu we Lisaayilo Likhulu, waanyoola nga 
buuleeyi lili tsifuuti shitoondo shitweela ni kamakhumi kasesaba na shinaane 
(168). Ni khukhwaamila imukoongo we Lisaayilo Liikhulu, khuubirira mu 
shibaanga shishiikule busa, khuutsya khukhwoolisa khu luwaande lwe 
ibukwanyaanga, nga buuleeyi bwabwo buli tsifuuti shitoondo shitweela ni 
kamakhumi kasesaba (168). 
14Buubalaayi abe bubuuli ibweeni we Lisaayilo Liikhulu, nga waatubaasilekho 
shiifwo shishiili busa khu buli luwaande, abe shoolisa tsifuuti shitoondo 
shitweela ni kamakhumi kasesaba na shinaane (168). 
15Waapima buuleeyi bwe shishoombakhe khuulola luwaande lwe 
bwaamanyaanga, nga waatubaasilekho buseenge bwe khu ndulo, nga atweela 
bili tsifuuti shitoondo shitweela ni kamakhumi kasesaba na shinaane (168). 

Bibiiwaamba khu Lisaayilo Liikhulu 

Mukari mwe shiseenge she khukhwingililamo mu Lisaayilo Liikhulu, shiifwo 
shiikhosefu, ni shishiindi shishiminyisa buukhosefu, 
16abe mwoosi bamiliisamo nga baraambisa tsimbaawo khukhwaama khu 
milyaango khukhwoolisa khu matilisa. 
17Mukari mwe Lisaayilo Liikhulu, ni khuniinila ilala khukhwoolisa angaaki we 
kimilyaango, abe batiimbamo bifwaani bye 
18kimisaala kimisheendu, ni bibuumbe bye tsindaaha. Abe babitiimba nga 
batsya baloondekhanisa buli shitweela khu shiindi, nga bayibotokhelesa 
shiseenge shoosi. Abe buli shibuumbe shili ni mu moni mwe kimiluundi kibili: 
19mumufwaana nga mu moni mw'omuundu nga muno mwaloleelela isi 
shifwaani she kusheendu khu luwaande lutweela, ni mu moni mwe italanyi, nga 
mwaloleelela luwaande luluundi. Abe litikiiyi lyoosi lili liryo, 
20khukhwaamila aasi khukhwoolisa angaaki we kimilyaango. 

21Bisiindi byeesi tsintsitsi tsiimikhamo bye mu Lisaayilo Liikhulu, abe byoosi 
bilekhana busa khu maande tsyoosi. 

Shisheeso she shisaala 

Ibweeni we kumulyaango kukwiingila mu shifwo shishiminyisilayo ilala 
bukhosefu, abe iliyo shishiindu shishiifwaana nga 
22shisheeso she shisaala. Abe buuleeyi khuuniina mu ngaaki shili fuuti 5, ne 
buubalaayi abe shili fuuti 4. Abe tsisoonda tsyasho, ni sheesi shiikhalakho ni 

tsimaande tsyoosi abe babikhola mu bisaala. Kila umusaani tsana anomela ise 
ari, “Imeetsa yino ili niyo iyimikha mu moni mw'Omukasya.” 

Kimilyaango 

23Abe iliyo lulwiitsi luwaande lweesi kumukhoosi kukuutsya mu shiifwo 
shikhosefu kwaakama, ni luluundi nalwo isi kumukhoosi kukuutsya mu shifwo 
shishiminyisilayo ilala bukhosefu nakwo kwaakama. 
24Abe kili kimilyaango kibili nga kiikula akari kyeela iyi ni neeyi. 

25Abe iliyo bifwaani bye kimisheendu ni bye bibuumbe bye tsindaaha khu 
milyaango kikingila mu shifwo shiikhosefu, atweela ni khu matikiiyi. Abe ibulafu 
we kumulyaango kukwingila mu shiseenge shishiitsya mukari, iliyo shibaawo 
shishabiimbayo. 
26Abe khu ndulo khwe shiseenge shino iliyo kamatirisa, nga kamatikiiyi kalikho 
bifwaani bye kuusaala kusheendu. 

Ezekeli 42 

Bibyombakhe bibili abe bibiili aambi ni Lisaayilo Liikhulu 

1Lwanyuma umusaani tsana waambila mu lwaanyi lwe ibulafu, waambila isi 
shishombakhe abe shishiili ingaaki we Lisaayilo Liikhulu. Abe seshili aambi ni 
shishombakhe shishiili luwaande lwe ibukwanyaanga we Lisaayilo Liikhulu ta. 
2Shishoombakhe shino abe shoolisa buuleeyi bwe tsifuuti 168, nga buubalaayi 
buli tsifuuti 84. 
3Abe khu luwaande lutweela shaaloleelela mu shifwo shishiili busa nga shoolisa 
buubalaayi tsifuuti 34, nga shino shikobolela khu Lisaayilo Liikhulu. Ne 
luwaande luluundi abe shaaloleelela litikiiyi lye khuukyeendelakho mu lwaanyi 
lwe bulafu. Abe shaayoombakhibwa mu nuungo tsitaru, nga buli she aasi 
shilikho ibweenikho khuuminyisa she khu ngaaki. 
4Khu luwaande lwe ngaaki lwe shishoombakhe shino, abe iliyo kumukhoosi, nga 
buubalaayi kuli tsifuuti 16, ni buuleeyi kuli tsifuuti shitoondo shitweela ni 
kamakhumi kasesaba na shinaane (168), nga ni kimilyaango abe kili khu 
luwaande ulwo. 
5Abe biseenge bibiili khu ngaaki khwe bibiindi, bili binyelelekho 
khuuminyisakho ibyo bye khukari ni n'ebyo bye aasi, khulwekhuuba abe nibyo 
bili bibiimbi. 
6Abe biseenge bino bye kimiluundi kitaru bino byoosi, sebyaayima khu misiindi 
nga tsiintsu tsye mu lwaanyi ulwo tsitsiramire tsyoosi abe ni tsili ta. 
7Abe iliyo kuutikiiyi ibulafu nga kwaalolelela biseenge ibyo. Abe kuli tsifuuti 84. 

8Biseenge abe bibiili mu lwaanyi lwe bulafu byoolisa buuleeyi tsifuuti 84. 

9Aasi e biseenge bino abe iliyo kumulyaango kukwingilila khu luwaande lwe 
bwaamanyaanga, 
10abe isi kuumako kwe bulafu kurakikhila. Khu shoombakhe abe shishiili 
ibukwanyaanga, abe nakhwo khulikho biseenge khu luubeka lwe imwaalo. 
11Biseenge bino abe bifwaanaanila ilala ni n'ebyo abe bibiili khu lube lwe 
ingaaki, nga nabyo bili ni kumukhoosi ibweeni wabyo. 
12Kumulyaango kukwingila mu biseenge bino, abe kuli khu lubeka lwe bwaama 
inyaanga we kutikiiyi kukuuli ibweeni wabyo. 
13Kila umusaani tsana anomela ari, “Bibyoombakhe bino byoombi bili 
bikhosefu. Basaayi babeengila mu Lisaayilo Liikhulu, mubweene umwo nimwo 
mweesi baliila tsisaayilo tsitsifuurisa bukhosefu. Khulwekhuuba biseenge ibyo 
bili biikhosefu, basaayi bayila mubweene umwo biwaanwa bibifuurisa 
buukhosefu ibyo. Bino bili biwaanwa bye bilimwa bibulungule biwaanibwayo 
khulwe bibyoonako. 
14Nga basaayi baama mu Lisaayilo Liikhulu, ne bakana khukhwingila mu 
lwaanyi lwe ibulafu, bali ni khuulekha biikwaaro bikhosefu byeesi abe 
bakwaarire nga balikho bakaanisa Umukasya, mu biseenge bino. Bali ni 
khukwaara bikwaaro bibiindi busa nga bashiili khuutsya ibulafu isi babaandu 
baba babusaniile ta.” 

Khuupiima Lisaayilo Liikhulu 

15Nga umusaani tsana waamalile khuupima mu Lisaayilo Liikhulu mukari, 
waambirisira mu shilibwa shishiili khu luwaande lwe ibwaamanyaanga, 
lwaanyuma waatsya wapima ibulafu nayo. 
16Waabukula ifuuti waapima luwaande lwe bwaamanyaanga, waanyoola nga 
luli tsifuuti bitoondo shinaane ni kamakhumi kane (840). 
17-19Lwanyuma waapima ingaaki, n'imwaalo, n'ibukwanyaanga. Waanyoola nga 
buli luwaande luli tsifuuti bitoondo shinaane ni kamakhumi kane (840). 
20Abe shiifwo isho shoosi shilekhaana busa khu mbeka tsyoosi. Kuumako kuno 
abe kwaayawulawo akari e bibiindu bibiili biikhosefu ni n'eebyo bibikhali 
biikhosefu ta. 

Ezekeli 43 

Umukasya akobola mu Lisaayilo 

1Lwaanyuma umusaani tsana waambila khu shilibwa shishiloleleele 
ibukwanyaanga. 
2Ise naabona buwaanga bwe shiriifwa sha Wele uwa Isiraeli nga bulikho bwiitsa 
khukhwaama ibwaamanyaanga. Liikono lya Wele abe lilikho lilookha nga 
liikono lye inyaantsa, ni shiibala nga shimulikha ni buwaanga buukali naabi. 

3Khubonekhelwa khweesi ise nabona khuno khwaba nga ukhwo khweesi 
nabona nga Wele alikho etsa khukhwoonakisa Yerusalemu, ni khweesi ise 
nabona nga indi khu luutsi Kebari. Ise ni nabona shino, naakwa aasi mafuumala 
nebiimbilila mu moni. 
4Buuwaanga bwe kamaani ubwo bwaabirira mu shilibwa she khu luwaande lwe 
ibwaamanyaanga bweengila mu Lisaayilo Liikhulu. 
5Umwoyo uw'Omukasya waasuta ise waambila mu lwaanyi lwe mukari, isi naba 
naabona nga Lisaayilo Liikhulu lyetsuule shiriifwa sh'Omukasya. 
6Umusaani tsana weemikha awo ni nase. Nio lwanyuma ise naawulila liikono 
ly'Omukasya nga linganikhayo isi ise khukhwaamila mu Lisaayilo Liikhulu 
mukari. 
7Waaloma ari, “Umwaana w'omuundu, shino shili shiifwo she shitsoloŋo shase. 
Ise ikhaamenye ano akari mu ba Isiraeli imbe umuwuli waabwe khuumala biilo 
ni biilo. Babaandu ba Isiraeli, ikhaba ni bawuli baabwe, sibaliilakho luundi 
balekelese lisina lyase, nga besaaya ba wele babaandi, namwe basiikhe bayiinga 
baabwe nga barakho bye khushebulilakho ta. 
8Bayiinga ba Isiraeli abe bombekhatsaka tsiintsu tsye khuumenyamo aambi ni 
Lisaayilo Liikhulu, nga akari waabwe ni nase iliwo kuutikiiyi. Khulwe isho 
bayiinga abo baatsya nga baamalamo ise shiriifwa, waakila khulwe liirima lyase 
liikali, ise nabeera. 
9Ari babaandu bali ni khukhwaakamisa khukhwisaaya ba wele babaandi, 
barusewo kimilaambo kye bayiinga baabwe atweela bye khuushebulilakho 
bayiinga abo. Nio lwanyuma kane ise niitse imenye akari mu nibo biilo ni biilo.” 
10Umukasya weeloosela waaloma ari: “Umwaana w'omuundu, boolela ba 
Isiraeli bibiwaamba khu Lisaayilo lyase Likhulu, naluundi bali ni 
khukhwimenielesa isaambo yeesi lyombakhebwamo. Baboolele uri bali ni 
khuswaala khuukali khu lwe bibyoonako byaabwe. 
11Nio lwanyuma nga baswaalile khulwe bibyoonako byaabwe, iwe basontsoole 
isaambo isi lyombashibwamo. Baboolele bibiliwaambakho byoosi, nga mulimo 
kimilyaango kye khukhwingilamo ni khuurura, isaambo yeesi lyabetsebwamo, 
ni kamakaambila kakaaliwaambakho. Iwe rona bibiindu bino byoosi, nio 
banyalise khubona buli shitweela nga ni shili buulayi, baryo baloondelele 
biilakilo ibyo byoosi. 
12Lino lili nilyo likaambila lye Lisaayilo Likhulu: Shiifwo shoosi 
shishiilibotokheleele ni khu lukiingi khu ngaaki khwoosi khuli khuukhosefu.” 

Shisheeso 

13 Biipimo bye shisheeso nabyo bili ni khuukholebwa nga baraambisa shiipimo 
shishiipimile Lisaayilo Liikhulu. Khukhwibotokhelela aasi we shisheeso oosi abe 
iliyo kumukhuruuro kukuyila kameetsi nga kuli tsi sentimita kamakhumi 
karaano, buuleeyi khukhwiikha aasi, ni buubalaayi nabwo tsi sentimita 

kamakhumi karaano. Khuminwa khwasho abe khulikho sheesi baabowakho nga 
shili buuleeyi khuuniina mu ngaaki tsi sentimita kamakhumi kabili na tsiraano. 
14Abe luwaande lutweela luli i mita ndweela buuleeyi. Luwaande luno abe 
lulikho aasikho khuuminyisakho luluundi lwoosi. Lwaatsya nga lwibotokhelela. 
15She khu ngaaki abe khweesi booshela tsisaayilo, abe khuli buuleeyi tsi mita 
tsibili. Abe kamaru ke tsisoonda tsine kalikho angaaki khuuminyisa shisheeso 
shishiramire shoosi. 
16She khu ngaaki she khu sheeso abe shilekhaana busa tsimbeka tsyoosi, nga 
buli luubeka luli tsi mita tsisesaba. 
17Ni she akari nasho abe shilekhaana busa tsimbeka tsyoosi, nga buli luubeka 
luli tsi mita musaafu. Ni lupaanga lulwebotokhelela ibulafu nga luli tsi sentimita 
kabili na tsiraano khuuniina mu ngaaki. (Lukhweelele abe lwoolisa tsi sentimita 
kamakhumi karaano buubalaayi). Biniinilo bye khuutsya khu sheeso abe bili khu 
luubeka lwe bwaamanyaanga. 

Khuuwa shisheeso tsiikhabi 

18 Umukasya, umunyali uwa byoosi waanomela ari: “Umwaana w'omuundu, 
rekeeresa ise ikhuboolele. Nga baamalile khukhwombakha shisheeso, bali ni 
khuushiwa tsikhabi nga booshelakho tsisaayilo, ni khuusalaasakho kamalasile 
ke bibyaayo byeesi baakaanisileyo nga biwaanwa. 
19Basaayi abo babaama mu lisaaye lya Levi, be muunda iya Zadoki, bonyene nibo 
babaali khukhwiitsa ibweeni wase babe babaakaanisi baase. Ise Umukasya, 
umunyali uwa byoosi samweene niye ulakiile bibiindu bino. Iwe uli ni 
khuubawa nibo iwuunwa ishiili inyana khuuwaanayo nga isaayilo irusawo 
bibyoonako. 
20Uli ni khuubukulakho kamalasile ukawakhe khu maru ke shisheeso, ni khu 
soonda tsye shishiili akari we shisheeso, ni khukhwibotokhelesa khu ndulo 
khwoosi. Mu saambo yino kane ube wapyeluusile shisheeso, naluundi ube 
washiweele tsiikhabi. 
21Iwe uli ni khuubukula iwuunwa isi bakhaawaaneyo nga isaayilo iye 
bibyoonako, ukyookhele ibulafu we Lisaayilo Liikhulu, mu shifwo sheesi iwe 
uroboore. 
22Khu shifukhu shishiilakho, iwe uli ni khuubukula indurume ikhalikho buubi 
bwoosi ta, ukiwaaneyo nga isaayilo irusawo bibyoonako. Pyeluusa shisheeso ni 
kamafuki kaayo, musaambo niyo ndweela yeesi wakhola ni k'ewuunwa. 
23Nga iwe waamalile khuukhola isho, bukula iwuunwa ishiili inyana ni limiiku 
liilishiili lilyaana, nga byoombi sibilikho buubi bwoosi ta, 
24ubireere isi ise ndi. Basaayi bali ni khuubisalaasakho kumuunyu, babyooshe 
ni kumulilo bibe isaayilo isi ise. 
25Muli ni khuumala bifukhu musaafu nga muwaanayo tsisaayilo tsitsirusawo 
bibyoonako, nga nibyo bibiili: imbusi, n'ikhaafu, ni limiiku, nga tsisaayilo, 

khuumala biifukhu musaafu. Buli shitweela khu bino shili ni khuuba nga 
seshilikho ni buuleme bwoosi taawe. 
26Basaayi bali ni khuumala biifukhu musaafu nga bawa shisheeso tsiikhabi, nga 
bashirengekharengekha khuuraambisibwa. 
27Nga i sabiiti ndweela yaweelekho, basaayi bali ni khuurakikha khuuraambisa 
shisheeso khuuwaanayo tsisaayilo tsiintsoshe, ni bibireera butweela mu 
baandu. Shino kane shikile ise imbekhoyele inywe. Ise Umukasya Wele 
samweene niye ulomile bibiindu bino.” 

Ezekeli 44 

Shiilibwa she ibwaamanyaanga 

1Lwanyuma umusaani tsana wantsisayo mu lwaanyi lwe ibulafu lwe Lisaayilo 
Likhulu, waambila khu shilibwa she ibukwanyaanga. Abe shilibwa shino shili 
shishikale. 
2Kila Umukasya anomela ari: “Shiilibwa shino shili ni khuurama nga shishikale, 
bakhashiikulatsakawo ta. Mbaawo umuundu yeesi ufukiilisibwa 
khushiraambisa ta, khulwekhuuba ise Umukasya Wele uwa Isiraeli, naamalile 
khaale khushibiriramo. Shili ni khuurama nga shishikale. 
3Umuyiinga wa Isiraeli yeenyene, niye unyala weetsayo khuuliila biilyo 
biikhosefu ibweeni wase. Ali ni khukhwingila naluundi arure nga araambisa 
kumukhoosi.” 

Abo babaakhafukiilisibwa khukhwingila mu Lisaayilo ta 

4Lwanyuma umusaani tsana waambirisira mu shilibwa she ngaaki, khwaatsya 
iburaangisi we Lisaayilo. Ise ni nalola, naabona nga Lisaayilo ly'Omukasya 
lyetsuulemo buwaanga bw'Omukasya bwe kamaani. Ise nakwa aasi 
nefumalikha. 
5Kila Umukasya anomela ari: “Umwaana uw'omuundu, yimenielesa bibiindu 
byoosi byeesi utsya khuwulila, naluundi utsya khubona. Ise ndi khutsya 
khukhuboolela iwe kamakaambila, ni biilakilo bibiwaamba khu Lisaayilo. 
Yimenielesa buulayi umaanye babaandu babafukiilisibwa khukhwingila mu 
Lisaayilo, ni naabo babaakhafukiilisibwa ta. 
6“Boolela banabumiinyi ba Isiraeli abo uri, ise Umukasya Wele, singane niilosele 
khukhwikhalilikha bibiindu bye bunyaalu byeesi babeele nga bakhola ta. 
7Nibo bakhola bye mbikho khu Lisaayilo lyase, ni baba nga balekha babeetswa 
babaakhengila imbalu ta, khukhwingila mu Lisaayilo. Babaandu abo 
sibaloondelela byeesi ise inoma ta. 
8Sibakhola bibiindu bye mu Lisaayilo nga kimisilo kye Lisaayilo ni kikana ta, 
akhali indi nibo baarakho banaambo khuukhola bibiindu ibyo. 

9“Ise, Umukasya Wele, indikho ikhalawo indi mbaawo umuundu umwiitswa 
ukhengila imbalu, ni naabo babaakhaloondelela byeesi ise inoma, khukhwingila 
mu Lisaayilo lyase ta. Abe ikhaba umwiitswa umenya ni nanywe mu Isiraeli 
s'afukiilisibwa ta.” 

Shitaambiso isi ba Levi 

10Umukasya waanomela ari: “Ise ndi khuutsya khuuwa ba Levi shitaambiso, 
khulwekhuuba nibo betubaasa khu baandu babaandi be mu Isiraeli, baryo 
baandura khuusi ise, baatsya besaaya bifwaani. 
11Banyala baaba bakaanisi mu Lisaayilo nga bekalawo ni khukhwikulawo 
biilibwa, ni buraambi bubuundi. Banyala bakhoonya bisolo byeesi babaandi 
bareera khuwaanayo nga tsisaayilo tsintsoshe, ni khubawo khukhwakaanisa 
babaandu. 
12Ne khulwekhuuba nibo baraangirira babaandu ba Isiraeli mu khwisaaya 
bifwaani, nashiryo baakila babaandu baakhola bye bubwoonaki, ise Umukasya 
Wele, nitsuba indi bali ni khufuna shitaambiso. 
13Sibali ni khukhwiitsa aambi ni nase, khukhuuntsakaanisa ise nga basaayi ta. 
Namwe sibeetsakho aambi ni biindu byaase biikhosefu ta. Bali ni khuurama ni 
khuswaala khwaabwe khulwe bunyaalu bweesi babeene baakhola.” 
14Ise ndi khubawa nibo liikatala lye khuukhola buuraambi bwa busheele busa 
mu Lisaayilo. 

Basaayi 

15Umukasya Wele alikho aloma ari: “Ne basaayi abo be mu lisaaye lya Levi, nga 
bali be muunda iya Sadooki, bali ni khukhwiloosela khukhwakaanisa mu 
Lisaayilo. Khulwekhuuba nga babaandu boosi ni bandekha ise baatsya, nibo 
baaramawo. Ni nashiryo ari nibo babaali ni khukhuuntsakaanisa ise. 
16Nibo bonyene babaali ni khukhwingila mu Lisaayilo lyase, bakhole 
bibiikanibwa khu sheeso shase, naluundi bakhole ibyo byoosi bibiwaambakana 
ni khukhwisaaya khwe mu Lisaayilo. 
17Nga batsya khukhwingila mu mukhoosi kwe mulwaanyi lwe mukari kwe 
Lisaayilo, bali ni khukwaara bikwaaro bibyarerera busa. Bakhakwaarakho 
bikwaaro byeesi baakhola khukhwaama mu bwooya bwe kamasheese, nga 
balikho bakhola buraambi bwoosi mu lwaanyi lwe mukari lwe Lisaayilo ta. 
18Ikhaba bitaambaala bye khu murwe ni bikwaaro bye mukari bili ni khuuba 
bibyarerera busa, nio balekhe khukyesemulila ta. Bakhebowa shishiindu shoosi 
mu shikuute shishikila bakesemulila ta. 
19Nga bashiili khutsya ibulafu isi babaandu bali ta, bali ni khunyoowa 
beyabulemo bikwaaro byeesi abe bakwaarire nga bali khukhwakaanisa mu 
Lisaayilo, babilekhe mu biseenge biikhosefu. Bali ni khukwaarirakho bikwaaro 
bibiindi khu ngaaki nio babaandu balekhe khuwaamba khu bikwaaro byaabwe 
ta. 

20“Basaayi bakhabekakho litsuune lyaabwe ta, ne sibali ni khuulekha lyaleeha 
naabi ta. Bali ni khulikhalakho libe liliimbi. 
21Basaayi bakhanywakho iviini yoosi nga bali khuutsya khukhwingila mu 
lwaanyi lwe mukari ta. 
22Umusaayi s'afukiilisibwa khuyila umukhasi uwakhwaalikhakho baamuloba ta. 
Ali ni khuyila umukhaana umu Isiraeli indungubaasi, namwe namulekhwa 
uw'omusaayi washeewe. 
23“Basaayi bali ni khuuleekela babaandu baase, lulwaakha luluuli akari e 
bibiindu bibiili bikhosefu, ni n'ebyo bibikhali biikhosefu ta. Naluundi ibyo bibiili 
bye mbikho, ni biikhali bye imbikho ta. 
24Nga kumusaango kwakwiilewo, basaayi bali ni khuukhalawo 
khuuloondekhana ni kamakaambila. Bali ni khuuloondelela biifukhu bye 
kamayiiya biikhulu, naluundi bali ni khuukhola bye khu shifukhu sha Sabato. 
25“Umusaayi nga wawaambile khu mulaambo kw'omuundu, iyo iba imbikho, 
nashiryo aba wekyelile umunyaalu. Akhali nga kumulaambo kwa paapa weewe, 
namwe maayi weewe, namwe umwaana weewe umweene, namwe kwa 
wandaaye umweene umusaani, namwe kw'omukooko weewe ukhakhwaalikha 
ta. 
26Nga umusaayi waamalile khukhwipyeluusa, ali ni khuliindakho khuumala 
biifukhu musaafu, 
27nio lwanyuma atsye mu lwaanyi lwe mukari lwe Lisaayilo, awaaneyo isaayilo 
iye khukhwipyeluusa. Shino shimunyalisa khukhwilayo khukhwakaanisa mu 
lisaayilo luundi. Ise Umukasya Wele, niye ukanikhile bibiindu bino. 
28“Basaayi bali ni busaayi bwaabwe, nga kumukabo kweesi ise nabawa nibo khu 
kweesi ise nawa ba Isiraeli, bweesi nabo bali ni khusikhila babaana baabwe. 
Sibali ni khuuba ni bye bibiindu bibyaabwe khu bwaabwe mu Isiraeli ta; ise ndi 
niye bibiindu byeesi bali ni nabyo. 
29Biilyo bye basaayi bikhaabe byaama mu: biwaanwa bye bilimwa bibulungule, 
tsisaayilo tsitsinyusawo bibyoonako, ni biwaanwa bye khuliiha. Nibo bali ni 
khufuna isho shoosi isho shishiitsa isi ise khukhwaama mu Isiraeli. 
30Basaayi bali ni khuweebwa khwibyo bibifuurisa buulayi, khukhwaama khu 
bye likyesa liikiboole khukhwaama mu likyesa, ni khukhwaama khu buli 
shitweela sheesi baba bandereere ise. 
31Basaayi sibakhiile khuulya khanywiinywi, namwe inyama iye khaasolo 
khakhaafwiile khonyene busa ta, namwe isho sheesi isolo ikiindi yiirire ta.” 

Ezekeli 45 

Kumukabo kw'Omukasya kwe liiswa 

1Umukasya waaloma ari: “Nga bakabananisamo liiloba, bari nio buli shikuuka 
shiyile kumukabo kwasho, shisiintsa shitweela bali ni khuushiwaanayo isi 
Umukasya. Lilyeene ilyo lili ni khuuba buuleeyi tsikilomita 12.5 buuleeyi, ne 
tsikilomita 10 buubalaayi. 
2Mu shisiintsa muno, muli ni khuubamo liiloba lililekhaana busa tsimbeka 
tsyoositsana, nga khubweene ukhwo nikhwo khweesi bali ni khukhwombakha 
Lisaayilo. Ili ni khuubayo shifwo shishiili busa nga shebotokheleele Lisaayilo, 
nga shoolisa tsifuuti 84. 
3Bali ni khuupimakho liiloba ilyo nio mubweene umwo boombekhemo 
Lisaayilo, nga nisho shifwo shishifuurisa buukhosefu. 
4Isho shikhaabe shiifwo shishiili shikhosefu mu linaambo lyoosi, nga 
bashilekhela basaayi bonyene. Tsiintsu tsye basaayi tsikhaabe mubweene 
umwo. 
5Shisiintsa shishiramire bali ni khuushiwa ba Lefi, nga bano bali nibo 
babaraamba mu Lisaayilo. 
6“Nga waamile khu shifwo shishiminyisa bukhosefu, bali ni khuulekhawo liloba 
liliindi khweesi bali ni khukhwombekha shiriimba. Umuundu yeesi uwe mu 
Isiraeli nga waakanile, anyala waamenya mu shiriimba isho.” 

Liiswa ly'omuyiinga 

7Umukasya waaloma luundi ari, “Bali ni khuulekhakho liiloba nga lili 
ly'omuyiinga uuli mu buwuli imbuka iyo. Lyaamila khu Lisaayilo, khu luubeka 
lwe ibukwanyaanga, lyaatsya lyoolela ilala khu nyaantsa Meditereniyani. 
Buuleeyi bwalyo buli ni khuulekhaana ni buuleeyi bwe liiloba lyeesi baawa 
shikuuka shitweela she mu Isiraeli. 
8Shisiintsa shino shikhaabe nisho kumukabo kw'omuyiinga khukhwaama mu 
Isiraeli, nio alekhe khumiinikhilisa babaandu ta.” 

Kamakaambila kakawaamba khu muyiinga 

9Umukasya Wele alikho aloma ari: “Baawuli ba Isiraeli inywe mwaamalile 
imbuka ngali nga mukhola bibyoonako. Yaakamisa bisayuumba byeenywe ni 
khumiinikhilisa. Ni mukhole ibyo bye bwa ŋali. Mukhatimisa babaandu 
mwaabarusa mu liloba lyaabwe ta. Ise Umukasya Wele niye ulomile bibiindu 
bino. 
10“Buli mutweela ali ni khuuraambisa shipimo she bwaŋali. 

11Biipimo bye biilyo biwuule ni bibiindi bili ni khuuba bya ŋali, nga Umukasya 
n'alakila. 
12Byeesi muraambisa mu khupiima bili ni khuuloondekhana ni neebyo byeesi 
Umukasya alakila. 
13-15“Biwaanwa muli ni khuubipiima mu saambo yino: Iŋaano: 1/60 khu bye 
liikesa Bali: 1/60 khu bye liikesa kamafura ka oliva: 1/100 khu byeesi kureerekho 
bibyaamo. 

16“Babaandu be mu Isiraeli boosi bali ni khuuyila biwaanwa bino isi umuyiinga 
waabwe. 
17Kuli kumulimo kw'omuyiinga khuuwaanayo bibyaayo byeesi bali ni 
khukhwoosha busa nga bili biilamu, ni bye biilimwa bibulungule, n'iviini. Bino 
liinaambo lili ni khuubiraambisa khu mayiiya ke kumweesi kumushaakha, khu 
Sabato, ni khu mayiiya kakaandi.” 

Biifukhu biikhulu 
(She Lukyeendo 12.1-20; Ba Levi 23.33-43) 

18Umukasya Wele waaloma ari: “Khu shifukhu shishinyoowa she kumweesi 
kukuunyoowa, muli ni khuuwaanayo isaayilo iye iwuunwa ikhalikho buubi 
bwoosi ta, khulwe khuupyeluusa Lisaayilo. 
19Umusaayi ali ni khuubukulakho khu malasile ke isaayilo iye khukhwiyakhila 
bibyoonako, awakhe khu bisiindi bye kumulyaango kwe Lisaayilo, ni khu 
soonda tsyoosi tsine tsye shisheeso, ni khu bisiindi bye kimikhoosi kye mu 
lwaanyi lwe mukari. 
20Khu shifukhu she kumusaafu she kumweesi nyene ukwo, muli ni khuukhola 
shishiindu nisho shitweela, nga mushikhola mu lisina lye babaandu boosi 
babaakhola bibyoonako nga sibashitsiililila ta. Mu saambo yino kane Lisaayilo 
lirame nga lili likhoosefu. 
21“Khu shifukhu shishikhola liikhumi na bine she kumweesi kumukiboole, muli 
ni khuurakikha kamayiiya ke Khuubirakho. Buli muundu ali ni khuulya 
kimikaati kikikhalimo kamamela ta khuumala biifukhu musaafu. 
22Khu shifukhu shishinyoowa she kamayiiya ako, umuyiinga uliwo khu mbuka 
iyo, ali ni khuuwaanayo iwuunwa, nga isaayilo iye bibyoonako byeewe ni bye 
babaandu boosi. 
23Khuumala biifukhu musaafu, khu buli shiifukhu ali ni khuuwaanayo isaayilo 
isi Umukasya, tsiwuunwa musaafu, ni kamamiiku musaafu nako, nga bino 
byoosi mbaawo shishiilikho buubi bwoosi ta. Naluundi khu buli shiifukhu ali ni 
khuuwaanayo isaayilo iy'embusi indurume, nga yino ili isaayilo iye khurusawo 
bibyoonako. 
24Buli lweesi bawaanayo iwuunwa namwe limiiku nga isaayilo, bali ni 
khuureererakho shipimo she biilyo bibulungule ni kamafura ke ku olivu. 
25 “Kamayiiya ke Kamasari kananikha khu shifukhu she likhumi na biraano mu 
mweesi kwe kumusaafu. Khu mayiiya ako, umuyiinga ali ni khuuwaanayo 
tsisaayilo nitsyo ndweela, khuumala biifukhu musaafu.” 

Ezekeli 46 

Umuyiinga ni bye kamayiiya kakaakhali matweela ta 

1Umukasya aloma ari: “Khuumala biifukhu biseesaba bye khuukholelakho 
buraambi, kumukhoosi kwe mu lwaanyi lwe mukari kuli ni khuurama nga 

kumwikale. Ne bali ni khukwikulawo khu Sabato ni khu mayiiya ke Kumweesi 
kumushaakha. 
2Umuyiinga ali ni khukhwingila mu lwaanyi mukari, atsye emikhe andulo we 
kusiindi nga basaayi balikho boosha tsisaayilo. Ali ni khukhwiimikha aambi ni 
shilibwa esaaye, lwanyuma eleyo ingo weewe. 
3Khu buli khu shifukhu sha Sabato, ni khu mayiiya ke kumweesi kumushaakha, 
babaandu boosi bali ni khukhwinamisa kimirwe kyaabwe aasi, besaaye 
Umukasya, nga beemikhile iburaangisi we shiilibwa. 
4Khu shifukhu sabato, umuyiinga ali ni khuureera kamasheese kamaana 
kaseesaba, ni limiiku litweela, nga byoosi sibilikho buubi bwoosi ta. Bino bali ni 
khuubiraambisa nga tsisaayilo tsyeesi boosha tsimbuufu busa. 
5Khu buli limiiku, ali ni khuureererakho shipimo she biilyo bibulungule, ni khu 
buli lisheese lilyaana ali ni khuureererakho isho shoosi sheesi akana. 
6Khu mayiiya ke Kumweesi kumushaakha, ali ni khuuwaanayo iwuunwa inyana, 
kamasheese kamaana kaseesaba, ni limiiku litweela, nga bino byoosi sibilikho 
ni buubi bwoosi ta. 
7Khu buli iwuunwa ni khu buli limiiku, ali ni khuureererakho shipimo she biilyo 
biibulungule. Ne khu buli lisheese lilyaana areererakho sheesi unweene akana. 
8Umuyiinga ali ni khuurura khukhwaama mu shiseenge she khukhwingilamo 
mu mukhoosi, musaambo niyo indweela isi engiilemo. 
9“Nga babaandu beetsile khukhwisaaya Umukasya khu mayiiya koosi, abo 
babengilila mu shilibwa shishiili ingaaki, bali ni khuurura nga baraambisa she 
imwaalo, nga baamalile khukhwisaaya. Ni babengiliile ingaaki nabo baryo. 
Mbaawo umuundu khururira mu shilibwa nisho shitweela sheesi etsiilemo ta. 
10Umuyiinga ali ni khukhwitsila atweela ni babaandu, naluundi arurire atweela 
ni nabo. 
11Khu bifukhu bye kamayiiya, biwaanwa bye biilyo bibulungule bili ni khuuba 
shisiintsa she shipimo, khu buli limiiku namwe iwuunwa isi bawaanayo. 
12“Nga umuyiinga alikho akana khuwaanayo shiwaanwa khu bweewe busa, bali 
ni khuumwikulilawo shiilibwa she bwaamanyaanga she mu lwaanyi lwe mukari. 
Ali ni khuuwaanayo isaayilo mu saambo niyo indweela yeesi awaanayo 
tsisaayilo khu Sabato. Lwanyuma bali ni khukhwikalawo shiilibwa isho.” 

Tsisaayilo tsya buli busheele 

13Umukasya alikho aloma ari: “Buli kumutishinyi bali ni khuuwaanayo 
khasheese khakhaana khakhoolisa kumwiiko mutweela, nga sikhalikho buubi 
bwoositsana ta. Khano bali ni khuukhoosha busa khoositsana. 
14Naluundi buli kumutikhinyi bali ni khuureera buufu. Biilakilo bibiwaamba khu 
saayilo tsino bili ni khuubatsakawo biilo ni biilo. 

15Khasheese khakhashiili khakhaana, buufu, ni kamafura, bali ni 
khuubiwaanayo isi Umukasya, buli kumutikhinyi, biilo ni biilo.” 

Umuyiinga ni liiswa 

16Umukasya Wele alikho alakila ari: “N'iiba bari umuyiinga waweele umwaana 
weewe umusoleeli liiswa nga shiwaanwa busa, lili ni khuuba ly'omwaana uyo 
nga shitweela khu biindu bye ango awo. 
17Ne umuyiinga nga waweele liiloba isi mutweela khu bakaanisi beewe, liba indi 
likhakelewo likoboleyo mu makhono keewe, mu mwiiko kwe khusikula 
bibiindu. 
18Umuyiinga s'ali ni khunuula bibiindu bye babaandu beewe ta. Liiloba lyeesi ali 
ni khuuwa umwaana weewe lili ni khuuba khukhwaama khwiilyo liliili 
lilyeewe.” 

Kamafuumbilo ke Lisaayilo 

19Lwanyuma umusaani tsana waambila mu mulyaango kwe biseenge 
bibiloleleele aambi ni shilibwa she mwaalo, shishiili mu lwaanyi lwe mukari. 
Biseenge bino bili bikhosefu, nga bili bye basaayi. Kila okesanisa kumukhono 
kweewe khu luwaande lwe bukwanyaanga, 
20waaloma ari, “Ano niwo isi basaayi bali ni khuuteekhelawo tsiinyama tseesi 
babaandu baareera nga tsisaayilo. Mbaawo sheesi bali ni khuurusakho mu 
lwaanyi lwe ibulafu ta.” 
21Khwaakobolayo mu lwaanyi lwe bulafu, nga khubira khu soonda tsana tsine. 

22Khu buli isoonda ise nabona nga iliyo lulwaanyi luluundi lukeekhe, nga 
buuleeyi luli tsifuuti 68, ni buubalaayi buli tsifuuti 48. 
23Abe buli lulubira luli ni litikiiyi lye kamabaale, nga lyaalwibotokhelela. Abe 
baayombekhaka kamayika khu litikiiyi ilyo. 
24Lwanyuma umusaani tsana waamboolela ari: “Kano kali niko kamafuumbilo 
mweesi basaayi be mu Lisaayilo Liikhulu bali ni khuuteekhela tsisaayilo tsyeesi 
babaandu bawaanayo.” 

Ezekeli 47 

Luluutsi lulwiikha khukhwaamila aasi mu Lisaayilo 

1 Umusaani tsana waanangirira waantsisayo mu shilibwa she Lisaayilo. Abe 
iliwo kameetsi kakaali khukhwaamila aasi we khukhwingililakho mu Lisaayilo, 
nga katima keekha ibwaamanyaanga, nga ilwo nilwo luwaande lweesi abe 
Lisaayilo lyalolelela. Abe katima nga kaama aasi we mu shisiintsa she mwaalo 
we Lisaayilo, nga kabirira khu luubeka lwe imwaalo we shisheeso. 
2Kila ambila khuurura abe isi Lisaayilo lili, nga khuraambisa shiilibwa she 
ngaaki, khwaatsya khwoolisa khu shilibwa shishiloleleele ibwaamanyaanga. 

Abe iliyo khakheetsi khakhaalikho kheekha nga khaamila khu luwaande lwe 
shiilibwa she mwaalo. 
3Umusaani tsana waabukula luukhoba lweewe, waloondelela nga luluutsi ni 
lwiikha khu luwaande lwe ibwaamanyaanga, waapimakho tsimita bitoondo 
biraano (500). Kila anomela ise khuukhalisa luluutsi lweesi apimile. Kameetsi 
kaantsola ise mu senyenjele. 
4Waapimakho luundi tsimita 500, kameetsi kaniina kantsola ise mu meesikamo. 
Waapimakho tsitsiindi 500, aluno kameetsi kantsola mu shikuute. 
5Waapimakho kakaandi tsimita 500. Aluno kaaba nga kali luluutsi lwe kamaani, 
nga ise shiinyala naakhalisa ta. Abe kali kamaleeyi naabi nga mbaawo isaambo 
iye khuukhalisa ta, akhali khuusuba. 
6Waanomela ari: “Umwaana w'omuundu, uli ni khukhwimenielesa bibiindu 
bino buulayi naabi.” Lwanyuma waantsisayo khu ndulo khwe luluutsi. 
7Nga ise ni noola iyo, naabona nga iliyo kimisaala kimikali naabi khu buli 
luwaande lwe luluutsi. 
8Umusaani waanomela ari: “Kameetsi kano katima kabirira mu shibala keekha 
ibwaamanyaanga, khukhwoolisa mu litila lye Yoludaani, ni mu nyaantsa Dedi Si. 
Nga koolile mu Dedi Si, kashuusa kameetsi ke kumuunyu kakaalimo, keekyela 
kameetsi kamalayi ke khuunywa. 
9Buli isi kameetsi kano kabira oosi, kane ibeyo bisolo bya buli shikuuka, ni 
tsinyeeni tsya buli shikuuka. Kameetsi ako kaŋoona kameetsi ke mu Dedi Si, na 
buli isi katsya, kareera buulamu. 
10Khukhwaamila khu sebele iye Engedi, ni khukhwiikhila ilala khu sebele iye 
Enegilamu, babaandu babawaamba tsinyeeni bakheyantse khu ndulo, nga 
bawaamba tsinyeeni. Ikhaabeyo bikuuka biikali naabi. 
11Ne kameetsi kakaali khu ndulo ni mu makhalaamba kakhaarame nga ni kali, 
kabe nga nimwo mweesi babaandu baamisa kumuunyu. 
12Bisaala bya buli shikuuka bikhaatsowe khu ndulo khwe luluutsi luno, nga 
khulikho ni bye khuulya. Kamasaafu kaabyo sikakhaalakale ta, naluundi 
bikhaabekho bye khuulya buli imbuka. Bikhaabekho bibyaamo byakhwo buli 
kumweesi. Bisaala bino bikhaamekho bye khuulya, ni kamasaafu kaabyo 
bakaraambise nga kamasuuswa mu khuwonesa babaandu.” 

Lulwaakha lwe liiswa 

13Umukasya Wele waaloma ari: “Luno luli nilwo lulwaakha lwe liiswa lyeesi bali 
ni khuukabananisamo isi ba Isiraeli. Shikuuka sha Yusufu shili ni khuufuna 
kimikabo kibili. 
14Ise namala khaale khukhwitsubila bakuuka beenywe indi ikhaabawe liiswa 
lino. Nashiryo ari likabananisemo mu buulayi. 

15“Lulwaakha lwe ngaaki lutima lwaalola ibwaamanyaanga, khukhwaamila khu 
Nyaantsa Meditereniyani, khukhwoolisa khu shiriimba Hesiloni, i Hamasi, 
lwaatsya mu shiriimba she Zedadi. 
16Lutsya khukhwoola mu biriimba Berosa ni Siburayimu, ni Tikoni. 

17Nashiryo lulwaakha lwe ngaaki lutima khukhwaamila khu Nyaantsa 
Meditereniyani, lwaatsya ibwaamanyaanga mu shiriimba she Enoni, nga lwitiila 
khu Damasiko ni Hamasi, bibiili ingaaki walwo. 
18“Lulwaakha khu luwaande lwe ibwaamanyaanga, lutima lweekha 
khukhwaamila akari a Damasiko ni Havurani, nga luluutsi Yoludaani nilwo 
luluuli akari a Isiraeli ni Gileyadi. 
19“Lulwaakha khu luwaande lwe mwaalo, lutima lwaatsya khukhwaamila i 
Tamari, lwoola khu sebele iye Kadesi Meriba, nio lwaalola kwe ngaakikho, nga 
lwitiila khu Misiri ni Meditereniyani Si. 
20“Lulwaakha lwe bukwanyaanga lubirira khu Nyaantsa Meditereniyani, 
lwaalola kwe ingaaki lwoola khu Hamasi. 
21“Ni nashiryo, iwe uli ni khuukabananisamo liiswa lino isi bikuuka bye ba 
Isiraeli. 
22Lino likhaabe nilyo buusikha bwaabwe biilo ni biilo. Babeetswa ni babaana 
baabwe babaamenya mu bweenemwo, nabo bali ni khuufunakho liiswa ilyo. Bali 
ni khuuyilibwa nga ba Isiraeli babeene, nga mwoolile khukabananisamo liiswa. 
23Babeetswa bafuna kumukabo khuuloondekhana ni shikuuka sheesi balikho 
bamenyamo mu mbuka iyo. Ise Umukasya Wele, niye uulomile bibiindu bino.” 

Ezekeli 48 

Khuukabananisamo liiloba mu bikuuka 

1-7Lulwaakha lwe ingaaki lutima khukhwaamila khu Meditereniyani 
ibwaamanyaanga khukhwoolisa khu Hesiloni, Hamasi, ni Enoni, khukhwoolisa 
khu buyiinga bwa Damasiko ni Hamasi. Buli shikuuka shili ni khuufunakho 
kumukabo khu liloba lilitima khukhwaama ibwaamanyaanga, khulola kwe 
Meditereniyani Si, mu saambo yino, khukhwaamila ingaaki khukhwiikha 
imwaalo: Dani Asheri Nafutali Manase Efurayimu Rewubeni Yuda 

Shisiintsa sha buraawa she akari 

8Shisiintsa shishiilakho bali ni khuushilekha buraawa khulwekhuuba shilikho 
buraambi bweesi shili ni khuweebwa. Shili ni khuuba tsikilomita 12.5 
buubalaayi, khukhwaama imwaalo khukhwoolisa ingaaki, khukhwaama i 
bwaamanyaanga khukhwoola i bukwanyaanga. Lisaayilo likhaabe mu bweene 
muno. 
9Shiifwo shishiili akari e liloba ilyo, shili shishase. Shikhaabe nga shoolisa 
tsikilomita 12.5 buuleeyi, khu kilomita 10 buubalaayi. 

10Basaayi bali ni khuuba ni kumukabo mu shisiintsa shino. Khuuniina lubeka 
lwe ngaaki kutsya khuba tsikilomita 12.5; lubeka lwe bukwanyaanga kutsya 
khuba tsikilomita 12.5; lwe bwaamanyaanga kutsya khuba tsikilomita 12.5; ni 
khu lubeka lwe mwaalo kutsya khuba kimikaanda kibili ni bikana biraano 
(25,000). Shiifwo she khukhwisaayilamwo Umukasya shili ni khuuba akari e 
shiifwo shino. 
11Basooleli ba Zadoki nibo babaakhaabe basaayi baarobore babaatsukhibwakho 
kamafura, lwekhuuba nibo baalindatsaka buulayi biilakilo byase. Nibo 
sibaaborokhakho nakhakyeekhe ta, abe yakhaba nga babaandu ba Levi atweela 
ni Isiraeli boosi ni baaborokha baatsya mu ntsila tsitsiindi busa. 
12Ni nashiryo bali ni khuuba ni kumukabo kwa buraawa nga kukoboolela khu 
kwe ba Levi. Kumukabo kwe basaayi kukhaabe nga nikwo kukuminyisa khuuba 
kumukhosefu naabi. 
13Ba Levi bali ni khuuba ni kumukabo nga kuli imwaalo we kumukabo kwe 
basaayi. 
14Kumukabo kukuweebwa Umukasya, kuba nikwo kukufuurisa buulayi mu 
shibala shoosi. Mbaawo lilikulisibwakho, namwe lyaapatilisibwamo, namwe 
lyaaweebwa umuundu ukuundi ta. Lili liikhosefu, naluundi lili ly'Omukasya. 
15Shisiintsa shishiramire seshili shikhosefu ta, naluundi shili ni 
khuuraambisibwa ni babaandu boosi. Banyala khuumenyamo baraambisa 
liiloba ilyo. Shiriimba shili ni khuuba akari e liiloba ilyo. 
16Shiriimba shili ni khuuba ni tsimaande tsitsilekhaana, nga buli luubeka 
lwoolisa tsikilomita tsibili buuleeyi. 
17Ili ni khuubayo liiswa liliili busa nga lyebotokheleele shiriimba, nga lyoolisa 
tsimita 125. 
18Liiswa liliili ibwaamanyaanga ni ibukwanyaanga we shiriimba, lili lyeesi 
babaandu banyala khuulimilamo. 
19Babaandu babaamenya mu shiriimba nibo babaali ni khuulima kimikuunda 
ikyo, nga mbaawo khuuromboosa shikuuka ta. 
20Nashiryo akari e shisiintsa sha buraawa shino, ali shisiintsa shishase, ni 
khuurawo shiriimba, ni byeesi shikoomba. Lili ni khuuba nga lilekhaana busa 
khu buli luwaande. 
21-22Lwe ibwaamanyaanga ni ibukwanyaanga we liiloba lino liliilikho Lisaayilo, 
liloba ilyo liba lye basaayi, ni ba Levi, ni shiriimba. Liliramire liba ly'omuyiinga. 
Litsya khukhwoola khu Meditereniyani Si, nga ingaaki iliyo kumukabo kwa 
Yuda, ne ibikyele iliyo kumukabo kwa Benyamini. 

Liiswa lye bikuuka bibiindi 

23-27Imwaalo we shisiintsa sha buraawa shino, buli shikuuka shishiramire shili 
ni khufunakho kumukuunda, khukhwaamila ibwaamanyaanga, khuulola kwe 
Meditereniyani Si, mu saambo yino: Benyamini Simeyoni Isakaari Zebuluni Gadi 
28Imwaalo we shisiintsa sheesi bakhaawe shikuuka sha Gadi, lulwaakha lwamila 
i Tamari, lwaatsya lwoola i Kadesi, khu sebele iye mu mubiimbi, lweloosela kwe 
bukwanyaanga khu Misiri, ni khu Meditereniyani Si. 
29Umukasya Wele waaloma ari: “Liiloba lili ni khuukabananisibwamo isi 
bikuuka bya Isiraeli mu saambo iyo.” 

Biilibwa bya Yerusalemu 

30-34 Ili ni khuubayo biilibwa liikhumi na bibili bibiingila mu Yerusalemu. 
Shiriimba shili ni khuuba ni kamatikiiyi kane, nga buli lititikiiyi lilikho bilibwa 
bitaru, nga buuleeyi bwa buli litikiiyi bwoolisa tsimita bikana bibili ni bitoondo 
bibili, ni kamakhumi karaano (2,250). Ili ni khuubayo biilibwa bitaru khu buli 
luwaande, nga buli shilibwa shitwikhibwa lisina lye shikuuka sha Isiraeli. 
Biilibwa bye ngaaki bili ni khuutwiikhibwa bikuuka bino: sha Rewubeni, sha 
Yuda, ni sha Levi. Bye ibwaamanyaanga bili ni khuutwiikhibwa bikuuka bino: 
Yusufu, Benyamini, ni Dani. Bye mwaalo bili ni khuutwiikhibwa bikuuka bino: 
Simeyoni, Isakaari, ni Zebuluni. Bye ibukwanyaanga bili ni khuutwiikhibwa 
bikuuka bino: Gadi, Asheri, ni Nafutali. 
35Ni nashiryo, buuleeyi bwoosi bwe kutikiiyi buli ni khuuba tsikilomita 10. Lisina 
lishaakha lye shiriimba kane ari libe bari, “Umukasya ali awo.” 

Danieli 

Danieli 1 

Danieli ni basaale beewe 

1 Mu mwiiko kweesi Yehoyakimu aaba waamalile kimiiko kitaru nga ali 
umuyiinga uwa Yuda, umuyiinga Nebukaduneza uwa Babulooni ni liiye lyeewe, 
bebwaakala Yerusalemu, baashibotookhelela. 
2Umukasya waalekha Nebukaduneza khuuwaamba umuyiinga Yehoyakimu, ni 
khuusuuta bibiindu abe bibyabiikhibwa mu libiikhilo lye Lisaayilo Likhulu, 
khuubiyila mu Babulooni. Waayila bibiindu ibyo waabira mu libiikhilo lye 
muntsu isi abe esaayilamo wele weewe. 
3Lwanyuma lwayo, khu shifukhu shitweela, umuyiinga Nebukaduneza waalakila 
uyo ufuurisa shiriifwa mu bukhulu mu baandu babaamuraambira, nga 
bamulaanga bari Ashipenazi, ari arobore basoleeli khukhwaama mu be muungo 
mw'omuyiinga uwa Yuda, ni khukhwaama muungo tsitsiindi tsye Bayudaaya. 
4Nga basoleeli bano bali ni khuuba baalamu buulayi, baamiliwu, be kamakhula, 
babaali ni buuleekele buulayi, naluundi nga bali babaanyalisa khukhwakaanisa 
mu lubili lw'omuyiinga. Waalakila ari babaleekele luulomo ni khuurona bye ba 
Babulooni. 
5Umuyiinga waalakila ari bali ni khuuwa basooleli bano biilyo ni bye khuunywa, 
khukhwaama khwiibyo byeesi niye umweene abe alya. Abe bali ni khuubawa 
buleekeli khuumala kimiiko kitaru, lwanyuma lwayo, batsye babe baakhulu mu 
buyiinga bwa Nebukaduneza. 
6Batweela khu babaaroborebwa mwabamo Danieli, Hananiya, Mishayeli, ni 
Azariya, nga boosi bali be mu shikuuka sha Yuda. 
7Kila umuraangirisi uyo abatwiikha kamasiina ke shi Babulooni. Danieli bari 
Beliteshaza, Hananiya bari Shaduraka, Mishayeli bari Meshaki, ni Azariya bari 
Abedinego. 
8Ne Danieli waakhalawo ari niye singane alye, naluundi anywe ibyo bibyaama 
w'omuyiinga ta, khulwekhuuba abe biitsya khumureerera bunyaalu bwe mu 
mwooyo. Nashiryo waaloomba umuraangirisi uyo, khuumufukiilisa niye alekhe 
khuulya, namwe khuunywa khu biindu ibyo ta. 
9Wele waakhola Ashipenazi khuuba uwe kumwooyo kumulayi isi Danieli. 

10Ne Ashipenazi waalomela Danieli ari, “Ise ndi ni khuurya, khulwekhuuba 
umuyiinga uwakhalawo ari mulye naluundi munywe khw'ibyo bibyaama khu 
shikabilo sheewe, siinga abona ari iwe s'uuli ni kamaani nga basoleeli bashoowo 
ta, kane antsire ise.” 
11Lwanyuma Danieli waalomela umuliindi abe isi baraangirisi abo baroboore 
khumuliinda niye ni basheewe bataru ari, 

12“Ni mukhuwe ifwe tsiinyanyi busa tsiimali khuulya, naluundi nga khuunywa 
busa kameetsi, khuumala bifukhu likhumi, mukhukhake mubone. 
13Lwanyuma lwe bifukhu liikhumi ibyo, mukhureere atweela ni basoleeli 
babaalya naluundi baanywa bibyaama khu shikabilo sh'omuyiinga, 
mukhulekhaase, mubone naanu ufuura ukuundi, nio akile mukhukholekho 
sheesi mukana.” 
14Nashiryo umuliindi waafukiilisa khuukhola sheesi Danieli aamuloomba, 
waabakhaka khuumala bifukhu likhumi. 
15Lwanyuma lwe bifukhu likhumi, shanyoolikhana nga Danieli ni baashe bali 
baakhomefu naluundi babonekha buulayi, khuuminyisa basoleeli abe babaalya 
naluundi baanywa ibyo abe bibyaama khu shikabilo sh'omuyiinga. 
16Nashiryo, umuliindi uyo waabalekha khuulyatsaka tsiinyanyi tsiimali, mu 
shifwo she khuulya ni khuunywa ibyo abe bibyaama w'omuyiinga. 
17Wele waawa basoleeli bane bano bumanyilifu ni khuumanya mu bye 
khukhwiyika ni kamakhula. Danieli waba ni kamakhula ke khurumbura byeesi 
kamarooro ni bye khubonekhelwa byoosi bimanyisa. 
18Lwanyuma lwe kimiiko kitaru abe kyeesi umuyiinga Nebukaduneza aalakila 
nga kyaaweelekho, umuraangirisi uyo waayila basoleeli tsana boosi mu moni 
tsy'omuyiinga. 
19Nga umuyiinga waamalile khuukanikha ni nabo, waashifumbula nga abe 
mbaawo mu baaramire boosi, uwamusangaasa nga Danieli, ni Hananiya, ni 
Mishayeli ni Azariya ta. Nashiryo baabawa buukhulu mu lubili lw'omuyiinga. 
20Khukhwaamila abweene awo, abe buli lweesi umuyiinga abareeba khuumuwa 
khu makhula, abe ashinyoola nga bafuurira aleeyi kimiluundi likhumi, abo abe 
babaawa umuyiinga kamakhula. 
21Danieli weeloosela khuuba mutweela khu baraangirisi be mu lubili, 
khukhwoolisa kumwiiko kukuunyoowa, nga Sayiraasi wekyelile umuyiinga wa 
Pasiya, lwanyuma lwe khukhwoonakisa buyiinga bwa Babulooni. 

Danieli 2 

Kamarooro ka Nebukaduneza 

1Mu mwiiko kukuukhola khabili kwe buyiinga bwa Nebukaduneza, lutweela ni 
aaba nga waakonile, waabakho ni byeesi aaroora. Kamarooro kano kaaba nga ke 
kamariiso naabi, waakila kaamutaambisa mu bwoongo bweewe, waalekha 
khukona liilo ta. 
2Kila alakila ari bamulaangile abo babaalakula, ni baalosi, ni babaarusa 
kamaloko, ni babaali be kamakhula mu bye kamarooro, bari batsye basontsoole 
umuyiinga bibiwaamba khu marooro ako. Nashiryo bano boosi baatsya 
beemikha mu moni tsy'omuyiinga. 

3Kila umuyiinga abalomela ari, “Iliwo kamarooro keesi ise naroorire, ne 
kantsiyembelesile naabi. Ise siinyala naamanya sheesi kamanyisa ta.” 
4Kila bano beesi alaanga bamwiilamo bari, “Umuyiinga khali upilewo khabili! 
Iwe khuboolele ifwe kamarooro koowo, nio nafwe khunyalise 
khuukhuruumburira iwe sheesi kamanyisa.” 
5Ne umuyiinga waabeelamo ari, “Ise naamalile khaale khuukhalawo ndi, inywe 
muli ni khukhuumboolela ise kamarooro nga ni kaaba, lwanyuma lwayo, 
muruumbure ni sheesi kamanyisa. Nga simwambooleele ta, kane indekho 
umuundu abaremakemo bisiintsa, ni tsiintsu tsyeenywe kane batsisambulake. 
6Ne ni muba bari inywe mwambooleele ise kamarooro ako nga ni kali, 
lwanyuma muruumbure sheesi kamanyisa, kane ise imbawe inywe biwaanwa 
biikali naabi, ni khubarakho biriifwa bye angaaki. Ni nashiryo, ari ni 
mumboolele ise kamarooro ako nga ni kali, naluundi murumbure sheesi 
kamanyisa.” 
7Kila beelamo umuyiinga kukuukhola khabili nga baloma bari, “Uwe lukoosi, iwe 
n'ukhuboolele ifwe kamarooro ako nga ni kali, nio ifwe khunyalise 
khuukuruumburira iwe sheesi kamanyisa.” 
8Umuyiinga waabeelamo ari, “Ise naashimanyiile ilala buulayi bubweene indi 
inywe mulikho mukhakakho khuumala busa inyaanga, khulwekhuuba 
mwaamanyile muri ise naamalile khuukhalawo indi, 
9nga simwambooleele sheesi kamarooro kamanyisa ta, ise intsya khubawa 
inywe shitaambiso. Inywe mwafukiilisaane khukhuumboolela ise bye bubeeyi, 
nga mwambaasa muri inabawo shishinashuukhakho. Nyoowa mumboolele ise 
kamarooro nga ni kali, nio nase imanye indi inywe munyala mwaruumbura 
sheesi kamanyisa.” 
10Kila babaandu abe babaamuwa kamakhula abo baamwilamo bari, “Mbaawo 
umuundu yeesi khu shibala khuno, unyala waaboola sheesi umuyiinga alikho 
akana ari ifwe khuboole ta. Mbaawo umuyiinga yeesi, ikhaba uwe kamaani 
aryeena, uwalomakho babaamuwa kamakhula beewe ari bamuboolele 
shishiindu nga isho ta. 
11Uwe lukoosi, sheesi ulikho ukana uri ifwe khukhole, shili shihangafu naabi. 
Mbaawo umuundu unyala waashikhola ta, akhali nga ali mutweela khu ba wele. 
Ne ba wele sibamenya mus'iifwe babaandu ta.” 
12Khulwe shisheene isho, umuyiinga lirima lyaamuwaamba waakhalala naabi, 
kila alakila ari beere basaani abo be mu Babulooni, abe babaamuwa niye 
kamakhula. 
13Nashiryo, likaambila lyaarusibwa lye khukhwiira be kamakhula boosi, nga 
waareerekho ikhaba Danieli ni baashe. 

Wele okesanisa Danieli sheesi kamarooro ako kamanyisa 

14Lwanyuma lwayo Danieli waatsya isi umuraangirisi uwe liiye lililiinda 
umuyiinga, nga lisina lyeewe bari Ariyoki. Yuno abe niye isi umuyiinga alakiile 
khukhwiira babaandu abo. Waamukanikhayo ni khukhwitsiililisa khuukali 
naabi mu byeesi abe alikho aloma. 
15Waareeba Ariyoki ari, “Shiina kila umuyiinga arusire likaambila lihangafu nga 
ilyo?” Kila Ariyoki aboolela Danieli nga ni byaba, ni shishiindu shishakila. 
16Kila Danieli akhakakho naabi afuna buubalaayi khukhwaama isi umuyiinga ari 
alooseleyo imbuka, nio lwanyuma lwayo niye aboolele umuyiinga sheesi 
kamarooro ako abe kamanyisa. 
17Lwanyuma lwa bino, Danieli waatsya ingo waaboolela basheewe, nga nibo 
Hananiya, Mishayeli, ni Azariya. 
18Waabalomela ari bali ni khuuloomba isi Wele uwe mwikulu, abawaambile 
shiisa, abokesanise nibo sheesi kamarooro ako kamanyisa, nio akile balekhe 
khukhwiiribwira atweela ni Babulooni abe babaawa umuyiinga kamakhula ta. 
19Ni nashiryo, mu shilo sheene isho, Wele waaruumbura she kamakaanga isho 
isi Danieli. Kila Danieli asiima naabi Wele uwe mwikulu. 
20Danieli waaruuya Wele nga aloma ari, “Umukasya aruuyibwe biilo ni biilo, 
khulwekhuuba ali ni kamakhula ni kamaani. 
21Niye ali ni buunyala khu biindu bibishuukhashuukha mu shibala byoosi, niye 
uraawo naluundi waarusawo bayiinga, niye ukaba kamakhula ni khuumanya isi 
babaandu boosi. 
22Niye uruumbura bibiindu bibiikholikha mu shimoonyo naluundi bibyeebisa, 
niye waamanya ikhaba isho shishebisa mu shiilima, naluundi buwaanga 
bwaamwibotokhelela niye. 
23Wele uwe bakuuka baase, ise ikhuruuya iwe naluundi ikhusiima iwe naabi. 
Khulwekhuuba iwe wambeele ise kamakhula ni kamaani; nga iwe ukhuwa ifwe 
sheesi khwakhuloombile iwe, iwe wakhwookesane ifwe sheesi khuli ni 
khuutsya khuboolela umuyiinga.” 

Danieli arumbula kamarooro k'omuyiinga 

24Nashiryo Danieli waatsya isi Ariyoki, nga yuno niye isi umuyiinga abe 
areerekho ari eere abo babaawa umuyiinga kamakhula. Danieli waalomela 
Ariyoki ari, “Ukheera basaani abo ta. Akhali imbile ise isi umuyiinga, intsye 
imuruumburire kamakhulu kakaali mu marooro keewe.” 
25Ariyoki waayila Danieli mu khaangu naabi isi umuyiinga Nebukaduneza, 
waalomela umuyiinga ari, “Umuyiinga, khukhwaama mu babowe babaama i 
Yuda, ise naanyoolilemo umuundu unyala wakhuruumburira iwe kamarooro 
koowo.” 

26Kila umuyiinga areeba Danieli, abe isi batwiikha lisina liliindi bari Beliteshaza 
ari, “Iwe unyala wamboolela ise nga kamarooro kaase ni kaaba, naluundi 
wakaruumbura sheesi kamanyisa?” 
27Danieli welamo umuyiinga ari, “Umuyiinga, mbaawo uyo ulakula, namwe 
urusa kamaloko, namwe uwe kamakhula mu bye kamarooro, unyala 
wakhuboolela iwe shishiindu isho taawe. 
28Ne akhali iliwo Wele mwikulu uruumbura bye kamakaanga. Uwe lukoosi, niye 
wakhubooleele iwe, bibiindu bibikhaakholikhe mu moni. Kamarooro keesi iwe 
waroorire ni byeesi iwe waboone nga waakonile aasi nibyo bino: 
29Uwe lukoosi, iwe ni waba nga waakonile aasi, waroora khu biindu 
bibikhaakholikhe mu miiko kikiitsa mu moni. Ni Wele uruumbura bye 
kamakaanga waakhunyalisa iwe khuumanya ibyo bibiitsya khukholikha mu 
miiko kye mu moni. 
30Ne ise khu bwase, nafunile khuruumbulibwa khwe she kamakaanga shino, 
sishili bari khulwekhuuba ise niye ufuura babaandu boosi kamakhula ta. Akhali 
indi nio shinyalise iwe umuyiinga umanye kamakhulu ke kamarooro koowo, 
naluundi umanye ni bibyambaaso bibiili mu murwe kwoowo. 
31“Uwe lukoosi, mu marooro koowo, iwe wabona shibuumbe she kamaani nga 
shakhwimile iwe ibweeni woowo. Shibuumbe shino shaba nga shili she 
buwaanga bukali naabi, abe shakhwimikhile iwe ibweeni woowo, naluundi nga 
khushilolakho shiriisa naabi. 
32Kumurwe kwe shibuumbe isho abe kuli kwe izaabu yonyene busa, nga 
shiifuba ni kamakhono kaasho kali k'efeetsa, nga inda ni kamaraango bili bya 
buroonzi. 
33Bikele byasho abe bili bye shiibya, ne bikhaandakilo byasho abe bilimo alala 
shiibya, ahandi liloba lye khubuumba tsinyuungu. 
34Iwe ni waba nga uli khuushimenielesa, libaale lye kamaani lyakhoongokha 
lyonyene busa khukhwaama khu liindi, nga mbaawo uliwaambakho ta, 
lyaakhupa bikhaandakilo byatsana abe bibiilimo biibya, nga baatubaasilemo ni 
liloba lye khubuumba tsiinyuungu, lyaabiminiangulaka. 
35Khaangukho, biibya, ni liloba lye khubuumba tsinyuungu, ni buroonzi, 
n'ifeetsa, n'izaabu byoosi byabulungukhaka, byekela nga lifukhulu liliiba lye mu 
shifwo mweesi bawuulila biilyo mu muumu. Imbewo yaliwuutsa lyoosi lyaatsya, 
nga mbaawo ni khakhaarama ikhaba khafwiiti khari ta. Ne libaale ilyo 
lilyaminiangula shibuumbe isho, lyekelamo lukoongo lwe kamaani lulubiimba 
shibala shoosi. 
36“Kamarooro ako kaaba karyo. Ni nashiryo uwe lukoosi, khulwe kamaani ka 
Wele, kane ise ari ikhusontsoole iwe sheesi kamanyisa. 

37Uwe lukoosi, iwe uli uwe angaaki naabi mu bayiinga be shibala shoosi. Wele 
uwe mwikulu niye uwakhwikesa iwe umuyiinga, waakhuwa kamaani, ni 
bunyala, ni shiriifwa. 
38Waakhwikesa iwe umuwuli uwe babaandu boosi khu shibala khuno, nga 
uwula ni bisolo ni binywiinywi byoosi. Iwe niye uuli nga kumurwe kwe zaabu 
ukwo, kweesi iwe wabona. 
39Lwanyuma lwe buyiinga bwoowo khuururawo, ikhaabewo buyiinga 
bubuundi, ne nga sibuli bwe kamaani nga bubwoowo ta. Lwanyuma lw'oobwo 
nabwo, ibewo bubuundi, nga buno buli bwa buroonzi, buwule shibala shoosi. 
40Lwanyuma indi ikhaabewo buyiinga bubuukhola khane, nga buli busa nga 
shiibya. Ni musaambo niyo indweela nga shiibya ni shiminiangula buli 
shishiindu shoosi, buyiinga ubwo bukhaaminiangule buyiinga bubuuramire 
bwoosi. 
41Naluundi iwe wabona nga bikele ni tsintsala tsye khu bikele tsili tsye liloba lye 
khuubuumba tsinyuungu, nga mulimo ni shiibya. Shino shookesanisa shiri 
buyiinga ubwo bukhekhalakhalanemo. Ne shitweela busa bukhaabekho ni 
kamaani nga ke shiibya, khulwekhuuba iwe wabona nga mulimo ni shiibya 
nasho. 
42Tsintsala tsye bikele abe tsili tsye shiibya nga mulimo ni liloba lye khubuumba 
tsinyuungu, shimanyisa shiri buyiinga ubwo alala bukhaabe ni kamaani, ne 
ahandi bukhaabe nga sibulimo kamaani ta. 
43Umuyiinga, iwe weeloosela waabona nga shiibya shaatubaasibwile ni liloba 
lye khubuumba tsinyuungu. Isho shimanyisa shiri baawuli be buyiinga 
bubuukhali butweela ta, bakhaakhakekho khuuyila bakhasi khukhwaama mu 
buyiinga bubuukhali butweela ta. Ne shino sishikhaabareerere butweela ta, nga 
n'ubona shiibya sishinyala shaatubaasibwa ni liloba lye khubuumba tsinyuungu 
ta. 
44Mu mbuka iye bayiinga abo, Wele uwabuumba likulu, akhaarewo buyiinga 
bweesi bakhanyala boonakisa ta. Mbaawo buyiinga bubuundi bubuulifuura 
buyiinga ubwo mu busoolo ta, naluundi nibwo bukhaafuure buyiinga 
buburamire bwoosi, nibwo bubewo biilo ni biilo. 
45Shibe busa musaambo niyo indweela, nga iwe ni wabona libaale likhoongokha 
lyonyene busa khukhwaama khu liindi nga mbaawo uliwaambilekho ta, 
lyaaminiaangula shiibya, buroonzi, liloba lye khubuumba tsinyuungu, n'ifeetsa, 
n'izaabu. Umuyiinga, Wele uwe angaaki wakhunyalisiile iwe khuumanya 
bibiindu bibikhaabewo lwanyuma lwayo. Ise naakhubooleele iwe nga 
kamarooro ni kaaba, naluundi ise naamalile khuukhuruumburira iwe sha ŋali 
sheesi kamanyisa.” 

Umuyiinga alooselakho Danieli ni basheewe bukhulu 

46Lwanyuma lwa bino, umuyiinga Nebukaduneza weenamisa kumurwe aasi 
waatiila khwiiloba, weesamo Danieli lukoosi. Kila alakila ari tsisaayilo ni 
biiwaanwa biwaanibweyo isi Danieli. 
47Umuyiinga waalomela Danieli ari, “Ilala, Wele woowo ali niye Wele uwe 
angaaki naabi, naluundi ali Umukasya uwe bayiinga, nga niye ali uruumbura bye 
kamakaanga. Khulwekhuuba iwe waanyalisile khuuruumbura she kamakaanga 
she kamarooro.” 
48Kila umuyiinga awa Danieli shifwo she buukhulu bwe angaaki naabi mu 
buyiinga ubwo, atweela ni biwaanwa, naluundi waamwikesa niye khuuba 
umuwuli uwe shisiintsa shitweela she Babulooni. Niye wekela umuraangirisi 
uwe babaandu mu buyiinga ubwo bwoosi, babaawa umuyiinga kamakhula. 
49Danieli lwanyuma waakanikha n'umuyiinga, waamuloomba waarawo 
Shaduraka, ni Meshaki, ni Abedinego khuuba nga nibo babaawula shisiintsa 
shitweela sha Babulooni. Ne Danieli niye waarama mu lubili lw'omuyiinga. 

Danieli 3 

Nebukaduneza alakila ari babaandu boosi bali ni khukhwisaaya shibuumbe 

1Umuyiinga Nebukaduneza waalakila, baabuumbayo shibuumbe nga shili 
sh'ezaabu, baashira mu musaalela kukulaangibwa Dura, nga shino shili 
shitweela khu bisiintsa bye mu Babulooni. Shibuumbe isho abe shoolisa 
buuleeyi bwe tsimita kamakhumi kabili na musaafu (27), ni buubalaayi bwasho 
nga bwoola aambi tsimita tsitaru. 
2Lwanyuma umuyiinga waarumanisa ari baraangirisi be mu buyiinga bweewe 
boosi babusanile isi umweene ali. Muno abe mulimo baraangirisi be bisiintsa 
bibiikhali bitweela ta, ni babaamuwa niye kamakhula, ni baabiikhi, ni baakayi, 
ni baraangirisi babaandi. Bano boosi abe bali ni khuubawo khu mayiiya ke 
khuuwaanayo musaambo iya buraawa, shibuumbe isho sheesi Nebukaduneza 
aabuumba. 
3Baraangirisi bano boosi nga baamalile khubuusana khulwe ilomo iyo, naluundi 
nga bali ibweeni we shibuumbe tsana sheesi Nebukaduneza aabuumba, 
4abe uyo isi baarawo khukuukuula tsilomo waalomela mu likono lye angaaki ari, 
“Lino lili likaambila isi babaandu babaakanikha tsiinimi tsyoosi, ni kamanaambo 
koosi, ni be tsikholo tsyoosi! 
5Liloma liri nga mwaawuliile likono lye khuufuura lulwiika, namwe ikhoombi, 
namwe khuukhupa lituungu, namwe likono lye shishiindu she kimyeenya 
shoosi, muli ni khukhwiyalisa aasi, mwisaaye shibuumbe sheesi Nebukaduneza 
areerewo. 
6Uyo yeesi ukana alekhe khukhwiyalisa aasi khushisaaya ta, kane khaangu akho 
atuumibwe mu mulilo kukwiseŋeeŋile naabi kwe mwiruumbi.” 

7Nashiryo babaandu babaakanikha tsiinimi tsyoosi, ni be kamanaambo koosi, ni 
tsiikholo tsyoosi, ni baamala khuwulila likono lye khufuura khwe lulwiika, 
n'ikhoombi, ni khuukhupa khwe lituungu, ni bye kimyeenya bibiindi, beyalisa 
aasi, besaaya shibuumbe sheesi umuyiinga Nebukaduneza abeele aarawo. 

Bawaabila Danieli ni baashe khulwe bumiinyi 

8Nashiryo yaba khu mbuka nyene iyo, niyo isi babaandu ba Babulooni 
banyoolela ikhabi iye khuuwaabila Bayudaaya. 
9Bano baatsya baalomela umuyiinga Nebukaduneza bari, “Umuyiinga, khali iwe 
upilewo khabili! 
10Uwe lukoosi, iwe warusire likaambila nga liloma liri, buli muundu ukane 
awulile likono nga bafuura lulwiika, namwe ikhoombi, namwe khuukhupa khwe 
lituungu, namwe likono lye bye kimyeenya byoosi, ali ni khukhwiyalisa aasi, 
esaaye shibuumbe. 
11Naluundi uri uyo yeesi ukane alekhe khukhola isho ta, kane bamutuume mu 
mulilo kukwiseŋeeŋile naabi kwe mwiruumbi. 
12Iliwo Bayudaaya batweela beesi iwe warobora khuuba baraangirisi be 
bisiintsa bitweela mu Babulooni, nga nibo Shaduraka, Meshaki, ni Abedinego. 
Umuyiinga, basaani bano sibarekeeresa byeesi iwe uloma ta. Sibesaaya ba wele 
boowo ta, naluundi sibesaaya shibuumbe sheesi iwe wareerewo ta.” 
13Nga umuyiinga waawuliile bino, khulwe lirima liikali, waalakila ari 
bamureerere basaani bataru bano. Kila babareera isi umuyiinga. 
14Umuyiinga waabareeba ari, “Shaduraka, ni Meshaki, ni Abedinego, shili shaŋali 
bari inywe simwisaaya ba wele baase ta, naluundi bari simwisaaya shibuumbe 
sheesi ise nareerewo ta? 
15Nashiryo nga muli baberekefu khukhwiyalisa aasi, mwisaaye shibuumbe 
sheesi ise nareerewo nga mwaawuliile likono lye khufuura khwe lulwiika, 
namwe ikhoombi, namwe khuukhupa khwe lituungu, namwe likono lye she 
kimyeenya shoosi, singane ibewo buwaangafu bwoosi ta. Ne ni mulekha 
khukhola isho ta, kane khaangukho babatuume mu mulilo kukwiseŋeeŋile naabi 
kwe mu liruumbi. Mwambaasa muri iliyo wele yeesi unyala waabawonesa 
inywe khukhwaama mu maani kaase?” 
16Shaduraka, ni Meshaki, ni Abedinego beelamo umuyiinga bari, “Uwe lukoosi, 
sishikoombisa ifwe khukhwiwotsakho khu lomo yino ta. 
17Noola shili shiryo, kane Wele weefwe umweene isi ifwe khwisaaya, 
akhuwonese ifwe khukhwaama mu mulilo kukwiseŋeeŋile naabi kwe mu 
liruumbi. Naluundi kane niye umweene akhuwonese ifwe khukhwaama khu 
maani koowo. 
18Ne abe Wele aakhalekha khukhuwonesa ifwe ta, uwe lukoosi, iwe n'ushimanye 
buulayi uri, ifwe singane khwisaaye ba wele boowo, namwe khwisaaye 
shibuumbe sheesi iwe ureerewo ta.” 

Bakhalila bataru bano kumusaango kwe khuufwa 

19Lwanyuma Nebukaduneza liirima lyaamuniina, waashuusakho mu moni 
khulwa Shaduraka, Meshaki, ni Abedinego. Waalakila baaloosela 
khukhwikeleesa mu mulilo kwe liruumbi, kweseŋeeŋa naabi kimiluundi 
musaafu khuminyisa tsindaalo. 
20Kila umuyiinga alakila batweela khu basilikhale be liiye lyeewe, khubowa 
Shaduraka, Meshaki, ni Abedinego kimikosi, babatuume mu mulilo 
kukwiseŋeeŋile kwe muliruumbi. 
21Nashiryo bawaamba baataru abo, baababowa nga bali mu bikwaaro byaabwe, 
ni tsingofwiila tsyaabwe, baabatuuma mu mulilo kwatsana ukwo. 
22Ne khulwekhubeela abe umuyiinga waalakiile ari kumulilo kuli ni khuuba nga 
kweseŋeeŋile khuuminyisakho tsiindaalo, abe ukwo kukuuli khuuliliba 
kwaakhweesa basilikhale baatsana babaayila basaani bataru abo, kwaaboosha. 
23Kila Shaduraka, ni Meshaki, ni Abedinego, bakwa mu mulilo kwatsana ukwo, 
nga bali baabowe. 
24Khaangukho, khulwe khukhwiyaanga khuukali, umuyiinga Nebukaduneza, 
wenyukha weemikha khuungaki. Kila areeba baraambi beewe ari, “Babaandu 
babeele beenga beesi muboyile ni kimikosi khwatuuma mu mulilo? Sibabeele 
bataru ta?” Kila baraambi beewe bamwiilamo bari, “Umuyiinga, babeele bataru.” 
25Kila abeelamo ari, “Ne ise ndikho imbona basaani bane bekeendela busa nga 
baalekhuule, mu mulilo mukari, naluundi nga sikwabooshilekho na khari ta. 
Umuundu ukhola khane afwaanana nga malayika.” 

Balekhuula basaani bataru 

26Lwanyuma Nebukaduneza wesyeenda aambi ni kumulyaango kukwiingila mu 
muuli kumulilo kwe mwiruumbi ukwo, walaanga ari, “Shaduraka, Meshaki, ni 
Abedinego! Inywe muli babaakaanisi ba Wele, uwe angaaki naabi, ni murure 
antsye, mwiitse ano!” Kila bakyeenda baarura ibulafu. 
27Kila baraangirisi be bisiintsa bibiikhali bitweela ta, atweela ni naabo abe 
babaawa umuyiinga kamakhula, ni babiikhi, ni baakayi, ni baaraangirisi 
babaandi boosi baabuusana atweela, khukhwimenielesa basaani bataru abo. 
Kumulilo abe sikwaabakholilekho shishiindu shoosi ta. Abe litsuune lyaabwe 
silyashiilekho, namwe ikhaba bikwaaro byaabwe ta. Khu baandu bataru bano, 
abe mbaawo uwunyakho ikhaba ni lisuusi ta. 
28Lwanyuma umuyiinga waaloma ari, “Wele uwa Shaduraka, ni Meshaki, ni 
Abedinego, aruuyibwe naabi! Khulwekhuuba asiindikhile malayika weewe isi 
basaani bano babaamwiyikina niye, waabawonesa. Baaminyaliile 
kamakaambila kaase, besuungulayo buulamu bwaabwe, nga baloma bari, 
shifuurisa bafwe, ne nga sibanyala beenamila wele ukuundi nga bamwisaaya, 
akhali Wele waabwe yenyene ta. 

29Nashiryo, ari ise ndi khuurusa likaambila nga liloma liri, umuundu yeesi, 
namwe uwe linaambo lyoosi, namwe uwe ikholo yoosi, ni aba bari anyoolikhana 
nga akanikha buubi khu Wele wa Shaduraka, Meshaki, ni Abedinego, kane 
aweebwe shitaambiso. Kane bamusatsakemo bisiintsa, ni be muungo mweewe 
boosi nabo beeribwe. Khulwekhuuba mbaawo wele ukuundi unyala wawonesa 
nga Wele yuno n'aakhola ta.” 
30Lwanyuma lwa bino, umuyiinga waalooselakho Shaduraka, ni Meshaki, ni 
Abedinego buunyala ni biriifwa bye khuuba baawuli mu Babulooni. 

Danieli 4 

Nebukaduneza aroora kumuluundi kukuukhola khabili 

1Umuyiinga Nebukaduneza waasiindikha buurume isi babaandu boosi be 
kamanaambo koosi, ni tsinimi tsyoosi, ni tsikholo tsyoosi be mu shibala nga 
aloma ari, “Naabasheesele mweesi, nga imbakanisa indi khali lukoosi lubeele 
mus'iinywe. 
2Ise naaboone nga ni shili shilayi, khuubaboolela bye kamakaanga ni 
bibiyaangisa byeesi Wele umunyali uwa byoosi, amalile khukhuuntsokesa ise. 
3Bye kamakaanga byeesi Wele akhwookesanisa ifwe nga bili bye angaaki! Nga 
akhola bye kamakaanga bye kamaani! Buyiinga bweewe buli bwe biilo ni biilo, 
ni buwuli bweewe buliwo khukhwaama khu muboolo mutweela khukhwoolisa 
khu muboolo kukuundi. 
4“Abe ise, Nebukaduneza, imenya mu bulamu buulayi naabi, nga nikanila mu bye 
buyiindifu bye mu lubili lwase. 
5Ne ni naba nga ndikho ingona, ise naafuna kamarooro kakaariisa naabi, waakila 
kantsiyembeelesa naabi. 
6Nashiryo ise nalakila ndi bandeerere be kamakhula be mu Babulooni boosi, nio 
banyalise khukhuumboolela ise sheesi kamarooro ako kamanyisa. 
7Kila bareera abo babaalakula, ni baalosi, ni babaarusa kamaloko, ni babaandu 
be bye kamakhula mu bye kamarooro. Ise naababoolela ibyo byeesi ise naroora, 
ne bakhaasikha khukhuumboolela ise sheesi kamarooro ako kamanyisa. 
8Lwanyuma lwayo Danieli, isi abe khwatwiikha lisina liliindi khuri Beliteshaza, 
weetsa isi ise naba. Umwoyo wa Wele abe ali ni Danieli. Kila ise imuboolela 
kamarooro kaase nga inoma indi, 
9Beliteshaza, umuraangirisi uwe be bye kamakaanga, ise naamanyile nga 
Umwoyo wa Wele ali ni nawe. Mbaawo she kamakaanga shishimukhaasa niye 
taawe. Khayo ikhuboolele iwe kamarooro keesi ise naroorire, iwe umboolele 
byeesi kamanyisa. 
10“Byeesi ise nabona mu marooro nibyo bino: Ise nabona kuusaala kuboofu 
naabi, nga kuli akari we shibala. Abe kuli kuboofu naluundi kuleeyi naabi. 

11Kusaala ukwo kweloosela kwaatsowa kwaaba kwe kamaani naabi, nga 
n'ingaaki kwatsya kwoola mwikulu. Abe babaandu be mu shibala shoosi banyala 
baakubona. 
12Abe kamasaafu kaakwo kali kamamiliwu naabi, naluundi nga kulikho 
bibyaamo biikali naabi, nga bimala babaandu be mu shibala shoosi khuulya. 
Tsiisolo tsye mwirome abe tsimenya mwisina mwakwo, ni binywiinywi nga 
bimenya mu sakya tsyakwo. Buli shibuumbe shishiili ni buulamu shoosi, abe 
shilya khu kuusaala ukwo. 
13“Ise ni naba nga indi khu bulili bwase nga indikho indoora, naabona malayika 
umukhosefu, nga emenielesa naabi, nga eekha aasi khukhwaama mwikulu. 
14Kila malayika uyo akuukuula ni likono lye angaaki nga aloma ari: Rema 
kuusaala ukwo kukwe aasi, muremekho ni tsisakya tsyakwo. Sontsoola 
kamasaafu kaakwo mukarusekho, naluundi musalanise bibyaamo byakwo. 
Timisa bisolo bibimenya mwisiina mwe kuusaala ukwo bitsye, ikhaba 
binywiinywi bibiili mu sakya tsyakwo, nabyo bitimise bitsye. 
15Ne ni mulekhe kuutsikhi mwiiloba atweela ni kimili kyakwo, nga 
mwaboyilekho kumukosi kwa buroonzi ni kwe shiibya, mwebotokhelesele. 
Kulekhe kube iyo busa mwirome, mu bunyaasi. Kulekhe kube ibulafu, liime 
lyaame mu ngaaki limukwekho; naluundi khayo amenye ni tsisolo tse mwirome 
ni bisaala. 
16Khayo bubwoongo bweewe bushuukhekho, bulekhe khuba bw'omuundu ta, 
ne akhali bube nga bwe shisolo she mwirome. Khayo shino shikholikhe 
khuumala kimiiko musaafu. 
17Bamalayika baakhosefu abo, naluundi babemenielesa naabi, nibo 
babaakhalilewo shishiindu shino. Ni nashiryo khayo babaandu boosi buli aandu 
oosi bamanye bari Wele ali uwe angaaki, naluundi ali niye uwula buli buyiinga 
bwe babaandu bwoosi. Naluundi buyiinga ubwo anyala khuubuwa umuundu 
yeesi isi umweene aba wakanile khuubuwa, abe ikhaba abo babafuurisa khuuba 
be aasi naabi mu moni tsye babaandu. 
18“Ako niko kamarooro keesi ise, umuyiinga Nebukaduneza, naroora. Ari, ingana 
iwe Beliteshaza, umboolele kamakhulu kaamwo. Khulwekhuuba babaandu abe 
babaali ni khukhuumba ise kamakhula, bakhaasikhile khukhuumboolela. Ne iwe 
unyala wamboolela khulwekhuuba Umwoyo uwa Wele ali ni nawe.” 

Danieli asontsoola kamakhulu ke kamarooro tsana 

19Ari, Danieli, abe isi balaanga lisiina liliindi bari Beliteshaza, waaba ni 
khukhwiyembeelela khuukali naabi khulwe bibiindu bino, waasamilila busa. 
Kila umuyiinga amulomela ari, “Beliteshaza, kamarooro kano ni kamakhulu 
kaako kakhakhwiyembeelesa iwe naabi ta.” Beliteshaza weelamo umuyiinga 
waaloma ari, “Uwe lukoosi, ise inoomba indi khali kamarooro ako ni kamakhulu 

kaako, bibeele nga bibiwaamba khu baasiku boowo, ne ilekha khuba khus'iiwe 
ta! 
20Uwe lukoosi, iwe waaboone kuusaala ukwo kukwatsowa kwaba kuboofu, 
naluundi nga kuli kwe kamaani, nga kwaaleeha naabi kwoola mwikulu, nga 
shiibala shoosi shikubona. 
21Abe kuli ni kamasaafu kamamiliwu naabi, nga kulikho bibyaamo byeesi 
shibala shoosi shinyala shaalya. Abe tsisolo tse mwirome bimenya mwisiina 
mwakwo, naluundi nga binywiinywi byombakha mu sakya tsyakwo. 
22“Uwe lukoosi, kuusaala ukwo niye iwe, utsoyile wekela umuleeyi naluundi 
uwe kamaani. Buukhulu bwoowo ni kamaani koowo bili bye angaaki naabi, iwe 
ari woola ni mwikulu mu ngaaki, ni bunyala bwoowo bumalatana shibala shoosi. 
23Uwe lukoosi, ikhaba nga iwe wabona malayika umukhosefu, naluundi 
uwimenieelesa naabi eekha aasi khukhwaama mwikulu nga aloma ari, ‘Rema 
kuusaala ukwo kukwe aasi, ni mukwoonakise, ne mulekhekho kuutsikhi ni 
kimili nga bili mwiiloba, mukubowe ni kimikosi kya buroonzi ni biibya, 
mukwaantsukhe iyo mwiirome. Naluundi ari, khayo liime limukwekho 
khukhwaama mu ngaaki, naluundi amenye ni tsisolo tse mwirome khuumala 
kimiiko musaafu.’ 
24“Ne, uwe lukoosi, shino nisho sheesi kamarooro kano kamanyisa: Lino lili 
likaambila khukhwaama isi Wele uwe angaaki naabi, lyeesi alakiile ari bibiindu 
bino bili ni khuukhukholikha khus'iiwe. 
25Bakhaakhutimise iwe urure mu lituuli lye babaandu utsye umenye musiru ni 
bisolo. Ukhaamale kimiiko musaafu nga ulya bunyaasi nga ikhaafu, nga ukona 
ibulafu busa, isi liime likhaabe nga likhulakalakho. Nio akile lwanyuma iwe 
ufukiilise uri Wele uwe angaaki niye uwula babaandu boosi ni buyiinga bwoosi, 
naluundi uri anyala khukhalawo buyiinga ubwo waabuwa umuundu yeesi, isi 
umweene aba wekanisiile. 
26Malayika uyo alakiile ari kutsikhi bali ni khuukulekha mwiiloba. Shino 
shimanyisa shiri iwe ulikelawo wiikele umuyiinga luundi, nga iwe waamalile 
khufukiilisa uri Wele niye uli umuwuli uwe shiibala shoosi. 
27Ni nashiryo, uwe lukoosi, iwe n'uloondelele kamakhula keesi ise ndikho 
ikhuwa iwe. Yakamisa khukhola bibyoonako, ukhole bibiindu bye bukhosefu, 
nga uwaambila bataambi shiisa. Shino kane shikhunyalise iwe khukhwiloosela 
khuuba ni buyiindifu ni bulamu bulaayi.” 
28Bibiindu bino byoosi byaakelawo byaakholikha khu muyiinga Nebukaduneza. 

29Lwanyuma lwe kimyeesi likhumi na kibili, lutweela umuyiinga Nebukaduneza 
ni aaba nga alikho akeenda khu ngaaki khwe tsintsu tsye mu lubili lweewe, abe 
luluuli mu Babulooni, 

30waaloma ari, “Bona Babulooni nga ni shili she kamaani! Ise samweene 
nashoombakha nga inaambisa kamaani kaase, indi shibe bubwikhalilo 
buukhulu ni shiriifwa she buyiinga bwase.” 
31N'aaba nga ashiiloma aryo, likono lyaama mwikulu nga liloma liri, “Umuyiinga 
Nebukaduneza, rekeeresa byeesi ise ikhuboolela iwe: Buyiinga bwoowo 
bwaakhurusibwirekho! 
32Kane bakhutimise iwe khuurura mu lituuli lye babaandu, utsye umenye 
mwiiswa busa ni biisolo. Iwe ukhaamale kimiiko musaafu nga ulya bunyaasi nga 
ikhaafu, nga ukona ibulafu busa, isi liime likhaabe nga likhulakalakho. Nio akile 
lwanyuma iwe ufukiilise uri Wele uwe angaaki niye uwula babaandu boosi ni 
buyiinga bwoosi, naluundi uri anyala khuukhalawo waabuwa umuundu yeesi, 
isi umweene aba wekanisiile.” 
33Ni abweene awo bibiindu ibyo byaakwa khu Nebukaduneza. Baamutimisa 
waarura mu baandu waatsya mwiiswa, waalyatsaka bunyaasi nga ikhaafu. Liime 
lyaamulakalaatsakakho, khukhwoolisa litsuune lyeewe ni lyaleeya lyaaba busa 
nga matsakha, ni kamatere kaaba busa nga ke kunywiinywi waasu. 

Nebukaduneza abuyila Wele 

34“Lwanyuma lwe kimiiko musaafu khuuwakho, ise Nebukaduneza ni nenyusa 
tsimoni mu ngaaki, nenyoola nga kamakesi kaangoboolemo. Nasiima Wele uwe 
angaaki, naamuruuya naluundi naamwisamo shiriifwa. Khulwekhuuba buyiinga 
bweewe buli bwe biili ni biilo, naluundi bwiloosela khukhwaama khu muboolo 
mutweela khukhwoolisa khu muboolo kukuundi. 
35Babaandu be khu shibala niye s'aababalamo khuuba shishiindu shoosi ta, 
bibiindu byeesi niye akhola khu bamalayika ni babaandu be khu shibala, 
biloondekhana ni neebyo byeesi niye umweene akana. Mbaawo namutweela 
unyala waamukhaandisa, namwe waamureeba khu byeesi aba waakholile ta. 
36“Nga ise kamakesi kaangoboolemo, baangobosela shiriifwa shase, ni lukoosi 
lwase, ni shiriifwa she buyiinga bwase. Abe abo babaamba ise kamakhula ni 
baraangirisi be mu buyiinga bwase, bantsakaanila, neela khu buyiinga bwase, 
baamba ni shiriifwa shishiminyisakho abe she amataayi. 
37“Ari, ise Nebukaduneza, imbayo khuruuya, ni lukoosi, ni shiriifwa, isi Wele 
uwe mwikulu. Bibiindu byeesi niye akhola byoosi bili bya ŋali naluundi bili 
bituufu. Abo babeniinisa angaaki, anyala wabeesa aasi khukhwoolisa ni 
bewombeekha.” 

Danieli 5 

Kamayiiya keesi umuyiinga Belishaza aakhola 

1Lwanyuma lwayo, Belishaza wekela niye umuyiinga, khukhwiila mu bikele bya 
paapawe, Nebukaduneza. Kila abawo lutweela, umuyiinga Belishaza, wakhola 

kamayiiya ke kamaani naabi, walaanga babaandu be angaaki naabi khuubawo, 
banyweela atweela ni naye iviini. 
2Nga balikho banywa, kila Belishaza alakila ari batsye bareere bikopo bye 
izaabu, ni bye ifeetsa, byeesi paapawe Nebukaduneza, anuula khukhwaama mu 
Lisaayilo Likhulu i Yerusalemu. Nga akana niye umweene, ni baraangirisi be mu 
buyiinga bweewe, ni bakhasi beewe, ni bakhasi beewe be bulafu, 
babinyweelemo. 
3Kila bareera bikopo ibyo atweela ni bipwaakhuli, abe byeesi baamisa mu 
Lisaayilo Likhulu, babaabawo boosi baabinyweelamo iviini. 
4Baanywa iviini, baaruuya ba wele b'ezaabu, n'ifeetsa, ni ba buroonzi, ni be 
biibya, ni be bisaala, ni be kamabaale. 
5Khaangukho, tsintsala tsye khu mukhono kw'omuundu tsyaawulukha kila 
tsirona khu litikiiyi abe lyeesi baamaala baamiliisa, mu lubili. Lino lyaba abe 
lililoleelelana ni kusiindi kw'etaala. Umuyiinga umweene waabona nga 
kumukhono ukwo ni kurona. 
6Umuyiinga waasamilila busa, bibyambaaso byaamwibowa, waarakikha 
khuunikina yenyene busa, ni bikele byaanikina. 
7Kila umuyiinga akuukuula ni likono lye angaaki ari bareere be kamakhula, ni 
baalosi, ni babaakhola bye kamakaanga. Nga boolile, umuyiinga wabalomela ari, 
“Uyo yeesi khus'iinywe ukane asome byeesi baronire ibyo, naluundi amboolele 
kamakhulu kaabyo, kane akwaarisibwe mu ngubo tsimbesemu tsye angaaki 
naabi, bamuwe kumukuufu kwe izaabu akwaare mwikosi nga kwokesana 
bukhulu, naluundi kane abe ukhola khataru mu bukhulu bwe buyiinga buno.” 
8Babaandu beesi baalaanga abo boosi baakhakakho, ne yaalekha khubayo na 
mutweela abe unyala waabisoma, namwe waaboolela umuyiinga kamakhulu 
kaabyo ta. 
9Shino shaakila umuyiinga Belishaza weloosela ni khuuba ni khuurya khuukali 
naabi, waasamilila busa, ni beesi balaanga abo baalekha khumanya shinaanu she 
khuukhola ta. 
10Khulwe liyoombo abe lyeesi umuyiinga ni babaandu beewe abe balikho 
bakhupa, maayi w'omuyiinga weetsa wengila mu lwaanyi mweesi abe 
kamayiiya kali. Kila umukelema uyo aloma ari, “Umuyiinga, khali upilewo 
khabili! Ukhaba ni khuurya khuukali namwe waasamilila busa ta. 
11Mu buyiinga mwoowo muno mulimo umusaani uli n'Umwoyo uwa Wele. Nga 
paapa woowo ashiili umuyiinga, umusaani uyo okesanisa ari ali ni buwaanga, ni 
kamakhula, ni khuumanya, nga byeesi ba wele bali ni nabyo. Nisho shishakila 
paapa woowo Nebukaduneza, waamwikesa umuraangirisi uwe babaamuwa 
niye kamakhula, ni babaakhola bye kamakaanga, ni babaalakula, ni ba 
Babulooni. 

12Umusaani uyo ali ni bunyala bubuukhali bwa busheele ta, ni kamakhula, ni 
buumanyilifu mu khuruumbula bibiili mu marooro, khuubuula kiminayi, ni 
khuusontsoola bye kamakaanga. Nashiryo, rumanisa balaange umusaani Danieli 
uyo, isi umuyiinga atwiikha lisina liliindi bari Beliteshaza. Kane akhuboolele iwe 
kamakhulu kakaali mu shiindu shino.” 

Danieli asontsoola bibyaronebwa 

13Lwanyuma baatsya baareera Danieli isi umuyiinga. Kila umuyiinga amureeba 
ari, “Iwe niye Danieli, mutweela khu babowe ba Yuda, beesi paapa wase areera 
ino khukhwaama mu Yuda? 
14Ise naawuliile bari Umwoyo wa Wele ali ni nawe, naluundi bari uli ni 
kamakhula ni khuumanya khwe angaaki naabi. 
15Baandereere ano babaandu babaamba ise kamakhula, ni babaakhola bye 
kamakaanga, indi basome naluundi bamboolele kamakhulu kaamwo, ne 
bakhaasikha khuushikhola. 
16Ne ise naawuliile bari iwe unyala waamba kamakhulu kaamwo, naluundi bari 
usontsoola bye kamakaanga. Ari, singa unyalisa khuusoma buurone ubwo, 
naluundi waamboolela ise kamakhulu kaamwo, kane ukwaarisibwe ingubo 
imbesemu, bakhukwaarise ni kumukuufu kw'ezaabu mwikosi, 
khukhwookesanisa biri uli uwe angaaki, naluundi ube ukhola khataru mu 
bukhulu bwe buyiinga.” 
17Danieli waakobolamo umuyiinga ari, “N'ulekhe biwaanwa byoowo bibe, 
namwe ubiwe umuundu ukuundi. Ne shitweela busa kane ise ikhusomele iwe 
buurone ubwo, naluundi ikhuboolele iwe kamakhulu kaamwo.” 
18Uwe lukoosi, Wele uwe angaaki ekesa paapa woowo Nebukaduneza khuuba 
umuyiinga uwe angaaki, naluundi wamuwa lukoosi ni shiriifwa. 
19Khulwe khuuba uwe kamaani, waakila abe babaandu boosi, ni kamanaambo 
koosi, ni tsikholo tsyoosi, abe tsimurya naluundi tsyaamwiyembeelela naabi. 
Abo abe beesi aakanatsaka khukhwiira, eraatsaka; abo abe beesi aakana ari 
babewo baalamu, aabalekha baabawo baalamu. Iliwo abo beesi ekanisa 
waabawa bukhulu; iliwo abo beesi niye aakhabirisa buulayi ta. 
20Ne khulwekhuuba ekela uwiniinisa angaaki naabi, waaba uwe shikili, umurafu 
naabi, bamurusa mu buyiinga bweewe, ni mu shifwo she lukoosi abe sheesi niye 
alimo. 
21Baamutimisa khukhwaama mu lituuli lye babaandu, waakila ni bibyambaaso 
byeewe byaaba busa nga bye isolo iye mwiiswa. Waamenyatsaka ni tsisikilya, 
waayatsaka bunyaasi nga ikhaafu, liime lyaamuroonyatsakakho. Bino byaba 
biryo khukhwoolisa n'amanya ari Wele uwe mwikulu niye uwula buyiinga bwe 
babaandu, naluundi anyala waawa umuundu yeesi buyiinga, isi niye umweene 
aba wekanisiile khuuwa. 

22“Ne iwe Belishaza, umwaana weewe, ikhaba nga waamanya bibiindu bino 
byoosi, ne nawe waakhaasikha khuuba uwiwombeekha isi Wele. 
23Iwe waakholile byeesi Wele akhakana ta, ni walakiile baasuta bikopo, ni 
bipwaakhuli byeesi baasuta khukhwaama mu Lisaayilo Likhulu, nio iwe, ni 
baraangirisi be mu buyiinga bwoowo, ni baakhasi boowo, ni baakhasi boowo 
b'ebulafu, mwaabinyweelamo iviini. Mwakhola shino nga muruuya ba wele 
b'ezaabu, ni b'efeetsa, ni ba buroonzi, ni be biibya, ni be bisaala, ni be kamabaale. 
Ba wele bano beesi inywe mwaruuya, sibali ni tsimoni, namwe ni kamaru, 
namwe baamanya shishiindu shoosi ta. Ne inywe mwaalekha khuruuya Wele, 
uwabawa inywe buulamu naluundi ubaliinda inywe. 
24Iyo niyo ilomo ikila Wele aruumanire kumukhono ukwo khukhwiitsa khurona 
biilomo ibyo. 
25“Bibyaronebwa biloma biri: MENE, MENE, TEKEL, ni PARISIN. 

26Kamakhulu kaamwo kaloma kari, MENE, ‘Wele waamalile khuubala biifukhu 
bye buyiinga bwoowo khukhwaama nga ni bwarakikha, khukhwoolisa ni 
bwakamileyo.’ 
27TEKELI, ‘Wele waamalile khuukhupima iwe busiro bwoowo, waaboone nga uli 
busa nga likhuutsi.’ 
28PARISIN, ‘Wele waakabananisilemo buyiinga bwoowo akari e ba Medi ni ba 
Pasiya.’” 
29Lwanyuma lwayo, Belishaza waalakila bakwaarisa Danieli bikwaaro 
biibesemu, ni kumukuufu mwikosi, nga byookesanisa biri ali ni buukhulu. 
Lwanyuma kila bakuukuula bari Danieli ali niye ukhola khataru mu bukhulu 
bwe buyiinga. 
30Mu shilo she shifukhu sheene isho, ba Babulooni beetsa baakhoonya 
Belishaza, umuyiinga we Babulooni. 
31Kila Dariyusi, uwaama i Medi, abe uwoolesa kimiiko kye bukhulu kamakhumi 
kasesaba na kibili (62), awaamba bukhulu, ekela umuyiinga. 

Danieli 6 

Batuuma Danieli mu lilowo lyeesi baabayilamo tsitalanyi 

1Umuyiinga Dariyusi waakhalawo khuurobora ba gafana shitoondo shitweela ni 
kamakhumi kabili (120), khuuba bawuli mu buyiinga bweewe bwoosi. 
2Angaaki wa bano, waarobora naluundi waarawo Danieli ni babaandi babili, 
khuuba nga nibo babaaloleelela buuraambi bwe ba gafana abo. Nga ba gafana 
basontsoola bataru bano, nio nabo baatsya basontsoola umuyiinga ibyo bibiili 
khuukholikha mu buyiinga bweewe. 
3Lwanyuma Danieli wookesanisa khuuba nga ali umuraambi uwe kamaani 
khuuminyisa basheewe baabili, ni ba gafana boosi. Khulwekhubeela abe Danieli 

ali umuraangirisi umulayi, umuyiinga waashambaasakho ari amwikese niye 
khuuba uraangirira buyiinga bwoosi. 
4Ne shino shaakila ba gafana, ni basheewe ba Danieli baabili, baaweentsa ilomo 
isi banyala baawaambilisilakho, baamuwaabile isi umuyiinga, khu biwaamba 
khu buyiinga. Ne baalekha khunyoola ilomo yoosi, namwe she 
khuumwiŋuluŋuunyakho ta, khulwekhuuba abe ali umulayi naabi, nga 
s'aakholakho shishiindu shoosi shiibi ta. 
5Kila basaani abo beekuta, nga baloma bari, “Mbaawo ilomo ikiindi isi khunyala 
khwaamisilakho khuuwaabila Danieli ta, akhali nga iwaambakana ni likaambila 
lya Wele weewe.” 
6Kila basheewe ba Danieli ni ba gafana abo bafukiilisana, baatsya isi umuyiinga 
bamuboolela bari, “Uwe lukoosi, umuyiinga Dariyusi, khali upilewo khabili! 
7Ifwe baraangirisi be mu buyiinga fweesi, nga mulimo babaloleelela buraambi 
bwe ba gafana, ba gafana babaali aasi e ba gafana, ni baraangirisi babaandi, 
khwaafukiilisaane khuri umuyiinga, iwe urewo likaambila lye kamaani naabi 
lyeesi fweesi khuli ni khuuloondelela, naluundi uli ni khuubonela ilala uri 
liraamba, nga mbaawo ulifuniaaka ta. Libe liloma liri khuumala biifukhu 
kamakhumi kataru bibiitsa mu moni, mbaawo umuundu uloomba shishiindu isi 
wele yeesi, namwe isi umuundu yeesi ta, akhali khuloomba khukhwaama isi iwe 
wenyene. Uyo yeesi ukhaloondelela likaambila ilyo ta, ali ni khutuumibwa mu 
lilowo lyeesi baabayilamo tsitalanyi. 
8Nashiryo ari umuyiinga, iwe rawo likaambila ilyo wisekho ni kumukhono 
kwoowo, nio ilekhe khubawo umuundu yeesi ulishuusamo ta. Libe nga 
liloondekhana ni kamakaambila ke ba Medi ni ba Pasiya, nga silinyala 
lyashuusibwamwo ta.” 
9Ni nashiryo umuyiinga Dariyusi waarakho kumukhono kweewe khu 
shiwaandiikho isho shekela likaambila. 
10Danieli n'ashimanya ari umuyiinga weesile kumukhono khu shiwaandiikho 
isho, waatsya ingo weewe. Waaniina khu nuungo ndweela iye mu ntsu yeewe, 
khu luubeka luluulikho kamatilisa kakaaloleleele Yerusalemu. Nga woolile 
ibweene iyo, waakhola nga abe n'akholatsaka: waafukhamila aasi khu 
meesikamo keewe, waaloomba Wele, naluundi waamuruuya, nga akhola shino 
kimiluundi kitaru. 
11Baasiku ba Danieli ni baafukiiliisana, baatsya ingo weewe, baamunyoola nga 
alikho aloomba isi Wele. 
12Kila lwanyuma boosi baatsya isi umuyiinga bawaabilayo Danieli. Baaloma 
bari, “Uwe lukoosi, iwe weesile kumukhono khu shiwaandiikho naluundi 
waarusa likaambila liliiloma liri, khuumala biifukhu kamakhumi kataru, 
mbaawo umuundu yeesi uloomba isi wele, namwe isi umuundu ta, akhali isi iwe 
wenyene. Umuundu ufuniaaka likaambila ilyo ali ni khuutuumibwa mu lilowo 
lyeesi baabayilamo tsitalanyi.” Umuyiinga weelamo ari, “Likaambila ilyo liliwo, 

naluundi buli mutweela ali ni khuuliloondelela. Lili lye ba Medi ni ba Pasiya, 
naluundi mbaawo umuundu unyala khuulirusawo ta.” 
13Kila basaani baatsana balomela umuyiinga bari, “Danieli uwatsana, uuli 
mutweela khu babowe khukhwaama mu Yuda, s'aloondelela likaambila ilyo ta. 
Buli shifukhu aloomba isi Wele weewe kimiluundi kitaru.” 
14Umuyiinga n'awulila bilomo bino, byaamutaambisa naabi bibyambaaso 
byeewe, waheentsa kumukhoosi kwe khuuwonesa Danieli. Waarekana ni 
shishiindu isho khukhwoolisa angoloobe. 
15Lwanyuma baasiku ba Danieli baakoboolayo isi umuyiinga baamulomela bari, 
“Uwe lukoosi, uli ni khuushebulila uri lino lili likaambila lye ba Medi ni ba Pasiya. 
Nashiryo likaambila lyeesi umuyiinga areerewo silinyala lyashuusibwamo ta.” 
16Nashiryo umuyiinga waalakila, bawaamba Danieli baamutuuma mu lilowo lye 
tsitalanyi. Nga bashiili khumutuumamo ta, umuyiinga waamulomela ari, “Khali 
Wele woowo, isi iwe wisaaya busheele, akhuwonesele khukhwaama mu meeno 
ke tsitalanyi.” 
17Lwanyuma lwayo baareera libaale liboofu baalira khu mulyaango kukwiingila 
mweesi baabayila tsitalanyi. Umuyiinga waarakho khaabonelo kheewe, 
weesakho ni khaabonelo khakhokesanisa khari umweene niye uwikaalewo, 
naluundi mbaawo umuundu yeesi uwikulawo ta. Ibyo byookesanisa biri, 
mbaawo abe shishiinyala shaawonesa Danieli ta. 
18Kila lwanyuma lweebyo umuyiinga weelayo ingo weewe, waamalakho shiilo 
isho nga abuya ntsala. Mu shilo isho shoosi s'afukiilisakho ari bamukholeleyo 
bibiindu bibimusangaasa nga abe tsindaalo ta. Ni liilo lyaamulobela ilala. 
19Antsye ni bwabululuukha, umuyiinga wenyukha waatsya mu khaangu naabi 
isi lilowo lyeesi baabayilamo tsitalanyi. 
20Nga woolile aambi ni lilowo ilyo mweesi baatuuma Danieli, kila alaanga ni 
khuurya khuukali, nga aloma ari, “Danieli, umwakaanisi wa Wele umulamu, 
Wele uyo isi iwe wisaaya buli busheele, waakhuwonesele iwe khukhwaama mu 
meeno ke tsitalanyi?” 
21Kila Danieli elamo waaloma ari, “Umuyiinga, khali upilewo khabili! 

22Wele wase isi ise nisaaya, aakaanisile malayika weewe, wekala kiminwa kye 
tsitalanyi, tsyaalekha khukhuukholakho ise shishiindu shoosi ta. Khulwekhuuba 
ise siindikho ni kumusaango kwoosi isi niye ta. Ikhaba isi iwe, uwe lukoosi, 
mbaawo buubi bweesi ndi ni nabwo ta.” 
23Umuyiinga waaba ni kumwikhoyo kumukali naabi, waalakila ari baruse 
Danieli mu lilowo tsana. Kila bamurusa mu lilowo, baabona nga mbaawo 
shishiindu shoosi shishimukholikhilekho ta, khulwekhuuba niye yaba 
weyikinile Wele. 
24Kila umuyiinga alakila ari basaani abo babaakhupa Danieli liiyino, bali ni 
khuutuumibwa mu lilowo lye tsitalanyi. Nga abe bali ni khuubatuumamo 

atweela ni bakhasi baabwe, ni babaana baabwe. Baryo ni baatsya khukwa mu 
lilowo bari, tsitalanyi abe tsyabakwiilekho khaale, tsilikho tsibalya, ni 
kamakuumba kaabwe keene koosi. 
25Kila lwanyuma umuyiinga Dariyusi aronera babaandu boosi, be kamanaambo 
koosi, ni tsikholo tsyoosi, buurume bubuuloma buri: “Naabashesele mweesi, nga 
imbakanisa lukoosi. 
26Ise naarusire likaambila mu buyiinga bwase nga liloma liri, buli mutweela ali 
ni khukhwisaaya, ni khukhwiisamo Wele wa Danieli shiriifwa. Khulwekhuuba 
ali Wele umulamu, naluundi ali umuwuli uwe biilo ni biilo. Buyiinga bweewe 
sibulyoonakisibwa ta, ni kamaani keewe sikalyaakama ta. 
27Niye awonesa naluundi waamusa, akhola bye kamakaanga ni bibiyaangisa khu 
shibala ni mwikulu mu ngaaki. Wele uyo, ali niye uwonesele Danieli, 
khukhwaama mu meeno ke tsitalanyi.” 
28Nashiryo Danieli yuno waarama nga ali mu biifwo bye bukhulu mu biseela bye 
buyiinga bwa Dariyusi, ni buyiinga bwa Sayiraasi, umu Pasiya. 

Danieli 7 

Danieli abonekhelwa tsisolo tsine 

1Mu mwiiko kukuunyoowa nga Belishaza ali umuyiinga uwa Babulooni, ise 
Danieli ni naaba nga naakonile aasi khu bulili bwase, naroora kamarooro 
naluundi abawo ni byeesi ise nabona. Ise naarona bibiindu bye mu marooro 
ibyo, ari nga nibyo bino: 
2Mu shilo isho aabawo shishambonekhela ise mu marooro. Yabawo ikhuungu 
iye kamaani nga ilikho iwuutsa khukhwaama khu mbeka tsyoosi tsine tsye 
shibala, nga itumbuusa naabi inyaantsa imboofu. 
3Kila tsisolo tsine tsitsiriisa, naluundi tsye kamaani, tsyaama mu nyaantsa 
umwo, nga mbaawo ifwaananakho n'ikiindi ta. 
4Isolo iya nyoowa khubonekha, abe ifwaanana nga italanyi, ne nga ili ni tsindaha 
tsitsiili nga tsye ikhosi. Ise ni naba nga ishimenielesa, tsindaha tsana 
batsyonuula tsyarurakho. Isolo iyo bakisuta angaaki bakikhola yeemikhila khu 
bikyele bibili nga umuundu n'emikha. Kila bakiwa bibyambaaso bibiili nga 
by'omuundu. 
5Lwanyuma isolo ikiindi, nga yino niyo iikhola khabili, yaabonekha, nga 
ifwaanana nga shibulukhu. Abe yeeyikamiliile khu bikele byayo bye inyuma, nga 
ili ni tsimbafu tsitaru mukhanwa mwayo, akari e kameeno. Kila bakilomela bari, 
“Yinyukha khu ngaaki! Tsya ulye tsinyama tsingali naabi, nga ni kane unyalise!” 
6Ise ni naba nga ishiiloleelela indyo, isolo ikiindi indi yawulukha. Iyino abe 
ifwaanana nga ingwe. Ne abe khu mukoongo khwayo khulikho tsindaha tsine. 

Abe tsifwaanana nga tsindaha tsye khanywiinywi. Isolo iyo abe ili ni kimirwe 
kine. Kila bakiwa bunyala bwe khuuba umuwuli. 
7 Ise ni naba nga ishiiloleelela indyo, isolo ikhola khane yabonekha. Abe ili iye 
kamaani naabi, naluundi nga iriisa naabi. Abe ili ni kameeno ke kamaani naabi 
nga kali ke bibyuuma. Abe iraambisa kameeno ako khuutyenuulakamo ibyo 
byeesi ilya, lwanyuma yaabikhaandikalila ni biikele byayo. Abe niyo ili iye 
saambo ikiindi khukhwaama khu tsiramire tsyoosi, khulwekhuuba abe niyo ili 
ni tsiintsika liikhumi. 
8Ise ni naba nga ishiiloleelela tsiintsika tsyatsana itso, naabona nga iliwo 
lulwiika luluundi lukeekhe lulwatsookha khukhwaama mu tsiindi itsyo. 
Lwatitula tsiintsika tsitaru khwitsyo abe tsitsiliwo khaale. Lulwiika luno abe 
lulikho tsiimoni tsitsiili nga tsy'omuundu, naluundi nga lulikho ni kumunwa 
kukukanikha tsilomo tsye khukhwiruuya. 

Khuubonekha khw'ooyo uwabawo khukhwaama biilo ni biilo 

9 Ise ni naba nga ishimenielesa indyo, aabawo babeetsa baarakikha 
khukhwaantsa biitsoloŋo bye baakayi khukhwikhalakho. Uyo uwabawo 
khukhwaama biilo ni biilo, weetsa wekhala aasi khu shitsoloŋo sheewe. 
Biikwaaro byeewe abe byaakhosa nga kamararara, ni litsuune lyeewe abe lili 
liwaanga nga fwaamba. Shitsoloŋo sheewe abe shilikho kimipiila kyeesi 
shitimilakho, nga kimulikhamulikha ni buwaanga bukali naabi. 
10Abe kumulilo kulikho kutubukha nga kameetsi khukhwaama mu shitsoloŋo 
isho. Abe iliwo biikana ni biikana bye babaandu nga bali babaakaanisi beewe, ni 
kimyeeka ni kimyeeka kye babaandu nga baliwo bamwimikhile iburaangisi 
weewe. Kila baakayi beekulawo biitabo byatsana, baarakikha khuuwotsesa 
kimisaango. 
11Ise ni naba nga ishiimoka, naawulila likono lye lulwiika lukyeekhe tsana ulwo, 
nga lulikho lwiruuya. Ni neloosela khuulola, beera isolo ikhola khaane, kila 
bakituuma mu mulilo kukyoosya, yaasha yaawawo yoosi. 
12Ne tsisolo tsitsiiramire tsyoosi, baatsirusakho buunyala bwaatsyo, ne 
batsiilooselakho buulamu bwatsyo khuubawo khukhwoolisa imbuka abe isi 
nibo bamalile khaale khuukhalawo. 
13 Nga ise ishibona bibiindu bino bibyakholikha mu shilo, nabona shishiifwaana 
nga umuundu. Abe alikho eetsa isi ise, nga etsila khu mafuumbi. Kila atsya 
baamwakaanisayo isi Uyo uwabawo biilo ni biilo. 
14Kila bamuwa buunyala, shiriifwa, ni buyiinga, bari nio babaandu be 
kamanaambo koosi, ni bikuuka byoosi, ni tsiikholo tsyoosi, bamwisaaye niye. 
Buunyala bweewe abe buli bwe khuubawo biilo ni biilo, ni buyiinga bweewe nga 
sibulikho n'iintsakamo ta. 

Khuusontsoola bibyabonekha 



1747 

 

 
Ibayibuli Ingwalaafu 

© 2016 Bible Society of Uganda. 
  

 

 

15Ise khubwase Danieli, bibiindu byeesi nabona, byaantsiyembeelesa naabi mu 
mwooyo kwase. 
16Kila ise nisyeenda aambi ni mutweela khuubo babaaba nga beemikhile awo, 
namureeba ndi asontsoole sheesi bibiindu bino bimanyisa. Kila naye amboolela, 
nga asontsoola sheesi bibiindu ibyo bimanyisa. 
17Waaloma ari, “Tsiisolo tsye kamaani tsyeesi iwe uboone itsyo, tsyokesanisa 
bayiinga bane babaakhaawule shibala. 
18Ne bakhosefu ba Wele uwe angaaki, bakhaaweebwe buyiinga, bube 
bubwaabwe, khuumala biilo ni biilo.” 
19Kila ise naakana naabi imanyekho bibifuurisawo khu biwaamba kh'usolo 
iyakhola khane; iyo iyaba nga ili iye saambo ikiindi busa khukhwaama khu 
tsiiramire tsyoosi, naluundi nga iriisa naabi. Abe kameeno kaayo kali ka 
buroonzi, nga ikaraambisa khuulya byeesi abe iba yeerire, naluundi 
yaakhaandakilila bibiiba byaaramirekho, nga iraambisa biikele byaayo. 
20Naluundi ise nakana naabi imanye bibiiwaamba khu ntsika likhumi abe tsitsiili 
khu murwe kwayo, ni lulwiika luluundi lulwaarura lwanyuma, waakila 
lwaatitula tsitaru kh'untsika itsyo. Ni bibiwaamba khu lwiika abe luluulikho 
tsimoni naluundi nga luli ni kumunwa, lwiruuya. Abe niyo ibonekha khuuba iye 
kamariisyo naabi khuuminyisa tsitsyasye tsitsiramire tsoosi. 
21 Ise ni naba nga ishiloleelela, lulwiika lwatsana lwebwakala babaandu ba Wele, 
lwaabafuura mu busoolo. 
22Nio waakila uyo uwabawo khukhwaama biilo ni biilo, weetsa wakhala 
kumusaango, nga kuloma kuri bakhosefu ba Wele sibalikho ni kumusaango ta. 
Abe imbuka iye babaandu ba Wele khufuna bunyala bwe mu buyiinga, yoolile. 
23Niye waasontsoola ise nga aloma ari, “Isolo ikhola khane, niyo buyiinga 
bubukhola khane bubukhaabewo khu shibala, ne nga bukhaabe bwe saambo 
ikiindi busa khukhwaama khu buyiinga buburamire bwoosi. Nibwo 
bukhamaamile shiibala shoosi, bushiminiaangule, naluundi bushikhaandakilile 
aasi. 
24Tsintsika liikhumi itsyo tsili nibo bayiinga liikhumi babaakhaawule buyiinga 
ubwo. Nio lwanyuma lwe babeene abo ukuundi etsewo; ne umweene uyo 
akhaabe uwe isaambo ikiindi khukhwaama khu bataayi. Niye ali ukhaaruse 
bayiinga baalala abo khu buyiinga. 
25Akhaakanikhe biilomo biibi bibiwaamba khu Wele uwe angaaki naabi, 
naluundi amiinikhilise babaandu. Akhaakhakekho khushuusa kamakaambila 
kaabwe, kakawaambakana ni bye khukhwisaaya khwaabwe, ni bye kamayiiya 
kaabwe. Babaandu ba Wele bakhaabe aasi e bunyala bweewe khuumala kimiiko 
kitaru ni shisiintsa. 

26Ne lukhiikho lwe baakayi lukheekhale lukhale kimisaango, lumurusekho 
bunyala, naluundi lumwoonakisile ilala. 
27Buyiinga ni bunyala bwoosi khu shibala, bikhaaweebwe bakhosefu ba Wele 
uwe angaaki naabi. Buunyala bwaabwe bwe khuuba baawuli be buyiinga, 
bukhaabewo biilo ni biilo, ni be bunyala boosi be khu shibala bakhaabe 
babaakaanisi baabwe, naluundi baloondelele byeesi baba baalomile.” 
28“Iyino niyo intsakamo iye bibiindu byatsana ibyo. Ne ise khu bwase Danieli, 
bibiindu bino byandaambisa mu bwoongo, waakila naasamilila busa. Ne ise 
naabiikha bibiindu ibyo mu mwoyo kwase.” 

Danieli 8 

Danieli abona limiiku, n'iimbusi 

1Mu mwiiko kukuukhola khataru nga Belishaza ali umuyiinga, aabawo 
shishambonekhela ise, nga kuno kumuluundi kukuukhola khabili. 
2Mu shambonekhela shino, ise nenyoola nga mu khaangu busa ise ndi mu 
shiriimba shilaangibwa Susa, sheesi kuutikiiyi kwibotokheleele. Shino abe shili 
mu shisiintsa shishiilaangibwa shiri Elamu. Ise nenyoola nga neemikhile aambi 
ni Luluutsi Ulayi. 
3Ise ni nenyusa tsiimoni, naabona limiiku nga lyeemikhile khu ndulo khwe 
luluutsi ulwo. Abe lili ni tsiintsika tsibili tsindeeyi, ne nga lutweela luleeyi 
khuuminyisakho lulwasheewe. Abe luluuli luleeyi khuuminyisa luluundi, nilwo 
lwaarura lwanyumakho khu lwasheewe. 
4Ise naabona nga likulukha lilola kwe bukwanyaanga, ni ngaaki, ni mwaalo. Nga 
mbaawo unyala waawonesa shishiindu shoosi khukhwaama mu maani kaalyo 
ta. Lyaakhola nga ni likana, naluundi lyoola khukhwiniinisa angaaki naabi. 
5Ise ni naba nga ishiyaanga sheesi shino shimanyisa, aabawo imbusi indurume 
iyaama kwe bukwanyaanga, nga ilikho isuna busa, nga ni bikele byayo 
sibiimikha ni aasi ta. Imbusi yino abe ili ni lulwiika lutweela nga luli akari e 
tsimoni tsyayo, nga lwaayirurukhila busa. 
6Kila indurume iyo itsya isi limiiku lyatsana, lyeesi ise nabona nga lyeemikhile 
khu ndulo khwe luluutsi. Yaatsya nga itima ni kamaani kaayo koosi. 
7Ise naabona nga indurume iyo yibwakala limiiku. Abe indurume yaarafwiile 
naabi, waakila yaakuunya limiiku, yaafuniaaka ni tsiintsika tsyalyo tsoombi. 
Limiiku abe sililikho ni kamaani kakaanyala kaasoolana ta. Indurume 
yaalikhupa aasi, yaalikhaandakilila, nga mbaawo unyala waalitseeta nilyo 
khukhwaama khu ndurume ta. 
8Kila indurume iyo yiniinisa naabi angaaki. Ne nga yaabonekhele khuuba nga ili 
iye kamaani naabi, lulwiika lwayo lwaafunikha. Kila mu shifwo she lulwiika 

ulwo, tsiintsika tsitsiindi tsirura nga tsyerurukhiliile busa. Ne nga buli luluubira 
lwaaloleelele khu lubeka lulwalwo busa. 
9Aabawo lulwiika luluundi lulwaba lukeekhe, lulwatsowa khukhwaama mu 
tsiine itsyo. Uluno lwatsowa lweekha naabi khu luwaande lw'emwaalo, 
n'ibwaamanyaanga, luwaande lwe shiibala she ba Isiraeli. 
10Lwatsowa lwaaleeya naabi, lwoola ni mwikulu mu ngaaki. Lwebwakala ni liiye 
lye mwikulu, lwamwaata liilala aasi, lwaalikhaandakilila. 
11Indurume iyo yeniinisa naabi angaaki, yaaminyaalila ikhaba n'Umuwuli uwe 
liiye lye Mwikulu. Yaakila yaakamisa ni khukhwisaaya abe khukhuubawo 
busheele, yoonakisa ni Lisaayilo Likhulu. 
12Yeyilila liiye ni tsisaayilo tsa busheele khuuba tsitsyabyo khuubirira mu 
byoonako. Lulwiika ulwo lweloosela khukhwiyiinga ni khukhwiniinisa angaaki, 
waakila bwaŋali bwaatumibwa aasi khwiiloba. Yakhola bino luundi yabalaaha 
naabi. 
13Kila ise imbulila malayika nga areeba shireebo. Kila malayika ukuundi 
amwiilamo nga aloma ari, “Bibiindu bino bibyabonekhela mwiibyo 
bibyabonekha, bikhaabewo khukhwoolisa liina? Kane shiibi she mbikho shino 
shiile mu shifwo she tsisaayilo tsa busheele khukhwoolisa liina? Kane 
bakhaandakilile liiye lye mu ngaaki ni Lisaayilo Likhulu, khukhwoolisa liina?” 
14Kila malayika uyo elamo uwashe nga aloma ari, “Shino kane shibewo 
kumutikhinyi ni angoloobe buli shifukhu, khuumala bifukhu bikana bibili ni 
bitoondo bitaru (2,300) Nio lwanyuma lwayo Lisaayilo Likhulu liisibweyo mu 
shifwo shalyo.” 

Malayika Gabulyeli asontsoola kamarooro 

15Ari nga ise Danieli naaboone kamarooro ako, naakhakakho naabi khuumanya 
kamakhulu kaamwo. Khaangukho, aabawo shishaantsima ise ibweeni, nga shili 
ni mbonekha nga iy'omuundu. 
16Kila ise imbulila liikono ly'omuundu nga liitsila khu meetsi ke luluutsi Ulayi 
khu ngaaki, nga liloma liri, “Gabulyeli, n'usontsoole umuundu uyo amanye 
byeesi aboone.” 
17Gabulyeli wesheenda aambi, weetsa weemikha isi abe ise indi. Nga 
waantsitsileyo, ise naaba ni khuurya khuukali naabi, waakila naakwa aasi 
mafuumala. Ne waanomela ise ari, “Musaaniwe, uli ni khuushimanya uri, 
bibiindu bibikhubonekheele iwe, bili bibiiwaamba khu ntsakamo iye shiibala.” 
18N'aaba nga ashikanikha aryo, ise nayekheleela naaba nga ndi aasi mafumala 
mu lilo lye kamaani. Ne wamaamba ni kumukhono kweewe, wantsinyusa 
neemikha khu bikele byase. 
19Kila anomela ise ari, “Waaboone, ise ndikho ikhwookesa iwe lirima lya Wele 
nga ni likhaabe. Bibiikhubonekheele iwe ibyo, biwaamba khu ntsakamo iye 
shiibala. 

20“Limiiku lyeesi iwe uboone nga lili ni tsiintsika tsibili, ibyo byookesanisa 
bayiinga babili: uwa Mediya, n'uwa Pasiya. 
21Indurume, yookesanisa umuyiinga uwa Buyonaani. Lulwiika lulwirurukhiliire 
lwe akari e tsiimoni tsyayo, isho shookesanisa umuyiinga umukiboole. 
22Tsiintsika tsana tsiine tsitsirurire nga lukiboole lwaamalile khufunikha, 
tsyokesanisa buyiinga bwe kimiluundi kine, bubukhabewo nga baamalile 
khukhwawukhanisamo linaambo ilyo. Ne buno sibukhaabe ni kamaani nga 
buyiinga bukiboole ta. 
23“Nga intsakamo iye buyiinga ubwo bwoosi ili aambi khukhwoola, naluundi nga 
bwoosi bwekelile bwe bibyoonako naabi, bakhaabuwe shitaambiso. Ne 
ikhaanyoowe khuubawo umuyiinga uliitsa uuli uwe shikili, umwoonaki, 
naluundi umunywaanywa naabi. 
24Buyiinga bweewe bukhaabe bwe kamaani naabi, naluundi akhoonakise naabi 
bibiindu biikali. Akhaanyalise khuukhola buli sheesi niye akana shoosi, naluundi 
onakise babaandu be kamaani, atweela ni babaandu babesaaya Wele. 
25Khulwe khuuraambisa kamakhula ke buulyakhani, akhaanyalise khuukhola 
bye bubeeyi biikali naabi. Akheniinise umweene naabi angaaki. Akheere 
babaandu baakali nga siwanyooyile khubareewura khu shiindu shoosi ta. 
Akhaaminyaalile ikhaba Umuyiinga we bayiinga. Ne Wele umweene 
akhaafuniaake kamaani k'omweene uyo, nga s'abirirakho mu muundu 
yeesitsana ta. 
26Byeesi iwe uboone bibiwaamba khusaayilo tsye kumutishinyi ni angoloobe, 
ise imalile khukhusontsoola iwe, naluundi bili bya ŋali. Ne ari uli ni khuubiliinda 
mu shimoonyo busa, khulwekhuuba bino bikhaakholikhe mu mbuka iye aleeyi 
naabi khukhwaama ari.” 
27Ise Danieli, bibiindu bino byaamalamo kamaani, waakila naaba umutsiina 
khuumala biifukhu biikali busa. Lwanyuma ise ni nawumbuutsa khukhwaama 
mu butsiina ubwo, neelayo khu buraambi bweesi abe umuyiinga aamba ise 
khuukhola. Ne ibyo byeesi ise nabona byantsiyaangisa naabi, ne nga mbaawo 
umuundu abe ubimanya ta. 

Danieli 9 

Danieli aloombela ba Isiraeli basheewe 

1Aabawo umusaani isi abe balaanga bari Dariyusi, nga ali umwaana uwa 
Ahasweero, nga bali be linaambo lye ba Medi. Dariyusi yuno wekela umuyiinga 
uwe ba Babulooni. 
2Mu mwiiko kweewe kukuunyoowa kwe buyiinga, ise Danieli nemenieelesa mu 
bitabo bikhosefu, shishiindu shishiwaamba khu miiko kamakhumi musaafu (70) 
kyeesi Yerusalemu ili ni khuurama busa nga kamakubili. Ishino shaba nga 



1751 

 

 
Ibayibuli Ingwalaafu 

© 2016 Bible Society of Uganda. 
  

 

 

shiloondekhana ni tsiilomo tsyeesi Wele aaloma, nga abirira mu muŋoosi 
Yeremiya. 
3Kila ise inoomba ni kamaani isi Umukasya. Naalomba nga imwikoontselela, nga 
imbuya intsala, nga nakwaarire bikwaaro bye bukoongwe, naluundi niikhala 
mwikoshe, khukhwookesanisa kumutaambo. 
4Ise naloomba isi Umukasya Wele wase, nebiyisa bibyoonako byase ni bye 
babaandu beesi ise isaalikhamo. Naaloma indi, “Umukasya Wele, iwe uli uwe 
angaaki naabi, naluundi iwe uli uwe shiriifwa. Iwe uli umwiyikinwa isi abo 
babaaloondelela indakaano yoowo. Naluundi abo babaaloondelela 
kamakaambila koowo, iwe ubokesanisa nibo khuukana khukhuukhawawo ta. 
5“Khulwekhuuba ifwe khwaakhola bibyoonako mu moni tsyoowo, ifwe 
khwaakhola bibiindu biibi, khwaayibirisa buubi, naluundi khwaakhuminyaalila 
iwe. Ifwe khwaayantsukha kamakaambila koowo, n'indeekela yoowo. 
6Ifwe sikhwarekeeresa byeesi babaakaanisi boowo, baŋoosi, bakhuleekela ifwe 
ta. Nga ni baakanikha isi bayiinga beefwe, ni baawuli beefwe, ni bakuuka beefwe, 
ni isi babaandu boosi, nibo baaba balikho bakanikha mu lisina lyoowo. 
7Umukasya, buli busheele iwe uli umukhosefu, ne ifwe busheele khwireerera 
fwabeene kamaŋaanyu. Shino shili sha ŋali, khulwekhuuba bibyoonako byeefwe 
nibyo bibyakila iwe waasalanisa babaandu be mu Yuda, ni be mu Yerusalemu, 
ni be mu Isiraeli boosi, mu manaambo kakaandi. 
8Umukasya, ifwe fwabeene, ni bayiinga beefwe, ni baawuli beefwe, ni bakuuka 
beefwe, khwayoonaka mu moni tsyoowo, ni nashiryo khuli ni khuswaala 
khuukali naabi. 
9Yakhaba nga ifwe khwakhuminyaalila iwe, ne iwe Mukasya, Wele, uuli ni shiisa 
shikali naabi, naluundi wiyakhila bibyoonako bye babaandu. 
10Iwe ni wakhuwa ifwe kamakaambila koowo nga ubirira mu bakaanisi boowo, 
baŋoosi, Mukasya Wele, ifwe sikhwakaloondelela, namwe khwarekeeresa 
byeesi iwe waloma ta. 
11Ba Isiraeli boosi baafuniaaka kamakaambila koowo, baakhuminyaalila iwe, 
baalekha khuuloondelela byeesi iwe uloma ta. Ni nashiryo biitsubo 
bibyaronebwa mu makaambila ka Musa, umwakaanisi woowo, byaakhukwa 
khus'iifwe. Khulwekhuuba ifwe khwakhola bibyoonako mu moni tsyoowo. 
12Umukasya, iwe waakhwoolisile ifwe khu kumutaambo kuno, khuuŋaŋasa 
biilomo byeesi Musa aaloma bibikhuwaamba khuusifwe ni baawuli beefwe. 
Khulwekhuuba khu shibala shoosi, mbaawo shiifwo shishiindi shishifunile 
shitaambiso nga sheesi Yerusalemu ifunile ta. 
13Shili busa nga ni sharonebwa mu shiitabo sha Musa. Khulwekhuuba, ikhaba 
nga kumutaambo kuno kwakhukwa khus'iifwe, ne shitweela busa 
sikhwashuusakho khwekoontselela Umukasya Wele weefwe ta. 

Sikhwashuusakho khwaarura khu byoonako byeefwe, khwarekeeresa bya ŋali 
byeesi niye aloma ta. 
14Ni nashiryo, ilala Umukasya, wakhwoolisa khus'iifwe kumutaambo kweesi 
niye aasuubisa. Khulwekhuuba Umukasya Wele weefwe ali umukhosefu ni 
byeesi akhola byoosi bili biikhosefu. Ifwe khwaaminyaalila byeesi niye aloma. 
15“Ni nashiryo, ari Mukasya, Wele weefwe, nga iwe niye uwareera babaandu 
boowo, nga ubaamisa mu shibala she ba Misiri, nga uraambisa kamaani, 
babaandu bashikhebulila kamaani koowo khukhwoolisa ni shaleelo. Ifwe 
khufukiilisa khuri khwayoonaka, naluundi khwayibirisa buubi. 
16Mukasya, khulwe bibiindu bikhosefu byeesi iwe ukhola, khali wiyakhiile 
shiriimba Yerusalemu, shiriimba shishiili khu lukiingi lwoowo lukhosefu. 
Khulwekhuuba bibyoonako byeefwe, ni bye bakuuka beefwe, ni bye babaandu 
boosi, byaakila ifwe khwaayikela sheesi babaandu babaakhwibotokheleele ifwe, 
batsekhelela busa. 
17Ni nashiryo ari, Wele weefwe, iwe n'urekeerese khuuloomba ni khuulila 
khw'omwakaanisi woowo. Khulwe lisiina lyoowo, Mukasya, n'ukobosewo 
Lisaayilo lyoowo Liikhulu, ari liliili busa nga likubili. 
18Wele wase, n'ureke khukhuru khwoowo urekeerese; yiikula tsiimoni tsyoowo 
ubone kumutaambo kweesi ifwe khulimo, ni kumutaambo kweesi Yerusalemu 
shilimo. Khulikho khukhulilila iwe khulwekhuuba iwe uli ni shiisa shikali, 
akhuba indi ifwe khuli bakhosefu ta. 
19Mukasya, iwe n'urekeerese khuulila khweefwe; Mukasya, n'ukhwiyakhile; 
Mukasya, n'ukhurekeerese ifwe, ubewo ni sheesi iwe ukhola. Wele weefwe, 
khulwe buulayi bweefwe, iwe ukhekhwekhweesa mu khukhuyeeta ifwe ta. 
Khulwekhuuba shiriimba shino ni babaandu bano, bali baboowo.” 

Gaburieli asontsoola buŋoosi ubwo 

20Ise ni naba nga indi khuukanikha indyo, nga inoomba ndi Umukasya 
antsiyakhile ise ni ba Isiraeli boosi bibyoonako byeefwe, nga nikoontselela mu 
moni tsy'Omukasya, Wele weefwe, indi esewo bushaakha Lisaayilo lyeewe 
Liikhulu. 
21Ni naaba nga ishiloomba indyo, Gaburieli tsana isi nanyoowa khubona 
makiboole mu byambonekhela ise, wantsitsayo isi indi mu khaangu naabi. Yaba 
abe ili imbuka iye khuuwaanayo isaayilo iye angoloobe. 
22Weetsa waanomela ise ari, “Danieli, ise neetsile khuukhuwa iwe khuumanya 
ni kamakhula. 
23Nga isi urakikhiile khukhwikoontselela Wele, niye akhuweele iwe byeesi 
uloombile. Ni nashiryo, ise neetsile khukhuboolela iwe shishiindu shino. 
Khulwekhuuba Wele akhukana iwe naabi. Ni nashiryo, rekeeresa ise 
ikhusontsoole ilomo iyo. 

24“Bibiwaamba khu baandu boowo, ni shiriimba shiikhosefu, Wele 
waakhalilewo ari kane imale khuubirawo kimiiko bitoondo bine ni kamakhumi 
sheenda (490), nga niyo mbuka iye kimiiko kamakhumi musaafu, kimiluundi 
musaafu, nio babe nga bali baalekhuule. Kane abeyakhile bibyoonako byaabwe, 
areerewo bwaŋali bwe biilo ni biilo, nio akile byeesi iwe uroorire bikholikhe nga 
ni bibeele, ni Lisaayilo Liikhulu liweebwe tsiikhabi bushaakha. 
25Nashiryo iwe uli ni khuumanya uri, khukhwaama khu mbuka isi likaambila lye 
khukhwombakha bushaakha Yerusalemu nga lyarusibwire, ni khukhwoolisa 
nga umurobore uw'Omukasya weetsile, kane ibirewo kimiiko kikyoola musaafu 
kimiluundi musaafu. Ise ikhombakhe Yerusalemu bushaakha, nga ilimo 
kimikhoosi ni tsiimako tsye kamaani, ibewo khuumala imbuka iye tsisabiiti 
kamakhumi kaseesaba na tsibili (62). Ne iyo ikhaabe imbuka iye bihangafu 
biikali naabi. 
26Nio lwanyuma lwe tsisabiiti kamakhumi kasesaba na tsibili itsyo, bakheere 
umurobore wa Wele, akhali ilomo yoositsana ta. Liiye ly'omuwuli uwe kamahe 
kakaakhebwaakale, likhoonakise shiriimba ni Lisaayilo Liikhulu. Intsakamo iyo 
ikheetse ibamaamile busa nga luluutsi lwe kameetsi lulwitsuule, nga ireera 
busoolo ni khukhwoonakisa bibiindu, khweesi Wele amala khaale khuurawo. 
27Umuwuli uyo akhaakhole indakaano iye kamaani ni babaandu baakali 
khuumala biifukhu musaafu. Lwanyuma lwe mbuka iyo khukhwoola khukari, 
akhaalakile ilekhe khubawo tsisaayilo namwe biwaanwa isi Wele ta. Umuwuli 
uyo akhaarewo shishiindu she mbikho mu shifwo shikhosefu she Lisaayilo 
Liikhulu. Shishiindu isho shikhaaramewo, khukhwoolisa nga khuuloondekhana 
ni byeesi Wele aarawo khaale, Wele umweene n'arusawo umuundu uyo 
uwashirawo.” 

Danieli 10 

Byeesi Danieli aabona khu luutsi Tigurisi 

1Sayiraasi abe ali umuyiinga uwa Pasiya. Mu mwiiko kweewe kukuukhola 
khataru kwe buyiinga, Wele waaruumburira Danieli buurume. Danieli yuno abe 
lisina lyeewe liliindi bari Beliteshaza. Buurume bwaba nga bukanikha khu 
biindu bya ŋali, ne nga buli buwaangafu naabi khubutekeela. Danieli 
waarekeeresa naabi byeesi baamuruumburira, nio waakila waatekeela ibyo 
byeesi niye aabona. 
2Mu mbuka iyo, abe ise naamalile tsisabiiti tsitaru tsimbuufu, nga indila khulwe 
kumutaambo. 
3Ise sinalyakho biilyo biilayi byoosi, namwe naalyakho inyama, namwe 
naanywakho iviini ta. Khuumala tsisaabiiti itsyo tsyoosi, ise sinewakhakho 
kamafura khukhwimiliisa, namwe nakhupa litsuune lyase ta. 

4Khu shifukhu she kamakhumi kabili na bine, she kumweesi kukuunyoowa, ise 
naba nga nemikhile khundulo khwe luluutsi luboofu, Tigurisi. 
5Ise ni nenyusa tsiimoni indi indola ndi, naabona umusaani nga wakwaarire 
bikwaaro biimiliwu naabi, nga webowile lukhoba lwe izaabu mu shikuute. 
6Abe kumubili kweewe kwoosi kulikho kumulikhamulikha busa, muumoni 
mweewe mutsasa busa nga luheni, tsimoni tsyeewe tsimulikhamulikha busa nga 
kumulilo. Abe kamakhono keewe ni biikele byeewe binyenanyena busa nga 
byeesi bawakhilekho buroonzi, ni likono lyeewe abe lili busa nga khulookha 
khwe lituuli lye babaandu baakali. 
7Ise Danieli senyene niye uwabona shishiindu shino. Khulwekhuuba abo beesi 
ise naba ni nabo sibashibona ta, akhali indi khuurya khuukali khwabawaamba, 
waakila baatima baatsya beebisa. 
8Nashiryo ise naramawo senyene, naabona bibyakholikha. Kamaani 
kaambwamo, ni muumoni mwase mwashuukhakho, nga umuundu abe s'anyala 
ni khukhuumanya ise ta. 
9Nio lwanyuma ise naawulila likono lyeewe nga alikho akanikha. Ise ni nawulila 
likono lyeewe, ise naayekhelela naakwa aasi mafuumala. 
10Lwanyuma kumukhono kw'omuundu kwamaamba kwantsinyusa nemikhila 
khu makhono ni khuumesikamo. Ise naarama nga ishinikina busa. 
11Kila malayika uyo anomela ise ari, “Danieli, iwe Wele akhukana naabi, 
naluundi waandumanire ise isi iwe. Yiinyukha khu ngaaki urekeerese biilomo 
byeesi ise intsya khukhuboolela iwe.” Ni aaba nga ashinganikhayo aryo, ise 
neenyukha neemikha khu ngaaki, ne nga ndikho inikina busa. 
12Kila anomela ise ari, “Danieli, ukharya ta. Khulwekhuuba khukhwaamila khu 
shifukhu sheesi iwe wewolelesela mu moni tsyeewe, uri nio unyale khufuna 
khumanya, Wele wawulila khuuloomba khwoowo. Ise neetsile khukhwilamo 
khuuloomba khwoowo. 
13Malayika umuwuli uwe mu buyiinga bwe ba Pasiya, akhaabisanisa ise 
khuumala biifukhu kamakhumi kabili na shitweela (21). Ne Mikayili, mutweela 
khu bamalayika baaraangilisi weetsa khukhuunjeeta ise, nashiryo ise 
naamulekhawo niye n'umuwuli uwe buyiinga bwe ba Pasiya. 
14Ise neetsile ano khuukhumanyisa iwe bibiindu bibikhaakholikhe khu baandu 
boowo, mu biifukhu bibiili khukhwiitsa mumoni. Khulwekhuuba 
khubonekhelwa khuno khuwaamba khu biindu bibiitsya khukholikha mu 
biseera bye mumoni.” 
15Nga malayika uyo ashikanikha aryo, ise narama nga naloleleele aasi khwiiloba, 
nasamiliile busa. 

16Lwanyuma malayika ubonekha nga umuundu, wareera kumukhono kweewe 
wandiila khu minwa kyase. Kila ise imulomela indi, “Musaakhulu, bibiindu bino 
byakilile ise kamaani kambweelemo, siinyala naakamisa ni khuunikina ta. 
17Ise ubele umukulwa busa, inyala indyeena nakanikha isi uyo uwuniinda? Ari 
ise siindi ni kamaani ta, ikhaba ari indi busa nga umufu.” 
18Kila uyo ubonekha nga umuundu wandiilakho ise luundi kumuluundi 
kukuukhola khabili, waakila ise naafuna khumaani. 
19Waaloma ari, “Wele akhukaana iwe naabi, nashiryo ukharya ta. Lukoosi lube 
ni nawe. Ba uwe kamaani naluundi umunyindaalifu.” Lwanyuma lwe 
khukhuunganikhayo aryo, nase naafuna kamaani, kila ise imwiilamo indi, 
“Musaakhulu, iwe n'umboolele ise sheesi uli ni nasho, khulwekhuuba ari iwe 
wantsisilemo ise kamaani.” 
20Kila andeeba ise ari, “Iwe waamanyile khulwashiina kila ise niitsile isi iwe? Ne 
ari ingana khukhwiilayo khuutsya khusoolanisa umuraangirisi uwe ba Pasiya. 
Nio lwanyuma nga ise naamalile khuumusoolanisa, umuraangirisi uwa 
Buyonaani kane eetse. 
21Ne kane ise ikhuboolele iwe isho shisharonebwa mu shitabo she bwaŋali: 
mbaawo uyo unyala waasoolanila khu luwaande lwase ta, akhali Mikayili, 
malayika umukhulu, umuliindi we babaandu ba Isiraeli. 

Danieli 11 

1“Ise khu bwase, naamuwa niye kamaani naluundi naamuyeeta, mu mwiiko 
kukuunyoowa kwe buwuli bwa Dariyusi, uwaba abe umu Medi. 
2Ilala, byeesi ise intsya khuukhuboolela iwe, bili bibyaronebwa mu shitabo she 
byaŋali.” 

Buyiinga bwa Misiri ni Siriya 

Bona iliibawo bayiinga babaandi bataru babaakheetse bawule Pasiya. Ne ukhola 
khane, akhaabe uwe buyiindifu naabi khuuminyisa babaaramire boosi. Ne 
lwanyuma nga wekelile uwe kamaani waabalaayisile buyiinga bweewe khulwe 
buyiindifu ubwo, akhaakile buyiinga bwoosi bwibwakale buyiinga bwe 
Bayonaani. 
3Nio lwanyuma etsewo umuyiinga uwe kamaani naabi. Uyuno akhaawule ni 
buwuli bwe shikuuka she angaaki, nga akhola buli sheesi umweene ekanisa 
khuukhola. 
4Nga buyiinga bw'omweene uyo bwoleele ilala khuuba ni kamaani kamakali, 
bukhaawukhanemo bisiintsa bine bibuufu. Bayiinga babaakhaayile bisiintsa 
bino bibikhaawukhanemo, sibakhaabe be mu lisaaye lyeewe ta, namwe 
sibakhaawule musaambo abe isi niye awula ta. Khulwekhuuba buyiinga 
bweewe nga baabukabananisilemo, sibukhaatsye isi lisaaye lyeewe ta. 

5Nio lwanyuma lwayo, umuyiinga uwa Misiri, akhaabe ni kamaani. Ne mutweela 
khu baraangirisi beewe baakhulu be mu mahe, akhaabe ni kamaani 
khuuminyisakho, abe nga awula shisiintsa shishiminyisa buukali she buyiinga 
ubwo. 
6Lwanyuma lwe khuubiraawo kimiiko kimikali, umuyiinga wa Misiri, n'uwa 
Siriya bakhaakhole buusaale bwe khuureerawo lukoosi, nga uwa Misiri awa uwa 
Siriya umwaana weewe umukhaana, khuuba umukhasi weewe. Ne 
inengekharengekha yino s'ikhaaraambe ta, khulwekhuuba umukhaana uyo 
umweene, n'umwaana weewe, n'umuseetsa weewe, ni baraambi beesi aliitsya 
ni naabo, baliiribwa. 
7Lwanyuma lwayo, mutweela khu balebe b'omukhasi uyo aliikela umuyiinga. 
Akhebwakale liiye lya Siriya, engile mu lubili lw'omuyiinga waabwe, abafuure 
mu busoolo. 
8Akhaasute ba wele baabwe, ni biibuumbe byaabwe, ni bibiindu byaabwe byeesi 
nibo babuumba khukhwaama mu zaabu ni mu feetsa, eleyo ni nabyo i Misiri. 
Kimiiko kikhaabirewo kikyoola muukhono, nga s'ebwakala umuyiinga uwa 
Siriya luundi ta. 
9Nga abirirewo imbuka, umuyiinga uwa Siriya aliibwakala buyiinga bwa Misiri, 
ne baliwula uwa Siriya mu busoolo, akoboleyo ingo weewe. 
10“Lwanyuma lwayo, basoleeli b'omuyiinga uwa Siriya bakhaabusaase liiye 
liikali lilyeene, batsye beebwakale. Nga baabusaasile liiye lino lilikhaabe busa 
nga kameetsi kakaasalasaale, bakhaatsye bebwaakale ba Misiri. 
11Nio khulwe lirima liikali, umuyiinga uwa Misiri, akhaatsye abakaanane, 
boombi basoolane. Nga umuyiinga wa Misiri waamalile khuubusaasa liiye liikali 
liryo, akhaanyalise khuubafuura nibo mu busoolo. 
12Lwanyuma lwe kukhwiira basilikhale baakali naabi, naluundi nga waafuurire 
mu busoolo, umuyiinga wa Misiri akheyiinge naabi. Ne s'iili bari 
akhelooselatsake busheele khuuwula mu busoolo ta. 
13“Khulwekhuuba umuyiinga wa Siriya akheeleyo ingo ndi abusaase liiye 
liliminyisakho ni litaayi buukali. Nga imbuka yoolile, alikobola ni liiye liikali ilyo, 
nga aluno lili ni bye khuusoolana bibiminyisakho bitaayi kamaani. 
14Nio mu mbuka iyo babaandu baakali balishuukha khu muyiinga wa Misiri. 
Danieli, nio ibewo babaandu be shituluungu khukhwaama mu ba Isiraeli, 
babaakhaaminyaalile umuyiinga wa Misiri, mu khwoolelesa khubonekhelwa 
khweesi bakhaabe baafunile. Ne, bakhaakhaasikhe. 
15Nio lwanyuma umuyiinga uwa Siriya atsye ebwakale shiriimba shishiilikho 
kuumako, ashiibotokhelele. Kamahe ke mu Misiri, ikhaba abo abe babaaminyisa 
buulayi, balikhaasikhana bawulibwe khulwe khutaamba kamaani. 

16Sibakhaanyalise khuusoolanisa ba Siriya ta, nio akile umuyiinga uwa Siriya 
uyo akhole buli sheesi ekanisa. Akhawaambe shibala sheesi ise naloma khuuwa 
bakuuka beenywe, shoosi shibe aasi e buwuli bweewe. 
17“Umuyiinga uwa Siriya akhaakhakekho khuuraambisa kamaani, atsye ni liiye 
lyeewe lyoosi. Nio lwanyuma mu khukhakakho khukhwoonakisa buyiinga bwa 
Misiri, akhaakhole buusaale ni nabo, nga awaanayo umwaana weewe 
umukhaana khuutsya khukhwaalikha ibweene iyo. Ne shitweela busa, shino 
sishikhaaraambe, namwe sishikhaamuyeete niye ta. 
18Lwanyuma lw'eebyo, akhaakhalewo ebwakale kamanaambo kakaali khu 
ndulo khwe nyaantsa, kakaafuura buukali akawule mu busoolo, eyilile makali 
khu niko. Ne lwanyuma ilibawo umuraangirisi uwe kamahe khukhwaama mu 
linaambo liliindi busa, ulimuwula niye mu busoolo, akile bibiindu byeesi abe 
akhola khulwe khukhwiyiinga, bimukobolele umweene. 
19Nio akile umuyiinga uyo ashuukhe khukhwiilayo mu shiriimba she waabwe. 
Ne balimuwula mu busoolo, iyo ibe niyo intsakamo yeewe. 
20“Lwanyuma lw'oyo, ilibawo umuyiinga ukuundi uliitsa. Uyuno alisiindikha 
umurume weewe khuutsya mu baandu, nga araambisa khumiinikhilisa khuukali 
mu khubuusa kumusolo, nga akana bari buyiindifu bwe buyiinga bweewe 
bwiloosele. Ne lwanyuma lwe imbuka ingeekhe iri, umuyiinga uyo akheeribwe. 
S'aakheeribwire abulafu busa namwe mu busoolo ta, akhali akheeribwe mu 
shimoonyo busa.” 
21Malayika weloosela khusontsoola ari, “Umuyiinga uwa Siriya ukheelekho 
akhaabe umubi naabi, nga abe s'alikho ni bunyala abe bwe khukhwikela 
umuyiinga ta. Akheetse busa mu khaangu, naluundi nga araambisa tsimbomelo 
nio akile awaambe buyiinga. 
22Akheere naluundi onakise abo boosi babaamukhaandisa niye, ikhaba 
n'umusaayi umukhulu naye akheeribwe. 
23Akhaawomele kamanaambo kakaandi khuubirira mu khukhola tsindakaano 
tsye bubeeyi busa, tsyeesi akhaalekhe khutsiilakho ta. Ikhaba nga awula 
buyiinga bubuulimo babaandu bakyeekhe bari, ne akhaabalaayise naluundi 
eloosele khuuba ni kamaani. 
24Akhaakwewo khaangu busa ebwakale shisiintsa shishiiminyisa khuuba 
shiyiindifu she buyiinga, nga mbaawo ushimanya ta, naluundi akhole bibiindu 
byeesi ikhaba na mutweela khu bakuuka beewe bakhaakholakho ta. Nio 
lwanyuma awaambe ibyo byeesi anuulile khukhwaama mu busoolo, akabile 
baraambi beewe. Akhaakhole tsimbomelo tsye khukhwibwakala tsiimako 
tsitsikhiinga biriimba, ne shino sishikhaayile imbuka ingali taawe. 
25“Khulwe kamaani keewe, ni bunyindaalifu bweewe, akhesuluuse busa 
abusaase liiye liikali lilyeene, ebwakale umuyiinga wa Misiri. Ne umuyiinga wa 
Misiri naye akherengekhareengekhe ni liiye liikali lilyeene naluundi nga lye 

kamaani, naye amusoolanise. Ne uyo akhaaraambise tsimbomelo, akhaakile 
umuyiinga wa Misiri akhaasikhane. 
26Ikhaba abo babaali basaale beewe babeene, bakhaamulyemo luwomelo. 
Basilikhale beewe babafuurisa buukali bakheeribwe, ni liiye lyeewe lyoosi 
liwewo. 
27Ne bayiinga abo boombi, kamakesi kaabwe koosi kakhaabe mu khukhola 
bibiindu biibi. Bakhekhale atweela khu shikabilo shitweela, babikanikhekho, ne 
bakhaabe bamala busa imbuka. Sibakhaafune isho sheesi bakana ta, 
khulwekhuuba imbuka inyene ikhaabe nga ishiili khukhwoola ta. 
28Umuyiinga wa Siriya akhaakobooleyo ingo weewe ni bibiindu biikali byeesi 
amalile khuunuula mu busoolo, ne nga mu mwoyo kweewe waakhaliilewo ilala 
ari, ali ni khukhwoonakisa khukhwisaaya khwe babaandu ba Wele. Akhaakhole 
buli shishiindu sheesi akana, nio lwanyuma akoboleyo mu shibala sheewe. 
29“Nga imbuka yaabirirewo, ndi akhebwaakale Misiri luundi. Ne kumuluundi 
kuno bibiindu sibikhaabe nga ni byaba amataayi ta. 
30Khulwekhuuba ba Roma bakheetse ni tsimeeri bamusoolanise, bakile abe ni 
khuurya khuukali, akoboleyo. Khulwe lirima, akhaakobooleyo akhakekho 
khukhwoonakisa babaandu ba Wele. Akhaakobooleyo aloondelele kamakhula 
k'aabo babasoolanisa babaandu ba Wele. 
31Basilikhale khukhwaama mu liiye lyeewe, bakhaatsye bakhole bye bunyaalu 
mu Lisaayilo Likhulu, ni mu lumako lwalyo, baakamise babaandu khuwaanayo 
tsisaayilo tsyeesi bawaanayo buli shifukhu. Bakhaalakile babaandu khukhola 
shishiindu she mbikho naabi: khukhwisaayila ba wele be kamanaambo 
kakaandi mu shifwo shiikhosefu. 
32Akhaaraambise kamakesi akile ibewo batweela khu baandu babaaba ba Wele, 
bakoboole khu luwaande lweewe. Ne abo babaloondelela Wele, basoolane 
shisaani. 
33Babaandu babaali ni kamakhula, bakhaasontsoole bashaabwe, nio nabo 
bamanye bibiindu bino. Ne shitweela busa, batweela bakheeribwire mu 
busoolo, namwe bokhebwe busa ni kumulilo, bafwe. Ne batweela 
bakhaanuulibwe bayilibwe mu bubowe, khuumala imbuka indeeyi. 
34Nga babaandu ba Wele bano balikho beeribwa, bakhaaweebwe buyeeti 
bukyeekhe buri. Naluundi ikhaabewo abo babaakhaabetuubasekho, ne nga 
bakhaakhole shino nga babatsekhelela busa. 
35Batweela khu baraangirisi be kamakhula abo bakheeribwe. Ne shino 
shikhaakile babaandu babaaramire bafune khupyeluusibwa. Shino shikhaatsye 
mu moni, khukhwoolisa imbuka isi Wele umweene akhaakhalewo. 
36“Umuyiinga wa Siriya akhaakhole nga n'akana, eniinise umweene angaaki, 
naluundi eyiinge, eniinise angaaki e ba wele boosi. Akhaakanikhe ni bibiindu 
bibiyaangisa bibiwaamba khu Wele umunyali uwa byoosi. Akhaakhole shino 

khukhwoolisa nga Wele n'amwokesanisa liirima lyeewe. Khulwekhuuba Wele 
akhaakhole sheesi aamala khaale khuukhalawo. 
37Umuyiinga uyo s'akhenaaneyo khu ba wele beesi bakuuka beewe 
besaayatsaka, namwe isi ba wele beesi baakhasi baminyisa khuukana ta. 
S'aakhenaaneyo ikhaba isi wele yeesi ta, khulwekhuuba akheniinise umweene 
angaaki khuubaminyisa nibo boosi. 
38Mu shifwo she ba wele abo, niye akheese lukoosi mu ba wele babaatseeta 
tsimako tsye biriimba, khuuba tsye kamaani. Akhawaanayo izaabu, ifeetsa, ni 
biwaanwa bye angaaki isi ba wele, beesi ikhaba bakuuka beewe 
bakhesaayatsaka ta. 
39Akhaaweentse buyeeti khukhwaama mu baandu babesaaya wele uwe 
kamanaambo kakaandi busa, nio bamuyeete niye khuutseeta tsiimako tsyeewe. 
Abo babaamufukiilisa niye khuuba umuyiinga, akhaabaniinise angaaki abawe 
lukoosi luukali naabi. Akhaabekelise nibo khuuba baawuli mu bisiintsa bitweela 
bye buyiinga bweewe, naluundi abakabile liloba khuuba kumukheemba 
kwaabwe. 
40“Ne imbuka inyene n'iilyoola iy'omuyiinga uwa Siriya, uyo uwa Misiri ali 
mwibwakala, ne uwa Siriya alisoolana ni kamaani keewe koosi. Aliraambisa 
tsiŋwaaŋwa, kamakaali kaatsyo, ni tsimeeri tsingali. Akhebwaakale 
kamanaambo kamakali, afwaanane busa nga kameetsi ni keetsula kaasalasala. 
41Akhebwaakale ikhaba shibala shikhosefu, eere biikana ni biikana bye 
babaandu. Ne babaandu be mu Edomu ni be mu Mowabu, ni be mu Amoni 
babaafuurisa buukali, boosi bakhaawone. 
42Akhebwaakale kamanaambo kamakali, ikhaba linaambo lya Misiri 
s'aakhalilekhe ta. 
43Akhaayile izaabu, n'ifeetsa, ni bye buyiindifu bibiindi khukhwaama mu Misiri. 
Ba Libiya, ni ba Esiyopiya, boosi bakhaabe aasi e buwuli bweewe. 
44Ne kamakhuuwa khukhwaama ibwaamanyaanga ni khukhwaama ingaaki, 
kakhaamwiyembeelese niye, kakile asoolane ni kamaani kameene, nga eera 
naluundi nga onakisa babaandu baakali. 
45Akhawaambe tsiweema tsyeewe tsye kamaani, atsyombakhe akari e nyaantsa 
ni lukiingi lweesi Lisaayilo Likhulu liimilekho. Ne shitweela busa akhaafwe, nga 
mbaawo umuundu na mutweela umuyeeta ta.” 

Danieli 12 

Imbuka iye intsakamo 

1 Kila malayika tsana abe ukwaarire bikwaaro biimiliwu naabi aloma ari, “Khu 
mbuka iyo, malayika Mikayili, uwe kamaani utseeta babaandu boowo, 
akhookesanise kamaani keewe. Nio lwanyuma ibewo imbuka iye 

khuutumbuukha, ikhaabatsakawo ta khukhwaama nga kamanaambo ni 
kaabuumbibwa, ni khukhwoolisa shaleelo. Ne imbuka iyo nga yoolile, babaandu 
be linaambo lyoowo boosi babaaronebwa mu shiitabo sha Wele, 
bakhaawonesebwe. 
2Bakali kh'uubo babaamala khaale khuufwa balilamukha luundi. Batweelakho 
baliitsya mu bulamu bubukhawawo ta, ne babaandi baliitsya mu shitaambiso 
shishikhawawo ta. 
3Abo babaali ni kamakhula balyaaburukha nga buwaanga bwe mu ngaaki. Ni 
naabo babaaleekela babaandi khuumenya mu buulamu bwe bukhosefu, 
balimulikhamulikha nga tsinieniesi. 
4“Ne iwe Danieli, khubwoowo, wikalewo shitabo, urekho lifuundikho, uliinde 
bibiindu bino mu mwoyo kwoowo mu shimoonyo busa, khukhwoolisa 
intsakamo iye shibala. Ne nga ibyo bishiili biryo, babaandu baakali bakhaayiiye 
eyi ni neeyi, nga bakana bari bamanye biikali bibiminyisakho awo.” 
5Nio lwanyuma uri ise Danieli indola ndi, naabona basaani babili nga beemikhile 
khundulo khwe luluutsi, buli mutweela nga wemikhile khu luwaande lulweewe. 
6Kila ise indeeba mutweela khu bamalayika abo, abe ukwaarire buulayi, 
naluundi nga abe uwimikhile khu luwaande lwe ngaaki lwe luluutsi ndi, 
“Bibiindu bibiyaangisa bino binabawo khukhwoolisa imbuka shiina?” 
7 Malayika abe ukwaarire biikwaaro biimiliwu, nga wemikhile khu luubeka lwe 
ngaaki lwe luluutsi, wasuta kamakhono keewe koombi mu ngaaki. Ise naawulila 
nga niye n'etsuba mu lisina lya Wele, nga aloma ari, “Kane shiyile kimiiko kitaru 
ni shisiintsa. Nio lwanyuma lwe khukubyeenga babaandu ba Wele nga 
khwaweele, bibiindu bino byoosi bikhaakholikhe.” 
8Ise naawulila byeesi niye aaloma, ne nalekha khubimanya ta. Kila ise indeeba 
indi, “Musaakhulu, ne bibiindu bino bikhaakame biryeena?” 
9Nio naye waantsilamo ise ari, “Danieli, ari iwe uli ni khuutsya, khulwekhuuba 
biilomo bino bili ni khuuliindibwa mu shimoonyo busa, khukhwoolisa nga 
imbuka yabyo iyabisibwa nga yoolile. 
10Babaandu baakali bakhepyeluuse, babe bakhosefu, nga sibalikho ni 
shishoonako ta. Ne baboonaki bakheloosele ni bubwoonaki. Abo bonyene 
babaali bakesi, nibo babaakhamanye bibiindu bino. 
11“Khukhwaama khu mbuka isi tsisaayilo tsyeesi bawaanayo buli shifukhu 
tsikhaakamisibwile, nga iyo niyo ikhaabe imbuka iye shishiindu she mbikho 
khuurakikha, ikhaabirewo biifukhu shikana shitweela, bitoondo bibili, ni 
kamakhumi syeenda (1,290). 
12Bali n'iikhabi abo babaakhaarame nga bali babeyikinwa, khukhwoolisa 
biifukhu shikana shitweela, bitoondo bitaru, ni kamakhumi kataru na biraano 
(1,335) ni biliwakho! 

13Ne iwe uli ni khuurama nga uli umwiyikinwa khukhwoolisa ikhumaliilisa. Nio 
lwanyuma lwayo iwe ukhaafwe, ukyelewo ikhumaliilisa khwe imbuka, 
ulamukhe wiimikhe mu shiifwo shoowo sheesi iwe waweebwa, ufune 
shiwaanwa shoowo.” 

Hoseya 

Hoseya 1 

1 Buurume bw'Omukasya bubweetsa isi umuŋoosi Hoseya, umusooleli wa Beeri, 
mu mbuka iye buwuuli bwa Uziya, Yosamu, Ahazi, ni Hezekiya, nga nibo 
babaatsya baloondekhana nga baayiinga ba Yuda, ni Yerobowamu umusooleli 
wa Yowashi, nga niye umuyiinga wa Isiraeli. 

Umukyelama wa Hoseya ni babaana 

2Nga Umukasya nio arakikha khuukanikha isi babaandu ba Isiraeli nga abirira 
mu muŋoosi Hoseya, aalomela Hoseya ari, “Tsya uyile umukhasi uuli malaaya, 
usaale ni naye babaana be bwamalaaya. Shino kane shookesanise isaambo isi ba 
Isiraeli beebirisile nga bamalaaya, baalekha Umukasya, baatsya baaloondelela 
luundi besaaya ba wele babaandi.” 
3Aryo Hoseya waatsya waayila Gomeri, umukhaana wa Dibuulayimu. 
Lwanyuma Gomeri waaba shisoombo wasaalila Hoseya umwaana umusiinde. 
4Kila Umukasya amulomela ari, “Umwaana uyo mutwiikhe lisiina uri Yezureeli, 
lwekhuuba ise ndi aambi khukhwiitsa imbe shitaambiso luruungo lwe be 
muungo mwa Yehu, nga niiliyaasa kamafuki kakaatsutsukha lwe 
khuukhoonyaka babaandu i Yezureeli. Ilala indi khuutsya khuhesa buyiinga bwa 
Isiraeli bwoosi. 
5Ni khu shifukhu khweene ukhwo, mu litila lya Yezureeli, ise ikhaafuniaakake 
kamaani ka Isiraeli ke khuusoolana koosi.” 
6Lwanyumakho Gomeri waahesa luundi, waasaala umwaana umukhaana. Kila 
Umukasya ndi alomela Hoseya ari, “Umwaana uyo mutwiikhe lisiina uri, 
Lorukhama-Ukhali umukane ta, lwekhuuba siintsya khwiiloosela 
khukhwookesanisa khuukana khwase isi babaandu ba Isiraeli, namwe 
imbeyakhile na khakyeekhe khoosi ta. 
7Ne ise ikhokyesanise khuukana isi babaandu ba Yuda. Ikhaabawonese 
khukhwaama isi baasiku baabwe, nga sinaambisa buyiingo, namwe lurima, 
namwe busoolo, namwe bari inaambise tsiŋwaaŋwa ni basaani 
babaatsikyeendelakho ta, ne ikhaaraambise buunyala nga Umukasya Wele 
waabwe.” 
8Nga Gomeri waamalile khuurusa umwaana Lorukhama khu mabeele, waahesa 
luundi, waasaala umwaana umusiinde. 
9Umukasya waalomela Hoseya ari, “Umwaana yuno mutwiikhe lisiina uri, Lo-
Ami, shishimanyisa shiri Sibali-Babaandu-Baase ta, lwekhuuba babaandu ba 
Isiraeli sibali babaandu baase ta, ni nase siindi Wele waabwe ta.” 

Isiraeli akheesibwewo bushaakha 

10 Ne imbuka ikhoole, isi babaandu ba Isiraeli bakhaayiimbe babe baakali, 
bakhaafwaane busa nga kumuyekhe kukuuli khu ndulo khwe nyaantsa, nga 

mbaawo n'umuundu unyala waababala ta. Ni mu shifwo mweene umwo mweesi 
baabalomela bari, “Inywe simuli babaandu baase ta,” bakhaashuukhe 
babalomele bari, “Inywe muli babaana ba Wele umulamu.” 
11Lwanyuma nio babaandu ba Yuda ni babaandu ba Isiraeli babusane atweela. 
Abweene awo bakhaarobore umuraangilisi mutweela ukhaabaraangilile boosi, 
baryo banyale khuukyeenda bakobole ingo khukhwaama mu shibala she 
bubowe. Lwekhuuba shifukhu sha Yezureeli shikhaabe she kamaani naabi! 

Hoseya 2 

1Khu shifukhu isho, mukhalaange babaandaayeenywe muri, “Babaandu ba 
Wele.” Ni baakooko beenywe mubalaange muri, “Bakanwa b'Omukasya.” 

Gomeri ukhali umwiyikinwa niyo Isiraeli 

2Ari inywe nimwikiitse maayi weenywe, ni mumwiikiitse, lwekhuuba ari 
s'ashiili umukyelama wase ta, ni nase sishiili umuseetsa weewe ta. Ni 
mumuboolele erusekho bwamalaaya bweewe mu moni mweewe, naluundi 
erusekho buuyeyani bweewe bubuukila wokyesa ibulafu kamafuungu keewe. 
3Nga waakhukhola aryo ta, kane imwabulemo tsingubo tseewe tsoosi, afwaane 
busa nga khu shifukhu khweesi aasaalikhilakho. Kane imulekhe afwaane busa 
nga kumubiimbi, imwikyelise afwaane busa nga liiloba lilyoomu lilikhalimwo 
kameetsi ta, lwanyuma kane afwe lwe buulesa buukali. 
4Ni isi babaana beewe, ise sikhaabokyesanisekho shiisa shoosi ta, lwekhuuba 
nibo bali babaana be bwamalaaya. 
5Lwekhuuba maayi waabwe ali malaaya ukhawaambikhakho tsisoni na 
khafwiiti khari ta, aryo aafuna shisoombo musaambo iye kamaŋaanyu. 
Lwekhuuba umweene elomela ari, “Kane indure ibulafu, inoondekhane ni 
baakanwa be bulafu, intsye niikulise samweene, inyale khuufuna biilyo ni 
kameetsi, ni khuufunayo bye khuukwaara bye bubwooya ni tsingubo 
tsitsimelamela, ni khukhwifunilayo kamafura ke khukhwiyakha ni bye 
khuunywa.” 
6Ni nashiryo ise ndi khuutsya khuumubowela mu lumako lwe kamawa. Kane 
ifuundise tsintsila tseewe tsoosi nga inaambisa litikiiyi, nio alekhe khuunyalisa 
khukyeendaanaka busa aryo. 
7Alikhakakho naabi khuuloondelela baakanwa beewe, ne singene anyalise 
khuubanyoola ta. Kane akhakekho khuubaweentsa, ne alekhe khuubabona ta. 
Nio lwanyuma elomele umweene ari, “Kane niileyo w'omuseetsa wase isi 
nanyoowela, lwekhuuba ibweene iyo, naba buulayikho khuufuurisa nga niindi 
ari.” 
8Niye ashiili khuushiimanya ari, yaba ise niye uwamuwa biilyo bibuluungule, ni 
viini ishaakha, ni kamafura ke kuusaala ku olivu ta; ise niye uwamuwa ifeetsa, 
ni zaabu, byeesi aayila waaraambisa mu khwiisaaya Bayaali. 

9Nashiryo, ise kane nikoboseleyo biilyo byase bibuluungule, ni viini yase byeesi 
namuwa busa khu mbuka iye likyesa. Naluundi kane imubukule bikwaaro tsana 
bye bubwooya ni bibimelamela, byeesi namuwa khukhwibiimbakho. 
10Indyo ikhaamwabulakemwo biikwaaro byoosi nga babaandu babona, nga 
bakanwa beewe boosi baaloleleele. Mbaawo na mutweela khu nibo ulinyalisa 
khuumurusa mu bunyala bwase ta. 
11Ise ndibonela ilala ndi bye kamayiiya keewe ka buli mwiiko kaakama, ni bye 
khukhwikhoyela kumweesi kumushaakha, ni bifukhu bya Sabato ni bye 
kamayiiya kakaandi bibiitsya nga biloondekhana nabyo byaakama. 
12Indyoonakisaka kimikuunda kyeewe kye kimisabibu, ni kimifigi kyeene, nga 
nibyo bibiindu byeesi ekhala ebuyililakho ari bakanwa beewe baamuwa. Ise 
ndikhola kimikuunda kyeewe kikyele bitsakha busa, indekhuule tsisolo tse 
mwirome tsilye kamatuunda kaamwo koosi. 
13Indimuwa shitaambiso lwe bifukhu ibyo byoosi byeesi aawaanatsakilayo 
tsisaayilo isi bifwaani bya Bayaali; khu mbuka iyo yoosi isi aakwaaratsakila 
bubuuma bweewe bwe khu maru, ni bya kadaali bibiindi nio waatsya nga 
aloondelela baakanwa beewe, ne waaba nga waantsibiliile ise. Bino byoosi 
Umukasya umweene niye ubiloma. 
14Ni nashiryo indi khuutsya khuumuwooya kumuluundi kukuukhola khabili. 
Indimuyila iyo mu mubiimbi indi luundi, inganikhekho ni naye biilomo bye 
khuukana. 
15Nga khuli ibweeneyo, ise ndimukobosela kimikuunda kyeewe kyeesi aaba 
nakyo, nikyelise Liitila lye Kumutaambo khuuba kumulyaango kwe 
khuusuubila. Ibweeneyo alirakikha khukhweemba kimyeenya kyeesi 
eembatsaka nga ashiili musooleeli, nga ni eembatsaka khu mbuka isi aarurira 
khukhwaama mu Misiri. 
16Nga shifukhu isho sheetsile khwoola, alilayo luundi khukhuunaanga ari, 
“Umuseetsa wase”; s'aliilayo luundi anaange busa uri, “Bayaali wase” ta. 
17Ise samweene indisaangulaka kamasiina ke ba Bayaali khukhwaama mu 
khanwa mweewe. Niye s'aliilayo luundi khuukakanikhakho ta. 
18Khu shifukhu isho, indikhola indakaano ni tsisolo tse mwirome, atweela ni 
binywiinywi bye mu ngaaki, ni bisolo bibyalaamila aasi khwiloba, khulwoowo. 
Ise samweene ikhaamalilewo ilala buyiingo, ni tsiindima tsoosi, atweela ni 
busoolo khukhwaama khu shibala, nio babaandu boosi banyale khuumenya mu 
lukoosi! 
19Ikhaakhuselele iwe, ube uwase biilo ni biilo, indyo ikhwookesanise 
buukwalaafu ni bwaŋali, ni khuutubakho khuukana khukhuukhawawo ta, ni 
bubweela. 
20Ise samweene ikhaabe uwaŋali is'uli, ikhwikyelise khuuba uwase umweene, 
nio lwanyuma lwa byoosi iwe umanye uri ise ndi Umukasya. 

21Umukasya waarumbula ari, “Khu shifukhu isho, ise ikhaakhukobolemu, 
ikheelemwo likulu nga likana khuufuna kamafuumbi. Ni likulu lyeene nalyo 
liliilamwo shiibala nga lyakaanisa ifula. 
22Ni shibala nasho shinyale khukhwiilamwo khuulila khwe biilime bibulungule, 
ni kimisabibu, atweela ni kimisaala kimifigi. Ni biilime bino nabyo biililemwo 
atweela biri, ‘Yezureeli’. 
23 Ise samweene ikhebyaalile babaandu baase mu shibala; Ikhookesanise 
khuukana khwase isi uyo abe isi nalaanga ndi, ‘S'ali Umukanwa wase ta’. 
Ikhaalomele abo abe isi balaanga bari, ‘Sibali babaandu baase ta’ khuuba 
‘Babaandu baase,’ ni nabo bakhaashuukhe balome bari, ‘Iwe uli Wele weefwe.’ ” 

Hoseya 3 

Hoseya n'umukhasi ukhali umwiyikinwa ta 

1Umukasya waanomela ari, “Yiilayo, utsye ukane umukyelama woowo luundi, 
abe yakhaba nga aakhola bye buyeyani n'umusaani ukuundi. Shino kane 
shookesanise shiri Umukasya ashikana naabi babaandu ba Isiraeli, abe yakhaba 
nga bashuukha baatsya baloondelela ba wele babaandi, baatsya baawaanayo 
biwaanwa biikhosefu isi bifwaani.” 
2Indyo naatsya naamukula naamukobosa nga inaambisa bisiintsa bye feetsa 
likhumi na biraano (15), ni tsikilo tsa seyiri shitoondo shitweela ni kamakhumi 
karaano (150), ni shipimo she viini. 
3Lwanyuma ise naamulomela ndi, “Iwe waakha khuumenya ni nase mu ntsu 
yase, khuumala biifukhu biikali bibyeene, waakamise khuukhola bwamalaaya 
bwoowo. Khu mbuka yino, mbaawo umuundu yeesi isi kane ukonekho ni naye 
ta, abe yakhaba ni nase samweene.” 
4Musaambo yino, babaandu ba Isiraeli kane bayile imbuka indeeyi busa nga 
sibalikho n'umuyiinga, namwe umuraangilisi yeesi ta, naluundi nga 
sibawaanayo tsisaayilo, namwe nga sibombekha bibyeeso, namwe khuubakho 
ni shibuumbe shoosi ta. 
5Ne imbuka ikhoole, isi babaandu ba Isiraeli bakhaashuukhile, beetse 
bewaanileyo ilala isi Umukasya Wele waabwe, ni isi umwitsukhulu wa Dawudi, 
umuyiinga waabwe. Mu bifukhu bibyakamayo, bakheetse nga banikina busa isi 
Umukasya ni lwe buulayi bweewe. 

Hoseya 4 

Kumusaango kw'Omukasya isi Isiraeli 

1Nimuwuliilise ilomo y'Omukasya, inywe babaandu ba Isiraeli! Iliwo kimisaango 
kyeesi Wele ali khuureera isi muli, nga aloma ari, “Mbaawo bubwiyikinwa, 
mbaawo shiisa, mbaawo khuumanya Wele mu shibala sheenywe ta. 

2Mukhola biisuubiso ne mwaamala mwaabifuniaaka, mweera, luundi 
mwaakhola bye buyeyani. Iliwo bituluungu biikali buli aandu mu shibala, 
naluundi iliwo khukhwiirana buli aandu. 
3Ni lwelomo iyo, shibala shilikho shilila, ni babaandu babaashimenyamwo 
balikho bawawo. Abe yakhaba ni tsisolo tse mwirome, ni binywiinywi bye mu 
ngaaki, ni tsinyeeni mu nyaantsa, nabyo bilikho bikoraanawo.” 

Umukasya akhalila Basaayi kumusaango 

4Ikhabawo umuundu ukhalila uwashe kumusaango ta, namwe wokyeselela 
ukuundi lulwaala ta. Ne khuutsiinikhana khwase khuli isi inywe basaayi. 
5Muryo kane mukyeende nga mutaalataala busa mu bwiile bwe kumuusi, ni 
baŋoosi beenywe kane bataalataale ni nanywe mu bwiile bwe shiilo. Ni nase 
indyo ikhaahese Isiraeli maayi weenywe. 
6Babaandu baase balikho bahela lwekhulekha khuuba ni khuumanya ta. 
Lwekhuuba inywe basaayi mwaayikaana khukhuumanya ise, ni nase kane 
imbekaane inywe khuuba basaayi baase. Lwekhuuba mwaayibilila 
kamakaambila ka Wele weenywe, ni nase singene niinaaneyo isi babaana 
beenywe ta. 
7Basaayi nga ni beeloosela khuuba baakali, baryo nga ni beeloosela 
khukhwoonakisa isiindi. Indyo ise ikhaashuusanise shiiriifwa shaabwe shikyele 
khuuswaala. 
8Balya bekura lwe bibyoonako bye babaandu baase. Baryo basaayi bano 
basangaala khuubona nga babaandu boonakisa. 
9Nga basaayi ni bakhola, ni babaandu nabo nga ni bakhola. Nashiryo ise indi 
khuutsya khuuwa basaayi ni babaandu beene shiitaambiso, lwe buraambi 
bwaabwe buubi. 
10Khuulya bakhaalye, ne sibakhekure ta. Khuukhola bye bwamalaaya 
bakhaakhole, ne sibakhaafunemwo shishiindu shoosi ta. Bino byoosi biba biryo 
lwekhuuba baatimaana baarura khu Mukasya waabwe, 
11baamalila buulamu bwaabwe khu bwamalaaya. Iviini ikhale, ni iviini ishaakha 
yaamalilamwo ilala babaandu baase khuumanya. 
12Babaandu baase batsya bereeba isi shifwaani she kuutsikhi. Umuundu 
waatsya khuufuna khukhwiilibwamwo khukhwaama isi imiimbo yeewe. 
Kumwoyo kwe khuukhola bwamalaaya kwababorosela ilala, baarama nga sibali 
babeyikinwa isi Wele waabwe ta. 
13Batsya bakholela tsisaayilo khu ngaaki khwe tsinjiinji, booshela biwaanwa khu 
ngoongo. Batsya booshela biwaanwa musina mwe kuusaala oko, ni popula, ni 
terebinisi, lwekhuuba kiwa bibisiisa biilayi. Ni nashiryo babaana beenywe 
bakhaana batsya baakhola bwamalaaya, ni bakhaana beenywe baakhwe nabo 
batsya baakhola bye buyeyani. 

14Nga bakhaana beenywe baatsiile baakholile bye bwamalaaya, singene 
imbawekho shiitaambiso ta, namwe baakhaana beenywe baakhwe, nga baatsiile 
mu bye buyeyani, lwekhuuba basaani babeene nibo babaatsya bakholakana ni 
bamalaaya beene, bawaanayo tsisaayilo ni bamalaaya babaakhola khu byeeso. 
Babaandu babaali baasilu, babaakhalikho ni khuumanya ta, nibo babaatsya 
khuuhela. 
15Inywe babaandu ba Isiraeli, abe mwakhatsya mwakhola bye bwamalaaya, 
mukhakila babaandu ba Yuda baabakho ni kumusaango ta. Mukhatsyakho 
khukhwisaayila i Gilugaali, namwe i Besi-Aveni ta. Mukhatsya mwetsubilakho 
luundi mu lisiina lyase, nga nilyo lisiina ly'Omukasya Umulamu ta. 
16Babaandu ba Isiraeli bali ni shiikili, bali busa nga ikhaafu ikhawulila ta. Ni 
nashiryo ise Umukasya, sinyala nabaayisa inywe nga uwaayisa kamasheese mu 
maayilo ta. 
17Babaandu ba Isiraeli baayilibwa naabi bifwaani, ni mubalekhe babe bonyene. 

18Batsya baanywa baamala khuumeela, lwanyuma baatsya beeloosela ni 
khuukona ni bamalaaya. Baaraangilisi baabwe bawulila buulayi nga baswaalile, 
khufuurisa khuuba ni shiriifwa. 
19Iryo ikhuungu iye kamaani ikhaabeeye bakoraanewo, ni biiwaanwa byaabwe 
isi biifwaani bikhaabareerere khuuswaala khuukali. 

Hoseya 5 

1Ari ni murekeerese shino, inywe basaayi. Ni muwuliilise buulayi inywe 
baaraangilisi ba Isiraeli. Ni murekeerese buulayi inywe be muungo 
mw'omuyiinga. Inywe muliyo ni kumusaango khaale, lwekhuuba mwaamala 
khaale khuureka babaandu kumureko, nga mubayila khukhwisaaya bifwaani i 
Mizipa ni Tabori. 
2Inywe mwayaba liilowo lileeyi lilyeene muri nio mubasalilemo. Ne ise 
samweene intsya khubawa inywe shiitaambiso lweebyo byeesi mwakhola. 
3Ise samweene naakhumanya iwe nga n'ufwaana, O Efurayimu. Iwe Isiraeli 
s'unyala waantsibisakho khuusiise na khafwiiti khari ta. Iwe wandekha ise 
waatsya waakhola bye bwamalaaya; Isiraeli waayinyaalutaka. 

Hoseya arewula khu khwisaaya bifwaani 

4Buuraambi bwaabwe sibubanyalisa khuukobola isi Wele waabwe ta. Kumwoyo 
kwe bwamalaaya kwaayitsula mu buulamu bwaabwe, nashiryo sibanyala 
khuumanya Umukasya ta. 
5Buunywaanywa bwe babaandu ba Isiraeli bwaayirurukhilila mu moni 
mwaabwe. Isiraeli ni Efurayimu bakhaateengaale bakwe aasi lwe busiro bwe 
buubi bwaabwe. Yuda naye musaambo niyo ndweela akhaakwiile atweela ni 
nabo. 



1768 

 

 
Ibayibuli Ingwalaafu 

© 2016 Bible Society of Uganda. 
  

 

 

6Baryo nio lwanyuma beetse nga bali ni kamasheese kaabwe atweela ni 
tsikhaafu tsaabwe, nga baweentsa khuuwaanayo tsisaayilo isi Umukasya, ne 
shonyene ndi sibakhaamunyoole ta, lwekhuuba naye waabawuuyakho waatsya. 
7Nibo babeene baayibirisaka buubi naabi isi Umukasya, baryo basaalaka ni 
babaana babaakhali babeewe ta. Nashiryo ari ni bakhaabe nga bali khu mayiiya 
kaabwe ke Kumweesi Kumushaakha, nibo babeene ni biilimwa byaabwe 
atweela bakhaahele. 

Busoolo akari a Yuda ni Isiraeli 

8Ari fuura ikhoombi iwulilikhe mu Gibeya! Fuura ifurumbeti ikuukuulile mu 
Rama! Yinyusa luwuungu lwe buusoolo mu Besi-Aveni! Ari raangila mutsye mu 
busoolo, inywe ba Benyamini! 
9Khu shifukhu shishiili khukhwiitsa she shitaambiso, Isiraeli akhekyele busa nga 
likubili. Shino indi khuushikuukuula lubuula ndi shikhaabewo. 
10Baaraangilisi ba Yuda bekyelile busa nga baanuuli babaasyeenda kamabaale 
ke khu ntsakha. Ni nashiryo kane imbatsukhiilile lirima lyase ifwaane nga 
utsukhiilila kameetsi. 
11Babaandu ba Isiraeli balikho bamiinilisibwa, naluundi bawaambikhiile akari 
mu musaango, lwekhuuba bewaanilayo ilala khuutsya khukhwisaaya bifwaani. 
12Nashiryo, ise Umukasya, kane ba Isiraeli bahelele ilala, nga n'ubona kimisilili 
ni kyoonakisa tsingubo. Ni babaandu ba Yuda kane imbakhole bafwaane busa 
nga kuusaala kukuubolile. 
13Ne Isiraeli n'abona butsiina bweewe buukali, ni Yuda naye nga waaboone 
kamakoontsyo keewe, Isiraeli aatimaka waatsya mu Asiriya khuuloomba 
buuyeeti khukhwaama isi umuyiinga waabwe uwe kamaani. Ne umuyiinga uyo 
singene anyale khuubawonesa, namwe khuukaanga kamakoontsyo kaabwe ako 
ta. 
14Lwekhuuba ise samweene ikhaafwaane busa nga italanyi isi ba Isiraeli, 
ikhaafwaane nga italanyi ishiili inyana isi babaandu ba Yuda. Ise ikhaatsye 
imbatyenuulakemo bipatu busa, imbalekhe awo intsye! Ise ikhaabakhweese 
imbayile, ilekhe khuubawo n'umuundu na mutweela unyala waabawonesa ta. 
15Lwanyuma ishuukhe ingobole mu shifwo shase, khukhwoolisa nga ni 
bakhaafukiilise buubi bwaabwe, bakobole isiindi nga bameentsa. Nga buukosi 
bwaboolilekho, bakheetse nga bekoontselela, nga bameentsa isiindi. 

Hoseya 6 

Khukhwibiyisa khukhuukhali khwa ŋali ta 

1Babaandu baloma bari “Ni mwiitse, lekha khwiileyo isi Umukasya. Niye 
uwakhutyeenuulakamwo biipatu, ari niye umweene uutsya khukhuwonesa. 

Niye uwakhutsiinisa ifwe, ari niye umweene uutsya khukhukaanga 
kamakoontsyo keefwe. 
2Mu mbuka iye bifukhu bibili namwe bitaru, atsya khukhuwonesa ifwe, 
akhwisemo luundi kamaani, nio khunyale khuumenya mu moni tseewe luundi. 
3Khakhukhakekho naabi khumanye Umukasya. Khayo khwimiinilise naabi 
khuumumanya. Lwekhuuba khukhwiitsa khweewe khwaamanyikhana khaale, 
nga n'ubona khuurura khwe nyaanga kumutikhinyi ni khwamanyikhana; kane 
eetse akhuwosawose nga n'ubona khaafula ni khamunyakala khaawosawosa 
liloba mu biseela bye shimiyu.” 
4Umukasya ereeba ari, “Ukana ise ikhukholele shiina, iwe Isiraeli? Ni nawe Yuda, 
ari ukana ikhukholele shiina? Lwekhuuba Khuukana khweenywe khuli busa nga 
namufweeli uwe kumutikhinyi utaamuukha busa waakorawo, naluundi khuli 
busa nga liime liliiwawo khaangu busa. 
5Nashiryo isho nisho shishakila naabarumanila baŋoosi khuubawa biilomo 
byase bibiibakhalaka, ni kumusaango kwase kutsasa isi muli nga luuheni. 
6Ise ingana ndi khali mwokesanisile khuukana, ne akhuba khuuwaanayo 
tsisaayilo ta. Ingana ndi inywe muumanye ise Wele, khuufuurisakho biwaanwa 
bibyooshe. 
7Ne inywe lwe khukhwinjila mu shibala sha Adamu, mwaafwaana nga niye, 
mwaafuniaaka indakaano yase ibweene iyo, mwaalekha khuba babeyikinwa 
isiindi ta. 
8Gileyadi shili shiriimba shisheetsulamwo babaandu baboonaki, beesi kamafuki 
kalondoola. 
9Inywe basaayi muli busa nga lituuli lye banuuli ni beebisa nga bakana 
khuunuula. Mutsya mwebuula khu ntsila yiitsya i Shekemu, mwaakhoonya 
babaandu babaabirirakho, naluundi mwaakhola buli saambo iye bibyoonako 
yoosi. 
10Ilala naaboone shishiindu she mbikho mu baandu ba Isiraeli; ni mu Efurayimu, 
babaandu benyaalutile nga bakhola bye bwamalaaya ni bawele babaandi. 
11“Ni nawe Yuda, likyesa lye kumusaango lyaakhuliindiiliile, abe yakhaba nga 
nakana ishuukhe imbakobosele biseela bye khuuyiindila luundi. 

Hoseya 7 

1“Nga buli lweesi inganila khuuwonesela babaandu baase ba Isiraeli, 
bubwoonaki bwa Efurayimu bwirurukhilila busa. Ni buraambi buubi bwa 
Samariya bwiyokesanisa busa. Lwekhuuba boosi bakhola bye bubeeyi, luundi 
bali babeefwi babaafuniaaka tsiintsu, ni baanuuli nabo banuula bibiili ibulafu. 
2Ne sibashimanyakho bari ise ishebulila buraambi bwaabwe buubi ubwo ta. Ari 
bubwoonaki bwaabwe bwaabeboweleele, bwerurukhiliile busa mu moni tsase.” 

Luwomelo lulwabawo mu lubili 

3Umukasya aloma ari, “Babaandu bawombesa umuyiinga nga bakhola 
tsimbomelo tsonyene, ni baakhulu be mu lubili lw'omuyiinga basangaala nga 
baaboone bye bubeeyi byaabwe. 
4Boosi bali bayeyani, buli mbuka batindiima ni kumulyuulyu, bafwaana busa nga 
isikiri ilikho kamaanda ke kumulilo kukwiseŋeeŋile, nga uyo uuli khuutsya 
khuteekhelakho ali khuukaanda buufu. 
5Khu shifukhu she kamayiiya k'omuyiinga, baakhulu be mu lubili lweewe ni 
naye umweene, baanywa iviini baameela, n'umuyiinga umweene waatsanuusa 
kumukhono kweewe wabaaba abo babaamutyaabila. 
6Kimyoyo kyaabwe kitindiima ni lirima busa nga isikiri ilikho kamaanda ke 
kumulilo kukwiseŋeeŋile. Lirima lyaabwe likona lituukha busa shiilo shoosi, uri 
busha kumutikhinyi lyaaburukha lyaatindiima nga kumulilo kukwilyebula. 
7Boosi baliliba busa ni bukhafu, bafwaana nga isikiri iilikho kumulilo 
kukwiseŋeeŋile, boosha baawuli baabwe baabamalawo. Bakhoonyaka bayiinga 
baabwe, mutweela khu mutweela, ne mbaawo na mutweela khu nibo uwilootsa 
isiindi lwe buyeeti ta.” 

Isiraeli ni kamanaambo kakaandi 

8Babaandu ba Isiraeli betubaasaka ni babaandu banaambo, bafwaana busa nga 
ikeeki ye kumukaati isi barusakho nga ishiili imbisi. 
9Banaambo babanuunamwo kamaani kaabwe baakamalamwo, ne nibo 
bafwaana busa nga babaakhashimanyilekho ta. Litsuune lyaabwe lyamelamwo 
tsiifwi, ne baalekha khuushimanyakho bari bahangaale ta. 
10Babonekha ni khukhwiyiingayiinga khwoonyene, ate nga sibakana 
khuukobola isi Umukasya Wele waabwe, namwe baakhakakho khumuweentsa 
akari mu biwaangafu byaabwe ta. 
11Babaandu ba Isiraeli bawombesebwa khaangu naabi, luundi sibalimwo 
kamakyesi nga liwuusi, batima baatsya i Misiri nga babalaanga, lwanyuma 
baashuukha baatsya i Asiriya nga baweentsa buyeeti. 
12Ne nga ni batsya nga bapamburukha, kane imbamwaatekho khatiimba khaase, 
imbakhweese imbekhise aasi nga uwaambisa binywiinywi bye mu ngaaki. Kane 
imbawe shitaambiso lwe bubwoonaki bweesi bakhola. 
13Nga kumutaambo kumukali kwaabaliindiilile abo boosi babaandataya ise! 
Khuuhela khuukali isi bali, lwekhuuba baayimiinyaalila ise! Ise nakana naabi 
khuubawonesa, ne shonyene ndi bakanikha bye bubeeyi khusiise tsana. 
14Nibo sibaantsilootsela ise ni kumwoyo kwa ŋali ta. Ne shonyene ndi bakona 
busa khu bulili bwaabwe, baalilila ukhwo. Bekhalaka ni kimibano babeene, nga 
bambaasa bari kane bafune biilyo bibuluungule ni viini; baashuukha baandataya 
ise. 

15Ise samweene niye uwabaleekela luundi nesamwo kamaani mu makhono 
kaabwe, ne ari bona beekuta khuukhola buubi khusiise tsana. 
16Nibo sibashuukha baalola isi uyo uuli angaaki luukali ta. Bali busa nga 
buyiingo bubweborokha. Baaraangilisi baabwe bakheeribwe ni lurima lwe 
baasiku baabwe, lwe biilomo birafu byeesi baanomela ise. Lwashino babaandu 
ba Misiri bakhaabatyaabile. 

Hoseya 8 

Umukasya ekiitsa Isiraeli lwe khukhwisaaya bifwaani 

1Fuura ikhoombi iye khuureewula. Ari bona umusiku alikho ewuta nga 
kunywiinywi waasu khu baandu b'Omukasya. Lwekhuuba babaandu bano 
baafuniaaka indakaano isi aakhola ni nabo, baayikaana khuuloondelela 
kamakaambila keewe. 
2Ari Isiraeli akuukuulila angaaki ari, “O Wele weefwe, ifwe khwaakhumanya 
iwe!” 
3Babaandu ba Isiraeli baayikaana isho shiili shiilayi. Ari baasiku baabwe batsya 
khuubatimisa. 
4Nibo baayiroborera bayiinga nga siibamboolelakho ise ta, beroborera 
baaraangilisi nga ise siimanyakho ta. Baaraambisa izaabu ni feetsa yaabwe, 
bekholelamwo bifwaani, bibyabarereera khuukwa. 
5Iwe Samariya, ise nekaanile shifwaani she moosi shino sheesi iwe wakholile. 
Lirima lyase lilikho litindiima khulwoowo. Iwe ukheloosele uryo khukhwoolesa 
liina, nga s'unyalisa khukhwipyeeluusa ta? 
6Imoosi yino isi iwe wisaaya, O Isiraeli, yakholebwa n'umuundu khukhwaama 
mu Isiraeli muno; niyo shiilikho Wele na khakyeekhe ta. Shifwaani she moosi 
she mu Samariya shino bakhaashikhupake shiikyele bipatu busa. 
7Ni muba nga mwamiitsa imbewo, mulikyesa ikhuungu mu shifwo she ŋaano. 
Tsisaambu tse ŋaano tsirama nga tsaayiimikha khu ngaaki, ne nga mbaakho 
iŋaano ta. Ne abe iŋaano nyene yaakhabakho, banaambo bakheetse bakilye 
yoosi. 
8Linaambo lya Isiraeli baalimalilawo ilala. Babaandu baalyo baatsya bamenya 
akari mu manaambo bafwaana nga inyuungu isi baatuuma ibuumbi. 
9Bafwaana busa nga isikilya iye mwirome ikyeendaana yonyene busa, baatsya 
boola i Asiriya. Babaandu ba Isiraeli baayikulisa babeene isi bakanwa baakali. 
10Ne abe yakhaba nga baayikulisa babeene isi babaandu be kamanaambo baryo, 
ari indi khuutsya khuubabuusanisa atweela. Lwanyuma babonabone naabi nga 
bali mu bunyala bw'omuyiinga uwe kamaani ni bwe baakhulu be mu lubili 
lweewe. 

11“Abe yakhaba nga ba Isiraeli bombekha bibyeeso biikali khweesi 
baawaanilakho tsisaayilo lwe bibyoonako, ne bibyeeso bino byaayikyela bye 
khuukholelakho bibyoonako. 
12Ise nabaronela kamakaambila kaase kakaakhali matweela ta, ne beebirisa 
busa nga kamakaambila ako kakaakhabawaambakho. 
13Babaandu ba Isiraeli bakana naabi khuuwaanayo tsisaayilo tsindayi naabi; 
bawaanayo tsinyama nga tsisaayilo, babeene baalyakho nakhulyakho. Ne isi 
Umukasya, tsisaayilo tsino sitsilikho ni sheesi tsimanyisa ta. Ni nashiryo kane 
Umukasya ashebulile bibyoonako bino byoosi, lwanyuma abawe shitaambiso, 
abasiindikhe bakoboleyo i Misiri. 
14Lwekhuuba ba Isiraeli baayibilila umubuumbi waabwe, beyombekhela 
tsimbili tse kamaani, ni mu Yuda baayombekha biriimba bibiilikho kamatikiiyi. 
Nashiryo, kane isiindikhe kumulilo khu biriimba byaabwe ibyo, kwooshe 
kamatikiiyi kaabwe ako.” 

Hoseya 9 

Hoseya alaangilila shitaambiso isi Isiraeli 

1Inywe baandu ba Isiraeli, mukhekhoyakho na khafwiiti nga kamanaambo 
kakaandi ni kakhola ta. Lwekhuuba inywe mwaakhuba babaandu babeyikinwa 
isi Wele weenywe ta. Mwaakhalawo mwaatsya mwekulisa nga bamalaaya ni 
bakhola, mwaatsya mwesaaya bawele babaandi, buli aandu oosi isi bawuulila 
iŋaano. 
2Iŋaano isi mutsya khukyesa ni viini isi musuura, sibikhaabamale ta. 
Sikhaabewo nakhari kimisabibu kye khuusuuramwo iviini inyana ta. 
3Inywe simukhaaramekho mu shibala sh'Omukasya shino ta. Baalala 
khusiinywe bakheeleyo i Misiri, babaandi batsye mu shibala sha Asiriya, 
ibweeneyo balye biilyo binyaalu. 
4Simukhawaaneyo luundi biwaanwa bye viini isi Umukasya ta. Mbaawo na 
ndweela khu saayilo itso ikhaamwikhoyese ta. Tsoosi tsikhaabe tsinyaalu busa, 
tsifwaane nga biilyo bibiwaanibwayo isi baafu. Babaandu boosi babawaanayo 
tsitsaayilo itso bakhaabe banyaalu. Babeene babaawaanayo biilyo bino banyala 
baabiliila, ne sibanyala baabiwaanayo muntsu y'Omukasya ta. 
5Ari shiina shisheene sheesi mulikholela khu shifukhu shishareebwawo lwe 
kamayiiya? Shiina sheesi mukhaakhole khukhwoolelesa shiifukhu she 
kamayiiya k'Omukasya? 
6Abe mwakhalititukha nga mushiili baalamu, mulinyoola nga muli i Misiri, 
babasiikhe i Menfisi. Bye buyiindifu byeenywe bye feetsa bikhaakoraanile mu 
bunyaasi, ni kamawa kakhaatsowe mu weema tseenywe. 

7Imbuka iye shitaambiso sha Isiraeli yoolile. Shifukhu she khuubakobolamwo 
nisho shino. Inywe mutsya khufuna isho shishibaakhila mwabeene, ate mutsya 
khushimanya. Lwekhuuba bibyoonako byeenywe bili biikali naabi, naluundi 
bubiiyile bweenywe buli buukali naabi, muyila baŋoosi khuuba baasilu, 
n'umurume wa Wele khuuba umutiimi namwe umupeme we kumurwe. 
8Ise umuŋoosi niye umuliindi wa Isiraeli khulwa Wele wase, ate nga batsya 
baandekela kimireko buli aandu oosi isi intsya. Intsya nga naakaanana bubiiyile 
abe yakhaba ni mu Lisaayilo Likhulu lya Wele. 
9Bibiindu byeesi babaandu bakhola byaabayila nibo mu bwoonaki buukali 
naabi, nga ni byaba mu bifukhu bye Gibeya khaalekho. Ne Wele singene ebilile 
ta. Ilala kane abawe shitaambiso lwe bibyoonako byaabwe byeene. 
10 Umukasya aloma ari, “Khu mbuka isi naangalilakho Isiraeli, nabangala 
bafwaana busa nga kimisabibu kikiili mu mubiimbi. Khu mbuka isi 
nanyoolelakho baakuuka beenywe, nafwaana nga uboone kimifigi kimirobe 
kikiinyoowa mu biseela byakyo. Lwanyuma mwaashuukhakho, mwaandurakho 
mwaatsya i Bayaali Peyoli, mwaatsya mwewaanayo isi shifwaani she 
khuuswaala isho. Nanywe muryo mwabeene mwaswaala mwafwaana busa nga 
wele mweene isi mwatsya mwesaaya. 
11Shiriifwa sha Isiraeli shitsya khupamburukha shimururekho shifwaane nga 
khaanywiinywi, bakyelama beenywe sibakhasaalekho babaana ta, namwe 
sibakhaabekho bisoombo ta, namwe sikhaabewo khuhesa umwaana ta! 
12Namwe abe baakhalisaala babaana baabatsowesa, intsya khubawaambisa 
kumutaambo, nga imbarusakho mutweela tweela khu baana beene. Nashiryo 
shikhaabe shifukhu she ngunyi naabi nga neetsile khubaantsukha. 
13Ise samweene naalolelela babaandu ba Isiraeli, baamiliya baafwaana busa nga 
Tuulo, shishiili mu shifwo shishikhoyesa. Ne ari bona muyila babaana beenywe 
ibulafu isi babaakhoonyela.” 
14O Umukasya, ikhuloomba ndi ubawekho shishiindu. Ne ari kane ubawe shiina? 
Ikhuloomba ndi uwe bakhasi biisoombo bibikhanyala khuuhesa babaana ta, ni 
kamabeele kakaakhanyala khuunuunisa ta. 

Umukasya akhalila ba Isiraeli kumusaango 

15Umukasya aloma luundi ari, “Bubwoonaki bwa Isiraeli bwarakikhila i 
Gilugaali, ibweene iyo nase narakikha khuubabiyila. Nashiryo ari intsya 
khubatimisa imbawoone khuurura muntsu yase. Siindi khuutsya khubakanakho 
luundi ta; lwekhuuba baaraangilisi beenywe bandiilemwo ise luwomelo. 
16Babaandu ba Isiraeli baafunile buulwaale, ni kimilaandila kyaabwe 
kyaniaalile, shishikila balekha khurakho kamatuunda koosi ta. Ne abe 
baakhasaala babaana, kane ikhoonyake babaana baabwe bakanwa abo.” 

Umuŋoosi akanikha khu Isiraeli 

17Wele wase kane ekaane babaandu ba Isiraeli, lwekhuuba bakhuwuliilisa 
byeesi niye abalomela ta. Nashiryo kane bekyele bakyendaani akari mu 
manaambo. 

Hoseya 10 

1Babaandu ba Isiraeli bafwaana busa nga kuusaala kumusabibu kukwabalaaha 
buulayi, nga kulikho kamatuunda kamakali. Ne kimisabibu kyaabwe nga ni 
kyeloosela khuuyiimba buukali, nabo baryo beloosela khukhwombekha 
bibyeeso bye bawele babaandi. Nga likyesa lye kamatuunda kaabwe 
nilyeloosela, nabo baryo beloosela khuumiliisa bibyeeso bye kamabaale isi 
besaayilakho. 
2Kumwoyo kwaabwe kuli kumuwombesi naabi, nashiryo bali ni khuusasulibwa 
lwe buubi bwaabwe. Umukasya umweene kane afuniaakake bibyeeso byaabwe, 
akhupakake bifwaani byaabwe byeene. 
3Lwanyuma bakhaakyelewo balome bari, “Ifwe sikhuli n'umuyiinga ta, 
lwekhuuba sikhurya Umukasya ta. Ne abe khwaakhaba nga khuli n'umuyiinga 
mweene, niye yaandikhukholeele shiina?” 
4Babaandu bano bakanikha biilomo bye kamatsi busa, baakhola ni tsindakaano 
tseesi bakhanyala boolelesa ta. Isho shaakila baalekha khuba baŋali mubeene 
bonyene na bonyene ta, shafwaana nga kumusiru kwe buutwa ni kurura mu 
mukuunda kweesi bamalile khuulima. 
5Babaandu babaamenya mu Samariya bekhala baariire busa, nga bambaasa khu 
shiindu shishinyala shaakholekha khu shifwaani shaabwe she kumoosi shishiili 
i Besi-Aveni. Babaandu baayo bakhaantsuwe khulwe shifwaani isho, atweela ni 
basaayi baabwe beene, lwekhuuba shiriifwa she shifwaani isho shikhaabe nga 
shaashirusibwilekho. 
6Shifwaani shino shikhaasutibwe shiyilibwe nga shiwaanwa isi Umuyiinga wa 
Asiriya umukhulu. Efurayimu akhaaswaale, ni babaandu ba Isiraeli kamaŋaanyu 
kabawaambe, lwekhuuba beyikina shifwaani isho. 
7Samariya atweela n'umuyiinga washo akhaakyelakyele ayilibwe, afwaane nga 
lisaafu ni likyelakyelela khu ngaaki khwe kameetsi. 
8Biifwo bye khukhwisaayilamwo bye bubwoonaki bye Aveni, nibyo biifwo 
mweesi Isiraeli onekela, byoosi bikhoonakisibwe. Kamawa ni bunyaasi 
bikhaatsowe khu byeeso byaabwe. Awo nio lwanyuma babaandu belootsele 
tsinjiinji bari, “Khubiimbilile!” Ni bikoongo bari, “Ni mukhukwekho!” 

Umukasya akhalila Isiraeli kumusaango 

9 Umukasya aloma ari, “O Isiraeli, khukhwaamila ilala khu bifukhu bye Gibeya, 
iwe waayiloosela busa khukhwooneka, uryo waaramila ilala busa mu 
khwooneka ukhwo khwonyene. Sishikhaabe shiilayi buusoolo khuukwiila 
babaandu baboonaki be Gibeya? 

10Ni nase samweene nga naashisiimile, ikhaabawe shiitaambiso. Ni 
kamanaambo kakaandi kakhaabasaangilile, lwe khuubawa shiitaambiso lwe 
buubi bweenywe bubuubiririre. 
11“Khaalekho, Isiraeli aaba nga iyeeyi iyamala khukhwiyika luundi nga iwuula 
iŋaano nga inyene yikanisa busa. Ne ari indi khuutsya khura likyooki mu milo 
mwayo. Indi khuutsya khuwaambila Yuda kamaani khuukhweesa imbako, ni 
Yakobo imuwaambile kamaani khuukhabala liiswa. 
12Ari nimwibyaalile mwabeene mu bukwalaafu, mwikyesele likyesa lye 
khuukana khukhuukhawawo ta. Ni mukhabale liloba lilikhali liilime lye mu 
myoyo kyeenywe, lwekhuuba ari yino niyo imbuka iye khuweentsa Umukasya, 
nio manya waanyalisa khukhwiitsa, waabatsukhiililakho bukwalaafu. 
13Ne inywe mwakhalawo mwebyaalila bubwoonaki, mwekyesela buubi 
bwonyene, naluundi mwaaliile bibyaamo bye bubeeyi bweenywe. Lwekhuuba 
mwakhalawo mweyikina kamaani keenywe, ni basoolani beenywe be kamaani. 
14“Nashiryo busoolo butsya khubalukhawo akari mu baandu beenywe babeene. 
Kamatikiiyi keenywe ke khukhwiliinda kakhoonakisibwe, musaambo nyene isi 
Shalumani onakisamwo Besi-Aribeli. Baryo ba maayi ni babaana baabwe 
baabaminiaangulaka, baabeera. 
15Ni musaambo nyene niyo ndweela, shikhaakholikhe khusiiwe, O Isiraeli, lwe 
bubwoonaki bwoowo buukali. Shiryo shifukhu she kumusaango nga sheetsile 
khwoola, umuyiinga wa Isiraeli akhaakhoonyibwe, aweelewo ilala.” 

Hoseya 11 

Khuukana khwa Wele isi babaandu baamiinyi 

1 Isiraeli n'aba nga ashiili mukyeekhe, ise namukana naabi, naluundi 
khukhwaama mu Misiri nalaanga umusiinde wase. 
2Ne nga nineloosela khuumulaanga ndyo, naye aryo waaba nga eloosela 
khukhuuntsawukhakho. Baatsya baawaanayo tsisaayilo isi Bayaali, ni 
khukhwoosha bubaani isi bifwaani. 
3Ate nga ise samweene niye uwaleekela Isiraeli khuukyeenda, namuraangilila 
nga naamuwaambile kumukhono. Ne baalekha khuufukiilisa bari yaba ise niye 
uwabawonesa ta. 
4Ise samweene niye uwaraangilila Isiraeli, nga imbakhweeselesa ni bubweela ni 
khuukana. Samweene nabarusakho buusiro bwoosi bubwababaakho, naamala 
nenama aasi, naabawa bye khuulya. 
5“Ne ari nga babaandu baase ni bakhawulila ta, baryo bakheeleyo i Misiri, ba 
Asiriya bakhaabawule. 



1776 

 

 
Ibayibuli Ingwalaafu 

© 2016 Bible Society of Uganda. 
  

 

 

6Buusoolo bukhaakwe mu biriimba byaabwe, baasiku baabwe 
bakhaafuniaakake kimibya kye mu bilibwa byaabwe. Bakhaabyoonakisile ilala 
luundi babahese, ni tsiŋoonaŋoona tsaabwe tseene tsiwewo. 
7Babaandu baase baakhalilawo ilala khukhuundura khusiise. Baryo bakhaalile 
nga belootsela wele isi baambaasa bari ali uwe kamaani, ne alekhe khuubayeeta 
ta. 
8 Iwe Isiraeli, ise inyala indyeena naakhururayo? Ise inyala ndyeena 
naakhulekha waatsyaka busa uryo? Inyala indyeena naakhuhesa waafwaana 
nga Adima, naakhukhola waafwaana nga Ziboyimu? Kumwoyo kwase 
kutyeemuukha mukari musiise; ni khuukana khwase khwiloosela bwilooseli 
khuuba khwe kamaani. 
9Taawe, ilala ise siinyala nokesanisa buurafu bwase buukali buryo ta. Singene 
noonakise Isiraeli imumalilewo ilala ta. Lwekhuuba ise ndi Wele, siindi 
umuundu ta. Indi Umukhosefu umenya akari musiinywe, naluundi singene 
niitsile mu lirima ta. 
10“Babaandu baase bakhaakyeende nga banoondelela ise Umukasya. Ise 
samweene indibuutsa nga italanyi. Ilala indibuutsa, ni babaandu bakheetse nga 
banikina busa khukhwaama ibukwanyaanga. 
11Bakheetse banikina busa nga binywiinywi, bakheetse nga baama i Misiri. 
Bakhaanikine busa nga kamawuusi, bakheetse nga bakobola khukhwaama i 
Asiriya. Ni nase samweene ikhaabakobose ingo.” Ibyo byoosi Umukasya 
umweene niye ubiloma. 

Shishoonako sha Isiraeli ni Yuda 

12Umukasya aloma ari, “Babaandu ba Isiraeli baantsibotokhelela ilala ni bubeeyi 
bwonyene, nga bewombesawombesa, ne Yuda niye waarama nga awulila Wele, 
warama nga ali umwiyikinwa isi uyo uuli Umukhosefu. 

Hoseya 12 

1“Khuumala shifukhu shibuufu, babaandu ba Isiraeli batsya baaba baloondelela 
imbewo iyaama ibwaamanyaanga. Bubeeyi ni bituluungu bili buli aandu oosi. 
Batsya baakhola ikwangwaani ni Asiriya, baamala baakaanisa kamafura ke 
kuusaala ku olivu mu Misiri bari nio ba Misiri babayeete.” 
2Ari Umukasya alikho ni kumusaango kweesi atsya khureera khu baandu ba 
Yuda, akhaawe babetsukhulu ba Yakobo bano shitaambiso, nga asintsiila khu 
saambo tsaabwe, aryo abaliyile lwe buuraambi bwaabwe buubi bweesi bakhola. 
3Akhaba ni khu mbuka isi Yakobo aabeela nga ashiili muunda ya maayi weewe, 
aarekana ni waandaaye, naluundi n'amala khuutsowa, waarekana naabi ni Wele. 
4Yakobo aarekana ni malayika, aryo waamuminya kamaani, lwanyuma 
waamwilootsela, luundi waamwikoontselela ari amuwe tsikhabi. Nga ali i Beseli, 
Yakobo mweene aakaanana ni Wele, ni Wele aakanikha ni naye ibweene iyo. 

5Lisiina lya Wele nilyo Umukasya, Umukasya Wele Umunyali wa Byoosi. 

6Ni nashiryo, ni mushuukhe mukobole isi Wele weenywe. Ni mwiibirise ni 
khuukana ni bwaŋali, naluundi mumenye nga mumwiyikina niye yenyene. 

Kimisaango kikiindi kyeesi baakhola 

7Ne Umukasya umweene aloma ari, “Babaandu ba Isiraeli bali baalyakhani nga 
babaandu ba Kanaani, bakana naabi khuulyakhana baakuli baabwe nga 
baraambisa tsimintsaani tse bubeeyi. 
8Lwanyuma buli mutweela ebuyila yenyene ari, ‘Ise naayiindila, naayikholela 
tsinusu tsingali. Mbaawo n'umuundu na mutweela uwamaamba nga ndi 
khuulyakhana ta. Nashiryo siindikho ni shishoonako shoosi ta.’ ” 
9 “Ne ise ndi Umukasya Wele weenywe, uwabaraangilila khuubarusa mu shibala 
she Misiri isi mwaba baabowe. Ari ndi khuutsya khubakhola mwiileyo luundi 
khuumenya mu tsiweema, nga ni mushikhola khu bifukhu bye kamayiiya. 
10Ise samweene nakanikhatsaka isi baŋoosi, naluundi nabawa kamarooro 
kamakali ni tsinikha tseene. 
11Ne bona Gileyadi shaayonekha, ni babaandu baamwo sibalimwo kumukaso ta! 
Bawaanayo tsiwuunwa nga tsisaayilo i Gilugaali khu byeeso byeesi baakhola ni 
kamabaale. Ne kamabaale keene ako kakhaabuusibwe mu bituumi nga keesi 
babuusa khu ndulo khwe kumukuunda kweesi bamalile khuulima.” 
12 Yakobo aatitukha waatsya mu shibala sha Aramu, ibweeneyo waaraamba 
luukali nio waafuna umukyelama, aakhola kumulimo kwe bubwaayi bwe 
kamasheese khulw'omukyelama. 
13Lwanyuma Umukasya waraambisa umuŋoosi waatsya khuurusayo babaandu 
ba Isiraeli khukhwaama mu Misiri, naluundi nga araambisa umuŋoosi mweene, 
khuubaloolelela buulayi. 
14Ne babaandu ba Isiraeli baaraanganile Umukasya naabi, nashiryo Umukasya 
atsya khubakhalila kumusaango kwe khuufwa, nga abaliyila lwe bubwoonaki 
bwaabwe. 

Hoseya 13 

Kumusaango kwa Isiraeli kukwakamayo 

1Abe buli lweesi shikuuka sha Efurayimu shikanikhila, babaandu be mu bikuuka 
bibiramile banikina busa, lwekhuuba nisho shaba shikuuka shikhulu naabi mu 
linaambo lya Isiraeli. Ne babaandu ba Isiraeli ni booneka besaaya bayaali, 
shaakila bahela. 
2Ne aluno beloosela bwilooseli busa khukhwooneka, nga bekholela bifwaani bye 
feetsa, ni bifwaani byeesi bakhola ni kamakyesi ke babaandu ke angaaki naabi. 
Lwanyuma balookhela angaaki bari, “Ni muwaaneyo tsisaayilo isi bino, 
mwiwunamile aasi isi bifwaani bye feetsa.” 

3Ni nashiryo, bakhaakoraanewo, bafwaane busa nga lifuumbi lye kumutikhinyi, 
bafwaane nga liime lye kumutikhinyi nilikooraanawo nga inyaanga yaarurire, 
bafwaane nga likhuutsi lyeesi imbewo iwuutsa, nga n'ubona lisuusi liliirura 
khukhwaama mu mwaanya. 
4Umukasya waaloma ari, “Ise ndi Umukasya Wele weenywe, uwabaraangilila 
khukhwaama mu shibala she Misiri. Inywe simwaakha khuubakho ni Wele 
ukuundi ta, akhali ise senyene, ise senyene niye umuwonesi. 
5Ise nabamanya, nabaloolelela buulayi mu shibala shishaba shishoomu. 

6Ise nabaliisa inywe, mwekura buulayi, ne ni mwamala khukhwikura, 
mweyiinga mwantsibilila ise tsana. 
7Ni nashiryo kane niitse imbebwakale nga italanyi n'ikhola. Kane nibise khu 
ntsila imbakwiile nga ingwe nayo n'ikhola. 
8Kane imbebwakale imbatyenuulakemo, ifwaane busa nga shibulukhu sheesi 
basutilekho bubwaana bwasho. Kane imbatukhuunye ifwaane nga italanyi 
ikhasi isi intsala iliile, namwe nga isolo iye mwirome ikiindi yoosi. 
9“Inywe baandu ba Isiraeli, ise samweene intsya khubahesa! Ne ari naanu ukane 
abayeete? 
10Ari umuyiinga weenywe ali waheena ukane abawonese? Baaraangilisi be mu 
biriimba byeenywe bali waheena. Bayiinga ni baaraangilisi beesi inywe 
mwabeene mwakana muri ise imbawe, bali waheena? 
11Mu lirima lyase liikali ise nabawa bayiinga. Naluundi mu burafu buukali 
nababarusakho. 
12“Bumoyaani bwa Isiraeli bwoosi bwabuusibwile atweela, ni bubwoonaki 
bweewe bwaaruungikhibwile naabi, nga buliindiilila shitaambiso. 
13Buutsiina bweetsile khu baandu nga bufwaana nga butsiina bubuutsila 
umukhasi uutsya khuusaala, ne babaandu bano bafwaana nga umwaana 
ukhalimwo kamakyesi, ukhakana khuurura ibulafu ta. 
14Ari inywe mukana ise imbawonese inywe khukhwaama mu maani ke 
makoombe? Ise kane imbawonese inywe khukhwaama mu khufwa? Iwe 
khuufwa, ari reera biitaambiso byoowo! Ni nawe kamakoombe, reera khuuhela 
khwoowo! Ise singene imbekho ni shiisa shoosi nakhari ta! 
15Abe iwe Isiraeli waakhaba buulayi khuufuurakho babaandaayo, ne imbewo 
iyaama ibwaamanyaanga, nga ifuureerera khukhwaama isi Umukasya, 
ikhenyukhile mu mubiimbi. Imbuka yeenywe iye bunyire ikhekyele shiimiyu, ni 
tsisebele tseenywe tsoosi tsikhoomelele. Naluundi bakhaakhupakulule birara 
byeenywe byoosi, bayayaane bye buyiindifu bibiilimwo byoosi. 
16Babaandu ba Samariya bakhetyuukhe buubi bwaabwe babeene, lwekhuuba 
baaminyaalila Wele waabwe. Bakhaahelele mu busoolo ni lurima, babaana 

baabwe baakyeekhe bakhaakhupibwe aasi khu mabaale baatikhake, ni bakhasi 
babaali bisoombo bakhaabaakibwe busa.” 

Hoseya 14 

Hoseya ekoontselela babaandu ba Isiraeli 

1Iwe Isiraeli, shuukha ukobole isi Umukasya Wele woowo. Lwekhuuba 
bibyoonako byoowo byakhuruurire aasi. 
2Ni mushuukhe mukobole ni biilomo bino muri, “N'ukhwiyakhile bubwoonaki 
bweefwe, naluundi mu shisa shoowo ukhwakaanile, nio nafwe khunyale 
khuukhuruuya iwe ni kiminwa kyeefwe nga ni shaakhila. 
3Asiriya s'anyala waakhuwonesa ifwe ta, abe yakhaba tsiŋwaaŋwa tseefwe tse 
mu busoolo tseene. Ifwe sikhuliilayo luundi isi bifwaani byeesi ifwe fabeene 
khwakhola, khubilomele khuri, ‘Inywe muli bawele beefwe ta.’ Mwiiwe wenyene 
nimwo mweesi baafuubi banyoolela shiisa.” 

Bisuubiso by'Omukasya 

4Umukasya aloma luundi ari, “Kane imbawonese khukhwaama mu khuborokha 
khweenywe, kane imbakane ni kumwoyo kwase kwoosi, lwekhuuba lirima lyase 
likhaabe lyaweelelewo ilala. 
5Isi ba Isiraeli, ise ikhaabe busa nga liime liliwosawosa, Ni abweene awo, Isiraeli 
akhaamulikhemulikhe busa nga shimuli. Akhekhise kimili kyeewe aasi mwiloba 
afwaane busa nga kimisaala kimi kedali kye mu Lebanoni. 
6Ni tsisakya tsakhwo tsikhaabalaahe tsibonekhe buulayi, tsifwaane nga tse 
kuusaala ku olivu, ni khuwunya khube khuulayi nga khwe kimisaala kimi kedali 
kye mu Lebanoni. 
7Luundi ndi babaandu baase bakhaakobole bamenye aasi e shishiniini shase. 
Bakhaabalaahe buulayi bafwaane nga biilime bibulungule, baame bibyaamo 
biikali nga kimisabibu. Bakhaawunyake buulayi nga iviini iye mu Lebanooni. 
8“Inywe babaandu ba Isiraeli, shiina ndi sheesi mukana khu bifwaani? Ise 
senyene niye uwilamwo khuuloomba khweenywe, luundi naabenaanakho 
naabi. Ise ndi busa nga kuusaala kukuukhawakho kamasaafu kaakwo ta, 
bibyaamo byeenywe byoosi byaama isi indi.” 

Bibyaakamayo 

9Ari khayo abo babaali ni kamakyesi bamanye bibiindu bino. Lekha abo babaali 
ni khuumanya barekeerese buulayi naabi. Kimikhoosi ky'Omukasya kili kyaŋali 
luundi kili kimikwalaafu, ni babaandu babaali bakwalaafu bakikyeendelakho. Ne 
mu mikhoosi kino baboonaki betuya luundi beruura aasi. 

Yoweeli 

Yoweeli 1 

1Buno nibwo buurume bw'Omukasya bubweetsila Yoweeli, umusooleli wa 
Pesuweli. 

Babaandu belootsa lwe khukhwoonakisibwa khwe biilime 

2Ni mureekerese inywe babaandu baakhulu mweesi. Muwuliilise buulayi inywe 
babaandu babaamenya mu shibala. Nga ni muwaangaale mu miiko kyeenywe 
kyoositsana, abe mwabonatsakakho shishiindu shishifwaanakho shiri nga 
shikholikha? 
3Ni mushiboolelekho babaana beenywe, ni babaana beenywe nabo 
bashiboolelekho babaana baabwe. Ni naabo beetse bashiboolelekho babaana be 
kumuboolo kukuundi. 
4Tsisike tsakwa mu bukali, nga tsindala tsaamalile khuukhala, tsitsiindi tseetsa 
tsaamaliilisa bibyarama! Nga itso tsaamalile tsiryo, tsitsiindi natso tseetsa 
tsaalumaka bibyarama, ni tsitsiindi tseetsa tsaamaliila! 
5Ari ni mwinyukhe mwantsuwe, inywe bameesi mweesi! Ni mukhupe 
luwuungu, inywe mweesi babaanywa iviini, ni mwantsuwe lwekhuuba 
kimisabibu kyeesi bakhamulamwo iviini indokote kyoosi kyaaweelewo. 
6 Liiye lye linaambo lye kamaani lyebwakalile shibala shase, liiye lye kamaani 
naabi lilikhanyala lyaabalikha ta. Kameeno kaalyo kali busa nga ke talanyi 
iseetsa, naluundi kali busa nga n'ubona kameeno ke talanyi ikhasi. 
7Liiye ilyo lyaheseele ilala kimikuunda kyase kye kimisabibu, naluundi 
lyoonakisile kimisaala kyase kimifigi. Lyaaliile ni kamakhobolyo koosi ke khu 
misaala, khukhwoolesa ni tsisakya tsakhwo tsaarama tsaakhosele busa. 
8Ari ni mwantsuwe mufwaane busa nga umweeha, uwibowele isawu iya 
makoongwe, uuli khuusola lwe khuufwa khw'omuseetsa weewe. 
9Biwaanwa bye biilime bibuluungule, ni biwaanwa bye viini, ari byayakama 
khuuwaanibwayo mu Lisaayilo Likhulu ly'Omukasya. Nashiryo ari basaayi bali 
mu khwantsuwa khwonyene. Babaakaanisi b'Omukasya balikho basola busa. 
10Kimikuunda kyoosi kyaahelile, liiswa lyataŋalaale busa. Biilime bibuluungule 
byoosi byaaweelewo, kimisabibu kyoosi kyaaniaalile, ni kimisaala kimi olivu 
kyoosi nakyo kyaahelile. 
11Nimwiwunamile busa, inywe baalimi mweesi! Ni musole, inywe babaalima 
kimisabibu! Ni mwantsuwe naabi, lwekhuuba iŋaano ni kamaheemba, nga nibyo 
bilimwa bye mu mikuunda, byoosi byaahelile. 
12Kimisabibu kyoosi kyoomile, ni kimisaala kimifigi kyoosi kyaaniaalile. 
Kamatuunda ka pomeguraneti, ni kamasheendu, atweela ni kamatuunda 

kakaandi kakaaliibwa, byoosi byoomile. Nashiryo kumwikhoyo kwe babaandu 
nakwo kwaweeleelewo ilala. 
13Ari inywe basaayi mweesi, ni mwibowe tsisawu tsa makoongwe, murakikhe 
khukhwantsuwa! Ni musole luukali lweene, inywe mweesi babaakaanisa khu 
sheeso! Ari inywe babaakaanisi ba Wele wase, ni mwiitse, mubuye shiilo shoosi 
nga muli mu sawu tsa makoongwe. Lwekhuuba mbaawo imuunga na ndweela 
iye bilime bibuluungule, namwe akhaba iviini yoosi isi babaandu banyala 
bawaanayo mu Lisaayilo lya Wele Likhulu ta. 
14Ari ni mukuukuule imbuka iye khuubuya ntsala, ni mukuukuule babaandu 
boosi beetse mu lubuusano lukhosefu. Ni mubuusanise baaraangilisi atweela ni 
babaandu boosi be mu shibala shino, beetse mu Lisaayilo Likhulu lya Wele 
Umukasya weenywe. Lwanyuma mumulilile niye nga muli mubweene umwo. 
15 Shifukhu sh'Omukasya shili aambi! Shifukhu isho khweesi khuhela 
khulyaamila isi umweene Umunyali wa byoosi. Shifukhu isho nga shiliba 
shihangafu naabi! 
16Biilyo byaakhuweelekho nga khubona ni tsimoni tseefwe khuri. Ari sishiiliyo 
iserukho iye kumwikhoyo mu ntsu ya Wele weefwe luundi ta. 
17Bumiitso buhelela mu liloba lilyoomu, ni bilime bye biilyo bibulunguule byoosi 
byaafwa. Ari bibyoombekhe bye khuubuungamwo biilyo bili busa, ni birara 
byayoomelawo busa. 
18Ari biisolo byoosi bilikho byaniaaka busa lwe ntsala ingali! Tsikhaafu natso 
tsitalima busa lwekhuuba mbaawo isi tsinyoola bunyaasi ta. Ni bibyaayo 
bibiramile nga kamakheese nabyo bilikho bibonabona. 
19Ise ndi khukhwilootsela iwe, O Umukasya! Lwekhuuba kumulilo kwookhile 
bunyaasi bwe mwirome bwoosi, ni kumulilo kukuutindiima kwookhile ni 
kimisaala kyoosi kyaweelewo. 
20Bona ni tsisolo tse mwirome tsoosi natso tsilikho tsikhwilootsela iwe, 
lwekhuuba tsintsitsi tse kameetsi tsoosi tsomeleele, ni kumulilo kwookheele 
ilala bunyaasi bwe mwirome bwoosi. 

Yoweeli 2 

Tsisike tsili busa she khuureewula 

1Fuura ikhoombi, fuura ikhoombi iwulilikhe mu Sayuuni, lukiingi lwa Wele 
lukhosefu. Lekha buli mutweela yeesi anikine lwe khuurya, lwekhuuba shifukhu 
sh'Omukasya shakhwoolilekho. 
2Nisho shili shifukhu she shishiilima busa ni kumutaambo kumukali. Shifukhu 
she kamafuumbi kamamali, ni shishilima namukoto. Nio lwanyuma 
khaangukho, nga n'ubona antsye akhwentsuukha nga busha kumutikhinyi khu 

njiinji, liiye lye kamaani naluundi lirafu liwulukhe. Mbaawo shishiindu abe 
shishafwaanakho shiryo, namwe shishiilibawo khuufwaanakho shiryo ta. 
3Kumulilo kwoosha biilime iburaangisi waabwe, naluundi kwaatindiima nga 
kwaabaloondelekho. Iburaangisi waabwe iliyo shiibala shishibonekha buulayi 
nga Kumukuunda kwa Edeni. Ne inyuma waabwe mbaayo shishiindu shoosi 
shishiramayo ta, khuurusakho kumubiimbi kwonyene. Mbaawo shishiindu na 
shitweela shishinyala shaatitukha ta. 
4 Babonekha nga tsiŋwaaŋwa; beetsa basuna busa nga tsiŋwaaŋwa tse busoolo. 

5Babone beetsa basuna busa khu ngaaki khwe tsinjiinji. Nga waabarekeeresile, 
balyebukha busa nga kumulilo ni kwoosha bunyaasi bubwoomu, bali busa nga 
liiye lye kamaani liliikhuumba khuutsya mu busoolo. 
6Ni baba nga beetsa, babaandu be kamanaambo boosi belulukha busa, buli 
muundu waashuukhakho mu moni mweewe. 
7Beetsa bebwakala busa nga n'ubona basoolani; baaniinaka khu matikiiyi ke 
shiriimba nga baselikhale. Boosi bakhuumbila atweela busa nga batsya 
iburaangisi nga mbaawo uwiborosamwo ta. 
8Boosi bakhuumba baatsya iburaangisi nga mbaawo uborosamwo waatsya mu 
luruungo lw'owasheewe ta. Baafuniaakaka tsimako tsitsikhiinga nga mbaawo 
ukoraanisamwo ta. 
9Boosi bebwakala shiriimba, baatimaka khukhwibotokhelela kamatikiiyi 
kaasho. Lwanyuma batsya benjilaka mu tsintsu, baaniinakila mu madirisa nga 
babeefwi ni bakhola. 
10 Nga ni beloosela khuutsya iburaangisi, shibala shoosi ni likulu binikina busa. 
Inyaanga ni kumweesi byaakama khuuwa buwaanga bwabyo, ni tsinienieesi 
natso tsakama khukhwaburukha. 
11 Umukasya arusa likaambila lyeewe isi liiye lyeewe ni khukuula khuukali. Liiye 
lyeewe lili lye kamaani naabi silibalikha ta. Ni naabo babaawuliilisa shiilakilo 
sheewe bali be kamaani naabi. Shifukhu sh'Omukasya shili she shiriisa shiikali! 
Naanu niye unyala waashikhaliilikha? 

Khuulaangilila khwe khukhwiibiyisa 

12Isho nisho shishakila Umukasya waaloma ari, Yakhaba ari, nimushuukhe 
mukobole isiindi ni kimyoyo kyeenywe kyoosi, nga mubuya intsala, ni 
khukhwaantsuwa ni kumutaambo. 
13Ari lekha kimyoyo kyeenywe kikifunikhile kyokesanise kumutaambo, ne 
akhuba khukhwonuulakho bikwaaro byeenywe ta. Ni mushuukhe mukobole isi 
Umukasya Wele weenywe, lwekhuuba niye ali uwe shiisa ni bubweela buukali; 
niye ali umwikhalilikhi s'akhalalaka khaangu ta, naluundi ali ni khuukana 
khuukali. Naluundi niye ali mwirekefu khukhwiyakhila bibyoonako, ne akhuba 
khuuwa shitaambiso ta. 

14Naanu umanya? Winyoola Umukasya Wele anyala waashuusakho 
bibyambaaso byeewe, waabawa inywe tsikhabi tsingali. Nio nanywe munyalise 
khuuwaanayo biwaanwa bye bilime bibuluungule ni biwaanwa bye viini isi 
Umukasya Wele weenywe. 
15Fuura ifurumbeti khu lukiingi Sayuuni! Ni mulaangilile khuubuya intsala 
khuukhosefu, mulaange babaandu atweela mu lubuusano lukhosefu. 
16Buusanisa babaandu boosi atweela; uŋoonaŋoone lubuusano lukhosefu; reera 
atweela baasakhalu boosi, ubuusanise ni babaana atweela, urekho ni bafwiiti 
babaanuuna. Kuukuula umuseetsa n'umweeha weewe, barure khukhwaama mu 
biseenge byaabwe. 
17Lekha basaayi, babaakaanisa Umukasya, baantsuwe nga bali akari e lulwaanyi 
lwe Lisaayilo Likhulu. Lwanyuma belootse nga baloma bari: “N'usaasile 
babaandu boowo, O Umukasya. Ukhafukiilisa babaandu be kamanaambo 
kakaandi baakhulekelesa ifwe nga baaloma bari, ‘Ne Wele waabwe ali waheena 
ta?’ ” 

Khukhwiilamwo khw'Omukasya 

18Nio lwanyuma libuba liwaambe Umukasya lwe shibala sheewe, aryo asaasile 
babaandu beewe. 
19Aryo nio Umukasya elemwo ari, “Ari bona ise ndi khuubarumanisila biilime 
bibuluungule ni viini atweela ni kamafura ke kuusaala ku olivu, bibiibamala nio 
mwikure buulayi. Inywe singene mwiileyo luundi khuuba she khuutsekhelela 
busa ni babaandu be kamanaambo kakaandi ta. 
20Ikhaatimise liiye lilyarura khukhwaama lubeka lwe ngaaki nga nitso tsiisike. 
Ikhaatsitimise tsitsye mu shibala shishoomu she kumubiimbi. Ne liiye lyatso 
lilikhaabe iburaangisi walyo likhaaweele mu nyaantsa Dedi Si, ni neelyo 
lilikhaabe inyuma walyo liweele mu nyaantsa Meditereniani. Itso tsitsikhaafwe 
tsikhaabole tsiwunye bubolo khu shibala isho shoosi. Tsikhaafune shitaambiso 
shino lweebyo byoosi byeesi tsyabakhola khusiinywe. 
21Nashiryo iwe Liiswa, ukharya ta; ne niwikhoye, usangaale, lwekhuuba 
Umukasya waakholile bibiindu bikhulu naabi. 
22Ni nanywe tsisolo tse mwirome, mukharya ta, lwekhuuba ari bunyaasi bulikho 
butsowa. Ni kimisaala nakyo ari kilikho kirakho kamatuunda; kimisaala kimifigi 
ni kimizabibu nakyo kyaarobile. 
23Inywe babaandu be mu Sayuuni mweesi, ni mwikhoye, ni musangaale lweesho 
sheesi Umukasya Wele weenywe abakholeele inywe. Waabaweele ifula ibamala 
nga okesanisa bubwiyikinwa bweewe. Ni ifula ikiindi iloondelelakho nayo itsya 
khukhwiitsa, ni kiindi nayo iyilakho khuutsowesa bilime. 
24Biifwo byeesi muwuulilamwo biilime byeenywe, bitsya khukhwitsulamwo 
biilyo bibulungule, ni biifwo byeesi musuuriramwo iviini bitsya 
khukhwiitsulamwo iviini ni kamafura ke kuusaala ku olivu.” 

25Umukasya alooselakho ari, “Ari intsya khubakoboselawo ibyo byoosi byeesi 
tsiisike tsalya tsyoonakisa, tsiisike tsitsituumatuuma, tsitsihesa, luundi 
tsitsikhalaka tsyoonakisa, tseesi ise nasiindikha isi muli. 
26Khu mbuka iyo indi luundi mutsya khufuna biilyo bibibamala, mulye mwikure. 
Muryo muruuye Umukasya Wele weenywe, ubakholeele inywe bibiindu 
bibiyaangisa. Babaandu baase sibalilayo luundi khuubona kumutaambo 
kukufwaana kuri ta. 
27Nio inywe babaandu ba Isiraeli mukhaashimanye muri ise imba akari mu 
baandu baase, naluundi mushimanye muri ise ndi Umukasya Wele weenywe, 
mbaawo ukuundi ta. Babaandu baase sibaliilayo khuufuna kumutaambo 
kukuufwaana kuri luundi ta. 

Shifukhu sh'Omukasya 

28Lwanyuma nga naamalile khuukhola bibiindu bino byoosi, ikhaatsukhiilile 
Umwoyo wase khu baandu boosi. Babaana beenywe besiinde ni bekhaana 
bakhaakanikhe biilomo bye buŋoosi. Babaandu beenywe baasakhulu 
bakhaaroore kamarooro, ni bahele beenywe bakhaafune khuubonekhelwa. 
29Mu bifukhu ibyo, ikhaatsukhiilile Umwoyo wase khu bakaanisi baase, boosi 
atweela basaani ni bakhasi beene. 
30Ikhokesanise bibiyaangisa mwikulu ni khu shibala khweene; ikhaabewo 
kamafuki ni kumulilo, atweela ni khukhwituukha khwe lisuusi. 
31 Inyaanga ikheeleyo imaliye tii, ni kumweesi nakwo kushuukhe kubeseme 
kufwaane nga kamafuki, nga shifukhu she kamaani, she kumutaambo 
sh'Omukasya isho nga shishiili khukhwoola ta. 
32  Ne buli muundu yeesi uwikhuunga lisiina ly'Omukasya akhaafune buyeeti 
bwe khuuwonesebwa. Lwekhuuba nga Umukasya umweene n'aloma, batweela 
babaakhaabe khu lukiingi Sayuuni mu Yerusalemu bakhaatitukhe. Bano 
bakhaabe batweela khuubo babaakhaawone, beesi Umukasya umweene aamala 
khaale khuurobola.” 

Yoweeli 3 

Kamanaambo kakhalilwa kumusaango 

1Umukasya waaloma ari, “Mu bifukhu ibyo naluundi khu mbuka iyo, lweesi 
indikholelakho Yuda ni Yerusalemu khuuba buulayi luundi. 
2Indibuusanisa kamanaambo ke shiibala shoosi atweela mu litila lya 
Yehoshafati. Ibweene iyo indirakikha khuukhalila kamanaambo kumusaango, 
kukuuwaambakana ni busikha bwase, nga nibo babaandu baase ba Isiraeli. 
Lwekhuuba baasalanisaka babaandu baase mu manaambo kamakali, 
bakabanana liiswa lyase. 

3Baakhupa buukokha khuukhalawo naanu uuli ni khuufuna baakulwa. 
Baakulisaka babaana besiinde bari nio bafune bamalaaya, naluundi baakulisaka 
ni babaana bekhaana bari nio bafune iviini ibamala bameele. 
4  “Ari inywe babaandu be mu Tuulo ni Sidoni, ni nanywe be mu bisiintsa bya 
Firisitiya, mumeentsakho shiina? Mulikho muntsiliyaasakho shiina shisheene? 
Ni muba bari mulikho muntsiliyaasa ise, muli ni khukhwitsiiliilisa naabi, 
lwekhuuba intsya khukhwinyukhilamwo khaangu naabi, imbeliyaase lweebyo 
byoosi byeesi mukholile. 
5Lwekhuuba inywe mwayila ifeetsa yase atweela ni zaabu yase, ni bibiindu 
byase bye buyiindifu swa busa. Muryo mwabisutaka mwaabiyila mu mesaayilo 
keenywe. 
6Inywe mwakulisaka babaandu ba Yuda ni be mu Yerusalemu isi Bayonaani, nio 
banyalise khuubarusa mu shibala shaabwe, babayile mu shibala she aleeyi 
naabi. 
7Ne ari samweene intsya khuubakobosa khukhwaama mu biifwo ibyo byeesi 
mwabakulisamwo. Intsya khubeliyaasakho lweebyo byoosi byeesi mwakhola. 
8Nase intsya khukila babaana beenywe besiinde ni bekhaana bakulisibwe isi 
babaandu ba Yuda; nabo bakyelewo babakulise isi babaandu be mu Sabeya, nga 
nilyo linaambo liliili lye aleeyi naabi. Ise Umukasya samweene niye 
ushikanikhile.” 
9Ni mukhole shikuukuulo isi kamanaambo, nga mukaloma muri, 
Yiŋoonaŋoonela busoolo! Ni mulaange basoolani beenywe babafuurayo 
buulayi! Khayo baselikhale beenywe babafuurayo khuusoolana buulayi 
bakhuumbe batsye bebwakale. 
10 Ni mubase tsiindima khukhwaama mu mbako tseenywe tsitsiilima, naluundi 
mubase kamafumo khukhwaama mu ntsoolelo tseenywe. Ari khayo abo babaali 
baatoro beelemo kamaani balome bari bali ni kamaani ke khuusoolana. 
11Ni mwiitse khaangu, inywe kamanaambo koosi, khukhwaama buli tsimbeka 
tsoosi, mwiitse mubuusanile atweela. O Umukasya, ari reera aasi liiye lyoowo 
liliisoolana! 
12“Ari lekha kamanaambo koosi kalaangane keetse mu busoolo. Lekha koosi 
kakhuumbe katsye mu litila lya Yehoshafati. Ibweene iyo, ise Umukasya, 
indikhala aasi, ikhalile kamanaambo koosi kakebotokheleele kumusaango. 
13 Ari yinyusa injeso mu ngaaki, lwekhuuba likyesa lyoolile. Yiitsa musuure 
iviini, lwekhuuba lisuuriro lye viini lyetsuulemwo kimisabibu. Ni tsinyuungu 
tsetsuule tsisalasala busa lwe bubwoonaki bwe babaandu bano.” 
14Biikana ni biikana byaaliindiilile busa mu litila lye khuukhalawo. Lwekhuuba 
mu bweene imwo shifukhu sh'Omukasya shili aambi khukhwoola. 

15Inyaanga ni kumweesi bikhaamaliye busa bili tii, ni tsinieenieesi 
sitsikhaaburukhe luundi ta. 

Wele awa babaandu beewe tsikhabi 

16 Umukasya alookha ni likono liikali lilyeene khukhwaama mu Sayuuni, arusa 
likono lyeewe khukhwaama mu Yerusalemu, shaakila shibala shoosi ni likulu 
byaanikinisibwa. Ne Umukasya umweene niye umuliindi uwe babaandu beewe, 
niye bubwilukhilo bwe kamaani isi babaandu ba Isiraeli. 
17“Nio lwanyuma inywe mumanye muri ise Umukasya Wele weenywe, kane 
imenyatsake mu Sayuuni, khu lukiingi lwase lukhosefu. Shiriimba Yerusalemu 
kane shibatsake shikhosefu, ni babaandu be kamanaambo kakaandi sibalilayo 
luundi bashibwakale ta. 
18Khu shifukhu isho, iviini indokote inyene ilironyaka khukhwaama mu njiinji, 
ni khu bikoongo khuulirurukukha kamabeele. Kameetsi kalitsula mu ntsitsi 
tsoosi tse mu Yuda, ni sebele ilirubukha khukhwaama mu Lisaayilo Likhulu 
ly'Omukasya, nga itsukhiilila Litila lya Akasiya. 
19Ne shibala sha Misiri shilikyela busa shibala shishoomu, Edomu shiliiba busa 
kumubiimbi, lwekhuuba nibo bebwakala babaandu ba Yuda, baakhoonyaka 
babaandu babaakhalikho ni kumusaango ta mu shibala shaabwe. 
20Ne shibala sha Yuda shiliitsulamwo babaandu biilo ni biilo, ni Yerusalemu 
shilibawo kimiboolo ni kimiboolo. 
21Ni kimisaango kye bubwiiri kye babaandu baase abe kyeesi ishiili 
khuubeyakhila ta, kane imbeyakhile. Ni nase Umukasya samweene indikhola 
tsiingo tsase khuuba mu Yerusalemu, khuumenya atweela ni babaandu baase.” 

Amosi 

Amosi 1 

1 Tsino tsili tsilomo tsyeesi Amosi aaloma. Amosi yuno abe aama mu shiriimba 
she Tekowa, nga ali umwaayi we kamasheese. Wele aamurumburira niye 
bibiindu bino bibiwaamba khu Isiraeli, nga ishitaambayo kimiiko kibili nio 
ibewo khuutengaasibwa khwe shiibala. Mu mbuka iyo, abe Uziya ali umuyiinga 
wa Yuda, ni Yerobowamu umusoleeli wa Yehoashi, abe ali umuyiinga uwa 
Isiraeli. 
2 Amosi waaloma ari: “Umukasya akhookhela khu lukiingi Sayuuni; likono 
lyeewe likuukuulila mu Yerusalemu. Shino shikila kamaayilwe kooma ni 
bunyaasi bwe khu lukiingi Kalumeeli bwaniaala.” 

Umukasya akhalila bahesanwa ba Isiraeli kumusaango 

Wele akhalila Siriya kumusaango 

3 Umukasya aloma ari, “Ise ndi ni khuuwa babaandu be mu Damasiko 
shitaambiso, khulwekhuuba baakholile bibyoonako nga beelaŋanamo busa. 
Baabirisa babaandu be mu Gileyadi buubi naabi, nga babanyalulaka busa. 
4Ni nashiryo ise ikhaasiindikhe kumulilo kwooshe lubili lweesi umuyiinga 
Hazayeli ombakha, naluundi kwoonakise lubili lwa Benihadadi. 
5Ise ikhaafuniaake biilibwa bye shiriimba Damasiko, indusewo ni babaandu 
babaamenya mu Litila lye Aveni, atweela n'umuwuli uwa Besedeni. Babaandu 
be mu Siriya bakhaarusibwewo, bayilibwe mu shibala she Kiri nga bali 
baabowe.” 

Wele akhalila Filisitiya kumusaango 

6 Umukasya aloma ari, “Ise ndi ni khuuwa babaandu be mu Gaza shitaambiso, 
khulwekhuuba baakholile bibyoonako nga beelaŋanamo busa. Khulwekhuuba 
baawaamba babaandu be bibyaalo bibuufu, baabayila baabakulisa nga 
baakulwa isi babaandu be mu Edomu. 
7Ni nashiryo ise ikhaasiindikhe kumulilo kwooshe tsiimako tsye shiriimba Gaza, 
ni bibyombakhe bibiilimo byoosi. 
8Baawuli be biriimba Ashidodi ni Ashikeloni, ise ikhaabaruse khu buwuli. Ise 
ikhaawe shiriimba she Ekuroni shitaambiso, ni ba Filisitiya babaaramirewo, 
bakhaafwe.” 

Wele akhalila be mu shiriimba Tuulo kumusaango 

9 Umukasya aloma ari, “Ise ndi ni khuuwa babaandu be mu shiriimba Tuulo 
shitaambiso, khulwekhuuba baakholile bibyoonako nga beelaŋanamo busa. 
Khulwekhuuba baawaamba babaandu be linaambo libuufu, baabayila mu 
bubowe mu shibala she Edomu. Baalekha khushebulila bari abe bali be buulebe 
ta. 

10Ni nashiryo ise ikhaasiindikhe kumulilo kwooshe tsiimako tsye shiriimba 
Tuulo, ni bibyombakhe bibiilimo byoosi.” 

Wele akhalila be mu Edomu kumusaango 

11 Umukasya aloma ari, “Ise ndi ni khuuwa babaandu be mu shiriimba Edomu 
shitaambiso, khulwekhuuba baakholile bibyoonako nga beelaŋanamo busa. 
Baakubyeenga baalebe baabwe ba Isiraeli, nga sibabokesanisakho ni shiisa ta. 
Baarama nga bookesanisa liirima liikali naabi, nga silyakama ta. 
12Ni nashiryo ise ikhaasiindikhe kumulilo kwooshe tsiimako tsye shiriimba 
Temani, ni bibyombakhe byoosi bibiili mu Bozira.” 

Wele akhalila be mu shiriimba Amoni kumusaango 

13 Umukasya aloma ari, “Ise ndi ni khuuwa babaandu be mu shiriimba Amoni 
shitaambiso, khulwekhuuba baakholile bibyoonako nga beelaŋanamo busa. 
Khulwekhuuba mu khuba ni kameelu ke khuubalaayisa liloba lyaabwe, 
baawaamba baakhasi be bisoombo mu Gileyadi, baabakhalaka bisoombo ibyo. 
14Ni nashiryo ise ikhaasiindikhe kumulilo kwooshe tsiimako tsye shiriimba 
Raba, ni bibyombakhe byoosi bibiilimo. Ikhaabewo luwuungu luukali khu 
shifukhu she busoolo, ni busoolo bukhaawunye iimuka. 
15Umuyiinga waabwe ni baraangirisi beesi awula ni nabo, bakhaayilibwe mu 
bubowe.” 

Amosi 2 

Wele akhalila babaandu be mu Mowabu kumusaango 

1 Umukasya aloma ari, “Ise ndi ni khuuwa babaandu be mu Mowabu 
shitaambiso, khulwekhuuba baakholile bibyoonako nga beelaŋanamo busa. 
Baawaamba kamakuumba k'omuyiinga uwa Edomu, mu shifwo she 
khuukeesamo shiriifwa, baakoosha ni kumulilo kekyela likoshe busa. 
2Nashiryo ise ikhaasiindikhe kumulilo mu liloba lye ba Mowabu, kwooshe 
tsiimako tsye shiriimba Keriyosi. Babaandu be mu Mowabu bakhaafwiile mu 
liyoombo lye busoolo, nga basilikhale babaakhupa liyoombo ni babaafuura 
tsifulumbeti baabebotookheleele. 
3Ise ikheere umuyiinga uwa Mowabu, atweela ni baawuli beesi niye awula ni 
nabo.” 

Wele akhalila babaandu be mu Yuda kumusaango 

4Umukasya aloma ari, “Ise ndi ni khuuwa babaandu be mu Yuda shitaambiso, 
khulwekhuuba baakholile bibyoonako nga beelaŋanamo busa. Khulwekhuuba 
baalobile khurekeeresa kamakaambila keesi ise Umukasya nabawa, baalobile 
khuuloondelela indeekela yase. Baatsiile khukhwisaaya ba wele be bubeeyi 
busa, nga bakuuka baabwe ni baakhola. 

5Ni nashiryo ise kane isiindikhe kumulilo mu Yuda, kutsye kwooshe tsiimako 
tsye mu Yerusalemu.” 

Wele akhalila Isiraeli kumusaango 

6Umukasya aloma ari, “Inywe babaandu be mu Isiraeli, ise ndi ni khuubawa 
shitaambiso, khulwekhuuba mwaakholile bibyoonako nga mwiilaŋanamo busa. 
Mwawaamba baandu babaakhalikho kumusaango kwoosi ta ne nga sibanyala 
khuuliha byeesi mubabaantsa ta, mwaabakulisa mu bukulwa, nga 
mubakulisamo ifeetsa, namwe buukusi bukyeekhe naabi. 
7Bakhaandakilila abo babaakhali ni kamaani naluundi babaakheenyala ta, nga 
babareerera khukhwiyembelela khuukali naabi. Umusaani n'umwaana weewe 
umusooleli, bakona n'umuraambi uw'ekhasi niye mutweela. Mu shino 
bakhomyaasa lisina lyase likhosefu. 
8Mu buli shifwo she khukhwisaayilamo, babaandu bano beeyalisa aasi khu 
bikwaaro byeesi bawaambiliile khukhwaama khu bataambi, khulwe kamakobi. 
Banyweela mu lisaayilo lya Wele, iviini isi bawaambile khukhwaama khu 
baandu beesi babaantsa. 
9 “Nibo baalekha khuumanya bari ise noonakisa ba Amori naabamalilawo ilala 
khulwaabwe ta. Ba Amori abo abe bali baleeyi nga kimisaala kimi kedali 
naluundi bali ni kamaani nga kimisaala kimi oko. 
10Naluundi ise nabarusa inywe khukhwaama mu shibala Misiri, nabaraangirira 
mu mubiimbi khuumala kimiiko kamakhumi kane, nga imbayila khuuwaamba 
shiibala she ba Amori. 
11Ise narobora batweela khu baana beenywe khuuba baŋoosi, ni babaandi 
khuuba ba nazariti. Baandu baase ba Isiraeli, munyala mwekaana bibiindu bino? 
Ise Umukasya niye ulikho ubareeba inywe. 
12Ne bona inywe mwaakila ba nazariti baanywa iviini, naluundi mwaalakila 
baŋoosi khuulekha khukhola buŋoosi ta. 
13Ne bona ari, ise intsya khubamiinila inywe mu shifwo shitweela, muyeŋaane, 
mube busa nga shikaari sheesi bayikilekho biilimwa bye likesa. 
14Ikhaba abo babaatima tsiindimo ni kamaani keene, sibakhaanyalise 
khuutitukha batsye bawone ta. Abo babaali ni kamaani, kakhaabawemo, ni 
basilikhale balekhe khunyalisa khuusoolana khuuwonesa buulamu bwaabwe ta. 
15Ikhaba abo babasoolana nga baraambisa buyiingo, nabo bakhaakhasikhane. 
Abo babaatima tsiindimo ni kamaani sibakhaanyalise khuutitukha khuuwonesa 
buulamu bwaabwe ta. Ikhaba abo babaatimila khu ŋwaŋwa, sibakhaanyalise 
khuutitukha bawonese buulamu bwaabwe ta. 
16Khu shifukhu isho, ikhaba babaaminyisa bunyindaalifu mu basilikhale, 
bakhaatuume bye busoolo byaabwe aasi, batime nga bali mu makhono busa.” 
Buurume buno bwaamile isi Umukasya umweene. 

Amosi 3 

1Babaandu ba Isiraeli, ni murekeerese buurume buno bweesi Umukasya 
alomile, nga bubawaamba khus'iinywe, mumuuli linaambo lyeesi niye 
aawonesa khukhwaama mu Misiri. 
2“Khukhwaama mu manaambo ke shibala shino koosi, inywe mwenyene mu 
muuli linaambo lyeesi ise namanya, naluundi nenaanakho. Isho nisho shishikila 
bibyoonako byeenywe byaakhalasa ise naabi, naluundi nisho shikila ise ndi ni 
khuubawa inywe shitaambiso.” 

Kumulimo kw'omuŋoosi 

Nashiryo ari Umukasya alikho aloma ari, 
3Babaandu babili banyala baatsya khu lukyeendo nilwo lutweela, nga 
sibanyoowile khufukiilisana ta? 
4Italanyi ikhulu inyala yaakhookhela busa mu shisaali, nga siyaboone khasolo 
kheesi itsya khwiira ilye ta? Italanyi ishiili isoleeli inyala yaakhookhela isi ikona, 
nga mbaawo she khuulya sheesi iwaambile ta? 
5Khanywiinywi khanyala khaakwa busa khu mubasu nga mbaawo ukurekire ta? 
Kumubasu kunyala kwaarekulukha kwonyene busa nga mbaawo 
shishikwitiililekho ta? 
6Babaandu be mu shiriimba banyala baawuulila likono ly'efulumbeti 
lilikuukuula liri iliwo busoolo, baalekha khukhwiyembeelela ta? Buwaangafu 
bunyala bwaakwa busa khu shiriimba, nga akhali ndi Umukasya niye 
ubusiindikhile? 
7Ilala, ilala, Umukasya Wele, s'aakhola shishiindu shoosi nga ashiili khunyoowa 
waamanyisa babaakaanisi beewe, baŋoosi ta. 
8Italanyi inyala yaabulukhuma, yaalekha khubawo umuundu uwiyembelela ta? 
Umukasya umuwuli uwe bibiindu byoosi anyala waakanikha, yaalekha 
khubawo umuundu ukuukuula buurume bweewe ta? 

Samariya itsya khuhela iwewo 

9Amosi waalomela baraangirisi be mu Samariya ari, “Ni musiindikhe baarume 
batsye isi abo babaali bayiinga ba Misiri ni Ashidodi, babalomele bari, ‘Inywe ni 
mubuusanile mu ngiingi tsye mu Samariya, mubone khuutumbukhana 
khukhuulimo, ni bibyoonako byeesi balikho bakhola.’” 
10Umukasya alikho aloma ari, “Bayiinga abo bayiitsusa tsiintsu tsyaabwe ni 
bibiindu bye butsoonwaaki ni khuunuula busa. Sibalikho ikhaba ni bwaŋali 
bwoositsana ta. 
11Ni nashiryo, kane baasiku bebotokhelele shibala shaabwe, bafuniaake 
tsiimako tsyaabwe, naluundi banuule ibyo bibiili muntsu tsyaabwe.” 

12Umukasya alikho aloma ari, “Nga umwaayi n'awonesakho biikele bibili 
byonyene, namwe ikhaba khukhuru khwonyene khukhwaama khu shaayo 
sheesi isolo ililiilekho, ni babaandu be mu Samariya nabo kane babe shitweela 
busa baryo. Bafwiiti bari nibo babaakhaaramewo, babaakhaanyalise 
khuumenya mu bulamu buulayi. 
13Nashiryo rekeeresa bibiindu bino, mureewure babaandu be lisaaye lya 
Yakobo. Bibiindu bino Umukasya, Umunyali uwa byoosi niye ubikanikhile. 
14Khu shifukhu khweesi ise ikhaaweelekho babaandu ba Isiraeli shitaambiso 
khulwe bibyoonako byaabwe, ise ikhaafuniaake bibyeeso bye 
khukhwisaayilakho bibiili mu shiriimba Beseli. Ise ikhaafuniaake ikhaba 
tsiintsika tsye khu sheeso tsikwe aasi. 
15Ise ikhoonakise tsiintsu tsyaabwe tsyeesi baraambisa mu mbuka iye buunyifu, 
ni mu mbuka iye buukhafu, ikhaba itsyo tsitsiili tsiimiliwu naabi, ise 
ikhaatsyoonakise.” 

Amosi 4 

1Bakhasi be mu Samariya, inywe mumwanera nga tsiikhaafu tsye mu Bashani, 
ni murekeerese biilomo bino. Inywe mumiinilisa abo babaali bataambi, 
naluundi babaakhenyala ta. Inywe nibo babalaangilisa baseetsa beenywe, nga 
mubalomela muri, “Khureerere bye khuunywa, khunywe.” 
2Umukasya Wele waamalile khaale khukhwitsuba nga aloma ari, “Imbuka iye 
bihangafu ikhaaboole khus'iinywe, isi babaandu balibakhweesela inywe ni 
kimilobo; buli mutweela khus'iinywe akhaabe busa nga ni bakhweesa inyeeni 
khukhwaama mu meetsi. 
3Bakhaabarusire isi kamatikiiyi kawuumbukhaka, nga buli mutweela 
bamubirisira aambi ni isi amenya, muryo babatimise mutsye mu bifwo binyaalu 
naabi.” Bibiindu bino Umukasya umweene niye ubilomile. 
4Umukasya Uuli angaaki alikho aloma ari, “Inywe babaandu be mu Isiraeli, abe 
noola mubona muri shibakhila, ni mutsye i Beseli mu shifwo shiikhosefu, 
mukhole bye bubwoonaki. Ni mutsye i Gilugaali, mukhole bye bubwoonaki ni 
kamaani keenywe koosi. Ni mutsye mu moni mureere bibyaayo byeenywe 
muwaaneyo tsisaayilo buli kumutikhinyi, naluundi khu shifukhu shishikhola 
khataru, mureere shisiintsa shitweela sheenywe khu she likhumi. 
5Ni mutsye mu moni muwaaneyo kimikaati kyeenywe kye khuusiima isi Wele, 
nio muryo mwiruuye mwabeene khulwe biwaanwa byeesi mulooselakho 
mwawaanayo. Khulwekhuuba isho nisho shishibasangaasa inywe khuukhola. 
6“Ise niye uwabareerera inywe intsala, waakila yaalekha khubawo biilyo mu 
linaambo lyeenywe ta, ne shitweela busa inywe mwaalekha khukhuungobolayo 
isi ise ta. 

7Ise nalobela ifula khuukhupa mu mbuka abe isi biilimwa biikikoombelamo 
naabi. Abe ise ifukiilisa ifula khuukhupa mu shirimba shitweela, ne yaalekha 
khuukhupa mu shiriimba shishiindi ta. Ifula yaakhupa mu mikuunda kimilala, 
ne kikiindi biilimwa byooma. 
8Khulwe buulesa buukali naabi nga bwaabaliile, babaandu khukhwaama mu 
biriimba bibikhali bitweela ta, bataala batsya mu shiriimba shishiindi nga 
baweentsa kameetsi, ne shitweela busa kaalekha khubamala buulesa ta. Ne 
shitweela busa inywe mwaalekha khuukobola isi ise ta. 
9“Ise nasiindikha ikhuungu ni lukukhu byoonakisa biilimwa byeenywe, tsiisike 
tsyaalya kimisaala kyeenywe kimifiki ni kimizabibu. Ne shitweela busa inywe 
mwaalekha khuukobola isi ise ta. 
10“Ise nabasiindikhila inywe buulwaale buubi naabi, nga bweesi nasiindikhila be 
mu Misiri. Ise naakila basoleeli beenywe baafwiila mu busoolo, naluundi 
baasiku baayila tsiŋwaaŋwa tsyeenywe. Naluundi ise nakila babaafwiila mu 
busoolo baabola, buubolo bwaawunya naabi mu kaambi tsyeenywe. Ne 
shitweela busa inywe mwaalekha khukobola isi ise ta. 
11 “Ise naakila batweela khusiinywe baahela, baaba busa nga ninakila biirimba 
Sodoma ni Gomora byaahela. Mumwaramawo mwaaba busa nga luukhu lweesi 
barusile mu mayika ni lwituukha liliisi. Ne shitweela busa inywe mwaalekha 
khuukobola isi ise ta. 
12Ni nashiryo ba Isiraeli, ari ise ndi khuutsya khubawa inywe shitaambiso. 
Khulwekhuuba ise ndi khuutsya khubawa inywe shitaambiso ba Isiraeli, muli ni 
khukhwirengekharengekhela khuubakhalila kumusaango.” 
13Khulwekhuuba uyo uwabuumba tsingoongo, naluundi wabuumba n'imbewo, 
lisiina lyeewe bari Umukasya Wele uwe kamahe! Uyo niye urumburira 
babaandu bibyambaaso byeewe, naluundi waashuusa kumuusi kweekela 
shishiilima. Niye akeendela angaaki we shibala. 

Amosi 5 

Khuulila khulw'abo babaafwa 

1Ba Isiraeli, inywe ni murekeerese kumweenya kuno kweesi ise niimba nga 
imbalila inywe. Kuloma kuri: 
2Isiraeli abe ili busa nga umukhaana indungubaasi, ari yoonakisibwile, singane 
yiinyukhe luundi taawe. Baakyantsukhile aasi isi ikwiile, mbaawo unyala 
khuukiyeeta yenyukha khu ngaaki luundi ta. 
3Khulwekhuuba Umukasya Wele aloma ari, “Shiriimba shoosi mu Isiraeli 
shishisiindikha basoolani shikana shitweela (1,000) mu busoolo, 
babaakhakobole bakhaabe shitoondo shitweela shonyene (100); ne isho 
shishikhaasiindikhe basoolani shitoondo shitweela, babaakhakobole bakhaabe 
liikhumi boonyene.” 

4Khulwekhuuba Umukasya alikho alomela babaandu be nda iya Isiraeli ari, “Ni 
mukobole muntsisaaye ise nio akile mube ni buulamu buulayi. 
5Mukhakhalisa mwaatsya i Berisheba khukhwisaayilayo ta. Mukhakhakakho 
khukhwaambaasa muri kane munyoole ise mu shifwo shishiilaangibwa shiri 
Beseli ta. Beseli shitsya khukhwoonakisibwa. Naluundi mukhatsya i Gilugaali ta, 
khulwekhuuba babaandu be bweene iyo bakhaayilibwe mu bubowe.” 
6Ni mwisaaye Umukasya, nio akile mube ni bulamu buulayi. Nga simwaakholile 
isho ta, kane amaamile busa be lisaaye lya Isiraeli nga kumulilo ni kumaamila. 
Kumulilo kukhooshe babaandu be Beseli, ilekhe khubawo na mutweela unyala 
khuukusimisa ta. 
7Khulwekhubeela inywe simuloondelela bya ŋali ta, naluundi mulyakhana 
babaandu bibiindu byaabwe, inywe kane muhele muwewo! 
8 Umukasya niye uwabuumba kukhuluulumbi kwe tsinieniesi. Niye ushuusa 
shishiilima shekela kumuusi, naluundi kumuusi kwekela shishiilima. Niye 
ubukula kameetsi ke mu nyaantsa imboofu, waakatsukha khu shibala. Lisina 
lyeewe bamulaanga bari Umukasya. 
9Niye uwoonakisa abo babaali ni kamaani kamakali, ni tsiimako tsyaabwe tsye 
kamaani. 
10Inywe mubiiyila uyo ukhaandisa bye khuumiinikhilisa babaandi, naluundi uyo 
ukanikha bya ŋali byoonyene mu musaango. 
11Ni nashiryo, ikhaba nga inywe mwaayombakha tsiintsu tsiimiliwu, singane 
mutsimenyemo ta. Naluundi ikhaba nga mwabyaala kimizabibu kimilayi, ne 
singane mukilyekho ta. Khulwekhuuba inywe mumiinikhilisa bataambi, 
naluundi mubeebakho biilimwa byaabwe biibulungule. 
12Ise naamanya nga bibyoonako byeenywe ni bili bye kamaani naabi, naluundi 
nga muli ni kimisaango kimikali naabi. Inywe mumiinilisa babaandu 
babaakhalikho kumusaango ta, mwalyakhana bya beene, naluundi mu khukhala 
kimisaango mwamiinilisa abo babaali bataambi. 
13Ne abo beesi inywe mwabiyila, bamanya baaba bakesi baasila busa, baalekha 
khuloma ilomo yoosi ta. Khulwekhuuba ili imbuka iye bubwoonaki. 
14Nga mukana muri nio mumenye buulamu buulayi, ni mukhole bibiindu biilayi, 
akhuba biibi ta. Shino kane shikile Umukasya Wele uwe kamahe abe ni nanywe, 
nga inywe ni muloma muri ali ni nanywe. 
15Ni mukane khuukhola bibiindu biilayi, mwikaane bye bubwoonaki. Mu bye 
bukayi, ni mukholatsake bye bwa ŋali. Winyoola, Umukasya Wele uwe kamahe, 
anyala wawaambila ba Isiraeli abo babaashiili baalamu shiisa. 
16Ni nashiryo, Umukasya Wele uwe kamahe alikho aloma ari: “Ikhaabewo 
khuulila ni khuukuukuula khuukali khwe kumutaambo mu mikhoosi kye mu 

biriimba. Bakhaalaange abo babaali baalimi khuulilila atweela ni naabo beesi 
bakoombowa khuulila baafu, nga balila abo babaafwiile. 
17Ikhaba mu mikuunda kye kimizabibu kyoosi, ikhaabewo khuulila, 
khulwekhuuba ise Umukasya indikho niitsa khuubawa inywe shitaambiso.” 
Umukasya umweene niye ukanikhile bibiindu bino. 
18Nga shili she kumutaambo kumukali isi abo babekoomba naabi khuubona khu 
shifukhu sh'Omukasya. Shifukhu isho inywe shibayeetakho shiina? 
Khulwekhuuba shili shifukhu she shishiilima, akhuba she buwaanga ta. 
19Shili busa nga umuundu n'atitukha italanyi, waamala wakaanana shiibulukhu! 
Namwe nga umuundu naatsya muuntsu mweewe, uri atiila kumukhono kweewe 
khu litikiiyi, indemu yaamuluma. 
20Shiifukhu she khukhwiitsa khw'Omukasya shili she shishiilima, akhuba she 
buwaanga ta; shili she kumutaambo, nga mbaawo shiilayi shoosi ta. 
21 Umukasya aloma ari, “Ise indekelesa naluundi singana bifukhu byeenywe bye 
kamayiiya ta. Ise tsimbuusano tsyeenywe tsye khukhwisaaya sitsisangaasakho 
ta. 
22Ikhaba mwaakhareera biwaanwa byeenywe bye tsisaayilo tsintsoshe ni bye 
biilimwa biikhupake, ise singane imbyakaanile ta. Ikhaba biiwaanwa bye 
bibyaayo byeesi inywe mwamala khukhwaayisa byaakhomela, 
mwaakhabireera ise singane imbyakaanile taawe. 
23Ni muruse ibweeni wase liyoombo lye kimyeenya kyeenywe kyeesi mwiimba. 
Ise siingana naarekereesakho ikhaba liikono lye kamatuungu keenywe ta. 
24Mu shifwo sh'ebyo, khali bwaŋali bumalataane mus'iinywe, buba busa nga 
kameetsi. Ni bukhosefu khali bubeelewo busheele, buba busa nga luluutsi 
lulwiikha. 
25 “Ba Isiraeli, ise imbareeba inywe indi, kimiiko kamakhumi kane kyeesi 
mwamala nga muli mu mubiimbi, inywe mwandeererakho ise tsiisayilo? 
26Ne bona ari mwaatsiile mwesaayile bifwaani bya Sakusi, nga niye isi inywe 
mwabuumba muri abe wele umuyiinga weenywe. Ni bya Kayiwani, wele uwe 
tsinieniesi. Kane mwabeene musute bifwaani ibyo, 
27mutsye ni nabyo, mu mbuka isi ise ikhaabayilile mube baabowe mu shibala 
shishiili aleeyi, nga waabirirekho ni shiibala she ba Siriya.” Ulomile bibiindu 
bino, ali niye Umukasya, nga lisiina lyeewe bari Wele Umunyali uwa byoosi. 

Amosi 6 

Khukhwoonakisibwa khwa Isiraeli 

1Nga shili she kumutaambo isi inywe mumuuli mu Sayuuni, nga mumenya 
buulamu buulayi. Nga shili she kumutaambo isi inywe mumuubona muri 
mbaawo bukosi bubuunaboolakho khus'iinywe ta. Nga shili she kumutaambo isi 

inywe baraangirisi be angaaki be linaambo lino lye angaaki naabi, Isiraeli, inywe 
beesi babaandu batsyayo nga baweentsa buyeeti. 
2Ni mutsye mubone shiriimba she Kalune nga ni shili. Lwanyuma mwiloosele 
mutsye mubone shiriimba Hamasi she angaaki nasho nga ni shili. Mwiloseleyo 
mutsye mubone shiriimba Gasi she ba Filisitiya nasho. Inywe mwambaasa muri 
biriimba ibyo byaba bye angaaki naabi khuuminyisakho buyiinga bwa Yuda ni 
bwa Isiraeli? Yaba biriimba ibyo bili ni liloba liikali khuuminyisa lilyeenywe? 
3Inywe simukana mwaafukiilila muri shifukhu she khukhwoonakisibwa 
khweenywe shili aambi ta. Ne ate bibiindu byeesi inywe mwabeene mukhola 
biloosela busa khuusyeenda shifukhu isho khukhwoola aambi. 
4Nga shikhaabe she kumutaambo isi abo babaakona khu bulili bwe buukusi bwe 
angaaki, nga beetikiya kimisisinwe. Naluundi nga balya tsiinyama tsiinulu tsye 
tsikhaafu tsisoleeli ni kamasheese kamasoleeli. 
5Nga shili she kumutaambo isi abo babekhootsela babeene kimyeenya nga 
umuyiinga Dawudi n'akholatsaka, nga bakhupila kimyeenya ikyo khu 
matuungu. 
6Shili she kumutaambo isi inywe mumwilolopaka iviini ingali iryo, naluundi nga 
mwihakha bye khukhwihakha bibiwunya buulayi, ne nga she 
khukhwoonakisibwa khwa Isiraeli inywe sishibawaambakho ta. 
7Ni nashiryo, inywe mukhaabe iburaangisi w'aabo babaakhaayilibwe mu 
bubowe. Bye kamayiiya keenywe ako ni limenya liilayi byoosi bikhaawewo. 
8Umukasya Wele, umunyali uwa byoosi, waamalile khaale khukhwiitsuba nga 
aloma ari, “Ba Isiraeli beeniinisa angaaki. Ise singana intsibirisa yaabwe ta. Ise 
singana isaambo isi nibo bamenyamo buulamu bwe mu ntsu tsye buukusi bwe 
angaaki ta. Ise ikhaawe baasiku baabwe kamaani, bawaambe shiriimba she ba 
Isiraeli, bayile ni bibiindu bibiilimo byoosi.” 
9Ne noola iliwo babaandu liikhumi babaaramirewo mu ntsu indweela, boosi 
bakhaafwe. 
10Nio akile umulebe waabwe mutweela ukhola khu bye khusiikha, ayile 
kumulaambo asiikhe. Nio khootsaawe uw'omufu uri areeba uwe bulebe uyo 
yeesi bali ni naye ari, “Iliyo kumulaambo kukuundi kukushiili muntsu?” Uyo uuli 
muntsu amwiilemo ari, “Taawe. Sila busa. Khuli ni khukhwitsiiliilisa khubone 
khuri sikhukuukuula lisina ly'Omukasya ta.” 
11Khulwekhuuba nga Umukasya waarusire liikaambila, bakhaaminiangule 
tsiintsu tsimboofu ni tsifwiiti, tsiikele busa kamawuumbu. 
12Mwaabonakho tsiŋwaaŋwa ni tsitimila khu lwaanda? Namwe umuundu 
anyala wawaamba imbako iye tsikhaafu, waalima mu nyaantsa? Ne bona inywe 
mwawaamba bwa ŋali mwabwikesa buutwa, ni bibiindu bibiili biituufu 
mwabiikesa bye bubeeyi. 

13Inywe mwiniinisa angaaki mwibuyila muri mwawaamba shiriimba Lodebari 
khukhwaama khu baasiku. Inywe mwibuyila nga muloma muri, “Ifwe khuli ni 
kamaani kakaamala, khunyala khwawaamba shiriimba Karanayimu.” 
14Umukasya, Umunyali uwa byoosi aloma ari, “Ba Isiraeli, ise ntsya khusiindikha 
liiye khukhwaama mu shibala shishiindi, liwaambe naluundi liwule shibala 
sheenywe. Liiye ilyo likhaabamiinilise inywe nga liwula khukhwaamila ingaaki 
mu shibaanga she Hamasi, khukhwoola imwaalo khu kheetsi khakhaali i Araba.” 

Amosi 7 

She khuubonekhelwa she tsiisike 

1Ise Amosi naafuna she khuubonekhelwa khukhwaama isi Umukasya. Nga mu 
nisho, ise nabona nga Umukasya arekekha tsiisike khuutsisiindikha khu shibala. 
Shino shakholikha nga abe nio balimalile khuukyesa biilimwa by'omuyiinga, nga 
buunyaasi abe bwaarakikhile khuutsowa luundi. 
2Mu khubonekhelwa ukhwo, ise nabona nga tsiisike tsyatsana tsyaaliile 
biilimwa byoosi mu shibala. Kila ise inoma ndi, “Umukasya Wele, n'uwaambile 
babaandu boowo shiisa. Bona sibali baakali ta, naluundi sibali ni kamaani ta!” 
3Kila Umukasya ashuusakho shishambaaso sheewe, waaloma ari, “Shishiindu 
sheesi iwe uboone singene shikholikhe ta.” 

Khuubonekhelwa khwe kumulilo 

4Ise ndi naafuna khuubonekhelwa khukhuundi khukhwaama isi Umukasya, 
Umunyali uwa byoosi. Mu khubonekhelwa khuno, ise naabona nga Umukasya 
arengekharengekha khuuwa babaandu beewe shitaambiso nga araambisa 
kumulilo. Kumulilo ukwo kwoosha khukhwaamila ilala mu buleeyi bwe aasi, 
kwaarakikha ni khukhwoosha shiibala khu ngaaki. 
5Kila ise inooma ndi, “Umukasya Wele, ise naakhwikoontseleele, ni waakamisile 
awo. Khulwekhuuba babaandu boowo sibali baakali ta, naluundi sibali ni 
kamaani ta.” 
6Kila ndi luundi Umukasya ashuusakho shishambaaso sheewe nga aloma ari, 
“Ikhaba shishiindu shino sheesi iwe waama khubona, nasho singene shikholikhe 
ta.” 

Ifuuti iy'omwombakhi 

7Ise naafuna khubonekhelwa khukhuundi khukhwaama isi Umukasya. Ise 
naabona Umukasya nga wemikhile aambi ni litikiiyi lyeesi boombakha nga 
baraambisa ifuuti iy'omwombakhi. Abe Umukasya wawaambile ifuuti yino 
mukhono. 
8Kila Umukasya andeeba ise nga aloma ari, “Amosi, shiina sheesi iwe uboone?” 
Kila nase imwiilamo ndi, “Ise naboone ifuuti iy'omwombakhi.” Kila Umukasya 
antsilamo ari, “Bona ise ndi khuuraambisa ifuuti yino khukhwookesanisa ndi 
babaandu baase ba Isiraeli bali nga litikiiyi lilyamala khaale khuuborokha. Ni 

nashiryo ise kane imbawe nibo shitaambiso; singene ise ishuusekho 
bibyambaaso byase luundi taawe. 
9Biifwo mweesi lisaaye lya Isaaka lisaayilamwo byoosi, bikhoonakisibwe. Biifwo 
biikhosefu byoosi mu Isiraeli bikhaarame busa nga kamakubili. Yerobowamu 
akheeribwe ni lurima, nio akile buuwuli bweewe bwaakamile abweene awo.” 

Amosi ni Amaziya 

10Lwanyuma lwa bino, Amaziya umusaayi uwe mu Beseli, waasiindikha 
buurume isi Yerobowamu, umuyiinga uwa Isiraeli nga amulomela ari, “Amosi 
alikho akhutsiila iwe lwe aasi mu ba Isiraeli. Isaambo isi akanikhamo inoonakisa 
liinaambo lino.” 
11Khulwekhuuba Amosi yuno alikho aloma ari, “Yerobowamu akhaafwiile mu 
busoolo, nga bamwiira ni luurima. Ni babaandu ba Isiraeli bali ni khuuyilibwa 
mu bubowe mu shibala shishiindi busa, shishiili aleeyi khukhwaama mu shibala 
shaabwe.” 
12Kila Amaziya alomela Amosi ari, “Umuŋoosi, byeesi iwe ulomile bimala. Ari 
rura ano mu Isiraeli, wiileyo mu Yuda, utsye ukholele buŋoosi bwoowo ibweene 
iyo. Khayo beeyo bakhusasule iwe khulwe buŋoosi bwoowo. 
13Ukheelakho waakholela buŋoosi ano mu Beseli ta. Shino shili shiifwo 
shikhosefu mweesi umuyiinga esaayila, naluundi shili nisho lisaayilo likhulu lye 
linaambo.” 
14Kila Amosi elamo Amaziya nga amulomela ari, “Iseese sinaba umuŋoosi, 
namwe mutweela khu be kamatuuli ke baŋoosi, beesi baliyila kumukheemba ta. 
Ise ndi umwaayi uwe bibyaayo, naluundi indi umuundu ulimila kimisaala 
kimifiki. 
15Ne Umukasya niye uwandusa ise khu buuraambi bwase bwe bubwaayi bwe 
bibyaayo, nga anomela ari, ‘N'uutsye, ukhole buuraambi bwe buuŋoosi mu 
baandu baase be mu Isiraeli.’ 
16Ni nashiryo, ari ni murekeerese byeesi Umukasya abalomela inywe. Mu shifwo 
she khuurekeeresa byeesi Umukasya aloma, iwe ulikho unomela uri, ise 
ikhakhola buŋoosi khu ba Isiraeli ta, naluundi uri ise ikhaboolela babaandu 
baamwo bibiindu biibi byeesi bali khuukhola ta. 
17Ni nashiryo Amaziya, Umukasya alikho aloma ari, umukyelema woowo 
akhekyele umumalaaya, nga akyeendaana busa mu shiriimba. Babaana boowo 
bakhaafwiile mu busoolo, nga babeera ni lurima. Babaandu babaandi busa nibo 
babaakhaakabanane shiibala sheenywe. Iwe wamweene ukhaafwiile mu shibala 
she banaambo. Naluundi ilala, ilala, ikhuŋaŋasa ndi ba Isiraeli boosi 
bakhaayilibwe mu bubowe, mu shibala shishiili aleeyi khukhwaama khu 
shaabwe.” 

Amosi 8 

Khuubonekhelwa khwe shishiipo nga shilimo biilimwa 

1Ise naafuna she khuubonekhelwa shishiindi khukhwaama isi Umukasya. Ise 
naabona shishiipo nga shilimo biilimwa birobe. 
2Kila Umukasya andeeba ise ari, “Amosi, shiina sheesi iwe uboone?” Kila ise 
imwiilamo indi, “Ise naboone shishiipo nga shilimo biilimwa birobe.” Lwanyuma 
Umukasya weloosela waanomela ise ari, “Ari babaandu baase ba Isiraeli boolile 
khuuhela. Ise ndi ni khubawa shitaambiso; singene ishuusekho shishambaaso 
luundi taawe. 
3Khu shifukhu isho, kimyeenya kye mu lisaayilo kikyandibeele kye 
khukhwikhoya, kikhekele kye kumutaambo kwe khuulila baafu. Kimilaambo 
kikhaamalatane buli aandu oosi. Mbaawo umuundu ikhaba na mutweela 
ukhenyuse mukhanwa alome ikhaba ilomo indweela ta.” 

Wele akhalila ba Isiraeli kumusaango 

4Inywe babaamiinikhilisa bataambi, naluundi nga mubeera mubamalewo mu 
linaambo lino, ni murekeerese bibiindu bino. 
5Inywe mwiikuta mwenyene nga muloma muri, “Biifukhu biikhulu biwakho 
liina nio khunyalise khukulisa biilime byeefwe? Shiifukhu sha Sabato shiwakho 
liina, nio khunyalise khurakikha khukulisa biilime byeefwe? Nio khunyalise 
khuulyakhana nga khumiina shipimo shiboombe, ne nga khulooselakho buukusi 
bwe bibiindu. 
6Awo khunyala khwanyoola umutaambi ukhaasikhanile khuuliha kamakobi 
keewe, khwaamukulamo ifeetsa, namwe tsisapatu tsibili. Naluundi nio 
khukulise iŋaano ilimo ifulabyo khu buukusi bwe angaaki.” 
7Ne Umukasya Wele uwa Isiraeli wetsubile nga aloma ari, “Mu ŋali ise 
s'ikhebilile biikholwa byaabwe bye bubwoonaki ta. 
8Nashiryo shibala isho shoosi shikhaatengaale, nio buli mutweela ushilimo abe 
mu mutaambo kumukali. Shoosi shikhaaniine shitsule nga luluutsi Nayilo, 
naluundi shiileyo shiwetsekhelele nga luluutsi lweene Nayilo.” 
9Umukasya alikho aloma ari, “Khu shifukhu isho, ise ikhaakile inyaanga ikwe 
mwihangilwe, akile shishiilima shiwaambe shibala kumuusi. 
10Ise ikhaashuuse biifukhu byeenywe bye kamayiiya biikele bye khuulila ni 
kumutaambo. Ni kimyeenya kyeenywe kyeesi mwiimba, kikele kye 
kumutaambo. Ise ikhaakile inywe mubeke kamatsuune keenywe, naluundi 
mukwaare bikwaaro bye bukoongwe. Mukhaabe busa nga basaali ni balila khu 
lwe khuufwa khw'omwaana waabwe natweela yenyene. Shiifukhu isho 
shikhaabe she kumutaambo khukhwoolisa khu ntsakamo.” 
11Umukasya Wele alikho aloma ari, “Bona, biifukhu bilikho biitsa mu moni, 
mweesi ise ndisiindikhila intsala mu shibala sheenywe. Akhuba bari intsala iye 

biilyo, namwe buulesa bwe kameetsi ta, ne intsala ni buulesa bwe khuukana 
khuuwulila ilomo y'Omukasya. 
12Babaandu bakhataangetaange khukhwaama khu nyaantsa Dedi Si khuutsya 
khukhwoolisa khu nyaantsa Meditereniyani, naluundi khukhwaama ingaaki 
khukwoolisa ibwaamanyaanga. Bakhaatiimaane busa, nga baweentsa ilomo 
y'Omukasya, ne sibakhaakinyoole ta. 
13Khu shifukhu isho, ikhaba basoleeli ni bakhaana babashiili baahele, 
bakhaayeekhe bakwe aasi khu lwe buulesa. 
14Abo babesaaya bifwaani bye ba wele bibiili mu Samariya, nga baloma bari, ‘Mu 
lisina lya wele uwe mu shisiintsa sha Dani,’ namwe bari ‘Mu lisina lye ba wele 
babaali mu Berisheba,’ bakhoonakisibwe balekhe khwiilamo khubawo luundi 
ta.” 

Amosi 9 

Shiitambiso shishaama isi Umukasya 

1Ise nabona Umukasya nga wemikhile aambi ni shisheeso shikhosefu, kila aloma 
ari, “Ni mukhupe imurwe we kimisiindi kye Lisaayilo Liikhulu ni kamaani keene, 
nio akile kimisiingi kyakyo kitengaale. Ni mu kimenyule kirurekho, nio akile 
kikwe khu mirwe kye babaandu. Babaaramire nga bali baalamu, ise 
ikhaabereere mu busoolo, nga inaambisa luurima. Mbaawo na mutweela 
ukhaatitukhe atsye ta; mbaawo na mutweela ukhaawone ta. 
2Abe baakhayaba beekha aasi imakoombe, ise ikhaabakhweeseyo. Abe 
baakhaniina mwikulu mu ngaaki, ise ikhaabaruseyo imbakobose aasi. 
3Abe baakhatsya beebisa khu ngaaki khwe lukiingi Karumeli, ise ikhaatsye 
imbaweentse imbaruseyo. Abe baakhatsya khu lwaalo lwe nyaantsa bari nio ise 
ikhababona ta, ikhaalakile kuusolo kuurafu kwe mu meetsi kubalume. 
4Abe baasiku baabwe baakhabasuta baabayila mu bubowe, ikhaalakile baasiku 
abo babeere. Ise naakhaliilewo ilala khuboonakisa bawewo, indekhe 
khubayeetakho na khari ta.” 
5Umukasya Wele umunyali uwa byoosi, atiila khu shibala, waakila shoosi 
shatengaala; shino shikila babaashimenyamo boosi baalila khulwe 
kumutaambo. Shibala shoosi shiniina angaaki shetsula, naluundi shelayo 
shawelela nga luluutsi Nayilo. 
6Umukasya ombakha muungo mweewe mwikulu, ne khu shibala wabiimbakho 
libaanga liliili nga lihaafu. Niye ulaanga kameetsi khukhwaama mu nyaantsa 
waakila kaakobola kaalakala khu shibala nga ifula. Lisina lyeewe bamulaanga 
bari Umukasya. 
7Umukasya alikho aloma ari, “Babaandu ba Isiraeli, isi ise inywe muli busa nga 
babaandu be mu Esiyopiya. Ise niye uwabarusa inywe mu shibala she ba Misiri, 

musaambo niyo indweela isi narusira ba Filisitiya khukhwaama i Kurete, ni ba 
Siriya khukhwaama i Kiri. 
8Ise, Wele Umukasya, naareere tsiimoni tsyase khu linaambo lino Isiraeli lye 
baboonaki. Kane ise indyonakise ndimalewo khukhwaama khu shibala. Ne 
akhali indi singane noonakise be lisaaye lya Yakobo ta.” 
9“Khulwekhuuba ise ikhaarewo liikaambila lye khutsekengula ba Isiraeli mu 
manaambo koosi, nga umuundu natsekengula biilime bibulungule nga 
araambisa shitsutsuungo. Ise ikhaakhole shino khuurusamo abo babaakhalimo 
kumukaso ta. 
10Abo babaali baboonaki babaanyoolikhana mu baandu baase, bakheeribwile 
mu busoolo ni lurima. Ikhaba abo boosi babaaloma bari, ‘Wele singene 
akhwaantsukhe ifwe khukwe mu bukosi bwoosi ta.’” 

Isiraeli ililayo irakikhe bushaakha 

11 Umukasya alikho aloma ari, “Shiifukhu shilikho shiitsa, khweesi ise ikheeseyo 
bushaakha buyiinga bwa Dawudi, bubwamala khaale khukhwikela kamakubili. 
Ikhoombakhe bushaakha kamatikiiyi kaabwo, iŋoone kamakubili ako, buyiinga 
bwiileyo bube nga ni bwaba amakiboole. 
12Ni nashiryo ba Isiraeli bakhaanyalise khuwaamba lilyaramirakho khu liloba 
lya ba Edomu, bawaambe ni kamanaambo ako kakaabatsaka kakaase. 
Umukasya alikho aloma ari niye umweene niye ukhaakile bibiindu bino 
bikholikhe.” 
13Umukasya alikho aloma ari, “Bona biifukhu bilikho biitsa, mweesi biilimwa 
bikhaatsowake khaangu biminye abo babaakesa kamaani. Ni kimizabibu 
kikhaatsowake khaangu, kiminye babaasuura iviini kamaani. Kimizabibu 
kikhaarobe kiroonye busa ni iviini, ukile yiirurukukhe nga yiikha khu bikiingi. 
14Ise ikhaakobosele babaandu baase liiloba lyaabwe. Bakhoombakhe bushaakha 
biriimba byaabwe bibyamala khukhwikela kamakubili, bamenyemo luundi. 
Bakhabyaale kimikuunda kye kimizabibu, banywe ni iviini yakyo. Bakhabyaale 
kimikuunda kye biilimwa, banyalise khuulya khu bye likesa lyaabwe. 
15Ise samweene ikhaakile inywe mwiileyo mumenye mu liloba lyeenywe luundi, 
lyeesi ise nabawa inywe. Ise sikhaafukiilise babaruse mu liloba ilyo luundi ta.” 
Umukasya Wele weenywe niye ukanikhile bibiindu bino. 

Obadiya 

Obadiya 1 

Shitaambiso isi Edomu 

1Kano niko kamarooro keesi Obadiya aabona. Sheesi Umukasya Wele aakanikha 
khu Edomu nisho shino: Khwawulila kamakhuuwa kakaama isi Umukasya; nga 
umurume weewe isi arumana isi kamanaambo aloma ari, “Nimwirekekhe, 
khakhwinyukhe khutsye mu busoolo ni ba Edomu.” 
2Umukasya waalomela Edomu ari, Intsya khukhwikyelisa iwe khuuba ufuura 
bukyeekhe mu manaambo koosi, naluundi ube ufuura khuulekelesebwa naabi. 
3Inywe mweesi babaamenya iyo muufwa tse lulwaanda, nga mwaayikholela 
bukono bweenywe iyo khu ngaaki mu njiinji. Khukhwiyiingayiinga khwe mu 
mwoyo kweenywe khwaabawoombesele luukali. Inywe mumwilomela mu 
myoyo kyeenywe muri, “Ari naanu umweene unyala waakhuwanusa ifwe 
waakhukwiisa aasi iyo?” 
4Abe yakhaba nga mwaayiyiinga mu ngaaki luukali muryo nga kunywiinywi 
waasu, mwaatsya mwekholela biiswi byeenywe mu nienieesi iyo, ise intsya 
khubaamisa ibweene iyo, imbakwiise aasi. Ise Umukasya samweene niye 
ushilomile. 
5Ilala iba nga babeefwi babeetsile iwoowo, iba nga banuuli babeetsile 
khuukhuunuula iwoowo mu shilo, nga kumutaambo kumukali kwakhuliindiliile 
iwe! Ne nibo khali sibeebile bayila buli shiindu shoosi ta. Iba nga babaandu 
babaabuta kimisabibu khukhwaama khusiiwe, khali balekhilekho mikyeekhe 
kiri. 
6Ne bakhaasakulake bibiindu bya Esawu byoosi, bye buyiindifu byeewe abe 
bibyeebisa bikhaanyoolekhane biyilibwe. 
7Babaandu boosi abe babaali basaale boowo bakhaakhushuukhekho 
bakhuwombese, abo abe babaali basaale boowo bakhumiinilise bakhuyile 
bakhwoolese khu lwaakha lwe liiswa lyoowo. Babaandu abe babaalyatsaka ni 
nawe bakhaakhuwombese bashuukhe bakhumalilewo ilala. Abo abe beesi 
wiyikina khuuba basaale boowo bakhaakhureere aasi e bikyele byoowo 
kumureko, ilekhe khubawo umuundu na mutweela ushimanyakho ta. 
8Umukasya umweene ashikuukuula ari, Khu shifukhu isho, ise samweene 
ikhaanyalise khuuhesa basaani ba Edomu be kamakhula, ikhaahese babaandu 
boosi babaali ni khuumanya, khu Lukiinji lwa Esawu. 
9Baryo nio baasoolani boowo be kamaani bafune induyi ingali naabi, O Temani, 
ni nabuli muundu yeesi ukhaabe khu lukiingi lwa Esawu bamukhalile aasi nga 
bamusala busa. 

Ilomo ikila Edomu afune shitaambiso 

10Lwe bituluungu biikali byeesi mwakhola khu bandayeenywe ba Yakobo, 
mukheetsule kamaŋaanyu kamakali, naluundi mukhaahelele ilala biilo ni biilo. 
11Khu shifukhu khweesi batsonwaaki beetsila khuubanuula, inywe mweemikha 
aleeyi busa mwalekha khuubayeeta ta. Nga banaambo beetsa khuubanuulakho 
buyiindifu bwaabwe, baryo beetsa benjila mu bilibwa byaabwe, nga bakhupa 
khakokha isaambo iye khuuyilamwo Yerusalemu, inywe mwebirisa busa nga 
batweela khu basiku baabwe. 
12Inywe sishabaakhila khukhwiyiinga khu shifukhu khweesi baandayeenywe 
baafunilakho biikosi ta. Inywe khali simwekhoya khu mbuka isi babaandu ba 
Yuda baaba nga bahela ta, inywe khali simweyiingayiinga khu shifukhu khweesi 
baabeela ni ngunyi ta. 
13Inywe khali simwenjila mu bilibwa bye babaandu baase khu shifukhu khweesi 
baafunilakho buwaangafu ta. Namwe khali simwabalekelesa nga bali mu 
mutaambo kukufwaana kuryo ta. Inywe khali simwanuula bye buyiindifu 
bwaabwe nga ni baaba bali mu mutaambo kukufwaana kuryo ta. 
14 Inywe khali simwatsya mwiimikha isi kimikhoosi kyaawukhanila, 
mukhoonyaka batweela khu nibo babaaba nga batitukha ta. Inywe khali 
simwawaambaka babaandu babaaba baawonele, khuubawaanayo isi baasiku 
baabwe, khu shifukhu she kumutaambo nga isho ta. 

Ba Edomu bahela, nga ba Isiraeli bawonesebwa 

15Shifukhu sh'Omukasya she kumusaango shili aambi naabi lwe kamanaambo 
koosi. Inywe sheesi mwakhola khu Isiraeli, nanywe shikhaabakholikhekho. 
Buuraambi bweenywe buubi ubwo bukhaakobole bukwe khu mirwe kyeenywe 
kimyeene. 
16Inywe nga ni mwanywa nga mumilakila khu lukiingi lwase lukhosefu, karyo 
nako kamanaambo kakaabebotokheleele inywe kakhaanywe luundi kamilake. 
Ilala kamanaambo kakhaanywe luundi kamilake, kafwaane busa nga 
kakaakhanywaatsakakho ta. 

Khuuwula khwa Isiraeli 

17Ne khu lukiingi Sayuuni khuukhaabekho buwonesi, lukhaabe shiifwo 
shikhosefu. Ni babaandu ba Yakobo bakhaakobole beyilile buusikha bwaabwe. 
18Babaandu ba Yakobo bakhafwaane busa kumulilo kukuutindiima, ni 
babetsukhulu ba Yusufu bafwaane busa nga kumulilo kukwilyebula. Ne 
babaandu ba Esawu bakhaafwaane busa nga kamasakari, nio bawaambisibwe 
ni kumulilo ukwo kukookhe kukamalewo. Shikhaabe shiryo lwekhuuba 
Umukasya umweene niye ushikanikha! 
19Lwanyuma babaandu babaamenya mu Negevu bakheetse bamenye khu njiinji 
tsa Esawu, ni naabo babaama mu Shefela nabo bakheetse beyilile shibala she ba 
Firisitiya. Babeene abo bakhaayile ni shibala sha Efurayimu ni sha Samariya. Ni 
babaandu ba Benyamini nabo bakhaayile shibala sha Gileyadi. 

20Ni lituuli lye baamuli babaali batweela khu baandu ba Isiraeli bakhaakobole 
beyilile liiswa lyaabwe lye Foyenisiya khuutsya khwoolela ilala i Zarefaasi. Ni 
baamuli babaama mu Yerusalemu, ne nga abe baayilibwa ingaaki i Sefaradi, 
bakhaakobole beyilile biriimba bibiili i Negevu. 
21Basaani baatsamani bakhaaniine khu Lukiinji lwa Sayuuni, nio batsye bawule 
Lukiinji lwa Esawu. Buyiinga ibwo bwoosi bukhaabe bw'Omukasya umweene! 

Yona 

Yona 1 

Yona amiinyaalila shilakilo sh'Omukasya 

1 Shifukhu shitweela, Umukasya waakanikha isi Yona, umwaana wa Amitayi, nga 
amulomela ari, 
2“Yinyukha utsye i Nineve, shiriimba shikhulu isho. Utsye wikiitse babaandu 
baamwo uri bubwoonaki bwaabwe bwaabiririire naabi, ni nase noolile 
khuubumanya.” 
3Ne Yona waakhalawo khuutitukha khu Umukasya, wahaamba kumukhoosi 
kukuutsya i Tarushishi. Aryo waatsya i Yopa, isi aanyoola imeeri abe ili khuutsya 
i Tarushishi. Nga waamalile khuuwaanda kamapeesa ke lukyeendo, 
wekaamamwo atweela ni babaandu babaandi, waaselengela waatsya, nio anyale 
khuuba aleeyi n'Umukasya. 
4Ne Umukasya waasiindikha ikhuungu iye kamaani, aabawo khuuwuutsa 
khuukali naabi khu nyaantsa, ni meeri yaaba nga itsya khufunikhakamwo. 
5Ni naabo babaaba mu meeri baarya naabi, kila buli mutweela arakikha 
khuulilila wele weewe. Baryo boola ni khutuumaka ni bisutwa byaabwe mu 
nyaantsa bari nio banguyisekho busiro bwe meeri. Khu mbuka yino yoosi, Yona 
aba nga wekhile mu khaseenge khe aasi mu meeri, nga alikho akona liilo. 
6Umukhulu we meeri waamutsyayo, waamulomela ari, “Iwe wakoneelo, unyala 
uryeena waaba nga uli khuukona khu mbuka ifwaana nga iyi? Yinyukha nawe 
wilootsele wele woowo. Winyoola manya lukanile anyala wakhuwaambila 
shiisa khwalekha khuhela ta.” 
7Lwanyuma lwa byoosi, abo babaaba mu meeri beetsa atweela baaloma bari, 
“Lekha ari khuupe bukokha, nio manya khufuumbule naanu uuli khuukila 
bukosi buno bukhwoolilekho.” Baryo baakhupa bukokha, ni khaakokha 
khaakwa khu Yona. 
8Shiikila bareeba Yona bari, “Ari n'ukhuboolele, iwe niye ukilile bukosi buno 
bukhwoolilekho? Iwe ukhola mulimo shiina? Iwe waama waheena? Linaambo 
lyoowo, nilyo linaambo shiina? Iwe waama mu baandu shiina?” 
9Yona naye waabeelamo ari, “Ise ndi umu Heburaniya, naluundi nisaaya 
Umukasya Wele we likulu, niye uwakhola inyaantsa ni shibala she lulwoomu.” 
10Basaani be mu meeri ni baawulila bino, baaba ni khuurya khuukali naabi, kila 
bamureeba bari, “Lwashiina iwe ukholile shishiindu nga shino?” Shino 
baashiloma lwekhuuba Yona aaba waababooleele ari abe ali khuutitukha khu 
Mukasya. 

11Ikhuungu yeloosela khuwuutsa ni kamaani naabi. Shino shaakila basaani be 
mu meeri bareeba Yona bari, “Ifwe ari khukhukhole khuryeena nio inyaantsa 
ikwalaale?” 
12Yona waabeelamo ari, “Niimusute ise, muunduume mu nyaantsa, nayo kane 
iwoleele. Naamanyile ndi ise niye ukilile ikhuungu yino iboolilekho iri.” 
13Abo babaaba batimisa imeeri baakhakakho naabi nga ni banyala khuubona 
bari boola khu lwoomu. Ne baalekha khunyalisa ta, lwekhuuba ikhuungu yaba 
yiloosela busa buli mbuka, bakhaasikha. 
14Shikila balilila Umukasya nga baloma bari, “O Umukasya, ukhakila ifwe 
khwaahela lwe khukhwiira umusaani yuno ta. Bino byoosi bikholikhile, 
lwekhuuba wamweene waashisiimile uryo.” 
15Kila basuta Yona, baamutuuma mu nyaantsa. Lubaluba, inyaantsa 
yaakwalaala. 
16Shino shaakila basaani babaatimisa imeeri baarya Umukasya. Baryo 
bawaanayo tsisaayilo isi Umukasya, baakhola ni bibitsubo bye 
khuumwakaanisatsaka, bye tsisaambo tsitsikhali ndweela. 
17 Umukasya abe waarekekhile kunyeeni kuboofu khuumila Yona, ni Yona aryo 
waamala muunda mwakwo biifukhu bitaru ni biilo nabyo bitaru. 

Yona 2 

Khuuloomba khwa Yona 

1Nga Yona ali muunda mukari mwe kunyeeni, waaloomba isi Umukasya Wele 
weewe. 
2Nga aloma ari, “Ise ni naba mu mutaambo kumukali, nakhwilootsela iwe, O 
Umukasya, ni nawe waantsilamo. Ni naba nga ndi aasi imakoombe, ise 
nakhwilootsela lwe buyeeti, iwe waantsilamo khuuloomba khwase. 
3Iwe wanduuma ise aasi mu shisiba she mu nyaantsa, ni kameetsi kaaba nga 
kelyebula khukhuuntsibotokhelela tsimbeka tsoosi. Khuulebana khwe kameetsi 
khwoowo khwe kamaani khwaambirirakho. 
4Ulwo ise nambaasa ndi iwe waamboonele ise khukhwaama mu moni tsoowo, 
nga imanya ndi s'indilayo luundi khuubonakho Lisaayilo lyoowo Likhosefu ta. 
5Kameetsi kaamilila ise ilala luundi kaangokela mu shisiba sheesi nabamo. 
Kumusiru kwe mu nyaantsa kwantsibowelela kumurwe kwase. 
6Ise nesiikha aasi ilala isi tsinjiinji tsirakikhila. Ise naba namanyiile ilala ndi indi 
umubowe ibweene iyo biilo ni biilo. Ne iwe, O Umukasya Wele wase, wakobosa 
buulamu bwase khukhwaama aasi mwiilowo. 

7Bulamu bwase ni bwaba nga bubuwetsekhelela musiise, nakhukhebulila iwe, O 
Umukasya. Ni nawe nga uli mu Lisaayilo lyoowo Likhosefu, wawulila 
khuuloomba khwase. 
8Abo boosi babesaaya bifwaani bibikhalimo ta, baba baarurire khu Wele 
ubawaambila shiisa. 
9Ne ise nga niimba kumweenya kwe khukhuruuya iwe, kane imbaaneyo isaayilo 
isi iwe, O Umukasya. Ise kane nolelese isho shoosi sheesi nitsubile. Lwekhuuba 
buwonesi bwaama isi iwe wenyene.” 
10Umukasya waalakila kunyeeni tsana khuukhanya Yona khu ndulo khwe 
nyaantsa. Ni nayo iryo yeetsa yaamukhanya. 

Yona 3 

Yona atsya i Nineve 

1Ndi luundi Umukasya waakanikha isi Yona, nga amuloma ari; 
2“N'utsye i Nineve, shiriimba shiboofu isho, ubaboolele buurume bweesi 
nakhuwa.” 
3Yona waawulila Umukasya, wenyukha waatsya i Nineve. Shiriimba isho Nineve 
shaba shiboofu naabi, shaakila shaamuyilila biifukhu bitaru khuushikyeendamo 
shoosi. 
4Yona waakyeenda mu shiriimba, ni lwanyuma lwe shifukhu shitweela, 
waarakikha khuureewula babaandu. Waabalomela ari, “Mu biifukhu 
kamakhumi kane khukhwaama shaleelo, Nineve shikhaabe shaahelile.” 
5Babaandu be Nineve baafukiilila buurume bwa Wele. Isho shaakila 
baarekekhawo imbuka iye khuubuya intsala, lwe khukhwookesanisa 
kumutaambo kwaabwe. Baryo baalaangilila khuubuya intsala, na buli mutweela 
khu nibo, oba umukhulu, oba umukyeekhe, baakwaara bikwaaro 
bibyakholebwa khukhwaama mu makoongwe, lwe khukhwibiiyisa. 
6Lwanyuma kamakhuuwa kano ni kaatsya koola w'omuyiinga we Nineve, 
weyabulamo bikwaaro bye buyiinga, naye wakwaara bikwaaro byeene bya 
makoongwe. Wenyukha waarura khu shitsoloŋo sheewe, wekhala 
mwifukhuulu. 
7Umuyiinga waarusa shiilakilo mu Nineve mwoosi, nga shiloma shiri, “Shino 
shili shiilakilo khukhwaama w'omuyiinga, ni baakhulu beewe boosi: Ikhabawo 
umuundu yeesi, namwe shisolo shoosi; ikhaafu namwe lisheese, khuulyakho 
shishiindu shoosi namwe khuunywakho kameetsi ta. 
8Ne khayo buli muundu akwaare bikwaaro bya makoongwe, abe yakhaba na 
bisolo byeene. Buli mutweela aakha khuuloomba isi Umukasya Wele, ni 
kumwoyo kweewe kwoosi, arure mu byoonako byeewe byoosi ni bituluungu. 

9Winyoola manya luukanile Wele anyala waashuusakho lirima lyeewe, 
waakhuwaambila shiisa, khwaalekha khuhela ta.” 
10Aryo Wele n'abona byeesi babaandu baakhola, nga baakamisile bubwoonaki 
bwaabwe, naye waabawaambila shiisa, waalekha khubahesa nga n'aba 
waashambaasile ta. 

Yona 4 

Yona akhalalila Wele 

1Shikholwa shino sishasangaasa Yona ta, shaakila waakhalala naabi. 
2Shikila aloomba ari, “O Umukasya, shino sishili nisho sheesi naloma nga ishiili 
khurura ingo ta? Shino nisho shishakila naakhakakho khuutitukhila i Tarushishi. 
Ise namanya ndi iwe uli Wele we shiisa luundi uwe bubweela, s'uyuubakilisa 
khuukhalala ta. Buli mbuka wokyesanisa khuukana, ukhalawo khaangu 
khuulekha khutsiinisa umuundu ta. 
3Ninashiryo, O Umukasya, ikhwikoontselela ndi undusemo buulamu bwase, 
shiba nashilayi ise naafwa!” 
4Kila Umukasya amwiilamo ari, “Iwe uli na bunyala shiina bwe khuukhalala?” 

5Yona aryo wakyeenda waarura mu shiriimba, nga abirira mu shilibwa she 
bwaamanyaanga. Waatsya wekholelayo lisari, wekhala mu shiniini shalyo, 
waaliinda nga akana abone shinaanu shishiitsya khukholekha khu Nineve. 
6Lwanyuma Umukasya waaba waaŋoonaŋoonile shisaala khuutsowa, 
shaamukholela shishiniini khuumubiimbakho lwe kumuumu, nio ewulile 
buulayi. Yona wekhoya naabi lwe shisaala isho. 
7Ne ni bwasha kumutikhinyi mamilimili khu shifukhu shisheelakho, Umukasya 
waarumana liisa lyaalya shisaala tsana, shaaniaala. 
8Inyaanga ni yarura, Wele waareera imbewo imbile khukhwaama 
ibwaamanyaanga, ni kumuumu kwebaandulila khu murwe kwa Yona, shaakila 
waawamo kamaani. Shikila Yona wewulila ari khali afwiile, kila aloma ari, “Abe 
shiba nashilayi ise naafwa!” 
9Ne Umukasya waareeba Yona ari, “Uli nabunyala shiina khuukhalala lwe 
shisaala.” Yona weelamo ari, “E, e, indi ni khuukhalala. Naakhalaale khuukhalala 
khuukali naabi khukhuuntsolesa ni khuufwa.” 
10Umukasya waamuloma luundi ari, “Iwe kumutaambo kukhuwaambila 
shisaala sheesi ukhaabyaala, namwe sheesi ukhaaraambilila ta. Shishibawo 
kumutikhinyi, ne angoloobe shaaba shaaweelewo. 
11Mu shiriimba Nineve umwo mulimo babaandu babaatuumisa mu mukaanda 
mutweela ni bikana bibili (12,000) babaakhanyala khukhwaawula shilayi ni 
shiibi ta. Naluundi mulimo ni bibyaayo biikali! Iwe waambaasa uri sishili shilayi 
ise khuuwaambila shiriimba shiboofu shiryo shiisa?” 

Miika 

Miika 1 

1 Mu mbuka yeesi Yosamu, ni Ahazi, ni Hezekiya baaba nga bali bayiinga ba Yuda, 
Umukasya waaha Miika buurume bubuuwaamba khu Samariya ni Yerusalemu. 
Miika abe asaalikha mu shiriimba shishiilaangibwa shiri Moresesi. 

Kumutaambo khulwa Samariya ni Yerusalemu 

2Inywe babaandu be kamanaambo koosi, ni murekeerese bibiindu bino; inywe 
mweesi babaamenya khu shibala ni mubirekeerese. Bona Umukasya Wele nga 
ali mu Lisaayilo lyeewe Liikhulu, alikho atsya khuwayo bujulisi mu musaango, 
nga bubatsuntsumilisa inywe naabi. 
3Khulwekhuuba bona Umukasya alikho eetsa nga aama mu shifwo sheewe 
shiikhosefu. Kane eekhe eetse aasi naluundi akeendele khu ngaaki khwe 
tsingoongo. 
4Kane uri akhaandaka khu ngoongo tsiyengukhe busa, nga buunini ni 
buyengukhila mu mulilo; tsiirurukukhe tsiikhe mu matila tsifwaane busa nga ni 
batsukha kameetsi khukhwiikha i lumya. 
5Bino bikhaabe biryo khulwekhuuba babaandu be mu Isiraeli baakholile 
bibiindu bye bubwoonaki, naluundi baaminyaaliile Wele. Bareeba bari, “Ne 
naanu niye uwaakila nio ba Isiraeli baaminyaalila Wele? S'iili babaandu be mu 
Samariya nibo babaakila ta? Ne musaango shiina kweesi babaandu be mu Yuda 
baasaala? Sikuli kwe khukhwombakha bibyeeso bye khukhwisaayilakho ba 
wele babaandi, mu Yerusalemu ta?” 
6Nashiryo Umukasya alikho aloma ari, “Ise ikhaashuuse Samariya shikele busa 
kamakubili, nga mbaamo shishiindu shoosi ta. Akhali kukhekele kumukuunda 
kwe khubyaala kimizabibu. Kamawuumbu kakaakhaame mu khutikulula 
shiriimba isho, ise ikhaakayoole intsye ingatsukhe mu litila, nio akile kumusiingi 
kwe shiriimba isho kwiilulukhilile busa. 
7Bifwaani byeesi babaandu be mu Samariya besaaya, ise ikhaabikhupakemo 
biikele bisiintsa busa, ni kimikheemba kyeesi bakhasi babaakholela 
bwamalaaya mu lisaayilo bafuna, nakyo ise ikhaakyooshe. Ise ikhoonakise 
biifwaani byaabwe byeesi besaaya, khulwekhuuba baabyaamisa mu khwisaaya 
ba wele abo. Baasiku baabwe bakhaabisute babiseyo isi bakholela bwamalaaya 
mu khwisaaya.” 
8Kila Miika aloma ari, “Khulwe ilomo iyo, kane ise kumutaambo kumaambe, 
naluundi kane indile kamasika khuumala imbuka ingali. Kane ise ikhalewo 
ingeende bukhuna nga isaamba aasi busa. Khulwe kumutaambo, kane ise naane 
busa nga ikhipwe, naluundi niilootse busa nga kunywiinywi kunywoofwe. 

9Khulwekhuuba Umukasya waaweele babaandu be mu Samariya shitaambiso 
she kamaani naabi, ni babaandu be mu Yuda nabo bali aambi khufuna shishiindu 
nisho shitweela. Khukhwoonakisibwa ukhwo khwaabesyendile aambi, 
khwoolile amulyaango we shiriimba Yerusalemu shisheene, isi babaandu baase 
bamenya.” 

Baasiku besyeenda aambi ni Yerusalemu 

10Mukhaboolela baasiku beefwe babaali mu Gasi muri ifwe khwaawulibwile mu 
busoolo ta; bakhaababona inywe nga mulila ta. Babaandu be mu Besi Lefara, ni 
mwifuufulile mwifukhuulu nga mwokesanisa kumutaambo. 
11Babaandu be mu Shafiri, ni mutsye mu bubowe, nga muli bukhuna naluundi 
nga mwaswaalile. Abo babaamenya mu Zanani, bakhakhakakho baarura mu 
shiriimba ta. Ni kane muwulile babaandu be mu Bezeli nga balila naabi, kane 
mumanye muri iyo imbaayo buumuli ta. 
12Babaandu be mu Marosi baliindiilila nga bali ni kumwiiyikino kumukali bari 
kane babe buulayi, bari khulwekhuuba Umukasya wasyeendile ingunyi aambi ni 
Yerusalemu. 
13Inywe babaamenya mu Lakisi, ni mubowe kamakaali khu ŋwaaŋwa. Inywe 
nibo babaarakikhisa bubwoonaki bubuuli mu Isiraeli, nashiryo mwaakila ni be 
mu Yerusalemu nabo baakwa mu byoonako. 
14Ni nashiryo babaandu be mu Yuda, ni musibule shiriimba shilaangibwa 
Moreshesi Gasi. Bayiinga ba Isiraeli singane bafune buuyeeti khukhwaama mu 
shiriimba Akizibu ta. 
15Inywe babaandu be mu Maresha, Umukasya akhaabareerere luundi baasiku 
babawaambe inywe. Baaraangirisi be mu Isiraeli bakhaatsye beebise 
mwifuluma liliili i Adulamu. 
16Babaandu be mu Yuda, ni mubekekho kamatsuune keenywe khulwe khuulila 
babaana beenywe, mube busa ni kimirwe kye bibyoole nga tsingosya. Ni 
mukhole shino khulwekhuuba babaana beenywe bakhaayilibwe mu bubowe. 

Miika 2 

Shiitambiso isi babaaraambisa buunyala bwaabwe buubi 

1Nga shili she kumutaambo isi abo babaakona muntsu tsyaabwe, nga bakhala 
kamakhula ke khuukhola bye bubwoonaki! Nga antsye ni busha kumutishinyi, 
khukhwaama baafuna busa bari imbuka, bakhola bye bubwoonaki tsana. 
2Khukhwaama nga beewotoma kumukuunda kw'omuundu, bakunuula 
baamurusakho; ikhaba nga baakanile tsiintsu tsye babaandi, batsibukula. 
Bamiinikhilisa uwe muntsu ni babaana beewe, atweela ni bye buusikha byeesi 
bali ni nabyo. 

3Ni nashiryo Umukasya alikho aloma ari: “Bona, ise ndikho ikhola 
tsinengekharengekha tsye khukhwoonakisa babaandu nga babeene abo. 
Buukosi kane buboolekho naluundi inywe singane munyalise khuubwirusakho 
ta. Kane mube mu bihangafu, mulekhe khunyalisa khuukeenda nga mwiyiinga 
ta. 
4Nga bibiindu ibyo byaamalile khuubakholikha khus'iinywe, babaandu 
bakhaabakhotsele inywe kumweenya kwe khuubatyaabila, bakwiimbe nga 
balilila angaaki naabi, nga beemba bari: Ifwe khwoonakisibwiile ilala, 
khwaweelewo! Umukasya waayilile liiloba lyeefwe, waaliweele abo 
babaakhuwaamba ifwe bakhwiikesa baabowe.” 
5Nashiryo, nga imbuka yoolile iye khuukoboselayo babaandu ba Wele liiloba 
ilyo, imbaawo na mutweela khus'iinywe ulifunakho kumukabo ta. 
6Babaandu baakuukuula nga baloma bari, “Iwe lekhelaawo khuukhukuukuulila 
ifwe bibiindu ibyo. Iwe ukhakhukuukuulila ifwe bibiindu bibifwaana biryo ta. 
Wele singane akhureerere ifwe kumutaambo kwoositsana ta. 
7Iwe wambaasa uri Wele wekelile umusiku isi babaandu ba Isiraeli? Iwe 
wambaasa uri Umukasya waaluyile khukhwikhalilikha? Umukasya anyala 
khuukhola bibiindu nga bibyeene ibyo? Busheele Umukasya awa tsiikhabi abo 
babaamenya mu bulamu bukhosefu.” 
8Ne Umukasya aabeelamo inywe nga aloma ari, “Inywe mwibwakala babaandu 
baase, mwaaba busa nga baasiku ni beebwakala. Babaandu baakobola ingo 
khukhwaama mu busoolo nga bambaasile bari batsya khuba mu lukoosi, ne 
inywe mwabebuliile khuubanuulakho ikhaba bikwaaro byaabwe. 
9Inywe mutimisa bakhasi be babaandu baase mwaabarusa mu ntsu tsyaabwe 
tsyeesi bakana naabi, naluundi mwaanuula buusikha bwe biilo ni biilo bweesi 
ise namala khaale khuuwa babaana baabwe. 
10Yiinyukha! Inywe yinyukha murure ano mutsye! Inywe singane mufune 
lukoosi nga muli ano ta. Bubwoonaki bweenywe bwakilile shiifwo shino 
shonakisibwiile ilala. 
11“Babaandu bano bakana umuŋoosi utsya nga ababoolela kamatsi ni bye 
bubeeyi nga aloma ari, ‘Ise imbalomela inywe ikhaabewo iviini, ni bye 
khuunywa bibiindi biikali naabi, nga biirurukukha busa.’ 
12“Ne ba Isiraeli, ise ikhaababusaase atweela inywe mweesi mumuramirewo. 
Imbawuumbe atweela nga kamasheese kakaali mu litaala, mube nga 
kamaayilwe kaketsuulemo kamasheese. Shiibala sheenywe shiilemo luundi 
shitsule babaandu luundi.” 
13Wele akhaabekulilewo nibo intsila, abaraangirire abaruse mu bubowe. 
Bakhaanyalise khuubira mu bilibwa bye shiriimba batsye nga bali baalekhuule. 
Umukasya nga niye uuli umuyiinga waabwe, umweene niye ukhaabaraangirire. 

Miika 3 

Umukasya akhaawe baraangirisi shitaambiso 

1Inywe baaraangirisi ba Isiraeli ni murekeerese byeesi ise inoma. Shaakha 
inywe mwakhola bibiindu bye bwa ŋali. 
2Ne ari inywe mwakhalawo khuukhola bibiindu bye bubwoonaki, mu shifwo she 
khuukhola bibiindu biilayi. 
3Inywe muli busa nga isolo ilya babaandu, n'iilya umuundu yaamumalawo, 
naluundi muli busa nga umuundu uremaka tsiinyama n'akulisa inyama yeesi 
amalile khuuremakamo bisiintsa. 
4Lwanyuma imbuka ikhoole, mulilile Umukasya nga mukana muri abayeete 
inywe, ne s'akhaabawe sheesi mukhaakane ta. Umukasya akhaalobe 
khuubeelamo, khulwekhuuba nibo baakhola bibiindu bye bubwoonaki. 
5Iliwo baŋoosi babekhupila tsimaande tsibili: nga yaabeeleyo ubawa 
kumukheemba, baloma bari kane ibewo lukoosi; ne isi abo babaakhabawa 
shishiindu ta, baloma bari itsya khubawo busoolo. Baŋoosi babaafwaana nga 
abo, Umukasya alikho abalomela ari, 
6“Baŋoosi, imbuka yeenywe iye khuuba babaandu be angaaki, ili aambi ikana 
khukhwaakama. Singane mufune bye khuubonekhelwa luundi khukhwaama isi 
ise ta, khulwekhuuba mwaaborosa babaandu baase. Singane munyalise 
khuukhola shishiindu shoosi she buŋoosi ta.” 
7Abo babaakhaakhole bye buŋoosi bakhaaswaale, khulwekhuuba byeesi 
bakhaabe baalomile sebikhaakholikhe ta. Kamaŋaanyu kakhaabawaambe basile 
busa, khulwekhuuba Wele s'akhaabeelemo ibyo byeesi bakhaabe nga baloma ta. 
8Ne ise khu luwaande lwase, Umukasya waantsitsusile buulamu bwase 
n'Umwoyo w'Omukasya, naluundi wambeele kamaani, ni khuumanya bye 
bwaŋali ni bunyindaalifu bwe khuuboolela ba Isiraeli bubwoonaki bwaabwe. 
9Inywe mumuuli baaraangirisi naluundi baawuli mu Isiraeli, babaakhakana 
bwaŋali ta, naluundi nga mukhola bibiikhali bituufu ta, ni murekeerese byeesi 
ise inoma. 
10Inywe mulikho mwoombekha Yerusalemu shiriimba sha Wele, khu musiingi 
kwe bubwiiri ni bubwoonaki. 
11Baaraangirisi be mu shiriimba balya iwoongo, ni basaayi baamwo baleekela 
naluundi bakhalawo bibiwaamba khu makaambila ka Wele, khuuloondekhana 
ni kumukheemba kweesi umuundu aba waabaweele. Ne shitweela busa 
baaloma bari nibo byeesi baloma byaama isi Umukasya. Baloma bari, “Mbaawo 
buwaangafu bubukane bukhwoole khus'iifwe ta, khulwekhuuba Umukasya ali 
ni nafwe.” 

12 Ni nashiryo khulweenywe, bakhaalime Yerusalemu shibe busa nga 
kumukuunda. Shikhekele busa shiibilike she kamakubili, ni khu lukiingi khweesi 
Lisaayilo Likhulu liimikha ari, lukhekele busa shisaali. 

Miika 4 

Umukasya akhaareerere babaandu lukoosi 

(Isaaya 2.2-4) 

1Mu mbuka iili khukhwiitsa mu moni, lukiingi lweesi Lisaayilo Likhulu lilikho, 
lukhaabe luleeyi khuuminyisa tsingiingi tsyoosi, naluundi nga lwaayisuta 
angaaki khuuminyisa ni bikiingi byoosi. Babaandu khukhwaama mu manaambo 
kamakali bakheetseyo. 
2Babaandu be kamanaambo bano bakheetseyo nga baloma bari: “Ni mwiitse 
khuniine khu lukiingi lw'Omukasya, khutsye mu Lisaayilo ly'Omukasya. Kane 
niye akhuleekele ifwe byeesi niye akana khukhole, naluundi ifwe khuloondelele 
byeesi niye akhuboolela khuukhola. Khulwekhuuba kamakaambila k'Omukasya 
kaama mu Sayuuni, ni byeesi Umukasya aleekela byaamila mu Yerusalemu.” 
3 Umukasya akhaabe umukayi ukhalawo kimisaango akari e babaandu be 
kamanaambo, ikhaba akari e kamanaambo ke kamaani, oba kali aleeyi namwe 
ahaambi. Shino shikhaakile buli mutweela awaambe lurima lweewe 
alukhootsemo imbako iye tsikhaafu, naluundi buli mutweela awaambe liifumo 
lyeewe alikhootsemo luwutilo. Mbaawo liinaambo lilikhebwakale lilyasheewe 
ta, namwe mbaawo linaambo lilikheerekekhele busoolo ta. 
4 Buli mutweela akhaamenye mu lukoosi, nga enaanayo khu mikuunda kyeewe 
kye kimizabibu ni kimifiki. Mbaawo shishiindu shishikhaakile babe ni khuurya 
khwoositsana ta. Umukasya Wele umunyali wa byoosi niye ulomile bibiindu 
bino. 
5Khulwekhuuba buli linaambo lisaaya naluundi lyalondelela byeesi wele 
waabwe aloma. Ne ifwe khukhesaaye naluundi khuloondelele byeesi Umukasya 
Wele aloma, biilo ni biilo. 

Ba Isiraeli bakhaakobole khukhwaama mu bubowe 

6Umukasya alikho aloma ari, Imbuka ilikho yiitsa, isi ise ikhaabusaasilekho abo 
beesi ise namala khaale khuuwa shiitambiso, nga nibo babaayilibwa mu 
bubowe, baryo baatsya bataambisibwa naabi. 
7Kane ise imaambe abo babaali baaleme nga nibo babaaramirakho khu baandu 
baase, ni naabo abe babaali mu bubowe, imbekesemo linaambo lye kamaani. 
Khukhwamila abweene awo ni khuutsya muumoni, ise samweene ikhekele 
Umuyiinga waabwe, nga niikhala khu Lukiingi Sayuuni. 
8Nio akile inywe babaali mu Yerusalemu, beesi Wele atseeta nga umwaayi 
n'aniina khu kwombakhe kwe tsinuungo nga atseeta kamasheese keewe, 

mwiileyo bushaakha mwikele luundi shiirebe shikhulu she buyiinga 
bubwabaatsaka bubweenywe. 
9Babaandu be mu Yerusalemu, shiina kila inywe mulila luukali naabi muri? 
Shiina kila muli mu butsiina nga umukhasi isi umwaana alikho alya? Inywe 
simuli n'umuyiinga ta? Namwe simuli ni babaandu babaabawa inywe 
kamakhula ta? 
10Ni mulile lukali naabi, mwifuumbe mube busa nga umukhasi isi umwaana 
alikho alya; khulwekhuuba ari mutsya khurura mu shiriimba mutsye mumenye 
mu shaalo busa. Muli ni khuuyilibwa i Babulooni, ne nga muli ibweene iyo, 
Umukasya akhaabamuse inywe, abawonese khukhwaama khu baasiku 
beenywe. 
11Shimanye muri kamanaambo kamakali kaabuusaane khuubebwakala inywe. 
Kalikho kaloma kari, “Ifwe khuli ni khukhwoonakisa shiriimba Yerusalemu; 
naluundi shili ni khukhwikela kamakubili busa.” 
12Ne kamanaambo ako sikamanya byeesi Umukasya alikho ambaasa ta, 
naluundi sikaamanya tsinengekharengekha tsyeewe ta. Sikamanya kari 
Umukasya waakabusaasa niko atweela, nga umuundu uwuula buulo 
naabibuusaasa atweela, ari nio akawe shitaambiso ta. 
13Umukasya alikho aloma ari, “Baandu baase be mu Yerusalemu, ni mutsye 
mwibwakale baasiku beenywe mufwaane busa nga umuundu n'awuula biilyo 
nga akhupaka. Kane ise imbashuuse inywe mube busa nga iyeeyi iili ni tsiintsika 
tsye shiibya ni bibatasi bya buroonzi. Inywe mukhaakhaandakilile kamanaambo 
kamakali, mubukule buyiindifu bwaabwe bweesi baanuula khukhwaama khu 
baandu babaandi ni kamaani, mubureere isi ise, uli Umukasya uwe shiibala 
shoosi.” 

Miika 5 

1Baandu be mu Yerusalemu, bona inywe baasiku baabebotokheleele, 
baakhalilewo khuubebwakala inywe. Balikho beebwakala umuyiinga wa 
Isiraeli. 

Wele asuubisa umuwuli khukhwaama i Beselehemu 

2 Umukasya alikho aloma ari, “Beselehemu Efulata, bona iwe niye shiriimba 
shishiminyisayo bukeekhe mu biriimba bye mu Yuda byoosi. Ne shitweela busa, 
uyo ukhaabe umuyiinga uwa Isiraeli, ise ikhamwaamise mus'iiwe. 
Khulwekhuuba be shikuuka sheewe baabawo khukhwaama khaale khakheene.” 
3Ni nashiryo Umukasya akhaanyoowe khukhwaantsukha babaandu beewe mu 
makhono ke baasiku baabwe, khukhwoolisa khu mbuka isi umukhasi uuli 
shisoombo n'aalisaala umwaana weewe umusiinde. Nio lwanyuma ba Isiraeli 
boosi babaali mu bubowe mu manaambo kakaandi, bakobole betubaase khu ba 
Isiraeli bashaabwe. 

4Nga umuyiinga uyo weetsile, akhaawule babaandu beewe nga araambisa 
kamaani kakaama isi Umukasya, ni shiriifwa shishaama isi Wele, umweene niye 
uuli Umukasya. Babaandu beewe bakhaamenye mu lukoosi akhali 
khukhwiyembeelela ta, khulwekhuuba khukhwaamila abweene awo akhaabe 
nga ali uwe kamaani mu shibala shoosi. 
5Naluundi akhaareerere babaandu beewe lukoosi. 

Khuuwonesa babaandu busoolo ni khuubawa shiitambiso 

Nga be liiye lye ba Asiriya bebwakaale shibala sheewe, baahatuna tsiimako 
tsyeefwe, ifwe khukhaabasiindikhile baraangirisi babaaminyisa kamaani 
khuutsya khubasoolanisa nibo. 
6Babeene abo bakhaawule ba Asiriya mu busoolo, ikhaba shibala shilaangibwa 
Nimurodi, bakhaashiwaambe nga baraambisa kamaani. Nio akile nibo 
bakhuwonese ifwe khukhwaama mu meeno ke ba Asiriya, nga 
baakhwibwakaale ifwe. 
7Nio babaandu ba Isiraeli babaakhaabe baaramirekho khukhwaama khu 
busoolo, nga abe baasalanila mu bifwo biikali, bakhaamenye akari mu 
manaambo kamakali babe busa nga liime lilyaama isi Umukasya, ni likwa khu 
bunyaasi. Bakhaabe nga beyikina kamaani ka Wele, ne akhuba ke babaandu 
busa ta. 
8Ne ba Isiraeli babaakhaabe baaramire mu manaambo kakaandi, bakhaabe busa 
baarafu nga italanyi n'iweentsa she khuulya mu shisaali namwe mukeewa. Nga 
yoolile mu masheese, ikakulukhila, yaakonuulakamo bisiintsa, nga mbaawo 
ukatseeta ta. 
9Inywe mukhaanyalise khuuwula baasiku beenywe boosi mu busoolo, 
munyalise khuubamalawo boosi. 
10Umukasya alikho aloma ari, “Mu mbuka iyo, ise ikhaabarusekho inywe 
tsiŋwaaŋwa tsyeenywe, naluundi noonakise kamakaari keesi muraambisa nga 
muutsya mu busoolo. 
11Ise ikhoonakise biriimba byeenywe, naluundi noonakise tsiimako tsitsitseeta 
biriimba ibyo. 
12Ise ikhoonakise abo boosi babaakhola bye kamaloko, nio ilekhe khubawo abo 
babaakhola bye khuulakula ta. 
13Ise ikhoonakise bifwaani byeesi inywe mwisaaya, ni kimisiindi kyeesi 
mwisaaya. Isho kane shikile inywe mulekhe khunyalisa khukhwisaaya bifwaani 
byeesi inywe mwabeene mukhola ta. 
14Ise ikhaatitule kimisiindi kyeesi mwisaayilakho wele umukhasi Ashera, kikiili 
mu biriimba byeenywe, naluundi noonakise biriimba byeenywe. 
15Khulwe khuukhalala khuukali ni lirima liikali, ise ikhelihaase khu manaambo 
ako koosi kakaalobile khuurekeeresa byeesi ise inoma.” 

Miika 6 

Umukasya akhalila ba Isiraeli kumusaango 

1Ni murekeerese kumusaango kweesi Umukasya alikho awaabila ba Isiraeli. 
Mukasya, iwe ni wiimikhe khu ngaaki usontsoole kumusaango kwoowo; khayo 
tsingoongo ni bikiingi biwulile byeesi iwe uloma. 
2Inywe tsingoongo ni kimisingi kikiiliwo biilo ni biilo kyeesi shibala 
shiimikhilekho, ni murekeerese kumusaango kweesi Umukasya alikho awaaba! 
Khulwekhuuba Umukasya ali ni kumusaango kweesi alikho awaabila babaandu 
beewe. Alikho atsya khukhwikula khu ba Isiraeli kumusaango. 
3Umukasya alikho ereeba ari, “Baandu baase, shibi shiina sheesi ise nabakhola 
inywe? Ise nabaluyisa inywe musaambo shiina? Ni mumboolele! 
4Khulwekhuuba ise nabamusa inywe khukhwaama mu Misiri, yaba isi mumenya 
mu baandu abo nga muli mu bukulwa. Ise naabasiindikhila inywe Musa, Aroni 
ni Miryamu, khuubaraangirira inywe. 
5Baandu baase, inywe ni mushebulile byeesi Balaka, umuyiinga uwa Mowabu 
abe arengekharengekha khuubakhola, ni byeesi Balamu, umwaana uwa Beyori 
isaambo yeesi amukobolamo. Shebulila bibiindu bibyakholikha nga mwaama i 
Shitimu mulikho mutsya i Giligali, nio mumanye bibiindu byeesi ise Umukasya 
nakhola nga ingana khubawonesa inywe.” 

Sheesi Umukasya akana 

6Shiina sheesi kane ise imbilile Umukasya? Shiina sheesi kane ise imuyilile niye, 
nga ise intsya khumwisaaya? Kane ise imuyilile tsinyama tsiinulu nga isaayilo 
intsoshe? 
7Kane biikana ni biikana bye kamasheese, namwe kamafura ka kuusaala ku 
olivu kakerurukukha busa nga luluutsi byeesi ise imuyilila, manya kane 
bimwikhoyese? Namwe kane ise imbaaneyo umwaana wase umusoleeli 
umukiboole, yeesi ise samweene isaala, nio ise inyalise khusasula khulwe 
bibyoonako byaase? 
8Umukasya wakhwookesanisile ifwe sheesi akana ari ifwe khukhole; 
wakhwookesanisile sheesi niye akhukana khus'iifwe: akana ari ifwe khukhole 
bye bwaŋali, khwookesanise khuukana khukhuukhakama ta, naluundi khube 
baawolu nga khumenya atweela ni naye. 
9Umuundu uuli ni kamakhula kane esemo Umukasya lukoosi. Likono 
ly'Omukasya liwulilikhanila mu shiriimba nga likuukuula liri, “Inywe mweesi ni 
murekeerese, mubuusanile mu shiriimba mweesitsana. 
10Tsiintsu tsye baboonaki tsyaayitsulamo buyiindifu bweesi baanuula busa 
khukhwaama khu baandu babaandi. Baakhola shishiindu sheesi ise nabiyila, nga 
nisho she khuuraambisa bibiipima bibikhali bya ŋali ta. 

11Ise inyala indyeena neyakhila abo babaraambisa bibiipima bibikhali bya ŋali 
ta? 
12Abo babaali bayiinda mus'iinywe bamiinikhilisa abo babaali bataambi, 
naluundi mweesi mwaayitsula kamatsi konyene. 
13Nashiryo ise naarakikhile khaale khuubawa inywe shiitambiso, ni 
khuuboonakisa inywe muwewo, khulwe bibyoonako byeenywe. 
14Abe mwakhalya biilyo, ne singane mwiikuratsake ta; abe mwakhasuta 
bibiindu bari mutsya khuubibisa, ne shitweela busa kane baasiku beenywe 
babisutake. Ne isho sheesi mukhakakho mwawonesa, ise samweene 
ikhaashoonakisile mu busoolo. 
15Abe mwaakhamiitsa biilyo, singane mukese ta; abe mwaakhasuura kamafura 
ke kimisaala kimi olivu, ne simukhaakewakhekho ta. Abe mwaakhasuura indali, 
simukhaakinywekho ta. 
16Khulwekhuuba inywe mwaloondelela biikholwa biibi byeesi umuyiinga 
Omuri n'umwaana weewe umuyiinga Ahabu, baakhola. Nashiryo ise 
inaboonakisa inywe imbamalewo, khulwe khukhwiloosela ni khuukhola bye 
bubwoonaki ibyo. Shino shikhaakile babaandu babaandi babalekelese inywe 
naluundi babatsyuluuse.” 

Miika 7 

Intsibirisa iye ba Isiraeli ili imbi naabi 

1Ise nga indi mu mutaambo kumukali! Khulwekhuuba ari ise nekyelile busa nga 
umuundu uuli intsala naatsya khu kuusaala waalekha khunyoolakho she 
khuulya ta, namwe khu mizabibu waalekha khunyoolakho shishiindu shoosi ta. 
Bibyamala khukhwaana byoosi, ni kimifiki kiminulu byoosi baamala khaale 
khuubibuta. 
2Khu shibala khuno sekhushiramakho umuundu na mutweela umwiyikinwa ta; 
mbaawo na mutweela ushiloondelela bibiindu byeesi Wele aloma ta. Buli 
mutweela webuliile busa nga waaliindile khukhwiira uwashe. Buli mutweela 
aweentsa babaandu beewe babeene khuubamalawo. 
3Khuukhola bye bubwoonaki kuli nikwo kumulimo kweesi nibo baamanya 
khuukhola buulayi. Baraangirisi ni baakayi atweela balya iwoongo. Babaandu 
babaali be angaaki mu shibala baboolela baraangirisi ni baakayi sheesi nibo 
bakana, nio waakila abo babeene bakhala kamakhula ke khushoolelesa. 
4Ikhaba uyo ufuura buulayi naluundi uli umwiyikinwa naabi mu baandu bano, 
s'aalimo lisuno ta, ali busa nga kumusiru kwe mu mukuunda. Ari shifukhu sheesi 
Wele atsya khuweelakho babaandu shitaambiso shoolile. Wele atsya khubawa 
nibo shiitambiso khuuloondekhana ni byeesi niye aamala khaale khureewura 
babaandu abo nga abirira mu baliindi beewe, nibo baŋoosi. Ari babaandu abo 
kamakesi kaabebowile. 

5Ukheyikina umwesanwa woowo namwe umusaale woowo ta. Yitsiliilisa mu 
byeesi uloma, ikhaba isi umukelema woowo umweene. 
6Khulwekhuuba mu mbuka yino ikhaba babaana basoleeli babirisa basaali 
baabwe buubi naabi; babaana bakhaana baminyaalila ba maayi baabwe, 
bakhaana babaakhwaalikha baminyaalila ba maayi baabwe baamasaala. Ari 
baasiku boowo bali babaandu be muntsu yoowo babeene. 
7Ne ise, kane niyikine Umukasya, inindiilile Wele utsya khuba niye umuwonesi 
wase. Ise naamanyile indi kane Wele ambe sheesi ise imuloomba. 

Umukasya areera buuwonesi 

8Ise ndi khuureewula baasiku baase ndi mukhekhoya bari khulwekhuuba ise ndi 
mu bihangafu taawe. Ikhaba nga ise naakwiile aasi, ne imbuka ikhoole ise 
niinyukhe. Ikhaba nga ari ise ndi mu shiilima, ne Umukasya akhaambe ise 
buwaanga. 
9Ise naakhola bye bubwoonaki mu moni tsy'Omukasya, ni nashiryo ise ndi ni 
khukhwikhalilikha lirima lyeesi niye antsokesanisa ise mu mbuka yino. Ne 
ikhumaliilisa niye akhaabe umutseeti wase, nga akhalawo ari ise siindi ni 
kumusaango ta. Umukasya akhaandeere ise ibulafu mu buwaanga; ise 
imenyewo khukhwoolisa nga niye waambonisile ise. 
10Nio lwanyuma uri baasiku baase babona shino, babe ni khuswaala khuukali. 
Baatsana bali nibo batweela babaandyaabila ise amataayi nga bandeeba bari, 
“Umukasya Wele woowo ali waahena?” Ise ikhaabaloleelele busa 
imbatsekhelele, nga babaakhaandakilila busa aasi, babe nga liitosi liliili khu 
mukhoosi. 
11Inywe babaandu babaamenya mu Yerusalemu, imbuka iye khukhwoombakha 
bushaakha kamatikiiyi ke shiriimba, yoolile. Ili imbuka iye khuubalaayisakho 
lulwaakha lweenywe. 
12Babaandu boowo bakhaakobole nga baama mu bisiintsa bibiikhali bitweela ta. 
Bakheetse khukhwaama ibwaamanyaanga mu Asiriya, imwaalo khukhwaama 
mu Misiri, ni khukhwaama mu bisiintsa bibiilimo luluutsi Efurati. Bakheetse 
khukhwaamila aleeyi abweene khu nyaantsa, ni khukhwaama khu ngoongo 
tsitsiili aleeyi abweene. 
13Ne shibala shikhaashuukhe shiikele kumubiimbi busa, khulwe bubwoonaki 
bwe babaandu babaashimenyamo. 

Umukasya awaambila ba Isiraeli shiisa 

14Mukasya, iwe raambisa imiimbo yoowo iye bubwaayi, waayise babaandu 
boowo, beesi iwe wamweene weroborera khuuba baboowo. Ikhaba nga 
bamenya bonyene busa mu mubiimbi, ne iliwo liiloba linulu lilibebotoosheleele. 
Khayo batsye bamenye mu maayilwe kamalayi ke mu Bashani ni mu Gileyadi, 
nga ni baamenya amataayi. 

15Mukasya, iwe n'ukhukholele ifwe bye kamakaanga, nga ni wakhola mu mbuka 
isi wakhurusilayo khukhwaama mu Misiri. 
16Khali baasiku beefwe kamaŋaanyu kabawaambile nga baaboone bibiindu 
bino, ikhaba nga bali ni kamaani. Khali kamariisyo kabawaambile, baasamilila 
busa nga imbaawo sheesi banyala khuuloma ta, naluundi nga sibanyala 
baawulila shishiindu shoosi ta. 
17Bakhekhuruurire busa aasi mu lifukhuulu nga indemu, babe busa nga shisolo 
shishikhuruurira aasi khwiiloba. Bakhaame mu biriimba byaabwe bibiilikho 
tsiimako nga banikina busa, isho shikile bakobole isi Umukasya Wele weefwe. 
18Umukasya Wele, naanu uli nga iwe? Iwe wiyakhila bibyoonako, naluundi 
waabiimbilila buubi bwe babaandu boowo babaaramirewo. Umukasya s'arama 
nga ali ni lirima khuumala imbuka ingali ta, khulwekhuuba niye waasiima naabi 
khukhwookesanisa babaandu khuukana khukhuukhakama ta. 
19Umukasya kane akhuwaambile ifwe shiisa ifuunda ikiindi. Kane 
akhaandakilile bibyoonako byeefwe aasi e bikele byeewe, abituume aasi aleeyi 
naabi, khu lwaalo lwe nyaantsa. 
20Mukasya, iwe ukhokesanise shiisa isi babaandu be lisaaye lya Yakobo luundi, 
ni khuukana khuukali isi ifwe khukhuuli lisaaye lya Iburayimu. Shino kane shibe 
nga iwe ni wasubisa bakuuka beefwe mu bifukhu bye khaale akho. 

Nahumu 

Nahumu 1 

1 Kumukuku kwa Nineve. Buno buurone bwe kamarooro ka Nahumu, uwaba 
aama i Elikoshi. 

Lirima ly'Omukasya khulwa Nineve 

2Umukasya ali Wele uwe libuba luundi niye eliyaasa. Umukasya niye eliyaasa 
luundi ali ni buurafu bukali. Umukasya niye esaasulisa baasiku beewe, luundi 
lirima lyeewe lye kamaani liramila ilala khu baasiku beewe. 
3Umukasya ayilawo imbuka indeeyi khuukhalala, naluundi ali uwe kamaani 
kamakali. Aryo Umukasya s'anyala waalekha baamiinyi nga baakhuweebwa 
shitaambiso ta. Kumukhoosi khweesi Umukasya akyeendelakho mulimo 
ikhuungu ni luwuutse; ni namufweeli niye lufuumbi lwe mu bikyele byeewe. 
4Niye arafuyila inyaantsa, yelayo yoomelela busa. Akhola ni tsintsitsi tse 
kameetsi natso tsomelela. Kimikuunda kya Bashani ni Karumeli kiniaala busa, 
ni bimuli bye mu Lebanooni biboonga byaakwa aasi. 
5Tsinjiinji tsinikina nga tsaaboone khu Mukasya, ni bikoongo biyengukhaka 
busa nga byaamulolilekho. Shibala shoosi shitengaala busa nga shili mu moni 
tseewe; shibala shoosi atweela ni babaandu boosi babaashimenyamwo. 
6Naanu unyala waarama nga weemile khu ngaaki siinga nga Umukasya aba 
waakhalaale? Naanu umweene unyala wenyindaalila buukhafu bwe lirima 
lyeewe? Buurafu bweewe butsukhibwa busa nga kumulilo kukuutiindiima, ni 
lulwaanda lwaatikhaka busa nga lwaamulolilekho. 
7Umukasya ali umulayi; niye ali bubwiibisilo bwe babaandu beewe mu mbuka 
iye kumutaambo. Niye enaanayo naabi isi abo babaamutimakayo lwe buuyeeti. 
8Ne isi baasiku beewe, akhaafwaane busa nga kameetsi kaketsuule kaasalasala, 
keeyawo baasiku beene kaabamalewo. Niye akhaatimise baasiku beewe 
baweele mu shiilima. 
9Shiina shisheene sheesi mulikho muboolanila khuukhola khu Mukasya? Niye 
akheetse abamalilewo ilala. Mbaawo buukosi bubuumwiitsila niye kimiluundi 
kibili ta. 
10Nga n'ubona kamawa ni kebowaanisaka, ni bameesi nabo baryo nga ni 
bebowaanisakila mu shiimeesa shaabwe, boosi kumulilo kukhaabooshe 
baweewo nga kamasakari kamoomu. 
11Nineve, khukhwaama musiiwe, iliwo umuundu ukhwaamilemo nga 
waayitsula tsimbomelo tsingali isi Umukasya, naluundi nga niye uboolela 
baamoyaani. 
12Sheesi Umukasya aboolela babaandu beewe nisho shino: “Abe yakhaba nga 
nibo (ba Asiriya) bali ni liiye liikali lye kamaani, bakhaabakhalekho baryo 

baweelewo ilala. Indyo abe nakhaba nga naakhuweele iwe Yuda shitaambiso 
shiikali, ise sikheeleyo luundi ikhuwe shitaambiso shishiindi ta. 
13Indyo ikhaafuniaakake luundi imbarusekho likyooki abe lyeesi ba Asiriya 
baababowakho, ikhaalakake ni kiminyololo abe kyeesi baababowelela inywe.” 
14Umukasya waarusile shiilakilo sheewe shishiwaamba khwiiwe Nineve: 
S'ukhaabeyo luundi ni babetsukhulu babaalisuta lisiina lyoowo liilooseleyo mu 
moni ta. Ise ikhaahesele ilala bifwaani bibyabeetsebwa, luundi bifwaananyi 
bibyawaakhibwa buulayi bibiili mu mesaayilo ke bawele beenywe. Ise 
samweene indi khuuŋoonaŋoona iŋani yeenywe, lwekhuuba inywe 
simushaakhila khuuba baalamu ta. 
15 Yinyusa tsimoni tseenywe mulole iyo khu njiinji, mubone umurume wase nga 
eetsa waabasutiile kamakhuuwa kamalayi, alikho abareerera kamakhuuwa ke 
lukoosi! Nimwiloosele khukhwikhoyela kamayiiya keenywe, inywe babaandu 
ba Yuda, muryo mwoolelesele ilala bibitsubo byeenywe. Babaandu bamoyaani 
sibakheeleyo luundi khuubebwakala inywe ta. Nibo bakhaahele baweelewo 
ilala. 

Nahumu 2 

Khuukwa khwa Nineve 

1Uyo uwiitsa khukhwiibwakala iwe Nineve, bona alikho eetsa. Liinda buulayi 
kuutikiiyi kweenywe kukwabebotokhelela, muloolelele buulayi kumukhoosi, 
mwinyweese mwabeene ni kamaani, mwiimikhe shisaani nga mwekumisile. 
2Lwekhuuba Umukasya ali aambi khuukobosela Yakobo shiriifwa sheewe, aryo 
akobosele Isiraeli shiriifwa sheewe shiikali, abe yakhaba nga baasiku beewe 
baamwibwakala baamunuulakho bibiindu byeewe byoosi, bamwaawulakakho 
tsisakya tseewe tsoosi. 
3Tsingabo tse basoolani be kamaani tsaarandaala tsiri pee, ni baselikhale boosi 
bakwaarire tsingubo tsinandaafu. Bibyuma bibiili khu makaari kaabwe bilikho 
bimulikhamulikha nga lumweemwe, khu shifukhu khweesi berekekhela 
khukhwiibwakala, basoolileyo kamafumo kaabwe bakapaangile ate nga 
kariisaka naabi! 
4Kamakaari kalikho kebotoosa khu nguudo tse mu shiriimba, nga katima 
kebotoosa busa khukhwaama lubeka lutweela khuutsya khwoola khu lubeka 
luluundi khu nguudo itsyo. Katsya kamulikhamulikha busa nga tsitooki, luundi 
katsya kahaanya buwaanga nga lumuli lwe fula. 
5Niye ashebulila baakhulu beewe waabalakila khukhwiitsa, ne beetsa ibweeni 
nga beesindukha busa. Batsya khwoola khu litikiiyi lye shiriimba nga 
baanguyilisa busa, nga buli she khukhwikhiinga shoosi sharekekhebwele 
buulayi. 

6Biilibwa bibyekalila tsintsitsi tse kameetsi ari byelekhuulile byekukhile, luryo 
lubili lw'omuyiinga lwaakwiile. 
7Shamiinilisibwa luundi shafuulibwa sharama busa, shasutibwa shaayilibwa mu 
bubowe, baryo babaakaanisi baasho bakhaana batoloola kamasika nga 
kamawuusi ni kakhola, baaba nga bekhupaka mu bifuba. 
8Nineve shili busa nga kameetsi kakaateembelele atweela, lwanyuma 
kaarakikha khuutima nga keekha. Nio baarakikha khukhwiilootsa bari, “Yiimisa! 
Yiimisa!” Ne nga mbaawo na mutweela ulolakho inyuma ta. 
9Ni munuule ifeetsa! Muryo munuule ni zaabu nyene! Bye buyiindifu bibiili mu 
shiriimba shino sibyakama ta, buli shiindu shishiilimwo shili she lisuno liikali 
naabi. 
10Nineve shili busa, shili shiŋaara busa luundi shaakwiile! Kimyoyo kye 
babaandu kyaayengukhakile, ni kameesikamo kaabwe kalikho kanikina busa, 
kimibili kiisindukha, ni mu moni mwaashuukhilekho iraangi! 
11Ari shili waheena shiriimba abe shishiili bumenyo bwe tsitalanyi, shiifwo abe 
mweesi tsitalanyi tsiliisila bubwaana bwatso, shiifwo abe mweesi italanyi 
iseetsa ni khasi tsibirira nga tsitsya khuweentsa she khuulya, naluundi shiifwo 
mweesi tsitalanyi tsinyana tsiikhala, yaalekha khubawo umuundu ubirayo ta? 
12Italanyi yakhoonya bisolo biikali lwe bubwaana bwayo, naluundi yeeraka 
biikali busa lwe talanyi ikhasi yayo; yaatsya yetsusa lifuluma lyayo ni bisolo 
byeesi yirire, ni bumenyo bwayo bwetsulamwo bye khuulya. 
13Umukasya umunyali wa byoosi aloma ari, “Bona ari ise ndi umusiku woowo. 
Indi khuutsya khwooshaka kamakaali koowo ketuukhe lisuusi. Ni lurima 
lukhaahese lumalewo tsitalanyi tsoowo tsinyana. Mbaawo she khuulya sheesi 
ikhaakhulekhelewo khu shibala ta. Ni likono lye baarume boowo 
silikhaawulilikhekho ta.” 

Nahumu 3 

Bitaambiso bya Nineve 

1Nga kumutaambo kwaashinyoolile shiriimba isho shishitsuule khuutsukha 
kamafuki, shiriimba isho shishitsuule bubeeyi atweela ni bunuuli, ate nga 
sishiwamo bunuuli ta. 
2Reekeresa uwulile khuwuuma khwe lunyiti, ni khuwuuma khwe kimipiila kye 
shikaari, ni tsiŋwaaŋwa nga tsiruukaruuka, ni kamakaali nga kakhweesana! 
3Tsiŋwaaŋwa ni basaani babaatsiikyeendelakho balikho beetsa, nga bakalulusa 
tsiindima tsaabwe, ni kamafumo kaabwe kamulikhamulikha busa! Babaandu 
babaafwiile nga bali baakali, baabuusakile busa kimilaambo mu nduumi, iliwo 
kimilaambo kye babaandu kikikhabalikha ta, babaandu bakyeenda ni 
bakiituyakho busa ni bakwa aasi! 

4Shino shakholikhile lwe bwamalaaya bwa malaaya uyo bubuuli bukali naabi. 
Shili nga umukhasi uwimiliisa luukali khuutsya khukhola bye bulakusi, waatsya 
waawombelesa kamanaambo lwe bwamalaaya bweewe, ni babaandu be 
bikuuka bibikhali bitweela ta lwe bulosi bweewe. 
5Umukasya uwe kamahe Umunyali wa byoosi aloma ari, “Samweene 
naakhwinyukhiile khuukhuwa shitaambiso. Intsya khwinyusa maliinda woowo 
isi ukwaarire ikhubiimbe mu moni, nio ukyeende nga uli bukhuna isi 
kamanaambo ni buyiinga bwoosi, uryo tsisoni tsikhuwaambe. 
6Indyo ikhaakhutumakekho bibiindu bye mbikho, lwanyuma ikhubirisake buubi 
bubweene, ikhwikyelise shishiindu sheesi babaandu balolelela beyaanga busa. 
7Buli muundu yeesi ukhaakhulolekho akhaatime atitukhe atsye, nga aloma ari, 
‘Nineve ari shaayonekha; naanu ukane alile nga ashilootselakho? Naanu ukane 
eetse nga akana khuushiwaambila shiisa?’ ” 
8Iweewe uli umulayi naabi khuufuurakho No Amoni, shiriimba shishiili khu 
luutsi Nayilo, nga kameetsi kaashibotokhelela khu buli lubeka? Luluutsi luno 
nilwo she khukhwikhiinga khwasho, naluundi kameetsi niko kutikiiyi kwasho 
kwe khukhwiliinda. 
9Esiyopiya nisho shishaba kamaani kaasho, ni Misiri nasho shaba bunyala 
bwasho bwe kamaani; Puti ni Libiya nibyo bibyaba bibala byasho bye buusaale. 
10Ne abe byakhaba nga byaba biryo, babaandu baayo baayilibwa mu bubowe, 
baayilibwa mu mutaambo. Ni babaana baasho bakyeekhe babaakhupa aasi mu 
nguudo tse mu shiriimba, baatikhakamwo busa. Ni babaandu baabwe be 
shiriifwa babaakhupilakho khakokha, baryo babaandu be kamaani abo, 
baabayila nga baababowele kiminyololo. 
11Ni nawe Nineve ukhaameele buusela utaalataale busa, utsye ukwe aasi wibise. 
Nawe ukhaatime wilukhe nga uweentsa e khukhwibisa khu baasiku boowo. 
12Tsimako tsoowo tsili busa nga kimisaala kimifigi kikiilikho kimifigi 
kikinyoowa kimirobe: siinga umuundu akitengaasa, kimifigi ikyo kilakala aasi 
kyaakwa mu khanwa mwooyo utsya khukilya. 
13Bonakho babaandu boowo babaali akari owo babaakhukhiinga iwe bali 
bakhasi busa. Bilibwa bye shibala shoowo byekukhile bili khwaashe busa, 
baasiku boowo benjilaka busa. Kumulilo kwookhile kimibya kyoowo kyoosi. 
14Taaha kameetsi nga wirekekhela khukhwibwakalibwa khwoowo, uwaangase 
bye khukhwiliinda byoowo. Tsya usaambe liloba, uliroke buulayi, uŋoonaŋoone 
kamatofwaali! 
15Ne abe byakhaba biryo, kumulilo kukhaakhwookhe kukhumalewo, namwe 
ukhonyebwe ni lurima. Ukhaasakukhe uwewo nga n'ubona bilime ni biliibwa ni 
tsiisike. Nimusaalane mubalaahe nga tsiisike, mwitsule nga kamateete! 

16Iwe wabalaayisa buukali bwe baasuubusi boowo, betsula bafwaana busa nga 
tsinieniesi tse mwikulu. Baryo bafwaana busa nga tsiisike, baawulula biilime 
bye shibala byoosi, baakyelawo baahanyukha baatsya. 
17Babaandu boowo babaakhuliinda bali busa nga tsiisike, ni baakhulu boowo 
babaakhuli aambi bali busa nga tsiisike tsitsikyeendela atweela, tsitsiitsya 
tsebuusa khwitikiiyi nga antsye anyirire. Ne nga antsye akyelilewo abilile, 
tsipaamburukha tsaatsya, yaalekha khubawo umuundu na mutweela umanya 
kumukhoosi khweesi tsitsiliile ta. 
18O, iwe Umuyiinga wa Asiriya, bona babaayi boowo baakwiile aasi balikho 
bakona, baakhulu boowo be shiriifwa baakonile aasi bawungukhila. Lolakho 
babaandu boowo basalaniile busa khu njiinji, nga sibalikho n'umuundu yeesi 
ubabuusa atweela abakobose ta. 
19Mbaawo shishinyala shawosawosa butsiina bweesi uli nabwo ta, likoontsyo 
lyoowo lili liikali naabi. Buli muundu yeesi uwulila kamakhuuwa 
kakaakhuwaambakho khwiiwe akhupa mukhono nga ekhoya lwe khuukwa 
khwoowo. Lwekhuuba, naanu umweene ukhaabonakho buurafu bwoowo nga ni 
buli? 

  



1824 

 

 
Ibayibuli Ingwalaafu 

© 2016 Bible Society of Uganda. 
  

 

 

Habakuku 

Habakuku 1 

1Buno nibwo buurume bweesi Habakuku umuŋoosi aafuna mu khubonekhelwa. 

Habakuku elootsa khulwe khuubirisaka babaandi buubi 

2O Umukasya, kane shikhuyilile imbuka shiina iwe khukhwiilamwo, ise nga 
nilootsa lwe buyeeti? Kane shikhuyilile imbuka shiina nio iwe ukhuwonese ifwe 
lwe bibituluungu bino byoosi? 
3Lwashiina ukila ise naabona buuraambi bwe bubwoonaki buno bwoosi? 
Lwashiina wikhaliilikha waalolelela buubi buno bwoosi? Ise imbona khuuhela 
ni bituluungu buli aandu oosi, naluundi imbona khuusoolana ni khuulomana 
buli aandu? 
4Karyo kamakaambila bakalekelesa, ni buukayi buulayi sibabuloondelela mu 
makayilo ta. Babaandu baabi nibo babaafuura bakwalaafu buukali, isho shaakila 
baakalusaka kamakaambila. 

Khukhwiilamwo khw'Omukasya 

5 Lwanyuma kila Umukasya elamwo ari, “Nyukanyuka uloolelele kamanaambo, 
lola ate wiyaange! Lwekhuuba ise iliwo shishiindu sheesi indi khuukhola mu 
bifukhu byoowo bino, shishiindu sheesi ukhakane ufukiilise ta, abe yakhaba nga 
iliwo umuundu ushikhuboolelekho! 
6 Indikhusuluusa ba Babulooni khukhwiitsa mu bunyala, nga nibo babaandu 
baarafu luundi be bisaayuumba. Babeene bano kane bakhuumbe bebotokhelele, 
nga batsya bawaambaka biifwo bibikhali bibyaabwe ta. 
7Nibo bali babaandu baabi naabi, beesi buli muundu eyeembelela, naluundi 
bakhola buli shiindu shoosi sheesi bekanila. 
8Tsiŋwaaŋwa tsaabwe tsikhuula tsiindimo nga tsiingwe, naluundi tsili tsindafu 
khuufuurakho ni biitsuutse bibikhabakhaba lwe ntsala. Basaani baabwe 
babaatimila khu ŋwaaŋwa, beetsa nga basuna busa khukhwaama i aleeyi. Beetsa 
bewuta busa nga n'ubona kunywiinywi waasu, ni kwiwuta aasi khukhwaanyula 
she khuulya. 
9Baselikhale baabwe boosi beetsa nga bewuniilile khu she khuureera 
bituluungu byonyene. Beetsa baalulumile nga ikhuungu iye mu mubiimbi, iyiitsa 
nga iwuutsa, yabuusa baabowe iburaangisi wayo nga n'ubona ibuusa 
kumuyekhe atweela. 
10Sheesi bakhola batsekhelela busa bayiinga atweela ni bawuli. Balekelesa ni 
biriimba byaabwe bibiilikho kamatikiiyi; bareera liloba baalibuusa khu 
matikiiyi kaabwe keene, baaniinilakho babebwakala. 
11Lwanyuma baatsya babeeya busa nga n'ubona imbewo iye khuungu, 
baabamalawo, lwekhuuba babaandu ba Babulooni abo babaali baboonaki 
beyikina kamaani kaabwe kameene nga wele.” 

Habakuku eluŋuunya isi Umukasya luundi 

12O Umukasya Wele wase, khukhwaama liina na liina iwe uli Wele. Iwe uli Wele, 
Umukhosefu wase uwe biilo ni biilo, ukhafwa ta. O Umukasya, iwe Umuliindi 
weefwe, waasiindikhile ba Babulooni bano khukhwiitsa khuukhukhalila ifwe 
kumusaango, khuukhuwa ifwe shitaambiso lwe bibyoonako byeefwe. 
13Ne iwe uli Umukhosefu, unyala uryeena waalolelela busa buubi bubuuli 
khuukholekha ni babaandu baboonaki nga bano? Iwe kane usile busa uryo nga 
babaandu baboonaki bano bamilaka bamalawo babaandu babaabafuurakho 
nibo buukwalaafu? 
14Iwe wakhola babaandu baafwaana busa nga tsinyeeni tse mu nyaantsa, tseesi 
bawaambaka busa luundi beera? Babaandu boowo bali busa nga bibuumbe bye 
mu nyaantsa bibiikhalikho n'umuwuli yeesi ta? 
15Umusiku akhweesaka babaandu boowo ni kimilobo, waabawaambaka busa 
nga araambisa khaatiimba kheewe, waababuusila mu bitowo byeewe. 
Lwanyuma weetikitya lwe kumwikhoyo kumukali. 
16Lwanyuma wesaaya khaatiimba kheewe nga akhawaanilayo tsisaayilo, 
wakhooshela bubaane bubuwunya buulayi. Lwekhuuba elomela ari khatiimba 
khaamukhola niye khuuba umuyiindifu luukali, ni biilyo byeewe bili bye angaaki 
naabi. 
17Ari umusiku uyo kane eloosele khuukhola aryo buli mbuka yoosi? Umusiku 
uyo kane eloosele khuuhesa kamanaambo nga s'akalikho ni shiisa ta biilo ni 
biilo? 

Habakuku 2 

1Kane iniine khu munaala kwe khukhwiitseeta, niimikhe khu shifwo she 
khukhwiliinda khu ngaaki. Nga indi ibweene iyo, nio imbulile byeesi Umukasya 
anomela ise, ni khuumanya isaambo isi anyala waantsilamwo byeesi 
imwilootseele. 

Umukasya elamwo Habakuku 

2Lwanyuma kila Umukasya naye elamwo ari, N'urone khuukhwiilamwo khwase 
khwa lubuula khu mabaale ke khuuronakho, nio umurume ekhuune tsiindimo 
ni nako. 
3 Khuubonekhelwa khuno khuli khwe mbuka iyiitsa mu moni. Khuubonekhelwa 
khuno khukanikha khu mbuka iye ntsakamo, naluundi bibibonekha bino 
bikhaakholikhe. Abe yakhaba nga bibonekha nga bibikyelewelekho 
khukhwoola, nimubiliindilile buulayi. Ilala bikhaakholikhe, sibikhaakyelewekho 
na khakyeekhe khoosi ta. 
4 Buurume nibwo buno: Bonakho, umuundu yeesi usitowele lwe bukhali 
bukwalaafu ta, alikhaasikhila ilala. Ne Umukwalaafu aliimikha lwe khuufukiilila. 

Kumutaambo kwe babaakhali bakwalaafu ta 

5Ilala iviini ili iye tsimbomelo naabi, umuundu uwiyiingayiinga s'anyala wekhala 
atweela wekura ta. Lwekhuuba nga niye naakhekhala ingo weewe waawoleela 
ta, waayitsula kumuluungo nga kamakoombe, iryo imakoombe niyo siyikura ta. 
Mu muluungo kumukali babaandu bebuusanisila babeene kamanaambo koosi, 
baryo baabuusanisa babaandu boosi khuuba baabowe baabwe. 
6Ne lwanyumakho khakyeekhe, baabowe baabwe tsana kane babatsekhelele 
luukali lweene, nga baloma bari, Nga kumutaambo kwaabanyoolile inywe 
babaayila bibiindu bibiikhali bibyeenywe ta. Inywe mukhoolese liina nga 
muyiindila lwe khuumiinilisa babaandi? Shino kane shikholikhe shiryo 
khukhwoolisa liina? 
7Ne abo abe babaababaantsa inywe kane babenyukhile mu khaangu naabi nga 
mwaakhushimanyakho ta, nga bakana mubasasule ni kamafuurisa. Baryo 
baasiku beenywe bakhaabakwekho munikine busa, muryo nio mwikyele 
babaandu beesi banuulakho bibyaabwe. 
8Lwekhuuba inywe mwatsya mwanuula bibiindu bye kamanaambo kamakali, 
baryo babaandu babaaramawo baakyeekhe abo nabo bakheetse babanuulekho 
nanywe bibiindu. Lwekhuuba inywe mwatsukha kamafuki ke babaandu makali 
naabi; inywe mwatsya mwaahesa bibala ni biriimba biikali naabi, atweela ni 
babaandu boosi babaabilimwo. 
9Nga kumutaambo kwaamunyoolile umuundu yeesi uwiyombekha umweene 
nga abira mu bulyakhani, nga akhakakho khuukhola muungo mweewe khuuba 
mwe angaaki naabi, khuubona nga alekha khuukwa mu bubi ta. 
10Iwe ukhaareere shikholimo khu be muungo mwoowo ni khuuhela, atweela ni 
khukhwiyira wamweene. 
11Ni kamabaale kakoombekha litikiiyi kakhalilile mukari, ni tsinguulo tse ntsu 
natso tsikheelemwo nga tsaantsuwa. 
12Nga kumutaambo kwaamunyoolile umuundu uyo uwombekha shiriimba 
khuubirira mu khutsukha kamafuki, aryo waaba nga arawo shiriimba lwe 
bubwoonaki. 
13Umukasya umweene, uuli Umunyali wa byoosi niye uwakhalawo ari 
buuraambi bwe babaandu bubweene bube nga kamafura ke kumulilo, ari 
kamanaambo karaambilile busa nga mbaawo sheesi kafunamwo ta. 
14 Ne shiibala shoosi shikheetsusibwe ni khuumanya shiriifwa sh'Omukasya, 
nga n'ubona inyaantsa niyitsusibwa ni kameetsi kasalasala. 
15Nga kumutaambo kwaamunyoolile umuundu uyo ukila babesanawa beewe 
baanywa baameela, uyo ubatsukhiilila bye khuumeesa khukhwoolesa ni boola 
khukyeenda bukhuna. 
16Nawe uryo ukhawaambisibwe tsisoni mu shifwo she khuufuna shiriifwa. Iwe 
wamweene ukhaanywe khukhwoolesa umeele utilyaate busa, ukyeende 
bukhuna busa. Umukasya niye ukhaakhuwe iwe shishimeesa unywe 

khukhwaama mu shikhopo shishiili mu mukhono kweewe, ni shiriifwa shoowo 
shiikyele tsisoni. 
17Bituluungu byeesi wakhola bye khuuremaka kimisaala kye khu lukiingi 
Lebanooni bikhaakhushuukhile wamweene; ni khuukhoonya bisolo khweesi 
iwe wakhola, khukhaakhuriisake iwe wamweene. Shino shikhaabe shiryo lwe 
kamafuki ke babaandu keesi iwe watsukha, ni bituluungu byeesi wakhola khu 
baandu be khu shibala ni mu biriimba byeene. 
18Ari shifwaani shili sha mukaso shiina? Nisho shili busa shishiindu sheesi 
umuundu ebuumbilisa waakhola. Shili busa shishiindu she bubeeyi. Umuundu 
yeesi ushikhola ara khukhwiyikina khweewe mu shiindu sheesi umweene 
aakhola, niye akhola bifwaani bibikhaakanikha ta. 
19Nga kumutaambo kwaamunyoolile umuundu ulomela shishiindu 
shishakholekha khukhwaama mu kuusaala ari, “Yinyukha aasi!”, Namwe 
waalomela libaale ari “Yinyukha aasi.” Manya shishiindu shibuumbe shinyala 
shakanikha ilimo yoosi? Shishiindu nga isho shinyala shakholebwa shamiliya 
nga bashiwakhakho izaabu ni feetsa, ne nga sishilimwo buulamu ta. 
20Ne Umukasya niye ali mu Lisaayilo lyeewe Likhulu Likhosefu. Lekha shibala 
shoosi shisile busa mu moni tseewe. 

Habakuku 3 

Khuuloomba khwa Habakuku 

1Khuno nikhwo khuuloomba khwa Habakuku, uwaba umuŋoosi, khusiintsiila 
khu Shigiyonosi. 
2Iwe Umukasya, ise naawulila khaale biilayi bibikhuwaambakho, naluundi 
niyaanga busa, nga naawuliile khu buraambi bwoowo, O Umukasya. Yiilamwo 
luundi ukhole buuraambi ubwo mu miboolo kyeefwe, byeesi wakholatsaka, 
ubikhole luundi bimanyikhane khu mbuka yino. Nga waakhalaale, 
ukhakhwibilila ta lwe shiisa shoowo. 
3Wele eetsa khukhwaama mu Temani, Umukhosefu Wele eetsa khukhwaama 
mu bikoongo bya Parani. Shiriifwa sheewe shaamalatana likulu lyoosi, ni 
shiibala shetsulamwo khuruuyibwa khweewe. 
4Shiriifwa sheewe shili nga khuumulikha khwe nyaanga, khuukhosa khutsasa 
nga khwaamila mu makhono keewe, mweesi kamaani keewe keebisa. 
5Niye asiindikha buulwaale buubi naabi bwaraangila iburaangisi weewe, ni 
bitaambiso bye khuufwa nabyo byaamuloondakho inyuma. 
6Niye nga weemikhile, shiibala shinikina; nga ni emikha waalolelela, 
kamanaambo katengaasibwa; lwanyuma tsinjiinji abe tsitsikhawawo ta 
tsaasalanila busa, ni bikoongo abe bibyabawo biilo ni biilo, byaakwa aasi 
byaamilikha byoosi. Isaambo isi araambamwo siiwawo ta, ili iye biilo ni biilo 

7Ise nabona kamasari ke babaandu ba Kushani nga kali mu mutaambo, ni 
babaandu ba Midiani nga banikina busa. 
8Ne manya iwe Umukasya, tsintsitsi tse kameetsi nitso tseesi wakhalalila? 
Namwe lirima lyoowo lyakhuuniina lwe kuyaantsa, nga niwakyeendela khu 
ŋwaaŋwa, waatsya waafuura busoolo ni kamakaali koowo? 
9Iwe wasoolayo buyiingo bwoowo, waŋoonaŋoona bufumo bwoowo. Iwe 
waaranakamwo shiibala shoosi nga uraambisa tsintsitsi tse kameetsi. 
10Tsinjiinji nga tsaakhuboonekho tsanikina busa, kameetsi ke kamaani 
kaatsutsukha khukhwaama mwikulu, ni naako kakaali aasi mwiloba kayirira 
busa, ni khukuula khwe khukhwilyebula khwako khwawulilikha khu ngaaki. 
11Biryo inyaanga ni kumweesi byeemikha byaalekha khukyeenda ta; nga 
bufumo bwe mu buyiingo ni kamafumo bilikho bimulikhamulikha busa nga 
luweni. 
12Mu lirima lyoowo lye kamaani, iwe wakhuumba khu shibala, uryo 
waakhaandakilila kamanaambo nga lirima lyakhuniinile. 
13Iwe weetsa nga ukana khuwonesa babaandu boowo, khuuwonesa umukulwa 
woowo umurobore. Iwe wahesa umuwuli we linaambo lye bubwoonaki, uryo 
wamwaabulakho byoosi khukhwaama imurwe khukhwoolesa ibikyele. 
14Iwe waraambisa bufumo bwoowo waawunaka kumurwe kw'omuraangirisi 
we liiye lyeewe, nga basoolani beewe beetsile nga shishafuusi 
khuukhusalanisaka ifwe, bafwaane nga babaamiinilisaka bataambi. 
15Iwe wakhaandakilila inyaantsa nga uraambisa tsiŋwaaŋwa tsoowo, 
khukhwoolesa ni kameetsi ke kamaani koosi keetsula lifulo. 
16Ise nga ni nabiwulila bino byoosi, kumubili kwase kwaanikina, ni kiminwa 
kyase kyanikina lwe khuurya; ise newulila nga mu makuumba mwase 
mwayengukhile busa, ni bikyele byase byatengaala busa. Ne ise kane iniindilile 
shifukhu she kumutaambo ni khukhwikhalilikha khuukali, nga shiitsa khu 
linaambo ilyo lilikhwibwakala ifwe. 
17Kimisaala kimifigi kinyala kyalekha khuurakho biimuli ta, ni kimisabibu 
kinyala kyaalekha khurakho kimisabibu ta, namwe kuusaala ku olivu kunyala 
kwaalekha khwaanakho ta, ni mbuka iye khuukyesa inyala yalekha 
khukhureerera biilyo ta, kamataala ke kamasheese kanyala karama busa, ni 
kamataala ke tsikhaafu kanyala kaaba nga mbaamwo tsikhaafu ta, 
18ne abe byakhaba biryo, ise kane nikhoyele mu Mukasya wase, kane imbe 
umusangaafu, lwekhuuba Wele niye umuwonesi wase. 
19 Umukasya Wele niye uwuumba ise kamaani, niye uuwa bikyele byase 
kamaani byahaandalala nga bye khisi, aryo waanyalisisa ise khuuniina mu bifwo 
bye tsingoongo. 

Zefaniya 

Zefaniya 1 

1 Ilomo y'omukasya yeetsa isi Zefaniya, umusooleli wa Kushi, umwitsukhulu wa 
Gedaliya, umwitsukhulu wa Hezekiya, mu bifukhu bya Yosiya, umusooleli wa 
Amoni, nga niye umuyiinga wa Yuda. 

Shifukhu sh'Omukasya she kumusaango 

2Umukasya waaloma ari, “Intsya khuuhesa buli shiindu shoosi shishiili khu 
shibala.” 
3Intsya khuhesa babaandu boosi atweela ni bisolo byoosi, indubaasekho 
binywiinywi bye mu ngaaki atweela ni tsinyeeni tse mu nyaantsa. Ni naabo 
boosi babaali bamoyaani, intsya khubeeyawo imbamalewo khu shibala, ilekhe 
khuramawo na mutweela ta. Bino byoosi Umukasya umweene niye ubilaangilila 
aryo. 
4Intsya khutsanuusa kumukhono kwase ikhupe babaandu ba Yuda, imbirise 
buubi babaandu babaamenya mu Yerusalemu. Intsya khuhesa imalewo 
babaandu babaaramawo abe babesaaya wele Bayaali, naluundi mbaawo na 
mutweela uulishebulila basaayi babaakhamanyile Wele, ni basaayi babesaaya 
bisaambwa ta. 
5Intsya khuhesa ni naabo babaaniina khu ntsu khu bisuli khu ngaaki baatsya 
besaaya inyaanga kumweesi ni tsinieniesi. Naluundi imbesele ilala babeenama 
aasi besaaya Umukasya ate ndi baatsya besaaya wele Moleki. 
6Ni naabo babaalekha khuuloondelela Umukasya, ni khuulekha khutsya 
khumuweentsa namwe khuumwiireebakho nga Umukasya ta. 
7Nashiryo sila busa isi Umukasya Wele Umunyali wa byoosi, lwekhuuba 
shifukhu sheewe she khuukhala kimisaango shili aambi. Umukasya umweene 
waarekekhile khuuwayo babaandu beewe nga isaayilo, naluundi umweene 
waalaangile baasiku khukhwiitsa bayaaye Yuda. 
8Khu shifukhu sh'Omukasya isi atsya khuuwaanilakho babaandu beewe nga 
isaayilo isho, Umukasya umweene aloma ari, “Intsya khuwa baakhulu be mu 
lubili boosi atweela ni babaana be bayiinga shitaambiso, ni khuutubaasakho 
babaandu boosi babaakwaara bikwaaro baaloondelela kimisilo kye 
kamanaambo kakaandi. 
9Khu shifukhu isho, ikhaawe shitaambiso isi babaandu boosi babesaaya nga 
banaambo ni bakhola, naluundi baatsya beeba luundi beeraka babaandi nio 
betsuse lisaayilo lye ba wele baabwe ni bibiindu byeesi bayaayile khuubirira mu 
bituluungu ni bubeeyi.” 
10Umukasya ashilaangilila luundi ari, “Khu shifukhu isho, muliwulila khuulila 
nga khwaamila lubeka lwe shilibwa sheesi balaanga bari Fishi Geti, 

khukhwiilootsa nga khwaamila khu lubeka lushaakha lwe shiriimba, ni 
kumuwuulo kumuboofu nga kwaamila mu ngoongo. 
11Ni mwisaasale luundi mulile inywe babaamenya lubeka lwe mwaalo lwe 
shiriimba, lwekhuuba baasuubusi beenywe boosi batsya khuhela bawewo, abo 
boosi babaasuubula ifeetsa batsya khuhela. 
12Khu mbuka iyo, indibukula itaala, intsye imeentselese mu Yerusalemu. 
Ikhaawe shitaambiso isi babaandu babaali ni bibiindu biikali nga bewulila busa, 
nga belomela babeene bari, ‘Mbaawo sheesi Umukasya anyala khuukhola ta, oba 
shiilayi oba shiibi ta.’ 
13Bye buyiindifu byaabwe bikhaanuulibwe, ni tsiintsu tsaabwe 
tsikhoonakisibwe. Baryo bakhoombekhe tsiintsu balekhe khuutsikonamo ta, 
babyaale tsinimilo tse kimisabibu ne balekhe khunyalisa khuunywa iviini 
iyaamamwo ta. 
14Shifukhu sh'Omukasya shikhulu shili aambi naabi, shembiyile shilikho shiitsa 
khaangu naabi. Shifukhu sh'Omukasya isho shikhaabe she butsiina buukali 
naabi, abe yakhaba baselikhale babaafuura khuuba baarafu balilila kamasika 
nga baantsuwa. 
15Shifukhu isho shikhaabe she lirima liikali, shifukhu she butsiina ni ngunyi, 
shifukhu she khukhwoonakisibwa ni khuhaangahaanga, shifukhu she 
shishiilima ni khuunyilwaana, shifukhu she kamafuumbi kamakali ni 
khuumaliya tii, 
16shifukhu she khuufuura ikhoombi ni luwuungu lwe buusoolo, khuusoolanisa 
biriimba bibyesirira kamatikiiyi ke kamaani, ni kiminaala kye khukhwiliinda 
kimileeyi naabi. 
17Ingareere kumutaambo khu baandu, baryo bakyeende nga bafwaanile babaali 
baabofu be tsimoni, lwekhuuba boonakisile isi Umukasya. Kamafuki kaabwe 
kakhaatsutsukhe aasi nga n'ubona kameetsi, ni kimilaambo kyaabwe 
kikhaabolele aasi khwiloba nga kamasiisye. 
18Khu shifukhu she lirima ly'Omukasya isho, ifeetsa yaabwe namwe izaabu 
yaabwe sibikhaabaasikule namwe bibawonese ta. Mu mulilo kwe lirima lyeewe, 
shibala shoosi shikhaashe kumulilo shiwewo, lwekhuuba alikhola intsakamo iyo 
yoole mu khaangu naabi khuubo babaamenya mu shibala boosi.” 

Zefaniya 2 

Khukhwikoontselela babaandu bebiiyise 

1Inywe linaambo lye babaandu babaakhali ni tsisoni taawe, ni mubuusane 
atweela, buusana atweela, 
2nga shifukhu shishareebwawo isho shishiili khwoola ta, shifukhu isho khweesi 
mulitaamuusibwila nga likhuutsi mu mbewo, nga lirima liirafu ly'Omukasya 

lishiili khuuboolakho taawe, nga shifukhu khweesi alibokeselakho lirima lyeewe 
shishiili khwoola ta. 
3Ni mushuukhe mukobole isi Umukasya, inywe babaandu baawolu be mu 
shibala, inywe babaandu babaakhola byeesi alakila. Ni mukhole isho shishiili 
shaŋali, muweentse buwolu; manya lukanile kane Umukasya ababiimbekho nga 
shifukhu she lirima lyeewe sheetsile khwoola. 

Kumutaambo isi kamanaambo kakebotokheleele Yuda 

4 Mbaawo umuundu na mutweela uuliramakho mu Gaza ta. Ashikeloni nasho 
babaandu balishaantsukha shirame busa. Kumuusi mwihaangilwe mubweene 
Ashidodi shilirama busa nga mbaamo muundu ta, ni Ekurooni shilikhuulibwa ni 
tsiindi tseene. 
5Nga kumutaambo kwaabanyoolile inywe babaandu babaamenya khu ndulo 
kwe nyaantsa, O inywe babaandu ba Keresiti. Ilomo y'Omukasya yeetsile 
khuubatsuntsumilisa inywe, inywe ba Kanaani, mu shibala she ba Firisitiya. 
Umukasya akheetse abahese mweesi, ilekhe khubawo umuundu na mutweela 
uramawo ta. 
6Ni nanywe shibala she khu ndulo khwe nyaantsa, isi Keresiti bamenya, 
shisiintsa sheenywe shikheekyele kamasari ke babaayi be kamasheese, ni 
kamaayilo ke kamasheese. 
7Shiifwo she khu ndulo khwe nyaantsa shino, shikheekyele buusikha bwe 
babaandu babaaramawo, khu baandu be shikuuka sha Yuda, mubweene umwo 
nimwo mweesi bakhaanyoole kamaayilo. Antsye ni buliba nga bwilabula, 
balitsya bakone mu byombekhe bya Ashikeloni. Umukasya Wele umweene 
akhaabe umuloleleli waabwe naluundi akhaabakobosele bye buyiindifu 
bwaabwe. 
8 Umukasya umunyali wa byoosi aloma ari, “Ise naawuliile isaambo isi babaandu 
ba Mowaabu, ni ba Amoni bakhomakamo babaandu baase ba Yuda naluundi nga 
babatsekhelelela. Baryo baaba nga babariisariisa nga bakana khuubabukula 
liiswa lyaabwe. 
9 Ni nashiryo ise nga niindi Umukasya Umunyali wa byoosi Wele wa Isiraeli, 
niitsubila ilala ndi, babaandu ba Mowaabu atweela ni babaandu ba Amoni, 
batsya khuhelela ilala nga Sodomu ni Gomora ni byaba. Biifwo byaabwe 
bikhekyele bibyasiimba bunyaasi luundi bibe kamalowo ke kumuunyo, shibala 
shishoonakisibwa biilo ni biilo. Batweela khu baandu baase babaaliramawo nga 
baalamu balitsya banuule bibiindu byaabwe, naluundi basikhile liiswa lyaabwe 
lyoosi.” 
10Shino nisho sheesi babaandu ba Mowaabu ni ba Amoni balifunamwo lwe 
khukhwiyiingayiinga khwaabwe, ni saambo isi baakhomakamo luundi 
baabirisaka babaandu b'Omukasya, Umunyali wa byoosi buubi naabi. 

11Umukasya akhaabateremise buubi naabi. Niye alihesa luundi amalilewo ilala 
ba wele be mu shibala shaabwe. Karyo kamanaambo koosi kaliitsa kamwisaaye 
niye, nga buli linaambo lili khu liswa lyalyo lilyeene. 
12 Ni nanywe babaandu ba Esiyopiya, mukheeribwe ni lurima. 

13 Naluundi Umukasya aliraambisa kumukhono kweewe kwe kamaani ahese 
shiibala shishiili khu luwaande lwe ngaaki, onakisile ilala shiibala sha Asiriya. 
Naluundi alekhe shiriimba sha Nineve nga shanjiliile busa, nga shili kumubiimbi 
busa, mutaambemo kameetsi. 
14Shiliba shiifwo mweesi bibyaayo bimenya, atweela ni tsisolo tsa buli saambo. 
Ni kiminywiinywi tsikhiikhi ni namuturu kilimenya mu bweene umwo, kiryo 
kiwuumile khu mirongoolo kyamwo atweela ni mu matilisa kaamwo. Kikhoolo 
naye alyaanila amulyaango, ni kimirongoolo kye kimisaala kedali kilirama nga 
kyerurukhiliile busa. 
15Bino nibyo bibiilikholekha khu shiriimba isho abe shishiibona shisheene nga 
shili buulayi naabi. Babaandu baamwo abe bambaasa bari nibo bali be kamaani 
nga babona bari mbaawo ukuundi uuli nga nibo mu shibala shoosi. Ne ari bona 
shanjiliile busa, shekyelile shiifwo mweesi tsisolo tse mwirome tsimenya! Ari 
buli muundu yeesi uubirawo asisiikha busa kumurwe kweewe, nga esinduukha 
kumwoyo. 

Zefaniya 3 

Bubwoonaki bwa Yerusalemu ni khuuwonesebwa khwasho 

1Nga kumutaambo kwaanyoolile shiriimba Yerusalemu, shiriimba she 
buumiinyi buukali, shishanyaalutikha, luundi shishitsuule khuuminiliisa 
babaandu baamwo! 
2Mbaawo na mutweela isi shiwuliilisa ta, namwe bari shaafukiilisa nga balikho 
bashikolomosa taawe. Shiriimba isho sishiyikinakho Umukasya namwe 
shesyeenda aambi ni Wele washo lwe buuyeeti ta. 
3Baakhulu baasho babaashilimo bali busa nga tsitalanyi tsitsibuutsa, ni 
baaraangilisi baasho bali busa nga bitsuutse byeesi intsala iminyile, bilya 
angoloobe byaamalilawo ilala nga sibilekhakho sheesi binyala byaalya 
kumutikhinyi ta. 
4Baŋoosi baasho bali be shikili ate babaandu baabi naabi. Ni basaayi baasho 
nabo boonakisaka ibyo bibiili bikwalaafu, baashukhaanisa kamakaambila ka 
Wele khuufuna byeesi bakana. 
5Ne Umukasya Wele ushimenyamo ali Umukwalaafu, niye s'akholakho shiibi 
shoosi ta. Buli kumutikhinyi kukwiitsa eesa shiisa bushaakha, nga awa 
babaandu beewe bwaŋali bweewe. Buli shifukhu niye s'akhaasikhana ta, ne 
shonyene ndi babaandu babaakhali bakwalaafu nibo bakhola buubi bwonyene 
nga sibaswaalakho nakhari ta. 

6Umukasya aloma ari, “Ise naamalilewo kamanaambo koosi, noonakisile 
kamatikiiyi kaabwe ke khukhwikhiinga ke kamaani. Ise naakilile babaandu 
baantsukhile tsinguudo tse mu shiriimba shaabwe, nga mbaawo umuundu na 
mutweela ubonekhelamo ta. Biriimba byaabwe byoonakisibwiile ilala, mbaawo 
umuundu uramilemo ta, mbaawo abe yangaba na mutweela ta. 
7Ise samweene nakanikha isi shiriimba nga nambaasa ndi kane babekho ni 
khuurya lisiina lyase, lwanyuma bafukiilisane ni khuukolomosa khwase. Indi 
manya nio bashebulile bari buumenyo bwaabwe sibunyala bwaabarusibwakho 
ta, namwe bari shitaambiso shase sishinyala shaabeetsila taawe. Ne shonyene 
ndi, nibo beloosela khuutsilila busa nga bakhola bubwoonaki buukali mu buli 
byoosi byeesi bakhola.” 
8Umukasya aloma ari, “Ni nashiryo ni muniindiliile ise, lwekhuuba shifukhu 
shilikho shiitsa isi samweene ikheenyukhile niimikhe nga umujulisi isi 
kamanaambo. Ari indyo ise naakhalilewo khuubuusanisa atweela kamanaambo 
ni buyiinga bweene, nio lwanyuma imbokesanise buurafu bwase, 
imbatsukhiliile lirima lyase lyoosi. Shiryo shibala shoosi shikhaahele lwe 
kumulilo kwe lirima lyase liikali.” 
9“Nio lwanyuma khu mbuka iyo indikalusa tsinimi tse babaandu be 
kamanaambo, nio manya boosi banyale khuukanikha khu lisiina ly'Omukasya 
Wele yenyene, akhali ba wele babaandi ta, baryo bamwakaanisatsake niye 
yenyene nga bali atweela. 
10Abe yangaba khukhwaamila ilala shanjelekha we tsintsitsi tsa Esiyopiya, 
babaandu baase babaantsisaaya, babaandu baase babaasalanilaka abo, 
bakheetse baanderere ise biwaanwa. 
11Khu shifukhu isho inywe babaandu baase, mbaawo na mutweela 
uuliwaambisibwa tsisoni ta, khulwe buubi bweesi mwakhola khusiise ta. 
Lwekhuuba ise ikhaaruse khukhwaama mu shiriimba isho babaandu boosi 
babaali be shiikili babeyiingayiinga. Naluundi shiilibayo na mutweela 
khusiinywe uliba uwe shikili khu lukoongo lwase lukhosefu taawe. 
12Ne ikhaalekhe mu shiriimba shase babaandu babaali baawolu luundi 
babewosa, abo babaali ni khukhwiyikina mu lisiina ly'Omukasya. 
13 Abo boosi babaaliramakho khu baandu ba Isiraeli, mbaawo na mutweela 
ulikholakho bubwoonaki luundi ta; mbaawo ulikanikha bye buwombesi luundi 
ta, namwe bari bubeeyi bunyoolekhanekho mu khanwa mwaabwe nakhari ta. 
Baryo boosi bakhaalye bekure buulayi luundi bakone aasi, mbaawo umuundu 
na mutweela ulibariisariisa ta.” 

Kumweenya kwe kumwikhoyo 

14Inywe babaandu be mu Sayuuni, yeemba kimyeenya; Yeemba ni sangaalo 
luukali lweene inywe babaandu ba Isiraeli! Ni musangaale luundi mwikhoye ni 
kimyoyo kyeenywe kyoosi, inywe babaandu babaamenya mu Yerusalemu! 



1834 

 

 
Ibayibuli Ingwalaafu 

© 2016 Bible Society of Uganda. 
  

 

 

15Umukasya waarusilewo shitaambiso abe sheesi atsya khubawa, waawoneele 
aleeyi baasiku beenywe boosi. Umukasya niye Umuyiinga wa Isiraeli, ali atweela 
ni nanywe. Simuliilayo luundi mubekho ni shishiindu shoosi shishibariisariisa 
ta. 
16Iliwo shifukhu shishiili khukhwiitsa iburaangisi khweesi balilomela 
Yerusalemu bari, “Ukharya ta, iwe shiriimba Sayuuni; ni kamakhono koowo 
kakhalebaleba busa lwe khuuluwa ta. 
17Umukasya Wele weenywe ali atweela ni nanywe, niye ali uwe kamaani unyala 
khuubawonesa inywe. Wele Umunyali wa byoosi akhekhoye luukali naabi 
khulweenywe, niye akhaabawoleelese inywe abawe kamaani kamashaakha ni 
khuukana khweewe khuukali, umweene akhaasangaale luukali naabi ni 
kimyeenya kikiwulilikhila angaaki luukali, 
18nga nishiba khu shifukhu she kamayiiya.” Umukasya aloma ari, “Intsya 
khumalilawo ilala buwaangafu bwoosi abe bubuuli akari musiinywe, nio tsisoni 
tsilekhe khubawaamba khulwe buwaangafu bweene ubwo ta. 
19Khu mbuka iyo nga yeetsile khwoola, ikhaasoolanise abo boosi abe 
babaabamiinilisa inywe. Samweene ikhaawonese baaleme boosi, naluundi 
imbuusanise abo boosi abe babaasalanila. Ikhaakaluse tsisoni tsaabwe tsiikyele 
shiriifwa ni khuufumisibwa, naluundi babaandu be mu shibala shoosi 
bakhaabafumise luukali. 
20Imbuka iyo bona ilikho yoola; ikhaababuusanise inywe babaandu mweesi 
babaasalanila buli aandu, imbakobose ingo weenywe. Indyo ikhaabekyelise 
inywe khuuba babaandu babaamanyikhaane luukali, mufune shiriifwa ni 
luubuyi akari mu baandu be shiibala shoosi. Indyo imbakhole inywe mwikyele 
baayiindifu luundi nga mwabeene mubona ni tsimoni tseenywe muri.” Bino 
Umukasya umweene niye ubikanikha aryo. 

Hagayi 

Hagayi 1 

Khukhwoombekha Lisaayilo Likhulu bushaakha 

1 Aabawo imbuka indweela, nga umusaani isi balaanga bari Dariyusi ali 
umuyiinga uwa Pasiya. Mu mwiiko kweewe kukuukhola khabili kwe buyiinga, 
khu shifukhu shishinyoowa, mu mweesi kukuukhola khasesaba kwe Bayudaaya, 
Umukasya waasiindikha buurume, nga akanikha khuubirira mu muŋoosi 
Hagayi. Buurume buno bwaba butsya isi Zerubabeli uwaba abe uuli gafana uwa 
Yuda, nga ali umwaana uwa Sheyalityeli; ni isi Yoswa uwaba umusaayi 
umukhulu, nga ali umwaana uwa Yehozadaki. 
2Umukasya umunyali uwa byoosi, waalomela Hagayi ari, “Babaandu bano 
baloma bari imbuka inyene iye khukhwoombekhelamo Lisaayilo Likhulu 
bushaakha, ishiili khukhwoola ta.” 
3Ne Umukasya waasiindikha buurume buno isi babaandu, nga bubirira mu 
muŋoosi Hagayi, nga buloma buri: 
4“Bona babaandu baase bamenya muntsu tsindayi naluundi tsiimiliwu, ne 
Lisaayilo Likhulu lyaayikela busa likubili. 
5Nashiryo, ari inywe ni mubone bibiindu bibiili khuubakholikhakho. 

6Mulikho mumiitsa biilyo biikali, ne mukyesa bikyeekhe biri. Bye khuulya ni bye 
khuunywa byeesi muli ni nabyo, sibibamala ta. Ikhaba nga muli ni bikwaaro, ne 
shitweela busa imbewo ibakhuuna. Kumukheemba kweesi mufuna 
khukhwaama mu buraambi bweenywe, sikubamala mu byeesi mwikoomba ta. 
7“Inywe nimubone bibiindu bibiili khuubakholikhakho. 

8Ni muniine mu lukiingi mutsye mureme kimisaala, mwombakhe Lisaayilo 
Likhulu bushaakha. Isho kane shibanyalise inywe khukhuuntsisaayilamo ise, 
naluundi nio shinyalise khukhuusangaasa ise. 
9“Inywe mwasuubila likyesa liikali, ne mwaamisamo bikyeekhe biri. Naluundi ni 
mwareera bye likyesa lyeenywe isi ise, ise nakila lyaakoraanawo. Shiina kila ise 
nakhola isho? Ise nakhola isho khulwekhuuba mwalekha Lisaayilo khuuba 
likubili, ne inywe mwaayiwaambila mu khumiliyisa tsiintsu tsyeenywe. 
10Isho nisho shishikila mwaalekha khuuba n'ifula ta, naluundi mwaalekha 
khuukyesa byeesi mumiitsa ta. 
11Ni nashiryo ise naalakiile indi kane abewo simiyu, nga mbaawo ifula mu 
mikuunda kyeenywe, ni mu bilimwa byeenywe, ni maayilwe keenywe ta, ikhaba 
khu baandu ni khu bisolo. Abe mwaakharaamba, mbaawo sheesi kane 
mwaamisemo ta.” 

Babaandu baloondelela Likaambila lya Wele 

12Nio lwanyuma, Zerubabeli ni Yoswa, atweela ni babaandu boosi abe 
babaamala khuukobola khukhwaama i Babulooni, baaloondelela byeesi 
Umukasya aabalomela khuukhola, nga abirira mu muŋoosi Hagayi. Shino 
shaakila babaandu beesamo Umukasya shiriifwa. 
13Lwanyuma Hagayi waawa babaandu buurume bubwaama isi Umukasya, nga 
aloma ari, “Ise imbasuubisa indi kane imbe ni nanywe.” 
14Nashiryo Umukasya waabaramo boosi kumwooyo kwe khuuraamba ni 
kamaani. Muno nga nimwo mumuuli Zerubabeli, uwaba gafana uwa Yuda, ni 
Yoswa, abe uli umusaayi umukhulu, ni babaandu boosi abe babaakobola 
khukhwaama mu bubowe. Boosi baatsya baraamba khu Lisaayilo ly'Omukasya. 
15Nashiryo, nga biifukhu kamakhumi kabili na bine, bye kumweesi kukuukhola 
khasesaba, mu mwiiko kweene kukuukhola khabili mu buwuli bw'omuyiinga 
Dariyusi, baarakikha buuraambi. 

Hagayi 2 

Shiriifwa she Lisaayilo Likhulu lishaakha 

1Nga biifukhu kabili na shitweela mu mweesi kwe kumusaafu, kwe kumwiiko 
mweene ukwo, Umukasya waakanikha luundi isi Hagayi, nga amuwa buurume 
ayilile babaandu tsana nibo batweela. 
2Umukasya waamulomela ari, “Tsya uboolele Zerubabeli, gafana wa Yuda, ni 
Yoswa umusaayi umukhulu, ni babaandu boosi uri, 
3‘Iliwo khus'iinywe umuundu uwabonakho Lisaayilo Likhulu amataayi ni 
shiriifwa shalyo? Ne ari ni muliloleelela, libabonekhela liryeena? Ari libonekha 
nga shishiindu shishikhalimwo ta.’ 
4Ne ari Zerubabeli, ni Yoswa, ni babaandu mweesi, mukharya ta. Muli ni khuuba 
baanyindaalifu, murakikhe buuraambi ubwo, khulwekhuuba ise samweene 
Umukasya, indi ni nanywe, kane imbayeete. 
5Inywe nga mwaama mu Misiri, ise nabasuubisa indi ikhaabatsake ni nanywe. 
Ni nashiryo, mukharya ta, khulwekhuuba ise ndiwo ni nanywe. 
6 “Khulwekhuuba mu mbuka ikhali iye aleeyi ta, ise ingana khunikinisa likulu, ni 
shibala, n'inyaantsa. 
7Kane ise indengaase kamanaambo koosi, nio akile bye buyiindifu byaabwe 
bireerebwe ano, ni Lisaayilo lino likhetsulemo bye buyiindifu. 
8Ifeetsa yoosi n'izaabu yoosi, bye khu shibala khuno, bili bibyase. 

9Lisaayilo lishaakha kane libe ni shiriifwa shishiminyisakho she litaayi. 
Naluundi babaandu baase kane babe ni buyiindifu, bamenye mu lukoosi.” 

Umuŋoosi ereebakho isi basaayi 

10Khu shifukhu shishikhola kamakhumi kabili na bine, mu mweesi kwe 
shisyeenda, kweesi balaanga bari Kisilefu, mu mwiiko kukuukhola khabili nga 
Dariyusi ali umuyiinga, Umukasya waakanikha isi Hagayi luundi. 
11Waalomela Hagayi ari, “Khayo basaayi bakhalewo khu biwaamba khu lomo 
yino: 
12N'iiba bari umuundu waabukuule inyama ikhosefu khukhwaama khu yeesi 
bakholeele Umukasya isaayilo, waakisutila mu ngubo yeewe, ne ingubo iyo 
yetiila khu mukaati kwoosi, namwe tsinyanyi, namwe khu viini, namwe khu 
mafura ke kuusaala ku olivu, namwe khu shilyo shoosi, bibiindu ibyo nabyo 
biikela biikhosefu?” Lwanyuma basaayi beelamo bari, “Taawe, sibiikela 
biikhosefu ta.” 
13 Kila lwanyuma Hagayi areeba ari, “Ne n'iiba bari umuundu ulikho bunyaalu 
khulwe khukhwitiila khu mufu, ni etiila khu biindu ibyo, nabyo biikela binyaalu 
namwe ta?” Basaayi beelamo bari, “Bibiindu ibyo biikela binyaalu.” 
14Nashiryo Hagayi waaloma ari, “Umukasya aloma ari linaambo lyoosi lili lye 
saambo iyo. Buli buraambi bweesi linaambo likhola, na buli sheesi bawaanayo, 
byoosi bibiilikho bunyaalu, sibifukiilisibwa mu moni tsy'Omukasya ta. 
15Ne khukhwaama ari, bibiindu bitsya khushuukhakho bibatsiile buulayi. Nga 
abe mushiili khurakikha khukhwombakha Lisaayilo ta, 
16abe bibiindu sibili khuubatsiila buulayi ta. Abe uri mutsya khukyesa biilimwa 
nga mweyikinile muri munafunamo tsikilo bitoondo bibiili (200), mwaafuna 
shitoondo shitweela (100). Abe uri mutsya mu lisuuriro lye viini nga 
mweyikinile muri munafunamo tsi lita shitoondo shitweela, mwafunamo 
kamakhumi kane konyene. 
17Amataayi ise nabasiindikhila inywe ikhuungu iye kamaani, ni kamararara 
khukhwoonakisa ibyo byoosi byeesi abe mukhakakho khuumiitsa. Ne shitweela 
busa mwaalekha khukhwibiiyisa mukobola isi ise Umukasya ta. 
18Shifukhu she shaleelo shili she kamakhumi kabili na bine, she kumweesi 
kukuukhola syeenda. Khu shifukhu khuno nikhwo khweesi mumaliilisiile 
kumusiingi kwe Lisaayilo. Kane mubone bibiindu nga ni kane bibe khukhwaama 
khu shifukhu she shaleelo. 
19Ikhaba nga mushiili khukyesa byeesi mwamiitsa ta, ni kimizabibu, ni kimisaala 
kimifiki ta, ne khukhwaama lwe shaleelo, kane ise imbawe inywe tsiikhabi.” 

Bisuubiso by'Omukasya isi Zerubabeli 

20Khu shifukhu sheene isho nga kabili na bine, Umukasya waakanikha isi Hagayi 
luundi nga aloma ari, 
21“Tsya uboolele Zerubabeli, gafana uwa Yuda uri, Umukasya ali aambi akana 
khutengaasa likulu ni shiibala, 

22afuure kamanaambo koosi ni baawuli baako. Ali aambi akana khwoonakisa 
kamaani ke buyiinga bwe kamanaambo, onakise kamakaali kaabwe ke mu 
busoolo ni basilikhale babaakaraambisa. Kane tsiŋwaaŋwa tsifwe, akile 
basilikhale babatsiikhalakho bakwe aasi, barakikhe khukhwiirana bonyene na 
bonyene. 
23Khu shifukhu isho, ise Umukasya, ikhaakhuwaambe iwe Zerubabeli, umwaana 
uwa Sheyalityeli, khuukhola kumulimo kwe buwuli mu lisina lyase. Umukasya 
aloma ari, niye umweene waakhuroboore iwe.” 

Zekariya 

Zekariya 1 

1 Zekariya abe ali umwaana uwa Berekaya, nga Berekaya abe ali umwaana uwa 
Udo. Mu mweesi kukuukhola shinaane, mu mwiiko kukuukhola khabili nga 
Dariyusi ali niye umuyiinga uwa Pasiya, Umukasya waakanikha isi umuŋoosi 
Zekariya, nga amuwa buurume, nga buloma buri: 
2“Ise Umukasya naba nga abe naakhalila naabi bakuuka beenywe. 

3Ni nashiryo, iwe tsya isi bali ubalomele uri Umukasya uwe Kamahe alikho 
aloma ari, bari ni mukoboleyo isi niye ali, ni naye kane abakoboleyo isi inywe 
muli. 
4Inywe mukhaba nga bakuuka beenywe ni baaba ta. Khulwekhuuba amataayi 
baŋoosi baabatsyayo nga babaakuukuulila bari, Umukasya uwe kamahe alikho 
aloma ari, ni mwantsukhe kimikhoosi kye bubwoonaki ni biikholwa bye 
bubwoonaki. Ne nibo baalekha khurekeeresa namwe khuuloondelela byeesi abe 
ise inoma. 
5Ne ari bakuuka beenywe beene abo baliwo? Namwe ikhaba baŋoosi abo 
baliwo? Boosi sibaafwa baarurawo? 
6Ne tsilomo tsyase tsyeesi ise nababoolela ni biilakilo byase, ni kamakaambila 
kaase byeesi ise nalakila baŋoosi khuubawa nibo, byaaramawo ne nibo baafwa. 
Kila nibo bebiiyisa naluundi bafukiilisa bari ise, Umukasya Umunyali uwa 
byoosi, nabaweele shitaambiso abe nga ni shaakhila, naluundi bari abe ise 
naakhalilawo ilala indi bali ni khuushifuna.” 

Umuŋoosi afuna khuubonekhelwa khwe tsiŋwaaŋwa 

7Mu mwiiko kukuukhola khabili nga Dariyusi ali umuyiinga, khu shifukhu she 
kamakhumi kabili na tsine mu mweesi kwe liikhumi na mutweela (kumweesi 
kweesi balaanga bari Shebati), mu shilo nga ise naakonile, Umukasya waamba 
buurume nga abirira mu khubonekhelwa. 
8Mu shilo isho, ise naabona umusaani nga wekhaale khu ŋwaaŋwa imbesemu. 
Yaba ŋwaaŋwa yino yeemikhile mu misaala kikiili mu litila, nga inyuma weewe 
iliyo tsiŋwaaŋwa tsitsiindi nga tsili tsimbesemu, ni tsitsiilimo kamakoondo ni 
tsiwaanga. 
9Kila ise imureeba niye indi, “Musaakhulu, tsiŋwaaŋwa tsino tsimanyisa shiina?” 
Kila malayika uwaanganikhayo isi ise antsilamo ari: “Kane ise ikhwookesanise 
iwe sheesi tsimanyisa.” 
10Ni nashiryo umusaani tsana abe uwiimikhile mu misaala kikiili mu litila aloma 
ari, “Tsino tsili nitsyo tsyeesi Umukasya asiindikhile khuutsya khulambuula 
shiibala.” 
11Kila tsiŋwaaŋwa tsyatsana tsiilamo malayika uwatsana abe uwiimikhile mu 
misaala kikiili mu litila nga tsiloma tsiri, “Ifwe khwaamalile khaale 

khuulambuula shiibala, khwaaboone nga shili busa akhali buyeeti ta, naluundi 
shaamiinikhilisibwa naabi.” 
12Kila malayika uwatsana aloma ari, “Umukasya, Umunyali wa byoosi, iwe 
waabeele nga ukhalalila Yerusalemu ni biriimba bibiili mu Yuda, khuumala ari 
kimiiko kamakhumi musaafu. Kane iwe ubakhalalile nibo khukhwoolisa liina, 
nga iwe s'ubawaambila nibo shiisa ta?” 
13Lwanyuma Umukasya weelamo malayika uwatsana uyo, ni tsilomo tsitsiisamo 
kamaani naluundi tsitsiwosawosa. 
14Ni nashiryo malayika tsana uyo uwaanganikhayo waanomela ise ari, 
“Kuukuula luukali nga uloma uri, Umukasya uwe kamahe aloma ari: Ise ndi ni 
khuukana khuukali naabi naluundi niinaanayo naabi isi shiriimba shase 
Yerusalemu, ni Sayuuni. 
15Ise liirima lyaamaambiile kamanaambo ako kakaamenya mu lukoosi nga kali 
buulayi. Khulwekhuuba ise ni naba nga ishikhalalila babaandu baase, 
kamanaambo ako keeloosela busa khuureerera babaandu baase 
khuutaambisibwa. 
16Ni nashiryo ise nakoboole mu Yerusalemu khukhwookesanisa shiriimba isho 
shiisa. Bakhoombakhe Lisaayilo lyase liikhulu bushaakha, ikhaba ni shiriimba 
shase bakhaashombakhe bushaakha.” 
17Kila malayika tsana waanomela ise ari: “Kuukuula luundi, uri Umukasya uwe 
kamahe, aloma ari, biriimba byase bikheelemo biitsulemo buyiindifu luundi, 
naluundi ari, akheelemo luundi ayeete Yerusalemu, ekoboseleyo shiriimba isho 
shiikele shisheewe umweene.” 

Khuubonekhelwa khwe tsiintsika tsine 

18Ise ni nenyusa tsiimoni indi indola, naabona tsiintsika tsine tsye tsiyeeyi. 

19Kila ise indeeba malayika tsana uwaanganikhayo ndi, “Tsiintsika tsino 
tsimanyisa shiina?” Kila niye antsilamo ise ari, “Tsiintsika tsino tsiliwo mu lisina 
lye kamanaambo ke kamaani kakaasalanisa babaandu be mu Yuda, mu Isiraeli, 
ni be mu Yerusalemu.” 
20Kila lwaanyuma Umukasya antsokesa ise baraambi bane nga bawaambile 
tsinyoondo. 
21Isho shaakila ise nareeba ndi, “Abano balikho beetsa khuukhola shiina?” Niye 
waantsilamo ari, “Abano beetsile khuureera khuuterema mu myooyo kyaabo 
babaaminiangula, luundi babaasalanisa babaandu be mu Yuda. Naluundi 
khuufuniaaka kamaani ke kamanaambo ako.” 

Zekariya 2 

Khuubonekhelwa khwe luukhoba luluupima 

1Ise ni nenyusa tsiimoni indi indola, naabona umusaani uyo nga wawaambile 
luukhoba luluupima mu mukhono kweewe! 
2Kila ise imureeba ndi, “Ulikho utsya waahena?” Naye waantsilamo ari, “Indi 
khuutsya khuupima Yerusalemu, imanye buuleeyi ni buubalaayi bwasho nga ni 
bwoola.” 
3Khaangukho, ise naabona malayika tsana uwaanganikhayo amataayi wakeenda 
wesheenda ibweeni, indi waabawo malayika ukuundi uweetsa 
khuumwakaanana. 
4Malayika uwanyoowa waalomela ukuundi uyo ari, “Tima utsye uboolele 
umusoleeli uyo, uuli ni luukhoba luluupima uri, Yerusalemu, babaandu 
bakhaamenyemo busa nga babaamenya mu byaalo busa akhali kamatikiiyi ta. 
Khulwekhuuba babaandu batsya khuba baakali naabi ni bibyaayo nabyo biikali 
naabi. 
5Khulwekhuuba Umukasya umweene waalomile ari, niye umweene kane abe 
kuutikiiyi kwe kumulilo kukuukane kutseete shiriimba, naluundi niye kane 
amenye ibweene iyo mu shiriifwa sheewe shoosi.” 

Balaanga baamuli khukhwiitsa ingo 

6Umukasya waalomela babaandu beewe ari, “Inywe baamuli, abe ise 
nabasalanisa inywe buli aandu oositsana khu shibala! Ne ari yiinyukha! 
Yiinyukha waangu naabi, mutitukhe khukhwaama khu ba Babulooni 
mukoboleyo i Yerusalemu. 
7Yiinyukha waangu, mutitukhe mutsye i Sayuuni, inywe mumuumenya mu 
liloba lye ba Babulooni. 
8Khulwekhuuba Umukasya uwe kamahe, uyo uwe shiriifwa waasiindikhile ise 
isi kamanaambo kakaabaminiangula inywe, nga aloma ari, uyo yeesi 
ubakholakho shishiindu shiibi, aba waashikholile khu niye umweene. 
9Bona, ise samweene kane imbasoolanise inywe, akile babaandu babaabatsaka 
baakulwa beenywe babaaminiaangule inywe. Isho kane shikile inywe mumanye 
muri Umukasya uwe kamahe niye uwusiindikhile ise khukhwiitsa.” 
10Kila Umukasya aloma ari, “Inywe babaandu be mu Yerusalemu, ni mwiimbe 
naluundi mwiikhoye; khulwekhuuba bona, ise samweene indikho niitsa 
khuumenya akari mus'iinywe.” 
11Mu mbuka iyo kamanaambo kamakali kakheetse ketubaase khu Mukasya, 
keekyele babaandu baase. Ise ikhaamenye akari mus'iinywe, nio akile inywe 
muumanye muri Umukasya uwe kamahe, niye uwusiindikhile ise khukhwiitsa. 
12Indi luundi Yuda likhaabe linaambo liliili lya buraawa, nga lili ly'Omukasya, 
mu liloba lyeewe liikhosefu. Ni Yerusalemu shikhaabe shiriimba sheesi niye 
asiima khuuminyisakho byoosi. 

13Buli muundu n'asile busa nga ali mu moni tsy'Omukasya, khulwekhuuba niye 
wenyukhile khuungaki khukhwaama mu shifwo sheewe shiikhosefu mweesi 
niye umweene amenya. 

Zekariya 3 

Zekariya abona Umusaayi Umukhulu 

1 Mu khubonekhelwa khukhuundi, Umukasya wantsokesa ise Yoswa Umusaayi 
Umukhulu, nga weemikhile ibweeni wa malayika watsana uw'Omukasya. Ne 
nga abe Sitaani weemikhile andulo wa Yoswa, nga ali mwireekefu khuwaabila 
Yoswa. 
2Kila Malayika tsana uw'Omukasya alomela Sitaani ari, “Sitaani, iwe khali Wele 
akhwikiitsile buurafu naabi. Umukasya, umweene nga n'aakana Yerusalemu, 
khali akhwikiitsile iwe buurafu naabi. Umusaani yuno ali busa nga khasaantsu 
kheesi bayutuule khukhwaama mu mulilo.” 
3Ari abe Yoswa weemikhile awo ibweene wa malayika uyo, nga wakwaarire 
bikwaaro bibisinyile naabi. 
4Kila malayika uyo alomela babaakaanisi be mwikulu ari, “Ni mumufuule 
bikwaaro bibisinyile ibyo mumurusekho.” Kila Malayika tsana alomela Yoswa 
ari, “Bona, ise naakhurusirekho iwe bibyoonako byoowo, ari intsya khuukhuwa 
iwe bikwaaro bishaakha ukwaare.” 
5Malayika uyo waalakila ari, “Khayo bamubowe shitambaala shimiliwu imurwe 
weewe.” Ni nashiryo baamubowa shitambaala shimiliwu imurwe weewe, 
naluundi baamukwaarisa bikwaaro. Bino bikholikha nga malayika uyo 
uw'Omukasya abe weemikhile andulo. 
6Lwaanyuma malayika tsana waalomela Yoswa ari, 

7Umukasya, Umunyali uwa byoosi waalomile ari: “Iwe n'uloondelela 
kamakaambila kaase, naluundi weloosela khuukhola buraambi bwoowo bweesi 
ise ikhuweele iwe, aba kane iwe wiilosele khuuba umuraangirisi uwe Lisaayilo 
lyase liikhulu, ni mu buli lulwaanyi luluulibotokheleele. Kane ise ikhufukiilile 
wiitsaatsake mu moni tsase khukhwisaaya, nga ni mbuliilisa khuuloomba khwe 
bamalayika babesaayila mu moni tsase. 
8Ari iwe umusaayi umukhulu Yoswa rekeeresa, iwe wamweene atweela ni 
basaayi baasho, khulwekhuuba nibo bali khaabonelo khe bibiindu bibiitsya 
khwiitsa ibweeni. Bona, kane ise imbareerere inywe umwakaanisi wase isi 
balaanga bari Lusakya! 
9Khulwekhubeela bona, ibweeni wa Yoswa, ise ndikho indayo liibaale litweela 
nga lilikho tsimaande musaafu. Kane ise indekho buurone nga naabukhoorire 
khu libaale ilyo, ni mu waangu naabi ise kane indusewo bubwoonaki bweesi 
babaandu be mu shibala muno baamala khaale khuukhola. 

10Nga shiifukhu isho shoolile, buli mutweela khus'iinywe alilaanga 
umuheesanwa weewe eetse muungo mweewe, bekhale aasi we kumusabibu ni 
kufigi, akabanane khu lukoosi ni buyiindifu bweenywe. Ibyo byoosi Umukasya 
umweene niye ubikanikha aryo.” 

Zekariya 4 

Khuubonekhelwa khwe kusiindi kwe taala 

1Malayika tsana isi ise nanyoowa khuukanikha ni naye waakobola luundi, 
waasisimusa ise, naba nga abe umuundu uuli mu khukona liilo. 
2Kila andeeba ari, “Shiina sheesi uboone?” Ise naamwiilamo indi, “Bona, ise 
naboone kusiindi kwe taala, nga kuli kwe zaabu, nga khu ngaaki khwakwo 
khulikho shipwaakhuli she khuuramo kamafura. Khu kusiindi kwe taala kuno, 
nga khulikho tsitaala musaafu, nga buli indweela ilikho biifwo musaafu bye 
khuuramo tsintaambi. 
3Nga iliwo kimisaala kimi olivu kibili aambi ni kusiindi kwe taala iyo, nga 
kutweela kuli khu mukhono kumulayi, ni kukuundi nga kuli khu mukhono 
kumunyeletsi.” 
4Ise naareeba malayika tsana shireebo ndi, “Musakhulu, bibiindu bino 
bimanyisa shiina?” 
5Kila malayika tsana antsilamo ari, “Iwe s'uumanya sheesi bibiindu bimanyisa 
ta?” Ise naamwiilamo indi, “Musaakhulu, ise sinaamanyile ta.” 
6Lwanyuma malayika tsana waanomela ise khuuwa Zerubabeeli buurume buno 
bubwaama isi Umukasya uwe kamahe, nga buloma buri: “Iwe kane ufuure mu 
busoolo, akhuba khulwekhuuba ni kamaani ke bye buusoolo ta, namwe khulwe 
kamaani koowo wamweene ta, ne akhali khulwa mwooyo wase. 
7Bihangafu bibiili bitsowu nga tsingoongo kane bikhubonekhele iwe. Kane iwe 
wombakhe Lisaayilo Liikhulu bushaakha. Lweesi iwe ukhaabe nga ulikho 
urakho libaale limaliilisi, babaandu bakhaakhupe liyoombo nga baloma bari, 
‘Nga Lisaayilo lili limiliwu, nga lili limiliwu naabi!’” 
8Buurume bubuundi bwaama isi Umukasya bweetsa isi ise nga buloma buri, 

9“Zerubabeeli waamalile kumusiingi kwe Lisaayilo Liikhulu, naluundi niye kane 
amaliilise khukhwombakha shishoombakhe shoosi. Nga isho shakholikhile, 
kane babaandu baase bamanye bari ise niye uwakhurumana iwe isi bali. 
10aNaanu ulekelesa shifukhu khweesi bibiindu bikyeekhe bikholikhila. Nibo 
bakhaabe ni kumwikhoyo nga baaboone Zerubabeeli nga ali ni lukhoba lupima 
nga elosela khukhwombakha Lisaayilo Likhulu, shikile babe ni kumwikhoyo.” 
10bMalayika waanomela ise ari, “Tsitaala tsana musaafu tsili nitsyo tsiimoni 
musaafu tsy'Omukasya, tsitsiibona khu shibala khwoosi.” 

11 Kila ise imureeba ndi, “Kimisaala kimi oliva kiibili, nga kutweela kuli khu 
luwaande lulayi, ni kukuundi khu luwaande lunyeletsi lwe kusiindi kwe itaala 
iyo, kimanyisa shiina? 
12Ni tsisakya tsibili tsye kimisaala kimi oliva kikiili andulo we tsikhoombe tsye 
izaabu mweesi kamafura ke ku olivu kaama, kimanyisa shiina?” 
13Waandeeba ise ari, “Iwe siwaamanyile sheesi kino kimanyisa ta?” Ise 
naamwiilamo nga inoma indi, “Musaakhulu, ise sinaamanyile ta.” 
14Kila aloma ari, “Abano bali nibo basaani batsana babili, beesi Umukasya uwe 
shiibala shoosi, aamala khaale khuurobola, waababiita ari babe babaakaanisi 
beewe.” 

Zekariya 5 

Zekariya abona luupapula luwulukuse 

1Ise ni nenyusa tsiimoni luundi indi indola, naabona luupapula luwulukuse 
lulikho lupamburukha mu mbewo. 
2Malayika tsana waandeeba ise ari, “Waaboone shiina?” Ise naamwiilamo indi, 
“Ise naaboone lupapula luwulukuse nga lupamburukha. Buleeyi bwalwo buli 
tsimita syeenda, ne buubalaayi buli tsimita tsine ni shisiintsa.” 
3Kila malayika tsana anomela ise ari, “Khu kupapula ukhwo, baamala 
khuuronakho shiitsubo isho shishiitsya khukhwibotookhelela shiibala shoosi. 
Khu luwaande lutweela shiloma shiri, uyo yeesi uwiiba shishiindu bali ni 
khuumurusawo khuurura mu shibala isho. Ni khu luwaande luluundi shiri, uyo 
yeesi ukanikha bye bubeeyi naye bali ni khuumurusawo khuurura mu shibala 
isho. 
4Umukasya uwe kamahe aloma ari, kane niye asiindikhe shiitsubo shino shitsye, 
shiingile muuntsu iya buli umwiifwi, ni muuntsu iy'ooyo yeesi ukanikha bye 
bubeeyi, ate nga waamalile khaale khukhwitsuba. Kane shimenye muuntsu 
tsyaabwe, shoonakise intsu yoosi, nga shoonakisa ikhaba bisaala ni kamabaale, 
birame busa kamakubili.” 

Khuubonekhelwa khw'omukhasi nga ali mu shiipo 

5Malayika tsana wambonekhela ise luundi kila aloma ari, “Yiinyusa tsiimoni mu 
ngaaki, ubone shishiindu shishiili khukhwiitsa.” 
6Kila ise imureeba ndi, “Shili shiina?” Waantsiilamo ari, “Shili shishiipo; nga 
shino shookesanisa bubwoonaki bwe babaandu be mu shibala shoosi.” 
7Shishiipo isho abe shilikho shiifunikho nga baashikhola mu shibya. Ne ni 
benyusakho shiifunikho isho, ise naabona nga abe iliwo umukhasi uwikhaale mu 
shiipo umwo. 

8Kila malayika uyo aloma ari, “Umukhasi yuno aliwo mu lisina lye bubwoonaki.” 
Waamuleba weelayo mu shiipo, naluundi waasiinyakho shifuunikho she shiibya 
shakhwo. 
9Lwanyuma ise ni nenyusa tsiimoni ndi ndola, ise naabona baakhasi babili nga 
balikho baantsitsayo. Abe balikho bapamburukha nga bali ni tsindaha tsye 
kamaani nga tsye likhuuyi. Baasuta shishiipo shatsana bapamburukha baatsya 
ni nasho. 
10Ise naareeba malayika tsana uwaanganikhayo ndi, “Balikho bayila waahena 
shishiipo shatsana?” 
11Waantsilamo ari, “Balikho bashiyila mu shibala sha Babulooni, isi batsya 
khushoombakhila lisaayilo. Nga lisaayilo ilyo lyaweele, bakhaaremo shishiipo 
isho, nio babaandu bashisaaye.” 

Zekariya 6 

Khuubonekhelwa khwe kamakaali kane 

1Indi luundi ise ni nenyusa tsiimoni indi ndola, bona naabona kamakaali keesi 
tsiŋwaaŋwa tsikhweesa kane, nga kaamila akari we tsingiingi tsibili. Tsingiingi 
tsino abe tsili tsya buroonzi. 
2Abe tsiŋwaaŋwa tsitsiili khukhweesa likaari liikiboole tsili tsimbesemu. Abe 
tsitsiili khuukhweesa liliikhola khabili, tsili tsiimali. 
3Abe tsitsiili khukhweesa liliikhola khataru tsili tsiwaanga, ne lye khaane abe 
tsili tsye kamakoondo. 
4Lwanyuma ise nareeba malayika tsana indi, “Musaakhulu, kamakaali ke 
tsiŋwaaŋwa kano kamanyisa shiina?” 
5 Malayika uyo waantsilamo ari, “Bano bali bamwoyo bane babaama mwikulu, 
nga bali khuutsya mu maande tsyoosi tsine tsye shiibala. 
6Likaari lyeesi tsiŋwaaŋwa tsiimali tsilikho tsikhweesa, lilikho litsya ingaaki we 
shiibala Babulooni; lyeesi tsiwaanga tsilikho tsikhweesa lilikho litsya 
ibukwanyaanga; ne lyeesi tse kamakoondo tsilikho tsikhweesa litsya imwaalo 
we shiibala.” 
7Nga tsiŋwaaŋwa ni tsyarura khukhwaama isi tsyaba, abe tsili mu khaangu 
naabi, mu khutsya khuulambuula shiibala. Kila malayika wa tsana aloma ari, “Ni 
mutsye mulambuule shibala!” Ni nashiryo tsaatsya tsyaalambuula shiibala. 
8Kila malayika tsana akuukuula isi ise nga aloma ari, “Tsiŋwaaŋwa tsitsiile 
ingaaki we linaambo tsyawosawosile liirima lyeesi Umukasya abeele ni nalyo.” 

Liikaambila lye khuukwaarisa Yoswa ikuutwa 

9Umukasya waamba ise buurume nga buloma buri: 

10“Bukula biiwaanwa byeesi baamuli babaakoboole khukhwaama mu Babulooni 
byeesi beetsile ni nabyo. Baamuli bano bali nibo Helidayi, Tobiya ni Yedayiya. 
11Bukula ifeetsa n'izaabu byeesi ubaamisilekho, ukholemo ikuutwa, ukire khu 
murwe kw'omusaayi umukhulu Yoswa, umusoleeli uwa Yehosadaki.” 
12Muboolele uri Umukasya umunyali uwa byoosi alikho aloma ari, “Umusaani isi 
balaanga bari Bulanki, kane eloosele abalaayile mu shifwo sheesi alimo, 
naluundi niye ukana ombakhe Lisaayilo Liikhulu ly'Omukasya. 
13Aliba niye ulilyoombakha, isho shikile niye afune shiriifwa shishiweebwa 
bayiinga, naluundi aliikela umuwuli ekhale khu shitsoloŋo she buwuli. Iliibawo 
umusaayi ulibawo mu mbafu mweewe, naluundi ilibawo ikholakana indayi 
naabi akari aabwe.” 
14Ikuutwa iliba mu Lisaayilo Liikhulu ly'Omukasya, nga khali khaabonelo khu 
khuuwa shiriifwa isi Helidayi, Tobiya, ni Yedayiya, ni Yosiya umwaana uwa 
Zefaniya. 
15Babaandu babaamenya aleeyi baliitsa bayeete mu khwoombakha Lisaayilo 
Liikhulu ly'Omukasya bushaakha. Nga baamalile khuulyoombakha bushaakha, 
nio kane iwe umanye uri Umukasya, umunyali wa byoosi, niye uwaasiindikha 
ise isi iwe. Shino seshikhaakholikhe ta, akhali nga iwe waalondeleele buulayi 
bubweene kamakaambila k'Omukasya, Wele woowo. 

Zekariya 7 

Khuubuya intsala khukhuukhali khwa ŋali ta 

1Mu mwiiko kukuukhola khane nga Dariyusi ali umuyiinga, khu shifukhu she 
khaane mu mweesi kwe shisheenda (kweesi balaanga bari Kisilefu), Umukasya 
waamba ise buurume. 
2Ari abe babaandu be mu shiriimba Beseli baarumana Shareza ni Regemeleki, ni 
liiye lyaabwe khuutsya mu Lisaayilo Liikhulu ly'Omukasya, khuuloomba bari 
Umukasya abawe ikhabi, 
3naluundi ni khuureeba basaayi ni baŋoosi bari: “Ari ifwe khwiloosele ni 
khuulila ni kumutaambo, khulwekhuuba baamala khaale khukhwoonakisa 
Lisaayilo Liikhulu, nga khubuya intsala mu mweesi kukuukhola kharaano, nga 
ni khubeele khukhola khuryo khuumala kimiiko kimikali?” 
4Nio lwanyuma buurume khukhwaama isi Umukasya uwe kamahe bweetsa isi 
indi nga buloma buri: 
5“Reeba babaandu boosi be mu shibala isho ni basaayi uri, inywe ni mwabuya 
intsala naluundi nga mulila naabi khulwe kumutaambo mu mweesi kwe 
kharaano ni kwe kumusaafu, khuumala kimiiko kino kamakhumi musaafu 
kyoosi, mwaba mulikho mushikhola khulwe khukhuumba ise shiriifwa? 

6Namwe inywe ni muba mulikho mulya naluundi munywa, simuba mulikho 
mukhola muryo khulweenywe mwabeene ta? 
7Mu mbuka isi babaandu baaba nga bamenya mu Yerusalemu, naluundi nga bali 
mu buyiindifu, nga biriimba bibiibebotookheleele, ni n'eebyo bibiili imwaalo, ni 
bye mu matila abe mbaawo umuundu umenyamo ta. Tsino tsili tsilomo ni 
tsiinyene tsyeesi Umukasya aamala khaale khuuloma, nga abirira mu baŋoosi 
bekhaale akho.” 
8Umukasya waawa Zekariya buurume nga aloma ari: 

9Khaale akho, ise Umukasya uwe kamahe nawa babaandu baase kamakaambila, 
nga kaloma kari buli busheele bali ni khuubona bari bakhola bibiindu byaŋali, 
naluundi indi buli mutweela ali ni khuuba ni bubweela ni shiisa isi uwashe. 
10Mbaawo khuumiinikhilisa ba namulekhwa, baafuubi, abo babaali babeetswa, 
namwe abo babaali bataambi ta. Naluundi indi mbaawo khuuweentsa 
kamakhula ke khuukhola buubi khu washoowo ta. 
11Ne baaloba khuurekeeresa byeesi ise naloma, khulwe shiikili baalekha 
khubitsiilakho ta. Beekala kamaru kaabwe bari beetsa khukhola baryo, bawulila 
byeesi ise inoma. 
12Baaba ni kimyooyo kikyahandalala, bari busa beetsa khuwulila kamakaambila 
ni biilomo by'Omukasya uwe kamahe, byeesi niye asiindikha khuubetsila nga 
bibirira mu baŋoosi be khaale akho. Ni nashiryo ise liirima lyamaamba 
nabakhalalila naabi. 
13Nga ise ni nakanikha nibo baalekha khurekeeresa ta, ni nashiryo nabo ni 
baloomba, nase naaloba khubeelamo ta. 
14Ni nashiryo ise nabasalanisa mu manaambo kakaandi, baaba busa uri 
ikhuungu iye kamaani abe isi bakhabonatsakakho ta, ibasalanisile. Waakila 
shiibala abe sheesi bamenyamo shekela busa kumubiimbi, yaalekha khubawo 
umuundu yeesi umenyamo ta. 

Zekariya 8 

Bisuubiso by'Omukasya isi Yerusalemu 

1Umukasya uwe kamahe waawa Zekariya buurume nga buloma buri: 
2“Ise ndi ni khuukana khuukali naabi isi Yerusalemu, naluundi ise ninaanayo 
naabi isi babaandu babaamenyamo. Khuukana khweesi ise ingikanamo 
khwakilile ise liirima lyamaambiile baasiku baabwe. 
3Ise Umukasya, ikhaakoboleyo mu Yerusalemu, shiriimba shase shikhosefu, ise 
imenye ibweene iyo. Babaandu bakhaashiilaange bari shiriimba shishiyikinwa, 
naluundi lukiingi lw'Omukasya bakhaalulaange bari lukiingi luukhosefu. 
4Basaakhulu ni baloosi, nga baakora beetilila busa kimisheendo, bakheeleyo 
luundi batsye beekhale mukari mwe shiriimba Yerusalemu. 

5Kimikhoosi kye mu shiriimba kikheelemo kiitsulemo basoleeli ni bakhaana nga 
balikho beenyaha. 
6“Isi babaandu babaaramawo, shino shinyala shaabonekha nga 
shishikhanyalikha ta, ne isi ise Umukasya uwe kamahe, isho shili 
shishiinyalikha. 
7Ise kane intsye ikhole kwe khuumusa babaandu baase khukhwaama mu bibala 
byeesi baamala khaale khuubasalanisa. 
8Kane ise imbakobose nibo khukhwaama ibwaamanyaanga n'ibukwanyaanga, 
bamenye mu Yerusalemu. Nibo bakhaabe babaandu baase, ni nase ikhaabe Wele 
waabwe, nga indi umuwuli waabwe umwiyikinwa naluundi uwaŋali.” 
9Umukasya umunyali uwa byoosi aloma ari: “Inywe ni mube banyindaalifu, 
mukharya ta. Tsilomo tsyeesi mulikho muwulila ari, tsili nitsyo ndweela tsyeesi 
baŋoosi baakanikha, mu mbuka isi baarakikhilamo khukhwoombakha 
kumusiingi kwe Lisaayilo Liikhulu bushaakha. 
10Khulwekhuuba nga yaba imbuka iyo ishili khukhoola ta, abe imbaawo 
umuundu yeesi unyalisa khuukotiisa, oba bibyaayo namwe babaandu bari 
bamuraambire ta. Naluundi abe imbaawo uyo yeesi umenya mu lukoosi 
khukhwaama isi baasiku beewe ta. Ise nakila babaandu bashuukhanakho 
boonyene na bonyene. 
11Ne ari siintsya khubirisa abo babaaramawo nga ni nababirisa amataayi ta. 

12Naluundi khulwekhuuba babaandu bakhaamiitse biilimwa byaabwe mu 
lukoosi, nga mbaawo shishibeyembeelesa ta. Bakhaabyaale kimizabibu 
baamisemo iviini, ni byeesi bakhaamiitse mu liloba bakhaabikese. Ikhaabewo 
ifula ingali ikhaakhupe. Babaandu be linaambo lyase babaakhaaramewo, ise 
ikhaabawe tsiikhabi tsye bibiindu bino byoosi. 
13Baandu baase ba Yuda ni Isiraeli, mu mbuka ibirire, abe babaandu be 
kamanaambo kakaandi nga batsuba babaandi baloma bari, ‘Khali kumutaambo 
kukwakwa khu Yuda ni Isiraeli nawe kukhukwiilekho!’ Ne ari ise inabawonesa 
inywe, ukile umuundu nga awa ukuundi tsiikhabi alome ari, ‘Khali nawe ufunile 
tsiikhabi nga tsyeesi Yuda ni Isiraeli baafuna.’ Mukhaba ni khuurya ta, ni mube 
banyindaalifu.” 
14Umukasya uwe kamahe alikho aloma ari, “Nga bakuuka beenywe ni 
baamaambisa ise liirima, ise naakhalawo indi imbeere boositsana, naluundi ise 
nalekha khushuusakho shishambaaso isho ta, ne akhali ise naatsya muumoni ni 
khuukhola nga abe ni khalawo. 
15Ni nashiryo ari, ise naakhalilewo indi kane imbe babaandu be mu Yerusalemu 
tsiikhabi, ni be lisaaye lya Yuda nabo. Ni nashiryo mukhaba ni khuurya ta. 
16Inywe muli ni khuukhola bibiindu bino: Muli ni khuukanikha bya ŋali isi 
basheenywe; naluundi nga mwaayilile umuundu isi baakayi, bali ni 

khuumukhalila kumusaango nga beemikha khu bwa ŋali, bubuukila nio abawo 
lukoosi. 
17Mukhakhootsa kimikhoosi mu myooyo kyeenywe kye khuukhola buubi khu 
basheenywe taawe. Mukhawayo bujulisi bwe bubeeyi nga mwaamalile 
khukhwiitsuba muri mutsya khukanikha bya ŋali taawe. Khulwekhuuba ise 
Umukasya siingana bye khuubeeha, khuuminikhilisa, ni bye bisayuumba 
taawe.” 
18Indi luundi Umukasya uwe kamahe waawa Zekariya buurume bubuundi nga 
buloma buri: 
19“Khuubuya intsala khweesi bakhola mu mweesi kukuukhola khane, ni 
kukuukhola kharaano, ni kukuukhola musaafu, ni kukuukhola liikhumi, kane 
khwikelele babaandu be mu Yuda kamayiiya ke kumwikhoyo n'isangaalo. Ne 
bali ni khuushebulila bari bali ni khuumenya mu bwiyikinwa ni mu lukoosi.” 
20Umukasya uwe kamahe alikho aloma ari, “Imbuka ilikho yiitsa, isi babaandu 
baakali khukhwaama mu biriimba biikali baliitsa mu Yerusalemu. 
21Abo babaali mu shiriimba shitweela baliitsya isi bashaabwe be mu shiriimba 
shishiindi babalomele bari, ‘Ifwe khulikho khutsya khukhwisaaya Umukasya 
Umunyali uwa byoosi, khumuloombe kuri akhuwe tsiikhabi. Nanywe ni mwiitse 
khutsye fweesi.’ 
22Babaandu baakali ni kamanaambo ke kamaani kakheetse i Yerusalemu 
khukhwiisaaya Umukasya, Umunyali uwa byoosi, ni khuuloomba bari abawe 
tsiikhabi. 
23Mu bifukhu bibiili khukhwiitsa mu moni, buli aandu, babeetswa baboola 
liikhumi, bakhaatsye isi buli Umuyudaaya ali, bamwiiwambekho nga 
bamulomela bari, ‘Ifwe khukana khutsye ni nawe, khulwekhuuba ifwe 
khwaawuliile bari Wele ali ni linaambo lyeenywe.’ ” 

Zekariya 9 

Khuukhalila kamanaambo kakaandi kumusaango 

1  Buno buli buurume khukhwaama isi Umukasya: Umukasya alikho ekiitsa 
naabi babaandu babaamenya mu Hadulaka, ni n'aabo babaali mu shiriimba 
Damasiko. Khulwekhuuba akhuba bari bikuuka bya Isiraeli byonyene nibyo 
bibiili by'Omukasya ta, ne ikhaba shiriimba shikhulu she mu Siriya nasho shili 
shisheewe. 
2Ikhaaba shiriimba Hamasi shishiikabanana lulwaakha ni Hadulaka, nasho shili 
sh'Omukasya; atweela ni biriimba Tuulo ni Sidoni, ikhaba nga babaandu 
baamwo bali be kamakhula naabi. 

3Babaandu be mu shiriimba Tuulo baayiyombakhila kuutikiiyi kwe 
khukhwitseeta, naluundi babuunga ifeetsa ili busa nga lifukhuulu, ikhaba izaabu 
yayitsula ili busa nga kamaandu ke mwibuumbi. 
4Ne ari, Umukasya atsya khubarusakho buli shitweela sheesi bali ni nasho, 
atsukutse buyiindifu bwaabwe mu nyaantsa, naluundi ikhaabewo 
babaakhooshe shiriimba shiweele ilala aasi khwiiloba. 
5 Babaandu babaamenya mu shiriimba Ashekeloni, bakhaabone shino babe ni 
khuurya khuukali; babaandu babaamenya mu shiriimba Gaza, bakhaabone 
shino nabo bataambisibwe khulwe butsiina buukali naabi. Ikhaba babaandu 
babaali mu Ekuroni, nabo shitweela busa, kumwiyikino kwaabwe kwoosi 
kukhaabawemo. Umuyiinga uwa Gaza akhaafwe; ni shiriimba Ashikeloni 
shikhaarame busa nga mbaawo babaashimenyamo ta. 
6Babaandu babaali be tsiikholo tsitsiikhali indweela ta, bakhaamenye mu 
Ashidodi; naluundi be mu Filisitiya ise ikhaabamalemo khukhwiyiinga 
khwaabwe. 
7Sibakheeleyo luundi khuulya inyama nga ilimo kamalasile ta, namwe biilyo 
byoosi bibikhafukiilisibwa ta. Abo boosi babaakharamewo nga bashiili baalamu, 
bakhekele batweela khu baandu baase, babe busa nga khaakuuka khaakyeekhe 
mu shikuuka sha Yuda. Ni babaandu be mu Ekuroni bakhekele batweela khu 
linaambo lye babaandu baase, nga ba Yebusi ni beekela babaandu baase. 
8Nio lwanyuma ise samweene ikhaabe umutseeti uwe shiibala shase, ilekhe 
khubayo kamahe kakaandi kakeengilamo khuubiriramo ta. Ise singane ifukiilise 
baawuli baabi khuumiinikhilisa babaandu baase luundi ta. Ise samweene 
naaboone isaambo isi babaandu baase bataambisibwilemo. 

Umuyiinga ukheetse lwaanyuma lwayo 

9 Babaandu be mu Sayuuni, ni mwiikhoye, yiikhoya luukali naabi! Inywe 
babaandu babaali mu Yerusalemu, kuukuula luukali khulwe kumwiikhoyo! 
Khulwekhuuba, bona Umuyiinga weenywe alikho eetsa! Niye akhola bibiindu 
bibiili bye baŋali, naluundi afuna buyeeti khukhwaama isi Wele. Ali umuwolu 
mu mwooyo, naluundi alikho etsa nga wekhaale khu sikilya, ili iikhasi nga ishiili 
inyana. 
10 Umukasya aloma ari, “Ise ikhawaambe kamakaali ke busoolo keesi 
tsiŋwaaŋwa tsikhweesa, kakaali mu Isiraeli, ingarusemo, ni bye busoolo 
imbiruse khukhwaama mu Yerusalemu. Ise ikhaafuniaake bye buyiingo bweesi 
baraambisa mu busoolo. Umuyiinga weenywe akhaareerewo lukoosi akari we 
kamanaambo; naluundi buyiinga bweewe bukhaabe buubalaayi naabi, nga 
bwaamila khu luutsi Efurati, khuutsya khukhwoola isi shiibala shaakama.” 

Khuukobosawo bushaakha babaandu ba Wele 

11 Umukasya alikho aloma ari, Kane ise indekhuule babaandu baase babe 
baalekhuule, babe baalekhuule khukhwaama mu mubiimbi kwe bubowe, 

khulwe khuulondekhana n'ikwangwaani isi ise nakhola ni nabo, isi khwakhola 
khuubirira mu mafuki ke tsisaayilo tsyeesi beera. 
12Inywe baabowe babaali ni khuusuubila, ni mukobole; ni mukobole ingo 
weenywe iliyo buuliindi bubuumala. Ari ise imbaboolela inywe ndi, kane ise 
imbawe tsiikhabi tsitsifuurisamo tsifuunda tsibili, khulwe kumutaambo kweesi 
inywe mubiriremo. 
13Khulwekhuuba ari ise ndi khuutsya khuraambisa babaandu ba Yuda ni be mu 
Efurayimu nga bye busoolo bwase. Kane ise imaambe babaandu be mu Sayuuni 
imbaraambise nga luurima lwase, khuusoolanisa babaandu be mu Buyonaani. 
14Nio lwanyuma Umukasya abonekhele angaaki we babaandu beewe; akile alase 
buyiingo bweewe bube busa nga luuheni. Umukasya Wele akhaafuure 
ifulumbeti, akhuumbe nga ali mu shafuusi she kamaani she imwaalo we shibala. 
15Umukasya umunyali wa byoosi akhaatseete babaandu beewe, naluundi nibo 
bakhaahese baasiku baabwe bawewo. Babaandu beewe bakhaakuukuulile mu 
busoolo nga babaameelile, baryo beere baasiku baabwe, shino shikile kamafuki 
kaabwe keekhe busa nga ke bibyaayo byeesi bawaanayo nga tsisaayilo, ni 
bakatsukha khu sheeso khukhwaama mu shipwakhuli. 
16Nga shiifukhu isho sheetsile khukhwoola, Umukasya akhaawonese babaandu 
beewe, nga umwaayi n'awonesa bibyaayo byeewe khukhwaama mu bihangafu. 
Babaandu beewe bakhaamulikhemulikhe mu shibala sheewe, babe busa nga 
bibyuuma biimiliwu bibiili khu kuutwa y'omuyiinga. 
17Ilala, babaandu beewe bakhaabe buulayi, ni shibala shikhaabe shiilayi. Abo 
babaashiili bahele bakhaabe be kamaani, khulwe biilimwa biikali ni ivini 
bibikhaabe mu bukali. 

Zekariya 10 

Umukasya akhaawonese babaandu be mu Isiraeli 

1Loomba Umukasya abawe ifula, mu mbuka iye kimiheeso. Khulwekhuuba 
Umukasya niye usiindikha kamafuumbi kakaakila ifula yaakhupa, nio waakila 
buli mutweela waalima biilyo. 
2Khulwekhuuba babaandu nga bereebire khu ba wele babaali bifwaani busa, 
mbaawo sheesi bafuna she lisuno ta. Ikhaba abo babemenielesa kamarooro 
nabo, baboola bye bubeeyi bibiwoleelesa busa babaandu. Ni nashiryo, babaandu 
bayiyana busa nga kamasheese mu kyeewa, ni kaba nga sikali n'umuundu 
ukaayisa ta. 
3Umukasya alikho aloma ari, “Ise liirima lyamaambiile abo babaali baraangirisi 
be babaandu baase. Ise kane imbe baraangirisi abo shitaambiso, khulwekhuuba 
ise Wele umunyali uwa byoosi, niinaanayo isi babaandu be mu Yuda; bali 
babaandu baase. Kane ise imbekese nibo khuuba be kamaani nga tsiŋwaaŋwa 
tsitsiitsya mu busoolo. 

4Ise ikhaarobore baraangirisi, baawuli, ni baraangirisi be kamahe khukhwaama 
mu nibo, nio akile baraangirire babaandu baase. 
5Nga bali atweela bakhaabe busa be kamaani nga basilikhale be kamaani ni 
batsya mu busoolo, shibanyalise khukhaandakilila baasiku baabwe aasi mu 
litosi ni mu mikhoosi, babaaminiaangule babafuure lwekhuuba Umukasya ali ni 
nabo, naluundi abo babasoolanila khu ŋwaaŋwa bakhaswaale. 
6Ikhaanyalise babaandu be mu Yuda khuuba be kamaani, naluundi inyalise 
khuuwonesa babaandu be mu Isiraeli. Ise ikhaabawaambile shiisa, 
imbakoboseyo ingo waabwe. Bakheeleyo babe busa nga babaandu abe beesi 
ikhaantsukhatsakho ta. Ise ikhaabatimiilile imbawe sheesi baloomba, 
khulwekhuuba ise ndi Umukasya Wele waabwe. 
7Babaandu be mu Isiraeli bakhaabe be kamaani nga basoolani banyindaalifu, 
babe be kumwiikhoyo nga basaani ni banyweele iviini. Lisaaye lyaabwe 
likhaabone shino libe ni kumwiikhoyo, naluundi libe n'isangaalo ingali khulwe 
isho sheesi Umukasya akholile. 
8Ise ikhalaange babaandu baase imbabuusaase atweela. Ikhaabatimiilile 
imbamuse, beeleyo babe mu bukali nga ni baaba makiboole. 
9Ikhaba nga ise nabasalanisa nibo mu manaambo kakaandi, ne ikhaba nga bali 
mu manaambo ke aleeyi, kane baashebulile ise. Nibo atweela ni babaana baabwe 
bakhaarame nga bali baalamu, banyalise khuukobola ingo waabwe. 
10Ise ikhaabakobose nibo ingo waabwe nga imbaamisa mu Misiri, naluundi 
imbabusaase khukhwaama mu Asiriya. Ikhaabakabile liiloba lye mu Gileyadi ni 
lye mu Lebanoni, khukhwoolisa ni betsusa bamalaatane liiloba ilyo lyoosi. 
11Nga ni baliba bakhalisa khuubirira mu nyaantsa iye kumutaambo mu Misiri, 
ise Umukasya ikhaawoosawose khukhwilyeebula khwe inyaantsa, akile luluutsi 
Nayilo lwoosi lwoomelele. Ikhaba nga Asiriya yiyiinga angaaki, ne 
ikhaawaambisibwe kamaŋaanyu; ni buyiinga bwa Misiri bwe kamaani, 
bukhoonakisibwe. 
12Ise Umukasya ikhaakile babaandu baase babe ni kamaani; naluundi 
bantsisaaye ise nga balondelela byeesi ise inoma.” Ise Umukasya samweene, 
niye ulomile bibiindu bino. 

Zekariya 11 

Umukasya akhoonakise baawuli babaali baarafu naabi 

1Inywe babaandu be mu Lebanoni ni mwikulewo kimilyaango kyeenywe, nio 
akile kumulilo kwooshe kimisaala kyeenywe kimi kedali. 
2Inywe kimisaala kimi sayipuraasi ni mukuukuule, khulwekhuuba kimi kedali 
kyoonakisibwile. Inywe kimisaala kimi oko kye mu Bashani, ni mukuukuule, 

khulwekhuuba kimisaala kye mu shisaali abe shishayindana, baakikhalile 
kyaaweelewo. 
3Rekeeresa, uwulile nga baraangirisi ni balila khulwe kumutaambo; 
khulwekhuuba shiriifwa shaabwe shoonakisibwile. Rekeeresa, uwulile 
khuubulukhuma khwe tsitalanyi; khulwekhuuba shisaali she mu Yorudaani 
baashiremire shaweelewo. 

Babaayi babili 

4Umukasya Wele waanomela ise ari: “Iwe ni wikyele umwaayi uwe kamasheese 
kakaali khuutsya khukhoonyebwa. 
5Abo babaakakula baakakhoonya, mbaawo shitaambiso sheesi bafuna ta. Abo 
babaakulisa tsiinyama tsyako baloma bari: ‘Umukasya abuyilibwe; khwaafunile 
buyiindifu!’ Ikhaba babaayi be kamasheese kano sibakawaambila shiisa ta.” 
6Khulwekhuuba Umukasya umweene aloma ari: “Ise singane niloosele 
khuuwaambila babaandu be mu liloba lino shiisa ta. Bona ise intsya khukila buli 
umuundu akwe mu makhono k'omwaayi weewe, naluundi mu makhono 
k'omuyiinga weewe. Baawuli abo bakhoonakise shiibala isho, ni nase 
s'iikhaashiwonese khukhwaama mu bunyala bwaabwe ta.” 
7Ni nashiryo ise neekela umwaayi uwe kamasheese keesi abe batsya 
khukhoonya, nga ingayiisila abo babaakakula ni babaakakulisa. Ise naatsya ni 
tsimiimbo tsibili tsye khukhwaayisa kamasheese, nga ndweela bakilaanga bari 
“Bubweela,” ne ikiindi bari “Buhatweela”. Ise natsya naayisa kamasheese ako. 
8Mu mweesi mutweela kwoonyene, ise neera babaayi babaandi bataru, 
khulwekhuuba abe sibangana ise ta, nga abe ise naabekhaliilikhile luukali naabi. 
9Kila ise inomela kamasheese ako ndi, “Ise singane niloosele khuuba umwaayi 
weenywe ta. Khayo ako kakaafwa, kafwe. Khayo ako kakeeribwa, keeribwe. 
Khayo ako kakaaramire kalye kashaabwe.” 
10Lwanyuma ise naabukula imiimbo yase ilaangibwa bari “Bubweela,” 
naakifunamo. Khuno khwaba khukhwookesanisa khuukhalamo khwe 
kwangwaani isi abe Umukasya aakhola ni kamanaambo koosi. 
11Ni nashiryo khu shifukhu isho ikwangwaani yaakhalibwamo. Abo abe 
babaakula naluundi ni bakulisa kamasheese, abe babandoleleele ise, baamanya 
bari abe Umukasya alikho akanikhila mu sheesi ise ikholile. 
12Kila ise mbalomela ndi, “Nga abe inywe mwaaboone muri shili shiilayi, ni 
muumbe kimikheemba kyase. Ne nga simukana ta, khayo kibe.” Ni nashiryo 
baambalila ise tsinusu tse feetsa kamakhumi kataru baamba. 
13Lwanyuma Umukasya waanomela ise ari, “Yila tsinusu itsyo utsire mu 
libiikhilo lye Lisaayilo Liikhulu.” Ni nashiryo nase nawaamba tsinusu 
kamakhumi kataru tsyeesi baasasula ise, nga babona bari abe nitsyo 
tsitsintsakhila ise, naatsiyila mu libiikhilo lye Lisaayilo Liikhulu. 

14Lwanyumakho, ise naafunamo imiimbo yase ilaangibwa bari, “Buhatweela,” 
shiryo shaakila buhatweela bwaawawo akari e babaandu ba Yuda ni ba Isiraeli. 
15Kila Umukasya anomela ise ari, “Yiilamo luundi ukhole buraambi bw'omwaayi 
uwe kamasheese. Ne kwa luno, ube busa nga uyo ukhalimo kumukaso ta. 
16Khulwekhuuba ise naarawo umwaayi uwe kamasheese mu shibala shase, ne 
s'enaanayo isi ako kakaali khuhela ta; namwe s'enaanayo khuweentsa ako 
kakaakoraanile ta; namwe s'enaanayo khuukaanga ako kakoolesebwilekho 
butsiina ta, namwe khuliisa ako kakaali ni kamaani ta. Akhali indi niye alya ako 
kakaali kamanefu, naluundi akabirisa buubi khukhwoolisa ni bibutusi byako 
byonuukhamo. 
17Kumutaambo kwaaliindiliile umwaayi wase ukhalimo kumukaso uyo ta, 
uwantsukha busa kamasheese kaase. Khali busoolo bwoonakisile kamaani ke 
kamakhono keewe, ni tsiimoni tsyeewe tsilekha khubona buulayi ta. Khali 
kumukhono kweewe kuniaalile, n'imoni yeewe iseetsa khali ifwiile.” 

Zekariya 12 

Umukasya nyaanga akhaawonese Yerusalemu 

1Buno buli buurume bubuwaamba khu Isiraeli, nga bwaama isi Wele, Umukasya, 
nga niye uwabayuula likhulu, wabuumba shiibala, naluundi waara mu muundu 
buulamu. Umukasya alikho aloma ari: 
2“Bona, ise ndi aambi ingana khuukhola Yerusalemu yiikele busa nga shiikopo 
she iviini. Kamanaambo kakaashibotokheleele nga kaanyweelekho kane 
kataalataale busa nga umumeesi. Kane uri beebwakala naluundi beebotokhelela 
Yerusalemu, biriimba bibiramire bye mu Yuda byoosi nabyo kane babibwakale 
babibotokhelele. 
3Ne khu shifukhu isho, ise ikhaakhole Yerusalemu shibe busa nga libaale lisiro, 
nio buli linaambo lyoositsana lilikhakakho khuukisuta, lifune butsiina bwe 
kamaani naabi. Kamanaambo ke khu shibala koosi kakhaabusane atweela 
katsye khu khwibwakala shiriimba isho. 
4Khu shifukhu isho, ise samweene ikhaakile tsiŋwaaŋwa tsyaabwe tsyoosi tsibe 
ni khuurya khuukali naabi, ni babaatsikeendelakho bakwe kamalalu. Ne khu be 
mu lisaaye lya Yuda ikhaarame nga umuliindi waabwe. Ne ikhaakile tsiŋwaaŋwa 
tse baasiku baabwe tsifwe tsimoni. 
5Nio shino shikile bikuuka bye mu Yuda biilomele byonyene biri: ‘Babaandu be 
mu Yerusalemu bafuna kamaani khukhwaama isi Umukasya Wele umunyali 
uwa byoosi.’ 
6“Khu shifukhu isho, ise ikheekese bikuuka bye mu Yuda khuuba nga kumulilo 
kwe buuyi mu shisaali, namwe nga buuyi mu lusaambu. Bakhooshe babaandu 
babaali tsimbeka tsyoosi. Ne babaandu be mu Yerusalemu bakhaarame nga bali 
mu shiriimba shaabwe nga imbaawo buhangafu bubuubakwakho ta. 

7“Ise Umukasya, ikhaanyalise kamahe ke mu Yuda khuunyoowa kawule mu 
busoolo, nio akile lisuno lyeesi lisaaye lya Dawudi ni babaandu be mu 
Yerusalemu balifuna, libe shitweela busa ni n'elyo lyeesi babaandu be mu Yuda 
babaaramire nabo balifuna. 
8Mu mbuka iyo, ise Umukasya ikhaarewo ingabo khuutseeta babaandu 
babaamenya mu Yerusalemu, nio ikhaba uyo uuli umutoro abe ni kamaani ekele 
nga Dawudi umweene n'aaba. Be lisaaye lya Dawudi bakhaaraangirire 
babaandu babe busa nga malayika uw'Omukasya n'abaraangirira, ifwaane busa 
nga Wele umweene niye ubaraangiriire. 
9Mu mbuka iyo, ise ikhoonakise buli linaambo lilikhakakho khukhwibwakala 
Yerusalemu. 
10  “Ise ikhaatsukhe mwoyo uwe shiisa, ni mwoyo uwe khuloomba, khu lisaaye 
lya Dawudi ni khu baandu be mu Yerusalemu boositsana. Nio akile uri bakhupa 
tsiimoni tsyaabwe kh'uyo isi bawunile shishooki waafwa, bamulile nga 
umuundu n'alila umwaana weewe natweela yenyene, namwe bamulile ni 
kumutaambo kumukali, nga umuundu n'alila umwaana weewe umukiboole. 
11Khu shifukhu isho khuulila baafu mu Yerusalemu khukhaabe khwe angaaki 
naabi, nga khuulila khweesi baalilila Hadadi Rimoni, mu litila lye Megido. 
12Babaandu mu shibala shoosi bakhaakuukuule nga balila baafu, buli be muntsu 
nga balila buraawa. Be lisaaye lya Dawudi bakhaalile nga bali bonyene; ni be 
lisaaye lya Nasani nabo bakhaakuukuule nga bali bonyene. Mu khukuukuula 
khuno, basaani bakhaabe buraawa, bakhasi baabwe nabo babe bonyene. 
13Be lisaaye lya Lefi bakhaalile nga bali bonyene, naluundi ni basaani bakhaabe 
buraawa khukhwaama khu bakhasi baabwe. Be lisaaye lya Shimeyi bakhaalile 
nga bali bonyene, ikhaba nabo nga basaani bakhaabe buraawa khukhwaama 
khu bakhasi baabwe. 
14Ikhaba bikuuka bibiramire nabyo, buli shikuuka shikhaalile khu bwasho 
shonyene, nga basaani balila buraawa khukhwaama khu bakhasi baabwe.” 

Zekariya 13 

1Umukasya aloma ari: “Nga shifukhu isho shoolile, ise akhaayabile be lisaaye lya 
Dawudi isebele iye kameetsi iye khuubapyeluusa nibo, ni khupyeluusa 
babaandu be mu Yerusalemu khukhwaama mu byoonako byaabwe, ni bunyaalu 
bwe khukhwisaaya ba wele babaandi busa. 
2Mu mbuka iyo ise Umukasya, umunyali uwa byoosi, ikhaarusewo mu shibala 
isho kamasiina ke ba wele babaali be bifwaani, nio ilekhe khubawo na mutweela 
ubishebulila ta. Ise ikhaaruse mu shibala umwo abo boosi babeyila khuuba 
baŋoosi, naluundi induse mu baandu kumwooyo kukwikoomba khukhwisaaya 
bifwaani. 

3Nio lwanyuma uri ibonekhayo umuundu ukhola kwe buŋoosi, paapa weewe 
umweene ni maayi weewe umweene, bamulomele bari ali ni khukhwiiribwa, 
khulwekhuuba uyo ekholisa busa khuukanikha mu lisina lya Wele, ne 
ikhumaliilisa waakanikha bye kamatsi. Kane uri akhola bye buŋoosi, paapa 
weewe ni maayi weewe babeene bamuwunake ni bibyooki bamwiire. 
4Nga imbuka iyo yoolile, imbaawo umuŋoosi ukheniinise angaaki khulwe 
buŋoosi bweesi akhola, namwe ebirise nga umuŋoosi ta. Namwe mbaawo 
ukhaakwaare bikwaaro byeesi baŋoosi bakhiile khukwaara, bari nio akosaase 
babaandu ta. 
5Akhali akhaalome ari, ‘Ise s'iindi umuŋoosi ta; ise ndi busa umulimi. 
Khulwekhuuba ise khukhwaama mu bwaana bwase ndi umulimi.’ 
6Ne umuundu n'amureeba ari, ‘Ne tsimbaaso tsye khu shifuba itsyo tsya shiina?’ 
Elamo nga aloma ari, ‘Tsimbaaso tsino ise natsifuna nga natsiile muntsu iya 
musaale wase khumukeniyila.’ ” 

Liikaambila lye khukhwiira Umwaayi uwa Wele 

7 Umukasya umunyali uwa byoosi alikho aloma ari, “Luurima lwase, yiinyukha! 
Yiinyukha wiibwakale umwaayi uwaayisa kamasheese kaase! Iwe mwiire, nio 
akile kamasheese kasalanile. Ikhaba nase samweene kane niibwakale 
kamasheese kakaashiili kamaana. 
8Khu shibala khwoosi, bisiintsa bibiilikho bikhaafwe biwewo, iramewo 
shisiintsa shitweela she khaataru shoonyene. 
9Shisiintsa shitweela she khaataru shishikhaaramewo shino, ise 
ikhaashipyeluuse nga ni bapyeluusila ifeetsa mu mulilo. Ise ikhaabapyeluuse 
nga ni bapyeluusa izaabu. Nio lwanyuma lwayo baloombe isi ise, ni nase 
imbeelemo khuuloomba khwaabwe. Ise ikhaalome indi bali babaandu baase; ni 
nabo bakhaalome bari ise ndi Wele waabwe.” 

Zekariya 14 

Umukasya akheetse awule shibala shoosi 

1Bona shifukhu shilikho shiitsa, khweesi Umukasya anakhalilawo akhole 
shiikholwa. Nga shifukhu isho shoolile, Umukasya akhaafukiilise baasiku boowo 
khuuyaaya bibiindu byoowo ni kamaani, babikabanane nga iwe wamweene 
weemikhile waaloleleele. 
2Khulwekhuuba khu shifukhu isho, Umukasya akhaabuusaase kamanaambo 
koosi keebwakale shiriimba Yerusalemu. Bakhaawaambe shiriimba, banuule 
buli bibiili muntsu tsyoosi, naluundi bawaambe bakhasi ni kamaani. Shisiintsa 
shitweela she babaandu balishiyila mu bubowe, ne babaandu babaaramire 
sibakhaabaruse mu shiriimba ta. 
3Nio lwanyuma Umukasya akhaatsye asoolanise kamanaambo ako, nga 
n'asoolana amataayi. 

4Mu mbuka iyo, Umukasya aliima khu lukiingi Olivu, ibwaamanyaanga wa 
Yerusalemu. Nio lukiingi Olivu ulwo lukabananisibwemo kimiluundi kibili ni 
litila liikali, khukhwaama ibwaamanyaanga khukhwoolisa ibukwanyaanga. 
Shisiintsa shitweela she lukiingi ulwo shikheele kwe ingaaki, ne shisiintsa 
shishiindi shikheele kwe imwaalo. 
5Inywe mukhaatitukhe mutsye nga mubirira mu litila liliili akari we tsingiingi 
tsy'Omukasya, liliitsya lyoolela ilala i Aseli. Mukhaatitukhe mutsye nga bakuuka 
beenywe ni baatitukha baatsya khukhwaama khu musisi uwanikinisa shiibala, 
mu mbuka isi Uziya abeela nga ali umuyiinga uwa Yuda. Nio lwanyuma 
Umukasya Wele wase aliitsa, nga bamalayika beewe baakhosefu bali atweela ni 
naye. 
6Nga imbuka iyo yoolile, s'ikhaabewo bunyifu namwe kamararara ta. 

7S'ikhaabewo shishiilima ta. Buwaanga bukhaabatsakewo, ikhaba mu shilo. 
Umukasya yeenyene niye uwamanya imbuka isi bino bikhaakholikhilemo. 
8 Nga shiifukhu isho shoolile, kameetsi kamalayi kakheekhe khukhwaama mu 
Yerusalemu, nga shisiintsa shitweela shiikha mu nyaantsa Dedi Ssi, ni shisiintsa 
shishiindi nga shiikha mu nyaantsa Meditereniyani. Kameetsi kano kakheekhe 
kumwiiko kwoosi akhali khukhwaakama ta, oba mu bukhafu namwe mu 
bunyifu. 
9Nio lwanyuma Umukasya ekele umuyiinga uwe shiibala shoosi; buli mutweela 
amwisaaye niye nga Wele naluundi bamulaangatsake lisiina nilyo lilyeene ilyo. 
10Bakhaashuuse shibala shoosi shikwalaale busa, khukhwaamila i Geba 
khukhwoola i Rimoni, shishiili imwaalo wa Yerusalemu. Ne Yerusalemu 
shiikharame nga shili angaaki mu shifwo shasho; nga shirakikhila khu shilibwa 
sha Benyamini khukhwoolisa khu shilibwa sha Koona, nga ano niwo esi shilibwa 
shaba makiboole. Naluundi shikhaatsye khukhwaama i Hananeli khukhwoolisa 
mu shifwo mweesi basuurira indali iy'omuyiinga. 
11Babaandu bakhaamenye mu Yerusalemu mu lukoosi, nga mbaawo 
shishibariisariisa bari shinabeera ta. 
12Abo boosi babaakhebwakale Yerusalemu, Umukasya akhaabasiindikhile 
buulwaale buubi naabi. Kimibili kyaabwe kikhaarakikhe khuubola nga bashiili 
baalamu, bakyeenda; tsiimoni tsyaabwe tsikhaabolele mu bikho, ni tsiinimi 
tsyaabwe tsikhaabolele mukhanwa mwaabwe. 
13Mu mbuka iyo, Umukasya akhaakile babe ni khuurya ni khuunikina khuukali, 
shikile buli mutweela akulukhile uwasheewe amwibwakale, nga buli mutweela 
ebwakala uwasheewe. 
14Ikhaba babaandu be mu Yuda bakhebwakale abo be mu Yerusalemu. 
Buyindifu bwe kamanaambo koosi kakebotokheleele bukhaanuulibwe mu 
bukali, nga muno mulimo izaabu, ifeetsa, ni bikwaaro. 

15Ni buulwaale buubi naabi bukhaawaambe tsiŋwaaŋwa, tsisikilya, tsiŋamila, ni 
bisolo byoosi bibikhaabe mu kaambi tsye baasiku. 
16 Lwanyuma abo boosi babaaramirewo khukhwaama khu busoolo, ni 
kamanaambo kakaandi nga ni kebwakaale Yerusalemu, bakhaatsyatsakeyo buli 
kumwiiko khukhwisaaya Umukasya, Umuyiinga umunyali uwa byoosi. 
Bakhaatsye ni khuulya Kamayiiya ke Tsiweema. 
17Ne noola abawo linaambo liliiloba khuutsya i Yerusalemu khukhwisaaya 
Umukasya, Umuyiinga uwa byoosi, ifula s'iikhaakhupe mu liloba lyaabwe ta. 
18Ne noola ba Misiri baloba khuutsyayo khu Mayiiya ke Tsiweema, aba kane 
Umukasya abasiindikhile buulwaale buubi bweesi akhaasiindikhile linaambo 
lyoosi lilikhaalobe khuutsyayo. 
19Shino shikhaabe nisho shitaambiso sha Misiri, naluundi shitaambiso she 
kamanaambo ako koosi, kakaaloba khuutsya khu Mayiiya ke Tsiweema. 
20Mu mbuka iyo, ikhaba khu bikhutu bye tsiŋwaaŋwa baalirakho buurone 
bubuuloma buri, “Bya buraawa isi Umukasya.” Ikhaba tsisaatsi tsyeesi 
bateekhelamo biilyo tsitsiili mu Lisaayilo Likhulu, tsikhaabe tsiikhosefu nga 
bipwakhuli bibiiba khu sheeso shiikhosefu. 
21Buli isaatsi iye khuuteekhelamo iili mu Yerusalemu, ikhaabe ikhosefu isi 
Umukasya, umunyali uwa byoosi. Nio akile abo babawaanayo tsisaayilo beetse, 
batsiyile batsiraambise khuuteekha tsiinyama tsye tsisaayilo. Nga imbuka iyo 
yoolile, s'iikhaabewo uyo yeesi ukhola bye khuukulana mu Lisaayilo Liikhulu 
ly'Omukasya, umunyali uwa byoosi ta. 

Malaki 

Malaki 1 

1Buno nibwo buurume bweesi Umukasya aawa Malaki, ari aboolele babaandu 
be mu Isiraeli. 

Khuukana khw'Omukasya isi ba Isiraeli 

2  Umukasya aloma ari, “Ba Isiraeli, ise Umukasya, imbakana inywe naabi. Ne 
inywe mwireeba muri, ‘Umukasya akhukana ifwe musaambo shiina?’ Muli ni 
khuushebulila muri Esau abe ali wandaaye uwa kuuka weenywe Yakobo. Ne ise 
nakhalawo, naarobora khuukana Yakobo, 
3mu shifwo sha Esau. Waakila ise nashuusa liloba lye bikiingi mweesi lisaaye lya 
Esau limenya, khukhwikela busuumbu, mweesi tsisolo tse mwirome bimenya.” 
4Ikhaba nga be lisaaye lya Esau, babaamenya mu Edomu baloma bari, 
“Khwaamanyile khuri biriimba byeefwe byaamala khaale khukhwoonakisibwa. 
Ne shitweela busa khukheelemo khwiyoombakhe bushaakha.” Ne ise Umukasya 
inoma indi, “Abe bakheesamo boombakha bushaakha, ne ise ikhaaboonakise 
luundi, khukhwoolisa babaandu babaandi balome bari, babaandu be shibala 
isho bali baboonaki kila Umukasya akhaakamisa khuubakhalalila ta.” 
5Inywe ba Isiraeli nga mwaaboone bino mukhaalome busa muri, “Ikhaba mu 
bibala bibiikhali bye ba Isiraeli ta, Umukasya okesanisa kamaani keewe.” 

Umukasya ekiitsa basaayi 

6Umukasya alikho alomela basaayi ari, “Busheele babaana beesamo paapa 
waabwe shiriifwa; ikhaba umuraambi esamo umukoosi weewe shiriifwa. Bona 
ise ndi paapa weenywe, naluundi indi umukoosi weenywe, khulwashiina kila 
mukhaantsisamo ise shiriifwa? Inywe mundeekelesa ise, ate mwashuukha 
mwereeba muri, ‘Ne khumulekelesa mu saambo shiina?’ 
7Inywe muwaanayo tsisaayilo tsye kumusilo khu sheeso shase. Mukhola bino ne 
shitweela busa mwereeba muri, ‘Ne Umukasya khumuwaambisa kamaŋaanyu 
musaambo shiina? Uutsi shisheeso sh'Omukasya nasho nisho shiina?’ 
8Inywe mwambaasa muri muba simwaakholile bibyoonako, ni mureera 
shishaayo shishafwa tsiimoni, namwe shishiili shilwaale, namwe shishalemala, 
mwaashiwaanayo isi ise nga isaayilo ta? Khakakho muyilile gafana weenywe 
bibyaayo nga bibyeene ibyo, mubone oba binyala byaamusangaasa khubone! 
Bibyaayo nga ibyo binyala byaakila waabawa inywe buyeeti?” 
9Inywe basaayi, ari ni muloombe Umukasya, akhuwaambile ifwe shiisa. Ne nga 
muli ni biwaanwa bibifwaanana nga ibyo, mwambaasa muri kane abenaanekho? 
10Umukasya aloma ari, “Ise nikoomba ndi abe uri ikhabawo mutweela 
khus'iinywe, utsya weekalawo kimilyaango kye Lisaayilo lyase, alekha 
khuubawo na mutweela khuutsya khuuwaambisa kumulilo kukuukhalimo 

kumukaso ukwo ta, khu sheeso shase! Basaayi, inywe byeesi mukhola, 
sibiisangaasa ise ta; ise singane nakaanile biwaanwa byeesi mureera ta. 
11Khukhwaama mamilimili khukhwoolisa inyaanga n'iikwa, kamanaambo koosi 
khu shibala karuuya lisina lyase. Buli aandu oosi, bantsokhela ise bubaani, 
naluundi bandeerera biwaanwa bibifukiilisibwa. 
12Ne ikhaba inywe mumuubeele basaayi, mwandekelesa ise nga muloma muri, 
‘Umukasya naye nisho shiina? Ikhaba tsisaayilo tsino sitsilimo liisuno ta.’ 
13Inywe mwiilomela muri ise imbaluwisa busa, waakila mwantsyuluusa ise. Mu 
shifwo she khuureera biwaanwa bibiifukiilisibwa, inywe mureera shishaayo 
sheesi beebile busa, namwe shishiili shiileme, namwe shishiili shilwaale. Inywe 
mwambaasa muri ise ifukiilisa biwaanwa nga bibyeene ibyo? 
14Umuundu uuli ni bibyaayo mu litaala lyeewe bibiifukiilisibwa 
khuuwaanibwayo isi Umukasya, ne wawaanayo ibyo bibiikhafukiilisibwa ta, 
kane afune shiitsubo. Khulwekhuuba ise ndi Umuyiinga uwe angaaki naabi, 
naluundi babaandu boosi beesamo lisina lyase lukoosi.” 

Malaki 2 

1Ne ari, likaambila lino libawaamba khusi inywe basaayi. 

2Umukasya alikho aloma ari, nga simwamurekeeresire niye ta, namwe nga 
simwawaambiile mu myoyo kyeenywe likaambila lye khukhwiisamo shiriifwa 
mu lisina lyeewe ta, kane abasiindikhile inywe shiitsubo. Khulwekhuuba 
simurekeeresa byeesi niye aloma ta, kane ashuuse tsiikhabi tsyeenywe, 
tsiikelemo biitsubo; ilala biitsubo bibyeene. 
3Ise ikhaawe lisaaye lyeenywe shitaambiso, imbakhupile kamasisye ke 
tsisaayilo tsyaabwe mu moni mwaabwe, imbatimise inywe mururewo isi ise ndi, 
mutsye. 
4Umukasya aloma ari kane shikile inywe mumanye muri niye waabawa inywe 
kamakaambila keewe; nio akile mutsiile khu bye indakaano isi niye aamala 
khaale khuukhola ni Levi. 
5Indakaano isi ise nakhola ni naye yaba iye khuureerawo buulamu ni lukoosi. 
Ise nakimuwa niye indi akiisemo lukoosi; ni ilala niye waakisamo lukoosi, niye 
waamenya buulamu bweewe bwoosi nga esamo lisina lyase lukoosi. 
6Byeesi niye aleekela abe bili bya ŋali, nga imbaamo bye bubeeyi ta. Niye 
buulamu bweewe abe buli bwe bukhosefu, naluundi abe aloondelela byeesi ise 
inoma, waalekha khukholakho bye bubwoonaki ta. 
7Khulwekhuuba babaandu batsiila khu byeesi basaayi baloma, naluundi 
baweentsa bye kamakhula khukhwaama khu basaayi, nga baamanyile bari 
basaayi bali baarume b'Omukasya, uwe kamaani. 

8Umukasya aloma ari, ne bona inywe mwayantsukha kumukhoosi ukwo; 
naluundi khulwe ndeekela yeenywe imbi, inywe mwaakila babaandu baakali 
baarura khu mukhoosi ukwo. Inywe mwafuniaaka indakaano isi ise nakhola ni 
kuuka weenywe Levi. 
9Ni nashiryo khu luwaande lwase, nase kane ingile babaandu babalekelese 
inywe nga sibabawa lukoosi ta, khulwekhuuba mwafuniaaka indakaano yase, 
nga simuleekela bya ŋali byoosi nga ni byakhiile khuuba ta. 

Tsindakaano tsyeesi babaandu baafuniaaka 

10Inywe simwamanya muri ifwe fweesi khuli ni Wele, niye uuli paapa weefwe 
ta? S'aali Wele mutweela niye uwakhubuumba ifwe fweesi ta? Ne ari shiina kila 
buli mutweela alyakhana uwasheewe, khwaaba nga khufuniaaka indakaano iye 
bakuuka beefwe? 
11Babaandu be mu Yuda sibali babeyikinwa ta, naluundi bibiindu byeesi 
babaandu be mu Isiraeli ni Yerusalemu bakhola, bili bibiwaambisa kamaŋaanyu. 
Mu khwisaaya ba wele be kamanaambo kakaandi, babaandu be mu Yuda 
baakhola shishiindu shishiili she mbikho isi Umukasya. 
12Khali babaandu boosi babaakhola bibiindu nga ibyo, Umukasya abatuumile 
ibulafu we lituuli lye lisaaye lya Yakobo, abe ikhaba nga bareera biwaanwa isi 
Umukasya, uwe kamaani. 
13Shishiindu shishiindi sheesi inywe mukhola nisho shino: inywe mutsya khu 
sheeso sh'Omukasya, mwaakuukuula nga mulila, mwaakwiisakakho kamasika, 
khulwekhuuba niye s'enaanayo namwe wakaanila biwaanwa byeenywe ta. 
14Isho shaakila inywe mwereeba muri, “Ne shiina kila?” Ilomo ili ndi, imbaawo 
namutweela khusiinywe uwamenya nga ali umwiyikinwa isi umukhasi weewe 
ta. Buli mutweela khusiinywe aasuubisa ari umukhasi uyo atsya khuba 
umusaale weewe, ne ari mwaafuniaaka shisubiso isho. 
15Wele niye uwabuumba umukhasi uyo, nga amuwa kumubili ni kumwoyo. Ne 
ari inywe mweembi, sheesi Wele abakanakho nisho shiina? Abakanakho 
khuusaala ni khuutsowesa babaana babaarya Wele. Ni nashiryo muli ni 
khukhwitsiiliilisa mubone muri buli mutweela khusi inywe ali ni khuuba 
umwiyikinwa isi umukhasi weewe. 
16Umukasya Wele wa Isiraeli aloma ari, niye s'akana umusaani yeesi wawoona 
umukhasi weewe ta. Khulwekhuuba, isho shiba shikholwa she shisaayuumba. 
Nashiryo muli ni khukhwitsiliilisa, mubone muri muli babeyikinwa. 
17Inywe muluyisa Wele ni byeesi muloma. Ne shitweela busa mwereeba muri, 
“Ne khumuluyisa khuryeena?” Nga muloma muri, “Abo boosi babaakhola bye 
bubwoonaki bali baalayi mu moni tsy'Omukasya umunyali wa byoosi, naluundi 
muri abekhoyela.” Naluundi mwaareeba na khureeba muri, “Ilala, Wele akhola 
bya ŋali?” 

Malaki 3 

Umurume akheetse 

1 Umukasya, uwe kamaani aloma ari, bona ise ndikho isiindikha umurume wase 
khuutsya ibweeni wase, khukhuuŋoonaŋoonela ise kumukhoosi. Nio 
khaangukho, Umukasya isi muweentsa kane engile mu lisaayilo lyeewe. 
Umurume isi inywe mwikhoyela uwe ndakaano, ali khu ntsila, alikho eetsa. 
2Ne naanu unyala wekhaliilikha shiifukhu sheesi akheetsilekho? Namwe nga 
umurume uyo waabonekhile, naanu unyala waarama nga weemikhile khu 
ngaaki? Khulwekhuuba ali busa nga kumulilo kumubile naabi, kukwoosha 
bibiindu byoosi. 
3Umweene uyo akhekhale khu shitsoloŋo, abe busa nga kumulilo kumubile 
naabi kweesi bayengulilamo ifeetsa, aryo apyeluuse babaana ba Levi. 
Akhaabapyeluuse nga ni bapyeluusa izaabu n'ifeetsa, khukhwoolisa nga ni 
bawaanayo biwaanwa bibyaakhila khuuwaanibwayo isi Umukasya. 
4Ni nashiryo, akile biwaanwa bibyaama mu Yuda ni mu Yerusalemu, biikhoyese 
Umukasya, nga ni shabatsaka amataayi. 

Khuuwaana shitweela she likhumi isi Wele 

5Umukasya, uwe kamaani aloma ari, “Nio lwanyuma ise nisyeende aambi, ikhale 
kumusaango; nga ingukhalila abo babaakhola bye khuuloka, babaakhola bye 
buheyani, ni naabo babetsuba busa mu bikhalimo ta. Ikhaba abo 
babaamiinikhilisa naluundi baalyakhana kimikheemba kye baraambi baabwe, 
babaamiinikhilisa banamulekhwa ni baafuubi, abo babaakhenaanayo khu 
beetswa ta, ni naabo babaakhaantsisaaya ise ta. 
6Khulwekhuuba, ise Umukasya, sinyala nashuukhakho ta; naluundi nisho 
shishiikila inywe lisaaye lya Yakobo mwaaba nga mushiiliwo; nga simuwawo 
ta.” 
7Umukasya aloma ari, “Khukhwaama nga bakuuka beenywe bashiiliwo 
baalamu, inywe mwaayantsukha kamakaambila kaase, mwaalekha 
khuukaloondelela ta. Ni mukobole isi ise, ni nase kane ingobole isi inywe muli. 
Ne inywe mwireeba muri, ‘Ne kane khukoboleyo isi Umukasya, musaambo 
shiina?’ 
8Umuundu anyala walyaakhana Wele? Ne bona inywe mulikho mundyakhana 
ise. Shitweela busa mwireeba muri, ‘Ne khulikho khumulyakhana khuryeena?’ 
Mundyakhana ise khuubirira mu khuunyima shitweela she likhumi khu biindu 
byeesi mufuna ni mu biwaanwa byeenywe. 
9Isho nisho shishiikila kila linaambo lyoosi lilikho shiitsubo; khulwekhuuba 
inywe mundyaakhana ise.” 
10Umukasya aloma ari, “Inywe ni mureere shitweela she likhumi sheenywe khu 
byeesi mufuna, nio inyalise khuubawo biilyo mu ntsu yase. Inywe khakakho 

busa mureere ibyo khane, kane mubone nase sheesi inabakholela. Ni muukhake 
ise, mubone nga ise ni kane nikulewo kamatirisa ke likulu, imbafuumulile 
tsiikhabi tsya khutweela khutweela. 
11Ise ikhaarusewo kimikuuku kikiilya biilimwa byeenywe nga bili mukuunda, 
naluundi kimizabibu kyeenywe singane kiniaale kilakale nga kishiili 
khuwaangala ta.” 
12Umukasya aloma ari, “Kamanaambo koosi kane kababone inywe khuuba nga 
be tsiikhabi naabi, khulwekhuuba ise ikhekhoyele mu shibala sheenywe.” 

Shisuubiso sha Wele she bubweela 

13Umukasya aloma luundi ari, “Inywe mwaanganikhilekho ise bibiindu biibi 
naabi. Ne shitweela busa mwireeba muri, ‘Khwaamukanikhilekho buubi nga 
khuloma khuri shiina?’ 
14Inywe mwaaloma muri, ‘Imbaamo kumukaso kwe khuuba babaakaanisi ba 
Wele ta. Ifwe ni khuuloondelela kamakaambila k'Omukasya, uwe kamaani, 
naluundi khwaaba babewombeekha, khwaamisamo shiina? 
15Ifwe khubona abo babeyiinga, nga abo babaali buulayi. Baboonaki bali ni 
buyiindifu, naluundi nga baakhakilisile Wele, ne imbaawo shishibakholikhakho 
ta.’ 
16“Lwanyuma, abo babesaaya Umukasya baakanikhana khu biindu bino 
bonyene na bonyene. Umukasya waabarekeeresa, waabeelamo. Kila barona 
kamasina kaabo babesaaya Umukasya, naluundi baamwisamo lukoosi.” 
17Umukasya aloma ari, “Babaandu abo kane babe babaase samweene, babe 
shishiindu sha buraawa khu shifukhu khweesi ise ikhaakhalilewo, indekhe 
khubawa shitaambiso ta, nga umusaali n'atseeta umwaana weewe. 
18Nio lwanyuma, inywe mubone intsawukhana iliwo akari o muundu uuli 
umukhosefu, ni nooyo uli umwoonaki; akari oyo uwakaanisa Wele, ni nooyo 
ukhamwakaanisa ta.” 

Malaki 4 

Shiifukhu she khuukhala kimisaango 

1Umukasya alikho aloma ari, “Shifukhu she khuukhalilakho kimisaango shilikho 
shiitsa, shikhoole. Abo boosi babeyiingayiinga ni baboonaki, bakhoonakisibwe. 
Khu shifukhu isho bakhookhebwe ni kumulilo, nio akile ilekhe khubawo kumuli 
kwaabwe namwe lusakya ta. 
2Ne inywe mumuntsisaaya ise, kamaani kaase kakaawonesa kakhaababurukhile 
inywe nga inyaanga, mumenye aasi e tsisasani tsyayo tsindayi. Mukhesutake 
busa nga tsimoosi tsindoro tsyeesi balekhuulile khukhwaama mu litaala. 

3Umukasya aloma ari, khu shifukhu khweesi akhaakhalilekho kimisaango, 
inywe bakhosefu mukhaakhandakilile baboonaki aasi e bikele byeenywe, 
khulwekhuuba bakhaabe busa nga liikoshe. 
4“Ni mushebulile kamakaambila k'omwakaanisi wase Musa, biilakilo 
n'indeekela byeesi ise namuweela niye khu lukiingi Horebu, ndi awe ba Isiraeli 
boosi. 
5 “Bona nga shifukhu isho shishiili khukhwoola ta, ise Umukasya, 
ikhaabasiindikhile inywe umuŋoosi Eliya. 
6Niye akhaakile ibewo khuukanana akari e babaana ni ba paapa baabwe, nio 
akile ise indekhe khukhwiitsa noonakise shibala isho, nga imbirira mu shitsubo 
ta.” 

Masaaba - All Bible 
 

 
Matayo 

Matayo 1 

Luruungo lwe bakuuka ba Yesu 

(Luka 3.23-38) 

1Buurone bwe luruungo lwe bakuuka ba Yesu Kristo, umwitsukhulu wa 
Dawudi, umwitsukhulu wa Iburayimu. Khukhwaama khu Iburayimu 
khukhwoola khu Dawudi, luruungo nilwo luno. 
2Iburayimu asaala Isaaka, Isaaka wasaala Yakobo, Yakobo wasaala Yuda ni 
babandaaye. 
3Yuda wasaala Perezi ni Zela mu mukhasi Tamali, Perezi wasaala Kezironi, 
Kezironi wasaala Ramu, 
4Ramu wasaala Aminadabu, Aminadabu wasaala Nahasoni, Nahasoni wasaala 
Salumoni 
5Salumoni wasaala Bowazi mu mukhasi Rakabu, Bowazi wasaala Obedi mu 
mukhasi Ruse, Obedi wasaala Yese, 
6ni Yese naye wasaala Dawudi umuyiinga. Khukhwaama khu Dawudi 
khukhwoola khu bifukhu khweesi babaandu ba Isiraeli baawuyisibwila 
bayilibwa i Babulooni; luruungo nilwo luno: Dawudi asaala Solomoni, mu 
mukhasi uwaba mukha Uriya. 
7Solomoni wasaala Rehobowamu, Rehobowamu wasaala Abiya, Abiya wasaala 
Asa, 
8Asa wasaala Yehosofati, Yehosofati wasaala Yolamu, Yolamu wasaala Uziya, 

9Uziya wasaala Yosamu, Yosamu wasaala Ahazi, Ahazi wasaala Kezekiya. 

10Kezekiya wasaala Manase, Manase wasaala Amoni, Amoni wasaala Yosiya. 

11Yosiya wasaala Yehoniya ni babandaaye mu bifukhu byeesi baawuyisibwa 
khuutsya i Babulooni. 
12Lwanyuma lwe khuwuyisibwa khuutsya i Babulooni, Yehoniya wasaala 
Seyaluteli, Seyaluteli wasaala Zerubabeli, 
13Zerubabeli wasaala Abiudi, Abiudi wasaala Eliyakimu, Eliyakimu wasaala 
Azoli, 
14Azoli wasaala Zadoki, Zadoki wasaala Akimu, Akimu wasaala Eliudi, 

15Eliudi wasaala Eliyazari, Eliyazari wasaala Matani, Matani wasaala Yakobo, 

16Yakobo wasaala Yusufu, uwaba umuseetsa wa Malyamu, maayi wa Yesu, 
ulaangibwa Kristo. 
17Kiryo kimiboolo kyoosi khukhwaama khu Iburayimu khukhwoola khu 
Dawudi, kili liikhumi na kine. Ni khukhwaama khu Dawudi khukhwoola khu 
khuwuyisibwila i Babulooni, kimiboolo liikhumi na kine. Ni khukhwaama nga 
ni baawuyisibwila i Babulooni nakyo kimiboolo liikhumi na kine, khukhwoola 
khu khusaalikha khwa Yesu Kristo. 

Khuusaalikha khwa Yesu Kristo 
(Luka 2.1-7) 

18 Khuusaalikha khwa Yesu Kristo khwaba musaambo yino: Maayi weewe 
Malyamu n'aba nga ashikanikhisibwa ni Yusufu, nga bashiili khuyilana ta, 
aanyoolekhana nga ali shisoombo sh'Omwoyo Umukhosefu. 
19Ne lwekhuuba Yusufu umuseetsa weewe abe ali umusaani umukwalaafu, 
waalekha khukana amuwaambise kamaŋaanyu mu baandu ta, aryo kila 
ambaasa khuumulekha mu shimoonyo. 
20Ne n'aaba ali khukhwaambaasa aryo, malayika w'Omukasya wamubonekhela 
mu marooro, nga amuloma ari, “Yusufu, umwitsukhulu uwa Dawudi, ukharya 
khuuyila Malyamu nga umukyelema woowo ta, lwekhuuba shisoombo sheesi 
ali nasho shili sh'Omwoyo Umukhosefu. 
21Alisaala umwaana umusiinde, ni nawe ulimutwiikha lisiina uri Yesu, 
lwekhuuba niye uliwonesa babaandu beewe khukhwaama mu byoonako 
byaabwe.” 
22Bino byoosi byabawo khukhwoolelesa bibyalomewa n'Umukasya mu 
muŋoosi biri; 
23“Bona, umukhaana uli indungubaasi aliba shisoombo asaale umwaana 
umusiinde, balimutwiikha lisiina bari Imanueli,” lilimanyisa liri, Wele ali ni 
nafwe. 
24Yusufu n'asiisiimukha mwiilo, waakhola sheesi malayika w'Omukasya 
aamuloma, waayila Malyamu ingo nga umukyelema weewe. 
25Ne niye s'etubaasakho ni naye ta khukhwoolesa n'asaala umwaana weewe 
umusiinde, ni Yusufu waamutwiikha lisiina Yesu. 

Matayo 2 

Baakeni khukhwaama i Bwamanyaanga 

1Nga Yesu wasaalikhile mu Beselehemu shiriimba she mu Yuda, mu bifukhu bya 
Herode umuyiinga, aabawo basaani be kamakhula mu bye tsinieniesi babaama 
i Bwamanyaanga, babiitsa i Yerusalemu. 

2Beetsa nga bareeba bari, “Umwaana usaalikhile khuuba umuyiinga we 
Bayudaaya, ali waheena? Khwaboone inieniesi yeewe i Bwamanyaanga kila 
khwiitsile khuumwisaaya.” 
3Ne umuyiinga Herode n'awulila shino, weyembelela naabi, niye atweela ni be 
mu Yerusalemu boosi. 
4Aryo wabuusanisa basaayi bakhulu be babaandu boosi atweela, ni baleekeli 
be kamakaambila ka Musa, waabareeba ari, “Kristo alisaalibwa waheena?” 
5Nabo baamwiilamo bari, “Mu Beselehemu shiriimba she mu Yuda, lwekhuuba 
shiryo nga ni sharonebwa n'umuŋoosi shiri: 
6 ‘Ni nawe Beselehemu, shishaalo sha Yuda, s'ulikho mukyeekhe nakhari ta mu 
bawuli ba Yuda, lwekhuuba umuwuli ulyaayisa babaandu baase ba Isiraeli 
alyaama mwiiwe.’” 
7Lwanyuma Herode walaanga basaani tsana be kamakhula mu bye tsinieniesi 
mu shimoonyo busa, wabareebelesa nga akana amanye imbuka shiina esi 
inieniesi yababonekhelamo. 
8Aryo waabarumana i Beselehemu, nga abaloma ari, “Ni mutsye mureebelese 
nga muwentelesa bulayi esi umwaana ali. Ne nga mwaamunyoolile, nase 
mwiitse muamanyise, nio manya nase naatsya khumwisaaya.” 
9Baryo ni baamala khuuwulilisa byeesi umuyiinga aloma, beloosela mu ntsila 
yaabwe. Ne bona ndi inieniesi tsana yeesi baabonela i Bwamanyaanga, 
yaabaraangilila luundi khukhwoolesa ni yeetsa yeemikha angaaki e shiifwo 
mweesi umwaana aba. 
10Ne ni baabona inieniesi, betsusibwa ni kumwikhoyo. 

11Baryo nga benjiile mu ntsu, baabona umwaana ni Malyamu maayi weewe, 
baakwa aasi, besaaya umwaana. Lwanyuma baakangulula tsisutilo tsaabwe, 
baamuwa biwaanwa bye zaabu, ni bubaane, ni bye khukhwiyakha bibiwunya 
bulayi. 
12Nga bakana khwiilayo, Wele waabareewulila mu marooro ari balekhe 
khukhwiilayo isi Herode ta, baryo beelayo iwaabwe mu ntsila ikiindi. 

Khukhwiilukhila i Misiri 

13Lwanyuma nga batsiile, malayika w'Omukasya waabonekhela Yusufu mu 
marooro, nga amuloma ari, “Yinyukha, uyile umwaana ni maayi weewe, 
mwilukhile i Misiri, mumenyeyo khukhwoolesa ise n'indikhuboolela. 
Lwekhuuba Herode ali aambi atsya khuweentsa umwaana khuumwiira.” 
14Aryo Yusufu wenyukha, waayila umwaana ni maayi weewe mu shilo baatsya 
i Misiri. 
15Ibweene iyo niyo isi aaba khukhwoolesa Herode n'afwa. Shino shakholekha 
khukhwoolelesa sheesi Umukasya aalomela mu muŋoosi ari, “Nalaanga 
umwaana wase khukhwaama mu Misiri.” 

Khukhwiiribwa khwe babaana 

16Aryo Herode n'abona ari basaani be kamakhula mu bye tsinieniesi 
baamukhaliile kamakyesi, waarafuwa naabi. Waalakila khukhwiira babaana 
besiinde boosi mu Beselehemu, ni biifwo bibyesaanewo, baboolesa kimiiko 
kibili ni khukhwiila aasi, nga emikha khu mbuka yeesi basaani be kamakhula 
tsana baamuboolelamo. 
17Musaambo iyo, sheesi umuŋoosi Yeremiya aarona shoolelela shishiloma 
shiri, 
18 “Likono lyawulilikha mu Rama. Khukhwiilootsa ni khusola khukali, Lakeri 
nga alilila babaana beewe, wekaana khukhwikhoyesebwa khwoosi, lwekhuuba 
boosi bahela.” 

Khuukobolayo i Nazareesi 

19Lwanyuma lwa Herode khuufwa, bona, malayika w'Omukasya waabonekhela 
Yusufu i Misiri, 
20nga amuloma ari, “Yinyukha uyile umwaana ni maayi weewe, mukoboleyo 
mu shiibala sha Isiraeli, lwekhuuba abo babaaba bakhakakho khuuweentsa 
buulamu bw'omwaana baafwa khaale.” 
21Aryo Yusufu wenyukha, waayila umwaana ni maayi weewe, baatsya mu 
shiibala sha Isiraeli. 
22Ne Yusufu n'awulila ari Arukelawo waayila mu bikyele bya paapawe Herode 
nga niye uwula Yuda bwoosi, waarya khukhwiilayo. Wele waamureewulila mu 
marooro, aryo waarurayo waatsya mu shaalo she Galilaaya. 
23Waatsya waamenya mu shiriimba shilaangibwa Nazareesi. Shiryo, shilomo 
shishalomebwa ni baŋoosi shinyale khukhwoolelela shiri, “Alilaangibwa umu 
Nazareesi.” 

Matayo 3 

Khuuleekela khwa Yokana Umubatisa 

(Mako 1.1-8; Luka 3.1-18; Yokana 1.19-28) 

1Mu bifukhu ibyo, Yokana Umubatisa wiitsa nga aboolela mu mubiimbi kwa 
Yuda. 
2Nga aloma ari, “Ni mwibiiyise bibyoonako byeenywe, lwekhuuba Buyiinga 
bwe mwikulu buli aambi.” 
3Lwekhuuba Yokana yuno niye isi umuŋoosi Yisaaya aalomakho nga aloma ari: 
“Likono lyooyo ulaangilila angaaki mu mubiimbi ari, ‘Ŋoonaŋoona kumukhoosi 
kw'Omukasya, mukwalaase tsintsila tseewe.’ ” 
4 Yokana Umubatisa aakwaaratsaka tsingubo tsye bubwooya bwe ŋamila, nga 
webowele kumusipi kwe lukhoba mu shikuute, ni biilyo byeewe byaba tsisike, 
ni bubuushi bwe intsukhi. 

5Baryo babaandu beetsa nga baama mu Yerusalemu, ni mu Yuda mwoosi, ni mu 
shaalo shoosi shishililanile ni Yorudaani. 
6Beetsa nga babuula bibyoonako byaabwe ni Yokana waababatisila mu luutsi 
Yorudaani. 
7 Ne Yokana n'abona bakali khu Bafarisaayo ni Basadukaayo nga beetsa is'ali 
khuubatisibwa, waabaloma ari, “Inywe tsindemu, naanu uwabarewuule 
khukhwilukha lirima liliili khukhwiitsa? 
8Ni mwaane bibyaano bibyokesanisa khukhwibiiyisa khwe bibyoonako 
khukhweene. 
9Naluundi mukhambaasa nga mwiilomela mwabeene muri, ‘Khuli ni Iburayimu 
nga paapa weefwe’, ne ise imbaboolela ndi, Wele anyala khukalusila Iburayimu 
babaana khukhwaama mu mabaale kano. 
10Ni ana ari, iyaywa yareerewele khu bisina bye kimisaala, na buli kusaala 
kwoosi kukhaana bibyaano bilayi, kane bakureme bakutuume mu mulilo. 
11“Ise imbabatisa ni kameetsi lwe khukhwibiiyisa bibyoonako, ne uyo uuli 
khukhwiitsa lwanyuma lwase, niye uwuminyisakho ise kamaani. Ni nase 
sinakhila khuusuta bilaalo byeewe ta. Umweeneyo alibabatisa n'Umwoyo 
Umukhosefu ni kumulilo. 
12Wawaambile lulweelo lweewe mu mukhono kweewe, aliŋoonaŋoona 
lulwaanyi lweewe, abuunge iŋaano yeewe mu shiirara, ne likhuutsi alilyoosha 
ni kumulilo kukuukhasima ta.” 

Khuubatisibwa khwa Yesu 
(Mako 1.9-11; Luka 3.21-22) 

13Lwanyuma Yesu woola khukhwaama i Galilaaya, nga eetsa isi Yokana 
Umubatisa khu Yorudaani ari amubatise. 
14Ne Yokana Umubatisa wakana ekaane nga aloma ari, “Ise ingana iwe 
umbatise ise, n'endi iwe wiitsa isi ise?” 
15Ne Yesu waamwiilamo ari, “Fukiilila shikholekhe aluno, lwekhuuba shili 
shilayi ifwe khukhwoolelesa byeesi Wele akana.” Aryo Yokana waafukiilila. 
16Khaangukho Yesu n'amala khuubatisibwa waarura mu meetsi. Khu mbuka 
iyo, bona likulu lyaabayuukha, aryo Yesu waabona Umwoyo wa Wele nga 
eekha, nga ali nga liwuusi, waamuwolelakho. 
17Ni likono nalyo lyaama mwikulu nga liloma liri, “Oyuno Umwaana wase isi 
ingana, luundi niye isi nikhoyela naabi.” 

Matayo 4 

Khuukhakibwa khwa Yesu 

(Mako 1.12-13; Luka 4.1-13) 

1 Lwanyuma Yesu waayilibwa n'Umwoyo Umukhosefu mu mubiimbi 
khuukhakibwa ni Sitaani. 
2Ne n'amala khuubuya intsala khuumala bifukhu kamakhumi kane kumuusi ni 
shiilo, intsala yamulya. 
3Umukhonjelesi weetsa is'ali, waamuloma ari, “Iwe noola uli Umwaana wa 
Wele, lakila kamabaale kano kekyelemo biilyo.” 
4 Yesu welamo ari, “Sharonebwa shiri, ‘Umuundu s'aba mulamu lwe biilyo 
byonyene ta, ne nabuli lomo iyaama mukhanwa mwa Wele.’ ” 
5Lwanyuma Sitaani ndi waamuyila mu shiriimba shikhosefu, waamwimisa khu 
litikiiyi lilifuura buleeyi lye Lisaayilo Likhulu, waamuloma ari, 
6 “Iwe noola uli Umwaana wa Wele, suna aasi, lwekhuuba sharonebwa shiri, 
‘Wele alilakila bamalayika beewe ibyo bibikhuwaambakho khwiiwe, nabo 
balikhukaama mu mikhono kyaabwe, nawe ulekhe khukhwituya shikyele 
shoowo khwibaale ta.’” 
7 Yesu waamwiilamo ari, “Luundi ndi nasho sharonebwa shiri, 
‘Ukhakhakatsaka Umukasya Wele woowo ta.’ ” 
8Luundi ndi Sitaani waayila Yesu khu lukiingi luleeyi naabi, waamwokesa 
buyiinga bwoosi bwe mu shiibala, ni shiriifwa shabwo. 
9Aryo kila Sitaani aloma Yesu ari, “Kane ikhuwe ibyo byoosi iwe n'ukane 
ufukhame aasi untsisaaye.” 
10 Yesu waamuloma ari, “Rurawo tsya, Sitaani. Lwekhuuba sharonebwa shiri, 
‘Wisaayatsaka Umukasya Wele woowo, luundi umwakaanisatsake niye 
yenyene.’ ” 
11Ni abweenewo, Sitaani waalekha Yesu, ni bamalayika beetsa bamwakaanisa. 

Yesu asimama buraambi bweewe mu Galilaaya 
(Mako 1.14-15; Luka 4.14-15) 

12 Yesu n'awulila ari Yokana Umubatisa baamuboyile mu mapuusu, welayo i 
Galilaaya. 
13Nga waarurire mu Nazareesi, waatsya waamenya mu Kaperunaumu, 
shiriimba shishesaane ni inyaantsa ye Galilaaya, mu bisiintsa bya Zebuloni ni 
Nafutaali. 
14Shino shakholekha khukhwoolelesa byeesi umuŋoosi Yisaaya aaloma ari, 

15 “Iwe shishaalo sha Zebuloni ni shishaalo sha Nafutaali, intsila ye khuutsya 
khu nyaantsa, shanjelekha wa Yorudaani, i Galilaaya she Banaambo 
16Babaandu babaamenya mu shilima, baabone buwaanga bukali; ni naabo 
babekhala mu shaalo she mu shisiisa she khuufwa, buwaanga 
bwaababurukhiile.” 

17 Khukhwaamila khu mbuka inyene iyo, Yesu waarakikha khuuboolela 
Kamakhuuwa Kamalayi ari, “Ni mwibiiyise bibyoonako byeenywe, lwekhuuba 
Buyiinga bwe mwikulu buli aambi.” 

Yesu alaanga baleekelwa bane 
(Mako 1.16-20; Luka 5.1-11) 

18Yesu n'aba nga akyeendela khu ndulo khwe nyaantsa Galilaaya, waabona be 
buulebe babili, Simoni uwalaangiwa Petero, ni yaayawe Andereya nga 
bamwaata butiimba bwaabwe khu nyaantsa khuuloba, lwekhuuba baaba 
baalobi be tsinyeeni. 
19Yesu waabaloma ari, “Ni mwiitse munondelele, ni nase ndibakalusa khuuba 
babaareera babaandu isiindi.” 
20Khaangukho, baalekha butiimba bwaabwe, baaloondelela Yesu. 

21Aryo Yesu welooselayo iburaangisi, waabona be buulebe babaandi babili, 
Yakobo ni Yokana, babaana ba Zebedaayo. Bano baaba bali mwikhoŋolo 
atweela ni paapa waabwe Zebedaayo, nga baŋoonaŋoona butiimba bwaabwe. 
Nabo Yesu wabalaanga. 
22Khaangukho, baalekhawo likhoŋolo ni paapa waabwe, baamuloondelela. 

Yesu aleekela naluundi awonesa 
(Luka 6.17-19) 

23 Aryo Yesu waatsya mu Galilaaya mwoosi, nga aleekela mu ntsu tsye 
khukhwisaayilamo, nga aboolela Kamakhuuwa Kamalayi ke Buyiinga luundi 
nga awonesa buli ndwaale yoosi ni butsiina mu baandu. 
24Lubuyi lweewe lwafuma mu shiibala sha Siriya mwoosi, ni babaandu bareera 
babaandu babaaba balwaalile tsindwaale tsitsikhali ndweela ta, 
babataambisibwa ni kimisaambwa, babaaba bakwa tsifubu, ni babaakataala, 
naye Yesu waabawonesa boosi. 
25Kamatuuli ke babaandu kaamulondelela nga kaama i Galilaaya, ni Dekapoli, 
Yerusalemu, Yuda, ni be mu byaalo bye shanjelekha wa Yorudaani. 

Matayo 5 

Yesu aleekela nga ali khu Lukiingi 

1Aryo Yesu n'abona kamatuuli ke babaandu, waaniina khu lukiingi, wekhala 
aasi. Baleekelwa beewe beetsa is'aali, 
2waarakikha khuubaleekela nga aloma ari:. 

Kumwikhoyo kwa ŋali 
(Luka 6.20-23) 

3“Bali n'ikhabi ibo babaali bataambi mu mwoyo, lwekhuuba Buyiinga bwe 
mwikulu bubwaabwe. 
4  “Bali n'ikhabi ibo babaali mu mutaambo, lwekhuuba balikhoyesebwa. 

5  “Bali n'ikhabi ibo babaali bawolu, lwekhuuba baliiba basikha be shiibala. 

6 “Bali n'ikhabi ibo babaali intsala ni bulesa bwe khuukhola byeesi Wele akana, 
lwekhuuba Wele alibekusila ilala. 
7“Bali n'ikhabi ibo babaali be shiisa isi babaandu babaandi, lwekhuuba nabo 
Wele alibawaambila shiisa. 
8 “Bali n'ikhabi babaali bakwalaafu mu mwoyo, lwekhuuba balibona Wele. 

9“Bali n'ikhabi ibo babaraambilila lukoosi, lwekhuuba balilaangibwa babaana 
ba Wele. 
10 “Bali n'ikhabi ibo beesi babaandu bakubyeenga lwe bukwalaafu, lwekhuuba 
Buyiinga bwe mwikulu bubwaabwe. 
11 “Inywe muli n'ikhabi, babaandu ni kane babaakhomatsake, babakubyeenge, 
luundi ni kane babakanikhekho mu lomo yoosi imbi lwe khuubafunisa ise. 
12Nimwikhoye, luundi mwitikite, lwekhuuba kumukheemba kweenywe 
mwikulu mukali, lwekhuuba ni baŋoosi babaabanyoowa inywe 
baabakubyeenga musaambo nyeneyo. 

Kumuunyu naluundi Buwaanga 
(Mako 9.50; Luka 14.34-35) 

13 “Inywe muli nga kumuunyu kwe shiibala. Ne kumuunyu ni kuwamo itsamu, 
itsamu iyo yisibwamo iryeena luundi? Kuba sikushaakha luundi ta, khurusakho 
kutuumibwa ibulafu, ni babaandu bakusaambakilila. 
14 “Inywe muli buwaanga bwe shiibala. Shiriimba shishombekhebwa khu 
lukiingi sishinyala khuubisibwa ta. 
15Namwe mbaawo umuundu uwaambisa itaala, waakifunikhilila mu shiipo ta, 
ne akira khu shisiindi khu ngaaki nio yaaburukhila buli mutweela uli mu ntsu. 
16Musaambo niyo ndweela, khayo buwaanga bwenywe bwaaburukhe buryo 
mu moni tsye babaandu, nio babone buraambi bweenywe buulayi, baruuye 
Paapa weenywe uuli mwikulu. 

Bibiwaamba khu makaambila ka Musa 

17“Mukhambaasa muri ise neetsa khurusawo kamakaambila ka Musa namwe 
khuuleekela khwe baŋoosi ta. Ise sinayitsa khuubirusawo ta, ne njeeba 
khuubyoolelesa busa. 
18Lwekhuuba ilala imbaboolela ndi, likulu ni shiibala biliwawo, ne mbaawo ni 
khanukuta na khatweela, namwe kharonyesi mu makaambila ka Musa, 
bibiilirusibwawo ta, khukhwoolesa nga byoosi byoolelele. 
19Uyo yeesi ufuniaaka litweela khu makaambila kano, ikhaba lilyakamayo 
bufwiiti, luundi waleekela babaandi khuukhola baryo, naye aryo alilaangibwa 
khuuba ufuura bufwiiti mu Buyiinga bwe mwikulu. Ne buli mutweela ukana 
akholatsake byeesi kamakaambila ka Musa kaloma, luundi waaleekela 
babaandi khuukhola baryo, alilaangibwa umukhulu mu Buyiinga bwe mwikulu. 

20Lwekhuuba imbaboolela ndi bukhosefu bweenywe ni bulilekha 
khufuurisakho bwe baleekeli be kamakaambila ka Musa, ni Bafarisaayo, 
simulinjila na khafwiiti mu Buyiinga bwe mwikulu ta. 

Khuuleekela khu bye lirima 
(Luka 12.57-59) 

21 “Inywe mwaawulila nga babaandu be khaale ni baabaloma bari, ‘Ukheera ta, 
n'umuundu yeesi uwiira alikhalilwa kumusaango.’ 
22Ne ise imbaboolela ndi, umuundu yeesi urunyila yaayawe, alikhalilwa 
kumusaango, ni nooyo ukana alaangatsake yaayawe ari, ‘Iwe s'ulimo kamakesi 
ta,’ alireerewa mu lukhobo, ni nooyo ukana alomatsake yaayawe ari, ‘Iwe 
umusilu,’ aliiba mu shikosi she khutuumibwa mu mulilo kukukhasima ta. 
23“Nashiryo, n'uba nga uyila shiwaanwa shoowo khu sheeso, ne washebulila uri 
yaayawo akhulikho ni lomo yoosi, 
24lekha asheeselo awo shiwaanwa shoowo, ukoboleyo khaangu unyoowe 
utubaane ni yaayawo, nio ukobole uweyo shiwaanwa shoowo. 
25“Fukiilisana khaangu n'umuundu utsya khukhuwaabila, nga mushiili khu 
ntsila. Ne nga akhukhola uryo ta, uyo uutsya khukhuwaabilayo, akhuwaanayo 
isi umukayi, n'umukayi naye kane akhuwaaneyo iwe isi umusilikhale, 
khuukhura iwe mu mapuusu. 
26Ilala ikhuboolela ndi, s'uliruramo ta, khukhwoolesa n'ulisasula liwumule 
limalilisi lye likobi lyoowo. 

Khuuleekela khu bye buyeeyani 

27 “Inywe mwaawulila nga ni shalomebwa shiri, ‘Ukhayeyana ta.’ 

28Ne ise imbaboolela ndi, umuundu yeesi ulolela umukhasi ni khumwiikoomba 
aba waamalile khuuyeyana ni naye mu mwoyo kweewe. 
29Noola imoni yoowo iye khu lubeka lulayi ikhuyila mu khwoneka, kirusemo, 
ukituume aleeyi. Shiba shiminyisa buulayi, shitweela khu bisiintsa bye 
kumubili kwoowo khuuhela, khufuurisa kumubili kwoowo kwoosi khuutsya 
mu mulilo kukuukhasima ta. 
30Naluundi kumukhono kwoowo kwe khu lubeka lulayi ni kuba nga kukhuyila 
mu khwoneka, kuremekho ukutuume aleeyi. Shiminyisa bulayi shitweela khu 
bisiintsa bye kumubili kwoowo khuhela, khufuurisa kumubili kwoowo kwoosi 
khuutsya mu mulilo kukukhasima ta. 

Khuuleekela khu bye khuwoona umukhasi 
(Matayo 19.9; Mako 10.11-12; Luka 16.18) 

31 “Luundi shalomewa shiri, ‘Umuundu yeesi n'aaloba umukhasi weewe, akhila 
khuumuwa ibaluwa iye khuumuloba.’ 

32Ne ise imbaboolela ndi, buli muundu yeesi ukana awoonatsake umukhasi 
weewe, akhali lwe buyeyani, aba waamwikyelisile umuyeyani, n'umuundu 
uyila umukhasi uwawoonebwa, aba naye wayeyaane. 

Khuuleekela khu bye khukhwitsuba 

33 “Luundi mwawulila nga babaandu be khaale ni baababoolela bari, 
‘Ukhetsubatsaka bye bubeeyi ta, ne wolelesa bibitsubo byoowo byeesi wetsuba 
isi Umukasya.’ 
34Ne ise imbaloma ndi, ukhetsuba na khafwiiti khoosi ta. Ukhetsubila likulu ta, 
lwekhuuba nilyo shitsoloŋo sha Wele; 
35namwe shiibala, lwekhuuba nikhwo khweesi alaambisa bikyele byeewe; 
namwe isi Yerusalemu, lwekhuuba nisho shiriimba sh'Omuyiinga umukhulu. 
36Namwe ukhetsubila kumurwe kwoowo ta, lwekhuuba s'unyala khukalusa 
lutsuune lwoowo lutweela khuuba luwaanga namwe lumali ta. 
37Ne lekha ibyo byeesi uloma uri, ‘E e,’ bibatsake ‘E e,’ ni ‘Taawe,’ abatsake 
‘Taawe’. Ni bibiindu bibiindi bibifuurakho awo, biba byaama isi umusiku. 

Khuuleekela khu bye khukhwiiliyaasa 
(Luka 6.29-30) 

38 “Mwawulila nga ni shalomewa khaale shiri, ‘Imoni iliyasibwa ni moni, ni 
liliino liliyasibwa ni liliino.’ 
39Ne ise imbaloma ndi, mukhakhingililatsaka umuundu yeesi ubakhola buubi 
ta. Umuundu yeesi n'akhuupa luuyi khu lusaya lwoowo lwe khu lubeka 
lulayi, umuyuusila lwe khu lubeka lunyeletsi nalwo. 
40Ni nooyo ukana khukhuwabila bari nio ayile isaati yoowo, n'umulekhe ayile 
ni kooti nayo. 
41Naluundi nga umuundu waakhuwanyinyile khuutsya i kilomita ndweela, tsya 
ni naye tsi kilomita tsibili. 
42Umuundu yeesi n'akhuloomba shishiindu, umuwatsaka, ni nooyo ukana 
khukhwiwolakho, ukhamwisisakula ta. 

Khuukana basiku 
(Luka 6.27-28,32-36) 

43“Inywe mwaawulila nga ni shalomewa shiri, ‘Kanatsaka umwesanwa woowo, 
ubiyile umusiku woowo.’ 
44Ne ise imbaloma ndi, ni mukanaatsake basiku beenywe, luundi muloombele 
ibo babaabakubyeenga, 
45nio mube babaana ba Paapa weenywe uli mwikulu. Lwekhuuba inyaanga 
yeewe akyaburusila babaakhali babeyikinwa ta ni babeyikinwa, ni ifula yeewe 
yakhupila babaakhola biilayi ni babaakhakhola biilayi ta. 
46Ne noola mukana abo babaabakana bonyene, mulifuna shiwaanwa shiina? Ni 
baabuusanisi be kumusolo nabo sibakhola baryo? 

47Ne ni kane musheesatsake bayaaya beenywe bonyene, babaandu babaandi 
inywe mubafuurisakho shiina? Ikhaba ni bakhafukiilila nabo sibakhola baryo? 
48Ni nashiryo, inywe mwaakha mwaba bakwalaafu nga Paapa weenywe uli 
mwikulu n'ali umukwalaafu. 

Matayo 6 

Khuuleekela khu bye khuuyeeta bataambi 

1 “Ni mwitsililise mulekhe khukholela buraambi bweenywe bwe bukwalaafu 
mu moni tsye babaandu bari nio bababone ta. Ni kane mukhole muryo, singene 
mufune kumukheemba kukwaama isi Paapa weenywe uli mwikulu ta. 
2“Iwe n'uba nga ukabila bataambi, ukhafuura ikhoombi lwe khuukana 
khukhwiyokesana nga babemiliisa khu ngaaki ni bakhola mu ntsu tsye 
khukhwisaayilamo, ni mu mikhoosi nio bari babaandu babaabuyile ta. Ilala 
imbaboolela ndi, baamalile khaale khuweebwa kumukheemba kwaabwe mu 
bwitsufu. 
3Ne iwe n'uwa bataambi, kumukhono kwoowo kumunyeletsi kukhamanya 
sheesi kumukhono kwoowo kumulayi kuli khuukhola ta, 
4nio khuukana khwoowo khunyale khuuba khwe mu shimoonyo. Aryo 
Paapawo ubona mu shimoonyo alikhuwa kumukheemba kwoowo. 

Khuuleekela khu bye khuuloomba 
(Luka 11.2-4) 

5 “Ne ni muba nga muloomba, mukhaba nga babekholisa busa ni bakhola ta. 
Lwekhuuba bakana khuuloomba nga beemile khu ngaki mu ntsu tsye 
khukhwisaayilamo, ni mu mikhoosi esi kyaakananila, nio bari babaandu 
bababone. Ilala ise imbaloma inywe ndi nibo baamala khaale khuuweebwa 
kumukheemba kwaabwe mu bwitsufu. 
6Ne iwe n'uba nga uloomba, yinjila mu shiseenge shoowo, wikalewo lulwiitsi, 
uloombe Paapawo ukhabonekha ta, ni Paapawo mweene ubona mu 
shimoonyo, alikhuwa iwe kumukheemba. 
7Inywe ni muba nga muloomba, mukhelaŋana mu bilomo nga Banaambo ni 
bakhola ta. Lwekhuuba nibo bambaasa bari, lwe bilomo byaabwe bikali kane 
Wele abawulile. 
8Mukhaba nga nibo ta, lwekhuuba Paapa weenywe wamanya byeesi mukana 
nga mushiili nakhuloomba ta. 
9Nashiryo ni muloombatsake muri: ‘Paapa weefwe uuli mwikulu, Lisiina 
lyoowo likhosefu liisibwemo lukoosi. 
10Buyiinga bwoowo bwiitse, khayo byeesi ukana bikholebwe mu shiibala, nga 
ni bikholebwa mwikulu. 
11Ukhuwe biilyo byeefwe bye shaleelo. 

12Khwiyakhile bibyoonako byeefwe, nga nafwe ni khwiyakhila 
babaakhwonakisila. 
13Ukhakhuyila mu khukhonjelesebwa ta, ne ukhuwonese isi umubi.’ 

14 “Lwekhuuba inywe ni kane mwiyakhile babaandi buubi bweesi baba 
bakholile isi inywe, Paapa weenywe uli mwikulu naye kane abeyakhile inywe. 
15Ne ni kane mulekhe khukhwiyakhila babaandu babaandi buubi bwaabwe, 
Paapa weenywe naye s'alibeyakhila bibyoonako byeenywe ta. 

Khuuleekela khu bye khuubuya intsala 

16“Inywe ni mubuya intsala lwe khukhwisaaya Wele, mukheyokesana mu moni 
nga babaali mu mutaambo, nga ibo babemiliisa khu ngaaki ni bakhola ta. 
Lwekhuuba boonakisa mu moni mwaabwe khukhwokesanisa isi babaandu 
babaandi bari babuya intsala. Ilala imbaboolela ndi baamalile khaale khuufuna 
kumukheemba kwaabwe. 
17Ne iwe n'ubuya intsala, yisiinga mu moni mwoowo, wihakhe kamafura mu 
murwe kwoowo, 
18nio babaandu balekhe khumanya bari, ulikhubuya intsala ta, akhali Paapawo 
yenyene ukhabonekha uyo amanye, ni Paapawo uyo ubona bibiili mu 
shimoonyo alikhuwa kumukheemba kwoowo. 

Buyiindifu mwikulu 
(Luka 12.33-34) 

19 “Mukhebiikhila bye buyiindifu bweenywe khu shiibala isi tsisilili, ni 
ingikhina binyala byoonakisila ta, ni esi babeefwi bayabila baabiiba ta. 
20Ne ni mwibiikhile bye buyiindifu bweenywe mwikulu, isi tsisilili ni ingikhina 
bikhanyala byoonakisila ta, namwe esi babeefwi bakhanyala khuyaba beeba ta. 
21Lwekhuuba iyo isi buyiindifu bwoowo buba, niyo esi kumwoyo kwoowo 
nakwo kuba. 

Buwaanga bwe kumubili 
(Luka 11.34-36) 

22“Tsimoni tsoowo nitso itaala ye kumubili. Tsimoni tsoowo ni tsiba nga 
tsindayi, kumubili kwoowo kwoosi kwitsula buwaanga. 
23Ne tsimoni tsoowo ni tsikhaba tsindayi, kumubili kwoowo kwoosi kwitsula 
shishiilima. Noola buwaanga bubuuli mwiiwe buli shishiilima, ni shishiilima 
isho shiba she kamaani! 

Wele ni byeesi ifwe khwiyembeelela 
(Luka 16.13; 12.22-31) 

24“Mbaawo umuundu unyala khuuba umwakaanisi uwe bakoosi babili ta, 
lwekhuuba anyala waabiyila mutweela, waakana ukuundi, namwe wehaamba 
naabi khu mutweela, waalekelesa uramile. Nashiryo, simunyala 
khukhwakaanisa Wele ni buyiindifu ta. 

25“Nashiryo, imbaloma ndi mukheyembelela lwe bibiwaamba khu bulamu 
bweenywe, nga muloma muri, manya kane mulye shiina, namwe muri kane 
munywe shiina, namwe bye kumubili kweenywe muri kane mukwaare shiina 
ta. Buulamu sibuminyisa naabi biilyo, ni kumubili sikuminyisa naabi bikwaaro? 
26Ni mubone binywiinywi bye mu ngaaki; sibimiitsa, namwe byabuusanisila 
mu shiirara ta, ne Paapa weenywe uli mwikulu abiliisa. Inywe simuli be 
kumukaso naabi khufuura binywiinywi ibyo? 
27Naanu khwiinywe unyala khukhwilooselakho imbuka ifwiiti iri khu bulamu 
bweewe lwe khukhwiyembelela? 
28“Ne lwashiina mwiyembelela lwe bikwaaro? Ni mubone nga bimuli bye 
mwirome nga ni bitsowa, sibiraamba, namwe siibinabila bikwaaro ta. 
29Ne ise imbaboolela ndi, ikhaba Solomoni mu shiriifwa sheewe shoosi, 
s'akwaarakho nga shitweela khu bimuli bino ta. 
30Ne noola isaambo iyo niyo isi Wele akwaarisamo bunyaasi bwe mwirome, 
bubuuliwo buulamu shaleelo, ne kumukaamba bwaatuumibwa mu mulilo, 
s'alifuurira ilala khuubakwaarisa, inywe babaali ni khuufukiilila khufwiiti? 
31“Ni nashiryo, mukheyembelela nga muloma muri, ne khunalya shiina? 
Namwe muri khunanywa shiina? Namwe muri khunakwaara shiina ta? 
32Lwekhuuba bibyeene ibyo nibyo byeesi Banaambo baweentsa, ni Paapa 
weenywe uuli mwikulu waamanya ari mubikana. 
33Ne ni munyoowe muweentse Buyiinga bweewe ni bukwalaafu bweewe, ni na 
bino byoosi alibibalooselakho nabyo. 
34Nashiryo, mukheyembelela bye kumukaamba ta, lwekhuuba shifukhu she 
kumukaamba shiri ni bye khukhwiyembelela byasho. Buli shifukhu shiri ni 
bisiro byasho bibishimala. 

Matayo 7 

Khuukhalila babaandi kumusaango 

(Luka 6.37-38,41-42) 

1“Mukhakhalila babaandu babaandi kumusaango ta, nio nanywe Wele alekhe 
khubakhalila ta. 
2Lwekhuuba nanywe Wele alibakhalila kumusaango, musaambo nyene yeesi 
mukhalilamo babaandi. Ni shipimo sheesi muraambisa khuupimilamo 
babaandi nanywe nisho sheesi Wele alibapimilamo. 
3“Iwe lwashiina ubona khaasosono khakhaali khu moni ya wandaayo, ne 
waalekha khwaambaasa khu kukyeenga kukuuli khu moni yoowo wamweene? 

4Namwe unyala uryeena waaloma wandaayo uri, ‘Khayo ikhurusemo 
khaasosono khakhaali khu moni yoowo,’ ate nga iwe wamweene uli ni 
kukyeenga khu moni yoowo? 
5Iwe umubeeyi, nyoowa urusemo kukyeenga kukuuli khu moni yoowo nio 
unyalise khuubona bulayi khaasosono khakhaali khu moni ya wandaayo. 
6“Mukhawatsaka tsiimbwa shishiindu shikhosefu ta, naluundi mukhatuumila 
tsimbiitsi bibiindu byeenywe bye lisuno ta. Lwekhuuba ni mukhola muryo, 
nitso tsibisambakilila busa mu bikyele byatso, lwanyuma tsaashuukha 
tsaabalumaka. 

Loomba, uweentse, ukhoonyake 
(Luka 11.9-13) 

7“Ni muloombe muliweebwa, muweentse mulinyoola, mukhoonyake lulwiitsi 
lulibekuliwilawo. 
8Lwekhuuba buli uloomba afuna, uweentsa anyoola, ni nooyo ukhoonyaka 
lulwiitsi lumukulibwilawo. 
9“Namwe muundu shiina mwiinywe, umwaana weewe n'amuloomba biilyo 
unyala waamuwa libaale? 
10Namwe nga waamuloombile inyeeni, unyala waamuwa indemu? 

11Kale ni nanywe mumuuli babaandu baboonaki busa, mwaamanya khuuwa 
babaana beenywe biwaanwa bilayi, Paapa weenywe uuli mwikulu s'alifuura 
khuuwa biwaanwa bilayi isi ibo babaamuloomba ta? 
12Ni nashiryo mu buli shiindu shoosi, ni mubirise babaandu babaandi isaambo 
isi mukana nibo bababirisemo inywe. Lwekhuuba shino nisho sheesi 
kamakaambila ka Musa ni khuuleekela khwe baŋoosi bimanyisa. 

Kumulyaango kumufundeefu 
(Luka 13.24) 

13“Ni mwinjile nga mubirira mu mulyaango kumufundeefu. Lwekhuuba 
kumulyaango kukuutsya mu khuhela kuli kumubalaayi, ni kumukhoosi 
kukuutsyayo kuli kumutsowe, ni naabo babaakukyendelakho bali bakali. 
14Ne kumulyaango kukuutsya mu bulamu kuli kumufundeefu, ni kumukhoosi 
kukuutsyayo kuli kumunyelele, ni naabo babaakunyoola sibali bakali ta. 

Kusaala ni bibyaamo byakwo 
(Luka 6.43-44) 

15“Ni mwiliinde baŋoosi be bubeeyi, babeetsila mu bikwaaro bye kamasheese 
isi muli ne nga mukari bali bitsuutse bye kumulyuulyu. 
16Ne mulibamanyila khu byaamo byaabwe. Lwekhuuba babaandu sibanyala 
baabuta tsisabibu khu mawa ta, namwe sibanyala baabuta kimifiki khu mawa 
ta. 

17Nasho shiryo, kuusaala kuulayi kwaanisakho bibyaamo bilayi, ni kuusaala 
kuubi nakwo kwaanakho bibyaamo biibi. 
18Kuusaala kuulayi sikunyala kwaanakho bibyaamo biibi ta, ni kuusaala kuubi 
sikunyala kwaanakho bibyaamo bilayi ta. 
19Buli kusaala kwoosi kukuukhaana bibyaamo bilayi, bakurema baakutuuma 
mu mulilo. 
20Ni nashiryo, mulibamanyila khu byaamo byaabwe. 

Ise simbamanyatsakakho inywe ta 
(Luka 13.25-27) 

21“Sishili bari buli muundu uwunaanga ise ari, ‘Umukasya, Umukasya,’ alinjila 
mu Buyiinga bwe mwikulu ta; khurusakho ibo babaakhola byeesi Paapa wase 
uli mwikulu akana. 
22Bakali baliinomela ise khu shifukhu she khuukhalikho kimisaango bari, 
‘Umukasya, Umukasya, ifwe sikhwakholaatsaka buŋoosi mu lisiina lyoowo, 
luundi ni mu lisiina lyoowo lyeene khwawoonatsaka kimisaambwa kimibi 
kimikali, ni khukhola bye kamakaanga bikali?’ 
23Ni nase abweene awo indibaboolela lubuula ndi, ‘Ise simbamanyatsakakho 
inywe ta! Inywe muli babaandu babaakhola bibyoonako, ni murure isi indi 
mutsye!’ 

Umwombakhi umukyesi n'umusilu 
(Luka 6.47-49) 

24“Aso, buli muundu uwulila bilomo byase bino, waabikholelakho, 
imufwaananisa nga umusaani umukyesi uwombekha intsu yeewe khu 
lwaanda. 
25Ifula ni yatsutsukha, kimikhulula kyeekha, ni mbewo yawuutsa naabi, 
byakhupa intsu iyo. Ne niyo yaalekha khukwa ta, lwekhuuba luwoongwa lwayo 
lwaba khu lwaanda. 
26Ne buli mutweela uwulila bilomo byase bino, ne waalekha khubikholelakho 
nga ni biloma ta, imufwaananisa nga umusaani umusilu uwombekha intsu 
yeewe khu muyekhe busa. 
27Lwanyuma ifula ni yatsutsukha, kimikhulula kyeekha, imbewo yaawuutsa 
naabi, byaakhupa intsu iyo, nayo yaakwa, ni kumuwuulo kwayo kwaba 
kumuboofu naabi.” 

Bunyala bwa Yesu 

28 Ulwo Yesu n'amala khuukanikha bilomo bino, kamatuuli ke babaandu 
kelaliila busa lwe saambo isi aaleekelamo, 
29lwekhuuba niye aaleekela nga niye umweene bunyala, ne akhuba nga 
baleekeli baabwe be kamakaambila ka Musa ta. 

Matayo 8 

Yesu awonesa umusaani uwe bikeenge 

(Mako 1.40-45; Luka 5.12-16) 

1Yesu n'ekha khukhwaama khu lukiingi, kamatuuli makali ke babaandu 
kamuloondakho. 
2Aabawo umusaani uwaba walwaala bulwaale bwe bikeenge. Umweene yuno 
weetsa isi Yesu waafukhama aasi, waamuloma ari, “Umukasya noola ukana, 
unyala khukhuumpyeluusa.” 
3Yesu wenyusa kumukhono kweewe wamuwaambakho, nga aloma ari, “Ilala 
ise ingana; n'upyeluukhe.” Lubaluba umusaani wawonesebwa bikeenge. 
4Lwanyuma Yesu wamuloma ari, “Bona uri s'uboolelakho umuundu yeesi ta, ne 
n'utsye w'omusaayi wiyokesane, uweyo shiwaanwa sheesi Musa alakila, shibe 
shishiŋaŋasa isi babaandu.” 

Khuufukiilila khw'omusilikhale umu Roma 
(Luka 7.1-10) 

5Yesu n'enjila mu Kaperunaumu, umusilikhale umukhulu Umu Roma 
waamwiitsayo, waamuloomba buyeeti nga aloma ari, 
6“Musakhulu, umwakaanisi wase waakonele mu ntsu, wakataala, ali ni butsiina 
bukali.” 
7Yesu waamwiilamo ari, “Kane niitse imuwonese.” 

8Ne umusilikhale yuno waamuloma ari, “Umukasya, sishintsakhila iwe 
khukhwiitsa mu ntsu yase ta. Ne loma bulomi ilomo, n'umwakaanisi wase kane 
awone. 
9Lwekhuuba ise nase indi umuundu uuli aasi e bakhulu, ni nase indi ni 
basilikhale babaali aasi aase. Ne ni noma mutweela ndi, ‘Tsya,’ naye atsya; 
n'ukuundi ndi, ‘Yiitsa,’ naye eetsa. Ise inoma umukulwa wase ndi, ‘Khola shino,’ 
naye ashikhola.” 
10Ne Yesu n'awulila isho, weyaanga naabi, waaloma babaandu 
babaamuloondelela ari, “Ilala imbaboolela ndi, ishiili khubonatsakakho 
umuundu uli ni khuufukiilila nga khuno, ikhaba ni mu Isiraeli mwoosi ta. 
11Luundi imbaboolela ndi, babaandu bakali baliitsa nga baama ibwamanyaanga 
ni bukwanyaanga, bekhale atweela ni Iburayimu, ni Isaaka, ni Yakobo, khu 
mayiiya mu Buyiinga bwe mwikulu. 
12Ne ibo babaandibeele babeene be Buyiinga, balituumibwa ibulafu mu shilima 
she antsye, ibweeneyo ilibayo khulila ni khukhwilumaka kameeno.” 
13Lwanyuma Yesu waaloma umusilikhale umukhulu ari, “Tsya ingo, sheesi iwe 
ufukiililamo kane shikholikhe nga iwe n'ufukiilila.” N'umwakaanisi weewe 
waawonelawo mu saawa nyeneyo. 

Yesu awonesa babaandu bakali 
(Mako 1.29-34; Luka 4.38-41) 

14Ne Yesu n'enjila mu ntsu ya Petero, waabona maayi umumasaala uwa Petero 
nga waakonele mu bulili lwekhuuba aaba walwaalile kamayima. 
15Waamuwaamba khu mukhono, ni kamayima kaamururakho, wenyukha 
waawa Yesu she khulya. 
16Ne antsye ni bwelabula, baamureerera babaandu bakali babaaba 
bataambisibwa ni kimisaambwa, naye aryo waawoona kimisaambwa ikyo nga 
araambisa shilomo, luundi nga awonesa boosi babaaba balwaale. 
17Shino aashikhola khukhwoolelesa shishalomebwa n'umuŋoosi Yisaaya shiri, 
“Niye umweene aayila butsiina bweefwe, waasuta ni tsindwaale tseefwe.” 

Khuuba umulondeleli uwa Yesu 
(Luka 9.57-62) 

18Yesu n'abona kamatuuli ke babaandu nga kamwibotokhelela, waalakila 
baleekelwa beewe ari bambukhe shanjelekha we inyaantsa. 
19Lwanyuma umuleekeli we kamakaambila weetsa is'ali waamuloma ari, 
“Umuleekeli, kane ikhulondelelatsake buli oosi isi kane utsyatsake.” 
20Yesu waamwiilamo ari, “Tsishipwe tsili ni kamalowo kaatso, ni binywiinywi 
bye mu ngaaki bili ni biiswi byabyo, ne Umwaana w'Omuundu s'ali ni isi anyala 
waara ni kumurwe kweewe ta.” 
21Umuleekelwa ukuundi waamuloma ari, “Umukasya, n'undekhe inyoowe 
intsye isiikhe paapa wase nio.” 
22Yesu waamwiilamo ari, “Inoondelele, ulekhe baafu basiikhe baafu baabwe.” 

Yesu asilisa ikhuungu 
(Mako 4.35-41; Luka 8.22-25) 

23Lwanyuma Yesu waaniina mwikhoŋolo, ni baleekelwa beewe 
baamuloondakho. 
24Lubaluba abalukhawo ikhuungu iye kamaani yeetsa yawuutsa khu nyaantsa, 
ni kameetsi kaatirira naabi keenga khumila ni likhoŋolo. Ne Yesu aba ali mwiilo 
akona. 
25Baleekelwa baatsya baamusisimusa nga baloma bari, “Umukasya, 
khuwonese, khwahela!” 
26Yesu waabaloma ari, “Lwashiina muba ni khuurya khukali, inywe babaali ni 
khuufukiilila khufwiiti?” Aryo wenyukha waakhookhela imbewo ni 
khuutumbuukha khwe inyaantsa, aryo abawo khuukwalaala khukali. 
27Basaani tsana beyaanga busa nga baloma bari, “Musaani shiina yuno? Bona 
imbewo ni khuutumbuukha khwe inyaantsa nabyo bimuwulila!” 

Yesu awonesa basaani babili 
(Mako 5.1-20; Luka 8.26-39) 

28Ne Yesu n'ola shanjelekha she inyaantsa mu shaalo she Bagerasene, basaani 
babili abe babataambisibwa ni kimisaambwa baamwakaanana, nga baama mu 
mafuluma keesi basiikhatsakamo baafu. Basaani bano babaabakho 
kimisaambwa kimibi nga bali barafu naabi, nga mbaawo n'umuundu 
ubirirakho mu ntsila iyo ta. 
29Boombi baalomela angaaki ni likono likali bari, “Iwe Umwaana wa Wele, 
ukhufunisa ifwe shiina? Weetsile khuukhuwa shitaambiso nga isaawa inyene 
ishiili khukhwoola ta?” 
30Khukhwaama isi baaba, aleeyikho khakyeekhe, aabawo likana lye tsimbiitsi 
tsingali nga tsaaya. 
31Kimimakoombe kyekontselela Yesu kiri, “Noola ukhuwoona, ukhusindikha 
khutsye mu likana lye tsimbiitsi.” 
32Naye Yesu waakilomela ari, “Tsya!” Nakyo kyaarura mu basaani, 
kyaafulumukha kyaweela mu mbiitsi, ni likana lyoosi lyaarindimukha, 
lyaselengela ilumya, lyaweela mu nyaantsa, lyahelela mu meetsi. 
33Babaayi be tsimbiitsi baatitukha, baatsya mu shiriimba, baaboola 
kamakhuuwa koosi, ni nebyo bibyakholekha khu basaani baabili, babaaba 
bataambisibwa ni kimisaambwa. 
34Baryo babaandu boosi be mu shiriimba isho beetsa khukhwakaanana Yesu, 
ne ni bamubona, bamwikontselela bari arure mu shisiintsa shaawe. 

Matayo 9 

Yesu awonesa umusaani uwaba wakataala 

(Mako 2.1-12; Luka 5.17-26) 

1Lwanyuma Yesu waniina mu likhoŋolo, wambukha inyaantsa, woola mu 
shiriimba she waabwe. 
2Ibweene iyo babaandu baamureerera umuundu uwaba nga wakataala, nga 
waakonele khu bulili bweewe. Ne Yesu n'abona khuufukiilila khwe babaandu 
babaamureera, waalomela umusaani uwaba wakataala ari, “Mwaana wase, 
yikumisa kumwoyo kwoowo. Bibyoonako byoowo byakhwiyakhiilwe.” 
3Ne batweela khu baleekeli be kamakaambila ka Musa belomela bonyene bari, 
“Umusaani uyu afwotsola Wele.” 
4Ne Yesu n'amanya bibyambaaso byaabwe, wabareeba ari, “Lwashiina 
mwaambaasa bibiindu biibi nga bino mu myoyo kyeenywe? 
5Shishiindu shishaangu nisho shili; khuuloma umusaani umuleme yuno ndi, 
‘Bibyoonako byoowo byakhwiyakhiilwe,’ namwe khuuloma ndi, ‘Yinyukha 
ukyeende?’ 

6Ne nase kane imbokesanise indi Umwaana w'Omuundu ali ni bunyala khu 
shiibala khukhwiyakhila bibyoonako.” Lwanyuma kila Yesu aloma umusaani 
uwaba wakataala ari, “Yinyukha usute lusaamba lwoowo, wileyo ingo woowo.” 
7Aryo umusaani wenyukha, waatsya ingo. 

8Ne kamatuuli ke babaandu ni kaabona shino, baarya naabi, naluundi baabuyila 
Wele uwaha babaandu bunyala bubuufwaana buryo. 

Yesu alaanga Matayo 
(Mako 2.13-17; Luka 5.27-32) 

9Lwanyuma nga Yesu waarulileyo, n'aba nga akyeenda atsya, waabona 
umusaani ulaangiwa Matayo nga wekhaale esi babuusanisila kumusolo. Kila 
Yesu waamuloma ari, “Inoondekho.” Matayo wenyukha waamuloondakho. 
10 Lwanyumakho nga Yesu wekhaale mu ntsu ya Matayo, nga balya biilyo, 
babuusanisi be kumusolo bakali busa, ni babonaki babaandi beetsa bekhala 
baliila atweela ni Yesu, ni baleekelwa beewe. 
11Ne Bafarisaayo balala ni baabona shino, baareeba baleekelwa ba Yesu bari, 
“Lwashiina umuleekeli weenywe ekhala waaliila atweela ni babuusanisi be 
kumusolo ni baboonaki babaandi?” 
12Ne Yesu n'awulila aryo, wabeelamo ari, “Babaandu babaali baalamu sibali 
nibo babaakana umukaangi ta, akhali balwaale bonyene. 
13Ne ni mutsye mwiyike kamakhulu ke shisharonebwa shishiloma shiri, ‘Ise 
ingana shiisa, ne akhuba tsisaayilo ta.’ Ise shineetsa khulaanga bakhosefu ta, ne 
njeeba babonaki.” 

Shireebo khu bye khuubuya intsala 
(Mako 2.18-22; Luka 5.33-39) 

14Lwanyuma baleekelwa ba Yokana Umubatisa beetsa isi Yesu baamureeba 
bari, “Lwashiina ifwe ni Bafarisaayo khubuya intsala busheele, ne baleekelwa 
boowo sibabuya baryo ta?” 
15Naye Yesu wabeelamo ari, “Shinyalikha bakyeni booyo ukhweele umukhasi 
khuuba mu mutaambo, nga ukhweele mweene uyo ashiiliwo ni nabo? Taawe! 
Ne bifukhu bilyoola byeesi uyo ukhweele aliibarusibwakho, ni nabo balibuya 
intsala. 
16“Mbaawo umuundu unabila shishaapa she ngubo imbyaakha khu ngubo 
ingore ta. Lwekhuuba n'akhola aryo, isho shishinabiwilekho shiloosela 
khukhwinuula ingubo ingore tsana, ni kumwanya kubalaaha khufuuriisakho. 
17Namwe mbaawo umuundu utsukha iviini inyana mu kungutsi tsingore ta. 
Lwekhuuba n'akhola aryo, tsikungutsi tsonuukha, tsonekha ni iviini tsana 
yatsutsukha. Ne khurusakho, iviini inyana itsukhiwa mu kungutsi tsiimbya, nio 
byoombi byaliindiwa bulayi.” 

Umukhaana wa Yayiro n'umukhasi uwatiila khu ngubo ya Yesu 
(Mako 5.21-43; Luka 8.40-56) 

18Ne Yesu n'aba nga ashikanikha bino, aabawo umuwuli mutweela 
Umuyudaaya, uweetsa isi Yesu, waafukhamila aasi is'ali, waamuloma ari, 
“Umukhaana wase nio aama khuufwa ari, ne ni wiitse, umurekho kamakhono 
koowo nio alamukhe.” 
19Aryo Yesu wenyukhilakho khaangukho, waamuloondakho, atweela ni 
baleekelwa beewe. 
20Ne ni baaba nga batsya, umukhasi uwaba nga walwaala khukhwibeena 
kamafuki khuumala kimiiko liikhumi na kibili, wetsila imukoongo wa Yesu, 
waatiila khu ndulo khwe ngubo ya Yesu. 
21Lwekhuuba elomela umweene mu mwoyo kweewe ari, “Ise ni kane indiile 
butiili khu ngubo yeewe, kane imbonesebwe.” 
22Ne Yesu n'eshebukha inyuma, waabona umukhasi waamuloma ari, 
“Mukhaana wase, yikumisa kumwoyo kwoowo, lwe khuufukiilila khwoowo 
waawonisibwile.” Khu saawa nyene iyo, umukhasi waawonesebwa. 
23Ne Yesu n'ola mu ntsu y'omuwuli Yayiro tsana uyo, waabona babaakhupa 
kimilele, ni lituuli lye babaandu nga bakhupa tsimuungu. 
24Yesu waabaloma ari, “Ni murure muno mweesi mutsye, umukhaana yuno 
wakhufwa ta, ne waakonele bukoni.” Baryo babaandu tsana baamutsekhelela 
busa. 
25Ne lituuli lye babaandu ni lyamala khurusibwa ibulafu, Yesu wenjila mu ntsu 
mukari, wawaamba umukhaana kumukhono, aryo umukhaana wenyukha. 
26Ni bilomo bino byafuma naabi mu shaalo isho shoosi. 

Yesu awonesa basaani baabofu babili 

27Aryo Yesu n'aarurayo iyo, nga n'abira atsya, basaani baabofu babili 
bamuloondakho, nga bayokesela angaaki bari, “Iwe Umwitsukhulu wa 
Dawudi khuwaambile shiisa.” 
28Aryo Yesu n'enjila mu ntsu, baabofu tsana beetsa is'ali, naye waabareeba ari, 
“Inywe mufukiilila muri ise inyala khuubawonesa?” Nabo baamwiilamo bari, 
“Ee, Umukasya.” 
29Lwanyuma Yesu waatiila khu moni tsaabwe, waaloma ari, “Khashikholekhe 
isi muli nga khuufukiilila khweenywe ni khuli.” 
30Baryo tsimoni tsaabwe tsaabimbukha. Ne Yesu waabakhoonyakilila naabi ari, 
“Ni mubone muri, simuboolelakho umuundu yeesi khu shiindu shino ta.” 
31Ne nibo ni baarurawo baatsya, baasalanisa bilomo bibiwaamba khu Yesu mu 
shaalo isho shoosi. 

Yesu awonesa umusaani abe uuli wawuma 

32Baryo basaani bano ni baaba nga barura baatsya, babaandu babaandi bareera 
isi Yesu umusaani wawuma, uwaba ataambisibwa ni kimisaambwa. 

33Ne shisaambwa shiibi shino ni shawoonebwa khurura, umusaani uwaba 
wawuma waarakikha khuukanikha. Kamatuuli ke babaandu babaabawo 
belaliila busa nga baloma bari, “Ifwe abe khwakhubonatsakakho shishiindu nga 
shino mu Isiraeli ta.” 
34 Ne Bafarisaayo nibo baloma bari, “Oyu awoona kimisaambwa kimibi lwe 
bunyala bweesi aweebwa n'umukhulu wakyo.” 

Yesu awaambila babaandu shiisa 

35 Mu mbuka iyo, Yesu waaba nga akyeenda abira mu biriimba byoosi, ni mu 
byaalo, nga aleekelela mu ntsu tsye khukhwisaayilamo, nga aboolela 
kamakhuuwa kamalayi ke Buyiinga bwe mwikulu, naluundi nga awonesa 
tsindwaale tsoosi, ni khuutaambisibwa khwa buli saambo. 
36Aryo n'abona kamatuuli ke babaandu, waabawaambila shiisa, lwekhuuba 
baaba nga bataambisibwa lukali nga sibalikho ni buyeeti bwoosi ta, baaba 
baasalaniile busa nga kamasheese kakaakhalikho n'umwaayi ta. 
37Kila Yesu alomela baleekelwa beewe ari, “Bye khuukyesa bili bikali, ne 
babakyesa nibo bakyeekhe. 
38Aso, ni muloombe naabi isi Umukasya we bye khukyesa, arumane baraambi 
mwikyesa lyeewe.” 

Matayo 10 

Baarume liikhumi na babili 

(Mako 3.13-19; Luka 6.12-16) 

1Yesu walaanga baleekelwa beewe liikhumi na babili, wabawa bunyala bwe 
khuwoonatsaka kimisaambwa kimibi, ni khuwonesatsaka buli ndwaale, na buli 
butsiina bwoosi. 
2Ni kamasina ke baarume beene liikhumi na babili niko kano: uwanyoowa niye 
Simoni (ulaangiwa Petero) ni wandaaye Andereya; Yakobo ni wandaaye 
Yokana, nga boombi babaana ba Zebedaayo; 
3Filipo ni Batolomayo; Tomasi ni Matayo, uwaba umubuusanisi we kumusolo; 
Yakobo umuwana wa Alufayo; ni Tadewo; 
4Simoni uwaba atsiinikhila naabi linaambo lyeewe (beesi balaanga bari Zelote); 
ni Yuda Isikalyoti, niye uwalyamo Yesu luwomelo. 

Yesu arumana baarume liikhumi na babili 
(Mako 6.7-13; Luka 9.1-6) 

5Yesu waarumana basaani bano liikhumi na babili, nga abalomela ari, 
“Mukhatsyakho mu shisiintsa shoosi she Banaambo ta, namwe mukhenjilakho 
mu shiriimba shoosi she Basamariya ta. 
6Ne shilayi mutsye isi kamasheese kakakoraana ke mu ntsu ya Isiraeli. 

7Ni muba nga mutsya, mulaangilile muri, ‘Buyiinga bwe mwikulu bwolele 
ambi.’ 
8Muwonese balwaale, mulamuse baafu, muwonese ibo babaali ni bulwaale bwe 
bikeenge, naluundi muwoonatsake kimisaambwa kimibi. Inywe mwawebwele 
busa nga mbaawo sheesi musasuule ta, ni nanywe muryo ni muwanatsake 
busa. 
9Mukhasuta izaabu, namwe ifeeza, namwe tsinusu musutilo tseenywe ta. 

10Namwe mukhasuta isutilo ye lukyeendo ta, namwe tsingubo tsibili ta, namwe 
bilaalo ta, namwe imiimbo iye khukhwitiila ta. Lwekhuuba umuraambi akhila 
kumukheemba kweewe kweebyo bibimwakhila. 
11“Ne mu buli shiriimba namwe shishaalo sheesi mwinjilamo, mutsya 
muweentse umuundu umulayi, unyala wabakaanila, mumenye w'omweene 
uyo, khukhwoolesa ni mururayo. 
12Ni muba nga mwinjila mu ntsu, musheesatsaka abo babaakilimo. 

13Ne mu ntsu umwo ni mubamo babaandu babaabakaanila, khuusheesa 
khweenywe khwe lukoosi khurame khu nibo. Ne ni baba nga sibaakhila ta, 
khuusheesa khweenywe khwe lukoosi khukobolatsake isi muli. 
14Ne muungo mwoosi, namwe shiriimba shoosi isi bekaana khubekhoyela, 
namwe baalekha khubawulilisa bilomo byeenywe ta, ni muba nga murura mu 
ntsu iyo, namwe mu shiriimba isho, musisakulatsaka lufuumbi luluuli khu 
bikyele byeenywe. 
15Ilala imbaloma ndi, khu shifukhu she khuukhalilakho kimisaango, Wele 
aliwaambila babaandu be mu shiriimba Sodoma, ni Gomora shiisa khufuurisa 
babaandu be mu shiriimba isho.” 

Bitaambiso bibiliitsa 
(Mako 13.9-13; Luka 21.12-17) 

16 Yesu weloosela waabalomela ari, “Bona ise imbarumana nga kamasheese 
akari mu bitsuutse. Nashiryo, ni mube ni kamakyesi nga tsindemu, naluundi 
mube baawolu nga kamawuusi. 
17 “Ne ni mwiliinde babaandu, lwekhuuba balibawaamba babawaaneyo isi 
tsimbuusano tse Bayudaaya, naluundi babakhupile tsimiimbo mu ntsu tsye 
khukhwisaayilamo. 
18Ni lwe khuubafunisa ise, balibakhweeselesa, babayile isi bawuli, ni bayiinga, 
nio mube bajulisi baase isi nibo, ni isi Banaambo. 
19Ne ni kane babawaaneyo, mukheyembelela lwe byeesi munyala khukanikha 
ta, namwe isaambo isi munyala khuukanikhamo ta, lwekhuuba mu saawa 
inyene iyo, muliweebwa byeesi muliloma. 
20Lwekhuuba bilomo byeesi muliloma sibiliiba bibyeenywe ta, ne bilyaama isi 
Umwoyo wa Paapa weenywe, nga niye ukanikhila mus'iinywe. 

21 “Babaandu baliwaanayo babandaayabwe khukhwiribwa, ba paapa balikhola 
shishiindu sheene nisho shitweela isi babaana baabwe, ni babaana nabo 
balinyukhila basaali baabwe babeere. 
22Babaandu boosi balibabiiyila inywe, lwe khuubafunisa lisiina lyase. Ne uyo 
ulihandalala khukhwoolesa ibumaliliso, niye uliwonesebwa. 
23Ne ni balibataambisila mu shiriimba shitweela, mwilukhila mu shiriimba 
shiindi. Ilala imbaboolela ndi Umwaana w'Omuundu aliitsa nga mushiili na 
khumalilisa kumulimo kweenywe mu biriimba byoosi bya Isiraeli ta. 
24 “Mbaawo umuleekelwa ufuura umuleekeli weewe ta, namwe mbaawo 
umwakaanisi ufuura umukoosi weewe ta. 
25Ne umuleekelwa shiba shimumala, n'aba wekyelile nga umuleekeli weewe, 
n'umwakaanisi khukhwikyela nga umukoosi weewe. Baryo babaandu ni baba 
nga balaangile umweene muungo khuuba Belizebuli, sibalifuurisakho naabi 
khulaanga be muungo mweewe baryo! 

Naanu isi khwaakha khuurya 
(Luka 12.2-7) 

26 “Nashiryo, mukharya babaandu ta. Lwekhuuba mbaawo shishabiimbiwakho 
shishikhalibonesebwa ta, namwe shishabisibwa shishikhalimanyikha ta. 
27Ise sheesi imbaboolela mu shilima, mushilomatsaka mu lubuula; ni sheesi 
muwulilila mu shimoonyo mushilaangilila khu ntsu khu ngaaki. 
28Mukharya ibo babeera kumubili ne baalekha khunyala khukhwiira kumwoyo 
ta. Khurusakho ni muryatsake uyo unyala khuwesa kumubili ni kumwoyo 
kweene atweela mu mulilo kukukhasima ta. 
29Banamundyoole babili sibanyala khukulisibwamo liŋooti litweela? Ne 
mbaawo na mutweela khu nibo unyala wakwa aasi nga Paapa weenywe 
akhumanya ta. 
30Ne inywe ni litsuune liliili khu mirwe kyeenywe lyoosi lyamala khaale ni 
khubaliwa. 
31Ni nashiryo, mukharya ta, inywe be lisuno likali khufuura banamundyoole 
bakali. 

Khuubuula ni khukhwikaana Kristo 
(Luka 12.8-9) 

32“Aso, buli muundu yeesi uwibuula ari ali uwase mu moni tse babaandu, ni 
nase ndyo indimubuula isi Paapa wase uli mwikulu. 
33Ne buli muundu yeesi uwuntsikaanila mu moni tse babaandu, nase ndyo 
indimwikaanila mu moni tsa Paapa wase uuli mwikulu. 

Khukhwawukhanisa ne akhuba lukoosi ta 
(Luka 12.51-53; 14.26-27) 

34“Inywe mukhambaasa muri ise neetsa khuureera lukoosi khu shiibala ta. Ne 
ise neetsa khuureera lurima lwe khukhwawukhana. 
35Lwekhuuba ise neetsa khureerawo khukhaandisana akari o mwaana 
umusiinde ni paapawe; akari o mwaana umukhaana ni maayiwe, akari o 
mukhaana umumasaala ni maayiwe umumasaala. 
36Ni basiku boowo babafuura buubi kane babatsake be mu ntsu yoowo. 

37“Umuundu yeesi ukana naabi paapawe namwe maayiwe, namwe babaana 
beewe besiinde, namwe be khaana, khufuurisa ise, s'akhila khuuba 
umuleekelwa wase ta. 
38Ne uyo ukhakane asute kumusalaba kweewe anoondelele ise, aba s'akhila ni 
khuuba umuleekelwa wase ta. 
39Uyo ukhakakho khuwonesa buulamu bweewe, alibufwilwa, ni nooyo ufwila 
buulamu bweewe khu lwase, alibunyoola. 

Biwaanwa 
(Mako 9.41) 

40 “Umuundu yeesi ubakaanila inywe, aba wantsakaaniile ise, ni nooyo 
uwuntsakaanila ise, aba wakaaniile uyo uwanduma ise. 
41Umuundu yeesi uwakaanila umuŋoosi lwekhuuba ali umuŋoosi, alifuna 
shiwaanwa shishaakhila umuŋoosi. Ni nooyo uwakaanila umuundu 
umukwalaafu lwekhuuba ali umukwalaafu, umuundu uyo alinyoola shiwaanwa 
shishaakhila umuundu umukwalaafu. 
42Ne buli muundu yeesi uwakho mutweela khu bakyeekhe bano kameetsi 
kamanyire ke khuunywa lwekhuuba bari ali umuleekelwa wase, ilala imbaloma 
ndi, umuundu uyo alifuna kumukheemba kweewe.” 

Matayo 11 

Yesu ni Yokana Umubatisa 

(Luka 7.18-35) 

1Nga Yesu waamalile aryo khuleekela baleekelwa beewe liikhumi na babili, 
waarura mu shiifwo isho waatsya khuleekela naluundi ni khuboolela mu 
biriimba bye Galilaaya. 
2Ne Yokana Umubatisa nga ali mu mapuusu n'awulila byoosi byeesi Kristo aba 
ali khukhola, warumanayo baleekelwa beewe isi Yesu, 
3ari batsye bamureebe bari, “Iwe niye uyo abe isi khuliindilila uli khukhwiitsa, 
namwe khuliindilileyo ukuundi?” 
4Yesu wabeelamo ari, “Ni mutsye muboolele Yokana Umubatisa byeesi 
muwulile ni byeesi muboone. 

5Baabofu babona, babaalemala bakyeenda, abo babaali ni bulwaale bwe 
bikeenge bawonesebwa, bamiinyi bekukha mu maru baawulila, baafu 
balamusibwa, ni Kamakhuuwa Kamalayi kaboolelwa isi bataambi. 
6Ne ali ni khabi umuundu yeesi ukhantsikanakana ise ta.” 

7Ne baleekelwa ba Yokana Umubatisa ni baaba nga batsya, Yesu wakanikha isi 
kamatuuli ke babaandu bibiwaamba khu Yokana mweene, nga aloma ari, 
“Inywe ni mwatsya isi Yokana mu mubiimbi, shiina sheesi mwatsiililila 
khubona? Khubona lukholo luluteengasibwa ni mbewo? 
8Ne mwatsiililila khubona umuundu ufwaana aryeena? Umuundu ukwaarire 
tsingubo tsitsinyenanyena? Bona ibo babakwaara tsingubo tsitsinyenanyena 
bali mu lwaanyi lw'omuyiinga. 
9Ne ilala mwatsiililila khubona shiina? Khubona umuŋoosi? E e, ilala 
imbaboolela ndi niye afuurira ilala umuŋoosi. 
10Yokana oyu niye isi bibyaronebwa bikhosefu bilomakho biri, ‘Indirumana 
umurume wase iburaangisi woowo, ulikhuŋoonaŋoonela intsila yeesi 
ulikyeendelakho.’ 
11“Ilala imbaboolela ndi, mu baandu boosi babasaalikha khu shiibala khuno, 
mbaawo na mutweela ufuura Yokana Umubatisa ta. Ne khurusakho uyo ufuura 
bukyeekhe mu Buyiinga bwe mwikulu niye umukhulu khufuura Yokana 
mweene. 
12Khukhwamila ilala khu bifukhu bya Yokana Umubatisa khukhwoolesa 
shaleelo, Buyiinga bwe mwikulu babwinjilamo ni khurekana, ni naabo 
babarekana nibo babuwaamba ni kamaani. 
13Bitabo bye baŋoosi ni kamakaambila ka Musa bikanikha khu Buyiinga bwe 
mwikulu khukhwoola khu Yokana Umubatisa. 
14Ne muba nga mumukana khufukiilila, Yokana uyo niye Eliya abe isi 
mwaliindilila. 
15Uyo uuli ni kamaru ke khuuwulila n'awulile. 

16“Ari babaandu be kumuboolo kuno imbakyelaase na shiina? Bafwaanana nga 
babaana babekhaale mu khatale, nga balaangana ni bashaawe bari, 
17‘Ifwe khwabakhupila kimilele ni inywe mwaalekha khukana khushiina ta, 
ifwe khwabakhupila tsimuungu ne inywe mwaalekha khwantsuwa ta.’ 
18“Yokana Umubatisa eetsa nga abuya intsala nga s'alya biilyo namwe nga 
s'anywa iviini ta, ne babaandu boosi baloma bari, ‘Ali ni shisaambwa shiibi.’ 
19Ne Umwaana w'Omuundu n'etsa nga naalya, naluundi nga anywa, babaandu 
tsana baloma bari, ‘Ali ni kumukhabyo naluundi umumeeli, umusaale we 
babuusanisi be kumusolo ni babonaki babaandi.’ Ne kamakyesi ka Wele 
kokyesanisibwa ni nebyo bibyaama mu makyesi keeneko.” 

Kumutaambo isi biriimba bibikhafukiilila ta 

(Luka 10.13-15) 

20Aryo Yesu waarakikha khukhwikiitsa biriimba mweesi aakholela bye 
kamakaanga bibifuura bukali, ne byaalekha khukhwibiiyisa ta. Kila aloma ari: 
21“Nga she kumutaambo isi iwe Korazini! Nga she kumutaambo n'isi nawe 
Besusaida! Lwekhuuba bye kamakaanga bibyakholewela mwiinywe biba nga 
bibyakholewela i Tuulo ni Sidoni, khali bebiiyisa bibyoonako byaabwe 
khaalekho, bekhala nga bakwaarire bitsina, behanyakakho likokhe, 
khukhwokesanisa bari bebiiyisile bibyoonako. 
22Ne ari imbaboolela ndi Wele aliwaambila Tuulo ni Sidoni shiisa khu shifukhu 
she khuukhalilakho kimisaango khufuurisa inywe. 
23 “Ni nawe Kaperunaumu, wakana khukhwiniinisa wamweene mwikulu? 
Ulikhisibwa aasi i makoombe. Lwekhuuba bye kamakaanga bibyakholewela 
mwiiwe biba nga bibyakholewela i Sodoma, khali shiriimba isho shishiiliwo 
khukhwoolesa ni shaleelo. 
24Ne ari imbaboolela ndi, Wele aliwaambila shiisa shiriimba isho Sodoma khu 
shifukhu she khuukhalilakho kimisaango khufuurisa inywe.” 

Yiitsa isiindi uwole 
(Luka 10.21-22) 

25Mu saawa iyo, Yesu waaloma ari, “Paapa, Umukasya we mwikulu ni shiibala. 
Ikhusiima, lwekhuuba bibiindu bino byoosi wabibisa babaandu be kamakyesi 
ni baleekele. Ne wabibimbulila ibo babaali babusheele busa. 
26Niabweene Paapa wamweene washisiima uryo. 

27 “Paapa wase waayimaambisa ise bibiindu byoosi. Naluundi mbaawo 
umuundu yeesi umanyile Umwaana ta, khurusakho Paapa yenyene. Naluundi 
mbaawo umanyile Paapa ta, khurusakho Umwaana yenyene, ni babaandu boosi 
beesi Umwaana akana khubabimbulila bibiwaamba khu Paapa. 
28“Aso, inywe mweesi babaaluwile, luundi babaasitowelelwe ni mwiitse is'ise, 
ni nase kane imbawe inywe khuuwola. 
29Ni muyile shisutwa shase, mushitwiikhe, muryo mwiyikile khwiise, 
lwekhuuba ise ndi umukwalaafu luundi umuwolu mu mwoyo, ni nanywe 
mulinyoolela kimyoyo kyeenywe shiwolelo. 
30Lwekhuuba shisutwa shase sishili shisiro ta, naluundi shili shishaangu.” 

Matayo 12 

Yesu bamureeba khu bya Sabato 

(Mako 2.23-28; Luka 6.1-5) 

1 Mu bifukhu ibyo, Yesu waaba nga abira mu nimilo tse ŋaano khu shifukhu sha 
Sabato. Baleekelwa beewe intsala yaba ibalya, baryo baaba nga bakusa bikala 
bye ŋaano baalya. 

2Ne Bafarisaayo ni baabona shino, baloma Yesu bari, “Bona, baleekelwa boowo 
bakhola shishiindu she mbikho khu shifukhu sha Sabato.” 
3 Naye Yesu wabeelamo ari, “Inywe simwakhusomatsakakho sheesi Dawudi 
aakhola niye ni babaandu beewe beesi aba ni nabo, intsala ni yabalya? 
4Niye enjila mu ntsu ya Wele, ni babaandu beewe, baalya kumukaati 
kukwawongewa isi Wele, ikhaba nga shaba she kumusilo niye ni babaandu 
beewe khuulya kumukaati kuno. Basaayi bonyene aba nibo babafukiilisibwa 
khukulya. 
5Namwe inywe si mwasomakho mu makaambila ka Musa, nga buli lwa Sabato, 
basaayi babaaba mu Lisaayilo Likhulu, bafuniaaka likaambila lye khu Sabato, 
ne nga sibali ni kumusaango ta? 
6Ne ari imbaboolela ndi, iliyo shishiindu shikhulu shishifuura Lisaayilo Likhulu. 

7Muba babamanya, khali mumanyile kamakhulu ke shisharonebwa shishiloma 
shiri, ‘Mu shiifwo she tsisaayilo, khali mubeele be shiisa isi babaandi.’ Muba 
babamanya sheesi shino shimanyisa, khali simukhaliile kumusaango ibo 
babaakhali ni kumusaango ta. 
8Lwekhuuba Umwaana w'Omuundu niye Umukasya wa Sabato.” 

Umusaani uwe kumukhono kumuleme 
(Mako 3.1-6; Luka 6.6-11) 

9Yesu waarurayo iyo waatsya mu ntsu iye khukhwisaayilamo iye Bayudaaya, 

10mu bweenemwo mwabamo umusaani uwaba ni kumukhono kumuleme. Ne 
babaandu balala babaakana khuwabilayo Yesu lwe khukhola shishiindu 
shishikhali shilayi, kila bamureeba bari, “Shifukilisibwa mu makaambila iwe 
khuwonesela umuundu khu shifukhu sha Sabato?” 
11 Yesu naye wabareeba ari, “Naanu khwiinywe n'aba ni lisheese lyeewe 
litweela ne lyaakwa mwilowo khu shifukhu sha Sabato, ukhatsya walirusamo? 
12Umuundu afuura lisheese aleeyi naabi! Nashiryo shili shilayi khukhola bulayi 
khu shifukhu sha Sabato.” 
13Lwanyuma kila Yesu aloma umusaani tsana uwe kumukhono kumuleme ari, 
“Kolola kumukhono kwoowo.” Umusaani n'akukolola, kwaaba kwawonele, nga 
kuli nga kukwashe. 
14Ne Bafarisaayo barura ibulafu, bakanikhila atweela, nga ni bakane bamwiire. 

Umwakaanisi umurobole uwa Wele 

15Aryo Yesu n'amanya khu luwomelo luno, waarurayo waatsya, ni babaandu 
bakali bamuloondakho, ni naye wabawonesa boosi babaaba balwaale. 
16Ne waabakhoonyakilila ari balekhe khuboolelakho umuundu yeesi ta. 

17Shino shakholekha nio shinyale khukhwoolelesa sheesi umuŋoosi Yisaaya 
aloma ari, 

18 “Bona, umwakaanisi wase isi narobola, niye isi ingana, naluundi niye 
uwuntsikhoyesa buulamu bwase, indimurakho Umwoyo wase, ni naye 
alilaangilila khuukhala kumusaango khwa ŋali isi kamanaambo, 
19Niye s'alilomanakho, namwe s'aliyokesakho ta. Mbaawo umuundu yeesi 
uliwulilakho likono lyeewe mu mikhoosi kye mu shiriimba ta. 
20Niye s'alifuniaaka lukholo lulwifuumbilemo ta, namwe s'alisimisa lutaambi 
lulukana khuwakho kumulilo ta. Shino alishikhola khukhwoolesa nga 
kumusaango kwa ŋali kwaamalile khuukhaliwa. 
21Ni babaandu be kamanaambo koosi balimuramo bubwiyikinwa bwaabwe.” 

Yesu ni Belizebuli umukhulu we bisaambwa 
(Mako 3.20-30; Luka 11.14-23) 

22Lwanyuma babaandu babaandi baamureerayo umuundu mutweela uwaba 
ataambisibwa ni kimisaambwa, nga ali umubofu naluundi nga ali wawuma. 
Yesu waawonesa umusaani uyo, aryo waanyalisa khuukanikha ni khuubona. 
23Kamatuuli ke babaandu boosi beyaanga, nga baloma bari, “Manya umusaani 
uyu anyala khuuba umwitsukhulu wa Dawudi?” 
24 Ne Bafarisaayo ni bawulila shino, baloma bari, “Umusaani uyu awoona 
kimisaambwa kimibi khuurura, lwekhuuba Belizebuli umukhulu we 
kimisaambwa kimibi niye umuwa bunyala ibwo.” 
25Yesu waamanya byeesi baaba bambaasa kila abaloma ari, “Buli buyiinga ni 
bwawukhanamwo bwonyene, buhela. Na buli shiriimba namwe muungo ni 
mubamo khukhwawukhanamwo, ibawo khuukwa. 
26Nashiryo Sitaani n'aba nga esoolanisa umweene, aba wawukhanilemo 
umweene, buyiinga bweewe bunyala buryeena khukhwiimawo? 
27Ne noola ise imboona kimisaambwa kimibi khulwe bunyala bwa Belizebuli, 
ne baloondeleli beenywe babiwoona khulwe bunyala bwa naanu? Baryo nibo 
balibakhalila inywe kumusaango. 
28Ne noola ise imboona kimisaambwa kimibi khulwe bunyala bw'Omwoyo wa 
Wele, Buyiinga bwa Wele bwaamalile khaale khubeetsila inywe. 
29“Namwe mbaawo umuundu unyala khuufuna luundi wenjila mu ntsu 
y'omuundu uwe kamaani, wanuula bibiindu byeewe, khurusakho nga 
wanyooyile khumubowa, aryo nio wanyalisa khunuula bibiindu. 
30 “Umuundu yeesi ukhali khu lubeka lwase ta niye aba umusiku wase. Ni nooyo 
ukhabuusanisila atweela ni nase ta, aba asalanisa. 
31Ni lwe lomo yino mbaloma ndi, babaandu baliyakhilwa buli shonako shoosi, 
ni khukhoma khweesi bakhomamo Umwaana w'Omuundu. Ne shiibi she 
khufwotsola Umwoyo Umukhosefu, sishiliyakhilwa ta. 
32Buli muundu yeesi ulikhoma Umwaana w'Omuundu anyala 
khukhwiyakhilwa, ne buli muundu yeesi ufwotsola Umwoyo Umukhosefu si 

bali mwiyakhila bibyoonako ta, oba mu muboolo kuno, namwe kukwiitsa 
muumoni. 

Kusaala ni bibyaamo byakwo 
(Luka 6.43-45) 

33 “Buli kusaala kuulayi kwaanakho bibyaamo bilayi, ni kuusaala kuubi nakwo 
kwaanakho bibyaamo biibi. Lwekhuuba buli kusaala kumanyikhila khu 
byaamo byakwo byeesi kwaana. 
34Inywe tsindemu tse buutwa! Munyala muryeena khukanikha bibiindu bilayi 
nga inywe mwabeene muli babaandu baabi? Lwekhuuba kumunwa 
kw'omuundu kukanikha ibyo bibitsuule mu mwoyo kweewe. 
35Umuundu umulayi arusa bilayi nga abyaamisa mwibiikhilo lyeewe lilayi lye 
kumwoyo kweewe, n'umuundu umubi naye aryo biibi abirusa nga abyaamisa 
mwibiikhilo lyeewe liibi lye kumwoyo kweewe. 
36Nashiryo imbaboolela ndi, buli lomo yoosi yeesi babaandu baloma ikhalimo 
kumukaso ta, balikiwotsela khu shifukhu she khuukhalilakho kumusaango. 
37Biryo bilomo byoowo byeesi ukanikha bilikila ufuure kumusaango, namwe 
bilikila kumusaango kukhufuure.” 

Khaabonelo kha Yona 
(Mako 8.11-12; Luka 11.29-32) 

38 Baryo batweela khu Bafarisaayo, ni baleekeli be kamakaambila ka Musa 
baloma Yesu bari, “Umuleekeli, khukana khubone khabonelo khe kamakaanga 
kheesi unyala khukhola.” 
39 Kila Yesu naye abeelamo ari, “Kumuboolo kumubi kuno naluundi 
kukukhafukiilila ta, nikwo kuweentsa khabonelo khe kamakaanga. Ne mbaawo 
khabonelo khe kamakaanga khoosi kheesi kane mubone ta, khurusakho 
khabonelo khe kamakaanga kh'omuŋoosi Yona. 
40Lwekhuuba nga Yona n'amala munda mwe nyeeni imboofu bifukhu bitaru 
shiilo ni kumuusi, n'Umwaana w'Omuundu naye aryo alimala bifukhu bitaru 
shiilo ni kumuusi aasi i makoombe. 
41Ne khu shifukhu she khuukhalilakho kumusaango, babaandu be Nineve 
balimikha atweela ni babaandu be kumuboolo kuno, babafuurise kumusaango, 
lwekhuuba nibo bebiiyisa bibyoonako byaabwe, ni bawulila khuboolela khwa 
Yona. Ne ari iliwo ano uyo uuli umukhulu naabi khufuurisa Yona. 
42 “N'umuyiinga umukhasi uwaama imwaalo we shiibala mu buyiinga bwa 
Sheba, alimikha afuurise babaandu be kumuboolo kuno kumusaango khu 
shifukhu she khuukhalilakho kumusaango, lwekhuuba niye aakyeenda 
khukhwaama ibwaakamilo we shiibala, weetsa khurekeeresa kamakhula ka 
Solomoni. Ne ari bona iliwo ano uyo uuli umukhulu naabi khufuura Solomoni. 

Khuukobola khwe shisaambwa shiibi 
(Luka 11.24-26) 

43“Nga shisaambwa shiibi shaarurire mu muundu, shitsya shakyeendanaka mu 
biifwo bibikhalimo kameetsi ta, nga shiweentsa shiifwo ekhuwolela. Ne ni 
shilekha khunyoola ta, 
44shiilomela shisheene shiri, ‘Kane nileyo mu ntsu yase mweesi naama.’ Ne ni 
shiitsa shanyoola nga intsu iyo ili busa, nga intseye bulayi, luundi imiliwu, nga 
yaŋoonewele bulayi. 
45Shiryo, shirura shatsya shareera bisaambwa bibiindi musaafu bibiili biibi 
khushifuurisakho nisho. Byoosi biitsa byaweela mu ntsu iyo, byamenyamo. Ni 
intsakamo iy'omuundu uyo iba imbi naabi ni khufuurisa bibyanyoowa. Aso 
shiliiba shiryo isi babaandu baabi be kumuboolo kuno.” 

Maayi ni babandaaye ba Yesu 
(Mako 3.31-35; Luka 8.19-21) 

46Aryo Yesu n'aba nga ashikanikha isi kamatuuli ke babaandu, maayi weewe, 
ni babandaaye beewe beetsa beema ibulafu, nga bakana bakanikhekho ni naye. 
47Umuundu mutweela weetsa waboolela Yesu ari, “Bona maayi woowo ni 
babandaayo beemile ibulafu bakana khukhukanikhayo.” 
48Kila Yesu elamo ari, “Maayi wase niye naanu? Naluundi babandaayase nibo 
banaanu?” 
49Wakolola kumukhono kweewe wakuloselela isi baleekelwa beewe, waaloma 
ari, “Bano nibo maayi wase, nibo babandaayase. 
50Buli muundu yeesi ukhola byeesi Paapa wase uli mwikulu akana, niye 
wandaayase, niye umukooko wase luundi niye maayi wase.” 

Matayo 13 

Lusimo lw'omumiitsi 

(Mako 4.1-9; Luka 8.4-8) 

1Khu shifukhu sheene isho, Yesu waarura mu ntsu, waatsya khu ndulo khwe 
inyaantsa wekhala aasi khuleekela kamatuuli ke babaandu. 
2Ne kutuuli kwe babaandu bano ni kwamubuungililakho lukali, waaniina 
mwikhoŋolo waaliikhalamo, ne kamatuuli ke babaandu keemikha khu ndulo. 
3Aryo Yesu waababoolela bibiindu bikali busa nga araambisa tsisimo, nga 
aloma ari: “Aabawo umulimi mutweela uwarura khuutsya khumiitsa bumiitso 
bweewe. 
4Ne n'aba nga amiitsa bumiitso, bulala bwakwa khu ntsila, ni binywiinywi 
byeetsa byabulya. 
5Bumiitso bubuundi bwakwa khu lwaanda akhali liiloba likali ta, lubaluba, 
bwaarura, ne lwekhuuba sibwaba ni liiloba lilimala ta, 

6inyaanga ni yarura, bwaniaala. Lwekhuuba sibwaba ni kimilandila kimileeyi 
ta, buryo bwooma. 
7Bumiitso bubuundi bwakwa mu mawa kakatsowa, karyo kaasindakilila 
bibyarura tsana. 
8Bumiitso bubuundi bwakwa khu liiloba lilayi, bwaatsowa, bwaana bibyaamo, 
buulala bwaanakho shitoondo shitweela, bubuundi kamakhumi kasesaba, 
bubuundi kamakhumi kataru.” 
9Yesu waabaloma ari, “Uli ni kamaru ke khuwulila, n'awulile.” 

Shitsilililwa she tsisimo 
(Mako 4.10-12; Luka 8.9-10) 

10Lwanyuma baleekelwa beetsa isi Yesu, baamureeba bari, “Iwe shiina shikila 
ukanikha isi babaandu bano musimo?” 
11Yesu naye wabeelamo ari, “Inywe mwawebwele khumanya bimoonyo bye 
Buyiinga bwe mwikulu, ne sishili shiryo isi babaandu babaandi ta. 
12Lwekhuuba buli umuundu yeesi ulikho ni shishiindu, balimuloselakho, ni 
naye aliiba ni bikali. Ne buli muundu yeesi ukhalikho ni shishiindu shoosi ta, 
balimurusakho ni khafwiiti akho abe kheesi ali nakho. 
13Shino nisho shishikila ise nakanikha musimo: nio khulola balole, ne balekhe 
khubona ta, khurekeeresa barekeerese, ne balekhe khubimanya ta. 
14Ne buŋoosi bwa Yisaaya umuŋoosi, bwolele isi muli, nga niye n'aloma ari, 
‘Babaandu bano khuwulila kane bawulile busa, ne sibalibimanya ta. Khulola 
kane balole busa, ne sibalinyala khubyofwaasa ta. 
15Lwekhuuba kimyoyo kye babaandu bano kyasitowele, ni kamaru kaawe 
kekalikhile, naluundi bafunyikhilisile tsimoni tsaabwe. Sibanyala khubona ni 
tsimoni tsaabwe ta, namwe sibanyala khuwulila ni kamaru kaawe ta, naluundi 
sibamanya ni kimyoyo kyaabwe ta. Baba babanyalisile khukhola bino, khali 
bashuukhile beetsa isiise, Wele waabwe ni nase nandibawonesele.’ 
16 “Ne inywe nga Wele waabaweele ikhabi! Lwekhuuba tsimoni tseenywe 
tsibona, ni kamaru keenywe kawulila. 
17Lwekhuuba ilala imbaboolela ndi, baŋoosi bakali busa, ni babaandu ba Wele 
bakwalaafu baakana naabi khuubona bibiindu bino inywe byeesi mubona, ne 
sibanyalisa khuubibona ta. Naluundi baakana naabi khuuwulila inywe byeesi 
muwulila, ne sibaanyalisa khuubiwulila ta. 

Yesu asontsoola lusimo lw'omumiitsi 
(Mako 4.13-20; Luka 8.11-15) 

18“Aso, ari ni murekeerese sheesi lusimo luno lw'omumiitsi lumanyisa. 

19Bumiitso bubwakwa khu ntsila nibo babaandu babaawulila ilomo iye 
Buyiinga, ne baalekha khukimanya ta. Umusiku wa Wele eetsa waawutula isho 
shishimiitsibwile mu myoyo kyaabwe. 

20Bumiitso bubwakwa khu lwaanda nibo babaandu babaawulila ilomo, 
baakifukiilila buulayi ni kumwikhoyo mu myoyo kyaabwe. 
21Ne lwekhuuba sibali ni tsiindi taawe, ilomo siyiikha mu myoyo kyaabwe 
mukari yaamalakho imbuka ta. Ne bukosi namwe kumutaambo ni biitsa lwe 
ilomo, babaandu bano bakhasikhana khaangukho. 
22Bumiitso bubwakwa akari mu mawa nibo babaandu babaawulila ilomo, ne 
khukhwiyembelela khwe shiibala shino, ni khukhwiwotooma khwe buyiindifu, 
biryo bisindakilila ilomo byakihesa, yaalekha khwaanakho bibyaamo ta. 
23Ne bumiitso bubwakwa khu liiloba lilayi nibo babaandu babawulila ilomo, 
bakimanya buulayi. Baryo ilala nibo baanakho bibyaamo, alala baanakho 
shitoondo shitweela, alala kamakhumi kasesaba, ni alala kamakhumi kataru.” 

Lusimo lwe kumusiru 

24Yesu waababoolela lusimo luluundi nga aloma ari, “Buyiinga bwe mwikulu 
bufwaananisibwa n'umuundu uwamiitsa bumiitso bulayi mu mukuunda 
kweewe. 
25Ne babaandu ni baaba nga baakonele mu shilo shitweela, umusiku weetsa 
waamiitsa bumiitso bwe kumusiru akari mu bilime bino waatsya. 
26Ne iŋaano yino ni yamala khuurura, yaanakho bibyaamo, ni kumusiru kwa 
tsana kwabyoneka. 
27Babakaanisi b'omweene mukuunda baamwiitsayo, baamuloma bari, 
‘Musakhulu, iwe siwamiitsa bumiitso buulayi mu mukuunda kwoowo? Ne ari 
kumusiru kuno kwaamile waheena?’ 
28Naye umweene mukuunda waabaloma ari, ‘Umusiku niye uwakhola bino.’ 
Babakaanisi tsana baamureeba bari, ‘Ari ukana khutsye khukukhuulake?’ 
29Naye waabeelamo ari, ‘Taawe, lwekhuuba ni kane mube nga mukhuulaka 
kumusiru, munyala mwakhuulilamo ni ŋaano nayo. 
30Lekha byoosi bitsowele atweela khukhwoolesa khu mbuka iye khuukyesa. Ni 
khu mbuka nyene iyo, indiloma babakyesa banyoowe bakhuulake kumusiru, 
bakubowake kimirwe, bakwoshe. Ne lwanyuma, imbalome babuusanise 
iŋaano, bakibuunge mu shiirara shase.’ ” 

Lusimo lwe khamiitso Kaladaali 
(Mako 4.30-32; Luka 13.18-21) 

31Yesu luundi ndi waababoolela lusimo, nga aloma ari; “Buyiinga bwe mwikulu 
bufwaananisibwa ni khamiitso kaladaali, kheesi umuundu abukula, 
wakhamiitsa mu mukuunda kweewe. 
32Nakho ikhaba nga khali khafwiiti lukali khufuura bumiitso bubuundi bwoosi 
khu shiibala, ne ni khaatsowa, khekyelamo kusaala kuboofu khufuurisa 
kimisaala kikiindi kyoosi. Khamiitso khano khamamwo kusaala khweesi 
binywiinywi bye mu ngaaki biitsa byombekhamo biiswi mu sakya tsakwo.” 

Lusimo lwe kamamela 
(Luka 13.20-21) 

33Yesu waababoolela lusimo luluundi nga aloma ari: “Buyiinga bwe mwikulu 
bufwaananisibwa ni kamamela keesi umukhasi aabukula, waakatubaasa mu 
ndubi tsitaru tse buufu bwe ŋaano, khukhwoolesa buufu bubwakaandiwa ni 
bwasiila.” 

Shitsilililwa she tsisimo tsa Yesu 
(Mako 4.33-34) 

34Yesu araambisatsaka tsisimo nga n'aba akanikha isi kamatuuli ke babaandu. 
Mbaawo shishiindu shoosi sheesi abakanikhayo akhali khuraambisa tsisimo. 
35Shino ashikhola aryo, khukhwoolelesa sheesi Wele alomela mu muŋoosi, nga 
aloma ari, “Indiraambisa tsisimo nga inganikha isi babaandu, indibaboolela 
bibiindu bibyaba byabisibwa khukhwamila ilala khu khubuumbibwa khwe 
shiibala.” 

Yesu asontsoola lusimo lwe kumusiru 

36Lwanyuma nga Yesu warurirewo isi lituuli lye babaandu lyaba, wenjila mu 
ntsu, baleekelwa beewe beetsa is'ali, bamuloma bari, “N'ukhusontsoole ifwe 
lusimo lwe kumusiru kukwaba mu mukuunda kwe ŋaano.” 
37Yesu naye wabeelamo ari, “Umuundu uwamiitsa imiitso indayi mu 
mukuunda niye Umwaana w'Omuundu. 
38Ni kumukuunda nikwo shiibala shoosi, ni bumiitso bulayi nibo babaana be 
Buyiinga. Ni kumusiru nibo babaana b'omusiku wa Wele. 
39N'umusiku uwamiitsa kumusiru kweene niye Sitaani. Likyesa nilyo 
intsakamo ye shiibala, ni babakyesa nibo bamalayika. 
40Nga kumusiru ni kubuusanisibwa, kwokhebwa ni kumulilo, ni nasho shiliiba 
shiryo nga intsakamo ye shiibala yoolile. 
41Umwaana w'Omuundu alirumana bamalayika beewe khuutsya babuusanise 
buli muundu yeesi abe ukhola bye bubwoonaki bamukhuule, bamuruse mu 
Buyiinga bweewe. 
42Ni babaandu bano babaakhola biibi, balibatuuma mu sheeso she kumulilo, 
mu bweenemwo nimwo mumuliba khulila, ni khukhwilumaka kameeno lwe 
butsiina bukali. 
43Ne babaandu ba Wele babaakhola bye bukwalaafu bamwekhamwekhe nga 
inyaanga mu Buyiinga bwa Paapa waabwe. Inywe noola muli ni kamaru ke 
khuwulila ni muwulile.” 

Lusimo lwe buyiindifu bubwabisibwa 

44Yesu weloosela nga aloma ari: “Buyiinga bwe mwikulu bufwaananisibwa ni 
she buyiindifu shishaba shaabisibwa mu mukuunda. Ne umuundu mutweela 
n'ashinyoola, waashibisa luundi. Ni lwe khukhwikhoya khuukali, atsya 

waakulisa byoosi byeesi ali nabyo, lwanyuma waakobola waakula 
kumukuunda ukwo kwoosi.” 

Lusimo lwe shishiindu shishabisibwa 

45Yesu ndi luundi waaloma ari: “Luundi Buyiinga bwe mwikulu 
bufwaananisibwa n'umuundu umukulisi abe uweentsa shishiindu she lisuno 
shilayi naabi. 
46Ne lwanyuma lwe khuunyoola shitweela she lisuno isho, atsya waakulisa ibyo 
byoosi abe byeesi ali nabyo, waakobola waakula she lisuno shilayi isho.” 

Lusimo lwe khatiimba khe khuulobelamo tsinyeeni 

47Yesu ndi waaloma ari: “Luundi ndi Buyiinga bwe mwikulu bufwaananisibwa 
ni khatiimba khe khuulobelamo tsinyeeni kheesi batuuma mu nyaantsa. Nakho 
kharyo khawaamba tsinyeeni tsa buli saambo yoosi. 
48Khatiimba khano ni khetsula, balobi bakhakhweesa, bakharusa ibulafu khu 
ndulo khwe inyaantsa khu lwoomu. Baryo bekhala aasi, baloondakamo 
tsindayi, batsira mu shiindu, ne tsitsiili tsiimbi batsituumaka. 
49Ni nasho shiliiba shiryo, nga intsakamo ye shiibala yoolile. Bamalayika 
baliitsa bangalakemo babaandu babaakhola biibi khubarusa mu baandu 
babaakhola bye bukwalaafu. 
50Baryo babaakhola biibi ibo, babatuume mu sheeso she kumulilo. Mu sheeso 
iyo niyo iliiba khulila ni khukhwilumaka kameeno lwe butsiina bukali.” 

Bikhale ni bishaakha 

51Lwanyuma Yesu wareeba baleekelwa beewe ari, “Bilomo bino byoosi 
mwabimanyile bulayi?” Nabo bamwiilamo bari, “Ee, khwabimanyile.” 
52Aryo kila abaloma ari, “Nashiryo buli muleekeli yeesi uwe kamakaambila ka 
Musa uleekebwela wekyela umuleekelwa mu Buyiinga bwe mwikulu, 
afwaanana nga umuundu umweene intsu, wuutsya warusa khukhwaama 
mwibikhilo lyeewe bibiindu byoosi bishaakha ni bikhale byeene.” 

Babaandu be Nazareesi bekaana Yesu 
(Mako 6.1-6; Luka 4.16-30) 

53Aryo Yesu n'amala khuukanikha tsisimo tsino, waarura mu shiifwo isho 
waatsya. 
54Ne nga wolele mu shiriimba she waabwe, waatsya waarakikha khuuleekelela 
mu ntsu iye khukhwisaayilamo, ni nabo boosi bababaamo beyaanga naabi. 
Lwekhuuba baaloma bari, “Oyu kamakyesi kano koosi akamisa waheena, ni 
kamaani kano ke khuukhola bye kamakaanga bino? 
55Umweene uyu s'ali niye umwaana w'omubeetsi we tsimbaawo? Maayi 
weewe s'ali niye Malyamu, ni babandaaye beewe sibali nibo Yakobo, ni Yusufu, 
ni Simoni, ni Yuda? 

56Ni bakooko beewe nabo sibamenya mu shiriimba shino? Kale oyuno amisa 
eena bibiindu bino byoosi?” 
57Baryo babaandu ibo boosi bamwikaana lw'ebyo byeesi aba nga akhola. Ne 
Yesu wabeelamo ari, “Umuŋoosi bamuwa shiriifwa buli aandu aandi oosi, 
khuurusakho abo be mu shiriimba sheewe ni be muungo mweewe.” 
58Ibweene iyo Yesu s'akholayo bye kamakaanga bikali ta, lwekhuuba babaandu 
sibaabamo ni khuufukiilila khwoosi ta. 

Matayo 14 

Khuufwa khwa Yokana Umubatisa 

(Mako 6.14-29; Luka 9.7-9) 

1Mu bifukhu ibyo, Herode umuwuli, waaba nga awulilaka lubuyi luluwaamba 
khu Yesu. 
2Kila alomela babakaanisi beewe ari, “Oyu niye Yokana Umubatisa! 
Waalamukhile khukhwaama mu bafu, nisho shishikila akhola bye kamakaanga 
bino byoosi.” 
3 Shino shaba shiryo lwekhuuba Herode makiboolekho, awaamba Yokana 
Umubatisa wamubowa, wamura mu mapuusu. Herode akhola shino khu lwa 
Herodiya, umukhasi wa wandaaye Filipo. 
4Yokana Umubatisa alomela Herode ari, “Shili she kumusilo iwe khuyila 
Herodiya, umukhasi wa wandaayo.” 
5Aryo Herode wakana khukhwiira Yokana, ne warya lwe kamatuuli ke 
babaandu, lwekhuuba babaandu bambaasa Yokana khuuba umuŋoosi. 
6Shifukhu shoola khweesi Herode akabulilakho kamayiiya khu shifukhu she 
kamasaalikha keewe. Umukhaana wa Herodiya weetsa washinila iburaangisi 
waabwe, wekhoyesa naabi Herode. 
7Ni abweene awo, Herode wamulomela nga etsuba ari, “Kane ikhuwe 
shishiindu shoosi sheesi kane unoombe.” 
8Ne umukhaana n'amala khuboolelwa ni maayi weewe shiina she khuloomba, 
waaloma ari, “Khu saawa yino, ingana wumbe kumurwe kwa Yokana 
Umubatisa nga kuli khu lweelo.” 
9Umuyiinga kumutaambo kwamuwaamba lukali, ne lwekhuuba etsubila mu 
moni tse bakyeni beewe boosi beesi aba nabo khu mayiiya, walakila ari bawe 
umukhaana kumurwe kwa Yokana Umubatisa nga n'aloomba. 
10Aryo walakila baatsya bakhalakho Yokana Umubatisa kumurwe mu 
mapuusu. 
11Kumurwe tsana bakureera khu lweelo, bakuwa umukhaana, n'umukhaana 
naye wakuyilila maayi weewe. 

12Baleekelwa ba Yokana beetsa basuta kumulaambo kweewe, bakuyila, 
bakusiikha. Lwanyuma baatsya baboolela Yesu byoosi bibyakholekha. 

Yesu aliisa babaandu bikana biraano 
(Mako 6.30-44; Luka 9.10-17; Yokana 6.1-14) 

13Aryo Yesu n'awulila bino bibiwaamba khu Yokana Umubatisa, waarurayo iyo, 
wambukhila mwikhoŋolo, waatsya iyo yenyene, mu shiifwo mumukhali 
babaandu ta. Ne kamatuuli ke babaandu ni kawulila karyo, bamaka mu 
biriimba nga bakyeenda khumuloondakho. 
14Ne Yesu n'amala khurura mwikhoŋolo, waabona lituuli lye babaandu bakali, 
wabawaambila shiisa, wawonesa ibo boosi babaaba balwaale. 
15Ne antsye ni bwaba nga bwilabula, baleekelwa beewe beetsa is'ali bamuloma 
bari, “Ano khuli mu mubiimbi, naluundi antsye bona bulikho bwilabula, siibula 
babaandu batsye beweentsele bye khulya mu byaalo esi kane babinyoole.” 
16Yesu naye wabeelamo ari, “Babaandu bano sibaakha khuutsya ta. Inywe 
mwabeene ni mubawe shakhulya shishiiliwo balye.” 
17Nabo baleekelwa bamwiilamo bari, “Ano khuliwo ni kimikaati kiraano 
kyonyene, ni tsinyeeni tsibili.” 
18Lwanyuma Yesu wabeelamo ari, “Ni mubindereere ano.” 

19Aryo kila alakila babaandu khukhwikhala aasi khu bunyaasi. Waabukula 
kimikaati tsana kiraano, ni tsinyeeni tsibili, waakalama mu ngaaki mwikulu, 
waasiima Wele. Aryo waamenyulamo kimikaati, waakiwa baleekelwa beewe, 
baakikabila babaandu. 
20Babaandu boosi baalya, bekura. Lwanyuma baleekelwa ba Yesu 
baabuusanisa buubuya bubwarama, betsusa bibiipo liikhumi na bibili. 
21Buukali bwe babaandu boosi babaalya baaba boola basaani bikana biraano 
(5,000), nga akhurakho bakhasi ni babaana ta. 

Yesu akyeendela khu meetsi 
(Mako 6.45-52; Yokana 6.15-21) 

22Khaangukho Yesu waalakila baleekelwa beewe khuuniina mu likhoŋolo, ari 
baraangile batsye shanjelekha we nyaantsa, nga niye n'ashiiramakho inyuma 
amale khusiibula lituuli lye babaandu. 
23Ne lwanyuma n'amala khusiibula babaandu, waaniina khu lukiingi 
khuuloomba. Ne antsye ni bwelabula, waaba nga ali yenyene ibweene iyo. 
24Ne khu mbuka nyene yino, likhoŋolo lyaba lyaamalile khukhwoola akari khu 
nyaantsa khukhwaama khu lwoomu, nga liyiyaanisibwa ni khuutumbuukha 
khwe kameetsi, ni mbewo ingali nga ibawuutsa khuubaama ibweeni. 
25Mu shilo isho, akari e tsisaawa nga sheenda namwe liikhumi na tsibili tse 
kumutikhinyi, Yesu umweene weetsa isi bali nga akyeendela khu meetsi. 

26Ne baleekelwa ni baamubona nga akyeendela khu meetsi baarya naabi, nga 
baloma bari, “Bona shisimu.” Baryo bahariina lwe khuurya khukali. 
27Ni abweene awo, Yesu waabaloma ari, “Mukheyembelela ta. Ise niye Yesu. 
Mukharya ta.” 
28Lwanyuma Petero wamuloma ari, “Musakhulu, noola iwe niye, indakile niitse 
is'uli nga injendela khu meetsi.” 
29Yesu waamulomela ari, “Ni wiitse.” Aryo Petero waarura mwikhoŋolo, 
wakyeendela khu meetsi nga atsya isi Yesu. 
30Ne Petero n'abona imbewo iye kamaani, waarya, aryo, waarakikha 
khukhwisiikha mu meetsi. Ne welootsa khaangu ari, “Umukasya, n'umbonese.” 
31Khaangukho Yesu waakolola kumukhono kweewe, waamukumila, nga aloma 
ari, “Iwe nga uli ni khufukiilila khufwiiti. Lwashiina wikanakaane?” 
32Baryo Yesu ni Petero baniina mwikhoŋolo, ni mbewo yakama. 

33Baryo ibo babaaba mwikhoŋolo, bamwisaaya nga baloma bari, “Ilala iwe uli 
Umwaana wa Wele.” 

Yesu awonesa balwaale i Genesareeti 
(Mako 6.53-56) 

34Baryo Yesu ni baleekelwa beewe ni baamala khukhwambukha inyaantsa, 
boola khu lwoomu i Genesareeti. 
35Ne babaandu b'eyo ni bamwofwasa nga niye Yesu, barumanisaka mu byaalo 
byeeyo bibihesanewo isi buli muundu, khureera balwaale boosi isi Yesu. 
36Baryo baamwikontselela bari balwaale abo batiilekho butiili khu ndulo khwe 
ngubo yeewe. Baryo boosi babaatiilakho baawonesebwa. 

Matayo 15 

Khuuleekela khwe bakuuka 

(Mako 7.1-13) 

1Lwanyuma Bafarisaayo ni baleekeli be kamakaambila ka Musa baama i 
Yerusalemu, beetsa isi Yesu baamureeba bari, 
2“Lwashiina baleekelwa boowo bafuniaaka bye tsisaambo tse basakhulu 
tsikhale? Lwekhuuba sibasaaba kamakhono nga batsya khulya ta.” 
3Yesu wabeelamo ari, “Ni nanywe lwashiina mufuniaaka likaambila lya Wele 
lwe khuukana khuwaamba tsisaambo tseenywe tsikhale? 
4Lwekhuuba Wele aloma ari, ‘Yiisatsakamo paapawo ni maayi woowo lukoosi,’ 
luundi ari, ‘Umuundu yeesi ukhomaka paapawe ni maayiwe, akhila 
khukhwiribwa.’ 
5Ne inywe muloma muri umuundu yeesi uloma paapawe namwe maayiwe ari, 
‘Shoosi sheesi naandikhuweele khuukhuyeeta, shili shiwaanwa sha Wele.’ 



1902 

 

 
Ibayibuli Ingwalaafu 

© 2016 Bible Society of Uganda. 
  

 

 

6Uyo uloma aryo bari s'akhiile khukhwiisamo paapawe, namwe maayiwe 
shiriifwa ta. Musaambo iyo inywe mufuniaaka likaambila lya Wele lwe 
khuukana khuuwaamba tsisaambo tseenywe tsikhale. 
7Inywe babeeyi babemiliisa khu ngaaki, Yisaaya umuŋoosi s'abalomakho 
bulayi inywe nga n'aloma ari, 
8 ‘Babaandu bano baantsisamo ise shiriifwa ni kiminwa busa, ne kimyoyo 
kyaabwe kiindi aleeyi naabi. 
9Bamala busa imbuka yaabwe khukhuuntsisaaya, nga baleekela kamakaambila 
ke babaandu busa khuuba niko ka Wele.’” 

Bibiindu bibikalusa umuundu khuuba umunyaalu 
(Mako 7.14-23) 

10Yesu walaanga babaandu waabaloma ari, “Ni muwulile mumanye byeesi ise 
inoma. 
11Akhuba shishiindu shishinjila mukhanwa kh'omuundu nisho shishimukhola 
waba umunyaalu ta, ne isho shishirura mukhanwa nisho shishonakisa 
umuundu.” 
12Lwanyuma baleekelwa bamwiitsayo bonyene bamuloma bari, “Wamanyile 
nga Bafarisaayo shibabirisile buubi nga ni bakhuwuliile ukanikha uryo?” 
13Naye Yesu wabeelamo ari, “Buli kusaala kwoosi kweesi Paapa wase uwe 
mwikulu akhabyaala, kulikhuuliwa ni tsinandila tseene. 
14Ni mubalekhe mukhabenaanayo ta. Nibo bali baraangilisi baabofu busa 
babaraangilila baabofu bashaabwe. Lwekhuuba umubofu mutweela 
n'araangilila umubofu washe, boombi bakwa mwilowo.” 
15Petero welamo ari, “N'ukhusontsoole lusimo lweesi ulomile.” 

16Yesu wabareeba ari, “Ni nanywe si muli ni kamakyesi ta? 

17Si mumanya muri shishiindu shoosi shishinjila mukhanwa, shitsya busa 
munda, lwanyuma sharura ibulafu shaatsya mu khayu ta? 
18Ne bibiindu bibyaama mukhanwa nibyo byaama mu mwoyo, bino nibyo 
bibyoonakisa umuundu. 
19Lwekhuuba mu mwoyo nimwo mumwamamwo bibyambaaso biibi, bubwiiri, 
buyeyani, khukhwikoomba khuubi, bubwiifwi, buwombesi, ni khufwotsola. 
20Bibiindu bino nibyo bibyoonakisa umuundu, ne khuulya busa nga 
mbakhusaaba kamakhono sikhwonakisa umuundu yeesi ta.” 

Khuufukiilila khw'omukhasi uwe Kanani 
(Mako 7.24-30) 

21Yesu waarurayo iyo, waatsya mu byaalo bye Tuulo ni Sidoni. 

22Ibweene iyo umukhasi umu Kanani wamayo, weetsa is'ali, welootsa ari, 
“Umwitsukhulu wa Dawudi, n'umambile shiisa, umukhaana wase walwaalile 
lukali, kimisaambwa kimutaambisa.” 
23Ne Yesu waalekha khumwiilamo ta. Kila baleekelwa beewe bamwiitsayo 
baloma bari, “N'uwoone umukhasi uyu atsye, lwekhuuba wakhulondelele nga 
ayokesa lukali.” 
24Yesu wabeelamo ari, “Ise Wele anduma isi kamasheese kakaakoraana ke mu 
ntsu ya Isiraeli konyene.” 
25Ne umukhasi weetsa waakwa aasi mu bikyele byeewe, waamwikontselela ari, 
“Umukasya, n'unjeete.” 
26Yesu welamo ari, “Sishili shilayi khubukula biilyo bye babaana wabituumila 
tsiimbwa ta.” 
27Umukhasi naye welamo ari, “Ni abweene Umukasya, ne ni tsiimbwa natso 
tsilya buubuya bubuukwa khukhwaama khu meetsa ye bakoosi baatso.” 
28Yesu welamo ari, “Mukhas'iwe khufukiilila khwoowo nga khukali! Aso, 
khashikholekhe is'uli nga n'uloombile.” Ni mu saawa nyene iyo, umukhaana 
weewe wawona. 

Yesu awonesa babaandu bakali 

29Yesu waarurayo waatsya nga abirira khu ndulo khwe inyaantsa iye Galilaaya. 
Lwanyuma waniina khu lukiingi wekhala aasi. 
30Kamatuuli makali ke babaandu keetsa is'ali nga bareera baleme, baabofu, 
babaayikila, bawawuma, ni babaandi swa busa, baabara abikyele byeewe; naye 
Yesu waabawonesa boosi. 
31Lituuli lye babaandu lyelaliila busa, nga ni baabona bawawuma nga 
bakanikha, babaayikila nga bakwalaalile, baaleme nga bakyeenda, ni baabofu 
nga babona. Baryo boosi baabuyila Wele wa Isiraeli. 

Yesu aliisa babaandu bikana bine 
(Mako 8.1-10) 

32Yesu walaanga baleekelwa beewe beetsa is'ali, waabaloma ari, “Ise nasasiile 
babaandu bano, lwekhuuba babeele ni nase ano khumala bifukhu bitaru, nga 
sibalikho ni sheesi baliilekho ta. Ni nase shingana khubasibula nga bali ntsala 
busa baryo ta, lukana banyala baakwa mu ntsila.” 
33Baleekelwa beewe bamureeba bari, “Ifwe kane khwamise eena biilyo mu 
mubiimbi muno byeesi khunyala khwaliisila babaandu bano boosi?” 
34Yesu wabareeba ari, “Ne muli ni kimikaati kyeenga?” Nabo bamwiilamo bari, 
“Kili musaafu, ni bunyeeni bukyeekhe buri.” 
35Yesu walakila babaandu bekhale aasi. 

36Lwanyuma wabukula kimikaati ikyo musaafu, ni bunyeeni ibwo. Ne 
lwanyuma nga waamalile khubiloombela ikhabi wabimenyulamo, wawa 
baleekelwa, ni baleekelwa nabo babikabila babaandu. 
37Babaandu boosi baalya, khukhwoolesa ni bekura. Lwanyuma baleekelwa 
babuusanisa buubuya bubwarama, bwetsula bibiipo musaafu. 
38Bukali bwe babaandu babaalya baaba basaani bikana bine (4,000), nga 
akhurakho bakhasi ni babaana ta. 
39Lwanyuma nga Yesu waasibuule babaandu khuutsya, umweene waaniina 
mwikhoŋolo, waatsya mu shaalo sha Magadani. 

Matayo 16 

Bakana bari Yesu akhole she kamakaanga 

(Mako 8.11-13; Luka 12.54-56) 

1 Lwanyuma Bafarisaayo ni Basadukaayo beetsa isi Yesu bakana khumureka 
nga bamuloomba abokesane khabonelo khe kamakaanga khukhwaama 
mwikulu. 
2Naye wabeelamo ari, “Antsye ni buba nga bwilabula, muloma muri, ‘Kane 
antsye abe akhulayi, lwekhuuba likulu lyabesemile,’ 
3ni kumutikhinyi mwaloma muri, ‘Kane abewo ikhuungu shaleelo, lwekhuuba 
likulu lyabesemile luundi lyamaliyile.’ Inywe mwamanya khuteebelesa likulu 
ni lifwaana, ne simunyala khuteebelesa bubonelo bwe bifukhu ta. 
4Kumuboolo kumubi kuweentsa khabonelo khe kamakaanga, ne mbaawo 
khabonelo khe kamakaanga khakhaliweebwa khurusakho khabonelo khe 
kamakaanga kha Yona.” Lwanyuma Yesu waabarurakho waatsya. 

Kamamela ke Bafarisaayo ni Basadukaayo 
(Mako 8.14-21) 

5Nga baakhalisile inyaantsa boolele shanjelekha, baleekelwa baaba beebiliile 
khuureerayo kimikaati. 
6Yesu waabaloma ari, “Ni mwiliinde luundi mwiyaye naabi isi kamamela ke 
Bafarisaayo ni Basadukaayo.” 
7Kila baleekelwa barakikha khuukanikhanamo bonyene bari, “Waalomele aryo 
lwekhuuba khwebiliile khuureerayo kimikaati.” 
8Ne Yesu nga waamanyile byoosi byeesi baaba baloma, kila abareeba ari, 
“Inywe babaali ni khuufukiilila khukyeekhe, lwashiina mwireebana mwenyene 
muri, simuli ni kimikaati? 
9Mushiili khumanya ta? Simushebulila kimikaati kiraano kyeesi nawa 
babaandu bikana biraano, bibiipo byeenga byeesi mwabuusanisa? 

10Ni kimikaati musaafu kyeesi nawa babaandu bikana bine, bibiipo byeenga 
byeesi mwabuusanisa? 
11Shiina shishibalobeele khumanya muri, ise simbeele inganikha khu mikaati 
ta? Ne nimwiliinde kamamela ke Bafarisaayo ni Basadukaayo.” 
12Baryo nio lwanyuma bamanya bari, Yesu s'aba nga abalomela khukhwiiliinda 
kamamela kakaraambisibwa mu mikaati ta, ne isi khuleekela khwe Bafarisaayo 
ni Basadukaayo. 

Yesu ali niye naanu? 
(Mako 8.27-30; Luka 9.18-21) 

13Lwanyuma nga Yesu wolile mu shaalo she Kayisaliya Filipi, waareeba 
baleekelwa beewe ari, “Umwaana w'Omuundu babaandu bamulaanga khuuba 
naanu?” 
14 Nabo baamwiilamo bari, “Baalala baaloma bari, iwe niye Yokana Umubatisa, 
babaandi bari iwe niye Eliya, ni babaandi bari iwe niye Yeremiya, namwe 
mutweela khu baŋoosi.” 
15Naye Yesu waabaloma ari, “Ne inywe, ise munaanga khuuba naanu?” 

16 Simoni Petero waamwiilamo ari, “Iwe uli Kristo, Umwaana wa Wele 
Umulamu.” 
17Yesu waamwiilamo ari, “Simoni, mwaana wa Yona, iwe uli n'ikhabi, 
lwekhuuba mbaawo umuundu ukhubimbuliile shino ta, ne Paapa wase uli 
mwikulu. 
18Luundi ikhuloma ndi, iwe uli Petero, ni khu lwaanda khuno kane 
nombekhekho Lisaayilo lyase, ni kamaani ke makoombe shikalilinyala ta. 
19Indikhuwa bifuungo bye Buyiinga bwe mwikulu, shoosi sheesi ubowa khu 
shiibala shilibowebwa ni mwikulu, ni neesho sheesi ukangulula khu shiibala, 
shilikangululiwa ni mwikulu.” 
20Lwanyuma Yesu waakhoonyakilila baleekelwa beewe balekhe 
khuboolelakho umuundu yeesi bari niye Kristo ta. 

Yesu akanikha khu bye khuutaambisibwa ni khuufwa khweewe 
(Mako 8.31—9.1; Luka 9.22-27) 

21Khukhwaama khu saawa iyo, Yesu waarakikha khukhwokesanisa baleekelwa 
beewe mu lubuula ari, niye shimwaakhila khuutsya i Yerusalemu, ataambisiwe 
bibiindu bikali, mu mikhono kye basakhulu, basaayi bakhulu, ni baleekeli be 
kamakaambila ka Musa, eribwe, ne lwanyuma khu shifukhu she khataru, 
alamusiwe. 
22Petero waamuyila andulo waamuloma ari, “Taawe Umukasya, Wele s'anyala 
waalekha shino shaakhukholikha khwiiwe shiryo ta.” 

23Yesu waashuukha waaloma Petero ari, “Yiila inyuma wase Sitaani, iwe uli 
shishituyisa isi ise, lwekhuuba siwaambaasa bya Wele ta, ne ili isaambo yeesi 
babaandu bambaasamo.” 
24 Lwanyuma Yesu waaloma baleekelwa beewe ari, “Noola umuundu yeesi 
akana khukhuunoondelela, eyikaane umweene, etyuukhe kumusalaba kweewe 
anoondekho. 
25Lwekhuuba buli muundu yeesi ukana khuuwonesa buulamu bweewe, 
alibukosa, ne buli uyo yeesi ukosa buulamu bweewe khulwase, alibuwonesa. 
26Lwekhuuba umuundu shilimuyeeta shiina khuulya shiibala shoosi, ne 
wafwiila buulamu bweewe? Namwe umuundu aliwaanayo shiina nio bulamu 
bweewe bumukobosewele? 
27Lwekhuuba Umwaana w'Omuundu aliitsila mu shiriifwa sha Paapa we ni 
bamalayika beewe, nio lwanyuma awe buli muundu khukhwimikha khu 
buraambi bweewe ni buli. 
28Ilala imbaboolela ndi, iliwo batweela khuubo babemikhile ano babaakhalifwa 
ta, khukhwoolesa ni balibona Umwaana w'Omuundu nga etsila mu Buyiinga 
bweewe.” 

Matayo 17 

Khumweekhamweekha khwe imbonekha ya Yesu 

(Mako 9.2-13; Luka 9.28-36) 

1Lwanyuma lwe bifukhu bisesaba, Yesu waatsya ni Petero, Yakobo, ni 
wandaaye Yokana, baaniina khu lukiingi luleeyi, nga bali bonyene. 
2Ibweene iyo Yesu wakalusibwa shifwaani sheewe nga bamubona. Mu moni 
mweewe mwamweekhamweekha nga inyaanga, ni bikwaaro byeewe byakhosa 
nga buwaanga. 
3Ni mu saawa nyene iyo, Musa ni Eliya bababonekhela nga bakanikha ni Yesu. 

4Petero waaloma Yesu ari, “Umukasya, nga shilayi ifwe khuuba nga khuli ano. 
Noola waakanile, kane noombakhe ano bisari bitaru; shitweela shishoowo, 
shishiindi sha Musa, ni shishiindi sha Eliya.” 
5  Ne n'aba nga ashikanikha aryo, namufweeli umweekhamweekha 
waabafusaasa, ni likono lyaama mu namufweeli nga liloma liri, “Uyu niye 
Umwaana wase, umukanwa naabi. Ni mumuwuliliise.” 
6Baleekelwa ni baawulila likono ilyo, baakwa aasi befumalikha, nga bariire 
naabi. 
7Ne Yesu weetsa, waabawaambakho, waabaloma ari, “Ni mwinyukhe, 
mukharya ta.” 



1907 

 

 
Ibayibuli Ingwalaafu 

© 2016 Bible Society of Uganda. 
  

 

 

8Baryo ni benyusa tsimoni tsaabwe, baalekha khubonakho umuundu ukuundi 
yeesi ta, akhali Yesu yenyene. 
9Ne ni baaba nga beekha khukhwaama khu lukiingi, Yesu waabakhoonyakilila 
ari, “Mukhaboolelakho umuundu yeesi khu khubonesebwa khuno ta, 
khukhwoolesa Umwaana w'Omuundu nga waalamusibwile khukhwaama mu 
bafu.” 
10 Baleekelwa baamureeba bari, “Lwashiina baleekeli be kamakaambila ka 
Musa baloma bari, Eliya niye uwaakhila khuunyoowa khukhwiitsa?” 
11Yesu wabeelamo ari, “Ilala Eliya niye ulinyoowa khukhwiitsa, aliŋoonaŋoona 
bibiindu byoosi. 
12Ne mbaboolela ndi, Eliya wamala khaale khukhwiitsa, ne sibamwofwasa ta, 
bamukhola shoosi sheesi bakana. Aryo n'Umwaana w'Omuundu musaambo 
nyeneyo alitaambisibwila mu mikhono kyaabwe.” 
13Ulwo baleekelwa baamanya bari, aaba akanikha isi bali bibiwaamba khu 
Yokana Umubatisa. 

Yesu awonesa umusiinde uwaba ni kusaambwa kuubi 
(Mako 9.14-29; Luka 9.37-43) 

14Nga boolele isi lituuli lye babaandu, umusaani mutweela weetsa isi Yesu, 
wafukhamila aasi is'ali. 
15Waloma ari, “Umukasya n'uwaambile umusiinde wase shiisa. Akwaka 
tsifubu, naluundi tsimutaambisa naabi. Tsifuunda ngali, tsimukwiisa mu 
mulilo, ni mu mbuka ikiindi lukanile mu meetsi. 
16Imureerire isi baleekelwa boowo, ne baalekha khunyala khumuwonesa ta.” 

17Yesu weelamo ari, “Inywe muli kumuboolo kukuukhafukiilila ta, 
kukwaborokha, ise indyoolesa eena khuuba ni nanywe? Ise indyoolesa eena 
khuubekhalilikha? Ni mumunderere ano.” 
18Yesu waakhookhela shisaambwa shiibi, ni nasho shaamururamo. Ni mu 
mbuka nyeneyo, umusiinde tsana waawonesebwa. 
19Lwanyuma baleekelwa beetsa isi Yesu mu shimoonyo, baamureeba bari, 
“Umukasya, ne lwashiina ifwe sikhunyalile khuuwoona shisaambwa isho ta?” 
20 Naye Yesu wabeelamo ari, “Lwekhuuba khufukiilila khweenywe 
khukyeekhe. Ilala imbaboolela ndi, ni muba ni khufukiilila nga khulekhaana nga 
khamiitso kaladaali, munyala khuuloma lukiingi luno muri, ‘Rura khukhwaama 
ano, utsye iyo, nio nalwo luliitsya.’ Imbaawo shishiilibabeela shihangafu ta.” 
21Imbaawo shishinyala shaatimisa kumusimu kwe isaambo yino ta, 
khuurusakho khuuloomba ni khubuya intsala. 

Yesu akanikha luundi khu bye khuufwa khweewe 
(Mako 9.30-32; Luka 9.43-45) 

22Nga Yesu ni baleekelwa beewe boosi beetsile atweela i Galilaaya, Yesu 
waabalomela ari, “Umwaana w'Omuundu atsya khuwaanibwayo mu mikhono 
kye babaandu. 
23Balimwiira, ne khu shifukhu she khataru, alilamusibwa khukhwaama mu 
bafu.” Ni baleekelwa kumutaambo kwabawaamba. 

Kumusolo kwe Lisaayilo Likhulu 

24 Lwanyuma nga Yesu ni baleekelwa beewe boolele i Kaperunaumu, 
babuusanisi be kumusolo kwe Lisaayilo Likhulu beetsa isi Petero baamureeba 
bari, “Umuleekeli weenywe asasula kumusolo kwe Lisaayilo Likhulu?” 
25Petero wabeelamo ari, “E e, naawa.” Ne Petero n'ola mu ntsu nga ashiili 
khuloma ilomo yoosi ta, Yesu waamureeba ari, “Simoni, iwe waambaasa urye? 
Bayiinga be shiibala, kumusolo namwe busuulu babibuusanisa khukhwaama 
khu banaanu? Khukhwaama khu baana baabwe besiinde namwe khukhwaama 
khu bareende?” 
26Petero welamo ari, “Khukhwaama khu bareende.” Yesu waamuloma ari, “Isho 
shokesa shiri, babaana bali be lukoosi. 
27Ne khulekha khubakhalasa ta, tsya khu nyaantsa, utuume kumulobo kwoowo 
mu meetsi, uwaambise tsinyeeni. Ne iyo yeesi kane unyoowe khuwaambisa, 
wasamise mu khanwa mwayo, kane unyoolemo lipeesa. Kane uliyile, ulibawe, 
khusasula kumusolo kwase ni kukwoowo.” 

Matayo 18 

Naanu ufuura bukhulu? 

(Mako 9.33-37; Luka 9.46-48) 

1 Mu saawa nyene iyo, baleekelwa beetsa isi Yesu, baamureeba bari, “Naanu 
ufuura bukhulu mu Buyiinga bwe mwikulu?” 
2Yesu walaanga umwaana umufwiiti, waamwimisa akari awe, 

3waaloma ari, “Ilala ise imbaboolela inywe ndi, ni mukhashuukha mwekyela 
nga babaana bafwiiti, simulinyala khukhwinjila mu Buyiinga bwe mwikulu ta. 
4Aso, umuundu yeesi uwihombeekha nga umwaana yuno umufwiiti, niye 
ufuura bukhulu mu Buyiinga bwe mwikulu. 
5Na buli uyo yeesi uwakaanila umwaana umufwiiti nga yuno, mu lisiina lyase, 
aba wantsakaaniile ise. 

Khuukhonjelesa babaandi khuukhola bye bubwoonaki 
(Mako 9.42-48; Luka 17.1,2) 

6“Ne umuundu yeesi ulikhonjelesa mutweela khu bafwiiti bano babaafukiilila, 
waabayila mu khwooneka, shiba shilayi umuundu uyo abowebwe lusisi lukali 
mu milo mweewe, bamutuume esiikhe mu nyaantsa indeeyi naabi. 

7Ne nga she kumutaambo isi shiibala lwe bilomo bibireerera babaandu 
khukhwoneka! Bibiindu bino byaakha biitse, ne she kumutaambo isi uyo 
ubireera! 
8 “Noola kumukhono kwoowo namwe shikyele shoowo shikhuyila mu 
khwooneka, shiremekho, ushituume. Lwekhuuba shikhubeela shilayi iwe 
khukhwinjila mu bulamu bubukhawawo ta nga uli umuleme, namwe nga s'uli 
ni kumukhono, namwe ni shikyele, khufuura khutuumibwa mu mulilo 
kukhasima nga uli ni kamakhono kyoowo kyoombi, namwe ni bikyele byoowo 
byoombi. 
9Namwe noola imoni yoowo ikhuyila mu khwooneka, kirusemo ukituume 
aleeyi. Lwekhuuba shikhubeela shilayi iwe khukhwinjila mu bulamu nga uli ni 
moni ndweela, khufuurisa khutuumibwa mu mulilo kukukhasima ta, nga uli ni 
tsimoni tsoowo tsoombi.” 

Lusimo lwe lisheese lilyakoraana 
(Luka 15.3-7) 

10 “Inywe ni mubone muri, simulekelesa mutweela khu bafwiiti bano ta. 
Lwekhuuba imbaboolela ndi busheele bamalayika baabwe mwikulu babona 
mu moni mwa Wele mwikulu. 
11Lwekhuuba Umwaana w'Omuundu etsa khuwonesa ibo babakoraana. 

12“Inywe mwaambaasa muryeena? Umuundu n'aba ni kamasheese keewe 
shitoondo shitweela, ne litweela khu niko lyakoraanakho, s'alekha kamakhumi 
syeenda na syeenda khu lukiingi, waatsya nga aweentsa litweela ilyo 
lilyakoraanile? 
13Ne n'alinyoola, ilala imbaboolela ndi, ekhoyela naabi lisheese litweela ilyo, 
khufuurisa iko kamakhumi syeenda na syeenda kakakhakorere ta. 
14Musaambo iyo niyo ndweela, Paapa weenywe uli mwikulu, s'afukiilisa 
mutweela khu bafwiiti bano khuhela ta. 

Nga uwashoowo waakhukholilekho shiibi 

15 “Ne nga umufukiilisi washoowo waakhukholilekho shishoonako, iwe n'utsye 
is'ali umuboolele buubi bweewe nga muli babili mweembi mwenyene. Nga 
wakhuwuliile iwe uba waamukobosele is'uli. 
16Ne naakhuminyaalila, n'utsye n'umuundu ukuundi mutweela namwe babili, 
nio akile buli shiindu shoosi shihangasiwe ni bujulisi bwe baboni babili namwe 
bataru. 
17Ne ni eloosela khuminyaala, boolela lisaayilo lye bafukiilisi boosi, ne n'aloba 
khuwulila lisaayilo lyoosi, ari ni mumuyile nga umunaambo namwe nga 
umubuusanisi we kumusolo. 

Khuubowa ni khuukangulula 

18 “Ilala imbaboolela ndi, byoosi byeesi mubowa khu shiibala, bilibowebwa ni 
mwikulu, ni nebyo byeesi mukangulula khu shiibala, bilikangululiwa ni 
mwikulu. 
19Ilala, luundi imbaboolela ndi, nga babili mwiinywe ni bafukiilisana khu 
shiindu shoosi sheesi baloomba khu shiibala, kane Paapa weenywe uli mwikulu 
ashibakholele. 
20Lwekhuuba isi babili namwe bataru babuusanila mu lisiina lyase, nase 
imbaawo akari abwe.” 

Lusimo lw'omwakaanisi ukheyakhila ta 

21 Lwanyuma Petero weetsa isi Yesu, waamureeba ari, “Umukasya, wandaayase 
nga woonakile isi indi, kane imwiyakhile kimiluundi kyeenga? Niyakhile 
khukhwoolesa kimiluundi musaafu?” 
22 Yesu waamwiilamo ari, “Akhuba kimiluundi musaafu ta, ne njeeba 
kamakhumi musaafu kimiluundi musaafu. 
23“Ni nashiryo, Buyiinga bwe mwikulu bufwaananisibwa n'umuyiinga 
mutweela uwakana khukwalaasa bye tsinusu tseewe ni babakaanisi beewe. 
24Ne nga n'arakikha khubala, bamureerera umusaani mutweela yeesi aba 
abaantsa tsinusu kimikaanda liikhumi. 
25Ne lwekhuuba umwakaanisi yuno s'anyala khumuliyila ta, umuyiinga 
walakila ari umusaani bamukulise, n'umukhasi weewe, ni babaana beene, ni 
bibiindu byeewe byoosi byeesi aba nabyo, bimuliyile likobi. 
26Umwakaanisi tsana yuno waafukhama aasi is'ali, waamwikontselela ari, 
‘N'untsikhalilikhekho, nase kane ikhuliyile bibyoowo byoosi.’ 
27Umuyiinga yuno waamuwaambila shiisa, wamwiyakhila likobi, 
wamulekhuula. 
28“Ne umwakaanisi mweene yuno n'arura waatsya, wakaanana mutweela khu 
bakaanisi basheewe, esi naye aba abaantsa tsidinari shitoondo shitweela, 
waamukwa mumilo, waarakikha khuumukoka, nga amuloma ari, ‘N'undiyile 
bibyase byoosi byeesi ikhubaantsa.’ 
29Umwakaanisi washeewe yuno waafukhama aasi, nga amwikontselela ari, 
‘N'untsikhalilikhekho, nase kane ikhuliyile.’ 
30Ne niye waalekha khushifukiilila ta, waamuyila waamura mu mapuusu ari 
khukhwoolesa n'akane amuliyile likobi. 
31Ne babakaanisi basheewe ni baashibona baryo, bakhalala naabi, nabo 
baatsya basontsoola umuyiinga waabwe byoosi bibibeelewo. 
32Aryo umuyiinga walaanga umwakaanisi tsana yuno, waamuloma ari. ‘Iwe 
umwakaanisi ukhalimo, ise nakhwiyakhiile likobi lyoowo lyoosi, lwekhuuba 
waantsikontselela. 

33Nawe sishakhwakhiile khuwaambila umwakaanisi uwashoowo shiisa, nga ise 
ni nakhuwaambiile iwe?’ 
34Mu bukhalafu bukali, umuyiinga yuno waamuwaambisa basilikhale bamuwe 
shitaambiso, khukhwoolesa n'akane amale khumuliyila likobi lyoosi.” 
35Yesu waamalilisayo nga aloma ari, “Aryo Paapa wase uwe mwikulu n'alibirisa 
buli mutweela khus'inywe, akhali nga buli mutweela mu mwoyo kweewe 
weyakhila wandaaye.” 

Matayo 19 

Yesu aleekela khu bye khuuwoona umukhasi 

(Mako 10.1-12) 

1Ulwo nga Yesu waamalile khuuloma aryo, waarura i Galilaaya, waatsya mu 
shaalo she Yuda, injelekha we luluutsi Yorudaani. 
2Kamatuuli makali ke babaandu kamulondelela, naye wabawonesela ibweene 
iyo. 
3Bafarisaayo beetsa is'ali khuumukhakilisa. Baamureeba bari, “Shifukiilisibwa 
mu makaambila keefwe umuundu khuuwoona umukhasi weewe nga 
amufunisa buli lomo yoosi?” 
4 Yesu wabeelamo ari, “Simwasomatsakakho bibyaronebwa bikhosefu 
bibiloma biri, ‘Iburakikhilo, umubuumbi aabuumba boombi umusaani 
n'umukhasi?’ 
5Nio ndi waaloma ari, ‘Lwe lomo yino, umusaani alilekha paapawe ni maayiwe, 
etubaase n'umukhasi weewe, ni nabo boombi bekyele kumubili mutweela?’ 
6Ni nashiryo, sibaba bashiili babili ta, ne baba bekyelile kumubili mutweela. 
Aso, sheesi Wele aba watubaasile atweela, umuundu yeesi akhawukhanisa ta.” 
7 Bafarisaayo baamureeba bari, “Ne lwashiina Musa aalakila ari, umusaani awe 
umukhasi weewe buurone bwe khumuwoona nio amuwoone?” 
8Yesu wabeelamo ari, “Musa aabafukiilisa khuuwoona bakhasi beenywe 
lwekhuuba kimyoyo kyeenywe sikileekikhila ta. Ne khukhwaama makiboole 
sishaba shiryo ta. 
9Ne imbaboolela ndi, buli umuundu yeesi uwoona umukhasi weewe, 
khurusakho khulwe buyeyani, ne wakhwa ukuundi, aba wayeyanile.” 
10Kila baleekelwa beewe bamuloma bari, “Noola bili biryo by'omuseetsa 
n'umukhasi, shiba shilayi khulekha khukhwa ta.” 
11Yesu wabeelamo ari, “Sibali boosi babanyala khufukiilisa bilomo bino ta, 
khurusakho isi ibo bababiweebwa. 
12Lwekhuuba iliwo tsilomo tsikhali ndweela tsitsireesa basaani balekha 
khukhwa ta. Baliwo babaandu babaakhakhwa ta, lwekhuuba basaalikha baryo; 

baliwo babaandi babaakhakhwa ta, lwekhuuba bayomolebwa ni babaandu, 
baliwo babaandi babaakhakana khuukhwa ta lwe Buyiinga bwe mwikulu. Uyo 
unyala khukhola shino, n'afukiilile khuleekelwa khuno.” 

Yesu awa babaana bafwiiti tsikhabi 
(Mako 10.13-16; Luka 18.15-17) 

13Shifukhu shitweela, babaandu baareera babaana bafwiiti isi Yesu bari 
abarekho kamakhono keewe, luundi abaloombele. Ne baleekelwa beewe 
baarafuyila abo babaabareera. 
14Ne Yesu waaloma ari, “Ni mubalekhe babaana bafwiiti beetse isi indi, 
mukhabashinjilila ta, lwekhuuba Buyiinga bwe mwikulu buli bwe babafwaana 
nga bano.” 
15Aryo lwanyuma nga wabareerekho kamakhono keewe, waarurayo, waatsya. 

Umusaani umuyiindifu 
(Mako 10.17-31; Luka 18.18-30) 

16Lwanyuma abonekhawo umusaani umuyiindifu uweetsa isi Yesu, 
waamureeba ari, “Umuleekeli, ikhole bilayi shiina, nio ifune buulamu 
bubuukhawawo ta?” 
17Yesu wamwiilamo ari, “Lwashiina undeeba ise khwiibyo bibiwaamba khu 
bilayi? Aliwo mutweela yenyene niye uli Umulayi. Ne noola ukana khukhwinjila 
mu bulamu, wulilatsaka kamakaambila.” 
18 Umusaani tsana waamureeba ari, “Niko kali?” Yesu waamwiilamo ari, 
“Ukheera ta, ukhayeyana ta, ukheeba ta, ukhaapa umuundu washoowo liyino 
ta. 
19Yiisatsakamo paapawo ni maayiwo lukoosi, luundi ukanatsake umwesanwa 
woowo, nga iwe ni wikana wamweene.” 
20Umusaani tsana yuno waamwiilamo ari, “Ibyo byoosi naabiwaambatsaka, ne 
shiina shishiindi shishindaambakho?” 
21Yesu naye waamwiilamo ari, “Noola ukana khuuba umukwalaafu, tsya, 
ukulise ibyo byoosi byeesi uli nabyo, ukabile bataambi bibyaamamo, ulwo kane 
ube ni buyiindifu mwikulu. Lwanyuma wiitse unondelele.” 
22Ne umusaani yuno n'awulila shino, waatsya nga mukhalafu naabi, lwekhuuba 
aba ni buyiindifu bukali naabi. 
23Lwanyuma Yesu waalomela baleekelwa beewe ari, “Ilala imbaboolela ndi 
shiliiba shihangafu naabi umuundu umuyindifu khukhwinjila mu Buyiinga bwe 
mwikulu. 
24Luundi imbaboolela ndi, shili shangukho iŋamya khuubirira mu mwanya kwe 
mpiso, khufuurisa umuundu umuyindifu khukhwinjila mu Buyiinga bwa Wele.” 
25Ne baleekelwa ni baawulila shino, beyaanga busa nga bareeba bari, “Ari 
naanu unyala khuwonesebwa?” 

26Yesu wabalolelela, waabaloma ari, “Isi babaandu shino sishinyalikhana ta, ne 
isi Wele bibiindu byoosi binyalikhana.” 
27Lwanyuma Petero wamwiilamo ari, “Bona ifwe khwalekha byoosi, 
khwakhulondelela iwe, ne khulifuna shiina?” 
28 Yesu waabaloma ari, “Ilala imbaboolela ndi, mu muboolo kumushaakha nga 
Umwaana w'Omuundu wekhaale khu shitsoloŋo she shiriifwa, ni nanywe 
mumuliba nga munondelela, mulikhala khu bitsoloŋo liikhumi na bibili, nga 
mukhalila bikuuka liikhumi na bibili bye ba Isiraeli kumusaango. 
29Na buli muundu yeesi uwalekha tsinusu, namwe babandaaye, namwe 
bakooko, namwe paapawe, namwe maayiwe, namwe babaana, namwe 
kimikuunda khu lwase, alifuna kimiluundi shitoondo khufuurisakho, luundi 
asikhile buulamu bubuukhawawo ta. 
30Ne bakali babaali baakiboole ari, baliiba bamalilisi, ni bamalilisi ari, baliiba 
baakiboole.” 

Matayo 20 

Lusimo lwe baraambi mu mukuunda kwe kimisabibu 

1Yesu waaboolela lusimo luluundi ari, “Buyiinga bwe mwikulu bufwaananakho 
n'umuundu uwaba mweene mukuunda, uwarura kumutikhinyi, mu mamilimili, 
khuutsya khupangisa babaandu bamuraambile mu mukuunda kweewe kwe 
kimisabibu. 
2Naye aryo n'amala khufukiilisana ni nabo khubasasula i Dinari ndweela iyaba 
kumukheemba kwe shifukhu, wabarumana mu mukuunda kweewe kwe 
kimisabibu. 
3Ne n'arura luundi khu saawa iye khataru, waabona babaandu babaandi 
beemile awo mu khatale nga mbaawo sheesi bali khukhola ta. 
4Nabo waabaloma ari, ‘Ni nanywe ni mutsye muraambe mu mukuunda kwase 
kwe kimisabibu, nase kane imbasasule shishaakhila.’ 
5Nabo baryo baatsya. “Waarura luundi khu saawa iye khasesaba, ni khu saawa 
iye shisheenda, waakhola shishiindu sheene nisho shitweela. 
6Ne luundi ndi khu saawa iye liikhumi na ndweela, waanyoola babaandi nga 
beemile awo busa, nabo waabaloma ari, ‘Lwashiina inywe mwemile ano busa 
nga mbaawo sheesi mukhola shifukhu shoosi ta?’ 
7Nabo baamwiilamo bari, ‘Lwekhuuba mbaawo umuundu yeesi ukhupaangisile 
ta.’ “Naye waabaloma ari, ‘Ni nanywe ni mutsye muraambe mu mukuunda 
kwase kwe kimisabibu.’ ” 
8 “Buryo antsye ni bwoola angoloobe, umweene mukuunda tsana waalomela 
umuraambisi weewe ari, ‘laanga baraambi ubasasule kumukheemba kwawe, 
nga unyoowela khu beetsile lwanyuma, umaliliseyo ni babanyoowele.’ 

9Ne abo babasimama khuuraamba khu saawa iye liikhumi na ndweela ni 
beetsa, buli mutweela waafuna i Dinari iyaba kumukheemba kwe shifukhu. 
10abo nabo babaanyoowa khupaangisibwa ni beetsa, bambaasa bari batsya 
khufuna khufuurisakho. Ne buli mutweela khu nibo waafuna i Dinari nyene 
ndweela. 
11Ne ni baamala khufuna, beŋuluŋuunyila umweene mukuunda 

12nga baloma bari, ‘Bano babeetsile lwanyuma baraambila isaawa ndweela 
yonyene, waabalekhaasa ni nafwe, khukhurekanile ni busiro bwe shifukhu 
shoosi kumuumu nga kukhwoosha?’ 
13“Ne naye welamo mutweela khu nibo ari, ‘Mulebe, ise nakhukhubirisa buubi 
ta. Simufukiilisaane ni nase i dinari ndweela iye shifukhu? 
14Bukula kumukheemba kwoowo utsye. Ise ngana khuuwa ukuundi yuno 
umumalilisi nga iwe. 
15Wambaasa ise siindi ni bunyala khukhola byeesi ingana ni tsinusu tsase? 
Namwe undola ise imoni imbi lwe buulayi bwase?’ ” 
16 Yesu waamalilisa ari, “Baryo baamalilisi baliiba babaanyoowa, ni 
babaanyoowa, baliiba baamalilisi.” 

Yesu akanikha luundi khu bye khuufwa khweewe 
(Mako 10.32-34; Luka 18.31-34) 

17Lwanyuma Yesu n'aba nga aniina i Yerusalemu, waayila baleekelwa liikhumi 
na babili andulo, waabaloma ari, 
18“Bona ari khuniina i Yerusalemu, ne Umwaana w'Omuundu balimuwaanayo 
isi basaayi bakhulu, n'isi baleekeli be kamakaambila ka Musa. Nabo 
balimukhalila kumusaango kwe khuufwa, 
19naluundi bamuwaaneyo isi Banaambo khuumutyabila, bamukhupe, luundi 
atsaangililwe khu musalaba. Ne khu shifukhu she khataru, alilamusibwa 
khukhwaama mu bafu.” 

Maayi uwe babaana babili aloomba Yesu 
(Mako 10.35-45) 

20Lwanyuma maayi we babaana ba Zebedaayo weetsa isi Yesu ni babaana 
beewe, waafukhama aasi nga alikho ni sheesi akana khuumuloomba. 
21Yesu waamureeba ari “Ukana shiina?” Naye welamo Yesu ari, “Fukiilisa uri 
babaana baase bano boombi kane bekhale, mutweela khu mukhono kwoowo 
kumulayi n'ukuundi khu mukhono kwoowo kumunyeletsi mu Buyiinga 
bwoowo.” 
22Yesu wabeelamo ari, “Inywe simumanya sheesi muloomba ta. Inywe munyala 
khuunywa khu shikhopo she butsiina sheesi ise intsya khunywakho?” Nabo 
bamwiilamo bari, “E e khunyala.” 

23Yesu waabaloma ari, “Ilala khu shikhopo shase she butsiina mulinywakho, ne 
bye khukhwikhala khu mukhono kwase kumulayi, namwe khu munyeletsi, 
shiili ise ukhukaba ta. Biifwo ibyo byaabo beesi Paapa wase amala 
khubiŋoonaŋoonela.” 
24Ne baleekelwa babaramile liikhumi ni bawulila shino, bakhalalila babili bano, 
babaaba wandaaye ni wandaaye. 
25Yesu wabalaanga boosi atweela is'ali, waabaloma ari, “Mwamanya muri 
bawuli be Banaambo babayila ni kamaani. Ni baraangilisi baabwe be angaaki 
babaabakho ni bunyala. 
26Ne mus'iinywe singene shibe shiryo ta. Akhali ndi buli muundu yeesi ukana 
khuuba umukhulu mwiinywe, aakha khuuba umwakaanisi wenywe, 
27ni nooyo ukana khuuba unyoowa mwiinywe aakha khuuba umwakaanisi 
weenywe. 
28Nga ni shili ndi Umwaana w'Omuundu s'etsa khukhwakaanisibwa ta, ne 
njeeba khukhwakaanisa, ni khuwaanayo bulamu bweewe khuuba she 
khusikula lwe khuwonesa bakali.” 

Yesu awonesa basaani baabofu babili 
(Mako 10.46-52; Luka 18.35-43) 

29Ne Yesu ni baleekelwa beewe ni baaba nga barura mu Yeriko, lituuli lye 
babaandu bakali lyamuloondakho. 
30Ne aabawo basaani baabofu babili babaaba bekhaale khu ndulo khwe ntsila, 
ni baawulila bari Yesu alikho abirawo, baalomela angaaki bari, “Umukasya, 
Mwitsukhulu wa Dawudi, khuwaambile shiisa!” 
31Ne lituuli lye babaandu lyaabarafuyila, nga babaloma bari basile busa, ne 
baabofu beloosela khuulomela angaaki bari, “Umukasya, Mwitsukhulu wa 
Dawudi, khuwaambile shiisa.” 
32Kila Yesu weema, wabalaanga. Waabareeba ari, “Mukana ise imbakholele 
shiina?” 
33Nabo baamwiilamo bari, “Umukasya, khukana tsimoni tseefwe tsibimbukhe.” 

34Yesu wabawaambila shiisa, waatiila khu moni tsaabwe. Lubaluba, baanyalisa 
khuubona, baamuloondelela. 

Matayo 21 

Yesu enjila mu Yerusalemu ni shiriifwa 

(Mako 11.1-11; Luka 19.28-40; Yokana 12.12-19) 

1Ne ni baaba nga bali aambi khukhwoola i Yerusalemu, beetsa i Betifage, khu 
lukiingi lwe Kimizeyituni. Yesu warumana babili khu baleekelwa beewe, 

2nga abaloma ari, Ni mutsye mu shaalo shishibali ibweeni, khaangu akho kane 
munyoole isikilya nga baakibowele ni nyana yayo. Mutsabule, mutsinderere. 
3Ne umuundu yeesi n'abalomayo ilomo yoosi, mumuloma muri, “Umukasya 
niye utsikana, ni naye kane atsakaanise khaangu akho.” 
4Shino shakholekha khukhwoolelesa shishakanikhibwa khuubirira mu 
muŋoosi shiri, 
5 “Boolela shiriimba sha Sayuuni muri, ‘Bona umuyiinga woowo etsa is'uli, 
umuwolu luundi nga etsila khu sikilya ni khu nyana ye sikilya.’ ” 
6Baleekelwa baatsya, baanyoola nga Yesu n'abalomela. 

7Baryo baareera isikilya, ni nyana yayo, baatsibiimbakho tsingubo tsaabwe, 
naye Yesu wekhalakho. 
8Lituuli lye babaandu bakali baala tsingubo khu ntsila, ne babaandi barema 
tsisakya khu bisaala, baala khu ntsila. 
9Lituuli lye babaandu babaaba baraangiile, ni naabo babaaba 
baamuloondelekho, baayokesela angaaki bari: “Hosana isi Umwitsukhulu wa 
Dawudi, ali ni khabi uyo uwitsila mu lisiina ly'Omukasya. Hosana, angaaki 
lukali.” 
10Aryo Yesu ni enjila mu Yerusalemu, shiriimba shoosi shayeŋanisibwa, nga 
baloma bari, “Naanu uyu?” 
11Kamatuuli ke babaandu belamo bari, “Oyu niye Umuŋoosi Yesu, uwama mu 
Nazareesi mu Galilaaya.” 

Yesu atsya mu Lisaayilo Likhulu 
(Mako 11.15-19; Luka 19.45-48; Yokana 2.13-22) 

12Yesu wenjila mu Lisaayilo Likhulu lya Wele, waatimisa waarusa ibulafu ibo 
boosi babaaba bakulaanilamo. Waafumalikhaka tsimeetsa tsaabo babaaba 
bakulaanisa tsinusu, ni bitsoloŋo byaabo babaakulisa kamawuusi. 
13Yesu waabaloma ari, “Sharonebwa mu byaronebwa bikhosefu shiri, ‘Intsu 
yase kane ilaangibwatsake intsu iye khuloomba, ne inywe mwakikalusile 
khuuba lifuluma lye banuuli.’ ” 
14Lwanyuma, baabofu ni baaleme beetsa is'ali mu Lisaayilo Likhulu, 
waabawonesa boosi. 
15Ne basaayi bakhulu ni baleekeli be kamakaambila ka Musa bakhalala naabi ni 
babona bibiindu bye kamakaanga byeesi Yesu akhola, ni babaana nga 
bayokesela angaaki mu Lisaayilo Likhulu bari, “Hosana isi Umwitsukhulu wa 
Dawudi.” 
16 Kila bareeba Yesu bari, “Uwulila byeesi babaana bano baloma?” Yesu 
wabeelamo ari, “E e, nawuliile. Ne simwasomatsakakho muri, ‘khukhwaama 
mu khanwa khe babaana ni baŋaalye, wayiŋoonaŋoonela lubuyi?’ ” 

17Aryo Yesu waabalekha, waarura mu shiriimba, waatsya i Besaniya esi 
akonela shiilo isho. 

Yesu awuuma kusaala ku Figi 
(Mako 11.12-14,20-24) 

18Kumutikhinyi mu mamilimili, Yesu aaba elayo mu shiriimba, intsala abe 
ilikho imulya. 
19Aryo nga waaboone kusaala ku Figi khu ndulo khwe ntsila, watsyakho, ne 
waalekha khunyoolakho shishiindu shoosi ta, akhali kamasaafu konyene. Kila 
Yesu waaloma kusaala ari, “Kusaalawe, s'ukane waanatsakekho bibyaano 
luundi ta.” Ni abweene awo, kusaala kwaaniaalilawo. 
20Ne baleekelwa ni baabona shino beyaanga naabi nga baloma bari, “Kusaala 
ku figi kuno kunialile kuryeena khaangu akho?” 
21 Yesu wabeelamo ari, “Ilala ise imbaboolela inywe ndi, ni muba ni khufukiilila, 
mwalekha khwikanakana ta, munyala khukhola isho shishikholewele khu 
kusaala ku figi kuno kwe bibyaano, ni khulooselakho, munyala khuloma 
lukiingi luno muri, ‘Wamweene sutikha busa utsye, wituume mu nyaantsa,’ ni 
nasho shilikholebwa. 
22Ni muba ni khuufukiilila, muliweebwa shoosi shoosi sheesi mukana mu 
khuloomba khweenywe.” 

Shireebo shishiwaamba khu bunyala bwa Yesu 
(Mako 11.27-33; Luka 20.1-8) 

23Yesu wenjila mu Lisaayilo Likhulu, ne n'aba nga aleekela, basaayi bakhulu ni 
basakhulu be babaandu beetsa is'ali, bamureeba bari, “Uli na bunyala shiina 
bubukhukholisa bibiindu bino? Naanu uwakhuwa bunyala buno?” 
24Yesu wabeelamo ari, “Nase kane imbareebe shireebo shitweela. Ne nga 
mwantsililemo, nase kane imbaboolele bunyala nga ni buli bubungolesa ise 
bibiindu bino. 
25Khubatisibwa khwa Yokana Umubatisa khwaama eena? Khwaama mwikulu 
namwe khwaama mu baandu?” Baareebana bonyene na bonyene nga baloma 
bari, “Ni kane khulome khuri, khwaama mwikulu, kane akhureebe ari, ‘Ne 
shiina kila mukhaamufukiilila?’ 
26Ne ni kane khulome khuri, khwaama mu baandu, khurya lituuli lye babaandu, 
lwekhuuba boosi baamanya bari, Yokana Umubatisa aaba umuŋoosi.” 
27Ni nashiryo beelamo Yesu bari, “Sikhumanya ta.” Yesu naye wabeelamo ari, 
“Ni nase singene imbaboolele bunyala ni buli bubuungolesa bibiindu bino ta.” 

Lusimo lwe basooleli babili 

28“Inywe mwaambaasa murye? Aabawo umusaani mutweela, uwaba ni 
babaana beewe basooleli babili. Waatsya isi unyoowa waamuloma ari, 
‘Mwaana wase, tsya uraambe mu mukuunda kwe kimisabibu shaleelo.’ 

29Umwaana yuno welamo ari, ‘Shinatsya ta.’ Ne lwanyuma webiiyisa mu 
mwoyo kweewe, waatsya. 
30Lwanyuma umusaali tsana waatsya isi uwe khabili, waamulomela aryo, nga 
n'alomela uwanyoowa. Umusooleli yuno welamo ari, ‘E e paapa.’ Ne walekha 
khuutsya khuraamba ta.” 
31Kila Yesu abareeba ari, “Khu babili bano, naanu uwakhola sheesi paapa 
waabwe akana?” Nabo belamo bari, “Uwanyoowa.” Yesu waabaloma ari, “Ilala 
imbaboolela ndi, babuusanisi be kumusolo, ni bamalaaya balikho babanyoowa 
inywe khukhwinjila mu Buyiinga bwa Wele. 
32Lwekhuuba Yokana Umubatisa etsa isi muli khubokesa intsila ye bukwalaafu, 
ne inywe mwalekha khumufukiilila ta, ne babuusanisi be kumusolo ni 
bamalaaya bamufukiilila. Ne akhaba nga mwabona muryo, simwakyelawo 
mwebiiyisa, mwamufukiilila ta.” 

Lusimo lwe balimi mu mukuunda 
(Mako 12.1-12; Luka 20.9-19) 

33 Yesu waababoolela lusimo luluundi ari: “Aabawo umusaani mweene 
mukuunda, uwabyaalamo kumusabibu kweewe. Waakusirira lumako 
khuukubotokhelela, wayabilamo lirokelo lye viini, wombekhamo kumunaala. 
Lwanyuma wapaangisisa kumukuunda tsana isi baalimi, aryo waamawo, 
waatsya mu shiibala she aleeyi. 
34Imbuka ye likyesa ni yoola, waarumana babakaanisi beewe isi baalimi, ari 
bamuwekho bibyaano byamwo. 
35“Ne baalimi bawaamba babakaanisi beewe, mutweela baamukhupaka, 
ukuundi baamwiira, n'uwe khataru baamukhupa kamabaale. 
36Luundi ndi waarumanayo babakaanisi babaandi, babafuurakho 
babaanyoowa. Ne nabo baabakhola baryo nga babaanyoowa. 
37Lwanyuma waabarumanila umwaana weewe umweene, nga aloma ari, 
‘Manya lukanile kane besemo umwaana wase shiriifwa.’ 
38“Ne balimi ni baabona umwaana w'omweene mukuunda, bekuta bonyene 
bari, ‘Mbo oyu niye umusikha, yiitsa khumwiire, khuyile busikha bweewe.’ 
39Baryo baamuwaamba, baamutuuma ibulafu we kumukuunda, baamwiira.” 

40Ulwo Yesu waabareeba ari, “Nga umweene mukuunda weetsile, baalimi abo 
alibakhola aryeena?” 
41Nabo baamwiilamo bari, “Babaandu baabi abo, alibahesa, ni kumukuunda 
akupaangise isi balimi babaandi, babaalimuwa bibyaano byeewe mu mbuka 
inyene iye likyesa.” 
42 Aryo kila Yesu abaloma ari: “Mwaakhusomatsakakho bibyaronebwa 
bikhosefu bibiloma biri, ‘Libaale lyeesi babombekhi bekaana, lyashuukha 

lyekyela khuuba kumurwe kwe musoonda. Umukasya umweene niye 
uwakhola shino, luundi shiyaangisa mu moni tseefwe.’ 
43“Nashiryo, imbaboolela ndi, Buyiinga bwa Wele bulibarusibwakho inywe 
buweebwe linaambo lilinyala lyaana bibyaano bilayi. 
44Umuundu yeesi ukwa khu libaale lino alifuniakikhaka busa, ne uyo esi 
lilikwakho, lilimubulyungulaka busa.” 
45Baryo basaayi bakhulu ni Bafarisaayo nga baawuliile tsisimo tsa Yesu tsino, 
baamanya bari aaba ali khuubaloma khu nibo. 
46Baryo baakhakakho naabi khuuweentsa imbuka bamuwaambe, ne baarya 
kamatuuli lwekhuuba babaandu bamwaambaasa khuuba umuŋoosi. 

Matayo 22 

Lusimo lwe kamayiiya ke bukhwaale 

(Luka 14.15-24) 

1Yesu waakanikha luundi ni nabo musimo, waabaloma ari, 

2“Buyiinga bwe mwikulu bufwaananisibwa n'umuyiinga uwaŋoonaŋoona 
kamayiiya ke bukhwaale bw'omwaana weewe umusiinde. 
3Lwanyuma waarumana babakaanisi beewe khuutsya khulaanga ibo 
babalaangiwa khu mayiiya ke bukhwaale, ne nibo baleakha khukana 
khukhwiitsa ta. 
4Luundi ndi waarumana babakaanisi babaandi nga aloma ari, ‘Ni mutsye 
muboolele abo babalaangiwa muri, ise naŋoonaŋoonele kamayiiya kaase, 
tsikhaafu tse kiminaawa tseriiwile. Bibiindu byoosi byaŋoonaŋoonewele. Ari ni 
mwiitse khu mayiiya ke bukhwaale.’ 
5Ne nibo balekha khukhwinaanayo ta, baryo betsiilakila mu ntsila tsaabwe 
tsitsiindi: mutweela waatsya mu mukuunda kweewe, ukuundi waatsya mu bye 
bukusi bweewe. 
6Ne babaaramile bawaambaka babakaanisi abo baababirisaka buubi, 
babeeraka. 
7Umuyiinga yuno lirima lyamuwaamba, warumana liiye lyeewe, wahesaka 
babeeri ibo, woosha ni shiriimba shaawe. 
8“Lwanyuma waloma babakaanisi beewe ari, ‘Kamayiiya ke bukhwaale 
kamaŋoonaŋoone, ne ibo babalaangiwa sibaakhila ta. 
9Nashiryo, ni mutsye mu mikhoosi esi kyakananila, mulaange boosi beesi kane 
muboneyo, beetse khu mayiiya.’ 
10Baryo babakaanisi baatsya mu mikhoosi, baabuusanisa boosi beesi 
baanyalisa khuunyoolayo, baabi atweela ni baalayi, litiilo lye kamayiiya 
lyetsulamo bakyeni. 

11“Ne umuyiinga ni enjila khuubona bakyeni, waabonamo umusaani uwaba 
waakhukwaara ingubo iyaakhila kamayiiya ke bukhwaale ta. 
12Kila amureeba ari, ‘Mulebe, winjiile uryeena ano nga s'uli ni shikwaaro 
shishaakhila kamayiiya ta?’ Ne umusaani waasila busa. 
13Lwanyuma umuyiinga waaloma babakaanisi beewe ari, ‘Ni mumubowe 
kamakhono ni bikyele, mumutuume ibulafu mu shilima. Ibweene iyo iliiba 
khukhwaantsuwa ni khukhwilumaka kameeno.’ 
14Lwekhuuba babalaangibwa bakali, ne baarobolemo bakyeekhe.” 

Shireebo shishiwaamba khu bye kumusolo 
(Mako 12.13-17; Luka 20.20-26) 

15Lwanyumakho, Bafarisaayo baatsya bekutila atweela isaambo yeesi kane 
bawaambilise Yesu mu bilomo. 
16Baryo kila bamurumanila baleekelwa baabwe atweela ni baloondeleli ba 
Herode, nga baloma bari, “Umuleekeli, ifwe khwamanya nga iwe uli umuundu 
uwa ŋali, luundi uleekela intsila ya Wele nga wimikha mu muŋali ilala, luundi 
s'unikinisibwa ni babaandu ta, lwekhuuba siwinaanayo khu mbonekha ye 
babaandu ta. 
17Aso khuboolele, iwe waambaasa urye? Shilayi khuuwa kumusolo isi Kayisaali 
namwe ta?” 
18Ne Yesu waba nga waamanyile buubi bwaabwe, waabaloma ari, “Inywe 
babeeyi, lwashiina muweentsa khukhukhakilisa ise? 
19Ni muntsokese lipeesa lyeesi muweelamo kumusolo.” Baryo bamureerera 
idinari. 
20Kila ndi wabareeba ari, “Shifwaani shino, ni buronekho buno, bya naanu?” 

21Nabo bamwiilamo bari, “Bya Kayisaali.” Yesu naye wabeelamo ari, “Aso, bya 
Kayisaali, ni mubiwe Kayisaali, ni isi Wele naye mumuwe bye bwa Wele 
bweewe.” 
22Baryo boosi ni bawulila shino belaliila busa. Lwanyuma bamulekha, baatsya. 

Bye khuulamukha khukhwaama mu bafu 
(Mako 12.27-28; Luka 20.27-40) 

23 Khu shifukhu sheene isho, Basadukaayo, nga nibo babaloma bari mbaawo 
khulamukha mu bafu ta, beetsa isi Yesu. Nabo beetsa khumureeba shireebo. 
24Bamureeba bari, “Umuleekeli, ifwe Musa akhulomela ari, ‘Noola umusaani 
wafwiile busa nga akhusaala babaana ta, wandaaye aakha khukhwiila khu 
namulekhwa, amusaalile babaana.’ 
25Ari iweefwe iyo, yabayo be buulebe musaafu. Umukiboole wakhwa umukhasi, 
ne wafwa nga akhusaala lisaaye ta, walekhela wandaaye weewe umukhasi. 
26Shishiindu sheene nisho shitweela shakholekha khuwe khabili, n'uwe 
khataru, khukhwoola khuwe kumusaafu. 

27Lwanyuma lwa boosi khuufwa, umukhasi naye wafwa. 

28Aso, nga yoolele ikhulamukha khwe baafu, umukhasi yuno aliiba mweene wa 
naanu, khu be buulebe bano musaafu? Lwekhuuba boosi baaba ni naye nga 
umukhasi waabwe.” 
29Yesu wabeelamo ari, “Inywe muborokha lwekhuuba simumanya 
bibyaronebwa bikhosefu namwe kamaani ka Wele ta. 
30Lwekhuuba babaandu ni baba nga balamukha khukhwaama mu bafu, sibayila 
bakhasi, namwe sibakhwalikhisibwa ta, ne boosi baliiba nga bamalayika 
mwikulu. 
31Ne ibyo bibiwaamba khu khulamukha khukhwaama mu bafu, 
simwasomatsakakho byeesi Wele abalomela ari, 
32‘Ise ndi Wele wa Iburayimu, Wele wa Isaaka, luundi Wele wa Yakobo?’ Niye 
s'ali Wele we baafu ta, ne ali Wele we balamu.” 
33Lituuli lye babaandu ni bawulila baryo, beyaanga busa khuleekela khweewe. 

Likaambila lilifuura bukhulu 
(Mako 12.28-34; Luka 10.25-28) 

34Nabo Bafarisaayo ni bawulila bari Yesu wabunisile Basadukaayo, babuusana 
atweela. 
35Mutweela khu nibo uwaba umuleekeli we kamakaambila ka Musa, waakhaka 
Yesu nga amureeba shireebo, nga aloma ari: 
36“Umuleekeli, likaambila shiina lilifuura bukhulu mu makaambila koosi?” 

37Yesu waamwiilamo ari, “Kanatsaka Umukasya Wele woowo, ni kumwoyo 
kwoowo kwoosi, ni bulamu bwoowo bwoosi, ni kamakyesi koowo koosi. 
38Lino nilyo likaambila linyoowa lilifuura bukhulu. 

39Ni lye khabili lilifwaananakho ni nalyo nilyo lino: kanatsaka umwesanwa 
woowo, nga iwe ni wikana wamweene. 
40Mu makaambila kano koombi, nimwo mweesi kamakaambila koosi, ni 
khuleekela khwe baŋoosi bimile.” 

Shireebo shishiwaamba khu Kristo 
(Mako 12.35-37; Luka 20.41-44) 

41Bafarisaayo ni baaba nga baabusaane atweela, Yesu wabareeba shireebo ari, 

42“Kristo, inywe mumwaambaasakho murye? Niye Umwaana wa naanu?” Nabo 
bamwiilamo bari, “Niye Umwitsukhulu wa Dawudi.” 
43Naye Yesu waabaloma luundi ari, “Ne lwashiina Dawudi, nga Umwoyo 
Umukhosefu amuraangilila, amulaanga ari, ‘Umukasya?’ Lwekhuuba niye 
amulomakho ari, 
44 ‘Umukasya aaloma Umukasya wase ari: Yikhala ano khu mukhono kwase 
kumulayi, khukhwoolesa ise n'ikhaare basiku boowo asi we bikyele byoowo.’ 



1922 

 

 
Ibayibuli Ingwalaafu 

© 2016 Bible Society of Uganda. 
  

 

 

45“Aso, noola Dawudi amulaanga khuuba ‘Umukasya,’ anyala aryeena ndi 
khuuba umwitsukhulu weewe?” 
46Ne mbaawo na mutweela yeesi uwanyala khumwiilamo ta, ni khukhwaama 
khu shifukhu isho, mbaawo n'umuundu na mutweela uwamutsaalatsaalila 
khumureebaka bireebo luundi ta. 

Matayo 23 

Yesu areewula baraangilisi b'ediini 

(Mako 12.38-39; Luka 11.43,46; 20.45-46) 

1Lwanyuma Yesu waakanikha isi kamatuuli ke babaandu ni isi baleekelwa 
beewe, nga abaloma ari, 
2“Baleekeli be kamakaambila ka Musa ni Bafarisaayo baayila bunyala bwa 
Musa. 
3Ni nashiryo mwaakhila khuwaamba ni khuukhola ibyo byoosi byeesi 
babaloma inywe khuukhola. Ne mukhakhola nga nibo ni bakhola ta, lwekhuuba 
nibo sibakhola byeesi baleekela ta. 
4Nibo babowa bisutwa bisiro, baabira khu mabeka ke babaandu babaandi, ne 
nibo babeene nga sibakana ni khukhwinyusa lulwaala lwaabwe lwonyene 
khuubayeetakho ta. 
5 “Nibo byoosi byeesi bakhola, bakhola bari nio babaandu bababone. 
Babalaayisa tsisutilo tsaabwe tse bibyaronebwa ni khuuleyesa kamayeeye ke 
bikwaaro byaabwe khukhwokesa bari barya Wele. 
6Bakana naabi biifwo bye angaaki ali kamayiiya, ni bitsoloŋo bye shiriifwa mu 
ntsu tsye khukhwisaayilamo. 
7Bakana naabi khusheesebwa mu butale, ni khuukana naabi babaandu 
babalaange bari, umuleekeli. 
8“Ne inywe bakhabalaangatsaka bari, umuleekeli ta, lwekhuuba inywe muli 
n'Umukoosi mutweela, ne inywe mweesi muli be buulebe busa. 
9Luundi inywe mukhalaanga umuundu yeesi mu shiibala muri, ‘Paapa’ ta, 
lwekhuuba muli ni Paapa mutweela yenyene uli mwikulu. 
10Namwe mukhalaangiwatsaka muri ‘Bakasya’ ta, lwekhuuba muli n'Umukasya 
mutweela yenyene niye Kristo. 
11Uyo ufuura bukhulu mus'iinywe, niye ukane abatsake umwakaanisi 
weenywe. 
12Lwekhuuba buli muundu yeesi ukane eniinisatsake umweene, alikhisibwa 
aasi, na buli muundu yeesi ukane eyikhisatsake aasi umweene, aliniinisibwa 
angaaki.” 

Yesu ekiitsa bubeeyi bwaabwe 

(Mako 12.40; Luka 11.39-42,44,52; 20.47) 

13“Nga she kumutaambo isi inywe baleekeli be kamakaambila ka Musa, ni 
Bafarisaayo. Inywe babemunyakasa khu ngaaki, inywe mwikalilila babaandu 
babaakana khukhwinjila mu Buyiinga bwe mwikulu ibulafu nga babona. Inywe 
mwabeene simwinjila ta, ate mukhingilila ibo babaakhakakho khukhwinjila. 
14Nga she kumutaambo inywe baleekeli be kamakaambila ka Musa ni 
Bafarisaayo, inywe babemunyakasa khu ngaaki. Munuula tsinusu tse 
banamulekhwa, ni khukhwiyokesana muri muloomba lukali. Nashiryo, 
mulikhaliwila kumusaango kukufuura burafu. 
15“Nga she kumutaambo inywe baleekeli be kamakaambila ka Musa ni 
Bafarisaayo. Inywe babemunyakasa khu ngaaki. Mukyenda osi khu shiibala ni 
khukhwibotokhelela tsinyaantsa, lwe khuukana khushuusa umuundu 
mutweela afukiilise mu diini yeenywe, ne nga wafukiiliile, mumwikyelisa 
khuuba umwaana we kumulilo kukukhasima ta, kimiluundi kibili khufuurisa 
nga mwabeene ni muli. 
16“Nga she kumutaambo isi inywe baraangilisi babaali baabofu! Inywe muloma 
muri, ‘Umuundu yeesi n'akane etsubatsakile Lisaayilo Likhulu, mbaawo ilomo 
ta, ne uyo yeesi ukane etsubatsakile izaabu iye mwisaayilo likhulu, abowebwa 
ni shishitsubo sheewe.’ 
17Inywe baabofu baasilu! Shiina shishifuura; izaabu namwe Lisaayilo Likhulu 
lilikyelisa izaabu khuuba ikhosefu? 
18Naluundi muloma muri, ‘Umuundu yeesi ukane etsubatsake isi shisheeso, 
shiili lomo ta, ne uyo ukane etsubatsake isi shiwaanwa shishiili khu sheeso, 
abowebwa ni shishitsubo sheewe.’ 
19Inywe basaani baabofu! Shiina shishifuura bukhulu? Shiwaanwa namwe 
shisheeso shishikyelisa shiwaanwa khuuba shikhosefu? 
20Ni nashiryo uyo yeesi ukane etsubatsake isi shisheeso, aba wetsubiile 
shisheeso sheene, ni nebyo byoosi bibishilikho. 
21Ni nooyo ukane etsubatsakile Lisaayilo Likhulu, aba wetsubiile Lisaayilo 
Likhulu lyeene, ni nooyo ulimenyamo. 
22Ni nooyo ukane etsubatsake isi likulu, aba wetsubiile shitsoloŋo sha Wele ni 
isi uyo ushikhalakho. 
23 “Nga she kumutaambo isi inywe baleekeli be kamakaambila ka Musa ni 
Bafarisaayo! Inywe babemunyakasa khu ngaaki! Muwa shisiintsa shitweela she 
liikhumi khu biindu byeenywe bibiŋaayisa tsinyanyi nga butuungulu, ni 
bibintsaali, ne mwalekha khwinaanayo isi bibiindu bibifuura bukhulu bye 
kamakaambila, nga nibyo bwa ŋali, shiisa, bubwiyikinwa ni khufukiilila. Bino 
muli ni khubikhola, ne se shimanyisa shiri muli ni khutataya bibiindi bibiramile 
ta. 

24Inywe baraangilisi baabofu, mukhakakho naabi khurusamo isame mu 
biliibwa byeenywe, ne mwamila iŋamya nga akhushimanya ta. 
25“Nga she kumutaambo inywe baleekeli be kamakaambila ka Musa ni 
Bafarisaayo! Inywe babemunyakasa khu ngaaki! Musiinga khu ngaaki khwe 
shikhopo ni sowaani, ne mukari mwayitsula bulyaanga, ni khukhwiiliisa 
mwabeene mwenyene! 
26Iwe Umufarisaayo umubofu! Nyoowa usiinge mukari mwe shikhopo ni 
sowaani, nio akile ni khu ngaaki nakhwo khube khumiliwu. 
27 “Nga she kumutaambo inywe baleekeli be kamakaambila ka Musa ni 
Bafarisaayo! Inywe babemunyakasa khu ngaaki! Inywe muli nga tsiŋani tseesi 
bawakha luloongo luwaanga, nga tsibonekha bulayi khu ngaaki, ne nga mukari 
tsetsuule kamakuumba ke baafu, ni bunyaalu bwoosi. 
28Ni musaambo niyo ndweela, nanywe mubonekha mu baandu bulayi khu 
ngaaki, nga bakwalaafu, ne mukari mweenywe mwayitsula bubeeyi, ni 
bubwoonaki bukali. 

Yesu aruumbula bitaambiso bibikheetse muumoni 
(Luka 11.47-51) 

29“Nga she kumutaambo isi inywe baleekeli be kamakaambila ka Musa ni 
Bafarisaayo! Inywe babemunyakasa khu ngaaki! Inywe mwombekha tsiŋani 
tse baŋoosi, naluundi mwawakha mwamiliisa tsiŋani tse bakhosefu. 
30Mwamala mwaloma muri, ‘Khuba nga khukhwabawo mu bifukhu bye 
bakuuka beefwe, khali sikhwetubaasa ni nabo mu khutsukha kamafuki ke 
baŋoosi ta.’ 
31Muryo inywe mwekhaliile khaale kumusaango muri, inywe muli babaana 
baabo babeera baŋoosi. 
32Aso, inywe ni mwiloosele mumalilise kumulimo kweesi bakuuka beenywe 
barakikha! 
33 “Inywe tsindemu! Luundi inywe babaana be tsindemu tse buutwa! Muliwona 
muryeena khuubakhalila kumusaango kwe kumulilo kukukhasima ta? 
34Nashiryo ise indibarumanila baŋoosi ni basaani be kamakyesi, ni baleekeli. 
Batweela khu nibo mulibeera, mubatsaangilile khu misalaba, babaandi khu 
nibo mubakhupe tsimiimbo nga bali mu ntsu tseenywe tse khukhwisaayilamo, 
nga mubakubyeenga khukhwaama mu shiriimba shitweela khukhwoola mu 
shiindi. 
35Ni shishamamo nisho shitaambiso she kamafuki ke bakhosefu kakatsutsukha 
khu shiibala, shishiliikwa khwiinywe, khukhwaama khu mafuki ka Abeli, 
khukhwoolesa khu mafuki ka Zekariya, umwaana wa Berekiya, isi mwerira 
akari e Lisaayilo Likhulu ni shisheeso. 

36Ilala imbaboolela ndi, shitaambiso isho shoosi shiliitsa khu baandu be 
kumuboolo kuno.” 

Yesu akana naabi Yerusalemu 
(Luka 13.34-35) 

37“O Yerusalemu, Yerusalemu! Iwe uwiira baŋoosi, naluundi wakhupa 
kamabaale ibo babarumaniwa is'uli, tsifuunda tseenga tseesi nakanila 
khubuusanisa babaandu boowo atweela nga ingokho ni buusanisa bubwaana 
bwayo mu ndaha tsayo, ne iwe walekha khufukiilila ta! 
38Ne bona intsu yoowo yalekhewele nga likubili busa. 

39Ari ikhuboolela ndi, khukhwaama shaleelo, s'ukane umbonekho luundi ta, 
khukhwoolesa ni muliloma muri, ‘Ali ni khabi uyo uwiitsila mu lisiina 
ly'Omukasya.’ ” 

Matayo 24 

Khukhwoonakisibwa khwe Lisaayilo Likhulu 

(Mako 13.1-2; Luka 21.5-6) 

1Yesu waarura mu Lisaayilo Likhulu, ne n'aba nga akyeenda atsya, baleekelwa 
beewe beetsa is'ali khumwokyesa bibyombakhe bye Lisaayilo Likhulu. 
2Yesu waabaloma ari, “Mwaboone bibiindu bino byoosi? Ilala imbaboolela ndi, 
mbaawo libaale na litweela lilirama nga lyemile khu lyashe ta! Buli litweela 
lilituumiwa aasi.” 

Bihangafu ni khutaambisibwa 
(Mako 13.3-13; Luka 21.7-19) 

3Yesu n'aba nga wekhaale khu lukiingi lwa Zeyituni, baleekelwa beewe beetsa 
is'ali mu shimoonyo bamuloma bari, “Umukasya, khuboolele, bibiindu bino 
byoosi bilibawo liina, naluundi khabonelo khe kamakaanga shiina 
khakhalibawo khukhwokesa khukhwiitsa khwoowo, ni intsakamo iye 
shiibala?” 
4Yesu wabeelamo ari, “Ni mwiliinde ilekhe khubawo umuundu namutweela 
ubaborosa ta. 
5Lwekhuuba bakali baliitsa mu lisiina lyase, nga baloma bari, ‘Ise niye Kristo,’ 
baryo baliborosa bakali. 
6Muliwulila busoolo ni tsimboolela tse busoolo, ne ni mubone muri 
simuyembelesebwa ta. Bino byaakha khubawo, ne intsakamo iba nga ishiili. 
7Linaambo lilisoolanisa linaambo lyashe, buyiinga bulisoolanisa buyiinga, 
iliibawo intsala ngali, ni khutengasibwa khwe shiibala khulibawo mu bisiintsa 
bikali. 
8Bino nibyo bibirakikha butsiina bwe khusaala. 



1926 

 

 
Ibayibuli Ingwalaafu 

© 2016 Bible Society of Uganda. 
  

 

 

9 “Lwanyuma balibawaanayo inywe, mutaambisibwe, luundi mwiriibwe, ni 
kamanaambo koosi kalibabiyila khubafunisa lisiina lyase. 
10Khu mbuka nyene iyo, bakali balikhasikha mu khufukiilila khwawe, balyemo 
bashaawe luwomelo, luundi babiyanile bonyene na bonyene. 
11Ulwo, baŋoosi be bubeeyi bakali baliitsa, baborose babaandu bakali. 

12Ne lwekhuuba khukhola bye bubwoonaki bililoosela naabi, khuukana khwe 
bakali khuliwamo kamaani. 
13Ne uyo ulihandalala khukhwoolesa ibumaliliso, aliwonesebwa. 

14Ni kamakhuuwa kamalayi kano ke Buyiinga bwe mwikulu, kaliboolelwa mu 
shiibala shoosi, khuuba bujulisi mu manaambo koosi, lwanyuma intsakamo 
ikhoole. 

Kumutaambo kumukali 
(Mako 13.14-23; Luka 21.20-24) 

15 “Ne ni mulibona she mbikho shishireera khuhela nga shemile mu shiifwo 
shikhosefu sheesi Danieli umuŋoosi alomakho. (Uyo usoma aakha amanye.) 
16Ulwo ibo babaali mu Yuda belukhile mu njiinji. 

17Uyo uba ali khu ngaaki khu shisuli she ntsu yeewe, akheekha aasi khuutsya 
khubukula shishiindu shoosi mu ntsu ta. 
18Ni nooyo uli mu mukuunda akhelayo ingo khuutsya khubukula ingubo yeewe 
ta. 
19Nga bikhaabe bifukhu bye kumutaambo isi bakhasi babaali bisoombo, ni 
naabo babanuunisa. 
20Ni muloombe muri khukhwilukha khweenywe khulekhe khuba mu bifukhu 
bye bunyifu namwe khu Sabato ta. 
21Lwekhuuba mu mbuka iyo, ilibawo kumutaambo kumukali 
kukukhabatsakawo khukhwaama khu khurakikha khwe shiibala 
khukhwoolesa ari, naluundi sishilibatsakawo shishifwaanakho shiryo ta. 
22Iba nga bifukhu ibyo bibikhembiiyisibwakho ta, khali mbaawo n'umuundu na 
mutweela abe unyala khuwonesebwa ta, ne lwe bulayi bwe barobole ba Wele, 
bifukhu ibyo bilimbiiyisibwa. 
23“Mu mbuka iyo, umuundu yeesi nakhuloma ari, ‘Bona, Kristo ali ano,’ namwe 
ari, ‘Uyo,’ mukhamufukiilila ta. 
24Lwekhuuba ba kristo be bubeeyi bakali ni baŋoosi be bubeeyi baliitsa 
bakhole bubonelo bukali ni bye kamakaanga, lwe khuukana khuborosa bakali. 
Noola shinyalikha, ni barobole beene. 
25Bona, ise nabibabooleele nga imbuka iyo ishiili khwoola ta. 

26 “Namwe noola babaloma bari, ‘Bona, ali mu mubiimbi,’ mukhatsyayo ta. 
Namwe bari, ‘Bona, ali ano mu biseenge bye mukari,’ mukhabifukiilila ta. 

27Lwekhuuba nga khumulikha ni khwaama ibwaamanyaanga, 
khwaabonekhela i bukwanyaanga, ni khukhwiitsa khw'Omwaana w'Omuundu 
nakhwo khuliiba khuryo. 
28Awo aba kumulaambo osi, niwo esi tsingosya tsibuusanila. 

Khukhwiitsa khw'Omwaana w'Omuundu 
(Mako 13.24-27; Luka 21.25-28) 

29 “Khaangukho lwanyuma lwe shitaambiso mu bifukhu ibyo, inyaanga 
ilimaliyisibwa, kumweesi sikulirusa buwaanga bwakwo ta, tsinieniesi tsiliikwa 
khukhwaama mu ngaaki, ni kamaani ke mwikulu kalitengasibwa. 
30Lwanyuma lwayo, khabonelo kh'Omwaana w'Omuundu khalibonekha mu 
ngaaki, ni kamanaambo koosi ke mu shiibala kalilila. Balibona Umwaana 
w'Omuundu nga etsila mu namufweeli we mwikulu, ni kamaani ni shiriifwa 
shikali. 
31Nio arumane bamalayika beewe, n'ikhoombi imboofu nga ifuura, ni nabo 
balibuusanisa babaandu beewe barobole, khukhwaama khu mbeka tsoone, 
khukhwaama khu ndulo khwe likulu khutweela khukhwoola khu khuundi. 

Kusaala ku Figi nga she khubonelakho 
(Mako 13.28-31; Luka 21.29-33) 

32“Aluno ari, ni mwiyikile khu kusaala ku Figi. Tsisakya tsakwo ni tsitsowa, 
kamaru kasisina, inywe mumanya muri kumunaane kuli aambi. 
33Nanywe muryo, ni mubona bibiindu bino byoosi, mumanye muri, imbuka ili 
aambi, nga ili khu mulyaango khubweene. 
34Ilala imbaboolela ndi, kumuboolo kuno sikuliwawo ta, khukhwoolesa nga 
bibiindu bino byoosi byabelewo. 
35Likulu ni shiibala biliwawo, ne bilomo byase sibiliwawo ta. 

Mbaawo umanya shifukhu namwe isaawa ta 
(Mako 13.32-37; Luka 17.26-30,34-36) 

36“Ne bye shifukhu isho ni saawa, mbaawo ubimanya ta, ikhaba bamalayika be 
mwikulu namwe Umwaana ta, khurusakho Paapa yenyene. 
37Nga ni shaba mu bifukhu bya Nowa, shiryo nga ni shiliiba mu khwiitsa 
khw'Omwaana w'Omuundu. 
38Lwekhuuba mu bifukhu ibyo, nga kameetsi kashiili khusalasala ta, babaandu 
baaba balya, nga banywa, nga bakhwalikha luundi nga bakhwalikhisa, 
khukhwoolesa khu shifukhu khweesi Nowa enjilila mwikhoŋolo. 
39Nibo sibamanya shishiindu shoosi shishiitsya mu moni ta, khukhwoolesa 
kameetsi ni kasalasala, kabasuta boosi kabayila. Ni khukhwiitsa khw'Omwaana 
w'Omuundu khuliiba khuryo. 
40Basaani babili baliiba mu mukuunda, mutweela aliyilibwa, ukuundi 
alilekhebwa. 

41Ni bakhasi babili baliiba nga basya khu lusisi, mutweela aliyilibwa, ne 
ukuundi alilekhebwa. 
42Ni nashiryo, ni mube meeso, lwekhuuba simumanya shifukhu shiina khweesi 
Umukasya weenywe aliitsilakho ta. 
43Ne ni mumanye shino muri, iba nga umweene intsu amanya isaawa shiina iye 
shiilo yeesi umwiifwi kane etsilemo, khali ekhala meeso, ilekha khubawo 
umuundu yeesi ukifuniaaka wenjilamo ta. 
44Ni nanywe muryo, mwakha khuuba berekefu, lwekhuuba Umwaana 
w'Omuundu aliitsila mu saawa isi mukhamwaambaasilamo ta. 

Umwakaanisi umwiyikinwa 
(Luka 12.41-48) 

45“Naanu umwakaanisi umwiyikinwa luundi umukyesi yeesi umukoosi weewe 
alekhela baraambi be mu ntsu yeewe khubalolelela, khubawa biilyo mu saawa 
inyene? 
46Nga kane abe ni khabi umwakaanisi uyo isi umukoosi weewe alinyoola nga 
akhola aryo, n'aliba nga wakoboole. 
47Ilala imbaboolela ndi, umukoosi uyo alimukhola khuuba umuloleleli we 
bibiindu byeesi ali nabyo byoosi. 
48Ne umwakaanisi uyo n'aba umubi, uwilomela mu mwoyo kweewe ari, 
‘Umukoosi wase wekhaaleyo,’ 
49aryo warakikha khukhupa babakaanisi basheewe, ni khuunywa ni 
khumeelela atweela ni bameesi. 
50Umukoosi w'omwakaanisi uyo alikobolela khu shifukhu khweesi 
akhamwaambasilisilakho ta, ni khu saawa yeesi akhamanyile ta. 
51Alimukhalakamo bisiintsasiintsa, aweebwe kumukabo kweewe atweela ni 
babaandu babemunyakasa khu ngaaki busa. Iyo iliiba khulila ni 
khukhwilumaka kameeno. 

Matayo 25 

Lusimo lwe bakhaana liikhumi 

1 “Khu shifukhu isho, Buyiinga bwe mwikulu bulifwaananisibwa ni bakhaana 
liikhumi babaayila tsitaala tsaabwe, baarura khuutsya khukhwakaanila 
umusaani ukhweele umukhasi. 
2Ne baraano khu nibo baaba basilu, ne baraano nga bakyesi. 

3Abo babaaba baasilu baasuta tsitaala tsaabwe, ne baalekha khuyila ni 
kamafura kakaandi ta. 
4Ne abo babaaba bakyesi baasuta tsitaala tsaabwe atweela ni kamafura 
kakaandi mu shiindu. 

5Ne umusaani ukhweele n'akyelewa khukhwiitsa, boosi baawungukhila, 
baakona. 
6Ne mu shilo khukari, aabawo khuulaangilila bari, ‘Bona ukhweele woolile, ni 
murure mu mwakaanile.’ 
7Bakhaana boosi benyukha, baŋoonaka tsitaala tsaabwe. 

8Ne babaaba baasilu tsana baalomela bakyesi bari, ‘Ni mukhuwekho khu 
mafura keenywe, lwekhuuba tsitaala tseefwe tsilikho tsisima.’ 
9Bakyesi babeelamo bari, ‘Taawe, singene kakhumale ifwe ni nanywe taawe. 
Khurusakho, ni mutsye isi bakulisila, mwikulile kakeenywe.’ 
10Ne ni baaba nga batsya khukula kamafura, ukhweele woola. Ibo babaaba 
berekefu, benjila ni naye khu mayiiya ke bukhwaale, bekalawo lulwiitsi. 
11Lwanyumakho bakhaana tsana babaatsya bakobola, baloma bari, 
‘Musakhulu, musakhulu, khwikulilewo.’ 
12Naye wabeelamo ari, ‘Ilala imbaboolela ndi inywe ise simbamanyakho ta.’ 

13“Ni nashiryo, ni mube meeso, lwekhuuba simumanya shifukhu namwe 
isaawa ta. 

Lusimo lwe babakaanisi bataru 
(Luka 19.11-27) 

14 “Luundi ndi Buyiinga bwe mwikulu bulifwaana nga umusaani uwaba atsya 
lukyeendo lweewe, walaanga babakaanisi beewe, wabalekhela buyiindifu 
bweewe. 
15Isi mutweela wamuwa tsi talanta tsiraano tse tsinusu, ukuundi wamuwa tsi 
talanta tsibili, ni isi ukuundi wamuwa i talanta indweela. Awa buli mutweela 
nga bunyali bweewe ni bwaba. Lwanyuma waarura waatsya khu lukyeendo 
lweewe. 
16Khaangukho umusaani uwafuna tsi talanta tsiraano, waatsya 
waatsisubulamo, waafunamo tsi talanta tsitsiindi tsiraano. 
17Ni nooyo naye uwafuna tsi talanta tsibili, waatsisubulamo waafunamo 
tsitsiindi tsibili. 
18Ne umusaani uwafuna i talanta indweela, waatsya waalima lilowo mwiloba, 
waabisamo i talanta y'omukoosi weewe tsana. 
19“Lwanyuma lwe mbuka indeeyikho, umukoosi we babakaanisi tsana 
waakobola, wekhala khuubalana ni nabo tsinusu tseewe. 
20Umusaani uwafuna tsi talanta tsiraano waareera ni tsi talanta tsitsiindi 
tsiraano, nga aloma ari, ‘Musakhulu, waambikhisa tsi talanta tsiraano, ne bona, 
naafunilemo tsiraano tsitsiindi.’ 

21“Umukoosi weewe waamuloma ari, ‘Uryoo! Iwe umwakaanisi umulayi luundi 
umwiyikinwa, ubeele umwiyikinwa mu biindu bikyeekhe, ari kane ikhubiikhise 
bibiindu bikali. Yiitsa ukabananile atweela kumwikhoyo kw'omukoosi woowo.’ 
22“Uyo naye uwafuna tsi talanta tsibili weetsa. Waaloma ari, ‘Musakhulu, 
waambikhisa tsi talanta tsibili, ne bona naafunilemo tsi talanta tsitsiindi tsibili.’ 
23“Umukoosi weewe waamuloma ari, ‘Uryoo! Iwe umwakaanisi umulayi luundi 
umwiyikinwa. Ubeele umwiyikinwa mu biindu bikyeekhe, ne ari kane 
ikhubiikhise bibiindu bikali. Yiitsa ukabananile atweela kumwikhoyo 
kw'omukoosi woowo.’ 
24“Uyo naye uwafuna i talanta ndweela weetsa. Waaloma ari, ‘Musakhulu, 
nakhumanya ndi uli umusaani umuwaangafu naabi, ukyesela isi ukhaamiitsila 
ta. Ubuusanisila isi ukhahanyila bumiitso ta. 
25Nashiryo, ise narya, naatsya naabisa i talanta yoowo mwilowo. Bona iyishiina, 
iyoowo inyene.’ 
26“Umukoosi weewe waamwiilamo ari, ‘Iwe uli umwakaanisi umubi, luundi 
umutoro! Iwe wamanya uryeena uri ise injesa sheesi ikhaamiitsa ta, luundi 
nabuusanisa byeesi ise ikhaamiitsa ta? 
27Nashiryo, khali waha basuubusi tsinusu tsase, ni khu mbuka yeesi 
ingobolelemo, naandifunilekho tsitsase tsinyene ni kamafuurisa. 
28Ni mumurusekho i talanta nyene, mukiwe uyo uuli ni tsi talanta liikhumi. 

29Lwekhuuba buli muundu ulikho ni shishiindu, balimuloselakho, ni naye aliiba 
ni bikali. Ne uyo ukhalikho nasho ta, ni naakho khakyeekhe kheesi ali nakho, 
balikhamurusakho. 
30Ne umwakaanisi uyo umubi, ni mumutuume ibulafu mu shilima, iyo iliiba 
khulila ni khukhwilumaka kameeno.’ 

Khuukhala kumusaango khumalilisi 

31 “Nga Umwaana w'Omuundu wetsiile mu shiriifwa sheewe, ni bamalayika 
boosi nga bali ni naye, alikhala khu shitsoloŋo sheewe, mu shiriifwa she 
mwikulu. 
32Kamanaambo koosi kalibuusanisibwa mu moni tseewe, ni naye 
alyawukhanisamo babaandu nga umwaayi n'awulamo kamasheese ni tsimbusi. 
33Kamasheese alikara khu mukhono kweewe kumulayi, ni tsimbusi khu 
mukhono kumunyeletsi. 
34“Lwanyuma umuyiinga aliloma abo babaali khu mukhono kweewe kumulayi 
ari, ‘Yiitsa, inywe beesi Paapa awa tsikhabi. Ni mwinjile mufune Buyiinga 
bubwaŋoonewaŋoonewa khulweenywe khukhwaama khu khubuumbibwa 
khwe shiibala. 

35Lwekhuuba ise naba intsala, inywe mwaamba she khuulya; naba bulesa 
inywe mwaamba she khuunywa; naba mukyeni, inywe mwantsakaanila mu 
ntsu tseenywe. 
36Ise naba bukhuna, inywe mwangwarisa; naba mulwaale, mwandolelela 
bulayi; naba mu mapuusu, mweetsa mwambonakho.’ 
37“Ne bakwalaafu nabo balimwiilamo bari, ‘Umukasya, khwakhubona liina nga 
uli ntsala khwakhuwa she khuulya; namwe nga uli bulesa khwakhuwa she 
khuunywa? 
38Khwakhubona liina nga uli umukyeni khwakhwakaanila iweefwe; namwe 
nga uli bukhuna khwakhukwaarisa? 
39Khwakhubona liina nga uli umulwaale, namwe mu mapuusu, khweetsa 
khukhubona?’ 
40Umuyiinga naye alibeelamo ari, ‘Ilala imbaboolela ndi, shoosi sheesi 
mwakholela mutweela khu bandaayase babafuura bukyeekhe bano, 
mwashikholela ise.’ 
41“Lwanyuma aliloma abo babaali khu mukhono kweewe kumunyeletsi ari, ‘Ni 
mururewo isi indi mutsye, inywe babaatsubiwa, mutsye mu mulilo 
kukuukhasima ta, kukwaŋoonewaŋoonewa lwa Sitaani ni bamalayika beewe. 
42Lwekhuuba ise naba intsala, ne inywe simwaambakho she khuulya ta; naba 
bulesa, simwaambakho she khuunywa ta. 
43Naba mukyeni, ne simwantsakaanila iweenywe ta; naba bukhuna, ne 
simwaambakho bikwaaro ta; naba mulwaale, luundi nga ndi mu mapuusu, 
simweetsa mwambonakho ta.’ 
44Nabo balimwiilamo bari, ‘Umukasya, khwakhubona liina nga uli intsala, 
namwe bulesa, namwe umukyeni, namwe bukhuna, namwe mulwaale, namwe 
mu mapuusu, ifwe khwalekha khukhuyeeta?’ 
45“Naye alibeelamo ari, ‘Ilala imbaboolela ndi, nga ni mukhaashikholela 
mutweela khu bano babaafuura bukyeekhe, muryo simwashiikholela ise ta.’ 
46Ni nabo baryo baliitsya mu shitaambiso shikhawawo ta, ne bakwalaafu 
baliitsya mu bulamu bubukhawawo ta.” 

Matayo 26 

Luwomelo lwe khuuwaamba Yesu 

(Mako 14.1-2; Luka 22.1-2; Yokana 11.45-53) 

1Lwanyuma nga Yesu waamalile khukanikha bilomo bino byoosi, waloma 
baleekelwa beewe ari, 

2“Mwaamanyile nga lwanyuma lwe bifukhu bibili, Kamayiiya kakalaangibwa 
Kamayiiya ke Khuubirakho katsya khubawo, n'Umwaana w'Omuundu 
aliweebwayo khumutsaangilila khu musalaba.” 
3Lwanyuma basaayi bakhulu ni basakhulu be babaandu baabuusanila atweela 
mu lumako lw'omusaayi ufuura bukhulu ulaangiwa Kayafa. 
4Ibweene iyo bekutila atweela isaambo yeesi kane bawambemo Yesu mu mbola 
busa bamwiire. 
5Ne baloma bonyene na bonyene bari, “Ne sishaakha khuuba khu bifukhu bye 
Kamayiiya ta, inyalikha khuubawo shisaayumba mu baandu.” 

Yesu bamuwakha kamafura i Besaniya 
(Mako 14.3-9; Yokana 12.1-8) 

6Ulwo Yesu n'aba nga ali i Besaniya mu ntsu ya Simoni uwe bikeenge, 

7aabawo umukhasi uweetsa ni kyupa iye kamafura kakaawunya buulayi ke 
khukhwihakha, waakatsukha khu murwe kwa Yesu, nga Yesu wekhaale naalya. 
8Ne baleekelwa ni baabona shino, bakhalala baloma bari, “Kamafura aka 
konekheele shiina? 
9Kamafura kano kaandikulisiwilemo tsinusu tsingali busa tsiweebwa 
bataambi.” 
10Yesu n'abona aryo, waabareeba ari, “Lwashiina mwikiitsa umukhasi uyu? 
Waakholele ise shishiindu shilayi naabi. 
11Lwekhuuba bataambi kane mubaatsake ni nabo busheele, ne singene 
mubaatsake ni nase busheele taawe. 
12Umukhasi yuno n'antsukhilekho kamafura kano kakaawunya buulayi khu 
mubili kwase, ashikholele khu khuŋoonaŋoona ise lwe khuusiikhiwa khwase. 
13Ilala imbaboolela ndi, buli oosi isi kamakhuuwa kamalayi kano kane 
kaboolelwe mu shiibala shoosi, ni nasho sheesi umukhasi yuno akholile 
balishilomakho lwe khuumushebulila.” 

Yuda afukiilila khuulya mu Yesu luwomelo 
(Mako 14.10-11; Luka 22.3-6) 

14Lwanyuma mutweela khwi khumi na babili ulaangiwa Yuda Isikalyoti, 
waatsya isi basaayi bakhulu, 
15waabareeba ari, “Shiina sheesi kane muumbe ise ningene imbaaneyo Yesu isi 
muli?” Baryo baamubalila tsinusu tse ifeeza kamakhumi kataru baamuwa. 
16Ni khukhwaama abweene awo, Yuda waaba nga aweentsa imbuka indayi iye 
khuumuwaanayo isi bali. 

Yesu khu She angoloobe ni Baleekelwa beewe 
(Mako 14.12-21; Luka 22.7-13,21-23; Yokana 13.21-30) 

17Khu shifukhu shishinyoowa she Kamayiiya ke Kimikaati Kikikhasiila ta, 
baleekelwa beetsa isi Yesu baamureeba bari, “Kane khukhurekekhele ena esi 
ukana khuliila Kamayiiya ke Khuubirakho?” 
18Yesu waabeelamo ari, “Ni mutsye mu shiriimba w'omusaani mutweela, 
mumulome muri, ‘Umuleekeli aloma ari isaawa yase indobore yoolile. Nase 
ingana khuliila mu ntsu yoowo Kamayiiya ke Khuubirakho ni baleekelwa 
baase.’ ” 
19Nabo baleekelwa baryo baatsya, bakhola nga Yesu n'abaloma, baŋoonaŋoona 
Kamayiiya ke Khuubirakho. 
20Ne antsye ni bwelabula, Yesu ni baleekelwa beewe liikhumi na babili, bekhala 
aasi khuulya. 
21Ne ni baaba nga balya, Yesu waabaloma ari, “Ilala imbaboolela ndi, mutweela 
khwiinywe kane andyemo luwomelo.” 
22Baleekelwa boosi kumutaambo kwabawaamba naabi, kila barakikha buli 
mutweela khuuloma bari, “Umukasya, umanyisa ise?” 
23 Yesu waabeelamo ari, “Uyo ukhotsele ni nase musowaani ndweela, niye 
unandyamo ise luwomelo. 
24Umwaana w'Omuundu kane atsye nga ni shamuronebwakho. Ne nga she 
kumutaambo isi uyo umulyamo luwomelo! Shandibeele shilayi aba nga 
ukhasaalikha ta.” 
25Lwanyuma Yuda abe uwe khumulyamo luwomelo wamuloma ari, “Ilala, 
umuleekeli, ulikho uloma uri niye ise?” Yesu wamwiilamo ari, “Ee, niye iwe nga 
n'ulomele.” 

She angoloobe Sh'Omukasya 
(Mako 14.22-26; Luka 22.14-20; 1 Bakorinso 11.23-25) 

26Baryo ni baaba nga balya, Yesu waabukula kumukaati, waakuloombela 
ikhabi, waakumenyulamo, waakuwa baleekelwa beewe, nga aloma ari, “Ni 
mubukule mulye, kuno nikwo kumubili kwase.” 
27Lwanyuma waabukula shikhopo, waashiloombela ikhabi, waashibawa nga 
aloma ari, “Ni munywekho khu shino mweesi. 
28Lwekhuuba kano niko kamafuki kaase, kakaŋaŋasa indakaano ya Wele, 
kakatsutsukha lwe bakali, lwe khukhwiyakhila bibyoonako. 
29Imbaboolela ndi, ise s'indinywakho luundi khu byaano bye kumusabibu bino, 
khukhwaama shaleelo, khukhwoolesa khu shifukhu isho khweesi 
indinyweelakho bushaakha ni nanywe mu Buyiinga bwa Paapa wase.” 
30Baryo ni baamala khukhweemba kumweenya, barura baatsya khu lukiingi 
lwa Zeyituni. 

Yesu arumbura nga Petero n'akhamwikaane 
(Mako 14.27-31; Luka 22.31-34; Yokana 13.36-38) 

31 Lwanyuma Yesu waaloma baleekelwa beewe ari, “Inywe mweesi shiilo shino 
kane mukhasikhane khulwase, lwekhuuba sharonebwa shiri; ‘Indikhupa 
umwaayi we kamasheese, ni kamasheese ke mwitaala koosi kalisalanila.’ 
32Ne lwanyuma nindimala khulamusibwa, indibanyoowa ibweeni khuutsya i 
Galilaaya.” 
33Kila Petero waamwiilamo ari, “Bano boosi bakhakhaasikhana khu lwoowo, 
ise singene ishikhole na khakyeekhe khoosi ta.” 
34Ne Yesu waamuloma ari, “Ilala ikhuboolela ndi, mu shilo sheene shino, 
itwaaya inaba nga ishiili khukholyookha ta, iwe kane ube waantsikaanile 
kimiluundi kitaru uri, waakhumanya ise ta.” 
35Ne Petero welamo ari, “Ikhaba nga kane shibe she khuufwila atweela ni nawe, 
singene ikhwikaanekho na khakyeekhe khoosi ta.” Ni baleekelwa babaandi 
nabo boosi baloma baryo. 

Yesu ng'aali mu Getisemane 
(Mako 14.32-42; Luka 22.39-46) 

36Lwanyuma Yesu waatsya ni baleekelwa beewe mu shiifwo shishilaangibwa 
Getisemane, waabaloma ari, “Ni mwikhalekho ano, nga ise niintsyakho iyo 
khuloomba.” 
37Warobolamo Petero, ni babaana ba Zebedaayo, waatsya ni nabo, warakikha 
khukhwiyembelela naabi, kumutaambo kwamuwaamba. 
38Lwanyuma waabaloma ari, “Kumwoyo kwase kwetsuule bibyambaaso bye 
kumutaambo kukuntsolesa ni khuufwa. Ni muramekho ano, ne mube nga muli 
meeso ni nase.” 
39Aryo wamawo waatsyakho aburaangisikho khafwiiti, wakwa aasi mafumala, 
waloomba ari, “Wo Paapa wase, noola shinyalikha, khayo shikhopo shino she 
butsiina shiindusiwekho. Ne akhuba nga ise ni ngana ta, ne nga iwe n'ukana.” 
40Lwanyuma wakobolayo isi baleekelwa beewe, wabanyoola nga bakonele liilo. 
Waloma Petero ari, “Inywe simunyalile khuuba meeso ni nase khumalakho 
isaawa ndweela yonyene ta? 
41Ni mube meeso, luundi muloombe, nio mulekhe khukwa mu 
khukhonjelesebwa ta. Kumwoyo ilala kukana, ne kumubili nikwo kumutoro.” 
42Yesu welayo luundi kumuluundi kwe khabili, waloomba ari, “Wo Paapa, noola 
sishinyalikha shikhopo shino she butsiina khukhundusibwakho ta, khurusakho 
nga nashinyweele, sheesi iwe ukana shikholekhe.” 
43Aryo n'akobola luundi isi baleekelwa beewe, waabanyoola ndi nga bakona 
liilo, lwekhuuba tsimoni tsaabwe tsaba tsaasitowele. 
44Aryo waabalekha, welayo luundi waaloomba kumuluundi kwe khataru nga 
aloma bilomo byeene nibyo bitweela nga bikiboole. 

45Lwanyuma waakobola isi baleekelwa beewe, waabaloma ari, “Mushikona 
luundi mushiwola? Bona ari isaawa yoolile, n'Umwaana w'Omuundu ari 
waawaanibwileyo mu mikhono kye babonaki. 
46Ari ni mwinyukhe khutsye! Bona uyo unandyamo luwomelo ali aambi 
khukhwoola.” 

Khuuwaambibwa khwa Yesu 
(Mako 14.43-50; Luka 22.47-53; Yokana 18.3-12) 

47Ne Yesu n'aba nga ashikanikha aryo, mutweela khu baleekelwa beewe 
liikhumi na babili ulaangiwa Yuda woola, nga ali ni lituuli lye babaandu bakali 
nga bali ni tsindima, ni tsisoonyi, baaba barumaniwile ni basaayi bakhulu ni 
basakhulu be babaandu. 
48Ari uyo uwamulyamo luwomelo aba wabaweele khabonelo nga aloma ari, 
“Uyo yeesi kane ingwe mu shifuba, aba niye umweene uyo, mumuwambe.” 
49Aryo Yuda weetsa burereefu isi Yesu, wamuloma ari, “Umuleekeli, mulembe!” 
Waamukwa mu shifuba. 
50Yesu waamuloma ari, “Musaale, khola sheesi witsiliile khuukhola.” Baryo 
basaani beetsa baakwa khu Yesu bamuwaamba. 
51Ne bona mutweela khuubo babaaba ni Yesu winyusa kumukhono, 
waasowoolayo lurima lweewe, waarema umukulwa w'omusaayi ufuura 
bukhulu, waamukhalakho khukhuru. 
52Yesu waamuloma ari, “Yisayo lurima lwoowo mu shiifwo shalwo, lwekhuuba 
abo boosi babaasowoolayo lurima, balihela ni lurima. 
53Inywe mwaambaasa muri, ise shinyala khukhwikontselela Paapa, ni naye 
khaangu akho anyala khukhuntsakaanisa kamaye ke bamalayika kakaminyisa 
khwi khumi na kabili? 
54Ni bibyaronebwa bikhosefu binyala byoolelela biryeena, bibiloma biri shino 
shaakha shibe shiryo?” 
55 Mu saawa nyene iyo, Yesu waloma lituuli lilyeetsa ari, “Inywe muli nga 
babetsiliile umunuuli ni tsindima ni tsisoonyi khukhumaamba ise? Ne busheele 
nekhalatsaka mu Lisaayilo Likhulu, nga indeekela, ne nga simwamaamba ta. 
56Ne bino byoosi byakholikhile nio bibyaronebwa bye baŋoosi byoolele.” Ne 
baleekelwa beewe boosi batitukha bamulekha. 

Yesu ng'aali mu moni tse Lukhobo 
(Mako 14.53-65; Luka 22.54-55,63-71; Yokana 18.13-14,19-24) 

57Abo babaawaamba Yesu baamuyila w'omusaayi ufuura bukhulu, ulaangiwa 
Kayafa, ibweene iyo yeesi baleekeli be kamakaambila ka Musa, ni basakhulu 
baaba babusaniile. 

58Ne Petero waamuloondakho inyuma aleeyikho, khukhwoolela ilala mu 
lwaanyi lw'omusaayi ufuura bukhulu, naye wenjila mukari, wekhala atweela ni 
baliindi, ari nio abone bibyaamamo. 
59Basaayi bakhulu nibe mu lukhobo boosi bakhakakho khuweentsa bujulisi 
bwe bubeeyi khu Yesu nio banyalise khuumwiira. 
60Ne baalekha khunyoola ta, ikhaba nga aabawo bajulisi bakali bebubeeyi 
babeetsa. Ne ibumaliliso, aabawo babili babeetsa, 
61baaloma bari, “Umuundu yuno aloma ari, ‘Ise inyala khusaambula lisaayilo 
lino likhulu lya Wele, luundi nalyombekhela mu bifukhu bitaru.’ ” 
62Umusaayi ufuura bukhulu wenyukha weema khu ngaaki, waaloma Yesu ari, 
“Iwe s'uli ni she khukhwiilamo ta? Lomo shiina yeesi basaani bano bareera 
khukhutsuntsumilisa iwe?” 
63Ne Yesu wasila busa. Umusaayi ufuura bukhulu kila amuloma luundi ari, 
“Ikhulomela ni shishitsubo mu Wele Umulamu, n'ukhuboolele noola iwe Kristo, 
Umwaana wa Wele?” 
64Yesu wamwiilamo ari, “Ee, shiili nga iwe n'ulomele. Ne imbaboolela inywe 
mweesi ndi khukhwaama shaleelo shino, mulibona Umwaana w'Omuundu nga 
wekhaale khu mukhono kumulayi kw'Omunyali wa byoosi, luundi nga etsila 
khu namufweeli we mwikulu.” 
65 Lwanyuma umusaayi ufuura bukhulu winuulaka bikwaaro byeewe nga 
aloma ari, “Oyu wafwotsoole Wele, ari khukanila shiina bujulisi bubuundi? 
Bona ari mwawuliile bukholomi bweewe. 
66Ari inywe mwaambaasa muryeena?” Nabo belamo bari, “Akhila khuufwa.” 

67 Lwanyuma bamufuutsila kamare mu moni, bamukhupa bifuusi, babaandi 
bamukhupa tsiimbi, 
68nga bamuloma bari, “Iwe uli Kristo, khola buŋoosi! Naanu niye ukhupile?” 

Petero ekaana Yesu 
(Mako 14.66-72; Luka 22.56-62; Yokana 18.15-18,25-27) 

69Khu mbuka yino Petero aba wekhaale ibulafu mu lwaanyi. Aabawo 
umwakaanisi umukhaana weetsa is'ali, wamuloma ari, “Ni nawe waba ni Yesu 
umu Galilaaya.” 
70Ne Petero niye wekaanila mu moni tse babaandu boosi nga aloma ari, “Ise 
naakhumanyakho sheesi iwe uli khukanikhakho ta!” 
71Ne Petero n'arura khukhwoola mu mulyaango, umukhaana ukuundi 
umwakaanisi wamubona, waalomela babaandu ari, “Umusaani uyu naye aba 
atweela ni Yesu we Nazareesi.” 
72Petero wekaana luundi nga etsuba, waaloma ari, “Umusaani uyo ise 
simumanyakho ta!” 

73Lwanyumakho luundi, abo babaaba beemile awo beetsa isi Petero, 
baamuloma bari, “Ilala iwe uli mutweela khu nibo, lwekhuuba isaambo yeesi 
ukanikhamo ikhwokyesanisa.” 
74Ulwo Petero waarakikha khukhwoona ni khukhwitsuba, nga aloma ari, 
“Umusaani uyo ise simumanyakho ta.” Ni khaangu akho, itwaaya 
yakholyookha. 
75Ni abweene awo, Petero washebulila byeesi Yesu aamuloma ari, “Itwaaya 
inaba nga ishiili khukholyookha ta, iwe kane untsikaane kimiluundi kitaru.” 
Aryo, waarura ibulafu, waalila naabi kamasika. 

Matayo 27 

Yesu ayilibwa wa Pilato 

(Mako 15.1; Luka 23.1-2; Yokana 18.28-32) 

1Kumutikhinyi mu mamilimili, basaayi bakhulu boosi ni basakhulu be 
babaandu, bakhalilawo atweela bye khukhwiira Yesu. 
2Baryo bamubowa, baamuyila, bamuwaanayo isi Pilato, uwaba gafana. 

Khuufwa khwa Yuda 
(Buraambi 1.18-19) 

3 Lwanyuma lwayo, Yuda uwalya mu Yesu luwomelo, n'abona nga bakhaliile 
Yesu kumusaango kwe khuufwa, kumutaambo kwaamuwaamba, wakobosela 
basaayi bakhulu ni basakhulu tsinusu tsana kamakhumi kataru. 
4Waaloma ari, “Ise noonakile, lwekhuuba naaliilemo luwomelo umuundu 
ukhalikho ni kumusaango ta.” Nabo baamwiilamo bari, “Ikwo musaango 
kweefwe? Ikwo musaango kwoowo.” 
5Lwanyuma Yuda waatuuma tsinusu tsana mu Lisaayilo Likhulu, waarura 
waatsya wekoka. 
6Basaayi bakhulu babukula tsinusu itso, baloma bari, “Shili she kumusilo 
khubukula tsinusu tsino khwatsira atweela ni biwaanwa mwibiikhilo lye 
Lisaayilo Likhulu, lwekhuuba tsili tsinusu tse kamafuki.” 
7Ni nashiryo bakhalilawo atweela, batsikulamo kumukuunda kw'omubuumbi 
mweesi baasiikhatsakamo bakyeni. 
8Isho nisho shishikila kumukuundakwo kwalaangiwa kuri, kumukuunda kwe 
kamafuki, khukhwoolesa ni shaleelo. 
9Shino sholelesa ibyo bibyalomewa n'Umuŋoosi Yeremiya shiri, “Babukula 
tsinusu itso kamakhumi kataru, bukusi bw'oyo bweesi babaana ba Isiraeli 
balala bafukiilisana khuwayo khulweewe, 
10batsiraambisa khutsikulamo kumukuunda kw'omubuumbi nga esi 
Umukasya andakila ise.” 

Pilato areeba Yesu bireebo 

(Mako 15.2-5; Luka 23.3-5; Yokana 18.33-38) 

11Nga bili biryo, Yesu wemikha mu moni tsa gafana, naye gafana waamureeba 
ari, “Iwe niye umuyiinga we Bayudaaya?” Yesu naye waamwiilamo ari, “Ee, shili 
nga iwe n'ulomele.” 
12Ne mwiibyo byeesi basaayi bakhulu ni basakhulu bamuwabila, mbaawo 
sheesi elamo ta. 
13Lwanyuma Pilato waamureeba ari, “Iwe s'uwulila bilomo bino byoosi byeesi 
bano bakhutsuntsumilisa ta?” 
14Ne Yesu walekha khubakho ni she khukhwiilamo ta, ikhaba na shitweela ta, 
khukhwoolesa ni gafana naye weyaanga naabi. 

Yesu bamukhalila kumusaango kwe khuufwa 
(Mako 15.6-15; Luka 23.13-25; Yokana 18.39; 19.16) 

15Ne buli mwiiko gafana aabatsaka ni saambo iye khuukangululila babaandu 
umubowe mutweela isi baakanatsaka alekhuulibwe khu shifukhu she 
Kamayiiya ke Khuubirakho. 
16Ne khu mbuka iyo, baabayo n'umubowe abe uwamanyikhana naabi lwe 
buubi bweewe, uwalaangiwa Baraba. 
17Awo boosi ni babuusana, Pilato wabareeba ari, “Naanu yeesi mukana 
imbalekhuulile; Baraba namwe Yesu ulaangibwa Kristo?” 
18Lwekhuuba amanya ari lyaba libuba lilyakila bawaanayo Yesu isi niye. 

19Ne Pilato ni ekhala khu shitsoloŋo she khuukhalilakho kimisaango, umukhasi 
weewe waamurumanila buurume ari, “Ukhakholakho shishiindu shoosi khu 
musaani uyo ukhalikho shiibi shoosi ta, lwekhuuba nataambisiwile naabi mu 
marooro mu shilo khulweewe.” 
20Ne basaayi bakhulu ni basakhulu bakhonjelesa babaandu bari baloombe 
Pilato abalekhuulile Baraba, ne biire Yesu. 
21Gafana waabareeba luundi ari, “Khu babaandu bano babili, mukana 
imbalekhuulile naanu?” Nabo belamo bari, “Baraba!” 
22Kila ndi Pilato waabareeba ari, “Ne Yesu ulaangiwa Kristo, imukhole 
ndyeena?” Boosi belamo bari, “Mutsaangilile khu musalaba!” 
23Pilato waabareeba luundi ari, “Ne lwashiina? Shiibi shiina sheesi akholile?” 
Ne nabo belamo ni kamaani koosi bari, “Mutsaangilile khu musalaba!” 
24 Ne Pilato n'abona nga bahandalale naabi, bakana khusoolana busoolani, 
wabukula kameetsi, wasaaba kamakhono keewe mu moni tse babaandu boosi 
nga babona, nga aloma ari, “Ise sindikho ni kumusaango kwoosi lwe kamafuki 
k'omusaani yuno ta, ukwo musaango kweenywe!” 
25Ne babaandu boosi belamo bari, “Kha kumusaango kwe kamafuki keewe 
kube khwiifwe ni khu baana beefwe!” 

26Aryo Pilato waabalekhuulila Baraba, ne waalakila ari Yesu bamukhupe 
tsimiimbo, lwanyuma waamuwaanayo isi bali bamutsaangilile khu musalaba. 

Basilikhale batsekhelela Yesu 
(Mako 15.16-20; Yokana 19.2-3) 

27Lwanyuma basilikhale ba Gafana baayila Yesu khu lwaanyi lwe kimisaango, 
baabuusaasa lituuli lye basilikhale boosi khumwibotokhelela. 
28Baryo baamwaabulamo tsingubo tseewe, baamukwaarisa ingubo imbesemu. 

29Baalukha lihabi lye kamawa, baalimukwaarisa khu murwe kweewe, baamura 
imiimbo mu mukhono kweewe kumulayi. Lwanyuma baafukhama aasi 
iburaangisi weewe, bamwoonela bari, “Mulembe iwe umuyiinga we 
Bayudaaya!” 
30Baryo baamufuutsila kamare, baamurusakho imiimbo isi baara mu mukhono 
kweewe, baamukhupa khu murwe kimiluundi mikali. 
31Ne ni baamala khumwoonela baryo, baamwaabulamo ingubo tsana 
imbesemu, baamukwaarisa bikwaaro byeewe bibyeene. Lwanyuma baamuyila 
khuumutsaangilila khu musalaba. 

Yesu bamutsaangilila khu Musalaba 
(Mako 15.21-32; Luka 23.26-43; Yokana 19.17-27) 

32Ne ni baaba nga barura ibulafu, baakanana umusaani uwe Kurene, 
uwalaangiwa Simoni; baamuwanyiinya khuusuta kumusalaba kwa Yesu. 
33Baryo boola mu shiifwo shishilaangibwa bari Gologosa (kamakhulu kaasho 
bari shiifwo she shiwaanga). 
34Abweene awo baawa Yesu iviini khuunywa, nga bakitubaasilemo indule 
naabi, na namuusakho, wekaana khukinywa. 
35Ne ni baamala khumutsaangilila khu musalaba, bakabanana bikwaaro 
byeewe, nga bakhupa khakokha 
36Lwanyuma lwayo, bekhala awo khumulolelela. 

37Ne angaaki e kumurwe kweewe barawo burone bubuloma buri, OYUNO NIYE 
UMUYIINGA WE BAYUDAAYA. 
38Aabawo ni banuuli babili babaatsaangililwa ni naye, mutweela khu mukhono 
kweewe kumulayi, n'ukuundi khu mukhono kweewe kumunyeletsi. 
39 Babaandu boosi babaaba babirawo basisiikha kimirwe kyaabwe, nga 
bamufwotsola, 
40nga baloma bari, “Iwe abe unyala khusaambula Lisaayilo Likhulu, 
walyombekhela luundi mu bifukhu bitaru, yiwonesa wamweene khubone! Ari 
yiikha urure khu musalaba khubone, noola uli Umwaana wa Wele!” 
41Ni musaambo niyo ndweela basaayi bakhulu nabo, ni baleekeli be 
kamakaambila ka Musa, ni basakhulu nabo, bamwoonela nga baloma bari, 

42“Aawonesatsaka babaandi, ne bona s'anyala wewonesa umweene ta! Mbo 
niye umuyiinga wa Isiraeli, ari ni eekhe khukhwaama khu musalaba, ni nafwe 
kane khumufukiilile. 
43Mbo niye eyikina Wele, ari lekha Wele amuwonese noola namukana, 
lwekhuuba niye aloma ari, niye ali Umwaana wa Wele.” 
44Ni musaambo niyo ndweela, banuuli ibo babatsaangililwa ni naye atweela 
nabo bamwoonela naabi. 

Khuufwa khwa Yesu 
(Mako 15.33-41; Luka 23.44-49; Yokana 19.28-30) 

45Khukhwaama khu saawa iye khasesaba tse mwihangilwe, khukhwoola khu 
saawa iye shisheenda, shishiilima shikali shaakwa khu shiibala shoosi. 
46Ne khu saawa awo nga sheenda, Yesu waalila ni likono lye angaaki nga aloma 
ari, “Eli, Eli, lama sabakusani?” (Kamakhulu kaasho kari, “Wele wase, Wele 
wase, lwashiina iwe untsantsukhile ise?”) 
47Batweela khu baandu babaaba beemile awo ni bawulila baryo, baaloma bari, 
“Bona ari alaanga Eliya.” 
48 Lubaluba mutweela khu nibo waatimaka, waabukula shishaangwe, 
waashitsukhamo iviini indule naabi, waashira khu lukholo, waashira imunwa 
wa Yesu ari anywe. 
49Ne babaaramile boosi baaloma bari, “N'umulekhe abe. Ari khakhuliinde 
khubone noola Eliya kane eetse amuwonese.” 
50Ne lwanyuma nga Yesu waaliliile angaaki ni likono likali, waalekhuula 
kumwoyo kweewe. 
51 Khu mbuka nyene iyo, ingubo iyaba yaatiimbibwa mu Lisaayilo Likhulu, 
yonuukhamo kimiluundi kibili, khukhwaama khu ngaaki khukhwoola aasi. 
Shibala shoosi shaanikina, ni kamabaale kaatikhakamo. 
52Tsiŋani tsaabalukhaka, ni kimibili kye babaandu bakhosefu babaafwa khaale 
kyaalamusibwa. 
53Ne ni baamala khuurura mu ŋani lwanyuma lwe khuulamukha khwa Yesu 
khukhwaama mu bafu, baatsya mu shiriimba shikhosefu, babonekhela 
babaandu bakali. 
54Umusilikhale umukhulu ni babaandi babaaba baliindile Yesu, ni baabona 
khunikina khwe shiibala, ni bibiindi bibyakholekha, baarya naabi, baloma bari, 
“Ilala umusaani yuno abeele Umwaana wa Wele.” 
55 Bakhasi bakali babaaba nga beemile aleeyikho, balolelela bibyakholekha 
byoosi. Nibo babaloondelelatsaka Yesu khukhwaama i Galilaaya, nga 
bamwakaanisa. 
56Mu nibo mwabamo Malyamu Magadalena, Malyamu Maayi wa Yakobo ni 
Yusufu, ni maayi we babaana ba Zebedaayo. 

Khuusiikhibwa khwa Yesu 
(Mako 15.42-47; Luka 23.50-56; Yokana 19.38-42) 

57Ne antsye ni bwaba nga bwilabula, abawo umusaani umuyindifu uweetsa 
khukhwaama i Alimaseya, lisiina lyeewe bari Yusufu, naye uwaba waayikela 
umuleekelwa wa Yesu. 
58Nga waatsiile isi Pilato, waamuloomba amuwe kumulaambo kwa Yesu. Ni 
Pilato waalakila ari bakumuwe. 
59Aryo Yusufu waayila kumulaambo, waakubowa mu ngubo, imiliwu iwaanga 
imelamela. 
60Waakwalisa mu ŋani yeewe umweene imbya yeesi aayaba mu lwaanda. 
Waayilingisa libaale liboofu, waalira khu mulyaango kwe ŋani, waarurawo 
waatsya. 
61Malyamu Magadalena ni Malyamu ukuundi baaba bekhaale mu shiifwo 
shishilolelaniile ni ŋani. 

Umuliindi uwaba aambi n'iŋani 

62Khu shifukhu shisheelakho, nisho shifukhu shishiila khu she 
khukhwiŋoonaŋoona, basaayi bakhulu ni Bafarisaayo baabuusana isi Pilato, 
baamuloma bari, 
63“Musakhulu, ifwe khushebulila nga umubeeyi yuno ashiili mulamu aaloma 
ari, ‘Lwanyuma lwe bifukhu bitaru, indilamukha mu bafu.’ 
64Nashiryo, lakila baliindiile ilala ŋani, khukhwoolesa khu shifukhu she 
khataru. Manya lukana baleekelwa beewe banyala beetsa beeba kumulaambo 
kweewe, lwanyuma baboolela babaandu bari walamusiwile mu bafu. Ni 
khuwoombesa khuno khwe lwanyuma kane khube khuubi naabi khufuurisa 
khuukiboole.” 
65Aryo Pilato waaloma ari, “Mbo muli ni baliindi basilikhale, ni mutsye 
muliindile ilala iŋani nga ni munyala.” 
66Nabo baryo baatsya, baliindila ilala iŋani, barakho ni khabonelo khu libaale, 
luundi barakho ni baliindi. 

Matayo 28 

Khulamukha khwa Yesu 

(Mako 16.1-10; Luka 24.1-12; Yokana 20.1-10) 

1Lwanyuma lwa Sabato, bwaba kumutikhinyi mu mamilimili khu shifukhu 
shishinyoowa mu sabiiti, Malyamu Magadalena, ni Malyamu ukuundi tsana, 
baatsya khubona iŋani. 
2Aabawo khuunikina khukali khwe shiibala, lwekhuuba malayika w'Omukasya 
ekha khukhwaama mwikulu, weetsa khu ŋani waayilingisa libaale, 
waalikhalakho. 

3Imbonekha yeewe yaba nga khuumulikha khwe kamaani, ni bikwaaro byeewe 
byaba byakhosa nga kamararara. 
4Baliindi baarya naabi lwa malayika yuno, banikina bafwaana nga babafwiile. 

5Malayika waaloma bakhasi ari, “Mukharya ta, lwekhuuba naamanyile ndi, 
mulikho muweentsa Yesu isi baatsaangilila khu musalaba. 
6Ne s'ali ano ta, waalamukhile nga n'aloma. Ni mwiitse mubone esi alisibwa. 

7Nio ari mutsye khaangu muboolele baleekelwa beewe muri, ‘Waalamukhile 
mu bafu, ne bona waabaraangilile khuutsya i Galilaaya. Ibweene iyo niyo yeesi 
mulimubonela.’ Bona ari naababooleele.” 
8Baryo bakhasi baarura khaangu khu ŋani nga bariire naabi, ne nga betsuule 
kumwikhoyo mukali, baatima baatsya khuuboolela baleekelwa beewe. 
9Khaangukho Yesu umweene waabakanana, waabaloma ari, “Mulembe.” 
Baamwiitsayo, baamutiila khu bikyele, luundi baamwisaaya. 
10Lwanyuma Yesu waabaloma ari, “Mukharya ta. Ni mutsye muboolele bayaaya 
baase, batsye i Galilaaya, ibweene iyo niyo yeesi balimbonela.” 

Tsilomo tsy'omuliindi 

11Bakhasi ni baaba nga batsya, batweela khu baliindi baatsya mu shiriimba, 
baboolela basaayi bakhulu ibyo byoosi bibyaba byabelewo. 
12Baryo ni babuusana atweela ni basakhulu bakhala kamakyesi, baawa 
basilikhale tsinusu tsingali, 
13nga babaloma bari, “Muloma muri, ‘Baleekelwa beewe beetsile mu shilo nga 
ifwe khwakonele, bamwiiba.’ 
14Lwekhuuba kamakhuuwa kano ni kalyoola wa gafana, ifwe 
khulimuwooyawooya, mulekhe khukwa mu bukosi bwoosi ta.” 
15Baryo baliindi bayila tsinusu, bakhola nga ni babalakila. Kamakhuuwa kano 
kasalanila mu Bayudaaya boosi, ni khukhwoolesa shaleelo. 

Yesu abonekhela baleekelwa beewe 
(Mako 16.14-18; Luka 24.36-49; Yokana 20.19-23; Buraambi 1.6-8) 

16 Baryo baleekelwa liikhumi na mutweela baatsya i Galilaaya khu lukiingi 
lweesi Yesu abaloma khuutsyakho. 
17Ne ni baamubona, baamwisaaya, ne babaandi baamwikanakana. 

18Lwanyuma Yesu weetsa isi bali, waabaloma ari, “Ise nawebwile bunyala 
bwoosi, mwikulu ni khu shiibala. 
19Nashiryo, ni mutsye mukaluse kamanaambo koosi mukekyelise baleekelwa, 
nga mubabatisa mu Lisiina lya Paapa nily'Omwaana, nily'Omwooyo 
Umukhosefu. 

20Nga mubaleekela khuuwaamba byoosi byeesi nabalakila inywe. Mwilala, nase 
ndi atweela ni nanywe, bifukhu byoosi khukhwoolesa khu ntsakamo iye 
kumuboolo.” 

Mako 

Mako 1 

Yokana Umubatisa aleekela babaandu 

(Matayo 3.1-12; Luka 3.1-18; Yokana 1.19-28) 

1Khuno nikhwo khuurakikha khwe Kamakhuuwa Kamalayi, kakawaamba khu 
Yesu Kristo, Umwaana wa Wele. 
2Kaarakikha nga ni shanyoowa khuuronebwa mu shitabo sha Yisaaya 
umuŋoosi shiri, “Bona, ise indirumana umurume wase, ukhaakhunyoowe iwe 
ibweeni woowo, khuukhuŋoonaŋoonela iwe intsila yoowo. 
3 Iliyo likono ly'oyo ukuukuulila angaaki mu mubiimbi ari, ‘Ni muŋoone 
kumukhoosi kw'Omukasya naluundi ni mukwalaase tsintsila tseesi atsya 
khukyendelakho.’ ” 
4Yokana Umubatisa aabonekhela mu mubiimbi nga abatisa babaandu, naluundi 
nga akuukuula ari babaandu bafune khuubatisibwa khwe khukhwibiiyisa 
bibyoonako nio akile beyakhilwe bibyoonako byaabwe. 
5Kila babaandu bakali khukhwaama mu Yuda ni khukhwaama mu shiriimba 
she Yerusalemu, baatsya khurekeeresa byeesi Yokana aaba nga aloma. Nga 
beetsile isi Yokana, bebiiyisa bibyoonako byaabwe, aryo naye waababatisila 
mu luutsi Yorudaani. 
6 Yokana Umubatisa aakwaaratsaka tsingubo tseesi baanaba khukhwaama mu 
bwooya bwe iŋamya, naluundi abe ebowa kumusipi kwe lukhoba mu shikuute. 
Biilyo byeewe byaba tsisike ni bubuushi bwe intsukhi iye mwirome. 
7Yokana aakuukuula buurume bweewe nga aloma ari, “Iliyo umuundu uli 
khukhwiitsa inyuma wase, uli uwe angaaki khukhuminyisakho ise. Ni nase 
sinakhila khukhwinama aasi nakangulula lukhoba lwe bilaalo byeewe ta. 
8Ise imbabatisa inywe ni kameetsi, ne uyo niye alibabatisa inywe n'Umwoyo 
Umukhosefu.” 

Khuubatisibwa ni khuukhakibwa khwa Yesu 
(Matayo 3.13—4.11; Luka 3.21-22; 4.1-13) 

9Mu bifukhu byeene ibyo, Yesu weetsa nga aama mu shisiintsa she Nazareesi, 
shishaba mu Galilaaya. Yokana Umubatisa waamubatisila mu luutsi Yorudaani. 
10Khaangukho Yesu n'aama mu meetsi, waabona likulu nga lyaabayuukhile, 
n'Umwoyo Umukhosefu nga afwaana nga liwuusi, nga amwikhakho. 
11Likono lyaarura mwikulu nga liloma liri, “Iwe niye Umwaana wase yeesi ise 
ingana naabi. Ise ikhwikhoyela iwe naabi.” 
12Kamaani k'Omwoyo Umukhosefu kaakila waatsya mu mubiimbi. 

13Waamenya mu mubiimbi khuumala bifukhu kamakhumi kane, nga Sitaani 
amukhakilisa; waabatsaka ni tsisolo tse mwirome, ni bamalayika baaba nga 
bamuyeetatsaka. 

Yesu arobola babaaba baalobi tsinyeeni 
(Matayo 4.12-22; Luka 4.14-15; 5.1-11) 

14Lwanyuma nga baamalile khuwaamba Yokana Umubatisa ni khuumubowa 
mu mapuusu, Yesu waatsya i Galilaaya nga aleekela babaandu kamakhuuwa 
kamalayi, kakaama isi Wele, 
15nga aloma ari, “Isaawa inyene yoolele, ni Buyiinga bwa Wele bwoolile ambi. 
Ni mwibiiyise bibyoonako byeenywe, naluundi mufukiilile Kamakhuuwa 
Kamalayi.” 
16Yesu n'aba nga abira khu ndulo khwe inyaantsa isi balaanga bari Galilaaya, 
waabona Simoni ni yaaya weewe Andereya. Baaba balikho baraambisa 
butiimba khuwaamba tsinyeeni, khulwekhuuba baaba balobi be tsinyeeni. 
17Kila Yesu abaloma ari, “Ni mwiitse munoondelele ise, ni nase indibakalusa 
mwikyele babaareera babaandu isi ise indi.” 
18Khaangukho baalekha butiimba bwaabwe, baloondelela Yesu. 

19Yesu n'elooselayo iburaangisi khafwiiti, waabona be buulebe babili Yakobo 
ni Yokana, nga boombi bali babaana ba Zebedaayo. Baaba bali mu likhoŋolo nga 
baŋoonaŋoona butiimba bwaabwe. 
20Khaangukho Yesu wabalaanga. Baryo balekha paapa waabwe Zebedaayo nga 
ali mu likhoŋolo ni baraambi, nibo baloondelela Yesu. 

Umusaani uwabakho kumusaambwa kumubi 
(Luka 4.31-37) 

21Yesu ni baleekelwa beewe belooselayo iburaangisi, boola mu shiriimba 
shishilaangibwa shiri Kaperunaumu. Ne shifukhu sha Sabato ni shoola, Yesu 
wenjila mu ntsu iye khukhwisaayilamo waleekela babaandu Ilomo ya Wele. 
22Babaandu babaaba bamurekeeresa beyaanga naabi indeekela yeewe, 
khulwekhuuba niye aleekela nga okesanisa bunyala, walekha khuuba nga 
baleekeli be kamakaambila ka Musa ta. 
23Khaangukho, abawo umuundu uwabakho shisaambwa shiibi, uwenjila mu 
ntsu tsana iye khukhwisaayilamo. 
24Kila umuundu tsana walilila angaaki nga aloma ari, “Iwe Yesu uwe Nazareesi, 
ifwe ukhufunaana shiina? Iwe wetsile khukhuhesa ifwe khuwewo? Ise 
nakhumanyile iwe! Iwe uli Umukhosefu uwama isi Wele.” 
25Yesu waakhookhela shisaambwa shiibi shatsana nga aloma ari, “Sila busa! 
Rura khu musaani uyu!” 
26Shisaambwa shiibi tsana shaakhola umusaani uyo waabalikha, shaalila ni 
likono lye angaaki, lwanyuma shaamururakho. 



1946 

 

 
Ibayibuli Ingwalaafu 

© 2016 Bible Society of Uganda. 
  

 

 

27Babaandu boosi beyaanga, belomela bonyene na bonyene bari, “Shiina shino? 
Khuno khuuleekela khushaakha abe khweesi khushiili khubonatsakakho ta! 
Umuundu yuno ali ni bunyala bwe khuulakila akhaba ni kimisaambwa kimibi 
kyaamuwulila?” 
28Ni abweene awo lubuyi luluwaamba khu Yesu lwaamalatana mu byaalo 
bibibotokhelele Galilaaya. 

Yesu awonesa babaandu bakali 
(Matayo 8.14-17; Luka 4.38-41) 

29Khaangukho, Yesu nga ali atweela ni baleekelwa beewe, nga nibo Yakobo ni 
Yokana, waarura mu ntsu iye khukhwisaayilamo, baatsya benjila mu ntsu iya 
Simoni ni Andereya. 
30Banyoola nga maayi umumasaala, uwa Simoni nga ali umutsiina, abe 
waakonele aasi khulwe kamayima. Khaangu baboolela Yesu khu mulwaale 
yuno. 
31Kila Yesu atsya isi umutsiina, amuwaamba kumukhono amwinyusa. Ni 
kamayima kawona, ari uyo uwaba umutsiina tsana waba niye ubakholela she 
khulya. 
32Ni angoloobe awo nga inyaanga yakwiile, baareerera Yesu babaandu boosi 
babaaba nga bali batsiina, ni naabo babaaba bawaambibwa ni kimisaambwa 
kimibi. 
33Babaandu be mu shiriimba boosi babuusanila i mulyaango kwe intsu yeesi 
abamo. 
34Yesu waawonesa babaandu bakali babaaba batsiina be tsindwaale tse 
tsisaambo tsingali, naluundi waawoona khu baandu bakali kimisaambwa 
kimibi, nga s'akifukiilila kyaloma n'ilomo ta, khulwekhuuba abe kyamumanya. 

Yesu aleekela mu Galilaaya 
(Luka 4.42-44) 

35Ne mamilimili khu shifukhu shishelakho, nga antsye ashiili amali, Yesu 
wenyukha waarura mu ntsu waatsya. Watsya mu shifo shishitalile shonyene 
nga mbaamo babaandu ta, waloombelayo. 
36Kila Simoni ni baashe beesi aba ni nabo baatsya nga baweentsa Yesu. 

37Ne ni baamunyoola baamuloma bari, “Buli muundu alikho akhuweentsa.” 

38Yesu wabeelamo ari, “Khayo khutsye mu biriimba bibiindi bibiili aambi ano, 
nio inyalise khuleekela ibweene iyo nayo kamakhuuwa kamalayi; 
khulwekhuuba shino nisho sheesi ise netsilila.” 
39Aryo waatsya nga ebotokhelela mu Galilaaya mwoosi, nga aleekela mu ntsu 
tsye khukhwisaayilamo, naluundi nga awoona kimisaambwa kimibi 
khukhwaama khu baandu. 

Yesu awonesa umusaani uwaba ni bikeenge 
(Matayo 8.1-4; Luka 5.12-16) 

40Aabawo umusaani uwaba ni bikeenge uweetsa isi Yesu, waafukhama aasi, 
waamwikontselela, nga aloma ari, “Noola ukana, unyala khukhumpyeluusa.” 
41Yesu waamuwaambila shiisa, wenyusa kumukhono kweewe, wamutiilakho, 
nga aloma ari, “Ee, ingana upyeluukhe! N'upyeluukhe.” 
42Lubaluba, bikeenge byarura khu musaani, waba nga wapyeluukhile. 

43Wangu Yesu wamusiibula khuutsya, 

44ne nga amukhonyakilila ari, “Ukhaboolelakho umuundu yeesi shishiindu 
shoosi ta! Ne akhali n'utsye wiyokesanise isi umusaayi, akhwimenielese. 
Lwanyuma, khukhwokesanisa babaandu uri waawonisibwile, uwaaneyo 
shiwaanwa she khuupyeluusibwa, nga Musa n'alakila.” 
45Ne umusaani uyo n'arurawo waatsya, waasalanisa tsilomo tsino buli aandu 
oosi. Shino shaakila Yesu waalekha khutsya mu shiriimba shoosi lubuula ta; ne 
akhali waarama mu mubiimbi; ni babaandu babaama mu bisiintsa bibikhali 
bitweela ta, baatsya is'ali. 

Mako 2 

Yesu awonesa umusaani uwakataala 

(Matayo 9.1-8; Luka 5.17-26) 

1Yesu waakobolayo i Kaperunaumu. Lwanyuma lwe bifukhu bikyeekhe biri, 
babaandu baawulila bari ali ingo. 
2Babaandu bakali babeene beetsa mu ntsu baabuusana, alekha khubawo ni 
imbuka isi umuundu anyala abe weema, akhaba imulyaango ta. Yesu nga abe 
alikho abaleekela Ilomo ya Wele, 
3aabawo babaandu bane babeetsa nga baasutile umusaani uwaba waakataala, 
nga ali khu lusaamba. 
4Ne khulwe lituuli lye babaandu likali, baalekha khunyalisa khukhwoola isi 
Yesu aaba ta. Nashiryo baaniina khu ntsu khungaaki, baasambulakho abe isi 
Yesu emile, bekhisa umusaani tsana baamura ibweeni wa Yesu. 
5Yesu n'abona nga bali ni khuufukiilila khuukali, waalomela umusaani uwaba 
waakataala ari, “Mwaana wase, bibyoonako byoowo byaakhwiyakhiilwe.” 
6Aabawo batweela khu baleekeli be Kamakaambila ka Musa nga bekhaale 
aambi. Kila barakikha khukhwireeba mu myoyo kyaabwe bari, 
7“Shiina kila umusaani uyu aloma shishiindu nga shino shiri? Ambaasa ari niye 
ali Wele? Naanu ukuundi unyala weyakhila bibyoonako akhali Wele yenyene?” 
8Khaangukho, Yesu waamanya abe byeesi balikho bambaasa mu myoyo 
kyaabwe. Kila abareeba ari, “Lwashiina kila mwaambaasa bibiindu bino mu 
myoyo kyeenywe? 

9Khu biindu bibili bino shili waheena shishiili shishaangu? Khuulomela 
umusaani uwakataala ndi, ‘Weyakhiilwe bibyoonako byoowo,’ namwe 
khuuloma ndi, ‘Yinyukha usute lusaamba lwoowo utsye ingo’? 
10Ne kane imbokesanise ndi Umwaana w'Omuundu ali ni bunyala 
khukhwiyakhila bibyoonako khu shiibala.” Kila Yesu alomela umusaani tsana 
ari, 
11“Yinyukha khungaaki! Suta lusaamba lwoowo, utsye ingo.” 

12Ni abweene awo umusaani wenyukha, waasuta lusaamba lweewe, 
waakyeenda waarura antsye nga boosi baamuloleleele, beyaanga. Kila baruuya 
Wele nga baloma bari, “Abe sikhwabonatsakakho shishiindu nga shino shiri ta.” 

Yesu alaanga Levi 
(Matayo 9.9-13; Luka 5.27-32) 

13Yesu ndi luundi, waatsya khu ndulo khwe nyaantsa isi balaanga bari 
Galilaaya. Lituuli lye babaandu likali lilyeene lyeetsa lyaamwibotookhelela, kila 
arakikha khubaleekela Ilomo ya Wele. 
14N'aba nga alikho akyeenda abira, waabona Levi, umwaana uwa Alufayo, nga 
wekhaale mu shifo isi babuusanisila kumusolo. Kila Yesu amuloma ari, 
“Inoondekho.” Aryo Levi wenyukha waloonda khu Yesu. 
15Lwanyuma, Yesu ni baleekelwa beewe baaba khu mayiiya mu ntsu iya Levi. 
Khu mayiiya ako khwabakho babaabuusanisa kumusolo baakali busa ni 
baboonaki babaandi, nga bekhaale ni Yesu ni baleekelwa beewe. 
Khulwekhuuba nabo abe beetsile khuuloondelela Yesu. 
16Ne batweela khu baleekeli be Kamakaambila ka Musa, baaba Bafarisaayo. Ni 
baabona Yesu nga wekhaale naluundi aliila atweela ni baboonaki ni 
babaabuusanisa kumusolo, bareeba baleekelwa ba Yesu bari, “Shiina kila niye 
alya ni babaabuusanisa kumusolo ni babonaki?” 
17Yesu n'awulila shino kila abalomela ari, “Babaandu babaali baalamu 
sibekoomba khuutsya isi umukaangi ta; ne abo babaali balwaale nibo 
babaatsya isi umukaangi. Ise shineetsa khulaanga babaandu babaali bakhosefu 
khuuba baloondeleli baase ta, ne akhali ndi neetsa khulaanga abo babaali 
babonaki.” 

Babaandu bereeba khu khubuya intsala 
(Matayo 9.14-17; Luka 5.33-39) 

18Baleekelwa ba Yokana Umubatisa ni Bafarisaayo abe lukana babuya intsala 
(nga basiiba). Kila aabawo babeetsa khuureeba Yesu bari, “Lwashiina 
baleekelwa ba Yokana Umubatisa ni be Bafarisaayo babuya intsala, ne 
baboowo sibabuya intsala ta?” 
19Yesu wabeelamo ari, “Basaale b'omuundu ukhweele umweeha, banyala 
baabuya intsala nga umweene ashiiliwo ni nabo? 
20Ne imbuka ni yoola baarusawo ukhweele yuno, nabo babuya intsala. 

21Mbaawo umuundu ubukula ingubo iyakora yonuukhaka, wanabilakho 
shilaka she ingubo imbya ta. N'akhola aryo, shilaka shiyaakha isho shiloosela 
khukhwinuula ingubo iyo, ni kumwanya kweloosela khubalaaha. 
22“Mbaawo umuundu unyala watsukha iviini inyana mu kungutsi tsingore ta. 
N'akhola aryo, iviini itutuba, yaraaka tsikungutsi tsingore itsyo. Nashiryo iviini 
inyana bakira mu kungutsi tsishiili tsimbya.” 

Shireebo shishiwaamba khu shifukhu sha Sabato 
(Matayo 12.1-8; Luka 6.1-5) 

23 Khu shifukhu shitweela shishaba sha Sabato, Yesu ni baleekelwa beewe abe 
balikho bakyeenda nga babira mu mikuunda kye ŋaano. Nga ni baaba 
bakyeenda, baleekelwa ba Yesu baaba nga baakusaka bikala bye ŋaano. 
24Kila batweela khu Bafarisaayo bareeba Yesu bari, “Shiina kila baleekelwa 
boowo balikho bakhola baryo? Likaambila silibafukiilisa khukhola shishiindu 
nga shino khu Sabato ta.” 
25Kila Yesu abakobolamo ari, “Inywe simwakhusomatsakakho sheesi Dawudi 
aakhola ta, nga niye ni baloondeleli beewe intsala ni yabalya? 
26Imbuka iyo, Abiyasali niye uwaba umusaayi ufuura bukhulu. Dawudi enjila 
mu ntsu ya Wele walya kimikaati abe kyeesi bamalile khuloombela tsikhabi. 
Abe mu makaambila basaayi bonyene nibo babaakhiile khuulya kimikaati kino. 
Dawudi akabilakho ni babaandu beesi aba ni nabo, nabo baalya.” 
27Kila Yesu akamisayo ari, “Babaandu sibaabuumbibwa khulwe buulayi bwe 
shifukhu sha Sabato ta. Ne akhali ndi shifukhu sha Sabato shareewawo khulwe 
buulayi bwe babaandu. 
28Nashiryo, Umwaana w'Omuundu ali Umukasya uwa Sabato.” 

Mako 3 

Umusaani uwalemala kumukhono 

(Matayo 12.9-14; Luka 6.6-11) 

1Yesu n'enjila mu ntsu iye khukhwisaayilamo kumuluundi kukuundi, 
shanyoolikhana nga mwabamo umusaani uwaba ni kumukhono kumuleme. 
2Kila Bafarisaayo balolelela Yesu nga bakana babone oba nga anyala 
khuuwonesa umusaani uyo khu shifukhu sha Sabato namwe ta, nio 
baamisilekho bamuwaabile kumusaango. 
3Yesu waalomela umusaani uwaba ni kumukhono kumuleme ari, “Yiitsa ano.” 

4Kila areeba babaaba mu ntsu ye khukhwisaayilamo ari, “Khuulondekhana ni 
kamakaambila keefwe, khu Sabato khwakhiile khuukhola buulayi, namwe 
khuukhola buubi? Khwakhiile khuuwonesa buulamu bwe babaandu namwe 
khwakhiile khukhwiira?” Ne boosi baasila busa. 



1950 

 

 
Ibayibuli Ingwalaafu 

© 2016 Bible Society of Uganda. 
  

 

 

5Yesu waabalola boosi tsimoni ni lirima likali, khulwekhuuba baaba ni kimyoyo 
kikyakakanyala. Waalomela umusaani uwatsana ari, “Tsalaasa kumukhono 
kwoowo.” Umusaani n'akutsalaasa, kwakwalaala kwekyela kumulamu. 
6Bafarisaayo ni baarura antsye, baatsya bekutila atweela ni baloondeleli ba 
Herode, nga baweentsa kumukhoosi kwe khukhwiira Yesu. 
7Yesu ni baleekelwa beewe baarura mu shifo sheene isho, beekha khu 
nyaantsa. Babaandu bakali babeene nga baama i Galilaaya ni mu Yuda 
baabaloondelela. 
8Ni babaandi baama i Yerusalemu, Idumea, ni babaandi babaama shanjelekha 
she luluutsi Yorudaani. Kamatuuli kakaandi kamakali kameene ke babaandu 
kaama i Tuulo ni Sidoni. Kamatuuli kano koosi kabuusana khulwekhuuba abe 
kawulile bibiindu byeesi abe Yesu alikho akhola. 
9Yesu waalomela baleekelwa beewe khurengekharengekha likhoŋolo, ari nga 
shinyalikha ekhalemo, khulwekhuuba abe babaandu beetsa khumuyindaka. 
10Yesu n'aba nga wawonesele babaandu bakali, babaaba batsiina babaandi 
baamuloomba bari bamutilekho busa. 
11Abe babaandu boosi babaaba ni kimisaambwa kimibi ni baabona Yesu, abe 
bekhupa busa aasi nga bakuukuula bari, “Iwe uli Umwaana wa Wele.” 
12Ne Yesu walakila kimisaambwa kimibi ikyo khulekha khumubuula oba niye 
naanu ta. 

Yesu arobola baarume beewe 
(Matayo 10.1-4; Luka 6.12-16) 

13Kila Yesu akhalawo khulaanga batweela khu baloondeleli beewe, waaniina ni 
nabo khu lukiingi. 
14Aryo waarobolamo liikhumi na babili, kila abalaanga ari baarume beewe, nga 
akana babe ni naye, naluundi ari abarumane khuutsya khulaangilila 
kamakhuuwa isi babaandu, 
15ni bunyala bwe khutimisa kimisaambwa kimibi khukhwaama mu baandu. 

16Kila arobola bano: Simoni, esi Yesu umweene atwiikha ari Petero, 

17ni Yakobo atweela ni yaayawe Yokana nga boombi bali babaana ba 
Zebedaayo. Yesu wabatwiikha ari “Bonerigesi,” shishimanyisa shiri, “Babaana 
be khukuula khwe fula.” 
18Warobola ni Andereya, Filipo, Batolomayo, Matayo, Tomasi, Yakobo 
umwaana uwa Alufayo, Tadewo, Simoni abe utsiinikhanila naabi linaambo 
lyeewe (Zelote), 
19ni Yuda Isikalyoti, uwakelawo walya mu Yesu luwomelo. 

Yesu ni Belizebuli 
(Matayo 12.22-32; Luka 11.14-23; 12.10) 

20Yesu welayo ingo wenjila mu ntsu. Lituuli lye babaandu likali ndi lyelamo 
luundi lyabuusana, alekha khubawo akhaba ni khabi iye khuulya biilyo ta. 
21Baalebe beewe ni baawulila abe bibiili khuutsya mu moni, baatsya bari 
bamuwambe bamukobose ingo, khulwekhuuba abe babaandu balikho baloma 
bari, “Wonekhile kumurwe.” 
22 Kila batweela khu baleekeli be Kamakaambila ka Musa babaama i 
Yerusalemu baloma bari, “Umusaani uyu alikho shisaambwa sha Belizebuli, 
umuraangilisi uwe kimisaambwa kimibi. Akhaba kimisaambwa kimibi 
akiwoona khukhwaama mu baandu nga eyeetisa kamaani ka Belizebuli.” 
23Yesu walaanga babaandu bamwibotokhelela, kila arakikha khubakanikhayo 
nga araambisa tsisimo. Waareeba ari, “Sitaani anyala khuutimisa Sitaani 
uwasheewe? 
24Noola buyiinga bwaawukhanamo burakikha khukhwisoolanisa bwonyene na 
bwonyene, si bulinyala bwalama ta. 
25Akhaba nga babaandu be muungo mutweela bawukhanilemo, muungo umwo 
simunyala mwalama ta. 
26Musaambo niyo indweela, singa Sitaani esoolanisa umweene naluundi 
weyawukhanisamo, s'alama ta; aba woolile khuuhela. 
27“Mbaawo umuundu unyala waafuna luundi wenjila mu ntsu y'omuundu uuli 
ni kamaani naluundi waakinjila waanuula bibiindu byeewe ta, akhali nga 
waanyooyile khubowa umweene mu ntsu kimikosi, nio anyalise khuunuula 
bibiindu byeewe.” 
28Weloosela ari, “Ilala, alala, imbaboolela ndi bibyoonako byoosi byeesi 
mukhola bilibeyakhilwa akhaba khufwotsola khweesi bakhola. 
29Ne uyo yeesi ufwotsola Umwoyo Umukhosefu, s'alifuna shishiyakhilo she 
shishonako isho ta, aba ali ni kumusaango kukukhawawo ta.” 
30Yesu aloma aryo khulwekhuuba abe babaandu balomile bari alikho 
shisaambwa shiibi. 

Maayi ni babandaaye ba Yesu 
(Matayo 12.46-50; Luka 8.19-21) 

31Maayi uwa Yesu ni babandaaye kila beetsa beema ibulafu. Baarumanisa 
umuundu khuutsya mu ntsu abalaangile Yesu eetse ibulafu. 
32Kila lituuli lilyaba lyekhaale nga lyamwibotookhelele, liloma liri, “Maayi 
woowo ni babandaayo ni bakooko bowo bali ibulafu balikho bakhulaanga.” 
33Kila Yesu areeba ari, “Maayi wase ni babandaayase nibo naanu?” 

34Kila walola tsimoni webotokhelesa abo abe babamwikhaalewo waaloma ari, 
“Maayi wase ni babandaayase nibo abashiina. 

35Buli muundu ukhola sheesi Wele akana, umuundu uyo aba wandaayase, 
naluundi umukooko wase, naluundi aba maayi wase.” 

Mako 4 

Lusimo luluwaamba khu mumiitsi 

(Matayo 13.1-9; Luka 8.4-8) 

1 Kumuluundi kukuundi kukweelakho, Yesu waleekela babaandu nga ali khu 
ndulo khwe nyaantsa. Lwe lituuli lye babaandu khuuba likali naabi, waaniina 
mu likhoŋolo lilyaba nga lili mu meetsi waaliikhalamo. Lituuli lye babaandu 
nilyo lyaarama nga lyemikhile khu liloba, khu ndulo khwe nyaantsa. 
2Waabaleekela bibiindu bikali nga araambisa tsisimo. Mu khuleekela khweewe 
waaloma ari: 
3“Aabawo umumiitsi mutweela uwatsya khuumiitsa bumiitso mu mukuunda 
kweewe. 
4Nga n'aba amiitsa, bumiitso, bulala bwakwa khu ntsila, binywiinywi bye mu 
ngaaki byaabulya. 
5Bumiitso bubuundi bwaakwa khu lwaanda lulukhaabakho liiloba likali ta, 
lubaluba bwaarura khulwekhuuba abe liiloba lifwiiti. 
6Ne inyaanga ni yarura, bibyaba byaarurire byooma, khulwekhuuba sibyaba ni 
tsiindi tsitsiitsya aleeyi ta. 
7Bumiitso bubuundi bwaakwa mu mawa. Kamawa ni kaatsowa kaasiindakilila 
bibyarura tsana, byaalekha khwaama bibyaamo byoosi ta. 
8Bumiitso bubuundi bwakwa khu liiloba lilayi, bwaarura bwaama bibyaamo. 
Bibyarura ni byahangala, bilala byaamakho bibyaamo kamakhumi kataru, 
bibiindi kamakhumi kasesaba, ni bibiindi shitoondo shitweela.” 
9Kila Yesu aloma ari, “Uyo yeesi uli ni kamaru ke khuuwulila, n'awulile.” 

Shitsiilililwa she tsisimo 
(Matayo 13.10-17; Luka 8.9-10) 

10Lwanyuma nga Yesu ali yenyene, ni baleekelwa beewe liikhumi na babili 
atweela ni babaandu babaandi, kila bamuloomba abasontsoole tsisimo tseesi 
aba nga araambisa. 
11Kila abeelamo ari, “Inywe mwawebwele shimoonyo shishiwaamba khu 
Buyiinga bwa Wele. Ne isi babaandu babaandi boosi bibiindu bili mu simo busa. 
12Shitsilililwa shili indi, babaandu bano khuulola kane balole, ne balekhe 
khubona ta. Khuurekeeresa kane barekeerese, ne balekhe khubimanya ta. Abe 
ni bakhola baryo banyala bakobola isi Wele, wabeyakhila bibyoonako 
byaabwe.” 

Yesu asontsoola lusimo lwatsana 
(Matayo 13.18-23; Luka 8.11-15) 

13Yesu waabareeba ari, “Inywe simwaamanyile lusimo luno ta? Ne tsisimo 
tsitsiramile kane mutsimanye muryeena? 
14Umumiitsi amiitsa buurume bubuwaamba khu Buyiinga bwa Wele. 

15Bumiitso bubwakwa khu ntsila nibo babaandu babarekeeresa buurume 
buno. Ne khaangu akho Sitaani etsa wawutula shilomo sheesi babamiitsilemo 
washibarusakho. 
16Bumiitso bubwakwa khu lulwaanda, nibo babaandu babawulila shilomo 
bashakaanila ni abweene. 
17Ne khulwe khutaamba kimili, buurume buno sibumenya ta. Khukhwaama 
buulamu bubahangalakho busa buri, namwe buurume buno ni bubareerera 
bihangafu, babwantsukha. 
18“Bumiitso bubwakwa mu mawa buli nibo babaandu babaawulila shilomo. 

19Ne baarakikha khukhwiyembelela khulwe bibiindu bibikanibwa mu bulamu 
bwe mu shiibala muno, nga bakana buyiindifu ni bibiindu bibiindi. Ni nashiryo 
bino byeera buurume bweesi bafuna, bwaalekha khwaamakho shishiindu 
shoosi ta. 
20Ne bumiitso bubwakwa khu liiloba lilayi nibo babaandu babaawulila shilomo 
bashifukiilila. Babeene abo baama bibyaamo balala bibyoolisa kamakhumi 
kataru, babaandi kamakhumi kasesaba, ni babaandi shitoondo shitweela.” 

Yesu akanikha khu buwaanga 
(Luka 8.16-18) 

21 Yesu waabaloma luundi ari, “Umuundu n'awaambisa itaala, s'akira mu 
nyuungu namwe wakira munguriri ta. S'akira khu shisiindi shayo, esi bakira 
khukhwaburukha? 
22Khulwekhuuba buli shiindu shoosi shishebisa shilireerebwa ibulafu mu 
lubuula. Naluundi buli shimoonyo shoosi shikhareerebwe ibulafu mu lubuula. 
23Uyo yeesi uli ni kamaru, n'arekeerese.” 

24 Yesu weloosela waabalomela ari, “Sheesi muwulila ni mushirekeerese bulayi 
bubweene. Khulwekhuuba isaambo yeesi ubirisamo bashoowo, niyo isaambo 
yeesi nawe ulibirisibwamo; khaba ni khuuminyisakho. 
25Umuundu yeesi ulikho ni shishiindu balimuloselakho bibiindu bibiindi; ne 
uyo ukhalikho na shoosi ta, akhaba khafwiiti kheesi ali ni nakho 
khalimurusibwakho.” 

Lusimo luluwaamba khu bumiitso 

26Yesu waaloma luundi ari, “Buyiinga bwa Wele buli busa nga umuundu 
n'amiitsa bumiitso mu mukuunda. 
27Mu shilo aba alikho akona, ne kumuusi aba alikho akhola bibiindu bibiindi. 
Niye s'amanya isaambo yeesi bumiitso bururamo naluundi bwatsowa ta. 

28Liloba khubwalyo nilyo liliikhola bumiitso bwaarura, bwatsowa, 
khukhwoolisa ni bwama bibyaamo. 
29Likyesa ni lyoola nga byeesi amiitsa byamala khulaba, uwamiitsa atsya 
wabikyesa.” 

Lusimo lwe khamiitso Kaladaali 
(Matayo 13.31-32; Luka 13.18-19) 

30Ikhumalilisa Yesu wareeba ari: “Buyiinga bwa Wele kane khubulekhaanisile 
khushiina? Lusimo shiina lweesi khunyala khuuraambisa khuusontsoola 
Buyiinga bwa Wele? 
31Buli busa nga khamiitso kaladaali, nikho khakhaali khamiitso 
khakhaafuurayo bufwiiti mu shiibala, kheesi umuundu abukula waakhabyaala 
aasi mwiloba. 
32Ne lwanyuma khaarura, khaatsowa khekyelamo kuusaala kuuboofu, 
khaarakho tsisakya, ni binywiinywi bye mu ngaaki byeetsa byoombekhamo 
biiswi byabyo.” 

Shitsilililwa she tsisimo 
(Matayo 13.34-35) 

33Yesu araambisa tsisimo tsingali nga aleekela babaandu, wabaleekela 
musaambo yeesi abe banyala bashimanyamwo. 
34S'abakanikhatsakayo busa akhali khuraambisa tsisimo ta. Ne n'abatsaka nga 
ali yenyene ni baleekelwa beewe, abe abasontsoola buli shitweela. 

Ikhuungu khu nyaantsa 
(Matayo 8.23-27; Luka 8.22-25) 

35Ni bwola angoloobe khu shifukhu sheene isho, Yesu waalomela baleekelwa 
beewe ari, “Khayo khwambukhe inyaantsa khutsye shanjelekha.” 
36Kila balekha awo lituuli lye babaandu, baloondeleli ba Yesu baatsya ni naye 
mu likhoŋolo. Kamakhoŋolo kakaandi kaatsya ni nabo. 
37Lubaluba, abalukhawo ikhuungu iye kamaani. Kameetsi karakikha 
khukhwinjila mu likhoŋolo lyaaba nga lili aambi khukhwisiikha mu meetsi. 
38Ne Yesu aba wekhaale mu likhoŋolo inyuma, wetikiyile kusisinwe nga alikho 
akona. Kila bamusisimusa nga baloma bari, “Umuleekeli, iwe s'ubona uri 
khukana khukhwisiikha mu meetsi ta?” 
39Yesu wenyukha walakila ikhuungu khusila, waalomela ni inyaantsa ari, 
“Yakama khutumbuukha.” Ikhuungu yakama khuwutsa, antsye elelela busa. 
40Kila abareeba ari, “Shiina kila mubeele ni khuurya? Inywe simuli ni 
khufukiilila ta?” 
41Ari nibo baaba ni khukhwiyaanga ni khufuurisakho nga bereeba bonyene 
bari, “Ne naanu yuno? Akhaba ikhuungu ni khutumbuukha khwe inyaantsa 
bimuwulila!” 

Mako 5 

Umusaani uwaba ni kimisaambwa kimibi 

(Matayo 8.28-34; Luka 8.26-39) 

1Yesu ni baloondeleli beewe bakhalisa inyaantsa ilaangibwa Galilaaya, baatsya 
boola mu shiriimba shishilaangibwa shiri Gerasene. 
2Yesu n'amala busa ari khurura mu likhoŋolo, umusaani uwabakho 
kimisaambwa kimibi watima wamwiitsayo. 
3Umusaani yuno abe amenya mu mafuluma abe esi basiikha baafu. Abe 
umusaani yuno waakhaasila ilala babaandu boosi, nga imbaawo unyala 
waamubowa ta, akhaba abe khuraambisa kiminyololo. 
4Abe bakhakakho khaale khumubowa bikyele ni kamakhono nga baraambisa 
kiminyololo, ne abe bino byoosi abikhalaka wabinyusakho. Ari abe imbaawo 
umuundu uli ni kamaani ke khumuliindila mu shifo shitweela ta. 
5Abe kumuusi ni mu shilo ekhala mu biliindwa ni mu njiinji, nga akuukuula 
naluundi nga umweene ekhalaka ni kamabaale. 
6Umusaani yuno n'abona Yesu nga ashiili aleeyi, watima wamutsyayo, 
wafukhama aasi. 
7Kila akuukuula ni likono likali nga aloma ari, “Yesu, Umwaana wa Wele uwe 
Angaaki Naabi, ise umeentsakho shiina? Mu lisiina lya Wele, nakhwikontselele 
ukhambonabonisa ta.” 
8Umusaani yuno aloma aryo khulwekhuuba abe Yesu walakiile shisaambwa 
shiibi khumururakho. 
9Yesu waamureeba ari, “Iwe bakhulaanga bari naanu?” Umusaani welamo ari, 
“Ise banaanga bari liiye likali; khulwekhuuba khuli bakali.” 
10Kila umusaani ekoontselela Yesu ari akhakitimisa kyaatsya ta. 

11Ne aabawo lituuli lye tsimbiitsi, nga lili mu bikiingi nga tsilikho tsaaya. 

12Kila kimisaambwa kimibi ikyo kikoontselela Yesu kiri akisiindikhe kitsye 
kiingile mu mbiitsi itsyo. 
13Yesu waalomela kimisaambwa kimibi ari kitsye. Kimisaambwa kimibi ikyo 
kyarura mu musaani uyo, kyaatsya kyenjila mu mbiitsi. Lituuli lyoosi lilyaba 
lyoolisa nga tsimbiitsi kimikaanda kibili, lyaafulumukha, lyaawungukha 
ilumya, lyaaweela mu nyaantsa, tsaafwa tsoosi. 
14Babaayi be tsimbiitsi itsyo batima baatsya baboolela babaandu be mu 
shiriimba ni be mu byaalo kamakhuuwa kano. Babaandu nabo beetsa khubona 
shinaanu shishibelewo. 

15Ni beetsa isi Yesu aba, babona umusaani tsana uwabakho kimisaambwa 
kimibi nga wekhaale awo, wakwaarire tsingubo, nga ari wekyelile umulamu. Ni 
babona shino, baaba ni khuurya. 
16Abo babaabawo babona nga umusaani uwabakho kimisaambwa kimibi 
n'awonesebwa, ni bibyakholikha khu mbiitsi nga ni tsaweela mu nyaantsa, 
baboolela babaandu nga ni byaba. 
17Kila babaandu barakikha khukhwikontselela Yesu bari arure khu shaalo 
shabwe atsye. 
18Yesu n'aba nga aniina mu likhoŋolo ari atsye, umusaani esi awoonakho 
kimisaambwa kimibi kila amwikontselela ari atsye ni naye. 
19Ne Yesu walekha khufukiilila ta, kila amulomela ari, “Kobolayo ingo isi balebe 
boowo, ubaboolele bibiindu bikali byeesi Umukasya akhukholele, naluundi nga 
n'akhuwaambiile iwe shiisa.” 
20Umusaani waatsya waboolela babaandu be mu biriimba bibilaangibwa biri 
Dekapoli, bibiindu byeesi Yesu amukholela. Babaandu boosi beyaanga. 

Umukhaana wa Yayiro n'umukhasi uwaba umulwaale 
(Matayo 9.18-26; Luka 8.40-56) 

21Lwanyuma nga Yesu waamalile khukhwinjila mu likhoŋolo wakhalisile 
watsiile shanjelekha we nyaantsa, nga ashiili khu ndulo khwayo, babaandu 
bakali babuusanila esi aba. 
22Mutweela khu baraangilisi be mu ntsu ye khukhwisaayilamo, nga lisiina 
lyeewe bari Yayiro, woola waatsya isi Yesu. Kila afukhamila aasi ibweeni wa 
Yesu. 
23Wamuloomba nga amuloma ari, “Umwaana wase umukhaana ali buubi, akana 
khufwa! Ni wiitse umurekho kamakhono kyoowo nga umuloombela, 
umuwonese.” 
24Aryo Yesu waatsya ni Yayiro. Ne lituuli lye babaandu likali lyamulondelela 
nga liyindakana. 
25Mu lituuli umwo mwabamo umukhasi abe uwalwaala khukhwibeena khwe 
kamafuki khumala kimiiko liikhumi na kibili. 
26Abe umukhasi yuno waatsya mu bakaangi bakali ari bamuyeete, ne abe 
bamuloosela busa butsiina. Abe wasasula tsinusu tseewe tseesi aba ni natso 
nga akana ari awone, ne abe butsiina bwiloosela busa. 
27Umukhasi yuno abe wawulila bibiwaamba khu Yesu. Nashiryo wetsila mu 
lituuli nga amila imukoongo wa Yesu, watiila khu ngubo yeewe. 
28Khulwekhuuba abe walomele mu mwoyo kweewe ari, “Abe nakhatiila busa 
khu ngubo yeewe shonyene, kane imbonesewe.” 
29Khaangukho khukhwibeena khwe kamafuki khwakama, n'umweene 
wewulila mu mubili ari wawonisibwile butsiina bweesi aba ni nabwo. 

30Ni abweene awo Yesu wewulila nga kamaani mwibili mweewe kamuwamo. 
Kila ashuukha areeba lituuli lye babaandu ari, “Naanu uwaambile khu ngubo 
tsase?” 
31Kila baleekelwa beewe bamuloma bari, “Waboone lituuli lye babaandu nga ni 
lilikho liyindakana, unyala uryeena wareeba uri ‘Naanu uwumambilekho?’ ” 
32Ne Yesu umweene wanyukanyuka khubona naanu ushikholile. 

33Kila umukhasi tsana nga waamanyile bulayi shishiindu shimukholikhilekho, 
wetsa nga anikina naluundi nga wariire, wafukhama ibweeni wa Yesu. Aryo 
waboolela Yesu bya ŋali byoosi nga ni byaba. 
34Yesu waalomela umukhasi tsana ari, “Mukhaana wase, lwe khufukiilila 
khwoowo wawonisibwile. N'utsye ni lukoosi, ni bubukhutsiina bwawonele.” 
35Yesu n'aba nga ashiloma aryo, abawo babaandu babaama muungo mwa 
mw'omuraangirisi tsana bamuboolela bari, “Umwaana woowo wafwiile. Shiina 
kila utaambisa Umuleekeli luundi?” 
36Ne Yesu walekha khukhwinaana khu byeesi baloma ta, ne waalomela 
umuraangilisi uyo ari, “Ukheyembelela ta. Iwe ba busa ni khufukiilila.” 
37Yesu walekha khufukiilisa umuundu yeesi khumuloondakho ta, akhali Petero, 
Yakobo ni yaayawe Yokana. 
38Ni boola ango w'omuraangilisi, baabona babaandu bakali, nga besaasala, 
balila, bakhupa kimibala. 
39Kila Yesu enjila mu ntsu abareeba ari, “Lwashiina mwisasala nga mukhupa 
kimibala? Umwaana siwafwiile ta, akhali ndi alikho akona busa liilo.” 
40Babaandu bamutsekhelela. Lwanyuma Yesu waloma babaandu boosi 
khurura antsye. Wayila paapa ni maayi b'omwaana, ni baleekelwa beewe 
bataru, baatsya isi umwaana umufu aba. 
41Wahaamba kumukhono kw'omwaana kila amuloma ari, “Talitha, koum,” 
shishimanyisa mu lulomo lu Aramayiki shili, “Namukhaana, yinyukha!” 
42Khaangukho umukhaana wenyukha, warakikha khukyenda, khulwekhuuba 
abe ali uwe kimiiko nga liikhumi na kibili. Buli mutweela weyaanga naabi. 
43Yesu waabakhoonyakilila ari bakhaboolelakho umuundu yeesi shishiindu 
shino ta. Waabaloma ari bawe umukhaana tsana she khuulya. 

Mako 6 

Babaandu be Nazareesi bekaana Yesu 

(Matayo 13.53-58; Luka 4.16-30) 

1Yesu n'ama awo waatsya mu shiriimba she waabwe she Nazareesi. Baleekelwa 
beewe baamuloondakho. 

2Shifukhu sha Sabato ni shoola, Yesu waatsya waarakikha khuuleekela mu ntsu 
iye khukhwisaayilamo. Babaandu bakali baamurekeeresa nga beyaanga naabi 
nga bereeba bari, “Bibiindu bino byoosi umusaani uyu abyaamisa waheena? 
Amisa waheena kamakhula ni kamaani ke khuukhola bye kamakaanga bino? 
3Uyuno s'ali umubeetsi naluundi umwaana uwa Malyamu? Babandaaye sibali 
nibo Yakobo, Yosese, Yuda ni Simoni? Bakooko beewe sibamenya ni nafwe mu 
shiriimba shino?” Babaandu bamwikaana lweebyo byeesi aba nga akhola. 
4 Ne Yesu waabalomela ari, “Buli oosi isi umuŋoosi atsya bamwiisamo shiriifwa, 
khuurusakho isi asaalikha sibamwisamo shiriifwa ta. Akhaba mu balebe beewe 
ni be muungo beewe nabo sibamwisamo shiriifwa ta.” 
5Shino shakila Yesu walekha khukholelayo bye kamakaanga byoosi ta, 
khurusakho ndi ara kamakhono khu batsiina bafwiiti bari, wabawonesa. 
6Shamwiyangisa naabi khubona ari babaandu sibali ni khufukiilila ta. 

Yesu arumana baleekelwa liikhumi na babili 
(Matayo 10.5-15; Luka 9.1-6) 

Yesu waatsya nga aleekela mu byaalo bibibotokhelele. 
7Lwanyuma walaanga baleekelwa beewe liikhumi na babili atweela, 
wabarumana ari batsye babilibili. Wabawa kamaani ke khutimisa 
kimisaambwa kimibi. 
8Wabalakila khulekha khusuta shishiindu shoosi ta, nga batsya lukyeendo, 
akhali imiimbo iye khukhwitiila. Waabalomela khuulekha khuusuta biilyo, 
namwe iwootswa, namwe tsinusu ta. 
9Waabalomela ari bakwaare tsisapata, ne balekhe khusuta bikwaaro bibili ta. 

10Waababoolela luundi ari, “Nga mwaatsiile aango w'omuundu ne 
baabakaanile, ni mumenye mubweene umwo khukhwoolisa ni mulirura mu 
shisiintsa isho. 
11Ni mwoola mu shifo ne baalekha khubakaanila namwe baalekha 
khukhwakaanila buurume bwenywe ta, nga mururayo musisakula 
lufuumbi luluuli mu bikyele byeenywe.” 
12Ni nashiryo baatsya baboolela babaandu bari bali ni khukhwibiiyisa 
bibyoonako byaabwe, bakobole isi Wele. 
13Baatimisa kimisaambwa kimibi kimikali khukhwaama mu baandu, naluundi 
baawonesa baatsiina bakali, nga babahakha kamafura. 

Khuufwa khwa Yokana Umubatisa 
(Matayo 14.1-12; Luka 9.7-9) 

14 Yesu n'afuma lukali khu shaalo, n'umuyiinga Herode naye woola khuuwulila 
bibimuwaambakho. Kila babaandu balala baloma bari, “Yokana Umubatisa 
waalamukhile khukhwaama mu bafu. Shino nisho shishikila anyalisa 
khuukhola bye kamakaanga bino byoosi.” 

15Ne babaandi baaloma bari, “Uyuno ali Eliya.” Babaandi baaloma bari, “Yuno 
ali umuŋoosi nga mutweela khu baŋoosi be khaale.” 
16Ne Herode n'awulila bibiwaamba khu Yesu kila aloma ari, “Yuno ali ni khuuba 
Yokana Umubatisa! Nalakila baamuremakho kumurwe, ne ari waalamukhile 
khukhwaama mu bafu.” 
17-18 Makiboole Herode aabukula naluundi waayila Herodiya khuuba nga 
umukhasi weewe. Herodiya yuno aaba umukhasi uwa Filipo, wandaaye uwa 
Herode. Yokana Umubatisa waalomela Herode ari, “Shifuniaaka likaambila iwe 
khuubukula umukhasi uwa waandayo, waamwikesa umukhasi uwoowo.” Ne 
khulwe khuukana khusangaasa Herodiya, Herode aalakila bawaamba Yokana 
Umubatisa baamubowa mu mapuusu. 
19Shino shakila Herodiya wahaambila Yokana Umubatisa lirima, nga akana 
amwiire, ne nga s'anyala ta, 
20khulwekhuuba abe Herode arya Yokana Umubatisa, nashiryo waamuliinda 
buulayi. Herode aamanya ari Yokana Umubatisa ali umuundu umulayi naluundi 
umukhosefu. Akhaba bibiindu bikali byeesi Yokana Umubatisa aalomatsaka 
abe biyaangisa Herode, ne aakana naabi khuurekeeresa Yokana mweene. 
21Ne Herodiya ikhabi yaamuwaamba khu shifukhu shitweela nga Herode 
waakholeele bakyeni beewe kamayiiya, nga ashebulilakho shifukhu she 
kamasaalikha keewe. Abe walaangile babaandu baarye khukhwaama mu 
buyiinga bweewe, ni baraangilisi be basilikhale, ni babaandu be angaaki 
khukhwaama mu Galilaaya. 
22Ne umwaana umukhaana uwa Herodiya n'etsa isi baaba washina, wekhoyesa 
Herode naabi ni bakyeni beewe. Kila umuyiinga Herode alomela umukhaana 
ari, “Loomba shishiindu shoosi sheesi ukana, kane ishikhuwe.” 
23Wetsuba nga aloma ari, “Sheesi uloomba shoosi kane ishikhuwe, abe 
waakhaloomba uri ikhukhalilekho shisiintsa she buyiinga bwase.” 
24Umukhaana waarura ibulafu waatsya waareeba maayi weewe ari, “Inoombe 
indi ambe shiina?” Maayi weewe waamwilamo ari, “Loomba akhuwe kumurwe 
kwa Yokana Umubatisa.” 
25Umukhaana tsana waakobola waangu isi umuyiinga, waaloomba nga aloma 
ari, “Ingana wumbe aluno ari kumurwe kwa Yokana Umubatisa nga kuli khu 
lweelo.” 
26Umuyiinga wesonisa naabi khulwe byo byeesi aaba waamalile khuloma. Ne 
waalekha khukana khufuniaaka shishitsubo isho abe sheesi amalile 
khukhwitsubila umukhaana mu moni tsye bakyeni beewe ta. 
27Ni abweene awo, umuyiinga waalakila umusilikhale khuutsya khureera 
kumurwe kwa Yokana Umubatisa. Umusilikhale waatsya mu mapuusu 
wakhalakho kumurwe kwa Yokana, 

28waakureera nga kuli khu lweelo, waakuwa umukhaana; umukhaana naye 
waakuwa maayi weewe. 
29Baleekelwa ba Yokana Umubatisa ni baawulila bari beerire Yokana, baatsya 
baasuta kumulaambo, baatsya baamusiikha. 

Yesu aliisa babaandu bikana biraano 
(Matayo 14.13-21; Luka 9.10-17; Yokana 6.1-14) 

30Lwanyuma baarume bakobola isi Yesu, bamuboolela ibyo byoosi byeesi 
bakhola ni byeesi baleekela. 
31Ne Yesu waabaloma ari, “Ni mwiitse khutsye mu shifo shishikhalimo 
babaandu ta, muwolekho.” Yesu aloma aryo khulwekhuuba abawo babaandu 
bakali nga beetsa ni batsya, shalekha khunyalisila baleekelwa khuwolakho 
namwe khuulyakho biilyo ta. 
32Benjila mu likhoŋolo baatsya mu shifo abe isi banyala khuuba bonyene. 

33Ne bakali khuubo babaababona nga batsya, bamanya busa abe shifwo sheesi 
balikho batsyamo. Nashiryo babaandu khukhwaama mu biriimba baatimila 
busa khu bikyele, benyoowa mu shifwo isho, nga Yesu ni baleekelwa beewe 
bashiili khukhwoolayo ta. 
34 Yesu n'arura mu likhoŋolo waabona lituuli lye babaandu likali liitsa 
wabawaambila shiisa. Khulwekhuuba baaba nga kamasheese kakakhalikho 
umwaayi ta. Waarakikha khubaleekela bibiindu bikali. 
35Nga antsye bulikho bwilabula, baleekelwa beewe beetsa is'ali kila 
bamulomela bari, “Shiifwo shino shayitala busa, naluundi antsye bulikho 
bwilabula; 
36siibula babaandu batsye mu byaalo ni biifwo bibibotokhelele, beweentseleyo 
she khulya.” 
37Ne Yesu wabeelamo ari, “Inywe mwabeene ni mubawe she khulya.” 
Baleekelwa bamureeba bari, “Iwe s'ubona uri shikoombesa tsi dinari bitoondo 
bibili khukula kimikaati kikimala babaandu bano ta?” 
38Yesu waabaloma ari, “Ni mutsye mubone; muli ni kimikaati kyeenga?” Ni 
baamala khubona nga bakoboole bamuloma bari, “Khuli ni kimikaati kiraano, 
ni tsinyeeni tsibili.” 
39Yesu waabalomela ari balome babaandu bekhaale aasi khu bunyaasi, mu 
matuuli. 
40Bekhala aasi mu matuuli, buli libira nga lilimo babaandu shitoondo shitweela 
oba kamakhumi karaano (150). 
41Yesu waabukula kimikaati kiraano ikyo ni tsinyeeni tsibili tsya tsana. 
Wenyusa tsimoni mu ngaaki waabiloombela ikhabi. Waamenyulakamo 
kimikaati, waakiwa baleekelwa beewe khuukikabila babaandu. Musaambo 

niyo indweela, waamenyulakamo tsinyeeni tsibili tsya tsana, shaanyalisila buli 
mutweela khuufunakho. 
42Boosi baalya bekura. 

43Baleekelwa ba Yesu babuusanisa buubuya bwe kimikaati ni tsinyeeni 
bibyarama, betsusa bibiipo liikhumi na bibili. 
44Babaalya biilyo bino baaba boola basaani bikana biraano (5,000). 

Yesu akyeendela khu meetsi 
(Matayo 14.22-33; Yokana 6.15-21) 

45Khaangukho Yesu waalomela baleekelwa beewe khuuniina mu likhoŋolo, 
bakhalise batsye shanjelekha, i Besusaida, nga niye umweene ashisiibula lituuli 
lye babaandu. 
46N'amala khuusibula babaandu, waniina khu lukiingi khuutsya khuloomba. 

47Antsye ni bwaba bwilabula, likhoŋolo abe lyatsiile aleeyi abweene, ne Yesu 
nga ashiili yenyene khu liloba ndulo khwe nyaantsa. 
48Yesu waabona nga baleekelwa beewe balikho bakhaka ni kamaani makali 
khukyendesa likhoŋolo, khulwekhuuba abe imbewo ingali ilikho iwuutsa nga 
ibaama ibweeni. Antsye ni bwaba nga buli aambi bukana khusya, Yesu weetsa 
isi bali nga alikho akyeendela khu meetsi. Abe akana khu babirakho busa, 
49ne ni baamubona nga akyeendela khu meetsi, bambaasa bari shisimu, 
bahariina. 
50Boosi baamubona, baaba ni khuurya khukali naabi. Ne khaangu akho 
waabakanikhayo ari, “Mukharya ta, ise Yesu,” 
51Wenjila mu likhoŋolo khutsya ni nabo, ni abweene awo imbewo ingali iyo 
yakama. Balondeleli beewe shino shabeyangisa naabi, 
52khulwekhuuba abe bakhaasikhanile khushuusakho kimyoyo kyaabwe, nga 
sibanyala nakhumanya bulayi ilomo iwaamba khu mikaati ta, ni kamakhulu 
kakaaba mu khuliisa babaandu bikana biraano ta. 

Yesu awonesa balwaale i Genesareeti 
(Matayo 14.34-36) 

53Nga baamalile khuukhalisa inyaantsa boolile khu lwoomu, boola aambi ni 
shiriimba she Genesareeti, baalekha abweene awo likhoŋolo lyaabwe nga 
baliboyile khu shitsaangi. 
54Nga barura mu likhoŋolo, khaangu akho babaandu bofwaasamo Yesu. 

55Babaandu baarakikha khuutima mu bisiintsa bibibotokheleele khuureera 
balwaale baabwe nga baabalisile khu saamba. Bayilatsaka balwaale mu buli 
shifo sheesi baawulila bari Yesu alimo. 
56Buli oosi isi Yesu aatsya, oba mu byaalo, namwe mu biriimba, baareera 
balwaale abulafu, nga bamuloomba bari batiilekho busa khu ngubo yeewe. Abo 
boosi babatiilakho khu Yesu bawonesebwa. 

Mako 7 

Byeesi bakuuka baleekela 

(Matayo 15.1-9) 

1Batweela khu Bafarisaayo ni baleekeli be kamakaambila ka Musa babeetsa 
khukhwaama i Yerusalemu, baatsya babuusanila isi Yesu. 
2Ni bemenielesa baabona bari baleekelwa ba Yesu balya busa nga 
sibanyoowele khusaaba kamakhono ta. 
3Khulwekhuuba Bafarisaayo ni Bayudaaya bakali baaloondelela khuuleekela 
khwe bakuuka baabwe. 
4Abe nga baamile mu khatale, sibalya shishiindu shoosi ta, akhali nga baamalile 
khukhwipyeluusa. Iliwo ni bye kimisilo bibiindi busa bikali byeesi 
baloondelela, nga isaambo iye khupyeluusa bikopo, tsisoongwe, ni bibiindu 
bibiindi. 
5Kila Bafarisaayo ni baleekeli be kamakaambila ka Musa bareeba Yesu bari, 
“Shiina kila baleekelwa boowo bakhalondelela kimisilo kye bakuuka beefwe, 
kila balya busa nga mbakhusaaba mukhono ta?” 
6 Yesu welamo ari, “Inywe babekholisa busa, inywe nibo beesi Yisaaya 
akanikhakho nga n'akhola buŋoosi ari, ‘Babaandu bano bekholisaka busa bari 
bantsisaaya ise, ne kimyoyo kyaabwe kili aleeyi naabi khukhwaama isi ise; 
7bamala busa imbuka khukhuntsisaaya ise, ne nga kamakaambila keesi 
baleekela kali busa ke babaandu.’ 
8“Mulekha khulondelela kamakaambila ka Wele, mwela khuleekela kimisilo 
kye babaandu busa.” 
9Yesu weloosela ari, “Nga muli ni isaambo iye kamakyesi yeesi mwakhootsa iye 
khulekha khulondelela kamakaambila ka Wele, bari nio mulondelele bye 
kimisilo kyeenywe! 
10Khulwekhuuba Musa aloma ari, ‘Yiisatsakamo paapa woowo ni maayi woowo 
lukoosi’; naluundi ari, ‘Uyo yeesi ukanikha buubi khu paapa weewe namwe 
maayi weewe, aakha khukhwiribwa.’ 
11Ne inywe muloma muri, ‘Umuundu n'alomela paapa weewe namwe maayi 
weewe ari sheesi nandikhuweele iwe nga buyeeti khukhwaama isi ise shili 
Kolubani,’ 
12aba sashiili ni bufunisi bwe khuyeeta paapawe namwe maayi weewe ta. 

13Ni nashiryo mwisa likaambila lya Wele andulo muri nio mulondelele bye 
bakuuka beenywe. Iliwo ni bibiindu bibiindi bikali busa biibi byeesi mukhola 
bibifwaana nga bino.” 

Bibiindu bibishuusa umuundu khuuba umunyaalu 
(Matayo 15.10-20) 

14Yesu walaanga lituuli lye babaandu luundi kila aloma ari, “Mweesi ni 
murekeerese byeesi inoma, naluundi mubimanye bulayi. 
15Imbaawo shishiindu shishinjila munda mw'omuundu shishimukhola 
wekyela umunyaalu ta; akhali bibiindu bibyaama munda mukari mw'omuundu 
nibyo bibimwonakisa. 
16Uyo yeesi uli ni kamaru ke khuwulila n'arekeerese.” 

17Nga Yesu walekhile lituuli ibulafu wenjiile mu ntsu, kila baleekelwa beewe 
bamureeba khu biwaamba khu khukanikha nga araambisa tsisimo. 
18Kila abeelamo ari, “Ari akhaba nanywe simuli ni kamakyesi ta? Simubona 
muri sheesi umuundu alya shenjila munda, seshikila waba umunyaalu ta, 
19khulwekhuuba shinjila munda, ne akhuba mu mwoyo ta, shishimanyisa shiri 
shikyelawo sharura mwibili shaatsya mu khayu ta?” Mu khuloma aryo, Yesu 
amanyisa ari bibiliibwa byoosi sibilikho buubi ta. 
20Kila eloosela ari, “Isho shishaama mu mwoyo kw'omuundu nisho shishikila 
waba umunyaalu. 
21Khulwekhuuba bibiindu bibyaama mu mwoyo nibyo: bibyambaaso binyaalu, 
buyeyani, bubwiifwi, khukhwira, 
22buyeyani, khuuba ni kumukhono kumuleeyi, ni bibiindu bibiindi biibi nga; 
bubeeyi, kumulyuulyu, libuba, khukhomyaasa, khukhwibona ni busilu. 
23Bibiindu bino byoosi byaama mu mwoyo kw'omuundu, naluundi nibyo 
bibikila umuundu waba umunyaalu.” 

Khuufukiilila khw'omukhasi Umuyonaani 
(Matayo 15.21-28) 

24Lwanyuma Yesu waama awo waatsya mu bisiintsa bye Tuulo ni Sidoni. Nga 
wolile iyo, wenjila mu ntsu nga s'akana babaandu bamanye bari aliwo ta, ne 
shitweela busa baamanya bari aliwo. 
25Ne khaangu akho, umukhasi uwaba n'umwaana weewe umukhaana nga 
umulwaale, khulwekhuuba abe kimisaambwa kimibi kyamuwaambile, 
n'awulila ari Yesu wolile awo, waatsya waamufukhamila mu bikyele. 
26Umukhasi uyo aba Umuyonaani, nga aama mu shisiintsa shishilaangibwa shili 
Foyinisiya she mu Siriya. Kila ekontselela Yesu ari atimise kimisaambwa kimibi 
khukhwaama khu mwaana weewe. 
27Ne Yesu wamuloma ari, “Biilyo banyoowa khuuwa babaana be ango. Seshiba 
shilayi khubukula biilyo bye babaana babituumila tsiimbwa ta.” 
28Umukhasi wamwilamo ari, “Niabweene Umukasya. Ne ni tsiimbwa natso 
tsilya buubuya bubuukwa aasi khukhwaama khu meetsa ye babaana.” 
29Yesu wamwilamo ari, “Khulwe khuloma uryo, ari ni wileyo; shisaambwa 
shiibi sharurire khu mwaana woowo.” 

30Kila umukhasi uyo elayo ingo, wanyoola nga umwaana weewe ali mu bulili 
wakonele, nga shisaambwa shiibi isho shamururirekho shatsiile. 

Yesu awonesa umumiinyi naluundi umimikila 

31Yesu waama i Tuulo, waabirira mu Sidoni, nga alola kwe inyaantsa Galilaaya. 
Waabirira mu shisiintsa she biriimba liikhumi, shishilaangibwa shiri Dekapoli. 
32Kila bamureerera umusaani nga ali umumiinyi, naluundi amiimikila. 
Bekoontselela Yesu bari amuwaambekho kamakhono amuwonese. 
33Yesu wahaamba umusaani uyo waamwisa andulo, baaba bonyene busa. Kila 
ara tsintsala tseewe mu maru k'omusaani. Nga waamalile, wafuutsa kamare 
waakahakha khu lulimi lw'omusaani tsana. 
34Wenyusa tsimoni waalola mu ngaaki, kila ekhiliisa kumwoyo nga aloma ari, 
“Efufata,” shishimanyisa shiri, “Ni wikukhe.” 
35Khaangu akho, kamaru keewe keekukha, ni lulimi lwaakangulukha, 
waananikha khuukanikha buulayi. 
36Yesu waabakhonyakilila ari balekhe khuboolela umuundu yeesi ta. Ne nga esi 
eloosela khubakhonyakilila, ni nabo esi beloosela khusalanisa bilomo ibyo. 
37Shishiindu shino shabeyangisa naabi kila baloma bari, “Buli shiindu sheesi 
akhola shili shilayi. Bona ekula ni kamaru ke bamiinyi bawulila, ni 
babamimikila bakanikha.” 

Mako 8 

Yesu aliisa babaandu bikana bine 

(Matayo 15.32-39) 

1Khu shifukhu shishindi, lituuli lye babaandu ni lyaba nga lyabusaane, Yesu 
walaanga baleekelwa beewe, waabaloma ari, 
2“Shiisa shamambiile babaandu bano, khulwekhuuba babeele ni nase khumala 
bifukhu bitaru, nga imbaawo sheesi baliilekho ta. 
3Ise n'inoma ndi imbasibule busa khukhwilayo ingo nga bali ntsala, kane 
bayekhelele bakwe mu ntsila. Khulwekhuuba balala bamiile aleeyi.” 
4Kila baleekelwa beewe bamureeba bari, “Mu mubiimbi muno unyala wamisa 
waheena biilyo bye khuliisa babaandu boosi bari?” 
5Yesu wabareeba ari, “Muli ni kimikaati kyeenga?” Nabo belamo bari, “Kili 
musaafu.” 
6Kila Yesu alakila lituuli lye babaandu khukhwikhala aasi; wabukula kimikaati 
tsana musaafu, wakiloombela ikhabi. Nga waamalile khukiloombela ikhabi, 
wakimenyulamo wakiwa baleekelwa beewe khukikabila babaandu. Baryo 
bakikabila babaandu khuulya. 

7Naluundi baaba ni bunyeeni bufwiiti buri. Yesu n'amala khubuloombela 
bunyeeni ubwo ikhabi, walakila baleekelwa beewe khubukabila babaandu. 
8Boosi baalya khukhwoolisa ni bekura; lwanyuma babuusanisa buubuya 
bubwoolisa bibiipo musaafu. 
9Babaandu babaalya abe boola babaandu nga bikana bine (4,000). 

10Yesu n'amala khuubasibula, waaniina mu likhoŋolo ni baleekelwa beewe 
baatsya mu shisiintsa shishilaangibwa shiri Dalamanusa. 

Bafarisaayo bakana she kamakaanga 
(Matayo 12.38-42; 16.1-4) 

11 Bafarisaayo beetsa isi Yesu bananikha khukhabisana ni naye, nga 
bamunuutsilisa bari abokese khabonelo khukhwaama mwikulu. Khuno 
khwaba khumukhakilisa. 
12Yesu wekhiliisa kumwoyo kila aloma ari, “Shiina kila kumuboolo kwe 
babaandu bano, kuweentsa she khabonelo khe kamakaanga? Ilala imbaboolela 
ndi, imbaawo khabonelo khe kamakaanga khakane khokesanisibwe isi muli ta.” 
13Niye wabalekha awo waatsya. Kila enjila mu likhoŋolo luundi waatsya 
shanjelekha we nyaantsa. 

Kamamela ke Bafarisaayo ni ka Herode 
(Matayo 16.5-12) 

14Baleekelwa ba Yesu abe bebiliile khuusuta kimikaati kikiibamala, nga mu 
likhoŋolo mulimo kumukaati mutweela kwonyene. 
15Kila Yesu abareewula nga aloma ari, “Muli ni khumanya shino: ni mwiliinde; 
ni mwiliinde kamamela ke Bafarisaayo ni kamamela ka Herode.” 
16Kila bashikutakho bonyene nga baloma bari, “Alikho aloma aryo bari 
khulwekhuuba sikhwasutile kimikaati ta.” 
17Ne Yesu n'amanya shino waabaloma ari, “Shiina kila mulikho mukanikha khu 
bye khulekha khusuta kimikaati ta? Simunyala mwamanya sheesi indikho 
imanyisa ta? Shiina kila kimyoyo kyeenywe kikhawaamba bibiindu mangu ta? 
18Mukhaba nga babafwa tsimoni babaakhabona, namwe nga bamiinyi mu maru 
babaakhawulila ta. Shiina kila mwibilila mangu muryo? 
19Nga ni namenyulaka kimikaati kiraano mwakabila babaandu bikana biraano, 
mwabuusa buubuya bubwolisa bibiipo byeenga?” Baamwiilamo bari, 
“Khwabuusa bibiipo liikhumi na bibili.” 
20Waabareeba luundi ari, “Ne ni namenyulakamo kimikaati musaafu 
mwaakabila babaandu bikana bine, mwabuusa buubuya bubwoolisa bibiipo 
byeenga?” Bamwiilamo bari, “Bibipo musaafu.” 
21Kila abareeba ari, “Ari isho sishikila mwaamanya sheesi indi khuulomakho 
ta?” 

Yesu awonesa umubofu i Besusaida 

22Yesu ni baleekelwa beewe ni boola i Besusaida, aabawo babaamureerera 
umusaani uwabofwaala tsimoni. Bekontselela Yesu bari amutiilekho. 
23Yesu wahaamba umusaani uyo kumukhono, waamuyila besyeenda baarura 
mu shifwo isho baatsya mu shifo shishiindi. Yesu n'amala khuumuwakha 
kamare khu moni, ni khuumurakho kamakhono, waareeba umusaani tsana ari, 
“Ari ulikho ubonakho shishiindu shoosi?” 
24Umusaani wenyusa tsimoni waamoka, kila aloma ari, “Indikho imbona 
babaandu nga bakyeenda, ne bafwaanana nga kimisaala.” 
25Yesu indi luundi waatiila khu moni tsy'omusaani tsana; kumuluundi kuno 
umusaani waamoka buulayi. Tsimoni tseewe tsaaba nga tsawonesebwele, aryo 
waabona buli shiindu buulayi bubweene. 
26Yesu waamusiibula khuutsya ingo, ne waamulomela khuulekha khutsya mu 
shaalo ni khuulekha khuboolelakho babaandu ta. 

Yesu niye naanu 
(Matayo 16.13-20; Luka 9.18-21) 

27Lwanyuma Yesu ni baleekelwa beewe beloosela baatsya boola aambi ni 
shiriimba shishilaangibwa Kayisaliya Filipi. Ni baaba nga bali khu ntsila batsya, 
Yesu wabareeba shireebo ari, “Ise babaandu banomakho bari indi naanu?” 
28 Baamuloma bari, “Babaandu balala baloma bari iwe niye Yokana Umubatisa; 
babaandi bari iwe niye Eliya; ne babaandi bari iwe uli mutweela khu baŋoosi.” 
29 Kila Yesu abareeba ari, “Ne inywe muloma ise indi naanu?” Petero 
waamwiilamo ari, “Iwe niye Kristo.” 
30Yesu waabakhoonyakilila ari balekhe khuboolelakho umuundu yeesi bilomo 
bino bibimuwaambakho ta. 

Yesu akanikha khu khutaambisibwa khweewe 
(Matayo 16.21-28; Luka 9.22-27) 

31Abweene awo Yesu waarakikha khuuleekela baleekelwa beewe bibiindu 
bibiitsya khumukholikhakho. Waababoolela ari, “Umwaana w'Omuundu ali ni 
khutaambisibwa mu saambo tsingali, basaayi bakhulu balimwikaana, ni 
baleekeli be kamakaambila ka Musa, lwanyuma bamwiire. Ne lwanyuma lwe 
bifukhu bitaru, alilamukha khukhwaama mu bafu.” 
32Bibiwaamba khu lomo yino, Yesu wabasontsoola sheesi aba amanyisa. Ne 
Petero wamwisa andulo wananikha khumubiiyisa khulwe khuloma aryo. 
33Ne Yesu ni ishebukha waabona baleekelwa babaandi, kila abiiyisa Petero ari, 
“Yiila inyuma wase Sitaani! Khulwekhuuba isaambo isi iwe waambaasamo 
shiili iya Wele ta, ne ili isaambo yeesi babaandu bambaasamo.” 
34 Yesu walaanga lituuli lye babaandu ni baleekelwa beewe khukhwiitsa is'ali, 
kila abalomela ari, “Noola umuundu yeesi akana khuuba umulondeleli wase, ni 
eyikaane umweene, etyuukhe kumusalaba kweewe anoondelele. 

35Khulwekhuuba uyo yeesi ukana khuuwonesa buulamu bweewe, alibufwilwa; 
ne uyo ufwilwa buulamu bweewe khulwase naluundi khulwe Kamakhuuwa 
Kamalayi, alibuwonesa, 
36Mafuurisa shiina keesi umuundu afunamo, khulwe khuwula shiibala shoosi, 
ne wafwiilwa buulamu bweewe? 
37Shiina sheesi umuundu anyala wahaanayo khuusikula buulamu bweewe? 

38Umuundu yeesi uwaambibwa kamaŋaanyu khulwase ni khulwe bilomo 
byase, mu muboolo kuno kwe babaandu babaakharya Wele ta, naluundi 
babonaki, ni musaambo niyo indweela Umwaana w'Omuundu naye 
aliwaambibwa kamaŋaanyu khulw'omuundu uyo, n'aliitsa mu shiriifwa sha 
Paapa, atweela ni bamalayika beewe bakhosefu.” 

Mako 9 

1Yesu weloosela waabalomela ari, “Ilala, ilala, imbaboolela indi, iliwo batweela 
khuubo babemikhile ano, babaakhalibonakho khuufwa ta, khukhwoolisa ni 
balibona Buyiinga bwa Wele, nga bwiitsa ni kamaani.” 

Khuumweekhamweekha khwe mbonekha ya Yesu 
(Matayo 17.1-13; Luka 9.28-36) 

2 Lwanyuma nga abirerewo bifukhu bisesaba, Yesu waatsya ni Petero, Yakobo 
ni Yokana, waabayila khu lukiingi luleeyi, baaba iyo bonyene. Nga bali ibweene 
iyo, Yesu waakalusibwa shifwaani sheewe nga babona. 
3Bikwaaro byeewe byekyela biwaanga tselelele, nga bimweekhamweekha. 
Mbaawo khu shiibala shishiindu shishinyala shaasiinga bikwaaro byaaba 
biwaanga nga ibyo ta. 
4Khaangukho abonekhawo Eliya ni Musa nga balikho bakanikha ni Yesu. 

5Kila Petero aloma Yesu ari, “Umuleekeli, nga shilayi ifwe khuuba nga khuli ano! 
Khayo khwombakhe bisari bitaru, nga shitweela shishoowo, shishindi sha 
Musa, ni shishindi sha Eliya.” 
6Petero aaloma aryo khulwekhuuba abe bye khuuloma byaamukoraanile, 
khulwe shiriiso shikali. 
7 Lwanyuma abonekhawo namufweeli, ni shishiniini sha namufweeli mweene 
shaabafuusilisa. Kila likono lyaama mu namufweeli yuno nga liloma liri, “Uyuno 
ali Umwaana wase umukanwa, ni mulondelele byeesi ababoolela.” 
8Khaangukho bari balola iyi ni neeyi, baalekha khubona umuundu yeesitsana 
nga ali ni nabo ta, akhali Yesu yenyene. 
9Ne Yesu ni baleekelwa beewe ni baaba nga beekha aasi khukhwaama khu 
lukiingi, waabakhoonyakilila ari balekhe khuboolelakho umuundu yeesi 
bibiindu byeesi baabona ta, khukhwoolisa nga Umwaana w'Omuundu 
waalamukhile khukhwaama mu bafu. 

10Nabo baaliinda shimoonyo isho, baalekha khushisalanisa ta, ne nga bereeba 
she khuulamukha khukhwaama mu bafu sheesi shimanyisa. 
11 Baleekelwa bataru tsana ba Yesu baamureeba bari, “Shiina kila baleekeli be 
Kamakaambila ka Musa baloma bari Eliya akhiile khuunyoowa khukhwiitsa?” 
12Yesu wabeelamo ari: “Ilala Eliya ali ni khuunyoowa khukhwiitsa 
khuuŋoonaŋoona bibiindu byoosi. Ni bibyaronebwa bikhosefu sibiloma 
kh'Umwaana w'Omuundu biri, ali ni khuutaambisibwa lukali naabi naluundi 
bamwikaane? 
13Ne imbaŋaŋasa ndi, Eliya waamala khaale khukhwiitsa, ne nga bibyaronebwa 
bikhosefu ni biloma, baamubirisa buubi.” 

Yesu awonesa umusoleeli 
(Matayo 17.14-21; Luka 9.37-43) 

14Yesu n'akobola ni baleekelwa beewe bataru, baabona lituuli lye babaandu 
likali. Abe baleekeli be Kamakaambila ka Musa balikho bakhaandisana ni nabo. 
15Babaandu boosi ni baabona Yesu beyaanga, kila batima khu mwakaanila. 

16Yesu waabareeba ari, “Abe mulikho mukhaandisana khu shiina ni nabo?” 

17Umuundu khukhwaama mu lituuli lye babaandu kila aloma ari, “Umuleekeli, 
indeerire umwaana wase is'uli, khulwekhuuba alikho shisaambwa shiibi, 
shishikhamufukiilila wakanikha ta. 
18Nga shisaambwa shino shaamwinyukhiile, shimuwaamba shaamukhupa aasi, 
waatutuba lifulo imunwa, waaluma kameeno woomelakho, naluundi 
waabalikha. Inomele baleekelwa boowo ndi bashitimise shirure khu mwaana 
wase, ne baalekha khunyala ta.” 
19Kila Yesu abeelamo ari, “Inywe simuli ni khufukiilila ta! Kane imbe ni nanywe 
khukhwoolisa imbuka shiina? Kane imbekhalilikhe khukhwoolisa liina? Ni 
mureere ano umwaana uyo.” 
20Baareera umwaana isi Yesu. Khaangukho shisaambwa ni shabona Yesu, 
shakhupa umwaana tsana aasi, wapiringikhaka, waabalikha, waatutuba lifulo 
imunwa. 
21Yesu wareeba paapa w'omwaana ari, “Shino shaamukholikhakho khuumala 
imbuka shiina?” Paapawe welamo ari, “Khukhwaama mu bwaana. 
22Kimiluundi kimikali kumutuuma mu mulilo ni mu meetsi, nga kukhakakho 
khumwiira. Ne abe noola iliwo sheesi unyala wakhola, n'ukhuwaambile shiisa 
ukhuyeete.” 
23Yesu waamureeba ari, “Uri noola unyala? Imbaawo shishinyala shakhaasisa 
umuundu uli ni khufukiilila ta.” 
24Khaangukho kila paapawe w'omwaana tsana alomela angaaki ari, “Ifukiilila! 
Ikhaba nga khufukiilila khwase khuli khukyeekhe, ne n'unjeete.” 

25Ne Yesu n'abona nga lituuli lye babaandu likali lilikho libuusana, 
wakhookhela shisaambwa shiibi khuutsya. Waashilomela ari, “Shisaambwa 
shishikhakanikha ta, naluundi shimiinyi, ikhulakila khuumururakho utsye. 
Naluundi ukheetsa welakho wamukobolatsakakho luundi ta.” 
26Shisaambwa shiibi tsana shaalila ni likono lye angaaki, shaamukhola 
waabalikha, shaamururakho, ne umusoleeli waarama busa nga ali nga ufwiile. 
Ni babafuurisa bukali baaloma bari, “Wafwiile.” 
27Ne Yesu waamuwaamba kumukhono waamwinyusa, umusoleeli wenyukha 
weema. 
28Nga Yesu ni baleekelwa beewe baamalile khukhwinjila mu ntsu, kila 
bamureeba bari, “Lwashiina ifwe khukhaasikhanile khuutimisa kusaambwa 
ukwo?” 
29Yesu welamo ari, “Kusaambwa kwe saambo yino imbaawo isaambo iye 
khuukutimisa ta, akhali nga waraambisile khuuloomba.” 

Yesu akanikha luundi khu bye khuufwa khweewe 
(Matayo 17.22-23; Luka 9.43-45) 

30Yesu ni baleekelwa beewe baama ibweene iyo belooselayo baatsya, nga 
babirira mu Galilaaya. Walekha khukana umuundu yeesi khumanya shino ta, 
31khulwekhuuba abe alikho aleekela baleekelwa beewe. Wabaleekela ari, 
“Umwaana w'Omuundu balimuwaanayo mu mikhono kye babaandu bamwiire. 
Ne lwanyuma lwe khumwiira, ilibirawo bifukhu bitaru alamukhe khukhwaama 
mu bafu.” 
32Ne baleekelwa baalekha khumanya sheesi Yesu aba amanyisa ta, ne baarya 
khumureeba. 

Naanu ufuura khuuba angaaki? 
(Matayo 18.1-5; Luka 9.46-48) 

33Ni boola i Kaperunaumu, benjila mu ntsu, kila Yesu abareeba ari, “Mubeele 
mulikho mukhaandisana shiina khu ntsila?” 
34Ne boosi basila busa, khulwekhuuba khu ntsila baaba balikho bakhaandisana 
oba naanu ufuura bukhulu mu nibo. 
35 Yesu wekhala aasi walaanga baleekelwa liikhumi na babili, waabaloma ari, 
“Noola umuundu yeesi akana khuuba unyoowa, ali ni khuuba niye uwakamayo 
naluundi ali ni khuuba umwakaanisi uwa boosi.” 
36Wahaamba umwaana umufwiiti wamwiimisa akari abwe. Kila atiila 
kamakhono keewe khu mwaana uyo waaloma ari, 
37“Buli uyo yeesi uwakaanila akhaba umwaana umufwiiti nga yuno mu lisiina 
lyase, aba wantsakaanile ise. Na buli muundu uwuntsakanila ise, aba 
wakaaniile uyo uwanduma ise.” 

Khuuraambisa lisiina lya Yesu 
(Luka 9.49-50) 

38Yokana waalomela Yesu ari, “Umuleekeli, khunyoolile umuundu nga atimisa 
kimisaambwa kimibi nga araambisa lisiina lyoowo, khwamwakamisa 
khulwekhuuba s'ali mutweela khusi ifwe ta.” 
39Ne Yesu wakobolamo ari, “Mukhamwakamisa ta; khulwekhuuba imbaawo 
umuundu unyala khuukhola bye kamakaanga mu lisiina lyase, ate ndi khaangu 
akho waanganikhakho buubi ta. 
40Uyo yeesi ukhali umusiku isi khuli ta, aba ali khu luwaande lulweefwe. 

41Khulwekhuuba ilala ise mbaboolela inywe ndi, umuundu yeesi ukane 
abawatsake akhaba shikopo she kameetsi ke khunywa, khulwekhuuba muli 
baloondeleli ba Kristo, alifuna kumukheemba.” 

Khuukila babaandi booneke 
(Matayo 18.6-9; Luka 17.1-2) 

42Yesu weloosela waaloma ari, “Umuundu yeesi n'akane akile mutweela khu 
bakyeekhe bano babafukiilila mus'iise boneke, shaandibeele shilayi umweene 
uyo khuubowebwa lusisi mumilo atuumibwe mu nyaantsa. 
43Noola kumukhono kwoowo kukila iwe waakhola bibyoonako, kukhalekho 
ukutuume. Khulwekhuuba shiba shilayi iwe khukhwinjila mu bulamu nga uli ni 
kumukhono mutweela, khuminyisa n'uba ni kamakhono koombi ne 
watuumibwa mu mulilo kukukhasima ta. 
44Ibweene iyo iliyo tsinyeende tsitsikhafwa ta, ni kumulilo kukhasima ta. 

45Noola shikyele shoowo shikila iwe waakhola bibyoonako, shikhalekho 
ushituume. Khulwekhuuba shiba shilayi iwe khukhwinjila mu bulamu nga uli 
ni shikyele shitweela, khuminyisa n'uba ni bikyele bibili, ne watuumibwa mu 
kumulilo kukukhasima ta. 
46Ibweene iyo iliyo tsinyeende tsitsikhafwa ta, ni kumulilo ku khasima ta. 

47Noola imoni yoowo ikila iwe wakhola bibyoonako, kirusemo ukituume. 
Khulwekhuuba shiba shilayi iwe khukhwinjila mu Buyiinga bwa Wele nga uli 
ni moni indweela, khuminyisa n'uba ni tsimoni tsibili, ne watuumibwa mu 
mulilo kukukhasima ta. 
48Ibweene iyo iliyo tsinyeende tsitsikhafwa ta, ni kumulilo kukukhasima ta. 

49Khulwekhuuba buli mutweela balimutsukhakho kumulilo kumupyeluuse 
musaambo niyo ndweela nga n'upyeluusa isaayilo. 
50 “Kumuunyu kumukhelekho kumulayi; ne itsamu n'iwamo, unyala khukisamo 
luundi? Ni mubaatsake nga kumukhelekho, nio munyalise khumenya mu 
lukoosi na buli mutweela.” 

Mako 10 

Yesu aleekela khu bye bukhwaale 

(Matayo 19.1-12; Luka 16.18) 

1Yesu n'arura awo waatsya i Yuda, naluundi wambukha shanjelekha we 
luluutsi Yorudaani. Indi luundi kamatuuli ke babaandu kabuusanila isi aba; ne 
nga ni yaba isaambo yeewe, indi luundi Yesu weloosela khubaleekela. 
2Aabaawo Bafarisaayo babaakana khuukhakilisa Yesu. Kila bamureeba bari, 
“Shifukiilisibwa mu makaambila keefwe umusaani khuuloba umukhasi weewe 
waamuwoona waatsya?” 
3Yesu waabareeba ari, “Ne mu makaambila Musa aabalakila khuukhola 
muryeena?” 
4 Beelamo bari, “Musa afukiilila umusaani khuurona buurone bwe khuuwoona 
umukhasi, lwanyuma waawoona umukhasi khuutsya.” 
5Ne Yesu wabeelamo ari, “Musa aarona aryo likaambila khulwekhuuba 
kimyoyo kyeenywe sikilekikhila ta. 
6Ne busa khukhwaamila ilala makiboole ke khubuumbibwa khwe shiibala, 
‘Wele aabuumba boombi, umusaani n'umukhasi. 
7Ni khulwe ilomo yino, umusaani alekha paapawe ni maayi weewe, waatsya 
waayila umukhasi. 
8Niye n'umukhasi weewe bekyela nga umuundu mutweela.’ Ni nashiryo baba 
sibashiili babili ta, ne njeeba baba bekyelile kumubili mutweela. 
9Nashiryo sheesi Wele amalile khutubaasa atweela, umuundu yeesi s'akha 
washawukhanisa ta.” 
10Nga bamalile khukhwilayo mu ntsu, baleekelwa beewe bamureeba luundi 
khu biindu bibiwaamba khu lomo yino. 
11Yesu waabaloma ari, “Buli muundu yeesi uloba umukhasi weewe 
waamuwoona, naluundi waayila umukhasi ukuundi, aba wasaalile 
kumusaango kwe khuumulekha niye, waatsya waakhola buyeyani. 
12Namwe umukhasi uloba umuseetsa weewe waatsya wakhwaalikha khu 
museetsa ukuundi, umukhasi uyo aba wasaalile kumusaango kwe khuukhola 
buyeyani.” 

Yesu awa babaana bakyeekhe tsikhabi 
(Matayo 19.13-15; Luka 18.15-17) 

13Aabawo babaandu babaareera babaana bafwiiti bari Yesu abarekho 
kamakhono nga abawa tsikhabi. Ne baleekelwa beewe baarafuyila abo 
babaareera babaana. 
14Ne Yesu n'abona shino shaalekha khumusangaasa ta, kila abalomela ari, “Ni 
mulekhe babaana bafwiiti beetse isi ndi, mukhabakhaangabisa ta; 
khulwekhuuba Buyiinga bwa Wele buli bwe babaandu babafwaanana nga bano 
bari. 
15Ilala, imbaboolela ndi, umuundu yeesi n'akhakaanila Buyiinga bwa Wele nga 
umwaana umufwiiti n'akhola, s'alibwingilamo ta.” 

16Yesu wahaamba babaana mu makhono keewe, waabawa tsikhabi, nga 
abarakho kamakhono. 

Umusaani umuyindifu 
(Matayo 19.16-30; Luka 18.18-30) 

17Yesu n'aba nga ali khu ntsila atsya, aabawo umusaani mutweela uweetsa 
butima, waafukhamila mu moni tsa Yesu, waareeba ari, “Iwe Umuleekeli 
umulayi, ikhole shilayi shiina nio ningile mu bulamu bubuukhawawo ta?” 
18Yesu waamureeba ari, “Lwashiina unaanga uri indi umulayi? Mbaawo 
umuundu umulayi ta, akhali Wele yenyene. 
19Iwe wamanya kamakaambila ni kali: ‘Ukheera ta, ukhayeyana ta, ukheeba ta, 
ukhaapa umuundu washoowo liyino ta, ukhalyakhana ta, yiisatsakamo 
paapawo ni maayiwo shiriifwa.’ ” 
20Umusaani tsana welamo Yesu ari, “Umuleekeli, ise khukhwaama mu bwaana 
bwase, nawaamba kamakaambila ako koosi.” 
21Yesu wamulolelela, waamukana isaambo yeesi elamo. Kila alomela umusaani 
tsana ari, “Utaambakho shishiindu shitweela shonyene. N'utsye ingo woowo, 
ukulise bibiindu byoowo byoosi byeesi uli ni nabyo, tsinusu tsitsyamamo 
utsikabile bataambi, nio unyalise khuuba ni buyiindifu mwikulu. Lwanyuma 
wiitse unondekho.” 
22Ne umusaani n'awulila bino, waawamo kamaani naluundi waatsya nga 
wakhalale. Khulwekhuuba aaba umusaani umuyindifu naabi. 
23Lwanyuma Yesu webotokhelesa tsimoni mu baleekelwa beewe, waabaloma 
ari, “Nga shili shihangafu abo babaali ni buyiindifu khukhwinjila mu Buyiinga 
bwa Wele!” 
24Bilomo bino byeyaangisa baleekelwa beewe. Ne Yesu weloosela ari, “Baana 
baase, nga shili shihangafu khukhwinjila mu Buyiinga bwa Wele! 
25Shili shishaangu iŋamya khuubirira mu mwaanya kwe mbiso, khufuurisa 
umuundu umuyindifu khukhwinjila mu Buyiinga bwa Wele.” 
26Shino shabeyangisa ni khufuurisakho, kila bereeba bonyene bari, “Naanu 
unyala khuwonesebwa?” 
27Yesu wabalolelela, kila aloma ari, “Khusintsilila khu baandu ni bashilolelela 
seshinyalikha ta. Ne khusintsilila khu Wele shinyalikha, khulwekhuuba 
mbaawo shishinyala shakhaasa Wele ta.” 
28Petero wamuloma ari, “Bona ifwe khwalekha bibiindu byoosi khwetsa 
khukhulondelela iwe.” 
29Yesu wamwilamo ari, “Ilala, mbaboolela ndi, buli umuundu yeesi uwalekha 
be shikuuka sheewe, namwe babandaaye beewe ni bakooko, namwe maayi 
weewe, namwe paapa weewe, namwe babaana, namwe liiswa, khulwe 
khubeela ise ni khulwe khubeela Kamakhuuwa Kamalayi, 

30alifuna kumukheemba. Kumukheemba kuno akufuna ari mu bulamu buno 
nga aweebwa babandaaye ni bakooko ni bamaayi ni babaana ni kamaswa, 
khukhupanisamo kimiluundi shitoondo shitweela, ni mu muboolo kukwiitsa, 
alifuna buulamu bubukhawawo ta. 
31Ne babaandu bakali babaali babanyoowa ari, baliba babamalilisayo, ni 
babamalilisayo ari, baliba nibo babanyoowa.” 

Yesu akanikha luundi khu bye khuufwa khweewe 
(Matayo 20.17-19; Luka 18.31-34) 

32Ni baaba nga bali khu ntsila baniina i Yerusalemu, Yesu wabaraangilila, 
baleekelwa beewe ni babaandu babaandi babamuloondakho baarya naabi. 
Yesu indi luundi weesa andulo baleekelwa beewe, wananikha khubaboolela 
bibiindu abe bibiitsya khumubakho. 
33Wabaloma ari: “Ari khulikho khuniina i Yerusalemu; ne nga khwoolile iyo, 
Umwaana w'Omuundu kane bamuwaaneyo mu makhono ke basaayi bakhulu 
ni baleekeli be Kamakaambila ka Musa. Kane bamukhalile kumusaango kwe 
khuufwa, lwanyuma bamuwaaneyo isi Banaambo. 
34Banaambo bano balimubirisa buubi, bamufuutsile kamare, bamukhupe, nio 
bamwiire. Lwanyuma lwe bifukhu bitaru alilamukha khukhwaama mu bafu.” 

Khuuloomba khwa Yakobo ni Yokana 
(Matayo 20.20-28) 

35Yakobo ni Yokana, babaana ba Zebedaayo, baatsya isi Yesu baamuloomba 
bari, “Umuleekeli, iliwo sheesi khulikho khukhuloomba ukhukholele.” 
36Kila abareeba ari, “Mukana imbakholele shiina?” 

37Beelamo bari, “Nga wolile mu Buyiinga bwoowo bwe shiriifwa, khufukiilile 
ifwe khukhwikhala ni nawe, mutweela khu mukhono kwoowo kumulayi 
ukuundi khu munyeletsi.” 
38 Ne Yesu wabeelamo ari, “Inywe sheesi mulikho muloomba simwashimanyile 
ta. Inywe munyala khuunywa khu shikopo she butsiina sheesi ise intsya 
khunywakho? Namwe inywe munyala mwafuna khuubatisibwa khweesi ise 
intsya khubatisibwamo?” 
39Bamwiilamo bari, “Ee, khunyala.” Kila Yesu abalomela ari, “Shikopo sheesi 
intsya khunywakho, ni nanywe mulinywakho; akhaba ni khubatisibwa khweesi 
ise intsya khufuna, ni nanywe muli khufuna. 
40Ne bye khubafukiilila khukhwikhala oba khu mukhono kwase kumulayi 
namwe kumunyeletsi, ibyo sibili ise niye ukhalawo ta. Ibyo bamala 
khubiŋoonaŋoonela babeene babyo.” 
41Baleekelwa babaramile liikhumi ni bawulila shino, bakhalalila Yakobo ni 
Yokana. 



1974 

 

 
Ibayibuli Ingwalaafu 

© 2016 Bible Society of Uganda. 
  

 

 

42 Ne Yesu walaanga baleekelwa beewe boosi atweela kila aloma ari, 
“Mwamanya nga abo babaali bawuli mu Banaambo ni babayila ni kamaani. 
Naluundi baraangilisi baabwe be angaaki babalikho ni bunyala. 
43Ne mus'iinywe, shikhaba shiryo ta; khayo buli ukana khuuba umuraangilisi 
mus'iinywe, abe niye umwakaanisi wenywe. 
44Uyo ukana khuuba unyoowa mwiinywe, aakha khuuba niye umwakaanisi 
uwa boosi. 
45Khulwekhuuba Umwaana w'Omuundu eetsa khuuba umwakaanisi, ne 
akhuba indi abewo babamwakaanisa niye ta. Naluundi eetsa khuwaanayo 
bulamu bweewe nga nibwo bubusikula babaandu bakali.” 

Yesu awonesa Batimayo 
(Matayo 20.29-34; Luka 18.35-43) 

46Yesu atweela ni baleekelwa beewe, ni lituuli lye babaandu bakyeenda boola i 
Yeriko. Ni baaba nga baama i Yeriko batsya, umubofu abe usabilisa bibiindu, 
bari Batimayo, nga ali umwaana uwa Timayo, waba abe wekhaale khu ndulo 
khwe intsila. 
47Ne n'awulila ari Yesu uwe i Nazareesi niye uli khubira, kila arakikha 
khukuukuulila angaaki nga aloma ari, “Yesu, umwitsukhulu uwa Dawudi, 
n'umambile shiisa!” 
48Babaandu bakali bamukhookhela bari, “Sila busa.” Ne niye weloosela ni 
khulookha khuminyisakho nga aloma ari, “Umwitsukhulu uwa Dawudi, 
n'umambile shiisa.” 
49Yesu wema kila aloma ari, “Ni mumulaange etse.” Kila bamulaanga nga 
baloma bari, “Alikho akhulaanga. Yiitsa, ukharya ta!” 
50Batimayo watuuma ingubo yeewe, wenyukha waatsya isi Yesu. 

51Yesu waamureeba ari, “Ukana ikhukholele shiina?” Naye welamo ari, 
“Umuleekeli, ingana tsimoni tsase tsibimbukhe, imbone.” 
52Yesu waamuloma ari, “N'utsye, khulwekhuuba lwe khufukiilila khwoowo 
wawonisibwile.” Ni abweene awo tsimoni tseewe tsaabimbukha waarakikha 
khuubona, waalondelela Yesu. 

Mako 11 

Yesu enjila mu Yerusalemu 

(Matayo 21.1-11; Luka 19.28-40; Yokana 12.12-19) 

1Yesu ni baleekelwa beewe baaba nga bali aambi ni Yerusalemu, nga boolile i 
Betifage shishiili aambi ni Besaniya, khu lukiingi lwa Zeyituni, warumana babili 
khu baleekelwa beewe ibweeni. 

2Wabaloma ari, “Ni mutsye mu shaalo shishibali iburaangisi, kane munyoole 
isikilya inyana, yeesi umuundu yeesi akhekhalatsakakho ta, mukikangulule 
mukirere ano. 
3Ne umuundu yeesi n'abareeba ari, ‘Shiina kila mukangulula isikilya iyo?’ 
Mumulomela muri, ‘Umukasya alikho akikana. Kane akikobose lwanyuma 
lwayo.’ ” 
4Baleekelwa baatsya banyoola isikilya baakibowele imulyaango we intsu, 
aambi ni kumukhoosi, baakikangulula. 
5Kila babaandu abe babemikhile aambi baabareeba bari, “Shiina kila mulikho 
mukangulula isikilya iyo?” 
6Bababoolela sheesi Yesu abalomela khukhwilamo, abo babaaba awo, 
baabalekha baatsya ni sikilya. 
7Baleekelwa baayila isikilya iyo isi Yesu, baakirakho bikwaaro byaabwe khu 
mukoongo, waakiikhalakho. 
8Babaandu babaandi baakali busa baala bikwaaro byaabwe khu mukhoosi, ni 
babaandi baala aasi kamasaafu ke bisaala keesi baarema khu misaala. 
9Babaandu babaaba ibweeni wa Yesu ni naabo babaaba baamuloondilekho, abe 
balikho bakuukuulila angaaki bari, “Hosana! Nga ali ni ikhabi uyo uwiitsa mu 
lisiina ly'Omukasya. 
10Buyiinga bwa kuuka weefwe Dawudi, bubuuli khukhwiitsa buli ni ikhabi. 
Hosana mu ngaaki mwikulu!” 
11Yesu wenjila mu Yerusalemu, lwanyuma waatsya mu Lisaayilo Likhulu. 
N'amala khukhwofwaasa naluundi wemenielesa buli shitweela, waarura 
ibulafu, atweela ni baleekelwa beewe baatsya i Besaniya, khulwekhuuba abe 
antsye bulikho bwilabula. 

Yesu awuuma kusaala ku figi 
(Matayo 21.18-19) 

12Ni bwasha shifukhu shishelakho nga baama i Besaniya, Yesu abe intsala ilikho 
imulya. 
13Ne niye n'abonela kusaala ku figi khukhwaama aleeyi nga kulikho kamasaafu, 
Yesu waakutsya aambi nga ambaasa ari kane anyoolekho bibyaamo alye. 
N'akwolakho, wanyoola nga mbaakho shishiindu ta, akhali kamasaafu konyene, 
khulwekhuuba yino siyaba imbuka iye kusaala kuno khurakho bibyaamo ta. 
14Kila Yesu akutsuba nga akulomela ari, “S'ukane wanatsakekho bibyaamo ta, 
naluundi mbaawo umuundu yeesi ulilyakho khu bibyaamo byoowo ta!” 
Baleekelwa beewe bawulila nga n'aloma shino. 

Yesu nga ali mu Lisaayilo Likhulu 
(Matayo 21.12-17; Luka 19.45-48; Yokana 2.13-22) 

15Yesu ni baleekelwa beewe ni boola i Yerusalemu, wenjila mu Lisaayilo 
Likhulu. Waarakikha khuutimisa abo babaaba mukari nga bakulisa bibiindu, ni 
nabo babaaba nga bakula. Waafumalikhaka tsimeetsa tsy'abo babaaba nga 
bayuusaŋana tsinusu, ni bitsoloŋo byaabo babaaba nga bakulisa kamawuusi. 
16Waalekha khufukiilisa umuundu yeesi khuubirisila shishiindu shoosi mu 
Lisaayilo Likhulu ta. 
17Lwanyuma kila arakikha khuuleekela babaandu nga aloma ari, 
“Bibyaronebwa bikhosefu biloma biri, ‘Intsu yase ililaangibwa iri intsu yeesi 
kamanaambo koosi kaloombelamo.’ Ne ari inywe mwakishuusa mwakikesa 
nimwo mweesi babiifwi bebisa.” 
18Ne basaayi bakhulu ni baleekeli be Kamakaambila ka Musa ni baawulila bino, 
baarakikha khuukhala kamakyesi ke khumwiira. Shino shaba abe 
khulwekhuuba barya Yesu, isaambo yeesi abe babaandu boosi beyaanga 
isaambo yeesi abe aleekelamo. 
19Angoloobe ni oola, Yesu ni baleekelwa baarura baatsya ibulafu we shiriimba. 

Sheesi khwiyika khu kusaala ku figi 
(Matayo 21.20-22) 

20Ni bwasha kumutikhinyi, baleekelwa ni baaba nga babira, baabona bari 
kusaala ku figi tsana kwoomile, ni tsiindi tseene. 
21Petero washebulila sheesi Yesu aaloma, kila amuloma ari, “Umuleekeli 
bonakho! Kusaala ku figi kweesi watsubile ingoloobe kwomile.” 
22Yesu wabeelamo ari, “Ni mube ni khufukiilila mu Wele. 

23Ilala, imbaboolela indi ni muba ni khufukiilila, mwalekha khubamo ni 
khukhwikanakana mu myoyo kyeenywe ta, ne mwafukiilila muri sheesi 
muloma kane shikholikhe, munyala mwaalomela lukiingi luno muri, ‘Khuulikha 
ano utsye ukwe mu nyaantsa,’ ilala shilikholikha. 
24Ni nashiryo, imbaboolela indi, buli shoosi sheesi musaba khuubirira mu 
khuloomba, ni mufukiilile muri mwaamalile khaale khushifuna, ilala kane 
mushifune. 
25 “Ne busheele n'uba nga uloomba, yiyakhila uyo yeesi uwakhukholakho 
buubi; nio Paapa woowo uli mwikulu naye anyalise khukhwiyakhila iwe 
bibyoonako byoowo. 
26Ne n'ulekha khukhwiyakhila bashoowo, akhaba Paapa woowo uuli mu ngaaki 
naye singane akhwiyakhile bibyoonako byoowo ta.” 

Shireebo shishiwaamba khu bunyala bwa Yesu 
(Matayo 21.23-27; Luka 20.1-8) 

27Yesu ni baleekelwa beewe ndi luundi baakobola i Yerusalemu. N'aba nga 
alikho akyeenda mu Lisaayilo Likhulu, basaayi bakhulu ni baleekeli be 
Kamakaambila ka Musa, ni basakhulu beetsa is'ali. 

28Baamureeba bari, “Uli na bunyala shiina khuukhola bibiindu bino? Namwe 
naanu niye uwakhuwa iwe bunyala bwe khuubikhola?” 
29Yesu wabeelamo ari, “Ise inabareeba inywe shireebo shitweela shonyene; 
nga mwantsililemo, kane nase imbaboolele esi namisa bunyala bwe khukhola 
bibiindu bino. 
30Ni mumboolele: bunyala bwa Yokana Umubatisa bwe khubatisa babaandu, 
bwama mwikulu, namwe bwama mu baandu?” 
31Kila bareebana bonyene nga baloma bari, “Ni kane khulome khuri, ‘Bunyala 
bwama mwikulu,’ kane Yesu akhureebe ari, ‘Ne shiina kila mukhafukiilila 
byeesi Yokana aloma?’ 
32Namwe ni khuloma khuri, abwamisa mu baandu, babaandu boosi 
bashimanya bari Yokana Umubatisa aba umuŋoosi umweene.” 
33Kila khulwe khuurya babaandu belamo Yesu nga baloma bari, “Sikhumanya 
ta.” Yesu naye wabeelamo ari, “Nase singene imbaboolele esi ise namisa 
bunyala bwe khukhola bibiindu bino ta.” 

Mako 12 

Lusimo lwe baalimi mu mukuunda 

(Matayo 21.33-46; Luka 20.9-19) 

1 Yesu waababoolela lusimo nga aloma ari, “Aabawo umusaani mutweela 
uwabyaala kumukuunda kwe kimisabibu. Nga waamalile, wombekha lumako 
webotokhelesa, lwanyuma waalima lilowo mweesi basuurira iviini. Naluundi 
wombekha kusiindi kweesi beemakho nga bebuula. Kumukuunda kuno 
waakupaangisa, umweene waatsya mu shiibala she aleeyi. 
2“Bifukhu bye khuukyesa ni byoola, waarumana umwakaanisi weewe, isi abo 
beesi aapaangisa kumukuunda, ari bamuwekho bitweela khu byaamo 
khukhwaama mu mukuunda ukwo. 
3Baalimi beesi aara mu mukuunda ukwo, baakulukhila umwakaanisi uyo, 
baamuwaamba baamukhupa, baamutimisa weelayo kamakhono kamaŋaara 
busa. 
4“Kila umweene uwe kumukuunda arumana umwakaanisi ukuundi. Uyuno 
baamukhupa likuma naluundi baamubirisa musaambo iwaambisa 
kamaŋaanyu. 
5Kila arumana umwakaanisi ukuundi. Uyuno baamuwaamba baamwiira. Ni 
musaambo niyo ndweela baabirisa babaandi baryo, nga bakhupa balala ne nga 
beera babaandi. 
6“Aaba nga ashiiliyo n'umuundu ukuundi uwe khuurumana, nga yuno aba niye 
umwaana weewe umukanwa. Ikhumalilisa waabarumanayo umwaana uyo, nga 
ambaasa ari, ‘Umwaana wase kane bamwiisemo shiriifwa.’ 

7Ne baraambi abo bekuta bonyene baaloma bari, ‘Imbo yuno niye umusikha. Ni 
mwiitse khumwiire, busikha bube bubweefwe.’ 
8Nashiryo bawaamba umwaana uyo baamwiira. Baatuuma kumulaambo 
ibulafu we kumukuunda.” 
9Kila Yesu areeba ari, “Mwaambaasa muri umweene uwe kumukuunda 
n'aliitsa, alikhola aryeena? Aliwaamba babaandu bano abeere, lwanyuma 
apaangisise babaandu babaandi kumukuunda ukwo. 
10Ilala mwakhusomatsakakho bibyaronebwa bikhosefu bibiloma biri, ‘Libaale 
lyeesi babombekhi bekaana khuuraambisa, nilyo lilishuukhile lyekyela nilyo 
liliitikiya musoonda? 
11Umukasya niye umweene uwakhola shino, naluundi shili shishiyaangisa mu 
moni tseefwe.’ ” 
12Baraangilisi bamanya busa bari Yesu abe alikho abakanikha khu nibo, 
nashiryo bakana bari bamuwambe batsye bamubowe. Ne khulwe khuurya 
babaandu, bamulekha baatsya. 

Shireebo khu bye khuuwaanda kumusolo 
(Matayo 22.15-22; Luka 20.20-26) 

13Bafarisaayo atweela ni naabo abe babaali baloondeleli ba Herode, bekutila 
atweela kila barumana babaandu khuutsya khukhakilisa Yesu musaambo yeesi 
akanikhamo bari nio bamisilekho bamuwambe. 
14Baatsya isi Yesu bamuloma bari, “Umuleekeli, ifwe khwamaanya nga iwe 
ukanikha bibiindu bya ŋali. Naluundi babaandu boosi iwe ubabirisa ni 
shiriifwa, akhali khuromboola ta. Iwe uleekela bya ŋali bya Wele, byeesi akana 
babaandu bakhole. Khuboolele: Khuwaanayo kumusolo isi Kayisaali, shiba she 
khulondelela kamakaambila, namwe shiba shifuniaaka kamakaambila? 
Khuwaneyo kumusolo, namwe khukhawaanayo kumusolo ta?” 
15Ne Yesu waaba nga waamanyile luwomelo lwaabwe. Wabareeba ari, 
“Khulwashiina kila mukhakilisa ise? Ni mundereere idinari ingibone.” 
16Ni bareera idinaari baamuwa, Yesu waabareeba ari, “Shifwaani ni lisiina 
bibiilikho bili bya naanu?” Baamukobolamo bari, “Bili bya Kayisaali.” 
17Kila Yesu abalomela ari, “Aso, bya Kayisaali ni mubiwe Kayisaali, bya Wele ni 
mubiwe Wele.” Babaandu bano beyaanga naabi isaambo yeesi Yesu aabeelamo. 

Shireebo khu bye khuulamukha mu bafu 
(Matayo 22.23-33; Luka 20.27-40) 

18 Aabawo Basadukaayo, nga nibo babaakhafukiilila bari lwanyuma lwe 
khuufwa iliyo khuulamukha khukhwaama mu bafu ta. Beetsa isi Yesu kila 
bamureeba bari: 

19“Umuleekeli, ifwe Musa aakhuronela ari, umusaani n'aba waayilile umukhasi, 
ne waafwa busa nga waakhusaala umwaana n'umukhasi uyo ta, wandaaye 
w'omusaani uyo eela khu namulekhwa, wasaalila wandaaye babaana. 
20Lutweela aabawo basaani musaafu, nga boosi bali wandaaye ni wandaaye. 
Umukiboole waakhwa umukhasi, ne waafwa busa nga bashiili khusaala 
umwaana ta. 
21Uwe khabili weela khu namulekhwa, ne naye waafwa busa nga bashiili 
khusaala babaana ta. Akhaba uwe khataru naye aryo waafwa busa, nga 
umwaana twa, 
22khukhwoolisa boosi musaafu ni baafwa baawawo nga mbaawo usaalile ni 
namulekhwa uyo umwaana ta. Lwanyuma umukhasi naye umweene waafwa. 
23Ari mu khulamukha khwe baafu, umukhasi uyo aliba mwene wa naanu? 
Khulwekhuuba aabakho umukhasi uwa boosi musaafu.” 
24Yesu waabeelamo ari, “Ilomo ikila mwakoraana ili ndi simwamanya 
bibyaronebwa bikhosefu ta! Naluundi simwaamanya bibiwaamba khu maani 
ka Wele ta. 
25Khulwekhuuba babaandu ni baba nga balamukha khukhwaama mu bafu, 
sibayila bakhasi namwe bakhwaalikha ta. Baba nga bamalayika be mwikulu. 
26Ne bibiwaamba khu bye khulamukha khukhwaama mu bafu, inywe 
simwaasomakho mu burone bwa Musa byeesi buloma ta? Khasiintsa 
khakhawaamba khu shitsakha she kamawa sheesi niye aabona nga shilikho 
shisha, Wele aamulomela ari, ‘Ise ndi Wele wa Iburayimu, Wele wa Isaaka, 
naluundi ndi Wele wa Yakobo.’ 
27Ni nashiryo inywe Basadukaayo kila bibakhaasa, simumanya muri Wele s'ali 
Wele uwe baafu ta, ne ali Wele we balamu.” 

Likaambila lilifuura bukhulu 
(Matayo 22.34-40; Luka 10.25-28) 

28Aabawo mutweela khu baleekeli be Kamakaambila ka Musa, uweetsa 
waarekeeresa nga Basadukaayo balikho bakhaabisana ni Yesu. Umuleekeli uwe 
Kamakaambila yuno n'awulila nga Yesu elamo bireebo bulayi, kila amureeba 
ari, “Likaambila shiina nilyo liliiminyisa koosi bukhulu?” 
29 Yesu weelamo ari, “Likaambila liikiboole liloma liri, ‘Babaandu ba Isiraeli, ni 
murekeerese: Umukasya Wele weefwe, niye uli Umukasya yenyene; 
30uli ni khuukanatsaka Umukasya Wele woowo ni kumwoyo kwoowo kwoosi, 
ni buulamu bwoowo bwoosi, ni kamakyesi koowo koosi, ni kamaani koowo 
koosi.’ 
31Likaambila liliikhola khabili nilyo lino, ‘Kanatsaka umwesanwa woowo nga 
iwe ni wikana wamweene.’ Imbaawo likaambila liliindi lilifuura kano bukhulu 
ta.” 

32 Umuleekeli uwe Kamakaambila ka Musa welamo ari, “Umuleekeli, uli mutufu 
khuuloma uri, mu ŋali ali Wele ali mutweela yenyene, naluundi mbaawo Wele 
ukuundi ta. 
33Naluundi khuli ni khuukanatsaka Wele ni kumwoyo kwoosi, ni kamakyesi 
koosi, ni kamaani koosi, ni khuukana umwesanwa woowo nga wamweene ni 
wikana. Kamakaambila kano kafuura tsisaayilo tsoosi ni biwaanwa byoosi 
byeesi umuundu awaanayo.” 
34 Yesu n'abona nga umuleekeli yuno welilemo bulayi aryo, kila amulomela ari, 
“Uli aambi ni Buyiinga bwa Wele.” Ni khukhwamila abweene awo, imbaawo 
umuundu yeesi uwakhakakho khumureeba shireebo shoosi luundi ta. 

Shireebo shishiwaamba khu Kristo 
(Matayo 22.41-46; Luka 20.41-44) 

35Yesu n'aba nga aleekela mu Lisaayilo Likhulu, kila areeba ari, “Baleekeli be 
Kamakaambila ka Musa banyala baryeena khuloma bari Kristo ali 
umwitsukhulu wa Dawudi? 
36Dawudi umweene, Umwoyo Umukhosefu n'amuraangilila aloma ari, 
‘Umukasya alomela Umukasya wase ari, Yikhala khu mukhono kwase 
kumulayi, khukhwoolisa ise n'indiwaamba basiku boowo imbekyelise 
shitsoloŋo sheesi usambakho bikyele byoowo.’ 
37“Dawudi umweene amulaanga ari ‘Umukasya’; ni nashiryo ama aryeena ndi 
waba umwitsukhulu weewe?” Babaandu babaabawo ni bawulila bino baaba ni 
kumwikhoyo kumukali. 

Yesu ni baleekeli be Kamakaambila ka Musa 
(Matayo 23.1-36; Luka 20.45-47) 

38Yesu n'aba nga alikho aleekela kila aloma ari, “Muli ni khukhwiliinda khulwe 
baleekeli be Kamakaambila ka Musa. Khulwekhuuba nibo bakana khukyenda 
nga bakwaarire tsingubo tsindeeyi naabi, naluundi bakana bari babaandu 
babakaanile mu khatale, babasheese ni shiriifwa shikali. 
39Nga batsiile mu ntsu tsye khukhwisaayilamo ni khu mayiiya, bakana bekhale 
mu bifwo bye shiriifwa. 
40Ne nibo babaandu tsana batweela babaatsya muungo tsye banamulekhwa 
babanuulakho byeesi bali ni nabyo; naluundi mu khuloomba khwaabwe 
bakana busa khukhwiyokesana bari baloomba lukali. Babeene abo nibo 
babaalifuna shitaambiso shishiminyisawo.” 

Shiwaanwa sha namulekhwa 
(Luka 21.1-4) 

41Yesu wekhala mu Lisaayilo Likhulu, aambi n'isanduuku iye libiikhilo lye 
tsinusu. Waabona nga babaandu bakali bara tsinusu tsingali naabi mu libikhilo 
lino. 

42Aabawo namulekhwa umutaambi naye uweetsa waaramo bunusu bubili 
bwonyene. 
43Yesu walaanga baleekelwa beewe kila abalomela ari, “Ilala imbaboolela indi 
namulekhwa umutaambi yuno waareeremo shiwaanwa shishifuurisa bukali 
khufuura boosi babaareere tsinusu mu sanduuku iye libiikhilo. 
44Khulwekhuuba babaaramile boosi babukulekho khukhwaama khu biindu 
bikali byeesi bali ni babyo. Ne namulekhwa yuno mu butaambi bweewe, 
wareeremo byoosi byeesi abeele ni nabyo, byoosi bye mu bulamu bweewe.” 

Mako 13 

Khukhwoonakisibwa khwe Lisaayilo Likhulu 

(Matayo 24.1-2; Luka 21.5-6) 

1Ne Yesu n'aba nga alikho arura mu Lisaayilo Likhulu atsya, mutweela khu 
baleekelwa beewe wamwokesa ari, “Umuleekeli, bona kamabaale ako nga 
kamiliya, ni bibyombakhe ibyo bona nga byamiliya!” 
2Yesu waamwilamo nga areeba ari, “Waboone bibyombakhe biboofu ibyo? 
Byoosi balibyoonakisa, ilekhe khubawo ni libaale na litweela lilirama nga 
lyemile khu lyashe ta.” 

Khuurakikha khwe kumutaambo 
(Matayo 24.3-14; Luka 21.7-19) 

3Lwanyuma Yesu n'aba nga wekhaale khu lukiingi lululaangibwa luri Zeyituni, 
nga shanjelekha walolelele Lisaayilo Likhulu, Petero ni Yakobo, ni Yokana, ni 
Andereya, baatsya khuumureeba mu shimoonyo. 
4Baamureeba bari, “N'ukhuboolele, bibiindu bino byeesi ukanikhilekho, 
bikhakholikhe liina? Khabonelo shiina khakhaalikholikha khukhwokesanisa 
khali bili aambi khuukholikha?” 
5Yesu waabaloma ari, “Ni mwiliinde, umuundu yeesi alekhe khubakoraanisa ta. 

6Ilibawo bakali babaaliitsa mu lisiina lyase, nga baloma bari, ‘Ise niye Kristo,’ ni 
ilala balikooranisa babaandu bakali. 
7Ne ni muwulila bari busoolo bwakwilewo, namwe bari busoolo bukana 
khukwawo, mukhaba ni khukhwiyembelela ta. Khulwekhuuba bibiindu bino 
bili ni khunyoowa bikholekhe, ne intsakamo iba ishiili khukhwoola ta. 
8Khulwekhuuba buli linaambo lilisoolanisa linaambo lyashe, ni buyiinga nabwo 
bulisoolanisa buyiinga bwashabwe; ilibawo khuteengasibwa khwe shiibala mu 
bifwo bikali; ilibawo intsala ingali. Ne bino byoosi bili busa khunanikha khwe 
kumutaambo. 
9 “Ne muli ni khukhwiliinda mwabeene. Khulwekhuuba bakhabawambe inywe 
babayile isi tsikhobo tsikhulu khubakhalila kimisaango; naluundi 
balibakhupila tsikhoba nga muli mu ntsu iye khukhwisaayilamo. 

Khulwekhubeela lisiina lyase, balibayila isi ba gafana ni bayiinga, 
khubawotsesa ni khukhwokesanisa khufukiilila khwenywe isi nibo. 
10Nga bino bishiili khubawo ta, Kamakhuuwa Kamalayi kaakha khunyoowa 
khuboolelwa isi kamanaambo koosi. 
11Ne ni babawaamba babayila esi babaakhala kimisaango, mukheyembelela 
bushiili muri kane khulome khurishiina ta. Ne ni mulome isho shoosi shishiiba 
shabawebwile mu nyaanga iyo, khulwekhuuba Umwoyo Umukhosefu aliba 
niye ulikhukanikha, ne akhuba inywe ta. 
12“Wandaaye ni wandaaye, buli mutweela alilyamo uwashe luwomelo, batsye 
bamwiire. Basaali balilyamo babaana baabwe tsimbomelo, ni babaana nabo 
balilyamo basaali baabwe tsimbomelo, batsye babeere. 
13Babaandu balibabiiyila inywe khulwekhuuba muli bafukiilisi baase. Ne 
umuundu yeesi ulinyindalila khukhwoolisa intsakamo ni lyoola, 
aliwonesebwa.” 

Imbuka iye kumutaambo 
(Matayo 24.15-28; Luka 21.20-24) 

14 Yesu weloosela waaloma ari, “Ne ni mulibona she mbikho shishireera 
khuhela, nga shili esi abe shikhaakhila khuuba ta nga ni shakanikhibwakho 
n'Umuŋoosi Danieli, (usoma bino ali ni khukhwimenielesa) abo babaali mu 
Yuda bali ni khutima belukhile mu bikiingi. 
15Uyo yeesi uliba nga wekhaale khu ntsu khungaaki, akheekha aasi ta, namwe 
akhenjila mu ntsu bari atsya khusuta bibilimo ta. 
16Ni nooyo uli mu mukuunda nga alikho araamba, akhelayo ingo bari atsya 
khubukula ingubo ta. 
17Ne bakhasi babaali bisoombo ni naabo babanuunisa babaana, baliba mu 
mutaambo kumukali. 
18Ni muloombe muri bibiindu bino bilekhe khukwawo mu biseela bye bunyifu 
ta. 
19Khulwekhuuba kumutaambo kukulibawo mu bifukhu ibyo, sikwabatsakawo 
khukhwaama nga Wele n'abuumba shiibala ta. Naluundi sikulibatsakawo 
luundi ta. 
20Ne Umukasya alekha khukhola bifukhu ibyo byaaba bikyeekhe, khali abe 
mbaawo umuundu yeesi uliwonesebwa ta. Ne khulwa abo babaali ba buraawa, 
beesi Wele amala khurobola, bifukhu ibyo wabibombesakho. 
21“Mu bifukhu ibyo, umuundu yeesi n'akhuloma iwe ari, ‘Bona Kristo ali ano,’ 
namwe ali, ‘Bona Kristo ali iyeyo!’ Ukhafukiilisa byeesi aloma ta. 
22Khulwekhuuba ba Kristo be bubeeyi ni baŋoosi be bubeeyi baliwulukha, 
bakhole bye kamakaanga ni bibiyaangisa, nio bakosaase babaandu. Abe 
shinyalikha khali bakosaasile ni barobole ba Wele. 



1983 

 

 
Ibayibuli Ingwalaafu 

© 2016 Bible Society of Uganda. 
  

 

 

23Ne inywe ni mwiliinde, khulwekhuuba ise nababooleele bibiindu bino nga 
bushiili.” 

Khukhwiitsa khw'Omwaana uw'omuundu 
(Matayo 24.29-31; Luka 21.25-28) 

24 Yesu weloosela waaloma ari, “Mu bifukhu byeene ibyo, lwanyuma lwe 
kumutaambo ukwo, inyaanga ilikyela imali, ni kumweesi sikuliwa buwaanga 
ta. 
25Tsinieniesi tsilikwa aasi khukhwaama mu ngaaki, ni kamaani ke mu ngaaki 
kalitengasibwa. 
26Nio lwanyuma balibona Umwaana w'Omuundu nga etsila mu mafuumbi, nga 
etsila mu shiriifwa ni kamaani kamakali. 
27Abweene awo alirumana bamalayika, khubusaasa abo babaali barobole, 
khukhwaama buli andu osi mu shiibala shoosi, ni khukhwoolela ilala mwikulu.” 

She khukhwiyika khukhwaama khu kusaala ku figi 
(Matayo 24.32-35; Luka 21.29-33) 

28Yesu waloma luundi ari, “Ni mwiyikile khu kusaala ku Figi. N'ubona nga 
kusaala kuno kusisina tsisakya naluundi nga kamasaafu karakikha khurura, 
umanya busa uri biseela bye bukhafu bili aambi. 
29Ni musaambo niyo ndweela, ni mubona nga bibiindu bino bilikho bikholikha, 
manya busa muri Umwaana w'Omuundu ali aambi, wolile khu shilibwa. 
30Ilala imbaboolela ndi, kumuboolo kuno kutsya khuwawo, bibiindu bino 
bikhaabe nga byakholikhile khaale. 
31Likulu ni shiibala byoosi bikhawewo, ne bilomo byase sibikhawewo na 
khafwiiti ta.” 

Imbaawo umanya shifukhu namwe inyaanga ta 
(Matayo 24.36-44) 

32 Yesu weloosela waaloma ari, “Imbaawo uyo yeesi umanya bye shifukhu 
namwe inyaanga yeesi bino bilikholikhilamo ta. Akhaba bamalayika be 
mwikulu, namwe Umwaana wa Wele naye s'amanya imbuka ta, akhali Wele 
umweene yenyene. 
33Ni nashiryo, ni mwiliinde nga mwirekekha bulayi naluundi nga muloomba, 
khulwekhuuba simumanya imbuka iyo iliba liina ta. 
34Shino shili busa nga umuundu ulekha ingo nga atsya lukyeendo. Nga atsya, 
akabila babakaanisi beewe buli mutweela kumulimo kukweewe, walakila 
n'uliinda khu shilibwa khuuba umwirekefu. 
35Ni musaambo niyo indweela, nanywe ni mube beerekefu, khulwekhuuba 
simumanya imbuka isi umweene uwe mu ntsu alikobola ta. Anyala waakobola 
angoloobe, namwe mu shilo akari, namwe nga tsingokho tsikholookha, namwe 
kumutikhinyi nga antsye bwasheele. 

36Abe akhabatuundubikha busa, akhabanyoola nga mukona liilo ta. 

37Sheesi imbalomela inywe, inomela ni babaandu boosi: Ni mwirekekhe!” 

Mako 14 

Luwomelo lwe khukhwiira Yesu 

(Matayo 26.1-5; Luka 22.1-2; Yokana 11.45-53) 

1 Khu mbuka yino yaba nga itaambayo bifukhu bibili khukhwoola khu Mayiiya 
ke Khuubirakho, ni Kamayiiya ke Kimikaati kikikhalimo kamamela ta. Abe 
basaayi bakhulu ni baleekeli be Kamakaambila ka Musa balikho baweentsa 
kumukhoosi kwe khuwaamba Yesu mu shimoonyo busa, bamwiire. 
2Khulwekhuuba abe bakhalilewo nga baloma bari, “Khukhashikhola mu 
bifukhu bye kamayiiya ta, khulwekhuuba babaandu banyala khurakikhisawo 
shisaayumba.” 

Yesu bamuwakha kamafura i Besaniya 
(Matayo 26.6-13; Yokana 12.1-8) 

3 Imbuka ni yoola nga Yesu ali i Besaniya mu ntsu iya Simoni, uwabakho ni 
bikeenge. Nga alikho alya, abawo umukhasi uwetsa ni kamafura ke 
khukhwihakha kakawunya bulayi nga kali mu kyupa. Kamafura kano kaaba ke 
bukusi bwe angaaki naabi. Umukhasi uyo wekula ikyupa iyo, watsukha 
kamafura khu murwe kwa Yesu. 
4Shino shakila batweela khu bakyeni babaabawo bakhalala, kila baloma bari, 
“Khulwa shiina kila kamafura kano konakisibwile karyo? 
5Khulwekhuuba khali bakakulisilemo tsi dinari tsitsifuurisa bitoondo bitaru, 
batsikabila bataambi.” Kila bekiitsa umukhasi uwakhola shino. 
6Ne Yesu waabaloma ari, “Ni mumulekhe abe; shiina kila mumutaambisa? 
Waakholeele ise shishiindu shilayi naabi. 
7Khulwekhuuba bataambi busheele bali ni nanywe. Na buli lweesi mukanila 
khuubayeeta, munyala mwabayeeta. Ne ise busheele singene imbatsaka ni 
nanywe ta. 
8Waakholile sheesi abe akhiile khuukhola; nga atsukha kamafura kano 
kakaawunya buulayi khu mubili kwase nga bakurekekhela khu kusiikha. 
9Ilala imbaboolela ndi, buli oosi isi bakhalaangilile Kamakhuuwa Kamalayi mu 
shiibala shoosi, sheesi akholile balishikuukuula, nga shili she 
khuumushebulila.” 

Yuda afukiilisana ni basaayi bakhulu 
(Matayo 26.14-16; Luka 22.3-6) 

10Yuda Isikalyoti, uwaba mutweela khu baarume liikhumi na babili, waatsya isi 
basaayi bakhulu nga aweentsa isaambo iye khulyamo Yesu luwomelo. 

11Ni baawulila byeesi Yuda aabaloma, bekhoya, baamulomela khuumuwa 
tsinusu. Ni khukhwaaamila abweene awo, Yuda waananikha khuweentsa 
kumukhoosi kwe khulyamo Yesu luwomelo. 

Yesu alya ni baleekelwa beewe 
(Matayo 26.17-25; Luka 22.7-14,21-23; Yokana 13.21-30) 

12Shaba shifukhu shishinyoowa she Kamayiiya ke Kimikaati kikiikhalimo 
kamamela ta, lweesi beerira kamasheese, khushebulilakho Kamayiiya ke 
Khuubirakho kakanyoowa. Kila baleekelwa ba Yesu bamureeba bari, “Ukana 
khutsye khurengekharengekhele waheena isi ukana khuliila Kamayiiya ke 
Khuubirakho?” 
13Waarumana babili khu baleekelwa beewe nga abaloma ari, “Ni mutsye mu 
shiriimba, kane mwakanane umusaani nga wasutile isoongwe iye kameetsi. Ni 
mumuloondekho. 
14Muntsu yoosi isi kane engilemo, mulome umweene uwe mu ntsu iyo muri, 
‘Umuleekeli weefwe wakhurumanile ari ukhwokese shiseenge sheesi bakyeni 
baliilamo kamayiiya, khushiŋoone, etse aliilemo Kamayiiya ke Khuubirakho ni 
baleekelwa beewe.’ 
15Kane abokese shiseenge she khungaaki shikali, shishiilimo bibikanibwa 
byoosi. Ni murengekharengekhe mu bweene umwo.” 
16Baleekelwa baatsya mu shiriimba, banyoola buli shitweela shili nga Yesu 
n'abalomela. Baryo barengekharengekha Kamayiiya ke Khuubirakho. 
17Antsye ni bwelabula, Yesu weetsa ni baleekelwa beewe liikhumi na babili. 

18Ni baaba nga bali khu shikabilo she biilyo balikho balya, Yesu waaloma ari, 
“Ilala, imbaboolela indi mutweela khusi inywe, uli khulya ni nase ali khuutsya 
khukhundyamo luwomelo.” 
19Kumutaambo kwaananikha khuubawaamba. Kila buli mutweela tweela 
bareeba Yesu bari, “Manya ulikho umanyisa uri ise?” 
20Yesu wabeelamo ari, “Ali mutweela khusiinywe liikhumi na babili, uyo uuli 
khuusiikha mu sowaani iye tsinyenyi atweela ni nase. 
21Khulwekhuuba Umwaana w'Omuundu alikho atsya khufwa nga 
bibyaronebwa bikhosefu ni biloma. Ne shili she kumutaambo isi uyo utsya 
khumulyamo luwomelo. Manya shandibeele shilayi umuundu uyo alekha 
khuba nga wasaalikha ta.” 

She shiilo sh'Omukasya 
(Matayo 26.26-30; Luka 22.14-20; 1 Bakorinso 11.23-25) 

22Ni baaba nga balikho balya, Yesu waabukula kumukaati, waakuloombela 
tsikhabi, waakumenyulamo, waakubawa, nga aloma ari, “Amba; kuno kuli 
kumubili kwase.” 

23Lwanyuma waabukula shikopo shishiilimo iviini, nga waamalile khu 
kiloombela ikhabi, waabawa boosi bashinywakho. 
24Waabaloma ari, “Kano niko kamafuki kaase, ke indakaano imbya, 
kakaatsutsukha khulwe babaandu baakali. 
25Ilala, mbaboolela nywe ndi s'indinywakho iviini iye kumusabibu luundi ta, 
khukhwoolisa shifukhu sheesi ndikinywa nga ili mbya mu Buyiinga bwa Wele.” 
26Ni baamala khukhwiimba kumweenya kumukhosefu, barura baatsya khu 
lukiingi lwa Zeyituni. 

Yesu akanikha khu khwikaana khwa Petero 
(Matayo 26.31-35; Luka 22.31-34; Yokana 13.36-38) 

27 Yesu waalomela baleekelwa beewe ari, “Inywe mweesi kane muntsilukhe. 
Khulwekhuuba bibyaronebwa bikhosefu biloma biri, ‘Indiira umwaayi uwe 
kamasheese, shino shikile kamasheese kasalanile.’ 
28Ne ni ndilamusibwa khukhwaama mu bafu, indi benyoowa inywe khutsya i 
Galilaaya.” 
29Petero waamuloma ari, “Abe boosi bakhelukha bakhulekhawo, ise s'ingane 
nilukhe ikhulekhewo ta.” 
30Yesu wamuloma ari, “Ilala, ikhuboolela ndi mu shilo sha luno, nga ingokho 
ishiili khukholyookha khabili ta, kane ube wantsikaanile tsifuunda tsitaru.” 
31Ne Petero welamo nga ashikumisa ari, “Abe akhaba noola khufwa ni nawe, 
kane ifwe, ne singane ikhwikaane ta.” Ni baleekelwa babaramile nabo buli 
mutweela waloma shitweela sheene isho. 

Yesu nga aloomba i Getisemane 
(Matayo 26.36-46; Luka 22.39-46) 

32Lwanyuma Yesu ni baleekelwa beewe baatsya mu shifwo shishilaangibwa 
shiri Getisemane. Yesu waabalomela ari, “Ise indi khuutsya khuloomba, inywe 
ni mwikhale ano.” 
33Walaanga Petero, Yakobo ni Yokana, waatsya ni nabo. Waarakikha khuuba ni 
khukhwiyembelela, nga ali ni kumutaambo kumukali. 
34Kila abalomela ari, “Kumwoyo kwase kwetsuule bibyambaaso bye 
kumutaambo, kukuunyala kwaantsira nakhuntsira. Ni murame ano, nga muli 
meeso.” 
35Yesu wakyeenda welooselayo ibweeni khakyeekhe, waafukhama aasi khu 
meesikamo, waaloomba ari, noola abe shinyalikha khali bibiindu bino 
sibimukholikhilekho ta. 
36Waaloma ari, “Abba, Paapa, mbaawo shishiindu shishinyala shaakhukhaasa 
iwe ta; n'undusekho shikopo shino. Ne shikhaba nga ise ni naandikanile ta, 
akhali khashibe nga iwe n'ukana.” 

37Yesu n'akobola waanyoola nga baleekelwa balikho bakona. Waareeba Petero 
ali, “Simoni, ulikho ukona? S'unyala wekhala meeso khuumala akhaba inyaanga 
indweela yonyene ta? 
38Ni murame meeso nga muloomba muri ilekhe khubawo shoosi 
shishibakhakilisa ta; khulwekhuuba akhaba nga ilala kumwoyo kukana, ne 
kumubili kuli kumutoro.” 
39Yesu welayo luundi waatsya waaloomba, nga araambisa bilomo nibyo 
bitweela. 
40Waakobola luundi, waanyoola nga balikho bakona, khulwekhuuba abe liilo 
lyaabaminyile; kwaluno baalekha ni khuumanya she khuumwiilamo ta. 
41Yesu n'akobola kumuluundi kukuukhola khataru, waabareeba ari, “Inywe 
mushikona naluundi mushiwumula? Lyeesi mukonilekho limala; inyaanga 
yoolile isi Umwaana w'Omuundu batsya khumuwaanayo mu makhono ke 
baboonaki. 
42Ni mwinyukhe, mwiitse khutsye, uyo uwundilemo luwomelo ali aambi akana 
khwoola ano.” 

Yesu bamuwaamba 
(Matayo 26.47-56; Luka 22.47-53; Yokana 18.3-12) 

43Khaangukho, Yesu n'aba nga ashikanikha, Yuda uwaba mutweela khu 
baleekelwa liikhumi na babili, woola. Aba nga ali ni lituuli lye babaandu nga bali 
ni bibyooki, ni tsiluungu. Bano baaba nga baama isi basaayi bakhulu, ni 
baleekeli be kamakaambila ka Musa nga bali atweela ni basakhulu. 
44Yuda yaba wabaweele khabonelo nga aloma ari, “Umuundu yeesi ise kane 
ingwe mu shifuba aba niye umweene uyo; ni mumuwambe mumuyile nga 
mwamuliindile bulayi.” 
45Yuda n'ola waatsya burereefu isi Yesu, wamuloma ari, “Umuleekeli!” Wakwa 
Yesu mu shifuba. 
46Babaandu beesi Yuda eetsa ni nabo baakwa khu Yesu, baamuwaamba, 
baamuyila nga umubowe. 
47Ne mutweela khuubo babaaba beemikhile awo, waatsowolayo lurima, 
waakhalakho khukhuru khw'omwakaanisi w'omusaayi ufuura bukhulu. 
48Yesu wareeba lituuli lilyabawo ilyo ari, “Shiina kila mwiitsa ni bibyooki ni 
tsiluungu khukhumaamba ise, mwafwaana nga babaatsya khuwaamba 
umwiifwi? 
49Bifukhu byoositsana nabatsaka ni nanywe nga indeekela mu Lisaayilo 
Likhulu, ne simwamaamba ta. Ne lekha bino bikholikhe nio bibyaronebwa 
bikhosefu byoolelesebwe.” 
50Abweene awo baleekelwa ba Yesu bamwantsukha, batima baatsya. 

51Aabawo umusoleeli mutweela uwabaloondakho nga bayila Yesu. Abe 
umusoleeli yuno webowele busa ingubo iyareremukha. Bari bakhakakho 
khuumuwaamba, 
52waatima bukhuna waatsya, waabalekhela ingubo. 

Lukhobo luwotsisa Yesu 
(Matayo 26.57-68; Luka 22.54-55,63-71; Yokana 18.13-14,19-24) 

53Bawaamba Yesu baamuyila w'omusaayi ufuura bukhulu, abe isi basaayi 
bakhulu boosi, ni basakhulu ni baleekeli be Kamakaambila ka Musa babusaane. 
54Petero aba wabaloondilekho nga ali aleeyikho, khukhwoolisa mu lwaanyi 
lw'omusaayi ufuura bukhulu. Watsya wekhala ni baliindi, nga alikho oora 
kumulilo. 
55Ari basaayi bakhulu ni be mu lukhobo boosi, baweentsa bujulisi 
bubutsuntsumilisa Yesu, bari nio bamukhalile kwe khufwa, ne baalekha khu 
bunyoola ta. 
56Khulwekhuuba iliwo babaandu bakali babaawayo bujulisi, ne abe bujulisi 
bwaabwe sibuwaambakana ta. 
57Aabawo batweela babaawayo bujulisi bwe bubeeyi nga bamukanikhakho 
bari, 
58“Khwawulila nga umusaani yuno aloma ari, ‘Ise ikhafuniake Lisaayilo Likhulu 
ilyo lilyombakhibwa ni kamakhono ke babaandu, nio nga abirirewo bifukhu 
bitaru, nombakhe liliindi, lilikhombekhebwa ni kamakhono ke babaandu ta.’ ” 
59Ne shitweela busa, abe bujulisi bwaabwe sibuwaambakana ta. 

60Umusaayi ufuura bukhulu wenyukha wema akari abwe, kila areeba Yesu ari, 
“Ne iwe wamweene uloma uri shiina? S'unyala welamo khwibyo byeesi balikho 
bakhuwabila ta?” 
61Ne Yesu warama nga wasilile busa, walekha khukhwilamo ta. Umusaayi 
ufuura bukhulu wamureeba shireebo shishindi ari, “Iwe uli niye Kristo, 
Umwaana wa Wele uwe Shiriifwa?” 
62Yesu welamo ari, “Ise indi Kristo; naluundi mulibona Umwaana w'Omuundu 
nga wekhaale khu mukhono kumulayi kwe Bunyala, naluundi nga etsila mu 
mafuumbi ke mu ngaaki.” 
63Abweene awo, umusaayi ufuura bukhulu wonuula tsingubo tseewe, nga 
aloma ari, “Bujulisi shiina bubuundi bweesi khushiweentsa? 
64Mwabeene mwawuliile khufwotsola khweewe, khweesi elanjilamo umweene 
khuuba Wele. Inywe mukhalawo muri shiina?” Boosi bamukhalila kumusaango 
bari akhiile khufwa. 
65Aabawo batweela babarakikha khumufuutsakho kamare, babaandi 
baamubiimbilila mu moni, baamukhupa, nga bamuloma bari, “Khola buŋoosi 
uboole ukhupile.” Basilikhale baamuwaamba baamukhupa bifuusi. 

Petero ekaana Yesu 
(Matayo 26.69-75; Luka 22.56-62; Yokana 18.15-18,25-27) 

66Ne Petero n'aba nga ashiili mu lwaanyi, mutweela khu bakhaana nga ali 
umwakaanisi uw'omusaayi ufuura bukhulu, wetsa. 
67N'abona Petero nga oora kumulilo, wamulolelela, kila amuloma ari, “Akhaba 
ni nawe ubeele ni Yesu uwama i Nazareesi.” 
68Ne Petero wekaana nga aloma ari, “Byeesi ulikho uloma, ise s'imbimanya 
namwe s'imbitekela ta.” Kila Petero akyeenda arurawo atsya aambi ni shilibwa. 
Ingokho yakholookha. 
69Umukhaana umwakaanisi tsana waabona Petero luundi, kila arakikha 
khuulomela abo abe babeemikhile ambi ari, “Umusaani yuno ali mutweela khu 
baandu abo.” 
70Indi luundi Petero wekaana. Nga abirirewo imbuka ifwiiti iri, batweela khu 
baandu babaaba bemikhile awo, baloma Petero bari, “Ilala nawe uli ni khuuba 
nga uli mutweela khu baandu abo; khulwekhuuba uli umu Galilaaya.” 
71Kumuluundi kuno Petero warakikha khukhwikaana ni khukhwitsuba, nga 
aloma ari, “Ise simanya umusaani isi mulikho mukanikhakho uyuno ta.” 
72Khaangukho, ingokho yakholookha kumuluundi kukukhola khabili. Petero 
washebulila nga Yesu n'amulomela ari, “Nga ingokho ishiili khukholyookha 
khabili, iwe kane ube wantsikaanile kimiluundi kitaru.” Petero warundukha 
walila kamasika. 

Mako 15 

Pilato arebeelesa Yesu 

(Matayo 27.1-2,11-14; Luka 23.1-5; Yokana 18.28-38) 

1Antsye ni bwasha kumutikhinyi khu shifukhu shisheelakho, basaayi bakhulu, 
atweela ni basakhulu, ni baleekeli be Kamakaambila ka Musa, bekhala mu 
lukhobo khuteesa khu lomo yino. Babowa Yesu baamuyila wa Pilato. 
2Pilato waareeba Yesu ari, “Iwe niye umuyiinga uwe Bayudaaya?” Yesu 
wamwilamo ari, “Iwe waalomile ni shisheene.” 
3Basaayi bakhulu bawaabila Yesu nga bamutsuntsumilisa khu biindu bikali. 

4Pilato waamureeba luundi ari, “S'ulikho ni sheesi unyala khukhwikanikhakho 
ta? Waawulile kimisaango kyeesi bakhuwabile.” 
5Ne Yesu waasila busa nga s'elamo ta. Shino sheyaangisa Pilato. 

Yesu bamukhalila kumusango kwe khuufwa 
(Matayo 27.15-26; Luka 23.13-25; Yokana 18.39; 19.16) 

6Abe busheele khu Mayiiya ke Khuubirakho, Pilato alekhuula umubowe 
mutweela, uyo isi babaandu baaba baamusabile bari alekhuule. 

7Mu khaseela akho aabawo umubowe mutweela isi balaanga bari Baraba. Aaba 
mutweela khu babowe babeera babaandu mu mbuka iye bisaayumba 
bibyabawo. 
8Nashiryo lituuli lye babaandu lyaatsya isi Pilato, lyaamuloomba liri alekhuule 
umubowe mutweela, nga abe n'akholatsaka. 
9Pilato waabareeba ari, “Mukana imbalekhuulile Umuyiinga uwe Bayudaaya?” 

10Khulwekhuuba Pilato abe waamanyile ari basaayi bakhulu bawabila Yesu 
khulwe libuba. 
11Ne basaayi bakhulu baseya babaandu khuloma Pilato bari abalekhuulile 
Baraba. 
12Pilato wareeba lituuli ari, “Ne umuundu isi mulaanga muri Umuyiinga uwe 
Bayudaaya, imuyile waheena?” 
13Balookhela angaaki bari, “Mutsaangilile khu musalaba.” 

14Pilato waabareeba ari, “Khulwashiina? Musaango shiina kweesi akholile?” Ne 
beloosela busa khulookhela angaaki bari, “Mutsaangilile khu musalaba.” 
15Nashiryo, Pilato khulwe khuukana khukhwikhoyesa lituuli lye babaandu, 
wabalekhuulila Baraba. Walakila basilikhale khunywekha Yesu tsikhoba. Ni 
baamala, waamuwaanayo ari batsye bamutsaangilile khu musalaba. 

Basilikhale boonela Yesu 
(Matayo 27.27-31; Yokana 19.2-3) 

16Basilikhale bawaamba Yesu baamuyila mu lumako lwa Gafana mukari, shifwo 
shishilaangibwa Puritorio. Balaanga basilikhale babaabawo boosi khukhwiitsa 
babusane. 
17Bakwaarisa Yesu ingubo imbesemu, balukha lihabi lye kamawa, 
bamukwaarisa khu murwe. 
18Bamutsekhelela nga baloma bari, “Mulembe, Umuyiinga uwe Bayudaaya!” 

19Baamukhupa khu murwe ni tsimiimbo, baamufuutsakho kamare, naluundi 
baafukhama aasi nga bekholisa bari balikho baamwiisamo shiriifwa. 
20Nga basilikhale baamalile khuumukholisaka shiisa baryo, bamwabulamo 
ingubo tsana imbesemu, bamukwaarisa tsingubo tseewe tsinyene. Baamuyila 
khutsya khumutsaangilila khu musalaba. 

Batsaangilila Yesu 
(Matayo 27.32-44; Luka 23.27-43; Yokana 19.17-27) 

21 Ni baaba nga bali khu ntsila batsya khutsaangilila Yesu, bakanana Simoni 
uwe Kurene, abe ulikhukhwaama mu shaalo nga atsya mu shiriimba. Simoni 
yuno aba niye paapa uwa Alekizanda ni Rufusi. Basilikhale bamuwanyiinya 
khuusuta kumusalaba kwa Yesu. 
22Baayila Yesu bamwoolisa mu shifwo shishilaangibwa shiri Gologosa, 
shishimanyisa shiri “Shiifwo she shihaanga.” 

23Kila bamuwa iviini isi batubaasilemo kamalesi kakawosawosa butsiina, ne 
Yesu waaloba khukinywa. 
24 Batsaangilila Yesu khu musalaba. Nga bamalile, mu khukabanana tsingubo 
tseewe, bakhupa khakokha, nga bakana babone naanu unayila ngubo shiina. 
25Imbuka yeesi batsaangililamo Yesu khu musalaba tsyaba saawa nga tsitaru 
tsye kumutikhinyi. 
26Imurwe khu musalaba kwa Yesu barakho burone bubwokesana kumusaango 
kweesi bamufunaana, nga buloma buri, “Yesu Umuyiinga uwe Bayudaaya.” 
27Aambi ni Yesu, basilikhale batsaangililawo khu misalaba babiifwi babili, nga 
mutweela ali khu mukhono kumulayi, ukuundi khu munyeletsi. 
28Shino shakholikha nio bibyaronebwa bikhosefu byoolelesebwe, nga biloma 
biri, “Bamubalila atweela ni babafuniaaka kamakaambila.” 
29 Babaandu babaaba babira abweene awo, bamufwotsola nga baraambisa 
tsilomo tsiimbi naabi. Basisiikha kimirwe kyaabwe, nga baloma bari, “Aha! 
Imbo iwe weruuya uli unyala waasambula Lisaayilo Likhulu, naluundi 
waalyombekhela mu bifukhu bitaru! 
30Yiikha khukhwaama khu musalaba, wamweene wiwonese!” 

31Akhaba ni basaayi bakhulu, atweela ni baleekeli be Kamakaambila ka Musa 
nabo bamulomela tsilomo tsiimbi. Baloma bari, “Awonesaka babaandi, ne ari 
umweene s'anyala khukhwiwonesa ta. 
32Khayo khubone oba Kristo, Umuyiinga uwa Isiraeli, anyala khukhwaama khu 
musalaba wekha aasi. Nio nga khwaboone shino nafwe khufukiilile.” Ni 
babeefwi babili beesi batsaangilila khu musalaba aambi ni Yesu, nabo 
baamulomela tsilomo tsiimbi. 

Khuufwa khwa Yesu 
(Matayo 27.45-56; Luka 23.44-49; Yokana 19.28-30) 

33Ni tsoola saawa tsisesaba tsye mwihangilwe, shishiilima shawaamba shiibala 
shoosi, khukhwoolisila ilala saawa sheenda. 
34Khu saawa nyene iyo, Yesu walila ni likono likali nga aloma ari, “Eloi, Eloi, 
lama sabakusani?” Shishimanyisa shiri, “Wele wase, Wele wase, shiina kila 
undekhile senyene?” 
35Batweela khu baandu babaaba bemikhile awo, kila baloma bari, “Ni muwulile, 
alikho alaanga Eliya.” 
36Mutweela khu beene abo watima waatsya wabukula shishangwe, washisanya 
mu viini isi batubaasilemo kamalesi kakawosawosa butsiina, washisika khu 
lusaala washiwa Yesu bari asusuune, nga aloma ari, “Ni muliinde khubone oba 
Eliya kane etse amuruse khu musalaba.” 
37Ni abweene awo, Yesu walila ni likono likali, wahela kumuukha kumumalilisi. 

38 Ni abweene awo, ingubo yeesi batiimba mu Lisaayilo Likhulu, yonuukhamo 
bisiintsa bibili, khukhwaama khungaaki, khukhwoolesa aasi. 
39Umuraangilisi uwe basilikhale uwaba nga wemikhile awo, nga walolelele 
Yesu, n'abona bino kila aloma ari, “Ilala, umuundu yuno abe ali Umwaana wa 
Wele!” 
40 Aabawo bakhasi batweela abe babemikhile ataayikho nga balolelele. Mu 
beene abo mwabamo Malyamu Magadalena, Malyamu ukuundi nga niye usaala 
Yakobo uwaba umukyeekhe ni yaaya weewe, ulaangibwa ari Yosese. Umukhasi 
ukuundi aba Salume. 
41Bakhasi bano baamuloondakho khukhwaama nga n'aba i Galilaaya, naluundi 
baamuyeeta musaambo tsingali. Aabawo ni bakhasi babaandi bakali busa 
babaaloonda khu Yesu khukhwaama i Yerusalemu. 

Khusiikhibwa khwa Yesu 
(Matayo 27.57-61; Luka 23.50-56; Yokana 19.38-42) 

42Imbuka yoola iye angoloobe, naluundi nga Bayudaaya balikho berekekhela 
shifukhu shabwe shikhosefu, sha Sabato. 
43Umusaani mutweela isi balaanga bari Yusufu nga ama i Alimaseya, abe ali 
umusaani isi babaandu besamo lukoosi. Naluundi abe niye umweene ali 
umuundu uwaliindilila khubona Buyiinga bwa Wele. Yusufu yuno 
wenyindaalila waatsya isi Pilato, wamusaba ari amufukiilile atsye ayile 
kumulaambo kwa Yesu. 
44Pilato shamwiyangisa khuwulila ari Yesu waamalile khaale khufwa. 
Walaanga umuraangilisi we basilikhale, wamureeba oba nga Yesu waamalile 
khaale khufwa. 
45Umuraangilisi we basilikhale yuno n'amala khuŋaŋasa ari Yesu wafwiile 
khaale, Pilato wawa Yusufu lukusa lwe khuyila kumulaambo. 
46Yusufu waatsya wakula ingubo indayi iwaanga, wahanula kumulaambo 
wakubowa mu ngubo iyo. Lwanyuma waatsya wasiikha Yesu mu ŋani abe isi 
bakhoora mwibaale. N'amala, wapilingisa libaale, wekala imulyaango we ŋani 
iyo. 
47Malyamu Magadalena ni Malyamu maayi uwa Yosese baabawo, babona isi 
Yusufu asiikha Yesu. 

Mako 16 

Yesu alamukha khukhwaama mu bafu 

(Matayo 28.1-8; Luka 24.1-12; Yokana 20.1-10) 

1Shifukhu sha Sabato ni shaba nga shaweele, Malyamu Magadalena, Salume, ni 
Malyamu maayi uwa Yakobo, bakula bye khukhwihakha bibiwunya bulayi, bari 
batsye bawakhe kumulaambo kwa Yesu. 

2Khu Sabiti kumutikhinyi, nga inyaanga yamalile khurura, baatsya khu ŋani. 

3Ni baaba nga batsya bareebana bonyene bari, “Ne naanu ukane akhupilingisile 
libaale khukhwaama khu ŋani?” 
4Bari balola bari, babona nga libaale lyamalile khupilingisibwa khukhwaama 
khu ŋani. Lyaba libaale liboofu naabi. 
5Ni benjila mu ŋani, babona umusoleeli mutweela nga wakwaarire tsingubo 
tsiwaanga, nga wekhaale khu mukhono kumulayi. Shino shabareerera khuurya. 
6Waabalomela ari, “Mukharya ta. Naamanyile indi mulikho muweentsa Yesu 
uwe i Nazareesi, isi baatsaangilila khu musalaba. Waalamukhile khukhwaama 
mu bafu, s'ali ano ta; ni mu bone shifwo sheesi baamusiikhamo. 
7Ne ni mutsye muboolele baleekelwa beewe, ne khufuurisa Petero, muri Yesu 
waabenyooyile ibweeni waatsiile i Galilaaya. Nga n'abalomela amataayi, 
ibweene iyo niyo isi mulimubonela.” 
8Bakhasi ni baama khu ŋani, baatsya butima, ilala abe khuurya ni khunikina 
byaabawaambile. Khulwe khuurya khukali, baalekha khuboolelakho umuundu 
yeesitsana ta. 

Yesu abonekhela Malyamu Magadalena 
(Matayo 28.9-10; Yokana 20.11-18) 

9Yesu n'alamukha kumutikhinyi kumweene khu Sabiti, waanyoowa 
khubonekhela Malyamu Magadalena. Makiboole abe Yesu waanyoowa 
khuwoona kimisaambwa kimibi musaafu khukhwaama mu Malyamu yuno. 
10Umweene uyu waatsya khuboolela abo babaabatsaka ni Yesu, baaba abe 
balikho balila naluundi nga bewunamiile. 
11Ikhaba nga ni bawulila bari Yesu ari ali umulamu, naluundi bari 
wabonekheele Malyamu Magadalena, balekha khufukiilila ta. 

Yesu abonekhela baleekelwa babili 
(Luka 24.13-35) 

12Lwanyuma lwa bino, Yesu waabonekhela babili khu baleekelwa beewe, 
musaambo ikiindi. Bano baaba balikho bakyeenda nga baama mu shiriimba 
batsya mu shaalo. 
13Bano beelayo baboolela baleekelwa babaaramile, ne baalekha khufukiilila 
byeesi bababoolela ta. 

Yesu abonekhela baleekelwa liikhumi na mutweela 
(Matayo 28.16-20; Luka 24.36-49; Yokana 20.19-23; Buraambi 1.6-8) 

14Lwanyuma Yesu waabonekhela baleekelwa beewe liikhumi na mutweela nga 
balikho balya biilyo. Kila ababiiyisa khulwe khulekha khufukiilila ta, ni khuuba 
ni kimyoyo kimihandalafu, isaambo isi bakhafukiilila byeesi abo bababona 
Yesu bababoolela ta. 



1994 

 

 
Ibayibuli Ingwalaafu 

© 2016 Bible Society of Uganda. 
  

 

 

15Waabalomela ari, “Ni mutsye mu shiibala shoosi, mukuukuule isi babaandu 
boosi Kamakhuuwa Kamalayi. 
16Umuundu ukane afukiilile Kamakhuuwa kano abatisibwe, alifuna buwonesi; 
ne uyo ukhafukiilila ta, kumusaango kulimufuura. 
17Abo babaafukiilila muusi ise, bakhaakholatsake bibiyaangisa. Ni 
baliraambisatsaka lisiina lyase, baliwoona kimisaambwa kimibi, naluundi 
balikanikha tsinimi tsimbya. 
18Baliwaamba tsindemu mu makhono kaabwe, naluundi abe baakhalinywa 
shishiindu shishiira, seshilibakholakho buubi bwoosi ta. Ni baliloombela 
balwaale nga babarakho kamakhono, balwaale abo baliwona.” 

Yesu aniina mwikulu 
(Luka 24.50-53; Buraambi 1.9-11) 

19 Lwanyuma nga Yesu waamalile khukanikha ni baleekelwa beewe, 
waniinisibwa mwikulu, wekhala aasi khu lubeka lwe kumukhono kumulayi 
kwa Wele. 
20Baleekelwa ni baama awo baatsya bakuukuula Kamakhuuwa Kamalayi buli 
andu osi. Umukasya waraambatsakila mu nibo, nga aŋaŋasa buurume 
bwaabwe khuubirira mu bubonelo bweesi bakholatsaka. 

Luka 

Luka 1 

Shitsiilililwa she khuurona kamakhuuwa kano 

1Uwelukoosi Tefilo: Babaandu bakali baakhakakho nga esi banyala khuurona 
ni khukhwimenielesa naabi kamakhuuwa kakolelesebwa mwiifwe. 
2Baarona bibiindu bibyakholewa ni naabo babaabibona ni tsimoni tsaabwe 
khukhwaama makiboole, luundi nga nibo bababoolela Ilomo ya Wele. 
3Ni nashiryo, Uwelukoosi Tefilo, nga nase n'imbimenielesile naabi 
khukhwaama shimantsamantsa, shambonekhele nga shilayi khukhuronela iwe 
bulayi nga ni bilondekhana. 
4Shino ise naashikholile nio nawe wikurire ilala bwa ŋali bwe bibiindu byeesi 
baakhuleekela iwe. 

Khukuukuula khuusaalikha khwa Yokana Umubatisa 

5 Mu bifukhu bya Herode, umuyiinga uwe Bayudaaya, aabaawo umusaayi lisiina 
lyeewe bari Zekariya, nga ali uwe mwibuli lye busaayi bwa Abiya; 
n'umukyelema weewe abe alaangibwa bari Elisabesi, naye uwaba uwe munda 
ya Aroni. 
6Nibo boombi baaba babaandu baalayi mu moni tsa Wele, nga bakhola mu 
bwitsufu byoosi byeesi kamakaambila k'Omukasya kaloma. 
7Ne sibaaba ni babaana ta, lwekhuuba Elisabesi aba umukuumba luundi nga 
boombi bawangaale mu miiko. 
8Shifukhu shitweela, Zekariya aaba ali khu luwalo lwe khukhwakaanisa nga 
umusaayi mu Lisaayilo Likhulu lya Wele. 
9Nga ni yaba isaambo ye basaayi, Zekariya baamurobola nga bakhupa 
khakokha, khuutsya Mwisaayilo ly'Omukasya khukhwoosha bubaane. 
10Ulwo imbuka ni yoola iye khukhwoosha bubaane, lituuli lye babaandu baaba 
baloombela ibulafu. 
11Malayika w'Omukasya waabonekhela Zekariya. Malayika aabonekha nga 
wimikhile khu luwaande lwe kumukhono kumulayi lwe shisheeso she 
khukhwookhelakho bubaane. 
12Ne Zekariya nga n'amubona wesindukha, waarya naabi. 

13Ne malayika waamuloma ari, “Zekariya, ukharya ta, lwekhuuba Wele 
waawuliile khuuloomba khwoowo, n'umukyelema woowo Elisabesi 
alikhusaalila umwaana umusiinde, ni nawe ulimutwiikha lisiina uri Yokana. 
14Umwaana yuno alikhureerera kumwikhoyo ni khukhwikitya, ni babaandu 
baliikhoya lwe khusaalikha khweewe, 

15lwekhuuba aliba umuundu umukhulu mu moni tsa Wele. Nashiryo, s'akhila 
khunywakho iviini yoosi ta, namwe shishimeesa shoosi ta. Alitsusibwa 
n'Umwoyo Umukhosefu khukhwamila ilala khu khusaalikha khweewe. 
16Alikobosa bakali khu baana ba Isiraeli isi Umukasya, Wele waabwe. 

17Aliitsya iburaangisi w'Omukasya mu mwoyo ni kamaani nga Eliya n'aba, 
khushuusa kimyoyo kye ba paapa khukobola isi babaana baabwe, ni khushuusa 
ibo babaali bamiinyi bambaasile mu khumanya khwe bukwalaafu, aryo 
aŋoonaŋoone babaandu khukhwirekekhela khukhwiitsa khw'Omukasya.” 
18Zekariya wareeba Malayika ari, “Ne shino kane ishimanye indyeena ndi kane 
shikholikhe? Lwekhuuba ise ndi musakhulu, luundi n'umukyelema wase naye 
ali umuloosi naabi.” 
19 Malayika wamwiilamo ari, “Ise indi Gabulyeli. Ise ndi umwakaanisi wa Wele, 
luundi narumanibwile khukhwiitsa khukanikha is'uli, ni khukhuboolela iwe 
Kamakhuuwa Kamalayi kano. 
20Ne lwekhuuba iwe siwakhufukiilila buurume bwase bubulyoolelela khu 
mbuka inyene ta, kane ube wawuma, ulekhe khunyala khukanikha ta, 
khukhwoolesa khu shifukhu sheesi bino byoosi bilyoolelela.” 
21Khu mbuka iyo, babaandu baaba baliindile Zekariya, nga beyaanga lwashiina 
ayila imbuka indeeyi Mwisaayilo Likhulu. 
22Ne Zekariya n'arura ibulafu, walekha khunyala khukanikha isi bali ta. Baryo 
bamanya bari, Zekariya waboone khubonekhelwa Mwisaayilo Likhulu, 
lwekhuuba aba abamesela busa ni kamakhono keewe, nga s'anyala khukanikha 
ta. 
23Imbuka yeewe iye khukhwakaanisa ni yawakho, Zekariya wilayo ingo weewe. 

24Nga imbuka yabirirewo, umukyelema weewe Elisabesi waba shisoombo, 
webisa mu ntsu khumala kimyeesi kiraano. 
25Elisabesi waaloma ari, “Aluno, Umukasya wanjeetile ise. Mu bifukhu bino 
wantsokesaane khuukana khweewe luundi wandusilekho kamaŋaanyu mu 
baandu.” 

Malayika akuukuula khuusaalikha khwa Yesu 

26Mu mweesi kwe khasesaba kwe shisoombo sha Elisabesi, Wele warumana 
Malayika Gabulyeli, mu shiriimba she Galilaaya shilaangibwa Nazareesi, 
27isi umukhaana ulaangiwa Malyamu, abe uweliinda, luundi uwaba 
erengarengekhela bukhwaale khu musaani ulaangiwa Yusufu, uwe mu 
shikuuka sh'Omuyiinga Dawudi. 
28Malayika waatsya is'ali wamuloma ari, “Lukoosi lube ni nawe! Umukasya 
wakhuwaambiile iwe shiisa shikali, luundi Umukasya ali ni nawe.” 
29Malyamu wesindukha naabi khu lwe bilomo bya Malayika bino, luundi 
weyaanga naabi khuusheesa khuno sheesi khumanyisa. 

30Ne Malayika wamuloma ari, “Malyamu, ukharya ta! Lwekhuuba wanyoolile 
tsikhabi mu moni tsa Wele. 
31Lola, uliba shisoombo, usaale umwaana umusiinde, ulimutwiikha lisiina uri, 
Yesu. 
32Niye aliba mukhulu naabi, luundi alilaangibwa ari, Umwaana wa Wele Uuli 
Angaaki Lukali; Umukasya Wele aliimuwa shitsoloŋo sha kuuka weewe 
Dawudi. 
33Luundi aliba umuwuli uwe babetsukhulu ba Yakobo nga Umuyiinga, biilo ni 
biilo, ni buyiinga bweewe sibuliwawo ta.” 
34Malyamu wareeba Malayika ari, “Ne shino shilinyalikha shiryeena? 
Lwekhuuba ise sinabatsakakho n'umuseetsa yeesi ta!” 
35Malayika wamwiilamo ari, “Umwoyo Umukhosefu alikhwikhakho, ni 
kamaani ka Wele Uuli Angaaki Lukali kalikhufuusilisa. N'umwaana 
umukhosefu ulisaalikha alilaangibwa Umwaana wa Wele. 
36Akhaba n'umulebe woowo Elisabesi, ali shisoombo mu buloosi bweewe, niye 
uwalaangiwatsaka khuuba umukuumba busa. Ari kuno nikwo kumweesi kwe 
khasesaba kwe shisoombo sheewe. 
37Lwekhuuba imbaawo shishikhaasa Wele ta.” 

38Malyamu welamo ari, “Ise ndi umwakaanisi w'Omukasya, kha shikholikhe 
shiryo khwiise nga n'ulomele.” Ulwo Malayika wenyukhawo, waatsya. 

Malyamu akyeniyila Elisabesi 

39Mu bifukhu byeene ibyo, Malyamu weŋoonaŋoona, waatsya wangu mu 
shiriimba shishiili muungoongo, mu shaalo shishilaangibwa Yuda. 
40Winjila mu ntsu iya Zekariya, washeesa Elisabesi. 

41Aryo Elisabesi nga n'awulila khuusheesa khwa Malyamu, umwaana wesutaka 
munda mweewe, Elisabesi witsusibwa n'Umwoyo Umukhosefu. 
42Elisabesi waalomela angaaki mwikono likali ari, “Uli ni khabi imbiririfu mu 
bakhasi boosi, n'umwaana isi ulisaala ali ni khabi. 
43Ni nase ifunile indyeena ikhabi yino, indi maayi w'Omukasya wase 
khukhwiitsa wangeniyila? 
44Lwekhuuba nga ise n'imbuliile likono lye khuusheesa khwoowo, umwaana 
wesutakila muunda mwase lwe sangaalo. 
45Nga uli n'ikhabi khuuba nga waafukiilila uri buurume bw'Omukasya 
bulyoolelela nga n'akhulomela.” 

Malyamu abuyila Wele 

46Malyamu waaloma ari, “Kumwoyo kwase kuruuya Umukasya, 

47ni kumwoyo kwase kwekhoyeele mu Wele umuwonesi wase, 

48 lwekhuuba Wele wakhebuliile ise, waboone umwakaanisi weewe uwe aasi, 
lwekhuuba khukhwaama ni shaleelo, babaandu be kimiboolo ni kimiboolo, 
kane banaangatsake bari uwe tsikhabi, 
49lwekhuuba umunyali wa byoosi wakholele ise bibiindu bikhulu. Lisiina 
lyeewe likhosefu naabi. 
50Ni shiisa sheewe shimalatana mu baandu boosi babamurya, khukhwaama 
khu muboolo mutweela khukhwoola khu kuundi. 
51Wakholile bibiindu bikhulu ni kumukhono kweewe kwe kamaani, 
wasalanisile ibo babaali ni byambaaso bye khukhwininisa angaaki mu myoyo 
kyaabwe. 
52 Wekhisile aasi bawuli bakhulu khukhwaama khu bitsoloŋo byaabwe, ne 
waniinisile angaaki ibo babaali be aasi. 
53Babaali ni intsala wabekusile ni bibiindu bilayi, ne bayindifu wabawoonele 
khuutsya nga bali busa, nga sibali ni shishiindu shoosi ta. 
54Wayeetile umwakaanisi weewe Isiraeli, ni khulwe shiisa sheewe, wolelesile 
sheesi alomela bakuuka beefwe. 
55  Wakhebuliile khukhwokesa shiisa isi Iburayimu ni babetsukhulu beewe 
biilo ni biilo.” 
56Malyamu wamenya ni Elisabesi khumala kimyeesi nga kitaru, lwanyuma 
welayo ingo weewe. 

Khusaalikha khwa Yokana Umubatisa 

57Imbuka iya Elisabesi ni yoola iye khusaala, wasaala umwaana weewe 
umusiinde. 
58Babesanwa atweela ni balebe ni bawulila khu shiisa sheesi Umukasya 
amwokesana, bekhoyela atweela ni naye. 
59 Shifukhu she shinaane ni shoola, beetsa khukheba umwaana imbalu, luundi 
bakana khutwiikha umwaana tsana lisiina lya paapawe, bari Zekariya. 
60Ne maayi weewe waaloma ari, “Taawe, lisiina lyeewe kane libe bari Yokana.” 

61Nabo bamuloma bari, “Ne mu shikuuka sheenywe imbaawo umuundu yeesi 
ulaangiwa lisiina ilyo ta.” 
62Lwanyuma bamesela paapawe nga bakana babone lisiina shiina ly'akana 
khutwiikha umwaana. 
63Zekariya waloomba ari bamuwe libaale lye khuronakho, aryo waronakho ari, 
“Lisiina lyeewe bari Yokana.” Boosi belaliila busa. 
64Lubaluba, kumunwa kwa Zekariya kwekukha, ni lulimi lweewe 
lwakangulukha, aryo warakikha khukanikha nga abuyila Wele. 
65Babesanwa beewe boosi lisuno lyabawaamba, ni bilomo ibyo byafuma mu 
byaalo ibyo byoosi bye muungoongo tse i Yuda. 

66Nabuli muundu yeesi uwabiwulila weyaanga nga ereeba mu mwoyo kweewe 
ari, “Ne umwaana yuno atsya khuba umuundu uwasaambo shiina?” 
Lwekhuuba shabonekhelawo shiri tsikhabi tsy'Omukasya tsaba tsili khu niye. 

Kumweenya kwa Zekariya 

67Zekariya paapa w'omwaana witsusibwa n'Umwoyo Umukhosefu, waloma 
bilomo bye buŋoosi bwa Wele nga aruuya ari, 
68“Umukasya Wele wa Isiraeli abuyilisibwe, lwekhuuba wetsile khuyeeta 
babaandu beewe ni khubawonesa. 
69Wakhwinyusiile ifwe umuwonesi uwe kamaani, uli umwitsukhulu 
w'omwakaanisi weewe Dawudi. 
70Wele akanikhila khaale mu baŋoosi beewe bakhosefu, 

71khukhuwonesa ifwe isi basiku beefwe, ni khukhwaama mu mikhono ky'abo 
boosi babaakhubiiyila ifwe. 
72Asuubisa khukhwokesanisa shiisa sheewe isi bakuuka beefwe, ni 
khushebulila indakaano yeewe ikhosefu, 
73khukhwoolelesa shishitsubo sheesi etsubila kuuka weefwe Iburayimu, 

74khukhusikula ifwe khukhwaama mu mikhono kye basiku beefwe, nio 
khunyalise khumwisaaya nga sikhulikho ni sheesi khuurya ta, 
75nga khuli bakhosefu luundi bakwalaafu mu moni tsa Wele bifukhu byeefwe 
byoosi. 
76 Ni nawe mwaana wase, ulilaangibwa umuŋoosi uwa Wele Uuli Angaaki 
Lukali, lwekhuuba iwe uliraangila utsye iburaangisi w'Omukasya, khu 
muŋoonaŋoonela tsintsila tseewe, 
77Khuumanyisa babaandu beewe bibiwaamba khu buwonesi, bububirira mu 
khubeyakhila bibyoonako byaabwe. 
78Khulwe shiisa sha Wele weefwe shikali, alikhwaburusila ifwe kumuumu kwe 
buwonesi khukhwaama mwikulu; 
79 kulyaburukhila ibo boosi babamenya mu shilima, ni mu shiniini she khuufwa, 
ni khuraangilila bikyele byeefwe khuutsya mu ntsila tse lukoosi.” 
80Aryo umwaana watsowa, welooselamo kamaani mu mubili ni mu mwoyo. 
Wamenyatsaka mu mubiimbi khukhwoolesa khu shifukhu sheesi eyokesana 
mu lubuula isi babaandu ba Isiraeli. 

Luka 2 

Khuusaalikha khwa Yesu 

1Mu bifukhu ibyo, Kayisaali Agusito waarusa likaambila mu baandu be mu 
buyiinga bweewe bwoosi ari batsye khukhwiwandikhisa. 

2Khuno nikhwo khuubala babaandu khukhwanyoowa khubawo nga Kuriniyo 
niye uwula Siriya. 
3Nashiryo buli muundu waatsya khukhwiwandikhisa mu shiriimba she 
waabwe. 
4Ni Yusufu naye waama i Nazareesi shiriimba she Galilaaya, waatsya i Yuda, mu 
shiriimba sha Dawudi shishilaangibwa Beselehemu. Yusufu atsyayo 
lwekhuuba naye umweene aaba uwe muunda naluundi uwe mu shikuuka sha 
Dawudi. 
5Yusufu aatsya khukhwiwandikhisa ni Malyamu isi aba akanikhisa, n'enga 
Malyamu aba ali shisoombo. 
6Ne ni baaba nga bali iyo, bifukhu bya Malyamu bye khusaala byoola. 

7Aryo wasaala umwaana weewe umukiboole umusiinde, wamubiimbilila mu 
ngubo tsye babaana baŋaalye, wamwalisa imukali mwikhoŋolo mweesi 
bibyaayo biliila, lwekhuuba sibabona shiifwo mu bukono bwe bakyeni ta. 

Babaayi ni Bamalayika 

8Ne mu shaalo isho, yabayo babaayi be kamasheese mu maayilo, babaaba 
baliinda kamasheese kaawe shiilo. 
9Malayika w'Omukasya wababonekhela, ni shiriifwa sh'Omukasya 
shabafuusilisa nga shimulikhamulikha, nabo baarya naabi. 
10Ne Malayika waabaloma ari, “Mukharya ta, lwekhuuba bona nabarereere 
kamakhuuwa kamalayi ke kumwikhoyo kumukali kukuliba n'isi babaandu 
boosi. 
11Shaleelo shino, mu shiriimba sha Dawudi, mwasaalikhilemo Umuwonesi 
weenywe, niye Kristo Umukasya. 
12Khano nikho khakane khabe khabonelo isi muli: kane mubone umwaana 
umuŋaalye wabiimbiwile mu ngubo, nga walisibwile imukali, mwikhoŋolo 
mweesi bibyaayo biliila.” 
13Lubaluba abawo bamalayika babaandi be mwiihe lye mwikulu, nga bali ni 
malayika uyo, nga baruuya Wele, nga baloma bari, 
14“Shiriifwa shibe isi Wele Uuli Angaaki Lukali, ni mu shiibala lukoosi lube mu 
baandu boosi beesi Wele asiima.” 
15Nga bamalayika baarurirewo isi babaayi bano belileyo mwikulu, babaayi 
baloma bari, “Khakhutsye i Beselehemu, khubone shishiindu shino 
shishibeleyo, sheesi Umukasya ama khu khumanyisa.” 
16Baryo beyunakho baatsya wangu, babona Malyamu ni Yusufu, n'Umwaana 
umuŋaalye nga bamwalisile imukali mwikhoŋolo. 
17Babaayi ni baamala khubona Umwaana, baboolela babaandu babaabawo 
shilomo sheesi Malayika akanikha khu mwaana uyo, 

18ni naabo boosi babawulila belaliila lwe'byo byeesi babaayi baakanikha. 

19Ne Malyamu waliinda bilomo ibyo byoosi, nga abyambaasakho naabi mu 
mwoyo kweewe. 
20Babaayi belayo, nga babuyila luundi nga baruuya Wele lwe'byo byoosi byeesi 
bawulila luundi babona, nga byoosi bili nga malayika n'ababoolela. 

Yesu bamutwiikha lisiina 

21 Bifukhu shinaane ni byoola bye khumukhebelamo imbalu, bamutwiikha 
lisiina bari Yesu; lisiina lyeesi malayika amuwa nga ashiili khukwa ni munda ta. 

Yesu bamuwaanayo mu Lisaayilo Likhulu 

22Ne bifukhu ni byoola bye khukhwiŋoona nga kamakaambila ka Musa ni 
kaloma, Yusufu ni Malyamu bayila umwaana i Yerusalemu khumuwaanayo isi 
Umukasya, 
23nga ni sharonebwa mu makaambila k'Omukasya shiri, “Buli shikiboole 
shiseetsa, kane shibatsake shikhosefu isi Umukasya,” 
24ni khuwaanayo tsisaayilo nga baloondelela byeesi kamakaambila 
k'Omukasya kaloma: bukuruku bubili namwe buwuusi bubwaana bubili. 
25Ne khu mbuka nyene iyo mu Yerusalemu mwabamo umusaani lisiina lyeewe 
Simeoni, umuundu uwaba umulayi, luundi nga arya Wele. Umusaani uyu aba 
waliinda khubona khuwonesebwa khwa Isiraeli, naluundi aba wayitsula 
Umwoyo Umukhosefu. 
26Umwoyo Umukhosefu aba wamubimbulila ari s'alifwa nga ashiili khubona 
khu Kristo w'Omukasya ta. 
27Simeoni waraangililwa n'Umwoyo Umukhosefu, wiitsa mu Lisaayilo Likhulu. 
Basaali ni bareera umwaana khumukholela byeesi kamakaambila ka Musa 
kaloma, 
28Simeoni wasuta Umwaana mu makhono keewe, wabuyila Wele nga aloma ari, 

29“Aso Umukasya, ari n'usiibule umwakaanisi woowo atsye mu lukoosi, nga ni 
iwe ni wasuubisa, 
30lwekhuuba tsimoni tsase tsyaboone buwonesi bubwama is'uli, 

31bweesi warengekharengekha mu moni tse babaandu boosi, 

32 khuuba buwaanga kwe khubimbulila shiisa shoowo isi Banaambo, ni 
khureera shiriifwa shoowo isi babaandu boowo ba Isiraeli.” 
33Paapa ni Maayi b'Omwaana beyaanga lwe bilomo byeesi Simeoni 
aamulomakho. 
34Aryo Simeoni wabaloombela ikhabi, ne waalomela Malyamu, maayi wa Yesu 
ari: “Umwaana yuno waarobolebwele ni Wele, lwe khuuhesa baalala ni 
khuuwonesa babaandi khu bakali mu Isiraeli, luundi aliiba khaabonelo 
khakhaama isi Wele kheesi balikhaandisa, 

35nio bimoonyo bye bibyambaaso bye kimyoyo kye babaandu bakali 
bibimbuliwe. Ni kumutaambo kumwooki kukuuli nga lurima, kuliwuna 
kumwoyo kwoowo.” 
36Aabawo naye umuŋoosi uwekhasi ulaangiwa Ana, umukhaana wa Fanueli, 
uwe mu shikuuka sha Asheri. Anna aaba umuloosi, ne mu bukhaana bweewe, 
aabaakho n'umuseetsa mu bukhwaale khuumala kimiiko musaafu kyonyene, 
37ne lwanyuma lwayo wekyela namulekhwa, nga ari khu mbuka yino aaba 
waayolesa kimiiko kamakhumi shinaane na kine kye bukhulu. Niye 
s'aruraatsakakho Mwisaayilo Likhulu ta, aaba nga esaaya Wele shiilo ni 
kumuusi, nga abuya ntsala luundi nga aloomba. 
38Mu mbuka nyeneyo nga Yusufu ni Malyamu ni Yesu bali Mwisaayilo Likhulu, 
Anna naye woola isi bali, waabuyilisa Wele, waakanikha khu mwaana, nga 
aboolela boosi babaaba baliindilila Wele khuusikula Yerusalemu. 
39 Nga Yusufu ni Malyamu baamalile khuukhola byoosi nga kamakaambila 
k'Omukasya ni kaloma, baakobolayo i Galilaaya, mu shiriimba she waabwe i 
Nazareesi. 
40Umwaana waatsowa weloosela khuuba ni kamaani, witsusibwa ni 
kamakhula, ni bubweela bwa Wele bwaamubatsakakho. 

Yesu nga ali mu Lisaayilo Likhulu 

41 Abe buli mwiiko, basaali ba Yesu batsyatsaka i Yerusalemu khuuba khu 
Mayiiya ke Khuubirakho. 
42Ne Yesu n'aba nga wolisile kimiiko liikhumi na kibili kye bukhulu, baatsya ni 
naye i Yerusalemu khu mayiiya nga isaambo yaabwe ni yaba. 
43Nga bifukhu bye kamayiiya byaweelekho, basaali beewe baaba bakobolayo 
ingo, Yesu warama mu Yerusalemu. Ne basaali beewe balekha 
khushimanyakho ta. 
44Ne nibo ni bambaasa bari ali mwituuli lyaabwe, nashiryo bakyeenda 
lukyeendo lwe shifukhu shitweela. Ne lwanyuma barakikha khumuweentsa mu 
balebe, ni mu basaale baabwe. 
45Ne ni balekha khumunyoola ta, bakobolayo i Yerusalemu, nga bamuweentsa. 

46Lwanyuma lwe bifukhu bitaru, bamunyoola wikhaale mu Lisaayilo Likhulu 
akari mu baleekeli, nga abarekeeresa luundi nga abareeba bireebo. 
47Boosi babaamuwulila beyaanga lwe kamakyesi ni khukhwiilamo khweewe. 

48Basaali beewe ni baamubona basamilila busa. Kila maayi weewe amureeba 
ari, “Mwaana wase, lwashiina kila ukhukholile ifwe uri? Lola paapawo ni nase 
khubeele khweyembeleele naabi nga khukhuweentsa.” 
49Naye wabakobolamo ari, “Lwashiina kila mubeele mumeentsa? 
Simwaamanyile muri shintsakhila ise khuuba mu ntsu ya Paapa?” 

50Ne nibo balekha khumanya bulayi sheesi abeelamo ta. 

51Lwanyuma Yesu wakobolayo ni nabo i Nazareesi, wabawulilatsaka. Ne maayi 
weewe waliindatsaka bilomo ibyo byoosi mu mwoyo kweewe. 
52Aryo Yesu watsowa mu mubili ni mu makyesi, nga akanibwa ni Wele ni 
babaandu. 

Luka 3 

Yokana Umubatisa aŋoonaŋoona intsila 

(Matayo 3.1-12; Mako 1.1-8; Yokana 1.19-28) 

1Mu mwiiko kwe liikhumi na kiraano kwe buwuli bwa Kayisaali Tiberiya, nga 
Pontiyo Pilato abe niye uwula Yuda, ni Herode nga niye uwula Galilaaya, 
wandaaye Filipo aba niye uwula bisiintsa bye Ituriya ni Trakoniti; ni Lisaniya 
nga niye umuwuli wa Abilene, 
2nga Anasi ni Kayafa nibo basaayi bakhulu; Ilomo ya Wele yetsila Yokana 
umwaana wa Zekariya, nga ali mu mubiimbi. 
3Aryo Yokana waatsya mu bisiintsa bibibotokheleele Yorudaani, nga aboolela 
babaandu khu khubatisibwa khwe khukhwibiiyisa, nio akile Wele abeyakhile 
bibyoonako byaabwe. 
4Bino byoosi byaba nga ni sharonebwa mu burone bw'omuŋoosi Yisaaya shiri: 
“Iliwo likono ly'oyo ulomela angaaki mu mubiimbi liri; ‘Ni muŋoone 
kumukhoosi kw'Omukasya, mukwalaase tsintsila tseewe. 
5Buli litila lyoosi litsusiwe, buli lukiingi ni lukoongo bikwalaasibwe, kimikhoosi 
kikyaborokha kiteresebwe, tsintsila tse kamatikwi tsikwalasibwe. 
6Ni babaandu boosi balibona buwonesi bwa Wele.’ ” 

7 Yokana waloma kamatuuli ke babaandu babeetsa is'ali khubatisibwa ari, 
“Inywe tsindemu, naanu ubarewuule khukhwilukha burafu bwa Wele bubuuli 
khukhwiitsa? 
8Nimwane bibyaamo bibyokesanisa khukhwibiiyisa khwe bibyoonako, 
naluundi mukharakikha khuloma muri, inywe muli ni Iburayimu nga 
Umukuuka wenywe ta. Lwekhuuba imbaboolela ndi, Wele anyala khukalusila 
Iburayimu babaana khukhwaama mu mabaale kano. 
9Ni alunaari inywe mufwaanana ni bisaala; iyaywa yareerewele khaale khu 
shisina she bisaala, nabuli kusaala kukhaana bibyaano bilayi, kane bakureme 
bakutuume mu mulilo.” 
10Kila babaandu bamureeba bari, “Ne ari ifwe kane khukhole khuryeena?” 

11Yokana kila abeelamo ari, “Umuundu uli ni tsingubo tsibili, akabilekho uyo 
ukhalikho nayo ta, ni nooyo uli ni biilyo naye nakhole aryo.” 

12 Ni babuusanisi be kumusolo nabo biitsa khubatisibwa. Bamureeba bari, 
“Umuleekeli nafwe khukhole khuryeena?” 
13Kila abalomela ari, “Mukhabusaanisatsaka kumusolo khubiririsa isho sheesi 
babalakila ta.” 
14Ari basilikhale nabo bamureeba bari, “Ne ifwe, kane khukhole khuryeena?” 
Naye wabeelamo ari, “Mukhariisariisa babaandu ni khubarusakho tsinusu 
tsaabwe ni kamaani ta, namwe khuwayilisa babaandu khubikhalimo ta, ne 
kumukheemba kweenywe kubamalatsake.” 
15Mu mbuka nyene iyo, babaandu baaba bayisuunga khukhwiitsa 
khw'Omukasya, baryo barakikha khukhwikanakana ni khukhwireeba mu 
myoyo kyaabwe noola Yokana Umubatisa anyala khuuba niye Kristo. 
16Yokana Umubatisa wabeelamo ari, “Ise mbabatisa inywe ni kameetsi busa, ne 
iliwo uli khukhwiitsa uwufuura ise kamaani, ni nase isi ikhaakhila 
khukangulula lukhoba lwe bilaalo byeewe ta. Umweeneyo alibabatisa 
n'Umwoyo Umukhosefu ni kumulilo. 
17Ali ni lulweelo lweewe mu mukhono kweewe, khu kyekyendula iŋaano yeewe 
ili khu lwaanyi, ni khukibuunga mu shiirara, likhuutsi alyooshe ni kumulilo 
kukhasima ta.” 
18Aryo musaambo iyo, ni khuubirira musaambo tsitsiindi tsingali busa, Yokana 
waleekela babaandu nga abaleekela kamakhuuwa kamalayi, nga abesamo 
kamaani. 
19Ne Yokana n'ekiitsa Herode Umuwuli lwe khubeyisa Herodiya umukhasi wa 
wandaaye Filipo, ni lwe biibi bibiindi swa byeesi Herode akhola, 
20ni khwiibyo byoosi, Herode walooselakho shiibi shishiindi shifuurira ilala: 
wawaamba Yokana Umubatisa waamubowa mu mapuusu. 

Khubatisibwa khwa Yesu 
(Matayo 3.13-17; Mako 1.9-11) 

21Lulwoola babaandu boosi nga bamalile khubatisibwa, Yesu naye weetsa 
wabatisibwa. Ne lwanyuma lwe khubatisibwa nga alikho aloomba, likulu 
lyabayuukha, 
22Umwoyo Umukhosefu wamwikhakho mu shifwaani she liwuusi, ni likono 
lyarura khukhwaama mwikulu nga liloma liri, “Iwe uli Umwaana wase isi 
ingana, musiiwe ndi ni kumwikhoyo.” 

Bakuuka ba Yesu 
(Matayo 1.1-17) 

23Yesu aaba ni kimiiko nga kamakhumi kataru kye bukhulu, khu mbuka isi 
aarakikhila buraambi bweewe. Babaandu abe bamwaambaasilisa khuuba 
umwaana wa Yusufu, uwaba umwaana wa Heli. 

24Heli aaba umwaana wa Matati, Matati umwaana wa Levi. Levi aaba umwaana 
wa Meleki, Meleki umwaana wa Yanayi. Yanayi aaba umwaana wa Yusufu, 
25Yusufu umwaana wa Matatiya. Matatiya aaba umwaana wa Amosi, Amosi 
umwaana wa Nahumu. Nahumu aaba umwaana wa Esuli, Esuli umwaana wa 
Nagayi. 
26Nagayi aaba umwaana wa Mahati, Mahati umwaana wa Mahatatiya. 
Mahatatiya aaba umwaana wa Semeyi, Semeyi umwaana wa Yoseki. Yoseki 
aaba umwaana wa Yoda. 
27Yoda aaba umwaana wa Yohanani, Yohanani umwaana wa Resa, Resa 
umwaana wa Zerubabeli. Zerubabeli aaba umwaana wa Seyaluteli, Seyaluteli 
umwaana wa Neri, 
28Neri umwaana wa Meleki, Meleki umwaana wa Adi, Adi umwaana wa 
Kosamu, Kosamu umwaana wa Elumadamu, Elumadamu umwaana wa Eri, 
29Eri umwaana wa Yoswa, Yoswa umwaana wa Eliyazari, Eliyazari umwaana 
wa Yorimu, Yorimu umwaana wa Matati, Matati umwaana wa Levi. 
30Levi aaba umwaana wa Simeoni, Simeoni umwaana wa Yuda, Yuda umwaana 
wa Yusufu, Yusufu umwaana wa Yonamu, Yonamu umwaana wa Eliyakimu, 
31Eliyakimu umwaana wa Meleya, Meleya umwaana wa Mena, Mena umwaana 
wa Matata, Matata umwaana wa Natani, Natani umwaana wa Dawudi, 
32Dawudi umwaana wa Yese, Yese umwaana wa Obedi, Obedi umwaana wa 
Bowazi, Bowazi umwaana wa Salumoni, Salumoni umwaana wa Nahasoni. 
33Nahasoni aaba umwaana wa Aminadabu, Aminadabu umwaana wa Adumini, 
Adumini umwaana wa Aruni, Aruni umwaana wa Kezironi, Kezironi umwaana 
wa Perezi, Perezi umwaana wa Yuda, 
34Yuda umwaana wa Yakobo, Yakobo umwaana wa Isaaka, Isaaka umwaana wa 
Iburayimu, Iburayimu umwaana wa Tera, Tera umwaana wa Nakori, 
35Nakori umwaana wa Serugi, Serugi umwaana wa Rewu, Rewu umwaana wa 
Pelegi, Pelegi umwaana wa Eberi, Eberi umwaana wa Sela. 
36Sela aaba umwaana wa Kayinani, Kayinani umwaana wa Arupakusadi, 
Arupakusadi Semu, Semu umwaana wa Nowa, Nowa umwaana wa Lameka, 
37Lameka umwaana wa Mesusela, Mesusela umwaana wa Enoka, Enoka 
umwaana wa Yaredi, Yaredi umwaana wa Malaleli, Malaleli umwaana wa 
Kayinani, 
38Kenani umwaana wa Enosi, Enosi umwaana wa Seezi, Seezi umwaana wa 
Adamu, Adamu umwaana wa Wele. 

Luka 4 

Khukhakibwa khwa Yesu 

(Matayo 4.1-11; Mako 1.12-13) 

1Yesu wakobola nga ama khu luutsi Yorudaani nga witsuule Umwoyo 
Umukhosefu; Umwoyo uyo wamuraangilila wamuyila mu mubiimbi, 
2ibweene iyo wamalayo bifukhu kamakhumi kane nga akhakibwa ni Sitaani. 
S'alyakho khakhaandu khoosi mu bifukhu ibyo ta, biryo nga byaweelekho 
intsala yamulya. 
3Sitaani wamuloma ari, “Ilala iwe noola uli Umwaana wa Wele, lomela libaale 
lino likyele biilyo.” 
4 Yesu wamwiilamo ari, “Sharonebwa shiri, ‘Umuundu s'akana abatsake 
umulamu lwe biilyo byonyene ta.’ ” 
5Lwanyuma Sitaani wamuniinisa khu shifwo shisheyingakho angaaki mu 
mbuka njeekhe busa, wamwokesa buyiinga bwoosi bwe mu shiibala. 
6Sitaani waloma Yesu ari, “Kane ikhuwe bunyala ibwo bwoosi, ni shiriifwa 
shishiilimo shoosi, lwekhuuba byayimambisibwa ise, ni nase ngabila buli 
muundu yeesi isi ngana. 
7Nashiryo singa ufukhama aasi wantsisaaya, bino byoosi kane bibe bibyoowo.” 

8 Yesu wamwiilamo ari, “Bibyaronebwa biloma biri, ‘Wisaayatsaka Umukasya 
Wele woowo, umwakaanisatsake niye yenyene.’ ” 
9Sitaani wamuraangilila luundi wamuyila i Yerusalemu, wamwimisa khu 
ngaaki khu litikiiyi lilifuura buleeyi lye Lisaayilo Likhulu, wamuloma ari, “Iwe 
noola uli Umwaana wa Wele, suna aasi awo. 
10Lwekhuuba sharonebwa shiri, ‘Wele alilakila bamalayika beewe bakhutseete 
bulayi.’ 
11Naluundi sharonebwa shiri, ‘Balikhusutila angaaki mu makhono kaawe, nio 
ulekhe khukhwituya shikyele shoowo khwibaale ta.’ ” 
12 Yesu wamwiilamo ari, “Sharonebwa shiri, ‘Ukhakhakatsaka Umukasya Wele 
woowo ta.’ ” 
13Sitaani n'amala khumukhakilisa musaambo tsoosi, wamulekhakho waatsya, 
khukhwoolesa luundi khu mbuka ikiindi. 

Yesu asimama buraambi bweewe i Galilaaya 
(Matayo 4.12-17; Mako 1.14-15) 

14Abweenewo, nga ali ni kamaani k'Omwoyo Umukhosefu, Yesu wakobola i 
Galilaaya. Lubuyi lweewe lwafuma osi mu byaalo bibibotokhelelewo. 
15Waleekela mu ntsu tsaabwe tse khukhwisaayilamo, nga boosi bamubuyila. 

Yesu bamwikaana i Nazareesi 
(Matayo 13.53-58; Mako 6.1-6) 

16Lwanyuma Yesu weetsa i Nazareesi isi atsowela, waatsya mu ntsu iye 
khukhwisaayilamo, khu shifukhu sha Sabato, nga niyabatsaka isaambo yeewe. 
Wenyukha khusoma bibyaronebwa bikhosefu. 

17Bamuwa buurone bw'omuŋoosi Yisaaya. Wabikhula shitabo, wanyoola 
shisiintsa isi sharonebwa shiri: 
18 “Umwoyo w'Omukasya andi khwiise, Lwekhuuba wayintsukhakho 
kamafura, khuboolela bataambi kamakhuuwa kamalayi. Waandumile 
khuuboolela babowe ari kane balekhuuliwe, n'isi baabofu ari kane 
babimbuliwe tsimoni, ni khuulekhuula abo boosi babamiinilisibwa, 
19ni khuuboolela babaandu kumwikhoyo kweesi Umukasya atsya 
khutimiililamo babaandu beewe.” 
20Aryo Yesu waafuumba buurone tsana, waabukoboselayo umwakaanisi, 
wekhala aasi. Babaandu boosi babaabawo mu ntsu iye khukhwisaayilamo, 
bamwomiisilakho tsimoni. 
21Aryo waarakikha khuukanikha nga ababoolela ari; “Bibyaronebwa bikhosefu 
bino byoleleele lwe shaleelo, nga ni muwuliile ni kamaru keenywe.” 
22Boosi baamulomakho bulayi, beyaanga lwe bilomo bilayi bibyetsula shiisa 
byeesi aakanikha. Baareeba bari, “Uyu s'ali niye umwaana wa Yusufu?” 
23Yesu waabaloma ari, “Ilala mulinomela lusimo luno muri, ‘Umukaangi, 
yiwonesa wamweene.’ Luundi mulinomela muri, ‘Kholelela ni na ano, mu 
shiriimba shoowo, ibyo byoosi byeesi khwawulila nga ubikholela i 
Kaperunaumu.’ ” 
24 Yesu waalooselakho ari, “Ilala imbaboolela indi, mbaawo umuŋoosi isi 
babaandu be mu shiriimba she waabwe bafukiilisilamo ta. 
25Ne muŋali imbaboolela ndi, abawo banamulekhwa bakali mu Isiraeli, mu 
bifukhu bya Eliya, mu mbuka yeesi likulu lyekaliwilawo ifula yalekha khukwa 
ta, khumala kimiiko kitaru ni kimyeesi kisesaba, ni ntsala ngali yaakwa mu 
shaalo shoosi. 
26Ne Eliya s'arumiwa isi ikhaba na mutweela khu nibo ta, khurusakho isi 
namulekhwa we Zarefasi mu shaalo sha Sidoni. 
27Luundi aabawo babaandu bakali mu Isiraeli babalwaala bulwaale bwe 
bikeenge, mu bifukhu by'omuŋoosi Elisa, ne mbaawo namutweela khu nibo 
uwaŋoonebwakho ta, khurusakho Nayamani yenyene, uwaba umu Siriya.” 
28Babaandu boosi babaaba mu ntsu iye khukhwisaayilamo ni bawulila bilomo 
bino, betsula lirima. 
29Baryo benyukha basindikhilisa Yesu khumurusa ibulafu we shiriimba, 
baamuyila khu ndulo khwe lukoongo khweesi shiriimba shaawe 
shombekhewa, nga bakana bari bamukholowe ilumya. 
30Ne niye wababiramo boosi akari, wakyeenda waatsya. 

Umuundu ulikho shisaambwa shiibi 
(Mako 1.21-28) 

31Lwanyuma Yesu weekha i Kaperunaumu, mu shiriimba she Galilaaya, khu 
Sabato waleekela babaandu. 
32Babaandu beyaanga lwe saambo ye khuleekela kweewe, lwekhuuba aleekela 
ni bunyala. 
33Muntsu iye khukhwisaayilamo mwabamo umusaani uwabakho shisaambwa 
shiibi, wayokesela angaaki ni likono likali ari, 
34“Wo yaaya, iwe Yesu we Nazareesi, ukhufunisa ifwe shiina? Wetsile 
khukhuwesa ifwe? Ise nakhumanya iwe nga n'uli, Uli Umukhosefu wa Wele.” 
35Yesu wakhookhela shisaambwa shiibi ari, “Sila busa umururekho!.” Shiryo 
shisaambwa shakhupa umusaani aasi akari mu baandu, shaamururakho nga 
sishamukholilekho buubi bwoosi ta. 
36Babaandu boosi beyaanga busa, baloma bonyene na bonyene bari, 
“Khuleekela shiina khuno? Lwekhuuba ni bunyala ni kamaani, umusaani uyu 
alakila kimisaambwa kimibi khurura mu baandu!” 
37Karyo Kamakhuuwa kano kakawaamba khu Yesu kasalanila mu byaalo 
byoosi bibibotokhelelewo. 

Yesu awonesa babaandu bakali 
(Matayo 8.14-17; Mako 1.29-34) 

38Yesu wenyukha waarura mu ntsu iye khukhwisaayilamo, wenjila mu ntsu ya 
Simoni. Ne maayi umumasaala wa Simoni aba mulwaale nga alikho anikina, nga 
kamayima kamuwaambile, babaandu bekontselela Yesu bari amuyeete. 
39Aryo Yesu waatsya weema isi umutsiina, wakhookhela kamayima, lubaluba 
kamururakho. Khaangukho wenyukha wabakholela she khulya. 
40Lwanyuma angoloobe awo nga inyaanga yakwiile, ibo boosi babaaba ni 
babaandu baabwe nga balwaalile tsindwaale tsikhali ndweela ta, babareera isi 
Yesu, naye waatsya nga arakho kamakhono keewe khu buli mutsiina, 
wabawonesa boosi. 
41Ni kimisaambwa kimibi kyaba nga kirura mu baandu bakali nga kiyokesa kiri, 
“Iwe Uli Umwaana wa Wele.” Yesu wakhookhela kimisaambwa nga 
s'akifukiilila khuloma ta, lwekhuuba kyamanya kiri niye Kristo. 
42Kumutikhinyi mu mamilimili, Yesu waarura mu ntsu tsana, waatsya mu 
shifwo shikhalimo babaandu ta. Ne babaandu bamuweentsa, ne ni bamunyoola, 
balekha khukana bari abarurekho ta. 
43Ne niye wabeelamo ari, “Shintsakhila khuboolela kamakhuuwa kamalayi ke 
Buyiinga bwa Wele mu biriimba bibiindi nabyo, lwekhuuba isho nisho 
shishakila Wele wanduma ise mu shiibala.” 
44Aryo weloosela khuleekela mu tsintsu tsye khukhwisaayilamo tse Yuda. 

Luka 5 



2009 

 

 
Ibayibuli Ingwalaafu 

© 2016 Bible Society of Uganda. 
  

 

 

Yesu arobola baleekelwa baakiboole 

(Matayo 4.18-22; Mako 1.16-20) 

1 Shifukhu shitweela, Yesu aaba nga weemile khu ndulo khwe inyaantsa ye 
Genesareeti, babaandu bakali beetsa nga bayindana lwe khuukana 
khuuwuliilisa Ilomo ya Wele. 
2Waabona kamakhoŋolo kabili khu ndulo khwe inyaantsa, nga baalobi be 
tsinyeeni baakalekhile awo, balikho basiinga butiimba bwaabwe. 
3Yesu waaniina mu likhoŋolo litweela lilyaba lya Simoni, waamuloomba 
alisyendesekho khakyeekhe khu meetsi khurura khu lwoomu. Aryo 
waaliikhalamo, waaleekela babaandu. 
4Nga waamalile khuukanikha isi babaandu, waaloma Simoni ari, “Syendesa 
likhoŋolo mu shisiba, mwikhise butiimba bweenywe, mulobe tsinyeeni.” 
5 Simoni waamwiilamo ari, “Umuleekeli, khwaraambile naabi shiilo shoosi, ne 
mbakhuwaambisakho shishiindu shoosi ta. Ne khukhwaama n'ulomele uryo, 
kane induumemo butiimba.” 
6Ne ni baatuuma butiimba mu meetsi, bawaambisa tsinyeeni swa, waakila ni 
butiimba bwaabwe bwenga khukhalikha. 
7Baryo baamesela bashaabwe babaaba mwikhoŋolo liliindi bari beetse 
babayeete. Beetsa betsusa kamakhoŋolo koombi, aambi kesiikhe mu meetsi. 
8Ne nga Simoni Petero waaboone shino, waakwa aasi ebikyele bya Yesu, 
waamuloma ari, “Umukasya, n'undekhe, lwekhuuba ise ndi umuundu 
umwoonaki.” 
9Lwekhuuba niye ni basheewe beesi aaba nabo, beyaanga naabi lwe tsinyeeni 
tsingali tseesi baawaambisa. 
10Boosi akhaba Yakobo ni Yokana, babaana ba Zebedaayo, babaaba basheewe 
ba Simoni, beyaanga naabi. Ne Yesu waaloma Simoni ari, “Ukharya ta, 
lwekhuuba khukhwaama shaleelo, kane ube ureera babaandu isiindi.” 
11Baryo bakhweesa kamakhoŋolo kaawe baakareera khu lwoomu, baalekha 
byoosi, baaloondelela Yesu. 

Yesu awonesa umusaani 
(Matayo 8.1-4; Mako 1.40-45) 

12Ni lwoola, Yesu n'aba nga ali mu shiriimba shitweela, abawo umusaani 
uweetsa is'ali, nga wetsuule bulwaale bwe bikeenge. Ne niye n'etsa isi Yesu, 
wakwa aasi wefumalikha, wamwikontselela nga aloma ari, “Umukasya nga 
abeele wakanile, unyala khukhumpyeluusa.” 
13Yesu wenyusa kumukhono kweewe wamutiilakho wamuloma ari, “Ee ingana, 
n'uwonesewe.” Lubaluba, bulwaale bwe bikeenge bwamururakho. 
14 Yesu wamukhonyakilila nga amuloma ari, “Ukhaboolelakho umuundu yeesi 
ta, ne n'utsye wiyokesane isi umusaayi akhwimenielese, uwaaneyo shiwaanwa 

lwe khuwonesebwa khwoowo nga Musa n'alakila. Shino shibe she 
khubonelakho isi babaandu shiri wawonisibwile.” 
15Ne ndi khumanyikha khwa Yesu khweloosela busa osi, ni kamatuuli ke 
babaandu bakali, kabuusana khumuwulila ni khuwonesebwa tsindwaale 
tsaabwe. 
16Ne Yesu niye nga anyala wabarurakho imbuka ikiindi, waatsya mu mubiimbi 
yenyene, waloomba. 

Yesu awonesa umusaani uwakataala 
(Matayo 9.1-8; Mako 2.1-12) 

17Lutweela Yesu aba nga aleekela, mu baandu babaaba nga bekhaale awo 
bamurekeeresa, mwabamo Bafarisaayo ni baleekeli be Kamakaambila ka Musa 
babaaba bamile mu buli shiriimba she, Galilaaya, ni Yuda ni Yerusalemu. Ni 
kamaani k'Omukasya kaaba kali khu Yesu khuwonesa babaandu. 
18Lola basaani beetsa nga basutile umusaani uwaba wakataala khu lusaamba, 
baweentsa kamakyesi ke khumwingisa mu ntsu bamure mu moni tsa Yesu. 
19Ne ni bakhabona isaambo yoosi iye khumwingisilamo lwe babaandu bakali, 
baniina khu ntsu khu ngaaki. Basambulako ahaandu bamubirisilamo nga ali 
khu lusaamba lweewe, bamura akari mu baandu mu moni tsa Yesu. 
20Ne Yesu n'abona khufukiilila khwawe, waloma umusaani ari, “Mulebe, 
bibyoonako byoowo byakhwiyakhiilwe!” 
21Bafarisaayo ni baleekeli be Kamakaambila ka Musa barakikha khuloma 
bonyene bari, “Uyu naanu, ufwotsola Wele? Naanu unyala khukhwiyakhila 
bibyoonako akhali Wele yenyene?” 
22Ne Yesu n'amanya bibyambaaso byaabwe, wabeelamo ari, “Lwashiina 
mwaambaasa bibiindu nga bino mu myoyo kyeenywe? 
23Shishaangu nisho shili ena? Khuloma ndi, ‘Bibyoonako byoowo 
byakhwiyakhiilwe’, namwe khuloma ndi, ‘Yinyukha ukyeende?’ 
24Ne shili lwe khubokesanisa ndi Umwaana w'Omuundu ali ni bunyala khu 
shiibala khukhwiyakhila bibyoonako.” Aryo waloma umusaani uwakataala ari, 
“Ikhuloma iwe ndi, yinyukha, usute lusaamba lwoowo, ukoboleyo ingo 
woowo.” 
25Lubaluba, umusaani winyukha mu moni tsaabwe boosi nga babona, wasuta 
lusaamba lweewe, welayo ingo weewe, nga aruuya Wele. 
26Boosi babaabawo, beyaanga lukali, baruuya Wele, luundi baarya nga baloma 
bari, “Ilala shaleelo khwaboone bye kamakaanga!” 

Yesu alaanga Levi 
(Matayo 9.9-13; Mako 2.13-17) 

27Lwanyuma lwa bino, Yesu waarura ibulafu waatsya, ne waabona 
umubuusanisi we kumusolo, lisiina lyeewe bari Levi, nga wikhaale mu shifwo 
isi babuusanisila kumusolo. Yesu wamuloma ari, “Inondekho.” 
28Levi wenyukha, walekha byoosi wamuloondakho. 

29Lwanyuma Levi wateekhela Yesu kamayiiya kamaboofu mu ntsu yeewe, ne 
abaawo lituuli likali lye babuusanisi be kumusolo ni babaandu swa busa, beetsa 
bekhala baalya ni nabo. 
30Ne Bafarisaayo ni baleekeli baabwe be Kamakaambila ka Musa, 
beŋuluŋuunyila baleekelwa ba Yesu bari, “Shiina kila muliila, luundi 
mwanyweela atweela ni babuusanisi be kumusolo ni babonaki?” 
31Ne Yesu wabeelamo ari, “Babaandu balamu sibatsya isi umukaangi ta, ne 
njeeba balwaale nibo babaatsya. 
32Ise shineetsa khulaanga bakhosefu khukhwibiiyisa ta, ne khurusakho 
babonaki bonyene.” 

Yesu bamureeba khu bye khubuya intsala 
(Matayo 9.14-17; Mako 2.18-22) 

33Batweela khu nibo bareeba Yesu bari, “Lwashiina baleekelwa ba Yokana 
Umubatisa babuya intsala tsifuunda ngali, luundi baloomba, ni baleekelwa be 
Bafarisaayo nabo bakhola baryo, ne baboowo lwaawa balya luundi banywa?” 
34Ne Yesu wabeelamo ari, “Munyala khubuyisa intsala bakyeni booyo 
ukhweele, nga umweene ashiiliwo ni nabo? 
35Ne bifukhu kane biitse byoole, isi ukhweele alibarusibwakho, ni nabo 
balibuya intsala mu bifukhu ibyo.” 
36Lwanyuma waabakanikhila lusimo luno ari: “Mbaawo umuundu uwinuula 
shishaapa khu ngubo imbya, waashinabila khu ngubo ingore ta. Umuundu uyo 
n'akhola aryo, aba wonakisile ingubo yeewe imbya, ni shishaapa shishamile 
khu ngubo imbya, sishinyala khulekhaana ni ngubo ingore ta. 
37Namwe mbaawo umuundu utsukha iviini inyana mu kungutsi tsingore ta. 
Umuundu n'akhola aryo, iviini inyana inyala khukhwinuula tsikungutsi itsyo, 
ni viini yatsutsukha, ni tsikungutsi batsifiilwa. 
38Ne iviini nyana yaakha yatsukhiwa mu kungutsi tsiimbya. 

39Naluundi mbaawo umuundu yeesi uba waamalile khuunywa iviini indule, 
uwandikanile khuunywa iviini inyana ta, lwekhuuba aloma ari, ‘Indule niyo 
indayi khuminyisa.’ ” 

Luka 6 

Yesu bamureeba khu biwaamba khu Sabato 

(Matayo 12.1-8; Mako 2.23-28) 

1 Lutweela khu shifukhu sha Sabato, Yesu n'aba nga akyeenda mu mukuunda 
kwe iŋaano, baleekelwa beewe bakusa bikala bye iŋaano, babifuungila mu 
bikalabo byaabwe, baalya. 
2Batweela khu Bafarisaayo baabareeba bari, “Lwashiina mukhola sheesi 
likaambila lyeefwe likhafukiilila khuukhola khu Sabato?” 
3Yesu waabeelamo ari, “Simwasomatsakakho byeesi Dawudi aakhola ta? Nga 
niye ni babaandu beewe, intsala ni yabalya? 
4Niye enjila mu ntsu ya Wele, waabukula kumukaati kukwawaanibwayo isi 
Wele, niye umweene waalya, waawakho ni babaandu beesi aaba nabo, ate nga 
shaba she kumusilo khuulya kumukaati kuno, khuurusakho basaayi bonyene?” 
5Aryo waabaloma luundi ari, “Umwaana w'Omuundu niye Umukasya uwa 
Sabato.” 

Yesu awonesa umusaani we kumukhono kumuleme 
(Matayo 12.9-14; Mako 3.1-6) 

6Khu shifukhu sha Sabato shishiindi, Yesu waatsya mu ntsu iye 
khukhwisaayilamo waleekela. Ne mwabamo umusaani uwaba ni kumukhono 
kweewe kumulayi nga kumuleme. 
7Baleekeli be kamakaambila ka Musa, ni Bafarisaayo bamulolelela ni 
khukhwimenielesa khukali nga bakana babone oba nga kane awonesele khu 
Sabato, nio bamisilekho bamutsuntsumilise. 
8Ne Yesu wamanya byeesi baaba bambaasa, waloma umusaani uwe 
kumukhono kumuleme ari, “Yinyukha wiime akari awo.” Aryo umusaani 
wenyukha weema akari. 
9Lwanyuma Yesu waabaloma ari, “Imbareeba shireebo; shifukiilisibwa ni 
likaambila lyeenywe khukhola buulayi khu Sabato namwe khukhola buubi? 
Khuwonesa buulamu namwe khubuhesa?” 
10Wabebotokhelesamo tsimoni boosi, lwanyuma waloma umusaani ari, 
“Tsalaasa kumukhono kwoowo.” Umusaani naye wakhola aryo, ni kumukhono 
kweewe kwaba kwakhile. 
11Ne boosi bakhalala naabi, barakikha khukanikhanamo bonyene na bonyene, 
shiina sheesi banyala khukhola Yesu. 

Yesu arobola baarume liikhumi na babili 
(Matayo 10.1-4; Mako 3.13-19) 

12Mu bifukhu ibyo, Yesu waatsya khu lukiingi khuloomba. Ibweene iyo 
wabuyayo shiilo shoosi nga aloomba Wele. 
13Ne antsye ni bwasha kumutikhinyi, walaanga baleekelwa beewe, mu nibo 
warobolamo liikhumi na babili, beesi alaanga ari baarume. 
14Nibo bano: Simoni isi atwiikha ari Petero, ni Andereya wandaaye uwa Petero 
oyo, Yakobo ni Yokana, Filipo ni Batolomayo, 

15Matayo ni Tomasi, Yakobo umwaana wa Alufayo, ni Simoni uwaba mutweela 
khuba Zelote, 
16Yuda umwaana wa Yakobo, ni Yuda Isikalyoti uwamulyamo luwomelo. 

Yesu aleekela luundi awonesa 
(Matayo 4.23-25) 

17Yesu weekha ni baarume nga ama khu lukiingi, weema mu shiifwo 
shishakwalaala. Lituuli likali lye baleekelwa beewe, ni babaandu bakali 
babaabawo nga baama mu Yuda mwoosi, ni Yerusalemu, ni babaandi babaama 
i Tuulo ni Sidoni, bisiintsa bibibotokhelele inyaantsa. 
18Babaandu bano boosi beetsa khumurekeeresa ni khuwonesebwa tsindwaale 
tsaabwe. Ni naabo boosi babataambisibwa ni kimisaambwa kimibi, boosi 
bawonesebwa. 
19Babaandu boosi bakhakakho bari bamutiilekho lwekhuuba abe kamaani 
kaaba karura khukhwaama mu niye kabawonesa boosi. 

Kumwikhoyo ni Kumutaambo 
(Matayo 5.1-12) 

20Yesu wenyusa tsimoni isi baleekelwa beewe waaloma ari: “Muli ni ikhabi 
inywe bataambi, lwekhuuba Buyiinga bwa Wele buli bubweenywe. 
21“Muli ni ikhabi inywe babaali intsala ana ari, lwekhuuba mulikura. Muli ni 
khabi inywe babaalila ari, lwekhuuba mulitsekha. 
22 “Muli ni khabi inywe noola babaandu bababiiyila luundi babekaana 
baabatyaabila, baabakhoma khulw'Omwaana w'Omuundu. 
23 “Nimwikhoyele shifukhu isho, mwisutake lwe kumwikhoyo, lwekhuuba 
kumukheemba kweenywe mwikulu kuliba mukali, lwekhuuba bakuuka 
baabwe bakholatsaka baryo baŋoosi. 
24“N'enga she kumutaambo isi inywe bayindifu ana ari, lwekhuuba inywe 
mwafuna khaale kumwikhoyo kweenywe. 
25“Nga she kumutaambo inywe babekurire ana ari, lwekhuuba intsala ilibalya. 
Nga she kumutaambo inywe babatsekha ana ari, lwekhuuba muli wunamila 
luundi mulile. 
26“Nga she kumutaambo inywe beesi babaandu babuyila, lwekhuuba bakuuka 
baabwe baloma bibiindu nibyo bitweela isi baŋoosi be bubeeyi. 

Khukana basiku 
(Matayo 5.38-48; 7.12a) 

27“Ne imbaboolela inywe babaali khukhundekeeresa ndi, ni mukanaatsake 
basiku beenywe, mukholatsake bulayi ibo babababiiyiila. 
28Muwe tsiikhabi abo babaakholakho bibiindu biibi, muloombele abo 
babaabaraangana inywe. 

29Isi uyo ukhukhupa luuyi khu lusaya, muyusile lusaya lwe khu lubeka luluundi 
nalwo. Ni n'oyo unyala wakhurusakho ikooti yoowo, lekha ayile ni isaati nayo. 
30Buli muundu yeesi ukhuloomba shishiindu, n'umuwaatsake, ni nooyo 
ukhunuulakho shishiindu shoowo, ukhamuloomba khu shikhukobosela ta. 
31Ne ni mukholatsake khu baandu babaandi muryo nga nanywe ni mukana nibo 
babaakhole khuusi inywe. 
32“Inywe ni mukana ibo babakana bonyene, ikhabi shiina yeesi muli nayo? Mbo 
ni baboonaki nabo bakhola baryo nga bakana abo babaabakana. 
33Ne ni mukholela buulayi isi ibo babaakholela inywe buulayi bonyene, ikhabi 
shiina yeesi muli nayo? Mbo ni babonaki nabo bakhola baryo. 
34Ne inywe ni mwikhopesa bibiindu byeenywe isi ibo beesi musuubila 
khubakobosela bonyene, ikhabi shiina yeesi muli nayo? Mbo ni babonaki nabo 
bakhola baryo, bekhopesa babonaki bashaawe beesi bambaasa bari kane 
babakobosele mu bwitsufu. 
35Ne ni mukanaatsake basiku beenywe, naluundi mubakholatsake buulayi, 
mubekhopatsake nga simwiyikina muri, kane babakobosele shishiindu shoosi 
ta. Ni nashiryo, kumukheemba kweenywe kuliba mukali, luundi muliba 
babaana booyo, Wele Uuli Angaaki Lukali. Lwekhuuba Wele ali umulayi isi 
babaakhasiima ni baabi beene. 
36Nimube be shiisa nga Paapa weenywe n'ali ni shiisa. 

Khukhalila babaandi kumusaango 
(Matayo 7.1-5) 

37“Mukhakhalila babaandi kumusaango ta, ni nanywe Wele s'alibakhalila 
kumusaango ta. Mukhekiitsatsaka babaandi muri kwabafuurire ta, ni nanywe 
Wele alekhe khubekiitsa ari kwabafuurire ta. Ni mwiyakhile basheenywe, ni 
nanywe Wele alibeyakhila. 
38Ni muwaane isi babaandi, ni nanywe Wele alibawa. Ilala muliweebwa 
shipimo shibakhila shilayi, sheesi bamiinile, shishisisikhiwile bulayi, luundi 
nga shitsutsukhaka aasi, nisho shilitsukhiwa mu makhono keenywe. 
Lwekhuuba shipimo sheesi muraambisa khupimilamo babaandi nisho sheesi 
Wele aliraambisa khubapimilamo nanywe.” 
39 Kila Yesu ababoolela lusimo luno ari, “Umuundu umubofu anyala 
khuraangilila umubofu washeewe? N'akhola aryo, boombi sibanyala baakwa 
mwilowo? 
40Mbaawo umuleekelwa ufuura umuleekeli weewe ta, ne n'aba nga 
waleekiwiile mu bwitsufu, naye kane abe nga umuleekeli weewe.” 
41“Iwe shiina shikila walolelela khasosono khakhaali mu moni ya wandaayo, ne 
walekha khumanya kukyeenga kukuuli mu moni yoowo wamweene? 

42Unyala uryeena waloma wandaayo uri, ‘Wandaayase khayo ikhurusemo 
khasosono khakhaali mu moni yoowo,’ n'enga wamweene s'unyala khubona 
kukyeenga kukuuli mu moni yoowo wamweene ta? Uba wiwombesa busa. Iwe 
umubeeyi nyoowa urusemo kukyeenga kukuuli mu moni yoowo wamweene, 
nio unyalise khubona bulayi khukhwinyusamo khasosono khakhaali mu moni 
ya wandaayo.” 

Kusaala ni bibyaamo byakwo 
(Matayo 7.16-20; Mako 12.33-35) 

43“Mbaawo kusaala kulayi kukwaana bibyaamo biibi ta, namwe mbaawo 
kusaala kuubi kukwaana bibyaamo bilayi ta. 
44Buli kusaala bakumanyila khu byaamo byakwo byeesi kwama. S'unyala 
wabuta tsisabibu khukhwaama khu mawa ta, namwe sibabuta kamakhuyu 
khukhwaama khu marakalu ta. 
45Umuundu umulayi arusa bilayi nga abyaamisa mwibiikhilo lyeewe lilayi lye 
mu mwoyo kweewe. Ne umuundu umubi naye arusa biibi byeewe nga 
abyaamisa mwibiikhilo lyeewe liibi. Lwekhuuba kumunwa kw'omuundu 
kuloma ibyo bibitsuule mu mwoyo kweewe.” 

Umwombakhi umukyesi n'umusilu 
(Matayo 7.24-27) 

46“Lwashiina munangilisa muri, ‘Umukasya, Umukasya’, ne nga simukhola 
byeesi mbalomela khukhola ta? 
47Buli muundu yeesi uwiitsa isiindi, wawulila bilomo byase, ne wakhola nga ni 
biloma, kane imbokesanise umuundu uyo nga nafwaana: 
48afwaana nga umuundu uwayaba kumusiinji kumuleeyi naabi, wombekha 
intsu yeewe, warakikhila kumusiinji khu lwaanda. Ne kameetsi ni ketsula 
kasalasala, kumukhuura kwakhupa intsu iyo ni kamaani, ne yalekha 
khutengaala ta, lwekhuuba intsu iyo yombakhiwa khu lwaanda. 
49Ne umuundu uwulila bilomo byase bino, ne walekha khubikholelakho ta, ali 
nga umuundu uwombekha intsu yeewe khwiloba nga mbakhulima kumusiinji 
ta, ne kameetsi ni ketsula, kumukhuura kwakikhupa, intsu iyo yakwa, ni 
kumuwuulo kwayo kwaba kwe kamaani!” 

Luka 7 

Yesu awonesa umwakaanisi w'omusilikhale 

(Matayo 8.5-13) 

1Ulwo nga Yesu waamalile khukanikha bilomo bino byoosi isi babaandu, 
waatsya i Kaperunaumu. 
2Bona, abawo umusilikhale umukhulu we liihe lye basilikhale umu Roma, 
uwaba n'umukulwa weewe isi aba akana naabi, ne nga mulwaale, nga ali aambi 
khuufwa. 

3Umukhulu yuno n'awulila bibiwaamba khu Yesu, warumanayo batweela khu 
bakhulu be Bayudaaya is'ali, nga amwikontselela ari etse awonese umukulwa 
weewe. 
4Bakhulu bano biitsa isi Yesu, bamwikontselela naabi bari, “Umusaani uyu 
akhila buyeeti bwoowo. 
5Lwekhuuba akana naabi linaambo lyeefwe, naluundi niye uwakhwombakhila 
intsu iye khukhwisaayilamo.” 
6Aryo Yesu waatsya ni nabo. Ne n'aba nga ali aambi khukhwoola khu ntsu, 
umukhulu we basilikhale tsana wamurumanila basaale beewe, nga amuloma 
ari, “Umukasya ukhetaambisa ta, lwekhuuba ise sishintsakhila iwe 
khukhwinjila mu ntsu yase ta; 
7namwe nase samweene sinambaasa nga nakhila khukhwiitsa is'uli ta. Ne loma 
bulomi ilomo, n'umukulwa wase kane awone. 
8Ni nase samweene ndi umuundu uwulibwa, luundi nase ndi ni basilikhale 
beesi imbila aasi aase. Ne ni noma mutweela ndi, ‘Tsya,’ atsya. Ne ni nomela 
ukuundi ndi, ‘Yiitsa,’ etsa. Ni noma umukulwa wase ndi, ‘Khola shino,’ 
ashikhola.” 
9Yesu n'awulila bilomo bino, wamwiyaanga naabi, ne nga washukhiile lituuli 
lye babaandu babamuloondelela, waabaloma ari, “Abeele ishiili khubonakho 
khufukiilila nga khuno ta, akhaba ni mu Isiraeli ta!” 
10Baryo basaani babarumaniwa belayo mu ntsu y'omusilikhale umukhulu, 
banyoola nga umukulwa weewe uwaba umulwaale wawonile. 

Yesu enyusa umusoleeli wa namulekhwa 

11Lwanyumakho lwe mbuka ndiini, Yesu ni baleekelwa beewe ni lituuli lye 
babaandu bamuloondakho, waatsya mu shiriimba shishilaangibwa Naini. 
12Ne nga ali aambi khukhwoola khu shilibwa she shiriimba, bona, babaandu 
nga basutile umufu bamurusa; umufu uyu uwaba umwaana isi maayi weewe 
asaala mutweela yenyene, naluundi nga maayi weewe aba namulekhwa. Ni 
babaandu bakali be mu shiriimba nga bali ni naye. 
13Umukasya n'abona namulekhwa yuno, wamusaasila naabi, wamuloma ari, 
“Ukhalila ta.” 
14Aryo Yesu waatsya wawaamba khu sanduuku, ni naabo babaaba basutile 
beema. Yesu waaloma ari, “Musoleeli, ikhuloma ndi yinyukha!” 
15Umusaani uwaba wafwiile, wenyukha wekhala, wananikha khukanikha, Yesu 
wamukoboselayo maayi weewe. 
16Boosi buuri bwabawaamba, babuyila Wele, nga baloma bari, “Umuŋoosi we 
kamaani wenyukhiile musiifwe!” Luundi baloma bari, “Wele wetsile khuyeeta 
babaandu beewe.” 

17Kamakhuuwa kano kasalanila mu Yuda mwoosi, ni mu bisiintsa 
bibibotokhelelewo. 

Baarume babaama isi Yokana Umubatisa 
(Matayo 11.2-19) 

18Baleekelwa ba Yokana Umubatisa, bamuboolela bino byoosi bibiwaamba khu 
Yesu. Aryo kila Yokana alaangakho babili khu baleekelwa beene. 
19Yokana Umubatisa wabarumana isi Umukasya, khumureeba bari, “Iwe niye 
uyo abe isi khuliindilila uli khukhwiitsa, namwe khuliindilileyo ukuundi?” 
20Baleekelwa bano ni beetsa isi Yesu, bamuloma bari, “Yokana Umubatisa 
wakhurumanile is'uli, nga aloma ari, ‘Iwe niy'oyu abe isi khuliindilila uli 
khukhwiitsa namwe khuliindilileyo ukuundi?’ ” 
21Ni mu mbuka nyeneyo, Yesu waawonesa babaandu babaaba balwaale, ni 
butsiina, ni kimisaambwa kimibi, naluundi waabimbula baabofu tsimoni 
tsaabwe. 
22Aryo kila elamo baarume ba Yokana Umubatisa ari, “Ni mwiileyo muboolele 
Yokana bibiindu byoosi byeesi muboone luundi byeesi muwuliile: baabofu 
babona, babaalemala bakyeenda, abo babaali ni bulwaale bwe bikeenge 
bawonesebwa, bamiinyi bekukha mu maru bawulila, baafu balamusibwa, ni 
Kamakhuuwa Kamalayi ari kaboolelwa isi bataambi. 
23Nashiryo ali ni khabi uyo ukhantsikanakana ise ta.” 

24Lwanyuma nga baarume ba Yokana Umubatisa baatsiile, Yesu waananikha 
khuukanikha khu biwaamba khu Yokana isi lituuli lye babaandu ari, “Inywe ni 
mwatsya isi Yokana mu mubiimbi, shiina sheesi mwatsiililila khuubona? 
Lukholo luluuteengasibwa ni mbewo? 
25Ne shiina sheesi mwatsiililila khuubona? Umuundu ukwaarire tsingubo 
tsinyenanyena? Taawe! abo babakwaara tsingubo tsinyenanyena naabi ni 
khuuba ni buyiindifu bukali, banyoolekhana muungo mw'omuyiinga. 
26Ne shiina sheesi mwatsiililila khuubona? Umuŋoosi? E e, ilala mbaboolela ndi 
niye afuurira ilala n'umuŋoosi. 
27Yokana oyu niye isi bibyaronebwa bilomakho biri, ‘Bona, indirumana 
umurume wase iburaangisi woowo, uliŋoonaŋoona intsila nga ushiili 
khukhwiitsa ta.’ 
28Mbaboolela ndi, mu baandu boosi babasaalikha mu shiibala, mbaamo na 
mutweela ufuura Yokana Umubatisa bukhulu ta. Ne uyo ufuura bukyeekhe mu 
Buyiinga bwa Wele, niye umukhulu khufuura Yokana.” 
29 Babaandu boosi, atweela ni babuusanisi be kumusolo, ni bawulila bilomo bya 
Yesu, bafukiilila intsila ya Wele ikhosefu lwekhuuba nibo baaba babatisibwa ni 
khubatisibwa khwa Yokana. 

30Ne Bafarisaayo ni baleekeli be kamakaambila ka Musa baloba shitsilililwa sha 
Wele isi nibo, nashiryo bekaana khubatisibwa ni Yokana. 
31Yesu weloosela khuuboolela abo babaaba bamurekeeresa ari, “Shiina sheesi 
unyala khuufwaananisa ni kumuboolo kuno? Naluundi baliinga shiina? 
32Bali nga babaana babekhala mu khatale, nga balaangana ni bashaawe, nga 
baloma bari, ‘Khwabakhupila kimilele, ne mwalekha khushina ta, 
khwabakhupila tsimuungu, ne mwalekha khwantsuwa ta.’ 
33Yokana Umubatisa etsa, nga abuya intsala nga s'alya biilyo, naluundi nga 
s'anywa iviini ta, inywe mwaloma muri, ‘Umusaani uyu, alikho shisaambwa 
shiibi.’ 
34Umwaana w'Omuundu n'etsa nga alya, naluundi nga anywa, inywe mwaloma 
muri, ‘Lola umusaani uyu uwe kumukhabyo, umumeeli, luundi musaale we 
babuusanisi be kumusolo, ni babonaki.’ 
35Ne kamakyesi ka Wele kokyesanisibwa khuuba kelala isi baloondeleli baako 
babeene babakakaanila.” 

Yesu nga ali muungo mwa Simoni Umufarisaayo 

36Lulwoola mutweela khu Bafarisaayo waloomba Yesu khuulya biilyo ni naye. 
Aryo Yesu waatsya mu ntsu y'Omufarisaayo wikhala ashikabilo she biilyo alye. 
37Aabawo umukhasi mutweela mu shiriimba isho uwaba waamenya mu 
bwoonaki, n'amanya ari Yesu alikhuulya mu ntsu y'Omufarisaayo, waareera i 
kyupa iye bifura bibiwunya bulayi, 
38waamayo wiimikha imukoongo wa Yesu, aambi ni bikyele byeewe, nga alila. 
Waaronyesa kamasika keewe khu bikyele bya Yesu. Aryo waarakikha 
khuubikhuyakakho ni litsuune lyeewe, waakwa khu bikyele byeewe, 
waabihakhakho bifura tsana bibiwunya bulayi. 
39Umufarisaayo uwaba walaangile Yesu n'abona aryo, waaloma mu mwoyo 
kweewe ari, “Ilala umusaani yuno aba Umuŋoosi, khali waamanyile umukhasi 
umuwaambakho oyu nga n'afwaana, naluundi khali waamanyile buulamu 
bweewe nga ni buli bwe bubwoonaki.” 
40Yesu waamuloma ari, “Simoni, indikho ni lomo isi ingana khukhuboolela.” 
Simoni welamo ari, “Umuleekeli, imboolele khubone.” 
41Yesu waaloma ari, “Aabawo umusaani mutweela uwaba ni babaandu babili 
beesi abaantsa. Mutweela nga amubaantsa dinari bitoondo biraano, n'ukuundi 
nga amubaantsa kamakhumi karaano. 
42Ne khu boombi mbaawo uwanyala khumuwaanda likobi ta. Nashiryo 
umusaani uyo waabiyakhila boombi. Aso, khu boombi, naanu ukana amukane 
khufuurisakho?” 
43Simoni welamo ari, “Nambaasa ndi uyo isi eyakhila likobi liboofu.” Yesu 
waamuloma ari, “Waakhalilewo buulayi.” 

44Nga Yesu waashukhiile umukhasi, waalomela Simoni ari, “Waaboone 
umukhasi yuno? Nga ni ninjiile mu ntsu yoowo, iwe s'umbeele kameetsi ke 
khusiinga bikyele byase ta, ne umukhasi yuno waatosile bikyele byase ni 
kamasika keewe, luundi waabikhuyakakho ni litsuune lyeewe. 
45Iwe s'ungwilekho mu shifuba ta, ne umukhasi yuno khukhwaama nga ni 
enjiile ano, wakhwakama khukhuungwa khu bikyele byase ta. 
46Iwe s'umbakhilekho bifura khu murwe kwase ta, ne umukhasi yuno 
waambakhile bikyele byase bifura bibiwunya bulayi. 
47Ni nashiryo ikhuboolela ndi, lwe khuukana khweewe khukali, bibyoonako 
byeewe bikali byamwiyakhiilwe. Ni nooyo uwiyakhilwa khakyeekhe, khuukana 
khweewe nakhwo khuba khukyeekhe.” 
48Ulwo Yesu waloma umukhasi ari, “Weyakhiilwe bibyoonako byoowo.” 

49Ni babaandu babekhala ni naye nga balya barakikha khuloma bonyene na 
bonyene bari, “Naanu uyu, uwiyakhila bibyoonako?” 
50Yesu waloma umukhasi ari, “Khufukiilila khwoowo khwakhuwonesele, 
n'utsye mu lukoosi.” 

Luka 8 

Bakhasi babaarongesakho Yesu 

1Lwanyuma lwa bino, Yesu wakyeenda mu biriimba ni mu byaalo, nga aboolela 
kamakhuuwa kamalayi ke Buyiinga bwa Wele. Baleekelwa liikhumi na babili 
baaba ni naye, 
2atweela ni bakhasi balala babawonesebwakho kimisaambwa kimibi, ni 
tsindwaale. Mu nibo mwabamo: Malyamu uwalaangiwa Magadalena, 
uwawoonebwakho kimisaambwa kimibi musaafu, 
3ni Yohanina umukyelema wa Kuza uwaba umubiikhi wa Herode, ni Susana, ni 
bakhasi babaandi swa. Bakhasi bano baayeeta kumulimo kwa Yesu, ni 
baleekelwa beewe, nga baraambisa bibiindu byaabwe byeesi baaba nabyo. 

Lusimo lw'omumiitsi 
(Matayo 13.1-9; Mako 4.1-9) 

4Babaandu ni beloosela khukhwiitsa isi Yesu khukhwaama mu buli shiriimba, 
ni betsulawo, Yesu waabakanikhila lusimo luno ari: 
5“Umumiitsi aarura khuumiitsa bumiitso bweewe mu mukuunda. Ne n'aba nga 
amiitsa, bumiitso bulala bwakwa khu ntsila, babaandu baabusambakilila, ni 
binywiinywi bye mu ngaaki byabulya. 
6Bubuundi bwakwa khwiloba lye khu lwaanda, ne ni bwaarura bwaniaala, 
lwekhuuba liiloba shilyaba ni kameetsi kakaamala ta. 

7Bumiitso bubuundi bwakwa akari mu mawa, bwatsowela atweela ni nako, ni 
kamawa kabusindakilila. 
8Ni bumiitso bubuundi bwakwa khu liiloba liilayi, bwatsowa, bwaanakho 
bibyaamo, khu buli shisina shitoondo shitweela.” Yesu n'amala khubakanikhila 
bilomo bino, waaloma ari, “Lekha uyo yeesi uli ni kamaru ke khuwulila awulile.” 

Shitsilililwa she tsisimo 
(Matayo 13.10-17; Mako 4.10-12) 

9Baleekelwa beewe bamureeba bari, “Lusimo luno lumanyisa shiina?” 

10Yesu wabeelamo ari, “Inywe mwawebwele khumanya bimoonyo bye 
Buyiinga bwa Wele, ne isi babaandu babaandi, bili musimo tsonyene, nio, 
khulola balole, ne balekhe khubona ta; khurekeeresa barekeerese, ne balekhe 
khubimanya ta.” 

Yesu asontsoola lusimo lw'omumiitsi 
(Matayo 13.18-23; Mako 4.13-20) 

11“Kamakhulu ke lusimo luno niko kano, bumiitso nibwo Ilomo ya Wele. 

12Bumiitso bubwakwa khu ntsila, nibo babaandu babaawulila Ilomo ya Wele, 
ne Sitaani weetsa wabawutulamo Ilomo iyo mu myoyo kyaabwe, nio balekhe 
khufuna buuwonesi nga babira mu khufukiilila ta. 
13Bumiitso ibwo bubwakwa khu liiloba lye khu lwaanda, nibo babaandu 
babawulila Ilomo, bakifukiilila ni kumwikhoyo, ne lwekhuuba sibali ni tsiindi 
tsindeeyi ta, bafukiililakho khakyeekhe, ne mu mbuka ye khuukhakibwa, 
bakhasikhana. 
14Bumiitso bubwakwa mu mawa, nibo babaandu, babaawulila Ilomo bulayi, ne 
nga baatsiile, nilwe khukhwiyembelela, ni buyiindifu, ni kumwikhoyo kwe 
buulamu buno, bakhasikhana, baalekha khwaama bibyaamo ta. 
15Ne bumiitso bubwakwa khu liiloba lilayi, nibo babaawulila Ilomo, bakiiliinda 
bulayi mu myoyo kyaabwe ni bubwiyikinwa. Bawulila Ilomo, bakibiikha bulayi, 
ni lwe khukhwikhalilikha, baanakho bibyaamo bilayi.” 

Lusimo lwe taala 
(Mako 4.21-25) 

16 “Mbaawo umuundu uwaambisa itaala, lwanyuma waakifumalikhakho 
shishipo ta, namwe waakira munguriiri ta. Ne akiwaambisa, waakira khu 
shisiindi, nio akile buli uwingila mu ntsu abone buwaanga. 
17 “Lwekhuuba mbaawo shishiindu shishabisibwa, shikhalibonesebwa ta. 
Namwe, mbaawo shishabisibwa shikhalimanyisibwa ta, namwe khureerebwa 
mu buwaanga ta. 
18 “Nashiryo ni mwitsililise, isaambo yeesi murekeeresamo. Lwekhuuba buli 
muundu uli ni shishiindu balimuloselakho. Ne uyo ukhalikho na shiindu shoosi 
ta, balimurusakho ni khafwiiti abe kheesi ambaasa ari ali nakho.” 

Maayi ni babandaaye ba Yesu 

(Matayo 12.46-50; Mako 3.31-35) 

19Lulwoola, maayi ni babandaaye ba Yesu, beetsa khumubona, ne baalekha 
khwoola is'ali ta, lwe lituuli lye babaandu. 
20Mutweela khu baandu babaabawo waaboolela Yesu ari, “Maayi woowo, ni 
babandaayo bali ibulafu bakana khukhubona.” 
21Yesu waabaloma boosi ari, “Maayi wase ni babandaayase nibo 
babaarekeeresa Ilomo ya Wele, baakhola nga n'iloma.” 

Yesu asilisa ikhuungu 
(Matayo 8.23-27; Mako 4.35-41) 

22Lutweela Yesu waloma baleekelwa beewe ari, “Kha khwambukhe injelekha 
we nyaantsa.” Baryo baniina mwikhoŋolo baatsya. 
23Ne ni baaba nga batsya, Yesu liilo lyamuwaamba. Lubaluba abalukhawo 
ikhuungu ye kamaani yawuutsa khu nyaantsa, ni likhoŋolo lyarakikha 
khukhwitsulamo kameetsi, baaba nga bali mu buwaangafu bukali naabi. 
24Baleekelwa baatsya isi Yesu bamusisimusa, nga baloma bari, “Musakhulu, 
Musakhulu, khwahela!.” Aryo Yesu wenyukha, wakhookhela ikhuungu, ni 
khutumbuukha khwe kameetsi, byawoleela; abawo khukwalaala khukali. 
25Yesu kila abareeba ari, “Khufukiilila khweenywe khuli ena?” Ne boosi baarya 
naabi, belaliila nga betsuule lisuno nga baloma bari, “Umusaani yuno niye 
naanu, bona akhookhela ikhuungu ni kameetsi byamuwulila?” 

Yesu awonesa umusaani uwabakho kimisaambwa kimibi 
(Matayo 8.28-34; Mako 5.1-20) 

26Lwanyuma Yesu ni baleekelwa beewe boola khu shaalo she Bagerasene, 
shishilolelaniile ni Galilaaya. 
27Ne Yesu n'arura mwikhoŋolo, nga ali khu lwoomu, wakanana umusaani 
uwabakho kimisaambwa kimibi, nga ama mu shiriimba. Kimisaambwa kino 
kyaba kyamumalakho imbuka indeeyi, nga s'akwaara tsingubo ta, luundi nga 
s'amenya mu ntsu ta, khurusakho mu mafuluma keesi basiikhatsakamo baafu. 
28Umusaani n'abona Yesu, walilila angaaki, wakwa aasi mu moni tsa Yesu, 
waloma ni likono likali ari, “Yesu, Umwaana wa Wele Uuli Angaaki lukali, 
ufunisa ise shiina? Ikhwikontselela ukhaamba shitaambiso ta.” 
29Umusaani aloma aryo lwekhuuba Yesu aba walakiile kimisaambwa 
khumururamo. Lwekhuuba tsifuunda ngali, nga kimisaambwa kino 
kyamuwaambile, abe abowebwa kiminyololo kamakhono ni bikyele byeewe, 
waliindibwila ilala, ne shitweela busa, aba anyala watingula kiminyololo, 
kimisaambwa kyamupemesa, kyamuyila iyo mu mubiimbi. 
30Yesu waamureeba ari, “Lisiina lyoowo naanu?” Naye welamo ari, “Ise liiye 
likali.” Lwekhuuba kimisaambwa kimibi mikali kyaba kyamwingilamo. 

31Kiryo kimisaambwa kimibi kino kyekontselela Yesu naabi kiri alekhe 
khukikhookhela khuutsya khuwelela imakoombe ta. 
32Ne aabawo tsimbiitsi tsingali tsitsaba tsiliila khu ndulo khwe lukoongo. Kiryo 
kimisaambwa kimibi kino kyekontselela Yesu kiri, akilekhe kitsye mu mbiitsi 
itso, naye Yesu aryo, waakifukiilila. 
33Ne kimisaambwa kimibi ni kyarura mu musaani, kyaatsya kyaweela mu 
mbiitsi, ni tsimbiitsi tsoosi tsafulumukha, tsaselengela ilumya, tsaweela mu 
nyaantsa, tsahela. 
34Babaayi be tsimbiitsi ni babona bino, barindimukha tsindimo, baatsya 
basalanisa kamakhuuwa kano mu shiriimba ni mu byaalo. 
35Baryo babaandu bakali barurayo beetsa khubona bibibeelewo. Ne ni beetsa 
isi Yesu, banyoola umusaani isi kimisaambwa kyaruramo, nga wekhaale aasi 
abikyele bya Yesu, nga wakwaarire tsingubo, luundi nga kamakyesi 
kamukobolemo; babaandu baarya naabi. 
36Ni naabo babaabona nga kimisaambwa kimibi kirura mu musaani, baboolela 
babaandu isaambo isi awonesebwamo. 
37Ni abweenewo, babaandu boosi be mu bisiintsa bibyesaane ni Gerasene, 
bekontselela Yesu bari, arure isi bali atsye, lwekuba baaba bariire naabi. Aryo 
Yesu waniina mwikhoŋolo, wakobolayo. 
38Ne umusaani uwarusibwamo kimisaambwa kimibi, waloomba Yesu ari, atsye 
ni naye. Ne Yesu wamusiibula ari, 
39“Kobolayo ingo weenywe, uboolele bikali byeesi Wele akhukholele.” Aryo 
umusaani waatsya mu shiriimba mwoosi, waboolela babaandu byeesi Yesu 
amukholela. 

Yesu awonesa umukhaana wa Yayiro n'umukhasi umulwaale 
(Matayo 9.18-26; Mako 5.21-43) 

40Ni lwoola, Yesu n'akobola, babaandu bamwakaanila lwekhuuba baaba 
bamuliindile. 
41Ne aabawo umusaani lisiina lyeewe Yayiro, uwaba umuwuli w'entsu ye 
khukhwisaayilamo, weetsa, waakwa aasi abikyele bya Yesu, waamwikontselela 
ari atsye, enjile mu ntsu yeewe, 
42lwekhuuba umukhaana weewe mutweela yenyene, uwaba uwe kimiiko 
liikhumi na kibili, aba mulwaale, nga ali aambi khuufwa. Aryo Yesu n'aba nga 
ali mu ntsila atsya, babaandu baaba nga bayindana naabi tsimbeka tsoosi. 
43Mubeene ibo mwabamo umukhasi umulwaale we khukhwibeena kamafuki 
khumala kimiiko liikhumi na kibili; uwaba wamalila bibiindu bye mu bulamu 
bweewe khu bakaangi, n'enga mbaawo unyala khumuwonesa ta. 
44Umukhasi uyu weetsa, nga amila imukoongo wa Yesu, watiila khu ndulo khwe 
ngubo yeewe, khaangu akho khukhwibeena khwe kamafuki khwakamilawo. 

45Yesu wareeba ari, “Naanu uwundiililekho?” Babaandu babaabawo boosi ni 
bekaanaka, Petero waloma Yesu ari, “Musakhulu, babaandu boosi 
bakhubotokhelele nga bayindana busa, basiindikhana.” 
46Ne Yesu waaloma ari, “Iliwo umuundu uwundiililekho, lwekhuuba ise 
niwuulile nga kamaani kambwamo.” 
47Umukhasi n'amanya ari s'anyala webisa luundi ta, weetsa nga nanikina, 
wakwa aasi abikyele bya Yesu. Waboolela Yesu akari mu baandu boosi, 
lwashiina amutiililekho, luundi nga nawonelewo bulwaale bweewe khaangu 
akho. 
48Yesu wamuloma ari, “Mukhaana wase, lwe khufukiilila khwoowo 
wawonisibwile. N'utsye mu lukoosi.” 
49Yesu n'aba nga ashikanikha, umurume waama mu ntsu ya Yayiro, 
umuraangilisi tsana w'entsu ye khukhwisaayilamo, nga aloma ari, “Umukhaana 
woowo wafwiile, ukhataambisa umuleekeli luundi ta.” 
50Ne Yesu n'awulila shino, waloma Yayiro ari, “Ukheyembelela ta, iwe n'ube 
busa ni khufukiilila, n'umukhaana woowo kane awonesebwe.” 
51Yesu n'ola khu ntsu ya Yayiro, s'afukiilila umuundu yeesi khukhwinjila ni 
naye mu ntsu ta, khurusakho Petero, ni Yokana, ni Yakobo, ni paapa ni maayi 
b'omwaana. 
52Boosi babaabawo baaba balila, nga bakhupa kimibala. Ne Yesu waabaloma 
ari, “Mukhalila ta, umukhaana yuno mbakhufwa ta, ne wakonele busa.” 
53Babaandu bamutsekhelela busa, lwekhuuba baaba bamanyile bari wafwiile. 

54Ne Yesu wamuwaamba kumukhono, wamuloma ari, “Mwaana wase, 
yinyukha.” 
55Bulamu bweewe bwakobola, khaangu akho wenyukha weema. Lwanyuma 
Yesu waabaloma bamuwekho khe khuulya. 
56Basaali beewe baasamilila busa, ne Yesu waabakhoonyakilila ari, balekhe 
khuboolelakho umuundu yeesi ibyo bibibeelewo ta. 

Luka 9 

Yesu arumana baleekelwa liikhumi na babili 

(Matayo 10.5-15; Mako 6.7-13) 

1Yesu walaanga baleekelwa beewe liikhumi na babili atweela, wabawa 
kamaani ni bunyala, khuwoona kimisaambwa kimibi kyoosi mu baandu, ni 
khuwonesa tsindwaale tsaabwe. 
2Aryo wabarumana khuutsya khuboolela kamakhuuwa ke Buyiinga bwa Wele, 
ni khuwonesa balwaale. 

3Wabaloma ari, “Mukhatsya ni shishiindu shoosi ta, akhaba imiimbo, namwe 
isawu, namwe biilyo, namwe tsinusu, namwe mukhatsya ni ingubo ye khabili 
ta. 
4Mu buli intsu yoosi mweesi mwinjila, ne babakaanila, mumenya mu 
bweenemwo, khukhwoolesa ni mulirura mu shiriimba isho. 
5Ne isi babaandu bakhabakaanila ta, musisakula lufuumbi luluuli khu bikyele 
byeenywe nga murura mu shiriimba isho. Khusisakula lufuumbi ulwo khabe 
nga khabonelo khe khubareewula isi bali.” 
6Baryo baleekelwa baatsya, bakyeenda mu byaalo byoosi, nga baboolela 
Kamakhuuwa Kamalayi, luundi nga bawonesa babaandu boosi, buli esi 
batsyatsaka. 

Herode eyembelela khulwa Yesu 
(Matayo 14.1-2; Mako 6.14-29) 

7 Nga bishiili biryo, Herode umuwuli wa Galilaaya, n'awulila byoosi 
bibyakholekha, watabukha naabi, lwekhuuba babaandu balala baaba baloma 
bari, Yokana Umubatisa waalamukhile. 
8Babaandi baloma bari, Eliya waabonekhele, ni babaandi bari, mutweela khu 
baŋoosi be khaale waalamukhile khukhwaama mu bafu. 
9Kila Herode aloma ari, “Ise nalakila baremakho Yokana kumurwe, ne luundi 
naanu uyu, isi mbulilakho bibiindu bino?” Aryo wakhakakho nga akana 
abonekho khu Yesu. 

Yesu aliisa babaandu bikana biraano 
(Matayo 14.13-21; Mako 6.30-44; Yokana 6.1-14) 

10Baarume ni baamala khukobola, basontsoola Yesu ibyo byoosi byeesi 
baakhola. Yesu weyawula khu baandu, wayila baleekelwa beewe, waatsya ni 
nabo bonyene mu shiriimba shishilaangibwa bari Besusaida. 
11Ne kamatuuli ke babaandu ni bashimanyakho baryo, bamuloondakho. Aryo 
Yesu wabakaanila, waababoolela bibiwaamba khu Buyiinga bwa Wele, luundi 
wawonesa ibo babakana khuwonesebwa. 
12Inyaanga ni yaba nga ikana khukwa, baleekelwa liikhumi na babili beetsa isi 
Yesu, bamuloma bari, “Siibula babaandu batsye mu biriimba, ni mu byaalo, 
bibibotokhelele ano, beeweentseleyo bye khuulya, ni ekhukona. Lwekhuuba 
shiifwo shino shayitala naabi.” 
13Ne Yesu wabeelamo ari, “Inywe mwabeene ni mubawe shakhulya.” Nabo 
bamuloma bari, “Ano khuliwo ni kimikaati kiraano, ni tsinyeeni tsibili, akhali 
nga khuli ni khuutsya khukulayo biilyo bye babaandu bano boosi.” 
14Lwekhuuba basaani babaabawo baaba boola bikana biraano (5,000). Yesu 
waloma baleekelwa beewe ari, “Ni mubekhase aasi mu bipuri, nga buli shipuri 
babaandu kamakhumi karaano.” 

15Baleekelwa beewe baakhola baryo, bekhasa babaandu boosi. 

16Yesu waabukula kimikaati ikyo kiraano, ni tsinyeeni tsibili, wenyusa tsimoni 
mwikulu, waabiloombela ikhabi, waabimenyulakamo. Aryo waabiwa 
baleekelwa beewe, baabikabile babaandu. 
17Boosi baalya, bekura. Baleekelwa beewe baabuusanisa buubuya bubwarama, 
betsusa bibiipo liikhumi na bibili. 

Petero elamo Yesu 
(Matayo 16.13-19; Mako 8.27-29) 

18Lulwoola Yesu aba ali khuuloomba mu shimoonyo, baleekelwa beewe beetsa 
is'ali, naye wabareeba ari, “Babaandu banomakho bari ise ndi naanu.” 
19 Nabo belamo bari, “Balala baloma bari, iwe uli Yokana Umubatisa, babaandi 
bari iwe uli Eliya, ni babaandi bari, iwe uli mutweela khu baŋoosi be khaale 
ulamukhile khukhwaama mu bafu.” 
20 Kila Yesu abareeba ari, “Ne inywe? Munaanga ise khuuba naanu?” Petero 
welamo ari, “Iwe Uli Kristo wa Wele.” 

Yesu akanikha khu khutaambisibwa ni khuufwa khweewe 
(Matayo 16.20-28; Mako 8.30; 9.1) 

21Abweenewo Yesu waabakhoonyakilila naabi, balekhe khuboolelakho shino 
umuundu yeesi ta. 
22Aryo kila Yesu abaloma ari, “Umwaana w'Omuundu shimwaakhila 
khuutaambisibwa musaambo tsingali, basakhulu ni basaayi bakhulu, ni 
baleekeli be Kamakaambila ka Musa bamwikaane. Bali mwiira, ne khu shifukhu 
she kataru, alilamusibwa khukhwaama mu bafu.” 
23 Lwanyuma waabaloma boosi ari, “Buli muundu yeesi ukana khuuba 
umulondeleli wase, aakha khukhwiyikaana umweene, etyuukhe kumusalaba 
kweewe buli shifukhu anoondelele. 
24Lwekhuuba buli muundu yeesi ukana khuuwonesa buulamu bweewe 
alibufwilwa, ni nooyo ufwiilwa buulamu bweewe khu lwase, alibuwonesa. 
25Umuundu shimuyeeta shiina khukhwifunila shiibala shino shoosi, n'endi 
wakosa namwe wafwiilwa buulamu bweewe? 
26Buli muundu uwumambiwila ise kamaŋaanyu, ni bilomo byase, Umwaana 
w'Omuundu naye alimuwaambiwila kamaŋaanyu n'alikobola mu shiriifwa 
sheewe, ni mu shiriifwa sha Paapa, ni she bamalayika beewe bakhosefu. 
27Ilala mbaboolela ndi, iliwo batweela khuubo babemikhile ano, 
bakhalitsemakho khuufwa na khafwiiti ta, khukhwoolesa ni balibona Buyiinga 
bwa Wele.” 

Khumweekhamweekha khwe mbonekha ya Yesu 
(Matayo 17.1-8; Mako 9.2-8) 

28Lwanyuma lwe bifukhu shinaane khukhwaama nga Yesu n'aloma bilomo 
ibyo, wayila Petero, Yokana, ni Yakobo, waniina khu lukiingi, khuloomba. 
29Ne n'aba nga aloomba, imbonekha ye mu moni mweewe yakalusibwa, ni 
bikwaaro byeewe byekyela biwaanga nga bimweekhamweekha. 
30Abweenewo abonekhawo basaani babili nga bakanikha ni naye; nga nibo 
Musa, ni Eliya. 
31Babonekha mu shiriifwa she angaaki naabi, nga bakanikha ni naye 
bibiwaamba khu mbuka iye khururawo khweewe, iyaba ili aambi 
khukhwoolelela khuubirira mu khuufwa khweewe i Yerusalemu. 
32Ne Petero ni basheewe baaba bawungukhila lukali, ne ni basisimukha, 
babona shiriifwa sheewe, ni basaani babili babaaba beemile ni naye. 
33Ne basaani babili bano ni baaba barekukhawo isi Yesu, Petero waloma Yesu 
ari, “Musakhulu nga shilayi ifwe khuuba nga khuli ano! Ari khakhusimikhe 
bisari bitaru; shitweela shishoowo, shitweela sha Musa, ni shishiindi sha Eliya.” 
(Ne ilala Petero s'amanya shaloma ta). 
34Ne Petero n'aba nga ashiloma aryo, namufweeli weetsa wabafusilisa, nabo 
betsula khuurya, nga namufweeli abafusilisa. 
35Ulwo likono lyarura mu namufweeli nga liloma liri; “Oyu Umwaana wase, isi 
narobola, ni mumurekeerese.” 
36Likono ni lyamala khukanikha, banyoola nga Yesu ali yenyene. Baleekelwa 
bashisilila busa, balekha khuboolelakho umuundu yeesi, mu mbuka iyo byeesi 
baabona ta. 

Yesu awonesa umusoleeli uwabakho shisaambwa shiibi 
(Matayo 17.14-18; Mako 9.14-27) 

37Shifukhu shishelakho, Yesu ni baleekelwa beewe ni baaba nga beekha 
khukhwaama khu lukiingi, lituuli lye babaandu bakali lyamwakaanana. 
38Mu lituuli ilyo, mwabamo umusaani uwayokesela angaaki ari, “Umuleekeli, 
ikhwikontselela, n'uwaambile umusoleeli wase shiisa lwekhuuba niye 
umwaana wase mutweela yenyene. 
39Shisaambwa nga shamuwaambile, awayuluukha, shimutuunda aasi, 
abalikhaka, wafuura lifulo imunwa. Shimukholatsaka shiryo, nga 
shimutaambisa, shikana khumuwesa. 
40Ni nase nikontseleele baleekelwa boowo khushiwoona shimururekho, ne 
bakhasikhana.” 
41Yesu welamo ari, “O inywe bakhafukiilila ta, luundi kumuboolo 
kukwaborokha, kane imenyatsake ni nanywe khumala mbuka shiina nga 
imbekhalilikha? Reera ano umusoleeli woowo.” 

42Ne umusoleeli n'aba nga etsa, shisaambwa shiibi tsana shamukhupa aasi, 
wabalikha. Ne Yesu wakhookhela shisaambwa, wawonesa umusoleeli, 
wamukoboselayo paapawe. 
43Boosi beyaanga, lwe kamaani ka Wele kamakali. 

Yesu akanikha luundi khu khufwa khweewe 
(Matayo 17.22-23; Mako 9.30-32) 

Ne boosi ni baaba nga bashiyaanga lweebyo byeesi Yesu akhola, waloma 
baleekelwa beewe ari, 
44“Ni muwulilise bulayi, mulekhe khwibilila ibyo byeesi intsya khubaboolela ta: 
Umwaana w'Omuundu atsya khuwaanibwayo mu mikhono kye babaandu.” 
45Ne baleekelwa nibo balekha khumanya sheesi shino shimanyisa ta. Shaba 
shababisiwilekho, balekha khumanya ta, ne baarya khumureeba shilomo isho 
nga ni shili. 

Naanu Ufuura Bukhulu? 
(Matayo 18.1-5; Mako 9.33-37) 

46 Aabawo khukhaandisana akari e baleekelwa ba Yesu, nga bakhaandisana 
bari, naanu ufuura bukhulu mu nibo. 
47Ne Yesu n'amanya bibyambaaso bye mu myoyo kyaabwe, aryo wawaamba 
umwaana umufwiiti, wamwiimisa mu mbafu mweewe, 
48waabaloma ari, “Buli muundu yeesi uwakaanila umwaana umufwiiti nga 
yuno mu lisiina lyase, aba waantsakaanile ise. Na buli mutweela 
uwuntsakaanila ise aba wakaaniile uyo uwanduma ise. Lwekhuuba uyo uuli 
umufwiiti mus'iinywe mweesi niye ufuura bukhulu.” 

Khuuraambisa lisiina lya Yesu 
(Mako 9.38-40) 

49Yokana waaloma ari, “Musakhulu, khwaboone umuundu nga awoona 
kimisaambwa kimibi, nga araambisa lisiina lyoowo, khwakhakakho 
khuumukhangabisa, lwekhuuba s'ali mutweela khusiifwe ta.” 
50Yesu waamwiilamo ari, “Mukhamukhangabisa ta, lwekhuuba uyo ukhalikho 
busiku is'uli, aba uwe khu luwaande lwoowo.” 

Yesu bamwikaana i Samariya 

51Ni lwoola bifukhu nga bili aambi, Yesu aniinisiwe mwikulu, waakhalilawo 
ilala khuuwaamba intsila iye khuutsya i Yerusalemu. 
52Aryo waarumana baarume khumwinyoowayo ibweeni, batsye mu shaalo she 
Samariya, khuumuŋoonaŋoonela byoosi. 
53Ne babaandu b'eyo baalekha khumwakaanila ta, lwekhuuba baamanya bari, 
atsya i Yerusalemu. 

54Ne baleekelwa beewe, Yokana ni Yakobo, ni baabona baryo, baaloma Yesu 
bari, “Umukasya, ukana khulaangile kumulilo kwiikhe khukhwaama mwikulu, 
kubooshe?” 
55Yesu washuukha waababiiyisa lwe lomo iyo. 

56Baryo Yesu ni baleekelwa beewe baatsya mu shaalo shishiindi. 

Buwaangafu bubuuli mu khuloondelela Yesu 
(Matayo 8.19-22) 

57Ni lwoola, ni baaba nga bali mu ntsila batsya, umusaani mutweela waloma 
Yesu ari, “Kane ikhuloondelelatsake oosi isi kane utsyatsake.” 
58Yesu waamwiilamo ari, “Tsishipwe tsili ni kamalowo kaatso, ni binywiinywi 
bye mu ngaaki bili ni biiswi byabyo, ne Umwaana w'Omuundu s'ali ni isi ara 
kumurwe ta.” 
59Lwanyuma Yesu waaloma umuundu ukuundi ari, “Iwe inoondelele.” Ne 
umuundu uyo waamwiilamo ari, “Umukasya, ndekhe inyoowe intsye isiikhe 
paapa wase nio.” 
60Yesu waamuloma ari, “Lekha baafu basiikhe baafu baabwe, ne iwe n'utsye 
uboolele kamakhuuwa ke Buyiinga bwa Wele.” 
61 Umuundu ukuundi waamuloma ari, “Umukasya, ise kane ikhuloondelele, ne 
khanyoowe intsye, isibule be muungo mwase nio.” 
62Yesu waamuloma ari, “Mbaawo umuundu ulimisa n'imbako iye tsikhaafu, ne 
weshebukhaka imukoongo, s'akhila Buyiinga bwa Wele ta.” 

Luka 10 

Yesu arumana baarume kamakhumi musaafu na babili 

1Lwanyuma lw'ebyo, Umukasya waarobola babaandi kamakhumi musaafu na 
babili, waabarumana khuutsya babili, babili, khuumwinyoowayo ibweeni, mu 
buli shiriimba, na buli shifwo abe esi umweene atsya khuutsyamo. 
2Waabaloma ari, “Likyesa likali, ne babaakyesa bakyeekhe. Nashiryo ni 
muloombe Umukasya umweene we likyesa arumane baraambi babaandi mu 
likyesa lyeewe. 
3Ni mutsye ana ari, bona mbarumana inywe nga kamasheese kamaana akari 
mu bitsuutse. 
4Mukhayila khasawu khe tsinusu, namwe isawu ye bisutwa, namwe bilaalo, 
namwe mukhasheesa umuundu yeesi mu ntsila ta. 
5Na buli ntsu isi mwinjilamo, munyoowa khuloma muri, ‘Lukoosi lube mu ntsu 
muno.’ 

6Noola mu ntsu umwo mulimo umuundu uwasiima lukoosi, khuusheesa 
khweenywe khwe lukoosi kane khurame khu niye. Ne noola ta, kane lukoosi 
lukobole isi muli. 
7Muramatsaka mu ntsu nyene iyo, nga mulya luundi nga munywa shoosi sheesi 
babawa, lwekhuuba umuraambi akhila kumukheemba kweewe. 
Mukhakyeendaana kimilyango ta. 
8Ni muba nga mwenjiile mu shiriimba ne babakaanila, ni mulye shoositsana 
sheesi babawa. 
9Muwonese balwaale babaaliyo, mubalome muri, ‘Buyiinga bwa Wele bwetsile 
isi muli.’ 
10 “Ne buli shiriimba sheesi mutsyamo, ne baalekha khubakaanila ta, mutsye 
mu mikhoosi kye mu shiriimba isho, mulome muri, 
11‘Ni lifukhuulu lye mu shiriimba sheenywe, liliwaambile khu bikyele byeefwe, 
khulibasisakulila mwabeene, ne ni mumanye muri, Buyiinga bwa Wele 
bwabesyendeele ambi.’ 
12Mbaboolela inywe ndi, khu shifukhu she khuukhala kumusaango, Wele 
aliwaambila shiriimba Sodoma shiisa khuminyisa shiriimba isho. 

Biriimba bikhaafukiilila ta 
(Matayo 11.20-22) 

13 “Nga she kumutaambo kumukali isi iwe Korazini! Nga she kumutaambo isi 
nawe Besusaida! Lwekhuuba bye kamakaanga bibyakholewela mus'iinywe, 
biba bibyakholewela i Tuulo, ni Sidoni, khali bayibiiyisa bibyoonako khaale, nga 
bekhala behanyakakho likoshe, nga bakwaarire bitsina khukhwokesanisa bari 
bebiiyisile bibyoonako. 
14Ne Wele aliwaambila Tuulo ni Sidoni shiisa khu shifukhu she khuukhalilakho 
kimisaango khufuurisa inywe. 
15Ni nawe, Kaperunaumu, wakana wamweene khukhwiniinisa mwikulu? 
Taawe, wutsya khwikhisibwa aasi i makoombe.” 
16 Yesu waaloma baleekelwa beewe ari, “Uyo ubarekeeresa inywe aba 
warekeeresile ise, ne uyo uwikaana khuubarekeeresa inywe, ni nase aba 
waantsikaanile. Ni nooyo uwuntsikaana ise, aba wekaanile uyo uwanduma ise.” 

Baarume tsana kamakhumi musaafu na babili bakobola isi Yesu 

17Baarume tsana kamakhumi musaafu na babili bakobola ni kumwikhoyo, nga 
baloma bari, “Umukasya, ikhaba ni kimisaambwa kimibi kyakhuwulila mu 
lisiina lyoowo.” 
18Yesu wabeelamo ari, “Nabona Sitaani nga awanukha nga luweni, 
khukhwaama mwikulu. 

19Ne bona ise naabaweele inywe bunyala bwe khusaamba khu ndemu, ni 
makhata, ni khu maani koosi k'omusiku, naluundi inywe imbaawo shishinyala 
shabakholakho buubi mu saambo yoosi ta. 
20Ne mukhekhoya lwekhuuba kimisaambwa kimibi kibawulila ta, ne ni 
mwikhoye lwekhuuba kamasina keenywe karonewele mwikulu.” 

Yesu ekhoya 
(Matayo 11.25-27; Mako 13.16-17) 

21Mu saawa nyeneyo, Yesu nga wetsuule Umwoyo Umukhosefu, wekhoya, 
waaloma ari, “Paapa Umukasya we likulu ni shiibala, ikhusiima lwekhuuba bino 
wabibisa be kamakyesi ni baleekele, uryo wabibimbulila bababeele babaandu 
babusheele busa. Niabweene Paapa, shino yaba khusiima khwoowo. 
22Paapa, wayimba ise bibiindu byoosi, naluundi imbaawo na mutweela 
umanyile nga umwaana n'ali ta, khurusakho Paapa, luundi imbaawo umanyile 
Paapa nga n'ali ta, khurusakho Umwaana, ni naabo beesi Umwaana akhalawo 
khumubabimbulila.” 
23Lwanyuma Yesu weshebukha isi baleekelwa beewe waabaloma mu 
shimoonyo ari, “Nga muli ni khabi inywe khubona bibiindu byeesi mubona! 
24Lwekhuuba mbaboolela ndi, baŋoosi bakali ni bayiinga baakana khubona 
inywe byeesi mubona ari, ne sibabibonakho ta, ni khuwulila byeesi inywe 
muwulila ari, ne sibaabiwulilakho ta.” 

Lusimo lw'Omusamariya Umulayi 

25 Lulwoola abaawo umuleekeli we kamakaambila mutweela uweetsa isi Yesu 
khumukhakilisa, nga amureeba ari, “Umukasya nakhila khukhola shiina nio 
inyoole buulamu bukhawawo ta?” 
26Umukasya wamwiilamo ari, “Sharonebwa shiryeena mu makaambila? 
Kaloma karyeena?” 
27 Umusaani welamo ari, “Sharonebwa shiri, kanaatsaka Umukasya Wele 
woowo, ni kumwoyo kwoowo kwoosi, ni bulamu bwoowo bwoosi, ni kamaani 
koowo koosi, luundi ni bibyambaaso byoowo byoosi; naluundi ukanatsake 
umwesanwa woowo nga iwe ni wikana wamweene.” 
28 Yesu wamwiilamo ari, “Wakobolemo bulayi. Kholatsaka uryo, ni nawe kane 
ube umulamu.” 
29Ne lwekhuuba umuleekeli we kamakaambila akana khukhwiyokesana bulayi 
bweewe, wareeba Yesu ari, “Umwesanwa wase niye naanu?” 
30Yesu wamwiilamo ari, “Aabawo umusaani mutweela, uwaba nga aama i 
Yerusalemu nga eekha i Yeriko, waakwa mu banuuli, baamwabulamo tsingubo, 
baamukhupaka, baamulekha nga awootsawootsa busa. 

31Ne lwanyumakho, aabawo umusaayi uwaba ali khuubira mu ntsila iyo, ne 
n'abona umusaani umukhupe, waamutataya, waabirawo khu luwaande 
luluundi, waatsya. 
32Luundi aabawo umusaani umu Levi, uweetsa mu shifwo sheenesho, waalola 
khu musaani umukhupe, waamutataya, waabirawo busa, waatsya. 
33Ne Umusamariya mutweela naye uwaba abira mu ntsila iyo, woola isi 
umusaani umukhupe. Ne n'amubona waamuwaambila shiisa, 
34waatsya is'ali, waabowelela kamakoontsyo, nga waamalile 
khuukatsukhakakho kamafura kakaawonesa atweela ni fiini. Lwanyuma waara 
umusaani umukhupe khu sikilya yeewe, waamureera mu ntsu iye bukono, 
waamuliindilayo. 
35Ni bwasha khu shifukhu shisheelakho, waabukula tsidinari tsibili, waatsiwa 
umuliindi wentsu ye bukono, waamuloma ari, ‘N'ulwaalise umusaani yuno, ne 
tsinusu tseesi kane ube waabirisilemo, nga nakoboole ikhaakhuliipe.’ ” 
36Kila Yesu areeba umuleekeli we kamakaambila ka Musa ari, “Aso naanu khu 
basaani bataru bano, isi waambaasa khuuba umwesanwa w'omusaani uwakwa 
mu banuuli?” 
37Umuleekeli wamwiilamo ari, “Uyo uwamukholela bye shiisa.” Kila Yesu 
amwiilamo ari, “Nawe n'utsye ukholatsake uryo.” 

Yesu akyeniyila Maliza ni Malyamu 

38 Ni lwoola, Yesu ni baleekelwa beewe, baaba batsya mu ntsila, weetsa khu 
shaalo shitweela khukhwabakho umukhasi uwalaangiwa Maliza, 
uwamwakaanila mu ntsu yeewe. 
39Maliza aba ni yaayawe umukyeekhe uwalaangiwa Malyamu, uwekhala aasi 
aambi ni bikyele by'Omukasya, nga arekeeresa khuleekela khweewe. 
40Ne Maliza waba mwiyembelefu naabi, lwe khubiraana khukali, lwe 
tsiŋoonaŋoona. Weetsa isi Yesu wamuloma ari, “Umukasya iwe siwinaanayo 
khubona nga yaaya wase wandekheele ise senyene khukhola bubwakaanisi 
bwe she khulya ta? Mulome etse anjeete.” 
41Umukasya wamwiilamo ari, “Maliza! Maliza! Wariire luundi weyembeleele 
lwe bibiindu bikali. 
42Ne walekha khumanya uri, shishiindu shitweela shonyene nisho 
shishikaniwa ta; Malyamu warobolewo shifuura buulayi, nisho shikhalekhe 
khumurusibwakho ta.” 

Luka 11 

Yesu aleekela khubye khuloomba Wele 

(Matayo 6.9-13; Mako 7.7-11) 

1Lulwoola, Yesu aba nga ali khuloomba mu shifwo shitweela, mutweela khu 
baleekelwa beewe wamuloma ari, “Nafwe n'ukhuleekele khuloomba nga 
Yokana n'aleekela baleekelwa beewe khuloomba.” 
2Yesu waabaloma ari, “Ni muba nga muloomba, muloma muri, ‘Paapa, Khayo 
lisiina lyoowo likhosefu liisibwemo lukoosi, buyiinga bwoowo bwiitse. 
3Ukhuwe buli ndaalo biilyo byeesi khukana. 

4Ukhwiyakhile bibyoonako byeefwe, nga nafwe nikhwiyakhila buli mutweela 
ukhukholakho buubi, ne ukhakhuyila mu khukhonjelesebwa ta.’ ” 
5Lwanyuma Yesu waloma baleekelwa beewe ari, “Ne manya naanu khwiinywe 
uli ni musaale weewe, isi atsyayo mu shilo khukari, wamuloma ari, ‘Musaale, 
n'untsikhopeyo bukaati butaru, 
6lwekhuuba iliyo musaale wase uwama khwoola iwase, ne mbaawo she 
khuulya sheesi inyala khuura mu moni tseewe ta.’ 
7Ne musaale weewe uli mu ntsu wamwiilamo ari, ‘Ukhandaambisa ta. Lulwiitsi 
lwekaliwilewo khaale, ise ni babaana baase khwakonele. Ni nashiryo ise 
shinyala khukhwinyukha khukhuwa shishiindu shoosi ta.’ 
8Imbaboolela ndi, ikhaba nga umusaani uyu s'enyukha wamuwa, lwekhuuba ali 
musaale weewe ta, ne khulwe khumuŋuunya tsifuunda ngali, enyukha 
wamuwa byoosi byeesi akana. 
9“Nashiryo, imbaloma ndi, ni muloombe muliweebwa; muweentse mulinyoola; 
mukhonyake ni lulwiitsi lulibekuliwilawo. 
10Lwekhuuba buli muundu yeesi uloomba aweebwa; ni nooyo uweentsa 
anyoola; ni nooyo ukhonyaka lulwiitsi lulikulibwawo. 
11Naanu mwiinywe uli paapa, nga umwaana weewe wamuloombile inyeeni, 
ulimuwa indemu? 
12Namwe nga wamuloombile liiki, ulimuwa makhata? 

13Aso, inywe mumuuli baabi, noola mwamanya khuuwa babaana beenywe 
biwaanwa bilayi, Paapa weenywe uli mwikulu s'alifuurawo naabi khuuwa 
Umwoyo Umukhosefu isi ibo babamuloomba?” 

Yesu ni Belizebuli 
(Matayo 12.22-30; Mako 3.20-27) 

14Ni lwoola, Yesu aba nga awoona shisaambwa shiibi shishaba shakalusa 
umusaani khuuba wawuma. Ne ni sharura khu musaani, wakanikha, ni 
babaandu beyaanga. 
15Ne babaandi khu nibo baloma bari; “Oyu awoona kimisaambwa kimibi, 
khulwa Belizebuli, umukhulu we kimisaambwa kimibi.” 
16 Ne babaandi bamukhakilisa kila bakana abokesane khabonelo khe 
kamakaanga khukhwaama mwikulu isi Wele. 

17Ne Yesu n'amanya bibyambaaso byaabwe, waaloma ari, “Buli buyiinga 
bwoosi bubwawukhanamwo bwonyene na bwonyene, buba bwoolile khuhela, 
ni muungo mumubamo khukhwawukhanamo simulama ta. 
18Nashiryo, Sitaani n'aba nga wawukhanilemo yenyene, buyiinga bweewe 
bulimikhawo buryeena? Lwekhuuba inywe muloma muri, ise mboona 
kimisaambwa kimibi khulwe kamaani ka Belizebuli. 
19Ise n'imba nga mbiwoona khulwe kamaani ka Belizebuli, baloondeleli 
beenywe babiwoona khulwe kamaani ka naanu? Nashiryo, nibo kila 
balibakhalila kumusaango. 
20Ne noola abe ise mboona kimisaambwa kimibi lwe kamaani ka Wele, shino 
shokesana shiri, Buyiinga bwa Wele bwa bwaamalile khaale khubeetsila. 
21“Noola umuundu we kamaani, esabikha bye busoolo byeewe bibimala, 
waliinda lumako lweewe mu lukoosi, bibiindu byeewe biba byaliindibwile 
bulayi. 
22Ne umuundu umufuura kamaani n'amwibwaakala, wamuwula, abukula bye 
busoolo byeewe byoosi, abe byeesi eyikina, wayila bibiindu 
wabikabananisamo. 
23Uyo yeesi ukhali atweela ni nase, niye umusiku wase, ni nooyo 
ukhabuusanisila atweela ni nase ta, asalanisaka.” 

Khukobola khwe shisaambwa shiibi 
(Matayo 12.43-45) 

24“Ne shisaambwa shiibi ni shirura mu muundu, shikyeendaana mu bifwo 
bibikhalimo kameetsi ta, nga shiweentsa ekhuwolela. Ne ni shilekha khunyoola 
ta, shilomela shisheene shiri; ‘Khangoboleyo mu ntsu mweesi naama.’ 
25Ni shikobola, shinyoola intsu nga intseye bulayi, nga ibonekha bulayi. 

26Shiryo shirura shelayo, shareera bisaambwa bibiindi musaafu 
bibishifuurakho buubi, byenjila byaaba mubweenemwo. Aso bibyakamayo 
by'omuundu uyo biba biibi naabi khufuurisakho bibyanyoowa.” 

Kumwikhoyo kwa ŋali 

27Yesu n'aba nga akanikha khu biindu bino, umukhasi mutweela mwituuli lye 
babaandu waalomela angaaki ari, “Nga ali ni khabi maayi woowo uwakhusaala, 
luundi wakhununisa.” 
28Ne Yesu waamwiilamo ari, “Ne khufuurira ilala bali ni khabi abo babaawulila 
Ilomo ya Wele, baakikholelakho.” 

Yona nga niye khabonelo 
(Matayo 12.38-42) 

29 Ulwo kamatuuli ke babaandu ni keloosela khukhwiitsa, Yesu weloosela nga 
aloma ari, “Nga baabi babaandu be kumuboolo kuno! Nibo baweentsa 

khabonelo khe kamakaanga, ne mbaawo khabonelo khe kamakaanga 
khakhalibaweebwa ta, khurusakho khabonelo kha Yona. 
30Aryo nga Yona n'aba khabonelo isi babaandu be Nineve, n'Umwaana 
w'Omuundu naye aryo nga n'aliba khabonelo isi babaandu be kumuboolo kuno. 
31Khu shifukhu she khuukhalilakho kumusaango, umuyiinga umukhasi, 
uwaama imwaalo we shiibala, alinyukha akhalile babaandu be kumuboolo 
kuno kumusaango kubafuure, lwekhuuba aakyeenda khukhwaama luwaande 
lutweela lwe shiibala, nga akana khuurekeeresa bye kamakhula ka Solomoni. 
Ne bona ari ufuurisakho Solomoni ali ano. 
32Naluundi khu shifukhu she khuukhalilakho kumusaango, babaandu be 
Nineve, balimikha atweela ni babaandu be kumuboolo kuno, babafuurise 
kumusaango, lwekhuuba nibo bebiiyisa bibyoonako byaabwe, lwanyuma lwe 
khuuwulila Yona nga ababoolela. Ne bona ufuurisakho Yona ali ano. 

Buwaanga bwe kumubili 
(Matayo 5.15; Mako 6.22-23) 

33 “Mbaawo umuundu uwaambisa itaala, lwanyuma wakira imuluungu ta, 
namwe wakifumalikhakho shishipo ta. Ne akira khu shisiindi nio akile buli 
muundu uwinjila mu ntsu abone buwaanga. 
34Itaala iye kumubili kwoowo nitso tsimoni tsoowo. Tsimoni tsoowo ni tsiba 
tsindayi, kumubili kwoowo kwoosi kuba kwetsuule buwaanga. Ne tsimoni 
tsoowo ni tsiba tsiimbi, ni kumubili kwoowo kwoosi kuba kwetsuule 
shishiilima. 
35Nashiryo, khakakho khukhwiliinda khubona uri, buwaanga bubukhulimo, 
sibwikyela shishiilima ta. 
36Nashiryo, noola kumubili kwoowo kwoosi kuba kwetsuule buwaanga, nga 
mbaawo shisiintsa shoowo na shitweela shishiili mu shilima ta, kane kumubili 
kwoowo kwoosi kwitsule buwaanga nga itaala ni yaburukha yakhumulikhila 
buwaanga bwayo”. 

Yesu aluumba Bafarisaayo ni baleekeli be Kamakaambila ka Musa 
(Matayo 23.1-36; Mako 12.38-40) 

37Yesu n'amala khukanikha bino, Umufarisaayo mutweela wamuloomba ari 
atsye alyekho biilyo iweewe. Aryo Yesu waatsya wikhala aasi khuulya. 
38Ne Umufarisaayo n'abona Yesu nga wikhaale alya nga ashiili khusaaba 
mukhono ta, weyaanga. 
39Kila Umukasya aloma ari, “Inywe Bafarisaayo mumiliisa khu ngaaki khwe 
shikhopo ni sowaani, ne mukari mweenywe mwetsuulemo bulyakhani ni 
bulosi. 
40Inywe babaandu basilu, mwaambaasa muri Wele uyo uwakhola khu ngaaki 
s'ali niye uwakhola ni mukari ta? 

41Ne ni muwaaneyo khwiibyo bibiili mu shikhopo ni mu sowaani, isi bataambi, 
biryo byoosi kane bibe bimiliwu isi muli. 
42 “Nga she kumutaambo isi inywe Bafarisaayo! Muwa Wele shisiintsa 
shitweela she liikhumi sh'ebyo bibiŋaayisa ni bibiluluwisa tsinyanyi nga 
bitungulu ni bibintsaali, byeesi mukyesa, ne mwebilila khuuba baŋali isi 
basheenywe, ni khuukana Wele. Bino mwandibeele nga mubikhola akhali 
khukhwibilila bibiramile bibiindi ta. 
43“Nga she kumutaambo isi nywe Bafarisaayo! Lwekhuuba mukana bitsoloŋo 
bye angaaki mu ntsu tsye khukhwisaayilamo, luundi mukana khusheesebwa ni 
shiriifwa mu butale. 
44Nga she kumutaambo isiinywe Bafarisaayo! Lwekhuuba muli nga tsiŋani 
tsikhelulukhilila ta, tseesi babaandu bakyeendelakho, ne nga sibamanya ta.” 
45Kila mutweela khu baleekeli be kamakaambila ka Musa amwiilamo ari, 
“Umuleekeli n'uloma uryo, ni nafwe uba wakhukhomelemo.” 
46Yesu wiilamo ari: “Ne nga she kumutaambo isi inywe nanywe baleekeli be 
kamakaambila ka Musa! Lwekhuuba mutwiikha babaandu babaandi bisutwa 
byeesi bakhanyala khusuta ta, ne inywe mwabeene nga simunyala ni 
khukhwinyusa lulwaala khubayeetakho ta. 
47Nga she kumutaambo isi inywe! Lwekhuuba mwombekhela baŋoosi tsiŋani 
tsindayi, baŋoosi beene beesi bakuuka beenywe beera. 
48Nashiryo inywe muwandalasa nga mukakasa byeesi bakuuka beenywe 
baakhola nga beera baŋoosi, inywe mwombekha tsiŋani tsaabwe. 
49Nilwe lomo yino, kila Wele mu makyesi keewe aloma ari, ‘Ndibarumanila 
baŋoosi, ni baarume, ni khubeenebo, baliirakho balala, ni babaandi 
babakubyeenge.’ 
50Nashiryo babaandu be kumuboolo kuno baliweebwa shitaambiso lwe 
kamafuki ke baŋoosi boosi kakatsutsukha khukhwaama iburakikhilo we 
shiibala, 
51khukhwaama khu mafuki ka Abeli, khukhwoolela ilala khu mafuki ka 
Zekariya, uweriibwila akari e shisheeso ni shifwo shikhosefu mu Lisaayilo 
Likhulu. Ni shisheene, imbaboolela ndi, kumuboolo kuno kuliweebwa 
shitaambiso lwe kamafuki kakatsutsukha. 
52“Nga she kumutaambo kumukali isi inywe baleekeli be kamakaambila ka 
Musa! Lwekhuuba mwayila shifuungo shishikulawo kumulyaango kwe 
khumanya. Inywe mwabeene simwinjila ta, ni naabo babakana khukhwinjila, 
inywe mubakhingilila.” 
53Lwanyuma Yesu n'arura mu ntsu, baleekeli be Kamakaambila ka Musa ni 
Bafarisaayo bamwibwakaala nga bamukhaabisa lukali, ni khumureebelesa 
bibiindu bikali, 

54nga sheesi batsiililila nikhwo khumukhakilisa nio babone nga aloma 
shishiindu shiibi. 

Luka 12 

Yesu areewula khu bye khukhwikholisa 

(Matayo 10.26-27) 

1 Nga bili biryo, babaandu bakali babuusana, nga bayindana busa. Yesu 
warakikha khukanikha, khunyoowa isi baleekelwa beewe, nga abaloma ari, “Ni 
mwiliinde kamamela ke Bafarisaayo, niko khukhwikholisa khwawe. 
2Lwekhuuba mbaawo shishabiimbibwakho shishikhalibonesebwa ta, namwe 
shishabisibwa shikhalimanyikha ta. 
3Ni lwe lomo yino, shoosi sheesi muba nga mwakaanikhiile mu shilima, 
balishiwulilila mu lubuula; ni sheesi muba mwakaanikhiile mu shifwo 
shishikisile, mu shiseenge, balishiwulilila khu shisuli khu ngaaki khwe ntsu. 

Naanu isi khwakha khuurya 
(Matayo 10.28-31) 

4“Luundi mbaboolela inywe basaale baase ndi, mukharya babaandu babeera 
kumubili busa ta, ne lwanyuma bakhanyala khubakho ni shishiindi sheesi 
banyala bakhola ta. 
5Ne kane imbokese uyo isi kane muryatsake: Ni murye Wele, lwekhuuba niye 
n'amala khukhwiira, ali ni bunyala khutuuma mu mulilo kukukhasima ta. Ii, 
ilala mbaloma ndi, ni mumurye niye. 
6Banamundyoole baraano, sibakulisibwamo kamaŋooti kabili? Ne mbaawo na 
mutweela khu nibo, isi Wele ebilila ta. 
7Ilala ikhaba litsuune lye khu murwe kwoowo lyoosi lyabaliwa. Nashiryo 
mukharya ta, lwekhuuba inywe muminyisa bulayi binywiinywi bikali bibyeene. 

Khubuula ni khukhwikaana Kristo 
(Matayo 10.32-33; 12.32; 10.19-20) 

8“Naluundi mbaboolela ndi buli muundu yeesi uwibuula ari ali uwase mu moni 
tse babaandu, Umwaana w'Omuundu naye alimubuula isi bamalayika ba Wele. 
9Ni nooyo uwuntsikaanila mu moni tse baandu, naye aryo alikaanibwa mu 
moni tse bamalayika ba Wele. 
10Na buli muundu yeesi uloma ilomo imbi khu Mwaana w'Omuundu anyala 
weyakhilwa. Ne uyo ufwotsola Umwoyo Umukhosefu, si bali mwiyashila 
bibyoonako byeewe ta. 
11 “Ne ni babareera mu ntsu tsye khukhwisaayilamo, namwe isi babaakhala 
kimisaango, n'isi bawuli be bunyala boosi, mukheyembelela isaambo iye 
khukhwiwotsamo ta, namwe she khukhwiilamo ta. 

12Lwekhuuba mu mbuka nyeneyo, Umwoyo Umukhosefu, kane abaleekele 
sheesi mwakha mwaloma.” 

Lusimo lwo muyindifu umusilu 

13Mutweela khuubo baaba mwituuli lye babaandu waloma Yesu ari, “Inomele 
wandaayase khukabanane bye busikha bwa paapa.” 
14Yesu wamwiilamo ari, “Musaaniwe, naanu uwaamba ise bunyaala bwe 
khubakaya namwe bwe khubakabananisa inywe bibiindu byeenywe?” 
15Aryo Yesu weloosela khubaloma boosi babaabawo ari, “Ni mube meeso, 
mwiliinde mwabeene, nga simwinjila mu muluungo kwa buli saambo ta. 
Lwekhuuba buulamu bw'omuundu bwelala, sibuli mu biindu byaali nabyo ta, 
akhaba nga ali muyindifu arye!” 
16Shikila lwanyuma Yesu waababoolela lusimo luno ari, “Aabawo umusaani 
umuyindifu mutweela, uwaba ni liiswa lyeewe, lyaama biilyo bulayi. 
17Weyambaasa mu mwoyo kweewe ari, ‘Kane ikhole ndyeena? Lwekhuuba 
siindi ni ekhubiikha biilyo byase ta.’ 
18Lwanyuma waaloma ari, ‘Kane ikhole ndi: Kane ifuniake biirara byase byoosi, 
nombakhe bibiindi biboofu khufuurisakho, imbikhemo biilyo byase, ni bibiindu 
byase bibiindi bilayi. 
19Lwanyuma ise nilomele mu mwoyo ndi; nga uli ni bibiindu bilayi bikali byeesi 
wibikhiile, bye khumala kimiiko mikali. Ari yikhala uwole, ulye, unywe, 
wikhoye!’ 
20Ne Wele waaloma ari, ‘Iwe umusilu, shiilo shino, bulamu bwoowo butsya 
khukhurusibwakho, ari naanu wuutsya khukhwiila khu biindu bino byoosi 
byeesi wetikiya wamweene?’ ” 
21Nashiryo Yesu wamalilisa nga aloma ari, “Kane shibe shiryo isi buli mutweela 
uwibiikhila umweene buyiindifu bwe shiibala, ne nga s'ali umuyindifu mu moni 
tsa Wele ta.” 

Khukhwiyikina Wele 
(Matayo 6.25-34) 

22Lwanyuma Yesu waalomela baleekelwa beewe ari, “Mukheyembelela khu 
bulamu bweenywe byeesi kane mulye ta, namwe lwe kimibili kyeenywe muri 
kane mukwaare shiina ta. 
23Lwekhuuba buulamu buli bukhulu naabi bufuurisa biilyo, ni kumubili kuli 
mukhulu khufuurisa bikwaaro. 
24Ni mwaambaase khu binywiinywi bibilaangibwa khoolo. Nibyo sibimiitsa 
bimiitswa, namwe sibikyesa ta, sibili ni biirara namwe esi bibuunga ta, ne Wele 
abiliisa. Inywe simufuurira aleeyi binywiinywi ta? 
25Naanu khusiinywe unyala khukhwilooselakho kimiiko kikiindi lwe 
khukhwiyembelela? 

26Noola simunyala akhaba shishiindu shikyeekhe busa nga shino ta, lwashiina 
mwiyembelela lwe bibiindu bibiramile? 
27 “Ni mwaambaase isaambo isi bimuli bye mwirome bitsowamo, sibiraamba 
namwe sibikholela bikwaaro ta, ne mbaboolela ndi, ni Solomoni uwaba ni 
shiriifwa shibiririfu, s'akwaarakho bikwaaro bilayi nga bimuli bino ta. 
28Ne oba nga Wele niye ukwaarisa bimuli bino bye mwirome, bibibawo 
shaleelo, ne kumukaamba byaaba byomile, byatuumibwa mu mulilo, singene 
anyalise khubakwaarisa inywe, inywe babaali ni khufukiilila khukyeekhe? 
29“Ni nashiryo mukhemalila kimyoyo kyeenywe khu byeesi kane mulye, 
namwe byeesi kane munywe ta, mukheyembelela khu lweebyo ta. 
30Lwekhuuba babaandu boosi be mu shiibala bakhamanya Wele, beemalila khu 
biindu nga bino, ni Paapa weenywe wamanya ari bibiindu bino mubikana. 
31Ne ni munyoowe muweentse Buyiinga bwa Wele, ni bibiindu bino 
bibiramileyo kane abibalooselekho. 

Buyindifu Mwikulu 
(Matayo 6.19-21) 

32“Mukharya ta, inywe lituuli lye babaandu likyeekhe, lwekhuuba Paapa 
weenywe musangaafu khubawa inywe buyiinga. 
33Ni mukulise bibiindu byeenywe, mukabile bataambi tsinusu, ni mwinabile 
mwabeene busawu bwe tsinusu bukhakora ta, mwibikhile buyiindifu 
bweenywe mwikulu, isi bukhanyala khuwawo ta. Lwekhuuba umwiifwi s'olayo 
ta, namwe isi tsisilili tsikhanyala tsonakisila ta. 
34Lwekhuuba isi buyiindifu bwoowo buba, ibweeneyo niyo yeesi kumwoyo 
kwoowo nakwo kuba.” 

Babakaanisi babaali meeso 
(Matayo 24.45-51) 

35 Yesu weloosela nga aloma ari: “Ni mukwaare mwirekekhe, nga mwebowele 
kumukhandaala mu shikuute, ni tsitaala tseenywe nga tsaburukha. 
36Ni mube nga babaandu babaaliindilila umukoosi waabwe khukobola nga ama 
khu mayiiya ke bukhwaale, nio nga wakoboole, wakhonyakile khu lwiitsi, 
bamwikulilawo khaangukho. 
37Nga bali ni khabi, babakaanisi ibo beesi umukoosi waabwe anyoola nga bali 
meeso! Ilala mbaboolela ndi alikwaara bikwaaro bye bubwakaanisi, 
abasosomolele bekhale balye, niye etse abakaanise. 
38Kane shibe she kumwikhoyo isi babakaanisi ibo beesi umukoosi waabwe 
anyoola nga bali berekefu, akhaba shiilo khukari, namwe nga tsingokho 
tsikholookha. 
39Ne ni mumanye shino muri, umweene ntsu aba umanya imbuka isi umwiifwi 
kane etsilemo, si yandifukiilisile umwiifwi khufuna intsu yeewe ta. 

40Ni nanywe muryo mwakhiile khuuba berekefu, lwekhuuba Umwaana 
w'Omuundu alitsila mu mbuka yeesi mukhamwaambaasilisilamo ta.” 

Umwakaanisi ukhali umwiyikinwa ta 
(Matayo 24.45-51) 

41Kila Petero areeba ari, “Umukasya, ulikho ukanikha lusimo luno, isi ifwe, 
namwe isi buli muundu?” 
42Umukasya welamo ari, “Naanu niye umwakaanisi umwiyikinwa luundi 
umukyesi, isi umukoosi weewe akalusa khuuba umuloleleli we babakaanisi 
beewe babaandi, nga abawa kumukabo kwe biilyo byaabwe mu mbuka inyene? 
43Nga ali ni khabi umwakaanisi uyo, isi umukoosi weewe alikobola anyoole nga 
akhola aryo! 
44Ilala mbaboolela ndi, umukoosi weewe alimukalusa khuuba umuloleleli we 
bibiindu byeewe byoosi. 
45Ne singa umwakaanisi uyo elomela mu mwoyo kweewe ari, ‘Umukoosi wase 
wekhaaleyo khukhwiitsa,’ aryo warakikha khukhupa babakaanisi baashe 
basaani atweela ni bakhasi, weela ni mu khulya, ni khuunywa, ni khumeela. 
46Umukoosi w'omwakaanisi uyo kane akobole, khu shifukhu sheesi 
umwakaanisi uyo akhamwaambaasilamo ta, ni khu mbuka yeesi akhamanya ta. 
Umukoosi uyo alimuwa shitaambiso, amuweele atweela kumukabo ni 
bakhafukiilila ta. 
47“Ne umwakaanisi uyo umanya byeesi umukoosi weewe akana, ne walekha 
khwiŋoonaŋoona khubikhola ta, namwe walekha khukhola byeesi umukoosi 
weewe akana bibyeene ta, alikhupiwa tsimiimbo tsingali. 
48Ne umwakaanisi ukhamanyile byeesi umukoosi weewe akana ta, ne wakhola 
bibiindu bibimwakhila khuweebwa shitaambiso, alikhupiwa tsimiimbo 
njeekhe, lwekhuuba buli muundu uweebwa bikali alikanibwakho bikali, ni 
nooyo uwabikhisibwa bikali ni babaandu, balimureeba khureera bikali. 

Yesu areera khukhwawukhanamo 
(Matayo 10.34-36) 

49“Ise neetsa khureera kumulilo khu shiibala, shandibeele shilayi abe kuba 
kukurakikhile khukhwaburukha! 
50Ise indiyo ni khubatisibwa khweesi iniindiliile khubatisibwa, ne nga ndi ni 
kumutaambo mukali khukhwoolesa ni shilyoolelela. 
51Mwaambaasa muri ise neetsa khureera lukoosi khu shiibala? Taawe! 
Mbaboolela ndi, ise neetsa khureerera babaandu khukhwawukhanamo. 
52Lwekhuuba khukhwaama shaleelo, muungo mumubamo babaandu baraano, 
kane mwawukhanemo; bataru nga bakhabisa babili, ni babili nga bakhabisa 
bataru. 

53Bano balyawukhanamo: paapa awukhane n'umwaana weewe umusiinde, 
n'umwaana musiinde awukhane ni paapawe. Maayi awukhane n'umukhaana 
weewe, n'umukhaana awukhane ni maayiwe. Ni maayi w'omuseetsa awukhane 
ni mukho mwaana weewe.” 

Khumanya imbuka 
(Matayo 16.2-3) 

54Yesu wakanikha luundi isi babaandu ari, “Nga mwaboone kamafuumbi 
kaniina khukhwaama ibukwa nyaanga, abweene ni abweene muloma muri, 
‘Ifula kane ikwe.’ Iryo yaakhupa. 
55Luundi ni muwulila imbewo iyaama imwaalo we shiibala muloma muri, ‘Kane 
bukhafu bubewo,’ ate shaaba shiryo. 
56Inywe babeeyi, mwamanya khukhwimenielesa shiibala ni likulu nga ni 
bifwaana, mwaboola nga bubwiile ni kane bube. Lwashiina mukhamanya 
khuboola kamakhulu ke bisiintsa bino?” 

Tubaana n'umusiku woowo 
(Matayo 5.25-26) 

57“Ne lwashiina mwabeene mukhekhalilawo shishiindu shituufu she khukhola? 

58Ne n'uba nga uli khuutsya w'omukayi n'umusiku woowo, khakakho 
khuŋoona bibiindu byeenywe nga mushiili mu ntsila, nio alekhe 
khukhukhwekhwesa khukhuyila mu moni tsy'omukayi; nio umukayi alekhe 
khukhuwaanayo isi umusilikhale, khukhura mu mapuusu ta. 
59Ikhukakasa ndi, s'ulinyala khururayo ta, khukhwoolesa n'ulimala khuwanda 
inusu iyakamayo iye likobi.” 

Luka 13 

Khalawo khurura mu byoonako byoowo, namwe ufwe 

1Mu mbuka iyo, batweela khu baandu babaabawo, baboolela Yesu khu 
biwaamba khu baandu be Galilaaya beesi Pilato eera, ni kamafuki kaawe, 
wakatubaasa ni tsisaayilo tseesi bawayo isi Wele. 
2Yesu welamo ari, “Mwaambaasa muri ba Galilaaya ibo baaba babonaki naabi 
khufuura ba Galilaaya babaramile, lwekhuuba bataambisibwa musaambo 
yino? 
3Mbaboolela indi taawe! Ne ni mulilekha khukhwibiiyisa, nanywe mulihela 
mweesi musaambo iyo. 
4Namwe abo liikhumi na shinaane beesi intsu yakwakho i Siloamu yabeera. 
Mwaambaasa muri nibo baaba baboonaki naabi khufuurisa babaandu 
babaaramile boosi, babaaba mu Yerusalemu? 
5Mbaboolela ndi taawe! Ne nanywe ni mulilekha khukhwibiiyisa, mulihela 
mweesi musaambo iyo.” 

Khuweentsa bibyaamo khu kusaala ku figi 

6Aryo Yesu waababoolela lusimo luno ari: “Aabawo umusaani uwaba ni kusaala 
kweewe kukwaana bibyaamo kweesi balaanga bari ku figi, abe kweesi aabyaala 
mu mukuunda kweewe. Lwanyuma waatsya waweentsakho bibyaano, ne 
waalekha khunyoolakho ta. 
7Kila aloma umuraambi we mu mukuunda kweewe ari, ‘Bona, mu miiko kitaru 
mbeele niitsa ano, khuweentsa bibyaano khu kusaala kuno ku figi, ne nalekha 
khunyoolakho ta. Kureme ukukwiise aasi. Lwashiina kwonakisa busa liiloba?’ 
8“Umuraambi welamo ari, ‘Musakhulu, kusaala kuno n'ukulekhekho kumwiiko 
kuundi mutweela kwonyene, nase kane ingwakilile, inguremo kamasisye. 
9Ne noola kumwiiko kukwiitsa kuba kwamile bibyaano, shilayi. Ne noola ta, 
lwanyuma ulikurema.’ ” 

Yesu awonesa umukhasi uwalemala khu Sabato 

10Khu shifukhu sha Sabato shitweela, Yesu aba aleekela mu ntsu iye 
khukhwisaayilamo. 
11Ne mwabamo umukhasi uwalemala khumala kimiiko liikhumi na shinaane, 
nga shisaambwa shiibi shamutorwasa. Umukhasi yuno aba wayifuumba, nga 
s'anyala weema wekolola na khafwiiti khoosi ta. 
12Ne Yesu n'amubona, wamulaanga, wamuloma ari, “Mukhas'iwe, 
wakangululiwile khukhwaama mu bulwaale bwoowo.” 
13Wamurakho kamakhono keewe, lubaluba, umukhasi wakwalasibwa, aryo 
kila waruuya Wele. 
14 Ne lwekhuuba umuraangilisi wentsu ye khukhwisaayilamo shamukhalasa 
naabi, lwa Yesu khuwonesela khu shifukhu Sabato, waloma babaandu ari, 
“Iliwo bifukhu bisesaba byeesi khwakhila khuraambilakho kimilimo, nashiryo 
ni mwiitse khu bifukhu byeenebyo nio muwonesewe, ne akhuba khu shifukhu 
sha Sabato ta.” 
15Umukasya wamwiilamo ari, “Inywe babemiliisa busa khu ngaaki! Buli 
mutweela khwiinywe s'anyala khukaangulula iyeeyi yeewe, namwe isikilya 
yeewe khu Sabato, khukhwaama isi iliila, waakiyila khukinyweesa kameetsi? 
16Ne sishaakhila umukhasi yuno, umukhaana wa Iburayimu, isi Sitaani abe 
amenyesele nga umubowe khumala kimiiko kino liikhumi na shinaane, 
khukangululibwa mu bubowe ubwo khu Sabato?” 
17Yesu n'amala khuloma aryo, basiku beewe kamaŋaanyu kabawaamba busa, 
ne babaandu boosi bekhoya lw'ebyo bye kamakaanga byeesi Yesu akhola. 

Lusimo lwe khamiitso Kaladaali 
(Matayo 13.31-32; Mako 4.30-32) 

18Lwanyuma Yesu wabareeba ari, “Buyiinga bwa Wele bufwaanana na shiina? 
Kane imbufwaananise na shiina? 

19Bufwaana nga khamiitso kaladaali, kheesi umuundu abukula wabyaala mu 
mukuunda kweewe, kharyo khatsowa, khekyela kusaala, ni binywiinywi bye 
mu ngaaki byombekhamwo biiswi khu sakya tsakwo.” 

Lusimo lwe kamamela 
(Matayo 13.33) 

20Luundi Yesu wareeba ari, “Buyiinga bwa Wele mbufwaananisa na shiina? 

21Bufwaana nga kamamela keesi umukhasi abukula watubaasa mu ndubi 
tsitaru tse buufu bwe ŋaano, khukhwoolesa bwoosi ni bwasiila.” 

Kumulyaango Kumunyelele 
(Matayo 7.13-14,21-23) 

22Yesu n'aba nga atsya i Yerusalemu, wabira mu biriimba ni mu byaalo nga 
aleekela. 
23Umuundu mutweela waamureeba ari, “Umukasya babaandu bakyeekhe bari 
babakane bawonesebwe?” Yesu welamo ari, 
24“Ni mukhakekho naabi nga esi munyala khukhwinjilila mu mulyaango 
kumunyelele. Lwekhuuba mbaboolela ndi bakali balikhakako khukhwinjila ne 
sebalinyala ta. 
25Khukhwaama umweene intsu n'alimala khukhwinyukha khukhwikalawo 
lulwiitsi, mulimikha ibulafu mukhonyake, nga mwikontselela muri, ‘Musakhulu 
n'ukhwikulilewo.’ Ne naye alibeelamo ari, ‘Ise simanya isi mwaama ta.’ 
26“Ulwo nanywe mulimwiilamo muri, ‘Ifwe khwaliilatsakila luundi 
khwanyweelatsakila atweela ni nawe, luundi iwe waleekelelatsakila mu 
mikhoosi kyeweefwe.’ 
27 “Naye umweene intsu indi abeelemo ari, ‘Ise simanya isi mwaama ta! Ni 
muundurewo, inywe mweesi mumuukhola bye bubwoonaki.’ 
28  “Iyo iliiba khulila ni khukhwilumaka kameeno, ni mulibona Iburayimu ni 
Isaaka, ni Yakobo, ni baŋoosi boosi, nga bali mu Buyiinga bwa Wele, ne inywe 
mwabeene nga mwatuumiwile ibulafu. 
29Ni babaandu baliitsa nga baama ibwama nyaanga, ni bukwa nyaanga, 
imwaalo we shiibala, ni ngaaki we shiibala, baryo bekhale khu mwikhoyo mu 
Buyiinga bwa Wele. 
30Baryo ibo babaali bamalilisayo, baliba babanyoowa, ni naabo babanyoowa, 
baliba babamalilisayo.” 

Yesu kumutaambo kumuwaambila Yerusalemu 
(Matayo 23.37-39) 

31Mu mbuka nyeneyo batweela khu Bafarisaayo biitsa isi Yesu bamuloma bari, 
“Rura mu shifwo shino utsye ahaandi, lwekhuuba Herode ali khuukana 
khuukhwiira.” 

32Yesu waabeelamo ari, “Ni mutsye muboolele ishipwe iyo muri, ‘Bona ise 
imboona kimisaambwa kimibi, luundi imbonesa babaandu shaleelo ni 
kumukaamba, ne khu shifukhu she khataru, indyoolelesa kumulimo kwase.’ 
33Ne shitweela busa, ndikhukhwiloosela shaleelo ni kumukaamba, ni shifukhu 
shishilakho, lwekhuuba sishinyalikha Umuŋoosi khukhwiribwila ahandi ta, 
khurusakho mu Yerusalemu. 
34“O Yerusalemu! Yerusalemu! Iwe uwiira baŋoosi, wakhupa kamabaale ibo 
babarumaniwa is'uli. Tsifuunda tseenga tseesi nakanila khubuusanisa 
babaandu boowo, nga ingokho ni buusanisa bunywiinywi bwayo mu ndaha 
tsayo n'enga iwe siwafukiilila ta! 
35Bona, intsu yoowo yalekhewele nga likubili busa. Ikhukakasa ndi 
s'ulimbonakho luundi ta, khukhwoolesa n'uli loma uri, ‘Ali ni khabi uyo 
uwiitsila mu lisiina ly'Omukasya.’ ” 

Luka 14 

Yesu awonesa umusaani umulwaale 

1Lutweela khu shifukhu sha Sabato, Yesu waatsya mu ntsu y'Omufarisaayo, 
uwaba mutweela khu bawuli, khuulya biilyo. Ne babaandu baaba 
bamwilolelesa lukali. 
2Aabawo umusaani mutweela iburaangisi weewe uwaba wabiimba bikyele ni 
kamakhono keene. 
3Yesu wareeba baleekeli be Kamakaambila ka Musa ni Bafarisaayo ari, “Shili 
shilayi khuwonesela khu shifukhu sha Sabato namwe ta?” 
4Ne nibo basila busa. Kila Yesu wawaamba umusaani wamuwonesa, 
wamulekha waatsya. 
5 Lwanyuma Yesu wabareeba ari, “Naanu khwiinywe unyala khuuba 
n'umusoleeli weewe, namwe iyeeyi yeewe, nga shitweela khu nibyo shakwiile 
mwilowo, ukhanyala wabirusamo khaangu akho khu shifukhu sha Sabato?” 
6Ne nibo balekha khunyala khumwiilamo mu mulomo yino ta. 

Yesu aleekela khu buwolu 

7Lwanyuma n'abona bakyeni babalaangiwa nga berobolela biifwo bye biriifwa, 
waababoolela lusimo luno ari: 
8“Noola umuundu yeesi waakhulaangile khu mayiiya ke bukhwaale, ukhatsya 
wekhala khu shitsoloŋo she angaaki ta, winyoola nga inyala khuubayo 
umuundu ukhufuura iwe shiriifwa ulaangiwile. 
9Ni nooyo ubalaangile inywe mweembi, anyala weetsa waakhuloma iwe ari, 
‘Sikulila yuno shiifwo shino.’ Iwe uryo ni khuswala khukali, wutsya 
khukhwikhala mu shifwo she nyuma. 

10Ne ni baba nga bakhulaangile, tsya wikhale mu shifwo she nyuma, ni nooyo 
ukhulaangile kane etse is'uli, akhulome ari, ‘Mulebe, yinyukha wisyende ano 
mu shifwo she mu moni.’ Ni nawe kane ufune shiriifwa shikali, mu moni tse 
bakyeni babaandi. 
11Lwekhuuba buli muundu yeesi uwiniinisa, alikhisibwa aasi; ni nooyo uwiyisa 
aasi, aliniinisibwa angaaki.” 
12Lwanyuma Yesu waloma umulaangile khu mayiiya ari, “N'uba wateekhele 
kamayiiya ke she kumuusi, namwe she ashilo shikali, ukhalaangatsaka basaale 
boowo, namwe babandaayo, namwe balebe boowo, namwe babesanwa boowo 
bayindifu ta, lwekhuuba n'ukhola uryo, nabo kane bakhulaange, baryo babe 
nga bakhuliyila, lw'ebyo byeesi wabakholela. 
13Ne n'uteekha kamayiiya, ulaangatsaka bataambi, ni babaakataala, ni baaleme, 
ni baabofu, 
14ni nawe uliweebwa ikhabi. Lwekhuuba nibo sibali ni she khuukhuliyila ta, ne 
Wele niye ulikhuliyila khu shifukhu she khuulamukha khwe bakhosefu.” 

Lusimo lwe Kamayiiya kamaboofu kameene 
(Matayo 22.1-10) 

15Kila mutweela khuubo babekhala ni naye nga balya, n'awulila bilomo ibyo, 
waaloma Yesu ari, “Nga ali ni khabi umuundu uyo uliba khu mayiiya mu 
Buyiinga bwa Wele.” 
16Yesu welamo ari, “Aabawo umusaani mutweela uwateekha kamayiiya 
kamaboofu kameene, walaanga babaandu bakali. 
17Isaawa iye khurusa kamayiiya ni yoola, waarumana umwakaanisi weewe 
mutweela, khuutsya aboolele bakyeni beewe baalaange ari, ‘Ni mwiitse, 
lwekhuuba bibiindu byoosi biŋooneŋoone khaale.’ 
18“Ne boosi buli mutweela waarakikha khukhwisonesa. Uwanyoowa waaloma 
ari, ‘Nakulile liiswa lyase, nakhiile khuutsya khuulibona. Inoomba untsiyakhile.’ 
19Ukuundi waaloma ari, ‘Nakulile tsiyeeyi tsase tsiraano, indikho intsya 
khutsitsema. Inoomba untsiyakhile.’ 
20N'ukuundi naye waaloma ari, ‘Nio naama khukhwa umukhasi, ni nashiryo, 
sinanyalile khukhwiitsa ta.’ 
21“Umwakaanisi waakobolayo, waaboolela umukhulu weewe bino byoosi. 
Umukhulu we intsu waakhalala naabi, kila aloma umwakaaanisi ari, ‘Rura 
khaangu utsye mu mikhoosi ni mu ntsila tse mu shiriimba, ureere ano, 
bataambi, babakataala, ni baabofu, ni baaleme.’ 
22Kila umwakaanisi aloma ari, ‘Musakhulu, sheesi undakiile naashikholile ne 
ishiliyo biifwo.’ 

23“Umukhulu uyo waaloma umwakaanisi ari, ‘Rura utsye mu mikhoosi, ni mu 
ntsila tse mu byaalo, ubawanyiinye boosi beetse, nio manya intsu yase yitsule 
bakyeni. 
24Imbaboolela ndi, mbaawo na mutweela khuubo babaalaangiwa, 
ulikhoombakho khu mayiiya kaase ta.’ ” 

Buwaangafu bubuuli mu khuba umuleekelwa 
(Matayo 10.37-38) 

25Babaandu bakali ni baaba bakyeenda ni Yesu batsya, weshebukha isi bali 
waabaloma boosi ari, 
26“Mbaawo umuundu uwiitsa isiindi, unyala khuuba umuleekelwa wase ta, 
khurusakho nga wabiiyiile paapawe, ni maayiwe, umukyelemawe ni babaana, 
babandaaye, ni bakooko; ilala ni khutubaasakho bulamu bweewe bubweene. 
27Ni nooyo ukhakane asute kumusalaba kweewe anoondelele, s'anyala khuuba 
umuleekelwa wase ta. 
28Lwekhuuba naanu mus'iinywe ukana khukhwombekha intsu ye goroofwa, 
ukhanyoowa khukhwikhala aasi, wabalilila bibikanibwa, ni khubona nga ali ni 
tsinusu tsitsimala khumalilisa intsu? 
29Lwekhuuba n'alekha khukhola aryo, asimama kumusiinji, kweesi akhalinyala 
khumalilisa intsu ta. Ni naabo babaalibona shino, balimutsekhelela, 
30nga baloma bari, ‘Umusaani uyu, arakikha khukhwombekha intsu, ne bona 
s'anyala khumala kumulimo kweewe ta.’ 
31“Namwe muyiinga shiina uba nga akana khuutsya mu busoolo n'umuyiinga 
ukuundi, ukhanyoowa khukhwikhala aasi, khubona nga oba kane anyale 
busoolo nga ali ni basilikhale bikana liikhumi, khusoolanisa ibo babaali bikana 
kamakhumi kabili? 
32Ne n'abona nga s'akane anyale ta, akaanisa buurume isi umuyiinga ukuundi 
uyo, abe esi atsya khusoolana naye, nga ashiili aleeyi, nga amuloomba abewo 
lukoosi. 
33Musaambo niyo ndweela, mbaawo na mutweela khwiinywe, unyala khuuba 
umuleekelwa wase, nga wakhulekha byoosi byaali nabyo ta.” 

Kumuunyu kumukhelekho 
(Matayo 5.13; Mako 9.50) 

34Yesu weloosela nga aloma ari: “Kumuunyu kuli kumulayi, ne kumuunyu 
kweene ni kuwamo itsamu, kunyala kuryeena khuukobosebwamo itsamu 
luundi? 
35Kuba sikushaakha luundi ta, bakutuuma busa, lwekhuuba sikulimo 
kumukaso isi liiloba namwe isi isiina ta. Uyo uuli ni kamaru ke khuuwulila, 
n'awulile.” 



2046 

 

 
Ibayibuli Ingwalaafu 

© 2016 Bible Society of Uganda. 
  

 

 

Luka 15 

Lisheese lilyakoraana 

(Matayo 18.12-14) 

1 Lutweela babuusanisi be kumusolo ni babonaki biitsa ambi khurekeeresa 
Yesu. 
2Ne Bafarisaayo ni baleekeli be Kamakaambila ka Musa, beŋuluŋuunya nga 
baloma bari, “Umusaani uyu, akaanila babonaki, luundi walya ni nabo.” 
3Shikila Yesu abakanikhila lusimo luno ari: 

4“Muundu shiina mus'iinywe, n'aba ni kamasheese keewe shitoondo shitweela, 
ne khwakoraanakho litweela, ukhanyala waalekha ako kamakhumi syeenda na 
syeenda mu kyeewa, waatsya nga aweentsa lisheese litweela ilyo lilikoraanile, 
khukhwoolesa n'alinyoola? 
5N'enga waalinyoolile, ekhoya waalisuta khumayi keewe. 

6N'enga wolile ingo, alaanga basaale ni babesanwa beewe, nga abaloma ari, ‘Ni 
mwiitse khwikhoyele atweela, lwekhuuba nanyoolile lisheese lyase abe 
lilyakoraanile.’ 
7“Mbaboolela ndi musaambo niyo ndweela, ilibayo kumwikhoyo mukali 
mwikulu, lw'omwonaki mutweela uwibiiyisa, khuminyisa ibo kamakhumi 
syeenda na syeenda balayi, babaakhakhila khukhwibiiyisa ta.” 

Lusimo lwe nusu iyakoraana 

8Aryo Yesu waababoolela lusimo luluundi ari: “Namwe mukhasi shiina n'aba ni 
tsinusu tseewe liikhumi, ne waakosakho ndweela, ukhaburusa itaala, weeya 
intsu, waheentsela ilala bulayi, khukhwoolesa n'akinyoola? 
9N'enga wakinyoolile, alaanga basaale ni babesanwa beewe atweela, nga 
abaloma ari, ‘Ni mwiitse khwikhoyele atweela, lwekhuuba nanyoolile inusu 
yase abe iyakoraanile.’ 
10Mbaboolela ndi, ni musaambo niyo ndweela, bamalayika ba Wele bekhoya 
lwooyo, umwonaki mutweela uwibiiyisa.” 

Umwaana uwakoraana 

11Yesu weloosela ni lusimo luluundi nga aloma ari: “Aabawo umusaani 
mutweela, uwaba ni basooleli beewe babili. 
12Umuro waaloma paapawe ari, ‘Paapa, n'umbe kumukabo kwe bibiindu 
byase.’ Aryo paapawe wabakabananisamo bibiindu byeesi abe ali ni nabyo mu 
bulamu bweewe. 
13“Lwanyuma lwe bifukhu bikyeekhe biri, umuro tsana waabuusilisa bibiindu 
byeewe byoosi byeesi aaba nabyo, wataala waatsya mu shiibala she aleeyi. 
Ibweeneyo, wasalanisilayo bibiindu byeewe musaambo imbi. 

14Ulwo n'amala khuusalanisa bibiindu byoosi, intsala ingali yaakwa mu shiibala 
isho shoosi, aryo waarakikha khuutaambataamba. 
15Kila atsya khuraambila mutweela khu baandu be mu shiibala isho, naye 
uwamusiindikha mu maayilo keewe khuutsya khuliisa tsimbiitsi. 
16Nga ali iyo, wakana ari khali aliile khu makhobola keesi tsimbiitsi tsalilakho, 
n'enga mbaawo uwamuwakho khakhaandu khoosi ta. 
17“Lwanyuma weyambaasa umweene nga aloma ari, ‘Baraambi ba paapa wase 
boosi bali ni bye khuulya bikali. Ne bona ise ingana khufwila ano intsala! 
18Kane ise ninyukhe ano intsye isi paapa imulome ndi, paapa ise nayonaka isi 
Wele mwikulu, n'isi iwe. 
19Sinakhila luundi khulaangibwa umwaana woowo ta. N'umbirise ise nga 
mutweela khu baraambi boowo.’ 
20“Ni abweene awo, wenyukha warakikha lukyeendo khukhwiila isi paapawe. 
Ne aba nga ashiili aleeyikho ni ingo, paapawe wamubona, waamuwaambila 
shiisa, wamutimayo, wamukwa mu shifuba. 
21Umusooleli tsana waloma paapawe ari, ‘Paapa, ise nayonaka isi Wele 
mwikulu, n'isi iwe. Sinakhila luundi khulaangiwa umwaana woowo ta.’ 
22“Ne paapawe waloma babakaanisi beewe ari ‘Yuubakho! Reera khaangu 
ingubo ifuura bulayi mu mukwaarise. Mu mukwaarise intsiyi khu lwaala 
lweewe, ni bilaalo mu bikyele byeewe. 
23Lwanyuma mutsye mureere ikhaafu inere mukisale. Khakhulye khwikhoye! 

24Lwekhuuba umwaana wase yuno, abeele wafwa, ne ana ari, ali mulamu, 
abeele wakoraana, ne ana ari watuyikhaane.’ Nashiryo, barakikha khuulya ni 
khukhwikhoya. 
25“Bino biba biryo, umusoleeli weewe umukhulu aba s'ali ingo ta, nga ali mu 
mukuunda. Ne n'aba nga akobola, nga ali aambi ni ntsu, wawulila kimyeenya 
kiyiliimba, ni khushiina. 
26Kila alaanga mutweela khu bakaanisi, waamureeba ari, ‘Makhuuwa shiina 
ano?’ 
27Umwakaanisi wamwiilamo ari, ‘Wandaayo wakoboole, ni paapawo 
wamwiriire ikhaafu inere, lwekhuuba wakoboole nga mulamu, luundi 
umulayi.’ 
28“Wandaaye umukhulu yuno wakhalala naabi, wekaana ni khukhwinjila mu 
ntsu. Kila paapawe arura ibulafu, wamwikontselela ari enjile mu ntsu. 
29Ne niye waloma paapawe ari, ‘Bona kimiiko kino kyoosi tsana, ise imbeele 
nga ikhuraambila iwe nga sikhuminyaalilakho byeesi undakila na khafwiiti 
khoosi ta. Ne mbaawo sheesi waambakho akhaba ni khameeme khari, nase 
nikhoyakho ni basaale baase ta. 

30Ne bona umwaana woowo yuno, uwatsya wonakisila bibiindu bye mu 
bulamu bwoowo byoosi khu bamalaaya, n'akoboole ingo, iwe wamwiirira 
ikhaafu inere.’ 
31Paapawe wamwiilamo ari, ‘Mwaana wase, iwe uli ano ni nase tsindaalo tsoosi, 
na buli shitweela shoosi sheesi indi nasho shishoowo. 
32Nashiryo, abe shikhwakhila ifwe khuteekha kamayiiya khwikhoye, 
lwekhuuba wandaayo yuno abeele wafwa, ne ana ari mulamu, abeele 
wakoraana, ne ana ari watuyikhaane.’ ” 

Luka 16 

Lusimo lw'omubiikhi Umukyesi 

1Yesu waloma baleekelwa beewe ari: “Aabawo umusaani umuyindifu 
mutweela, uwaba n'umubiikhi we bibiindu byeewe. Babaandu baamuwabayo 
bari, umubiikhi uyu asalanisaka busa bibiindu byeewe. 
2Kila umusaani umuyiindifu alaanga umubiikhi uyu, waamureeba ari, ‘Shiina 
shino sheesi imbulila khwiiwe? Balilila khaangu bibiindu byase byeesi ubeele 
ulolelela, lwekhuuba s'unyala weloosela khuuba umubiikhi luundi ta.’ 
3“Umubiikhi tsana yuno welomela mu mwoyo kweewe ari, ‘Ari inakhola 
ndyeena? Lwekhuuba umukoosi wase atsya khumboona khu buraambi bwase. 
Ise s'indi ni kamaani kakalima ta, luundi iswala khusabilisa. 
4Ari namanyile sheesi intsya khukhola, niye ni kane amboone khu buraambi 
bwase, nio basaale baase bantsakaanile mu ntsu tsaabwe.’ 
5“Kila umubiikhi yuno alaanga buli mutweelatweela khu baandu abe beesi 
umukoosi weewe abaantsa. Wareeba unyoowa ari, ‘Umukoosi wase 
akhubaantsa bibyoola biryeena?’ 
6Welamo ari, ‘Kamatebe ke kamafura shitoondo shitweela.’ Umubiikhi kila 
amuloma ari, ‘Aso, amba lupapula lulikho likobi lyoowo, wikhale aasi khaangu, 
uronekho kamatebe kamakhumi karaano.’ 
7“Wareeba ukuundi ari, ‘Ne iwe, ubaantsibwa bibyoola biryeena?’ Uyo naye 
welamo ari, ‘Tsipipa shitoondo shitweela tse ŋaano.’ Luundi waalomela yuno 
ari, ‘Aso, bukula lupapula lulikho likobi lyoowo, uronekho kamakhumi 
shinaane.’ 
8“Umukoosi waruuya umubiikhi we bibiindu byeewe yuno, uwaba abe ukhola 
bye bubwoonaki bwe kamakyesi, lwekhuuba babaandu be mu shiibala shino 
bakyesikyesi naabi musaambo yeesi bawaambamo kumuboolo kwawe, 
khufuura babaandu be buwaanga. 
9Nashiryo, ise imbaloma ndi, ni mwikwanile basaale nga muraambisa bye 
bubwoonaki bwe buyiindifu bwe shiibala, kale ni buliwawo, munyale 
khusyendesebwa mu bwikhalo bubukhawawo ta. 

10Uyo yeesi uba umwiyikinwa mu biindu bikyeekhe, aba umwiyikinwa ni mu 
bikali nabyo. Ne uyo ukhali umwiyikinwa mu biindu bikyeekhe, s'anyala 
khuuba umwiyikinwa mu bikali nabyo ta. 
11Aso, ni mulekha khuuba babeyikinwa mu bye buyiindifu bwe shiibala, naanu 
unyala khubeyikina, mu bye buyiindifu bwa ŋali? 
12Naluundi, ni mulekha khuuba babeyikinwa mu biindu bibiili byabeene, ne 
bibyandibeele bibyeenywe naanu ulibibawa? 
13 “Mbaawo umwakaanisi unyala khukhwakaanisa bakoosi babili ta. 
Lwekhuuba anyala wabiiyila mutweela, wakana ukuundi, namwe 
wahandalalila khu mutweela, waleekelesa ukuundi. Simunyala 
khukhwakaanisa Wele, mwakaanisa ni buyiindifu nabwo ta.” 

Bilomo bya Yesu bibiindi 
(Matayo 11.12-13; 5.31-32; Mako 10.11-12) 

14Ne Bafarisaayo babaaba bakana naabi tsinusu, ni bawulila bino batsekhelela 
Yesu busa. 
15Ne naye waabaloma ari, “Inywe mwabeene nibo babekhola khuuba balayi mu 
moni tse babaandu, ne Wele amanya kimyoyo kyeenywe. Lwekhuuba 
babaandu sheesi bambaasa khuuba shikhulu, shiba she mbikho mu moni tsa 
Wele.” 
16 “Kamakaambila ka Musa ni baŋoosi byaba biraamba khukhwoola khu 
Yokana, ne khukhwaama abweenewo, Kamakhuuwa kamalayi ke Buyiinga bwa 
Wele ari niko kaboolelwa, na buli muundu akhakakho khukhwinjilamo ni 
kamaani. 
17 “Ne shili shaangu likulu ni shiibala khuwawo, khufuurisa kharonyesi khe 
nukuta ndweela iye Kamakaambila ka Musa khuwawo. 
18 “Buli muundu yeesi uwoona umukhasi weewe, ne wakhwa ukuundi, 
umuundu uyo aba wayeyaane. Ni nooyo ukhwa umukhasi uwawoonebwa 
n'umuseetsa weewe, naye aba wayeyaane. 

Umusaani umuyindifu ni Lazaaro 

19“Aabawo umusaani umuyindifu mutweela, uwakwaaratsaka tsingubo 
tsimiliwu naabi, uwameenyatsaka mu bulamu bwe angaaki buli shifukhu. 
20Ne aabawo umusaani umutaambi lisiina lyeewe Lazaaro, uwekhalatsaka 
amulyaango kw'omuyindifu yuno, n'enga aba waarundukhaka kamakoontsyo 
kumubili kweewe kwoosi, 
21nga niye ekoomba busa khuulya khu buubuya bubwakwatsaka khukhwaama 
khu meetsa y'omuyindifu. Ni tsiimbwa natso nga tsiitsa tsakhoombaka 
kamakoontsyo keewe. 

22“Imbuka ni yoola umusaani umutaambi waafwa, bamalayika baamusuta 
baamuyila mu mbafu mwa Iburayimu. N'umusaani umuyindifu naye waafwa, 
baamusiikha. 
23N'enga ali i makoombe mu khutaambisibwa, wenyusa tsimoni tseewe, 
waabona Iburayimu, nga ali aleeyi, ni Lazaaro, nga ali mu mbafu mweewe. 
24Aryo welootsela angaaki ari, ‘Wo paapa Iburayimu, n'umaambile shiisa, 
urumane Lazaaro, eetse asiikhe lulwaala lweewe mu meetsi, ambosawosekho 
khu lulimi lwase, lwekhuuba ndi mu butsiina bukali mu mulilo kuno.’ 
25“Ne Iburayimu waamwiilamo ari, ‘Mwaana wase, shebulila nga iwe ni 
wafunatsaka bilayi byonyene nga ushiili mulamu, ni Lazaaro naye nga 
n'afunatsaka biibi byonyene. Ne ana ari, niye ali mu khwikhoyesebwa, ne iwe 
nga uli mu khutaambisibwa. 
26Naluundi akari efwe ni nanywe, aliwo luumya luleeyi lulwareebwawo 
lukhwawukhanisamo ifwe ni nanywe, nio ilekhe khubawo ibo babakana 
khukhwambukha khukhwaama ino khukhwiitsa iyo ta, namwe umuundu yeesi 
khukhwaama iyo khukhwiitsa isi ifwe khuli ta.’ 
27“Shikila umusaani amwiilamo ari, ‘Kale, aso paapa, ikhwikontselela urumane 
Lazaaro atsye mu ntsu ya paapa wase, 
28lwekhuuba ndiyo ni babandaayase baraano, abareewule, nabo balekhe 
khwiitsa mu shifwo shino she kumutaambo ta.’ 
29“Iburayimu wamwiilamo ari, ‘Bandaayo bali ni Musa, ni baŋoosi, ni 
babawulile babeene ibo.’ 
30“Nomusaani waaloma ari, ‘Taawe, paapa Iburayimu, ne umuundu mutweela 
khukhwaama mu bafu nga watsiileyo isi bali, balibiiyisa.’ 
31“Ne Iburayimu waaloma ari, ‘Noola sibawulilisa Musa, ni baŋoosi, umuundu 
akhaama mu bafu, sibalimuwulilisa ta.’ ” 

Luka 17 

Khukoranisa babaandi 

(Matayo 18.6-7,21-22; Mako 9.42) 

1Yesu waloma baleekelwa beewe ari, “Bibiindu bibikhongelesa babaandu 
wakila boneka, bili ni khubawo, ne kumutaambo kwamunyoolile uyo ubireera. 
2Ne shandiminyisile bulayi, umuundu uyo khubowebwa lusisi luboofu mu milo, 
atuumibwa mu nyaantsa, khufuurisa niye khureerera mutweela khu 
bakyeekhe bano khukhwoneka. 
3Nashiryo ni mwiliinde mwabeene, noola wandaayo wonakile, mwikiitse, ne 
noola webiiyisile, mwiyakhile. 

4Ne noola wonakile is'uli tsifuunda musaafu mu shifukhu sheene shitweela, ne 
buli fuunda weetsa is'uli, nga aloma ari, ‘Nebiiyisile,’ wakha khumwiyakhila.” 

Kamaani ke khufukiilila 

5Baarume baloma Umukasya bari, “Iwe n'ukhulooselekho ifwe khufukiilila 
khweefwe.” 
6Umukasya waabaloma ari, “Muba nga mubeele ni khufukiilila khukyeekhe nga 
khamiitso kaladaali, abe munyala mwaalomela kusaala kuno muri, ‘Syuukha, 
utsye, wibyaale mu nyaantsa.’ Nakwo kwandibawulile.” 

Kumulimo kw'omwakaanisi 

7Yesu weloosela ari, “Naanu mwiinywe unyala khuuba n'umwakaanisi ulimisa, 
namwe uwaayisa kamasheese; ne n'ama mu nimilo, unyala wamuloma ari, 
‘Yikhala aasi ulye ta?’ 
8S'anyala wamuloma ari, ‘Inengekharengekhele biilyo, wibowe, wiŋooneŋoone 
untsakaanise she khulya, imale khuulya ni khuunywa, ne lwanyuma nio nawe 
ulye luundi unywe?’ 
9Niye anyala khusiima umwakaanisi lwekhuuba wakholele shamulomele 
khukhola? 
10Ni nanywe muryo, nga mwaamalile khukhola byoosi byeesi babalomile 
khukhola, mulome muri, ‘Ifwe khuli babakaanisi busa babaakhandyakhiile ta, 
khwakholile busa shishikhwakhila khukhola.’ ” 

Yesu awonesa basaani liikhumi be bikeenge 

11Yesu n'aba nga atsya i Yerusalemu, wabirira khu lwakha luluuli akari a 
Samariya ni Galilaaya. 
12Ne n'aba nga enjila mu shaalo shitweela, basaani liikhumi be bikeenge 
bamwakaanana, bemikha aleeyikho, 
13bayokesela angaaki nga baloma bari, “Yesu! Musakhulu! Khuwaambile 
shiisa!” 
14 Yesu n'ababona, waabaloma ari, “Ni mutsye, mwiyokesane isi basaayi.” Ne ni 
baaba nga batsya, bawonesebwa. 
15Ne mutweela khu nibo n'abona ari wawonesebwele, washuukha, 
wakobolayo, nga ayokesela angaaki, nga aruuya Wele. 
16Wamayo, wakwa aasi ebikyele bya Yesu, wamusiima. Umweene yuno aba 
Umusamariya. 
17Yesu wareeba ari, “Sibabeele liikhumi babawonesebwele? Ne syeenda bali 
lwaheena? 
18Sibabonekhakho na mutweela khukobola, baruuye Wele, akhali umuutswa 
yuno?” 

19Lwanyuma Yesu wamuloma ari, “Yinyukha utsye, khufukiilila khwoowo 
khwakhuwonesele.” 

Khukhwiitsa khwe Buyiinga bwa Wele 
(Matayo 24.23-28,37-41) 

20Shifukhu shitweela, nga Bafarisaayo bareebile Yesu bari Buyiinga bwa Wele 
bwiitsa liina, Yesu wabeelamo ari, “Buyiinga bwa Wele sibwiitsa nga 
bweyokeselele ta. 
21Namwe babaandu khuloma bari, ‘Bona ubushi,’ namwe bari, ‘Bona ubwoshi’ 
ta. Lwekhuuba Buyiinga bwa Wele buli mus'iinywe.” 
22Lwanyuma waloma baleekelwa beewe ari, “Imbuka ilyoola isi mulikanila 
khubona shitweela khu shifukhu sh'Omwaana w'Omuundu, ne 
simulishibonakho ta. 
23Babaandu baliloma bari, ‘Bona uyo,’ namwe bari, ‘Bona ali ano.’ Mukhatsyayo 
nga mutima khubaloondakho ta. 
24Lwekhuuba nga khumulikha ni khumweekhamweekha ni khukhosesa likulu, 
khukhwaama khu luwaande lutweela khukhwoola khu luwaande luluundi, 
n'Umwaana w'Omuundu naye aliba aryo khu shifukhu sheewe. 
25Ne khunyoowa akhila khutaambisibwa naabi, naluundi ni babaandu be 
kumuboolo kuno bamwikaane. 
26 “Nga ni shaba mu bifukhu bya Nowa, shiryo nga ni shiliiba mu bifukhu ibyo 
by'Omwaana w'Omuundu. 
27Babaandu baaba nga balya, nga banywa, nga bakhwa, luundi nga 
bakhwalikha, khukhwoolesa khu shifukhu khweesi Nowa enjilila mu likhoŋolo. 
Lwanyuma kameetsi ketsula, kasalasala, kabahesa boosi. 
28 “Shikhaabe shiryo nga ni shaba khu bifukhu bya Loti. Babaandu baaba nga 
balya, nga banywa, nga bakulisa, nga bakula, nga babyaala, nga bombekha. 
29Ne khu shifukhu khweesi Loti arurira mu Sodoma, kumulilo ni bunoro 
byalakala khukhwaama mwikulu, byabahesa boosi. 
30“Shiliiba shiryo khu shifukhu khweesi Umwaana w'Omuundu 
alibonekhelakho. 
31Khu shifukhu isho, umuundu yeesi uliba khu ntsu khu ngaaki, ne bibiindu 
byeewe nga bili mu ntsu mukari, akheekha khuutsya khubirusamo ta. 
Shitweela ni nooyo uliba ibulafu mu nimilo, akhakobolayo ingo ta. 
32Ni mukhebulile bibyakholekha khu mukha Loti. 

33Buli muundu yeesi ukhakakho khuwonesa buulamu bweewe, alibufwilwa. Ni 
nooyo yeesi ufwilwa buulamu bweewe, alibuwonesa. 
34Imbaboolela ndi mu shilo sheenesho, babaandu babili baliba bakonele khu 
bulili butweela, mutweela aliyilibwa, ne ukuundi alilekhebwa. 

35Bakhasi babili baliba nga basyeera atweela khu lusisi, mutweela aliyilibwa, 
ne ukuundi alilekhebwa. 
36Basaani babili baliba mu nimilo, mutweela aliyilibwa, ne ukuundi 
alilekhebwa.” 
37Baleekelwa bamureeba bari, “Umukasya, ne bilikholekha waheena?” Yesu 
wabeelamo ari, “Ahaba kumulaambo, abweenewo, nio esi tsingosya 
tsibuusanila.” 

Luka 18 

Lusimo lwa namulekhwa n'umukayi 

1Lwanyuma Yesu waababoolela lusimo luno, nga abaleekela ari, baakhila 
khuuloomba busheele akhali khuuluwa ta. 
2Waaloma ari, “Aabawo umukayi we kimisaango mu shiriimba shitweela 
uwaba nga s'arya Wele ta, namwe khukhwinaanayo isi umuundu yeesi ta. 
3Ne aabaawo namulekhwa mutweela mu shiriimba sheene isho, uwabuya nga 
etsa is'ali, nga amuloma ari, ‘N'ungaye isi umusiku wase.’ 
4“Khuumala imbuka ndeeyikho, umukayi yuno s'akana khuushikhola ta. Ne 
lwanyuma waaloma mu mwoyo kweewe ari, ‘Ne ikhaba nga s'indimo khuurya 
Wele ta, namwe khukhwiinaanayo isi umuundu yeesi ta, 
5ne lwekhuuba namulekhwa yuno wanduwisile lukali, kane imukaye nio alekhe 
khukhwiitsatsaka khukhundaambisa ta.’ ” 
6Kila Umukasya eloosela nga abaloma ari, “Ni muwulile umukayi yuno ukhola 
bye bubwoonaki sheesi aloma. 
7Aso, Wele s'aliyeeta khukaya barobole beewe babamulilila kumuusi ni mu 
shiilo? Kane ayile imbuka indeeyi nga siwabayeetile ta? 
8Mbaboolela ndi alibakaya khaangu naabi. Ne Umwaana w'Omuundu n'aliitsa 
alinyoola khufukiilila khu shiibala?” 

Lusimo lw'Omufarisaayo n'umubuusanisi we kumusolo 

9Luundi ndi Yesu waboolela lusimo luno isi babaandu babeyambaasatsakakho 
khulwawe babeene khuuba bakhosefu, nga baleekelesa babaandi. 
10Waloma ari, “Babaandu babili baatsya mu Lisaayilo Likhulu khuloomba. 
Mutweela khu nibo aba Umufarisaayo, n'ukuundi aba umubuusanisi we 
kumusolo. 
11Umufarisaayo weema waloomba bilomo bino ari, ‘Wo Wele ise ikhusiima iwe, 
lwekhuuba ise s'indi nga babaandu babaandi ta, babaali banuuli, si bali 
babeyikinwa ta, bayeyani, namwe nga umubuusanisi we kumusolo yuno ta. 
12Ise Imbuya ntsala bifukhu bibili mu Sabiti, luundi ise imbaanayo shisiintsa 
shitweela she liikhumi, khu byoosi byeesi ndi nabyo.’ 

13“Ne umubuusanisi we kumusolo weema aleeyikho, walekha khukana ni 
khukhwinyusa tsimoni tseewe mu ngaaki mwikulu ta, ne wekhupa mu shifuba 
mweewe, nga aloma ari, ‘Wo Wele, n'umambile shiisa, ise umwonaki.’ 
14 “Imbaboolela ndi, umusaani uyu akobolayo ingo weewe nga Wele 
wamwililemo, khuminyisa ukuundi uyo Umufarisaayo. Lwekhuuba buli 
uwiniinisa angaaki, alisibwa aasi, ni nooyo uwiyisa aasi, aliniinisibwa angaaki.” 

Yesu akaanila babaana bafwiiti 
(Matayo 19.13-15; Mako 10.13-16) 

15Babaandu babaandi bareera babaana baabwe isi Yesu abarekho kamakhono 
keewe. Ne baleekelwa beewe ni baabona baryo babarafuyila. 
16Ne Yesu walaanga babaana bafwiiti is'ali nga aloma ari, “Ni mulekhe babaana 
bafwiiti beetse is'indi, mukhabareesa ta, lwekhuuba Buyiinga bwa Wele buli 
bwe babaali nga bano. 
17Ilala mbaboolela ndi, umuundu yeesi ukhakaanila Buyiinga bwa Wele nga 
Umwaana umufwiiti, s'alibwingilamo na khakyeekhe ta.” 

Umusaani umuyindifu 
(Matayo 19.16-30; Mako 10.17-31) 

18Umuraangilisi mutweela Umuyudaaya wareeba Yesu ari, “Umuleekeli 
umulayi, ikhole shilayi shiina, nio ninjile mu bulamu bukhawawo?” 
19Yesu wamwiilamo ari, “Lwashiina unaanga ise uri umulayi? Mbaawo na 
mutweela yeesi umulayi ta, khurusakho Wele yenyene poli. 
20Kamakaambila wakamanya: ‘Ukhayeyana ta, ukheera ta, ukheeba ta, ukhaapa 
umuundu washoowo liyino ta, wisatsakemo paapawo ni maayiwo shiriifwa.’ ” 
21Umusaani welamo ari, “Ibyo byoosi naabiwaamba khukhwaama mu busooleli 
bwase.” 
22Ne Yesu n'awulila aryo wamwiilamo ari, “Ushitaambakho shishiindu 
shitweela shonyene: n'utsye, ukulise bibiindu byoosi byeesi uli nabyo, ukabile 
bataambi, ni nawe uliba ni buyiindifu mwikulu. Lwanyuma wiitse unondekho.” 
23Ne umusaani n'awulila aryo, kumutaambo kwamuwaamba lwekhuuba aba 
umuyindifu naabi. 
24Yesu wamulolelela, wamuloma ari, “Nga shihangafu, umuundu umuyindifu 
khukhwinjila mu Buyiinga bwa Wele. 
25Shili shaangu naabi iŋamya khuubirira mu mwanya kwe mpiso, khuminyisa 
umuyindifu khukhwinjila mu Buyiinga bwa Wele.” 
26Ne babaandu babaabawo ni bawulila shino, bareeba bari, “Ari naanu, unyala 
khuwonesebwa?” 
27Ne Yesu wabeelamo ari, “Bibikhanyalikha isi babaandu, binyalikha isi Wele.” 

28Lwanyuma Petero wamwiilamo ari, “Bona ifwe khwalekha tsiingo tseefwe, 
khwetsa khukhulondelela iwe.” 

29Yesu wamuloma ari, “Ilala mbaboolela ndi, mbaawo umuundu uwalekha 
tsiingo tseewe, namwe umukyelema, namwe babandaaye, namwe basaali, 
namwe babaana, lwe Buyiinga bwa Wele, 
30ukhaliwebwa bikali khufuurakho mu muboolo kuno, naluundi mu muboolo 
kukwiitsa, khufuna buulamu bukhawawo ta.” 

Yesu akanikha khu khufwa khweewe ifuunda ye khataru 
(Matayo 20.17-19; Mako 10.32-34) 

31Yesu wayila baleekelwa beewe liikhumi na babili andulo, waabaloma ari, 
“Bona, khulikho khuniina i Yerusalemu, na buli shiindu shoosi sheesi baŋoosi 
baarona shishiwaamba khu Mwaana w'Omuundu, shilyoolelela. 
32Aliwaanibwayo isi babaandu Banaambo, balimutyabila, bamubirise 
musaambo ikhaakhila ta, bamufuutsekho kamare. 
33Balimunyweekha tsikhoba, lwanyuma bamwiire. Ne khu shifukhu she 
khataru, alilamukha khukhwaama mu bafu.” 
34Baleekelwa beewe balekha khumanyakho khu bilomo ibyo na shitweela ta, 
lwekhuuba kamakhulu kaabyo kaaba kababisiwilekho, balekha khumanya 
byeesi aloma ta. 

Yesu awonesa umubofu usabilisa 
(Matayo 20.29-34; Mako 10.46-52) 

35Ne Yesu n'aba nga ali aambi khukhwoola i Yeriko, abaawo umusaani umubofu 
abe uwikhaale khu ndulo khwe ntsila nga asabilisa. 
36Umubofu yuno n'awulila lituuli lye babaandu libirawo, wareeba nga akana 
amanye shishiitsya mu moni. 
37Bamuboolela bari, “Yesu uwe Nazareesi, niye uli khubirawo.” 

38Kila alookhela angaaki ari, “Yesu Umwitsukhulu wa Dawudi, n'umambile 
shiisa.” 
39Ne babaandu babaaba baraangile, bamukhookhela bari asile busa. Ne niye 
weloosela khulookha naabi nga aloma ari, “Mwaana wa Dawudi! N'umambile 
shiisa!” 
40Yesu wemikha, walakila ari bamureere is'ali. Ne umubofu n'etsa ambi, Yesu 
waamureeba ari, 
41“Ukana ise ikhukholele shiina?” Umusaani umubofu wamwiilamo ari, 
“Umukasya ingana khubona.” 
42Yesu wamwiilamo ari, “Mbo n'ubone, lwe khufukiilila khwoowo 
wawonesebwile.” 
43Lubaluba, tsimoni tseewe tsabimbukha, waloonda khu Yesu, nga aruuya 
Wele. Ni babaandu boosi ni babona shino, nabo baruuya Wele. 

Luka 19 

Yesu ni Zakayo 

1Yesu ni enjila mu Yeriko, aba nga abiramo busa. 
2Mu shiriimba umwo, mwabamo umusaani ulaangiwa Zakayo, uwaba 
umukhulu we babuusanisi be kumusolo, uwaba umuyindifu naabi. 
3Niye wakhalawo khubonakho Yesu nga n'ali, ne walekha khunyalisa ta, lwe 
babaandu bakali, ate niye abe ali umuundu umwiimbi. 
4Kila atimaka, waraangila ibweeni, waniina khu kusaala kukhuyu, nio akile 
amubone, lwekhuuba Yesu aba alikhuutsya khuubirira khu ntsila iyo. 
5Ne Yesu n'ola mu shifwo isho, wakalama khu ngaaki waloma Zakayo ari, 
“Yiikha khaangu, lwekhuuba shaleelo, shintsakhila khukhwikhala mu ntsu 
yoowo.” 
6Naye khaangu akho wiikha, wakaanila Yesu ni kumwikhoyo. 

7Ne babaandu ni baabona shino beŋuluŋuunya, baloma bari, “Umusaani uyu 
watsiile nga umukyeni mu ntsu y'omuundu umwonaki.” 
8Ne Zakayo wenyukha weema, waalomela Umukasya ari, “Bona Umukasya, 
aluno ari, shisiintsa she bibiindu byase kane ishiwe bataambi, ne noola 
nalyakhana shishiindu shabeene shoosi mu bubeeyi, kane ishilihe kimiluundi 
kine khuminyisakho.” 
9Yesu wamuloma ari, “Zakayo, shaleelo, buwonesi bwetsile mu ntsu yoowo 
muno, lwekhuuba, umusaani yuno, naye umwaana wa Iburayimu. 
10Lwekhuuba Umwaana w'Omuundu, etsa khuweentsa, ni khuwonesa, isho 
shishaba shakoraana.” 

Lusimo lwe tsinusu 
(Matayo 25.14-30) 

11Ni bawulila bilomo bino, Yesu weloosela khubaboolela lusimo luno 
lwekhuuba aba ali aambi ni Yerusalemu, naluundi baaba bambaasa bari 
Buyiinga bwa Wele butsya khubonekhelawo khaangu akho. 
12Kila abaloma ari: “Aabawo umusaani we shiriifwa uwatsya mu shiibala she 
aleeyi, khuufuna buyiinga, nio lwanyuma akobole. 
13Walaanga liikhumi khu bakaanisi beewe, waabawa tsinusu tsitsoola liikhumi 
nga buli mutweela inusu ndweela. Waabaloma ari, ‘Ni musubulemo tsinusu 
tsino, khukhwoolesa ni ndikobola.’ 
14“Ne babaandu be mu shiibala sheewe abe baamubiiyila, baarumana buurume 
khuumwoongakho isi aatsya nga buloma buri, ‘Ifwe sikhukana umusaani uyu 
khuuba umuyiinga weefwe ta.’ 
15“Nga waamalile khuufuna buyiinga waakobola. Waalakila balaange 
babakaanisi batsana, beesi aawa tsinusu, khukhwiitsa is'ali, nio amanye 
kamafuurisa keesi buli mutweela aafuna mu khusubula. 



2057 

 

 
Ibayibuli Ingwalaafu 

© 2016 Bible Society of Uganda. 
  

 

 

16“Uwanyoowa weetsa ali, waaloma ari, ‘Musakhulu, inusu yoowo isi waamba 
naafunilemo tsitsiindi liikhumi.’ 
17Kila umukhulu weewe amuloma ari, ‘Uryoo! Waanyala iwe umwakaanisi 
wase umulayi, lwekhuuba waba umwiyikinwa mu biindu bikyeekhe, aso 
ikhuwa bunyala khu biriimba liikhumi.’ 
18“Uwe khabili naye weetsa, waaloma ari, ‘Musakhulu, inusu yoowo isi waamba 
naafunilemo tsitsiindi tsiraano.’ 
19Uyo naye umukhulu waamuloma shitweela sheene ari, ‘Ni nawe ikhuwa 
bunyala khu biriimba biraano.’ 
20“Umwakaanisi ukuundi weetsa, waaloma ari, ‘Musakhulu, lola, inusu yoowo 
iyishiina, abe naakibowa mu khakubo, naakisiikha. 
21Nakhurya iwe, lwekhuuba iwe, uli umuundu umuwaangafu, wiyilila sheesi 
ukhaarawo ta, luundi ukyesa sheesi ukhaamiitsa ta.’ 
22“Umukhulu weewe waamwiilamo ari, ‘Iwe umwakaanisi umumoyaani, kane 
ikhukhalile kumusaango nga niima khu byaamile mukhanwa mwoowo. Iwe ni 
wamanya uri ise ndi umuundu umuwaangafu, nga niyilila sheesi ikhaarawo ta, 
luundi injesela isi ikhaamiitsila ta. 
23Shiina shishakhulobela iwe khuuwa babaasuubula inusu yase? Khali nga ni 
niitsile, nandifunilekho kamafuurisa.’ 
24“Kila aloma abo babaaba beemile awo ari, ‘Ni mumurusekho inusu iyo, 
mukiwe uyo uuli ni tsinusu liikhumi.’ 
25“Ne nibo baamwiilamo bari, ‘Musakhulu, ne niye ali ni tsinusu liikhumi 
khaale.’ 
26 “Umukhulu welamo ari, imbaboolela inywe ndi, buli muundu ulikho ni 
shishiindu shoosi, aliweebwa khuumulooselakho, ne isi uyo ukhali na shoosi ta, 
ni khafwiiti abe kheesi ali nakho khalimurusibwakho. 
27Ne baasiku baase abo, babaakhaangana ise khuuba umuyiinga waabwe ta, ni 
mubareere ano, muberire mu moni tsase.” 

Khukhwinjila mu Yerusalemu ni shiriifwa 
(Matayo 21.1-11; Mako 11.1-11) 

28Nga Yesu waamalile khuukanikha bino, waaraangila, waaniina i Yerusalemu. 

29Ne n'aba nga ali aambi khukhwoola i Betifage, ni Besaniya, khu lukiingi 
lulaangiwa bari lwe Kimisaala kimizeyituni, warumana babili khu baleekelwa 
beewe, 
30nga abaloma ari: “Ni mutsye mu shaalo shibali ibweeni, ne nga mwinjilamo, 
kane munyoole isikilya nga yabowebwele awo, isi umuundu yeesi 
akhekhalatsakakho ta. Inyene iyo, mukyabule, mukinderere ano. 
31Ne umuundu yeesi n'abareeba ari, ‘Lwashiina mukyabula?’ Inywe mumuloma 
muri, Umukasya akikana.” 

32Abo beesi arumana baatsya banyoola nga n'abalomela. 

33Ne ni baaba nga bakyabula, babeene be sikilya, babareeba bari, “Lwashiina 
mwabula isikilya iyo?” 
34Nabo babeelamo bari, “Umukasya akikana.” 

35Baryo, bareera isikilya isi Yesu, baakyalakho bikwaaro byaabwe, bayeeta 
Yesu khuukikhalakho. 
36Ne n'aba nga atsya, baalaka bikwaaro byaabwe khu mukhoosi. 

37Aryo n'etsa aambi ni Yerusalemu, khu mukhoosi kukwikhilila khu lukiingi 
lwe kimisaala Kimizeyituni, lituuli lyoosi lye baleekelwa beewe barakikha 
khubuyila Wele ni kumwikhoyo, mu makono ke angaaki, lwe bye kamakaanga 
byoosi byeesi baabona, nga baloma bari: 
38 “Wele awe ikhabi Umuyiinga uwitsila mu lisiina ly'Omukasya. Lukoosi lube 
mwikulu ni shiriifwa shibe isi Wele.” 
39Kila batweela khu Bafarisaayo babaaba mwituuli, baloma Yesu bari, 
“Umuleekeli, rafuyila baleekelwa boowo basile.” 
40Yesu wabeelamo ari: “Mbaboolela ndi, nibo ni kane basile busa, kamabaale 
kane kayokese.” 

Yesu alila khulwa Yerusalemu 

41Yesu ni esyeenda aambi ni shiriimba Yerusalemu, washibona, walila khulwe 
khushitsiinikhanila, 
42nga aloma ari, “Iwe uba nga uwamanya khu shifukhu shino, shiina shinyala 
khukhureerera lukoosi! Ne ana ari shakhubisiwilekho. 
43Bifukhu bilikhwoolela isi basiku boowo balikhwombekhelakho lumako, 
bakhwibotokhelele, bakhuriiye khu buli lubeka. 
44Balikhuupa ukwe aasi, atweela ni babaandu boowo babaali mukari mu 
biseenge byoowo. Mbaawo ni libaale na litweela lyeesi balilekha khu libaale 
lyashe ta. Lwekhuuba iwe siwamanya imbuka iye khukhwiitsa khwa Wele 
khukhukyeniyilakho ta.” 

Yesu atsya mu Lisaayilo Likhulu 
(Matayo 21.12-17; Mako 11.15-19; Yokana 2.13-22) 

45Lwanyuma, Yesu wenjila mu Lisaayilo Likhulu, warakikha khuwoonamo ibo, 
babaaba bakulaana, 
46nga abaloma ari: “Sharonebwa shiri, ‘Intsu yase kane ibaatsake intsu ye 
khuuloombelamo, ne inywe mwaakikalusile khuuba lifuluma lye banuuli.’ ” 
47 Aryo buli shifukhu Yesu waba nga aleekelatsaka mu Lisaayilo Likhulu. Ne 
basaayi bakhulu ni baleekeli be Kamakaambila ka Musa, ni baraangilisi be 
babaandu, baaba bakhakakho naabi khukhwiira Yesu. 

48Ne baalekha khunyala khubona isaambo shiina ta, lwekhuuba babaandu 
boosi baamwibowakho nga bamurekeeresa bilomo byeewe. 

Luka 20 

Yesu bamureeba khu bunyala bweewe 

(Matayo 21.23-27; Mako 11.27-33) 

1Khu shifukhu shitweela mu bifukhu ibyo, Yesu n'aba nga aleekela babaandu 
mu Lisaayilo Likhulu, luundi nga aboolela kamakhuuwa kamalayi, basaayi 
bakhulu ni baleekeli be kamakaambila ka Musa, atweela ni basakhulu beetsa 
is'ali, bamuloma bari, 
2“Khuboolele, uli na bunyala shiina bubukila iwe wakhola bibiindu bino byoosi? 
Naanu uwakhuwa iwe bunyala buno?” 
3Yesu wabeelamo ari, “Nase khambareebe shireebo; ni mumboolele, 

4Khubatisa khwa Yokana khwaama mwikulu namwe khwaama mu baandu?” 

5Kila bakanikhanamo bonyene na bonyene nga baloma bari, “Ni kane khulome 
khuri, khwaama mwikulu, kane akhulome ari, ne lwashiina mukhaamufukiilila? 
6Ne ni kane khulome khuri, khwaama mu baandu, babaandu kane bakhuupe 
kamabaale lwekhuuba bashiŋaŋasila ilala bari, Yokana Umubatisa aba 
Umuŋoosi.” 
7Kila belamo bari, “Sikhumanya eena esi khwaama ta.” 

8Ni Yesu naye waabeelamo ari, “Ni nase singene imbaboolele nywe bunyala 
shiina bubukila nakhola bibiindu bino ta.” 

Lusimo lwe baraambi mu mukuunda: 
(Matayo 21.33-46; Mako 12.1-12) 

9 Nga bashirekeeresa bilomo bino, Yesu weloosela nga ababoolela lusimo luno 
ari: “Aabawo umusaani mutweela uwabyaala kumukuunda kweewe kwe 
kimisabibu, waakupaangisa isi baalimi, waatsya mu shiibala she aleeyi, 
khuumalayo imbuka. 
10Ne imbuka ye likyesa ni yoola, waarumana umwakaanisi weewe mutweela isi 
baalimi, ari bamuwekho khu byaamo bye mu mukuunda kwe kimisabibu. Ne 
balimi beesi apaangisa, baakhupaka umwakaanisi uyo, baamuwoona busa na 
shiindu twa. 
11Aryo weloosela khuurumanayo umwakaanisi ukuundi, ne ni nooyo 
baamukhupa, baamubirisaka shifwaabi, baamuwoona busa na shiindu twa. 
12Luundi ndi waarumanayo umwakaanisi uwe khataru, oyu baamukhupa 
kamakuma, baamukholowa ibulafu. 

13“Lwanyuma umweene mukuunda waaloma ari, ‘Ne ari kane ikhole ndyeena? 
Kane indumeyo umwaana wase isi ingana naabi, winyoola niye kane bamuwe 
shiriifwa nga bamuboone.’ 
14“Ne baalimi ni baabona umwaana bekutila atweela bonyene bari, ‘Oyu niye 
umusikha, ni mwiitse khumwiire, busikha buno manya bwaba bubweefwe.’ 
15Baryo baamuwaamba baamutuuma ibulafu we kumukuunda, baamwiira.” 
Lwanyuma Yesu waabareeba ari, “Mwaambaasa muri baalimi ibo, umweene 
mukuunda alibakhola aryeena? 
16Aliitsa ahese baalimi ibo, ni kumukuunda akuwe babaandu babaandi.” Ne 
babaandu ni baawulila bilomo bino, baloma bari, “Taawe, bikhaba biryo ta.” 
17 Yesu waabalola kila abaloma ari, “Ne shiina sheesi shisharonebwa shino 
shimanyisa, shishiiloma shiri, ‘Libaale lyeesi babombekhi bekaana nilyo 
lilyekyela lye musoonda?’ 
18Buli muundu yeesi wukwa khwibaale lino, alifuniakikhaka mu bipatu, ni 
nooyo isi libaale lino lilikwakho, lilimubulyungulaka busa.” 

Shireebo shishiwaamba khu musolo 
(Matayo 22.15-22; Mako 12.13-17) 

19Baryo baleekeli be Kamakaambila ka Musa, ni basaayi bakhulu, 
baweentselesa isaambo yeesi banyala bamuwaambilamo khaangu akho, 
lwekhuuba baamanya bari, akanikha lusimo luno nga lubawaamba khu nibo. 
Ne baarya babaandu. 
20Ne ni baaba nga bashimwayilisa baryo, barumana babeeyi babekalusa 
khuuba babaandu balayi, nio akile bamuwaambilise mulomo tseewe, nio bari 
bamuwaaneyo isi buwuli bwa gafana. 
21Baryo babeeyi bano babaakhakilisa bamureeba bari, “Umuleekeli, ifwe 
khwaamanya khuri iwe uleekela luundi ukanikha bya ŋali, ate ndi s'uromboosa 
mu baandu ta, ne uleekela kumukhoosi kwa Wele nga wimikha muŋali. 
22Nashiryo, khuboolele, shilayi ifwe khuuwa kumusolo isi Kayisaali, namwe 
ta?” 
23Ne Yesu waba nga waamanyile luwomelo lwe mu myoyo kyaabwe, 
waabaloma ari, 
24“Ni muntsokese idinari. Shifwaani shino shishiilikho, ni burone buno bya 
naanu?” Nabo bamwiilamo bari, “Bya Kayisaali.” 
25Kila Yesu abeelamo ari, “Aso, bya Kayisaali, ni mubiwe Kayisaali, ni bya Wele, 
mubiwe Wele.” 
26Nabo balekha khunyalisa khumuwaambilisa mwiibyo byeesi aloma mu 
lubuula ta. Ne beyaanga busa ibyo byeesi abeelamo, basila busa. 

Shireebo shishiwaamba khu khulamukha mu bafu ni bukhwaale 
(Matayo 22.23-33; Mako 12.18-27) 

27 Ulwo balala khu Basadukaayo nga nibo babaloma bari, mbaawo khulamukha 
khwe baafu ta, beetsa isi Yesu, nabo bamureeba bari, 
28“Umuleekeli, ifwe Musa akhuronela likaambila ari, ‘wandaaye w'omuundu 
n'afwa, ne walekha namulekhwa, ne nga bakhusaala babaana ta, wandaaye 
w'omusaani umufu, aakha wiila khu namulekhwa, asaalile wandaaye babaana.’ 
29Aso abaawo be buulebe musaafu; umukiboole wakhwa umukhasi, ne wafwa 
nga sibasaalile babaana ta. 
30Wandaaye uwe khabili wamwiilakho, 

31n'uwe khataru naye aryo, khukhwoolesa musaafu boosi ni bamwiilakho ne 
baafwa nga mbaawo umwaana ta. 
32Lwanyuma lwa boosi, umukhasi naye wafwa. 

33Ari iwe waambaasa urye, imalamukha ke bafu, umukhasi yuno aliiba mwene 
wa naanu khu nibo? Lwekhuuba boosi musaafu baaba ni naye nga umukhasi 
waabwe.” 
34Yesu waabeelamo ari, “Babaandu be khu shiibala khuno, bakhwa luundi 
bakhwaalikha. 
35Ne abo babaakha khuulamukha khukhwaama mu bafu babe baalamu mu 
shiibala isho, sibalikhwa namwe sibalikhwaalikha ta, 
36lwekhuuba baliiba sibashiifwa luundi ta. Ne baliiba nga bamalayika luundi 
baliba babaana ba Wele, lwekhuuba baliba baalamukhile khukhwaama mu 
bafu. 
37Ni Musa naye okesanisa ari baafu balilamukha khukhwaama mu bafu, nga 
n'okesana mu byaronebwa khu shitsakha she kamawa nga shaburukha; 
akanikha khu Mukasya ari, ‘Wele wa Iburayimu, Wele wa Isaaka, luundi Wele 
wa Yakobo.’ 
38Lwekhuuba Wele niye s'ali Wele we baafu ta, ne ali Wele we balamu.” 

39Batweela khu baleekeli be Kamakaambila baloma bari, “Umuleekeli 
walomele bulayi.” 
40Baloma baryo lwekhuuba mbaawo uwanyalisa khumureeba luundi bireebo 
bibiindi ta. 

Shireebo shishiwaamba khu Kristo 
(Matayo 22.41-46; Mako 12.35-37) 

41Lwanyumakho ndi, Yesu waabaloma ari, “Babaandu banyala baryeena 
khuloma bari, Kristo Umwitsukhulu wa Dawudi? 
42Dawudi umweene mu burone bwe Tsizabuli aloma ari, ‘Umukasya aloma 
Umukasya wase ari, yikhala khu mukhono kwase kumulayi, 
43khukhwoolesa ni ndikalusa basiku boowo khuuba shitsoloŋo sheesi 
usambakho bikyele byoowo.’ 

44Ari bona, noola Dawudi umweene amulaanga ari Umukasya, ari anyala 
aryeena khuuba umwaana weewe?” 

Yesu areewula khubiwaamba khu baleekeli be Kamakaambila ka Musa 
(Matayo 23.1-36; Mako 12.38-40) 

45Awo babaandu boosi ni baaba nga bashimurekeeresa, Yesu waloma 
baleekelwa beewe ari, 
46“Ni mwitsililise baleekeli be Kamakaambila ka Musa babakana naabi 
khukyenda nga bakwaarire tsingubo tsindeeyi, luundi bakana naabi 
khusheesebwa mu butale, ni khukhwikhala khu bitsoloŋo bye angaaki mu ntsu 
tsye khukhwisaayilamo, ni mu bifwo bye shiriifwa khu mayiiya. 
47Luundi banuula bibiindu mu ntsu tsye banamulekhwa, luundi besaaya Wele 
lwe khukhwiyokesana nga baloomba lukali. Babeenebo balikhalilwa 
kumusaango kukufuura bukali.” 

Luka 21 

Shiwaanwa sha namulekhwa 

(Mako 12.41-44) 

1Yesu wenyusa tsimoni waabona bayindifu nga bara biwaanwa byaabwe mu 
sanduuku iye Lisaayilo Likhulu. 
2Aryo waabona namulekhwa umutaambi nga naye aramo bu nusu bweewe 
bubili bwonyene. 
3Yesu waaloma ari, “Ilala imbaboolela ndi, namulekhwa yuno umutaambi 
wareeremo shikali khufuurisa babaandi babaramile boosi. 
4Lwekhuuba bano boosi babukuule khu bikali byeesi bali nabyo baara mu 
sanduuku, ne umukhasi yuno mu butaambi bweewe, waawaanileyo byoosi 
by'ali nabyo bye buulamu bweewe bwoosi.” 

Yesu akanikha khu khwonakisibwa khwe Lisaayilo Likhulu 
(Matayo 24.1-2; Mako 13.1-2) 

5Ulwo batweela khu baleekelwa beewe ni baaba bakanikha khu Lisaayilo 
Likhulu, nga ni lyaba lyayombekhebwa bulayi, ni kamabaale kamamiliwu 
naabi, ni nebyo bibyawaanibwayo isi Wele; Yesu waaloma ari, 
6“Bino byoosi byeesi mubona ari, imbuka kane yoole, esi akhalibonekhawo ni 
libaale na litweela lilirama nga lyemile khu lyashe ta. Kamabaale kano koosi 
katsya khutuumibwa aasi.” 

Bukosi ni khutaambisibwa 
(Matayo 24.3-14; Mako 13.3-13) 

7Baryo bareeba Yesu bari, “Umuleekeli, bino byoosi bilibawo liina? Naluundi 
khabonelo shiina khakhalyokesana khari ibyo byoosi bili aambi 
khukhwoolelesebwa?” 



2063 

 

 
Ibayibuli Ingwalaafu 

© 2016 Bible Society of Uganda. 
  

 

 

8Yesu welamo ari, “Ni mwitsililise, mulekhe khukosaasibwa ta. Lwekhuuba 
bakali baliitsa mu lisiina lyase, nga baloma bari, nibo ise, luundi nga baloma 
bari, ‘imbuka yoolile.’ Mukhabaloondelelatsaka ta. 
9Ne ni muliwulila busoolo ni khutabukha, mukharyatsaka ta. Bibiindu bino 
byoosi byaakha khunyoowa khubawo, ne intsakamo shiili iyawangu ta.” 
10Lwanyuma waalooselakho ari, “Linaambo lilinyukhila linaambo lyashe, ni 
buyiinga bulinyukhila buyiinga bubuundi. 
11Ilibawo khunikina khukali khwe shiibala, ni mu bifwo bikali mulibamo intsala 
ni tsindwaale. Naluundi ilibawo bibiriisa bikali, ni bye kamakaanga 
khukhwaama mwikulu. 
12“Ne bino byoosi nga bishiili khubawo ta, balibawaamba inywe, 
babakubyeenge, babawaaneyo mu muntsu tsye khukhwisaayilamo, ni 
khubowebwa mu mapuusu. Balibayila isi bayiinga n'isi bawuli lwe lisiina lyase. 
13Ne yino iliba ikhabi yeenywe khubawa nibo bujulilwa. 

14Kale muryo ni mumalilile mu myoyo kyeenywe khulekha khurya ta, nga 
mwaambaasa muri kane mwiwotsekho muryeena ta. 
15Lwekhuuba ise samweene indibawa inywe bilomo ni kamakyesi byeesi 
basiku beenywe bakhalinyala khukhaandisa namwe khubiloba ta. 
16Inywe mulilibwamo luwomelo ni basaali beenywe, ni babandaayeenywe, ni 
balebe beenywe, ni basaale beenywe. Ni babaandi khwiinywe baliribwa. 
17Babaandu boosi balibabiiyila lwe lisiina lyase. 

18Ne mbaawo ni lutsuune lwe khu mirwe kyeenywe na lutweela lulihela na 
khafwiiti khoosi ta. 
19Mukhwikhalilikha khweenywe mulinyoola buulamu. 

Yesu akanikha khu khwonakisibwa khwa Yerusalemu 
(Matayo 24.15-21; Mako 13.14-19) 

20“Ne ni mulibona Yerusalemu nga shebotokhelelwe ni kamaye ke basilikhale, 
ulwo mumanya muri khuhela khwasho khuli aambi. 
21Ulwo babaaliba mu Yuda baakha belukhile mu bisiintsa bye tsingoongo; ne 
ibo babaaliba mu shiriimba bashiruremo; ni naabo babaaliba mu shaalo 
bakhenjila mu shiriimba ta. 
22Lwekhuuba bino nibyo bifukhu bye shitaambiso khukhwoolelesa 
bibyaronebwa. 
23Isi bakhasi babaaliba bisoombo, ni naabo babaaliba nga banuunisa mu 
bifukhu ibyo, nga kuliba kumutaambo. Lwekhuuba ilibawo kumutaambo 
kumukali mu shiibala, ni lirima lya Wele isi babaandu be linaambo lino. 

24Baliribwa ni lurima, luundi baliyilibwa nga babowe mu manaambo koosi, ni 
Yerusalemu shilisambililwa ni Banaambo khukhwoolesa imbuka yaabwe 
inyene iyarobolebwa n'iliwakho. 

Khukhwiitsa khw'Omwaana w'Omuundu 
(Matayo 24.29-31; Mako 13.24-27) 

25 “Ne alibawo bubonelo khu nyaanga ni khu mweesi, ni khu nieniesi, ni khu 
shiibala kamanaambo koosi kaliiba mu khwiyembelela, ni khuurya lwe 
khuwoolela ni khukululukha khwe nyaantsa. 
26Babaandu baliyengukhaka lwe shiriisa, ni lwe khukhwiyembelela ibyo byoosi 
bibiitsya khubawo mu shiibala shoosi, lwekhuuba kamaani ke mwikulu 
kalitengasibwa. 
27Khu mbuka iyo, nio babone Umwaana w'Omuundu nga etsila mu namufweeli 
ni kamaani ni shiriifwa shikali. 
28Ne bino byoosi ni biba nga birakikha khubawo, mukangamukha mwinyuse 
kimirwe kyeenywe, lwekhuuba khuwonesebwa khweenywe khuba khuli 
aambi.” 

She khukhwiyika khu kusaala ku figi 
(Matayo 24.32-35; Mako 13.28-31) 

29Lwanyuma Yesu waababoolela lusimo luno ari, “Ni mubonele khu kusaala ku 
figi ni khu bisaala bibiindi byoosi. 
30Muryo ni mubona nga bisisinakho luundi kamasaafu, mumanya muri biseela 
bye kumunaane bili aambi. 
31Musaambo niyo ndweela, ni nanywe ni mulibona ibyo nga bibawo, 
mumanyatsaka muri Buyiinga bwa Wele buli aambi. 
32“Ilala imbaboolela ndi kumuboolo kuno sikuliwawo na khafwiiti ta, 
khukhwoolesa ibyo byoosi ni bilibawo. 
33Likulu ni shiibala biliwawo, ne bilomo byase sibiliwawo na khafwiiti khoosi 
ta. 

Mwaakha khuuba meeso 

34“Ni mwiliinde kimyoyo kyeenywe kilekhe khukhwimalila khu mulyulyu, ni 
khumeela, ni khukhwiyembelela bibiindu bye mu bulamu buno ta, nio shifukhu 
isho shilekhe khuboolakho nga akhumanya ta. 
35Lwekhuuba shilyoola khu baandu be mu shiibala shoosi nga kumureko. 

36Ni nashiryo, ni mube meeso imbuka yoosi, nga muloomba Wele busheele, nio 
munyale khukhwilukha ibyo byoosi bibiitsya khubawo, ni khunyalisa 
khukhwimikha mu moni tsy'Omwaana w'Omuundu.” 
37 Aryo Yesu buli shifukhu kumuusi ekhalatsaka mu Lisaayilo Likhulu nga 
aleekela, ne ni bwelabulatsaka aruratsaka n'atsya khu lukiingi lulaangiwa bari 
lwe kimisaala Kimizeyituni. 

38Babaandu boosi bawuunatsaka kumutikhinyi khuutsya is'ali mu Lisaayilo 
Likhulu khumurekeeresa. 

Luka 22 

Luwomelo lwe khuwaamba Yesu 

(Matayo 26.1-5; Mako 14.1-2; Yokana 11.45-53) 

1 Ulwo kamayiiya ke kimikaati kikhasiila kakalaangibwa bari Kamayiiya ke 
Khuubirakho kaaba kali aambi khukhwoola. 
2Basaayi bakhulu ni baleekeli be Kamakaambila ka Musa, bakhala kamakyesi 
ke khukhwiira Yesu mu shimoonyo busa, lwekhuuba baarya lwe babaandu. 

Yuda afukiilila khuulya mu Yesu luwomelo 
(Matayo 26.14-16; Mako 14.10-11) 

3Lwanyuma Sitaani wenjila mu Yuda, uwalaangiwa Isikalyoti, mutweela khu 
baleekelwa liikhumi na babili. 
4Aryo Yuda waarurayo waatsya waboolanila atweela ni basaayi bakhulu, ni 
bakhulu be basilikhale babaaliinda Lisaayilo Likhulu, nga ni kane amuweyo isi 
bali. 
5Nabo bekhoya, balakaana ni khumuwa tsinusu. 

6Yuda wafukiilila, aryo wahentselesa imbuka iye khuwayo Yesu isi bali, nga 
lituuli lye babaandu shililiwo ta. 

Yesu aŋoonaŋoona khuulya Kamayiiya ke Khuubirakho 
(Matayo 26.17-25; Mako 14.12-21; Yokana 13.21-30) 

7Lwanyuma shifukhu she kamayiiya ke kimikaati kikhasiila shoola; khweesi 
baaba baakha berirakho khasheese khe khushebulililakho Kamayiiya ke 
Khuubirakho. 
8Yesu warumana Petero ni Yokana, nga abaloma ari, “Ni mutsye 
mukhuŋoonaŋonele ekhuliila Kamayiiya ke Khuubirakho.” 
9Nabo bamureeba bari, “Ukana khutsye khukaŋoonaŋonele waheena?” 

10Naye Yesu waabaloma ari, “Bona, ni munaba nga mwinjila mu shiriimba, 
inabawo umusaani uneetsa nga wetyukhile isoongwe iye kameetsi 
abakaanane, umweeneyo mumulondelele, khukhwoolesa mu ntsu isi kane 
enjilemo. 
11Muryo mulome umweene intsu muri, ‘Umuleekeli akhureeba ari, shiseenge 
shiili ena mweesi niye ni baleekelwa beewe banaliila Kamayiiya ke 
Khuubirakho?’ 
12Umweeneyo kane abokese shiseenge shikali she khungaaki 
shishiŋoonaŋonewele, mutsye mubweenemwo muŋoonaŋoone.” 

13Baryo baatsya, banyoola nga ni bili bibyeene byeesi Yesu abaloma, 
baŋoonaŋoona Kamayiiya ke Khuubirakho. 

She shiilo shimaliilisi sh'Omukasya 
(Matayo 26.26-30; Mako 14.22-26; 1 Bakorinso 11.23-25) 

14Inyaanga ni yoola, Yesu wekhala aasi khuuliila atweela ni baarume beewe. 

15Wabaloma ari, “Ise nakanile naabi khuliila atweela ni nanywe Kamayiiya ke 
Khuubirakho nga ishiili khutaambisibwa ta. 
16Lwekhuuba imbaboolela ndi, singene indyekho luundi ni nanywe kamayiiya 
kano khukhwoolesa ni kalyoolelela mu Buyiinga bwa Wele.” 
17Aryo Yesu wabukula shikhopo, wasiima Wele, waaloma ari, “Ni mwakaanile 
shino mukabanane, 
18lwekhuuba imbaboolela ndi, khukhwaama shaleelo, siindinywakho luundi ni 
nanywe khu byaamo bye kumusabibu, khukhwoolesa Buyiinga bwa Wele ni 
bulyoola.” 
19Lwanyuma wabukula kumukaati wasiima Wele, wakumenyulamo, wabawa 
nga aloma ari, “Kuno nikwo kumubili kwase, kukuwanibwileyo khulweenywe. 
Ni mukholatsake muryo lwe khukhushebulilatsaka ise.” 
20 Musaambo niyo ndweela ni baamala khuulya she ashilo, wabawa shikhopo 
nga aloma ari, “Shikhopo shino nisho shishiŋaŋasa Indakaano ya Wele imbya 
ikholebwele lwe kamafuki kaase kakatsutsukha khulweenywe.” 
21 “Ne bona, kumukhono kwooyo unandyamo luwomelo kuli atweela ni nase 
khu shikabilo. 
22Ilala Umwaana w'Omuundu alikhuutsya nga ni shakholebwa ni Wele, ne 
kumutaambo kwamunyoolele umuundu uyo umulyamo luwomelo!” 
23Shino shakila baleekelwa bareebana bonyene na bonyene bari naanu khu 
nibo ukane akhole shishiindu nga shino. 

Khukhabisana lwe bukhulu 
(Matayo 18.1-5) 

24 Lwanyuma abalukhawo tsikhaando mu baleekelwa nga baloma bari naanu 
khu nibo uwaambaasibwa khuuba umukhulu khufuura. 
25Yesu waabaloma ari, “Bayiinga be kamanaambo bawula babaandu baabwe, ni 
naabo babaaba ni bunyala khu baandi balomewakho khuuba nibo bayeeti 
baabwe. 
26Ne inywe simuli muryo ta. Khurusakho uyo ufuura bukhulu mwiinywe niye 
abe nga umukyeekhe; n'umuraangilisi abe nga niye umwakaanisi. 
27Ne naanu umukhulu khufuurisa? Uyo uwikhala aasi khuulya, namwe uyo 
uwakaanisa she khulya? S'ali uyo uwikhala aasi khuulya? Ne bona ise indi 
umwakaanisi akari mwiinywe. 
28Inywe muli babaandu abo babemikhile ni nase mu bikosi byase byoosi. 

29Ni nase imbawa inywe buyiinga nga Paapa n'abumba ise, 

30nio muliile luundi munyweele khu shikabilo shase mu Buyiinga bwase. 
Naluundi mulikhala khu bitsoloŋo bye shiriifwa, mukhalile bikuuka liikhumi na 
bibili bya Isiraeli kimisaango.” 

Yesu akanikha khukhwikaana khwa Petero 
(Matayo 26.31-35; Mako 14.27-31; Yokana 13.36-38) 

31Yesu waaloma ari, “Simoni, Simoni, Sitaani wekontseleele afukiilisibwe nio 
abaseese inywe mweesi nga iŋaano. 
32Ne ise nakhuloombeele iwe Simoni, indi khufukiilila khwoowo khulekhe 
khuwawo ta. Ne n'ulimala khukalukha, ukumisatsaka bandaayo.” 
33Ne Petero welamo ari, “Umukasya, ise neŋoonaŋonele khuutsya ni nawe mu 
bubowe ni mu khufwa.” 
34Yesu wamwiilamo ari, “Petero ikhuboolela ndi, itwaya inaba nga ishiili 
khukholyookha ta, iwe kane untsikaane tsifuunda tsitaru uri akhumanya ise 
ta.” 

Khasawu, isawu, ni Lurima 

35 Lwanyuma Yesu waabaloma ari, “Ise ni nabarumana inywe ibulafu khuutsya 
nga simuli ni busawu bwe tsinusu, namwe tsisawu ta, namwe nga ni mwatsya 
akhali bilaalo ta, mwabakho ni sheesi mwikoomba?” Nabo belamo bari, 
“Mbaawo ta.” 
36Yesu waabalomela ari, “Ne ari khayo buli muundu uuli ni khasawu khe 
tsinusu atsye nakho, ni nooyo uuli ni sawu yeewe atsye nayo, ne uyo ukhali ni 
lurima ta, akulise ingubo yeewe alukule. 
37Lwekhuuba imbaboolela ndi bibyaronebwa biri, ‘Aabaalibwila atweela ni 
babonaki,’ isho shaakha khukhwoolelela mus'iise. Ilala, ibyo bibyaronebwa 
khusiise byaakha khukhwoolelesebwa.” 
38Kila baleekelwa baloma bari, “Umukasya, bona tsindima tsibili itsishi.” Naye 
waabeelamo ari, “Isho shimala.” 

Yesu aloomba Wele khu lukiingi lwe Kimizeyituni 
(Matayo 26.36-46; Mako 14.32-42) 

39Yesu waarura waatsya khu lukiingi lwe Kimizeyituni, nga niyaba isaambo 
yeewe, ni baleekelwa beewe baamuloondakho. 
40Ne n'ola mu shifwo isho, waabaloma ari, “Ni muloombe Wele mulekhe 
khukhwinjila mu khukhonjelesebwa ta.” 
41Ne niye waabarurakho libaanga nga isi umuundu anyala khuutsukutsa libaale 
khukhwoola, waafukhama aasi, waaloomba Wele, 
42nga aloma ari, “Paapa, noola ukana, n'undusekho shikhopo shino she 
kumutaambo, ne akhuba nga ise ni ngana ta, ne iwe sheesi ukana shikholebwe.” 
43Malayika waamubonekhela nga aama mwikulu nga amukumisa. 

44Ni butsiina nga buli bukali mu mwoyo kweewe, weloosela khuuloomba, ni 
lukyesi lweewe lwaba nga kamafuki kakaaroonya aasi. 
45Aryo wenyukhawo esi aaba aloombela, welayo isi baleekelwa beewe, 
waabanyoola nga baakonele lwe kumutaambo kumukali. 
46Waabareeba ari, “Lwashiina mukona? Ni mwinyukhe muloombe, nio 
mulekhe khwinjila mu khukhonjelesebwa ta.” 

Khuuwaambibwa khwa Yesu 
(Matayo 26.47-56; Mako 14.43-50; Yokana 18.3-11) 

47Ne Yesu n'aba nga ashikanikha aryo, lituuli lye babaandu lyaarura, ni Yuda, 
mutweela khwiibo liikhumi na babili, nga waabaraangiliile, wesyeenda aambi 
isi Yesu, waamukwa mu shifuba. 
48Ne Yesu waaloma ari, “Yuda, ulya mu Mwaana w'Omuundu luwomelo nga 
umukwa mu shifuba?” 
49Baleekelwa babaaba bali ni Yesu ni baabona shishiitsya khubawo, baaloma 
bari, “Umukasya, ari khureme ni tsindima tseefwe?” 
50Aryo mutweela khu nibo waaremakho khukhuru khuulayi khw'omwakaanisi 
w'Omusaayi ufuura bukhulu. 
51Ne Yesu waaloma ari, “Ikhabayo shiindi shishifwaanana shiryo ta.” Aryo 
wawaamba khukhuru khw'Omwakaanisi uyo, waamuwonesa. 
52Lwanyuma Yesu waaloma basaayi bakhulu ni baraangilisi be basilikhale be 
Lisaayilo Likhulu ari, “Mwitsile ni tsindima, ni tsimiimbo, nga babetsiliile 
umunuuli? 
53Buli shifukhu ise nabatsaka ni nanywe mu Lisaayilo Likhulu, ne 
simwamaamba ta. Ne ari yino niyo isaawa yeenywe luundi niyo imbuka ye 
bunyala bwe shishiilima.” 

Petero ekaana Yesu 
(Matayo 26.57-58,69-75; Mako 14.53-54,66-72; Yokana 18.12-18,25-27) 

54Baryo bawaamba Yesu, baamuyila mu ntsu y'omusaayi ufuura bukhulu, ni 
Petero naye waba nga wabaloondelele inyuma aleeyikho. 
55Ne ni baamala khukhwaasa kumulilo akari mu lwaanyi, boosi bekhala aasi 
atweela. Petero naye wekhala atweela ni nabo. 
56Ne umukhaana mutweela umwakaanisi n'amubona Petero nga wekhaale 
abuwaanga bwe kumulilo, wamwofwasa bulayi, waaloma ari, “N'umusaani uyu 
naye abatsaka ni naye.” 
57Ne Petero wekaana nga aloma ari, “Mukhas'iwe, ise umuundu uyo 
simumanya ta.” 
58Lwanyuma lwe mbuka ifwiiti iri, umuundu ukuundi wamubona, waaloma ari, 
“Ni nawe uli mutweela khu nibo.” Ne Petero welamo ari, “Musaaniwe, sishilikho 
shiryo ta.” 

59Lwanyuma lwe saawa nga ndweela khubirawo, umuundu ukuundi 
wamunialilisa ni kamaani nga aloma ari, “Mu ŋali umuundu uyu naye abeele ni 
Yesu, lwekhuuba naye ali umu Galilaaya.” 
60Ne Petero welamo ari, “Musaaniwe, ise simanya iwe byoloma ta.” Ne n'aba 
nga ashikanikha aryo, itwaya yakholyookha. 
61Umukasya weshebukha, walolelela Petero. Ni Petero naye washebulila 
shilomo sheesi Umukasya aba wamulomile ari, “Shaleelo, itwaya inaba nga 
ishiili khukholyookha ta, ni nawe kane untsikaane tsifuunda tsitaru.” 
62Aryo Petero waarura ibulafu, walila lukali kamasika. 

Yesu bamutyabila luundi bamukhupa 
(Matayo 26.67-68; Mako 14.65) 

63Ne babaandu babaaba baliindile Yesu nga umubowe, barakikha 
khumutyabila nga bamukhupa. 
64Bamubiimbakho mu moni, bamureebelesa bari, “Iwe khola buŋoosi! 
Khuboolele, naanu ukhupile?” 
65Baamulomakho ni bibiindu bibiindi biikali nga bamufwotsola. 

Yesu ayilibwa isi Lukhobo 
(Matayo 26.59-66; Mako 14.55-64; Yokana 18.19-24) 

66Awo antsye ni bwasha, lukhobo lwe basakhulu be Bayudaaya, basaayi 
bakhulu, ni baleekeli be kamakaambila ka Musa babuusana atweela, baryo 
bareera Yesu mu lukhobo lwaabwe. 
67Kila bamuloma bari, “Khuboolele noola iwe uli Kristo.” Yesu wabeelamo ari, 
“Ni kane imbaboolele, singene mufukiilile ta. 
68Luundi ningene imbareebe shireebo, singene muntsilemo ta. 

69Ne khukhwaama khu saawa yino, Umwaana w'Omuundu atsya khwikhala 
khu mukhono kumulayi kwa Wele Umunyali wa byoosi.” 
70Baryo kila boosi bamureeba bari, “Nikhwo khuloma khuri, iwe uli Umwaana 
wa Wele?” Yesu wabeelamo ari, “Nga ni mulomele, ise niye.” 
71Kila nabo baloma bari, “Ari khukanila shiina ndi bujulisi bubuundi? 
Lwekhuuba ifwe fwabeene khwawuliile byeesi umweene ama khuloma.” 

Luka 23 

Yesu nga ali mu moni tsa Pilato 

(Matayo 27.1-2,11-14; Mako 15.1-5; Yokana 18.28-38) 

1Baryo, babaandu boosi babaaba mu lubusano, benyukha bayila Yesu wa Pilato. 

2Ibweene iyo barakikha khumuwabila nga baloma bari, “Umusaani yuno 
khwamunyoolele nga akosaasa babaandu be linaambo lyeefwe, nga abareesa 

khuuwanda kumusolo isi Kayisaali, naluundi nga elaanga khuuba niye Kristo 
Umuyiinga.” 
3Kila Pilato waamureeba ari, “Iwe uli Umuyiinga we Bayudaaya?” Yesu 
wamwiilamo ari, “Shili nga iwe n'ulomele.” 
4Aryo Pilato waloma basaayi bakhulu ni lituuli lye babaandu boosi ari, “Ise 
simbona ilomo iye kumusaango khu muundu yuno ta.” 
5Ne nibo beloosela khutsuntsumilisa bari, “Niye asasamasa babaandu ni 
indeekela yeewe mu Yuda mwoosi. Anyoowela mu Galilaaya, ni aluno woolile 
ni neeno yoosi.” 

Yesu bamwakaanisa wa Herode 

6Ne Pilato nga wawuliile shino, wareeba ari, “Umuundu yuno umu Galilaaya?” 
7Naye n'ashimanyakho ari Yesu ama mu shisiintsa shishiwuliwa ni Herode, 
wamwakaanisayo isi Herode, uwaba nga naye ali mu Yerusalemu mu bifukhu 
ibyo. 
8Ne Herode n'abona Yesu, wekhoya naabi, lwekhuuba awulilatsakakho busa 
bilomo byeewe, ne nga khukhwaama khaale aba akana khu mubonakho, nga 
asuubila khubonakho nga akhola she kamakaanga shoosi. 
9Herode wareeba Yesu bireebo bikali, ne Yesu walekha khumwiilamo ni lomo 
yoosi ta. 
10Basaayi bakhulu ni baleekeli be kamakaambila ka Musa, bemikhawo nga 
bamutsuntsumilisa naabi. 
11Aryo Herode ni basilikhale beewe, bakhomyaasaka Yesu nga bamutyabila. 
Bamukwaarisa ingubo imelamela, lwanyuma bamukobosayo isi Pilato. 
12Khukhwaama ni khu shifukhu sheenesho, Herode ni Pilato bekyela be 
busaale, ne nga abe mataayi baaba babiiyanila. 

Yesu akhalilwa kumusaango kwe Khuufwa 
(Matayo 25.15-26; Mako 15.6-15; Yokana 18.39; 19.16) 

13Pilato walaanga atweela basaayi bakhulu, ni bawuli ni babaandu, 

14waabaloma ari, “Inywe mundereere ano umuundu yuno nga muloma muri 
akoraanisaka babaandu. Ne bona ise namureebelesile mu moni tseenywe, ne 
nakhunyoolakho ilomo yoosi ikila mwamuwabila ta. 
15Ikhaba ni Herode naye wakhunyoolakho ilomo yoosi isi mumufunisa ta, 
lwekhuuba wamukhukoboseele fwabeene nga ni mumubona. Umuundu yuno 
mbaawo sheesi akholile shishaakhila khumwiirisa ta. 
16Ni nashiryo, ni ngane imale khumulatsakakho, kane imulekhuule.” 

17Ne khu buli mayiiya ke Khuubirakho, abe Pilato ali ni khulekhuulakho 
umubowe mutweela esi babaandu bakanatsaka bari alekhuulibwe. 

18Ne lituuli lye babaandu bayokesela angaaki bari, “Uyo n'umwiire, ne ifwe 
ukhulekhuulile Baraba.” 
19(Ne Baraba uyo aba wabowebwa mu mapuusu lwe khureera shishitulungu 
shishaba mu shiriimba isho, nilwe bubwiiri.) 
20Ne Pilato wakanikha luundi isi bali nga akana khulekhuula Yesu. 

21Ne nibo beloosela khuyokesela angaaki bari, “Mutsaangilile khu musalaba, 
mutsaangilile khu musalaba.” 
22Aryo Pilato waabakanikhayo luundi ifuunda iye khataru ari, “Ne lwashiina? 
Shiina shisheene sheesi akholile? Ise simbona ilomo yoosi khu niye ikila 
yamwiirisa ta. Aso ni kane imale khumulatsakakho, kane imulekhuule.” 
23Ne nibo beloosela khuyokesela angaaki lukali lweene bari, Yesu aakha 
atsaangililwe khu musalaba, ni khuuyokesa khwaabwe khwaabiramo. 
24Aryo kila Pilato akhalawo ari, sheesi bakana shibakholewele. 

25Aryo waabalekhuulila umuundu isi baakana, uwaba waabowebwa lwe 
shishitulungu ni bubwiiri. Ne waawayo Yesu khuumukhola nga ni bakana. 

Bakhasi be Yerusalemu balilila Yesu 

26Ulwo basilikhale ni baaba nga bayila Yesu, bawaamba Simoni Umu Kurene, 
uwaba ama mu shaalo nga etsa mu shiriimba, bamutwikhisa kumusalaba 
khukusuta nga alondelela Yesu. 
27Lituuli lye babaandu bakali bamuloondakho, ni mu nibo mwabamo bakhasi 
babaaba balila luundi nga bamwantsuyila. 
28Ne Yesu weshebukha, waabaloma ari, “Bakhasi be Yerusalemu, 
mukhaandilila ise ta, ne ni mwililile mwabeene ni babaana beenywe. 
29Lwekhuuba bifukhu bilyoola lweesi babaandu baliloma bari, ‘Nga bali ni 
tsikhabi bakhasi bakuumba, ni bisoombo bibikhasaalatsakakho ta, ni 
kamabeele kakakhanunisatsakakho ta.’ 
30Lwanyuma balilakikha khuloma tsinjiinji bari, ‘Ni mukhukwekho,’ ni 
tsingoongo bari, ‘Ni mukhubiimbilile.’ 
31Lwekhuuba babaandu ni bakhola shino khu kusaala kubisi, ne khu kusaala 
kukwoomu, shiliiba shiryeena?” 

Yesu atsaangililwa khu musalaba 

32Aabawo basaani babaandi babili, bafuniaaki be kamakaambila, nabo 
bayilibwa khukhwiiribwila atweela ni Yesu. 
33Ne ni boola mu shifwo sheesi balaanga bari “Shihaanga,” baamutsaangilila 
abweene awo, atweela ni baafuniaaki be kamakaambila tsana, mutweela khu 
mukhono kwa Yesu kumulayi, n'ukuundi khu mukhono kumunyeletsi. 

34Yesu waaloma ari, “Paapa, n'ubeyakhile, lwekhuuba sibaamanyile byeesi bali 
khuukhola ta.” Baryo baakabanana bikwaaro byeewe nga babikhupilakho 
buukokha. 
35 Babaandu bemikha balolelela, ni bawuli be Bayudaaya bamwoonela nga 
baloma bari, “Awonesatsaka babaandi, ari ne yiwonese umweene, noola niye 
ali Kristo, Umurobole wa Wele.” 
36 Ni basilikhale nabo beetsa bamutsekhelela, beetsa is'ali bamuwa iviini 
indulutse, nga baloma bari, 
37“Iwe noola uli Umuyiinga we Bayudaaya, ni wiwonese wamweene.” 

38Ne angaaki khu musalaba kweewe abaawo burone bubuloma buri, “YUNO 
NIYE UMUYIINGA WE BAYUDAAYA.” 
39Mutweela khu beesi kumusaango kwafuura, abe uwatsaangililwa atweela ni 
Yesu warakikha khufwotsola Yesu nga aloma ari, “Iwe s'uli niye Kristo ta? Ni 
wiwonese wamweene, ni nafwe nafwe ukhuwonese.” 
40Ne ukuundi uyo wamwikiitsa, nga aloma ari, “Iwe ni khuurya, s'urya Wele ta? 
Bona ifwe khuli khu shitaambiso shitweela busa ni naye. 
41Ne ifwe, iwe ni nase, kumusaango kwakhufuurire lweebyo byeesi 
khwakholile. Ne umusaani uyu, mbaawo shiibi shoosi sheesi akholile ta.” 
42Lwanyuma waloma Yesu ari, “Yesu, ushebulilatsaka lweesi uliitsila mu 
shiriifwa she buyiinga bwoowo.” 
43Yesu wamwiilamo ari, “Ilala, ikhuboolela ndi, shaleelo kane ube ni nase mu 
shifwo she sangaalo mwikulu.” 

Khuufwa khwa Yesu 
(Matayo 27.45-56; Mako 15.33-41; Yokana 19.28-30) 

44 Ulwo tsisaawa tsaba nga tsisesaba tse mwihangilwe, shishiilima shakwawo 
khu shiibala shoosi, khukhwoolesa khu saawa nga syeenda tse angoloobe, 
45lwekhuuba inyaanga yakamisa khukhwaburukha. Ni ingubo iyatiimbibwa mu 
Lisaayilo Likhulu yonuukhamo khabili akari. 
46Yesu waalomela angaaki ni likono likali ari, “Paapa, mu mikhono kyoowo 
indamo bulamu bwase.” Aryo nga n'amala khuloma aryo, wikhisa kumwoyo 
kweewe wafwa. 
47Umukhulu we kamaye n'abona ibyo byoosi bibibeelewo, waabuyila Wele nga 
aloma ari, “Ilala umusaani yuno abeele umuundu umukwalaafu.” 
48Ni kamatuuli ke babaandu babaabawo nga baabusaane, ni baabona 
bibibeelewo bino, bekhupaka mu shifuba nga beelayo ingo waabwe. 
49Ne abo boosi abe babaamanya Yesu, ni bakhasi babaamuloondelela 
khukhwaama i Galilaaya, beemikha aleeyikho, nga balolelela bibiindu bino 
byoosi. 

Khusiikhiwa khwa Yesu 



2073 

 

 
Ibayibuli Ingwalaafu 

© 2016 Bible Society of Uganda. 
  

 

 

(Matayo 27.57-61; Mako 15.42-47; Yokana 19.38-42) 

50-51Aabawo umusaani lisiina lyeewe Yusufu, uwaba umukhulu mu shiriimba 
she Yuda shishilaangibwa bari Alimaseya. Abe ali umusaani umulayi, nga naye 
abe aliindilila khukhwiitsa khwe Buyiinga bwa Wele. Ne abe ikhaba nga aba 
mutweela khu bakhulu be mu lukhobo, ne niye s'afukiilisana ni neesho sheesi 
baakhalawo ni sheesi baakhola ta. 
52Yusufu yuno waatsya isi Pilato, wamuloomba kumulaambo kwa Yesu. 

53Aryo wakuwanulayo, wakubowelela musuukha iwaanga, wakura mu ŋani 
iyabeetsebwa mu lwaanda, nga yakhusiikhiwatsakamo umuundu yeesi ta. 
54Shifukhu shaba she khukhwiŋoonaŋoona, lwekhuuba Sabato yaba ili aambi 
khurakikha. 
55Ne bakhasi babaloondelela Yesu khukhwaama i Galilaaya, baatsya ni Yusufu, 
babona iŋani, ni kumulaambo kwa Yesu nga ni kwareebwamo. 
56Lwanyuma bakobolayo ingo, baŋoonaŋoona bibiwunya bulayi ni kamafura. 
Ne khu shifukhu sha Sabato bawola, nga likaambila ni liloma. 

Luka 24 

Khulamukha khwa Yesu 

(Matayo 28.1-10; Mako 16.18; Yokana 20.1-10) 

1Awo khu Sabiti, shifukhu shishinyoowa mu wiiki, nga bushiili kumutikhinyi 
mu mamilimili naabi, bakhasi ibo beetsa khu ŋani nga bareera bibiwunya 
bulayi byeesi baaŋoonaŋoona. 
2Baryo banyoola nga libaale lyayilingisiwile khukhwaama khu ŋani. 

3Ne ni benjilamo, balekha khunyoolamo kumulaambo kw'Omukasya Yesu ta. 

4Baryo ni baaba nga bashilaliila lweesho, bona, basaani babili bemikha aambi 
ni nabo, nga bakwaarire tsingubo tsitsimwekhamwekha. 
5Mu khurya khukali, bakhasi abo benama, baalolelela aasi. Ne basaani 
baabaloma bari: “Lwashiina muweentsela umulamu mu bafu? 
6S'ali ano ta, ne waalamukhile. Ni mukhebulile sheesi aabaalomela nga ashiili 
mu Galilaaya 
7ari, ‘Umwaana w'Omuundu shimwaakhila khuweebwayo mu mikhono kye 
babaandu baboonaki, atsaangililwe khu musalaba, ni khu shifukhu she khataru 
alamukhe khukhwaama mu bafu.’ ” 
8Baryo bakhasi baashebulila bilomo byeewe. 

9Ne ni baakobola khukhwaama khu ŋani, baboolela ibo liikhumi na mutweela 
ni babaandu boosi ibyo byoosi byeesi baabona. 

10Ni bakhasi ibo baaba nibo Malyamu Magadalena, Yohanina, ni Malyamu 
maayi wa Yakobo, ni bakhasi babaandi atweela, nibo bababoolela baarume 
bino byoosi. 
11Ne isi baarume bilomo ibyo byafwaana nga bikhalimo ta, nashiryo balekha 
khubifukiilila ta. 
12Ne Petero wenyukha watiikhula indimo, waatsya khu ŋani, wenamamwo, 
weshengamwo ne walekha khubonamwo shishiindu shoosi ta, akhali tsingubo 
tseesi bamusiikhamo tsonyene. Aryo wakobolayo ingo, nga eyaanga, lweebyo 
bibyaba byakholekhile. 

Babili nga batsya Emausi 
(Mako 16.12-13) 

13Khu shifukhu sheenesho, babili khu baleekelwa ba Yesu baaba batsya khu 
shaalo shitweela, lisiina lyasho Emausi; nga shoolesa tsi kilomita nga liikhumi 
na ndweela khukhwaama i Yerusalemu. 
14Nibo baaba bakanikha bonyene na bonyene khu biindu byoosi bibyaba 
byabelewo. 
15Ne ni baaba nga bakanikha, luundi nga bareebana khu biindu bino, Yesu 
umweene wesyeenda isi bali, wakyeenda ni nabo. 
16Ne nibo tsimoni tsaabwe tsawaambiwa lukhaleesi, balekha khumwofwaasa 
ta. 
17Aryo kila Yesu abareeba ari, “Bilomo shiina bino byeesi mureebana nga 
mukyenda?” Nibo bemikha nga kumutaambo kwabawaambile. 
18Mutweela khu nibo ulaangiwa bari Kuleopa, welamo ari, “Iwe wenyene niye 
umukyeni mu Yerusalemu ukhamanyile bibiindu bino bibibeelewo mu bifukhu 
bino?” 
19Naye Yesu waabareeba ari, “Bindu shiina?” Nabo baamwiilamo bari, 
“Bibiindu bibiwaamba khu Yesu uwe Nazareesi, uwaba Umuŋoosi uwe 
kamaani mu byeesi akholatsaka ni byeesi akanikhatsaka mu moni tsa Wele, ni 
mu moni tse babaandu boosi. 
20Basaayi bakhulu ni bawuli be weefwe bamuwaanayo khukhalilwa 
kumusaango kwe khuufwa, bamutsaangilila khu musalaba. 
21Ne ifwe khwaba khwayiyikina khuri niye uliwonesa Isiraeli. Ni nebyo nga 
bishiili biryo, shino nisho shifukhu she khataru khukhwaama bino byoosi ni 
bibeelewo. 
22Naluundi batweela khu bakhasi be weefwe bakhwiyaangisile, ni bawuunile 
khu ŋani kumutikhinyi mu mamilimili, 
23balekha khunyoolayo kumulaambo kwa Yesu ta. Bakoboole bakhuboolela 
bari, baboone khubonekhelwa nga bamalayika bababoolela bari, Yesu ali 
umulamu. 

24Nga bishiili biryo, batweela khu basheefwe batsiile khu ŋani banyoola nga esi 
bakhasi balomele, ne niye sibamunyoolele ta.” 
25Ulwo Yesu waabaloma ari, “Inywe nga muli basilu! Naluundi kimyoyo 
kyeenywe si kifukiilila wangu ibyo byeesi baŋoosi bakuukuula khaale ta!. 
26Kristo sishimwakhila khutaambisibwa bibiindu bino byoosi, nio anyalise 
khukhwinjila mu shiriifwa sheewe?” 
27Yesu wabasontsoola ibyo bibyakanikhibwa khu niye mu byaronebwa 
bikhosefu, nga anyoowela khu Musa, ni baŋoosi boosi. 
28Ni baaba nga boolele aambi ni shishaalo mweesi baaba batsya, Yesu 
wafwaana nga abe wuutsya khwilooselayo. 
29Ne nibo bamwikontselela bari arame ni nabo nga baloma bari, “N'urame ni 
nafwe, bona antsye bulikho bwilabula, ni inyaanga yamalile khuukwa.” Aryo 
wenjila, warama ni nabo. 
30Ne n'aba nga wekhaale ni nabo ashikabilo, wabukula kumukaati, 
wakuloombela ikhabi, wakumenyulamo, wakubakabila. 
31Ulwo tsimoni tsaabwe tsabimbukha, bamwofwasa, n'endi wabakoraanakho. 

32Lwanyuma bareebana bonyene bari, “Kimyoyo kyeefwe sikibeele kyokhelela 
nga kumulilo, niye n'abeele nga akhukanikhayo khu ntsila, nga akhusontsoola 
ifwe bibyaronebwa bikhosefu?” 
33Lubaluba benyukha belayo i Yerusalemu, ibweeneyo banyoola baleekelwa 
liikhumi na mutweela, ni babaandu babaandi atweela ni nabo, nga babusaane 
atweela, 
34nga baloma bari, “Ilala Umukasya waalamukhile, abonekheele ni Simoni!” 

35Ne basaani babili bano nabo baabasontsoola bibibeelewo khu ntsila, naluundi 
ni saambo isi bamwofwaasile nga amenyulamo kumukaati. 

Yesu abonekhela Baleekelwa beewe 
(Matayo 28.16-20; Mako 16.14-18; Yokana 20.19-23; Buraambi 1.6-8) 

36Ne ni baaba nga bashikanikha bino, Yesu umweene wemikha akari waabwe, 
waabaloma ari, “Lukoosi lube ni nanywe.” 
37Nabo barakikha khuryaryamukha, nga barya bari baboone shisimu. 

38Aryo waabaloma ari, “Shiina shibariisa? Shiina kila mwikanakana mu myoyo 
kyeenywe? 
39Ni mubone bibyaaba byase, ni bikyele byase, ise niye Umweene. Ni 
mumambekho mubone. Shisimu sishili ni kumubili namwe ni kamakuumba ta, 
nga ni mubona ise ndi nabyo.” 
40Aryo n'amala khuloma isho, wabokesa bibyaaba ni bikyele byeewe. 

41Ne ni baaba nga bashiili khushifukiilisa ta lwe kumwikhoyo kumukali ni 
khukhwilaliila, wabareeba ari, “Ne muliwo ni khekhuulya ano?” 

42Bamuwa shisiintsa she nyeeni intsoshe. 

43Washakaanila, washilya nga boosi babona. 

44Lwanyuma waabaloma ari, “Bino nibyo bilomo bibyeene byeesi nababoolela 
nga ishiili atweela ni nanywe ndi, shaakhila byoosi khukhwoolelesebwa mu 
byaronebwa khusiise; mu makaambila ka Musa, ni mu bilomo bye baŋoosi ni 
mu Zabuli.” 
45Aryo wabimbula kamakyesi kaawe khumanya bibyaronebwa bikhosefu; 

46waabaloma ari, “Shino nisho shisharonebwa shiri: Kristo aakha 
khuutaambisibwa, ni khuulamukha mu bafu khu shifukhu she khataru, 
47naluundi ni khukhwibiiyisa ni khukhwiyakhilwa khwe bibyoonako byaakha 
biboolelwe mu manaambo koosi mu lisiina lyeewe, ni khunyoowela mu 
Yerusalemu. 
48Inywe muli bajulisi beebyo byoosi. 

49Ne ise samweene intsya khubakaanisa shiwaanwa sheesi Paapa abalomela. 
Ne mwakha murame mu shiriimba khukhwoolesa nga mwakwaarisiwile ni 
kamaani khukhwaama angaaki.” 

Yesu aniinisibwa mwikulu 
(Mako 16.19-20; Buraambi 1.9-11) 

50 Lwanyuma nga Yesu wabayilile ibulafu, waboolesa aambi ni Besaniya, 
wenyusa kamakhono keewe, wabawa tsikhabi. 
51Ne n'aba nga ashibawa tsikhabi, wabarurakho wayilibwa mwikulu. 

52Nabo bamwisaaya, baryo bakobolayo i Yerusalemu nga bali ni kumwikhoyo 
kumukali naabi. 
53Baryo baabatsaka mu Lisaayilo Likhulu buli busheele, nga babuyila Wele. 

Yokana 

Yokana 1 

Ilomo yekyela Umuundu 

1Makiboole aabawo Ilomo, n'Ilomo iyo yaba ni Wele, n'Ilomo iyo yaba Wele. 
2Khukhwaamila ilala makiboole Ilomo iyo yaba ni Wele. 

3Wele aabuumba bibiindu byoosi khuubirira mu Lomo iyo. Mbaawo shishiindu 
na shitweela shoosi shishabuumbibwa ta akhali khuubirira mu niye. 
4Buulamu bwaba bwaama mu niye, ni buulamu buno bwaba buwaanga bwe 
babaandu. 
5Buwaanga bumulikha ali shishiilima, ni shishiilima shalekha khunyalisa 
khubusimisa ta. 
6 Aabawo umuundu uweetsa nga arumanibwa khukhwaama isi Wele, nga 
lisiina lyeewe bari Yokana. 
7Niye eetsa nga umujulisi, khuwaanayo bujulisi khu buwaanga buno, ari nio 
akile babaandu boositsana bafukiilile mu Wele nga babirira mu niye. 
8Niye s'aba buwaanga ta, ne khurusakho ndi eetsa khuwaanayo bujulisi khu 
buwaanga ubwo. 
9Ilomo yino niyo iyaba buwaanga bwa ŋali, buwaanga bubweetsa mu shiibala 
khukhwaburukhila buli mutweela. 
10Ilomo yaba mu shiibala, ni shiibala shabuumbibwa khuubirira mu'lomo 
nyene. Ne shiibala shalekha khumanya Ilomo yino ta. 
11Ilomo yeetsa mu baandu baayo babeene, ne babaandu beewe balekha 
khumwakaanila ta. 
12Ne abo babamwakaanila, abo baaba ni khufukiilila mu lisiina lyeewe, abawa 
bunyala bwe khukhwikyela babaana ba Wele, 
13nga s'ali bari basaalikha nga babaandu ni basaalikha ta, namwe khulwe 
khuukana khw'omuundu ta, ne khurusakho ndi khu lwe khuukana khwa Wele. 
14Ilomo yino yekyela umuundu, wekhala akari musiifwe, nga wetsuule 
bubweela ni bwa ŋali. Ni nafwe khwabona shiriifwa sheewe, shiriifwa nga shili 
sh'Omwaana natweela yenyene khukhwaama isi Paapawe. 
15Yokana okesanisa bujulisi bubumuwaambakho, nga akuukuulila angaaki ari, 
“Yuno niye isi ise nalomakho nga ni naloma indi, ‘Uyo ulikhukhwiitsa 
lwanyuma lwase, aminyisa ise shiriifwa. Lwekhuuba niye anyoowa khubawo 
nga ise ishiili khubawo ta.’ ” 
16Ni khukhwaama mu bwitsufu bwe bubweela bweewe, ifwe fweesi khwafuna 
tsikhabi tsya khutweela khutweela. 

17Lwekhuuba Wele arawo kamakaambila nga abirira mu Musa, ne bubweela ni 
bwa ŋali byeetsa nga bibirira mu Yesu Kristo. 
18Mbaawo umuundu na mutweela uwabonakho Wele ta, akhali Umwaana 
uwasaalikha mutweela yenyene. Umweene uyo niye uba aambi ni Paapa, uyo 
niye ukila babaandu bamanya Paapa. 

Buurume bwa Yokana Umubatisa 
(Matayo 3.1-12; Mako 1.1-8; Luka 3.15-18) 

19Khuno nikhwo khurumbula khwa Yokana, nga Bayudaaya be mu Yerusalemu 
ni baarumana basaayi ni ba Levi khuureeba Yokana bari, “Iwe naanu?” 
20Naye waalekha khwibisa ta, ne waabuula lubuula ari, “Ise s'indi niye Kristo 
ta.” 
21 Baamureeba luundi bari, “Ne iwe uli naanu? Iwe niye Eliya?” Yokana welamo 
ari, “Taawe.” Baamureeba luundi bari, “Iwe niye Umuŋoosi?” Welamo luundi 
ari, “Taawe.” 
22Kila bamureeba bari, “Ne iwe naanu? Lwekhuuba khuli ni khuubakho ni 
sheesi khuutsya khuboolela abo babaakhurumanile. Wamweene ni 
wikanikhekho.” 
23 Yokana waabaloma ari, “Ise ndi likono ly'oyo ukuukuulila mu mubiimbi, nga 
Umuŋoosi Yisaaya n'aloma ari ‘Ni mukwalaase intsila yeesi Umukasya kane 
akyeendelekho.’ ” 
24Abo beesi barumana khureeba Yokana baryo, baaba batweela khu 
Bafarisaayo. 
25Baareeba Yokana luundi bari, “Ne noola iwe s'uli Kristo ta, namwe Eliya ta, 
namwe Umuŋoosi tsana ta, khulwashiina kila ubatisa?” 
26Yokana wabeelamo ari, “Ise imbatisa nga niyeetisa kameetsi. Ne mus'iinywe 
mulimo uyo isi inywe mukhamanyile ta; 
27Uyo uuli khukhwiitsa lwanyuma lwase, uyo isiise ikhaakhila ni khukangulula 
lukhoba lwe bilaalo byeewe ta.” 
28Bino byoosi byakholekhela i Besaniya, shishiili nga wambukhile luluutsi 
Yorudaani, mu shifwo mweesi Yokana aaba nga abatisila babaandu. 

Khasheese kha Wele 

29Shifukhu shisheelakho, Yokana n'abona Yesu nga alikho eetsa is'ali waaloma 
ari, “Bona Khasheese kha Wele, uwinyusawo shishonako she shiibala! 
30Yuno niye yeesi ise nakanikhakho, nga ni naloma ndi, ‘Aliwo umuundu uli 
khukhwiitsa inyuma wase, ne niye afuurakho ise shiriifwa. Lwekhuuba niye 
aabawo nga ise ishiili khusaalikha ta.’ 
31Akhaba nga ise ni neetsa nga imbatisa ni kameetsi, ndi nio akile ise 
imurumbule isi babaandu be mu Isiraeli, ise samweene abe sinamumanya ta.” 

32Yokana wekanikhakho nga awandalasa ari, “Nabona Umwoyo ekha nga 
liwuusi, nga ama mwikulu, wamuwolelakho. 
33Ni nase samweene sinamumanya ta, ne uyo uwanduma khuubatisa nga 
inaambisa kameetsi waanoma ari, ‘Kane ubone Umwoyo nga eekha ekhale khu 
muundu uyo. Umweene uyo niye ubatisa nga araambisa Umwoyo 
Umukhosefu.’ 
34Ise samweene nashibona, naluundi imandalasa ndi ali Umwaana wa Wele.” 

Baleekelwa ba Yesu baakiboole 

35Khu shifukhu shishelakho, Yokana ndi luundi aba wemikhile ni babili khu 
baleekelwa beewe. 
36Ne n'abona Yesu nga abira wamulolelela, kila aloma ari, “Bona Khasheese kha 
Wele.” 
37Baleekelwa beewe babili bano ni bawulila shino, baloonda khu Yesu. 

38Ne Yesu n'eshebukha waabona nga babili bano bamuloondakho, waabareeba 
ari, “Muweentsa shiina?” Baamukobolamo bari, “Rabbi, umenya waheena?” 
“Rabbi” shishimanyisa shiri Umuleekeli. 
39Yesu waabaloma ari, “Ni mwiitse mwabeene kane muboneyo.” Tsyaba abe 
tsili tsinyaanga nga liikhumi tsye angoloobe. Baryo batsya ni naye babona esi 
abe amenya, barama n'ibweene iyo. 
40Mutweela khuubo babawulila nga Yokana aloma bino, aba Andereya, 
wandaaye wa Simoni Petero. 
41Ni bwasha, Andereya waanyoowa khuweentsa yaaya weewe Simoni, 
waamuboolela ari, “Khwaanyoolile Kristo.” 
42Andereya waayila Petero isi Yesu. Yesu n'abona Petero, waamulolelela, 
waaloma ari, “Iwe niye Simoni umwaana uwa Yokana? Kane ulaangibwe uri 
Kefa.” (Lisiina lino lili shitweela busa ni Petero, shishimanyisa shiri lulwaanda). 

Yesu alaanga Filipo ni Nasanaeli 

43-44Khu shifukhu shisheelakho, Yesu waakhalawo khuutsya i Galilaaya. 
Waanyoola Filipo abe uwaama mu shiriimba she Besusaida, mweesi abe 
Andereya ni Petero bamenya. Yesu waamuloma ari, “N'unoondekho.” 
45Filipo n'anyoola Nasanaeli wamuloma ari, “Khwanyoolile uwatsana yeesi 
Musa aronakho mu makaambila, n'isi baŋoosi nabo baaronakho. Niye Yesu 
uwama i Nazareesi, ali umwaana uwa Yusufu.” 
46Nasanaeli wareeba Filipo ari, “Shilayi shiina shishinyala shaama i Nazareesi 
iyo nayo?” Filipo wamwiilamo ari, “Yiitsa wibonelekho.” 
47Yesu n'abona Nasanaeli nga amwiitsayo, wamulomakho ari, “Ilala bona umu 
Isiraeli umweene, ukhalimo khukhwikanakana khwoosi ta.” 

48Nasanaeli wareeba Yesu ari, “Wamanyila waheena?” Yesu welamo ari, “Ise 
ikhuboone nga wekhaale aasi e kusaala ku figi, nga Filipo ashiili khukhulaanga 
ta.” 
49Nasanaeli wamwiilamo ari, “Umuleekeli, iwe uli Umwaana wa Wele! Uli 
Umuyiinga uwa Isiraeli!” 
50Yesu wamuloma ari, “Ufukiilila khulw'esho shonyene, nga ni nomile ndi 
ikhuboone nga wekhaale aasi e kusaala ku figi? Kane ubone bibiindu bye 
kamaani khuminyisa bino.” 
51Yesu weloosela ari, “Muŋali, ilala ikhuboolela ndi, ukhaabone likulu nga 
lyabaayukhile, nga angaaki w'Omwaana w'Omuundu, bamalayika ba Wele nga 
beekha ni baniina.” 

Yokana 2 

Kamayiiya ke Bukhwale i Kana 

1Khu shifukhu shikhola khataru, abawo kamayiiya ke bukhwaale i Kana, mu 
Galilaaya, ni maayi wa Yesu naye abayo. 
2Yesu ni baleekelwa beewe nabo baaba babalaangile khu mayiiya. 

3Ne iviini niyawawo, maayi wa Yesu wamuloma ari, “Sibali ni iviini ta.” 

4Yesu wamulomela ari, “Mukyelemawe, ubeele uryeena ni nase?” 

5Ne maayi weewe waloma babakaanisi ari, “Ni mukhole shoosi shoosi sheesi 
kane abalomele.” 
6Aabawo kamayingu kasesaba ke kamabaale, nga buli litweela litsyamo 
tsisoongwe nga tsitaru. Kamayingu kano kaaraambisibwa ni Bayudaaya lwe 
khukhwipyeluusa, nga isaambo yaabwe ni yaba. 
7Yesu waloma babakaanisi ari, “Ni mwitsuse kamayingu ako ni kameetsi.” Nabo 
baketsusa khukhwoolela ilala khu minwa. 
8Lwanyuma waabaloma ari, “Ni mutahekho muyilile umuraangilisi we 
kamayiiya.” Babakaanisi baatahakho baamuyilila. 
9Umuraangilisi we kamayiiya n'amuusakho kameetsi ari kakaaba kekyelile 
iviini, waalekha khumanya isi yaama ta. Ne babakaanisi babaataha kameetsi 
nibo baaba abe baamanyile. Aryo walaanga umusaani ukhweele, waamwiisa 
andulo, 
10waamuloma ari, “Buli muundu anyoowa khukaba iviini ifuura bulayi, nio 
lwanyuma lwayo wesawo ilikho aasi, nga babaandu bekurire. Ne bona iwe 
waabiikhile iviini indayi inyene khukhwoolesa ari.” 
11Khano nikho khabonelo khe kamakaanga kheesi Yesu aanyoowelakho 
khuukholela i Kana, mu Galilaaya. Aryo wokesanisa shiriifwa sheewe, ni 
baleekelwa beewe baamufukiililamo. 

12 Lwanyuma lwe'sho, Yesu weekha i Kaperunaumu, nga ali atweela ni maayi 
weewe, ni bayaaya beewe, ni baleekelwa beewe. Ibweene iyo, baamalayo 
bifukhu bikyeekhe biri. 

Yesu atsya mu Lisaayilo Likhulu 
(Matayo 21.12-13; Mako 11.15-17; Luka 19.45-46) 

13 Kamayiiya ke Bayudaaya ke Khuubirakho kaaba abe kali aambi khukhwoola, 
kila Yesu aniina i Yerusalemu. 
14Ne mu Lisaayilo Likhulu wanyoolamo babaandu nga bakulisa tsikhaafu, 
tsisheese, ni kamawuusi. Ni babaandi nga bekhaale abweene awo, 
bayuusaŋana tsinusu. 
15Aryo Yesu wabukula kimikosi warukhamo kumusariti, wabatimisa boosi 
khurura mu Lisaayilo Likhulu, atweela ni tsisheese, ni tsikhaafu. Wahanyaka 
tsinusu ts'abo babaaba nga bayuusaŋana tsinusu. Wafumalikhaka ni tsimeetsa 
tsaabwe. 
16Waloma abo babakulisa kamawuusi ari, “Bino ni mubirusewo ano! 
Shimwaakha mwakalusa intsu ya Paapa wase, mwakikesa khuuba intsu ye 
khukulaanilamo ta.” 
17 Baleekelwa beewe bashebulila bibyaronebwa bikhosefu bibiloma biri, 
“Libuba lye khukana intsu yoowo liburukha mus'iise nga kumulilo.” 
18Baryo baraangilisi be Bayudaaya bakobolamo Yesu nga bamureeba shireebo 
bari, “Khabonelo shiina khe kamakaanga kheesi uli ni nakho khukhwokesana 
khari uli ni bunyala khukhola bibiindu bino?” 
19 Yesu wabeelamo ari, “Ni mufuniaake Lisaayilo Likhulu lino, ni nase 
indilyombekhela mu bifukhu bitaru.” 
20Bayudaaya kila bamwiilamo bari, “Lisaayilo Likhulu lino lyayila kimiiko 
kamakhumi kane na kisesaba khulyombekha, ne iwe unyala khulyombekhela 
mu bifukhu bitaru byonyene?” 
21Ne Lisaayilo Likhulu lyeesi Yesu aba nga alomakho, lyaba kumubili kweewe 
kumweene. 
22Ne n'amala khulamukha khukhwaama mu bafu, baleekelwa beewe 
bashebulila bari aloma shino. Baryo bafukiilila bibyaronebwa bikhosefu ni 
bilomo byeesi Yesu aloma. 

Khumanya khwa Yesu khwe buulamu bwe bubundu 

23Aryo Yesu n'aba nga ali mu Yerusalemu khu Mayiiya ke Khuubirakho, 
babaandu bakali bafukiilila lisiina lyeewe, khulwe bubonelo bwe kamakaanga 
bweesi akhola. 
24Ne Yesu walekha khubeyikina ta, lwekhuuba abe wabamanya boosi bulayi. 

25Sishekombebwa umuundu yeesi khumuboolela khubiwaamba khu baandu ta, 
lwekhuuba umweene amanya bibiindu bibyaba mu myoyo kye babaandu. 

Yokana 3 

Inganikha iya Yesu ni Nikodemusi 

1Aabawo umuraangilisi mutweela, nga bamulaanga bari Nikodemusi, nga ali 
mu lituuli lye Bafarisaayo naluundi umuraangilisi mu Bayudaaya. 
2Shiilo shitweela weetsa isi Yesu, waamuloma ari, “Umuleekeli, khwaamanya 
khuri iwe umuleekeli uwarumaniwa ni Wele. Khulwekhuuba mbaawo 
umuundu unyala khuukhola bye kamakaanga byeesi iwe ukhola bino ta, 
khuurusakho nga Wele ali ni naye.” 
3Yesu wamwiilamo ari, “Ilala, ilala, ikhuloma ndi umuundu n'akhasaalibwa 
kumuluundi kwe khaabili ta, s'anyala khubona Buyiinga bwa Wele ta.” 
4Nikodemusi waamureeba ari, “Umuundu umukhulu anyala aryeena 
khusaalikha luundi? Anyala khukhwiilayo munda ya maayi weewe nio 
wasaalikha kumuluundi kwe khabili?” 
5Yesu waamwiilamo ari, “Ilala ikhuboolela muŋali ndi, akhali nga umuundu 
wasaalikhile khuubirira mu meetsi n'Umwoyo, s'anyala wenjila mu Buyiinga 
bwa Wele ta. 
6Shishisaalikha khukhwaama mu mibili kye babaandu, shiba shili ni kumubili 
nga umuundu, ne shishisaalikha khuubirira mu Mwoyo, shiba nga imbewo. 
7Shikhakhwiyaangisa ta nga ise n'ikhulomeele iwe ndi, ‘Buli mutweela akhiile 
khuusaalikha bushaakha.’ 
8Imbewo iwuutsa nga itsya buli oosi isi ikanile. Akhaba nga uwulila likono 
lyayo, ne s'umanya isi ilikho yaama, namwe isi ilikho itsya ta. Nasho shili 
shitweela busa ni n'oyo yeesi usaalikha nga abirira mu Mwoyo.” 
9Nikodemusi waareeba ari, “Isho shinyalikha shiryeena?” 

10Yesu waamukobolamo ari, “Ilala, iwe uli umuleekeli mu Isiraeli, ne s'umanya 
bibiindu bino ta? 
11Ikhuwandalasila ilala ndi, ifwe khukanikha khu biindu byeesi khumanyile. 
Naluundi khuboola khu byeesi khwabona. Ne mbaawo namutweela 
khusiinywe ufukiilila buurume bweefwe ta. 
12Ne isi mushilobela khufukiilila nga nakanikhile isi muli khu bye mu shiibala, 
munyala muryeena mwafukiilila ni kane imbaboolele khu biindu bye mwikulu? 
13Mbaawo uwaniinakho mwikulu ta, khurusakho uyo uweekha khukhwaama 
mwikulu, nga niye Umwaana w'Omuundu. 
14 “Nga Musa mu mubiimbi n'asuunga angaaki indemu isi babuumba busa, ni 
musaambo niyo ndweela Umwaana w'Omuundu naye alisuungibwa angaaki. 
15Nio buli mutweela yeesi umufukiililamo abe ni bulamu bubukhawawo ta. 

16“Ne lwekhuuba Wele akana naabi shiibala, kila awaanayo umwaana weewe 
natweela yenyene, ari nio buli muundu yeesi umufukiililamo alekhe khuhela ta, 
ne abe ni bulamu bubukhawawo ta. 
17Lwekhuuba Wele s'arumana Umwaana weewe mu shiibala khukhalila 
shiibala kumusaango ta, ne akhali ndi arumana Umwaana weewe ari awonese 
shiibala. 
18Uyo yeesi ufukiilila mu Mwaana mbaawo ulimukhalila kumusaango ta; ne uyo 
yeesi ukhafukiilila mu Mwaana ta, baamala khaale khumukhalila kumusaango. 
Lwekhuuba siwafukiilila mu lisiina ly'Omwaana wa Wele ta. 
19“Shishaamilakho kumusaango shili shiri: ikhaba nga buwaanga bwayitsa mu 
shiibala, babaandu baayokesanisa bari bakana shishiilima khuuminyisa 
buwaanga. Khulwekhuuba bikholwa byaabwe bili bye bubwoonaki. 
20Abo boosi babaakhola bye bubwoonaki sibakana buwaanga ta, naluundi 
babiiyila buwaanga, khulwekhuuba sibakana bye bubwoonaki byaabwe 
byamanyikhana ta. 
21Ne uyo ukhola bya ŋali, eetsa isi buwaanga, nio byeesi akhola bibonekhele 
ilala biri byeesi akhola bili ibyo byeesi Wele akana.” 

Yesu ni Yokana Umubatisa 

22Lwanyuma lwe'byo, Yesu waatsya ni baleekelwa beewe mu shisiintsa she 
Yuda. Waamenya ibweene iyo, nga abatisa. 
23Ne Yokana naye yaba ali i Ayenoni, shishiili aambi ni Salimu, nga abatisa, 
khulwekhuuba shiifwo isho shabamo kameetsi kamakali. Babaandu bakali 
baamutsyayo, waababatisa. 
24Abweene awo abe bashiili khuwaamba Yokana khumura mu mapuusu ta. 

25Nga bali awo, khukhaandisana khwabalukhwawo, nga batweela khu 
baleekelwa ba Yokana bakhaandisana n'Umuyudaaya. Abe balikho 
bakhaandisana khu bye khukhwipyeluusa. 
26Kila batsya isi Yokana bamuloma bari, “Umuleekeli, umuundu uwatsana isi 
waba ni naye shanjelekha sha Yorudaani, uyo isi wakanikhakho, naye ana ari 
alikho abatisa. Naluundi babaandu boosi balikho batsya isi niye.” 
27Yokana wabeelamo ari, “Mbaawo umuundu yeesi unyala khuuba ni 
shishiindu ta, akhali nga bashimuweele khukhwaama mwikulu. 
28Inywe mwabeene muli bajulisi baase, nga ni naloma ndi, ise s'indi niye Kristo 
ta. Ise narumanibwa khumwinyoowa ibweeni weewe. 
29Umusaani ukhweele, aba niye umweene uw'omweha. Ne umusaale w'oyo 
ukhweele ekhoya naabi, n'ema ambi warekeeresa likono lyooyo ukhweele. 
Nashiryo ari kumwikhoyo kwase kuli kumwitsufu. 
30Niye aakha khukhwiloosela, ne ise naakha khukhwikhilila.” 

Uyo uwaama Mwikulu 

31Uyo uwaama mwikulu aba ali angaaki a buli shiindu; ne uyo uwaama mu 
shiibala aba uwe mu shiibala, naluundi akanikha khu bye mu shiibala. Ne uyo 
uwama mwikulu aba ali angaaki a buli shiindu. 
32Niye akanikha khu byeesi aabona naluundi byeesi aawulila, ne she 
khukhwiyaangisa, mbaawo ufukiilisa byeesi aloma ta. 
33Ne uyo ufukiilisa khuuboola khweewe, aba awandalasa ari Wele ali uwa ŋali. 

34Khulwekhuuba uyo isi Wele arumana, akanikha bilomo bya Wele, ni Wele 
aamuwa Umwoyo weewe mu bwitsufu. 
35Paapa akana umwaana weewe, naluundi waamuwaambisa bibiindu byoosi. 

36Uyo ufukiilila mu mwaana ali ni buulamu bubukhawawo ta. Ne uyo 
ukharekeeresa byeesi Umwaana aloma ta, s'alifuna buulamu ta. Khuurusakho 
ndi, alirama mu shitaambiso shishaama isi Wele. 

Yokana 4 

Yesu akanikha n'umukhasi Umusamariya 

1Bafarisaayo baawulila bari Yesu ali khuukalusa naluundi ali khuubatisa 
baleekelwa bakali khufuura Yokana. 
2Akhaba nga Yesu umweene s'abatisa umuundu yeesi ta, khurusakho 
baleekelwa beewe nibo babaabatisa. 
3Yesu n'ashimanyakho aryo, waarura mu Yuda, wakobolayo i Galilaaya. 

4Nga atsya, waakana khuubirira mu Samariya. 

5Aryo woola mu shiriimba she mu Samariya, shishilaangibwa shiri Sukure, nga 
shili aambi ni kumukuunda kweesi Yakobo aawa umwaana weewe Yusufu. 
6Mu bweenemwo mwabamo isebele ya Yakobo. Ne Yesu n'aba nga waaluwile 
khu lwe lukyeendo, wikhala aasi aambi n'isebele iyo. Tsisaawa tsyaba nga 
tsisesaba tsye mwihangilwe. 
7Lwanyuma umukhasi Umusamariya nga wetsile khutaha kameetsi, Yesu 
waamuloma ari, “N'umbekho kameetsi inywe.” 
8Baleekelwa beewe baaba baatsiile mu shiriimba khuukula biilyo. 

9 Umukhasi Umusamariya uyo welamo Yesu ari, “Shinyalikha shiryeena iwe 
ubeele Umuyudaaya, khukhunoomba ise, umukhasi Umusamariya, kameetsi?” 
Lwekhuuba Bayudaaya ni Basamariya sibakholakana ta. 
10Yesu waamuloma ari, “Uba nga umanyile shiwaanwa sha Wele nga ni shili, 
naluundi uba nga umanyile uyo ukhuloombile ari, ‘imbekho kameetsi inywe,’ 
Iwe wandimuloombile she khuunywa, ni naye yandikhuweele kameetsi 
kakareera buulamu.” 

11Umukhasi wamwiilamo ari, “Paapa, iwe s'uli ni she khuutayila kameetsi ta, 
naluundi isebele iyi, ili indeeyi naabi, ne kameetsi kano kakaareera buulamu, 
kane ukaamiise wahe? 
12Iwe uli uwe angaaki naabi khufuura kuuka weefwe Yakobo uwakhuwa ifwe 
isebele yino, mweesi niye umweene anywatsaka, ni babaana beewe, atweela ni 
bibyaayo byaabwe?” 
13Yesu wamuloma ari, “Umuundu yeesi unywa kameetsi ke isebele yino, bulesa 
buli mulya luundi. 
14Ne umuundu yeesi unywa kameetsi keesi ise imuwa, buulesa sibulimulya 
luundi ta. Ilala kameetsi keesi ise imuwa kalikyela mu niye isebele itubukha, 
nga kamuwa buulamu bubukhawawo ta.” 
15Umukhasi waamwiilamo ari, “Paapa n'umbe kameetsi ako, nio buulesa 
bulekhe khuundya luundi ta. Naluundi nio indekhe khukhwiitsatsaka ano 
khuutaha kameetsi ta.” 
16Yesu waamulomela ari, “N'utsye, ulaange umuseetsa woowo, ukobole ano.” 

17Umukhasi kila amwiilamo ari, “Ise s'indi n'umuseetsa ta.” Yesu waamwiilamo 
ari, “Khuuloma uri s'uli n'umuseetsa ta, waalomele sha ŋali. 
18Lwekhuuba wakhwaalikha khu baseetsa baraano. Ni nooyo esi uli ni naye ari, 
s'ali umuseetsa woowo ta. Mu shino, waalomele bya ŋali.” 
19Umukhasi waamwiilamo ari, “Paapa, iwe uli umuŋoosi! 

20Bakuuka beefwe besaayilatsaka khu lukiingi luno, ne inywe Bayudaaya 
muloma muri, mu Yerusalemu mwonyene nimwo mweesi khwakha 
khukhwisaayila.” 
21Yesu waamuloma ari, “Mukhas'iwe, n'ufukiilile uri imbuka ili khukhwiitsa isi 
mulisaayila Paapa, akhuba khu lukiingi luno namwe mu Yerusalemu ta. 
22Inywe Basamariya simumanya naanu isi mwisaaya ta, ne ifwe Bayudaaya 
khumanya isi khwisaaya. Lwekhuuba buwonesi bwama mu Bayudaaya. 
23Ne imbuka ilyoola, ne khanome ndi yoolile khaale, isi babesaaya mu bwa ŋali, 
balisaaya Paapa mu Mwoyo ni muŋali, khulwekhuuba Paapa akana babaandu 
babaali nga abo khuumwisaaya. 
24Wele ali Umwoyo, nashiryo abo babaamwisaaya, baamwisaaya mu Mwoyo ni 
mu Ŋali.” 
25Umukhasi waamuloma ari, “Uyo isi baamala khuubiitakho tsikhabi 
(ulaangibwa ari Kristo), alikhukhwiitsa. Ni naye nga weetsile, ifwe 
alikhuboolela byoosi.” 
26Yesu waamuboolela lubuula ari, “Ise niy'oyu isi ulikho ukanikha ni naye.” 

27Ni abweene awo, baleekelwa beewe baakobola. Ne beyaanga khuubona nga 
abe Kristo alikho akanikha n'umukhasi. Ne mbaawo na mutweela uwareeba 

umukhasi ari shiina sheesi akana, namwe khuureeba Yesu bari lwashiina aba 
ali khuukanikha ni naye ta. 
28Umukhasi waalekha isoongwe yeewe, waakobolayo mu shiriimba, 
waaboolela babaandu ari, 
29“Ni mwiitse mubone umuundu uwumboolele byoosi byeesi ise nakhola. 
Manya umweene uyu anyala khuuba niye Kristo?” 
30Ni abweene awo babaandu bakali baama mu shiriimba baatsya isi Yesu aba. 

31Ne bino byoosi biba biryo, baleekelwa ba Yesu abe balikho bamwikontselela 
bari, “Umuleekeli, n'ulyekho biilyo.” 
32Ne niye wabeelamo ari, “Ise ndi ni biilyo byeesi indya, byeesi inywe 
mukhamanyile ta.” 
33Lwanyuma baleekelwa bekuta bonyene bari, “Manya ikhabawo umuundu 
umurereere biilyo?” 
34Yesu waabaloma ari, “Biilyo byase nikhwo khuukhola sheesi uyo uwanduma 
akana, ni khukhwoolelesa kumulimo kweewe kweesi aamba. 
35Inywe simuloma muri ishiramayo kimyeesi kine nio likyesa lyoole ta? 
Imbaloma ndi ni mwinyuse tsimoni tseenywe mubone kimikuunda! Kyaamalile 
khaale khuulaba, kyoolile likyesa. 
36Ni aluno, uyo ukyesa balikho bamuwa kumukheemba kweewe, naluundi 
abuusanisa bibyaamo khulwe buulamu bubukhawawo ta. Nio manya 
umumiitsi ni nooyo ukyesa banyale khukhwikhoyela atweela. 
37Aluno iliwo shilomo shino sha ŋali shishiloma shiri, ‘Mutweela amiitsa, 
ukuundi wakyesa.’ 
38Ise nabarumanile khukyesa ibyo byeesi mukhakhalabanila ta. Babaandi busa 
babaraamba kumulimo, ne inywe mukyesa bibyaama mu maani kaabwe.” 
39Bakali khu Basamariya babaama mu shiriimba umwo, bafukiilila mu Yesu 
khu lwe bujulisi bw'omukhasi uyo uwaaloma ari, “Amboolele byoosi byeesi ise 
nakhola.” 
40Baryo Basamariya beene ni beetsa isi Yesu, bamuloomba bari amenyekho ni 
nabo. Naye warama ibweene iyo khumala bifukhu bibili. 
41Babaandi bakali busa bamufukiililamo khu lwe bilomo byeewe. 

42Baryo baloma umukhasi tsana bari, “Ari khufukiilila akhuba bari khu lweebyo 
byeesi iwe ukhuboolele ta, ne khulwekhuuba fwabeene khwamuwulile, luundi 
khwaamanyiile ilala khuri umusaani yuno niye Umuwonesi we shiibala.” 

Yesu awonesa umwaana w'omuundu uwe shiriifwa 

43Lwanyuma lwe bifukhu bibili ibyo, Yesu waarurayo waatsya i Galilaaya. 

44Lwekhuuba Yesu umweene aloma ari, “Umuŋoosi s'ali ni shiriifwa khu shaalo 
she waabwe ta.” 

45Aryo n'ola i Galilaaya, babaandu be Galilaaya bamwikhoyela, lwekhuuba 
baaba baboone buli shiindu sheesi akhola mu Yerusalemu, khu Mayiiya ke 
Khuubirakho. Nabo baaba batsiile khu mayiiya keene ako. 
46Yesu ndi luundi wakyeniyakho mu shaalo isho she Kana, mu Galilaaya. 
Ibweene iyo esi aakalusila kameetsi khukhwikyela iviini. Ne i Kaperunaumu, 
aabayo umusaani umukhulu mu buwuli, uwe shiriifwa, uwaba n'umusoleeli 
weewe, nga umulwaale. 
47Umusaani uyo n'awulila ari Yesu waamile i Yuda wolile i Galilaaya, waatsya 
isi Yesu ali, waamuloomba ari atsye awonese umusoleeli weewe, lwekhuuba 
abe atsya khufwa. 
48Yesu wamuloma ari, “Inywe ni mukhalibona bubonelo bubwiyangisa, ni bye 
kamakaanga, simulifukiilila na khakyeekhe ta.” 
49Ne umuundu uwe shiriifwa uyo, waaloma ari, “Musakhulu, ni wiitse khutsye 
nga umwaana wase ashiili khufwa ta.” 
50Ne Yesu waamulomela ari, “N'utsye, umusoleeli woowo kane awone.” 
Umusaani uyo wafukiilila sheesi Yesu aamulomela, waatsya. 
51Ne n'aba nga ashiili khu ntsila atsya, babakaanisi beewe, beetsa 
bamwakaanana, baamuboolela bari, “Umusooleli woowo waawonile.” 
52Kila abareeba tsinyaanga tseesi umusoleeli aawonelamo. Baamuloma bari, 
“Kamayima kaamururirekho ingoloobe, khu saawa musaafu.” 
53Aryo paapa w'omusooleli washebulila ari isaawa nyene iyo, nimwo mweesi 
Yesu alomela ari, “Umusooleli woowo kane awone.” Ni abweene awo, umusaani 
uyo umweene ni be mu ntsu mweewe boosi bafukiilila mu Yesu. 
54Akhano nikho khabonelo khakheyangisa, khe khaabiili kheesi Yesu aakhola 
nga n'ama i Yuda wiitsa i Galilaaya. 

Yokana 5 

Yesu awonesa umuundu umulwaale khu litibo 

1Lwanyuma lwe'byo, Yesu waniina i Yerusalemu, khubayo khu mayiiya ke 
Bayudaaya. 
2Ne mu Yerusalemu, aambi ni kumulyaango kwe kamasheese aabawo liitibo, 
lililaangibwa mu lulimi Luheburaniya bari, “Besuzasa,” nga lilikho bikonelo 
biraano. 
3Ne mu byeene ibyo, mwakonatsakamo balwaale bakali, nga mulimo baabofu, 
baleme, ni babakataala, nga baliindiilila kameetsi khuukululukha. 
4Lwekhuuba abe Malayika w'Omukasya ekhatsaka mu litibo ilyo mu mbuka 
ikhali ndweela ta, waakulula kameetsi. Ari buli uyo uwanyoowa khuukwamo 

nga kameetsi kaakululukhile, awonesebwatsaka bulwaale bwoosi bweesi aaba 
ni nabwo. 
5Ne yabayo umusaani uwaba walwaala khuumala kimiiko kamakhumi kataru 
na shinaane. 
6Ne Yesu n'amubona nga waakonele awo, naluundi waamanya ari waamala 
awo imbuka indeeyi nga afwaana aryo, waamureeba ari, “Ukana 
uwonesebwe?” 
7Umusaani umulwaale wiilamo ari, “Musakhulu, s'indikho n'umuundu yeesi 
unyala khukhuunjeeta khukhuuntsikhisa mwitibo, nga kameetsi 
kaakululukhile ta. Ise n'imba nga ndi khuutsya khukwamo, inyoola nga 
umuundu ukuundi wanyoowele khukhwikhamo khaale.” 
8Aryo Yesu waamuloma ari, “Yinyukha, usute bulili bwoowo, ukyeende.” 

9Khaangu akho, umusaani waawona, waasuta lusaamba lweewe, waakyeenda. 
Ne khu shifukhu khweesi bino byakholekhelakho, shaba shifukhu sha Sabato. 
10Kila Bayudaaya baloma umusaani mweene uwawonesebwa bari, “Shili she 
kumusilo iwe khuusuta lusaamba lwoowo, khulwekhuuba shaleelo luli lwa 
Sabato.” 
11Umusaani uyo wabeelamo ari, “Umusaani uwumbonisile anomele ari suta 
lusaamba lwoowo ukyeende.” 
12Nabo bamureeba bari, “Naanu umweene uyo, ukhulomele ari suta lusaamba 
lwoowo ukyeende?” 
13Ne umusaani uwawonesebwa s'amanya oba naanu ta, khulwekhuuba Yesu 
aba warurilewo, khulwe bukali bwe babaandu babaabawo mu shifwo sheene 
isho. 
14Lwanyumakho, Yesu waanyoola umusaani uwatsana mu Lisaayilo Likhulu, 
waamuloma ari, “Bona ari waawonisibwile. Ukheelayo wonaka luundi ta, 
khulwekhuuba shishiindu shishiminyisakho buubi shinyala 
shakhukholekhakho.” 
15Umusaani uyo wenyukha waatsya waaboolela Bayudaaya ari Yesu niye 
uwamuwonesa. 
16Shiryo shaakila Bayudaaya bakubyeenga Yesu, khulwekhuuba aawonesa 
umulwaale khu Sabato. 
17Ne Yesu waabeelamo ari, “Paapa wase araamba khukhwoolisa ni aluno ari, ni 
nase inaamba.” 
18Shino shaakila Bayudaaya beloosela khuukhalawo bari bamwiire. 
Khulwekhuuba sishaba ndi oneka khulwe khufuniaaka likaambila lya Sabato 
shonyene ta, ne ni khukhwiileekhaasa khu Wele, nga aloma ari Wele ali Paapa 
weewe. 

Bunyala bw'Omwaana 

19Awo Yesu wabeelamo ari, “Ilala, ilala, imbaboolela ndi, Umwaana s'anyala 
khukhola shishiindu shoosi khubweewe ta, khurusakho akhola sheesi abona 
Paapa weewe nga n'akhola. Khulwekhuuba shoosi sheesi umwaana abona 
Paapa weewe nga akhola, n'Umwaana naye akhola. 
20Khulwekhuuba Paapa akana umwaana weewe, aryo wamwokesa byoosi 
byeesi akhola, naluundi alimwokesa kimilimo kikiindi kimikali kikifuura kino, 
ni nanywe mwiyange. 
21Khulwekhuuba nga Paapa n'alamusa baafu wabawa buulamu, n'umwaana 
naye aryo awa abo beesi aroboole buulamu. 
22Naluundi Paapa s'akhalila umuundu yeesi kumusaango ta, ne akhali wawa 
Umwaana bunyala bwoosi, khukhala kimisaango. 
23Nio akile boosi bawe Umwaana shiriifwa, nga ni bawa Paapa shiriifwa. 
Umuundu yeesi ukhawa Umwaana shiriifwa ta, s'anyala wawa Paapa 
uwarumana Umwaana shiriifwa ta. 
24“Ilala imbaboolela ndi, umuundu yeesi uwulila shilomo shase, naluundi 
waafukiilila uyo uwandumana, ali ni buulamu bubukhawawo ta. Ni naye sibali 
mukhalila kumusaango ta. Khulwekhuuba waakhalisa khaale khukhwaama mu 
khufwa, wenjila mu bulamu. 
25Ilala, ilala, imbaboolela ndi imbuka iliitsa, khanome ndi yoolile, isi baafu 
baliwulila likono ly'Omwaana wa Wele. Ni naabo babaaliwulila, baliba balamu. 
26Khulwekhuuba Paapa umweene nga n'ali shisina she buulamu, aryo wawa 
Umwaana naye khuuba shisina she buulamu, 
27Naluundi wamuwa bunyala khukhala kimisaango, khulwekhuuba ali 
Umwaana w'Omuundu. 
28Shino shikhabeyangisa ta, khulwekhuuba imbuka ili khukhwiitsa esi abo 
boosi babaali mu ŋani baliwulila likono lyeewe, 
29barure ibulafu we tsiŋani. Abo babaakholatsaka bilayi balilamukhila 
buulamu, ne abo babaakholatsaka biibi, balilamukhila kumusaango. 

Bajulisi ba Yesu 

30“Ise mu bunyala bwase shinyala khuukhola shishiindu shoosi ta. Ne ise ikhala 
busa kumusaango nga Paapa n'anomela. Nashiryo khuukhala kumusaango 
khuno khuli khwa ŋali, khulwekhuuba ise s'imeentsa khuukhola bibyase khu 
bwase busa ta, ne njeeba sheesi uyo uwandumana akana. 
31Ne n'imba nga imanyisa bibyase khubwase, aba khuumanyisa khwase 
sikhuba khwa ŋali ta. 
32Ne aliwo ukuundi umanyisa bibimaamba khus'ise, ni nase imanya ndi ibyo 
byeesi amanyisa khus'ise bili bya ŋali. 

33Inywe mwarumana baarume isi Yokana, ni naye waababoolela bibiwaamba 
khu ŋali. 
34Ne ise sinimalila khukhuboola khw'omuundu khukhuwaamba khus'ise ta, ne 
akhali ise inoma bino nio akile inywe muwonesebwe. 
35Yokana aba niye itaala iyaburukha yakhoselela naabi. Ni nanywe mu mbuka 
ifwiiti mwakanakho khusangaalila buwaanga bweewe. 
36Ne aliwo shishiindu shishifuura Yokana bukhulu shishinganikhakho khwiise, 
sheesi imanyisa ndi nikyo kimilimo kyeesi Paapa amba khukhola, kimyeene 
ikyo kyeesi ise ikhola, khukhwokesana nga Paapa niye uwandumana. 
37Ni Paapa uwandumana ise niye umweene uboola bibimaamba khwiise, 
akhaba nga inywe simwawulila likono lyeewe ta, namwe simwamubonakho 
nga n'afwaana ta. 
38Ni shilomo sheewe sishili mus'iinywe ta, khulwekhuuba simufukiilila uyo esi 
Paapa arumana ta. 
39“Muwentselesa mu byaronebwa bikhosefu khulwekhuuba mwaambaasa 
muri, mulinyoola buulamu bubukhawawo ta, khuubirira mu nibyo. Ne 
mwalekha khumanya muri mu byaronebwa ibyo, mulimo bibileekela khus'ise 
ta. 
40Ne inywe simukana khukhwiitsa isi ise ndi, nio akile mufune buulamu ta. 

41Ise shiniweentsela shiriifwa khukhwaama mu baandu ta. 

42Ne inywe ise naabamanya bulayi naabi. Mu myoyo kyeenywe simulikho ni 
khuukana Wele ta. 
43Ise neetsa mu lisiina lya Paapa, ne inywe simwayifukiilila ta. Ne singa ukuundi 
etsa mu lisiina lilyeewe umweene, kane mumufukiilile. 
44Munyala muryeena khuufukiilila ni muba nga mukana khuwebwa shiriifwa 
mwenyene na mwenyene, ne nga simuweentsa shiriifwa shishaama isi Wele, 
uyo yenyene uli Wele ta? 
45“Mukhambaasa muri ise niye ulibawabilayo isi Paapa ta. Ne Musa isi 
mwaramo bubwiyikinwa bwenywe niye ulibawabilayo. 
46Muba nga mumwafukiilila Musa, khali ni nase mufukiilile, lwekhuuba Musa 
arona bibimaamba khus'ise. 
47Ne noola simufukiilila byeesi niye arona ta, munyala muryeena khufukiilila 
bilomo byeesi ise inoma?” 

Yokana 6 

Yesu aliisa babaandu bikana biraano 

(Matayo 14.13-21; Mako 6.30-44; Luka 9.10-17) 

1Lwanyuma lw'ebyo, Yesu waambukha waatsya injelekha we nyaantsa 
Galilaaya, isi balaanga bari Tiberiya. 
2Babaandu bakali baamuloondakho, khulwekhuuba abe baaboone bye 
kamakaanga bye khuuwonisa balwaale, byeesi Yesu aakhola. 
3Yesu waniina khu lukiingi wekhala iyo ni baleekelwa beewe. 

4Ne Kamayiiya ke Bayudaaya ke Khuubirakho abe kali aambi khukhwoola. 

5Yesu n'enyusa tsimoni waabona babaandu bakali nga beetsa is'ali. Kila areeba 
Filipo ari, “Kane khukule waheena biilyo bibinyala byaliisa babaandu bano 
boosi?” 
6Aaloma aryo khuukhakilisa Filipo, khulwekhuuba abe niye umweene 
waamanyile sheesi atsya khukhola. 
7Filipo wamwiilamo ari, “Khuunyalisa buli mutweela khuulyakho khakhaandu 
khakhaba khakyeekhe khari, kane shiyile tsidinari tsitsoola nga bitoondo bibili 
nio biilyo bimale.” 
8Mutweela khu baleekelwa ba Yesu, ulaangibwa Andereya, nga niye wandaaye 
uwa Simoni Petero, waaloma ari, 
9“Iliwo ano umusoleeli mutweela uli ni kimikaati kye ŋaano kiraano, ni 
tsinyeeni tsibili. Ne khu baandu bano boosi, bino kane bikhole shiina?” 
10Yesu waaloma ari, “Ni mulomele babaandu bekhale aasi.” Khulwekhuuba 
abawo bunyaasi bukali mu shisiintsa isho. Babekhala aasi abe boolesa nga 
basaani bikana biraano. 
11Lwanyuma Yesu wabukula kimikaati ikyo, wakiloombela tsikhabi. Nga 
waamalile, wakikabila babaaba bekhaale aasi. Wakhola shitweela ni tsinyeeni 
khukhwoolisa boosi baalya bekura nga ni bakana. 
12Ne boosi ni baamala khuulya bekura, Yesu waalomela baleekelwa beewe ari, 
“Ni mubuusanise buubuya buburamiilekho, nio alekhe khubawo shishiindu 
shoosi shishonekha ta.” 
13Baryo baabuusanisa buubuya, betsusa bibiipo liikhumi na bibili. 

14Babaandu babaabawo ni baabona khaabonelo khe kamakaanga khano kheesi 
Yesu aakhola baaloma bari, “Ilala, oyuno niye umuŋoosi isi abe khuliindiilila 
khukhwiitsa mu shiibala.” 
15Ne Yesu n'ashimanya ari baneetsa bamuwaambe ni kamaani bamwikyese 
umuyiinga, waabarurakho wilooselayo luundi yenyene, waatsya mu ngoongo. 

Yesu akyeendela khu meetsi 
(Matayo 14.22-33; Mako 6.45-52) 

16Imbuka ni yoola iye angoloobe, baleekelwa beewe beekha, baatsya khu 
nyaantsa. 

17Baniina mu likhoŋolo, baatsya bambukha i Kaperunaumu. Antsye abe 
bwilabuule, ne Yesu abe ashiili khukhwoola isi bali ta. 
18Abweene awo abe inyaantsa yananikhile khukululukha, khulwekhuuba abe 
imbewo ilikho iwuutsa ingali. 
19Ne ni baaba nga batsiile ni likhoŋolo khumala tsi kilomita nga tsitaru namwe 
tsine, babona Yesu nga akyeendela khu meetsi nga etsa aambi ni likhoŋolo. 
Buuri bwabawaamba. 
20Ne Yesu waabaloma ari, “Mukharya ta. Ise niye uwiitsa.” 

21Bakana bari engile mu likhoŋolo, ne lubaluba lyoola shanjelekha khu lwoomu 
abe isi balikho batsya. 

Babaandu baweentsa Yesu 

22Ne ni bwasha kumutikhinyi, babaandu babaaba isi likhoŋolo lyaama nio 
lyambukhe shanjelekha, bashebulila bari abawo likhoŋolo litweela lyonyene. 
Naluundi bashebulila bari Yesu s'atsiilamo atweela ni baleekelwa beewe ta, 
akhali nibo baatsya bonyene. 
23Akhali ndi abawo kamakhoŋolo kakaandi kakaama i Tiberiya, keetsa khu 
ndulo khwe nyaantsa, aambi ni mu shifwo mweesi baaliila kimikaati, kyeesi abe 
Umukasya amalile khuloombela ikhabi. 
24Nashiryo ni baabona bari Yesu s'aliyo ta, akhaba baleekelwa beewe, 
babaandu baniina mu makhoŋolo baatsya i Kaperunaumu, nga baweentsa 
Yesu. 

Yesu niye biilyo bye buulamu 

25Ne babaandu ni banyoola Yesu shanjelekha we inyaantsa, bamureeba bari, 
“Umuleekeli, woolile ino liina?” 
26Yesu waabilamo ari, “Ilala, ise imbaboolela ndi, simulikho mumeentsa 
khulwekhuuba mwabona bye kamakaanga ta. Ne akhali ndi khulwekhuuba 
mwalya kimikaati mwekura. 
27Mukhamalila kamaani khu biilyo bibibola ta, ne akhali ndi ni mumalile 
kamaani khu biilyo bibikhawawo bye buulamu bubukhawawo ta. Ibyo nibyo 
byeesi kane Umwaana w'Omuundu abawe. Khulwekhuuba umweene uyo 
wamala khufukiilisibwa ni Wele Paapa.” 
28Nio baamureeba bari, “Kane khukhole khuryeena, nio khube nga 
khwoolelesile isho sheesi Wele akana khukhole?” 
29Yesu wabeelamo ari, “Sheesi Wele akana mukhole, nikhwo khufukiilila 
muuyo isi amala khurumana.” 
30Kila bamureeba bari, “Khabonelo shiina kheesi kane ukhole khubone, nio 
khukhufukiililemo? Unakhola khabonelo khe kamakaanga shiina? 

31Bakuuka beefwe nga bali mu mubiimbi, baalya maanu, nga ni sharonebwa mu 
byaronebwa bikhosefu shiri, ‘Aabawa biilyo khukhwaama mwikulu ari balye.’ 
” 
32Yesu wabeelamo ari, “Ilala, ilala, imbaboolela ndi s'ali Musa niye uwabawa 
biilyo khukhwaama mwikulu ta, akhali ndi Paapa wase niye uwabawa biilyo 
bya ŋali bibyaama mwikulu. 
33Khulwekhuuba biilyo byeesi Wele abawa nibyo ibyo bibiikha aasi 
khukhwaama mwikulu, naluundi byareera buulamu mu shiibala.” 
34Nabo baamwiilamo bari, “Umukasya, n'ukhuwaatsake ifwe biilyo ibyo 
busheele.” 
35Yesu waabaloma ari, “Ise nibyo biilyo bye buulamu. Uyo yeesi uwiitsa isi ise 
ndi, intsala s'ili mulya ta. Naluundi uyo ufukiilila mus'iise, bulesa sibulimulya 
ta. 
36Nga ise n'imbaboleele inywe, akhaba nga mwamboone, ne shitweela busa 
simukana khufukiilila mus'iise ta. 
37Buli uyo yeesi isi Paapa amba kane etse is'indi. Ne uyo yeesi uwiitsa is'indi, 
nase imwakaanila. 
38Khulwekhuuba ise sineekha khukhwaama mwikulu khukhola byeesi 
samweene ingana ta, ne akhali khukhola by'oyo uwanduma, byeesi akana. 
39Uwanduma sheesi akana nisho shino: ari ikhakosaasakho na mutweela 
kh'ubo beesi amba ta. Ne akhali ari imbalamuse boosi khu shifukhu shimaliilisi. 
40Khulwekhuuba shino nisho sheesi Paapa wase akana, ari buli muundu yeesi 
ubona Umwaana naluundi wamufukiilila, ari abe ni bulamu bubukhawawo ta. 
Ni nase indimulamusa khu shifukhu shimaliilisi.” 
41Shino shaakila Bayudaaya beŋuluŋuunya, bari lwekhuuba abe Yesu walomile 
ari, “Ise niye biilyo bibyaama mwikulu byeetsa aasi.” 
42Kila baloma bari, “Uyuno s'ali Yesu, umwaana uwa Yusufu? Sikhwaamanya 
paapa weewe ni maayi weewe? Ari anyala aryeena waaloma ari ekha aasi 
khukhwaama mwikulu?” 
43Yesu waabeelamo ari, “Mukheŋuluŋuunya mwenyene na mwenyene ta. 

44Mbaawo umuundu unyala khukhwiitsa is'indi ta, khurusakho nga paapa 
uwanduma wamureerire is'indi. Ni nase indilamusa umuundu uyo khu 
shifukhu shimaliilisi. 
45Baŋoosi baarona bari, ‘Wele alibaleekela boosi.’ Buli muundu yeesi 
urekeeresa, naluundi weyika khukhwaama khu paapa, etsa is'indi. 
46Ne s'ili bari iliwo uwabonakho khu Paapa ta, khurusakho uyo uwama isi Wele, 
uyo niye waabonakho Paapa. 
47Ilala, imbaboolela ndi uyo ufukiilila, ali ni bulamu bubukhawawo ta. 

48Ise indi biilyo bibireera buulamu. 

49Akhaba nga baakuuka beenywe nga bali mu mubiimbi baalya maanu, ne 
bakyelawo baafwa. 
50Ne bino nibyo biilyo bibiikha aasi khukhwaama mwikulu, nio buli muundu 
yeesi ubilyakho alekhe khufwa ta. 
51Ise indi biilyo bibireera buulamu, bibyeekha aasi khukhwaama mwikulu. 
Umuundu yeesi ni kane alye khu biilyo bino, kane abe umulamu biilo ni biilo. 
Naluundi biilyo byeesi kane imbe shiibala nio akile shibe ni bulamu, nikwo 
kumubili kwase.” 
52Ni abweene awo abalukhawo khukhaandisana akari e Bayudaaya boonyene 
na boonyene nga baloma bari, “Umusaani uyu anyala aryeena khukhuwa ifwe 
kumubili kweewe ari khulye?” 
53Yesu waabaloma ari, “Ilala, ilala, imbaboolela ndi ni mulekha khuulya 
kumubili kw'Omwaana w'Omuundu, mwalekha ni khuunywa kamafuki keewe, 
singene mube ni bulamu mus'iinywe ta. 
54Uyo yeesi ulya kumubili kwase, wanywa ni kamafuki kaase, aliba ni bulamu 
bubukhawawo ta, ni nase indimwinyusa ekyele umulamu khu shifukhu 
shimaliilisi. 
55Khulwekhuuba kumubili kwase kuli biilyo bya ŋali, ni kamafuki kaase niko 
she khuunywa sha ŋali. 
56Umuundu ulya kumubili kwase, wanywa ni kamafuki kaase, aba amenya 
mus'iise, ni nase imba imenya mu niye. 
57Nga ise n'indi umulamu khulwekhuuba Paapa uwanduma ali umulamu, aryo 
naye umuundu ulya kumubili kwase aliba umulamu khu lwase. 
58Nashiryo bino nibyo biilyo bibyeekha aasi khukhwaama mwikulu. Sibili nga 
byeesi baakuuka beenywe baalya ta. Khulwekhuuba bakyelawo baafwa. Ne uyo 
ulya khu biilyo bino, aliiba umulamu biilo ni biilo.” 
59Bino Yesu abilomela i Kaperunaumu, nga ali mu ntsu iye khukhwisaayilamo 
aleekela. 

Bilomo bye buulamu bubuukhawawo ta 

60Bakali khu baleekelwa beewe ni baawulila bino, kila baloma bari, 
“Khuuleekela khuno khuli khwe saambo imaangafu naabi. Naanu unyala 
khuurekeeresa bino?” 
61Ne akhaba nga mbaawo uwaboolela Yesu ta, ne umweene waamanya busa ari 
baleekelwa beewe balikho beŋuluŋuunya khu shiindu shino. Kila abalomela ari, 
“Shisheene isho shonyene shaabamalilemo kamaani? 
62Ne siinga mubona Umwaana w'Omuundu nga aniina atsya isi aaba 
makiboole? 

63Umwoyo uwa Wele niye ukaba buulamu; khulwekhuuba kamaani ke 
kumubili kw'omuundu mbaawo sheesi kakhola ta. Bino byeesi imbaboolela 
bireera Umwoyo uwa Wele, naluundi bireera buulamu. 
64Ne iliwo batweela khus'inywe babaakhafukiilila ta.” Khulwekhuuba Yesu 
aamanyilawo khukhwaama makiboole abo babaakhafukiilila ta, akhaba ni 
n'oyo abe wutsya khumulyamo luwomelo. 
65Yesu waabalomela ari, “Shishikilile kila imbaboolela ndi, mbaawo umuundu 
na mutweela unyala khukhwiitsa is'indi ta, khurusakho nga Paapa 
wamunyalisiile khushikhola.” 
66Khulwe shisheene isho, khukhwaama abweene awo, bakali khu baleekelwa 
beewe bamururakho, balekha khukyendatsaka ni naye luundi ta. 
67Lwanyuma Yesu wareeba liikhumi na babili ari, “Ne inywe? Ni nanywe 
mukana khuutsya?” 
68 Simoni Petero wamukobolamo ari, “Umukasya, ne ndi khuba khuutsya isi 
naanu? Bona iwe uli ni bilomo bibireera buulamu bubukhawawo ta. 
69Naluundi ifwe khwafukiilile nga khumanya khuri iwe Umukhosefu uwama isi 
Wele.” 
70Yesu welamo ari, “S'ali ise samweene niye uwabarobola inywe liikhumi na 
babili? Ne mutweela khus'inywe ali Sitaani.” 
71Yesu aba akanikha khu Yuda, umwaana wa Simoni Isikalyoti. Khulwekhuuba 
akhaba nga aba mutweela khu liikhumi na babili, abe niye wutsya khulya mu 
Yesu luwomelo. 

Yokana 7 

Yesu ni babandaaye 

1Lwanyuma lw'ebyo, Yesu waakyeendakakho mu Galilaaya, ne waalekha 
khukana khuukyenda mu Yuda ta, khulwekhuuba abe Bayudaaya baakhalile 
kamakyesi ke khuumwiira. 
2Ne kamayiiya ke Bayudaaya ke Tsiweema nga kali aambi khukhwoola, 

3babandaaye ba Yesu baamuloma bari, “N'urure ano utsye i Yuda, nio 
baleekelwa boowo b'eyo nabo babone kimilimo kyoowo kyeesi ukhola. 
4Khulwekhuuba mbaawo ukholela shishiindu shoosi mu khwibisa, ate nga 
akana shimanyikhe mu lubuula ta. N'uba nga ukhola bibiindu bino, ni 
wiyokesanise isi shiibala.” 
5Khulwekhuuba ni bayaaya beewe babeene sibaamufukiililamo ta. 

6Aryo kila Yesu abaloma ari, “Isaawa yase inyene ishiili khukhwoola ta, ne 
inywe mwaambaasa muri isaawa yoosi iba niyo inyene iyo. 

7Shiibala seshinyala shababiiyila inywe ta. Ne shayimbiiyila ise khulwekhuuba 
ise nokesanisa ndi kimilimo kyasho kili kimibi. 
8Inywe mwabeene ni muniine mutsye khu mayiiya. Ise s'inaniinayo ari ta. 
Khulwekhuuba isaawa yase inyene ishiili khwoola ta.” 
9Aryo n'amala khuubaboolela ibyo, umweene waarama i Galilaaya. 

Yesu nga ali khu mayiiya ke Tsiweema 

10Lwanyumakho babandaaye ba Yesu ni baamala khuuniina baatsya khu 
mayiiya, naye aryo waatsya yenyene, akhuba mu lubuula ta, ne mu shimoonyo 
busa. 
11Bayudaaya baamuweentsa khu mayiiya nga bareebana bari, “Umusaani 
uwatsana ali waheena?” 
12Aabawo khukhwimoonyelesa khukali mu baandu, nga balala baloma bari, “Ali 
umuundu umulayi,” ne babaandi bari, “Taawe, akosaasakosaasa babaandu.” 
13Ne alekha khubawo umuundu uloma lubuula ta, khulwe khuurya Bayudaaya. 

14Ne kamayiiya ni kaaba koolile shinakari, Yesu waaniina mu Lisaayilo Likhulu, 
wananikha khuleekela. 
15Bayudaaya beyaanga nga baloma bari, “Umusaani yuno buleekele buno 
abufuna aryeena, ate nga ashiili khufunakho khusoma ta?” 
16Yesu waabeelamo ari: “Khuuleekela khuno sikhuli khukhwase ta, ne khuli 
khwoyo uwandumana. 
17Umuundu yeesi n'akana khuukhola byeesi Wele akana, alimanya oba nga 
khuleekela khwase khuno khwaama isi Wele, namwe oba nga ise inganikha 
khulwe bunyala bubwase samweene. 
18Uyo ukanikha khulwe bunyala bubweewe umweene, aba ewentsela shiriifwa 
umweene. Ne uyo uweetsa shiriifwa sh'oyo uwamurumana, aba uwa ŋali, 
naluundi s'abamo ni bubwoonaki ta. 
19Musa s'abawa inywe kamakaambila? Ne mbaawo namutweela khus'inywe 
ukawaamba ta. Khulwashiina mukhakakho khukhuntsira?” 
20Wanamuundu waamwiilamo ari, “Iwe ulikho kimisaambwa! Naanu ukana 
khukhwiira?” 
21Yesu waabilamo ari: “Inakhola kumulimo mutweela nanywe mwiyange. 

22Musa niye uwabawa shilomo she khukhwinjila imbalu (ne akhaba nga yaama 
isi baakuuka, akhuba isi Musa ta), ne inywe musheba umuundu akhaba ni khu 
shifukhu sha Sabato. 
23Noola musheba umwaana imbalu khu Sabato, nio kamakaambila ka Musa 
kalekhe khukhwonakisibwa ta, khulwashiina muukhalalila ise bari 
khulwekhuuba nawonesele umuundu khu Sabato? 

24Mukhakhalatsaka kumusaango nga mwiima khu biindu bye khu ngaaki 
byeesi mubona ni tsimoni ta, ne ni mube baŋali mu khukhala kumusaango.” 

Yesu niye Kristo 

25Mu mbuka nyene iyo, balala khu baandu be mu Yerusalemu baareeba bari, 
“Uyuno s'ali niye umuundu esi baweentsa khukhwiira? 
26Ne bona ali ano akanikha lubuula nga mbaawo sheesi bamukholakho ta. 
Inyala khuuba iri bawuli ilala bamanyile nga niye Kristo? 
27Ne ifwe kwamanya isi umusaani yuno ama. Kristo n'aliitsa, mbaawo ulimanya 
isi ama ta.” 
28Ne Yesu n'aba nga ashileekela mu Lisaayilo Likhulu, waalomela angaaki lukali 
ari, “Ilala mwayimanya ise? Ni esi naama mwamanyayo? Ise sinayitsa khu 
lwase samweene ta. Ise nayitsa khu lwooyo uli uwa ŋali, uwandumana ise. 
Inywe simwamumanya ta. 
29Ne ise namumanya, khulwekhuuba naama is'ali, naluundi niye uwandumana 
ise.” 
30Lwanyuma lwa bino bakhakakho khumuwaamba, ne mbaawo namutweela 
uwamutiilakho kumukhono ta, khulwekhuuba abe isaawa yeewe inyene yaba 
ishiili khukhwoola ta. 
31Akhaba nga byaba biryo, ne bakali khu lituuli lye babaandu bamufukiilila, nga 
baloma bari, “Kristo n'aliitsa, alikhola bubonelo bukali khufuura umusaani 
yuno bwakhola?” 

Bafarisaayo barumana basilikhale khuuwaamba Yesu 

32Bafarisaayo bawulila babaandu nga bekuta khu biindu bibiwaamba khu Yesu. 
Baryo Bafarisaayo tsana ni Basaayi bakhulu barumana basilikhale be Lisaayilo 
Likhulu, bari bamuwaambe. 
33Ne Yesu waaloma ari, “Indi ni nanywe imbuka yino injeekhe, ne lwanyuma 
intsye isi uyo uwandumana. 
34Mulimbeetsa ne simulinyoola ta, ni isi ndiba simunyala mwetsayo ta.” 

35Lwanyuma Bayudaaya baloma bonyene na bonyene bari, “Umusaani uyu 
akana khuutsya ena isi khukhanyala khwamunyoolela ta? Manya akana 
khuutsya mu Bayudaaya babasalanila mu Buyonaani, atsye aleekele 
Bayonaani? 
36Amanyisile shiina ni lomo isi alomele ari, ‘Mulimbeetsa ni simulinyoola ta,’ 
luundi ari, ‘Isi ise intsya simunyala mwetsayo ta.’ ” 

Tsintsitsi tsye kameetsi kakareera buulamu 

37 Khu shifukhu shishimaliilisayo she kamayiiya, luundi nga nisho shishifuura 
bukhulu, Yesu wiima walangilila ari, “Noola umuundu yeesi bulesa bumulya, ni 
etse isi ise ndi anywe. 



2098 

 

 
Ibayibuli Ingwalaafu 

© 2016 Bible Society of Uganda. 
  

 

 

38Nga bibyaronebwa bikhosefu ni biloma biri, ‘Buli muundu ufukiilila mus'iise, 
tsintsitsi tsye kameetsi tsilirurukukha khukhwaama mu mwoyo kweewe.’ ” 
39Shino Yesu ashiloma nga amanyisa Umwoyo uyo, esi abo babamufukiilisamo 
baaba batsya khufuna, khulwekhuuba Yesu aba ashiili khwisibwamo shiriifwa 
ta. 

Babaandu bawukhanamo 

40Batweela khu baandu be mwituuli ni bawulila bilomo bino, baloma bari, “Ilala 
umusaani yuno ali umuŋoosi.” 
41Babaandi baloma bari, “Uyuno Kristo,” ne babaandi bari, “Kristo anyala 
aryeena khukhwaama mu Galilaaya? 
42Bibyaronebwa bikhosefu sibiloma biri, Kristo alyaama munda iya Dawudi, 
mu Beselehemu, shiriimba mweesi Dawudi amenyatsaka?” 
43Baryo babaandu bawukhanamo khulwa Yesu. 

44Babaandi khu nibo bakana bamuwaambe, ne alekha khubawo uwakhakakho 
khumuwaamba ta. 

Khulekha khufukiilila khwe baraangilisi be Bayudaaya 

45Lwanyuma basilikhale be Lisaayilo belayo isi basaayi bakhulu, ni Bafarisaayo 
babaabarumana. Basaayi bakhulu ni Bafarisaayo bareeba basilikhale bari, 
“Khulwashiina mukhamureerire ano?” 
46Basilikhale babeelamo bari, “Mbaawo umuundu na mutweela 
uwakanikhatsakakho nga umusaani uyu n'akanikha ta!” 
47Bafarisaayo bareeba basilikhale bari, “Ni nanywe umusaani uyu 
wababorosile? 
48Mwabonakho na mutweela khu baraangilisi, namwe khu Bafarisaayo 
umufukiilila? 
49Ne khu lituuli lino, abo babaakhamanya kamakaambila ka Musa ta, bali ni 
shitsubo khukhwaama isi Wele.” 
50 Ne mutweela uwe mu lituuli lyaabwe, ulaangibwa Nikodemusi, uwaba abe 
waatsyakho khaale isi Yesu, wareeba ari, 
51“Kamakaambila keefwe kafukiilisa khukhalila umuundu kumusaango, nga 
ashiili khunyoowa khukhwiwotsakho, ni khuumanya shiina sheesi akholile ta?” 
52Baamukobolamo bari, “Ni nawe waama i Galilaaya? N'usome mu byaronebwa 
bikhosefu, uwentselese, kane ubone nga mbaawo umuŋoosi uwaama i 
Galilaaya ta.” 
53Baryo buli muundu welayo ingo weewe. 

Yokana 8 

Umukhasi isi bawaamba nga ayeyana 

1Nga buli mutweela welileyo ingo weewe, Yesu waatsya khu lukiingi 
lululaangibwa Zeyituni. 
2Khu shifukhu shisheelakho nga antsye ashiili mamilimili, Yesu welayo mu 
Lisaayilo Likhulu. Babaandu boosi beetsa is'ali, naye wekhala aasi warakikha 
khu baleekela. 
3Baaroni be Kamakaambila ka Musa atweela ni Bafarisaayo beetsa nga bareera 
umukhasi, isi bawaamba nga akhola bye buyeyani. Baamwiimisa akari mu 
baandu, 
4kila bareeba Yesu bari, “Umuleekeli, umukhasi yuno bamuwaambiile khu 
bweene nga alikho akhola bye buyeyani. 
5Khuulondekhana ni kamakaambila keefwe, Musa akhulakila ari bakhasi nga 
bano bari khwakha khubakhupa kamabaale baafwa. Ne iwe shino ushilomakho 
uri shiina?” 
6Baaloma shino nga bakhakilisa Yesu busa, bari nio baamisilekho ilomo iye 
khuumuwabila isi baawuli. Ne Yesu wenama aasi waarona ni lulwaala lweewe. 
7Ne ni beloosela khuumutsuntsumilisa, waakangamukha waabaloma ari, 
“Khayo uyo yeesi khus'inywe ukhaakholatsakakho shishonako ta, abe niye 
umukiboole khumukhupa libaale.” 
8Yesu wenama luundi, waarona khwiloba ni lulwaala lweewe. 

9Babaandu ni bawulila shino, barakikha khumolokha busa mbola sha mutweela 
tweela, khurakikha ni babafuura bukhulu. Khukhwoolisa Yesu n'aarama 
yenyene n'umukhasi nga ashimikha ibweeni weewe. 
10Kila Yesu akaangamukha, waareeba umukhasi ari, “Batsana bali eena? 
Mbaawo ukhukhaliile kumusaango ta?” 
11Umukhasi welamo ari, “Umukasya, imbaawo ta.” Yesu waamuloma ari, “Ni 
nase s'ikhukhalila kumusaango ta. N'utsye, ne ukheelakho wonaka luundi ta.” 

Yesu niye buwaanga bwe shiibala 

12 Lwanyuma Yesu waalomela babaandu ari, “Ise niye buwaanga bwe shiibala. 
Umuundu yeesi uwunondelela ise, aliba ni buwaanga bubureera buulamu, 
naluundi s'alikyendela mu shiilima ta.” 
13 Bafarisaayo bamulomela bari, “Ari ulikho wiruuya wamweene khu bwoowo. 
Byeesi uloma si bili bya ŋali ta.” 
14Yesu waabeelamo ari, “Abe nakhaba nga nikanikha khu samweene, byeesi 
inoma bili bya ŋali. Khulwekhuuba samweene namanya esi naama, naluundi esi 
indikho ntsya. Ne inywe simwamanya esi naama namwe esi indikho intsya 
taawe. 
15Inywe mukhala kumusaango khulondekhana ni intsibirisa iye babaandu. Ne 
ise s'ikhalila umuundu yeesi kumusaango ta. 

16Ne akhaba nga nakhalile kumusaango, khukhalawo khwase khuba khwa ŋali, 
khulwekhuuba ise s'ikhalawo senyene ta, imba ndi ni Paapa uwandumana ise. 
17Ni mu makaambila keenywe sharonebwa shiri nga bujulisi bwe babaandu 
babili bwawaambakaane, shokesana shiri byeesi bakanikha bili bya ŋali. 
18Ise samweene nikanikhakho, ni Paapa uyo uwanduma naye akanikha 
bibimaambakho.” 
19Kila bamureeba bari, “Paapa woowo ali waheena?” Yesu wabeelamo ari, 
“Inywe simwayiimanya ise ta. Ni Paapa wase naye simwamumanya ta. Muba 
nga mumwamanya ise, khali ni Paapa naye mwamumanya.” 
20Bilomo bino Yesu abilomela ambi n'isanduukhu iye libikhilo lye Lisaayilo 
Likhulu, nga alikho aleekela babaandu. Ne s'abawo na mutweela uwakana 
khumuwaamba ari bamubowe ta, khulwekhuuba abe isaawa yeewe ishiili 
khukhwoola ta. 

Isi indikho intsya, simunyala mwetsayo ta 

21Lwanyuma Yesu waabaloma luundi ari, “Ise ikhaatsye. Mulimeentsa ne 
simulinyoola taawe. Mukhaafiile mu byoonako byeenywe. Isi ise ndi khuutsya, 
inywe simunyala mweetsayo ta.” 
22Kila Bayudaaya bereeba bari, “Shiina kila aloma ari, ‘Isi ise ndi khuutsya, 
inywe simunyala mwetsayo ta?’ Ali khuutsya khukhwiyira namwe, amanyisa 
shiina?” 
23Wabeelamo ari, “Inywe muli khu shiibala aasi, ne ise naama mu ngaaki. Inywe 
muli be mu shiibala muno, ne ise s'indi uwe mu shiibala muno ta. 
24Shino shishikilile nabalomela ndi mulifwiila mu byoonako byeenywe. Muŋali 
mulifwiila mu byoonako byeenywe, akhali nga mwafukiiliile muri, ‘Ise niye uli 
nga n'indi.’ ” 
25Baamureeba bari, “Ne iwe naanu?” Naye Yesu waabeelamo ari, “Ise ndi nga ni 
mbalomeele khukhwaama makiboole. 
26Ise ndi ni bibiindu bikali bye khubakanikhakho, naluundi ndi ni bikali bibikila 
nabakhalila kumusaango. Ne shonyene ndi uwandumana ise, umweene ali uwe 
bwa ŋali. Ni nase imboolela babaandu be mu shiibala ibyo byeesi nawulila 
khukhwaama khu niye.” 
27Ne babaandu sibaamanya bari Yesu aba alikho akanikha khu bya Paapa 
weewe ta. 
28Yesu waababoolela ari, “Ni mulimala khusuunga Umwaana w'Omuundu, 
abweene awo mulimanya muri ise niye umweene uyo. Naluundi mulishimanya 
muri imbaawo sheesi ikhola mu bunyala bwase ta. Ne akhali inoma ibyo byeesi 
Paapa andekeela khuloma. 
29Uyo uwandumana ise ali ni nase. Shiwayindekha senyene ta, khulwekhuuba 
buli busheele ise ikhola bibimwikhoyesa niye.” 

30Babaandu bakali babawulila Yesu nga aloma bibiindu bino, bamufukiililamo. 

Bwaŋali bulibakangulula khuuba be lukoosi 

31Abweene awo Yesu waalomela Bayudaaya babamufukiililamo ari, “Singa 
mulondelela khuleekela khwase, ilala kane mube baleekelwa baase, 
32ni nanywe mulimanya bwa ŋali. Ni bwa ŋali ubwo bulibakangulula inywe 
mube bakangulule.” 
33 Bamukobolamo bari, “Ifwe khuli babetsukhulu ba Iburayimu. 
Sikhwabatsakakho bakulwa b'omuundu yeesi ta. Ari ukhulomela uryeena uri 
khuliba baakangulule khukhwaama mu bubowe?” 
34Yesu wabeelamo ari, “Ilala, imbaboolela muŋali ndi, buli muundu yeesi 
ukhola shishonako, aba umukulwa uwe shishonako. 
35Umukulwa s'amenya muungo biilo ni biilo ta. Ne umwaana uwe mu ntsu 
amenya muungo biilo ni biilo. 
36Ne nashiryo, noola umwaana abakangulula inywe khuuba balekhuule, 
mulibeela ilala bakangulule. 
37Namanyile nga muli babetsukhulu ba Iburayimu, ne muweentsa 
khukhuntsira ise, khulwekhuuba simufukiilisa byeesi ise indeekela ta. 
38Ise inganikha khu byeesi Paapa wase amala khukhuntsokesanisa. Ne inywe 
mukhola byeesi paapa wenywe amala khubaboolela.” 
39Bamukobolamo bari, “Iburayimu niye paapa weefwe.” Yesu naye wabeelamo 
ari, “Muba mumuuli babaana ba Iburayimu, khali mukhola buraambi nibwo 
butweela nga bweesi Iburayimu akhola. 
40Ne nga ni shibonekha, muweentsa khukhuntsira ise, ate ise ndi umuundu 
ubaboolela bya ŋali byeesi nawulila khukhwaama isi Wele. Iburayimu 
s'akholakho shishiindu nga inywe sheesi mukhola shino ta. 
41Inywe mulikho mukhola sheesi paapa wenywe amala khukhola.” Balomela 
Yesu bari, “Ifwe sikhwasaalikha khukhwaama mu buyeyani ta. Wele umweene 
niye Paapa weefwe.” 
42Yesu wabakobolamo ari, “Iba nga Wele niye Paapa wenywe umweene, khali 
mungana ise. Khulwekhuuba ise naama isi Wele, bona ari indi ano. Ise shineetsa 
khulwe bunyala bubwase samweene ta, ne khurusakho ndi Wele andumana. 
43Khulwa shiina kila mukharekeeresa mwamanya byeesi ise inoma? 
Shishireera shino shiri ndi simunyala mwekhalilikha mwarekeeresa buurume 
bwase ta. 
44Inywe muli babaana ba Sitaani! Uyo niye paapa wenywe, naluundi mukana 
khuumenya khulondekhana ni sheesi paapa wenywe akana. Khukhwaama 
makiboole, paapa wenywe ali umwiiri, naluundi s'akana bwa ŋali ta. 
Khulwekhuuba paapa wenywe s'alimo bwa ŋali ta. N'aloma bye bubeeyi aba 

wakholile shishiindu shishiili shiisaalikhana isi niye. Khulwekhuuba niye ali 
umubeeyi, naluundi ali paapawe uwe bubeeyi. 
45Shishikila mwalekha khukhufukiilila ise, bari khulwekhuuba ise inganikha 
bya ŋali. 
46Naanu khus'inywe unyala wantsuntsumilisa ise ari indi ni shishonako? Ne 
noola inoma bya ŋali, khulwashiina mukhabifukiilila? 
47Umuundu uwama isi Wele arekeeresa bilomo bya Wele. Ne ilomo ikila inywe 
mwalekha khurekeeresa ta, ili ndi simuli ba Wele ta.” 

Yesu ni Iburayimu 

48Bayudaaya baloma bari, “Ifwe sikhubeele batuufu khuloma khuri uli 
Umusamariya, naluundi ulikho shisaambwa?” 
49Yesu wabeelamo ari, “Ise s'indikho shisaambwa ta. Ise niisamo Paapa wase 
shiriifwa. Ne inywe muumbirisamo ise tsimoni. 
50Ise s'imeentsa shiriifwa shishase ta. Ne iliwo ushiweentsa, naluundi niye 
ukhala kimisaango. 
51Ilala, ilala imbaboolela ndi, umuundu yeesi uwaamba shilomo shase, s'alifwa 
ta.” 
52Kila Bayudaaya baloma bari, “Ari khwashihandalasile nga ulikho 
shisaambwa! Iburayimu wafwa, ni baŋoosi nabo baafwa, ne iwe ari uloma uri 
umuundu yeesi uwaamba shilomo shoowo s'alifwa ta? 
53Kuuka weefwe Iburayimu wafwa. Wambaasa uri iwe umufuura niye? Ni 
baŋoosi nabo baafwa. Iwe wilaanga khuuba naanu?” 
54Yesu waaloma ari, “Iba nga bari nifumisa samweene, khukhwifumisa khwase 
khali khwandibeele khwa busa; ne Paapa wase niye uwufumisa ise. Niye 
mutweela isi inywe muloma muri ali Wele weenywe. 
55Inywe simwamumanya ta, ne ise namumanya. Imba nga ulomile ndi 
sinamumanya ta, khali nase imbeele umubeeyi, nga inywe ni muli babeeyi. Ne 
ise namumanya naluundi intsiililila khu byeesi aloma. 
56Kuuka wenywe Iburayimu ekhoya khubona ari abona bifukhu bye 
khukhwiitsa khwase. Ilala abibona, naluundi wekhoya.” 
57Bayudaaya bamuloma bari, “Iwe ushiili khwoolesa ni kimiiko kye bukhulu 
kamakhumi karaano ta, unyala uryeena waloma uri waabona khu Iburayimu?” 
58Yesu wiloosela ari, “Ilala, ilala imbaboolela ndi, Iburayimu nga ashiili 
khusaalikha ta, ise nga indiwo.” 
59Ni abweene awo babukula kamabaale bari bamukhupe, ne Yesu webisa, 
waarura mu Lisaayilo Likhulu, waatsya. 

Yokana 9 

Yesu abimbula tsimoni tsy'omubofu 

1Yesu n'aba nga akyeenda, waabona umusaani uwasaalikha nga ali umubofu. 
2Baleekelwa beewe baamureeba bari, “Umuleekeli, naanu niye uwoonaka kila 
umusaani uyu asaalikha nga ali umubofu? Niye umweene namwe basaali 
beewe?” 
3Yesu welamo ari, “Sishili bari khulwe bibyoonako byeewe, namwe khulwe bye 
basaali beewe, kila umuundu uyu asaalikha nga umubofu ta. Ne khurusakho ndi 
ali umubofu nio akile bikholwa bya Wele biboneshele mu niye. 
4Nga antsye ashiili kumuusi, shaakhila khukhole kimilimo kyooyo uwanduma 
ise. Mbaawo unyala waraamba kumulimo nga antsye bwelabuule ta. 
5Nga ishiili mu shiibala, ise mba niye buwaanga bwe shiibala.” 

6Yesu n'amala khuloma aryo, wafuutsa kamare aasi, waroka lifukhuulu mu 
mare, walihakha khu moni tsy'omusaani umubofu. 
7Waloma umubofu ari, “N'utsye wisiinge mwitibo liliili i Siloamu” (Siloamu 
shimanyisa khuurumiwa). Nashiryo waatsya, wesiinga, waakobola nga tsimoni 
tsibona. 
8Ne bahesanwa b'omusaani uyo, ni babaandu babaandi abe babamubonakho 
khaale nga wekhaale asabilisa, baloma bari, “Umusaani uyu s'ali niye 
uwekhalatsaka awo nga asabilisa?” 
9Batweelakho baloma bari, “E e, niye.” Ne babaandi bakhaabisa nga baloma 
bari, “Taawe, s'ali niye ta. Uyuno amufwaanana busa.” Kila umusaani umweene 
aloma ari, “Niye ise.” 
10Bamureeba bari, “Ne tsimoni tsoowo tsibimbushile tsiryeena?” 

11Umusaani uyo welamo ari, “Umuundu isi balaanga bari Yesu, arokile 
lifukhuulu, waambakha khu moni tsase, wanoma ari intsye mu Siloamu 
nisiinge. Nase natsya, nga ninisingile, tsimoni tsabimbukha.” 
12Bamureeba bari, “Umusaani mweene uyo ali waheena?” Wabeelamo ari, “Ise 
simanya ta.” 

Bafarisaayo bareebelesa khuuwonesebwa khw'omubofu 

13Bayila umusaani uwaba umubofu isi Bafarisaayo. 

14Ne yaba khu shifukhu sheesi Yesu arokelamo lifukhuulu wabimbula tsimoni 
tsy'omusaani uyo, shaba sha Sabato. 
15Bafarisaayo nabo luundi baareebelesa umusaani uyo, isaambo isi 
abimbukhamo tsimoni. Wabaloma ari “Ambakha liiloba khu moni tsase, natsya 
nasiinga mu moni mwase, narakikha khubona.” 
16Batweela khu Bafarisaayo baaloma bari, “Seshinyalikha khuuba nga 
umuundu ukholile shino ama isi Wele ta, khulwekhuuba s'alondelela 
kamakaambila ke shifukhu sha Sabato ta.” Ne babaandi baloma bari, “Ne abe 

umuundu aba umwonaki khali anyalile aryeena khukhola bye kamakaanga nga 
bino?” Lwanyuma abawo khukhwawukhana akari abwe. 
17Bafarisaayo luundi bareeba umusaani uwabakho umubofu bari, “Umusaani 
uyu iwe umulomakho uryeena, khukhwaama nga n'uloma uri akhubimbuule 
tsimoni?” Welamo ari, “Umusaani uyo ali umuŋoosi.” 
18Ne Bayudaaya balekha khufukiilila bari umusaani uyo asaalikha nga ali 
umubofu, ne nga ari abona ta, khukhwoolisa ni balaanga basaali beewe. 
19Bareeba basaala beewe bari, “Uyuno ali umwaana wenywe, isi muloma muri 
asaalikha nga ali umubofu? Shiitsa shiryeena waba nga aluno ari abona?” 
20Basaali beewe belamo bari, “Ifwe khwaamanyile khuri uyuno ali umwaana 
weefwe, naluundi khwaamanyile khuri asaalikha nga ali umubofu. 
21Ne ifwe sikhumanya nga n'abimbukhile tsimoni ta, namwe sikhumanya 
naanu umubimbuule tsimoni ta. Khukhwaama n'ali umuundu umukhulu, ni 
mumureebe umweene; lekha umweene ekanikhekho.” 
22Basaali beewe baaloma baryo khulwe khuurya baraangilisi be Bayudaaya, 
abe babaamalile khuukhalawo bari umuundu yeesi ukane alome ari Yesu niye 
Kristo, kane bamwikalewo khuutsya mu ntsu iye khukhwisaayilamo. 
23Shino nisho shishakila basaali beewe baaloma bari, “Ali umusaani umukhulu, 
ni mumureebe umweene.” 
24Lwanyuma balaanga umusaani abe uwaba umubofu kumuluundi kukukhola 
khabili, bamuloma bari, “Iwe n'uruuye Wele! Ifwe khwaamanyile nga umuundu 
uyu n'ali umwonaki.” 
25Umusaani wabeelamo ari, “Ise s'imanya oba ali umwonaki namwe ta. Ne ise 
shishiindu shitweela sheesi imanya shili ndi, naba umubofu, ne ari imbona.” 
26Bamureeba bari, “Ne akhukholile aryeena? Akhubimbuule aryeena tsimoni?” 

27Welamo ari, “Ise namalile khaale khubaboolela, ne simuwulila ta. 
Khulwashiina kila mukana niilemo luundi? Namwe nanywe muli khukana 
khukhwikyela baleekelwa beewe?” 
28Bamukhoma. Baloma bari, “Iwe niye uli umuleekelwa w'omusaani uyo. Ne 
ifwe khuli baleekelwa ba Musa. 
29Ifwe khwaamanya khuri Wele akanikha ni Musa, ne bibiwaambakana 
n'umusaani uyu, ifwe sikhumanya isi ama ta.” 
30Umusaani uyo wabeelamo ari, “Shino she khukhwiyaangisa! Khulwekhuuba 
muloma muri simumanya isi ama ta, ne bona ise wamimbuule tsimoni tsase. 
31Feesi khwaamanya khuri Wele s'arekeeresa babonaki ta, akhali arekeeresa 
abo babamurya naluundi babaakhola sheesi akana. 

32Ne khukhwaama khukhubuumbibwa khwe shiibala khaale ni khaale, 
sishawulilikhanakho nga abawo umuundu yeesi uwabimbula tsimoni 
tsy'omuundu uwasaalikha nga ali umubofu ta. 
33Ne umuundu yuno nga khurusakho ama isi Wele, busa khali s'anyalile 
khukhola shishiindu shoositsana ta.” 
34Bamuloma bari, “Ne iwe nawe uwasaalikha nga uli umwonaki, iwe nawe 
unyala uryeena khukhuleekela ifwe?” Bamuwoona khukhwaama mu ntsu ye 
khukhwisaayilamo. 

Khuuba umubofu mu mwoyo 

35Yesu n'awulila bari bamuwoonile khukhwaama mu ntsu ye 
khukhwisaayilamo, ne n'akaanana umusaani uwatsana, waamureeba ari, 
“Ufukiilila mu Mwaana w'Omuundu?” 
36Umusaani welamo Yesu ari, “Musakhulu, n'umboolele niye naanu, ni nase 
kane imufukiililemo.” 
37Yesu wamuloma ari, “Wamuboone khaale, naluundi niye umweene yuno niye 
yeesi ulikho ukanikha ni naye.” 
38Waloma Yesu ari, “Umukasya, naafukiilile.” Aryo wafukhama aasi wesaaya 
Yesu. 
39Yesu waaloma ari, “Ise neetsa mu shiibala khulwe khukhala kumusaango. Nio 
akile baabofu babimbukhe tsimoni; ni naabo babaabona bekyele baabofu.” 
40Bafarisaayo babaaba ni Yesu ni baawulila bino kila baloma bari, “Ari kila 
uloma uri ifwe nafwe khuli baabofu?” 
41Yesu wabeelamo ari, “Muba nga mumuuli baabofu, khali simuli ni 
kumusaango kwe bubwoonaki ta; ne ari ni muloma muri munyala khubona, 
shimanyisa shiri muli ni kumusaango kwe bubwoonaki.” 

Yokana 10 

Lusimo lw'omwaayi ni kamasheese keewe 

1Yesu waaloma ari, “Ilala, ilala, imbaboolela ndi, umuundu ukhabirira mu 
mulyaango nga enjila mu litaala lye kamasheese, ne waniinila ahandi busa, uyo 
aba umwiifwi, naluundi umunuuli. 
2Ne umuundu uwingilila mu mulyaango, uyo aba niye umwaayi uwe 
kamasheese. 
3Umweene uyo, umuliindi amwikulilawo kumulyaango, ni kamasheese 
kawulila likono lyeewe. Alaanga kamasina ke kamasheese keewe, wakarusa 
ibulafu wakayisa. 
4N'amala khuuba nga waarusile kamasheese keewe koosi ibulafu, 
akaraangilila, nako kamulondelela, khulwekhuuba kaamanya likono lyeewe. 

5Ne umuundu umukyeni busa sikamulondelela ta. Akhali kamwilukha, 
lwekhuuba sikamanya likono ly'omukyeni ta.” 
6Yesu araambisa lusimo luno, ne nibo balekha khumanya byeesi aba nga 
ababoolela, ni bili ta. 

Yesu Umwaayi Umulayi 

7Aryo lwanyuma Yesu waloma luundi ari: “Ilala, ilala, imbaboolela ndi, ise niye 
kumulyaango kwe kamasheese. 
8Abo boosi babaanyoowa ise khukhwiitsa, baaba babiifwi, naluundi baanuuli. 
Ni kamasheese sikaabawulila ta. 
9Ise niye kumulyaango. Umuundu yeesi ni enjilila mus'iise, aliwonesebwa. 
Alinjila, luundi arure anyoole kamaayilo. 
10“Umwiifwi s'etsa khu lwe shishiindu shishiindi ta, ne njeeba eetsa 
khukhwiiba, ni khukhwiira, ni khuuhesa bibiiliwo. Ne ise neetsa khuubawa 
inywe buulamu, naluundi ndi mube ni nabwo mu bwitsufu. 
11“Ise ndi umwaayi umulayi. Umwaayi umulayi awaanayo bulamu bweewe 
khulwe kamasheese keewe. 
12Ne umuraambi uwaayisa ari afune kumukheemba, ukhali umweene uwe 
kamasheese ta, n'abona khatsuutse nga kheetsa, alekha kamasheese waatima 
waatsya, khatsuutse khaluumba kamasheese, khaakasalanisa. 
13Umwaayi uli umuraambi uwe kumukheemba atima waatsya, khulwekhuuba 
ayila kumukheemba, ne kamasheese s'akenaanakho ta. 
14 “Ise ndi umwaayi umulayi, namanya kamasheese kaase, ni kakaase nako 
kaayimanya samweene. 
15Nga Paapa n'amanya ise, ni nase nga ni namanya Paapa, nawaanayo bulamu 
bwase khulwe kamasheese. 
16Ne ndi ni kamasheese kakaandi kakakhali mu litaala lino ta; ni nako naakha 
khukareera. Nako kaliwulila likono lyase, kabe ke mwitaala litweela, 
n'umwaayi abe mutweela. 
17“Paapa angana ise khulwekhuuba imbaanayo bulamu bwase, nio lwanyuma 
imbufune luundi. 
18Mbaawo umuundu uwundusakho bulamu bwase ta; ne ise imbuwaanayo 
samweene khu bwase. Indi ni bunyala bwe khubuwaanayo, naluundi ndi ni 
bunyala bwe khubufuna luundi. Shino nisho sheesi Paapa andakiile khukhola.” 
19Khulwe bilomo bino, luundi ndi abawo khukhwawukhana mu Bayudaaya. 

20Bakali khu nibo baloma bari, “Alikho shisaambwa, naluundi wakwiile 
tsintsoli. Lwashiina mumurekeeresa?” 

21Ne babaandi baloma bari, “Mbaawo umuundu uli ni kimisaambwa unyala 
khukanikha ari taawe. Shisaambwa shinyala khubimbula tsimoni tsye 
baabofu?” 

Bayudaaya baloba Yesu 

22Byaba bifukhu bye bunyifu, ni Kamayiiya ke Khuwaanayo i Yerusalemu kaaba 
katsya mu moni. 
23Yesu aba akyeenda mu Lisaayilo Likhulu, mwitikiiyi lya Solomoni. 

24Babaandu babuusana, bamwibotokhelela bamureeba bari, “Ulyoolisa ena 
khukhulekha ifwe nga khwikanakana? Noola iwe niye Kristo, khuboolele 
lubuula.” 
25Yesu wabeelamo ari, “Ise nababoolela, ne inywe simufukiilila ta. Buuraambi 
bwase bweesi inaamba mu lisiina lya Paapa, nibwo bubunganikhakho. 
26Ne simufukiilila ta, khulwekhuuba simuli kamasheese kakaase ta. 

27Kamasheese kakaase kawulila likono lyase, nase nakamanya, luundi nako 
kanondelela. 
28Ise ingawa buulamu bubukhawawo ta. Shikalihela ta, luundi mbaawo 
ulikawutula khukhwaama mu mukhono kwase ta. 
29Paapa wase niye uwakaamba ise, niye uminyisa bibiindu byoosi, nashiryo 
mbaawo umuundu yeesi unyala khuwutula shishiindu shoosi khukhwaama mu 
mukhono kwa Paapa ta. 
30Ise ni Paapa khuli umuundu mutweela.” 

31Luundi ndi Bayudaaya bawaamba kamabaale bari bamukhupe. 

32Ne Yesu wabeelamo ari, “Nabookesana kimilimo kimilayi khukhwaama isi 
Paapa, khu milimo kino kyoosi, milimo shiina khu nikyo kikila mwakhupa 
kamabaale?” 
33 Bayudaaya bamwiilamo bari, “Sikhuli khuutsya khukhupa kamabaale 
khulwe kimilimo kimilayi ta, ne khulwe khufwotsola Wele. Iwe umuundu busa, 
ate wilaanga khuuba Wele.” 
34 Yesu wabeelamo ari, “Sisharonebwa mu makaambila keenywe shiri, ‘Ise 
inoma ndi muli ba wele’ ta? 
35Babeene abo babalaangibwa bari ba wele, nga nibo beesi Ilomo ya Wele 
yeetsila, ni bibyaronebwa bikhosefu sibinyala khuufuniaakibwa ta. 
36Kale inywe munyala muryeena khukhuunomakho ise, isi Paapa abiitakho 
tsikhabi, waarumana mu shiibala, muri ifwotsola Wele, bari khulwekhuuba ise 
naalomile ndi, ‘Ise indi umukhosefu khukhwaama isi Wele?’ 
37Ne ni imba nga sinaamba kimilimo kya Paapa, mukhaafukiilila ta. 

38Ne ikhaba nga injiraamba, mwakhalekha khufukiilila, ne ni mufukiilile 
buraambi, nio mumanye muri Paapa ali mus'iise, ni nase ndi mu Paapa.” 

39Luundi ndi bakhakakho khumuwaamba, ne Yesu wabebisakho waatsya. 

40Aryo Yesu waatsya injelekha we luluutsi Yorudaani, mu shifwo esi Yokana 
makiboole anyoowa khubatisila, waba ibweene iyo. 
41Babaandu bakali beetsa is'ali baloma bari, “Akhaba nga Yokana s'akhola 
khabonelo khe kamakaanga khoosi ta, ne byoosi byeesi aloma khu muundu 
yuno, byaba bya ŋali.” 
42Ibweene iyo, babaandu bakali bafukiilila mu Yesu. 

Yokana 11 

Khuufwa khwa Lazaaro 

1 Aabawo umusaani mutweela isi balaanga bari Lazaaro, abe umenya i 
Besaniya, uwaba abe waminyikhile. Besaniya shaba nisho shishaalo abe sheesi 
Malyamu amenya, atweela ni yaayawe, Maliza. 
2Malyamu yuno niye uwahakha bikyele by'Omukasya kamafura kakawunya 
bulayi, wabisiimulila litsuune lyeewe. Lazaaro uwaba umutsiina, abe ali 
wandaaye weewe. 
3Nashiryo bakooko ba Lazaaro abo barumanisa isi Yesu, nga bamuloma bari, 
“Mukasya, umusaale woowo waminyikhile.” 
4Ne Yesu n'awulila shino waaloma ari, “Butsiina buno sibunaamilamo khuufwa 
khwa Lazaaro ta, akhali bunaamilamo khuuwa shiriifwa isi Wele. Nio akile 
khulwe butsiina buno, Umwaana wa Wele afune khuubuyilisibwa.” 
5Yesu abe waasiima Maliza ni yaayawe, ni Lazaaro. 

6Ne shitweela busa nga n'awulila ari Lazaaro waminyikhile, weloosela 
khumenya isi aba khumala bifukhu bibiindi bibili. 
7Lwanyuma lwe bifukhu ibyo, Yesu waloma baleekelwa beewe ari ni mwiitse 
khutsye i Yuda luundi. 
8Baleekelwa beewe bamuloma bari, “Umuleekeli, s'abirirewo imbuka ingali 
khukhwaama nga Bayudaaya abo ni bakana bakhukhupe kamabaale ta; ne ari 
ukana wileyo luundi?” 
9Yesu waabaloma ari, “Kumuusi sikulimo tsisaawa liikhumi na tsibili? Nashiryo 
umuundu ukyenda kumuusi s'etuya taawe. Khulwekhuuba abonela buwaanga 
bwe shiibala shino. 
10Ne umuundu n'akyeenda mu shilo etuya, khulwekhuuba iba mbaawo 
buwaanga ta.” 
11Yesu n'amala khuloma shino walooselakho ari, “Umusaale weefwe Lazaaro 
wakonele; ne indikho intsya khumwinyusa.” 
12Baleekelwa bamuloma bari, “Ne noola wakonele liilo, kane awone.” 

13Yesu aba amanyisa ari Lazaaro wafwiile, ne nibo bambaasa bari aloma khu 
liilo lya busheele. 
14Lwanyuma Yesu waababoolela lubuula ari, “Lazaaro wafwiile. 

15Ne khulweenywe nekhoyele, khulwekhuuba ise sinabayo ta, nio manya 
mwafukiililamo. Ne ari lekha khutsye is'ali.” 
16Ne Tomasi, ulaangibwa ari Mukhwana, waloma baleekelwa baashe ari, 
“Lekha nafwe khutsye, khufwile atweela ni naye.” 

Yesu niye khulamukha naluundi niye buulamu 

17Yesu n'olayo, waanyoola nga Lazaaro waamalile mu ŋani bifukhu bine. 

18Besaniya yaba aambi ni Yerusalemu, lukyeendo lulukhoola ni tsikilomita 
tsitaru ta. 
19Bayudaaya bakali baaba beetsile isi Maliza ni Malyamu, khubasaasila ni 
khukonelesa luufu lwa wandayaabwe. 
20Ne Maliza n'awulila Yesu alikho etsa, wenyukha waatsya khumwakaanila. 
Malyamu niye warama mu ntsu. 
21Maliza waloma Yesu ari, “Umukasya, uba nga uwabeele ano, khali 
wandaayase s'afwiile ta. 
22Ne namanyile ndi akhaba aluno ari, shoosi shoosi sheesi kane uloombe, Wele 
kane ashikhuwe.” 
23Yesu wamuloma ari, “Wandaaye woowo alilamukha abe umulamu luundi.” 

24Maliza wamwiilamo ari, “Namanyile nga alilamukha luundi mu khulamukha 
khwe baafu, khu shifukhu shimaliilisi.” 
25Yesu wamuloma ari, “Ise niye khulamukha, naluundi ise niye buulamu. 
Umuundu uwufukiilila mus'iise, akhaba nga wafwiile, aliba umulamu. 
26Naluundi, buli uyo yeesi uwufukiilila mus'iise nga ashiili umulamu, s'alifwa 
ta.” Kila Yesu areeba Maliza ari, “Ufukiilila shino?” 
27Maliza welamo ari, “Ee, Umukasya, ifukiilila ndi iwe niye Kristo, Umwaana wa 
Wele, abe isi shiibala shaliindilila.” 

Yesu alila kamasika 

28Maliza n'amala khuloma bino, waatsya walaanga yaayawe Malyamu 
mushimoonyo, nga aloma ari, “Umuleekeli wetsile ali antsye alikho 
akhulaanga.” 
29Malyamu n'awulila shino, wenyukha wangu waatsya isi Yesu ali. 

30Ne Yesu abe ashiili khwinjila mu shishiitsa sheesi abe bamenyamo ta; abe 
ashiili mu shifwo sheesi Maliza amwakananamo. 

31Ne Bayudaaya babaaba ni Malyamu mu ntsu, nga beetsile khumwolakho khu 
masika, ni babona nga enyukha atsya antsye, bamuloondakho, nga bambaasa 
bari alikho atsya khulilila khu ŋani. 
32Malyamu n'ola mu shifwo isho waabona Yesu, waamukwa mu bikyele 
waamuloma ari, “Umukasya, uba nga uwabeele ano, khali wandaayase s'afwiile 
ta.” 
33Yesu n'abona Malyamu nga elootsa, atweela ni Bayudaaya babaaba ni naye 
nga nabo belootsa, shaamuwaambakho naabi naluundi shiisa shaamuwaamba. 
34Waabareeba ari, “Mwamusiikhile waheena?” Baamwiilamo bari, “Mukasya 
yiitsa ubone.” 
35Yesu waalila kamasika. 

36Bayudaaya baaloma bari, “Kale ni mubone nga abeele n'amukana!” 

37Ne batweelakho khu nibo baaloma bari, “Umuundu uyuno niye uwabiimbula 
tsimoni tsy'omubofu, abe s'anyala waawonesa Lazaaro waalekha khufwa ta?” 

Yesu alamusa Lazaaro 

38Nga Yesu shiisa shamuwaambile luundi, waatsya khu ŋani. Iŋani yaba 
mwifuluma, nga imulyaango walyo bareerekho libaale. 
39Yesu waaloma ari, “Ni muruseyo libaale.” Kila Maliza, umukooko w'omufu 
aloma ari, “Umukasya, nambaasa ari khuwunya khukali, khulwekhuuba 
khukhwaama nga ni khwamusiikha, abirirewo bifukhu bine.” 
40Yesu waamureeba ari, “Ise s'ikhulomeele iwe ndi n'ukane ufukiilile kane 
ubone shiriifwa sha Wele ta?” 
41Beetsa barusakho libaale. Yesu wenyusa tsimoni mu ngaaki waloomba ari, 
“Paapa, ikhusiima lwekhuuba iwe wumba byeesi ikhuloomba. 
42Naamanya ndi busheele uumba byeesi ikhuloomba. Ne inoma shino khulwe 
buulayi bwe lituuli lye babaandu babeemile ano nga bandoleleele, nio akile 
bafukiilile bari iwe niye uwandumana ise.” 
43Yesu n'amala khuloma aryo, walaanga ni likono likali ari, “Lazaaro, rura 
antsye!” 
44Lazaaro uwaba abe wafwiile, waarura antsye, nga bamuboweleele tsingubo 
tseesi bamusiikhilamo. Abe kamakhono ni bikyele, ni mu moni namwo, nga 
bamuboweleele ingubo. Yesu wabalakila ari, “Nimumukangulule, mumulekhe 
busa.” 

Luwomelo lwe khukhwiira Yesu 
(Matayo 26.1-5; Mako 14.1-2; Luka 22.1-2) 

45Bakali khu Bayudaaya babaaba beetsile khulilisa Malyamu, ni baabona sheesi 
Yesu akhola, bamufukiililamo. 
46Ne babaandi belayo isi Bafarisaayo, bababoolela byeesi Yesu akholile. 

47Nashiryo basaayi bakhulu ni Bafarisaayo balaanga Lukhobo Lukhulu, baloma 
bari, “Khunakhola khuryeena? Khulwekhuuba umuundu yuno alikho akhola 
bye kamakaanga bikali. 
48Ni kane khumulekhe eloosele aryo, babaandu boosi kane bamufukiililemo. 
Shino kane shikile bawuli Baroma beetse bonakise Lisaayilo Likhulu ni 
linaambo lyeefwe.” 
49Ne mutweelakho khu be mu lukhobo, abe ulaangibwa ari Kayafa, nga niye 
uwaba Umusaayi ufuura bukhulu kumwiiko kwene ukwo, waaloma ari, “Inywe 
muli nga mumukhamanyile ta! 
50Simubona muri shili shilayi umuundu mutweela khufwa mu shifwo she 
babaandu boosi, khuminyisa linaambo lyoosi ni lihela?” 
51Niye s'aloma shino khulwe kamakyesi keewe umweene busa ta, ne 
khulwekhuuba aba Umusaayi ufuura bukhulu kumwiiko ukwo, kila aloma 
bilomo bye buŋoosi ari Yesu kane afwe khulwe linaambo lyoosi. 
52Ne shiili khulwe linaambo ilyo lyonyene ta, ne akhali nio akile anyalise 
khubuusanisa atweela babaana ba Wele babasalaniile ino ni n'eyo. 
53Ni khukhwaama khu shifukhu isho, Bayudaaya bakhakakho khuweentsa 
kumukhoosi kwe khukhwiira Yesu. 
54Nashiryo ni khukhwamila awo, Yesu walekha khukalakaalila luundi abulafu 
mu Bayudaaya ta. Warurayo waatsya mu shifwo shishiili aambi ni kumubiimbi, 
mu shiriimba shishilaangibwa shiri Efurayimu. Wamenya ibweene iyo atweela 
ni baleekelwa beewe. 
55Ari abe shifukhu she Bayudaaya she Kamayiiya ke Khuubirakho shili aambi. 
Babaandu bakali baama tsindulo baniina i Yerusalemu nga Kamayiiya ke 
Khuubirakho kashiili khukhwoola ta, bari bepyeluuse. 
56Abe balikho baweentsa Yesu, nga babusaniile mu Lisaayilo Likhulu 
bareebana bonyene bari, “Mwaambaasa muri kane etse khu mayiiya kano 
namwe ta?” 
57Basaayi bakhulu ni Bafarisaayo abe barusile likaambila bari abe umuundu 
yeesi umanyile isi Yesu ali, ali ni khubaboolela, batsye bamuwambe. 

Yokana 12 

Yesu bamuwakha Kamafura nga ali i Besaniya 

(Matayo 26.6-13; Mako 14.3-9) 

1Ni byaba nga byaramileyo bifukhu bisesaba khukhwoola khu Mayiiya ke 
Khuubirakho, Yesu woola i Besaniya, esi alamusila Lazaaro khukhwaama mu 
khufwa. 
2Bakhalabana, bamuteekhelayo she shiilo. Maliza niye uwakaanisayo she 
khulya isho. Lazaaro aba mutweela khu baaba khu shikabilo she biilyo. 

3 Lwanyuma Malyamu wabukula ikyupa iye kamafura kakawunya bulayi, ke 
bukusi bwe angaaki, wakahakha khu bikyele bya Yesu. Wabisiimulila litsuune 
lyeewe. Intsu yoosi yetsula khuwunya bulayi khwe kamafura ako. 
4Ne mutweela khu baleekelwa ba Yesu ulaangibwa Yuda Isikalyoti, uwaba 
atsya khulyamo Yesu luwomelo, lwanyuma waaloma ari, 
5“Khulwashiina kila kamafura kano kakhakulisibwilemo tsidinari nga bitoondo 
bitaru, batsikabila bataambi?” 
6Yuda s'aloma aryo bari khulwekhuuba abe enaanayo isi bataambi ta, ne 
khulwekhuuba aba umwiifwi. Niye uwasutatsaka iwootswa, ate nga ebaatsaka 
tsinusu tsitsakwatsakamo. 
7Yesu waaloma ari, “Ni mumulekhe. Lekha ebiikhile kamafura ako, khulwe 
shifukhu she khusiikhibwa khwase. 
8Babaandu bataambi muli ni nabo busheele, ne simuli ni nase tsindaalo tsoosi 
ta.” 

Luwomelo lwe khukhwiira Lazaaro 

9Nga ibyo bili biryo, lituuli lye Bayudaaya lyamanya liri Yesu ali i Besaniya. 
Betsayo, ne akhuba ndi khulwa Yesu yenyene ta, ne ni khubona khu Lazaaro isi 
Yesu alamusa khukhwaama mu bafu. 
10Baryo Basaayi bakhulu bakhala kamakyesi ke khukhwiira Lazaaro naye. 

11Khulwekhuuba Bayudaaya bakali baaba batsya isi Yesu nga bamufukiilila, 
naluundi khulwa Lazaaro. 

Yesu enjila mu Yerusalemu ni lubuyi 
(Matayo 21.1-11; Mako 11.1-11; Luka 19.28-40) 

12Ne shifukhu shisheelakho, kutuuli kwe babaandu babaaba beetsile khu 
mayiiya, ni bawulila bari Yesu ali khu ntsila etsa i Yerusalemu, 
13bakhongola tsisakya tsye kamashendu baatsya khumwakaanila nga balomela 
angaaki bari, “Hosana, ali ni tsikhabi uyo uwiitsa mu lisiina ly'Omukasya. Wele 
awe Umuyiinga wa Isiraeli tsikhabi.” 
14Yesu wanyoola isikilya imoosi, waakikhalakho, nga ni sharonebwa mu 
byaronebwa bikhosefu shiri, 
15 “Mukharya ta, inywe babaandu be mu Sayuuni; Bona Umuyiinga wenywe 
alikho etsa nga wikhaale khu sikilya imoosi.” 
16Mu khunyoowa baleekelwa beewe baalekha khumanya shino ta; ne 
lwanyuma nga Yesu waamalile khuweebwa shiriifwa, ulwo bashebulila bari 
bibiindu bino byaronebwa nga biwaamba khu niye. Naluundi nga bino byoosi 
byakholebwa khu niye. 
17Ni lituuli lye babaandu babaabawo ni naye nga enyusa Lazaaro mu ŋani 
luundi wamulamusa khukhwaama mu bafu, baboola ibyo byoosi byeesi 
baabona naluundi byeesi baawulila. 

18Babaandu bakali khulwekhuuba baaba bawuliile bari Yesu wakholile she 
kamakaanga shino, baryo baatsya khumwakaanila. 
19Bafarisaayo baloma bonyene na bonyene bari, “Ni mubone, mbaawo sheesi 
khulikho khunyala khukhola ta! Lola shiibala shoosi shilikhumulondelela.” 

Bayonaani baweentsa Yesu 

20Mu baandu babeetsa khu mayiiya khukhwisaaya, mwabamo balala 
Bayonaani. 
21Nibo beetsa isi Filipo, uwaba uwama i Besusaida, mu Galilaaya, bamuloomba 
bari, “Musakhulu, khukana khubona Yesu.” 
22Filipo naye waatsya waboolelakho Andereya. Baryo boombi lwanyuma 
baatsya baboolela Yesu. 
23Lwanyuma Yesu welamo ari, “Isaawa yoolele isi Umwaana w'Omuundu 
ashiile khufumisibwilamo. 
24Ilala, ilala, imbaboolela ndi, imiitso ye iŋaano ni khakwa mwiloba yaafwa ta, 
irama nga ili imiitso indweela yonyene. Ne n'imela, isaala bumiitso bukali. 
25Umuundu yeesi ukana buulamu bweewe, alibufwilwa. Ne umuundu ubiyila 
buulamu bweewe mu shiibala shino, alibwibiikhila anyoole buulamu 
bubukhawawo ta. 
26Umuundu yeesi uli umwakaanisi wase, ashiile khukhunondelela ise. Ni nase 
isi ndi, umwakaanisi wase naye niyo isi aliba. Uyo yeesi uli umwakaanisi wase, 
Paapa alimuwa shiriifwa.” 

Yesu akanikha khubiwaamba khu khufwa khweewe 

27Yesu weloosela ari, “Ari kumwoyo kwase kweyembelele. Ne ari inome shiina? 
Inome ndi Paapa n'umbonese mu saawa yino? Ne taawe, shino nisho 
shishandeera khukhwoola khu saawa yino. 
28Paapa, n'ufumise lisiina lyoowo.” Lwanyuma likono lyama mwikulu nga 
liloma liri, “Nalifumisile khaale, naluundi indilifumisa.” 
29Ne babaandu babaabawo nga beemilewo ni bawulila likono, baloma bari, 
“Ibeele khukuula khwe ifula.” Ne babaandi baloma bari, “Malayika ama 
khukanikha ni naye.” 
30Yesu wilamo ari, “Likono ilyo likanikhile khulweenywe, ne akhuba khulwase 
ta. 
31Ari imbuka niyo yino, iye khukhalila shiibala shino kumusaango. Umuwuli 
uwe shiibala shino anatimisibwa arusibwe ibulafu. 
32Ne nase n'indiniinisibwa angaaki khurura khu shiibala, indihaaya babaandu 
boosi imbare isi samweene.” 
33Shino aashiloma nga okesanisa khuufwa khwa saambo shiina khweesi 
alifwamo. 

34 Lituuli lyeelamo liri, “Ifwe khwawulila mu makaambila keefwe khuri Kristo 
alibawo bifukhu byoosi. Ne iwe shiina shikhulomesa shiri Umwaana 
w'Omuundu ashiile khuniinisibwa angaaki? Umwaana w'Omuundu yuno, niye 
naanu?” 
35Yesu wabeelamo ari, “Buwaanga mushiili ni nabwo, ne mu mbuka injeekhe. 
Ni mukyende nga mushiili ni buwaanga, nga shishiilima shishiili khubawaamba 
ta. Umuundu ukyendela mu shilima s'amanya esi atsya ta. 
36Nga mushiili ni buwaanga ni mufukiilile buwaanga, nio manya mube babaana 
be buwaanga.” Yesu n'amala khukanikha bino, waarurawo waatsya 
wabebisakho. 

Khuulekha khufukiilila khwe Bayudaaya 

37Akhaba nga Yesu akhola bye kamakaanga bikali biryo mu moni tsye 
Bayudaaya, sibamufukiililamo ta. 
38Shino shaba nga sholelesa bibyaronebwa mu muŋoosi Yisaaya shiri, 
“Umukasya, naanu uwafukiilila buurume bweefwe? Naluundi, kumukhono kwa 
Wele kwe kamaani kwabimbulilwa khu naanu?” 
39Ni khulwe ilomo yino, sibaanyala khufukiilila ta, khulwekhuuba Yisaaya 
waloma ahandi ari, 
40 “Wele wababofwaasa tsimoni tsaabwe. Naluundi waakhola kimyoyo 
kyaabwe khuuba kimihandalafu, nio balekhe khubona ni tsimoni tsaabwe ta, 
namwe nio balekhe khumanya ni kimyoyo kyaabwe ta, khulwekhuuba beetsa 
khushuukha, ise nabawonesa.” 
41Yisaaya aloma aryo lwekhuuba abona shiriifwa sha Yesu; aryo 
wamukanikhakho. 
42Ni batweela khu baraangilisi bamufukiililamo, ne khulwe khuurya 
Bafarisaayo, balekha khubuula ta, bari lukana beetsa khubekalawo khutsya mu 
ntsu iye khukhwisaayilamo. 
43Khulwekhuuba bakana shiriifwa shabwe khukhwaama mu baandu, 
khufuurisa khukhwaama isi Wele. 
44Lwanyuma Yesu waalomela angaaki ari, “Umuundu n'afukiilila mus'iise, 
s'afukiilila ise senyene ta, ne aba afukiilila ni nooyo uwanduma. 
45Uyo uwunondelela ise, abona uyo uwanduma. 

46Ise nayiitsa mu shiibala nga buwaanga, nio buli muundu uwufukiilila ise 
alekhe khurama mu shilima ta. 
47Ne isi umuundu yeesi uwulila bilomo byase, ne walekha khubitsiilakho ta, ise 
s'imukhalila kumusaango ta. Lwekhuuba ise shineetsa khukhalila shiibala 
kumusaango ta, ne njeeba khushiwonesa. 

48Umuundu yeesi uwuuntsikaana ise, walekha khufukiilila bilomo byase ta, ali 
n'umukhalila kumusaango. Shilomo shase shisheene sheesi naloma nisho 
shishiilimukhalila kumusaango khu shifukhu shishakamayo. 
49Ise s'inganikha khulwe bunyala bwase ta, ne Paapa umweene uwandumana 
niye uwundakila byeesi naakha khuloma; n'isaambo iye khubilomamo. 
50Ni nase namanya ndi kamakaambila keewe niko bulamu bubukhawawo ta. 
Byeesi Paapa andumana khukanikha, nibyo bibyeene byeesi inganikha.” 

Yokana 13 

Yesu asiinga bikyele bye baleekelwa beewe 

1Kamayiiya ke Khuubirakho kaaba nga kashiili khwoola ta, Yesu abe 
waamanyile ari isaawa yeewe iye khurura mu shiibala muno atsye isi Paapa 
weewe, yoolile. Lwanyuma khulwe khuukana babaandu beewe babaaba mu 
shiibala, aryo khu mbuka yino Yesu wabokesela ilala khuukana khweewe 
khukhwitsufu. 
2Sitaani aba nga waamalile khaale khukhwinjila mu mwoyo kwa Yuda 
Isikalyoti, umwaana uwa Simoni, ari alye mu Yesu luwomelo. 
3Baryo ni baaba nga balikho balya she shiilo, ni Yesu nga waamanyile ari Paapa 
weewe wamuweele byoosi mu mikhono kyeewe, ate nga wayama isi Wele, 
luundi nga akobolayo isi Wele; 
4wenyukha khu shikabilo she biilyo, wiyabulamo tsingubo tseewe tsye khu 
ngaaki, wabukula i tawulo wibowa mu shikuute. 
5Lwanyuma watsukha kameetsi mu besani, warakikha khusiinga baleekelwa 
beewe bikyele, ni khubisiimulila i tawulo isi ebowa mu shikuute. 
6Ne n'ola khu Simoni Petero, Petero waamureeba ari, “Umukasya, iwe usiinge 
ise bikyele?” 
7Yesu wilamo ari, “Sheesi ise ndi khukhola, iwe s'unyala khushimanya ari ta. Ne 
kane ushimanye lwanyuma.” 
8Petero wamuloma ari, “Taawe, iwe singene usiinge bikyele byase nakhafwiiti 
khari ta!” Yesu wamwiilamo ari, “Nikhakhusiinga iwe bikyele, uba s'uli ni 
kumukabo ni nase ta.” 
9Simoni Petero wiilamo ari, “Nashiryo, Umukasya, akhuba bikyele byase 
byonyene ta, ne ni kamakhono kaase, ni kumurwe nakwo.” 
10Yesu wamuloma ari, “Umuundu uba waamalile khukhwisiinga, 
sishimukanisa khukhwisiinga luundi ta. Akhali khusiinga bikyele byonyene. 
Umweene yeesi aba ali umumiliwu. Ni nanywe muli bamiliwu, ne simuli 
mweesi ta.” 

11Khulwekhuuba Yesu aamanya uyo wutsya khumulyamo luwomelo. Ni 
khulwe ilomo iyo kila aaloma ari mweesi simuli baamiliwu ta. 
12 Aryo Yesu n'amala khubasiinga bikyele, wakwaara tsingubo tseewe, wekhala 
aasi luundi. Wabareeba ari, “Mwaamanyile sheesi ise naama khubakholela? 
13Inywe munaanga ise muri Umuleekeli, naluundi muri Umukasya. Muli 
batuufu khuloma muryo, khulwekhuuba isho nisho sheesi ise ndi. 
14Ne noola ise ubeele Umukasya wenywe, naluundi Umuleekeli wenywe, 
nabasiingile inywe bikyele, nanywe muryo mwaakha khusiingana bikyele, 
mwenyene na mwenyene. 
15Khulwekhuuba nabaweele she khubonelakho, nio nanywe mukhole nga ise 
n'ishikholele khus'inywe. 
16Ilala, ilala, umwakaanisi s'afuura umukoosi weewe bukhulu ta. Namwe 
umurume s'afuura uyo umurumaane bukhulu ta. 
17Ni mumanye muri, singa mumanya bibiindu bino naluundi mwabitsiilakho, 
muba muli ni khabi. 
18 “S'indi khuloma khwinywe mweesitsana ta, akhali ise namanyile abo beesi 
narobola. Ne iliwo bibyaronebwa bikhosefu bibiili ni khukhwoolelela, 
bibiiloma biri, ‘Uyo ukabanana ni nase biilyo, umweene uyo niye ukalukha 
khuuba umusiku wase.’ 
19Imbaboolela shino ari nga shishiili khubawo ta, ne ni shilibawo, akile 
mufukiilile muri ise niye umweene. 
20Ilala imbaboolela ndi, uyo uwakaanila umuundu isi ise ndumana, aba 
wantsakaaniile ise. Ni nooyo uwuntsakaanila ise, aba wakaaniile uyo 
uwandumana ise.” 

Yesu akanikha khu biwaamba khuumulyamo luwomelo 
(Matayo 26.20-25; Mako 14.17-21; Luka 22.21-23) 

21Yesu n'amala khuloma aryo, wiyembelela mu mwoyo kweewe, kila aloma 
lubuula ari, “Ilala mbaboolela ndi, mutweela khwinywe atsya khundyamo 
luwomelo.” 
22Mu khwiyanga khukali, baleekelwa balolana. Khulwekhuuba sibamanya 
bulayi naanu esi Yesu alomakho ta. 
23Ne mutweela khu baleekelwa beewe, uyo isi Yesu aakana naabi, aba wikhaale 
nga uwililiile khu Yesu. 
24Simoni Petero waamumesela, waamuloma ari, “N'umureebe akhuboolele 
ifwe naanu esi alomakho.” 
25Naye wesyeenda aambi ni Yesu, waamureeba ari, “Umukasya, naanu 
umweene?” 

26Yesu wiilamo ari, “Uyo esi kane imbe kumukaati kuno nga naamalile 
khuukusiikha mu shibuumba.” Nga Yesu waamalile khusiikha kumukaati mu 
shibuumba, wakubukula, wakuwa Yuda Isikalyoti, umwaana uwa Simoni. 
27Ne Yuda n'amala khuulya kumukaati, Sitaani wamwingilamo. Yesu 
wamuloma ari, “Sheesi ukana khukhola, n'ushikhole khaangu.” 
28Ne mbaawo na mutweela khuubo babaaba bekhaale nga balya, uwamanya 
shilomo isho sheesi Yesu alomela Yuda ta. 
29Ne lwekhuuba Yuda aba nga niye uwaamba iwootswa iye tsinusu, bambaasa 
bari manya Yesu alikho amuloma ari atsye akule byeesi bakana bye khu 
mayiiya. Namwe bari manya atsye awekho bataambi khakhaandu. 
30Aryo Yuda n'amala khuulya kumukaati waarura ibulafu. Abe antsye bwaba 
mushilo. 

Likaambila lishaakha 

31Nga Yuda waamalile khurura ibulafu, Yesu waaloma ari, “Ari Umwaana 
w'Omuundu waafumisiwile. Luundi khuubirira mu niye, Wele afumisibwe. 
32Ne Wele n'afumisibwa khuubirira mu Mwaana, Wele naye afumisa Umwaana 
khuubirira mu niye. Naluundi khaangu akho, alimufumisa. 
33Baana baase, mu mbuka ifwiiti iri, ndi ni nanywe, ne lwanyuma muli meentsa, 
ne ndi nga ni naboolela Bayudaaya, nanywe mbaboolela ari ndyo ndi, esi intsya, 
simunyala khukhwiitsayo ta. 
34Imbawa likaambila lishaakha: Ni mukanane mwenyene na mwenyene. Nga 
ise ni nabakana inywe, muryo nanywe mwakha mukanane. 
35Mu khukanana mwenyene na mwenyene, nimwo mweesi babaandu boosi 
balibamanya bari muli baleekelwa baase.” 

Yesu akanikha khukhwikaana khwa Petero 
(Matayo 26.31-35; Mako 14.27-31; Luka 22.31-34) 

36Simoni Petero wareeba Yesu ari, “Umukasya, wutsya ena?” Yesu wamwiilamo 
ari, “Isi intsya, s'unyala wanondakho ari ta. Ne ulinoondakho lwanyuma.” 
37Petero waamureeba luundi ari, “Umukasya, lwashiina s'inyala 
naakhuloondakho ari? Kane ise imbaaneyo buulamu bwase khulwoowo.” 
38Lwanyuma Yesu waamureeba ari, “Ilala, kane uwaaneyo bulamu bwoowo 
khulwase? Ilala, ilala, ikhuboolela ndi, itwaaya kane ibe nga ishiili 
khukholyookha ta, iwe kane ube nga waantsikaanile ise kimiluundi kitaru.” 

Yokana 14 

Yesu niye Kumukhoosi kukuutsya isi Paapa 

1Yesu wiloosela waaloma ari, “Mukhaba ni khukhwiyembelela mu myoyo 
kyeenywe ta. Ni mufukiilile mu Wele, ni nase ni mufukiililemo. 



2118 

 

 
Ibayibuli Ingwalaafu 

© 2016 Bible Society of Uganda. 
  

 

 

2Muntsu ya Paapa wase mulimo biifwo bikali. Ni nase ndi khuutsya 
khubaŋoonaŋoonela shifwo. Shino shiba shishikhali shiryo ta, khali ise 
s'imbaboolele inywe ta. 
3Ne n'imba nga namalile khubaŋoonaŋoonela shifwo, indikobola luundi 
imbayile isi ise ndi, nio isi ise ndi ni nanywe mube ibweene iyo. 
4Inywe mwamanya intsila itsya mu shifwo mweesi ise ndikho ntsya.” 

5Tomasi waamureeba ari, “Umukasya, sikhwaamanyile ni mu shifwo mweesi 
ulikho wutsya ta, khunyala khuryeena khwaamanya intsila?” 
6Yesu waamwiilamo ari, “Ise niye intsila, naluundi niye bwa ŋali, naluundi niye 
buulamu. Mbaawo umuundu uwiitsa isi Paapa ta, khurusakho nga abirira 
mus'iise.” 
7Yesu weloosela ari, “Ne ari nga ni muumanyile ise, kane mumanye Paapa wase 
naye. Ni khukhwaama ari mwamumanyile, naluundi mwamuboone.” 
8Filipo waamuloma ari, “Umukasya, iwe n'ukhwokese Paapa, ifwe isho kane 
shikhumale.” 
9Yesu waamukobolamo ari, “Filipo, nabeele ni nanywe khumala imbuka yino 
yoosi, ne ni khukhwoola ari iwe ushiili khukhumanya ise ta? Uwumbona ise, 
aba waboone Paapa, khulwashiina kila uloma uri khwokesane Paapa? 
10Filipo, iwe s'ufukiilila uri ise ndi mu Paapa, ni Paapa naye ali mus'iise ta? 
Bilomo byeesi imbaboolela inywe, simbaboolela khulwe bunyala bubwase ta; 
ne khulwe bunyala bwa Paapa uwikhala mus'iise, waraamba kimilimo kyeewe 
umweene. 
11Ni mufukiilile nga naalomile ndi ise ndi mu Paapa, ni Paapa naye ali mus'iise. 
Ne noola abe sishili khulwe isho ta, ni mufukiilile khulwe kimilimo kimyeene 
kyeesi ikhola. 
12Ilala, ilala, imbaboolela ndi uyo uwufukiilila ise, naye alikhola kimilimo nikyo 
mitweela nga kyeesi ise ikhola, ilala alikhola ni kimilimo kikifuurakho ano 
bukhulu, khulwekhuuba indikho intsya isi Paapa. 
13Buli shoosi shoosi sheesi kane muloombatsake mu lisiina lyase, indishikhola, 
nio shiriifwa sha Paapa shibonekhele mu Mwaana. 
14Ni mulinoomba shishiindu shoosi mu lisiina lyase, indishikhola.” 

Yesu asuubisa Umwoyo Umukhosefu 

15Yesu weloosela ari, “Ni muba nga mungana ise, kane mulondelelatsake 
kamakaambila kaase. 
16Ni nase kane inoombe Paapa, ni naye alibawa Umuyeeti ukuundi, ulibatsaka 
ni nanywe bifukhu byoosi. 
17Umweene uyo niye Umwoyo uwa ŋali, isi shiibala shikhanyala 
khukhwakaanila ta, khulwekhuuba shiibala seshimubona namwe 

sishamumanya ta. Ne inywe mwamumanya khulwekhuuba amenya 
mus'iinywe, akhaabe mus'iinywe. 
18“Ise s'indibalekha inywe khuuba bafuubi ta; indikobola isi muli. 

19Ne mu mbuka ifwiiti, shiibala sikane shimbone ta, ne inywe kane mumbone. 
Khulwekhuuba ise ndi umulamu, ni nanywe muliba balamu. 
20Khu shifukhu isho, inywe mulimanya muri ise ndi mu Paapa wase, ni nanywe 
muli mus'iise, ni nase ndi mus'iinywe. 
21Uyo umanyile kamakaambila kaase, wakawaamba, aba uyo niye uwungana 
ise. Ni n'oyo uwungana ise, naye alikanibwa ni Paapa wase. Ni nase ndi mukana, 
niyokesanise is'ali.” 
22Ne Yuda ukuundi, ukhali Isikalyoti ta, wareeba Yesu ari, “Umukasya, shiina 
kila wutsya khukhwiyokesanisa isi ifwe, ne akhuba isi shiibala ta?” 
23Yesu waamukobolamo ari, “Umuundu yeesi uwungana ise, kane awaambe 
shilomo shase. Ni Paapa wase kane akane umuundu uyo, naluundi kane 
khwiitse is'ali, khumenye mu bulamu bweewe. 
24Ne umuundu ukhangana ise ta, s'awaamba bilomo byase ta. Shilomo sheesi 
muwulila seshili shishase ta, akhali shili sha Paapa uwandumana ise. 
25“Bilomo bino nabibabooleele nga ishiili ni nanywe. 

26Ne Umuyeeti, nga niye Umwoyo Umukhosefu, isi Paapa alyakaanisa mu lisiina 
lyase, alibaleekela inywe bibiindu byoosi. Naluundi alibashebusa ibyo byoosi 
byeesi imbabooleele. 
27Lukoosi nilwo lweesi imbalekheele; lukoosi lwase lulweene nilwo lweesi 
imbaweele. Ise s'imbawa lukoosi nga shiibala ni shibawa ta. Kimyoyo 
kyeenywe kikheyembelela namwe kikharya ta. 
28Mwambulile nga noma ndi, ‘Indikho intsya, naluundi ndi indikobola isi muli.’ 
Muba nga mumungana, khali mwekhoyele, khulwekhuuba indikho ntsya isi 
Paapa. Khulwekhuuba Paapa ali umukhulu khukhufuura ise. 
29Ari nababooleele nga shino shishiili khubawo ta, nio akile nga shetsile 
khukholikha, mufukiilile. 
30Ise shinyala ari nakanikha ni nanywe imbuka ingali ta, khulwekhuuba 
umuwuli uwe shiibala shino alikho etsa. Ne ise s'andikho bunyala bwoositsana 
taawe. 
31Ne shiibala shili ni khumanya shili ise ingana Paapa, shishikila ikhola nga 
Paapa n'anomela. Ni mwinyukhe khurure ano khutsye.” 

Yokana 15 

Yesu niye Kumusabibu kwa ŋali 

1Yesu weloosela, waaloma ari, “Ise niye kumusabibu kwa ŋali, ni Paapa wase 
niye umulimi. 
2Buli lusakya lwase lulukhaama bibyaamo ta, Paapa alukhala walurusawo. Ne 
buli lusakya lulwaama bibyaamo, alukhalila nio lwiloosele khukhwaama 
bibyaamo bikali. 
3Inywe ari mwaamalile khuŋoonebwa khulwe shilomo sheesi imbaboolele. 

4Ni mube mus'iise, ni nase kane iname mus'iinywe. Nga lusakya ni lukhanyala 
khukhwaama bibyaamo lwonyene nga siluli khu shisina she kumusabibu ta, ni 
nanywe muryo, noola nga simuli mus'iise ta, singane munyale ta. 
5“Ise kumusabibu, inywe muli tsisakya. Umuundu yeesi uba mus'iise, nga nase 
n'imba mu niye, umuundu uyo amakho bibyaamo bikali, lwekhuuba akhali ise, 
mbaawo sheesi munyala khukhola ta. 
6Umuundu yeesi ukhaba mus'iise, atuumibwa aleeyi, nga lusakya ni 
lutuumibwa, lwooma. Tsisakya tsitsoomile batsibuusa atweela, batsituuma mu 
mulilo, batsoosha. 
7Ni muba mus'iise ni bilomo byase byaaba musinywe, ni muloomba shoosi 
sheesi mukana, nanywe mulishifuna. 
8Ari mu shino, Paapa afumisibwe, munyale khukhwaama bibyaamo bikali, 
mwiyokesane khuuba baleekelwa baase baŋali. 
9Nga Paapa n'angana ise, ni nase ndyo nabakana inywe. Ari ni mube mu 
khukana khwase. 
10Inywe ni muwaamba kamakaambila kaase, kane mubaatsake mu khukana 
khwase, nga nase ni maambatsaka kamakaambila ka Paapa, naarama mu 
khukana khweewe. 
11Nababoolele bino nio akile kumwikhoyo kwase kube mus'iinywe, naluundi 
nio kumwikhoyo kweenywe kube kumwitsufu. 
12 “Likaambila lyase nilyo lino: ni mukananatsake mwenyene na mwenyene, 
nga ise ni nabakana inywe. 
13Mbaawo khukana khukhuundi khukhufuura khuno ta: umuundu 
khuwaanayo bulamu bweewe, khulwe basaale beewe. 
14Inywe ni mukhola byeesi ise imbalomela, muba basaale baase. 

15Ise sishiibalaanga nywe ndi babakaanisi baase ta, lwekhuuba umwakaanisi 
s'amanya byeesi umukoosi weewe akhola ta. Inywe nabalaangile ndi basaale 
baase lwekhuuba nabamanyisile byoositsana byeesi nawulila khukhwaama isi 
Paapa. 
16Sishili ndi inywe mumwandobola ise ta, ne ise niye uwabarobola inywe. 
Luundi nabangala ndi mutsye mwame bibyaamo, ni bibyaamo byeenywe bibe 
bye khubawo biilo ni biilo, ni Paapa abawe shoosi shoosi, sheesi mumuloomba, 
mu lisiina lyase. 

17Lino nilyo likaambila lyase is'inywe: ni mukanane mwenyene na mwenyene. 

Shibala Shibiiyila Baleekelwa 

18“Ne shiibala ni shibabiiyila inywe, ni mumanye muri shanyoowa 
khukhumbiyila ise. 
19Inywe muba babaali be shiibala khali shiibala shibakanile, nga babaasho; ne 
shiibala shibabiiyila inywe khulwekhuuba simuli babaasho ta. Ise nabarobola 
nywe khurura mu shiibala. 
20Ni mushebulile bino byeesi nabaloma ndi: umwakaanisi s'afuura umukoosi 
weewe ta. Ne noola baangubyeenga ise, ni nanywe kane babakubyeenge. Baba 
nga babawaamba khuleekela khwase, khali bawaambile ni khuleekela 
khwenywe. 
21Ne balibakhola inywe bino byoosi khulwe lisiina lyase, lwekhuuba sibamanya 
Uyo uwandumana ise ta. 
22Ise indekha khukhwiitsa nakanikha ni nabo, khali sibabeele ni shiibi shoosi 
ta. Ari sibali ni she khukhwihaambilisakho khulwe shishonako shabwe ta. 
23Uyo uwumbiyila ise, abiyila ni Paapa naye. 

24Ise ndekha khukholela akari abwe buraambi bweesi umuundu yeesi 
akhakholatsakakho ta, khali sibabeele ni kumusaango kwe bubwoonaki ta. Ne 
ari baboone buraambi bwe bye kamakaanga, bambiyila ise ni Paapa. 
25Ne shino shili she khukhwoolelesa shisharonebwa mu makaambila kaabwe 
shiri: bambiyila busa akhali ilomo yoosi ta. 
26“Ne Umuyeeti weenywe ni kane eetse, esi indibakaanisa inywe khukhwaama 
isi Paapa, Umwoyo uwa ŋali khukhwaama isi Paapa, niye alibamanyisa 
bibimaamba khus'ise. 
27Ni nanywe muryo muli bajulisi baase khulwekhuuba mwabeele ni nase 
khukhwaama makiboole.” 

Yokana 16 

1Yesu weloosela waaloma ari, “Naababooleele bino nio mulekhe khuwamo 
kamaani mu bye khufukiilila khweenywe ta. 
2Babaandu kane babekalewo inywe khukhwaama mu ntsu iye 
khukhwisaayilamo, naluundi imbuka ilyoola isi umuundu yeesi ubeera inywe 
alyambaasa ari alikho akhola byeesi Wele akana. 
3Babaandu balikhola bibiindu bino khulwekhuuba sibaamanya Paapa, namwe 
sibayiimanya ise ta. 
4Ne ise nababooleele bino, nio inyaanga iye bikholwa ibyo nga yoolile, 
mushebulile muri ise nabareewula. 

Buuraambi bw'Omwoyo Umukhosefu 

“Sinababoolela bibiindu bino byoosi khukhwaama makiboole ta, 
khulwekhuuba naba nga ndi ni nanywe. 
5Ne ari ndi khuutsya isi uyo uwandumana. Ne khus'inywe mbaawo 
namutweela uwundeebile ari, ‘Ulikho wutsya waheena’ ta. 
6Ne khulwekhuuba naababooleele bibiindu bino, kimyoyo kyeenywe kyetsuule 
kumutaambo. 
7Ne mbaboolela mu ŋali ndi, khuutsya khwase khubayeeta nywe. 
Khulwekhuuba ise ni ndekha khuutsya ta, Umuyeeti s'aliitsa ta. Ne ise n'intsya, 
indyakaanisa Umuyeeti isi muli. 
8Umuyeeti uyo n'aliitsa, alyokesanisa buŋaŋafu isi babaandu be mu shiibala 
khu biwaamba khu byoonako, ni khubiwaamba khu bukwalaafu, ni khukhala 
khwe kimisaango. 
9Sibali batuufu khu biwaamba khu byoonako ta, khulwekhuuba sibaafukiilila 
ise ta. 
10Sibali batuufu khu biwaamba khu bukwalaafu ta, khulwekhuuba ise ndi 
khuutsya isi Paapa, ni nanywe singane mumbonekho luundi ta. 
11Sibali batuufu khu biwaamba khu khukhala khwe kimisaango ta, 
khulwekhuuba umuwuli uwe shiibala shino, naye baamala khaale 
khumukhalila kumusaango. 
12“Ise ishiili ni bibiindu bikali bye khuubaboolela, ne simunyala mwabiwaamba 
byoosi ari ta. 
13Ne Umwoyo uwa ŋali n'aliitsa, uyo urumbula bya ŋali bibiwaamba khu Wele, 
alibaraangilila inywe aboolese mu bya ŋali byoosi. Khulwekhuuba niye 
s'alikanikha khulwe bunyala bubweewe ta, ne khurusakho ndi alikanikha ibyo 
byeesi aba wawuliile, naluundi alibaboolela ibyo bibiitsya khubawo. 
14Umweene uyo akhantsisemo ise shiriifwa, khulwekhuuba byeesi alibaboolela 
inywe, alibyaamisa khu byase. 
15Ibyo byoosi byeesi Paapa ali ni nabyo, bibyase. Nashiryo kila imbaboolela 
inywe ndi, byeesi Umwoyo alibaboolela inywe, alibyaamisa khu byase.” 

Kumutaambo kukuulikyela kumwikhoyo 

16Yesu weloosela waaloma ari, “Mu mbuka ifwiiti iri, singene mumbone luundi 
ta; ne kane nga imbuka yabirirekho ifwiiti, kane mumbone.” 
17Batweela khu baleekelwa beewe kila baloma bari, “Shiina kila alikho aloma 
aryo? Ari mu mbuka ifwiiti singene mumbone ta; naluundi ari mu mbuka ifwiiti 
kane mumbone? Ari khulwekhuuba ndi khuutsya isi Paapa?” 
18Kila bereeba bari, “Amanyisa shiina ni imbuka ifwiiti? Ifwe sikhumanya 
sheesi alikho ta.” 

19Yesu washimanya ari bakana khumureeba, kila abalomela ari, “Mulikho 
mwireeba shiina shisheene sheesi ise imanyisile ninomile ndi, ‘Mu mbuka 
ifwiiti simunaambona ta, naluundi mu mbuka ifwiiti, kane mumbone?’ 
20Ilala, ilala, imbaboolela ndi inywe mukhalile luundi mukhaakhupe kimibala, 
ne shiibala nga shikhoya. Inywe muliba mu mutaambo, ne kumutaambo 
kwenywe kulikalukha kwikyele kumwikhoyo. 
21Umukhasi nga wolile mu mbuka iye khusaala, aba mu mutaambo, 
khulwekhuuba imbuka yeewe iba yoolile. Ne n'amala khusaala, ebilila butsiina 
khulwe kumwikhoyo kw'omuundu usaalikhile mu shiibala. 
22Ni nanywe muli muryo; ari muli mu mutaambo, ne ise n'indibabona inywe 
luundi, kimyoyo kyeenywe kiliba ni kumwikhoyo, ate mbaawo ulibarusakho 
kumwikhoyo kwenywe ta. 
23“Ne shifukhu isho ni shilyoola, simulinoomba shishiindu shoosi ta. Ilala, ilala, 
imbaboolela nywe ndi, ni muliloomba shishiindu shoosi mu lisiina lyase, Paapa 
alishibawa. 
24Khukhwoolisa ari mushiili khuloomba shishiindu shoosi mu lisiina lyase ta. 
Ni muloombe, kane mufune, nio kumwikhoyo kwenywe kube kumwitsufu.” 

Yesu waamala khuuwula bye khu shiibala 

25Yesu waaloma luundi ari, “Ibyo naabibabooleele nga inaambisa tsisimo. Ne 
inyaanga ineetsa isi ikhalibaboolela nga inaambisa tsisimo ta; nga mbaboolela 
lubuula bibiwaamba khu Paapa. 
26Khu shifukhu isho muliloomba mu lisiina lyase, ne ise s'imbalomela ndi ise 
ikhabaloombele inywe isi Paapa ta. 
27Khulwekhuuba Paapa umweene abakana inywe. Abakana inywe 
khulwekhuuba inywe mungana ise, naluundi mwafukiilila muri ise naama isi 
Wele. 
28Naama isi Paapa neetsa mu shiibala. Ne ari indikhuulekha shiibala intsya isi 
Paapa.” 
29Baleekelwa beewe baaloma bari, “Ari ulikho uloma lubuula, ne akhuba mu 
simo ta. 
30Ari khwaamanyile khuri wamanya buli shiindu, shiili bari uliinda bakhureebe 
bireebo nio ta. Khulwa shino, ari khufukiilila khuri iwe waama isi Wele.” 
31Yesu waabeelamo ari, “Ari mufukiilila? 

32Mu mbuka ikhali iye aleeyi ta, ilala mweesi bakhaabasalanise, nga buli 
mutweela elukhila ingo weewe, nashiryo muliindekha senyene. Ne s'indi 
senyene ta, khulwekhuuba Paapa ali ni nase. 
33Nababoolele ibyo, nio mube ni lukoosi, nga mwaramile mu butweela ni nase. 
Kane shiibala shibareerere khutaambisibwa, ne ni mube banyindaalifu. Ise 
naamalile khuwula shiibala.” 

Yokana 17 

Yesu aloombela Baleekelwa beewe 

1Lwanyuma nga waamalile khuloma ibyo byoosi, Yesu wenyusa tsimoni walola 
mwikulu waaloma ari, “Paapa, inyaanga yoolile. N'uwe Umwaana woowo 
shiriifwa, nio Umwaana naye akhuwe iwe shiriifwa. 
2Khulwekhuuba iwe wamuwa bunyala khu baandu boosi, uri nio awe babaandu 
boosi beesi wamuwa, bulamu bubukhawawo ta. 
3Bulamu bubukhawawo nikhwo khukhumanya iwe, Wele mutweela yenyene 
uwa ŋali, ni khumanya Yesu Kristo, isi iwe warumana. 
4Ise nokesele shiriifwa shoowo khu shiibala, khulwekhuuba namalilisile 
kumulimo kweesi iwe waamba khukhola mu shiibala. 
5Ari, Paapa, n'umbe shiriifwa mu moni tsoowo; shiriifwa isho sheesi naba ni 
nasho atweela ni nawe, nga shiibala shishiili khubawo ta. 
6“Nokesanisile lisiina lyoowo isi babaandu beesi wabukula mu shiibala 
waamba ise. Baaba baboowo, ne waababukula wabamaambisa ise. Nabo 
batsiliile khu shilomo shoowo. 
7Ari baamanyile bari buli shiindu shoosi sheesi waamba shaama isi iwe. 

8Khulwekhuuba nase nabawa buurume bweesi iwe waamba ise, ni nabo 
babwakaanila. Ari baamanyiile ilala bari ise naama isi iwe, naluundi bafukiilila 
bari iwe niye uwandumana. 
9“Ari imbaloombela nibo. S'indikho inoombela shiibala ta, ne indikho 
inoombela abo beesi waamba, khulwekhuuba bali baboowo. 
10Byeesi ndi ni nabyo byoosi bili bibyoowo, naluundi iwe byeesi uli ni nabyo 
byoosi bili bibyase. Ni shiriifwa shase shokesanisibwa khuubirira mu byeene 
ibyo. 
11“Paapa Umukhosefu, ari ise sishiili mu shiibala ta. Indikho niitsa isi iwe uli. 
Ne nibo bashiili mu shiibala. N'ubaliinde bwela mu lisiina lyoowo. Lisina ilyo 
lyeesi iwe waamba ise, nio nabo babe mu butweela nga ifwe ni khuli mu 
butweela. 
12Ni naba nga ndi ni nabo, nabaliinda khuubirira mu maani ke lisiina lyoowo, 
lisiina ilyo lyeesi wamweene waamba ise. Nabatseeta, ni khubona ndi mbaawo 
n'amutweela uwahela ta, khurusakho uyo abe isi shamanyikha shiri ali ni 
khukoraana, nio bibyaronebwa bikhosefu byoolelesebwe. 
13Ari indikho niitsa is'uli. Ne bibiindu bino imbilomela khu shiibala nio akile 
kumwikhoyo kwase kumwitsufu kunyoolikhane mu myoyo kyaabwe. 
14Nase nabawa ilomo yoowo. Ni khulwashino, shiibala shaababiiyila. 
Khulwekhuuba sibali be mu shiibala ta, nga ise n'ikhali uwe mu shiibala ta. 



2125 

 

 
Ibayibuli Ingwalaafu 

© 2016 Bible Society of Uganda. 
  

 

 

15Shindikho inoomba ndi ubaruse mu shiibala ta, ne njeeba ubatseete 
khukhwaama isi umusiku. 
16Nga ise nikhali uwe mu shiibala ta, ni nabo sibali be mu shiibala ta. 

17Lekha bwa ŋali bwoowo bubekyelise bakhosefu, khulwekhuuba shilomo 
shoowo nisho bwa ŋali. 
18Nga iwe ni wandumana ise mu shiibala, ni nase musaambo iyo, nabarumanile 
mu shiibala. 
19Naluundi khulwekhubeela nibo, ise niwaanayo mu bukhosefu isi iwe, ari nio 
manya babeene bewaaneyo mu bwa ŋali. 
20“Shinoombela bano bonyene ta, ne inoombela ni naabo babakane bafukiilile 
ise khulwe shilomo sha bano. 
21Paapa, inoomba ndi boosi babe mu butweela, nga iwe n'uli mus'iise ni nase 
mus'iiwe. Khali nabo babeele mus'iifwe, nio shiibala shifukiilise shiri iwe 
wandumana ise. 
22“Shiriifwa sheesi iwe waamba ise, nase nashibaweele, nio nabo babe mu 
butweela, nga iwe ni nase ni khuli butweela. 
23Ise imbe mu nibo ni nawe mus'iise, nio babeele ilala mu butweela, nio shiibala 
shimanye shiri iwe wandumana ise, naluundi shimanye shiri ubakana nga 
n'ungana ise. 
24“Paapa, bano wabaamba ise, nase ingana babe ni nase isi ise ndi, nio babone 
shiriifwa shase, shiriifwa sheesi waamba ise. Khulwekhuuba iwe wangana nga 
shiibala shishiili khubuumbibwa ta. 
25Paapa, Umukwalaafu, shiibala sishakhukhumanya iwe ta. Ne ise 
naakhumanya, ni babaandu bamanya bari iwe uwandumana. 
26Nase naabamanyisile lisiina lyoowo, naluundi kane niloosele 
khuubamanyisa, nio khuukana khweesi iwe unganamo ise khube mu nibo. 
Naluundi nio akile ise nase imbe mu nibo.” 

Yokana 18 

Yesu bamuwaamba 

(Matayo 26.47-56; Mako 14.43-50; Luka 22.47-53) 

1Awo Yesu n'amala khuukanikha bilomo bino, waarura ni baleekelwa beewe, 
baambukha khakheetsi kheesi balaanga bari Kidironi. Ibweene iyo yabayo 
kumukuunda, mweesi Yesu ni baleekelwa beewe baatsya. 
2Yuda uwalya mu Yesu luwomelo abe waamanya shiifwo sheenesho, 
khulwekhuuba Yesu atsyaatsakayo tsifuunda tsingali ni baleekelwa beewe. 

3Aryo Yuda waatsyayo mu mukuunda ukwo, nga waraangilile kumukaanda 
kwe basilikhale, ni babakaanisi babaandi khukhwaama isi basaayi bakhulu ni 
Bafarisaayo. Baaba basutile tsitaala, ni tsisaso, ni bye busoolo. 
4Yesu n'amanya byoosi bibiitsya khumukholekhakho, umweene weerusa 
ibulafu, waabareeba ari, “Naanu esi mulikho muweentsa?” 
5Baamwiilamo bari, “Yesu, uwe Nazareesi.” Yesu waabaloma ari, “Ise niy'oyu.” 
Ni Yuda uwamulyamo luwomelo naye aba weemile ni nabo. 
6Ne Yesu n'abaloma ari, “Ise niy'oyu,” boosi beelayo shinyumanyuma baakwa 
aasi. 
7Luundi ndi Yesu waabareeba ari, “Naanu esi mulikho muweentsa?” 
Baamuloma bari, “Yesu uwe Nazareesi.” 
8Yesu waabaloma ari, “Imbabooleele ndi ise niy'oyu. Nashiryo noola 
mumeentsa ise, khayo babaandu bano babe.” 
9Shino shakholekha nio shilomo sholelese sheesi aaloma ari, “Ise 
naakhukosakho na mutweela khu beesi waamba ise ta.” 
10Nga bishiili biryo, Simoni Petero, uwaba abe ni lurima, waalusoowolayo, 
waatseyakho khukhuru khwe kumukhono kumulayi, khw'omukulwa 
w'Omusaayi ufuura bukhulu. Lisiina ly'omukulwa yuno, lyaba bari Maluko. 
11Yesu waaloma Petero ari, “Ni wiise lurima lwoowo mu shilaalo shalwo. Shino 
nisho shikopo she butsiina sheesi Paapa ambeele. Shingane ishinywe ta?” 

Yesu ayilibwa wa Anasi 

12Lwanyuma, kumukaanda kwe basilikhale n'umukhulu waabwe, atweela ni 
babakaanisi be Bayudaaya, bawaamba Yesu bamubowa. 
13Banyoowa baamuyila wa Anasi, uwaba paapawe w'omukhasi uwa Kayafa. 
Kayafa niye uwaba umusaayi ufuura bukhulu kumwiiko kwen'ekwo. 
14Naluundi yaba Kayafa mwene uyo, uwawa Bayudaaya kamakyesi ari abe 
umuundu mutweela wafwa khulwe babaandu boosi, shifuura. 

Petero ekaana Yesu 
(Matayo 26.69-70; Mako 14.66-68; Luka 22.55-57) 

15Khu mbuka yino, Simoni Petero n'umuleekelwa ukuundi, baloonda khu Yesu. 
Ne khulwekhuuba abe umuleekelwa yuno aba waamanyikhana isi Umusaayi 
ufuura bukhulu, baamufukiilisa wenjila mu lwaanyi lw'Omusaayi umukhulu, 
atweela ni Yesu. 
16Petero waarama nga waaliindile ibulafu, amulyaango. Aryo umuleekelwa 
yuno abe esi umusaayi umukhulu aamanya, waarura ibulafu, waakanikha isi 
umukhaana uwaba aliinda khu shilibwa, wenjisa Petero mu lwaanyi. 
17Umukhaana umuliindi yuno waareeba Petero ari, “Iwe nawe s'uli mutweela 
khu baleekelwa b'omusaani uyu?” Petero wekaana ari, “Taawe.” 



2127 

 

 
Ibayibuli Ingwalaafu 

© 2016 Bible Society of Uganda. 
  

 

 

18Babakaanisi ni basilikhale baaba beemile awo nga boora kumulilo kweesi 
baaba baasile, khulwekhuuba imbuka yaba iye bunyifu. Petero naye aba 
weemile ni nabo nga oora kumulilo. 

Umusaayi ufuura bukhulu areeba Yesu 
(Matayo 26.59-66; Mako 14.55-64; Luka 22.66-71) 

19Ibyo nga bili biryo, Umusaayi ufuura bukhulu wareeba Yesu bibiwaamba khu 
baleekelwa beewe, ni ndeekela yeewe. 
20Yesu wamwilamo ari, “Ise nakanikhatsaka isi shiibala shoosi lubuula. 
Naleekelatsaka busheele mu ntsu tsye khukhwisaayilamo, ni mu Lisaayilo 
Likhulu, esi Bayudaaya boosi babuusanila. Sinalomatsakakho shishiindu shoosi 
mu shimoonyo ta. 
21Lwashiina undeeba? N'ureebe babaandu babaambuliilisatsaka ise byeesi 
nabalomatsaka. Nibo baamanya byeesi naloma.” 
22Yesu n'amala khuloma bino, mutweela khu basilikhale uwaba wemikhile 
ambi awo, wamukhupa luuyi, nga aloma ari, “Iyo niyo isaambo isi wiilamo 
Umusaayi ufuura bukhulu?” 
23Yesu wamwiilamo ari, “Noola ise inomele buubi, n'untsokese buubi bwase. 
Ne noola inomele bulayi, lwashiina kila ukhupa?” 
24Lwanyuma Anasi wamwakaanisayo wa Kayafa, Umusaayi ufuura bukhulu, 
nga ashiili umubowe. 

Petero ekaana Yesu luundi 
(Matayo 26.71-75; Mako 14.69-72; Luka 22.58-62) 

25Bino biba biryo, Simoni Petero aba nga ashiimikha oora kumulilo. 
Baamureeba bari, “Ni nawe s'uli mutweela khu baleekelwa b'omusaani uyu?” 
Ne Petero wekaana nga aloma ari, “Taawe.” 
26Lwanyuma mutweela khu bakaanisi b'omusaayi ufuura bukhulu, nga aba 
umulebe w'omusaani isi Petero akhalakho khukhuru, wamutsuntsumilisa ari, 
“Ise sinakhuboone ni naye mu mukuunda?” 
27Indi luundi Petero wikaana. Ni khu saawa nyene iyo, itwaya yakholookha. 

Yesu nga ali mu moni tsa Pilato 
(Matayo 27.1-2,11-14; Mako 15.1-5; Luka 23.1-5) 

28Lwanyuma Bayudaaya baarusa Yesu wa Kayafa, baamuyila muungo mwa 
Gafana. Bubwiile bwaba kumutikhinyi, mu mamilimili. Ne Bayudaaya baalekha 
khwinjila mu lwaanyi lwa Gafana ta, khulwekhuuba abe she kumusilo, bari nio 
banyalise khuulya Kamayiiya ke Khuubirakho. 
29Aryo Pilato waarura ibulafu isi baaba, wabareeba ari, “Musaango shiina 
kweesi mufunaana umuundu yuno?” 
30Nabo beelamo bari, “Umusaani yuno alekha khukhola buubi bwoosi, khali 
sikhwamureerire is'uli ta.” 

31Pilato wabeelamo ari, “Mwabeene ni mumuyile mumukhalile kumusaango 
nga kamakaambila keenywe ni kaloma.” Ne Bayudaaya bamwiilamo bari, “Ifwe 
sikhufukiilisibwa khukhwiira umuundu yeesi ta.” 
32Shino shakholekha shiryo nio ilomo ya Yesu isi aaloma yoolele, nga okesana 
khuufwa khweesi atsya khufwamo nga ni khuli. 
33Lwanyuma Pilato welayo luundi mu lwaanyi lwe kimisaango, walaanga Yesu, 
waamureeba ari, “Iwe uli Umuyiinga we Bayudaaya?” 
34Yesu waamwiilamo ari, “Shino ushiloma khu lwoowo wamweene, namwe 
iliyo babaandi babaakhubooleele baryo khus'ise?” 
35Pilato waamwiilamo ari, “Ise ndi Umuyudaaya? Babaandu be linaambo 
lyoowo ni Basaayi bakhulu nibo babaakhuntsakaanisile isi ise. Shiina sheesi 
ukholile?” 
36Yesu waaloma ari, “Buyiinga bwase sibuli bwe mu shiibala shino ta. Buba 
bubuuli bwe mu shiibala shino, khali babakaanisi baase basoolanile, indekha 
khuwaanibwayo mu mikhono kye Bayudaaya ta. N'enga ni shili, buyiinga 
bwase sibuli bwa khuno ta.” 
37Pilato waamureeba ari, “Khuumanya uli Umuyiinga?” Yesu waamwiilamo ari, 
“Iwe niye ulomile uryo, uri ise ndi Umuyiinga. Isho nisho shishakila ise 
naasaalikha. Naluundi neetsa mu shiibala, ndi nio imboolele bya ŋali. Buli 
muundu yeesi urekeeresa bya ŋali, awulila likono lyase.” 
38Pilato waamureeba ari, “Ŋali nisho shiina?” 

Yesu bamukhalila kwe khuufwa 
(Matayo 27.15-31; Mako 15.6-20; Luka 23.13-25) 

Ne Pilato n'amala khuumureeba aryo, waarura luundi waatsya isi Bayudaaya, 
waabaloma ari, “Ise s'imbona ilomo yoosi ikila mwafunana umusaani uyu 
kumusaango ta. 
39Ne ili isaambo yeenywe ise khuubalekhuulila umubowe mutweela khu 
bifukhu bye Kamayiiya ke Khuubirakho. Ari mukana imbalekhuulile Umuyiinga 
we Bayudaaya?” 
40Ne boosi bayokesela angaaki, baaloma bari, “Akhuba umusaani yuno ta. Ne 
akhali iwe n'ukhulekhuulile ifwe Baraba!” Baraba aba umunuuli. 

Yokana 19 

Yesu bamukhalila kwe khuufwa 

1Lwanyuma Pilato waayila Yesu, waalakila ari bamunyweekhe tsikhoba. 
2Basilikhale baalukha lihabi kye kamawa, baalira khu murwe kwa Yesu, 
baamukwaarisa ni ingubo imbesemu. 
3Beetsa isi Yesu baamuloma bari, “Mulembe, Umuyiinga uwe Bayudaaya!” 
Baryo baamukhupa tsiimbi mu moni. 

4Pilato waarura luundi ibulafu waaloma Bayudaaya ari, “Bona, ndi 
khuumurusa, imureera isi muli khuubamanyisa inywe ndi ise s'imubonamo 
ilomo yoosi, imufunanisa kumusaango ta.” 
5Yesu waarura ibulafu nga wakwaarire lihabi lye kamawa, ni ngubo imbesemu. 
Pilato waabaloma ari, “Umuundu mwene niye uyu.” 
6Khaangukho Basaayi bakhulu ni basilikhale ni baabona Yesu, baayokesela 
angaaki, baaloma bari, “Mutsaangilile khu musalaba! Mutsaangilile khu 
musalaba!” Pilato waabaloma ari, “Inywe mwabeene ni mumuyile 
mumutsaangilile, khulwekhuuba ise s'imbona ilomo, ikila kumusaango 
kwamufuura ta.” 
7Ne Bayudaaya baamwiilamo bari, “Ifwe khuli ni likaambila, ni 
khuulondekhana ni likaambila ilyo, akhiile khuufwa! Khulwekhuuba 
elaangaatsaka ari niye ali Umwaana wa Wele.” 
8Ne Pilato n'awulila aryo, weloosela khuurya naabi. 

9Shikila wenjila luundi mu lwaanyi lwe kimisaango, wareeba Yesu ari, “Iwe 
waama waheena?” Ne Yesu waalekha khumwiilamo ilomo yoosi ta. 
10Pilato waamureeba ari, “S'unyala waakanikha ni nase ta? Iwe s'umanya uri 
ise ndi ni bunyala bwe khuukhulekhuula, namwe bwe khuukhutsaangilila khu 
musalaba ta?” 
11Yesu waamwiilamo ari, “Bunyala ubwo bulekha khukhuweebwa 
khukhwaama angaaki, khali s'ulikho ni bunyala bwoosi nakhafwiiti khus'ise ta. 
Nashiryo uyo uwuntsakaanisileyo isi iwe, niye uuli ni shishoonako 
shishifuurisa.” 
12Ni khukhwaama khu mbuka iyo, Pilato waakhala kamakyesi ke khuulekhuula 
Yesu. Ne Bayudaaya beloosela khuuyokesela angaaki bari, “Iwe n'ulekhuula 
umusaani uyu, uba s'uli umusaale wa Kayisaali ta. Umuundu yeesi uwilaanga 
khuuba umuyiinga, aba akhaandisa Kayisaali.” 
13Aryo Pilato nga awulila bino, waarusa Yesu ibulafu, wekhala khu shitsoloŋo 
she khuukhalilakho kimisaango, mu shifwo shishilaangibwa shiri “Kamabaale 
kamaalile,” namwe mu lulimi Luheburaniya bari, “Gabaza.” 
14Ni shifukhu sheene isho, shaba she khukhwirekekhela Kamayiiya 
kakalaangibwa kari ke Khuubirakho. Tsyaba tsisaawa nga tsisesaba. Pilato 
waloma Bayudaaya ari, “Bona umuyiinga weenywe.” 
15Ne nibo baayokesela angaaki bari, “N'umurusewo! N'umurusewo! 
Mutsaangilile khu musalaba! Mutsaangilile khu musalaba!” Pilato waabareeba 
ari, “Intsaangilile khu musalaba umuyiinga weenywe?” Nabo basaayi bakhulu 
belamo bari, “Ifwe sikhuli n'umuyiinga ukuundi ta, akhali Kayisaali yenyene.” 
16Ikhumalilisa, khulwe khuukana khuubasangaasa, Pilato waawaanayo Yesu 
mu mikhono kyaabwe, ari batsye bamutsaangilile khu musalaba. 

Batsaangilila Yesu 
(Matayo 27.32-44; Mako 15.21-32; Luka 23.26-43) 

17Ni abweene awo, basilikhale baayila Yesu, nga baamwibotokhelele, 
baamuliindile lukali. Yesu waarura antsye nga waasutile kumusalaba kweewe 
umweene, khuutsya mu shifwo shishilaangibwa shiri “Shiifwo she shihaanga,” 
namwe mu lulimi Luheburaniya bari “Gologosa.” 
18Abweene awo, baamutsaangilila, atweela ni babaandi babili nga bali ni naye. 
Mutweela khu lubeka lunyeletsi, ukuundi khu lubeka lulayi, nga Yesu ali akari. 
19Ne Pilato aaba waaronile buurone khuubura khu musalaba nga buloma buri, 
“Yesu uwe Nazareesi, Umuyiinga uwe Bayudaaya.” 
20Bakali khu Bayudaaya baasoma buurone buno, khulwekhuuba shifwo 
mweesi Yesu aatsaangililwamo khu musalaba shaba aambi ni shiriimba. 
Luundi buurone buno bwaronebwa mu lulimi Luheburaniya, ni mu Lulatini, ni 
mu Luyonaani. 
21Lwanyuma Basaayi bakhulu be Bayudaaya baloma Pilato bari, “Ukharona uri 
‘Umuyiinga uwe Bayudaaya’ ta, ne rona uli ‘Umusaani yuno elaanga ari 
umuyiinga uwe Bayudaaya.’ ” 
22Ne Pilato welamo ari, “Ise sheesi imalile khuurona, naaronile.” 

23Basilikhale ni baamala khuutsaangilila Yesu khu musalaba, baabukula 
tsingubo tseewe, baatsikabananisamo kimikabo kine, buli musilikhale 
kumukabo mutweela, baaramisa ingubo iye mukari. Ingubo yino yaba imbuufu 
busa, nga baakilukha busa yoosi. 
24Kila basilikhale baloma bonyene bari, “Ingubo yino, khukhakinuulamo ta, ne 
khakhukipilekho khakokha, khubone naanu ukana akiyile.” Shino sholelesa 
bibyaronebwa bikhosefu bibiiloma biri, “Bakabanana tsingubo tsase, bakhupa 
khakokha khulwe shikwaaro shase.” Shino nisho sheesi basilikhale bakhola. 
25Bino biba biryo, aambi ni kumusalaba kwa Yesu, babaabawo baaba, maayi 
weewe, ni yaaya uwa maayi weewe, ni Malyamu umukhasi uwa Kuleopa, ni 
Malyamu Magadalena. 
26Yesu n'abona maayi weewe, atweela n'umuleekelwa abe isi niye akana naabi 
nga beemikhile awo, kila alomela maayi weewe ari, “Maayi, bona umwaana 
woowo.” 
27Lwanyuma waalomela umuleekelwa tsana ari, “Bona maayi woowo.” 
Khukhwamila abweene awo, umuleekelwa uyo wamuyila ingo iweewe. 

Khuufwa khwa Yesu 
(Matayo 27.45-56; Mako 15.33-41; Luka 23.44-49) 

28 Lwanyuma lweebyo, Yesu nga waamanyile ari bibiindu byoosi byaweele, ni 
khukhwoolelesa bibyaronebwa bikhosefu, waaloma ari, “Bulesa bwandya.” 

29Aabawo inyuungu nga yetsuule iviini ilulutsile. Baabukula shishangwe, 
bashisanya mu viini tsana, bashira khu lukholo luleeyi, bashiniinisa bashira khu 
minwa kya Yesu. 
30Ni baamala khuuwa Yesu iviini iyo, waaloma ari, “Shaaweele.” Abweene awo, 
Yesu wenamisa kumurwe kweewe, waawaanayo kumwoyo kweewe. 

Bawuna Yesu mu mbafu 

31Shifukhu isho shaba shifukhu she khukhwirekekhela Kamayiiya ke 
Khuubirakho. Bayudaaya baatsya baloomba Pilato bari bafuniake bikyele bye 
babaandu beesi batsaangilila khu misalaba. Bari barusewo ni kimilaambo, 
kilekhe khuba khu misalaba khu shifukhu sha Sabato ta. 
32Baryo basilikhale beetsa baafuniaaka bikyele bye basaani boombi 
baabatsaangililwa khu misalaba. 
33Ne ni boola khu Yesu, banyoola nga waamalile khaale khuufwa, balekha 
khufuniaaka bikyele byeewe ta. 
34Ne mutweela khu basilikhale wawuna mu mbafu mwa Yesu ni liifumo. 
Khaangu akho, mwamamo kamafuki ni kameetsi. 
35Umuundu uwabona bino awa bujulisi, ni bujulisi bweewe buli bwa ŋali. Niye 
wamanya ari byeesi akanikha bili bya ŋali, nio nanywe mufukiilile. 
36Khulwekhuuba bino byakholebwa khukhwoolelesa bibyaronebwa bikhosefu 
biri, “Mbaawo na litweela khu makuumba keewe lyeesi balifuniaaka ta.” 
37Ni bibyaronebwa bikhosefu bibiiindi byaloma biri, “Balilola khuuyo esi 
baawuna lifumo.” 

Yesu bamusiikha 
(Matayo 27.57-61; Mako 15.42-47; Luka 23.50-56) 

38Lwanyuma lweebyo, Yusufu uwe Alimaseya, naye uwaba umuleekelwa uwa 
Yesu uwe mushimoonyo busa khulwe khuurya Bayudaaya, waatsya waloomba 
Pilato ari amufukiilise arusewo kumulaambo kwa Yesu. Pilato n'amufuukiilisa, 
weetsa wasuta kumulaambo, waatsya ni nakwo. 
39 Ne Nikodemusi, uweetsa isi Yesu mu shilo makiboole, naye weetsa, nga 
wareerere bye khukhwihakha bibiwunya bulayi, bibyoolesa tsikilo nga 
kamakhumi musaafu na tsiraano. 
40Basaani bano boombi bayila kumulaambo kwa Yesu, bakubowa mu ngubo 
imiliwu atweela ni bibiwunya bulayi, nga ni yaba isaambo iye Bayudaaya iye 
khuusiikha. 
41Mu shifwo isho esi Yesu aatsaangililwa aabawo kumukuunda. Mu mukuunda 
umwo mwabamo iŋani imbya busa, nga abe baakhusiikhatsakamo umufu yeesi 
ta. 
42Mu ŋani yeneeyo nimwo mweesi baalisa Yesu, nga ni yaba abe ili aambi, 
naluundi shaba shifukhu she Bayudaaya she khukhwirekekhela Kamayiiya. 

Yokana 20 

Khuulamukha khwa Yesu 

(Matayo 28.1-8; Mako 16.1-8; Luka 24.1-12) 

1Kumutikhinyi khu shifukhu sha Sabiti, nga antsye ashiili mamiliimili, Malyamu 
Magadalena waatsya khu ŋani waabona nga baarusile libaale khu ŋani. 
2Ni abweene awo, waatima waatsya isi Simoni Petero n'umuleekelwa ukuundi, 
isi abe Yesu aasiima, waabaloma ari, “Baarusile Umukasya mu ŋani, ne 
sikhumanya isi bamureere ta.” 
3Petero n'umuleekelwa ukuundi tsana uyo, benyukha baatsya khu ŋani. 

4Boombi baatsya nga batima, ne umuleekelwa ukuundi uyo waatima waalekha 
Petero. Niye wanyoowa khukhwoola khu ŋani. 
5Wenama weshenga mu ŋani, waabona tsingubo tseesi abe baabowamo umufu 
nga tsili aasi, ne niye waalekha khukhwinjilamo ta. 
6Simoni Petero uwaba waamulondilekho naye weetsa, ne niye wenjila mu ŋani 
burereefu. Waabona tsingubo abe tseesi baabowamo umufu nga tsili aasi. 
7Ne shitambaala shishaba khu murwe kwa Yesu shaba nga seshili atweela ni 
tsingubo tsitsiindi ta. Nisho shaba nga shafuumbibwile shareebwile mu shifwo 
buraawa. 
8Lwanyuma umuleekelwa ukuundi uyo, uwanyoowa khukhwoola khu ŋani, 
naye wenjilamo nio waabona, waafukiilila. 
9Khulwekhuuba khukhwoolisa ano, abe sibamanyile bibyaronebwa bikhosefu 
ni biloma biri, alilamukha khukhwaama mu bafu ta. 
10Baleekelwa belayo ingo waabwe. 

Yesu abonekhela Malyamu Magadalena 
(Matayo 28.9-10; Mako 16.9-11) 

11Ne Malyamu waarama ibulafu we ŋani nga alila. N'aba nga ashiilila, bari 
eshenga mu ŋani, 
12waabona bamalayika babili nga bakwaarire tsingubo tsiwaanga, nga 
bekhaale isi kumulaambo kwa Yesu kwaba. Umulala imurwe, ukuundi ibikyele. 
13Baamureeba bari, “Mukhas'iwe, shiina kila ulikho ulila?” Wabeelamo ari, 
“Baarusile Umukasya wase mu ŋani, ne simanya isi bamureere ta.” 
14N'amala khuuloma aryo, bari eshebukha, waabona Yesu nga weemikhile awo, 
ne waalekha khumanya ari niye Yesu ta. 
15Yesu waamureeba ari, “Mukhas'iwe, shiina kila ulikho ulila? Ulikho uweentsa 
naanu?” Malyamu wamwaambasilisa khuuba nga niye uulima mu mukuunda 
ukwo. Waamuloma ari, “Paapa, noola iwe niye umwinyusilemo, n'umboolele isi 
umureere, kane intsye imuruseyo.” 

16Yesu waamulaanga ari, “Malyamu!” Malyamu weshebukha waamuloma mu 
lulimi Luheburaniya ari, “Rabboni!”, Shishimanyisa shili “Umuleekeli.” 
17Yesu waamuloma ari, “Ukhaantsihambakho ta, khulwekhuuba ishiili 
khuniina mwikulu isi Paapa wase ta. Ne n'utsye isi babandaayase baase, 
ubaboolele uri indikho iniina isi Paapa wase, naluundi Paapa wenywe, isi Wele 
wase, naluundi Wele wenywe.” 
18Malyamu Magadalena waatsya waaboolela baleekelwa ari, “Imboone 
Umukasya!” Naluundi waababoolela bilomo byeesi Yesu aamuboolela. 

Yesu abonekhela baleekelwa beewe 
(Matayo 28.16-20; Mako 16.14-18; Luka 24.36-49) 

19Lwanyuma lwe shifukhu sha Sabiti sheene isho, nga antsye bulikho 
bwilabula, abe baleekelwa ba Yesu beyikaliile mu ntsu, khulwe khuurya 
Bayudaaya. Yesu weetsa wabeemamo akari waabaloma ari, “Lukoosi lube ni 
nanywe.” 
20N'amala khuuloma aryo, waabokesa tsimbaaso tsye khu bikalabo byeewe, ni 
lubaaso lwe mu mbafu. Baleekelwa bekhoya naabi, ni baabona Umukasya. 
21Yesu waabaloma luundi ari, “Lukoosi lube ni nanywe. Nga Paapa n'andumana 
ise, ni nase ari imbarumana inywe.” 
22N'amala ibyo, waababiitakho kumuukha, waabaloma ari, “Ni mufune 
Umwoyo Umukhosefu. 
23Abo boosi beesi kane mwiyakhilatsake bibyoonako byaabwe, kane 
bibeyakhilwe; ne abo boosi beesi mukane mulekhe khukhwiyakhila 
bibyoonako byaabwe, singene bibeyakhilwe ta.” 

Yesu ni Tomasi 

24Mutweela khu baleekelwa liikhumi na babili, ulaangibwa Tomasi, namwe 
Mukhwana, s'aba ni baashe nga Yesu n'etsa ta. 
25Kila baleekelwa baashe bamuboolela bari, “Ifwe khuboone Umukasya.” Ne 
Tomasi waabaloma ari, “Khurusakho nga naboone tsimbaaso tsye kimisumaali 
khu bikalabo byeewe; imaambe lulwaala lwase mu mbaaso itso, naluundi nga 
nakhutiila lulwaala lwase mu lubaaso lwe mu mbafu mweewe, s'inyala 
naafukiilila ta.” 
26Ne lwanyuma lwe bifukhu shinaane, baleekelwa ba Yesu ndi luundi abe 
beyikaliile mu ntsu, kwaluno nga Tomasi ali ni nabo. Akhaba nga kimilyango 
kyaba kimikale, Yesu weetsa weema akari aabwe, waabaloma ari, “Lukoosi lube 
ni nanywe.” 
27Waaloma Tomasi ari, “N'ureere lulwaala lwoowo, ulutiile ano. N'ubone 
tsimbaaso tsye khu bikalabo byase. N'ureere kumukhono kwoowo utiile mu 
mbafu mwase. Ukhaba ni khukhwiririkana ta, ne n'ufukiilile.” 
28Tomasi weelamo ari, “Uli Umukasya wase, naluundi uli Wele wase.” 

29Yesu waamureeba ari, “Ufukiilila khulwekhuuba wamboonekho? Nga bali ni 
tsingabi abo babafukiilila nga bashiili khumbonakho ta.” 

Shitsilililwa she shitabo shino 

30Yesu akhola bye kamakaanga bibiindi bikali mu moni tsye baleekelwa beewe, 
bibikhaaronebwa mu burone buno ta. 
31Ne bino byaronebwa nio iwe ufukiilile uri Yesu niye Kristo, Umwaana wa 
Wele; ni khuubirira mu khufukiilila ukhwo, ube ni bulamu khulweewe. 

Yokana 21 

Yesu abonekhela Baleekelwa Musaafu 

1Lwanyuma lwa bino, Yesu weyokesana luundi isi baleekelwa beewe khu ndulo 
khwe inyaantsa iye Teberiyo. Eyokesana mu saambo yino: 
2Simoni Petero, ni Tomasi ulaangibwa Mukhwana, ni Nasanaeli uwe Kana, mu 
Galilaaya, ni babaana ba Zebedaayo, ni baleekelwa babaandi babili, baaba bali 
atweela. 
3Simoni Petero waabaloma ari, “Ise ndikho intsya khuloba tsinyeeni.” Nabo 
baaloma bari, “Khakhutsye ni nawe.” Baryo baarura ibulafu, benjila 
mwikhoŋolo. Ne mu shilo isho shoosi baalekha khuwaambakho shishiindu 
shoosi ta. 
4Antsye ni bwasha kumutikhinyi, Yesu wemikha khu ndulo khwe nyaantsa, ne 
baleekelwa baalekha khumanya bari niye Yesu ta. 
5Kila Yesu abareeba ari, “Basaale, mulikho na shoosi sheesi muwaambisile?” 
Baamwiilamo bari, “Taawe.” 
6 Yesu waabaloma ari, “Ni mutuume khatiimba kheenywe khu luwaande luulayi 
lwe likhoŋolo, kane muwaambe.” Ni baatuuma butiimba benyoola bari 
sibanyala ni khuubukhweesa ta, khulwe buukali bwe tsinyeeni. 
7Lwanyuma umuleekelwa abe isi Yesu akana naabi waaloma Petero ali, “Uyo 
Umukasya!” Simoni Petero n'awulila aryo, webowa ingubo, khulwekhuuba abe 
waakyabuulemo. Ni abweene awo Petero waasuna mu meetsi. 
8Baleekelwa babaaramile mwikhoŋolo baamuloondakho, nga bakhweesa 
khaatimba khakhetsuule tsinyeeni, khulwekhuuba baaba aambi ni khu ndulo 
khwe nyaantsa. Abe tsimita tsoola nga shitoondo shitweela. 
9Ne ni boola khu ndulo, babona kamaanda awo nga kalikho kaaburukha, nga 
khulikho inyeeni, ni kumukaati. 
10Yesu waabaloma ari, “Nimureerekho tsinyeeni tseesi mwaama khuwaamba 
ari.” 
11Simoni Petero waaniina mwikhoŋolo, waakhweesa khatiimba waakhareera 
khu ndulo. Abe khetsuule tsinyeeni tsimboofu, tsitsoola shitoondo shitweela ni 

kamakhumi karaano na tsitaru (153). Ne akhaba tsinyeeni tsaba tsingali tsiryo, 
khatiimba sikhaakhalikha ta. 
12Yesu waabaloma ari, “Ni mwiitse mulyekho she kumutikhinyi.” Imbaawo na 
mutweela khu baleekelwa uwaamureeba ari, “Iwe naanu” ta. Boosi baaba 
baamanyile bari uyo Umukasya. 
13Yesu waabukula kumukaati, waakubawa; waabawa ni inyeeni nayo 
musaambo nyene iyo. 
14Kuno nikwo kumuluundi kukwakhola khataru, nga Yesu eyokesana isi 
baleekelwa beewe, lwanyuma lwe khulamukha khukhwaama mu bafu. 

Yesu ni Petero 

15Baryo ni baamala khuulya, Yesu waareeba Simoni Petero ari, “Simoni, 
umwaana wa Yokana, ilala iwe ungana ise khufuurisa bano boosi?” Petero 
waamwiilamo ari, “Ee, Umukasya iwe waamanya uri ise n'ikhukana.” Yesu 
waamuloma ari, “N'uliisatsake kamasheese kaase.” 
16Yesu waamureeba luundi ari, “Simoni, umwaana wa Yokana, iwe ungana ise?” 
Petero waamwiilamo ari, “E e, Umukasya iwe waamanya uri ise ikhukana.” 
Yesu waamuloma ari, “Ni wayise kamasheese kaase.” 
17Yesu waamureeba kumuluundi kwe khataru ari, “Simoni, mwaana wa 
Yokana, iwe ungana ise?” Petero waakhalala, bari khulwekhuuba Yesu 
waamureebile kumuluundi kukuukhola khataru ari, “Iwe ungana ise?” Ne 
Petero welamo ari, “Umukasya, iwe waamanya buli shiindu shoosi; waamanya 
uri ise ikhukana.” Yesu waamuloma ari, “Yaayisatsaka kamasheese kaase. 
18Ilala, ilala, ikhuboolela indi, ni waba nga ushiili umusoleeli, wamweene 
webowatsaka lukhoba, waatsya isi wekanisatsaka. Ne n'ulikyela umusaakhulu, 
ulikolola kamakhono koowo, umuundu ukuundi busa akhubowe, akhusute 
akhuyile esi ukhekoomba khuutsya ta.” 
19Yesu aaloma aryo nga okesana isaambo iye khuufwa khweesi Petero 
alifwamo, nga awa Wele shiriifwa. Yesu n'amala khuuloma aryo, waaloma 
Petero ali, “Inoondekho.” 

Yesu n'umuleekelwa isi aasiima 

20 Ne Petero n'eshebukha, waabona umuleekelwa uyo isi Yesu aakana naabi, 
nga waabaloondelekho. Umweene uyo niye uweyikamilila mu shifuba sha Yesu, 
nga balikho balya she ashilo. Luundi niye uwaaloma ari, “Umukasya, naanu niye 
unakhulyamo luwomelo?” 
21Petero n'amubona, waareeba Yesu ari, “Umukasya, ne yuno?” 

22Yesu waamuloma ari, “Ise n'ingana ndi niye aramewo nga umulamu 
khukhwoolisa ise n'ingobola, iwe winaanayo shiina? Iwe n'unoondekho.” 

23Lwanyuma bilomo byaafuma mu be buulebe biri umuleekelwa uyo s'alifwa 
ta. Yesu s'aloma aryo ta, ne akhali aloma ari, “Ise n'ingana ndi aramewo mulamu 
khukhwoolisa nindikobola, iwe winaanayo shiina?” 
24Umuleekelwa mweene uyo niye ulikhumanyisa bujulisi buno, naluundi 
waaburona bwoosi. Ni nafwe khwaamanya khuri bujulisi bweewe buli bwa 
ŋali. 
25Iliwo bibiindu bibiindi swa busa byeesi Yesu akhola. Ne iba nga buli shitweela 
shiba shisharonebwa, nambaasa ndi khali ni shiibala shoosi sishandinyalisile 
khubuusa buurone bwoosi bubwandironewele ta. 

  



2137 

 

 
Ibayibuli Ingwalaafu 

© 2016 Bible Society of Uganda. 
  

 

 

Buraambi 

Buraambi 1 

1 Uwe Lukoosi Tefilo, ise naamala khaale khuukhuronela mu bwitsufu bibiindu 
bibiwaamba khwiibyo byoosi byeesi Yesu aakhola luundi waaleekela, 
2khukhwoolesa khu shifukhu khweesi aaniinisibwilakho mwikulu. Ne nga 
ashiili khuniinisibwa ta, aawa biilakilo byeewe isi baarume abe beesi aamala 
khuurobola, khuubirira mu Mwoyo Umukhosefu. 
3Lwanyuma lwe khuufwa khweewe, eyokesana isi Baarume beewe, nga abawa 
bubonelo bukali bubwokesanisila ilala buri niye ali umulamu. Aababonekhela 
mu bifukhu kamakhumi kane, nga ababoolela kamakhuuwa kamalayi ke 
Buyiinga bwa Wele. 
4Aryo shifukhu shitweela nga ashiili ni nabo, waabalakila ari, “Mukharura mu 
Yerusalemu ta, ne ni muliindilile shiwaanwa sheesi Paapa aabalomela, sheesi 
mubeele mumbulila ise nga inganikhakho. 
5Lwekhuuba Yokana aabatisa ni kameetsi, ne nanywe mu bifukhu bikyeekhe 
bibiitsa, mulibatisibwa n'Umwoyo Umukhosefu.” 

Yesu ayilibwa mwikulu 
(Mako 16.19-20; Luka 24.50-53) 

6Baryo baarume ni baabuusana atweela ni Yesu, bamureeba bari, “Umukasya, 
mu bifukhu bino ari wutsya khukobosela ba Isiraeli Buyiinga?” 
7Yesu wabeelamo ari, “Sishili isi inywe khumanya bifukhu, namwe inyaanga isi 
Paapa ara mu bunyala bweewe ta. 
8Ne mulifuna kamaani, Umwoyo Umukhosefu n'alimala khukhwiikha 
khwiinywe, ni nanywe muliiba bajulisi baase mu Yerusalemu, ni mu Yuda 
mwoosi, ni mu Samariya, ni khukhwoolesa isi shiibala shakama.” 
9Aryo Yesu n'amala khuukanikha bino, waayilibwa mu ngaaki nga boosi 
babona, ni lifuumbi lyaamubisa, baalekha khumubona luundi ta. 
10Ne ni baaba nga bashofwaasa mwikulu nga Yesu atsya, bona abonekhawo 
khaangu akho basaani babili, nga bakwaarire tsingubo tsiwaanga, beetsa 
beema aambi ni nabo. Baryo basaani bano baaloma baleekelwa bari: 
11“Basaani be Galilaaya, shiina shibeemisile ano nga mulolele mu ngaaki? Yesu 
mweene uyu ubarusiwilekho waayilibwa mwikulu, alikobola aryo musaambo 
nyeneyo, nga ni mumuboone nga atsya mwikulu.” 

Khuurobola umuundu uwiila mu shifwo sha Yuda 
(Matayo 27.3-10) 

12Lwanyuma baarume baakobolayo i Yerusalemu, nga baama khu lukiingi 
lulaangiwa lwe kimisaala Kimizeyituni, luluuli aambi ni Yerusalemu, nga 
lukyeendo aambi luli i kilomita nga ndweela. 

13Ne ni benjila mu Yerusalemu, baniina mu shiseenge she khu ngaaki abe 
mweesi bamenya. Mu baarume babaabawo mwabamo; Petero, Yokana, 
Yakobo, ni Andereya, Filipo ni Tomasi, Batolomayo ni Matayo, Yakobo 
umwaana wa Alufayo ni Simoni uwaba Zelote, ni Yuda umwaana wa Yakobo. 
14Bano boosi betubaasila atweela mu khuloomba akhali khukoosa ta, atweela 
ni bakhasi babaandi, ni Malyamu maayi wa Yesu, ni babandaaye ba Yesu. 
15Mu bifukhu ibyo, Petero wiima akari mu be buulebe, mu lituuli lilyaba lyoola 
babaandu shitoondo shitweela ni kamakhumi kabili (120), waaloma ari: 
16“Bebuulebe, bafukiilisi bashaase, bibyaronebwa bikhosefu byaakhila 
byoolelesebwa, byeesi Umwoyo Umukhosefu aalomela khaale khuubirira mu 
Dawudi, nga arumbula ibyo bibiwaamba khu Yuda, uwaranjilila babaandu 
babaawaamba Yesu. 
17Yuda mweeneyo aabalibwila atweela ni nafwe, luundi waakabananila 
atweela ni nafwe mu mulimo kuno. 
18Yuda yuno aakula kumukuunda ni tsinusu tse bubwoonaki bweewe, mu 
bweenemwo mweesi aakwa mafumala, waarundukha ni kamala keewe koosi 
kaaweela ibulafu. 
19Babaandu boosi be mu Yerusalemu baawulila shilomo shino, baryo kila 
balaanga kumukuunda ukwo mu lulimi lwe waabwe bari, ‘Akeludama,’ 
kamakhulu kaasho ndi, ‘Kumukuunda kweesi kamafuki kaatsutsukhamo.’ 
20 “Lwekhuuba mu burone bwe Zabuli sharonebwa shiri, ‘Khayo intsu yeewe 
ilekhebwe busa, ilekhe khubawo umuundu ukibamo ta.’ Luundi sharonebwa 
shiri, ‘Khayo ibewo umuundu ukuundi uyila bukhulu bweewe.’ 
21 “Nashiryo shikhwakhila ifwe khurobolayo umuundu ubeelatsakile ni nafwe 
mu bifukhu byoosi khukhwaama nga Umukasya Yesu n'akyendaatsaka ni 
nafwe, 
22khukhwamila ilala khu bifukhu byeesi Yokana abatisatsakila, khukhwoolesa 
khu shifukhu khweesi Yesu akhurusibwakho waniinisibwa mu ngaaki. 
Umuundu uyo aakha waba mutweela khwiifwe nga umujulisi we bye 
khulamukha khwa Yesu.” 
23Baryo baareera kamasina ke babaandu babili: Yusufu uwalaangiwa Balusaba 
(luundi uwamanyikhana nga Yusito), ni Matiya. 
24Lwanyuma baloomba bari, “Umukasya, iwe waamanya kumwoyo kwa buli 
mutweela, n'ukhwokese khu babili bano, naanu yeesi uroboole 
25khuuyila shiifwo shino she bubwakaanisi bwe buurume bweesi Yuda 
aalekha, waatsya esi abe akhila khuuba.” 
26Baryo baakhupa khaakokha khuukhalawo naanu khu baandu babili uyila 
shiifwo isho. Khaakokha khaakwa khu Matiya, aryo niye waabaliwila atweela 
ni baarume liikhumi na mutweela. 

Buraambi 2 

Khukhwiitsa khw'Omwoyo Umukhosefu 

1 Shifukhu sha Pentekote ni shoola, abe bafukiilisi mu Kristo boosi 
baabuusaniile mu shifwo shitweela. 
2Lubaluba, baawulila khuuyilila nga khuwuuma khukhwaama mu ngaaki, nga 
khuli nga imbewo iye kamaani ni wuutsa. Khuwuuma khuno khwetsusa intsu 
yoosi mweesi baaba bekhaalemwo. 
3Lwanyuma abonekhawo shishafwaana nga tsinimi tse kumulilo 
tsitsawukhanamwo tseekha tsaakwa khu buli mutweela. 
4Boosi betsusibwa n'Umwoyo Umukhosefu, baryo baarakikha khuukanikha mu 
nimi tsitsiindi busa, nga Umwoyo n'abawa khuutsiloma. 
5Mu mbuka iyo aabawo Bayudaaya babaaba bamenya mu Yerusalemu, ni 
babaandu babaaba babelama naabi abe babaamile mu buli linaambo lyoosi, 
liliili aasi we likulu. 
6Ne babaandu abe babamenya mu Yerusalemu bano ni baawulila kamakono 
kano, boosi babuusana atweela, nga beyaanga, lwekhuuba abe buli mutweela 
awulila bafukiilisi mu Yesu nga bakanikha mu lulimi lwe waabwe. 
7Lituuli lye babaandu bano baasamilila busa, luundi nga beyaanga nga baloma 
bari, “Babaandu babaali khuukanikha bano boosi sibali ba Galilaaya? 
8Ne ari shiitsa shiryeena ifwe buli mutweela khuuwulila nga bakanikha mu 
lulimi lweewe lusaalikhana? 
9Ifwe khwaama i Paruti, babaandi i Mediya ni Elamu, ni babamenya i 
Mesopotamiya, Yuda ni Kapadokiya, be Pontusi ni Asiya. 
10Babaama i Firigiya, ni Panfiliya, be Misiri, ni be mu bisiintsa bye Libiya 
bibiwulibwa ni Kurene. Balala bali bakyeni khukhwaama i Roma, ni babaandi 
Bayudaaya ni naabo bakhali Bayudaaya ta. 
11Bayudaaya ni Banaambo babashuukha bekyela Bayudaaya. Baalala khwaama 
i Kurete ni mu Buwarabu, bona khubawulila nibo nga bakanikha mu nimi 
tsitseefwe tsinyene bibiwaamba khu bye kamakaanga bya Wele.” 
12Baryo boosi beyaanga luundi bakaraangarana busa, nga baloma bonyene 
bari, “Ne makhuuwa shiina kano?” 
13Ne babaandi babaramile batsakhilila baloondeleli ba Yesu, nga baloma bari, 
“Iviini ishiili iŋana yabameesile.” 

Bubakha bwa Petero 

14Ne Petero wenyukha atweela ni basheewe liikhumi na mutweela, wasuta 
likono lyeewe angaaki, wakanikha isi babaandu nga aloma ari, “Babaandu be 

mu Yuda ni nanywe mweesi babamenya mu Yerusalemu, mweesi mwakhiile 
khumanya shino, nashiryo ni murekeerese bilomo byase. 
15Babaandu bano sibameelile nga inywe ni mwaambaasa ta, lwekhuuba bona 
ari tsili tsisaawa tsitaru busa tse kumutikhinyi. 
16Khurusakho bino nibyo byeesi Umuŋoosi Yoweli aloma ari, 

17 ‘Wele aloma ari, mu bifukhu bimaliilisi, inditsukha Umwoyo wase khu 
baandu boosi, ni babaana beenywe besiinde ni bakhaana balikanikha bye 
buŋoosi. Babaana beenywe besiinde balibona khubonekhelwa, ni basaani 
basakhulu beenywe baliroora kamarooro. 
18Ilala mu bifukhu ibyo inditsukha Umwoyo wase khu bakaanisi baase besaani 
ni bekhasi, nio bakhole bye buŋoosi. 
19Indyokesanisa bye kamakaanga angaaki mwikulu ni khu shiibala aasi 
nokesanise bye khubonelakho, kamafuki, ni kumulilo, ni khukhwituukha khwe 
liliisi. 
20Nga shifukhu sh'Omukasya shishiili khwoola ta, shifukhu shikhulu naluundi 
she khukhwiyokesana, inyaanga ilishuusibwa yikyele shishiilima, ni kumweesi 
kulikyela kumubesemu nga kamafuki. 
21Naluundi khu shifukhu isho, shiliiba ndi buli muundu yeesi uliloomba mu 
lisiina ly'Omukasya, aliwonesebwa.’ 
22“Baandu ba Isiraeli bashaase, ni muwulile bilomo bino: Yesu uwe Nazareesi, 
ali umuundu isi Wele asiindikha isi muli, nga abirira mu buraambi bwe 
kamaani, ni bye kamakaanga, ni bye khubonelakho, byeesi Wele akhola nga 
abirira mu niye nga mweesi mubona. Nga inywe mwabeene ni mumanyile 
lwekhuuba byakholebwela akari enywe. 
23Yesu yuno uwawaanibwayo khulondekhana ni bibyamala khuŋoonebwa 
khaale ni khumanya khwa Wele, inywe mwamutsaangilila khu musalaba 
naluundi mwamwiira nga muraambisa kamakhono ke babaandu babonaki. 
24Ne Wele umweene wamulamusa khukhwaama mu bafu, nga waamalile 
khumukangulula khukhwaama mu butsiina bwe khuufwa, lwekhuuba abe 
sishinyalikha khuufwa khumuwaambilila niye nga umubowe ta. 
25Lwekhuuba Dawudi naye amulomakho ari, ‘Nabona Umukasya mu moni 
tsase bifukhu byoosi. Lwekhuuba ali khu mukhono kwase kumulayi, nase 
singene indengasiwe ta. 
26Nashiryo, kumwoyo kwase kwaba ni kumwikhoyo, ni lulimi lwase lwaba ni 
sangaalo. Ni shishifuurisa, iseese nakhaba nga ndi umuundu busa, bulamu 
bwase bulimenya mu khwiyikina. 
27Lwekhuuba iwe s'ulilekha kumwoyo kwase i makoombe ta, namwe s'ulilekha 
umukwalaafu woowo khubola ta. 

28Iwe wantsokesile tsintsila tsye buulamu, ulintsitsusa ni kumwikhoyo 
lwekhuuba indiiba mu moni tsoowo.’ 
29“Bebuulebe ba Isiraeli bashaase, inyala khubaboolela ni khubawandalasa ndi, 
umukuuka weefwe Dawudi afwa luundi wasiikhiwa, khuli ano ni ŋani yeewe 
khukhwoolesa khu shifukhu she shaleelo shino. 
30Ne lwekhuuba aba umuŋoosi, amanya ari Wele wamwitsubila shishitsubo ari, 
mutweela khu betsukhulu beewe alikhala khu shitsoloŋo nga umuyiinga. 
31Dawudi ashibona nga bushiili nio wakanikha khu biwaamba khu khulamukha 
khwa Kristo khukhwaama mu bafu, nga aloma ari, Kristo s'alekhebwa i 
makoombe ta, namwe kumubili kweewe sikwabola ta. 
32Yesu yuno Wele amulamusa khukhwaama mu bafu, ni bibiwaamba khu 
sheene shino, ifwe khuli bajulisi. 
33Nashiryo niye n'aba nga aniinisibwa mu ngaaki khuuba khu mukhono 
kumulayi kwa Wele, niye wafuna Umwoyo Umukhosefu isi Paapa amulomela, 
nashiryo byeesi mubona shaleelo bino ni byeesi muwulila bino nibyo 
biwaanwa byeesi akhutsukhiliile ifwe. 
34Lwekhuuba Dawudi niye s'aniina mwikulu ta, ne niye umweene aloma ari, 
‘Umukasya aloma Umukasya wase ari, yikhala khu mukhono kwase kumulayi, 
35khukhwoolesa lweesi indireera baasiku boowo boosi aasi esi ukhaandakakho 
bikyele byoowo.’ 
36“Nashiryo kha babaandu boosi ba Isiraeli bamanye akhali khukhwiririkana 
ta, bari Wele wakhola Yesu yuno isi mwatsaangilila khu musalaba, khuuba 
Umukasya luundi Kristo.” 
37Ne babaandu ni bawulila bilomo bino, byabatsiina naabi mu myoyo kyaabwe, 
kila bareeba Petero ni baarume babaramile boosi bari, “Bebuulebe ifwe kane 
khukhole khuryeena?” 
38Petero naye wabeelamo ari, “Ni mwibiiyise bibyoonako byeenywe, luundi 
buli mutweela khusiinywe abatisibwe mu lisiina lya Yesu Kristo, nio 
bibyoonako byeenywe kane bibeyakhilwe. Muryo nanywe kane mufune 
shiwaanwa sh'Omwoyo Umukhosefu. 
39Lwekhuuba khusuubisa khuno khuli khukhweenywe n'isi babaana beenywe, 
n'isi ibo boosi babaali aleeyi, ni naabo boosi beesi Umukasya Wele alaanga 
khukhwiitsa is'ali.” 
40Aryo Petero wokesanisa munganikha yeewe nga araambisa bilomo bikali 
naluundi wabakhupilisa nga aloma ari, “Ni mwiwonese mwabeene khurura mu 
muboolo kuno kumubi.” 
41Nashiryo ibo boosi babakaanila shilomo sha Petero babatisibwa. Ni khu 
shifukhu sheenesho, babaandu bikana bitaru (3,000) babelooselakho. 

42Baryo beloosela khuwandalalila khu byeesi baarume babaleekela ni mu 
khutubaanila atweela, ni mukhumenyulila kimikaati atweela, ni mu 
khuloombela atweela. 

Bulamu bwe bafukiilisi 

43Bibiyaangisa ni bye kamakaanga bikali byakholebwela mu baarume, shino 
shareerera babaandu bakali khuurya. 
44Ne ibo boosi babekyela bafukiilisi bamenyatsaka atweela, naluundi 
bakabananila atweela bibiindu byoosi byeesi baaba ni nabyo. 
45Naluundi baryo baba nga bakulisaka bibiindu byeesi baaba nabyo, 
babikabananisa isi boosi, nga buli mutweela abe nga n'akana khuyeetebwa. 
46Buli shifukhu boosi batsyatsaka mu Lisaayilo Likhulu, ni khumenyulila 
atweela kimikaati muungo tsaabwe, nga bakabanana biilyo byaabwe ni 
kumwikhoyo naluundi nga babaandu bali ni kumwoyo kukuwaana. 
47Baryo baruuyatsaka Wele, naluundi nga babaandu boosi babakana. 
Umukasya walooselatsakakho bukali bwe babaandu buli shifukhu ibo abe 
babaali khuwonesebwa. 

Buraambi 3 

Khuwonesebwa khw'omusaani umuleme 

1Shifukhu shitweela, Petero ni Yokana baaba baniina khuutsya mu Lisaayilo 
Likhulu mu saawa ye khuloombelamo, saawa nga syeenda tse kumuusi. 
2Ne aabawo umusaani uwaba umuleme khukhwaama khu khusaalikhana 
khweewe, nga asutibwatsaka busa n'areebwa aambi ni kumulyaango kwe 
Lisaayilo Likhulu kukulaangiwa KUMUMILIWU, nio bari asabilise tsinusu 
khukhwaama khu baandu babaaba benjila mu Lisaayilo Likhulu. 
3Aryo umusaani yuno n'abona Petero ni Yokana nga benjila mu Lisaayilo 
Likhulu, wabaloomba ari bamuwekho tsinusu. 
4Ne Petero ni Yokana bashuusa tsimoni tsaabwe baamulola. Lwanyuma Petero 
waamulomela ari, “Iwe n'ukhuloleelele ifwe.” 
5Aryo umusaani waabomiisilakho tsimoni tseewe nga ambaasa khuufunakho 
khakhaandu khukhwaama isi bali. 
6Ne Petero waamulomela ari, “Ifeeza ni zaabu ise s'indi nabyo ta, ne sheesi ndi 
nasho sheesi ikhuwa: Mu lisiina lya Yesu Kristo uwe Nazareesi, yinyukha 
ukyeende.” 
7Aryo Petero wamuwaamba kumukhono kumulayi, wamuyeeta 
khukhwinyukha. Lubaluba, bikyele by'omusaani ni tsiselenjele tseewe 
byelamo kamaani. 

8Naye wesuta weema, warakikha khukyenda, wenjila ni nabo mu Lisaayilo 
Likhulu, nga akyeenda, nga esutaka, nga abuyila Wele. 
9Ne babaandu boosi ni bamubona nga akyeenda, nga abuyila Wele, 

10bamwofwasa bulayi bamanya nga niye umusaani uwekhalatsaka aambi ni 
kumulyaango kukulaangiwa KUMUMILIWU, nga asabilisa, baryo basamilila 
busa, beyaanga naabi, lw'esho shishakholekha khu musaani. 

Petero akanikha isi babaandu babaaba mu Lisaayilo Likhulu 

11Ne umusaani n'aba nga ashomela khu baarume Petero ni Yokana, babaandu 
boosi beetsa isi bali, nga beyaanga, babuusanila mwitikiiyi lililaangibwa lya 
Solomoni. 
12Petero n'abona babaandu waabaloma ari, “Babaandu ba Isiraeli, lwashiina 
shino shibeyaangisa? Namwe lwashiina mukhwoomisilakho ifwe tsimoni? 
Mwaambaasa muri umuundu uyu akyeendile lwe kamaani keefwe, namwe lwe 
bukhosefu bweefwe? 
13Wele wa Iburayimu, ni Isaaka, ni Yakobo, luundi Wele we bakuuka beefwe, 
waweele Umwakaanisi weewe Yesu shiriifwa, uyo isi inywe mwawaanayo isi 
be bunyala khukhwiiribwa, mwamwikaanila mu moni tsa Pilato, akhaba nga 
abe Pilato niye wakhalilewo khumulekhuula. 
14Ne inywe mwekaana uyo umukhosefu luundi umukwalaafu, muryo 
mwaloomba Pilato abalekhuulile umwiiri. 
15Muryo mweera umukhulu ureera buulamu, ne Wele wamulamusa 
khukhwaama mu bafu. Ni nafwe khuli bajulisi be shishiindu isho. 
16Ne shino shibeele lwe khufukiilila mu lisiina lyeewe, kila umusaani isi 
mubona yuno luundi isi mumanyile, elilemo kamaani. Lili lisiina lya Yesu, ni 
khufukiilila, bibireere umusaani yuno khuwona khwelala. 
17“Aso, ari be buulebe, namanyile ndi sheesi inywe ni bawuli beenywe 
mwakhola, mwashikholela mu khulekha khumanya ta. 
18Ne Wele sheesi aboola khaale khuubirira mu baŋoosi boosi ari Kristo weewe 
akhila khutaambisibwa, aryo wabyoolelesa. 
19Nashiryo, ari ni mwibiiyise mushuukhe mwiile isi Wele nio manya abeyakhile 
bibyoonako byeenywe, 
20nio manya bifukhu bye khusangaala byaama isi Umukasya. Naluundi nio 
manya arumane Kristo uwareebwawo khulweenywe, niye Yesu. 
21Niye uwakhila khurama mwikulu khukhwoolesa imbuka ni lyoola isi Wele 
alikoboselamo bibiindu byoosi bushaakha, nga Wele n'asuubisa khuubirira mu 
baŋoosi beewe bakhosefu khaalekho. 
22Lwekhuuba Musa aloma ari, ‘Umukasya Wele alibasindikhila inywe 
Umuŋoosi nga n'aasindikha ise, naluundi alyaama mu bandaayeenwe babeene. 
Muli ni khulondelelaatsaka ibyo byoosi byeesi niye alibaboolatsakila inywe. 

23Na buli umuundu yeesi ukhalirekeeresa byeesi Umuŋoosi uyo aliloma ta, 
alirusibwa mu baandu ahesebwe.’ 
24“Ilala ni baŋoosi boosi babaakanikha khukhwamila ilala khu Samweli, ni 
babamwiilakho boosi balomatsaka, baakanikhatsaka khu bifukhu bino. 
25Inywe muli basikha be baŋoosi naluundi be ndakaano isi Wele akhola ni 
bakuuka beenywe. Wele alomela Iburayimu ari, ‘Khuubirira mu betsukhulu 
boowo, indiiwa babaandu boosi be mu shiibala ikhabi.’ 
26Aryo Wele nga n'aarobola Umwakaanisi weewe, amwakaanisa khunyoowa isi 
inywe, abawe tsikhabi, nga ashuusa buli mutweela khurura mu ntsila tseewe 
tse bumoyaani.” 

Buraambi 4 

Petero ni Yokana bayilibwa mu lukhobo lukhulu 

1Baarume Petero ni Yokana ni baaba nga bashikanikha isi babaandu, basaayi 
atweela n'umukhulu we liye liliinda khu Lisaayilo Likhulu, ni Basadukaayo, 
beetsa isi bali, 
2beetsa nga bakhalaale bari lwekhuuba abe baarume balikho baleekela 
babaandu, naluundi nga belwaatsa bari khuubirira mu Yesu, iliwo 
khuulamukha khwe baafu. 
3Baryo bawaamba baarume Petero ni Yokana, baabara mu mapuusu 
khukhwoolesa khu shifukhu shisheelakho. Lwekhuuba abe bulikho bwilabula. 
4Ne bakali khu baandu babaawulila bilomo baafukiilila, ni bukali bwaabwe 
bweloosela khukhwoolesa babaandu bikana nga biraano (5,000). 
5Antsye ni bwasha, baraangilisi be babaandu, ni basakhulu, atweela ni baleekeli 
be kamakaambila ka Musa, babuusanila atweela mu Yerusalemu. 
6Beetsa atweela ni Anasi umusaayi ufuura bukhulu, ni Kayafa, Yokana ni 
Alekizanda, ni babaandi babaaba beenda y'omusaayi umukhulu. 
7Baryo ni baamala khukhwiiimisa baarume Petero ni Yokana akari abwe, 
babareeba bari, “Mwiimile khu bunyala shiina, namwe mwiimile khu lisiina lya 
naanu khukhola shino?” 
8Kila Petero nga wetsuule Umwoyo Umukhosefu abaloma ari, “Inywe bawuli be 
babaandu atweela ni basakhulu, 
9noola mulikho mukhureebelesa ifwe shaleelo lw'ebyo bibiwaamba khu 
shiindu shilayi shishakholebwa khu musaani uwakataala, ni khumanya 
musaambo shiina yeesi umusaani yuno awonesebwamo, 
10khayo shimanyikhane isi inywe mweesi ni babaandu boosi ba Isiraeli shiri, 
umusaani uyo awonesebwa mu lisiina lya Yesu Kristo uwe Nazareesi. 
Umweene uyo isi inywe mwabeene mwatsaangilila khu musalaba ne Wele 

wamulamusa khukhwaama mu bafu. Shili khulwo mweeneyo kila umusaani 
yuno emile mu moni tseenywe nga wawonisibwile. 
11Yesu mweeneyo niye isi bibyaronebwa bikhosefu bilomakho bili, ‘Libaale 
lyeesi babombekhi bekaana, lyakalukhile khuuba nga nilyo likhulu lye 
musoonda.’ 
12Naluundi mbaawo buwonesi khuubirira mu muundu ukuundi yeesi ta, 
lwekhuuba mbaawo lisiina liliindi aasi e likulu lyeesi babaandu banyala 
babiriramo bawonesebwa ta akhali lya Yesu.” 
13Baryo babaandu be mu lukhobo ni baabona nga Petero ni Yokana bali 
bebumanyilifu bukali, ate nga bashimanya bari bali busa babaandu ba 
busheele, abe babaakhafunakho buleekele ta, beyaanga naabi. Ne bakyelawo 
bashifuumbula bari, babaandu bano babaakho ni Yesu. 
14Ne ni babona umusaani uwawonesebwa nga wemilewo, be lukhobo 
bakoraana she khukhwiilamo. 
15Ne nga balakiile baarume khurura ibulafu we lukhobo, be mu lukhobo bekuta 
bonyene nga baloma bari, 
16“Babaandu bano kane khubakhole khuryeena? Lwekhuuba shamanyikhiile 
ilala lubuula isi babekhali be mu Yerusalemu boosi shiri, she kamakaanga 
shikhulu shakholikhile khuubirira mu nibo, naluundi mbaawo isaambo yeesi 
khunyala khwashikanamo ta. 
17Ne khubona khuri shishiindu shino sishisalanila mu baandu ta, kane 
khubareewule balekhelewo khukanikha mu lisiina lino luundi.” 
18Baryo be mu lukhobo babalaanga bakobolayo mukari, babareewula khulekha 
khwilayo na khafwiiti khukanikha luundi mu Lisiina lya Yesu ta. 
19Ne Petero ni Yokana baabeelamo bari, “Inywe mwabeene ni mukhalewo 
noola shili shilayi mu moni tsa Wele khukhola sheesi inywe mukana mu shifwo 
she khukhola byeesi Wele akana. 
20Lwekhuuba ifwe sikhunyala khwasila busa ta, akhali ifwe khuli ni khukanikha 
khwiibyo byeesi khuboone naluundi byeesi khuwuliile.” 
21Baryo be mu lukhobo ni baamala khuriisariisa baarume musaambo tsitsiindi, 
babalekhuula baatsya, nga sibabona isaambo ikiindi iye khubawa shitaambiso 
ta, lwekhuuba baarya babaandu. Lwekhuuba babaandu boosi baaba babuyila 
Wele khu lw'ebyo byoosi bibyaba byakholikhile. 
22Umuundu yeesi khabonelo khano khe khuwona khakholekhakho aba 
afuurisa mu miiko kamakhumi kane kye bukhulu. 

Bafukiilisi mu Yesu baloomba Wele khuubawa kamaani 

23Baryo nga babalekhuulile, baarume Petero ni Yokana baatsya isi bashaabwe, 
bababoolela byoosi byeesi basaayi bakhulu ni basakhulu baloma. 

24Ne ni bawulila bino, basutila atweela kamakono kaawe isi Wele, baloma bari, 
“Umukasya uwe kamaani, iwe uwabuumba likulu ni shiibala, ni inyaantsa ni 
bibinyoolikhanamo byoosi, 
25waba nga ubirira mu Mwoyo Umukhosefu wakanikha khuubirira mu kuuka 
weefwe Dawudi, umwakaanisi woowo uri, ‘Lwashiina kila kamanaambo 
katimaana? Lwashiina kila kamanaambo kambaasa bibikhalimo ta? 
26Bayiinga be mu shiibala benyukha ni kamaani, ni bawuli babuusanila atweela, 
khukhaandisa Umukasya, ni khukhaandisa umurobole weewe 
Uwatsukhiwakho kamafura.’ 
27 Lwekhuuba muŋali, mu shiriimba shino, Herode ni Pontiyo Pilato, atweela ni 
Banaambo ni babaandu be mu Isiraeli, babuusana atweela bakhaandisa Yesu, 
umwakaanisi woowo umukhosefu yeesi watsukhakho kamafura, 
28nga bakhola byeesi kumukhono kwoowo ni nengarengekha yoowo ni byaba, 
byeesi waŋoonaŋoona khaale uri bibewo. 
29Ne ari Umukasya, n'ubone khuriisariisa khwawe, ukhuwe ifwe babakaanisi 
boowo kamaani ke khukanikha shilomo shoowo ni bunyindalifu bwoosi, 
30nga iwe wamweene ukolola kumukhono kwoowo khuwonesa balwaale, ni 
bubonelo ni bye kamakaanga bibikholekhela khuubirira mu Lisiina 
ly'omwakaanisi woowo Umukhosefu Yesu.” 
31Baryo ni baamala khuuloomba, shiifwo sheesi babuusanilamo shoosi 
shatengasibwa naabi, boosi betsusibwa n'Umwoyo Umukhosefu, baarakikha 
khuukanikha Ilomo ya Wele ni kamaani koosi. 

Baafukiilisi babaanyoowa 

32 Ari lituuli lye babaandu babaafukiilila mu Yesu lyaba ni kumwoyo mutweela 
ni bulamu butweela. Nga mbaawo na mutweela uloma ari bibiindu byeesi aba 
nabyo bibyeewe khubweewe ta, ne khurusakho byoosi babikabananila 
atweela. 
33Nga baraambisa kamaani kamakali, baarume bawaanayo bujulisi bwaabwe 
khu khulamukha khwa Yesu khukhwaama mu bafu, ni bubweela bwa Wele bwe 
kamakana bwababaakho boosi. 
34Mu lituuli lyaabwe abe mbaawo uwikoomba shishiindu shoosi ta, lwekhuuba 
bakali babaaba ni kamaswa, namwe tsiintsu, babikulisaka, bareera byeesi 
bamisamo, 
35babiwaanayo isi baarume, babikabananisamo isi babaandu khulondekhana 
nga abe buli mutweela n'akana. 
36Ni Yusufu isi baarume baatwiikha bari, Balunaba (lilimanyisa liri, umuundu 
uwisamo kamaani), uwaba umu Levi, uwasaalikha i Kupuro, 
37aakulisa liiswa lyeewe, waareera tsinusu, waatsira mu moni tse baarume. 

Buraambi 5 

Ananiya ni Safira 

1Ne aabawo umusaani mutweela, lisiina lyeewe Ananiya, n'umukhasi weewe 
Safira, baakulisa liiswa lyaabwe. 
2Waabukulakho tsinusu tsindala waatsibiikha, n'umukhasi weewe nga 
waashimanyilekho, ne tsitsiramile waatsiyila isi baarume. 
3Petero waamuloma ari, “Ananiya, shiina kila Sitaani akhwitsuulemo mu 
mwoyo kwoowo woola ni khuwoombesa Umwoyo Umukhosefu nga 
uramisakho shisiintsa she tsinusu tsitsamile mu liiswa? 
4Abe nga liiswa ni lishiili khukulisibwa ta, shilyaba nga lilyoowo? Abe akhaba 
nga ni lyaakulisibwile, sishabeele khuusi iwe khukhola sheesi abe ukana? Ne 
lwashiina kila waambaasile shishiindu nga shino mu mwoyo kwoowo? Iwe 
siwawoombesele babaandu ta, ne wawoombesele Wele.” 
5Aryo Ananiya nga n'awulila bilomo bino, welima aasi kumubwi, wasumbukha. 
Ni khuurya khukali khwawaamba ibo boosi babashiwulilakho. 
6Basooleli benyukha bamubowa mu ngubo, bamurusa ibulafu baatsya 
bamusiikha. 
7Lwanyuma lwe khuubirawo tsisaawa nga tsitaru, umukhasi weewe naye 
woola, n'enga siwaamanyile bibibeelewo ta. 
8Kila Petero waamureeba naye ari, “Imboolele khubone, tsinusu tsino tsonyene 
nitso tsitsaamile mu khukulisa liiswa?” Umukhasi uyo naye welamo ari, “E e, ni 
tsinyene itso.” 
9Ne Petero wamuloma ari, “Shiina kila iwe n'umuseetsa woowo mufukiilisaane 
khukhakilisa Umwoyo w'Omukasya? Khekhuboolele, bikyele byaabo babaama 
khusiikha umuseetsa woowo byoolile amulyaango, ni nawe banakhusuta 
bakhuruse.” 
10Khaangukho, naye welima aasi kumubwi mu bikyele bya Petero, 
wasumbukha. Basooleli baatsya khwinjila mu ntsu banyoola nga 
wasumbukhile khaale, bamusuta bamurusa ibulafu, baatsya bamusiikha 
andulo isi umuseetsa weewe. 
11Khuurya khukali khwakwawo mu bafukiilisi mu Kristo boosi, ni khuusi ibo 
boosi babaawulila bibiindu bino. 

Bye kamakaanga ni bibiyaangisa bikali 

12Ari bibiyaangisa ni bye kamakaanga bikali, byakholebwatsaka mu baandu, 
nga bibirira mu makhono ke baarume. Abe bafukiilisi boosi babusaanile 
mwitikiiyi lililaangibwa lya Solomoni. 

13Khu baandu babaramile, mbaawo na mutweela uwe sungula 
khubetubaasakho ta. Ne babaandu boosi bakanikhatsaka khu baarume 
bibiindu bilayi byonyene. 
14Wanamuundu we bafukiilisi nga mulimo basaani ni bakhasi, beloosela 
khukhwitubaasatsaka khu Mukasya, khuminyisakho tsifuunda tsindaayi. 
15Bano boosi boola ni khusuta batsiina baabwe khubara khu ntsila, nga 
babaalisa khu bulili ni khu masisinwe, bari nio uri Petero abira, shishiniini 
sheewe sholekho khu balala. 
16Kamatuuli ke babaandu kabuusana khukhwaama mu biriimba 
bibibotokhelele Yerusalemu, nga bareera batsiina ni naabo abe 
babataambisibwa ni kimisaambwa kimibi. Abo boosi bawonesebwa. 

Baarume bakubyeengebwa 

17Lwanyuma Umusaayi ufuura bukhulu wenyukha, nga ali atweela ni be 
mwituuli lye Basadukaayo boosi, nga betsuule likoko, 
18baryo bawaamba baarume baabekalila mwipuusu lye babaandu baabusheele. 

19Ne mu shilo malayika w'Omukasya waabekulilawo lulwiitsi lwe lipuusu 
waabarusa antsye, kila abaloma ari, 
20“Ni mutsye mwiimikhe mu Lisaayilo Likhulu, muboolele babaandu bilomo 
byoosi bye buulamu buno.” 
21Baarume ni baawulila shino, baatsya benjila mu Lisaayilo Likhulu 
kumutikhinyi, baarakikha khuuleekela. Ne Umusaayi ufuura bukhulu n'ola, 
atweela ni naabo babaaba ni naye, wekhasa lukhobo nga lulimo baraangilisi ba 
Isiraeli boosi. Kila barumanisa mwipuusu bari babareerere babowe tsana. 
22Ne basilikhale babaatsya ni boolayo, baalekha khunyoola babowe tsana nga 
bali mwipuusu ta. Kila belayo baboolela bakhulu bari, 
23“Khunyoolele nga lipuusu likhomekhe bulayi bubweene, ni babaaliinda nga 
beemile khu mulyaango, ne ni khulomile khuri khwikulawo, khwalekha 
khunyoola umuundu yeesi mukari ta.” 
24Aryo umusilikhale umukhulu uwe Lisaayilo Likhulu ni basaayi bakhulu ni 
baawulila bilomo bino, byabeyangisa naabi, nga bekanakana byeesi bibiindu 
bino sheesi bimanyisa. 
25Abweenewo, umuundu mutweela weetsa waababoolela ari, “Bona babaandu 
beesi mwareere mwipuusu anaari bali mu Lisaayilo Likhulu balikho baleekela 
babaandu.” 
26Khaangukho umusilikhale umukhulu we Lisaayilo Likhulu, ni basilikhale 
beewe baatsya babareera, nga sibaraambisa kamaani ta, lwekhuuba abe bariire 
bari babaandu banyala khubakhupa kamabaale. 
27Ne ni baamala khubareera, baabeemisa akari mu lukhobo. Umusaayi ufuura 
bukhulu wabareeba, 

28nga aloma ari, “Ifwe khwabakhoonyakilile khuulekha khuleekela mu Lisiina 
lino ta. Ne bona inywe mwetsusile Yerusalemu ni khuleekela khweenywe, 
naluundi mukana khukhubowa khuusi ifwe khuufwa khw'omusaani yuno.” 
29Kila Petero ni baarume belamo bari, “Khwandyakhiile khuuwulila Wele, ne 
shiili babaandu ta. 
30Wele uwe bakuuka beefwe uwalamusa Yesu khukhwaama mu bafu, isi inywe 
mweera nga mumutsaangilila khu musalaba kwe kusaala. 
31Wele waamuniinisa khuuba khu mukhono kweewe kumulayi nga 
umuraangilisi naluundi Umuwonesi, ari nio babaandu be mu Isiraeli bafune 
khukhwibiiyisa ni khukhwiyakhilwa bibyoonako byaabwe. 
32Ni nafwe khuli bajulisi be bibiindu bino, ne shiili ifwe fwenyene ta, ne 
n'Umwoyo Umukhosefu isi Wele amalile khuuwa ibo babamuwulila niye.” 
33Ne be mu lukhobo ni bawulila bino, byabatsiina naabi bakana beere baarume. 

34Ne Umufarisaayo mutweela, uwaba abe mutweela khube mu lukhobo lweene, 
uwalaangiwa Gamalieli, naye uwaba umuleekeli we kamakaambila ka Musa, 
naluundi abe isi babaandu besamo naabi shiriifwa, weema khu ngaaki, walakila 
ari baarume barusiwe ibulafu khakyeekhe. 
35Kila Gamalieli tsana alomela be mu lukhobo ari, “Inywe babaandu ba Isiraeli, 
muli ni khukhwitsililisa naabi isaambo yeesi mubirisamo babaandu bano. 
36Lwekhuuba mu mbuka ibirire ifwiiti iri, Tewudasi enyukha aasi, weyila nga 
niye umuundu we angaaki naabi. Ni babaandu baboola nga bitoondo bine 
bamwitubaasakho. Ne ni eribwa, ibo boosi abe babamuloondelela, 
basalanisibwa, byaweela awo biryo. 
37Lwanyuma lwooyo aabawo Yuda uwama i Galilaaya, naye uwenyukha aasi 
mu bifukhu bye khuubala babaandu naye wabakho ni babaandu 
babamuloondelela. Naye aryo wahela, ni naabo abe babamuloondelela boosi 
basalanila. 
38Nashiryo, ni nebyo bibiiliwo aluno ari ise imbaloma ndi, ni murure khu 
baandu bano mubalekhe babe. Lwekhuuba noola inengekharengekha yino, 
namwe kimilimo kyaabwe kino kili kye babaandu busa, kane kikhaasikhane. 
39Ne noola byeesi bakhola bya Wele, singene munyalise khubaakamisa ta. 
Lukana mwinyoola muri mulikho musoolanisa Wele.” 
40Baryo baayila kamakyesi keewe keesi aabawa. Balaanga baarume baakobola 
mukari, baabakhupa tsiinga, naluundi baabareewula khuulekha khukanikha 
mu Lisiina lya Yesu luundi ta. Baabalekhuula baatsya. 
41Baarume baarura mu lukhobo, nga bekhoya lwekhuuba baabona nga she 
lisuno khuubirisibwa buubi khulwe Lisiina lya Yesu. 

42Na buli shifukhu Baarume baaba mu Lisaayilo Likhulu ni muungo tsaabwe 
nga beloosela khukhwilwatsa Kamakhuuwa Kamalayi kakawaamba khu Yesu 
nga niye Kristo. 

Buraambi 6 

Khuurobola Badikoni Musaafu 

1Mu bifukhu ibyo, bukali bwe baleekelwa ni bweloosela, Bayudaaya 
babaakanikha Luyonaani beŋuluŋuunya isi ba Heburaniya. Lwekhuuba 
banamulekhwa be mwituuli lye Bayonaani baabebililatsaka mu khukaba biilyo 
khwa busheele. 
2Baryo kila baarume liikhumi na babili balaanga lituuli lyoosi lye baleekelwa 
atweela, babaloma bari, “Sishili shilayi ifwe khuulekha khuboolela Ilomo ya 
Wele, khweela mubye khukhwakaanisa bye khulya ta. 
3Nashiryo be buulebe, ni mwirobolemo babaandu musaafu babaali balayi, 
babetsuule Umwoyo Umukhosefu ni kamakhula, beesi kane khure khu mulimo 
kuno. 
4Ne ifwe kane khurabilatsake mu khuloomba, ni mu khuboolela Ilomo ya Wele.” 

5Shishambaaso isho shasiimibwa ni lituuli lyoosi. Baryo baarobola Sitefano, 
umusaani uwetsula khufukiilila n'Umwoyo Umukhosefu. Baarobola ni Filipo, 
Purukolo, Nikanoli, Timoni, Pamena, ni Nikolawo uwama i Antiyoki, 
uwashuukha winjila mu Shiyudaaya. 
6Bareera babaandu bano babara mu moni tse baarume, babaloombela, 
babarakho kamakhono kaawe. 
7Shiryo Ilomo ya Wele yeloosela, ni bukali bwe baleekelwa mu Yerusalemu 
bweloosela lukali naabi, ni basaayi bakali busa baaloondelela khufukiilila 
khuno. 

Khuuwaambibwa khwa Sitefano 

8Aryo Sitefano, umusaani uwetsusibwa ni bubweela bwa Wele ni kamaani, 
waakholatsaka bye khukhwiyaangisa bikali, ni bubonelo bukali mu baandu. 
9Ne aabawo lituuli lye babaandu babaandi bentsu iye khukhwisaayilamo 
lilaangibwa bari Balekhuule (nga ni balaangiwatsaka). Mubweenemwo 
mwabamo Bayudaaya babaaba be Kurene, nibe Alekizandereya, ni babaandi 
babaama mu bisiintsa bye Kilikiya, ni Asiya. Bano boosi benyukha 
bakhaandisana ni Sitefano. 
10Ne nga sibanyala khukhaandisana khufuura Sitefano ta, lwe kamakyesi 
n'Umwoyo uwamulomesatsaka aryo. 
11Baryo mushimoonyo busa, baasuluusa babaandu babaandi khuuloma bari, 
“Khwawuliile Sitefano nga akanikha bilomo bibifwotsola Musa ni Wele.” 

12Baryo musaambo iyo baasokosana babaandu ni basakhulu, ni baleekeli be 
kamakaambila ka Musa, beetsa bawaamba Sitefano, baamuyila mu lukhobo 
lukhulu lwe Bayudaaya. 
13Baareera bajulisi tsana be bubeeyi babaloma bari, “Umusaaniyu busheele 
afwotsola shiifwo shino shikhosefu, ni kamakaambila ka Musa. 
14Lwekhuuba khwamuwuliile niye nga aloma ari, ‘Yesu uyu uwe Nazareesi, 
alifuniaaka Lisaayilo Likhulu lino, luundi ashuuse bye tsisaambo tseefwe byeesi 
khwaweebwa ni Musa.’ ” 
15Abo boosi babaaba bekhaale mu lukhobo lukhulu, bawunguusa tsimoni 
tsaabwe khu Sitefano, baabona nga mu moni mweewe mufwaana nga mwa 
malayika. 

Buraambi 7 

Inganikha ya Sitefano 

1Umusaayi ufuura bukhulu kila areeba Sitefano ari, “Ibyo byeesi balomile bya 
ŋali?” 
2Sitefano welamo ari: “Bebuulebe ni ba paapa, ni mundekeerese. Wele uwe 
shiriifwa aabonekhela kuuka weefwe Iburayimu, nga ali mu Mesopotamiya, 
nga ashiili khuutsya khumenya mu Harani ta. 
3Wele waamulomela ari, ‘Rura mu shikuuka shoowo, ni mu linaambo lyoowo, 
utsye mu shiibala sheesi kane ikhwokese.’ 
4 “Aryo Iburayimu waarura mu shiibala she babaandu ba Kalediyani, watsya 
wamenya mu Harani. Ne lwanyuma paapawe nga n'amala khuufwa, Wele 
wamumusa khukhwaamayo wamureera khwiloba lino lyeesi inywe 
mumenyakho aluno ari lino. 
5Ne Wele s'amulomela niye ari aliyila liiloba ilyo ta, abe ikhaba shikyele 
shitweela shonyene ta, akhali ndi amulomela busa khulimuwa niye ni lisaaye 
lyeewe, akhaba nga saaba n'umwaana ta. 
6Ne Wele waaloma ari, ‘Lisaaye lyoowo liliba liliitswa mu shiibala she 
babaandu babaandi, babaalibawaambilila mu bukulwa nga bababirisa buubi, 
khumala kimiiko bitoondo bine. 
7Ne ise indikhalila kumusaango linaambo ilyo lyeesi baliraambila mu bukulwa. 
Ne ndi lwanyuma balirurayo beetse bantsisaayile mu shifwo shino.’ 
8Kila Wele akhola ni Iburayimu indakaano ye khukhwinjila imbalu. Aryo 
Iburayimu wasaala Isaaka, yeesi akheba khu shifukhu she shinaane. Isaaka 
naye wasaala Yakobo, ni Yakobo naye wasaala bakuuka bakhulu liikhumi na 
babili. 
9 “Khulwe libuba, bakuuka bano bawaamba Yusufu baamukulisa mu Misiri, ne 
Wele aaba ni naye. 

10Waamuwonesa khukhwaama mu mitaambo kyoosi kyeesi abiramo. Aryo 
waamuwa bubwiyikino ni kamakhula mu moni tsa Farawo, umuyiinga we 
Misiri. Aryo Farawo wamwikyelisa gafana uwe Misiri, ni khuuba umubiikhi we 
bibiindu bye ntsu yeewe yoosi. 
11 “Lwanyuma aakwawo intsala mu Misiri ni mu Kanani mwoosi, yaareera 
kumutaambo kumukali, ni bakuuka beefwe baalekha khuuba ni she khuulya ta. 
12Ne Yakobo n'awulila ari mu Misiri iliyo biilyo, waarumanayo bakuuka beefwe 
kumuluundi kukwanyoowa. 
13Ne ni beelayo kumuluundi kukuukhola khabili, Yusufu webuula isi 
babandaaye, ni Faraawo naye waamanya beenda ya Yusufu. 
14Kila Yusufu arumanisa ari batsye bamulaangile paapawe Yakobo 
khukhwiitsa, ni balebe beewe boosi, nga atweela bali babaandu kamakhumi 
musaafu na baraano. 
15Yakobo wenyukha weekha khuumenya i Misiri. Aryo niye ni bakuuka beefwe 
ni baafwa, 
16baabasuta baabeesayo i Sekemu, baabasiikha mu ŋani isi Iburayimu aakula 
khukhwaama khu basooleli ba Hamoli mu Sekemu, nga abawa tsinusu. 
17 “Ne imbuka ni yaba aambi khukhwoola khu sheesi Wele asuubisa Iburayimu, 
babaandu bano babalaaha, luundi betsula mu Misiri, 
18khukhwoolisa umuyiinga ukuundi ukhamanya Yusufu ta, n'etsa mu buwuli 
mu Misiri. 
19Umuyiinga uyu wabirisa babaandu beefwe buubi naabi, shino shahanyiinya 
bakuuka beefwe khumwaata ni babaana baabwe baŋaalye bari bakhaba 
balamu ta. 
20 “Mu mbuka nyeneyo, Musa wasaalikha, nga abonekha bulayi naabi mu moni 
tsa Wele. Aryo wabiikhibwa muungo mwa paapawe khumala kimyeesi kitaru. 
21Ne n'atuumibwa, umukhaana wa Farawo wamwangala, wamulela, 
wamutsowesa wafwaana nga umwaana weewe. 
22Musa bamuleekela mu makhula koosi ke ba Misiri, naluundi waba umuundu 
uwe angaaki mu bilomo ni mu buraambi bweewe. 
23 “Ne Musa aryo n'olesa kimiiko kye bukhulu kamakhumi kane, waafuna 
shishambaaso mu mwoyo kweewe she khuukyeniyilakho babandaayeewe, 
babaana ba Isiraeli. 
24Musa n'abona mutweela khu ba Isiraeli abirisibwa buubi, wayeeta uyo isi 
baaba babirisa buubi, welihaasa nga akhupa umu Misiri, waamwiira. 
25Shino Musa aashikhola nga ambaasa ari babandaayeewe baamanyile bari 
Wele alikho abawa nibo buwonesi khuubirira mu niye, ne khana yaba 
sibashimanyile ta. 

26Khu shifukhu shishelakho, Musa waanyoola ba Isiraeli babeene nga balikho 
basoolana, waakhakakho khuureerawo lukoosi nga aloma ari, ‘Inywe 
mumubeele babandaayeenywe, mumuli be muunda ndweela, shiina kila 
mubirisana buubi muryo?’ 
27Ne uyo uwaba nga alikho abirisa buubi uwashe, waasiindikha Musa andulo 
nga aloma ari, ‘Naanu ukhureerewo iwe khuuba nga umuwuli luundi umukayi 
akari efwe? 
28Ukana khukhuntsira ise nga ni weerire umu Misiri ingoloobe?’ 

29Musa naawula shino, welukha watsya, wekyela nga umukyendaani busa mu 
shiibala sha Midiyani. Nibweeneyo, niyo yeesi asaalila babaana beewe besiinde 
babili. 
30 “Ne lwanyuma nga abirirewo kimiiko kamakhumi kane, Musa nga ali mu 
mubiimbi khu lukiingi Sinaayi, malayika wamubonekhela mu shitsakha she 
kamawa nga shaaburukha. 
31Ne Musa n'abona shino, washiyaanga naabi, wesyeenda ambi khushofwaasa, 
ne likono ly'Omukasya lyeetsa nga liloma liri, 
32‘Ise niye Wele we bakuuka boowo, Wele wa Iburayimu, naluundi uwa Isaaka, 
naluundi uwa Yakobo.’ Khulweesho, Musa warya naabi, walekha khulolayo ta. 
33“Lwanyuma Umukasya waamuloma ari, ‘Yifuula bilaalo khukhwaama mu 
bikyele byoowo, lwekhuuba shiifwo sheesi wemilemo shili shiifwo shikhosefu. 
34Ise naboone kumutaambo kwe babaandu baase babaali mu Misiri, naluundi 
naawulile khukhwilootsa khwaabwe, ari nekhile aasi khuubawonesa. Nashiryo, 
ari yiitsa, ngana khukhurumana i Misiri.’ 
35 “Musa uwatsana yuno isi ba Isiraeli baaloba, nga baloma bari, ‘Naanu 
ukhureerewo nga umuwuli naluundi umukayi?’ Wele aamurumana nga 
umukayi luundi umuwonesi, nga abirira mu malayika isi aabona mu shitsakha 
she kamawa nga shaburukha kumulilo. 
36Musa yuno waarusa ba Isiraeli i Misiri, lwanyuma lwe khukhola bye 
kamakaanga ni bibiyaangisa mu Misiri, ni khu Nyaantsa Imbesemu, ni mu 
mubiimbi, khumala kimiiko kamakhumi kane. 
37 “Oyuno niye Musa tsana uwalomela ba Isiraeli ari, ‘Wele alirobola umuŋoosi 
khukhwaama mu bandaayeenywe, nga n'andobora ise.’ 
38Oyuno niye uwaba mu lubusano lulwaba mu mubiimbi ni malayika 
uwakanikha is'ali khu lukiingi Sinaayi, naluundi atweela ni bakuuka beefwe. 
Niye uwawaambisibwa bilomo bye buulamu khukhuwa ifwe. 
39“Ne bakuuka beefwe baalekha khumurekeeresa niye ta, baamwiisa andulo, 
kimyoyo kyaabwe kyaaba nga kikana khukhwilayo i Misiri, 

40nga baloma Aroni bari, ‘N'ukhubuumbileyo ba wele bakhuraangilile ifwe, 
lwekhuuba Musa uyu uwakhurusa ifwe mu liloba lye i Misiri, sikhumanya oba 
wakholile aryeena ta.’ 
41Ni mu mbuka nyeneyo, babuumbayo imoosi, bawaanayo isaayilo nga besaaya 
shibuumbe shaawe, naluundi bekhoya bari bakholile kumulimo kumulayi. 
42Ne Wele waalekha khubenaanayo ta, waabawa liye lye mwikulu ari balisaaye. 
Nga ni sharonebwa mu burone bwe baŋoosi shiri, ‘Inywe babaandu ba Isiraeli, 
simwawaanayo isi ise tsisaayilo ni biwaanwa byeenywe, mu miiko kamakhumi 
kane kyeesi mwamala mu mubiimbi ta. 
43Akhali ndi mwasuta iweema ya wele Moloki khu mabeka keenywe, ni 
inieniesi nga niyo shifwaani sha wele Refani, nga ibyo nibyo bifwaani byeesi 
mwabuumba khukhwisaaya. Nashiryo kane imbayile mu bubowe mu shifwo 
she aleeyi khuminyisa Babulooni.’ 
44 “Bakuuka beefwe baaba ni weema iye bujulisi mu mubiimbi, musaambo isi 
uyo uwalomela Musa n'amuloomba khukikhola, khulondekhana ni saambo 
yeesi abe akibonamo. 
45Bakuuka beefwe nabo basuta iweema iyo nga bali ni Yoswa, nga bamalile 
khusoolanisa naluundi khufuura kamanaambo keesi Wele atimisa karura mu 
shifwo isho nga bakuuka beefwe ni beetsa. Bakuuka beefwe baraambisa 
iweema yino khukhwoolesa khu mbuka ya Dawudi uwaba nga ali umuyiinga. 
46Dawudi niye asiimibwa mu moni tsa Wele aryo waloomba 
khukhwombakhela Wele e khumenya. 
47Ne Solomoni niye uwamwombakhila Wele intsu. 

48“Ne bona Wele Uuli Angaaki Lukali s'amenya mu ntsu tsitsombekhebwa ni 
kamakhono ke babaandu ta. Nga umuŋoosi n'aloma ari, 
49 ‘Likulu nilyo shitsoloŋo she buyiinga bwase, ni shiibala nisho sheesi ise 
inaambisakho bikyele byase.’ Kila Umukasya areeba ari, ‘Intsu shiina isi kane 
inywe muntsombakhile ise, namwe shifwo shiina sheesi ise inawolelamo? 
50Shikuli kumukhono kwase nikwo kukwakhola bibiindu bino byoosi ta?’ 

51 “Inywe nga muli babaandu be kimirwe kimiboofu, beesi bakhaakheba mu 
myoyo ni mu maru ta, inywe babaakhaandisa Umwoyo Umukhosefu busheele. 
Nga bakuuka beenywe ni bakhola ni nanywe mukhola muryo. 
52Muŋoosi shiina isi bakuuka beenywe bakhaakubyeenga ta? Naluundi 
beeratsaka abo babakuukuula khukhwiitsa khw'Omukhosefu nga bushiili, uyo 
yeesi inywe mwalyamo luwomelo mwamwiira. 
53Inywe beesi malayika baawa kamakaambila, ne shitweela busa mwaloba 
khukalondelela ta.” 

Sitefano bamukhupa kamabaale 

54Ne ni baawulila bilomo bya Sitefano bino, baakhalala naabi, beelya kiminwa 
khu lweewe. 
55Ne Sitefano nga wetsusibwile n'Umwoyo Umukhosefu, walolelela mu ngaaki 
mwikulu, waabona shiriifwa sha Wele, ni Yesu nga wemikhile khu mukhono 
kumulayi kwa Wele. 
56Sitefano kila aloma ari, “Bona, naboone likulu nga lyabikuliwile, n'Umwaana 
w'Omuundu wemikhile khu mukhono kumulayi kwa Wele.” 
57Ne nibo bayokesela angaaki ni kamakono kamakali, bekala kamaru kaawe, 
boosi baatima baamuweelakho kumuluundi mutweela. 
58Lwanyuma baamusiindikhilisa, baamurusa ibulafu we shiriimba, 
baamukhupa kamabaale. Bajulisi baara tsingubo tsaabwe aasi e bikyele 
by'omusoleeli mutweela, ulaangibwa bari Saulo. 
59Ne ni baaba nga bakhupa Sitefano kamabaale, Sitefano mweene waaloomba 
ari, “Umukasya Yesu, yakaanila kumwoyo kwase.” 
60Waafukhamila aasi welootsa ni likono lye angaaki ari, “Umukasya, 
ukhabakhalila kumusaango khulwe shishoonako shino ta.” Ne n'amala 
khuuloma aryo, waafwa na khufwa. 

Buraambi 8 

1Ni Saulo abawo, wafukiilisana ni nabo khukhwiiribwa khweewe. 

Saulo akubyeenga baafukiilisi ba Kristo 

Ni khu shifukhu sheenesho, aabawo khuukubyeengebwa khukali isi baafukiilisi 
ba Kristo mu Yerusalemu. abo boosi babaaba bafukiilisi basalanisibwila mu 
byaalo bye Yuda, ni mu Samariya, akhali baarume bonyene nibo babaarama. 
2Babaandu babesaaya Wele basiikha Sitefano, luundi baamulilila lukali. 

3Ne Saulo waakhakakho khuubona ari ahesa baafukiilisi ba Kristo, nga enjila 
mu buli intsu, nakhweesamo baafukiilisi, basaani ni bakhasi, waabara mu 
mapuusu. 

Filipo aboolela Kamakhuuwa Kamalayi mu Samariya 

4Ari baafukiilisi abo babaasalanisibwila oosi oosi baatsya nga baboolela Ilomo 
ya Wele. 
5Filipo waatsya mu shiriimba shikhulu she mu Samariya, waaboolelayo 
bibiwaamba khu Kristo. 
6Kamatuuli ke babaandu ni kaawulila Filipo, naluundi ni kaabona bye 
kamakaanga byeesi aakhola, baamurekeeresa ni kumwoyo mutweela. 
7Bakali khu nibo babaabamo kimisaambwa kimibi kyabaruramo, nga kililila 
angaaki, ni babaandi babaakataala, ni baaleme, baawonesebwa. 
8Aryo aabawo kumwikhoyo mukali mu shiriimba isho. 

Simoni umufumu 

9Aabawo umusaani mutweela lisiina lyeewe bari Simoni, uwaba nga 
akholatsaka bye bufumu mu shiriimba, naluundi nga waayiyangisa be 
linaambo lya Samariya boosi, nga aloma ari niye umuundu umukhulu naabi. 
10Babaandu boosi khukhwaama khu we aasi khukhwoola khu we angaaki 
baamurekeelesatsaka naabi, nga baloma bari, “Umusaani yuno niye kamaani ka 
Wele kakalaangibwa kamaani kamakhulu.” 
11Baamurekeelesatsaka baryo lwekhuuba mu mbuka ndeeyi abeeyangisatsaka 
lwe khukhola bye bufumu byeewe. 
12Ne babaandu ni baamala khufukiilila kamakhuuwa kamalayi ke Buyiinga bwa 
Wele, ni lisiina lya Yesu Kristo byeesi Filipo ababoolela, boosi babatisibwa, 
basaani ni bakhasi beene. 
13Ni Simoni mweene naye wafukiilila, nga waamalile khubatisibwa, wabetsaka 
atweela ni Filipo. Aryo nga wabonatsakile bye khubonelakho ni bye 
kamakaanga bikali bibyaba bikholebwa ni baarume, welaliila busa. 
14Baryo baarume babaaba mu Yerusalemu nga baawuliile bari babaandu be 
Samariya baafukiiliile Ilomo ya Wele, baabarumanila Petero ni Yokana. 
15Ne bano ni boolayo, baabaloombela bari bafukiilisi bafune Umwoyo 
Umukhosefu, 
16lwekhuuba Umwoyo aba ashiili khubeekhakho na mutweela khu nibo ta, ne 
baaba babatisibwa busa mu lisiina ly'Omukasya Yesu. 
17Lwanyuma Petero ni Yokana babarakho kamakhono kaawe, bafuna Umwoyo 
Umukhosefu. 
18Ne Simoni tsana uwaba umufumu n'abona ari Umwoyo Umukhosefu 
abaweebwa lwe khureewakho kamakhono ke baarume, wabawa tsinusu, 
19nga aloma ari, “Nase ni muumbe kamaani kano, nio nase buli muundu isi kane 
indatsakekho kamakhono kaase, afune Umwoyo Umukhosefu.” 
20Ne Petero waamwiilamo ari, “Iwe wamweene ni tsinusu tsoowo ni muhele, 
lwekhuuba waambaasa uri kane ukule shiwaanwa sha Wele nga uraambisa 
tsinusu! 
21Iwe s'uli ni bufunisi namwe ni kumukabo mu bwakaanisi buno ta, lwekhuuba 
kumwoyo kwoowo shikuli kumukwalaafu mu moni tsa Wele ta. 
22Aso ni wibiiyise buubi bwoowo buno, uloombe Umukasya, nio manya nga 
shinyalikha akhwiyakhile shishambaaso shino shishiili mu mwoyo kwoowo. 
23Lwekhuuba ise imbona nga iwe uli ni libuba libiririfu, luundi uli umubowe we 
bubwoonaki.” 
24Aryo Simoni tsana naye welamo ari, “Inywe ni munoombele isi Umukasya, nio 
bilomo bino byeesi mulomele bilekhe khukhukholekhakho na shitweela ta.” 

25Baryo Simoni Petero ni Yokana ni baamala khuumanyisa ni khuuboolela 
Ilomo y'Omukasya, baakobolayo i Yerusalemu, nga baboolela Kamakhuuwa 
Kamalayi mu byaalo bikali bye mu Samariya. 

Filipo n'umu Esiyopiya 

26Malayika w'Omukasya waaloma Filipo ari, “Yinyukha utsye wikhilile imwaalo 
we shiibala khukhwoola khu ntsila iyikhilila khukhwaama i Yerusalemu, 
khuutsya i Gaza, intsila iye kumubiimbi.” 
27Aryo Filipo wenyukha, waatsya. Ne n'aba nga atsya, waakanana umusaani 
umu Esiyopiya umwomole. Aaba umuundu umukhulu, nga niye umukhulu we 
libiikhilo lye tsinusu mu buyiinga bwa Kandake, umuyiinga umukhasi uwe 
Esiyopiya. Umusaani yuno aaba weetsile i Yerusalemu khukhwisaaya. 
28Ne n'aba nga akobolayo ingo, nga wikhaale mu likaali lyeewe lyeesi 
tsiŋwaaŋwa tsikhweesa, aaba asoma mu shitabo sh'omuŋoosi Yisaaya. 
29Umwoyo waloma Filipo ari, “N'utsye isi likaali ilyo, ube aambi ni nalyo.” 

30Filipo waatima, waatsya aambi ni likaali, waawulila umusaani nga asoma mu 
shitabo sha Yisaaya umuŋoosi. Filipo waamureeba ari, “Byeesi usoma uli 
khubimanya?” 
31Umwomole watsana wamwiilamo ari, “Inyala indyeena khuubimanya 
khurusakho nga iliwo umuundu uuli khukhusontsoola?” Aryo walaanga Filipo 
ari aniine ekhale ni naye mu likaali. 
32 Shisiintsa sheesi umwomole aaba ali khuusoma khukhwaama mu 
byaronebwa bikhosefu nisho shino, “Aayiliwa nga lisheese ni liyilibwa 
khukhwiiribwa, nga khasheese ni khakhaniaaka ta nga bakhabekakho 
bubwooya, naye aryo s'aloma ilomo yoosi ta. 
33Bamubirisa buubi, balekha khumwokyesanisa bwa ŋali ta. Naanu unyala 
wasontsoola bibiwaamba khu shikuuka sheewe? Lwekhuuba buulamu 
bweewe bwarusibwa khu shiibala.” 
34Kila umwomole areeba Filipo ari, “Nakhwikontseleele imboolele, naanu isi 
umuŋoosi alomakho bilomo bino? Elomakho umweene namwe aloma khu 
muundu ukuundi busa?” 
35Kila Filipo waarakikhila khu byaronebwa bikhosefu byeene bino, 
waamuboolela kamakhuuwa kamalayi kakawaamba khu Yesu. 
36Ne ni baaba nga bali khu ntsila batsya, boola mu shiifwo shishiilimo kameetsi, 
umwomole waaloma ari, “Bona kameetsi, shiina ndi shishindobesa 
khubatisibwa?” 
37Filipo waamuloma ari, “Noola ufukiilila ni kumwoyo kwoowo kwoosi, unyala 
waabatisibwa.” Naye umwomole waamwiilamo ari, “Ifukiilila ndi Yesu Kristo 
niye Umwaana wa Wele.” 

38Aryo umwomole waalakila likaali khukhwiimikha. Niye ni Filipo boombi 
beekha mu meetsi, Filipo wamubatisa. 
39Ne ni baama mu meetsi, Umwoyo w'Omukasya khaangukho wayila Filipo. 
Umwomole walekha khumubonakho luundi ta, ne weloosela ni lukyeendo 
lweewe nga ekhoya. 
40Ne Filipo lwanyuma waabonekhela mu Azoto, waabira mu biriimba byoosi 
nga aboolela kamakhuuwa kamalayi khukhwoolesa n'ola i Kayisaliya. 

Buraambi 9 

Khushuusibwa khwa Saulo 

(Buraambi 22.6-16; 26.12-18) 

1Ne Saulo aba nga ashiloosela khukhwaambaasa bye khuriisariisa ni 
khukhwiira baleekelwa b'Omukasya Watsya isi umusaayi ufuura bukhulu, 
2ari amuwe buurone bwe khuyila mu ntsu tsye khukhwisaayilamo i Damasiko, 
nio bari nga wanyooleleyo babaandu be Ntsila, basaani namwe bakhasi anyale 
khubawaamba abareere i Yerusalemu nga babowe. 
3Aryo n'aba nga atsya, nga ali aambi khukhwoola i Damasiko, khaangukho 
buwaanga bwaarura mwikulu bwamumulikha tsimbeka tsoosi. 
4Waakwa aasi wawulila likono nga limuloma liri, “Saulo! Saulo, lwashiina iwe 
ungubyeenga ise?” 
5Kila Saulo waamureeba ari, “Iwe naanu, Umukasya?” Likono lyamwiilamo liri, 
“Ise Yesu isi iwe ukubyeenga. 
6Ne ari ni winyukhe utsye mu shiriimba, isi kane bakhuboolele bibikhwakhila 
iwe khukhola nga ni bili.” 
7Ne basaani babaaba bakyeenda ni Saulo beema, nga beyaanga busa. 
Lwekhuuba baawulila likono, n'enga sibabonakho umuundu yeesi ta. 
8Aryo Saulo wenyukha aasi, wakhakakho khumoka tsimoni tseewe, ne walekha 
khunyala khubonakho shishiindu shoosi ta. Baryo bamuwaamba kumukhono 
bamureera i Damasiko. 
9Wamala bifukhu bitaru nga s'abona naluundi nga s'alya namwe nga 
s'anywakho shishiindu shoosi ta. 
10Ne mu Damasiko mwabamo umuleekelwa mutweela ulaangiwa Ananiya. 
Umukasya waamulaanga mu khubonekhelwa, waamuloma ari, “Ananiya.” Naye 
Ananiya waamwiilamo ari, “Ise niy'oyu, Umukasya.” 
11Umukasya waamuloma ari, “Yinyukha utsye khu mukhoosi kwe shiriimba 
kukulaangibwa Kumukolole, mu ntsu ya Yuda, ureebe bakhwokyese umuundu 
ulaangibwa Saulo uwe Taruso. Ari uli khuloomba. 

12Mu khubonekhelwa khweewe waboone umuundu ulaangibwa Ananiya nga 
enjila is'ali, amurekho kamakhono keewe, nio anyale khubona luundi.” 
13Ananiya welamo ari, “Umukasya, babaandu bakali bayimboolela bibiindu 
bibiwaamba khu musaani yuno, ni bukosi bweesi akholatsakile khu bakhosefu 
boowo mu Yerusalemu. 
14Ni na ano wetsile ni bunyala khukhwaama isi basaayi bakhulu khuwaamba 
ibo boosi babaakhwisaaya iwe.” 
15Ne Umukasya waloma Ananiya ari, “N'utsye, lwekhuuba umusaani yuno ise 
samweene naamuroboole khuyila lisiina lyase isi Banaambo, n'isi bayiinga 
baabwe, naluundi n'isi babaandu ba Isiraeli. 
16Nase samweene indimwokesanisa bikali bibilimwakhila khutaambisibwa 
lwe lisiina lyase.” 
17Ananiya aryo waatsya, wenjila mu ntsu mweesi Saulo aba, waamurakho 
kamakhono, waamuloma ari, “Uwe buulebe Saulo, Umukasya Yesu umweene, 
uwakhubonekhela khu ntsila nga uli khukhwiitsa ino, waandumile ise bari nio 
ubimbukhe tsimoni ubone, luundi witsusiwe n'Umwoyo Umukhosefu.” 
18Khaangukho bibiindu bibifwaana nga kamabaambu byaakwa khukhwaama 
khu moni tsa Saulo, waabona luundi. Aryo wenyukha waabatisibwa. 
19Ne lwanyuma nga waamalile khuulyakho biilyo, wiilamo kamaani. 

Saulo aboolela Kamakhuuwa Kamalayi mu Damasiko 

Saulo waamala bifukhu bikalikho nga ali ni baleekelwa be mu Damasiko. 
20Khaangukho watsya mu ntsu tsye khukhwisaayilamo nga aboola ari, “Yesu ali 
Umwaana wa Wele.” 
21Ne boosi babamuwulila nga aloma beyaanga busa nga baloma bari, “Oyu s'ali 
niye umusaani uwabiyila babaandu babesaaya Yesu mu Yerusalemu? Naluundi 
abe sishili isho nisho shishamureera ino khubawaamba, abayile nga babowe isi 
basaayi bakhulu?” 
22Ne Saulo niye welooselela ilala khuuba ni kamaani nga awandalasa 
Bayudaaya babamenyatsaka mu Damasiko ari, Yesu niye Kristo. 
23Nga bifukhu bikalikho byabirirewo, Bayudaaya baboolanila bonyene bari 
bamwiire. 
24Ne Saulo wamanya byeesi baateesa. Baryo baliindatsakila khu milyango kye 
shiriimba shiilo ni kumuusi bari manya bamuwaambilise bamwiire. 
25Ne shiilo shitweela, baleekelwa beewe baamuyila, bamurusila mu mwanya 
kwe khwitikiiyi, bamwikhisilamo nga bamureere mu muyayi. 

Saulo nga ali mu Yerusalemu 

26Ne Saulo nga wolele mu Yerusalemu, wakhakakho ari etubaase ni baleekelwa, 
ne nibo boosi bamurya, nga sibafukiilisa bari naye ali umuleekelwa ta. 

27Ne Balunaba waamuyila, waamureera isi baarume. Aryo waabanoonosela 
ilala ari Saulo aabona Umukasya khu mukhoosi kwe Damasiko, luundi ari 
Umukasya aakanikha ni naye. Naluundi waabanoonosela nga Saulo n'aboolela 
Kamakhuuwa Kamalayi mu lisiina lya Yesu ni kamaani mu Damasiko, nga 
s'alikho ni khuurya ta. 
28Aryo Saulo wakyeendatsakila atweela ni nabo mu Yerusalemu, nga akanikha 
khu lisiina ly'Omukasya ni liefu likali. 
29Naluundi wakanikha ni kamaani kamakali, nga akhaandisana ni Bayudaaya 
babakanikha Luyonaani, ne nibo bakhakakho khumwiira. 
30Ne be buulebe ni bashimanyakho baryo, bamwikhisa i Kayisaliya, 
bamurumana i Taruso. 
31Ulwo babaandu babaafukiilila mu Yesu babaaba mu Yuda mwoosi ni mu 
Galilaaya, ni mu Samariya, baafunakho mbuka iye lukoosi. Beloosela khuuba 
bakali, nga bakyeendela mu khwisamo Umukasya shiriifwa ni mu 
khwikhoyesebwa khw'Omwoyo Umukhosefu, bafukiilisi beloosela khuuba 
bakali. 

Petero nga ali mu Lida ni Yopa 

32Petero n'aba nga akyeendakyeenda buli andu, lutweela waatsya 
wakyeniyilakho babaandu bakhosefu ba Wele abe babaamenya mu Lida. 
33Ibweeneyo waanyoolayo umusaani ulaangiwa bari Ayinasi uwakataala nga 
abe waamala khu bulili kimiiko shinaane. 
34Petero waamuloma ari, “Ayinasi, Yesu Kristo akhuwonesa. Yinyukha wiyalile 
bulili bwoowo.” Lubaluba Ayinasi wenyukha. 
35Babaandu boosi babaamenya mu bifwo bibilaangibwa Lida ni Saloni ni 
bamubona, bashuukha bafukiilisa mu Mukasya. 
36Ne mu Yopa mwabamo umuleekelwa umukhasi lisiina lyeewe bari Tabisa, 
lilimanyisa liri Dorukasi, uwawanatsakayo imbuka yeewe khukhola bilayi ni 
khuyeeta bataambi. 
37Mu bifukhu ibyo, bulwaale bwamuwaamba waafwa. Ne ni baamala khusiinga 
kumulaambo kweewe, bakwalisa mu shiseenge she khungaaki. 
38Ne lwekhuuba Lida shaba aambi ni Yopa, baryo baleekelwa ni baawulila bari 
Petero ali mu Lida, bamurumanila babaandu babili baatsya khumwikontselela 
bari, “Yuubakho, wiitse isi khuli.” 
39Petero wenyukha watsya ni nabo. Ne nga woleleyo, baamuyila mu shiseenge 
tsana she khungaaki. Banamulekhwa boosi bemikha bamwibotokhelela nga 
balila, nga bamwokesa tsingubo ni bikwaaro bibiindi byeesi Dorukasi 
aruungatsaka nga ashiili mulamu ni nabo. 

40Petero waabarusa boosi ibulafu, waafukhama aasi, waaloomba, lwanyuma 
waashuukha waalomela kumulaambo ari, “Tabisa yinyukha.” Aryo Tabisa 
wenyusa tsimoni waamoka, ne n'abona Petero wenyukha wekhala. 
41Petero waayila kumukhono kweewe, waamwinyusa weema. Lwanyuma 
Petero walaanga babaandu bakhosefu ba Wele, ni banamulekhwa, 
waabamwakaanisa nga umulamu. 
42Shino shamanyikhana mu Yopa mwoosi, ni babaandu bakali bafukiilila mu 
Mukasya. 
43Aryo Petero wamenyayo bifukhu bikali mu Yopa, mu ntsu ya Simoni abe 
uwala kamahaafu. 

Buraambi 10 

Petero ni Koruneliyo 

1Aabawo umuundu ulaangiwa Koruneliyo abe umenya i Kayisaliya, uwaba 
umuraangilisi uwe liye lililaangibwa lye ba Itali. 
2Umusaani yuno aaba umuundu umwilama nga niye ni be mu ntsu yeewe boosi 
baaba besaaya Wele. Aaba nga ayeeta Bayudaaya nga abakabila bibiindu bya 
busa, naluundi abe abuya nga aloomba Wele. 
3Lutweela khu nyaanga nga syeenda tse angoloobe, wabonela ilala bulayi 
bubweene shifwaani sha malayika wa Wele nga enjila mu ntsu naluundi nga 
amulaanga lisiina ari, “Koruneliyo.” 
4Koruneliyo walolelela malayika ni khuurya khukali, kila amureeba ari 
“Umukasya, shiina?” Malayika naye waamwiilamo ari, “Khuuloomba khwoowo 
ni buyeeti bwoowo bweesi uwaanayo isi babaandu byaniinile naluundi 
byafukiilisibwile ni Wele. 
5Ni aluno ari rumana babaandu batsye i Yopa, batsye balaange Simoni 
ulaangiwa Petero, 
6umenya wa Simoni, uwala kamahaafu, intsu yeewe ili aambi ni nyaantsa.” 

7Ne malayika uwamukanikhayo n'amala khuutsya, Koruneliyo walaanga babili 
khu baraambi beewe, n'umusilikhale umwiyikinwa uwisaaya Wele uli 
mutweela yenyene khukhwaama muubo abe babamuraambila. 
8Aryo waababoolela byoosi bibyaba byabeelewo, waabarumana i Yopa. 

9Khu shifukhu shisheelakho, ni baaba nga bali khu lukyeendo lwaabwe nga 
bembiiyisile shiriimba isho, Petero waaniina khu ntsu khu ngaaki khuutsya 
khuloomba. Tsisaawa tsaba nga tsisesaba tse kumuusi. 
10Nga ali khubweenekhwo intsala yamulya, wewotooma ari khali aliilekho 
khakhaandu. Ne ni baaba nga bashirengakharengekha she khuulya, wafwaana 
nga uroora. 



2162 

 

 
Ibayibuli Ingwalaafu 

© 2016 Bible Society of Uganda. 
  

 

 

11Waabona likulu nga lyaabimbukhile, ni shishiindu shaamamo nga shiikha 
is'ali nga shifwaana nga isuukha ingali, yaba yikhisibwa khu shiibala nga 
yawaambibwiile khu mbeka tsoosi tsine. 
12Mu suukha yino mwabamo bisolo bya buli shikuuka shoosi, ni nebyo 
bibyalaamila aasi, ni binywiinywi bye mu ngaaki. 
13Kila awulila likono limuloma liri, “Petero, yinyukha usale, ulye.” 

14Ne Petero waaloma ari, “Umukasya, senyala nashikhola taawe. Lwekhuuba 
ise ishiili khulyatsakakho shishiindu shoosi she kumusilo namwe shikhali 
shipyeluuse ta.” 
15Petero wawulila likono ifuunda ye khabili nga limuloma liri, “Byeesi Wele 
amala khuŋoonaŋoona, iwe ukhabilaanga khuuba bye kumusilo ta.” 
16Shishiindu she suukha shino sheyokyesanisa kimiluundi nga kitaru, 
lwanyuma shenyusibwa khaangu shelayo mwikulu. 
17Aryo Petero n'aba nga ashikanakana mu mwoyo kweewe khulwe shifwaani 
ari manya makhulu shiina kakashiilimo, khaangukho babaandu beesi 
Koruneliyo arumana boola, beema khu mulyaango. Abe bamalile khaale 
khureebelesa babokesele intsu ya Simoni. 
18Balaanga babaaliyo nga bakana bamanye oba nga Simoni Petero abe amenya 
abweene awo. 
19Ne Petero aaba nga ashambaasa khu biindu bibibonekhele, Umwoyo 
waamuloma ari, “Bona iliwo babaandu bataru babaali khukhuweentsa. 
20Yinyukha wiikhe aasi, naluundi utsye ni nabo, akhali khumala imbuka ta, 
lwekhuuba ise niye ubarumanile.” 
21Petero weekha aasi isi babaandu bano babaama isi Koruneliyo waabaloma 
ari, “Iseese niyooyu isi mulikho mukana. Lomo shiina ibareerire?” 
22Nabo baaloma bari, “Koruneliyo umuraangilisi we basilikhale, niye ali 
umuundu umulayi naluundi ali umuundu urya Wele, isi babaandu be linaambo 
lye Bayudaaya basiima. Malayika Umukhosefu amuboolele ari akhurumanise 
iwe utsye mu ntsu yeewe, umuboolele byeesi uli ni nabyo.” 
23Aryo Petero wabakaanila wabenjisa mu ntsu, wabawa bukono antsye bushe 
nio batsye. Shifukhu shishelakho, Petero wenyukha watsya ni nabo, atweela ni 
be buulebe babaandi babaama i Yopa nabo batsya ni naye. 
24Ni khu shifukhu shisheelakho, boola mu shiriimba Kayisaliya. Abe Koruneliyo 
waabaliindiliile khukhwoola, naluundi aba waabuusanisile baalebe ni basaale 
beewe atweela. 
25Petero n'enjila mu ntsu, Koruneliyo wamwakaanila wakwa aasi mu bikyele 
byeewe nga amwisaaya. 

26Ne Petero wamwinyusa khu ngaaki nga aloma ari, “Yinyukha khu ngaaki, 
akhaba nase indi umuundu busa nga iwe.” 
27Baryo Petero ni Koruneliyo baatsya nga bakanikha, ne ni benjila mu ntsu, 
banyoola babaandu bakali babusaane. 
28Petero waabaloma ari, “Inywe mweesi mwamanyila ilala muri, shifuniaaka 
likaambila singa Umuyudaaya akholakana namwe wakyeniyila umuundu yeesi 
uli umunaambo. Ne Wele wantsokesanisile ari, sinandyakhiile khuloma 
umuundu yeesi ndi ali uwe mbikho namwe umubi ta. 
29Nashiryo nga ni munaangile, ise sindobile khukhwiitsa ta. Ari imbareeba ndi 
shiina shishikilile mwaanaanga?” 
30Koruneliyo waaloma ari, “Bifukhu byabirire bine khukhwaama nga bino 
nibyakholikha: tsaba tsinyaanga nga syeenda tse angoloobe nga ndi mu ntsu 
yase indi mu khuloomba, khaangukho nabona umuundu nga ali mu bikwaaro 
bibimelamela nga wantsimile ibweeni. 
31Wanoma ari, ‘Koruneliyo, Wele wawuliile khuloomba khwoowo ni bubweela 
bwoowo isi babaandu, lweesho Wele wakhukhebuliile. 
32Nashiryo rumanisa i Yopa, bakhulaangile Simoni ulaangiwa Petero etse. 
Amenya mu ntsu ya Simoni uli aambi ni nyaantsa, nga ali uwala kamahaafu.’ 
33Nase lubaluba nakhurumanisa, ni nawe wakholile bulayi khukhwiitsa. 
Nashiryo fweesi khuli ano mu moni tsa Wele khurekeerese byoosi byeesi 
Umukasya akhulakiile iwe khuloma.” 

Inganikha ya Petero 

34 Petero waarakikha khukanikha nga aloma ari, “Mu ŋali ari ise naboone ndi 
Wele s'aromboosa mu baandu ta. 
35Ne mu buli linaambo lyoosi ibo boosi babamurya naluundi babaakhola bilayi, 
Wele abafukiilila. 
36Wele asiindikha shilomo sheewe isi babaandu ba Isiraeli nga abakaanisa 
kamakhuuwa kamalayi ke lukoosi khuubirira mu Yesu Kristo uli Umukasya wa 
boosi. 
37Ise sinaakha khubakhebusa bilomo bibyakholikhile mu Yuda mwoosi 
khurakikhila i Galilaaya, lwanyuma lwe khubatisibwa khweesi Yokana 
alaangilila ta. 
38Mwamanya isaambo yeesi Wele arobolamo Yesu uwe Nazareesi n'Umwoyo 
Umukhosefu atweela ni kamaani. Isaambo isi akyeenda nga akhola bilayi, 
naluundi nga awonisa abo boosi abe beesi Sitaani aminilisa, lwekhuuba abe 
Wele ali ni naye. 
39Ifwe khuli bajulisi be bibiindu ibyo byoosi byeesi akhola mu shibala she 
Bayudaaya ni mu Yerusalemu. Bamwiira nga bamutsaangilila khu musalaba 
kwe kusaala. 



2164 

 

 
Ibayibuli Ingwalaafu 

© 2016 Bible Society of Uganda. 
  

 

 

40Ne Wele waamulamusa khukhwaama mu bafu khu shifukhu she khataru, 
naluundi waamwokesanisa mu lubuula. 
41Ne sishaba isi babaandu boosi ta, ne isi ifwe beesi Wele aarobola khaale 
khuuba bajulisi. Ifwe khwalya naluundi khwanywa ni naye nga waamalile 
khulamukha khukhwaama mu bafu. 
42Niye uwakhulakila ifwe khuutsya khuboole Kamakhuuwa Kamalayi isi 
babaandu, ni khuwayo bujulisi khuri uyo niye isi Wele arobola khuuba umukayi 
we balamu ni baafu. 
43Uyo niye isi baŋoosi boosi baweelakho bujulisi bari, khuubirira mu lisiina 
lyeewe, buli mutweela umufukiilila alifuna shishiyakhilo she bibyoonako.” 

Banaambo bafuna Umwoyo Umukhosefu 

44Aryo Petero n'aba nga ashikanikha, Umwoyo Umukhosefu weekha khu boosi 
babaaba bamurekeeresa. 
45Bafukiilisi mu Kristo babaaba Bayudaaya babeetsa ni Petero ni baabona shino 
beyaanga, khubona bari shiwaanwa sh'Omwoyo Umukhosefu shaweebwile 
akhaba isi Banaambo nabo. 
46Lwekhuuba bawulila Banaambo bano nga bakanikha mu nimi tsitsiindi, 
naluundi nga baruuya shiriifwa sha Wele. Kila Petero abareeba ari, 
47“Iliyo umuundu yeesi unyala khukhwimana khubatisibwa khwe kameetsi isi 
babaandu bano babamalile khufuna Umwoyo Umukhosefu nga ifwe ni 
khwafuna?” 
48Aryo Petero walakila ari babatisiwe mu lisiina lya Yesu Kristo. Lwanyuma 
bamuloomba bari amenyekho ni nabo bifukhu bikyeekhe biri. 

Buraambi 11 

Petero ekanikhakho isi bafukiilisi be Yerusalemu 

1Baarume ni baafukiilisi babaandi babaaba mu Yuda baawulila bari Banaambo 
nabo baafukiiliile Ilomo ya Wele. 
2Ne Petero n'aniina i Yerusalemu, basaani baafukiilisi mu Yesu babenjila 
imbalu, baamwiŋuluŋuunyila nga baloma bari, 
3“Lwashiina iwe watsya muungo mwe babaandu basiinde, waalya ni nabo?” 

4Petero waasimama khuubaboolela byoosi, shitweelatweela nga eesi 
byarakikha, 
5nga aloma ari: “Ise naba mu shiriimba she Yopa nga indi mu khuloomba, 
nafuna khuubonekhelwa. Mu nikhwo nabona shishiindu shiikha khukhwaama 
mwikulu, nga shifwaana nga isuukha ingali, nga yawaambibwile khu tsisoonda 
tsine, sheetsa isiindi. 

6Ne ni nashofwasa nabonamo tsisolo tse bikyele bine tse khu shiibala, ni tsisolo 
tse mwirome, ni bibyalaama aasi, ni binywiinywi bye mu ngaaki. 
7Lwanyuma nawulila likono linoma liri, ‘Petero yinyukha usale, ulye.’ 

8Ne nase naloma ndi, ‘Taawe Umukasya, lwekhuuba imbaawo shishiindu 
shoosi she mbikho namwe shiibi shishenjilatsakakho mu khanwa mwase ta.’ 
9Ne likono lyelamo ifuunda ye khabili khukhwaama mwikulu lyaloma liri, 
‘Ukhalaangatsaka byeesi Wele amala khumiliisa uri bye mbikho ta.’ 
10Shino shakholebwa tsifuunda tsitaru, lwanyuma byoosi byaniinisibwa 
mwikulu. 
11Ni mu mbuka nyeneyo, basaani bataru babarumanibwa isiindi khukhwaama 
i Kayisaliya boolela khu ntsu isi nabamo. 
12Umwoyo wanoma khuutsya ni nabo akhali khukhwikanakana ta. Ni 
bafukiilisi basesaba beesi naba nabo, baatsya ni nase, khwenjila mu ntsu 
y'omusaani uyo. 
13Naye wakhuboolela nga n'abona malayika nga wemikhile mu ntsu yeewe, 
amulomela ari, ‘Rumanisa i Yopa, bakhulaangile Simoni ulaangibwa Petero. 
14Naye alikhureerera bubakha bubuuli khuwonesa iwe ni be mu ntsu yoowo 
boosi.’ 
15Nase ni naba nga indakikha khukanikha, Umwoyo Umukhosefu 
wabeekhakho nga n'akhwiikha khusiifwe makiboole. 
16Abweenewo nashebulila Ilomo y'Omukasya isi aaloma ari, ‘Yokana abatisa ni 
kameetsi, ne inywe mulibatisibwa n'Umwoyo Umukhosefu.’ 
17Aso, Wele noola abawa nibo shiwaanwa nga sheesi akhuwa ifwe ni 
khwafukiilila Umukasya Yesu Kristo, abe ise niye naanu uwandyakhiile 
khukhabisanisa Wele?” 
18Boosi ni bawulila shino, basila busa balekha khukhwiŋuluŋuunya luundi ta, 
ne baruuya Wele nga baloma bari, “Aso, n'isi Banaambo, Wele wabaweele 
khukhwibiiyisa bibyoonako nio banyoole buulamu.” 

Baafukiilisi be Antiyoki 

19 Ulwo abo boosi khu lwe khukubyeengebwa khukhwabawo khu lwa Sitefano 
nga n'amala khukhwiribwa, baarume bakyeenda boola i Foyinisiya, Kupuro ni 
Antiyoki, nga baboolela shilomo isi Bayudaaya bonyene, ne nga sibaboola isi 
babaandi ta. 
20Ne aabawo babaandi khu nibo bafukiilisi khukhwaama i Kupuro, ni Kurene, 
ni beetsa i Antiyoki, bakanikha isi be Kamanaambo kakaandi nabo, nga 
bababoolela kamakhuuwa kamalayi kakawaamba khu Mukasya Yesu. 
21Kamaani k'Omukasya kaaba khu nibo, ni lituuli lye babaandu bakali 
bashuukha bekyela bafukiilisi mu Mukasya. 

22Kamakhuuwa kakawaamba khu bino ni kawulilikha isi bafukiilisi be mu 
Yerusalemu, baryo barumana Balunaba i Antiyoki. 
23Naye nga woleleyo, waabona bye bubweela bwa Wele, wekhoya, 
waabakhupilisa ari bawandalalile ilala mu mwoyo, behaambile ilala khu 
Mukasya. 
24Balunaba aba umusaani umulayi, uwetsula Umwoyo Umukhosefu ni 
khufukiilila. Baryo babaandu bakali bareerewa isi Umukasya. 
25Lwanyuma Balunaba waarurayo, watsya i Taruso khuweentsa Saulo. 

26Ne n'amunyoola, wamureera i Antiyoki. Baryo khumala kumwiiko 
kumubuufu, Balunaba ni Saulo babuusanatsaka ni bafukiilisi, baleekelatsaka 
babaandu bakali. Ne i Antiyoki iyo niyo isi baleekelwa banyoowa khulaangiwa 
bari Bakristo. 
27Awo mu bifukhu ibyo, baŋoosi beetsa i Antiyoki, nga baama i Yerusalemu. 

28Ne mutweela khu nibo uwaba alaangiwa Agabo, wimikha angaaki mu maani 
k'Omwoyo Umukhosefu, waboola nga intsala ingali n'itsya khubawo mu 
shiibala shoosi, (intsala iyi yakwawo mu bifukhu bya Kilawudiyo, nga niye 
Kayisaali). 
29Baryo baleekelwa bakhalawo nga buli mutweela n'anyala, khukhwakaanisa 
buyeeti isi bafukiilisi babamenya mu Yuda. 
30Shino baashikhola, baakaanisa biwaanwa byaabwe isi basakhulu nga babirira 
mu Balunaba ni Saulo. 

Buraambi 12 

Khuubowebwa khwa Petero 

1Mu bifukhu byeenebyo, umuyiinga Herode waarakikha khuukhola buubi khu 
batweela be lituuli lye bafukiilisi. 
2Wawaamba lurima, weera Yakobo wandaaye wa Yokana. 

3Ne n'abona ari shino Bayudaaya baashisiimile, waatsya mu moni khuwaamba 
ni Petero naye. Bino byakholekha mu bifukhu bye kamayiiya ke kimikaati 
kikikhasiila ta. 
4Nga Herode waamalile khuwaamba Petero, waamura mwipuusu, 
waamurakho basilikhale khuumuliinda nga baraambisa tsimbalo tsya bane khu 
bane, nga shitsilililwa sheewe shili shiri lwanyuma lwe Kamayiiya ke 
Khuubirakho, amureere mu moni tse babaandu. 
5Ne Petero n'aba nga ali umubowe mu mapuusu, bafukiilisi mu Yesu babelelela 
naabi khumuloombela isi Wele. 

Khuulekhuulibwa khwa Petero 

6Ne mu shilo nio bushe Petero areerebwe wa Herode khuumukhalila 
kumusaango, abe alikho akona akari e basilikhale babili, nga baamuboyile ni 
kiminyololo kibili, babaaliindila ibulafu nabo nga bebuliile khwipuusu. 
7Lubaluba, malayika w'Omukasya waabonekha, buwaanga bwaamulikha 
mwipuusu mukari, waakhupakakho Petero mu mbafu, waamusisimusa, nga 
aloma ari, “Yinyukha khaangu.” Khaangukho kiminyololo kyaama khu 
makhono keewe kyaakwa. 
8Malayika waamulomela ari, “Yibowa lukhoba lwoowo, naluundi ukwaare 
bilaalo byoowo.” Petero waakhola aryo. Malayika waamulomela luundi ari, 
“Kwaara tsingubo tsoowo, unondekho.” 
9Petero waamuloondakho waarura ibulafu. Ne waalekha khumanya ari abe 
byeesi malayika alikho akhola bya ŋali ta, nga ambaasa ari alikho aroora. 
10Ni baamala khuubira khu baliindi babaanyoowa, ni babaakhola khabili boola 
khu shilibwa nga shili she shishuuma. Shilibwa shino nisho shishiitsya mu 
shiriimba. Shilibwa shino shisheene sheyikulawo shonyene busa, barura 
ibulafu, bakyeenda lukyeendo luleeyikho. Lubaluba, malayika 
wamwawukhanakho. 
11Lwanyuma Petero kamakyesi kaamukobolamo waaloma ari, “Ari 
naamanyiile ilala ndi Umukasya waarumanile malayika weewe khukhuumusa 
ise khukhwaama mu mikhono kya Herode, ni khukhwaama mwiibyo byoosi 
abe byeesi Bayudaaya bambaasa khukhukhola khus'ise.” 
12Aryo Petero n'amanya shino, wakyeendaka khaangu waatsya mu ntsu ya 
Malyamu, maayi wa Yokana, abe ulaangiwa liliindi ari Mako. Ibweeneyo abe 
bakali khu bafukiilisi babusanileyo balikho baloomba. 
13Petero n'akhoonyaka khu lwiitsi lwe bulafu, umwakaanisi umukhaana 
ulaangiwa Roda weetsa khukhwikulawo kumulyaango. 
14Ne n'amanya ari likono lyeesi aawulila liri lya Petero, khulwe kumwikhoyo 
kumukali waalekha khukhwikulawo kumulyaango ta, ne waatima busa 
weelayo waaboolela babaramile ari Petero weemikhile antsye khu lwiitsi. 
15Kila nibo bamuloma bari, “Iwe wakwiile tsintsoli.” Ne Roda niye 
waalobelakho nga ababoolela ari shili sha ŋali. Lwanyuma be mu ntsu kila 
baloma bari, “Uyo ali malayika weewe busa.” 
16Ne Petero weloosela khuukhoonyaka. Ne ni bekulawo lulwiitsi baabona nga 
niye, baasamilila busa. 
17Petero waasuta kumukhono kweewe angaaki nga abaloma basile. Lwanyuma 
waabasontsoola byoosi, nga Umukasya n'amurusile mwipuusu. Waabaloma ari 
“Ni mutsye muboolelekho Yakobo ni be buulebe babaandi shishiindu shino.” 
Aryo Petero waabawukhanakho, waatsya mu shifwo shishiindi. 

18Ni bwasha kumutikhinyi, aabawo khuutumbuukha khukali akari mu 
basilikhale khulwe khuutakhawo khwa Petero mwipuusu. 
19Herode waalakila ari bawentselese naabi Petero. Ne ni baalekha 
khumunyoola ta, waareebelesa naabi basilikhale, waalakila ari beeribwe. 
Lwanyumakho Herode wenyukha khukhwaama i Buyudaaya, waatsya 
khuumenyakho i Kayisaliya. 

Khuufwa khwa Herode 

20Abe Herode waakhalalila naabi babaandu be Tuulo ni Sidoni. Nga baanyooyile 
khukhola busaale ni Bulaseto umusoleeli umukhulu uwe mu ntsu y'omuyiinga, 
baatsya mu bukali isi Herode, nga baloomba bari abeyakhile abewo lukoosi. 
Baakhola shino lwekhuuba abe shisiintsa shaawe shamisa biilyo mu shiibala 
sh'omuyiinga. 
21Shifukhu abe sheesi baafukiilisanakho ni shoola, Herode wakwaara bikwaaro 
bye buyiinga, wekhala khu shitsoloŋo she khukhalilakho kimisaango, 
wabakanikhayo. 
22Kila babaandu bayokesela angaaki bari, “Likono ilyo shilili ly'omuundu ta, ne 
njeeba wele uli khukhukanikhayo isi ifwe.” 
23Lubaluba, malayika w'Omukasya wakhupa Herode aasi lwekhuuba abe 
siwesilemo Wele shiriifwa ta. Tsinyeende tsaamulya waafwa nakhufwa. 
24Ne Ilomo ya Wele yeloosela khuutsowa ni khuubalaaha. 

25Ni Balunaba ni Saulo ni baamalilisa kumulimo kwaabwe, baakobolayo i 
Yerusalemu, nga batsya ni Yokana, abe ulaangibwa lisiina liliindi ari Mako. 

Buraambi 13 

Umwoyo Umukhosefu arobola Balunaba ni Saulo 

1Mu bafukiilisi be Antiyoki mwabamo baŋoosi ni baleekeli, nga mu nibo mulimo 
Balunaba, Simeoni abe ulaangiwa Nigeli, ni Lusiyo uwe Kurene, ni Manaeni 
uwaba umusaale w'omuwuli Herode atweela ni Saulo. 
2Ni baaba nga besaaya Umukasya naluundi nga babuya ntsala Umwoyo 
Umukhosefu waaloma ari, “Ngana mundoborere Balunaba ni Saulo, babe 
baburaawa lwe buraambi bweesi imbalaangiile khukhola.” 
3Ne lwanyuma ni baamala khubuya ntsala ni khuloomba, babarakho 
kamakhono kaawe babarumana. 
4Umwoyo Umukhosefu nga waabarumanile, batsya beekha i Selukiya, ni 
khukhwaama ibweeneyo baselengela i Kupuro. 
5Ne ni boola i Salamisi, baleekelayo Ilomo ya Wele mu ntsu tsye 
khukhwisaayilamo tse Bayudaaya. Yokana aaba ni nabo nga abayeetakho. 

6Baryo baakyeenda khu shikelemeesi she Kupuro shoosi, khukhwoola ni Pafosi, 
isi baanyoola umuundu umufumu. Umuundu yuno aaba Umuyudaaya nga 
elaanga khuuba umuŋoosi, nga lisiina lyeewe bari Umwaana-Wa-Yesu. 
7Umufumu yuno aaba musaale wa gafana Serugiyo Paulo umukhulu we 
shikelemeesi isho, uwaba umusaani we kamakhula naabi. Serugiyo yuno 
walaanga Balunaba ni Saulo nga akana khuuwulila Ilomo ya Wele. 
8Ne umufumu yuno nga niye Elimasi (lisiina lyeewe limanyisa liryo mu 
Luyonaani), waabakhaandisa naabi, nga akana khuukoraanisa gafana yuno 
alekhe khufukiilila Ilomo ya Wele ta. 
9Ne Saulo abe luundi ulaangibwa bari Paulo, wetsusibwa n'Umwoyo 
Umukhosefu, waamulolelela, waamwomiisilakho tsimoni. 
10Kila aloma ari, “Iwe uli umwaana wa Sitaani, uli umusiku we shishiindu 
shoosi shishiili shikhosefu, wayitsula bubeeyi ni khukhola buubi! Ulyakamisa 
liina khuboraanisa kimikhoosi kimikwalaafu ky'Omukasya? 
11Bona aluno ari, kumukhono kw'Omukasya kunakhukhupa, kukhwikyelise 
umubofu. Unekyela umubofu nga s'ubona inyaanga ta.” Lubaluba, lubookha ni 
bibilima bya muwaamba tsimoni, wabubuuka busa nga aweentsa umuundu 
umuwaamba khu mukhono amuraangilile. 
12Ne gafana n'abona byoosi bibyakholekha, wekyela umufukiilisi mu Kristo, 
lwekhuuba eyaanga naabi khuleekela khw'Omukasya nga ni khuli. 

Paulo ni Balunaba nga bali mu Antiyoki 

13Paulo ni babaandu beesi aaba ni nabo, baama i Pafosi, baambukha inyaantsa 
baatsya i Peruga shiriimba shishiili mu Panfiliya. Ne Yokana abe lisiina lyeewe 
liliindi bari Mako wabalekhela ibweeneyo wakobolayo i Yerusalemu. 
14Babaaramile belooselayo khukhwaama i Peruga, khukhwoolesa ni boola i 
Antiyoki shishiili mu Pisidiya. Ne shifukhu sha Sabato ni shoola, baatsya mu 
ntsu iye khukhwisaayilamo, bekhala aasi. 
15Lwanyuma lwe khusoma khukhwaama mu bibyaronebwa mu makaambila ka 
Musa ni mu baŋoosi, baraangilisi be ntsu ye khukhwisaayilamo, bakaanisa 
buurume isi baarume bari, “Bebuulebe, noola muliyo ni shilomo shoosi 
shishisamo kamaani, ni mwiitse mukanikhe.” 
16Paulo wenyukha weema, wenyusa kumukhono kweewe waabasilisa 
waaloma ari: “Ba Isiraeli bashaase ni nanywe Banaambo babesaaya Wele 
mweesi ni mundekeerese. 
17Wele we babaandu ba Isiraeli aarobola bakuuka beefwe khaalekho. Nga 
bashiili mu bukulwa mu liloba lye ba Misiri, Wele aabatsowesa khuuba 
babaandu bakali naabi. Ni khulwe kamaani keewe kamakali aabarusayo mu 
linaambo ilyo. 
18Khuumala kimiiko kamakhumi kane, abekhaliliikha nga bali mu mubiimbi. 

19Khulwawe, Wele ahesa kamanaambo musaafu mu shiibala sha Kanani, 
wabawa nibo liiswa ilyo nga busikha bwaabwe. 
20Naluundi lwanyuma lwe kimiiko bitoondo bine ni kamakhumi karaano, Wele 
wabarobolela bakayi khuuba bawuli baabwe khukhwoolesa khu muboolo kwa 
Samweli umuŋoosi. 
21 “Lwanyuma baloomba bari Wele abawe umuyiinga. Kila Wele abawa Saulo 
umwaana wa Kiishi, uwaba uwe mu shikuuka sha Benyamini, uwaba 
umuyiinga waabwe khuumala kimiiko kamakhumi kane. 
22Ne Wele n'amala khuurusawo Saulo, wesawo Dawudi khuuba umuyiinga 
waabwe. Ni Wele wamulomakho ari, ‘Nanyoolile Dawudi umwaana wa Yese 
nga niye uli ni kumwoyo nga kukwase kumweene, niye ukana akhole byeesi ise 
ingana.’ 
23Khukhwaama mwisaaye ly'omweeneyo, Wele warereera babaandu ba 
Isiraeli umuwonesi nga niye Yesu, nga n'abalomela. 
24Nga Yesu ashiili khwiitsa ta, Yokana aakuukuula khuubatisibwa khwe 
khukhwibiiyisa bibyoonako isi babaandu ba Isiraeli boosi. 
25Ne Yokana nga atsya khumalilisa buraambi bweewe aaloma ari, ‘Iseese 
muntsambaasilisa khuuba naanu? Iseese siindi niye isi mwaambasilisa khuuba 
uyo isi mwaliindilila ta. Ne akhali ndi lwanyuma lwase, iliyo uli khukhwiitsa isi 
ise ikhaakhila ni khukangulula bilaalo bye mu bikyele byeewe ta.’ 
26“Bebuulebe, ba Isiraeli bashaase, babaana beenda ya Iburayimu ni Banaambo 
babaarya Wele, shilomo shino she buwonesi shakhwakaanisibwa ifwe. 
27Lwekhuuba babaandu babamenya mu Yerusalemu ni bawuli baabwe, 
sibamanya nga niye umuwonesi ta, namwe sibamanya bilomo bye baŋoosi 
bibisomebwa khu buli shifukhu sha Sabato ta. Shikila nibo boolelesa bilomo 
bino nga bamukhalila kumusaango kwe khuufwa. 
28Ikhaba nga sibanyoola ilomo yoosi imwiriisa ta, ne baloomba Pilato 
khumwiira. 
29Ne ni baamala khukhwoolelesa ibyo byoosi abe bibyamulomebwakho, 
bamuwanulayo khukhwaama khu musalaba bamwalisa mu ŋani. 
30Ne Wele wamulamusa khukhwaama mu bafu. 

31Ne khumala bifukhu bikalikho busa waba nga abonekhela ibo boosi babeetsa 
ni naye i Yerusalemu khukhwaama i Galilaaya. Bano ari nibo bajulisi beewe isi 
babaandu. 
32 “Ni nafwe ari khuli ano khubareerera inywe kamakhuuwa kamalayi 
kakaloma kari, byeesi Wele alomela bakuuka beefwe, 
33ari wabyoolelesela ifwe babaana baabwe, nga enyusa Yesu khukhwaama mu 
bafu. Naluundi nga ni shalomebwa mu Zabuli ye khabili shiri, ‘Iwe uli Umwaana 
wase, shaleelo nekyelile Paapawo.’ 

34 “Nilwe khukhwokesanisila ilala ari amulamusa khukhwaama mu bafu, nga 
s'anyala welayo khubola ta, waaloma ari, ‘Indikhuwa tsikhabi tsikhosefu tseesi 
nalomela Dawudi naluundi tsa ŋali.’ 
35Nga makiboole n'ashilomela mu shisiintsa shishiindi she Zabuli ari, ‘Iwe 
s'ulilekha umukhosefu woowo abolele mu ŋani ta.’ 
36“Lwekhuuba nga Dawudi n'amala khukhwakaanisa mu muboolo kweewe nga 
Wele n'akana, afwa, wasiikhiwa isi bakuuka beewe, aryo wabola. 
37Ne uyo isi Wele alamusa khukhwaama mu bafu s'abola ta. 

38“Nashiryo be buulebe, ba Isiraeli bashaase, mwakha mushimanye muri, 
khuubirira mu mweene uyo, ifwe khulaangilila shishiyakhilo she bibyoonako 
isi muli. 
39Naluundi shili ndi lwe khuubirira mu niye, buli mutweela ufukiilila 
arusibwakho ibyo byoosi abe byeesi kamakaambila ka Musa kakhanyala 
karusawo ta. 
40Ni nashiryo, ni mwiliinde nio buubi bubwalomekhakho ni baŋoosi bulekhe 
khuboolakho ta. Shino shalomekha shiri, 
41 ‘Bona inywe babaali ni khulekelesa, kane mwiyaange naluundi muwele, 
lwekhuuba ise ikhola buraambi buno mu bifukhu byeenywe, buraambi buno 
bweesi mukhalifukiilisa ta, akhaba nga umuundu washibaboolele.’ ” 
42Ne Paulo ni Balunaba ni baaba nga barura ibulafu we ntsu iye 
khukhwisaayilamo, babaandu babekontselelela bari bakobole luundi 
bababoolelekho bilomo bino khu shifukhu sha Sabato shishilakho. 
43Ne babaandu boosi ni baamala khusalanila khukhwaama muntsu iye 
khukhwisaayilamo, Bayudaaya bakali busa ni Banaambo babashuukha bekyela 
bafukiilisi mu khwisaaya Wele nga Bayudaaya, baloondelela Paulo ni Balunaba. 
Baarume bano babaakhupilisa khukhwiloosela khuwandalalila mu bweela bwa 
Wele. 
44Khu shifukhu sha Sabato shisheelakho, babaandu boosi mu shiriimba beetsa 
khuuwulila Ilomo ya Wele. 
45Ne Bayudaaya ni baabona wanamuundu, libuba lyaabawaamba, bakhaandisa 
byeesi Paulo aloma, naluundi baamufwotsola. 
46Ne Paulo ni Balunaba baalomela angaaki nga sibarya ta bari, “Abe shaakhiile 
khunyoowa khuboolela Ilomo ya Wele isi inywe. Ne khukhwaama ni 
mushikaanile, mwekhaliile mwabeene kumusaango khukhwokesanisa muri 
bulamu bubukhawawo sibubakhila inywe ta. Ari ifwe kane khubalekhe inywe 
khwiile isi Banaambo. 
47Lwekhuuba Umukasya umweene wakhulakila ifwe ari, ‘Inywe nabareerewo 
khuuba buwaanga isi Banaambo, nio munyalise khuyila buwonesi buli andu osi 
mu shiibala.’ ” 

48Banaambo ni baawulila shino, bekhoya naluundi baabuyila Ilomo ya Wele. 
Bakali naabi khu nibo babaarobolebwa khuufuna buulamu bukhawawo ta, 
bekyela baafukiilisi. 
49Shiryo Ilomo y'Omukasya yaasalanisibwa mu shiriimba isho shoosi. 

50Ne Bayudaaya bakhonjelesa batweela khu besaayi babaaba bakhasi 
babamanyikhaane, ni basaani babamanyikhaane mu shiriimba, khurakikha 
khukubyeenga Paulo ni Balunaba. Baryo babatimisa khurura mu shiriimba 
shaawe. 
51Baryo Paulo ni Balunaba baabasisakulila lufuumbi lwe mu bikyele byaabwe 
nga khabonelo khe khubekaana nabo, baatsya i Ikoniyo. 
52Baleekelwa betsusibwa kumwikhoyo n'Umwoyo Umukhosefu. 

Buraambi 14 

Paulo ni Balunaba nga bali mu Ikoniyo 

1Ni lwoola, Paulo ni Balunaba nga bali mu Ikoniyo, baatsya mu ntsu iye 
khukhwisaayilamo iye Bayudaaya (nga ni bakholatsaka busheele). Baakanikha 
buulayi, shino shareerera lituuli likali lye Bayudaaya ni Bayonaani khufukiilila. 
2Ne Bayudaaya bakhafukiilila ta, baasuluusa Banaambo, baashuusa kimyoyo 
kyaabwe, baakila baabiiyila bafukiilisi mu Kristo. 
3Baryo Paulo ni Balunaba, baamenyayo bifukhu bikalikho, nga bakanikha ni 
kamaani khu Mukasya, akhali khuurya ta, nga bawayo bujulisi khu shilomo she 
bubweela bweewe. Nga naye Umukasya aryo nga aŋaŋasa buurume bwaabwe, 
nga abanyalisisa khuukhola bye khuubonelakho, ni bye kamakaanga. 
4Ne babaandu be mu shiriimba umwo baawukhanamo; balala baaba khu 
luwaande lwe Bayudaaya, ne babaandi baaba khulwe Baarume. 
5Lwanyuma abawo khukhwikuta akari e Banaambo ni Bayudaaya, 
bafukiilisanila atweela ni baraangilisi baabwe khukhola baarume buubi, ni 
khubakhupa kamabaale. 
6Ne Baarume ni bashimanyakho, batitukha baatsya mu biriimba bya Likoniya 
bibilaangibwa Lisitura, ni Derube, ni shiibala shishiililanilewo. 
7Ibweeneyo, beloosela khuboolela kamakhuuwa kamalayi. 

Mu Lisitura ni Derube 

8Ne mu Lisitura mwabamo umusaani uwakataala bikyele, nga umuleme 
khukhwaama nga n'asaalikha, nga s'akyeendatsakakho ta. 
9Umusaani yuno wekhala aasi warekeeresa Paulo byeesi aba akanikha. Paulo 
wamwomiisilakho tsimoni wamubona nga ali ni khufukiilila khukhunyala 
khumuwonesa. 

10Wamuloma ni likono likali ari, “Yinyukha wiime bukwalaafu khu bikyele 
byoowo.” Umusaani wesuta, warakikha khukyenda. 
11Ne lituuli lye babaandu ni baabona sheesi Paulo akholile, bayokesela angaaki 
mu lulimi lwe waabwe Lulikoniyo bari, “Bawele bekyelile babaandu beetsile isi 
khuli!” 
12Balaanga Balunaba bari, “Zeusi,” ni Paulo bamulaanga bari, “Herimesi,” 
lwekhuuba niye uwafuura khukanikha. 
13Ne umusaayi wa wele Zeusi, wele uwaba ni lisaayilo lyeewe abulafu we 
shiriimba, wareera tsiwuunwa ni bimuli amulyaango kwe shiriimba, 
lwekhuuba niye atweela ni babaandu bakana khuwayo tsisaayilo isi baarume. 
14Ne baarume Balunaba ni Paulo ni bawulila baryo, bonuulaka tsingubo 
tsaabwe, batima baatsya isi lituuli lye babaandu, nga bayokesela angaaki bari, 
15“Basaaninywe, lwashiina mukhola bino? Nafwe khuli babaandu busa nga 
inywe, ne khubaboolela Kamakhuuwa Kamalayi khuri, mulekhe ibyo bikhalimo 
ta, mwiile isi Wele uwabuumba likulu ni shiibala, ni tsinyaantsa, ni bibiindu 
byoosi bibilimo. 
16Mu mbuka iye khaale, Wele afukiilisa babaandu be kamanaambo koosi 
khukyenda mu ntsila tseesi bekanatsakila. 
17Ne s'alekha khukhwiyokesana bujulisi bweewe ta, lwekhuuba 
eyokesanatsaka mu bilayi byeewe byeesi akhola, nga abawa ifula khukhwaama 
mu ngaaki, ni biilyo mu biseela byabyo bibyeene. Abawa biilyo bibimala, luundi 
wetsusa kimyoyo kyeenywe ni kumwikhoyo.” 
18Baarume bakhaba nga baloma bilomo bino, sibyanyala khukhingilila 
babaandu khubareerera tsisaayilo ta. 
19Ne lwanyuma abawo Bayudaaya babeetsa khukhwaama i Antiyoki she mu 
Pisidiya ni Ikoniyo, bakhonjelesa babaandu khubiyila Paulo. Baryo bamukhupa 
kamabaale, bamukhuruura, bamurusa ibulafu we shiriimba, nga bambaasa bari 
wafwiile. 
20Ne baleekelwa ni bamwibotokhelela, wenyukha aasi, welayo mu shiriimba. 
Shifukhu shishelakho, waaruramo ni Balunaba, baatsya i Derube. 

Khuukobolayo mu Antiyoki she mu Siriya 

21Paulo ni Balunaba baboolela Kamakhuuwa kamalayi mu Derube, baakalusayo 
babaandu baakali khukhwikyela baleekelwa. Baryo bafuumba baakobolayo i 
Lisitura, Ikoniyo, ni Antiyoki; 
22nga bawandalasa kimyoyo kye baleekelwa, nga bababoolela khukhwiloosela 
khuwandalalila mu khufukiilila. Babaleekela bari, “Ifwe shikhwakhila khubira 
mu bikosi bikali, nio khwinjile mu Buyiinga bwa Wele.” 

23Paulo ni Balunaba baabarobolela baraangilisi mu buli shifwo mumwaba 
baafukiilisi. Baryo mu khuloomba ni mu khubuya ntsala, baabawayo mu 
mikhono ky'Omukasya isi bafukiililamo. 
24Lwanyuma nga babirira mu Pisidiya, boola i Panfiliya. 

25Ne ni baamala khuuboolela Ilomo ya Wele mu Peruga, beekha baatsya i 
Ataliya. 
26Nga bali i Ataliya, baambukha luundi i Antiyoki, isi baawaanibwilayo mu 
bweela bwa Wele, lwe buraambi bweesi baaba baamalile khuukhola. 
27Ne ni boola mu Antiyoki, baabuusanisa baafukiilisi atweela, baababoolela 
byoosi byeesi Wele aaba waabaraambisile khuukhola, naluundi ni saambo isi 
ekulawo kumulyaango kwe khuufukiilila isi Banaambo. 
28Baryo baamenyayo bifukhu bikalikho nga bali atweela ni baleekelwa. 

Buraambi 15 

Lukhobo lulwaba i Yerusalemu 

1 Aabawo babaandu babaandi babeekha khukhwaama i Yuda, nga baleekela be 
buulebe bari, “Akhali khukhwinjila imbalu, khulondekhana ni saambo iya Musa 
nga n'ili, simunyala khuwonesebwa ta.” 
2Shino shareera khukhaandisana akari abwe ni Paulo ni Balunaba imbuka 
ndeeyi. Nashiryo lwanyuma lwayo shakhalibwawo shiri Paulo ni Balunaba 
tsana ni babaandu babaandi khukhwaama i Antiyoki batsye i Yerusalemu isi 
baarume ni bakhulu khulwe lomo yino. 
3Baryo bafukiilisi baabarumana khuutsya nga babirira i Foyinisiya ni Samariya 
nga baboolela bibiwaamba khu khushuukha khwe Banaambo khukhwikyela 
babafukiilila mu Wele. 
4Ne ni boola i Yerusalemu, bafukiilisi ni baarume ni bakhulu babaandi 
babakaanila. Baryo bababoolela ibyo byoosi byeesi Wele akhola khuubirira mu 
nibo. 
5Ne batweela khu bafukiilisi, babaaba batweela khu be mwituuli lye 
Bafarisaayo, benyukha baloma bari, “Shakhiile Banaambo benjile imbalu, 
naluundi bali ni khulondelela ibyo byoosi byeesi kamakaambila ka Musa 
kaloma.” 
6Baarume ni bakhulu babaandi babuusana atweela khuubona nga ilomo yino 
n'ili. 
7Lwanyuma lwe tsinganikha tsingali, Petero weema khu ngaaki waaloma ari, 
“Bebuulebe, inywe mwamanya nga khukhwaama khaale, Wele andobola ise 
khukhwaama mwiinywe ari imboolele Banaambo shilomo she kamakhuuwa 
kamalayi nio akile bafukiilile. 

8Ne Wele umanyile kimyoyo kye babaandu okesana bujulisi nga awa Banaambo 
Umwoyo Umukhosefu, musaambo ndweela nga n'akhuwa ifwe. 
9Niye s'arawo lulwakha akari efwe ni nabo ta, ne njeeba khulwe khufukiilila 
khwaabwe, niye abasiingakho bibyoonako khu myoyo kyaabwe. 
10Ari shiina shisheene shishikila mwakhakilisa Wele nga mwityukhisa 
baleekelwa bano babashuukha shisutwa sheesi bakuuka beefwe namwe ifwe 
fwabeene khukhanyala khusuta ta. 
11Lwekhuuba ifwe khufukiilila khuri, nafwe nga nibo ni bali, khuliwonesebwa 
khuubirira mu bweela bw'Omukasya Yesu.” 
12Lituuli lye babaandu baasila busa nga barekeeresa Paulo ni Balunaba nga 
babasontsoola bubonelo ni bye kamakaanga byeesi Wele akhola mu Banaambo 
khuubirira mu nibo. 
13Ne ni baamala khuukanikha, Yakobo welamo ari, “Bebuulebe ni 
mundekeerese. 
14Simoni wasontsoolile isaambo yeesi Wele akyeniyilamo Banaambo, ari nio 
arobolemo ibo babeewe. 
15Shino shiwaambakana ni bilomo bye baŋoosi nga bibyaronebwa ni biloma 
biri, 
16 ‘Lwanyuma lwa bino indikobola, khukhwombekha bushaakha intsu ya 
Dawudi iyakwa. Indyombekha bibyaanyi bye intsu iyo, injimise luundi. 
17Nio akile babaandu babaramilewo boosi baweentse Umukasya, ni Banaambo 
boosi babalaangibwa lisiina lyase, 
18babaasuubizibwa kimiboolo kye khaalekho.’ 

19“Nashiryo, ise khuukhalawo khwase khuli ndi, khukhashikhola shaaba 
shihangafu isi Banaambo babekyelile bafukiilisi mu Wele ta. 
20Ne akhali ndi kane khubaronele khuri bakhehambatsakila mu biindu bye 
mbikho nga khukhwisaaya bibuumbe ta, namwe mu bye buyeyani ta, namwe 
balekhe khulya inyama iye shishaayo shishikokibwile busa ta, ni khulekha 
khulya kamalasile ta. 
21Lwekhuuba khukhwaama mu miboolo kimikhale, iliwo babaleekela 
kamakaambila ka Musa mu buli shiriimba. Naluundi kamakaambila kano 
kasomebwa mu ntsu tsye khukhwisaayilamo khu buli shifukhu sha Sabato.” 

Lukhobo luronela Banaambo babaafukiilila 

22Lwanyuma baarume ni bakhulu, atweela ni babaafukiilila boosi baashibona 
nga shili shilayi khuurobola babaandu khukhwaama mu beene, babarumane 
khuutsya i Antiyoki, atweela ni Paulo, ni Balunaba. Baryo barobola Yuda 
uwalaangiwa Balusaba, ni Silasi, babaaba babaandu bakhulu mu lituuli lye be 
buulebe. 



2176 

 

 
Ibayibuli Ingwalaafu 

© 2016 Bible Society of Uganda. 
  

 

 

23Baabaronela buurume bubuloma buri: “Ifwe baarume ni bakhulu, 
babandaayeenywe, khubaronela inywe balebe babaali Banaambo, be mu 
Antiyoki, ni Siriya, ni Kilikiya. Khwabasheesile. 
24“Khwaawuliile bari iliwo babaandu batweela babaama isi ifwe 
baabataambisile naabi bibyambaaso byeenywe, akhaba nga ifwe 
sikhwabarumana ta. 
25Nashiryo ifwe khwashiboone nga shilayi, lwanyuma lwe khufukiilisana mu 
lukhobo, khurobolayo babaandu khubasindikhe isi muli, nga bali atweela ni 
bakanwa beefwe Balunaba ni Paulo. 
26Nibo bali babaandu babewaanayo bulamu bwaabwe khulw'Omukasya 
weefwe Yesu Kristo. 
27Nashiryo ifwe khwabarumaniile Yuda ni Silasi, khuri babakanikhile ni 
kumunwa ibyo byoosi byeesi khubaroneele. 
28Lwekhuuba shabonekhele nga shilayi isi Umwoyo Umukhosefu, ni isi ifwe, 
khulekha khubatwiikha inywe busiro bwoosi ta, khurusakho khukhola ibyo 
bibikanibwa bino: 
29Inywe mulekhe khukhwiwaambatsakila mwiibyo byeesi basaayila bifwaani, 
naluundi mukhalya kamalasile ta. Ni shishiindi mukhalya inyama iye shishaayo 
shishikokibwile busa ta, naluundi mulekhe bye buyeyani. Ne ni kane 
mwiliindatsake bibyeene ibyo kane mube mwakholile bulayi.” 
30Basaani bano babaarumanibwa baatsya boola i Antiyoki. Nga baamalile 
khubuusanisa lituuli lye babaandu atweela, babawaambisa burone bwatsana. 
31Ne ni babusoma, bekhoya naabi khulwe khukhwisibwamo kamaani. 

32Lwekhuuba Yuda ni Silasi babeene baaba baŋoosi, besamo be buulebe 
kamaani, nga babakanikhayo naluundi nga babawandalasa. 
33Ne ni bamenyayo khumalakho imbuka, be buulebe babasibula mu lukoosi 
belayo isi ibo bababarumana. 
34Akhaba nga Silasi abona ari shamwakhila khumenya ibweene iyo. 

35Ne Paulo ni Balunaba nga bali atweela ni babaandi swa busa, baarama mu 
Antiyoki, nga baleekela naluundi nga baboolela Ilomo y'Omukasya. 

Paulo ni Balunaba baawukhana 

36Nga bifukhu byaabirirewo, Paulo waalomela Balunaba ari “Yinyukha, 
khwileyo khukyeniyile be buulebe mu buli shiriimba mweesi khwaboolela 
Ilomo y'Omukasya khubone nga ni bali.” 
37Ne Balunaba waakana naabi khuutsya ni Yokana uwalaangibwa Mako. 

38Ne Paulo waalekha khushibona nga shilayi khuutsya ni naye ta, lwekhuuba 
Yokana Mako yuno aabatitukhakho nga bali i Panfiliya, waalekha khutsya ni 
nabo khu buraambi ta. 



2177 

 

 
Ibayibuli Ingwalaafu 

© 2016 Bible Society of Uganda. 
  

 

 

39Aryo aabawo khuukhaandisana khuukali akari aabwe, khukhwoolisa ni 
baawukhana. Balunaba waatsya ni Mako, baambukha i Kupuro. 
40Ne Paulo waarobola Silasi baatsya, lwanyuma be buulebe khuubaloombela 
bubweela bw'Omukasya. 
41Aryo Paulo waatsya nga abirira i Siriya, ni Kilikiya, nga esamo baafukiilisi 
kamaani. 

Buraambi 16 

Timosewo atsya ni Paulo ni Silasi i Derube 

1Paulo ni Silasi boola i Derube ni Lisitura, ibweeneyo baanyoolayo 
umuleekelwa lisiina lyeewe Timosewo. Timosewo yuno, maayi weewe aba 
umufukiilisi Umuyudaaya, ne paapawe aba Umuyonaani. 
2Bebuulebe be Lisitura ni Ikoniyo baamukanikhakho bulayi. 

3Paulo waakana Timosewo amwitubaasekho, atsye ni naye. Aryo waamuyila 
waamusheba imbalu lwekhuuba Bayudaaya boosi babaaba mu bifwo ibyo 
baaba baamanya bari paapawe wa Timosewo aba Umuyonaani. 
4Ne ni baaba batsya nga babira mu biriimba, baboolela bafukiilisi 
khuwaambatsaka ibyo byoosi bibyakhalibwawo ni Baarume, ni bakhulu 
babaaba mu Yerusalemu. 
5Baryo bafukiilisi mu Yesu bawandalasibwa mu khufukiilila, baba nga 
belooselakho bukali buli shifukhu. 

Paulo abonekhelwa mu Turowa 

6Paulo ni baashe bakyeenda baabira busa mu byaalo bye Firigiya, ni Galatiya, 
lwekhuuba Umwoyo Umukhosefu aabareesa khuuboolela ilomo yoosi mu 
shiibala sha Asiya. 
7Ne ni boola khu lwaakha ni Misiya, baatsemakho khuutsya i Bisiniya, ne 
Umwoyo wa Yesu waalekha khufukiilisa ta. 
8Baryo baabira bubiri mu Misiya, bekhilila boola i Turowa. 

9Ibweeneyo Paulo waafuna khuubonekhelwa mu shilo, nga umusaani umu 
Masedoniya weemile amwikontselela ari, “Yambukha wiitse i Masedoniya, 
ukhuyeete.” 
10Aryo Paulo n'amala khuufuna khuubonekhelwa khuno, weŋoonaŋoona 
khuutsya i Masedoniya, nga khwaamanyile khuri, Wele waakhulaangile 
khubaboolela Kamakhuuwa Kamalayi. 

Khushuukha khwa Lidiya mu Filipi 

11Khuryo khwambukha khurura i Turowa, khwaatsya butysi i Samoturake, ni 
shifukhu shishelakho khwoola i Neyapoli. 

12Iyo khwaamayo khwaatsya i Filipi, shiriimba shikhulu she Masedoniya, 
shishaba shaayilibwa ni Baroma. Ibweeneyo khwamenyayo khuumala bifukhu 
bibyoolakho. 
13Khu shifukhu sha Sabato, khwaarura ibulafu we kumulyaango kwe shiriimba, 
khwatsya khu ndulo khwe luluutsi, esi khwaambaasa khunyoolayo shifwo she 
khuloombelamo. Ibweeneyo khwekhala aasi khwakanikha isi bakhasi, babaaba 
babusaane atweela. 
14Mutweela khu bakhasi babaaba bakhurekeeresa lisiina lyeewe aba Lidiya, 
uwaba ama mu Siyatila. Umukhasi yuno aba umukulisi we tsingubo 
tsinandaafu, naluundi nga esaayatsaka Wele. Umukasya wamubimbula 
kumwoyo kweewe, khuwulilisa byoosi byeesi Paulo akanikha. 
15Aryo nga niye nibe mu ntsu yeewe boosi babatisibwile, wakhwikontselela 
nga aloma ari, “Noola mwamboone nga nase ndi umufukiilisi mu Mukasya, ni 
mwiitse mwinjile mu ntsu yase mwikhalemo.” Wakhukhonjelesa aryo. 

Khuubowebwa khwa Paulo ni Silasi i Filipi 

16Ulwo ni khwaba nga khutsya mu shifwo esi baloombatsakilamo Wele, 
umukhaana mutweela umukulwa, uwabakho shisaambwa she khuulakula 
wakhwakanana, abe afunatsakila bakhulu beewe bibiindu bikali lwe 
khuulakula khweewe. 
17Umukhaana yuno walondelela Paulo atweela ni nafwe, nga alomela angaaki 
ari, “Basaani bano babakaanisi ba Wele Uuli Angaaki lukali, bababoolela inywe 
intsila ye buwonesi.” 
18Umukhaana uyo wakholatsaka aryo khumala bifukhu bikali. Ne Paulo 
n'abona nga khuyokesa khukali, washuukha waaloma shisaambwa shiibi ari, 
“Mu lisiina lya Yesu Kristo, ikhulakila ndi mururemo.” Mu mbuka nyeneyo 
shisaambwa shamururamo. 
19Ne bakhulu b'omukhaana yuno ni baabona nga isaambo yaabwe iye 
khufunatsaka bibiindu bikali yaweelewo, bawaamba Paulo ni Silasi, 
babasindikhilisa, babayila mwikaantso isi bawuli. 
20Baabareera mu moni tse baakayi, baloma bari, “Basaani bano Bayudaaya 
benyusile shisaayumba mu shiriimba sheefwe, 
21nga baleekela tsisaambo tse mbikho, isi ifwe Baroma khukhanyala 
khufukiilila namwe khwalondelela ta.” 
22Lituuli lye babaandu nalyo lyabetubaasakho khuluumba Paulo ni Silasi. Baryo 
bakayi balakila bari babafuule tsingubo tsaabwe, babaakhupe tsimiimbo. 
23Ne lwanyuma lwe khubakhupa naabi, babatuuma mwipuusu, balakila 
umuliindi khubaliindila ilala. 
24Naye ni baamala khumulakila baryo, umuliindi wabara mu khaseenge khe 
mukari, wababowela bikyele byaabwe khu bitsaangi. 

25Ne shiilo khukari, Paulo ni Silasi ni baaba nga baloomba, nga beembila Wele 
kimyeenya, ni babowe babaramile nga babarekeeresile. 
26Khaangukho aabawo khunikina khwe shiibala khukali, khukhwanikinisa 
lipuusu na musiinji kweene. Lubaluba, tsintsitsi tsoosi tsekuliwawo, ni 
kiminyololo kikyaba khu buli mubowe kyakangulukha. 
27Ne umuliindi n'asisimukha mwiilo, waabona nga tsintsitsi tsoosi 
tsekuliwilewo, niye waambaasa ari babowe boosi baatitukhile batsiile. Aryo 
kila asowolayo lurima lweewe nga akana eyire. 
28Ne Paulo waalomela angaaki ni likono likali ari, “Ukhikhola buubi bwoosi ta! 
Bona ifwe fweesi khuli ano.” 
29Umuliindi waaloomba ari bamureerere itaala. Wenjila mukari khaangu, 
wakwa aasi e bikyele bya Paulo ni Silasi, nga nanikina busa. 
30Aryo wabarusa ibulafu, waabaloma ari, “Basakhulu, ise nakhila khukhola 
shiina nio imbonesebwe.” 
31Nabo Paulo ni Silasi baamwiilamo bari, “Fukiilila mu Mukasya Yesu, ni nawe 
kane uwonesewe, iwe wamweene atweela ni be mu ntsu yoowo boosi.” 
32Baryo baamuboolela niye Ilomo y'Omukasya, ni naabo boosi babaaba mu 
ntsu yeewe. 
33Mu saawa nyene iyo iye shiilo, umuliindi waabayila, waabasiinga 
kamakoontsyo, lwanyuma khaangukho niye ni be mu ntsu yeewe boosi 
baabatisibwa. 
34Aryo umuliindi uyo waabareera mu ntsu yeewe, waabawa bye khuulya, niye 
ni be mu ntsu yeewe boosi bekhoya, lwekhuuba boosi baaba baafukiilile mu 
Wele. 
35Ne ni bwasha kumutikhinyi, baakayi baarumana baasilikhale baabwe, nga 
babaloma bari, “Ni mulekhuule basaani abo batsye.” 
36Umuliindi we lipuusu waaboolela Paulo bilomo ibyo ari, “Baakayi baalakiile 
bari, iwe ni Silasi, mulekhuulibwe mutsye. Aso, ni murure, mutsye mu lukoosi.” 
37Ne Paulo waabaloma ari, “Baakhupiile ifwe mu moni tse babaandu, nga 
bashiili khukhuwotsesakho ta, akhaba nga ifwe khuli Baroma, baakhutuuma 
mwipuusu. Ne ari bakhurusamo mu shimoonyo baryeena? Taawe, babeene ni 
beetse bakhurusemo.” 
38Baasilikhale abo beelayo baaboolela baakayi bilomo bino. Ne ni baawulila 
bari Paulo ni Silasi bali Baroma, beesindukha naabi. 
39Ne baabeetsayo, baabekontselela babeyakhile, baabarusa mwipuusu, 
baabaloomba baamukhe shiriimba. 

40Lwanyuma Paulo ni Silasi nga baarurire mwipuusu, baatsya benjila mu ntsu 
ya Lidiya. Mubweenemwo, baakanana ni baafukiilisi, baababoolela bilomo 
bibisamo kamaani. Lwanyuma benyukha baatsya. 

Buraambi 17 

Paulo ni Silasi mu Sesalonika 

1Paulo ni Silasi ni baaba nga babirire mu Anfipoli ni Apoloniya, boola i 
Sesalonika, shiriimba shishabamo intsu iye khukhwisaayilamo iye Bayudaaya. 
2Paulo wenjila mu ntsu iye khukhwisaayilamo tsana, nga niyaba isaambo 
yeewe, wakhaandisana ni babaandu khu byaronebwa bikhosefu, khumala 
bifukhu bya Sabato bitaru nga bilondekhana. 
3Aryo waba nga abasontsoola, luundi nga abaŋaŋasa ari Kristo aba ali ni 
khutaambisibwa, ni khulamukha khukhwaama mu bafu. Luundi waabaloma 
ari, “Yesu yuno isi imbaboolelakho niye Kristo.” 
4Balala khu Bayudaaya bakhonjelesebwa betubaasa khu Paulo ni Silasi. Ni 
Bayonaani nabo swa busa, babaaba besaaya Wele, ni bakhasi bakalikho busa 
babaamanyikhana nabo babetubaasakho. 
5Ne Bayudaaya babaandi libuba lyabawaamba, babuusanisaka babaandu 
babakyeendaana busa be mu shiriimba, betubaasa atweela, benyusa 
shisaayumba mu shiriimba. Bekhuula, baatsya bebotokhelela intsu ya Yasoni, 
nga baweentsa Paulo ni Silasi, bari babareere isi lituuli lye babaandu. 
6Ne ni balekha khubanyoola ta, bakhweeselesa Yasoni ni be buulebe babaandi, 
babayila isi bawuli be shiriimba, nga balomela angaaki bari, “Basaani bano 
babareera shisaayumba mu shiibala shoosi, bona, boolele ni nahano, 
7ni Yasoni wabakaanile muungo mweewe. Boosi balikhukhola bibikhaandisana 
ni kamakaambila ka Kayisaali nga baloma bari, ‘Aliwo Umuyiinga ukuundi 
ulaangiwa bari Yesu.’ ” 
8Bilomo bino ni byawulilikhana, lituuli lye babaandu ni bawuli be shiriimba 
bakwamo isundakilisi. 
9Bawuli baloma Yasoni ni baashe bari buli mutweela umweene eyimilile. Baryo 
babalekhuula baatsya. 

Baarume nga bali mu Berowa 

10Antsye ni bwelabula, be buulebe baarumana Paulo ni Silasi khuutsya i 
Berowa. Nabo nga ni boolayo, benjila mu ntsu iye Bayudaaya iye 
khukhwisaayilamo. 
11Ne Bayudaaya be Berowa baaba balayi khufuura be Sesalonika, lwekhuuba 
baaba be kimyoyo kimyaangu khufukiilila Ilomo ya Wele, luundi buli shifukhu 
nga bemenielesa bibyaronebwa bikhosefu, khuubona oba nga Paulo ni Silasi 
byeesi baloma bya ŋali. 

12Ni nashiryo, bakali khu nibo baafukiilila, ni bakhasi Bayonaani 
babaamanyikhana bakalikho busa, ni basaani nabo bafukiilila. 
13Ne Bayudaaya be mu Sesalonika ni baawulila bari Paulo aaba aboolela Ilomo 
ya Wele mu Berowa namwo, beetsayo nayo khuukosaasa babaandu ni 
khukhwinyusa shisaayumba. 
14Khaangukho be buulebe bakaanisa Paulo khu ndulo khwe nyaantsa bari 
atsye, ne Silasi ni Timosewo baarama i Berowa. 
15Balebe babaarongesakho Paulo, baamwoolisa i Asene. Ne ni baaba nga 
beelayo, baatsya ni buurume bubwaama isi Paulo nga buloma buri Silasi ni 
Timosewo bamwitubaasekho khaangu nga ni banyala. 

Paulo nga ali mu Asene 

16Lutweela Paulo nga ali mu Asene, waaliindile Silasi ni Timosewo, kumwoyo 
kweewe kwaamutsiina, nga waaboone shiriimba shetsuule bifwaani byeesi 
babaandu baamwo besaayatsaka. 
17Aryo wakhaandisanaatsaka ni Bayudaaya ni Bayonaani babaaba besaaya 
Wele mu ntsu iye khukhwisaayilamo, atweela ni mwikaantso. Na buli shifukhu 
wakholatsaka aryo isi babaandu beesi akananatsaka ibweeneyo. 
18Babaandu babaandi be kamakyesi babalaangiwa bari ba Epikuriyo ni 
babaandi ba Sitoyiki, bamwakaanana baarakikha khukhaandisanatsaka ni 
naye. Babaandi khu nibo baloma bari, “Uwilomalomayu aloma shiina?” Kila 
babaandi baloma bari, “Afwaana nga ukanikha khu ba wele banaambo beesi 
ifwe khukhamanya ta.” Baaloma shino lwekhuuba Paulo aaba akanikha khu 
Yesu, ni khu khuulamukha khwe baafu. 
19Baryo baamuwaamba baamuyila mu lubuusano lukhulu lwa Areopago, 
baamuloma bari, “Khunyala khwaamanya khuuleekela khuno khushaakha 
khweesi uli khuulomakho nga ni khuli? 
20Lwekhuuba ulikhuukhureerera indeekela ikhali iya busheele ta mu maru 
keefwe. Shikila khukana khumanye, bibiindu bino bimanyisa shiina?” 
21Ne babaandu be mu Asene boosi atweela ni bakyeni beene 
babaamenyatsakayo, baamalatsaka imbuka yaabwe nga bakanikha, namwe 
nga bawuliilisa shilomo shishiiba sheetsilewo shishaakha. 
22Lwanyuma Paulo weema akari mu lubuusano lwa Areopago, waaloma ari, 
“Babaandu be mu Asene, mu buli saambo yoosi, ise mbabona inywe nga muli 
babaandu babaakana i diini naabi. 
23Lwekhuuba ni mbeele nga injeendakyeenda mu shiriimba sheenywe, 
imboone bibiindu byeesi mwisaaya. Aliwo isi inyoolele shisheeso 
shisharonebwakho shiri, ‘Sha wele ukhamanyikhana ta.’ Ni nashiryo, abe sheesi 
mwisaaya nga akhumanya ta, niye umweeneyo isi ise intsya khubaboolelakho. 

24Niye Wele uwabuumba shiibala ni bibilimo byoosi, niye Umukasya we likulu 
ni shiibala. Luundi niye s'amenya mu mesaayilo kakombakhiwa ni kamakhono 
ke babaandu ta. 
25Naluundi niye s'ekoomba babaandu khumuwa bibiindu, wafwaana nga 
utaamba shishiindu shoosi ta. Lwekhuuba niye umweene uwa babaandu boosi 
bulamu, ni kumuuya kweesi baheela, ni khubawa buli shiindu shoosi shishiindi. 
26Khurura mu muundu mutweela esi abuumba, Wele abuumba kamanaambo 
koosi kaketsuule babaandu, nga akana babe khu shiibala shoosi, nga umweene 
waamalile khukhalawo bisiintsa ni tsintsakha tse khukhwikhala khwawe. 
27“Wele akhola shino ari nio bamuweentsatsake, manya osi bamwababekho, 
luundi bamunyoole, akhaba nga s'ali aleeyi na buli mutweela khusiifwe ta. 
28Lwekhuuba khuubirira mu niye khuba balamu, khwakyeenda, luundi 
khwabawo. Nga mutweela khu baroni beenywe n'aloma ari, ‘Ifwe khuli lisaaye 
lyeewe.’ 
29“Nashiryo, ifwe ni khuli lisaaye lya Wele sikhwaakha khwaambaasa khuri 
Wele ali shishiindu nga izaabu, namwe ifeeza, namwe libaale lilyakhengebwa 
ni buyungubafu, ni kamakyesi ke babaandu taawe. 
30Aso, bisiintsa ibyo bye khaale, bye khuulekha khumanya, Wele s'abilolelesa 
ta, ne ari alakila babaandu boosi isi bali khukhwibiiyisa bibyoonako byaabwe. 
31Lwekhuuba waamala khaale khuurawo shifukhu she khuukhalilakho shiibala 
kumusaango kwe bukwalaafu, nga araambisa umuundu eesi umweene 
aarobola. Luundi aarawo shishiŋaŋasa isi babaandu boosi nga amulamusa 
khukhwaama mu bafu.” 
32Ne ni baawulila Paulo nga akanikha khu khulamukha khwe baafu, baalala khu 
nibo baamutsekhelela busa, ne babaandi baaloma bari, “Khukana 
khukhuwulila luundi khu lomo yino.” 
33Abweenewo, Paulo wabaruramo, watsya. 

34Balala khu basaani babaabawo betubaasa khu Paulo, bafukiilila mu Yesu. Mu 
nibo mwabamo Diyonisiyo, uwaba mutweela khu be mu Areopago, n'umukhasi 
lisiina lyeewe bari Damari, atweela ni babaandu babaandi. 

Buraambi 18 

Paulo nga ali i Korinso 

1Lwanyuma lw'ebyo, Paulo waarura mu Asene, watsya i Korinso. 
2Ibweene iyo wanyoolayo Umuyudaaya uwasaalikha i Pontusi isi balaanga bari 
Akula. Akula yuno aba n'umukyelema weewe bari Pulisikila, nga nibo 
balikoboole khukhwaama i Itali, lwekhuuba Kilawudiyo aba walakiile 
Bayudaaya boosi khurura mu Roma. Paulo watsyayo khubabona. 

3Naluundi abe lwekhuuba Paulo naye ali uwe buraambi bwe khukhola 
tsiweema nga nabo. Aryo wamenya ni nabo nga bakhola kumulimo kweene 
ikwo. 
4Abe buli shifukhu sha Sabato, Paulo akhaandisanila mu ntsu iye 
khukhwisaayilamo, nga akhakakho khukhonjelesa Bayudaaya ni Bayonaani. 
5Ne Silasi ni Timosewo ni boola khukhwaama i Masedoniya, Paulo waba nga 
atitikhana ni kumulimo kwe khuboolela shilomo, nga awayo bujulisi isi 
Bayudaaya ari Yesu uyo niye Kristo. 
6Ne ni bamukhaandisa luundi bamufwotsola, wabasisakulila lufuumbi 
khukhwaama mu tsingubo tseewe nga aloma ari, “Kumusaango kurame khu 
mirwe kyeenywe mwabeene! Ise siindi ni kumusaango ta. Khukhwaama ari, ise 
khantsye isi Banaambo.” 
7Aryo Paulo waarura mu ntsu iye khukhwisaayilamo, watsya muungo 
mw'omuundu mutweela ulaangiwa Tito Yusito, uwaba umuundu uwisaaya 
Wele. 
8Kurisipo uwaba umuraangilisi we ntsu ye khukhwisaayilamo, wafukiilila mu 
Mukasya, ni be muungo mweewe boosi, ni babaandi swa busa be Korinso ni 
barekeeresa Paulo nabo bafukiilila naluundi babatisibwa. 
9Shiilo shitweela, Umukasya waabonekhela Paulo mu marooro, nga amuloma 
ari, “Ukharya ta, naluundi ukhasila busa ta, yiloosela khuukanikhatsaka. 
10Lwekhuuba ise ndi ni nawe. Mbaawo umuundu na mutweela ukane 
akhwibwakale, namwe akhukhole buubi ta. Ise ndi ni babaandu bakali naabi 
mu shiriimba shino.” 
11Aryo Paulo waamalayo kumwiiko mutweela ni kimyeesi kisesaba, nga 
aleekela mu baandu abo Ilomo ya Wele. 
12Mu mbuka isi Galiyo aabeela gafana wa Akaya, Bayudaaya betubaasa atweela 
bebwakaala Paulo, baamuwaamba baamuyila isi bakhalila kimisaango. 
13Baamuwaabila bari, “Umusaani uyu akhonjelesa babaandu khukhwisaaya 
Wele musaambo ifuniaaka kamakaambila ka Musa.” 
14Paulo naye n'aba nga akana khukhwiilamo, Galiyo waloma Bayudaaya ari, 
“Bayudaaya, iba nga iliwo kumusaango kweesi Paulo akholile, namwe aba nga 
ufuniaakile likaambila, khali ise imbekhalilikhile inywe imbarekeeresa. 
15Ne nga ni shili busa bireebo bibiwaambakana ni bilomo, ni kamasina ni 
kamakaambila keenywe, mwabeene ni mubikwalaase. Ise singene ikhale 
kumusaango mu biindu nga bino ta.” 
16Aryo wabalakila ari barure isi bakhalila kimisaango batsye. 

17Nabo baryo kila bawaamba Sosisenesi, umuraangilisi we ntsu ye 
khukhwisaayilamo iye Bayudaaya, bamukhupila iburaangisi we ntsu ye 
khukhalilamo kimisaango. Ne Galiyo niye shalekha khumuwaambakho ta. 

Paulo akobolayo i Antiyoki 

18 Lwanyuma lwa bino, Paulo weloosela khuumenya i Korinso khuumala 
bifukhu bibiindi bikalikho. Ne lwanyuma waasibula be buulebe, wambukha 
waatsya i Siriya, nga ali ni Akula ni Pulisikila. Ne n'ola i Kengeliya waabekakho 
litsuune lyeewe, khulwe shishitsubo abe sheesi aakhola. 
19Baryo lwanyuma boola i Efeso, Paulo walekhayo Pulisikila ni Akula, niye 
wenjila mu ntsu iye khukhwisaayilamo, wakhaandisana ni Bayudaaya. 
20Nabo lwanyuma lwayo bamuloomba bari amenyekho ni nabo khumalakho 
imbuka indeeyi, ne niye waloba. 
21Ne n'aba nga abasibula, waabaloma ari, “Nga Wele wasiimile, indikobola 
luundi.” Aryo waarura mu Efeso, wambukha inyaantsa waatsya. 
22Aryo n'ola i Kayisaliya, watsya washeesakho babafukiilila mu Yesu, 
lwanyuma weekha watsya i Antiyoki. 
23Ne naamalayo bifukhu bibyoola mukhono, waarurayo wakyeendana mu 
bifwo bikhali bitweela ta. Wabirira mu shisiintsa she Galatiya, ni Firigiya, nga 
awandalasa baleekelwa boosi. 

Apolo nga ali mu Efeso ni mu Korinso 

24Aabawo Umuyudaaya ulaangiwa Apolo, nga asaalikhana i Alekizandereya, 
uweetsa mu Efeso. Umusaani yuno abe ali umukanikhi umulayi, naluundi nga 
wamanya bulayi naabi bibyaronebwa bikhosefu. 
25Abe iliwo umuundu uwamuleekela khu biwaamba khu bulamu 
bw'Omukasya. Isaambo yeesi abamo naabi ni kameelu ke khuleekela mu 
mwoyo kweewe, wakanikha, naluundi waleekela bulayi bilomo bibyeene 
bibiwaamba khu Yesu. Ne niye abe wamanyakho khubatisibwa khweesi 
Yokana areera khwonyene. 
26Aryo Apolo waarakikha khuukanikhila mu ntsu iye khukhwisaayilamo nga 
s'arya ta. Pulisikila ni Akula ni baamuwulila nga aleekela, baamuyila baatsya ni 
naye ingo waabwe, bamwibaalusila bulayi bubweene khuleekela khwa Wele 
nga ni khuli. 
27Ne Apolo n'akana ari ambukhe atsye mu Akaya, be buulebe bamwiisamo 
kamaani, naluundi baronela baleekelwa khumwakaanila bulayi. Ne n'olayo, 
wayeeta naabi ibo babafukiilila, khuubirira mu bweela bwa Wele. 
28Lwekhuuba niye afuuratsaka Bayudaaya mu khukhabisana nga bali mu 
baandu, nga abokesanisa khuubirira mu byaronebwa bikhosefu ari, Yesu niye 
Kristo. 

Buraambi 19 

Paulo nga ali mu Efeso 

1Ulwo Apolo nga ashiili mu Korinso, Paulo waabirira mu shaalo shiili 
lwengaaki, woola mu Efeso, ibweeneyo wanyoolayo batweela khu baleekelwa. 
2Waabareeba ari, “Mwaweebwa Umwoyo Umukhosefu, nga ni mwafukiilila?” 
Nabo baamwiilamo bari, “Taawe, ni khuuwulilakho ifwe sikhwawulilatsakakho 
bari aliwo Umwoyo Umukhosefu ta.” 
3Paulo waabareeba ari, “Aso, ne khubatisibwa shiina khweesi inywe 
mwabatisibwa?” Nabo belamo bari, “Khubatisibwa khwa Yokana.” 
4 Paulo wabeelamo ari, “Yokana aabatisa khuubatisibwa khwe khukhwibiiyisa 
bibyoonako, nga aboolela babaandu khufukiilila muuyo uwaba alikhukhwiitsa 
inyuma weewe, niye Yesu.” 
5Ne ni baawulila shino, baabatisibwa mu lisiina ly'Omukasya Yesu. 

6Ne Paulo n'abarakho kamakhono keewe, Umwoyo Umukhosefu 
wabeekhakho, baakanikha tsinimi tsitsiindi, naluundi baakhola buŋoosi mu 
lisina lya Wele. 
7Boosi atweela baaba basaani liikhumi na babili. 

8Paulo wenjila mu ntsu iye khukhwisaayilamo, waakanikhatsaka nga s'arya ta, 
khuumala kimyeesi kitaru, nga akhaandisana ni babaandu, luundi nga 
akhakakho khubakhonjelesa lwe Buyiinga bwa Wele. 
9Ne balala khu nibo, babaaba bamiinyi, balekha khufukiilila ta, nga lubuula 
bakhomaka Intsila y'Omukasya. Aryo Paulo wabarurakho watsya ni 
baleekelwa, wakhandisanaatsaka busheele mwileekelo lya Turano. 
10Shino sheloosela khuumala kimiiko kibili, khukhwoolesa boosi mu Asiya ni 
baawulila Ilomo y'Omukasya: Bayudaaya ni Bayonaani beene. 

Babaana ba Sukewa 

11Wele waakholela bye kamakaanga bikhabatsakawo ta khuubirira mu Paulo, 

12ni bitambaala namwe tsingubo khukhwaama khu mubili kweewe, 
byayilibwatsaka isi balwaale, byabawonesa, ni kimisaambwa kimibi nakyo 
kyabaruratsakakho. 
13Ne Bayudaaya babaandi babakyeendatsaka busa nga batimisa kimisaambwa, 
nabo bakhakakho khuraambisa lisiina ly'Omukasya Yesu, mu khutimisa 
kimisaambwa kimibi khukhwaama khuubo babaaba ni nakyo, nga baloma bari, 
“Ikhulakila khurura mu muundu uyu, mu lisiina lya Yesu isi Paulo aboolela.” 
14Aabawo basooleli musaafu b'omuundu esi balaanga bari Sukewa, umusaayi 
umukhulu Umuyudaaya, nga nabo bakhola baryo. 
15Lutweela shisaambwa shiibi shabaloma shiri, “Yesu namumanya, ni Paulo 
naye namumanya, ne inywe nibo ba naanu?” 

16Aryo umusaani uwabakho shisaambwa shiibi wabasunakho ni kamaani 
koosi, wabawula boosi. Wabakhupa naabi khukhwoolesa boosi ni batitukha 
barura mu ntsu batima, nga bali bukhuna, luundi nga wabawunakile. 
17Shino ni shamanyikhana mu Bayudaaya, ni Bayonaani, babaaba bamenya mu 
Efeso, khuurya khwabawaamba boosi, ni lisiina ly'Omukasya lyafumisibwa 
lukali. 
18Bakali khuubo babafukiilila beetsa lubuula, nga babuula bibyoonako 
byaabwe, luundi nga bamanyisa ibyo byoosi byeesi bakholatsaka. 
19Ni bakali babaakholatsaka bye khulakula, bareera buurone bwaabwe 
atweela, babyokhela mu lubuula. Ne ni baabalamo bukali bwe tsinusu, 
banyoola nga abeele byoolesa tsinusu bikana biraano. 
20Iryo Ilomo y'Omukasya yeloosela khuubalaaha, luundi yaaba ni kamaani. 

Shisaayumba mu Efeso 

21Lwanyuma ibyo ni byawa, Paulo waakhalilawo ilala mu mwoyo kweewe 
khuutsya i Yerusalemu, nga abirira mu Masedoniya ni Akaya nga aloma ari, “Ni 
ndimala khukhwoolayo, shintsakhila ise khuutsyakho ni Roma nayo.” 
22Aryo warumana babili khu baandu babamuyeetatsakakho i Masedoniya, nga 
nibo Timosewo, ni Erasto. Ne niye umweene waramakho mu Asiya, 
khumalakho imbuka ifwiiti. 
23Ne mu bifukhu ibyo, aabawo shisaayumba shikali shisheene mu Efeso khulwe 
bilomo bibiwaamba khu Ntsila y'Omukasya. 
24Lwekhuuba umusaani mutweela lisiina lyeewe Demeturiyo, uwaba umubasi 
we feeza, uwakholatsaka buuyu bwe feeza, bwe khukhwisaayilamo wele 
waabwe Aritemi, luundi niye afunatsakila babasi kamafuurisa kamakali naabi. 
25Umweene yuno waabuusanisa atweela abo babaakholatsaka kimilimo nikyo 
mitweela, waabalomela ari, “Basaani bashaase, mwaamanyile nga buyiindifu 
bweefwe bwaama mu milimo kino. 
26Ne ana ari, mubona luundi muwulila nga umusaani Paulo wakhonjelesile 
luundi washuusile babaandu bakali, akhuba ano mu Efeso mwonyene ta, ne 
aambi ni mu Asiya mwoosi. Aboola ari ba wele babaakholewa ni kamakhono, 
sibali ba wele babeene ta. 
27Ne sikhuli ifwe fwenyene khukhuuli buubi nga kumulimo kweefwe kutsya 
khuwawo ta, ne ni buuyu bwe khukhwisaayilamo wele umukhasi Aritemi 
umukhulu nabwo butsya khubonekha nga mbaamo kumukaso ta. Ni wele 
umukhasi umweene uwisaayibwa ambi mu Asiya mwoosi, ni shiibala shoosi, 
bukhulu bweewe kane burusibwewo.” 
28Nabo ni bawulila shino, lirima lyabawaamba, bayokesela angaaki bari, 
“Aritemi, wele uwe ba Efeso mukhulu.” 

29Shiriimba shoosi shatabukha. Babaandu boosi bawaamba Gayo, ni 
Arisitaluko babaama i Masedoniya nga nibo babakyeendatsaka ni Paulo, 
batima nga babaakhweeselesa, benjila ni nabo mwibusanilo lye kiminyawo. 
30Paulo wakana atsye injile mu baandu, ne baleekelwa balekha khumufukiilila 
ta. 
31Ni bakhulu babaandi babawula Asiya, babaaba basaale ba Paulo, 
baamurumanisila buurume nga bamwikontselela, alekhe khukhwiyokesana 
mwibuusanilo lye kiminyawo ta. 
32Kutuuli kwe babaandu kwoosi kwaba kwatabukhile. Babaandu balala nga 
bayokesela angaaki lwayo, ni babaandi lwayo. Ni babaandu babafuura bukali 
baaba sibamanyile lwashiina babusaane ta. 
33Bayudaaya basindikhilisa Alekizanda, khuutsya mwituuli, bamwiimisa 
iburaangisi, shishambaasisa babaandi shiri niye uwabakho shihangafu. 
Alekizanda wabawutsila kumukhono nga akana basile, abasontsoole bibiindu 
nga ni bili. 
34Ne nabo ni bamumanya bari ali Umuyudaaya, boosi bayokesela atweela 
angaaki khumala nga tsisaawa tsibili bari, “Aritemi, wele uwe ba Efeso ali 
mukhulu.” 
35Ne lwanyuma umuroni umukhulu uwe shiriimba n'asilisa lituuli lye 
babaandu waabaloma ari, “Basaani ba Efeso, muundu shiina ukhamanyile ari, 
shiriimba sha Efeso nisho shishiliinda lisaayilo lya Aritemi, wele umukhulu, 
atweela ni shifwaani sheewe shishakwa nga shaama mu ngaaki? 
36Aso, lwekhuuba bilomo bino sibikhabisanisibwa ta, inywe shibakhila khusila 
ni khulekha khukhola shishiindu shoosi nga muyubakilisa ta. 
37Lwekhuuba mwareerire babaandu bano ano, ikhaba nga sibanuulile 
kamesaayilo namwe sibafwotsoole wele weefwe umukhasi ta. 
38Ne noola Demeturiyo ni babasi basheewe babaali ni naye, bali ni lomo khu 
muundu yeesi, kamakayilo kaliwo kamekule, ni bawuli nabo baliwo, ni 
babawabile mu bweenemwo. 
39Ne noola iliwo shishiindu shishindi, kane shikhaliwile mu lubusano 
lwabusheele. 
40Lwekhuuba khuli abi naabi, khunyala khwawabilwa lwe shisaayumba 
shishibelewo shaleelo, ate sikhuli ni lomo inyene yeesi khunyala khuuwa lwe 
shisaayumba shino ta.” 
41Naye n'amala khuloma aryo, wekalawo lubusano. 

Buraambi 20 

Lukyendo lwe khuutsya i Masedoniya ni Buyonaani 

1Ulwo shisaayumba ni shawa, Paulo waarumanisa ari baleekelwa beetse is'ali. 
Ne n'amala khubeesamo kamaani, waabasibula, waatsya i Masedoniya. 
2Aryo wakyeenda nga abira mu bisiintsa ibyo naluundi nga waamalile 
khubeesamo kamaani, lwanyuma waatsya woola i Buyonaani. 
3Ibweene iyo waamalayo kimyeesi kitaru. Ne n'aba nga erengekharengekha 
khuutsya i Siriya, Bayudaaya baamukholela luwomelo. Nashiryo, waakhalawo 
khuukobolayo nga abirira mu Masedoniya. 
4Babaandu baabamurongesakho baaba nibo Sopateli umwaana wa Pilo, uwama 
i Berowa, ni Arisitaluko, ni Sekundo khukhwaama i Sesalonika, ni Gayo 
khukhwaama i Derube, ni Timosewo naye, ni Tikiko, ni Tuulofimu 
khukhwaama mu Asiya. 
5Babaandu bano baraangila bakhuliindila ifwe i Turowa. 

6Lwanyuma lwe shifukhu she kimikaati kikikhasiila ta, ifwe khwarura i Filipi 
nga khwambukhila mu meeri. Ne nga abirirewo bifukhu biraano, khwetubaasa 
khu baandi i Turowa, esi khwamenya khumala bifukhu musaafu. 

Khuukyeniya khwa Paulo khuumalilisi i Turowa 

7Khu shifukhu shishinyoowa mu Sabiiti, ifwe khwabuusana atweela 
khufuniakila atweela kumukaati. Paulo wakanikha isi babaandu ni shitsilililwa 
shaba shiri niye akana khukobolayo khu shifukhu shishilakho. Aryo 
wakanikhila imbuka indeeyi khukhwoolisa mu shilo khukari. 
8Mu shiseenge she khu ngaaki esi khwabuusanila mwabamo tsitaala ngali. 

9Umusooleli mutweela nga bamulaanga bari Yutiko, aba wekhaale mwitilisa. 
Ne Paulo n'aba nga ashikanikha imbuka indeeyi, umusoleeli yuno liilo 
lyamuwaamba, wakonela ilala, khukhwoolisa n'awanukha khukhwaama khu 
ntsu ikhola inungo iye khataru wakwa aasi. Baryo bamwangalayo nga wafwiile. 
10Paulo weekha aasi, wenama khu musooleli yuno, wamuwaamba ni 
kamakhono keewe, lwanyuma waaloma ari, “Mukheyembelela ta, lwekhuuba 
ashiilimo bulamu.” 
11Aryo Paulo welayo khu ngaaki mu ntsu, wamenyulamo kumukaati, walyakho. 
Nga waamalile weloosela khukanikha ni nabo imbuka indeeyi, khukhwoolisa 
antsye ni bwasha, watsya na khuutsya. 
12Babaandu bayila umusoleeli uyo ingo nga mulamu, nga bali ni kumwikhoyo 
kumukali naabi. 

Lukyendo khukhwaama i Turowa khuutsya i Mileto 

13Khuryo khwelooselayo, khwatsya mu meeri, khwambukha khwatsya i Asosi, 
nga khukana khuri khutsye ibweene iyo ni Paulo. Lwekhuuba abe umweene 
wamala khaale khukhulomela aryo nga ambaasa ari niye kane atsiile bikyele. 
14Ne ni khwakanana ni naye mu Asosi, wenjila mu meeri, khwatsya i Mitilene. 

15Khuryo ni khwaama awo ni meeri, shifukhu shisheelakho khwoola i Kiyosi. 
Ni shifukhu shisheelakho khwoola i Samosi. Ne ni bwasha khu shifukhu 
shishiindi, khwoola i Mileto. 
16Shaba shiryo lwekhuuba Paulo aakhalawo khuubira bubiri mu Efeso, ari nio 
alekhe khukhwoonakisila imbuka mu Asiya ta. Aba alikho atsya khaangu i 
Yerusalemu, nga akana oleyo, nga shinyalikhana, nga shifukhu sha Pentekote 
shishiili khwoola ta. 

Paulo akanikha isi basakhulu be mu Efeso 

17Paulo n'aba nga ali i Mileto, warumanisa ari bamulaangile baraangilisi be 
bafukiilisi be mu Efeso. 
18Baryo ni beetsa isi Paulo, waabaloma ari: “Inywe mwabeene mwaamanya 
bulayi bulamu bwase nga ni bubeele. Nga ni mbeelatsakile ni nanywe bifukhu 
byoosi khukhwaama khu shifukhu shishanyoowa sheesi nasambilakho 
shikyele shase mu Asiya. 
19Ise naakaanisa Umukasya ni buwolu bwoosi naluundi nga indila ni kamasika 
khulwe khukhakiilisibwa khukali khweesi nabiramo lwe tsimbomelo tse 
Bayudaaya. 
20Inywe mwamanya nga ni nekhalilikha nababoolela lubuula buli shiindu 
shishaba she lisuno, naluundi nga imbaleekela lubuula khukhwaama khu ntsu 
ndweela khuutsya khu ntsu ikiindi. 
21Ise namanyisa Bayudaaya ni Bayonaani ndi bali ni khukhwibiiyisa 
bibyoonako byaabwe isi Wele ni khufukiilila mu Mukasya weefwe Yesu Kristo. 
22“Ne lola ari ntsya i Yerusalemu, nga Umwoyo asiindikhilisa khuutsya, ne 
simanya shishiilikholikha khu bulamu bwase nga noolileyo ta. 
23Khuurusakho Umwoyo Umukhosefu waamanyisile ise ari, mu buli shiriimba 
bubowe ni khuutaambisibwa byaaniindiliile. 
24Ne buulamu bwase simbwaambaasakho khuuba shishiindu shikhulu namwe 
she lisuno isi ise ndi ta, khurusakho ndi singa shinyalikha imalilise lukyeendo 
lwase ni bubwakaanisi bwase byeesi nafuna khukhwaama isi Umukasya Yesu 
nga nikhwo khumanyisa Kamakhuuwa Kamalayi ke bubweela bwa Wele. 
25“Ne bona ari inywe mweesi beesi nakyeendatsakamo nga imboolela Buyiinga 
bwa Wele, simulimbonakho ise luundi ta. 
26Nashiryo imbamanyisa mweesi shaleelo ndi ise s'indi ni kumusaango kwoosi 
khu mafuki keenywe ta. 
27Lwekhuuba nababoolela inywe mweesi lubuula shitsilililwa sha Wele shoosi. 

28Ni mwiliindatsake inywe mwabeene atweela ni lituuli lyoosi lye bafukiilisi, 
lyeesi Umwoyo Umukhosefu umweene abawaambisa inywe nga babaayi, 
khuuba babaayi be babaandu ba Wele beesi umweene ekulila nga abirira mu 
mafuki k'Omwaana weewe umweene. 

29Ise namanyile ndi nga narulilewo naatsiile, bitsuutse birafu bilinjila mu lituuli 
lyeenywe; sibililekha khutuumbusa lituuli lyeenywe ta. 
30Ni khukhwaama mu lituuli lyeenywe lilyeene, mulyamamo babaandu nga 
baloma bilomo bibikoraanisa babaandi, bari nio bakhonjelese bafukiilisi 
beekele baleekelwa baabwe. 
31Nashiryo ni mube meeso, nga mushebulila muri namala kimiiko kitaru, mu 
shilo ni kumuusi, nga imbareewula inywe, ni kamasika kamakali. 
32“Ne ari imbawaanayo mu mikhono kya Wele n'isi shilomo she bubweela 
bweewe, shishinyala khubombekha inywe ni khubawa kumukabo kwe busikha 
atweela ni naabo babaali bakhosefu beesi arobora. 
33Ise sinayikoombatsakakho ifeeza y'omuundu, namwe izaabu y'omuundu 
yeesi ta, namwe shikwaaro sh'omuundu yeesi ta. 
34Inywe mwamanya nga kamakhono kaase kano kameene niko 
kakakholatsakila ise byoosi byeesi nakanatsaka, atweela ni naabo beesi naba ni 
nabo. 
35Mu biindu byoosi byeesi nakhola, ise nabokesanisa ndi khulwe 
khukhalaabana khukali nga khuno, mwakhiile khuyeeta babaandu babaali 
batoro, ni khushebulilatsaka bilomo by'Omukasya Yesu umweene, byeesi 
aloma ari, ‘Khuuwaana khuli khwe khabi ngali khufuura khuweebwa.’ ” 
36Aryo Paulo n'amala khuuloma bilomo bino byoosi, wafukhamila aasi, 
waloombela atweela ni nabo boosi. 
37Boosi kumutaambo kwabawaamba, balila kamasika lukali, nga bakwa Paulo 
mu shifuba. 
38Ne shishabawaambisa kumutaambo khuminyisila ilala, yaba lwe lomo yeesi 
Paulo aloma ari sibalimubonakho luundi ta. Baryo bamuronjisa bamwoolisa 
khu meeri. 

Buraambi 21 

Paulo atsya i Yerusalemu 

1Ne ni khwamala khukhwawukhana ni nabo, ifwe khwenjila mu meeri, 
khwawaamba intsila intsalaafu khwatsya i Kosi. Shifukhu shishelakho khwoola 
i Rodesi. Ni khwaama iyo khwaatsya i Patara. 
2Ibweene iyo khwanyoolayo i meeri nga itsya i Foyinisiya, khwenjilamo 
khwaatsya. 
3Ne ni khwembiiyisa shiriimba she Kupuro, khwashilekha khu mukhono 
kumunyeletsi, khweloosela khwatsya i Siriya, khweemakho i Tuulo lwekhuuba 
abe bibiindu bye mu meeri bili ni khurusiwilakho ibweene iyo. 

4Ni khwamala khunyoola baleekelwa ibweene iyo, khwamenyayo bifukhu 
musaafu. Nga baraangililwa n'Umwoyo Umukhosefu, bareewula Paulo bari, 
akhatsya i Yerusalemu ta. 
5Ne bifukhu byeefwe bye khumenyayo ni byawakho, khwarurayo khwaatsya. 
Baleekelwa b'eyo boosi ni bakhasi baabwe, ni babaana baabwe boosi 
bakhuroonjesa khukhwoolesa ni khwarura mu shiriimba. Ne ni khwoola mu 
lukyeewa lulubotokhelele inyaantsa, khwafukhama aasi khwaloomba 
6Ni khwamala khuusibulana, ifwe khwaniina mu meeri khwaatsya, ne nibo 
baakobolayo ingo waabwe. 
7Khuryo khweloosela ni lukyeendo lweefwe khukhwaama i Tuulo khwoola i 
Potolemesi. Khwakyeniyilakho be buulebe babaaba iyo, khwaba ni nabo 
khumala shifukhu shitweela. 
8Ni bwasha kumutikhinyi, khwaarurayo, khwatsya i Kayisaliya. Khwenjila 
muungo mwa Filipo, abe uboolela babaandu Kamakhuuwa Kamalayi, uwaba 
mutweela khu baandu musaafu, khwamenya ni naye. 
9Filipo aba ali ni babaana beewe bakhaana bane tsindungubaasi busa, 
babaaboola bye buŋoosi bwa Wele. 
10 Nga khushimenya ibweene iyo, umuŋoosi isi balaanga bari Agabo weetsa 
khukhwaama i Yuda. 
11Ne n'etsa isi khwaba, waabukula lukhoba lwa Paulo lweesi ebowa mu 
shikuute, wabowa bikyele byeewe ni kamakhono keene, waaloma ari, 
“Umwoyo Umukhosefu aloma ari, ‘Bayudaaya be mu Yerusalemu balibowa 
umweene uwe lukhoba luno, bamuwaaneyo mu buwuli bwe Banaambo.’ ” 
12Ni khwawulila bino, ifwe ni babaandu b'eyo, khwekontselela Paulo khuri 
alekhe khuutsya i Yerusalemu ta. 
13Kila Paulo elamo ari, “Shiina kila mulikho mukhola muryo? Shiina kila 
mulikho mulila naluundi muumalamo ise kamaani mu mwoyo? Lwekhuuba ise 
siindi mwirekefu lwe khubowebwa khwonyene ta, ne indi mwirekefu akhaba 
ni khufwila i Yerusalemu khulwe lisiina ly'Omukasya Yesu.” 
14Ne ni khwakhasikha khumuwooyawooya luundi, khwaamulekha nga 
khuloma khuri, “Khayo sheesi Umukasya akana shikholebwe.” 
15Lwanyuma lweebyo, khwerengekharengekha khwatsya i Yerusalemu. 

16Batweela khu baleekelwa babaama i Kayisaliya baatsya ni nafwe. Baryo 
bakhuyila muungo mwa Munasoni, uwe Kupuro, uwaba mutweela khu 
baleekeli babanyoowa, abe isi khuutsya khukona. 

Paulo akyeniyila Yakobo 

17Khuryo ni khwoola i Yerusalemu, be buulebe bakhwikhoyela naabi. 

18Khu shifukhu shishelakho, Paulo watsya ni nafwe isi Yakobo, ni basakhulu 
boosi b'eyo babaayo. 

19Aryo Paulo n'amala khubasheesa, wabasontsoola buli shitweela khu biindu 
byeesi Wele akholela Banaambo khuubirira mu buraambi bweewe. 
20Ne ni baawulila shino, baaruuya Wele. Lwanyuma baalomela Paulo bari, “Uwe 
buulebe waboone, kimikaanda mikali kye Bayudaaya bekyelile bafukiilisi, 
naluundi boosi batsiinikhila naabi kamakaambila ka Musa. 
21Bamala khaale khubaboolela byoosi bibikhuwaamba khwiiwe, bari uleekela 
Bayudaaya boosi babamenya mu Banaambo uri bakhalondelela bya Musa ta, 
nga ubaboolela uri bakhakheba babaana baabwe ta, namwe khuwaamba 
kimisilo kye Bayudaaya ta. 
22Ari, ifwe kane khukhole khuryeena? Lwekhuuba ilala banawulila bari 
weetsile ino. 
23Nashiryo n'ukhole sheesi khukhuboolela. Ifwe khuli ano ni basaani bane 
babaamala khaale khukhwitsubisibwa. 
24Ari n'utsye ni nabo, wipyeluuse wamweene atweela ni nabo, lwanyuma 
wisasulile isi bali. Shino kane shikile babekekho litsuune lyaabwe. Shino kane 
shireerere babaandu boosi khumanya bari abe byeesi bakhuwulilakho iwe 
sibilimo itsamu ta, ne akhali ndi iwe wamweene witsiililisa nga uwaamba 
kamakaambila ka Musa. 
25Ne khu luwaande lwe Banaambo babekyela bafukiilisi, khwaamalile khaale 
khubaronela buurume bububaboolela khukhalawo khweefwe khuri, 
bakhalyatsaka isho shoosi sheesi bawongeele bifwaani ta, bakhalyatsaka 
kamalasile ta, bakhalyatsaka shishaayo sheesi bakokile busa ta, naluundi khuri 
bakhakhola buyeyani ta.” 
26Shiryo shifukhu shishelakho, Paulo waatsya ni basaani tsana bano, waatsya 
wepyeluusa umweene atweela ni nabo. Lwanyuma wenjila mu Lisaayilo 
Likhulu, nga atsya khulaalikha shifukhu khweesi khukwalaasibwa 
khulyoolelesebwa, ni lweesi shiwaanwa shiliwaanibwayo khu lwa buli 
mutweela khu nibo. 

Khuuwaambibwa khwa Paulo 

27Nga bifukhu musaafu ibyo bili aambi khuwakho, Bayudaaya khukhwaama i 
Asiya, baabona Paulo mu Lisaayilo Likhulu, benyusa shisaayumba mu baandu 
boosi. Kila bawaamba Paulo, 
28nga bayokesela angaaki bari, “Ba Isiraeli ni mukhuyeete. Umuundu yuno niye 
wutsya nga aleekela babaandu buli andu osi ari balekhe khulondelela 
kamakaambila ka Musa ta, naluundi ari bakhesamo lukoosi shiifwo shino ta. Ni 
khuminyisila ilala, wareera Bayonaani mu Lisaayilo Likhulu, ni naye umweene 
wakholile she kumusilo mu shifwo shikhosefu.” 
29Lwekhuuba abe makiboole baboone Paulo nga ali ni Tuulofimu uwe mu Efeso 
nga ali mu shiriimba, bambaasa bari Paulo wetsile ni naye mu Lisaayilo Likhulu. 

30Shiryo shiriimba shoosi shakyemukha, babaandu baatima babuusana. Baryo 
bafwaakhila Paulo, baamukhwekhweesa baamuyila ibulafu we Lisaayilo 
Likhulu. Khaangukho bekalawo bilibwa byoosi. 
31Ne ni baaba nga bakhakakho khukhwiira Paulo, tsilomo tsyoolela umukhulu 
we liye lye basilikhale, bari Yerusalemu yetsuulemo shisaayumba. 
32Lubaluba umusilikhale umukhulu yuno umweene, ni basilikhale atweela ni 
babaraangilila, batima beekha isi babaandu baaba. Baryo banashisaayumba ni 
babona umukhulu we liye atweela ni basilikhale, balekhelawo khukhupa Paulo. 
33Abweene awo umukhulu we liye wesyeenda aambi wawaamba Paulo, 
waalakila ari bamubowe kiminyololo kibili. Kila areeba ari “Naanu uyu, 
naluundi wakholile shiina?” 
34Kila babaandu mu lituuli bayokesela angaaki nga buli batweela baloma 
bibyaabwe, ni babaandi bibyaabwe busa. Aryo umusilikhale n'abona nga 
s'anyala wekura bulayi byeesi balikho baloma ta khu lwe liyoombo likali, 
walakila ari bayile Paulo mu lumako lwe basilikhale. 
35Ne Paulo n'aatabula khu biniinilo bye lumako, basilikhale bamusuta busa khu 
lwe shisaayumba sha wanamuundu. 
36Nga baloondilekho inyuma, nga bayokesa bari, “Ni mumwiire!” 

Paulo umweene elomakho 

37Basilikhale ni baaba nga bakana khukhwinjisa Paulo mu lumako lwe 
basilikhale, kila areeba umukhulu we basilikhale ari, “Unyala wafukiilila 
nabakho ni sheesi ikhuboolela?” Umukhulu yuno kila areeba Paulo ari, 
“Wamanya Luyonaani? 
38Iwe s'uli niye umu Misiri uyo, mu bifukhu bibikhali bye aleeyikho ta, 
uwarakikhisa shisaayumba naluundi waraangilila banabumiinyi bikana bine, 
mwatsya mu mubiimbi?” 
39Paulo welamo ari, “Ise indi Umuyudaaya, khukhwaama i Taruso, shishiili mu 
Kilikiya, indi umwikhali we mu shiriimba shishimanyikhaane. 
Nakhwikontseleele, n'ufukiilise inganikhekho isi babaandu.” 
40Ne umusilikhale n'amuwa lukusa khuukanikha isi babaandu, Paulo weema 
khu biniinilo, wenyusa kumukhono angaaki, babaandu baasila lutweela. Aryo 
kila abakanikhayo mu lulimi Luheburaniya, nga aloma ari: 

Buraambi 22 

1“Bebuulebe Bayudaaya bashaase ni ba paapa, ni muwulile tsilomo tsase, nga 
samweene ntsya khukhwiwotsakho isi muli.” 
2Ne ni bawulila nga akanikha isi bali mu lulimi Luheburaniya, beloosela khusila. 
Paulo weloosela nga aloma ari, 

3“Ise ndi Umuyudaaya uwasaalikha i Taruso, shisiintsa she Kilikiya. Ne 
natsowesebwela mu shiriimba shino nga umuleekeli Gamalieli niye umuleekeli 
wase, khukhwiyika kamakaambila ke bakuuka beefwe, nga intsiinikhanila 
naabi bya Wele, nga nanywe ni muli ana ari. 
4Nakubyeengatsaka naabi babaandu be Intsila yino, naboolesa ni khubeera, nga 
imaamba basaani ni bakhasi boosi khubayila mu mapuusu. 
5Umusaayi ufuura bukhulu ni basakhulu boosi banyala baawa bujulisi lwe 
shilomo isho. Nafuna tsibaluwa khukhwaama isi bali, tsitsinganikhakho 
khus'ise isi be buulebe be Damasiko, khuutsya khuwaamba babaandu b'eyo, 
imbareere i Yerusalemu nga babowe khufuna shitaambiso.” 

Paulo ekanikhakho khu khushuukha khweewe 
(Buraambi 9.1-19; 26.12-18) 

6“Ne ni naba nga ntsya, nga ndi aambi ni shiriimba Damasiko, saawa tsye 
mwihangilwe, khaangu akho khumulikha khukali khwaama mwikulu, 
khwaamulikhila tsimbeka tsoosi. 
7Ise nakwa aasi, naawulila likono nga lindeeba liri, ‘Saulo, Saulo, lwashiina kila 
iwe ungubyeenga ise?’ 
8Nase nilamo ndi, ‘Umukasya, Iwe naanu?’ Naye waanoma ari, ‘Ise Yesu we 
Nazareesi, isi iwe ukubyeenga.’ 
9Abo babaaba ni nase baabona khuumulikha, ne sibawulila likono ly'oyo 
uwakanikha ni nase ta. 
10Ise namureeba ndi, ‘Umukasya, kane ise ikhole ndyeena?’ Umukasya 
waantsilamo ari, ‘Yinyukha utsye i Damasiko. Ibweeneyo, kane bakhuboolele 
she khuukhola.’ 
11Ne ise ni khanyala khuubona lwe khuumulikha khuukali khwe buwaanga ta, 
abo babaaba ni nase bamaamba kumukhono, bananjilila khukhwoola i 
Damasiko. 
12“Aabawo umusaani lisiina lyeewe bari Ananiya mu shiriimba isho, uwaba 
esaaya naabi Wele, nga kamakaambila ni kaloma, naluundi nga Bayudaaya 
b'eyo boosi bamwisamo naabi lukoosi. 
13Umweeneyo weetsa wimikha ise isiindi wanoma ari, ‘Uwe buulebe Saulo, 
n'ubone luundi.’ Ni nase mu mbuka nyeneyo nabimbula tsimoni, namubona. 
14Lwanyuma waaloma ari, ‘Wele we bakuuka beefwe, waakhuroboole iwe 
umanye ibyo byeesi akana, ubone Umukhosefu weewe, luundi uwulile likono 
lilyaama mukhanwa mweewe. 
15Lwekhuuba uliiba umujulisi weewe isi babaandu boosi mwibyo byeesi 
uboone naluundi byeesi uwuliile. 
16Aso, ari waliindile shiina? Yinyukha ubatisibwe, usingibwekho bibyoonako 
byoowo, nga uloomba mu lisiina lya Wele.’ 

Paulo arumanibwa khuuboolela Banaambo 

17“Lulwoola ni naba nga nakobooleyo i Yerusalemu, nga ndi mu Lisaayilo 
Likhulu inoomba, nafwaana nga uroora. 
18Nabona Umukasya nga anoma ari, ‘Yuubakho khaangu urure mu Yerusalemu, 
lwekhuuba singene bafukiilise bujulisi bweesi ubawa khusiise ta.’ 
19Nase nilamo ndi, ‘Umukasya, babaandu bano bamanya nga ni natsyatsaka mu 
ntsu tsye khukhwisaayilamo, nembowa luundi ne khupa ibo babafukiilila 
mwiiwe. 
20Naluundi ni kamafuki k'omujulisi woowo Sitefano ni katsukhiwa, nase 
samweene nabawo, nga iŋaŋasa khukhwiribwa khweewe, luundi nga iniinda 
bikwaaro byaabo babamwiira.’ 
21“Luundi Umukasya wanoma ari, ‘N'utsye, lwekhuuba ndikhurumana aleeyi 
mu Banaambo.’ ” 
22Lituuli lye babaandu lyarekeeresa Paulo khukhwoolesa khu shilomo shino, 
lwanyuma benyusa kamakono kaawe angaaki nga baloma bari, “Murusewo, 
lwekhuuba umuundu ufwaana aryo sishimwakhila khuuba mulamu khu 
shiibala ta.” 
23Ne ni baaba nga bashiyokesela angaaki, nga bawuutsa tsingubo tsaabwe, 
luundi nga bahanyaka lifukhuulu mu ngaaki, 
24umukhulu we liye umu Roma walakila ari Paulo bamuyile mu lumako, 
bamukhupe nga bamureebelesa, nio bamanye lwashiina babaandu baaba 
bayokesa naabi baryo. 
25Ne ni baamala khumubowa tsikhoba nio bamukhupe, Paulo waloma 
umukhulu we liye uwaba wamwimilewo ambi ari, “Shifukiilisibwa mu 
makaambila khukhupa umuundu umu Roma nga bashiili khumukhalila 
kumusaango ta?” 
26Ne umukhulu uyo n'awulila aryo, watsya isi umukhulu umweene uwe liye, 
wamuloma ari, “Ari, unakhola uryeena? Lwekhuuba umusaani yuno ali umu 
Roma.” 
27Umukhulu we liye wesyeenda aambi isi Paulo waamureeba ari, “Imboolele 
khubone, iwe uli umu Roma?” Paulo naye welamo ari, “E e!” 
28Kila umukhulu we liye aloma ari, “Ise nasasula tsinusu tsingali busa 
khukhwikyela umu Roma.” Paulo waamwiilamo ari, “Ne ise ndi umusaalikhana 
umu Roma umweene.” 
29Baryo ibo babaabawo nga bakana khumureebelesa, barurawo khaangu akho. 
N'umukhulu we liye umweene, naye warya naabi, nga n'amanya ari Paulo umu 
Roma, ate nga wamubowele. 
30Ne ni bwasha khu shifukhu shishelakho, nga umukhulu we liye akana ekure 
buulayi ilomo yeesi Bayudaaya bawabila Paulo, wamukangulula, ne walakila 

basaayi bakhulu ni lukhobo lwoosi khubuusana, wareera Paulo wamwiimisa 
mu moni tsaabwe. 

Buraambi 23 

1Paulo womiisila tsimoni khu baandu be mu lukhobo, waaloma ari, “Bebuulebe, 
ba Isiraeli bashaase, ise namenyile mu moni tsa Wele nga nitsililisa naabi, ni 
kumwoyo kumulayi, khukhwoolisa khu shifukhu she shaleelo.” 
2Ne umusaayi ufuura bukhulu Ananiya waloma ibo abe babeemile aambi ni 
Paulo bamukhupe khu minwa. 
3Kila Paulo aloma ari, “Nawe Wele alikhukhupa! Iwe litikiiyi liliwakhibwile ni 
luloongo luwaanga. Unyala uryeena khukhukhalila ise kumusaango 
khulondekhana ni kamakaambila, ne ate iwe walekha khukalondelela, walakila 
uri bakhupe ise?” 
4Abo abe babeemile ni Paulo bamuloma bari, “Unyala uryeena khukhomyaasa 
umusaaayi ufuura bukhulu uwa Wele?” 
5 Paulo welamo ari, “Bebuulebe, abe ise ishiili khumanya ndi niye Umusaayi 
ufuura bukhulu ta.” 
6 Ne lwanyuma Paulo n'ashimanya ari batweela khuubo babaaba mu lukhobo 
Basadukaayo, ni babaandi nga Bafarisaayo, waalomela angaaki ari, “Bebuulebe, 
ise indi Umufarisaayo, luundi indi umwaana we Bafarisaayo. Shishikila balikho 
bambotsesa bari lwekhuuba ise niyikina, naluundi ifukiilila mu khulamukha 
khwe baafu.” 
7Paulo n'aloma aryo, abawo khukhaandisana akari e Bafarisaayo, ni 
Basadukaayo. Abawo khukhwawukhana mu lukhobo, 
8lwekhuuba Basadukaayo bafukiilila bari mbaawo khulamukha khukhwaama 
mu baafu ta, bari mbaawo bamalayika ta, namwe kimyoyo ta. Ne Bafarisaayo 
bino byoosi babifukiilila. 
9Ulwo abawo khutumbuukha khukali. Ni baleekeli be kamakaambila babaaba 
khu luwaande lwe Bafarisaayo benyukha beema, bakhaandisana nga baloma 
bari, “Ifwe sikhubona ilomo yoosi khu muundu yuno ta. Shinyalikhana khuuba 
nga mwoyo namwe malayika wamukanikhileyo.” 
10Nga khukhaandisana khwekyelile shisaayumba, umukhulu we basilikhale 
warya ari Paulo banyala bamutabulakamo bisiintsa, aryo walakila basilikhale 
beewe bamuruseyo mu baandu ni kamaani, bamureere mu lumako. 
11Mu shilo shishelakho, Umukasya weetsa weema isi Paulo, wamuloma ari, 
“Yinyindaalila kumwoyo, lwekhuuba nga niwawa bujulisi khusiise mu 
Yerusalemu, shikhwakhila khukhola shishiindu sheene nisho shitweela ni mu 
Roma namwo.” 

Luwomelo lwe khukhwiira Paulo 

12Ni bwasha kumutikhinyi, basaani Bayudaaya baakhola luwomelo, bekuta nga 
betsuba bari, sibakane balyekho namwe banywekho khakhaandu khoosi ta, 
khukhwoolesa nga bamalile khukhwiira Paulo. 
13Abo babaaba mukhwikuta khuno baaba babirisa mu baandu kamakhumi 
kane. 
14Shikila batsya isi basaayi bakhulu ni basakhulu babaloma bari, 
“Khukhwitsuba khwetsubiile ilala khuri singene khukhoombe khu shilyo 
shoosi ta, khukhwoolisa nga khwaamalile khukhwiira Paulo. 
15Nashiryo, ana ari, inywe ni be mu lukhobo, ni mulaalikhe umusilikhale 
umukhulu khumureera isi muli, mufwane nga mumutsya khukhalawo 
kumusaango kweewe luundi. Ifwe khwerekekhile khumwiira nga ashiili 
khwoola ni nahano ta.” 
16Ne umwiwaana wa Paulo wawulila khukhwibuula khuno. Kila aryo watsya 
wenjila mu lumako lwe basilikhale wareewula Paulo. 
17Kila Paulo alaanga mutweela khu basilikhale, babaraangilila kamatuuli ke 
basilikhale shitoondo shitweela, wamuloma ari, “Nuyile umusoleeli yuno isi 
umukhulu we basilikhale, lwekhuuba ali ni sheesi akana khumuboolela.” 
18Aryo wamuyila wamwolisa isi umukhulu we basilikhale, wamuloma ari, 
“Umubowe Paulo, anaangile wanoomba ari, indeere umusoleeli yuno is'uli, 
lwekhuuba ali ni sheesi akana khukhuboolela.” 
19Umukhulu we basilikhale kila awaamba umusoleeli yuno kumukhono, 
wamwiisa andulo, waamureeba ari, “Shiina sheesi ukana khukhumboolela?” 
20Umusooleli waaloma ari, “Bayudaaya bafukiilisaane khukhuloomba iwe 
khukhwikhisa Paulo mu lukhobo kumukaamba, bafwane nga babaatsya 
khumureebelesakho mu bwitsufu bibimuwaambakho. 
21Ne ukhabafukiilisa ta, lwekhuuba babaandu baabwe babaminyisa 
kamakhumi kane bamwibuulile, nga bamalile ni khukhwitsuba bari, singene 
balye, namwe banywe ta, khukhwoolisa nga bamwiirire. Ne ana ari bali 
berengerengefu, nga baliindilila iwe sheesi kane ubalomele.” 
22Lwanyuma umusilikhale umukhulu yuno wasibula umusoleeli khuutsya, nga 
amukhonyakilila ari, “Ukhaboolelakho umuundu yeesi, uri wamboolelekho ise 
bilomo bino ta.” 

Paulo akaanisibwa wa Gafana Felikisi 

23Lwanyuma umukhulu we basilikhale walaanga babili khu basilikhale 
babaraangilila kamatuuli ke basilikhale, waabaloma ari, “Ni muŋoonaŋoone 
basilikhale bitoondo bibili, atweela ni babakyeendela khu ŋwaŋwa kamakhumi 
musaafu, ni be kamafumo bitoondo bibili; bano kane batsye i Kayisaliya shiilo 
saawa tsitaru. 

24Akhaba ni Paulo ni mumulolele tsiŋwaaŋwa araambise, bamuyile 
khukhwoolela ilala isi gafana Felikisi.” 
25Kila umukhulu we basilikhale arona burone bubuuloma buri: 

26“Khukhwaama isi Kilawudiyo Lusiya, khuutsya isi uwe shiriifwa gafana 
Felikisi, inoma ndi naakhukheesile. 
27Umuundu yuno aawaambibwa ni Bayudaaya, naluundi baaba bali aambi 
khuumwiira, ne ise ni nabakwakho nga ndi ni basilikhale, namumusawo ni 
nashimanya nga ali umu Roma. 
28Ne lwekhuuba nakana khumanya ilomo inyene isi bamufunaana, namureera 
mu lukhobo lwaabwe. 
29Nashifumbula ndi bamufunaana khulondekhana ni bibiindu 
bibiwaambakana ni kamakaambila kaawe, ne nga mbaawo sheesi 
bamufunaana shishimwolisa khu khufwa, namwe khu bubowe ta. 
30Ne ise ni bamboolela bari kane ibewo luwomelo khu musaani yuno, khaangu 
akho imwakaanisa is'uli, naluundi nalakiile ndi babamuwabila beene beetse 
is'uli, bakhuboolele iwe shiina shisheene sheesi bamufunaana.” 
31Baryo basilikhale batsiila khu makaambila keesi baweebwa, baatsya ni Paulo 
mu shilo, bamwoolisa i Antipatiri. 
32Ni bwasha khu shifukhu shishelakho, belayo mu lumako lwe basilikhale, 
balekha babakyeendela khu ŋwaŋwa, khuutsya ni Paulo. 
33Nga boolile mu Kayisaliya, bakaanisa gafana ibaluwa, naluundi bamwokesa 
Paulo. 
34Naye n'amala khusoma ibaluwa, wareeba Paulo buwuli bweesi amilamo. Ne 
n'ashifumbula ari, amila mu Kilikiya, 
35wamuloma ari, “Indikhurekeeresa nga babaakhufunaana kumusaango 
boolile ano.” Kila alakila ari baliindile Paulo mu lwaanyi lwa Herode. 

Buraambi 24 

Bayudaaya bawaabila Paulo isi gafana Felikisi 

1Lwanyuma lwe bifukhu biraano, umusaayi ufuura bukhulu Ananiya weekha i 
Kayisaliya, ni babaandi khu bakhulu n'umuundu ukuundi umunamakaambila 
umukanikhi naabi ulaangiwa Terutuulo. Baboolela gafana Felikisi bilomo bye 
khuwabila Paulo. 
2Ne Paulo n'alaangibwa, Terutuulo waarakikha khuumuwaabila nga aloma ari: 
“Uwe lukoosi Felikisi, khulwoowo khwayikhala mu lukoosi, nilwe buraambi 
bwoowo bulayi, bibiindu bikali byaŋonewele mu linaambo lino. 
3Bino byoosi khubifukiilila musaambo yoosi, ni mu bifwo byoosi nga 
khukhusiima naabi, uwe lukoosi Felikisi. 

4Ne khulekha khukhwonakisila iwe imbuka yoowo ta, ikhuloomba lwe shiisa 
shoowo ukhureekelesekho khafwiiti. 
5“Umusaani yuno khwamunyoolile nga umusaani umubi naabi, enyusa 
bisaayumba mu Bayudaaya boosi, babaali mu shiibala shoosi. Niye 
umuraangilisi we khatuuli khe Banazareesi. 
6Naluundi akhakilekho khuukhola bye imbikho mu Lisaayilo lyeefwe Likhulu, 
nafwe khuryo khwamuwaamba, (khwakana khumukhalile kumusaango nga 
kamakaambila keefwe ni kaloma. 
7Ne Lusiya umukhulu we liye, weetsa wamukhurusakho mu makhono keefwe 
ni kamaani, 
8aryo walakila ari babamuwabila beetse is'uli). Ne iwe wamweene nga 
wamureebelesile, kane umanye khukhwaama is'ali ibyo byoosi byeesi 
khumuwabila.” 
9Ni Bayudaaya boosi betubaasa khu Terutuulo nga baloma bari ibyo byoosi 
byeesi aloma byaba bya ŋali. 

Paulo ewotsakho mu moni tsa Felikisi 

10Ne lwanyuma nga gafana wameseele Paulo ari naye akanikhe, Paulo waaloma 
ari: “Musakhulu, lwekhuuba naamanyile ndi ubeele umukayi we linaambo lino 
khuumala kimiiko mikali, nase nekhoyele khukhwiwotsakho is'uli. 
11Nawe wamweene nga n'ukane ushimanye, bifukhu sibifuura mwikhumi na 
bibili ta, khukhwaama nga ni naniina i Yerusalemu khukhwisaaya. 
12Ne babaandu babambaabila sibanyoolakho nga ndi khukhaandisana 
n'umuundu yeesi mu Lisaayilo Likhulu ta, namwe nga ninyusa shisaayumba mu 
ntsu tsye khukhwisaayilamo namwe mu shiriimba ta. 
13Namwe sibanyala khukhuntsuntsumilisa lwe bilomo byeesi bambaabiile ise 
is'uli ana ari ta. 
14Ne shino ishibuula ndi ise nisaaya Wele we bakuuka beefwe, nga inondelela 
Intsila nibo yeesi balaanga bari iye bubeeyi. Naluundi ifukiilila byoosi 
bibyaronebwa mu makaambila ka Musa ni mu baŋoosi. 
15Ndi ni khukhwiyikina mu Wele nga bano nabo babeene ni beyikina; indi 
ilibawo khulamukha khwe bakhosefu ni naabo babaakhali bakhosefu ta. 
16Shikila mu bino byoosi, ikhakakho naabi khuuba ni kumwoyo kukhali ni 
kumusaango isi Wele n'isi babaandu ta. 
17 “Lwanyuma lwe kimiiko mikalikho ni kyabirawo, ise natsya i Yerusalemu 
khuyilila babaandu be linaambo lyase babaali bataambi biwaanwa ni 
bibiwaanibwayo. 
18Ni naba nga ikhola shino, banyoola mu Lisaayilo Likhulu nga namalile 
khukhola bye khukhwipyeluusa, nga mbaawo lituuli lye babaandu namwe 
khutabukha khwoosi ta. 

19Ne Bayudaaya babaandi khukhwaama mu Asiya, abe nibo babaakhiile 
babeene khuuba ano khureera khuwaba khwawe, noola bali ni lomo yoosi 
khusiise. 
20Namwe bano babeene babaali ano baakha baboola likaambila lyeesi ise 
nafuniaaka, nga ni baambonamo ise ni nemikha mu moni tse lukhobo lukhulu. 
21Akhali shishiindu shitweela sheesi nalomela mu likono lye angaaki, nga 
nemile akari mu nibo ndi, ‘Ise ndi khukhalilwa kumusaango ni nanywe 
lwekhuuba ifukiilila ndi baafu balilamusibwa.’ ” 
22Lwanyuma Felikisi uwaba wamanya bulayi bye Ntsila, wikalawo lubusano, 
nga aloma ari, “Nga Lusiya umukhulu we liye wetsile, kane ise ikhalewo bye 
kumusaango kwoowo.” 
23Aryo walakila umusilikhale khuliindila ilala Paulo, ne nga amufukiilila 
khubakho ni lukoosi, ni khufukiilila basaale beewe khumwakaanisayo byakana. 

Paulo nga ali mu moni tsa Felikisi ni Durusiila 

24Lwanyuma lwe bifukhu bibyoolakho, Felikisi weetsa n'umukhasi weewe 
Durusiila, uwaba Umuyudaaya. Warumanisa ari balaange Paulo, wamuwuliilisa 
byaloma khu bilomo bye khufukiilila mu Kristo Yesu. 
25Ne Paulo n'aba nga akanikha khubye bukwalaafu, khukhwiliinda bulayi, ni 
khubye shifukhu khweesi Wele alikhalilakho kumusaango, Felikisi warya 
naabi, nga aloma ari, “Ibyo bimala, ari unyala watsya. Nindiba nga nakhukanile, 
indikhurumanisa.” 
26Ne lwekhuuba mu mbuka nyeneyo aba weyikinile ari Paulo kane amuweyo 
tsinusu khumukulilila, weloosela khumurumanisatsaka, ni khukanikhakho ni 
naye. 
27Ne ni abirawo kimiiko kibili, Porukiyo Fesito weela mu bukhulu bwa Felikisi 
nga gafana. Ne Felikisi lwe khuukana Bayudaaya bamusiime, walekha Paulo 
nga ashiili mu mapuusu. 

Buraambi 25 

Paulo ajulila isi Kayisaali 

1Lwanyuma lwe bifukhu bitaru, nga Fesito wekyelile niye gafana, waama i 
Kayisaliya, waaniina i Yerusalemu. 
2Basaayi bakhulu ni baraangilisi be mu Buyudaaya, beetsa isi Fesito, 
baamuboolela bilomo bibiwaamba khu Paulo. 
3Baryo bekontselela Fesito, nga bamuloomba lwe bulayi bwaabwe bari, 
arumanise bareere Paulo i Yerusalemu, ne nga sheesi batsiililila bari 
bamwibuulile khu ntsila bamwiire. 
4Ne Fesito welamo ari, “Paulo aliindibwila i Kayisaliya nga ali umubowe, ni nase 
samweene ndi aambi khuutsyayo. 

5Nashiryo, batweela khu baraangilisi beenywe ni beetse batsye ni nase. Ne 
niliiba nga iliwo ilomo yoosi imbi khu musaani yuno, mumuwabile.” 
6Aryo n'amala khumenya ni nabo bifukhu bibyoola nga shinaane namwe 
liikhumi, weekha i Kayisaliya, ni shifukhu shishelakho wekhala khu shitsoloŋo 
she khukhalilakho kimisaango, walakila ari, bareere Paulo. 
7Ne Paulo n'amala khukhwoola, Bayudaaya babaama i Yerusalemu beema 
bamubotokhelela, nga bamutsuntsumilisa bibiindu bikali, byeesi bakhanyala ni 
khuwandalasa babeene ta. 
8Ne Paulo wewotsakho nga aloma ari, “Ise shina kholaatsakakho she 
bubwoonaki isi kamakaambila ke Bayudaaya, namwe isi Lisaayilo Likhulu, 
namwe isi Kayisaali ta.” 
9Ne lwekhuuba Fesito akana khusangaasa Bayudaaya, wareeba Paulo ari, 
“Ukana utsye i Yerusalemu, ibweeneyo ukhaliwileyo kumusaango lwe bilomo 
bino mu moni tsase?” 
10Paulo welamo ari, “Ise nemile ano mu moni tse shitsoloŋo sha Kayisaali, 
sheesi bakhalilakho kimisaango, esi nakhila khuwotsesewela. Ise sina 
birisakho buubi Bayudaaya, nga wamweene n'umanyiile ilala bulayi. 
11Aso, ne abeele nga ise naakholakho buubi bwoosi bubukila ifwe, ise sindoba 
khuufwa ta. Ne nga abeele bilomo byeesi Bayudaaya bareera 
khukhuntsuntsumilisa nga sibili byelala ta, mbaawo umuundu yeesi uli ni 
bunyala khukhumbaanayo mu makhono kaawe ta. Ise injulila isi Kayisaali.” 
12Aryo Fesito n'amala khuufukiilisana nibe mu lukhobo, walaangilila ari, 
“Wajulile isi Kayisaali, uryo isi Kayisaali niyo isi ulitsya.” 

Fesito ereeba khu Aguripa 

13Lwanyuma lwe bifukhu bikyeekhe, umuyiinga Aguripa n'umukyelema 
weewe Berenike, boola i Kayisaliya khuusheesakho Fesito. 
14Ne ni baamenyayo bifukhu bikalikho, Fesito waakanikhakho n'umuyiinga 
Aguripa khu bilomo bya Paulo, nga aloma ari: “Aliwo umuundu ano isi Felikisi 
aalekha nga umubowe. 
15Ne ni naba nga neetsilekho i Yerusalemu, basaayi bakhulu ni basakhulu be 
Bayudaaya, baareera bilomo byeewe isi ndi, nga bakana bari akhalilwe 
kumusaango. 
16Nase nabeelamo ndi siili isaambo ye Baroma khuuwayo umuundu 
khuuwabilwa kumusaango nga umweene ashiili khubonana ni 
babaamuwabiile khu moni ta, n'umweene khukhwiwotsakho lwe bilomo 
byeesi bamuwaabila ta. 
17Baryo ni baabuusana ano, nase shinekhala ta, ne khu shifukhu shisheelakho, 
nekhala khu shitsoloŋo she khuukhalilakho kimisaango, naalakila ndi bareere 
umusaani uyo. 

18Ne babaamuwaabila ni beema angaaki, baalekha khureera tsilomo tsinyene 
tsitsimutsuuntsumilisa nga nase ni nambaasa ta. 
19Khuurusakho ndi bamutsuuntsumilisa bibiwaamba khu diini yaabwe, ni 
bibiwaamba khu musaani uwafwa Yesu, isi Paulo alomakho ari ali mulamu. 
20Nase ndyo ni nakhaasikha isaambo ye khuwentselesamo bibiindu bino, 
shikila nareeba Paulo nga beele akana khuutsya i Yerusalemu 
khuukhalibwilayo kumusaango lwa bino. 
21Ne Paulo n'akana khuuliindiwila mu mapuusu khukhwoolisa Kayisaali 
n'alikukhala, nase nalakila ndi bamuliinde khukhwoolisa lweesi 
indimwakaanisayo isi Kayisaali.” 
22Kila Aguripa aloma Fesito ari, “Nandikanile khuuwulila khu musaani uyu 
samweene.” Fesito waamwiilamo ari: “Kumukaamba ukhaamuwulile.” 

Paulo nga ali mu moni tsa Aguripa 

23Ni bwasha, Aguripa ni Berenike beetsila mu shiriifwa shikali, benjila muntsu 
iye lukhobo nga bali ni bakhulu be basilikhale, ni babaandu babaandi be mu 
shiriimba. Fesito walakila ari bareere Paulo. 
24Fesito waaloma ari, “Umuyiinga Aguripa, ni nanywe mweesi mumuuli ano ni 
nafwe, mwaboone umusaani yuno? Bayudaaya boosi be mu Yerusalemu ni 
nahano mu Kayisaliya bantsikontselela nga balomela angaaki bari, 
sishimwakhila niye khuuba mulamu ta. 
25Nase ni nashifumbula nga mbaawo shishiindu shoosi shakholele 
shishimwakhila khumwiirisa ta, ni lwekhuuba naye umweene aba wajuliile isi 
Kayisaali nase nakhalawo khumwakaanisa i Roma. 
26Ne ise siindi ni lomo inyene iyelala khu niye isi inyala khuronela umukoosi 
wase ta. Shino nisho shikilile imureerire isi muli, ni khufuura isi iwe umuyiinga 
Aguripa. Manya khumureebelese khubone, nio imbe ni lomo iye 
khumuronakho. 
27Lwekhuuba imbona nga she busilu khukhwakaanisa umubowe nga mbaawo 
khukhwokesana bibyeene byelala bibimufunaanibwa ta.” 

Buraambi 26 

Paulo elomakho nga ali isi Aguripa 

1Aguripa waalomela Paulo ari, “Ufukiilisibwa khukhwilomakho wamweene.” 
Kila Paulo wenyusa kumukhono, welomakho ari: 
2“Imbona nga ndi ni ikhabi, khuubona ndi ise samweene niimikha mu moni 
tsoowo, umuyiinga Aguripa, khukhwilomakho shaleelo khwiibyo byeesi 
Bayudaaya bambaabiile ise, 

3ni khufuurira ilala lwekhuuba iwe wamanya bulayi tsisaambo tsoosi, ni 
tsikhaando tse Bayudaaya. Nashiryo, inoomba ndi umbulilise ni 
khukhwikhalilikha khukali. 
4“Isaambo yase iye mu bulamu khukhwaama nga ishiili umusoleeli, bweesi 
imenyile khukhwaama makiboole mu baandu baase, naluundi nga ni naba i 
Yerusalemu, Bayudaaya babumanya bulayi. 
5Khukhwaama khaale, babaandu bano bayimanya ise. Abe noola bakana, 
banyala khuŋaŋasa bari, khukhwaama makiboole, ise n'aba mu lituuli 
lilimenielesa naabi mu bye diini. Ise n'aba Umufarisaayo. 
6Ari nemile ano khuwotsesebwa khulwekhuuba niyikina ibyo byeesi Wele 
asuubisa bakuuka beefwe. 
7Ni khukhwiyikina khweesi bikuuka byeefwe liikhumi na bibili biliindilila 
khukhwoolakho, nga ni besaaya Wele kumuusi ni shiilo. Umuyiinga Aguripa, 
ise khulwe khukhwiyikina ndyo, shikila Bayudaaya bambaabiile. 
8Ne lwashiina inywe mushinyoola khuuba shihangafu khushifukiilisa muri 
Wele alamusa baafu? 
9 “Muŋali, ise samweene nambaasatsaka ndi naakha khukhola shoosi sheesi 
inyala khukhaandisa lisiina lya Yesu uwe Nazareesi. 
10Isho nisho sheesi ise nakholatsaka mu Yerusalemu. Ise nafuna bunyala 
khukhwaama isi basaayi bakhulu, khutuumatsaka bakhosefu ba Wele bakali 
mu mapuusu, naluundi ni baaba nga babaakhalile kwe khuufwa, ise 
nashiseembatsaka. 
11Naluundi ise nawatsaka bafukiilisi mu Yesu bitaambiso mu ntsu tsye 
khukhwisaayilamo tsoosi, nga ikhakakho khubawanyiinya bafwotsole Wele. Ni 
khulwe lirima likali nakhakakho khubakubyeenga akhaba ni mu biriimba bye 
Banaambo.” 

Paulo asontsoola khu khushuusibwa khweewe 
(Buraambi 9.1-19; 22.6-16) 

12“Shifukhu shitweela naba nga ndi khuutsya i Damasiko lwe shitsilililwa 
sheene isho, nga namalile khufuna tsibaluwa ni bunyala khukhwaama isi 
basaayi bakhulu. 
13Paapa umuyiinga, ikhuboolela ndi khu saawa nga tsisesaba tse mwihangilwe, 
nabona buwaanga bukali nga bwama mwikulu, nga bufuura khukhwaburukha 
khwe nyaanga, bwakhosesa khukhuntsibotokhelela, ni naabo beesi naba ni 
nabo nga khuli khu lukyeendo. 
14Feesi khwakwa aasi. Ise nawulila likono lilomela mu lulimi Luheburaniya liri, 
‘Saulo, Saulo, shiina kila ungubyeenga ise? Shili shiwaangafu naabi iwe 
khukhaandisana ni shishikhanyalikhana ta!’ 

15Nase nareeba ndi, ‘Iwe naanu Umukasya?’ Umukasya welamo ari, ‘Ise Yesu isi 
uli khuukubyeenga. 
16Ne ni winyukhe wiime khu ngaaki. Nakhubonekhele iwe lwekhuuba 
nakhuroboole khuuba umwakaanisi wase, ni khuboolela babaandu bibiindu 
ibyo byeesi umboonelemo, ni nebyo byeesi kane ikhwokese. 
17Ndikhuwonesa khukhwaama isi babaandu be linaambo lyoowo, n'isi 
kamanaambo kakaandi keesi indikhukhurumanayo. 
18Khubimbula tsimoni tsaabwe, nio banyale khushuukha khukhwaama mu 
shilima beele isi buwaanga. Naluundi bashuukhe khukhwaama mu maani ka 
Sitaani, beele isi Wele, nio banyalise khufuna shishiyakhilo she bibyoonako 
byaabwe, ni khufuna shiifwo atweela ni bakhosefu khulwe khufukiilila khwawe 
mus'iise.’ ” 

Paulo asontsoola khu bye kumulimo kweewe 

19“Nashiryo umuyiinga Aguripa, ise siingane ikhaandisana ni nebyo byeesi 
nabona khukhwaama mwikulu ta. 
20Ni khunyoowa naboolelakho ibo babaaba mu Damasiko, nelakho ibo babaaba 
mu Yerusalemu, ni naabo be mu shiibala she Yuda shoosi, ni Banaambo nabo. 
Nga mbaboolela ndi bali ni khukhwibiiyisa bibyoonako byaabwe bakobole isi 
Wele, nga bakhola buraambi bubulondekhana ni khukhwibiiyisa khwawe. 
21Ni khulwe lomo yino Bayudaaya bamaambila mu Lisaayilo Likhulu nga 
bakana bantsire. 
22Ni khukhwoolisa khu shifukhu she shaleelo shino, Wele wayinjeeta ise busa, 
kila niimikha ano mu moni tse bakhulu ni bakyeekhe nga imbaboolela ibyo 
byoosi byeesi baŋoosi ni Musa baaloma bari bilibawo. 
23Nibo baloma bari, Kristo shimwakhila khutaambisibwa nio abe umukiboole 
mu khulamukha khukhwaama mu bafu, aryo olese khu Bayudaaya ni 
Banaambo buwaanga bwe buwonesi.” 
24Paulo n'aba nga ashiloma aryo, Fesito wamukhookhela ari, “Paulo iwe 
wakwiile tsintsoli. Buleekele bwoowo bwe angaaki ubwo bwakhukwisile 
tsintsoli.” 
25Ne Paulo welamo ari, “Uwelukoosi Fesito, ise sinakwiile tsintsoli ta. Byeesi 
inoma bya ŋali bibyeene. 
26Umuyiinga bilomo bino wabimanya. Kila nase mbikanikhila mu moni tsoowo 
nga siniririkana ta. Naluundi ndi ni kumwiyikino ndi mbaawo na shitweela 
sheesi ukhabona ta, lwekhuuba mbaawo shishakholebwa mu shimoonyo ta.” 
27Kila Paulo areeba ari: “Umuyiinga Aguripa, ufukiilila mu baŋoosi? 
Naamanyile ndi ubafukiililamo.” 
28Kila Aguripa aloma Paulo ari, “Iwe waambaasa uri mu mbuka ifwiiti yino, 
unyala waangalusa ise khuuba umufukiilisi uwa Kristo?” 



2205 

 

 
Ibayibuli Ingwalaafu 

© 2016 Bible Society of Uganda. 
  

 

 

29Paulo weelamo ari, “Oba imbuka ifwiiti, namwe ingali, ise inoomba Wele, ndi 
akhuba iwe wenyene ta, ne ni naabo boosi babaali khukhundekeeresa shaleelo 
shino, khali bekyelile nga ise, akhali bubowe buno bwonyene.” 
30Lwanyuma umuyiinga, ni gafana ni Berenike, ni naabo babaaba bekhale 
benyukha khu ngaaki. 
31Baryo ni barura ibulafu, baloma bonyene na bonyene bari, “Umuundu yuno 
siwakholile ilomo yoosi ikila weribwa namwe wabowebwa ta.” 
32Aguripa waalomela Fesito ari, “Umuundu yuno alekha khuloomba ari 
kumusaango kweewe kutsye wa Kayisaali, khali bamulekhuulile.” 

Buraambi 27 

Paulo aselengela khuutsya i Roma 

1Ni shamala khuukhaliwawo shiri khwaba khuli ni khuselengela khuutsya mu 
Itali, Paulo ni babowe babaandi bawaanibwayo isi umusilikhale umukhulu, 
lisiina lyeewe Yuliyo, uwe mwituuli lya buraawa lya Kayisaali. 
2Khwaniina mu meeri iye Adiramatiyo, iyaba ikana khutsya mu bifwo bye 
luwaande lwe Asiya, khwawaamba intsila nga khuli atweela ni Arisitaluko, umu 
Masedoniya uwe Sesalonika. 
3Khu shifukhu shishelakho, khwoola i Sidoni. Yuliyo wawaambila Paulo shiisa, 
wafukiilila Paulo khuutsya mu basaale beewe bamuwekho buyeeti. 
4Khweloosela khukhwaama iyo, ne lwekhuuba imbewo yaba iwuutsa 
khukhwaama iburaangisi, khwaselengela khwabirira khu ndulo khwa Kupuro. 
5Ne ni khwakhalisa inyaantsa ili aambi ni Kilikiya, ni Panfiliya, khwoola i Miira 
shiriimba she Lukiya. 
6Ibweeneyo umukhulu we liye wanyoolayo imeeri iye Alekizandereya, nga 
itsya i Itali, aryo wakhuniinisamo. 
7Khuryo khwatsya mbola nga khubira mu bukosi bukali khumala bifukhu 
bikali, lwanyuma khwoola aambi ni Kunido. Ne imbewo ni yakhushingilila, 
khwabirira khu ndulo khwa Kurete, shanjelekha sha Salumone. 
8Khwabirira khu ndulo khuryo ni bukosi bukali, khwoola mu shifwo 
shilaangibwa bari mu Mafubukho Kamalayi, aambi ni shiriimba sha Laseya. 
9Imbuka yaba yabirirewo ingali, ni lukyeendo ari lwaba lwiloosela khuuba 
luwaangafu, lwekhuuba bifukhu bye khubuya ntsala byaba byabirire. Shikila 
Paulo abareewula ari, 
10“Basaani, imbona nga lukyeendo luno lutsya khubamo bukosi ni khufwilwa 
khukali khwe bibiindu bisutwa, ni meeri, naluundi ni bulamu bweefwe 
bubweene.” 

11Ne umusilikhale umukhulu walekha khuwulilisa byeesi Paulo aloma ta, 
wawulilisa by'omweene we meeri, ni nooyo uwaba alitimisa. 
12Ne lwekhuuba mwifubukho umwo simwaba mukhulayi khukhwikhalamo mu 
myeesi kyoosi kye bunyifu ta, bakali khu nibo kila bafukiilisana khururayo 
manya lukana boole i Foyinikisi, bamalileyo kimyeesi kyoosi kye bunyifu. Muno 
nimwo mwifubukho lye Kurete, lilolelaniile ni akari emwaalo ni akari engaaki. 

Ikhuungu khu nyaantsa 

13Imbewo iyaama imwaalo ni yawuutsa mbola, nibo bambaasa bari banyoolile 
sheesi baaba bakana, barekula shishitikiya i meeri, bakisyendesa aambi ni khu 
ndulo khwe Kurete. 
14Ne mu mbuka njeekhe busa, imbewo ingali iwuutsa nga ilola kwe ngaaki, 
yeetsa yawuutsa ni kamaani khukhwaama khu shikyelemeesi. 
15Ne imeeri yawaambibwa ni mbewo, ni khuungu yino yalekha khunyala 
khukhwiloosela mu moni ta, khukhwoolisa ni khwakilekhela, khwayilibwa 
busa khuryo ni mbewo. 
16Lwanyuma nga khwekhilile imwaalo we khakyelemeesi kheesi balaanga bari 
Kauda nga khubira mu bukosi bukali, khwarekana naabi khwanyala khutikiya 
likhoŋolo lilyaba lyabowebwele khu meeri. 
17Ne basaani ni baamala khuliniinisa ibulafu, babirisa kimikosi balibowela aasi 
e meeri, nga barya bari, manya banyala baselengela khu muyekhe, khu lwoomu 
lwa Suriti. Baryo balekhuula bibibowa aasi, balekha imeeri khuutsya isi 
imbewo yakiyila. 
18Ikhuungu yeloosela naabi, khwarekana khuryo ni nayo, ne ni bwasha 
shifukhu shishelakho, barusaka bibiindu bilala khu meeri, nga babitumaka mu 
meetsi. 
19Luundi ndi khu shifukhu shishelakho, batuumaka mu meetsi bibyuuma bye 
meeri. 
20Ne khwamala bifukhu bikalikho nga sikhubonakho inyaanga namwe 
tsinieniesi ta, ate nga ikhuungu yiloosela bwilooseli busa khuwutsa ni kamaani. 
Khuryo ibumaliliso khwawamo kumwiyikino kwe khuuba balamu. 
21Ne babaandu bano ni baamala imbuka indeeyi nga sibali ni biilyo ta, Paulo 
wemikha akari mu nibo waabaloma ari, “Basaani bashaase, inywe muba nga 
mumwambuulilisa iseese, muramayo i Kurete, khali khwawonele bukosi buno 
ni khufwilwa khuno khwoosi. 
22Ne ni naari, imbaboolela ndi, ni mwikumise kimyoyo kyeenywe, lwekhuuba 
mbaawo umuundu na mutweela khwiinywe ukana afwiilwe buulamu bweewe 
ta, khurusakho imeeri yonyene niyo inonekha. 
23Lwekhuuba mu shilo shishibirire, malayika uwa Wele, uwundikho ise 
bunyala luundi isi nisaaya, emile isiindi, 

24nga anomela ari, ‘Paulo ukharya ta, wakha khukhwimikha mu moni tsa 
Kayisaali, ne bona, Wele mu bulayi bweewe, atsya khuwonesa ibo boosi babaali 
khuutsya ni nawe.’ 
25Nashiryo basaani bashaase, ni mwikumise kimyoyo kyeenywe, lwekhuuba 
ifukiilila mu Wele ndi, kane ashikhole aryo nga umweene n'amalile 
khukhumboolela ise. 
26Ne khwakha khuyiliwa khukhwoola khu shitweela khu bikyelemeesi.” 

27Ne shiilo shishakhola she liikhumi na bine ni shoola, nga khuyilibwa eyi ni 
neeyi ni mbewo khu nyaantsa ya Adiriya, mu shilo khukari, babaakhola khu 
meeri bambaasa bari, bakana khukhwoola aambi ni khu lwoomu. 
28Shino shakila bekhisa kumukosi mu meetsi banyoola nga koolesa buleeyi aasi 
tsifuuti shitoondo shitweela ni kamakhumi kabili (120). Lwanyuma batsyakho 
khakyeekhe iburaangisi bekhisa luundi kumukosi, banyoola nga buleeyi aasi 
tsili tsifuuti kamakhumi syeenda. 
29Ne baarya bari manya isi babiriire waliwo lulwaanda aasi, kila batuuma 
kimitsangi kine mu meetsi, baloomba bari khali antsye busheele. 
30Ne lwekhuuba ibo babaakhola khu meeri baaba bakhakakho 
khukhwilukhakho, baryo bekhisa khakhoŋolo khakyeekhe mu meetsi 
bafwaana nga babaatsya khutuuma kimitsangi mu meetsi iburaangisi we 
meeri. 
31Kila Paulo aloma umukhulu we basilikhale ni basilikhale boosi ari, “Babaandu 
bano boosi nga bakhurama khu meeri ta, imbaawo utsya khuwona ta.” 
32Kila basilikhale bakhala kimikosi kye khakhoŋolo khakyeekhe bakhalekha 
khaatsya khonyene. 
33Ne antsye ni bwaba nga bukana khuusha, Paulo wabekontselela boosi 
balyekho biilyo, nga abaloma ari, “Shaleelo nisho shifukhu she liikhumi na bine 
nga muliindilila busa nga simulyakho biilyo byoosi mu mbuka iyi yoosi ta. 
34Aso ari imbekontselela ni mulyekho biilyo. Kane bibesemo kamaani nio 
inywe muramewo nga mushiili balamu, lwekhuuba mbaawo ni lutsuune na 
lutweela khu mirwe kyeenywe lulukane lukoraane ta.” 
35Paulo n'amala khuloma aryo, wabukula kumukaati, wasiima Wele akari 
waabwe boosi, wakumenyulamo, warakikha khuulya. 
36Baryo boosi belamo kamaani, nabo buli mutweela babukula biilyo baalya. 

37Mu meeri mwabamo babaandu bitoondo bibiili ni kamakhumi musaafu na 
basesaba (276). 
38Baryo boosi ni baamala khuulya bekura, lwe khuukana khukhwanguyisa i 
meeri, batuumaka iŋaano yoosi mu nyaantsa. 

Khuufuniakikha khwe meeri 



2208 

 

 
Ibayibuli Ingwalaafu 

© 2016 Bible Society of Uganda. 
  

 

 

39Ne ni bwasha kumutikhinyi, babaakhola khu meeri balekha khumanya 
shishaalo isho ta, ne ni baabona lukhuna nga lulikho kumuyekhe, bambaasa 
bari iba nga shishinyalikha khali bemisile i meeri ibweene iyo. 
40Baryo kila bakhalaka kimitsangi bakilekha mu meetsi, ni mu mbuka inyene 
iyo bakangululaka kimikosi kikiwaamba shishitimisa i meeri. Kila babowa 
ingubo iburaangisi we meeri nio manya imbewo ikiyile iburaangisi 
khukhwoolesa khu lwoomu. 
41Iryo i meeri yakuunya kumuyekhe, yesiikha. Kuryo kumurwe kwe meeri 
kwenjila mu kari kwalekha khuteengala ta, ne shisiintsa she nyuma she meeri 
shafuniakikhakamo bisiintsa lwe mbewo iye kamaani. 
42Kila basilikhale baboolanila bonyene bari beere babowe boosi, ilekhe 
khubawo na mutweela khu nibo unyala khusuba woola khu lwoomu watima 
waatsya ta. 
43Ne umusilikhale umukhulu wakana khuwonesa Paulo, aryo wabashinjilila 
khukhola abe isho sheesi baakana khukhola. Kila abalakila boosi babamanya 
khusuba banyoowe bakwe mu meetsi, basube khukhwoola khu lwoomu. 
44Ne babaramakho boosi bewaambe khu mbaawo, ni khu biindu bibiindi bye 
meeri bambukhe. Baryo boosi boola khu lwoomu nga balamu. 

Buraambi 28 

Paulo nga ali khu ndulo khwe inyaantsa i Malita 

1Ni khwamala khubira mu buwaangafu akhali ilomo ta, khwashifumbula khuri 
shikelemeesi isho abe bashilaanga bari Malita. 
2Banaambo beeyo bakhwokesanisa bubweela bwe kamaani, nga 
bakhwakaanila naluundi nga bakhubwamila kumulilo, lwekhuuba abe antsye 
anyiriire, ni ifula abe yaarakikhile khuukhupa. 
3Paulo abe waarenyile kumurwe kwe tsiikhu nga alikho ara khu mulilo. 
Abweene awo khulwe buukhafu, indemu yasookhamo, yaamwibowelela khu 
mukhono. 
4Ne banaambo b'eyo ni baashibona baryo nga indemu yaamwiwaambile khu 
mukhono, belomela bonyene bari, “Umusaani yuno ali ni khuuba nga umwiiri, 
akhaba nga awonile khukhwaama khu nyaantsa, lirima lya wele silyakanile abe 
mulamu ta.” 
5Ne ni abweene awo, Paulo wasisakulila indemu tsana mu mulilo, nga mbaawo 
shishimukholikhilekho ta. 
6Babaandu baliinda nga bambaasa bari kane abiimbe namwe ekhupe busa aasi 
afwe. Ne ni bayilawo imbuka nga mbaawo shiibi shishimukholikhilekho ta, 
barakikha khukhwaambaasa ni khuloma bari Paulo niye ali mutweela khu ba 
wele. 

7Ambi ni shifwo isho sheesi khwabamo, abawo kimikuunda ky'omuundu 
ulaangiwa ari Pubuliyo, uwaba umuwuli we shikelemeesi isho. Umweene yuno 
wakhwakaanila bulayi naluundi wakhuliinda khumala bifukhu bitaru. 
8Shanyolekhana nga abe paapa wa Pubuliyo yuno aba ali mulwaale, kamayima 
ni shihalukho she kamafuki abe byamuwaambile. Paulo watsyayo 
wamuloombela, wamurakho kamakhono keewe, wamuwonisa. 
9Ne babaandu babaandi be khu shikelemeesi babaaba balwaale ni baabona 
shino nga shakholikhile, beetsaka isi Paulo bawonisibwa. 
10Baryo bakhuwa ifwe biriifwa bye angaaki naabi. Ne ni khwaba khwinjila mu 
meeri, bakhuwa bibyakanibwa bye lukyeendo byoosi. 

Paulo oola i Roma khukhwaama i Malita 

11Lwanyuma lwe kimyeesi kitaru, khwenjila mu meeri abe iyakama khu 
shikelemeesi shino Malita lwe bunyifu bukali. I meeri yino abe yaama i 
Alekizandereya nga khabonelo khaayo nikho, “Ba wele bakhwana Kasita ni 
Polukisi.” 
12Khwatsya khwoola i Sirakuse, isi khwamala bifukhu bitaru. 

13Khwaama iyo khwaatsya khwebotokhelela khwoola i Regiyo. Lwanyuma lwe 
shifukhu shitweela, imbewo yaama i mwaalo we shiibala, yawuutsa, lwanyuma 
khu shifukhu shishelakho khwoola i Puteli 
14Ibweene iyo khwanyoolayo be buulebe, babaakhuloomba khwaamala ni nabo 
bifukhu musaafu. Khuryo khweloosela khuutsya khukhwoolisa ni khwoola i 
Roma. 
15Ne be buulebe babaaba ibweene iyo ni bawulila bari khwoolile, beetsa 
khukhwakaanila, nga baama ni mu bifwo nga Mwikaantso lya Apusi ni mu 
shifwo shilaangibwa shiri Bukono Butaru. Lwanyuma lwe khubona khu be 
buulebe bano, Paulo wasiima Wele luundi welamo kamaani. 
16Ne ni khwoola i Roma, Paulo wafukiilisibwa khumenya khubweewe yenyene, 
atweela n'umusilikhale uwamuliinda. 

Paulo nga ali i Roma 

17Lwanyuma lwe bifukhu bitaru, Paulo walaanga atweela baraangilisi be 
Bayudaaya. Ni bamala khubuusana, waabaloma ari, “Bebuulebe, ise imbaawo 
shishiindu shiibi sheesi nakhola isi babaandu beefwe ta, namwe khukhaandisa 
bye kimisilo kye bakuuka beefwe ta. Ne shitweela busa bona ise nabowebwa 
nareerebwa mu makhono ke Baroma khukhwaama i Yerusalemu nga ndi 
umubowe. 
18Ne ni baamala khukhundeebelesa, bakana bari bangangulule intsye, 
lwekhuuba aba mbaawo ilomo yoosi mu musaango kwase ikila ise neribwa ta. 

19Ne Bayudaaya ni bashikhaandisa, nase kila najulila isi Kayisaali. Akhaba nga 
namujulila, sinabakho ni kumusaango kwoosi kweesi imbaabila linaambo lyase 
ta. 
20Nilwe lomo yino ikilile naloomba ndi imbonanemo ni nanywe, naluundi 
imbakanikheyo. Lwekhuuba shishindeerera ise khubowebwa kiminyololo kino 
shili khukhwiyikina khweesi babaandu ba Isiraeli bali nakhwo.” 
21Nabo bamwiilamo bari, “Ifwe khushiili khufunakho ibaluwa yoosi 
khukhwaama i Yuda ikhuwaambakho khusiiwe ta. Naluundi mbaawo khu be 
buulebe namutweela khubeetsile ino, ukhuwabiile, namwe wakhukanikhakho 
khwiiwe shishiindu shoosi shiibi ta. 
22Ne khukana khumanye khukhwaama khwiiwe wamweene byeesi 
waambaasa. Lwekhuuba khwaamanyile khuri buli andu bakanikha buubi khu 
lituuli lino.” 
23Baryo baŋoonaŋoona bafukiilisana khu shifukhu ni Paulo, bari beetse mu 
bukali isi abe amenya. Naye Paulo aryo khukhwaama kumutikhinyi 
khukhwoolisa angoloobe, waba nga abasontsoola khu lomo yino, nga 
ababoolela bibiwaamba khu Buyiinga bwa Wele. Wakhakakho khuraambisa 
bibyaama mu makaambila ka Musa, ni bibyaama mu baŋoosi khubaŋaŋasa 
bibiwaamba khu Yesu. 
24Batweela khu nibo bafukiilisa byeesi aloma, ne babaandi balekha khufukiilisa 
ta. 
25Ni balekha khufukiilisana ta, barakikha khuutsya. Ne ni baaba nga bashiili 
khuutsya ta, Paulo waabaloma ilomo yino: “Umwoyo Umukhosefu akanikha 
bya ŋali nga n'alomela bakuuka beenywe nga abirira mu muŋoosi Yisaaya ari, 
26 ‘N'utsye isi babaandu bano ubalome uri, Khurekeeresa mulirekeeresa, ne 
simulibimanya ta; naluundi khubona mulibona, ne simulibimanya ta.’ 
27‘Lwekhuuba kimyoyo kye babaandu bano kyasiluwale. Kamaru kaawe 
kaminyaalile, naluundi ni tsimoni tsaabwe sitsibona ta. Bari nio bakhanyala 
khubona ni tsimoni tsaabwe ta, naluundi balekhe khuwulila ni kamaru kaawe 
ta bari nio balekhe khuwaamba bibiindu bino mu myoyo kyaabwe ta, balekhe 
khwinyukha khukobola isi ise ta khubawa buwonesi.’ ” 
28Paulo weloosela ari, “Ni mushimanye muri buwonesi bwa Wele buno 
bwakaanisibwile isi Banaambo. Nibo kane baburekeerese.” 
29Lwanyuma Paulo n'amala khuloma ibyo, Bayudaaya basalanila, nga 
bakhaandisana naabi bonyene na bonyene. 
30Paulo wamenya ibweene iyo khumala kimiiko kibili kimibuufu nga umweene 
esasulila intsu iye khumenyamo. Waba nga akaanila ibo boosi babeetsatsakayo 
khumubona. 

31Nga ababoolela bibiwaamba khu Buyiinga bwa Wele ni kamaani koosi 
naluundi nga mbaawo shishimushinjilila, khukanikha khu bibiwaamba khu 
Mukasya Yesu Kristo ta. 

Baroma 

Baroma 1 

Khuusheesa 

1Ibaluwa yino yaama isi ise Paulo, nga ndi umwakaanisi uwa Yesu Kristo, 
naluundi naalangibwa khuuba umurume. Ne khufuura ndi uwarobolebwa 
khuulaangilila Kamakhuuwa Kamalayi kakaama isi Wele. 
2Kamakhuuwa Kamalayi kano Wele aakasuubisa khaalekho nga abirira mu 
baŋoosi beewe, nga ni bili mu byaronebwa bikhosefu. 
3Kamakhuuwa kamalayi kawaamba khu mwaana weewe uwasaalikha nga 
umuundu, nga ali uwe mu shikuuka sha Dawudi, 
4nga niye Yesu Kristo, Umukasya weefwe. Niye okesanisibwa nga ali Umwaana 
wa Wele khulwe kamaani k'Omwoyo Umukhosefu, nga n'alamusibwa 
khukhwaama mu bafu. 
5Khuubirira mu Yesu uyo, ifwe khwaweebwa bubweela ni buraambi bwe 
khuuba baarume, nga khumanyisa kamanaambo koosi khuri bari ni khutsiila 
khu bye khufukiilila mu lisiina lyeewe. 
6Ni nanywe muli litweela khu manaambo ako, kakalaangibwa khuuba ba Yesu 
Kristo. 
7Isi inywe mweesi babaali i Roma beesi Wele akana, naluundi babalaangibwa 
khuuba bakhosefu, inoma indi, bubweela ni lukoosi bibyaama isi Wele Paapa 
weefwe, ni isi Umukasya Yesu Kristo, bibe ni nanywe. 

Khuuloomba ni Khuusiima 

8Khunyoowa, ise isiima Wele nga imbirira mu Yesu Kristo, khulweenywe 
mweesi, khulwekhuuba khuufukiilila khweenywe khufuma mu shiibala shoosi. 
9Wele isi ise nisaaya niye ali umujulisi wase. Umweene uyo niye isi ise 
ikhalaabanila khukhwakaanisa ni kumwoyo kwase kwoosi nga imboolela 
babaandu Kamakhuuwa Kamalayi kakawaamba khu mwaana weewe. Wele 
wamanya ari ise busheele ishebulila khubaloombela inywe mu khuloomba 
khwase. 
10Nga busheele ise inoomba ndi abe nga Wele washisiimile, khali kumuluundi 
kuno anyalisile ise niitsa imbakyeniyilakho inywe. 
11Khulwekhuuba ingana naabi khuubabonakho nio akile imbareerere tsikhabi 
tse kumwoyo, nio munyalise khuuba ni kamaani. 
12Sheesi inoma shili ndi, buli mutweela anyalise khukhwisamo khufukiilila 
khw'owashe kamaani. Nga inywe muntsisamo ise kamaani, ni nase nga 
imbesamo inywe kamaani. 
13 Bebuulebe, ingana mushimanye muri, nakhakakho khurekekha khukhwiitsa 
isi muli, ne ibatsakawo bihangafu, bibiishingilila khukhwoolelesa shino. Ingana 

niitse iyo nio manya inyoole bibyaamo mus'iinywe, ni khukhwaama mu 
Banaambo babaramile boosi. 
14Ise indi busa nga uuli ni likobi isi babaandu babatsowatsowana ni isi 
banaambo; isi babaali ni kamakhula ni isi babaakhali ni kamakhula ta. 
15Nashiryo ndi ni kameelu kamakali ke khulaangilila Kamakhuuwa Kamalayi 
isi inywe nanywe babamenya mu Roma. 

Kamaani ke Kamakhuuwa Kamalayi 

16 Ise Kamakhuuwa Kamalayi sikamambisa kamaŋaanyu ta. Khulwekhuuba kali 
niko kamaani ka Wele, kakaareera buwonesi isi buli muundu yeesi uuli ni 
khuufukiilila mu Wele. Ne khuunyoowa isi Bayudaaya, ne khwiilekho 
Banaambo nabo. 
17Khulwekhuuba khuubirira mu Makhuwa Kamalayi kano, bukwalaafu 
bubwaama isi Wele bwokesanisibwila mu khufukiilila khwonyene. Nga 
bibyaronebwa bikhosefu ni biloma biri, “Umuundu uli umukhosefu khulwe 
khuubirira mu khufukiilila, alibatsaka umulamu.” 

Sheesi Babaandu Boonaka 

18Lirima lya Wele lyokesanisibwa khukhwaama mwikulu khulwe bunyaalu ni 
bibyoonako bye babaandu, khulwekhuuba bubwoonaki bwaabwe bwikhilisa 
bwa ŋali, bwalekha khubonekha ta. 
19Ibyo byeesi banyala khumanya bibiwaamba khu Wele, byayokesanisibwa 
lubuula isi bali. Wele umweene wabokesanisa lubuula. 
20Khukhwaama nga Wele n'abuumba shiibala, isaambo isi niye alimo, 
iyokesanisibwila mu maani keewe kakakhawawo ta, ni bwa Wele bweewe, 
byayokesanisibwa bulayi busa khuubirira mu biindu byeesi abuumba. 
Nashiryo sibali ni she khukhwihaambilisakho ta. 
21Khulwekhuuba akhaba nga bamanya Wele, ne sibamwisamo shiriifwa nga 
Wele ta. Namwe sibamusiima ta. Ne akhali baloondelelatsaka bibyambaaso 
byaabwe bibikhalimo itsamu ta. Ni khulwe shisheene isho, kimyoyo kyaabwe 
kimisilu kyayitsula shishiilima. 
22Mu khwiyinga bari bali bakyesi, bekyele basilu. 

23Shino shakila mu shifwo she khukhwisaaya shiriifwa sha Wele uliwo biilo ni 
biilo, besaaya bifwaani bibiifwaana nga umuundu, namwe bibiifwaana nga 
binywiinywi bye mukyeewa, namwe bibiifwaana nga bisolo, namwe 
bibiifwaana nga bisolo bibyalaamila khwiloba. 
24Nashiryo Wele waalekha babaandu abo khuukhola nga khukhwikoomba 
khwe kimyoyo kyaabwe ni khuli, nga bonyene na bonyene bakhola bibiindu 
bibiwaambisa kimibili kyaabwe bunyaalu. 
25Khulwekhuuba bawaamba bwa ŋali bwa Wele baabukalusa khuuba bye 
bubeeyi, nga besaaya naluundi baaba babakaanisi be shibuumbe sheesi Wele 

aabuumba. Bakhola shino, mu shifwo she khukhwisaaya Wele umweene 
umubuumbi, isi baakha khuruuya, biilo ni biilo. Amiina. 
26Khulwe ilomo yino, Wele waabalekha khuukhola bye kamaŋaanyu nga ni 
bakana. Bakhasi baabwe mu shifwo she khuukana basaani, bakana bakhasi 
bashaabwe. 
27Ni basaani nabo mu shifwo she khuukana bakhasi nga ni shili she 
busaalikhana, baliliilila khuukana basaani bashaabwe. Basaani bakhola bye 
kamaŋaanyu nga betubaasa ni basaani bashaabwe. Mu khukhola shino, wakila 
benyoola nga bereereera babeene shitaambiso shishibashila khulwe khukhola 
buubi khwaabwe. 
28Khukhwaama ni bakhashibona bari shili shilayi khumanya Wele ta, Wele 
naye wabalekha mu khumooyana, nga bakhola bibiindu bibikhabashila ta. 
29Baaba nga betsuule bubwoonaki bwe tsisaambo tsingali, nga nimwo mumuuli 
khuuba baabi, be kumuluungo, ni khuuba be lirima. Naluundi nga betsuule 
libuba, khukhwiira, khuulomana, bubeeyi ni likoko khu bashaabwe. 
30Naluundi bali ni kamakuto, bayinikha bashaabwe tsilomo, babiiyila Wele, bali 
ni lulimi luwalafu, beemanya babeene bonyene, beyaangalisa khukhola buubi, 
naluundi sibawulila basaali baabwe ta. 
31Babaandu bano bali baasilu, bayukhaŋana busa, sibali ni kimyoyo kimilayi ta, 
naluundi sibalimo shiisa ta. 
32Bamanyila ilala bulayi bari likaambila lya Wele liloma liri, babaandu 
babaakhola bibiindu nga bino baakhila khuuhela. Ne shitweela busa nibo 
batsya mu moni ni khuukhola bibiindu ibyo. Naluundi shishifuurisila ilala 
buubi, baalekha khukhwikiitsa babaandu babaandi babaabikhola. 

Baroma 2 

Khuukhalawo khwa Wele 

1 Ne iwe n'ukhalila uwashoowo kumusaango, iwe s'uli n'ilomo yoosi iye 
khuuwotsa ta? Khulwekhuuba n'ukhalila uwashoowo kumusaango, nawe uba 
wekhaliile wamweene. Shishikila shili ndi iwe ukhala kumusaango nawe 
wamweene ukhola bibiindu byeene ibyo. 
2Ne khwaamanya khuri khuukhalawo khwa Wele khuba khwa ŋali, n'aba 
waakhaliile babaandu babaakhola baryo kumusaango. 
3Ne iwe waambaasa uri n'ukhalila abo babaakhola bibiindu nga ibyo 
kumusaango, ate nga nawe wamweene ubikhola, nawe Wele s'alikhukhalila 
kumusaango ta? 
4Namwe ulekelesa bukali bwe shiisa sha Wele, ni khukhwikhaliilikha khweewe, 
ni bulayi bweewe? S'umanya uri shitsilililwa sha Wele shili ndi iwe wibiiyise 
bibyoonako byoowo ta? 

5Ne khulwe bumiinyi ni shikili bye kumwoyo kwoowo, ulikho wibiikhila 
wamweene shitaambiso khu shifukhu sheesi Wele alyokesanisilakho lirima 
lyeewe, ni khuukhala kimisaango khweewe khwa ŋali. 
6Khulwekhuuba Wele aliiwa buli mutweela kumukheemba kweewe, 
khuulondekhana ni bikholwa byeewe. 
7Abo babaaba baarabila khuukhola buulayi, nga baweentsa shiriifwa ni lukoosi, 
Wele alibawa buulamu bubukhawawo ta. 
8Ne abo babaali baatakha nga sibaloondelela bya ŋali ta, ne khurusakho ndi 
baloondelela bye bubwoonaki, Wele s'alibawaambilakho shiisa nakhari ta. 
9Umuundu yeesi ukhola bye bubwoonaki, alifuna khutaambisibwa ni butsiina, 
khurakikha ni Bayudaaya, ne akhaba ni isi Banaambo nabo. 
10Ne Wele aliiwa shiriifwa, n'imbuyila, ni lukoosi abo boosi babaakhola buulayi, 
nga anyoowela khu Bayudaaya, nio elekho ni Banaambo nabo. 
11Khulwekhuuba Wele nga akhala kumusaango, s'aromboosa mu baandu ta. 

12Ni naabo boosi babaakhola bibyoonako nga sibamanya bari likaambila lya 
Musa liliwo ta, Wele alibakhalila kumusaango bahele nga s'araambisa 
likaambila lya Musa ta. Ne abo boosi babaakhola bibyoonako ate nga 
bawulibwa ni likaambila lya Musa, Wele alibakhalila kumusaango nga ema khu 
likaambila. 
13Khulwekhuuba abo babarekeeresa busa likaambila ne baalekha 
khulitsiilakho nga ni liloma, sibali nibo bakwalaafu mu moni tsya Wele ta. Ne 
akhali abo babaakhola nga likaambila ni liloma nibo babaabalibwa khuuba 
bakwalaafu. 
14Banaambo sibali ni likaambila ta. Ne singa mu busaalikhana bwaabwe 
bakhola nga likaambila ni likana, babeene baba bali likaambila, akhaba nga 
sibali ni likaambila lilyaronebwa ta. 
15Baba bokesanisile bari sheesi likaambila liloma sharonebwa mu myoyo 
kyaabwe. Ni bibyambaaso byaabwe lukana byokesana biri shino shili sha ŋali. 
Khulwekhuuba bibyambaaso byaabwe lukana bibawabila, ne lukana 
byaabayeeta. 
16Nashiryo khuulondekhana ni kamakhuuwa kamalayi keesi ise inaangilila, 
Wele khu shifukhu shimaliilisi khuubirira mu Yesu Kristo, alikhala kimisaango 
kye bibiindu bibyebisa. 

Bayudaaya ni Likaambila 

17Ne iwe wilaanga khuuba shiina? Wilaanga uri uli Umuyudaaya nga wiyikina 
likaambila naluundi wiruuya uri iwe uli umulayi isi Wele? 
18Naluundi iwe waambaasa uri waamanya byeesi Wele akana ukhole nga 
waafukiilila ibyo bibifuura buulayi, khulwekhuuba bakhuleekela 
kamakaambila? 

19Iwe ushiŋaŋasa uri uli umuundu uwokesa baabofu intsila, naluundi uli 
buwaanga ni she khubonelakho isi abo boosi babaali mu shilima? 
20Wiyila nga iwe niye uleekela baasilu, umuleekeli uwe babaana, nga iwe niye 
uwawaamba kamakaambila naluundi iwe niye uli ni khumanya ni bwa ŋali? 
21Noola iwe niye uleekela babaandi, khulwashiina kila iwe ukheleekela 
wamweene? Shiina kila iwe wiiba, ate iwe uleekela uri mukheeba ta? 
22Shiina kila iwe ukhola buyeyani, ate iwe uleekela uri umuundu yeesi s'akhiile 
waakhola bye buyeyani ta? Iwe unyala uryeena waalekelesa bifwaani byeesi 
babaandu babaandi besaaya, ate nga iwe wamweene unuula bifwaani bino 
khukhwaama mu masaayilo kaabyo? 
23Iwe uwiruuya uri wawaamba kamakaambila ka Wele, shiina kila 
umuwaambisa kamaŋaanyu khulwe khufuniaaka kamakaambila keewe? 
24Khulwekhuuba bibyaronebwa biloma biri, “Bafwotsola lisiina lya Wele mu 
Banaambo khulweenywe.” 
25Ni nashiryo khukhwinjila imbalu khubamo itsamu nga mwalondeleele 
kamakaambila. Ne ni mufuniaaka kamakaambila, ni khukhwinjila imbalu 
khweesi mwenjila, khuba khuli busa nga babaakhenjila imbalu ta. 
26Nashiryo umukulwa ukhenjila imbalu ta, n'atsiila khu biindu bibiili mu 
makaambila, waambaasa uri Wele singane amubale nga uwenjila imbalu ta? 
27Nashiryo abo mu mubili babaakhenjila imbalu ta, ne nga baloondelela 
kamakaambila, nibo babaalibakhalila inywe kumusaango, inywe babaali ni 
likaambila lilyaronebwa. Naluundi mwayingila imbalu, ne shitweela busa 
mufuniaaka kamakaambila. 
28Khulwekhuuba khuuba Umuyudaaya sishiba ndi shili shishiindu she 
kumubili busa ta. Namwe khukhwinjila imbalu inyene seshili shishiindu 
shishibonekhela busa khungaaki ta. 
29Umuyudaaya umweene aba uyo uuli Umuyudaaya mu mwoyo mukari. Ni 
imbalu iyaŋali isi enjila iba yoolela ilala khu mwoyo kweewe. Iba iye khu 
mwoyo, ne shiili iye khu ngaaki busa ta. Umuundu uba aryo, abuyilibwa ni 
Wele, ne s'abuyilibwa ni babaandu ta. 

Baroma 3 

1Bayudaaya bafuurira shiina abo babaakhali Bayudaaya? Namwe lisuno shiina 
liliili mu khwinjila imbalu? 
2Mulimo bibiindu bikali mu saambo tsoosi. Khunyoowa, Wele eyikina 
Bayudaaya kila abawaambisa buurume bweewe. 
3Ne singa shinyoolikhana shili batweela khu Bayudaaya sibali ni khufukiilila ta? 
Shino shinyala shareerera Wele khulekha khuba umwiyikinwa ta? 

4Seshinyalikha taawe. Wele ali ni khuuba uwa ŋali, abe ikhaba nga buli muundu 
akhaba umubeeyi. Nga shisharonebwa ni shiloma shiri, “Uli ni khukhwokesana 
uri uli umukwalaafu khuubirira mu lomo tsoowo; naluundi uli ni khufuura 
kumusaango kwoowo nga balikho bakhuwotsesa.” 
5Ne siinga bubwoonaki bweefwe buraambisibwa khukhwokesanila ilala bulayi 
bubweene khuri Wele ali umukwalaafu, isho shinyala shaakila ifwe khwaloma 
khuri Wele s'aali umwiyikinwa ta nga wakhukhaliile ifwe kumusaango? Ari ano 
indikho inoma nga babaandu babusheele ni baloma. 
6Seshinyalikha taawe. Noola Wele s'ali umukwalaafu ta, anyala aryeena 
khukhalila shiibala kumusaango? 
7Ne noola ise khuuba umubeeyi khukila bwa ŋali Wele bwokesanisibwa bulayi 
bubweene, khulwashiina ndi luundi ise nikiitsibwa khuuba umwonaki? 
8Khulwashiina kila khukhaloma khuri, “Khakhukhole buubi nio akile buulayi 
bwa Wele bubonekhe?” Babaandu baalala baakhukhomyaasa ifwe bari 
khuloma khuryo. Babeene abo balikiitsibwa, nga ni shaakhiile khuuba. 

Imbaawo umuundu yeesi uuli Umukwalaafu ta 

9Ari ifwe Bayudaaya khulome khuri khuli bulayi khufuura babaandu 
babaakhali Bayudaaya ta? Nakhafwiiti khari ta! Khulwekhuuba naamalile 
khaale khukhwokesanisa ndi babaandu boosi, nga mulimo Bayudaaya ni 
Banaambo boosi, bali aasi e kamaani ke bibyoonako. 
10Nga bibyaronebwa ni biloma biri, “Imbaawo umuundu na mutweela uli 
umukhosefu ta, imbaawo na mutweela ta; 
11imbaawo na mutweela uli umukyesi ta. Naluundi imbaawo na mutweela 
uwisaaya Wele ta. 
12Boosi bashuukha barura isi Wele; boosi bayonaka. Imbaawo na mutweela 
ukhola bulayi ta; imbaawo akhaba na mutweela ta. 
13 Kimimilo kyaabwe kili busa nga tsiŋani tsitsiili khwaashe. Baraambisa 
tsinganikha tsaabwe khuuwombesa, ni tsilomo tsitsaama mukhanwa 
mwaabwe tsili nga butsiba bwe indemu. 
14 Tsilomo tsaabwe tsaayitsula bitsubo ni lirima. 

15 Seshibayilila imbuka ingali khukhwiira umuundu ta. 

16Buli andu osi eesi batsya balekha kumutaambo ni khukhwonakisa bibiindu. 

17Bashiili khumanya kumukhoosi kukureera lukoosi ta. 

18 Mu myoyo kyaabwe imbaamo nakhari khuurya Wele ta.” 

19Ari khwaamanyile khuri shoosi shishiili mu makaambila, shiwaamba khu 
baandu abo babawulibwa ni kamakaambila, nio akile alekhe khubawo uyo 
uwihaambilisa shishiindu shoosi ta. Ne Wele akhalile shiibala shoosi 
kumusaango. 

20Khulwekhuuba imbaawo umuundu yeesi ulibalibwa ari ali umukhosefu mu 
moni tsa Wele, khulwe khukhola byeesi kamakaambila kaloma ta. Sheesi 
kamakaambila kakhola, nikhwo khukhumanyisa ifwe bubwoonaki nga ni buli. 

Bukwalaafu bwaama mu Khufukiilila 

21Ne ari bukhosefu bwa Wele bwayokesanisibwa musaambo ikiindi, akhali 
khuubirira mu makaambila ta. Akhaba nga kamakaambila ni baŋoosi bawayo 
bujulisi khu shiindu shino, 
22ne bukhosefu bwa Wele bunyolikhanila mu khufukiilila mu Yesu Kristo. Wele 
akhola shino isi abo boosi babafukiilila mu Kristo akhali khuromboola ta. 
23Khulwekhuuba babaandu boosi bayonaka, naluundi sibashiile ni khufuna 
shiriifwa shishaama isi Wele ta. 
24Babaandu boosi bakwalaasibwa ni shiwaanwa she bubweela bwa Wele, 
khuubirira mu buwonesi, nga nibwo buli mu Kristo Yesu. 
25Uyo niye isi Wele arumana ari bare khufukiilila mu niye, nio asikule babaandu 
nga araambisa kamafuki keewe. Shino shakholekha khukhwokesanisa 
bukhosefu bwa Wele. Khulwekhuuba khaale, lwe khukhwikhaliilikha 
khweewe, Wele abe siwayinaanayo khu byoonako bye babaandu ta. 
26Ne mu mbuka iye aluno ari, shili she khuwandalasa khuri Wele umweene ali 
umukhosefu, naluundi abo boosi babaali ni khuufukiilila mu Kristo, Wele 
abekyesa bakhosefu. 
27Ari khukhwibuyila khweefwe khuli waheena? Imbaawo ta! Khukhwibuyila 
khweefwe khwiima khu lomo shiina? Khwibuyila khulwe kamakaambila? 
Taawe. Khwibuyila khulwe khufukiilila. 
28Khulwekhuuba khwawandalasa khuri umuundu ekyela umukwalaafu 
khulwe khufukiilila, ne shili khulwe khukhola byeesi kamakaambila kaloma ta. 
29Namwe khulome khuri Wele ali Wele uwe Bayudaaya bonyene? Wele s'ali 
uwe Banaambo nabo ta? Ilala, Wele ali uwaboosi. 
30Khulwekhuuba Wele ali mutweela. Naluundi alishuusa Bayudaaya bekyele 
Bakwalaafu nga emikha khukhufukiilila khwaabwe. Ni Banaambo nabo 
alibashuusa bekyele bakwalaafu nga emikha khu khufukiilila khwaabwe. 
31Ari khulome khuri shino shimanyisa shiri khulwe khufukiilila khuno, 
kamakaambila khukarusawo? Seshinyalikha ta. Akhali khuli ni khuukakumisila 
ilala. 

Baroma 4 

Iburayimu nga niye she khuubonelakho 

1Ne ari kane khulome khuri shiina khu Iburayimu, kuuka weefwe mu 
khusaalikhana khwe babaandu? 

2Noola Iburayimu ayilibwa khuuba umukwalaafu khulwe byo byeesi akhola, 
aba ali ni shishikila webuyila. Ne s'anyala khukhwibuyila busa mu moni tsa 
Wele ta. 
3Bibyaronebwa bikhosefu biloma biryeena? Sibiloma biri, “Iburayimu 
aafukiilila mu Wele, nio khulwe khuufukiilila khweewe mu Wele, waabalibwa 
khuuba umukwalaafu.” 
4Umuundu yeesi n'aba nga waamalile buraambi, kumukheemba kweewe 
sikubalibwa nga shiwaanwa ta. Kubalibwa nga isho shishimwaakhila khulwe 
buraambi bweewe. 
5Ne umuundu yeesi ufukiilila mu Wele uyo uwiyakhila abo babaali ni 
bibyoonako, walekha khukhwiyikina buraambi bweewe ta, khuba khufukiilila 
khw'omuundu uyo nikhwo khweesi Wele emakho nio wabala umuundu uyo 
khuuba umukhosefu. 
6Akhaba Dawudi naye afukiilisana n'umuundu yeesi isi Wele abona ari ali 
umukwalaafu, khulwe khufukiilila ne akhali khulwe buraambi bweewe nio 
aweebwe tsikhabi ta. Khulwekhuuba aloma ari, 
7 “Bali ni tsikhabi abo beesi beyakhila bibyoonako byaabwe, abo beesi Wele 
arusawo bibyoonako byaabwe. 
8Nga ali ni ikhabi uyo isi Umukasya alibala nga ukhali ni bibyoonako ta.” 

9Ne ikhabi iyo yabiitibwa khu ba Isiraeli bonyene, namwe ni khu banaambo 
nabo? Khulwekhuuba ifwe khuloma khuri, khufukiilila khwa Iburayimu 
nikhwo khukhwakila niye wabaliwa nga umukwalaafu. 
10Shino sheetsa shiryeena nio Iburayimu abaliwe aryo? Nga ashiili 
khukhwinjila imbalu ta, namwe nga wamala khukhwinjila imbalu? Shino 
sishaba nga wamala khukhwinjila imbalu ta, akhali nga ashiili khukhwinjila 
imbalu ta. 
11Enjila imbalu lwanyuma lwayo, nga khabonelo namwe nga shishiŋaŋasa 
bukwalaafu bweesi aba ni nabwo, khulwe khufukiilila khweesi aba ni nakhwo 
nga ashiili umusiinde. Shitsilililwa shaba nisho khumushuusa niye khumwikesa 
umukuuka uw'abo boosi babafukiilila, akhaba nga bali basiinde, ne nga 
babalibwa khuuba ni bukwalaafu. 
12Naluundi shitweela busa abe umukuuka uw'abo babenjila imbalu. S'ali 
khulwe khukhwinjila bwingili imbalu ta, ne nga bali babaloondelela mu 
khufukiilila khweesi umukuuka weefwe Iburayimu aba ni nakhwo, nga ashiili 
khukhwinjila imbalu ta. 

Khuusuubisa khweesi Wele aakhola 

13 Wele n'alomela Iburayimu ni babetsukhulu beewe ari alimulaamila shiibala 
shoosi khuuba shisheewe, s'aloma shino khulwekhuuba bari Iburayimu atsiila 
khu makaambila ta. Ne khulwekhuuba Iburayimu afukiilila mu Wele. Wakila 
Wele wamubala khuuba umukwalaafu. 



2220 

 

 
Ibayibuli Ingwalaafu 

© 2016 Bible Society of Uganda. 
  

 

 

14Ni shiba bari sheesi Wele asuubisa shiweebwa abo babaloondelela 
kamakaambila, shimanyisa shiri aba khufukiilila sikhulimo itsamu yoosi ta. 
Naluundi khusuubisa khweesi Wele akhola nakhwo khuba nga mbaamo 
shishiindu shoosi ta. 
15Khulwekhuuba kamakaambila kareera lirima lya Wele. Ne akhaliwo 
likaambila ta, s'abawo khufuniaaka likaambila lyoosi ta. 
16 Shino nisho shishikila khusuubisa khweesi Wele akhola khweemikha khu 
khufukiilila. Nio khusuubisa khweesi Wele akhola isi babetsukhulu ba 
Iburayimu khube nga khweemikhile khu bweela bweewe, ne akhali isi abo 
babaloondelela kamakaambila ta. Ne shino seshikholikha isi abo 
babaloondelela kamakaambila bonyene ta, ne ni isi abo boosi babafukiilila nga 
Iburayimu n'afukiilila, khulwekhuuba niye ali umukuuka uweefwe fweesi. 
17Nga shisharonebwa ni shiloma shiri, “Naakhukalusile iwe khuuba umukuuka 
uwe kamanaambo kamakali.” Nashiryo khusuubisa ukhwo khuli khulayi mu 
moni tsya Wele, isi Iburayimu afukiilisamo. Wele uyo niye ulamusa baafu, 
naluundi niye ukila bibiindu abe bibikhaliwo ta, byabawo. 
18 Iburayimu aaba ni khufukiilila naluundi waba ni khukhwiyikina, shaakila 
wekyela umukuuka uwe kamanaambo kamakali. Nga shisharonebwa ni 
shiloma shiri, “Babetsukhulu boowo nabo baliba bakali.” 
19Ne Iburayimu abe uwolesa kimiiko kye bukhulu ambi shitoondo shitweela, 
s'aba ni butoro mu khufukiilila khweewe ta, akhaba nga kumubili kweewe abe 
kwaweelemo kamaani. Namwe s'ambaasakho ari Sara anyala khumusaalila 
umwaana ta. 
20Ne khufukiilila khweewe sikhwamuwamo ta, namwe s'ekanakana sheesi 
Wele amulomela ta. Akhali eloosela khutsowa mu khufukiilila khweewe, nga 
abuyila Wele, 
21nga amanya bulayi busa ari, Wele akhaakhole isho sheesi amulomela. 

22Khufukiilila khweewe nikhwo khukhwakila Wele wamubala khuuba 
umukwalaafu. 
23Ne bilomo bibiiloma biri, “Alibaliwa nga umukwalaafu,” sibyaronebwa 
khulwekhubeela niye yenyene ta. 
24Byaronebwa khulweefwe nafwe, babaalifukiilisibwa nga bakwalaafu, 
khulwekhuuba khufukiilila mu Wele, uwalamusa Yesu Kristo Umukasya 
weefwe, khukhwaama mu bafu. 
25Kristo uyo bamwiira khulwe bibyoonako byeefwe, ne lwanyuma Wele 
wamulamusa khukhwaama mu bafu, ari nio akile khube bakwalaafu isi Wele. 

Baroma 5 

Khuuba Bakwalaafu isi Wele 

1Nashiryo khukhwaama nga khuufukiilila ni khukhukalusa ifwe khuuba 
bakwalaafu, ari khuli ni lukoosi isi Wele, khuubirira mu Mukasya weefwe Yesu 
Kristo. 
2Khwaafuna kumukhoosi khuubirira mu Kristo, kukukhwoolisa ifwe khu 
bweela bwa Wele, mweesi khwiimile aluno ari. Naluundi khusangaalila mu 
khwiyikina khweesi khuli ni nakhwo, khulwe khukabananila atweela khu 
shiriifwa sha Wele. 
3Ne ishili isho shonyene ta. Ni shishindi shili khusangaalila mu khutaambisibwa 
khweefwe, khulwekhuuba khutaambisibwa khureera khukhwikhalilikha. 
4Nga ni khumanyile, khukhwikhalilikha khureera bunyindaalifu. Ni 
bunyindaalifu bureera khukhwiyikina. 
5Khukhwiyikina khuno sikhukhumalamo ifwe kamaani ta, khulwekhuuba Wele 
waatsukha khuukana khweewe mu myoyo kyeefwe, khuubirira mu Mwoyo 
Umukhosefu isi aakhuwa ifwe. 
6Khulwekhuuba ifwe fwabeene ni khwaba nga sikhuli ni buyeeti ta, imbuka isi 
Wele aakhalawo yoola, Kristo waafwa khulwe baboonaki. 
7Shili shishiindu shihangafu umuundu khuufwa khulw'omuundu ukuundi, 
akhaba nga ali umukwalaafu. Khurusakho ndi nga abe umuundu ali umulayi, 
winyoola ukuundi anyala wehaanayo khuufwa khulweewe. 
8Ne Wele akhwokesanisa ifwe nga n'akhukana. Khulwekhuuba ifwe ni khwaba 
nga khushiili babonaki, Kristo wafwa khulweefwe. 
9Nashiryo khukhwaama ni khubalibwa khuri khuli bakwalaafu khulwe 
kamafuki keewe, khuminyisilawo ilala alikhuwonesa ifwe khukhwaama isi 
lirima lya Wele. 
10Khulwekhuuba ni khwaba nga khuli basiku isi Wele, umweene wakhukalusa 
ifwe khuuba basaale beewe, khuubirira mu khufwa khw'Omwaana weewe. Ne 
noola ari khuli basaale ba Wele, khuliwonesebwa khuubirira mu bulamu bwa 
Kristo. 
11Ne seshili isho shonyene ta. Naluundi khusangaalila mu Wele 
khulw'Omukasya weefwe Yesu Kristo, uwakhukalusa ifwe khuuba basaale ba 
Wele. 

Adamu ni Kristo 

12 Nga khukhwoneka ni khweetsa mu shiibala khulw'omuundu mutweela, ni 
khufwa nakhwo khweetsa khulwe khukhwoneka. Nashiryo khuufwa nakhwo 
khwaamalatana khu baandu boosi, khulwekhubeela babaandu boosi boonaka. 
13Ilala khukhwooneka khwaba mu shiibala nga khushiili khuweebwa 
Kamakaambila ta, ne imbaawo abe ubalikha ari wakholile shishonako ta. 
14Ne shitweela busa, khukhwaama khu bifukhu bya Adamu khukhwoolisila 
ilala khu bifukhu bya Musa, khufwa khwawula babaandu boosi, akhaba ni 

naabo boosi babaakhonaka nga Adamu n'oneka ta. Adamu aba abe afwaana nga 
umuundu uyo abe wutsya khwiitsa. 
15Ne byoombi sibifwaanana ta. Shiwaanwa sha Wele sheesi akaba busa 
seshifwaanana ni khukhwoneka khwa Adamu ta. Ne noola shili sha ŋali shiri 
babaandu bakali baafwa khulwe khukhwoneka khw'omuundu mutweela, shiba 
ni sha ŋali khuminyisawo shiri bubweela bwa Wele bubufuura, nga bubirira mu 
muundu mutweela nga niye Yesu Kristo, bweetsa isi babaandu mu bukali nga 
shiwaanwa sha busa. 
16Naluundi, shiwaanwa sha Wele sha busa seshifwaanana ni shishonako 
sh'omuundu mutweela tsana ta. Khulwekhuuba lwanyuma lwe shishonako 
shitweela, abawo khukhala kumusaango, khukhwaloma khuri, “Kumusaango 
kwakhufuurire.” Ne lwanyuma lwe bibyoonako bikali, etsawo shiwaanwa sha 
busa shishikila khwabalibwa nga bakwalaafu. 
17Shili shituufu shili khulwe khukhwoneka khw'omuundu mutweela, khuufwa 
khwaamalatana khulw'omuundu mutweela uyo. Ne bibyaama mwisho, nga 
bikholebwa n'umuundu mutweela nga niye Yesu Kristo, biminyisakho awo. 
Abo boosi babaafuna bubweela bwa Wele bukali nga shiwaanwa baabalibwa 
khuuba bakwalaafu, baliba bawuli mu bulamu bwoosi khulwe khuubirira mu 
Kristo. 
18Nashiryo khukhwaama nga khukhwoneka khw'omuundu mutweela ni 
khwareerera babaandu boosi khubakhalila kumusaango, buryo nabwo 
buraambi bw'omuundu mutweela bwareera bukhosefu, shireerera babaandu 
boosi khurusibwakho kumusaango, shabareerera khuuba ni bulamu. 
19Nga ni shili khulwe bumiinyi bw'omuundu mutweela bakali bekyela 
babonaki, nasho shiba ndi khulwekhuuba umuundu mutweela s'aba ni 
bumiinyi ta, shakila bakali bashuusibwa khuuba bakwalaafu. 
20Baareerawo kamakaambila bari nio khukhola bibyoonako khwiloosele. Ne 
khukhwoneka ni khweloosela, bubweela bwa Wele nabwo bweloosela ni 
khuminyisawo. 
21Nashiryo nga bye bubwoonaki ni byaba ni kamaani ke buwuli khuubirira mu 
khufwa, bubweela bwa Wele nabwo bwaba ni buwuli khuubirira mu 
bukwalaafu, nga bukhuyila ifwe mu bulamu bubukhawawo ta, khulwa Yesu 
Kristo, Umukasya weefwe. 

Baroma 6 

Khuli baafu isi Bibyoonako ne Baalamu mu Kristo 

1Ne ari kane khulome khuryeena? Khulome khuri khwiloosele khuukhola bye 
bubwoonaki nio bubweela bwa Wele bwiloosele? 
2Taawe. Shinyalikha shiryeena ifwe babekaana bibyoonako khukhwiloosela 
khuumenya mu byoonako? 

3Simumanya muri ifwe fweesi khukhwabatisibwa mu Kristo Yesu, 
khwabatisibwa mu khufwa khweewe ta? 
4Nashiryo mu khubatisibwa khweefwe khwasiikhibwa atweela ni naye mu 
khufwa khweewe, nio akile ari nga Kristo n'alamusibwa khukhwaama mu bafu 
khuubirira mu shiriifwa sha Paapa, ni nafwe khuryo khunyalise khukyendela 
mu bulamu bushaakha. 
5Ne ni khuba nga khwatubaasibwa ni Kristo mu khufwa khukhuuli nga 
khukhweewe, aba luundi khuryo khulitubaasibwa mu khulamukha nga 
khukhweewe. 
6Khulwekhuuba khwaamanya khuri isaambo isi khwabamo khaale 
yatsaangiliwa khu musalaba ni Kristo. Nio akile kumubili kumwoonaki 
kuwewo, naluundi nio khulekhe khuuba babakaanisi isi bibyoonako ta. 
7Khulwekhuuba umuundu n'afwa aba wawonisibwile khukhwaama mu maani 
ke khukhola bye bubwoonaki. 
8Ne ni khuba nga khwafiile ni Kristo, khufukiilila khuri khulimenya ni naye. 

9Khwaashimanya khuri Kristo n'amala khuulamusibwa khukhwaama mu bafu, 
s'alifwa luundi ta. Khuufwa sikhumulikho ni kamaani koosi ta. 
10Khuufwa khweesi Kristo aafwa, aafwa musaambo iye bibyoonako, 
kumuluundi mutweela kwonyene. Ne buulamu bweesi amenya, abumenya mu 
Wele. 
11Nashiryo ni nanywe mweesi shandyashiile mwiyambaase mwabeene khuuba 
baafu isi bibyoonako, ne nga muli balamu isi Wele, khuubirira mu Kristo Yesu. 
12Nashiryo mukhafukiilisa bibyoonako byaaba ni bunyala mu bulamu 
bweenywe, khuubakhonjelesa mulondelele byeesi kimibili kyeenywe 
kikoomba ta. 
13Namwe mukhawanatsakayo bisiintsa bye kimibili kyeenywe 
khuuraambisibwa khulwe bubwoonaki ta. Ne ni mwiwaaneyo mwabeene nga 
babaandu beesi bakobosa mu bulamu khukhwaama mu bafu. Naluundi 
muwaaneyo kimibili kyeenywe isi Wele kiraambisibwe khulwe bukwalaafu. 
14Khukhwaama nga ni mukhayilibwa ni kamakaambila ta, ne mwaba nga 
muyilibwa ni bubweela bwa Wele, bibyoonako sibibalikho ni bunyala ta. 

Baakulwa be Bukwalaafu 

15Ari khulome khuryeena? Khulome khuri lwekhuuba khuli aasi e bubweela 
bwa Wele, ne akhuba aasi e kamakaambila ta, nashiryo khwiloosele khukhola 
bibyoonako? Seshinyalikha ta. 
16Ne simumanya muri ni muba mwewanileyo mwabeene isi umuundu khuuba 
bakulwa beewe babamuwulila, muba muli bakulwa bomweene uyo isi muba 
muwulila ta? Nashiryo muba bakulwa oba be bibyoonako bibireera khufwa, 
namwe bakulwa babawulila, shishireera bukwalaafu. 

17Ne Wele asiimibwe! Khulwekhuuba inywe mumwabakho bakulwa be 
bibyoonako, ari mwekyelile babamurekeeresa, khukhwamila ilala nga mushiili 
munda, mu myoyo kyeenywe, bya ŋali bibiili mu khuleekela khweesi 
mwaweebwa. 
18Ne khukhwaama ni mwalekhuulibwa khukhwaama mu byoonako, 
mwekyelile bakulwa be bukwalaafu. 
19Indikho inganikha mu saambo iye babaandu babusheele, khulwe butoro 
bwenywe bubuuli busaalikhana. Khulwekhuuba nga lutweela ni mwawaanayo 
bisiintsa byeenywe khuukhola bye bunyaalu, ni mu khwoonaka khuubiririfu, ni 
aluno ari mwaakha muwaaneyo bisiintsa byeenywe isi bukwalaafu khu lwe 
bikholwa bikhosefu. 
20Ne ni mwaba bakulwa be bibyoonako, mwaba nga simwinaanayo isi 
bukwalaafu ta. 
21Ne mafuurisa shiina keesi mwafuna khukhwaama mu biindu ibyo ari biibi 
bibiwaambisa kamaŋaanyu? Intsakamilo iye bibiindu ibyo nikhwo khuufwa. 
22Ari ni mwalekhuulibwa khukhwaama mu byoonako naluundi mwekyela 
bakulwa isi Wele, kamafuurisa keesi mwafuna nibwo bulamu 
bubuwaanibwilayo ilala isi niye. N'ibwakamilo wayo, nibwo bulamu 
bubukhawawo ta. 
23Khulwekhuuba kumusheemba kwe bibyoonako nikwo khuufwa. Ne 
shiwaanwa sha busa sheesi Wele akhuwa nisho buulamu bubukhawawo ta, nga 
akhuwa buulamu buno khuubirira mu Kristo Yesu, Umukasya weefwe. 

Baroma 7 

She khuubonelakho she bukhwaale 

1Bebuulebe, inywe mwamanya buulayi bibiwaamba khu makaambila. Ne ndi 
simumanya muri kamakaambila kaba ni buwuli khu muundu nga ashiili 
umulamu ta? 
2Shili busa nga umukhasi umukhwaalikhe n'awulibwa ni kamakaambila 
kakawaambakana n'umuseetsa weewe nga umuseetsa n'ashiili umulamu. Ne 
umuseetsa n'afwa, shino shiba shakanguluule umukhasi khukhwaama khu 
makaambila abe kakamubowa khu museetsa weewe. 
3Ni abweene awo, umukhasi uyu n'atsya khu museetsa ukuundi nga umuseetsa 
weewe ashiili umulamu, ilala alilaangibwa khuuba umuyeyani. Ne umuseetsa 
weewe n'afwa, umukhasi yuno aba s'ashiili aasi e kamakaambila ako ta. 
Naluundi abe akhakhwaalikha khu musaani ukuundi, s'abalikha nga 
umuyeyani ta. 
4Shili shitweela busa ni nanywe be buulebe. Inywe mwayikyela baafu isi 
kamakaambila khulwe kumubili kwa Kristo, nio akile mube b'oyo, 

uwalamusibwa khukhwaama mu bafu, ne shishamamo mube be kumukaso mu 
bwakaanisi bwa Wele. 
5Ifwe ni khwaba nga khushiili mu khumenya khukhulondekhana ni 
busaalikhana bwe kimibili kyeefwe nga ni kili, khukhwikoomba khukhola 
bibyoonako, abe khutsiila khu makaambila kakakholela mu myoyo kyeefwe. Na 
buli sheesi khukhola abe shamamo bibyaamo bye khuufwa. 
6Ne ari ifwe khwaamala khuulekhuulibwa khukhwaama mu makaambila, ari 
khuli baafu isi kamakaambila abe kakakhubowa ifwe. Nashiryo sikhuli 
babakaanisi babaloondelela kamakaambila kamakhale kakaronebwa ta, ne 
khulondelela buulamu bushaakha bw'Omwoyo. 

Kamakaambila ni Bibyoonako 

7 Ari kane khulome khuri shiina? Khulome khuri kamakaambila kameene niko 
kali bibyoonako? Seshinyalikha taawe. Khulwekhuuba ilekha khubawo 
kamakaambila ta, khali ise simanya nga bibyoonako nibyo shiina ta. 
Kamakaambila kalekha khubawo ta, khali ise imanya indyeena nga likaambila 
ni liloma liri, “Ukhekoomba shishiindu sh'owashoowo taawe?” 
8Ne bibyoonako ni byanyoola ikhabi mu makaambila byandereera kumuluungo 
kwe khukhwikoomba khwa buli saambo. Shikila akhaliwo kamakaambila ta, 
bibyoonako biba biifu. 
9Ne ise samweene lutweela naba umulamu nga kamakaambila kashiili 
khubawo ta. Ne kamakaambila ni keetsa, bibyoonako byarakikha bushaakha ni 
nase naafwa. 
10Kamakaambila katsana ni kameene yaba niko kakaaba kakareera buulamu, 
ne ise kandereera khufwa. 
11Khulwekhuuba bibyoonako byanyoola ikhabi mu makaambila, 
byamombelesa ise lwanyuma byantsira. 
12Nashiryo, kamakaambila kameene kali kamakhosefu, ni bilakilo bili 
bikhosefu, naluundi bilayi ate nga bya ŋali. 
13Ne ari shimanyisa shiri shishiindu shilayi nisho shishandereera ise khuufwa? 
Taawe. Bubwoonaki nibwo bubwandeerera ise khufwa. Bubwoonaki 
buraambisa shishiindu shilayi wakila bwandereera ise khuufwa, ari nio akile 
bubwoonaki bumanyikhe lubuula nga ni buli mu saambo yabwo. Nashiryo 
kamakaambila kayeeta khukhwokesana kari bubwoonaki buli shiibi she 
angaaki naabi. 

Khuusoolana khukhuuli mu mibili kyeefwe 

14Khwaamanya khuri kamakaambila kali busa nga imbewo, sikali ni kumubili 
ta. Ne ise s'indi nga imbewo ta. Naluundi nakulisibwa nga umukulwa isi 
bibyoonako. 
15Ise simanya bikholwa byase nga ni bili ta. Khulwekhuuba mu shifwo she 
khukhola ibyo byeesi ingana khukhola, ikhola byeesi ikhekoomba khukhola ta. 

16Ari nga nakholile ibyo byeesi ikhekoomba khukhola ta, ifukiilisa ndi 
kamakaambila kali kamalayi. 
17Nashiryo s'ali ise niye ukhola ibyo ta, ne akhali bibyoonako bibiimenya 
mus'iise nibyo bibikhola biryo. 
18Khulwekhuuba ise namanya ndi mbaawo shishiindu shilayi shoosi shishiili 
mus'iise ta; khulondekhana ni busaalikhana bwe kumubili kwase nga ni kuli. 
Abe lukana nakhekoomba khukhola shishiindu shilayi, ninyoola ndi sinanyalile 
khukhola shishiindu shilayi isho ta. 
19S'ikhola bilayi byeesi nikoomba khukhola ta, ne akhali ikhola bibiindu biibi 
byeesi ikhekoomba khukhola ta. 
20Ne noola ikhola sheesi ikhekoomba khukhola ta, shimanyisa shiri s'ili ise niye 
ukhola isho ta, ne akhali bibyoonako bibiimenya mus'iise. 
21Nashiryo ari shino shekyelile busa nga likaambila shiri, buli lweesi ingana 
khukhola shishiindu shilayi, ninyoola nakholile shishiindu shishikhali shilayi 
ta. 
22Ne mu mwoyo kwase, ise samweene ingana kamakaambila ka Wele. 

23Ne imbona mus'iise samweene mulimo likaambila liliindi nga lisoolanisa 
kamakaambila kameene keesi ise nambaasa. Shino shakila ise nekyela 
umuundu uwabowebwa ni likaambila lye bibyoonako, liliimenya mu mubili 
kwase. 
24Nga kumutaambo kwanyoolile! Naanu ukane asikule ise khukhwaama mu 
mubili kuno kukuuli khukhumbila ise mu khufwa? 
25Wele asiimibwe, khulwa Yesu Kristo Umukasya weefwe! Nashiryo ise 
samweene ni bibyambaaso byase ikhola sheesi kamakaambila ka Wele kaloma. 
Ne kumubili kwase kwakaanisa nga kamakaambila ke bibyoonako ni kakana. 

Baroma 8 

Buulamu bweesi Umwoyo areera 

1Ari abo babaali atweela ni Kristo Yesu, mbaawo khukhwikiitsibwa ta. 
2Lwekhuuba kamakaambila k'Omwoyo ureera buulamu uuli mu Kristo Yesu, 
niko kayiindekhuula ise khukhwaama mu makaambila ke bibyoonako ni 
khuufwa. 
3Khukhwaama nga Wele n'arumana umwaana weewe umweene wabonekha 
nga umwonaki khulwe bibyoonako khurusawo khukhwoneka mu baandu, 
warusawo likaambila abe khulwe butoro bwe babaandu abe lilikhanyala 
lyakhola ta. 



2227 

 

 
Ibayibuli Ingwalaafu 

© 2016 Bible Society of Uganda. 
  

 

 

4Wele akhola shino ari nio isho shishikanibwa khu makaambila sholelesebwe 
mwiifwe, babaali balamu khulw'Omwoyo ne shiili lwekhuuba nga kumubili ni 
kukana ta. 
5Khulwekhuuba abo babamenya nga kumubili ni kukana bara bibyambaaso 
byaabwe khu biindu byeesi kumubili kukana. Ne abo babaamenya nga Umwoyo 
n'akana, bara bibyambaaso byaabwe khu biindu byeesi Umwoyo akana. 
6Khuumalila kamakyesi koosi khu biindu bye kumubili khureera khuufwa. Ne 
khuura bibyambaaso khu biindu by'Omwoyo, khureera buulamu ni lukoosi. 
7Bibyambaaso bibiiba khu biindu bye kumubili biba bikhaandisana ni Wele; 
sibiwulila kamakaambila ka Wele ta. Ilala sibinyala na khafwiiti byawulila Wele 
ta. 
8Naluundi abo babaali khu biindu bye kumubili sibanyala khukhwikhoyesa 
Wele ta. 
9Ne niiba nga Umwoyo wa Wele amenya mus'iinywe, muba nga inywe 
simumenya nga kimibili kyeenywe ni kikana ta, akhali muba mumenya 
khulw'Omwoyo uwa Wele umenya mus'iinywe. Ne umuundu yeesi n'aba nga 
s'ali n'Umwoyo uwa Kristo ta, aba s'ali uwa Kristo ta. 
10Ne noola Kristo ali mus'iinywe, abe akhaba nga kimibili kyeenywe kili kimifu 
khulwe bubwoonaki, kimyoyo kyeenywe kili kimilamu khulwe bukwalaafu. 
11Ne noola Umwoyo wa Wele uwalamusa Yesu khukhwaama mu bafu ali 
mus'iinywe, aba ndi uyo uwalamusa Kristo khukhwaama mu bafu, nanywe 
aliwa kimibili kyeenywe buulamu, nga abirira mu Mwoyo weewe, umenya 
mus'iinywe. 
12Nashiryo be buulebe, khuli ni kumukheemba. Kumukheemba kuno sikuli kwe 
khumenya nga kumubili ni kukana ta. 
13Khulwekhuuba ni mumenya nga kimibili ni kikana, kane mufwe. Ne ni 
mumenya nga Umwoyo n'akana, kane mube balamu khulwekhuuba muba 
mwafuniakile buraambi bwe kumubili. 
14Abo boosi beesi Umwoyo wa Wele araangilila bali babaana ba Wele. 

15Khulwekhuuba Umwoyo is'inywe mwaweebwa s'ali Umwoyo uwe khuuba 
bakulwa shishikila mwaaba ni khuurya ta. Ne Umwoyo is'inywe mwafuna ali 
ubashuusa inywe khukhwikyela babaana ba Wele. Khulwe kamaani k'Omwoyo 
wakila khwalaanga khuri, “Abba,” shimanyisa shiri “Paapa.” 
16Umwoyo uwa Wele umweene etubaasa ni kimyoyo kyeefwe, waboola ari 
khuli babaana ba Wele. 
17Ni khuba nga khuli babaana, khuba khuli basikha; basikha ba Wele, naluundi 
khuba khuli be busikha atweela ni Kristo, khukhwamila khu khutaambisibwa 
atweela ni naye, nio nafwe khufune shiriifwa atweela ni naye. 

Shiriifwa shishiili khukhwiitsa i buraangisi 

18Ise nambaasa ndi khuutaambisibwa khukhuuliwo ari, sikhunyala 
khwalekhaanisibwa na khafwiiti khu shiriifwa shishiitsa khukhwokesebwa 
ifwe ta. 
19Khulwekhuuba bibuumbe byoosi byaloleelela, naluundi byaliindiilila lukali 
khubona nga Wele ni okesa lubuula babaana beewe. 
20Shishireera shino shili ndi bibuumbe byoosi babikhalila kumusaango. S'ali 
nga nibyo ni byakana ta, ne akhali nga Wele umweene n'akana shibe shiryo. 
Akhaba nga shaba shiryo, ne aabawo khukhwiyikina khukhuuloma khuri; 
21shifukhu shitweela bibuumbe bibyeene balibikangulula khukhwaama mu 
bubowe bwe bukulwa ni khubola, babingise mu khulekhuulibwa khwe 
shiriifwa she babaana ba Wele. 
22Khulwekhuuba khwaamanya khuri khukhwoolisa ari, bibuumbe byoosi 
bikholatsaka shiisa, nga bitsiinikhanila atweela khukhwoolisa ana ari. 
23Ne shiili bibuumbe byonyene ta. Ni nafwe fweesi babaali ni bibyaamo 
bikiboole by'Omwoyo, ni nafwe khukholaka shiisa fwabeene fwenyene, nga 
khulilila munda, nga ni khuliindiilila Wele khukhukalusa ifwe khukhwikyela 
babaana beewe. Nga khuno nikhwo khuwonesebwa khwe kimibili kyeefwe. 
24Khulwekhuuba Wele wakhuwonesa ifwe khuubirira mu khwiyikina khuno. 
Ne nikhwiyikina sheesi khubonakho, ukhwo sikhuba khukhwiyikina ta. Naanu 
khusifwe unyala weyikina shishiindu sheesi abonakho buboni? 
25Ne khwiyikina sheesi khukhabonakho ta, khulwekhuuba khuba 
khushiliindiilila ni khukhwikhaliilikha. 
26Ni musaambo niyo indweela, Umwoyo akhuyeeta ifwe mu butoro bweefwe. 
Khubweefwe fwenyene, sikhwaamanya nga ni khwaakha khwaaloomba ta. Ne 
Umwoyo umweene ekontselela ni khuutsiinikha khukhukhalomekha ta, mu 
lisiina lyeefwe. 
27Ni Wele, uwofwasa kimyoyo kye babaandu, wamanya sheesi Umwoyo aba 
alikho ambaasa. Khulwekhuuba Umwoyo aba alikho ekontselela nga Wele 
n'akana, nga aloombela bakhosefu. 
28Khwaamanya khuri mu biindu byoosi, Wele akholela buulayi abo 
babamukana; abo beesi niye alaanga khuulondekhana ni shitsilililwa sheewe. 
29Abo beesi Wele aamala khaale khuurobola, waamala khaale khuubara khu 
ndulo bashuukhe bekyele nga Umwaana weewe, nio akile Umwaana weewe 
abe umukiboole mu be buulebe bakali. 
30Abo beesi Wele aamala khuurobola, abalaanga; ni naabo beesi aamala 
khuulaanga, aabashuusa bekyela bakwalaafu; ni nabo beesi aashuusa bekyela 
bakwalaafu, aabawa shiriifwa. 

Khuukana khukhwaama isi Wele 

31Mu khulolelela bino byoosi, kane khulome khuri shiina? Noola Wele ali khu 
lubeka lweefwe, ne ndi naanu unakhusoolanisa ifwe? 
32Wele s'aloba khuuwaanayo Umwaana weewe umweene ta, ne aamuwaanayo 
khulweefwe fweesi. N'endi Wele anyala aryeena waloba khukhuwa ifwe 
bibiindu byoosi atweela n'Umwaana weewe? 
33Ari ndi naanu uliwabila babaandu ba Wele barobole? Wele umweene niye 
ushuusa babaandu balekha khuubakho ni kumusaango ta. 
34Naanu ulibakhalila kumusaango? Kristo Yesu uwafwa naluundi 
waalamusibwa khukhwaama mu bafu, s'anyala waaba niye ubakhalila 
kumusaango ta. Umweene uyo ari ali khu mukhono kumulayi kwa Wele, 
akhuloombela ifwe isi Wele. 
35Ari naanu ndi unyala wakhwawukhanisa ifwe khu khukana khweesi Kristo 
aakhukanamo ifwe? Bukosi, namwe bihangafu, namwe khuukubyeengebwa, 
namwe intsala, namwe butaambi, namwe bukosi bwe khuufwa, namwe 
khuufwa? 
36Nga bibyaronebwa bikhosefu ni biloma biri, “Buli busheele khuli mu bukosi 
bwe khuufwa khulwoowo. Ifwe khubirisibwa buubi busa nga kamasheese keesi 
batsya khukhwiira.” 
37Mu biindu bino byoosi ifwe khwaamala khaale khuuwula, khulwa Yesu uyo 
uwakhukana ifwe! 
38Lwekhuuba ise ishiŋaŋasa ndi mbaawo shishiindu shishinyala 
shakhwawukhanisa ifwe khu khukana khwa Yesu ta. Abe ikhaba khuufwa, 
namwe buulamu, namwe bamalayika, namwe be buwuli, namwe bibiindu 
byoosi bibiiliwo ari, namwe bibiindu bibiliitsa mu moni, namwe bayiinga, 
sibilikhwawukhanisa ta. 
39Namwe oba tsingoongo, namwe kamatila, namwe shishiindu shoosi mu 
byabuumbibwa, mbaawo na shitweela shishinyalisa khukhwawukhanisa ifwe 
khu khukana khweesi Wele aakhukanamo ifwe khuubirira mu Mukasya 
weefwe Kristo Yesu ta. 

Baroma 9 

Wele ni Babaandu beewe Barobole 

1Mu lisiina lya Kristo, indikho inoma bya ŋali. S'indi khuukanikha bye bubeeyi 
ta. Kumwoyo kwase nga kuli atweela n'Umwoyo Umukhosefu, kuwandalasa 
kuri ise s'indi khukanikha bye bubeeyi ta. 
2Mu khuloma bino musaambo yino, indi ni kumutaambo kumukali ni butsiina 
bukali mu mwoyo kwase bubukhaakama ta. 

3Khulwe be buulebe baase babaali ba Isiraeli ni khulwase samweene, ise 
nandikanile ndi shitsubo shishiili khu Kristo, khali shibeele khus'ise nio 
indekha khuba uwa Kristo ta. 
4Wele awa babaana ba Isiraeli ikhabi iye khukhwikyela babaana beewe. 
Wabawa ni shiriifwa sheewe, wakhola ni nabo tsindakaano tseewe, wabawa 
kamakaambila keewe, wabawa khukhwisaaya, naluundi abawo byeesi 
abasuubisa. 
5Bakuuka baabwe beene babamanyikhana abo baaba bakuuka baabwe, ni 
Kristo mu khusaalikhana khweewe nga umuundu aba uwe linaambo lyabwe 
lyeene. Wele afumisibwe biilo ni biilo. Amiina. 
6Ne ise s'indikho inoma ndi byeesi Wele aaloma byaakhasibwa ta; 
khulwekhuuba babaandu babaama mu Isiraeli boosi sibali babaandu ba Wele 
ta. 
7Namwe boosi babaama munda iya Iburayimu sibali babaana beewe 
khulwekhuuba bari niye ubasaala ta, akhali babalikha nga babaana beewe 
khuubirira mu Isaaka. 
8Shino shimanyisa shiri sibali abe babaasaalikha mu mubili nibo babaabalikha 
nga babaana ba Wele ta, ne akhali babaana babaasaalikha nga babirira mu 
khusuubisa khweesi Wele akhola, nibo babaabalibwa nga babetsukhulu beewe. 
9Khulwekhuuba Wele mu khusuubisa Iburayimu aloma ari, “Indikobola mu 
mbuka nga yino iri. Isi indi kobolela, umukyelema woowo Sara akhaabe ali 
n'umwaana umusiinde.” 
10Ne seshili isho shonyene ta. Khulwekhuuba akhaba Rebeka naye n'asaala 
besiinde bakhwana, paapa waabwe aaba mutweela, nga niye Kuuka weefwe, 
Isaaka. 
11Akhaba abe ni baaba nga bashiili khusaalikha ta, namwe abe bashiili 
khukhola shishiindu shoositsana oba shiibi namwe shilayi ta, Wele aboolela 
Rebeka ari, “Umwaana woowo umukhulu aliba umuraambi w'omukyeekhe.” 
12Shino shakholebwa khulwe khulaangibwa kheewe, ari nio manya shitsilililwa 
sha Wele sheesi amurobolelamo shiloosele, ne shiili bari khulwe bikholwa 
bilayi ta. 
13Nga ni sharonebwa shiri, “Nakana Yakobo, ne naabiyila Esau.” 

14Ari khulome khuri shiina? Khulome khuri Wele akhola bye bubwoonaki? 
Taawe. 
15Khulwekhuuba alomela Musa ari, “Indiyakhila uyo isi ingana 
khukhwiyakhila; naluundi indiwaambila shiisa uyo yeesi isi ingana 
khuwaambila shiisa.” 
16Nashiryo shino shimikha khu shiisa sha Wele, ne shiili khu sheesi umuundu 
akana khukhola ta. 

17Nga bibyaronebwa bikhosefu ni biloma khu Farawo, umuyiinga uwa Misiri 
biri, “Nakhwikesa umuyiinga nio akile lisiina lyase lifumisibwe mu shiibala 
mwoosi.” 
18Nashiryo Wele eyashila umuundu isi umweene akhalilewo khukhwiyashila. 
Shitweela busa akhola kimyoyo kyaabo beesi ekanisa, kyaba ni shikili. 

Lirima lya Wele ni Shiisa sha Wele 

19Mutweela khusi inywe kane andeebe ari, “Ne noola shili shiryo, khulwashiina 
kila Wele ekiitsa babaandu baalala? Naanu unyala khuukhaandisa khuukana 
khwa Wele?” 
20Ne iwe niye naanu? Iwe umuundu shiina unyala khukhaandisa Wele? 
Shibuumbe shinyala khureeba uwashibuumba shiri, “Shiina kila waamuumba 
uri?” 
21Umubuumbi s'ali ni bunyala khuukhola sheesi akana ni liiloba lyeewe ta? 
Umubuumbi s'anyala khuumekakho liiloba ilyo wakhola shibuumbe shitweela 
nga shimiliwu naluundi she angaaki, ni shishindi nga shiryo busa ta? 
22Shinyala shaba khana Wele, khulwe khuukana khukhwokesana lirima 
lyeewe, ni khuukana khukhwokesana kamaani keewe, waayikhaliilikha naabi 
khulwe bibuumbe ibyo abe bibyashila khukhwoonakisibwa. 
23Naluundi Wele akana okesanise buyiindifu bwe shiriifwa sheewe shikali isho, 
sheesi atsukha khusi ifwe khukhwakaanila shiisa sheewe, abo khusi ifwe beesi 
amala khuŋoonaŋoona nga bushiili. 
24Ifwe khuli babaandu beesi alaanga. Ne shiili ifwe Bayudaaya fwenyene ta, ne 
ni naabo beesi alaanga khukhwaama mu Banaambo. 
25Shili busa nga Wele n'alomela khuubirira mu muŋoosi Hoseya ari, “Abo 
makiboole babaakhaaba babaandu baase ta, indibalaanga ndi ‘Babaandu 
baase.’ Ni linaambo abe lyeesi ikhakana ta, indililaanga ndi, ‘Likanwa lyase.’ 
26 “Ni mu shifwo shisheene mweesi babalomela bari, ‘Simuli babaandu baase 
ta,’ ibweene iyo balilaangibwa bari, ‘Babaana ba Wele Umulamu.’ ” 
27 N'umuŋoosi Yisaaya alomela angaaki khu biwaamba khu Isiraeli nga aloma 
ari, “Akhaba nga bukali bwe babaandu be mu Isiraeli buli nga kumuyekhe kwe 
khu ndulo khwe inyaantsa, ne shitweela busa bafwiiti bari nibo 
babaaliwonesebwa. 
28Khulwekhuuba Umukasya alikhalila shiibala kumusaango wangu, akhali 
khuliindakho na khafwiiti ta.” 
29 Naluundi shili busa nga Yisaaya n'aloma makiboole ari, “Iba nga Wele unyala 
byoosi uyo alekha khukhulekhela ifwe lisaaye lyeefwe, khali nafwe 
khwayikyela nga Sodoma. Khali khwayikyela nga Gomora.” 

Ba Isiraeli sibakana khuufukiilila ta 

30Ne ari kane khulome khuri shiina? Kane khulome khuri Banaambo abe 
babaakhaweentsa bukwalaafu ta, ari bafunile bukwalaafu khulwe khufukiilila. 
31Ne ba Isiraeli babaweentsa bukwalaafu nga baloondelela kamakaambila 
sibanyoola bukwalaafu ta, khulwekhuuba siboolelesa sheesi kamakaambila 
kaakana ta. 
32Ne khulwashiina kila shaba shiryo? Shaba shiryo khulwekhuuba ba Isiraeli 
sibaweentsa bukwalaafu nga bemikhile khu bye khufukiilila ta. Baaweentsa 
bukwalaafu nga bemikha khu bikholwa byaabwe. Bali busa nga babetuya khu 
shisiindi shishireera biwaangafu. 
33Nga ni sharonebwa mu byaronebwa bikhosefu shiri, “Bona ndi khurawo 
libaale mu Sayuuni, lilikane likile babaandu betuyekho. Nilyo lyeesi kane 
betuyekho ni bakwa aasi. Ne umuundu yeesi ufukiilila mu Yesu, 
s'aliwaambisibwa kamaŋaanyu ta.” 

Baroma 10 

1Bebuulebe, ise khuukana khwe kumwoyo kwase ni khuuloomba khwase isi 
Wele khu lwe ba Isiraeli bili biri, khali Wele abawonesele. 
2Ise ishiwandalasa ndi mu bulamu bwaabwe, Wele bamukana naabi. Ne 
khuukana khwaabwe khutaambamo khuumanya khukhuumala. 
3Khulwekhuuba mu saambo yeesi balekha khubamo ni bibiwaamba khu 
bukwalaafu bubwama isi Wele bibiimala ta, baalekha khulondelela bya Wele ta, 
ne akhali baweentsa khurawo bukwalaafu bubwaabwe. 
4Khulwekhuuba ari Kristo wakila kamakaambila kayakama khuraamba, nio 
buli muundu yeesi umufukiililamo abe umukwalaafu isi Wele. 

Buuwonesi buli bwa Boosi 

5 Nga Musa arona khu bibiwaamba khu bukwalaafu bubunyolikhana khuubirira 
mu makaambila aaloma ari, “Umuundu yeesi ukhola nga kamakaambila ni 
kaloma, alifuna buulamu khulwe kamakaambila.” 
6Ne bukwalaafu bubwiimile khu khufukiilila khw'omuundu buloma buri, 
“Ukhereeba mu mwoyo kwoowo uri, ‘Ne naanu ukane aniine mwikulu 
akhureerere Kristo asi khu shiibala?’ 
7Namwe ukhereeba uri, ‘Naanu ukane eekhe aasi imakoombe khukhureera 
Kristo khungaaki, khukhwaama mu bafu?’ ” 
8Shisharonebwa shiloma shiryeena? Sishiloma shiri, buurume bwa Wele, nga 
nibwo buli shilomo she khuufukiilila sheesi ifwe khukuukuula, shili aambi ni 
nawe. Shili khu minwa kyoowo, naluundi shili mu mwoyo kwoowo? 
9Khulwekhuuba iwe n'ufukiilisa ni kumunwa kwoowo uri Yesu niye Umukasya, 
naluundi wafukiilila mu mwoyo kwoowo uri Wele amulamusa khukhwaama 
mu bafu, uliwonesebwa. 

10N'ufukiilila ni kumwoyo kwoowo, wikyela umukwalaafu; ne n'ubuula ni 
kumunwa kwoowo, uwonesebwa. 
11Nga bibyaronebwa bikhosefu ni biloma biri, “Mbaawo umuundu namutweela 
ufukiilila mu Yesu, uliwaambisibwa kamaŋaanyu ta.” 
12Khulwekhuuba mbaawo khuromboosa akari w'Omuyudaaya n'Umunaambo 
ta. Umukasya mutweela uyo, niye Umukasya uwa boosi. Naluundi niye ukabila 
boosi babamwiitsayo buyiindifu bweewe. 
13Nga ni sharonebwa shiri, “Buli muundu yeesi uwisaaya Umukasya, 
aliwonesebwa.” 

Mbaawo khukhwihaambilisa ta 

14Ne babaandu banyala baryeena besaaya Umukasya nga bashiili 
khumufukiililamo ta? Naluundi banyala baryeena bamufukiililamo, nga bashiili 
khuwulila buurume bubwaama isi Umukasya ta? Naluundi banyala baryeena 
baawulila bibiwaamba khu Mukasya, nga imbaawo ubakhupiile kumulaanga 
ta? 
15Naluundi babaandu banyala baryeena bakhupa kumulaanga kwe buurume, 
nga imbaawo ubarumanile ta? Ne nga bibyaronebwa bikhosefu ni biloma biri, 
“Babareera kamakhuuwa kamalayi nga bali ni bikele bilayi!” 
16Ne seshili bari boosi bakaanila kamakhuuwa kamalayi kano ta. Nga Yisaaya 
n'aloma ari, “Umukasya, babaandu beenga babafukiilila kamakhuuwa keesi 
ifwe khwakuukuula?” 
17Nashiryo, khufukiilila khwaama mu khurekeeresa buurume, naluundi 
buurume bwiitsa khukhwaama mu khulaangila khweesi Kristo akhola. 
18 Lekha ise indeebe shireebo: Shinyala shaba shiri bashiili khuwulila buurume 
ta? Ilala bawulila buurume, nga bibyaronebwa bikhosefu ni biloma biri, “Likono 
lye babaandu babakuukuula buurume lyayola mu shiibala shoosi. Naluundi 
buurume bwaabwe bwayola isi shiibala shakama.” 
19 Khayo indeebe shireebo shishikhola khabili: Shinyala shaba shiri babaandu 
be mu Isiraeli sibamanya buurume ta? Musa anyoowa khukhwiilamo shireebo 
shino khaale busa nga aloma ari, “Ise indiraambisa linaambo lilishiili 
khukhwikyela linaambo ta, indikila liwaambise babaandu baase libuba, ni lwe 
linaambo lye babaandu babaali basilu indikyelisa babaandu khuuba be lirima.” 
20 Ni Yisaaya ashilomakho ni kamaani nga n'aloma ari, “Babaandu 
babaakhameentsa ta, nibo babanyoola ise; naluundi ari samweene 
neyokesanile isi abo babaakhaamentsa ta.” 
21 Ne nga Yisaaya akanikha khu ba Isiraeli aloma ari, “Buli shifukhu ise indi 
umwirekefu khukhwakaanila babaandu babaakhakana khuwulila ta, naluundi 
babaali ni bituluungu.” 

Baroma 11 

Shiisa sha Wele isi babaandu ba Isiraeli 

1 Lekha indeebe shireebo shishiindi: Shinyalikha Wele khukhwikaana 
babaandu beewe? Seshinyala shaaba shiryo ta. Khulwekhuuba ise samweene 
indi mutweela khu ba Isiraeli babeene, ndi umwitsukhulu uwa Iburayimu, 
naluundi ndi mutweela khu be mu shikuuka sha Benyamini. 
2Wele siwayikaana babaandu beesi arobola khaale ta. Inywe simumanya sheesi 
bibyaronebwa bikhosefu biloma khu Eliya, nga n'ekontselela Wele khulwe ba 
Isiraeli, nga aloma ari, 
3“Umukasya, bamalile khukhwiira baŋoosi boowo, naluundi bafuniakile 
bibyeeso byoowo. Ise senyene niye uramilewo, ne akhaba ni nase balikho 
bakana khuurusawo bulamu bwase.” 
4 Ne Wele amwiilamo aryeena? Amuloma ari, “Nayibikhila samweene 
babaandu bikana musaafu, babaakhafukhama aasi khu masikamo kaabwe, 
besaaya Baali, wele uwe bubeeyi ta.” 
5Shitweela busa, ni aluno ari iliwo babaramile bafwiiti beesi Wele amala 
khurobola khulwe bubweela bweewe. 
6Ne khurobola khweesi Wele akhola khuli khulwe bubweela bweewe, ne s'ili 
khulwe bikholwa byeesi bakhola ta. Iba nga bari khurobola khweesi Wele 
akhola khwimikha khu byeesi babaandu bakhola, khali bubweela bwa Wele 
buba sibushiili bubweela ta, ne khali buli shishiindu shishindi busa. 
7Shinaanu shishalooselakho? Babaandu ba Isiraeli bakhasikha khunyoola abe 
sheesi baweentsa. Bafwiti bari khu nibo babanyoola abe sheesi baweentsa, ne 
babaramile barama nga baminyaliile buurume bwa Wele. 
8Shaba nga bibyaronebwa bikhosefu ni biloma biri, “Wele aabawa kumwoyo 
kukukhamanya mangu ta, ni tsimoni tsitsikhabona ta, ni kamaru 
kakaakhawulila ta. Ni khukhwoolisa khu shifukhu she shaleelo, bali busa 
baryo.” 
9 Ni Dawudi naye aloma ari, “Khali imeetsa iye kamayiiya kaabwe inyene 
yikyelile kumureko isi bawaambikhila, nio akile bakwe mu byoonako, naluundi 
khali bafunile shitaambiso! 
10Khali tsimoni tsaabwe tsimaliile nio balekha khubona ta, naluundi khali 
balemaale befuumba kimikoongo kyaabwe buulamu bwaabwe bwoosi.” 
11Ari khandeebe shireebo shishiindi: Bayudaaya ni betuya khu mureeko 
kukwabawo, baakwa aasi boonakisibwa, namwe baataalataala busa? Ni betuya 
sibakwa aasi boonakisibwa ta, akhali indi khuubirira mu khwooneka 
khwaabwe, Banaambo nabo baafuna buuwonesi, nio akile liibuba liwaambe ba 
Isiraeli. 

12Bibyoonako bye babaandu ba Isiraeli byakila byaareera tsikhabi tsingali khu 
shiibala, naluundi khuukhasikhana khwaabwe khwakila khwareera tsikhabi 
tsingali isi Banaambo. Nashiryo, tsikhabi tsiliba tsingali naabi nga buukali bwe 
Bayudaaya boosi bwongesebwile khu baandu bano. 

Khuuwonesebwa khwe Banaambo 

13Ari khanganikhe isi inywe Banaambo. Khukhwaama nga ise n'indi umurume 
isi Banaambo, kane imbuyile naabi buurume bwase, 
14nio manya liibuba liwaambe babaandu babaali Bayudaaya bashaase, nio 
musaambo iyo ise inyalise khuwonesakho batweela khu nibo. 
15Khulwekhuuba Wele n'abaloba nibo, shishamamo shaba busaale ni shiibala. 
Ne naanu umanya, oba Wele n'abafukiilisa nibo kane shimanyise shiina? 
Seshinyala shaaba shishiindu shishiindi ta, akhali khuulamukha khwe 
babaandu khukhwaama mu bafu. 
16Umuundu n'abukula khu byaamo bikiboole waabiwaanayo nga bikhosefu isi 
Wele, aba nga uwaanileyo bibyaamo byoosi. Naluundi kuusina kwe kusaala ni 
kuba kukhosefu, ni kusaala kwoosi nakwo kuba kulayi. 
17Umuundu anyala wafuniaaka tsisakya tsye kusaala kweesi balyakho 
bibyaamo warusakho, wesakho tsisakya tsye kusaala kwe muusiru busa, nio 
bari nanywe mukabane khu buyiindifu bwe kusaala kweesi balyakho 
bibyaamo? 
18Munyala mwebuyila muri inywe mufuura tsisakya tsye kusaala tsye 
khubweene? Ne abe noola mwibuyila, shebulila muri s'ali inywe nibo 
mumutikiya shisina ta, ne akhali shisina nisho shishibatikiya inywe. 
19Munyala mwaloma muri, “Baafuniaakakho tsisakya tsye khubweene nio akile 
ise nilekho.” 
20Ilala, isho shili sha ŋali. Ne baatsifuna batsirusakho khulwe khulekha khuba 
ni khufukiilila ta. Ne inywe mwemikhile mu shifwo shabwe khulwe khufukiilila 
khweenywe. Nashiryo mukhaba ni khukhwibuyila ta, ne ni mube ni 
khukhwisanamo lukoosi khukali. 
21Ne oba nga Wele s'alekha khuuwa ba Isiraeli shitaambiso ta, nibo babaali nga 
tsisakya tsye khubweene, mwaambaasa muri alilekha khubawa inywe 
shitaambiso. 
22Ari ni mubone shiisa ni burafu bya Wele nga ni bili; okesanisa burafu isi abo 
babaakhola bibyoonako, ne wabokesanisa inywe shiisa, khukhwaama n'ashiili 
uwe shiisa isi inywe. Ne busa ta, nanywe akhaabakhalekho. 
23Ne akhaba Bayudaaya nabo singa baba ni khufukiilila, Wele alibakobosa mu 
shifwo sheesi baabamo makiboole. Khulwekhuuba Wele ali ni bunyala bwe 
khubakobosakho luundi. 

24Khulwekhuuba khulondekhana ni busaalikhana bwenywe, inywe Banaambo 
muli nga lusakya lulwaama khu kusaala kwe muusiru. Ne mwareebwa khu 
kusaala kweesi balyakho bibyaamo. Seshiba shaangu, naluundi she 
busaalikhana khukhwiisakho tsisakya tsisaalikhana tsinyene khu kusaala 
khweesi batsirema? 

Shiisa sha Wele isi babaandu boosi 

25Bebuulebe, ingana mumanye bye shimoonyo shino. Khulwekhuuba kane 
shibayeete inywe mulekhe khukhwaambaasa nga ni muli bakyesi ta. 
Shimoonyo nisho shili indi: bumiinyi bwengiile mu luwaande lutweela lwe ba 
Isiraeli. Ne bumiinyi buno kane bubewo khukhwoolisa nga Banaambo boosi 
bamalile khukhwiitsa isi Wele. 
26Ne lwanyuma lwabo, ba Isiraeli babaramile nabo nio bawonesebwe. Nga 
bibyaronebwa bikhosefu ni biloma biri, “Umuwonesi aliitsa khukhwaama i 
Sayuuni. Niye ulileekela babetsukhulu ba Yakobo khurya Wele. 
27Iyino niyo iliba indakaano yase ni nabo nga naamalile khuurusawo 
bibyoonako byaabwe.” 
28Khu bye Kamakhuuwa Kamalayi, Bayudaaya bali baasiku isi Wele. Ne bali 
baasiku isi Wele khulweenywe Banaambo. Ne khu biwaamba khuuba barobole, 
Wele ashiikana ba Isiraeli; abakana khulwe bakuuka baabwe. 
29Khulwekhuuba nga Wele waamalile khurobola namwe nga Wele waweeleyo 
shiwaanwa, s'ashuusakho shishambaaso ta. 
30Shili nga abe khaale inywe Banaambo ni mwaminyaalila Wele, ne ari 
wabawaambila shiisa khulwe bumiinyi bwe Bayudaaya. 
31Ni musaambo niyo ndweela, Bayudaaya ari bali bamiinyi isi Wele nio akile 
Wele mu khubawa inywe shiisa, nabo bafunilemo shiisa. 
32Khulwekhuuba Wele wakalusa babaandu boosi khuuba babowe aasi e 
bumiinyi, nio akile okesanise babaandu boosi shiisa. 

Khuuruuya Wele 

33 Nga buyiindifu bwa Wele bwe kamaani! Nga Wele ali ni kamakyesi naluundi 
wamanya bibiindu bikali! Naanu unyala wamanya sheesi Wele atsya 
khukhalawo? Naanu unyala wamanya isaambo yeesi Wele araambamo 
kimilimo kyeewe? 
34Bibyaronebwa bikhosefu biloma biri, “Naanu unyala wamanya 
khukhwaambaasa khw'Omukasya? Namwe iliwo umuundu yeesi uwawakho 
Wele kamakyesi? 
35Namwe naanu uwawakho Wele shishiindu shoosi, ari manya nyaanga Wele 
ashimukobosele?” 
36Bibiindu byoosi bibiiliwo byaama isi Wele; naluundi byoosi biliwo 
khulweewe, nga bibyeewe. Shiriifwa shibe isi Wele biilo ni biilo. Amiina. 

Baroma 12 

Buulamu bushaakha mu Kristo 

1Bebuulebe, khulwe shiisa sha Wele shikali isi ifwe khuli, imbekontselela ndi 
muwaaneyo kimibili kyeenywe isi Wele, kibe nga isaayilo iya ŋali inyene, 
naluundi ikhosefu iyakhila khuwaanayo isi Wele luundi imwikhoyesa. Khuno 
nikhwo khukhwisaaya khwenywe khwe mu mwoyo luundi khwa ŋali. 
2Mukhebirisaka nga shiibala shino ni shikana ta. Ne ni mulekhe Wele 
abashuuse kimyoyo kyeenywe kikyele kimishaakha, nio munyalise khukhola 
bibiindu bilayi, bibyaakha khukholebwa, naluundi bikhosefu, ibyo byeesi Wele 
akana. 
3Khulwe bubweela bweesi Wele aamba ise, imbaboolela inywe mweesi ndi buli 
mutweela khus'inywe akheyambaasakho khuuba niye uwe angaaki khufuura 
babaandi ta. Akhali buli mutweela ni eyambaasekho nga etsililisa, na buli 
mutweela khulondekhana ni bukali bwe khufukiilila bweesi Wele amuwa, nga 
ni khuli. 
4Shili busa nga kumubili mutweela ni kulikho bisiintsa bikali, ne buli shisiintsa 
shikhola kumulimo kukwasho. 
5Ni nafwe khuli busa khuryo. Akhaba nga khuli bakali, ne khuli kumubili 
mutweela mu Kristo. Buli mutweela ali uwe kumukaso isi uwashe. 
6Biwaanwa byeefwe byeesi khwafuna khukhwaama isi Wele khulwe bubweela 
bweewe, bili bye tsisaambo tsitsikhali indweela ta. Noola shiwaanwa shoowo 
shili she buŋoosi, shiraambise nga khufukiilila khwoowo ni khukhuleekela. 
7Noola shiili she bubwakaanisi, shiraambise mu khwakaanisa; namwe ne shiba 
she buleekeli, shiraambise mu khuleekela. 
8Noola shili she khukaambila babaandi nga ubesamo kamaani, wakha 
khushiraambisa uryo. Noola shili she khuwaanayo isi abo babaakhali ni nabyo 
ta, waanayo nga siwibalilila ta. Uyo uuli ni shiwaanwa she khuwaambila 
babaandi shiisa, akhiile khuushikhola akhali khukhwiŋuluŋuunya ta. 
9Khuukana khwaakha khuuba khwa ŋali khukhweene. Mukhekoomba 
khuukhola bibyoonako ta. Naluundi ni muwandalalile khu buli shiindu shishiili 
shilayi. 
10Ni mukanane mwabeene bulayi nga be buulebe ni bashiile khukanana, nga 
buli mutweela ali ni kameelu ke khukhwisamo uwashe shiriifwa. 
11Raamba ni kamaani; mukhabamo butoro ta. Ni mwakaanise Umukasya nga 
muli basangaafu, khulw'Omwoyo. 
12Lekha khukhwiyikina khweenywe khubareerere kumwikhoyo. Akhaba ni 
mubira mu bukosi, ni mube ni khukhwikhalilikha, naluundi ni mube nga 
muloomba busheele. 

13Noola mutweela khu bakhosefu sibali ni shishiindu ta, ni mubawe khu byeesi 
muli ni nabyo, naluundi ni mube ni kimyoyo kimilayi, nga muli ni bubweela. 
14 Abo babaabakubyeenga inywe, ni mu baloombele ikhabi; ni mubaloombele, 
ne mukhabatsuba ta. 
15Ni mwikhoyaatsakile atweela ni naabo babekhoya, naluundi mube 
mumutaambo atweela ni naabo babaali mu mutaambo. 
16Ni mumenyatsake mu lukoosi ni babaandu boosi. Mukhabatsaka be shikili ta. 
Ni mukholakanile atweela ni bataambi. Mukheyambaasa khu mwabeene 
khuuba bakyesi ta. 
17Nga umuundu wakhukholilekho buubi, ukhelihaasa ta, ne lekha buli muundu 
abone ari ukhola bilayi mu moni tsaabwe. 
18Noola shinyalikha, khakakho nga ni munyala, khuumenya mu lukoosi ni 
babaandu boosi. 
19Bakanwa baase, mukhakhakakho khukhwilihaasa ta. Ibyo ni mubilekhe mu 
makhono ka Wele. Khulwekhuuba bibyaronebwa bikhosefu biloma biri, 
“Umukasya aloma ari, khukhwilihaasa khuli khukhwase. Ise samweene niye 
ulilihaasa.” 
20Mu shifwo she khukhwilihaasa, noola umusiku woowo intsala imulya, 
n'umuwe she khulya. Noola ali bulesa, muwe she khuunywa. Khulwekhuuba 
iwe nga wakholile uryo, kamaŋaanyu kamuwaamba waba busa nga esi 
batsukhile kamaanda ke kumulilo khu murwe. 
21Ukhafukiilila khukhola bibyoonako khwetsula mu bulamu bwoowo ta, ne 
akhali n'uwule bibyoonako nga ubirira mu khukhola bulayi. 

Baroma 13 

Baawuli be mu shiibala 

1Buli muundu akhiile awulile baawuli be mu shiibala. Khulwekhuuba bunyala 
bwe khuuba bawuli bwoosi bwaama isi Wele. Ni baawuli babaaliwo Wele niye 
uwabarawo. 
2Nashiryo uyo yeesi ukhaandisa baawuli aba alikho amiinyalila sheesi Wele 
aamala khuukhalawo. Abo babaaminyaalila Wele, babeene bereerera 
kumusaango. 
3Khulwekhuuba baawuli sibaliwo khulwe khuriisariisa abo babaakhola 
bibiindu bilayi ta. Babaandu babaakhola bibiindu biibi nibo babeyembeelela 
bawuli. Noola s'ukana khuuba ni khukhwiyembelela isi baawuli ta, khola 
bibiindu bilayi. Ni babaali mu buwuli kane bakhusiime. 
4Khulwekhuuba baawuli bali babakaanisi ba Wele, khulwe buulayi bweenywe. 
Ne noola uli umuundu ukhola bibiindu biibi, uli ni khukhwiyembelela be 
buwuli, khulwekhuuba sibali ni bunyala bwa busa ta. Bunyala bulimo 

kamakhula kaamwo: bawuli bali babakaanisi ba Wele, nashiryo bokesanisa 
lirima lya Wele, isi abo babaakhola buubi. 
5Nashiryo khulwe ilomo yino, mwakhiile khuurya baawuli, shiili bari khulwe 
khukhwiyembelela muri munafuna shitaambiso shishaama isi Wele ta, ne 
khuulondekhana ni byeesi kimyoyo kyeenywe kibaboolela. 
6 Ni khulwe lomo yino, nanywe ni muwaanatsakeyo kimisolo, khulwekhuuba 
bawuli bali babakaanisi ba Wele. Ni baba babuusa kimisolo, baba balikho 
bakaanisa Wele. 
7Nashiryo ni muwanatsakeyo isi bawuli ibyo byoosi byeesi bakhiile khufuna. Ni 
muwaaneyo kimisolo isi abo babakhiile khuukibuusa; muwe shiriifwa isi abo 
babakhila khuufuna shiriifwa. Ni mwokesanise khuurya isi abo beesi 
mwakhiile khuurya. 

Buufunisi bwa buli muundu isi uwashe 

8Mukhabatsaka ni likobi isi umuundu yeesi ta, khurusakho likobi lye 
khuukanana mwenyene na mwenyene. Khulwekhuuba ukana uwashe aba 
wolelesile kamakaambila. 
9Kamakaambila kaloma kari, “Ukhakhola bye buyeyani ta, ukheera ta, ukheeba 
ta, ukhekoomba bibiindu bya beene ta,” ni kamakaambila kakaramile koosi, 
bakabusilisila mu likaambila litweela liliiloma liri, “Kanatsaka umwesanwa 
woowo, nga ni wikana wamweene.” 
10Buli muundu ukana uwasheewe, s'anyala wamukholakho buubi bwoosi ta. 
Nashiryo umuundu n'aba ni khuukana aba wolelesile kamakaambila. 
11Inywe mwamanya nga inyaanga n'ili alunaari. Mwamanya muri imbuka 
yoolele isi inywe mwakhiile khusisimukha khukhwaama mwiilo. 
Khulwekhuuba buwonesi ari buli aambi, khuminyisa nga ni khwaambaasa 
amataayi, isi khwekyelela bafukiilisi mu Wele. 
12Shiilo shaweelekho, ari antsye bukana khusha. Nashiryo kha khwiyabule 
bikholwa bye shishilima, khukwaare bikwaaro bye khusoolanilamo mu 
buwaanga. 
13Lekha khwibirise bulayi nga babakyeendela mu buwaanga, ne shiili nga 
babaali khukalulukhila mu bumeesi, namwe mu buyeyani, namwe mu lukhobe, 
namwe mu khulomana ni mu libuba ta. 
14Ni mukwaare Umukasya Yesu Kristo, mulekhe khukhwibaasilisila mu 
khukhola bibyoonako, khusangaasa kumubili nga ni kukana ta. 

Baroma 14 

Ukhakhalila Uwashoowo Kumusaango ta 

1 Umuundu uuli umutoro mu khufukiilila n'aba weetsile isi muli, ni 
mumwakaanile akhali khukhaandisana ni naye khu byeesi mwaambaasa ta. 

2Babaandu balala banyala khuuba ni khufukiilila khubanyalisisa khuulya buli 
shishiindu shoosi. Ne umuundu umutoro anyala khuuba nga alya tsinyenyi 
tsimali tsonyene. 
3Umuundu uulya buli shishiindu shoosi, akhalekelesa uyo ukhalya bibiindu 
bilala ta. Ni nooyo naye ukhalya bibiindu bilala ta, akhalekelesa uyo ulya buli 
shishiindu ta. Khulwekhuuba Wele umweene wamala khaale khubafukiilisa. 
4Ne iwe niye naanu ukhalila umwakaanisi wabeene kumusaango? Umukoosi 
weewe niye ukane akhalewo, oba umwakaanisi ali umutuufu mu byeesi akhola 
namwe ta. Ne umwakaanisi uyo singane akhaasikhane ta, khulwekhuuba 
Umukoosi ali ni bunyala bwe khuumuyeeta khuurura mu byoonako byeewe. 
5Umuundu umulala ambaasa ari bifukhu bilala bili bye shiriifwa 
khuuminyisakho bibiindi. Ne ukuundi waambaasa ari bifukhu byoosi 
bilekhaana. Buli muundu shaakha amanyile ilala sheesi ambaasa. 
6Uyo uyila bifukhu bilala khuuba bikhulu, akhola shino khulw'Omukasya. Ni 
n'oyo ulya, alya nga esamo Umukasya shiriifwa. Khulwekhuuba aba aasiima 
Umukasya khulwe biilyo. Akhaba uyo ukhalya bibiindu bilala ta, alekha 
khubilya khulwe khukhwisamo Umukasya shiriifwa, naluundi aba aasiima 
Wele. 
7Imbaawo na mutweela khusi ifwe uba umulamu khulweewe yenyene ta, 
namwe ufwa khulweewe yenyene ta. 
8Noola khuba balamu, khuba balamu nga b'Omukasya. Noola khufwa, khufwa 
nga b'Omukasya. Nashiryo, oba khuli balamu, namwe oba khufwa, khuli 
b'Omukasya. 
9Khulwekhuuba Kristo afwa, lwanyuma walamukha khukhwaama mu bafu, nio 
abe Umukasya uwe baafu ni balamu. 
10Khulwashiina ukhalila umufukiilisi uwashoowo kumusaango? Namwe 
khulwashiina kila ulekelesa uwashoowo? Khulwekhuuba fweesi khukheeme 
mu moni tse shitsoloŋo sha Wele she khukhalilakho kimisaango. 
11Nga bibyaronebwa bikhosefu ni biloma biri, “Umukasya aloma ari, 
khukhwaama nga ni indi Wele umulamu, buli lisikamo kane lifukhamile ise, na 
buli lulimi lulimbuyila ise.” 
12Nashiryo buli mutweela khusi ifwe umweene aliikanikhakho isi Wele. 

Iwe ukhakila uwashoowo waakhola bibyoonako ta 

13Ari lekha buli mutweela akamise khuukhalila uwasheewe kumusaango. Ne 
akhali ndi lekha buli mutweela akhalewo khuulekha khuratsakawo she 
khuuseya uwashe ta, namwe khuulekha khurawo kumureko kukuukila 
waakhola bibyoonako ta. 

14Ise naashimanya naluundi imandalasila ilala, khuubirira mu Mukasya Yesu 
ndi, imbaawo she khulya shishiili she kumusilo khu bwasho busa ta. 
Khurusakho shiba she kumusilo isi uyo uwaambaasa ari shili she kumusilo. 
15Ne noola sheesi iwe ulya shireerera umufukiilisi uwashoowo khumurunyisa, 
iwe ushikholile uba s'uli ni khuukana ta. Ukhakila sheesi iwe ulya shonakisa 
umuundu ta, khulwekhuuba Kristo afwilila umuundu uyo. 
16Ukhakila shishiindu shishiili shilayi shalaangibwa khuuba shiibi ta. 

17Khulwekhuuba Buyiinga bwa Wele si buwaamba busa khu bye khuulya ni bye 
khuunywa ta. Akhali bumanyisa bukwalaafu, ni lukoosi ni kumwikhoyo kweesi 
Mwoyo Umukhosefu areera. 
18Umuundu uwakaanisa Kristo musaambo indayi yino, Wele amwikhoyela, 
naluundi ni babaandu bamusiima. 
19Nashiryo lekha khulondelele ibyo bibiireera lukoosi, naluundi bibiiyeeta buli 
mutweela khukhwikyela umuundu umulayi. 
20Biilyo byonyene bikhakila wonakisa buraambi bwa Wele ta. Biilyo byoosi bili 
bilayi, ne shiba shiibi iwe khukila umuundu wakhola shishonako, 
khulwekhubeela iwe byeesi ulya. 
21Se shiba shilayi iwe khuulya inyama, namwe wanywa iviini, namwe wakhola 
shishiindu shoosi shishikila umufukiilisi uwashoowo wakwa mu byoonako ta. 
22Khuufukiilila khwoowo khweesi uli ni nakhwo khu biindu bino, khuliindile 
akari owo ni Wele. Nga bali ni khabi abo babamanya bari sibalikho ni 
kumusaango kwoosi ta, singa baba bakhalilewo khukhola shishiindu shilayi. 
23Ne uyo yeesi ulya shishiindu nga ekanakana, Wele ali mukhalila kumusaango, 
khulwekhuuba aba s'alikho akhola shino nga alondelela bye khufukiilila ta. 
Khulwekhuuba buli shoosi shishikhaama mu khufukiilila ta, shiba shishonako. 

Baroma 15 

Ni mwikhoyese babaandi 

1Ifwe babaali ni khuufukiilila khukhumala khwakhiile khuuyeeta abo 
babaashiili batoro mu khufukiilila khwaabwe, mu shifwo she khuuwosiina nga 
khubatsekhelela. 
2Lekha buli mutweela khus'ifwe ekhoyese uwashe khuubirira mu bilayi byeesi 
khukhola, nio akile amwombakhe mu khufukiilila khweewe. 
3Khulwekhuuba Kristo s'eyikhoyesa umweene ta, ne akhola nga ni sharonebwa 
shiri, “Tsikhomo tseesi bakhukhoma iwe, tsakwa khus'ise.” 
4Khulwekhuuba buli shisharonebwa khaale, sharonebwa khulwe 
khuukhuleekela ifwe. Ari nio bibyaronebwa bikhosefu bikhureere ifwe khuba 
ni khukhwiyikina khuubirira mu khwikhalilikha ni khukhwisibwamo kamaani. 

5Lekha Wele ukhuwa ifwe khukhwikhalilikha naluundi ukhwisamo ifwe 
kamaani, abawe inywe khukholakanila atweela, nga mulondelela Kristo Yesu, 
nga niye she khubonelakho. 
6Nio inywe mweesi atweela, nga likono litweela mubuyile Wele, naluundi niye 
uli Paapa w'Omukasya weefwe, Yesu Kristo. 

Kamakhuuwa Kamalayi isi Banaambo 

7Buli mutweela ni ekhoyele uwashe, khulwe khuuwa Wele shiriifwa, nga Kristo 
n'amala khubekhoyela inywe. 
8Khulwekhuuba imbaboolela inywe ndi ni Kristo ekyela umwakaanisi isi 
Bayudaaya ari nio okesanise bwa ŋali bwa Wele, ari nio awandalase byeesi 
Wele aloma nga abirira mu bakuuka beefwe. 
9Naluundi ari nio be kamanaambo babuyile Wele khulwe shiisa sheewe. Nga 
bibyaronebwa bikhosefu ni biloma biri, “Nashiryo kane ikhuyile iwe nga ndi 
akari mu manaambo. Kane niimbe nga imbuyila lisiina lyoowo.” 
10 Naluundi sharonebwa shiri, “Banaambo ni mwikhoyele atweela ni babaandu 
ba Wele.” 
11 Mu shifwo shishiindi bibyaronebwa biloma biri, “Inywe be Kamanaambo 
kakakhali ke ba Isiraeli ta, mweesi ni mubuyile Umukasya; inywe babaandu 
boosi ni mumubuyile.” 
12 Naluundi Yisaaya eloosela khuloma ari, “Umwitsukhulu uwa Yese aliitsa, 
atsowesebwe khuuba umuwuli uwe kamanaambo, ni Banaambo balira 
khukhwiyikina khwaabwe mu niye.” 
13Khali Wele umweene uwe khukhwiyikina abetsusile inywe ni kumwikhoyo, 
ni lukoosi mu khufukiilila khwenywe, nio manya khulwe kamaani k'Omwoyo 
Umukhosefu mwiloosele khuuba ni khukhwiyikina. 

Shishakila Paulo waarona aryo 

14Bebuulebe, ise samweene ishihandalasa ndi inywe mwabeene mwetsuule 
buulayi, ni khumanya, naluundi namanyile ndi mwabeene khu mwabeene buli 
mutweela anyala khuleekela uwashe. 
15Ne khu bilomo bitweela naabaronele ni bunyindaalifu mu saambo iye 
khubashebusa, khulwe bubweela bweesi Wele amba ise. 
16Amba ise khuuba umwakaanisi wa Kristo Yesu isi Banaambo, mu khuboolela 
Kamakhuuwa Kamalayi ka Wele, nga umusaayi. Shino ise ishikhola nio akile 
Banaambo babe shiwaanwa sheesi Wele asiima, nga Umwoyo Umukhosefu 
abarobola khuuba ba Wele. 
17Nashiryo indi ni shishikila nebuyila samweene khulwe buraambi bwase 
bweesi ikholela Wele, nga ndi atweela ni Kristo Yesu. 
18Kane imbe umunyindalifu inganikhe khwibyo byonyene byeesi Kristo amalile 
khukhola khuubirira mus'iise, nga nikhwo khuraangilila Banaambo banyalisa 

khulondelela Wele. Ibyo Kristo wabikholile nga abirira mu byeesi ise ikholile ni 
byeesi ise inomile, 
19nga araambisa kamaani ke bibibonekha ni bye kamakaanga, ni khulwe 
kamaani k'Omwoyo Umukhosefu. Shishikila khukhwaama i Yerusalemu, ni 
khukhwibotokhelela ilala mu Ilikumu, naboolela Kamakhuuwa Kamalayi 
kakawaamba khu Kristo. 
20Shitsilililwa shase busheele shaba she khulaangilila kamakhuuwa kamalayi, 
mu bifwo mweesi bashiili khumanya Kristo ta. Khulwekhuuba ise nakana 
khunanikha mu shifwo sheesi ukuundi ashiili khunanikha ta. 
21 Ne akhali ndi ise ikhola nga ni sharonebwa shiri, “Abo babaashiili khuwulila 
khu biwaamba khu Kristo ta, bali mubona, ni naabo babaashiili khuwulila khu 
bimuwaambakho ta, balimanya.” 

Paulo arengekharengekha khuukyeniya i Roma 

22 Ni khulwe ilomo yino, kimiluundi kimikali shayishinjilila ise khukhwiitsa isi 
muli. 
23Ne ari khukhwaama nga ni malile buraambi bwase mu bisiintsa bino, 
naluundi khukhwaama nga abe namalile kimiiko mikali nga nikoomba 
khukhwiitsa khu babona, 
24ari nambaasa khubabona nga ndi khu lukyeendo lwase, nga intsya i Sipeyini. 
Namanyile ndi lwanyuma lwe khuuba ni nanywe khafwiiti, kane munjeete nio 
niloosele mu lukyeendo lwase. 
25Ne ari indikho intsya i Yerusalemu, nga nakaanisa buyeeti isi bakhosefu ba 
Wele. 
26Khulwekhuuba babaandu be Masedoniya ni be Akaya baboone bari shili 
shilayi khubukula khu biindu byaabwe bayeete batweela khu bakhosefu ba 
Wele babaali mu Yerusalemu babaali bataambi. 
27Nibo babeene babaakhalawo khukhola baryo. Ne nga washimenielesile, bali 
ni likatala lye khuyeeta babaandu be Yerusalemu. Khukhwaama nga ari bali 
shitweela ni Banaambo mu khukabanana tsikhabi tse mu mwoyo khukhwaama 
isi Wele, nabo shandyashiile babakabilekho tsikhabi tsye bibiindu byeesi bali 
ni nabyo. 
28Nashiryo nindiba nga namalile shino, naluundi nga namalile khubakaanisa 
byeesi babaabuusanisiile, indibirira isi inywe muli nga intsya i Sipeyini. 
29Ne namanyile ndi nga niitsa isi muli, indibareereera tsikhabi tsya Kristo mu 
bwitsufu. 
30Indikho mbaloomba inywe be buulebe, indi khulw'Omukasya weefwe Yesu 
Kristo, ni khuukana khweesi Umwoyo areera, mukhakekho naabi 
muntsitubaasekho munoombele ise isi Wele. 

31Ise ingana munoombele indi ni babaakhafukiilila mu Wele ta be mu Yuda 
balekhe khukhuntsolisakho ise bukosi bwoosi ta. Naluundi ndi nio bakhosefu 
ba Wele be Yerusalemu bafukiilise buraambi bwase. 
32Noola abe Wele wakanile, shino shikile niitse isi muli nga ndi ni kumwikhoyo. 
Naluundi ndi nio mu khubakyeniyila inywe, nase ifune kamaani. 
33Lukoosi lulwaama isi Wele lube ni nanywe mweesi. Amiina. 

Baroma 16 

Khuusheesa Khuumaliilisi 

1Naasiindikhile umukooko weefwe Foebe, uuli umwakaanisi mu baandu ba 
Wele, i Kengeliya, khukhwiitsa isi muli. 
2Ni mumwakaanile mu lisiina ly'Omukasya, nga bakhosefu ba Wele ni bashiile 
khuukhola. Ni mumuwe buyeeti bwoosi bweesi kane ekoombe khukhwaama 
isi muli, khulwekhuuba abeele umuyeeti isi babaandu bakali, ni isi ise 
samweene. 
3 Ni mulome Pulisikila ni Akula, babaali baraambi bashaase mu Kristo Yesu, 
muli naabasheesele. 
4Khulwase samweene ni khulwe Banaambo babaali bafukiilisi, isiima naabi 
Pulisikila ni Akula, khulwe khuwaanayo buulamu bwaabwe, khulweefwe. 
5Naluundi ni musheesele bafukiilisi babaabuusanila mu ntsu iye babili abo. 
Musheesele umukanwa wase Epaeneto. Niye ali mutweela khu baandu babaali 
mu Asiya, uwanyoowa khushuukha wekyela umufukiilisi mu Kristo. 
6Ni musheesele Malyamu, uraamba ni kamaani mus'iinywe. 

7Musheesele balebe baase Anduroniko ni Yuniya. Nibo babaaba mu lipuusu 
atweela ni nase. Baamanyikhana naabi mu baarume naluundi nibo 
babanyoowa khuuba bakristo nga ise ishiili khushuukha ta. 
8Musheesele Ambilato, umukanwa wase khulw'Omukasya. 

9Musheesele Alubano, umuraambi uwashaase mu bwakaanisi bwa Kristo, 
n'umukanwa wase Sitakisi. 
10Musheesele Apelesi, uli umwilama naabi mu khufukiilila mu Kristo. Ni 
musheesele ni naabo boosi be mu ntsu iya Alisitobulo. 
11Ni musheesele umulebe wase, Helodioni. Musheese ni naabo boosi be mu 
ntsu iya Nakisosi babaali ni khufukiilila mu Mukasya. 
12Musheese Tulifena ni Tolofosa, babaraambila Umukasya. Musheesele 
n'umukanwa wase Pelesisi, naye uraamba naabi khulw'Omukasya. 
13 Musheesele Rufusi, umanyikhanile naabi nga umwakaanisi w'Omukasya, 
musheesele ni maayi weewe, uyo uuli busa nga maayi wase. 

14Musheesele Asingilito, Fulegoni, Herimesi, Patobasi, Heremasi, ni be buulebe 
boosi beesi bamenya ni nabo. 
15Ni musheesele Filologasi, Yuliya, Neresi atweela n'umukooko weewe. 
Isheesele Olimbasi ni bakhosefu boosi beesi ali ni nabo. 
16Ni musheesane nga buli mutweela akwa uwashe mu shifuba khukhosefu. 
Kamatuuli koosi kakafukiilila mu Kristo kabasindikhiile kimilembe. 

Khuukaambila khuumalilisi 

17Bebuulebe, imbakhupilisa ndi mwitsililise naabi babaandu babareera 
buwaangafu ni khukhwawukhanamo. Ni mwihalabe babaandu 
babaakhaandisa khuleekela khweesi inywe mwamala khukhwiyika. 
18Khulwekhuuba babaandu babafwaana baryo sibaraambilila Kristo ta, ne 
akhali baraambilila kameelu kaabwe babeene. Baraambisa tsilomo tsaabwe 
tsitsikhongelesa, khuwombesa kimyoyo kyaabo babaashiili batoro mu 
khufukiilila. 
19Buli muundu wamanya nga inywe ni muli babaandu babaloondelela 
kamakhuuwa kamalayi. Ni nase indi ni kumwikhoyo khulwe lomo yino. Ingana 
mwiloosele khuuba bakyesi mu khukhola bibiindu bilayi. Ni mulekhe 
khukhwihaambila mu khukhola bibyoonako ta, 
20nio Wele nga niye isebele iye lukoosi, khaangu akho, asibiilisile Sitaani aasi, e 
bikele byeenywe. Bubweela bw'Omukasya weefwe Yesu Kristo bube ni 
nanywe. 
21 Timosewo umuraambi washaase wabasheesele. Akhaba ni balebe baase 
Lusiyo, ni Yasoni, ni Sosipateli, nabo babasheesele. 
22Ise Telutisi, umuroni uwe baluwa yino, nabasheesele mu lisiina ly'Omukasya. 

23 Gayo naye washeesele. Ise imenya mu ntsu mweewe, naluundi mubweene 
umwo nimwo mweesi lituuli lye bafukiilisi lisaayila. Erasto, nga niye umubiikhi 
uwe mu shiriimba, naye wabasheesele. Akhaba Kwalito wandaayefwe, naye 
wabasheesele. 
24Bubweela bw'Omukasya weefwe Yesu Kristo bube ni nanywe mweesi. 
Amiina. 

Khuuloomba 

25Ari lekha khuwe Wele shiriifwa. Khulwekhuuba niye unyala khubayeeta 
inywe nga abakumisila mu khufukiilila khwenywe, khulondekhana ni 
kamakhuuwa kamalayi, kakawaamba khu Yesu Kristo keesi ise nabaleekela. 
Naluundi niye unyala khubawandalasila mu khubiimbulilwa khwe shimoonyo 
sha ŋali abe shishabisibwa khumala kimiiko kimikali. 
26Ne ari bwa ŋali buno bwakangululibwa khukhwaama mu shimoonyo sheesi 
bwabamo, bwarusibwa ibulafu. Ni khuubirira mu byaronebwa bikhosefu bye 

ba baŋoosi, kamanaambo koosi kamanya bwa ŋali buno, nio akile babaandu 
boosi baloondelele Wele uwe biilo ni biilo, nga babirira mu khufukiilila. 
27Shiriifwa shibe isi Wele niye uwe kamakyesi koosi biilo ni biilo, khuubirira 
mu Yesu Kristo. Amiina. 

1 Bakorinso 

1 Bakorinso 1 

1Ibaluwa yino yaama isiise Paulo uwalaangibwa khuuba Umurume wa Kristo 
Yesu, lwe khuukana khwa Wele, atweela n'uwe buulebe Sosisenesi. 
2 Khukironela babaandu ba Wele babaali mu Korinso, babaakhosesebwa ni 
Kristo Yesu, balaangiwa khuuba bakhosefu, atweela ni naabo boosi babaama 
mu buli shifwo, babekoontselela mu lisiina ly'Omukasya weefwe Yesu Kristo, 
niye uli Umukasya waabwe, luundi uweefwe. 
3Bubweela ni Lukoosi bibyaama isi Wele, Paapa weefwe, n'isi Yesu Kristo, bibe 
isi muli. 

Tsikhabi tsitsiili mu Kristo 

4Ise isiima Wele busheele khulweenywe, lwe bubweela bweewe bweesi 
mwaweebwa mu Kristo Yesu. 
5Lwekhuuba mu butweela ni Kristo, mwayiindila mu biindu byoosi; mu 
khukanikha ni mu makyesi keenywe. 
6Lwekhuuba mwiinywe bujulisi bwa Kristo bwawandalasibwa. 

7Nashiryo, mbaawo shiwaanwa shoosi she kumwoyo sheesi mutaamba ta, nga 
ni muliindilila khubonekha khw'Omukasya weefwe Yesu Kristo. 
8Niye ulibawangasa khukhwoolesa ibwakamilo, nio mube nga simulikho ni 
likoondo lyoosi khu shifukhu sh'Omukasya weefwe Yesu Kristo. 
9Wele umweene uwabalaanga khuuba mu butweela bw'Omwaana weewe Yesu 
Kristo, Umukasya weefwe, ali umwiyikinwa. 

Khukhwawukhana mu bafukiilisi ba Kristo 

10Bebuulebe, imbekoontselela mu lisiina ly'Omukasya weefwe Yesu Kristo, ndi, 
mufukiilisanatsake mwenyene na mwenyene, mu byeesi muloma, nio manya 
ilekhe khubawo khukhwawukhanamwo mwiinywe ta, ne mutubaanile ilala mu 
byeesi mwaambaasa ni mubitsililwa. 
11Bebuulebe, iliwo babaandu be muungo mwa Kulowe, babaamala 
khukhumboolela bari, muli ni khulomana akari enywe. 
12Sheesi inoma nisho shino ndi, bari buli mutweela khusiinywe aloma ari; “Ise 
ndi uwa Paulo,” ukuundi ari, “Ise ndi uwa Apolo,” n'ukuundi ari, “Ise inondelela 
Kefa,” n'ukuundi ari, “Ise ndi uwa Kristo.” 
13Ilala Kristo alimwo khukhwawukhana? Paulo niye isi batsaangilila khu 
musalaba khulweenywe? Namwe mwabatisibwa mu lisiina lya Paulo? 
14Ise isiima Wele lwekhuuba sinabatisatsakakho umuundu yeesi khusiinywe 
ta, akhali Kurisipo ni Gayo. 

15Nashiryo umuundu yeesi alekhe khuloma ari, mwabatisibwa mu lisiina lyase 
ta. 
16Luundi nashebuliile ndi nabatisakho nibe mu ntsu ya Sitefanasi boosi, ne 
khubirisakho awo, sishebulila nga nabatisakho umuundu ukuundi yeesi ta. 
17Lwekhuuba Kristo s'anduma ise khubatisa ta, nenjeeba khuboolela 
Kamakhuuwa Kamalayi. Akhuba khuboolela ni khuraambisa lulimi lwe 
kamakhula ke babaandu ta, nio lukana nikhola ndyo kumusalaba kwa Kristo 
kulekhe khuwamo kamaani kaakwo. 

Kristo niye Kamaani luundi Kamakyesi ka Wele 

18Lwekhuuba shilomo she khu khufwa khwa Kristo khu musalaba shili she 
busilu isi ibo babahela, ne isi ifwe babawonesebwa, kali kamaani ka Wele. 
19Lwekhuuba sharonebwa shiri, “Indyonakisa kamakyesi ke bakyesi, indusewo 
khumanya khwe babamanya.” 
20 Ni nashiryo, muundu umukyesi ali waheena? Namwe uwamanya khuurona 
naye ali ena? Umukhaandisi we kumuboolo kuno niye ali waheena? Simubona 
muri Wele wakalusa bukyesi bwe shiibala shino khuuba nibwo busilu ta? 
21Lwekhuuba Wele mu makhula keewe n'akhalawo, shiibala shikhaasikha 
khumumanya mu bukyesi bwasho, ne lwanyuma Wele wasiima khuubirira mu 
byeesi ifwe khukuukuula, byeesi babaandu bambaasa bari busilu, awonese ibo 
babafukiilila. 
22Bayudaaya nibo bakana khubona bubonelo, Bayonaani nibo baweentsa 
kamakhula, 
23ne ifwe khuboolela babaandu bibiwaamba khu Kristo isi batsaangilila khu 
musalaba, shino nisho shishiili nga kumusiila isi Bayudaaya, ne she busilu isi 
Banaambo. 
24Ne is'ibo beesi Wele alaanga mu Bayudaaya namwe mu Bayonaani boosi, 
Kristo niko Kamaani ka Wele luundi niko Kamakhula keewe. 
25Lwekhuuba shishibonekha nga busilu bwa Wele bufuurisa kamakyesi ke 
babaandu, ni shishibonekha nga butoro bwa Wele bufuurisa kamaani ke 
babaandu. 
26Ne be buulebe, inywe ni mwaambaase khu mbuka isi mwalaangibwilakho! Se 
shili bari bakali khusiinywe mwaba bakyesi nga babaandu ni bashibona ta, 
naluundi bakali khusiinywe simwaba be kamaani, namwe babaasaalikha 
muungo mwe angaaki ta. 
27Ne Wele alaanga bisilisilu bye mu shiibala, nio awaambise bakyesi tsisoni, 
luundi Wele arobola bitoro bye mu shiibala, nio awaambise be kamaani tsisoni. 
28Luundi Wele alaanga bye aasi bibileekelesebwa bye mu shiibala, naluundi 
ibyo bibikhalimo shoosi ta, nio arusewo ibyo byeesi shiibala shambaasilisa 
khuuba bikhulu. 

29Shino shimanyisa shiri, mbaawo sheesi umuundu ebuyililakho mu moni tsa 
Wele ta. 
30Shino shili khulwa Wele kila inywe muli mu Kristo Yesu. Kristo uyo niye 
uwekyela Kamakhula keefwe. Aryo niye ali bukwalaafu bweefwe, luundi mu 
niye ifwe khwawaanibwayo buraawa naluundi khwafuna buwonesi. 
31Nashiryo khashibe nga ni sharonebwa shiri: “Noola umuundu yeesi ebuyila, 
ni ebuyilile mu Mukasya.” 

1 Bakorinso 2 

Khuuboolela babaandu bibiwaamba khu Kristo uwatsaangililwa: 

1Bebuulebe, ise ni neetsa isi muli mu khubaboolela shimoonyo she bwa ŋali 
bwa Wele, sinaraambisa bilomo bihangafu, namwe bye buleekele bwe angaaki 
ta. 
2Lwekhuuba ise nakhalawo khuuba ukhamanyakho shishiindu shoosi ta nga 
ndi ni nanywe, khurusakho khumanya Yesu Kristo yenyene, ne khuminyisa 
byoosi, khutsaangililwa khweewe khu musalaba. 
3Ise ni neetsa isi muli naba umutoro, luundi nga ndi umuri naabi, ni khunikina 
khukali, 
4sinaloma inganikha yase ni buurume bwase mu bukyesi bwe babaandu ta, ne 
khwaba khukhwokesanisa khwe kamaani k'Omwoyo wa Wele mus'iise, 
5nio khufukiilila khweenywe khulekhe khuba nga khwemile khu makyesi ke 
babaandu ta, ne khube mu maani ka Wele. 

Kamakhula khukhwaama isi Wele 

6Ne ifwe khukanikhatsaka bye kamakhula isi babaandu babaatsoyile mu 
khufukiilila, akhuba mu bukyesi bubuurura mu shiibala shino ta, namwe bwe 
baawuli be kumuboolo kuno, babaatsya khukwa bawewo ta. 
7Ne ifwe khubaboolela shimoonyo she kamakyesi ka Wele kakaabisibwa, 
luundi keesi Wele aaŋoonaŋoona khaale khuuba shiriifwa sheefwe, nga ni 
shiibala shishiili khubuumbibwa ta. 
8Mbaawo n'umuwuli na mutweela uwe shiibala shino uwamanya shino ta, 
lwekhuuba iba nga babaashimanyakho khali sibatsaangilila khu musalaba 
Umukasya uwe shiriifwa ta. 
9Nga ni sharonebwa shiri: “Sheesi imoni ikhaabonakho, namwe sheesi 
khukhuru khukhawulilakho ta, namwe sheesi umuundu yeesi 
akhambaasatsakakho mu mwoyo kweewe ta, nisho shishiindu sheene sheesi 
Wele aŋoonaŋoonela ibo babamukana.” 
10Ne ifwe, Wele waakhubimbulila n'Umwoyo weewe. Umwoyo uyo 
aweentselesa buli shiindu shoosi, ni khutubakho ni bimoonyo bya Wele bibiili 
mukari aasi abweene. 

11Lwekhuuba muundu shiina umanya bibyambaaso by'omuundu ukuundi, 
khurusakho umwoyo w'omuundu umweene uwikhala mu niye? Ni musaambo 
niyo ndweela, mbaawo umuundu umanya bibyambaaso bya Wele ta, 
khurusakho Umwoyo wa Wele yenyene. 
12Ifwe sikhwaweebwa umwoyo we shiibala ta, ne njeeba Umwoyo uwama isi 
Wele, khuryo nio manya khumanye biwaanwa byeesi Wele akhuwa busa. 
13Nashiryo, ifwe sikhukanikha mu bilomo bibyaleekelwa ni kamakyesi ke 
babaandu ta, ne mu bilomo bibyaleekelwa n'Umwoyo nga khubikalusila ibo 
babaali n'Umwoyo. 
14Umuundu ukhali n'Umwoyo ta, s'amanya biwaanwa bibyaama w'Omwoyo 
wa Wele ta, lwekhuuba isi niye biba bye busilu, ni naye s'anyala 
khubimenielesa ta, lwekhuuba itsamu ye biwaanwa ibyo yaama mu Mwoyo 
mwonyene. 
15Ne umuundu uli n'Umwoyo anyala khukhwimenielesa itsamu ya buli shiindu 
shoosi, ne mbaawo umuundu yeesi unyala wamwimenielesa niye ta. 
16 Nga bibyaronebwa ni biloma biri, “Naanu uwamanya bibyambaaso 
by'Omukasya, nio anyale khumuwa kamakyesi?” Ne ifwe khwaamanya 
bibyambaaso bya Kristo. 

1 Bakorinso 3 

Babakaanisi ba Wele 

1Bebuulebe, khu luwaande lwase, ise sinanyala khukanikha ni nanywe nga ni 
nandikanikhile ni babaandu babaali mu Mwoyo ta, ne nakanikha ni nanywe nga 
babaandu be mu shiibala busa, babaashiili babaana bafwiiti mu bye khufukiilila 
Kristo. 
2Nabanyweesa kamabeele ne akhuba biilyo bibyoomu ta, lwekhuuba khali 
simwanyalisa ta. Ne ikhaba ari, mushiili khunyalisa ta. 
3Lwekhuuba mushiili nga be mu shiibala shino. Niiba nga ishiiliwo libuba 
mwiinywe, ni khulomana akari enywe, simuba nga mushiili be shiibala? Inywe 
simwibirisa busa nga babaandu babusheele? 
4Lwekhuuba umuundu mutweela n'aloma ari, “Ise ndi uwa Paulo,” n'ukuundi 
ari, “Ise ndi uwa Apolo,” inywe simuba be shiibala busa? 
5Aso, aluno Apolo niye naanu? Namwe Paulo niye naanu? Akhuba nibo 
babakaanisi busa ba Wele babaakila inywe mwaafukiilila ta? Buli mutweela 
khusiifwe aakhola buuraambi nga Umukasya n'amukabila khuukhola. 
6Ise nabyaala imiitso, Apolo waatsukhiilila kameetsi, ne Wele niye 
uwakitsowesa. 
7Nashiryo uyo ubyaala namwe uyo utsukhiilila kameetsi, sibali shikhulu ta, ne 
khuurusakho Wele utsowesa yenyene. 

8Umuundu ubyaala ni nooyo utsukhiilila kameetsi, bali ni shitsilililwa 
shitweela, na buli mutweela alinyoola kumukheemba kweewe, nga esi 
buuraambi bweewe ni buli. 
9Lwekhuuba ifwe khuli baraambi mu mulimo kwa Wele, ne inywe muli 
kumukuunda kwa Wele, naluundi inywe muli shishombekhe sha Wele. 
10Ni lwe bubweela bwa Wele bweesi amba, ise nakhola kumulimo 
kw'omwombakhi umukhulu narawo kumusiinji, n'umuundu ukuundi niye uli 
khukhwombekhakho. Ne buli mutweela aakha khuuba umwitsililisi musaambo 
yeesi ombekha khu musiinji kuno. 
11Lwekhuuba shinyala yabayo kumusiinji kukuundi khweesi umuundu yeesi 
anyala khurawo ta, akhali ukwo kweesi Wele amala khurawo: nikwo Yesu 
Kristo. 
12Ne umuundu yeesi uwombekha khu musiinji kuno, nga araambisa izaabu 
namwe ifeeza, kamabaale ke bukusi bwe angaaki, kimisaala, bunyaasi, namwe 
kamasaantsa, 
13kumulimo kwa buli muundu kulimanyikha. Lwekhuuba shifukhu khweesi 
Kristo alikhalilakho kimisaango shilikwokesanisa. Lwekhuuba khu shifukhu 
isho, buli buraambi bulyokesanisibwa ni kumulilo, ni kumulilo kulikhaka 
khubona buraambi shiina bweesi buli muundu akhola. 
14Ne noola buraambi bw'omuundu bweesi ombekha khu musiinji bulekha 
khwonakisibwa ni kumulilo ta, umuundu uyo alifuna shiwaanwa. 
15Ne noola buraambi bw'omuundu bweesi ombekha khu musiinji bwokhewa, 
umuundu uyo alifwiilwa, ne umweene aliwonesebwa, ne alifwaana busa nga 
ubiriire mu mulilo. 
16 Inywe simwamanya muri muli lisaayilo likhulu lya Wele, luundi n'Umwoyo 
wa Wele ekhala mus'iinywe ta? 
17N'umuundu yeesi uwoonakisa lisaayilo likhulu lya Wele, naye Wele 
alimuhesa, lwekhuuba lisaayilo likhulu lya Wele likhosefu, ni nanywe 
mwabeene muli lisaayilo lyeene. 
18Umuundu yeesi akhewombesa umweene ta. Noola umuundu yeesi 
eyambaasakho umweene khuuba umukyesi nga shiibala shino ni shili, aakha 
wekyela umusilu, nio ekyele umukyesi. 
19Lwekhuuba kamakyesi ke shiibala shino, kali busilu isi Wele, nga ni 
sharonebwa shiri: “Wele awaambisa bakyesi mu bukyesikyesi bwaabwe.” 
20Naluundi sharonebwa ahaandi shiri: “Umukasya waamanya ari bibyambaaso 
bye bakyesi, mbaamo shiindu ta.” 
21Nashiryo umuundu yeesi akhebuyila lw'ebyo byeesi babaandu bakhola ta, 
lwekhuuba byoosi bibyeenywe. 

22Oba Paulo, namwe Apolo, namwe Kefa, namwe shiibala, namwe buulamu 
namwe khuufwa, namwe bibiiliwo ari, namwe bibiitsya khubawo, byoosi bili 
bibyeenywe. 
23Ni nanywe muli ba Kristo, ni Kristo niye ali uwa Wele. 

1 Bakorinso 4 

Baarume ba Kristo 

1Ni nashiryo, babaandu baakha khuukhubona ifwe nga babakaanisi ba Kristo, 
naluundi nga baaloleleli be bimoonyo bya Wele. 
2Ni shishiindu shitweela shishaakhila umuloleleli nisho khuuba umwiyikinwa 
isi umukoosi weewe. 
3Ise sininaanayo naabi inywe, namwe umuundu ukuundi yeesi khukhukhalila 
ise kumusaango ta, ni nase samweene shinikhalila kumusaango ta. 
4Lwekhuuba ise siniwulila kumusaango mu mwoyo kwase ta. Ne shino 
sishimanyisa shiri ndi umulayi ta. Ne uyo ukhala kumusaango kwase niye 
Umukasya. 
5Nashiryo, mukhakhalatsaka kumusaango kwoosi nga imbuka inyene ishiili 
khwoola ta, ni muliinde khukhwoolesa Umukasya weefwe n'aliitsa. Niye 
alimulisa buwaanga khu biindu ibyo bibyabisibwa, bibiili mu shilima, luundi 
okesane bibyambaaso bya buli mutweela bibiili mu mwoyo kweewe. Ni khu 
mbuka nyeneyo, buli mutweela aliweebwa shiriifwa sheewe khukhwaama isi 
Wele. 
6Ni mu bino bebuulebe, naalekhaanisile bibiindu bino byoosi khu Apolo ni 
khusiise samweene, khulwe buulayi bweenywe, nio akile mwiyikile khusiifwe 
lwe bibyaronebwa bibiloma biri: “Mukhebiririsa mwaatsya ibulafu we 
kamakaambila ta.” Umuundu yeesi alekhe khukhwibuyila khulw'omuundu 
mutweela, ne waleekelesa ukuundi ta. 
7Naanu uwakhwikyelisa iwe umukhulu khu baandi? Shiina sheesi uli nasho 
sheesi ukhaweebwa? Ne noola waweebwa, lwashiina wibuyila nga 
ukhaweebwa busa shiwaanwa? 
8Ne lola, ari muli nga babaamalile khaale khuufuna bye mukana! Muli nga 
babaamalile khaale khuuyindila! Mwekyelile khaale bayiinga ikhaba nga ifwe 
sikhuli bayiinga ta. Ni nase nandikanile ndi khali mwaba bayiinga babeene, nio 
manya nafwe khuba bayiinga atweela ni nanywe. 
9Lwekhuuba shibonekhana nga Wele waakhuwa ifwe khukhuuli baarume 
shiifwo shimaliilisayo nga babaandu babafuuriwile kumusaango, bakhaliwila 
kwe khuufwa mu lubuula. Khwaabeele she khuulolakho isi shiibala shoosi, isi 
bamalayika, n'isi babaandu. 

10Khulwa Kristo ifwe khuli nga baasilu, ne inywe muli nga bakyesi mu Kristo. 
Ifwe khuli baatoro, ne inywe muli be kamaani. Inywe muli mu shiriifwa ne ifwe 
khutsekhelelwa busa. 
11Ni khukhwoola khu saawa yino, khuli ntsala naluundi khuli bulesa, 
khukwaara bitsina, khukhupiwa, luundi khuutsya iyi ni naayi. 
12Khuraamba fwabeene ni kamakhono keefwe. Bakhoma ne ifwe khuwa 
tsikhabi. Ni bakhukubyeenga ifwe khwikhalilikha. 
13Nibo bakhuyina, ifwe khwiilamo ni buwolu. Ni khukhwoola khu saawa yino, 
ifwe khwayikyela nga kamasanikho ke buumbi, bibiindu busa bye shiibala. 
14Ise s'indikhurona bino khubawaambisa inywe tsisoni ta, ne njeeba, 
khubakaambila inywe nga babaana baase bengana. 
15Lwekhuuba ikhaba nga muli ni baloleleli bakali mu Kristo, ne simuli ni ba 
paapa bakali ta, lwekhuuba mu Kristo Yesu, ise niye paapa weenywe, 
uwabareerera kamakhuuwa kamalayi. 
16Shikila imbekontselela ndi, mulondelele she khuubonelakho shase. 

17Ni lwe lomo yino, imbarumila Timosewo, niye umwaana wase umweene, esi 
ingana, luundi umwiyikinwa mu Mukasya. Niye alibakhebusa lukyeendo lwe 
buulamu bwase mu Kristo Yesu, nga esi indeekela oosi oosi, isi babaandu ba 
Wele baba. 
18Ne aliwo babaandi mwiinywe babebuyila nga bambaasa bari shingene niitse 
imbakyeniyile ta. 
19Nga Umukasya wakanile, indiitsa isi muli khaangu, ni nase samweene 
indibona, akhuba sheesi babaandu bano babebuyila banyala khuloma bulomi 
ta, ne isho sheesi banyala khukhola. 
20Lwekhuuba Buyiinga bwa Wele sibuli bwe khuloma bulomi busa shonyene 
ta, ne buli bwe kamaani. 
21Shiina sheesi inywe mukhalawo? Mukana ise niitse ni miimbo isi muli, 
namwe mu khukana ni kumwoyo kumuwolu? 

1 Bakorinso 5 

Tsisaambo tse buyeyani mu baandu ba Wele 

1 Ari ise mbulila shilomewa shiri, iliwo tsisaambo tsiimbi tse buyeyani 
mwiinywe, tsitsikhanyala ni khunyoolekhana mu baandu Banaambo ta! 
Imbulila bari iliwo umuundu wutsya waba n'umukhasi wa paapawe. 
2Muryo khana mwibuyila busa? Khali mubeele mu mutaambo! Ni nooyo 
ukholele isho arusibwa mu lubusano lweenywe. 
3Lwekhuuba ise na khaba nga s'indiyo mu mubili ta, ne indiyo mu mwoyo; ni 
mu Lisiina ly'Omukasya Yesu Kristo, namalile khaale khukhalila umuundu uyo 

ukholele shishiindu shiibi shino kumusaango, nga ifwanikhana nga uli atweela 
ni nanywe. 
4Ne ni muba nga mwabuusanile atweela mu lisiina ly'Omukasya weefwe Yesu, 
ni nase nga ndiyo ni nanywe mu mwoyo, ni kamaani k'Omukasya Yesu nga 
kaliwo ni nafwe, 
5mwakha khuwayo umuundu uyo isi Sitaani, nio bibyoonako byeewe bye 
kumubili byoonakisibwe, nio akile kumwoyo kweewe kunyale khuwonesebwa 
khu shifukhu sh'Omukasya. 
6 Khukhwibuyila khweenywe sikhuli khulayi ta. Inywe simwamanya muri 
kamamela makyeekhe kari, kakila buufu bwoosi bwasiila ta? 
7Ni murusemo kakamela kano ke khaale ke shishonako, nio akile mube 
bakwalaafu ilala, nga buufu bukhalimo kamamela ta, luundi namanyile ndi muli 
muryo. Lwekhuuba Kristo, nga niye kamayiiya keefwe kakalaangibwa ke 
Khuubirakho waamalile khuwaanibwayo. 
8Ni nashiryo khayo khwikhoye lwe kamayiiya keefwe, akhuba ni kamamela ke 
khaale, kamamela ke lirima ni buubi ta, ne ni kumukaati kukhalimo kamamela 
ta, nikwo kumukaati kwe bwa ŋali, mumukhalimo khukhwiwombesa ta. 
9Ise naamala khaale khuubaronela mu baluwa yase, nga mbaloma ndi, mulekhe 
khukhwitubaasa ni babaandu bayeyani ta. 
10Ne sinaba imanyisa ibo bakafwiili babamenya mu buyeyani, namwe be 
kumuluungo, namwe babiifwi, namwe babisaaya bifwaani ta, lwekhuuba ni 
shiba shiryo, khali mubeele babarurira ilala mu shiibala shino. 
11Ne sheesi nakana nisho shaba ndi, mulekhe khutubaana n'umuundu yeesi 
uwilaanga uwe buulebe, ne nga ali umuyeyani, namwe uwe kumuluungo, 
namwe nga esaaya bifwaani, namwe ukhomaka, namwe umumeesi, namwe 
umunuuli. Ni khukhwikhala aasi, mukhekhala mwalya n'umuundu ufwaana 
aryo taawe. 
12 Kuli mulimo kwase ise khuukhalila abo babaali ibulafu we bafukiilisi 
kumusaango? Ne inywe simuli ni khuukhalila kumusaango abo babaali mu ntsu 
ye khuufukiilila? 
13Wele niye ulikhalila be bulafu kumusaango. Bibyaronebwa biloma biri, 
“Umuundu umubi ni mumuruse mwituuli lyeenywe.” 

1 Bakorinso 6 

Khuukhala kimisaango akari mu bafukiilisi 

1Ne umuundu yeesi mwiinywe naaba ni lomo yoosi isi uwashe, anyala aryeena 
khuutsya welootsela babaakhali babeyikinwa ta, mu shifwo she khuutsya isi 
bakhosefu? 

2Inywe mushiili khumanya muri, bakhosefu nibo babaalikhalila shiibala 
kumusaango ta? Aso, noola inywe mulikhalila shiibala kumusaango, simunyala 
inywe mwabeene khukhala busaango bukyeekhe ta? 
3Inywe simumanya muri, ifwe khulikhalila ni bamalayika kumusaango ta? Ne 
shiba shiryeena ifwe khuukhaasikha mu biindu bye mu bulamu buno? 
4Ne ni muba ni kimisaango kyesaambo nga yino, munyala muryeena khukiyila 
isi babaandu be bulafu, babaakhalikho ni sheesi bamanyile mu baandu ba Wele 
ta? 
5Shino ishiloma nio imbawaambise inywe tsisoni. Ne shinyalikha mwiinywe 
khutaambamo umuundu unyala khukaya be buulebe? 
6Ne uwe buulebe atsya khuwotsa n'uwe buulebe, nga ubakaya niye umukayi 
ukhali umufukiilisi ta! 
7Ni shibonekha shiryo shiri muli ni kimisaango akari mwiinywe, shimanyisa 
shiri mwaamalile khaale khukhasikhana. Inywe simumaaya mwaba nibo besi 
babirisa buubi? Namwe inywe mwamaaya mwaba babanuulibwa? 
8Ne inywe mwabeene muli bababirisana buubi, luundi mwanuulana 
mwenyene na mwenyene, ate nga shino mushikhola khu be buulebe beenywe 
babeene. 
9Inywe mushiili khumanya muri babaandu babaakhali babeyikinwa ta, si 
balisikhila Buyiinga bwa Wele ta? Mukhawombesebwa ta, babaandu be 
kumulyuulyu, namwe babesaaya bifwaani, namwe bayeyani, namwe basaani 
babakona ni basaani bashaabwe, 
10namwe babiifwi, namwe be kumuluungo, namwe bameesi, namwe 
babaakhomyaasaka, namwe banuuli, sibalisikhila Buyiinga bwa Wele ta. 
11Ni babaandi khusiinywe mwaba muryo, ne mwasiingiwa, mwekela 
bakhosefu, mwakwalaasibwa mu lisiina ly'Omukasya Yesu Kristo, n'Umwoyo 
wa Wele weefwe. 

Ni muraambise kimibili kyeenywe lwe shiriifwa sha Wele 

12 Inywe muloma muri, “Bibiindu byoosi bifukiilisibwa isiise,” ne sibili byoosi 
biyeeta ta. Nase nyala naloma ndi, bibiindu byoosi bifukiilisibwa isiise, ne ise 
sifukiilila khuwuliwa ni shishiindu shoosi ta. 
13N'umuundu ukuundi aloma ari, “biilyo biliwo lw'enda, n'inda iliwo lwe 
biilyo”, ne Wele alihesa byoosi, inda ni biilyo byeene. Ni kumubili kw'omuundu 
sikuliwo lwe buyeyani ta, ne khulw'Omukasya, n'Umukasya aliwo khulwe 
kumubili. 
14Wele aalamusa Umukasya mu bafu, ni nafwe aryo alikhulamusa lwe kamaani 
keewe. 

15Inywe simumanya muri kimibili kyeenywe kili bisiintsa bya Kristo? Ise inyala 
naabukula bisiintsa bye kumubili kwa Kristo, naabitubaasa khu malaaya? 
Sishinyalikha ta! 
16Inywe simumanya muri umuundu yeesi uwitubaasa ni malaaya ekyela 
kumubili mutweela ni naye ta? Lwekhuuba nga ni sharonebwa shiri: “Babili 
balikyela kumubili mutweela.” 
17Ne uyo uwitubaasa n'Umukasya, aba butweela ni naye mu mwoyo. 

18Ni mutataye buyeyani. Buli shoonako sheesi umuundu akhola shiba ibulafu 
we kumubili kweewe. Ne uyo uwoneka mu buyeyani, oneka kumubili kweewe 
kumweene. 
19Inywe simumanya muri, kumubili kweenywe nikwo lisaayilo likhulu 
ly'Omwoyo Umukhosefu esi mwaweebwa ni Wele ta? Simuli khu lweenywe 
mwenyene ta, 
20ne mwakuliwa ni bukusi. Nashiryo, ni muwe Wele shiriifwa mu mibili 
kyeenywe. 

1 Bakorinso 7 

Bireebo bibiwaamba khu bukhwaale 

1Ne bibiwaamba khu lomo tseesi mwarona. Shili shilayi umuundu khuulekha 
khuyila umukhasi ta. 
2Ne lwekhuuba ndi iliwo khuukhonjelesebwa khukhuukila umuundu waakwa 
mu buyeyani, shaakhila buli musaani khuuba n'umukhasi weewe, n'umukhasi 
naye abe n'umuseetsa weewe. 
3Buli museetsa aakha khukhwoolelesa bibimwaakhila isi umukhasi weewe, 
n'umukhasi naye aryo isi umuseetsa weewe. 
4Lwekhuuba umukhasi s'ali niye uwula kumubili kweewe yenyene ta, ne njeeba 
umuseetsa weewe; n'umuseetsa s'ali niye uwula kumubili kweewe yenyene ta, 
ne njeeba umukhasi weewe. 
5Babaandu babaali bakhwaalikhe, mukheyimanatsaka ta, khurusakho nga 
mwanyoowele khufukiilisana khu mbuka, nio munyale khukhwiwaanayo mu 
khuloomba. Ne lwanyuma mwileyo mwitubaase luundi, mulekhe 
khukhonjelesebwa ni Sitaani, lwe khulekha khunyala khukhwiwula mwabeene 
ta. 
6Shino ishiloma ndi munyala mwaafukiilisana, ne akhuba nga likaambila ta. 

7Ne abe ise nandikanile ndi babaandu boosi khali babeele nga ise. Ne 
lwekhuuba buli muundu ali ni shiwaanwa sheewe khukhwaama isi Wele: 
mutweela ali ni na shino, n'ukuundi isho. 

8Isi abo babaakhali bakhwaalikhe ta, ni banamulekhwa, ise inoma ndi: shilayi 
nibo khuurama busa nga ise. 
9Ne noola sibanyala khukhwiwula babeene ta, baakha bakhwe namwe 
bakhwalikhe, lwekhuuba shilayi khuukhwa namwe khukhwalikha khuminyisa 
khukyendaana busa. 
10 Ne isi bakhwaalikhe imbawa likaambila lino, akhuba ise ta, ne Umukasya 
umweene: umukhasi umukhwaalikhe s'akha khurura w'omuseetsa weewe ta. 
11Ne noola arurayo, aakha khuurama busa, namwe akoboleyo atubaane 
n'umuseetsa weewe; n'umuseetsa naye s'akha khuwoona umukhasi weewe ta. 
12Ne isi babaaramile boosi, ise imbaloma khu lwase, ne akhuba Umukasya ta; 
indi noola iliwo uwe buulebe yeesi uli n'umukhasi ukhali umufukiilisi ta, ne 
wafukiilila khumenya ni naye, s'akha khumuwoona ta. 
13Naluundi, noola umukhasi umufukiilisi ali n'umuseetsa ukhali umufukiilisi ta, 
ne ndi umuseetsayo waafukiilila khuumenya ni naye, umukhasi uyo s'akha 
khumururakho ta. 
14Lwekhuuba umuseetsayo ukhali umufukiilisi, asiimibwa mu moni tsa Wele 
khulw'omukhasi weewe. N'umukhasi ukhali umufukiilisi uyo naye asiimibwa 
mu moni tsa Wele khulw'omuseetsa weewe. Ne shino ni shilekha khuba shiryo, 
khali babaana baabwe babeele babaalikho shiibi; ne nga ni shili bali bakhosefu. 
15Ne noola mutweela ukhali umufukiilisi khu babili bano n'akana 
khukhwawukhana khu washe, khashibe shiryo. Umusaani namwe umukhasi 
umufukiilisi aba ali ni lukoosi khurobolawo shakana lwekhuuba ifwe Wele 
wakhulaanga khumenya mu lukoosi. 
16Lwekhuuba iwe umukhasi umufukiilisi umanya uryeena uri s'uliwonesa 
umuseetsa wo ta? Ni nawe umuseetsa, umanya uryeena uri s'uliwonesa 
umukhasi wo ta? 

Ni mumenye nga Wele n'abalaanga 

17Buli muundu naabe mu shifwo sheewe nga Wele n'amuwa, naluundi abe nga 
esi Umukasya amulaangila. Shino ishilomela babaandu ba Wele boosi 
babafukiilila mu Yesu. 
18Noola iliwo umuundu uwalaangiwa nga wayinjila imbalu, nalekhe khukhola 
nga ukhenjila ta. Noola iliwo umuundu uwalaangiwa nga ali umusiinde, alekhe 
khukhwinjila imbalu ta. 
19Lwekhuuba khukhwinjila imbalu namwe khulekha khwinjila imbalu, sishili 
shiindu ta, ne khuliinda kamakaambila ka Wele, nisho shishiindu shikhulu. 
20Buli muundu n'arame nga khu shifukhu sheesi afukiilililakho nga Wele 
wamulaangile. 
21Iwe waba uli umukulwa nga ni walaangiwa? Ukhenaanayo ta. Ne noola unyala 
khunyoola ikhabi iye khukangululiwa, raambisa ikhabi iyo. 

22Lwekhuuba uyo uwalaangibwa nga ali umukulwa, ali umuundu 
umukangulule w'Omukasya. Aryo ni nooyo uwalaangiwa nga ali umukangulule, 
ali umubowe wa Kristo. 
23Wele abakula inywe ni bukusi, nashiryo mukhaba bakulwa be babaandu ta. 

24Bebuulebe, buli muundu naabe mu busaale ni Wele musaambo iyo yeesi 
abamo nga Wele n'amulaanga. 

Bibiwaamba khu bakhali bakhwalikhe ni banamulekhwa 

25Ne ari bibiwaamba khu bakhali bakhwalikhe ise s'indi ni likaambila 
khukhwaama isi Umukasya ta, ne imbawa shishambaaso shase, nga umuundu 
esi Wele eyikina lwe bubweela bweewe. 
26Ise nambaasa ndi, lwe bikosi bibiliwo ari, shiba shilayi umusaani khuuba busa 
nga n'ali. 
27Iwe wayila umukhasi? Ukhaweentsa khumuwoona ta. Iwe ari uli busa? 
Ukhaweentsa khuukhwa ta. 
28Ne n'uba umukhwaalikhe s'uba wonakile ta. N'umukhasi ukhali 
umukhwaalikhe nakhwalikha, naye s'aba wonakile ta. Ne babaandu 
babaakhola baryo, banyoola bihangafu mu shiibala. Ne ise ngana imbawonese 
inywe bibyeene ibyo. 
29Bebuulebe, sheesi imanyisa nisho shino ndi, imbuka yaaramile ifwiiti. Ni 
khukhwaama ari, abo babaali ni bakhasi, khali babeele nga babaakhali ni 
bakhasi ta. 
30Ni naabo babaalila babe busa nga babaakhali khuulila ta. Abo babekhoya babe 
busa nga babaakhekhoya ta. Ni naabo babakula babe nga babaakhali ni bibiindu 
byeesi bakulile ta. 
31Ni naabo babaraambisa bibiindu bye shiibala bafwane nga babaakhayilibwa 
ni nabyo ta. Lwekhuuba shiibala shino nga ni shili shitsya khuwawo. 
32Ni nase ngana inywe mulekhe khukhwiyembelela ta. Umuundu ukhali 
n'umukhasi ta eyembelela by'Omukasya, ni saambo isi anyala 
khukhwikhoyesamo Umukasya. 
33Ne umuundu uli n'umukhasi, eyembelela lwe bye shiibala shino, isaambo isi 
kane ekhoyesemo umukhasi weewe. 
34Ni nashiryo, niye aba wawukhanilemo khabili. Ne umukhasi ukhali 
umukhwaalikhe ta namwe indungubaasi, eyembelela by'Omukasya. 
Shitsilililwa sheewe shiba khukhwiwaanayo mu bukhosefu isi Umukasya mu 
mubili ni mu mwoyo. Ne umukhasi umukhwaalikhe eyembelela bye shiibala 
shino, isaambo isi kane ekhoyesemo umuseetsa weewe. 
35Ise inoma bino lwe bulayi bweenywe, akhuba ndi ngana khubabowa bubowi 
ta, ne lwe bulayi nio manya mwakaanisatsake Umukasya yenyene akhali 
khutitila ta. 

36Ne umuundu yeesi n'ambaasa ari s'ali khukhola bulayi isi umukhaana esi 
aselela ta, khuumanya nga kumubili kweewe kumuli shifwaabi, ate nga ni 
shaakha khuuba, umuundu uyo aakha khuukhola nga n'akana; bayilane. Sishili 
shishoonako ta. 
37Ne umuundu yeesi umalilile mu mwoyo kweewe, akhuba nga awanyinyibwa 
ta, nga aloma ari s'akana khuukhwa ta, nga wawuliile kumubili kweewe, ni 
khukhalawo mu mwoyo kweewe ari s'akane ayile umukhasi ta, umuundu uyo 
aba wakholile bulayi. 
38Nashiryo uyo ukhwa umukhaana, akhola buulayi, ne uyo ukhakhwa ta, akhola 
buulayi khufuurisakho. 
39Umukhasi umukhwaalikhe abowebwa khu museetsa weewe, n'aba nga ashiili 
mulamu. Ne umuseetsa weewe n'afwa, aba ali ni lukoosi khukhwalikha khu 
museetsa ukuundi isi akana. Ne umusaani uyo aakha khuuba mu Mukasya. 
40Ne mu khubona khwase, ise nambaasa ndi, umukhasi uyo n'arama busa 
yenyene, aba ni kumwikhoyo kumukali khufuurisakho n'akhwaalikha luundi. 
Iyo niyo intsambaasa yase naluundi nase nambaasa ndi indi n'Umwoyo wa 
Wele. 

1 Bakorinso 8 

Bibiliibwa bibiwaanibwayo isi bifwaani 

1Ne bibiwaamba khu biliibwa bibiwaanibwayo isi bifwaani: khwaamanyile 
khuri fweesi khuli ni khumanya. Ne khumanya khwesaambo iyo khukila 
umuundu weyiingayiinga, ne khukana nikhwo khukhwombekha. 
2Umuundu uwaambaasa ari wamanya, aba ashiili khumanya shishiindu shoosi 
nga ni shimwakhila khumanya ta. 
3Ne umuundu ukana Wele, umweeneyo amanyikha isi Wele. 

4Ne khu bilomo bye khuulya bibiliibwa bibiwaanibwayo isi bifwaani: Ifwe 
khwaamanya khuri shifwaani sishili shiindu mu shiibala ta, luundi khuri 
mbaawo Wele ukuundi ta, khurusakho Wele mutweela yenyene. 
5Abe ikhaba nga iliwo ibyo bibilaangibwa ba wele mwikulu namwe khu shiibala 
(nga n'iliwo ba wele bakali, ni bakasya bakali), 
6ne isi ifwe, iliwo Wele mutweela yenyene, niye Paapa mu niye mwamamo 
bibiindu byoosi, ni khu bw'omweeneyo, ni nafwe khuliwo. Naluundi iliwo 
Umukasya mutweela yenyene niye Yesu Kristo. Khuubirira mu niye bibiindu 
byoosi byabawo, ni naye niye ukila khwabawo. 
7Ne sishili ndi buli muundu waamanya shino ta. Babaandu babaandi baanaliila 
bifwaani khukhwoolesa ari, babeen'abo ni balya bibiliibwa bibiwaanibwileyo 
isi bifwaani, lwekhuuba kimyoyo kyaabwe mitoro, boonakisibwa lwe 
bibiliibwa ibyo. 

8Ne bibiliibwa sibinyala khukhusyendesa ifwe aambi ni Wele ta. Mbaawo 
sheesi khufwilwa ni khulekha khubilya ta, namwe mbaawo sheesi 
khuloosewelakho singa khubilya ta. 
9Ne ni mwitsililise, lukoosi lweenywe ulwo lulekhe khuuba shishibaseya isi 
batoro ta. 
10Lwekhuuba umuundu yeesi uli umutoro mu mwoyo n'akhubona iwe, uli ni 
khumanya khuno, nga uliila mwisaayilo lye bifwaani naye s'alikhonjelesebwa 
khuulya bibiwaanibwayo mwisaayilo lye bifwaani? 
11Nashiryo lwe kamakyesi koowo umuundu yuno umutoro, uwe buulebe 
woowo, esi Kristo afwililila, onakisibwa wahela. 
12Ni musaaambo iyo, n'uba wonakile isi be buulebe, luundi weloosela 
khutolwasa kimyoyo kyaabwe kimitoro, uba wonakile isi Kristo. 
13Nashiryo, noola biilyo byeesi ndya bikila uwe buulebe waakwa, indyo 
sindiilya bibiliibwa ibyo luundi ta, indekhe khureerera uwe buulebe khuukwa 
mu bwoonaki ta. 

1 Bakorinso 9 

Ibyo bibyaakhila umurume khuukhola 

1Ise s'indi umuundu umulekhuule ta? Ise s'indi umurume ta? Ise sinaabona 
Umukasya weefwe Yesu ta? Inywe simuli buraambi bwase mu Mukasya ta? 
2Ise noola s'indi umurume isi babaandu babaandi ta, ilala isiinywe, ndi 
umurume. Lwekhuuba inywe nibo babaŋaŋasa buurume bwase mu Mukasya. 
3Isi abo babaantsimenielesa ise, mu khukhwiilamo khwase ise imbalomela indi: 

4Ifwe sikhwaakha khuulya ni khuunywa ta? 

5Ifwe sishikhwakhila khukyenda n'umukhasi umufukiilisi, nga babaandi khu 
baarume ni bakhola, ni khurakho ni babandaaye b'Omukasya, ni Kefa? 
6Namwe shili ndi ise ni Balunaba fwenyene khukhwakha khuraambilila bye 
buulamu bweefwe? 
7Naanu uwawulilakho umusilikhale uwe kamaye wutsya mu busoolo 
khulweewe nga esasulila? Namwe mulimi shiina uba ni kumukuunda kweewe, 
ne walekha khulyamo bibyaamo byamwo ta? Namwe mwaayi shiina uwaaya 
bibyaayo byeewe, ne walekha khunywamo kamabeele kamwo ta? 
8Inywe mwaambaasa muri, inoma bino nga umuundu busa mu bunyala bwase, 
namwe likaambila nalyo liloma liryo? 
9 Lwekhuuba sharonebwa mu makaambila ka Musa shiri: “Ukhabowatsaka 
kumunwa kwe iyeeyi, nga iwuula buulo ta.” Inywe mwaambaasa muri, iyeeyi 
niyo isi Wele enaanakho? 

10Nga Wele n'aloma aryo, aba s'alikho amanyisa ifwe? Ilala sharonebwa 
khulweefwe, lwekhuuba umuundu ulima ni nooyo uwuula buulo, baakha 
khuraamba nga beyikina khufunakho. 
11Ni nafwe khwabamiitsamo imiitso iye kumwoyo, shibeyaangisa noola ifwe 
khubakyesamo bye kumubili? 
12Noola iliyo babaandu babaandi babaali ni lukoosi khubafunamo, ifwe 
sikhwandifuurirekho nibo? Ne ifwe sikhwaraambisa lukoosi ilwo ta, ne 
khwekhalilikha byoosi, nio akile khulekhe khureera shishiindu shishishinjilila 
Kamakhuuwa Kamalayi ka Kristo ta. 
13Inywe simumanya nga, ibo babakaanisa mu Lisaayilo Likhulu, banyoola 
byakhulya byaabwe mu lisaayilo lyeene? Ni naabo babakaanisa khu sheeso 
bakabananila atweela khu bye khu sheeso bibiwaanibwayo? 
14 Ni musaambo iyo, Umukasya walakila ari, bababoolela Kamakhuuwa 
Kamalayi, baakha banyoole bibibayeeta mu bulamu bwaabwe, mu khuboolela 
Kamakhuuwa Kamalayi keeneko. 
15Ne ise nakhuraambisa tsikhabi tsino tsoosi ta, namwe sinabaroneele bino ndi 
nio munjeete ta. Ne shandiminyisile ise khuufwa, khufuura umuundu yeesi 
khukalusa khukhwibuyila khwase khuno khuuba khwabusa. 
16Lwekhuuba ise ni mboolela Kamakhuuwa Kamalayi, sishintsakhila ise 
khukhwibuyila ta, indyo naakha khuboolela. Ne she kumutaambo, noola ise 
ndekha khuboolela Kamakhuuwa Kamalayi. 
17Ise noola ikhola shino lwe khuukana khwase, niyikina khunyoola 
kumukheemba kwase, ne noola akhuba nga ise samweene ningana ta, buno 
buba bufunisi bubwambeebwa. 
18Ne kumukheemba kwase nikwo kuli eena? Nikwo kuno: mu khuboolela 
khwase, inyale khuboolela Kamakhuuwa Kamalayi busa, indekhe khubaantsa 
bibintsakhila mu mulimo kwase kweene kwe khuboolela Kamakhuuwa 
Kamalayi ta. 
19Lwekhuuba ise nakhaba nga ndi umulekhuule, ne samweene naayikalusa 
khuuba umukulwa isi boosi, nio manya inyale khukhweeselesa bakali. 
20Isi Bayudaaya nakalukha naaba Umuyudaaya, nio akile inyale 
khukhweeselesa Bayudaaya. Isi abo babaawulibwa ni kamakaambila, nase 
nekyela nga uwulibwa ni kamakaambila, ikhaba nga ise samweene s'indi aasi e 
kamakaambila ta, nio akile inyale khukhweeselesa ibo babawulibwa ni 
kamakaambila. 
21N'isi abo babaakhawulibwa ni kamakaambila, nase nekyela nga ukhawulibwa 
ni kamakaambila (akhuba ndi, ise s'indi uwulibwa ni kamakaambila ka Wele ta, 
ne ise imbulibwa ni kamakaambila ka Kristo), nio inyale khukhweeselesa abo 
babaakhawulibwa ni kamakaambila ta. 

22Isi baatoro, nekyela umutoro, nio inyale khukhweeselesa baatoro. Ise 
naayikyela buli shishiindu shoosi, isi boosi, nio inyale khuwonesakho babaandi 
khu nibo. 
23Ne bino byoosi nabikhola lwe kamakhuuwa kamalayi, nio manya nase 
ingabane khu khabi tsako. 
24Inywe simumanya muri abo babaatima tsindimo nga basindana, mutweela 
yenyene niye unyoola shiwaanwa? Ni nanywe ni mutime muryo nio munyale 
khunyoola shiwaanwa. 
25Ne buli mutweela uba mu masindano ke tsindimo, khunyoowa etsililisa mu 
byoosi, nio afune lihabi lilyonekha wangu, ne ifwe khulifuna lihabi 
lilikhoonekha ta. 
26Isho nisho shishikila nase indima ndyo, akhuba nga utima busa ta, luundi 
isoolana ndyo, ne akhuba nga usoolana busa ta. 
27Ne nitsiinisa kumubili kwase, luundi inguwulila ilala, nio nga naamalile 
khuboolela babaandi, ise samweene indekhe khuuba ukhasiimibwa ta. 

1 Bakorinso 10 

Khuureewula khu khusaaya bisaambwa 

1 Bebuulebe, ingana inywe mumanye muri, bakuuka beefwe baaba aasi a 
namufweeli, luundi boosi babira bulayi akari mu nyaantsa ilaangibwa 
Imbesemu. 
2Boosi babatisibwa nga baloondeleli ba Musa, mu namufweeli ni mu nyaantsa. 

3Luundi boosi baalya biilyo bitweela bye kumwoyo, 

4baanywa ni bye khuunywa bitweela bye kumwoyo. Lwekhuuba baanywa 
khukhwaama mu lwaanda lwe kumwoyo lulwatsya ni nabo, ni lulwaanda luno 
nilwo Kristo Umweene. 
5Ne khubeenebo bakali busa, Wele s'abekhoyela ta, nashiryo kimilaambo 
kyaabwe kyasalanisibwa mu mubiimbi. 
6 Ne bibiindu bino byoosi bili bye khubonelakho isiifwe, khukhureewula 
khulekhe khukhwiisa kimyoyo kyeefwe khu biindu biibi nga nibo ni baakhola 
ta. 
7Mulekhe khuuba babesaaya bifwaani nga babaandi khu nibo ni baakhola ta. 
Bibyaronebwa biloma biri: “Babaandu bekhala aasi khuunywa, ni khuulya, 
benyukha baarakikha khushina.” 
8Sikhwakha khukhola bye buyeyani nga babaandi khu nibo ni bakhola ta, ni 
shishamamo babaandu kimikaanda kibili ni bikana bitaru (23,000), baafwa khu 
shifukhu shitweela. 

9Ifwe sikhwakha khukhaka Umukasya Kristo, nga babaandi khu nibo ni 
baakhola ta, lwanyuma beeribwa ni tsindemu. 
10Namwe sikhwakha khweŋuluŋuunya nga babaandi khu nibo ni baakhola ta, 
lwanyuma malayika umuhesi wabahesa boosi. 
11Bibiindu bino byoosi byababaakho khuuba nga she khubonelakho isi 
babaandi, naluundi byaronebwa biryo khukhureewula ifwe beesi intsakamilo 
ye kimiboolo kino yoolelekho. 
12Nashiryo, khayo umuundu yeesi uwaambaasa ari wemile, etsililise naabi, 
alekhe khukwa ta. 
13Mbaawo khukhakibwa khwoosi khubabelekho khukhali khwe babaandu ta, 
ne Wele umwiyikinwa singene abafukiilile inywe khukhakibwa khufuura nga 
ni munyalisa ta, luundi khu mbuka ndweela nyene yeesi mukhakiwiilamo, kane 
Wele abawe intsila ye bubwilukhilo, nio munyale khukhwikhalilikha. 
14Aso, bakanwa baase, ni mwibebeehe khukhwisaaya bifwaani. 

15Ise inganikha isi muli nga babaandu bakyesi, ni mwaambaase mwabeene khu 
byeesi inoma. 
16Shikhopo she tsikhabi, sheesi khuloombela tsikhabi, sishili nisho mweesi 
khunyoolela butweela mu mafuki ka Kristo? Ni kumukaati kweesi 
khumenyulamo, sikuli nikwo mweesi khunyoolela butweela mu mubili kwa 
Kristo? 
17Lwekhuuba iliwo kumukaati mutweela, ifwe khukhuuli bakali, khuli kumubili 
mutweela, lwekhuuba fweesi khukabanana kumukaati mutweela. 
18 Ni mubone babaandu ba Isiraeli, ibo babaalya byeesi bamalile khuwayo nga 
tsisaayilo sibali butweela ni bubwakaanisi bwe shisheeso isi Wele? 
19Ne shiina sheesi inoma? Biilyo bibiwaanibwayo isi bifwaani sibili shiindu ta, 
namwe inoma ndi shifwaani sishili shiindu ta? 
20Taawe. Sheesi inoma nisho shino ndi, isho shishiwaanibwayo khu sheeso she 
Banaambo, shiwaanibwayo isi bisaambwa, ne akhuba isi Wele ta. Ni nase 
shingana inywe mube mu butweela ni bisaambwa ta. 
21Inywe simunyala khunyweela khu shikhopo sh'Omukasya, ni khu shikhopo 
she bisaambwa ta. Inywe simunyala khukabanana khubye khu meetsa 
y'Omukasya, luundi mwakabanana nibye khu meetsa ye bisaambwa ta. 
22Ifwe khukana khuwaambisa Umukasya weefwe libuba? Ifwe khumufuura 
niye kamaani? 

Khola byoosi lwe shiriifwa sha Wele 

23 Babaandu baalala muloma muri, “Bibiindu byoosi bilayi,” ne bibyaakha sibili 
byoosi ta. Luundi muloma muri, “Byoosi bilayi,” ne sibili byoosi bibyombekha 
ta. 

24Ikhabawo umuundu yeesi uweentsa bibyeewe khubweewe yenyene ta, ne 
njeeba ni byowashe. 
25Ni mulyatsake shoosi sheesi bakulisa mu khatale, ne mulyatsake nga 
akhureebelesa ta, lwe bulayi bwe kumwoyo. 
26Lwekhuuba shiibala shili sh'Omukasya ni bibilimo byoosi. 

27Noola mutweela khubakhali bafukiilisi akhulaanga mu ntsu yeewe khuutsya 
khulya, ni nawe uryo wafukiilila khuutsya, ulyatsaka shoosi shebareere mu 
moni tsoowo nga akhwireebelesa ta, lwe bulayi bwe kumwoyo. 
28Ne umuundu n'akhuloma ari, “Biilyo bino biwanibwileyo isi bisaambwa,” 
ukhalyatsaka biilyo ibyo ta, lwe bulayi bw'omuundu ukhuboolele, nilwe bulayi 
bwe kumwoyo. 
29Sheesi inoma nisho shino ndi, akhuba lwe bulayi bwe kumwoyo kwoowo ta, 
ne lwe kumwoyo kw'omuundu ukuundi. Ne lwashiina lukoosi lwase 
lwikiitsibwa khulw'omuundu ukuundi? 
30Ise n'indya ni khusiima, lwashiina kila ise ikhomebwa lweesho sheesi isiimila 
Wele? 
31Aso, noola mulya, namwe munywa, namwe byoosi byeesi mukhola, ni 
mukhole byoosi lwe shiriifwa sha Wele. 
32Mukhareera shishituyisa isi Bayudaaya, namwe isi Banaambo, namwe isi 
babaandu ba Wele babafukiilila ta. 
33Ni nase nga nikhola, ikhakakho khukhwikhoyesa buli mutweela nga 
simeentsa kamafuurisa kaase ta, ne khulwe babaandu babaandi ndi, nio 
bawonesebwe. 

1 Bakorinso 11 

Khuubiimbilila khu mirwe mukhwisaaya 

1 Ni mwiyikile khus'ise nga she khuubonelakho, nga nase ne niyikila khu Kristo. 

2Mbabuyila lwekhuuba buli busheele muushebulila ise, luundi ni lwe 
khuuwaamba ibyo byeesi mbaleekela. 
3Ne ingana mumanye muri, Kristo nikwo kumurwe kwa buli musaani, 
n'umusaani nikwo kumurwe kw'omukhasi, ni Wele niye kumurwe kwa Kristo. 
4Buli musaani yeesi uloomba, namwe ukhola buŋoosi bwa Wele, nga 
waabiimbile khu murwe, awaambisa Kristo kamaŋaanyu. 
5N'umukhasi yeesi uloomba namwe waakhola buŋoosi bwa Wele nga imba 
khubiimba khu murwe kweewe ta, awaambisa umuseetsa weewe kamaŋaanyu, 
lwekhuuba umukhasi uyo afwaana nga umuundu ukhalilekho litsuune lyeewe. 
6Noola umukhasi akhubiimbilila khu murwe ta, aakha akhalekho litsuune 
lyeewe, namwe khulirusakho, ne shiba shilayi ebiimbilile. 

7Umusaani sishimwakhila khukhwibiimbilila kumurwe kweewe ta, lwekhuuba 
niye shifwaani ni shiriifwa sha Wele, ne umukhasi niye shiriifwa sh'omusaani. 
8Lwekhuuba umusaani s'ali niye uwabuumbiwa khukhwaama mu mukhasi ta, 
ne umukhasi niye uwarura khukhwaama mu musaani. 
9Naluundi ndi, lwekhuuba umusaani s'abuumbiwa khulw'omukhasi ta, ne 
umukhasi niye uwabuumbiwa khulw'omusaani. 
10Ni lwe lomo yino, ni khulwe bamalayika, umukhasi aakha khukhwibiimbilila, 
khukhwokesanisa bunyala bwe kumurwe kweewe. 
11Ne mu byoosi mu Mukasya, umukhasi s'anyala khubawo yenyene akhali 
umusaani ta, n'umusaani naye s'anyala khubawo yenyene akhali umukhasi ta. 
12Lwekhuuba umukhasi nga n'arura mu musaani, shiryo ari umusaani naye 
asaalikha n'umukhasi; ne byoosi byaama isi Wele. 
13Ne mwabeene ni mwikhalilewo; shaakhila umukhasi khuloomba isi Wele nga 
akhwibiimbilila khu murwe ta? 
14Ne busaalikhana bubweene sibubaleekela buri, umusaani khulehesa litsuune 
lyeewe, shimuwaambisa tsisoni? 
15Ne umukhasi khulehesa litsuune lyeewe nisho shiriifwa sheewe? Lwekhuuba 
litsuune lyeewe lyamuweebwa khuuba she khukhwibiimbilila. 
16Ne umuundu yeesi n'akana khureera khukhaandisana, ifwe sikhuli ni saambo 
ikiindi ta, namwe mu baandu ba Wele babafukiilila, nabo sibali nayo ta. 

She ashilo sh'Omukasya 
(Matayo 26.26-29; Mako 14.22-25; Luka 22.14-20) 

17Ne ari mu byeesi mbareewula bibiilakho bino, simbabuyila ta, lwekhuuba 
tsimbuusano tseenywe tsiliwo lwe buubi, ne shiili lwe bulayi ta. 
18Mu khunyoowela ilala, imbulila bari iliwo khukhwawukhanamo mwituuli 
lyenywe, ni nase ishifukiilila nga sha ŋali. 
19Muŋali khukhwawukhanamo khwakha khubawo mwiinywe, nio ibo baŋali 
banyale khubonekhana bulayi. 
20Ni muba nga mwabuusaane atweela, sishili ndi shili lwe khuulya she ashilo 
sh'Omukasya ta, 
21ne lwekhuuba mu khulya khweenywe, buli muundu atsya mu moni 
khukhwilila biilyo byeewe, nga s'alindakho uwashe ta, isho shakila ukuundi 
waba ni ntsala, n'ukuundi wameela. 
22Ne lwashiina? Inywe simuli ni tsiingo tseenywe, mweesi munyala khuliila ni 
khunyweela? Namwe mulekelesa lisaayilo lya Wele, ni khuwaambisa tsisoni 
ibo babaakhali ni khakhaandu ta? Inywe mukana ise imbaboolele shiina? Inywe 
mukana ise imbabuyile lw'esho? Taawe! Shinyala ta. 

23Lwekhuuba ise sheesi naweebwa n'Umukasya nase naabaweele inywe. Nga 
Umukasya Yesu mu shilo sheesi baamuliilamo luwomelo, aabukula kumukaati. 
24Nga waamalile khuukuloombela ikhabi, waakumenyulamo, waaloma ari, 
“Kuno nikwo kumubili kwase kukuuwaanibwileyo khu lweenywe. Ni 
mukholatsake muryo, khukhuushebulilatsaka ise.” 
25 Ni musaambo niyo ndweela, lwanyuma lwe she shiilo, waabukula shikhopo, 
waaloma ari, “Shikhopo shino niyo indakaano imbya mu mafuki kaase, ni 
mukholatsake muryo busheele khukhuushebulilatsaka ise.” 
26Nashiryo busheele buli lweesi kane mulyatsake khu mukaati kuno, ni 
khuunywa khu shikhopo shino, mwokesana khuufwa khw'Omukasya isi 
babaandu khukhwoolesa n'alikobola. 
27Nashiryo umuundu yeesi ukane alyatsake kumukaati, namwe anywatsake 
khu shikhopo sh'Omukasya nga s'akhila ta, kane abe nga wonakisile kumubili 
ni kamafuki k'Omukasya. 
28Ne umuundu umweene akhiile khukhwikhebela, nio alye khu mukaati ukwo, 
luundi anywe khu shikhopo isho. 
29Lwekhuuba umuundu yeesi ulya namwe wanywa nga wakhwofwaasa bulayi 
kumubili kw'Omukasya sheesi kumanyisa, aba ereerakho kumusaango, nga 
n'alya luundi nga n'anywa. 
30Isho nisho shishikila bakali khwiinywe bali batoro luundi balwaale, ni 
babaandi baafwa. 
31Ne iba nga fwabeene khukhwiyimenielesa mu bwa ŋali, khali Wele 
s'akhukhaliile ifwe kumusaango ta. 
32Ne ni khukhalilwa kumusaango n'Umukasya, aba akhuwa shitaambiso nio 
khulekhe khukhwikiitsiwila atweela ni shiibala ta. 
33Nashiryo be buulebe, inywe ni mwiitsa atweela khuulya she ashilo 
sh'Omukasya, ni muliindanatsake. 
34Umuundu yeesi n'aba nga ali ntsala, n'alye ingo weewe, nio mu khubuusana 
khweenywe, mulekhe khukhaliwila kumusaango ni Wele ta. Ne bibiindu 
bibiindi ndibibaboolela nga netsile isi muli. 

1 Bakorinso 12 

Biwaanwa bibyaama isi Umwoyo Umukhosefu 

1Ne bibiwaamba khu biwaanwa bibyaama isi Umwoyo Umukhosefu, shingana 
inywe khulekha khubimanya ta, be buulebe. 
2Mwamanya muri nga ni mwaba mushiili bakafwiili, mwayilibwa luundi 
mwakosaasibwa musaambo ngali, nga mwisaaya bifwaani busa. 

3Ni lwe lomo yino, ingana inywe mumanye muri, mbaawo umuundu yeesi 
uraangililwa n'Umwoyo wa Wele, unyala waaloma ari, “Yesu atsubiwe ta,” 
namwe mbaawo umuundu ubuula ari, “Yesu niye Umukasya” ta, khurusakho 
nga Umwoyo Umukhosefu wamuraangiliile. 
4 Iliwo biwaanwa bye tsisaambo ngali, ne Umwoyo ali mutweela. 

5Luundi iliwo tsisaambo ngali tse bubwakaanisi, ne Umukasya ali mutweela. 

6Iliwo tsisaambo ngali tse khuraamba, ne Wele niye mutweela, uraamba byoosi 
mu baandu boosi. 
7Umwoyo abonekhela mu buli mutweela lwe buulayi bwa boosi. 

8Isi umuundu mutweela Umwoyo amuwa shilomo shishitsuule kamakyesi, ne 
isi ukuundi, Umwoyo tsanaayo, wamuwa shilomo she khumanya. 
9Isi umuundu ukuundi, Umwoyo mweene, amuwa khufukiilila, ne isi ukuundi 
amuwa biwaanwa bye khuwonesa balwaale. 
10Isi umuundu ukuundi, khukhola bye kamakaanga, ne isi ukuundi, khuboola 
bibiitsya khubawo. Isi ukuundi khumanya khukhwawulawo kimyoyo, isi 
ukuundi khukanikha tsinimi tse tsisaambo ngali, naluundi isi ukuundi 
khushuusa tsinimi tseene. 
11Ne bino byoosi, Umwoyo mweene mutweela niye ubikhola. Umweene awa 
buli muundu nga n'aba wakhalilewo. 

Kumubili mutweela ni bisiintsa bikali 

12 Nga esi kumubili ni kuli mutweela, n'enga kuli ni bisiintsa bikali, ni bisiintsa 
byeene bino ikhaba nga bili bikali, bili kumubili mutweela. Nasho shili shiryo 
isi Kristo. 
13Lwekhuuba fweesi; oba Bayudaaya namwe Banaambo, bakulwa namwe 
balekhuule, fweesi khwaweebwa Umwoyo uyo mutweela khuunywa, khuryo 
fweesi khwekyela kumubili mutweela nga khubatisibwa. 
14Kuryo kumubili sikuli ni shisiintsa shitweela ta, ne kuli ni bikali. 

15Ne shikyele shiba shiloma shiri, “Lwekhuuba ise s'indi kumukhono ta, 
nashiryo ise s'indi uwe khu mubili kuno ta,” shino sishimanyisa shiri shikyele 
sishili shisiintsa she khu mubili ta. 
16Namwe khukhuru khuloma khuri, “Lwekhuuba ise s'indi imoni ta, nashiryo 
ise s'indi uwe khu mubili kuno ta,” shino sishimanyisa shiri khukhuru sikhuli 
shisiintsa she khu mubili ta. 
17Iba nga kumubili kwoosi kukwaba imoni, khali khuwulila khuli waheena? 
Namwe iba nga kumubili kwoosi kukwaba khukhuru, khali she khuwunyilisa 
shili waheena? 
18Ne ari nga ni shili, Wele waaruunga bisiintsa bye kumubili buli shitweela mu 
shifwo shasho, nga umweene n'akana bibe. 

19Iba nga byoosi bibyaba shisiintsa shitweela, khali kumubili kuli waheena? 

20Ne ari nga ni shili, iliwo bisiintsa bikali ne kumubili mutweela. 

21Imoni shinyala yaaloma kumukhono iri, “Iwe sikhukana ta,” namwe 
kumurwe kwaaloma bikyele kuri, “Inywe ise simbakana ta.” 
22Ne khu luwaande luluundi, bisiintsa bye kumubili bibilaangibwa khuuba 
bitoro, nibyo bibifuura bukhulu. 
23Ni bisiintsa ibyo byeesi khwaambaasa khuri sibili bikhulu naabi ta, nibyo 
byeesi khuwaamba bulayi naabi, ni bisiintsa bye kumubili bibikhabonekha 
bulayi ta, nibyo byeesi khuwaamba ni bubuneende, 
24bweesi bisiintsa byeefwe bibibonekha bulayi bikhakana ta. Ne Wele 
umweene wara atweela kumubili nga sheesi akana nisho khuuwa shiriifwa 
shishiminyisa bisiintsa ibyo bibikhaweebwa shiriifwa ta. 
25Nio manya ilekhe khubawo khukhwawukhana mu mubili ta, ne bisiintsa 
byoosi bibe ni khuyeetana byonyene na byonyene. 
26Noola shisiintsa shitweela she kumubili shitsiinisibwa, bisiintsa bibiindi 
bibiramile bitsiinikhanila atweela ni nasho. Ne noola shisiintsa shitweela 
shibuyilisibwa, bisiintsa bibiindi bibiramile binyaayila atweela ni nasho. 
27Ni nanywe ari muli kumubili kwa Kristo, naluundi buli muundu ali shisiintsa 
shakwo. 
28Ni nashiryo mu baandu ba Wele, Wele khuunyoowa aarawo baarume, be 
khabili nibo baŋoosi, be khataru nibo baaleekeli, lwanyuma abo babaakhola 
bye kamakaanga, ni naabo babaali ni biwaanwa bye khuuwonesa, abo 
babaayeeta babaandi, abo babaali ni biwaanwa bye khuuraangilila babaandi, ni 
naabo babaakanikha tsinimi tse tsisaambo tsitsiindi. 
29Boosi bali baarume? Boosi baŋoosi? Boosi baleekeli? Boosi bakhola bye 
kamakaanga? 
30Boosi bali ni biwaanwa bye khuuwonesa? Boosi bakanikha tsinimi tsitsiindi? 
Boosi batsishuusa? 
31Ne ni mwiwuumatsake biwaanwa bibifuura bukhulu. Ni nase kane 
imbokesane isho shishifuura bino byoosi bukhulu. 

1 Bakorinso 13 

Khuukana 

1Ikhaba nga inyala khukanikha ni tsinimi tse bamalayika, ne nalekha khuba ni 
khuukana ifwaana busa nga liyiimba lilikhupa, namwe isaasi busa. 
2Ise n'imba nga ndi ni shiwaanwa she buŋoosi, naaba ni kamakhula khumanya 
bibyabisibwa byoosi, nakhaba ni khufukiilila khukhunyala khurusawo 
tsinjiinji, ne nga s'indi ni khuukana, imba ndi shishiindu shikhalimo ta. 

3Ise nakhaba nga ingabila bataambi ibyo byoosi byeesi ndi nabyo, ni 
khuwaanayo kumubili kwase nakuwaanayo khukhwokhewa kumulilo, ne nga 
s'indi ni khuukana, imbaawo sheesi shino shinjeeta ta. 
4Khuukana khwikhalilikha, luundi khuli khwe shiisa. Khuukana sikhuli ni 
libuba ta, namwe sikhwimanya khwonyene ta, namwe sikhwiyiinga ta. 
5Khuukana sikhukhola isaambo imbi ta, namwe sikhuweentsela bibyakhwo 
khukhweene khwonyene ta, sikhukhalalaka mangu khuryo ta, namwe 
sikhubiikha buubi khu mwoyo ta. 
6Khuukana sikhwikhoyela bye bubwoonaki ta, ne khukhwikhoyela bwa ŋali. 

7Khuukana khwinyindaalila byoosi, khuufukiilila khwakhwo sikhwakama ta, 
khukhwiyikina khwakhwo sikhuwawo ta, luundi khwikhalilikha bibiindu 
byoosi. 
8Khuukana sikhwakama ta, ne nga buŋoosi buliwawo, ni tsinimi natso 
tsilyakama, ni khumanya nakhwo khuliwawo. 
9Lwekhuuba khuumanya khweefwe khuli khwe shisiintsa busa, ni buŋoosi 
bweefwe nabwo buli bwe shisiintsa busa. 
10Ne bubwitsufu ni buliitsa, bye shisiintsa biliwawo. 

11Ne ise ni naba nga ishiili mwaana, nakanikhatsaka nga umwaana, 
nambaasatsaka ndyo nga umwaana, ni mu mbonekha yase nga ndi umwaana. 
Ne ni natsowa, nalekha bye shishaana. 
12Byeesi khubona ari, khubona maweeliweeli, nga ni khubonela mu ndolelo, ne 
lwanyuma khulibona mu moni khu moni. Ne ari imanyakho shisiintsa busa, ne 
lwanyuma ndimanyila ilala mu bwitsufu, nga nase aluno Wele n'amanyiile ise 
ilala. 
13Ne ari bitaru bino nibyo bibiliwo; khuufukiilila, khukhwiyikina, ni khuukana, 
ne khubyeene bino shishifuura bukhulu nikhwo khuukana. 

1 Bakorinso 14 

Biwaanwa bibiindi by'Omwoyo 

1Ni mulondelele isaambo ye khuukana luundi mwiwuume biwaanwa bibiindi 
by'Omwoyo, ni khufuurira ilala, shiwaanwa she khuuboolela kamakhuuwa ka 
Wele. 
2Lwekhuuba umuundu ukanikha mu nimi tsitsiindi, s'akanikha isi babaandu ta, 
ne akanikha isi Wele. Lwekhuuba mbaawo umanya byaloma ta, ne aba 
akanikha bya ŋali bye shimoonyo by'Omwoyo mu mwoyo kweewe. 
3Ne umuundu uboolela kamakhuuwa ka Wele, akanikha isi babaandu lwe 
khuboombekha, ni khubahangasa, ni khubekhoyesa. 

4Uyo ukanikha mu lulimi luluundi eyombekha umweene, ne umuundu uboolela 
kamakhuuwa kamalayi, ombekha babaandu babaandi. 
5Ise nandikanile inywe mweesi khuukanikha mu nimi tsitsiindi, ne khufuura 
nandikanile muboolele kamakhuuwa kamalayi ka Wele, lwekhuuba uyo 
uboolela kamakhuuwa ali mukhulu naabi khufuura uyo ukanikha mu nimi 
tsitsiindi, khurusakho nga abe iliwo umuundu ukuundi unyala khushuusa, nio 
manya babaandu ba Wele babaandi bayeetebwa. 
6Ari be buulebe, ise noola niitsa isi muli nga nganikha mu nimi, ndibayeetakho 
shiina? Khurusakho nga nabareerere bukwalaafu bweesi Wele amimbuliile, 
namwe bye khumanya, namwe buŋoosi, namwe shilomo she khuubaboolela 
khukhwaama mu ngaaki. 
7Namwe ikhaba bibiindu bibikhalimo bulamu ta, n'enga birusa kamakono, nga 
kumulele, namwe lituungu, ni bilekha khukhwawukhanamwo mu makono nga 
bikhupa, namwe nga bifuura, umuundu amanya aryeena kumweenya? 
8N'umuundu ufuura ikhoombi ye busoolo, n'alekha khufuura likono lilyeene 
lilimanyikhana, naanu unyala khukhwirekekhela busoolo? 
9Ni nanywe musaambo iyo, umuundu anyala aryeena khuumanya byeesi 
mukanikha, nga abeele bilomo ibyo bye mu lulimi lukyeni sibimanyikhana ta? 
Lwekhuuba uba nga ukanikha imbewo busa. 
10Mu shiibala mulimo tsisaambo tse tsinimi ngali, ne mbaawo na lutweela 
lukhali ni sheesi lumanyisa ta. 
11Ne ise n'imba nga akhumanya sheesi umuundu ukanikha amanyisa ta, ise 
kane imbonekhe nga umunaambo isi uyo ukanikha, n'umukanikhi umweene 
naye kane abonekhe nga umukyeni is'ise. 
12Ni nanywe muryo. Lwekhuuba mwiwuuma biwaanwa bya mwoyo, ni 
mukhakekho khufuurira ilala, khuraambisa ibyo bibiyeeta khukhwombekha 
babaandu ba Wele. 
13Ni lwe lomo yino, umuundu ukanikha mu nimi, aakha khuuloomba isi Wele 
afune ni shiwaanwa she khushuusa byeesi aloma. 
14Lwekhuuba ise ni noomba mu lulimi luluundi, kumwoyo kwase kuloomba, ne 
kamakyesi kaase sikaana bibyaano ta. 
15Nashiryo, shiina sheesi naakha khukhola? Kane inoombe ni kumwoyo kwase, 
ne kane inoombe ni kamakyesi kaase nako. Kane niimbe ni kumwoyo kwase, 
ne kane niimbe ni kamakyesi kaase nako. 
16Lwekhuuba iwe n'uba nga uloomba Wele mu mwoyo, umuundu uwikhaale 
esi iwe uli khuloombela, anyala aryeena khukhwiilamo ari, “Amiina,” mu 
khuloombakhwo, ate nga niye s'amanya byeesi ukanikha ta? 
17Ilala khuloomba khwoowo khunyala khuuba khulayi, ne umuundu ukuundi 
uyo s'ombakhibwa ta. 

18Ise isiima Wele lwekhuuba ise imbafuura inywe mweesi mu khukanikha mu 
nimi. 
19Ne mukhwisaaya mwisaayilo, ngana inganikhe bilomo biraano bye 
kamakyesi nio indeekele babaandi, khufuurisa khuukanikha bilomo 
kumukaanda mutweela mu lulimi lulukhamanyikha ta. 
20Bebuulebe, ni mulekhe khuuba nga babaana bakyeekhe mukhwaambaasa 
khweenywe; ne isi shiibi ni mubaatsake nga babaana baŋaalye, ne 
mukhwaambaasa khweenywe ni mubaatsake nga babaandu bakhulu. 
21Nga ni sharonebwa mu makaambila shiri, “Umukasya aloma ari, indikanikha 
isi babaandu bano nga inganikhila mu baandu be tsinimi tsitsiindi, ni 
khuubirira mu minwa kye Banaambo. Ne ikhaba shiryo, babaandu baase 
sibalimbulilisa ise ta.” 
22Nashiryo khuuloma mu nimi tsitsiindi shili she khubonelakho isi 
bakhafukiilila ta, ne akhuba isi babafukiilila ta. Ne khuboolela kamakhuuwa ka 
Wele, khuli khwe babafukiilila, ne akhuba babaakhafukiilila ta. 
23Ne noola babaandu ba Wele babafukiilila babuusana atweela, na buli 
mutweela wakanikha mu lulimi luluundi, ne be bulafu namwe babaakhali 
bafukiilisi benjila isi bali, sibaloma bari, bano bakwiile tsintsoli? 
24Ne siinga boosi bakuukuula kamakhuuwa ka Wele, ni nooyo ukhafukiilila ta, 
namwe uwe bulafu wenjila isi bali, naye umweene kane eyimenielese, ekiitsiwe 
mu mwoyo ari ali umwonaki, ni byoosi byeesi awuliile bimufuurise 
kumusaango. 
25Ni bimoonyo bye mu mwoyo kweewe bibonesebwa. Ni naye aryo akwa aasi, 
wesaaya Wele, nga aloma ari, “Ilala Wele ali mus'iinywe.” 

Buutweela mu khwisaaya 

26Bebuulebe, ari shiina shishiramile khukanikhakho? Ni muba nga 
mwabuusaane atweela, buli muundu ali ni kumweenya, n'ukuundi khuleekela, 
ukuundi khubiimbulilwa, n'ukuundi bubakha bwe mu nimi, n'ukuundi 
khushuusa ibyo bibikanikhibwa. Bino byoosi byaakha khukholewa lwe 
khuyeeta babaandu ba Wele babafukiilila mu Kristo. 
27Ne n'ibawo umuundu ukanikha mu nimi tsitsiindi, ni bakanikhe babili, 
namwe khufuurisakho awo, babe bataru bonyene, nga buli mutweela akanikha 
lwanyuma lw'owashe, naluundi yaakha khubawo uyo ushuusa bibiiba 
byakanikhibwile. 
28Ne noola mbaawo umuundu yeesi unyala khushuusa ta, umuundu ukanikha 
mu nimi asile busa mwisaayilo, akanikhile mu mwoyo kweewe, ni esi Wele. 
29Khayo abo babaali baŋoosi, babe babili namwe bataru, ne babaandi 
bemenielese naabi ibyo bibikanikhibwa. 

30Ne noola umuundu mutweela khubekhaale mu lubusano abonekhelwa, uyo 
abe uuli khukanikha asila, 
31lwekhuuba mweesi munyala khuboolela kamakhuuwa ka Wele 
mutweelatweela, nio buli mutweela eyike luundi awangasibwe. 
32Shiwaanwa she khuukhola buŋoosi bwa Wele shaakha khuuba mu bunyala 
bwooyo ubukanikha. 
33Lwekhuuba Wele s'ali Wele we liyoombo ta, ne Wele we lukoosi. Ne nga ni 
shili mu mesaayilo koosi ke bakhosefu, 
34bakhasi bakhiile basile busa mu mesaayilo, lwekhuuba sibafukiilisibwa 
khukanikha ta, ne nga likaambila ni liloma baakha khuwulilisa busa. 
35Ne noola iliyo shishiindu shoosi shebakana khumanya, bereebe khu baseetsa 
baabwe ingo, lwekhuuba shili she tsisoni umukhasi khukanikhila mwisaayilo. 
36Namwe mwaambaasa muri Ilomo ya Wele yarakikhila mus'iinywe, namwe 
yoola isiinywe mwenyene? 
37Ne noola umuundu yeesi eyambaasakho khuuba umuŋoosi, namwe ari 
waayitsusibwa ni biwaanwa by'Omwoyo, aakha amanye ari bino byeesi 
mbaroneele, lili likaambila ly'Omukasya. 
38Ne noola umuundu uyo alekelesa bino, ni naye kane alekelesebwe. 

39Ni nashiryo be buulebe, ni mwiwuume khuboolela babaandu kamakhuuwa 
ka Wele, ne mukhakhingilila khukanikha mu nimi ta. 
40Ne byoosi byaakha bikholebwe nga ni bikaniwa, luundi musaambo indayi. 

1 Bakorinso 15 

Khuulamukha khwa Kristo 

1Ni na ari be buulebe, ngana khubakhebusa Kamakhuuwa Kamalayi keesi 
nababoolela nanywe mwakakaanila, ni mu meeneko nimwo mweesi 
khufukiilila khweenywe khwiimikhile. 
2Nilwe kamakhuuwa keeneko, inywe mwawonesebwa ni muba nga 
mwihangasila khu shilomo sheesi nababoolela; khurusakho nga mwafukiilila 
busa. 
3 Lwekhuuba ise nanyoowa khubawa inywe shikhulu isho sheesi naweebwa, 
ndi Kristo afwa lwe bibyoonako byeefwe, nga bibyaronebwa bikhosefu ni 
biloma, 
4luundi biri, asiikhibwa, ne walamusibwa khukhwaama mu bafu khu shifukhu 
she khataru, nga bibyaronebwa bikhosefu ni biloma, 
5naluundi biri, abonekhela Kefa, ne lwanyuma waabonekhela liikhumi na babili 
boosi. 

6Ne lwanyuma lw'ebyo waabonekhela be buulebe babaafuurakho bikana 
biraano kumuluundi mutweela, ni bakali khubeenebo bashiiliwo balamu, 
akhaba nga babaandi khu nibo baafwa. 
7Lwanyuma lwayo waabonekhela Yakobo, ne lwanyuma ndi waabonekhela 
baarume boosi. 
8 Ne lwanyuma lwa boosi, waambonekhela ni nase, ikhaba nga nafwaana nga 
umwaana uwasaalikhila mu mbuka ikhaaba induufu ta. 
9Lwekhuuba mu baarume boosi, ise niye ufuura bukyeekhe, ukhaakhila 
khulaangiwa umurume ta, lwekhuuba ise nakubyeengatsaka babaandu ba 
Wele babafukiilila mu Kristo. 
10Ne khulwe bubweela bwa Wele, ise ndi nga n'indi, naluundi bubweela 
bweewe isiise sibwaba bwa busa ta. Ne naraamba ni kamaani khubafuurakho 
nibo boosi, ne ndi siili ise ta, ne bubweela bwa Wele bubwaba mus'iise. 
11Ne mu byoosi, oba ise, namwe nibo, shino nisho sheesi khwababoolela ni 
nanywe mwafukiilila. 

Khuulamukha khwe baafu 

12Ne ari noola shiboolelwa shiri Kristo waalamukha khukhwaama mu bafu, 
shinyalikha shiryeena baalala khusiinywe khuuloma bari mbaawo 
khuulamukha khwe baafu ta? 
13Ne ari noola mbaawo khuulamukha khwe baafu ta, shimanyisa shiri ni Kristo 
akhulamukha mu bafu ta. 
14Ni Kristo noola akhulamukha mu bafu, shimanyisa shiri ni khuuboolela 
khweefwe khuli khwa busa, ni khuufukiilila khweenywe nakhwo khuli khwa 
busa. 
15Ni khufuura, ni nafwe khunyoolekhana nga khuli bajulisi be bubeeyi khu 
Wele, lwekhuuba khuwa bujulisi khuri Wele aalamusa Kristo mu bafu. Ne noola 
shiri ndi baafu sibalamusibwa ta, ni Kristo naye aba si walamusibwa 
khukhwaama mu bafu ta. 
16Lwekhuuba noola baafu sibalamusibwa ta, shimanyisa shiri, ni Kristo naye 
ashiili khulamusibwa khukhwaama mu bafu ta. 
17Ne noola Kristo ashiili khulamusibwa khukhwaama mu bafu ta, khufukiilila 
khweenywe khuli khwa busa, ni nanywe mushiili mu byoonako byeenywe. 
18Naluundi shimanyisa shiri, ni naabo babafwiila mu Kristo baahela. 

19Ne noola kumwiyikino kweefwe mu Kristo kuli kwe buulamu bwa ari buno 
bwonyene, khwakhila khusaasiliwa naabi khufuura babaandu boosi. 
20Ne bwa ŋali buli buri, Kristo waalamusibwa mu bafu, nga niye umukiboole 
uwabo babaafwa. 

21Lwekhuuba nga khuufwa ni khweetsa khulw'omuundu, ni musaambo 
nyeneyo ni khulamukha mu bafu khwiitsa khulw'omuundu. 
22Lwekhuuba nga mu Adamu babaandu boosi ni baafwa, baryo mu Kristo boosi 
balilamusibwa. 
23Ne buli mutweela alilamusibwa khukhwaama mu bafu mu luwalo lweewe; 
Kristo nga niye umukiboole, ne lwanyuma khu mbuka iye khukhwiitsa 
khweewe, ibo babamuloondelela. 
24Ne lwanyuma intsakamo ikhoole, nga Kristo awaanayo buyiinga isi Wele 
Paapa, nga waamalile khuhesa buwuli bwoosi, ni bunyala bwoosi, ni kamaani 
koosi. 
25Lwekhuuba shimwakhila khuwula khukhwoolesa nalira aasi ebikyele 
byeewe basiku beewe boosi. 
26N'umusiku umumalilisi uwakha khuhesebwa niye khuufwa. 

27 Lwekhuuba bibyaronebwa biloma biri: “Wele waara bibiindu byoosi aasi 
ebikyele byeewe.” Ne ni shiloma shiri: “Bibiindu byoosi byaareebwa aasi,” 
shilomo shino shili lubuula shiri, Wele umweene siwaareebwa aasi ta, ne niye 
umweene niye uwara bibiindu byoosi aasi a Kristo. 
28Ne byoosi ni bilimala khuureebwa aasi, lwanyuma umwaana umweene naye 
alireebwa aasi oyo uwara bibiindu byoosi aasi ewe, nio Wele abe byoosi mu 
byoosi. 
29Ne ni shiba ndi mbaawo khuulamukha ta, babaandu babaafuna 
khuubatisibwa khulwe baafu, balikhola baryeena? Ne baafu ni baba nga 
sibalamusibwa ta, lwashiina kila babaandu babatisibwa khu lwaabwe? 
30Ni nafwe fwabeene, lwashiina khwiira mu bukosi buli saawa? 

31Bebuulebe, ise ifwa busheele, shino ishitsuba mus'iinywe nga ni buyila, 
lwekhuuba mu Kristo Umukasya weefwe, imbebuyililamo naabi. 
32Ise ni nasoolana ni tsisolo mu Efeso nga umuundu bundu busa, shiina sheesi 
nafunamo? Ne noola baafu sibalamusibwa ta, khayo khulye luundi khunywe, 
lwekhuuba kumukaamba ni khufwa. 
33Mukhawombesebwa ta! Khuuba basaale ni babaandu be tsisaambo tsiimbi, 
khwoonakisa tsisaambo tsindayi. 
34Ni musisimukhe nga ni mwaakha khuuba, mwakamise khukhwoonaka, 
lwekhuuba iliwo babaandi bakhamanya Wele ta. Shino ishiloma lwe 
khubawaambisa inywe tsisoni. 

Kumubili kukuulamukhile 

35Ne babaandi banyala bereeba bari, “Ne baafu balamusibwa barye? Ni kimibili 
kyeesi baliba nakyo kilifwaana kirye?” 

36Iwe uli umusilu! N'ubyaala imiitso mwiloba, s'irura ta, khurusakho nga 
yanyoowele khuufwa. 
37Ne isi ubyaala mwiloba iba imiitso bumiitso, khakhulome khuri ili imiitso iye 
ŋaano namwe imiitso ikiindi, ne akhuba nga ili ni kumubili kwe shiliimwa 
kukulibawo lwanyuma lwe miitso nga yatsowele ta. 
38Ne Wele umweene uwa imiitso kumubili nga n'akana, n'isi buli imiitso akiwa 
kumubili kwayo kukwakhila. 
39Lwekhuuba kimibili kyoosi sikifwaanana ta. Aliwo kumubili kwe babaandu, 
abawo kwe isolo, abawo kwe binywiinywi, luundi abawo kwe tsinyeeni. 
40Luundi ndi iliwo kimibili kye mwikulu, ni kimibili kye mu shiibala, ne 
shiriifwa she kimibili kye mwikulu shiindi, ni neesho she kimibili kye mu 
shiibala shiindi. 
41Inyaanga ili ni shiriifwa shiindi, ni kumweesi kuli ni shiriifwa shiindi, ni 
tsinieniesi tsili na shiindi. Ni munieniesi tseene, buli ndweela ili ni bumiliwu 
bwayo bukhafwaanana ni bwe kiindi ta. 
42Ni khulamukha khwe baafu khuliba khuryo; kumubili kukusiikhibwa kuli 
kukubola ne kukulamusibwa khukhwaama mu bafu kuli kukukhabola ta. 
43Mu khusiikhibwa, kumubili sikuba kwe shiriifwa ta, ne kukulamusibwa 
khukhwaama mu bafu kuba kwe shiriifwa. Kumubili kukuusiikhibwa 
kusiikhibwa mu butoro, ne kukuulamusibwa khukhwaama mu bafu 
kulamukhila mu maani. 
44Kumubili kukuusiikhibwa kuli kwe nyama busa, ne kukuulamusibwa kuli 
kumubili kwe kumwoyo. Noola iliwo kumubili kwenyama busa, yaakha ibewo 
ni kumubili kwe kumwoyo. 
45Nga bibyaronebwa ni biloma biri, “Umuundu uwanyoowa Adamu ekyela 
shibuumbe shilamu,” ne Adamu umumalilisi wayitsa khuuba Umwoyo uwaana 
buulamu. 
46Ne akhuba ndi uwe kumwoyo niye uraangila ta, ne uwe kumubili kwe nyama 
niye unyoowa, nio lwanyuma uwe kumwoyo. 
47Adamu uwanyoowa ama mu liiloba lye shiibala, ne Adamu uwe khabili ama 
mwikulu. 
48Nga umuundu we mwiloba naaba, shiryo ni babaandu be mwiloba lye mu 
shiibala ni bafwaana. N'enga umuundu uwama mwikulu n'ali, shiryo ni 
babaandu be mwikulu nabo nga ni bafwaana. 
49Ne khukhwaama nga ni khwayila shifwaani sh'oyo uwe mwiloba lye khu 
shiibala, khuryo khuliyila ni shifwaani sh'oyo uwama mwikulu. 
50Ne ari, be buulebe, sheesi imanyisa nisho shino ndi, kumubili kwe nyama ni 
kamafuki sikunyala khusikhila Buyiinga bwa Wele ta, namwe ikwo kukubola 
sikunyala khusikhila ikwo kukukhabola ta. 

51 Bona, imbaboolela shimoonyo: fweesi sikhulifwa ta, ne fweesi 
khulikalusibwa 
52mu khaangu naabi nga shisike she moni ni shikhupakisa. Lwekhuuba 
ikhoombi imaliilisi n'ilifuura, baafu balilamusibwa nga sibanyala beelayo 
khubola luundi ta, ni nafwe fweesi khulikalusibwa khaangukho. 
53Lwekhuuba kumubili kuno kukubola kwakha kukwaare ukwo kukukhabola 
ta, naluundi kumubili kukuufwa kuno kukwaare ukwo kukukhafwa ta. 
54Ne kukubola kuno ni kuliba nga kwaamalile khukwaara ukwo kukukhabola 
ta, ni kukuufwa kuno ni kuliba nga kwaamalile khukwaara ukwo kukukhafwa 
ta, nio bibyaronebwa ibyo byoolele bibiloma biri, “Khuufwa khwamilikhile, ni 
khuwula khwoolelele.” 
55 “Iwe khuufwa, khuwula khwoowo khuli ena? Iwe khuufwa, khutsiinisa 
khwoowo khuli ena?” 
56Khuutsiinisa khwe khuufwa khwaama mu shoonako, ni kamaani ke 
shishoonako kaama mu makaambila. 
57Ne Wele asiimibwe naabi, ukhuwa ifwe kamaani ke khuuwula, khuubirira mu 
Mukasya weefwe Yesu Kristo. 
58Nashiryo, be buulebe bakanwa, ni mwihandalase. Ikhabawo shishiindu 
shoosi shishibayiyanisa ta. Murabile busheele mu khukhalaabana kimiboraniso 
ky'Omukasya nga ni mumanya muri, mu Mukasya khukhalaabana khweenywe 
sikhuli khwa busa ta. 

1 Bakorinso 16 

Biwaanwa lwe be buulebe babaafukiilila 

1 Ne ari bibiwaamba khu bibuusanisibwa khulwe bakhosefu ba Wele 
babaafukiilila mu Yesu, nanywe ni mukhole nga ni nalakila bafukiilisi boosi be 
mu Galatiya. 
2Khu shifukhu shishinyoowa mu buli sabiiti, buli mutweela khus'inywe akhiile 
awulekho tsinusu atsibiikhe, khukhwaama khwiibyo byeesi ali nabyo, nio 
mulekhe khubuusanisa bibiindu nga ise netsile ta. 
3Ne nga nolele, indirumana babaandu beesi musiima ni tsibaluwa khuyila 
biwaanwa byeenywe i Yerusalemu. 
4Ne noola shilibonekha bulayi ise khuutsya, baliitsya ni nase. 

Tsiŋoonaŋoona tsa Paulo 

5 Indiitsa isi muli nga naamalile khuubirira mu Masedoniya, lwekhuuba i 
Masedoniya nimwo mweesi indibirira. 



2277 

 

 
Ibayibuli Ingwalaafu 

© 2016 Bible Society of Uganda. 
  

 

 

6Ne manya indiramakho ni nanywe khumalakho khaseela, ni lukanile imale ni 
nanywe bifukhu bye bunyifu, nio manya mwanjeeta lwe khukhwiloosela ni 
lukyeendo lwase buli osi esi kane intsye. 
7Ari singana khubabonakho inywe khakyeekhe busa nga nimbira ta, ne 
nambaasa khumalakho ni nanywe bifukhu bikalikho, nga Umukasya wasiimile. 
8  Ne indirama mu Efeso khukhwoolesa khu shifukhu sha Pentekote. 

9Lwekhuuba ekuliwilewo ikhabi ingali naabi iye khuraamba bulayi kumulimo 
kwa Wele, ikhaba nga babashingilila khukukhola nabo bakali. 
10 Timosewo nga wetsile isi muli, ni mubone muri s'abakho ni shishiindu shoosi 
shishimutaambisa ta, lwekhuuba naye akhola kumulimo kw'Omukasya, nga 
nase n'ikhola. 
11Ikhabawo umuundu yeesi umulekelesa ta, ne ni mumuyeete eloosele mu 
lukyeendo lweewe ni lukoosi, nio akile akobole is'indi. Lwekhuuba ise atweela 
ni be buulebe khwaliindiliile khumubona. 
12Ne bibiwaamba khuwe buulebe Apolo, namwikontselela naabi ndi etse isi 
muli, ni be buulebe babaandi, ne walekha khukana khukhwiitsilakho ta. Ne 
n'alifuna imbuka, alinyala khukhwiitsa. 

Bilomo bimaliilisi 

13Ni mube meeso, muwandalalile mu khufukiilila, mube ni kamaani. 

14Byoosi byeesi mukhola, mubikholele mu khukana. 

15 Ise ndi ni sheesi ngana khubaloomba be buulebe. Mwamanya muri be 
muungo mwa Sitefanasi nibo babaaba baakiboole khushuukha bekyela 
bafukiilisi mu Akaya, luundi nga babeene ni bewaanayo khuyeeta bakhosefu ba 
Wele babafukiilila. 
16Ingana inywe mulondelelatsake buraangilisi bwe babaandu nga bano, na buli 
muundu yeesi ukhalaabanila atweela ni nafwe. 
17Nekhoyela naabi khukhwiitsa khwa Sitefanasi ni Forutunato, ni Akayiko, 
lwekhuuba nibo boolelesa ibyo byeesi inywe mukhanyala khukhwoolelesa khu 
mbuka iyo ta. 
18Ni musaambo iyo, bekhoyesa kumwoyo kwase ni kukweenywe nakwo. 
Babaandu besaambo nga iyo bakhila khuweebwa lukoosi. 
19 Baafukiilisi boosi be mu Asiya babasheesa naabi. Akula ni Pulisikila 
babasheesa naabi mu Mukasya, atweela ni bafukiilisi boosi babaabuusanila mu 
ntsu yaabwe. 
20Bebuulebe b'eno boosi babasheesa. Ni musheesane mwabeene nga mukwana 
mu bifuba bulayi mu bukhosefu. 
21Ise Paulo samweene uronele khuusheesa khuno ni kumukhono kwase. 

22Noola umuundu yeesi s'akana Umukasya ta, n'atsubibwe. Umukasya yiitsa! 

23Bubweela bw'Omukasya Yesu, bube ni nanywe. 

24Ni khuukana khwase khube ni nanywe mweesi mu Kristo Yesu. Amiina! 

2 Bakorinso 

2 Bakorinso 1 

1 Ise Paulo umurume wa Kristo Yesu, lwe khuukana khwa Wele, ni Timosewo 
uwe buulebe weefwe. Buurume buno butsya isi babaandu ba Wele babaali mu 
Korinso, atweela ni bakhosefu boosi babaali mu Akaya mwoosi. 
2Bubweela ni lukoosi bibyaama isi Wele Paapa weefwe n'isi Yesu Kristo, bibe 
is'inywe. 

Paulo asiima Wele 

3Wele Paapa w'Omukasya weefwe Yesu Kristo, Paapa uwe shiisa shoosi, luundi 
Wele uwe buyeeti bwoosi, asiimibwe naabi. 
4Niye ukhuyeeta ifwe mu bikosi byeefwe byoosi, nio nafwe khunyale khuyeeta 
babaandi babaali mu bikosi bibikhali bitweela ta, nga khuraambisa khuyeeta 
nafwe khweesi khuyeetebwele ni Wele. 
5Lwekhuuba nga khutaambisibwa khulwa Kristo ni khwiloosela khubiririra, 
ifwe khutaambisibwa ni naye. Ni musaambo nyeneyo, ni khuyeetebwa 
khweefwe khwilooselela mu Kristo. 
6Ifwe noola khutaambisibwa, khutaambisibwa lwe khuyeetebwa khweenywe 
ni buwonesi bweenywe. Ne noola khuyeetebwa, nanywe muryo shikholebwa 
lwe khuyeetebwa khweenywe, inywe muweebwa kamaani khukhwikhalilikha 
bukosi, nga bweesi nafwe khuli nabwo. 
7Ifwe khubalimo lisuno naabi, lwekhuuba khwaamanya khuri nga ni 
mutaambisibwila atweela ni nafwe, muryo mulisangaalila mu mwikhoyo 
kweefwe. 
8 Mu khuloma bino be buulebe, khukana khubakhebusa bikosi byeesi 
khwaakanana mu Asiya. Bisiro bibyakhubakho byaaba biboofu luundi bisiro 
lukali, ni kumwiyikino kwe buulamu buno kwakhuwamo. 
9Ifwe khwaba khwaambaasa khuri baamala khukhuukhalila kumusaango kwe 
khuufwa, ne shino shabawo nio khulekhe khukhwiyikina ifwe fwabeene ta, ne 
nio khwiyikine Wele ulamusa baafu. 
10Wele uwakhuwonesa ifwe khukhwaama mu bukosi buubi naabi bwe 
khuufwa, luundi aryo alikhuwonesa. Ilala ifwe khwara kumwiyikino kweefwe 
mu niye khuri kane eloosele khukhuwonesa, 
11inywe nga ni muba nga mukhuyeeta ifwe ni khuloomba khweenywe. 
Nashiryo bakali baliwaanayo khusiima khulweefwe, lwe tsikhabi 
tsitsikhuwebwile, tsitsaama mu khuloomba khwe babaandu bakali. 

Paulo ashuusa muŋoonaŋoona tse khukyeniya khweewe 

12Ne aliwo shishiindu shishikhwibuyilisa, nisho shino; khuumanya khwe 
mukari khwe mu myoyo kyeefwe, khuŋaŋasa khuri, khukhwibirisa khweefwe 

mu shiibala muno khubeele khulayi, ni khufuurira ilala butweela bweefwe ni 
nanywe, bubeele bufukiwila mu bukhosefu ni bubweela bubwama isi Wele, lwe 
kamaani ke shiisa sha Wele, ne akhuba mu makyesi ke shiibala ta. 
13Lwekhuuba ifwe sikhubaronela shishiindu shoosi sheesi mukhanyala 
khukhwisomela namwe khumanya ta; ni nase niyikina ndi, 
14khukhwaama nga ni mumanyilekho ari shisiintsa busa, kane mubimanyile 
ilala muri, mubuyila khulweefwe, nga nafwe ni khubuyila khulweenywe khu 
shifukhu sh'Omukasya. 
15Lwekhuuba ise ni naba nga niwulila kumwiyikino kuno, narekekha ndi niitse 
isi muli khunyoowa, nio akile munyoole kumwikhoyo khabili. 
16Nakana khubakyeniyila nga ndi khu ntsila yase ntsya i Masedoniya, naluundi 
ngobole isi muli nga namayo i Masedoniya, nio lwanyuma inyoole buyeeti 
bwentsila yase nga ntsya i Yuda. 
17Ni naba nga iŋoonaŋoona ndyo, inywe mwaambaasa muri ise naba umuundu 
ushukhaana? Namwe n'imba nga ikhola iŋoonaŋoona ndyo, injikhola nga uwe 
kumubili uloma busa ari, “Ni abweene, ni abweene,” ate ndi mu mbuka nyene 
niyo ndweela waaloma ari, “Taawe, taawe?” 
18Ni mwilala, nga Wele n'ali umulamu, sikhwalomatsakakho shilomo sheefwe 
khuri, “Ni abweene,” ate ndi khwashuusakho khuri, “Taawe,” ta. 
19Lwekhuuba Umwaana wa Wele, Yesu Kristo, esi ifwe khwababoolela ise ni 
Silasi, ni Timosewo, s'aba ndi, “Ni abweene,” namwe, “Taawe,” ne mu niye 
busheele shiba ndi “Ni abweene.” 
20Lwekhuuba khusuubisa khwa Wele khwoosi khweesi akhola khuli “Ni 
abweene” mu Kristo. Ni nashiryo, isho shikila khwaloma khuri, “Amiina” mu 
Yesu Kristo, lwe shiriifwa sha Wele. 
21Ne Wele niye ukhuwaangasa ifwe ni nanywe mu Kristo luundi 
wakhutsukhakho kamafura, 
22wakhurakho khabonelo kheewe, luundi wakhuwa Umwoyo weewe mu 
myoyo kyeefwe, nga shishokesanisa ibyo bibiitsya khubawo. 
23Ne ali Wele niye umujulilwa uwamanya bye mumwoyo kwase, lwashiina 
nalekha khukobolayo i Korinso ta, khulwekhuuba ise nakana khubasaasila 
inywe. 
24Ne akhuba ndi khubawangasakho khufukiilila khweenywe ta, ne 
khuraambila atweela ni nanywe lwe kumwikhoyo kweenywe, lwekhuuba 
khufukiilila nikhwo khubemisilewo. 

2 Bakorinso 2 

1Shikila ise nakhalawo mu mwoyo kwase khuulekha khwiitsa isi muli 
khuubatsiinisa ta. 

2Lwekhuuba n'imba nga imbatsiinisa, naanu uramileyo khukhuntsikhoyesa ise, 
khurusakho inywe beesi natsiinisa? 
3Isho nisho shishakila nabaronela ndi nio nga netsile, indekhe khukhalasibwa 
ni naabo babaandibeele bantsikhoyesa ta. Lwekhuuba naba ni 
khuwaangasibwa mu mwoyo isi muli ndi, n'imba ni kumwikhoyo nanywe kane 
mukabanane mu mwikhoyo kwase. 
4Lwekhuuba nabaronela mu mutaambo ni khutsiinisibwa khwe mu mwoyo, ni 
kamasika kamakali, akhuba ndi khubakhalasa inywe ta, ne ndi nio mumanye 
khuukana khwase nga ni khuli khukali isi muli. 

Khukhwiyakhila umwoonaki 

5Ne noola umuundu yeesi areera khutsiinisa, khu luwaande luluundi khulekha 
khuutsya mu bileeyi, aba wakhuntsiinisa ise senyene ta, ne njeeba ni nanywe 
mweesi. 
6Lw'omuundu ufwaana aryo, shitaambiso shishimuweebwa ni babaandu 
bakali shimumala. 
7Ne ana ari, umuundu ufwaana aryo, mumwiyakhila, mumwikhoyese, nio 
manya kumutaambo kulekhe khuuba kumukali khumunyilwanisa ta. 
8Nashiryo, imbekontselela umuundu ufwaana aryo, mumwokese khuukana 
khweenywe naabi. 
9Ilomo iyakila nabaronela nga ngana khubakhaka nio imanye, oba nga munyala 
khuuba babawulila mu biindu byoosi. 
10Umuundu yeesi is'inywe mwiyakhila, ni nase imwiyakhila. Noola iliyo sheesi 
niyakhila, ishikhola khulweenywe mu moni tsa Kristo, 
11nio akile Sitaani alekhe khukhwiyiingilakho ta, lwekhuuba ifwe khwaamanya 
tsimbomelo tseewe. 

Paulo mu Turowa 

12 Indyo ni noola mu Turowa khuboolela Kamakhuuwa Kamalayi ka Kristo, 
nanyoola nga kumulyaango kwantsikuliwilewo mu Mukasya, 
13ne ndi sinaba ni lukoosi mu mwoyo ta, lwekhuuba sinanyoolayo uwe buulebe 
Tito ta. Indyo nabasheesakho busa, nabasibula naatsya i Masedoniya. 
14Ne Wele asiimibwe, niye ukhuraangilila busheele mu Kristo, khukhwoolesa 
mu khuwula, ni khuubirira mwiifwe, wokesanisa luundi wasalanisa isilikakha 
iye khumanya iwunya bulayi osi, osi. Wele akhuraambisa ifwe khusalanisa 
khumanya khukhuwaamba khu niye. 
15Lwekhuuba ifwe ilala khuli shishiwunya bulayi sha Kristo isi Wele, mu 
baandu babawonesebwa, ni muubo babahela. 
16Isi uyo uhela, khuli khuwunya khwe khuufwa khukhureera khuufwa, ne isi 
uyo uwonesebwa, khuli khuwunya khwe buulamu, khukhureera buulamu. 
Naanu unyala walekhaana ni khulaangibwa khuno? 

17Ifwe sikhuli nga baakali babaaramile ta, babaatsya nga basuubula Ilomo ya 
Wele lwe kamafuurisa ta, ne ifwe mu moni tsa Kristo khuboola bilomo bya ŋali 
bya Wele, nga babaandu babaarumaniwa ni Wele. 

2 Bakorinso 3 

Babakaanisi be Ndakaano Imbya 

1Inywe mwaambaasa muri ifwe khulikho khurakikha khukhwibuyila luundi? 
Namwe shili ndi nga babaandu babaandi ni bali, khuri khukana tsibaluwa 
tsitsikhuboolakho isi muli, namwe khukhwaama isi muli? 
2Taawe! Inywe mwabeene muli ibaluwa yeefwe, iyaronebwa khu mwoyo 
kweenywe, imanyikha, luundi isomebwa na buli muundu. 
3Ni nanywe mwabeene mwokesana nga muli ibaluwa iyaama isi Kristo, 
iyakhuweebwa ifwe khukyakaanisayo; niyo ili ibaluwa ikhaaronebwa ni 
bwiino ta, ne n'Umwoyo wa Wele Umulamu, niyo ibaluwa iyaronebwa akhuba 
khu bipaande bye kamabaale ta, ne khu bipaande bye kimyoyo kye bubundu 
bwenywe. 
4Buno nibwo bubwiyikino bweefwe bweesi khuli nabwo isi Wele khulwa 
Kristo, 
5sikhuloma ndi ifwe fwabeene khunyala khwaloma khuri khwekholeele ta, ne 
khunyala khweefwe khwaama isi Wele. 
6Luundi niye ukhunyalisa ifwe khuuba babakaanisi be Indakaano Imbya, 
Indakaano iye kamakaambila kakakharonebwa ta, ne niyo iye mu mwoyo. 
Lwekhuuba indakaano iye mu makaambila kakaaronebwa yiira, ne iy'Omwoyo 
ireera buulamu. 
7 Ne ari bubwakaanisi bubwareera khuufwa nibwo bubwaronebwa mu 
makaambila khu mabaale, bwetsila mu shiriifwa, ni khunyala babaana ba 
Isiraeli balekha khunyala khukhwofwaasa mu moni mwa Musa ta, lwe shiriifwa 
shishamubakho, ikhaba nga shaba shiitsya khuwawo. 
8Bubwakaanisi bw'Omwoyo sibulifuurisa naabi khuuba ni shiriifwa? 

9Noola bubwakaanisi bubukhureerera kumusaango kwe khuufwa buba ni 
shiriifwa, ne bubwakaanisi bwe angaaki bubureerera babaandu bukwalaafu 
sibulifuurisa shiriifwa! 
10Lwekhuuba isho shishaba she shiriifwa mataayi, ari sishili nasho ta, lwe 
shiriifwa isho shishifuurisakho. 
11Lwekhuuba noola isho shishaba shiitsya khuwawo sheetsa ni shiriifwa, isho 
shikhawawo shaakha khuuba ni shiriifwa shishifuurakho. 
12Ni nashiryo, khukhwaama nga ni khuli ni kumwiyikino kuno, khukanikha ni 
kamaani. 

13Ifwe sikhuli nga Musa n'akhola ta, uwefuunikhilila mu moni mweewe nio 
akile babaana ba Isiraeli balekhe khubona shiriifwa isho shishaba shiili 
khuwawo ta. 
14Ne bibyambaaso byaabwe byawangasibwa, lwekhuuba ni khukhwoolesa 
shaleelo shino, shishibiimbakho sheene shishiliwo, ni baba nga basoma 
Indakaano Ikhale, naluundi shishiili khurusibwawo ta, lwekhuuba mu Kristo 
mwonyene nimwo mumuuli khurusawo khwe shishibiimbakho she Indakaano 
Ikhale. 
15Ni khukhwoolesa shaleelo, buli lweesi basomela kamakaambila ka Musa, 
shishibiimbakho isho shishibiimba khu myoyo kyaabwe. 
16Ne buli lweesi umuundu ashuukha weetsa isi Umukasya, shishibiimbakho 
isho shirusibwawo. 
17Aluno ari, Umukasya esi bubakha buno bulomakho, niye Umwoyo, ni esi 
Umwoyo w'Omukasya aba, niwo abawo lukoosi. 
18Ne lwekhuuba is'ifwe khuli, shishibiimbakho sishili khu moni ta, 
khwokesanisa shiriifwa sh'Omukasya. Nashiryo khukalusibwa mu shifwaani 
sheewe, nga khurura mu shifwaani shilala khwatsya mu shiindi, lwekhuuba 
khuno nikhwo khuraamba khw'Omukasya umweene uli Umwoyo. 

2 Bakorinso 4 

Bye buyiindifu mu nyuungu tse liiloba 

1Ni nashiryo, lwekhuuba khwaweebwa bubwakaanisi buno, lwe shiisa sha 
Wele, sikhuwamo kamaani ta. 
2Ne khwaayikaana buraambi bwe mushimoonyo, luundi bwe tsisoni, nga 
sikhukyeendela mu bubeeyi namwe mu khuborosa Ilomo ya Wele ta, ne lwe 
khuuboola bya ŋali; khukhwiboolakho fwabeene mu lubuula isi kumwoyo kwa 
buli muundu mu moni tsa Wele. 
3Ne noola kamakhuuwa keefwe kamalayi keesi khuboolela kabiimbibwakho, 
kabiimbibwakho isi abo babaali khuuhela bonyene. 
4Khu lubeka lwaabwe, wele we shiibala shino waabofwaasa kimyoyo kye 
bakhafukiilila, balekhe khubona buwaanga kwe Kamakhuuwa Kamalayi ke 
shiriifwa sha Kristo ta, niye umweene uuli shifwaani sha Wele. 
5Lwekhuuba sheesi khuboolela sishili fwabeene ta, ne Yesu Kristo nga niye 
Umukasya, ni nafwe fwabeene nga babakaanisi beenywe khulwa Yesu. 
6Wele uwaaloma ari, “Kha buwaanga kwaburukhe mu shilima,” niye mutweela 
mweene uwaburukha mu myoyo kyeefwe, khukhuwa ifwe buwaanga bwe 
khumanya shiriifwa sha Wele mu moni tsa Kristo. 
7Ne ifwe khuli ni buyiindifu buno mu nyuungu tse liiloba, nio kamaani kamakali 
kakaafuura kaame isi Wele, akhuba isiifwe ta. 

8Ifwe khumiinilisibwa tsimbeka tsoosi, ne sikhumilyangukhaka ta, lukana 
khwekanakana, ne sikhuwamo kumwoyo ta. 
9Khukubyeengebwa, ne sikhwalekhebwa fwenyene ta, khukhupibwa aasi, ne 
sikhumalibwawo ta. 
10Khwasuta busheele mu mibili kyeefwe khuufwa khwa Yesu, nio manya 
buulamu bwa Yesu bubonekhele mu mibili kyeefwe. 
11Lwekhuuba ifwe babaali baalamu khuwaanibwayo busheele mu khufwa 
khulwa Yesu, nio bulamu bweewe bubonekhele mu mibili kyeefwe kikiifwa. 
12Ni nashiryo khuufwa khuraambila mus'iifwe, ne buulamu buraambila 
mus'iinywe. 
13 Bibyaronebwa biloma biri, “Nafukiilila kila naloma.” Nafwe khuryo 
khufukiilila kila khuloma. 
14Lwekhuuba khwaamanyile khuri, umweeneyo uwalamusa Umukasya Yesu 
mu bafu, alikhulamusila fweesi atweela ni Yesu, nio akhureere atweela ni 
nanywe mu moni tseewe. 
15Bino byoosi biliwo khulwe bulayi bweenywe, nio nga bubweela ni bwiloosela 
khukhwoolelela babaandu bakali, byoosi bireere khusiima khukhwiloosela lwe 
shiriifwa sha Wele. 

Khubawo khulwe Khuufukiilila 

16Ni lwe lomo yino, sikhuwamo kamaani ta. Ikhaba nga kimibili kyeefwe kye 
khu ngaaki kiwawo, ne buulamu bweefwe bwe mu mwoyo mukari, butsya 
bukalusibwa bushaakha bifukhu byoosi. 
17Lwekhuuba khutaambisibwa khweefwe khwa ari khukyeekhe luundi khwe 
mbuka busa khukhwiloosela khukhureerera shiriifwa shikali she biilo ni biilo. 
18Ni nashiryo, ifwe sikhwomiisila tsimoni tseefwe khu biindu bibonekha ta, ne 
khwiibyo bikhabonekha ta. Lwekhuuba ibyo bibibonekha bili bye shisiintsa 
busa, ne bibiindu bibikhabonekha bili bye biilo ni biilo. 

2 Bakorinso 5 

Buumenyo bweefwe bwe Mwikulu 

1Ifwe lwe khuumanya khuri intsu iye lisari isi khumenyamo ari 
n'ilyonakisibwa, khuliyo ni shishombekhe shishaama isi Wele, intsu 
ikhombekhebwa ni kamakhono ta, iye biilo ni biilo, iye mwikulu. 
2Ne mu bulamu khwilootsa, nga khwiwuuma khuukwaarisibwa ni buumenyo 
bweefwe bwe Mwikulu, 
3lwekhuuba ni khukwaarisibwa khuryo, khuulekha khunyoolekha nga khuli 
bukhuna ta. 



2285 

 

 
Ibayibuli Ingwalaafu 

© 2016 Bible Society of Uganda. 
  

 

 

4Lwekhuuba nga khushiili mu lisari lino, khwilootsa nga khwiwuuma, naluundi 
buulamu busitowesebwa, akhuba khuri khukhakwaarisibwa ta, ne khuri 
khwilooselekho khukwaarisibwa ni buumenyo bweefwe bwe mwikulu, nio 
manya kumubili kukuufwa kumilikhe ni bulamu. 
5Wele umweene niye uwakhuŋoonaŋoona aryo lwe lomo yino, naluundi 
wakhuwa ifwe Umwoyo nga shisuubiso shishiŋaŋasa bibiitsya khubawo. 
6Ni nashiryo kila busheele khuba ni kamaani, nga khumanya khuri, ni khuba 
nga khuli nga khukhuuli ingo mu mubili, khuba khuli aleeyi n'Umukasya. 
7Ifwe khuliwo lwe khufukiilila ne akhuba lwe khubona ta. 

8Shino ishilamo luundi ndi, khwawandalala kumwoyo, ne khwandikanile 
khufuurawo, nikhwo khuuba aleeyi ni kumubili, nio khube atweela 
n'Umukasya. 
9Khuryo kila khushikhola shaaba shitsilililwa sheefwe: khumwikhoyesa niye, 
oba khuli mu mubili namwe nga khuli atweela ni naye. 
10Lwekhuuba fweesi khwakha khubonekhe mu moni tse shitsoloŋo iye 
khukhalilakho kimisaango, iya Kristo, nio buli mutweela anyoole 
shishimwakhila lweebyo byoosi byeesi akhola, nga ashiili mu mubili; oba bilayi 
namwe biibi. 

Busaale ni Wele khuubirira mu Kristo: 

11Ni nashiryo, khukhwaama nga ni khumanyile khuurya Umukasya nga ni khuli, 
khukhakakho khukhonjelesa babaandu. Bulamu bweefwe bwamanyikha isi 
Wele, naluundi niyikina indi, shamanyikha isi kimyoyo kyeenywe kye mukari. 
12Luundi ndi sikhuli khukhwibuyila fwabeene isi muli ta, ne khubawa inywe 
sheesi kane mwimekho mwibuyile khulweefwe, nio munyalise khubeelamo 
abo babebuyila babeene lwe mbonekha ni lubuyi lwe khu ngaaki, akhuba 
lweebyo bibiili mu mwoyo ta. 
13Ne ni khuba nga khwalalukhile, khuulalukha khweefwe khuba khulwa Wele, 
ne noola khuli balamu, khuba balamu khulweenywe. 
14Lwekhuuba khuukana khwa Kristo khukhupilisa ifwe, lwekhuuba kufukiilila 
khuri, mutweela afwa khulwe babaandu boosi, nashiryo boosi bakabanana mu 
khufwa khweewe. 
15Aryo afililila boosi nio manya ibo babaali balamu balekhe khuuba balamu 
khubwaabwe bonyene ta, ne babewo khulw'ooyo uwafwa khulwaabwe, luundi 
walamusibwa. 
16Ni khukhwaama ari, sikhwakha khumanya umuundu yeesi lwe shiibala ta, 
ikhaba nga Kristo khwamumanya musaambo iyo, ne ari sikhumumanya luundi 
khuryo ta. 
17Nashiryo umuundu yeesi naaba mu Kristo, ekyela shibuumbe shishaakha, 
bikhale biba byaweelewo, ni bishaakha biba byaarakikhile. 

18Bino byoosi byaama isi Wele, uwakila wakhutubaasa ifwe babaandu 
n'umweene, nga abirira mu Kristo, nio wakhuwaambisa ifwe bubwakaanisi 
bwe khukobosa babaandi nabo babe basaale beewe. 
19Sheesi imanyisa nisho ndi, Wele aba mu Kristo nga akobosa babaandu isi 
umweene, nga sehaambilila bibyoonako byeesi babaandu boneka ta. Aryo 
wakhuwaambisa ifwe bubwakaanisi bwe khukwangwanisa. 
20Nashiryo, ifwe khuli baabakha ba Kristo, shifwaanana nga Wele 
abekontselelela musiifwe, ne mu lisiina lya Kristo khubakhupilisa khuri ni 
mube basaale ni Wele. 
21Lwekhuuba khulweefwe, Wele akalusa Kristo ukhaaba ni bibyoonako khuuba 
nabyo khulwe babaandu nio mu niye khube bukwalaafu bwa Wele. 

2 Bakorinso 6 

1Nga ni khuli babaraambakanila atweela ni Wele, khubakhupilisa khuri 
mulekhe khuweebwa bubweela bwa Wele busa ta. 
2Lwekhuuba aloma ari, “Mu mbuka isi nakana, nakhuwulila, ni khu shifukhu 
she buwonesi, nakhuyeeta.” Ari ikhuboolela ndi iyi niyo imbuka iye 
khuufukiilililamo, ni naari nisho shifukhu she buwonesi. 

Buwaangafu bweesi Paulo aabiramo 

3Ifwe sikhurawo she khukhwituyisa isi umuundu yeesi ta, nio ilekhe khubawo 
khukhwikiitsa bubwakaanisi bweefwe ta. 
4Ne nga babakaanisi ba Wele, khwiboolakho fwabeene musaambo tsoosi; nga 
mu khwikhalilikha khukali, mu khukholaka shiisa, mu bikosi ni mu mitaambo; 
5mu khukhupiwa tsimiimbo, mu khubowebwa, mu bisaayumba, mu 
miboraniso, mu khuba meeso shiilo, ni mu khubuya intsala; 
6mu bukwalaafu bwa ŋali bubuukhalikho lisaanda ta, mu khumanya, mu 
khwinyindaalila, ni mu shiisa, lw'Omwoyo Umukhosefu, ni lwe khuukana 
khukhweene. 
7Mu khukanikha khwa ŋali ni mu maani ka Wele, ni bye busoolo bye 
bukwalaafu mu mukhono kumulayi ni mu munyeletsi, 
8mu shiriifwa ni mu khulekelesebwa, mu khukhomebwa ni mu khusiimibwa, 
nga baŋali ne nga khuyilibwa nga babawombesa, 
9nga bakhamanyikha ta, ate nga babamanyikhila ilala, nga babaafwa ate nga 
khuli balamu, nga babataambisibwa ate nga sikhwiiribwa ta, 
10nga bakhalafu ate nga busheele khukhwikhoya, nga bataambi ate khwikyelisa 
babaandi khuuba bayindifu, nga bakhali na shiindu ta, ne nga khuli ni bibiindu 
byoosi. 
11Inywe babaandu be Korinso, khwakanikha isi muli bibiindu byoosi byeesi 
khubeele nabyo mu myoyo kyeefwe ni lukoosi. 

12Ifwe mbaawo sheesi khwabeemanakho ta nenjeeba inywe babeemanile 
bibyeenywe isiifwe. 
13Inganikha isi muli nga babaana baase, ni mwikulewo mubalaayise kimyoyo 
kyeenywe isiifwe. 

Khuureewula khu saambo tse bukafiili 

14Inywe mukhetubaasatsaka ni babaakhali baafukiilisi ta. Lwekhuuba 
bukwalaafu bunyala buryeena bwetubaasa ni bubwoonaki? Namwe buwaanga 
bunyala buryeena khuuba butweela ni shishilima? 
15Namwe Kristo anyala aryeena khufukiilisana ni Beliyali? Ni nooyo ufukiilila 
anyala aryeena khufukiilisana ni nooyo ukhali umufukiilisi? 
16Namwe lisaayilo likhulu lya Wele linyala liryeena khuwulilisana ni bifwaani 
bibisaayibwa? Lwekhuuba ifwe khuli lisaayilo likhulu lya Wele Umulamu. Nga 
Wele n'aloma ari, “Kane imenye luundi injendatsakile akari mu nibo, imbe Wele 
waabwe, ni nabo babe babaandu baase.” 
17 Ni nashiryo Umukasya aloma ari, “Ni mubaruremo, mwiyawule khu nibo, 
mukhawaambatsaka khu shiindu shoosi shiibi ta. Ni nase indibakaanila. 
18 Ise indiiba Paapa weenywe, ni nanywe muliba babaaana baase, besiinde ni 
bakhaana.” Wele umunyali wa byoosi niye umweene ubiloma. 

2 Bakorinso 7 

1Ni nashiryo bakanwa baase, nga ni khuli ni bibyasuubisibwa biryo, 
khakhwiŋoone fwabeene, khurure mu bye bunyaalu, bibisinyisa kumwoyo ni 
kumubili, nga khwoolelesa bukhosefu mu khurya Wele. 

Paulo ekhoya 

2Ni mukhukholele ifwe shifwo mu myoyo kyeenywe. Ifwe sikhwabirisakho 
buubi umuundu yeesi ta, naluundi sikhulyakhanatsakakho umuundu yeesi ta. 
3Shinoma shino khubakhalila kumusaango ta, lwekhuuba ni namala khaale 
khubaboolela ndi muli ni shifwo mu myoyo kyeefwe, oba mu khufwa oba mu 
bulamu. 
4Ise imbewulililamo inywe naabi, imbekanilamo naabi, ikhaba nga khuli mu 
bukosi bukali naabi, ne mwambeele kamaani, naluundi kumwikhoyo kwase 
kuli mubiririfu naabi. 
5 Lwekhuuba ikhaba nga ni khweetsa i Masedoniya, kimibili kyeefwe kino 
sikyafuna khuwola ta, ne khwataambisibwa tsimbeka tsoosi, nga ibulafu iliyo 
busoolo, ni mukari nga mulimo buuri. 
6Ne Wele uwikhoyesa babaali mu mutaambo, akhwikhoyesa ifwe lwe 
khukhwiitsa khwa Tito. 
7Ne akhuba lwe khukhwiitsa khweewe khwonyene ta, ne ni lwe 
khukhwikhoyesebwa khweesi ekhoyesebwa ni nanywe. Luundi akhuboolela 

khukhwiwuuma khweesi muli nakhwo isiindi, kimitaambo kyeenywe, ni 
khutsiinikha khweesi muli nakhwo isiise, nisho shishakila khukhwikhoya 
khwase khwafuurisakho. 
8Ikhaba nga ibaluwa yase yabakhalasa, ne ise sinisonesa ndi khali sinakirona 
ta. Ikhaba nga nesonesamo, lwekhuuba ndi yababirisa buubi, ne nabona nga 
yabakhalasa mu mbuka ifwiiti. 
9Ne ana ari, ise nikhoya akhuba ndi lwekhuuba mwakhalasibwa ta, ne 
lwekhuuba ndi kumutaambo kweenywe kwabarereera khukhwibiiyisa. 
Lwekhuuba mwabirisibwa buubi lwe khuukana khwa Wele, nashiryo 
simwafiilwa shishiindu shoosi ta. 
10Kumutaambo kweesi Wele araambisa kureera khukhwibiiyisa khwe 
buwonesi, se kushuukhakho ta. Ne kumutaambo kwe shiibala kureera 
khuufwa. 
11Lwekhuuba ni mubone kumutaambo kwe bwa Wele kuno sheesi 
kubarereera; khukhakakho naabi nga mwisoolanakho mwabeene, ni 
khukhalala khufwaana khuryo, ni khuurya ni khukhwiwuuma bukwalaafu, ni 
khuuba berekefu khurusawo shiibi lwe khubiiyisa uyo uwoneka. Inywe 
mwayiŋaŋasa mu byoosi nga babaandu babaakhalikho ni lisaanda mulomo 
yino ta. 
12Ikhaba nga nabaronela ibaluwa, ne sinakirona lw'oyo uwebirisa buubi ta, 
namwe lw'oyo uwakholekhakho buubi ta, ne nakirona lwe khukhwokesana 
khurabila khweenywe mu moni tsa Wele khulweefwe, nga ni khuli. 
13Shino nisho shishakila khweesibwamo kamaani. Ne akhuba 
khukhwisibwamo kamaani shonyene ta, ne khwasangaala naabi lwe khubona 
kumwikhoyo kweesi Tito aba nakwo, lwekhuuba inywe mweesi 
mwawosawosa kumwoyo kweewe. 
14Ise nebuyila naabi is'ali khulweenywe, muryo nanywe simwamambisa tsisoni 
ta. Ne nga mu buli lomo yoosi yeesi khwabakanikhayo n'ili iyaŋali, ni mulomo 
iyo khukhwibuyila khweefwe isi Tito nakhwo khwaba khwelala. 
15Ni khuukana khweewe khwe mu mwoyo isi muli khwayiloosela naabi, nga 
wakhebuliile isaambo yeesi mwaba babawulila, luundi nga ni mwamwakaanila 
ni khuurya, ni khunikina. 
16Ni nase nekhoyele naabi khuuba nga imbeyikinila ilala mu byoosi. 

2 Bakorinso 8 

Khuuhaana 

1 Bebuulebe, ari khukana mumanye bibiwaamba khu bweela bwa Wele bweesi 
aawa babaandu babaafukiilila Yesu babaali mu Masedoniya. 

2Baryo ikhaba nga babira mu khutsemebwa khuurafu khwe khuufukiilila 
khwaabwe, lwe butaambi bwaabwe buubiririfu, ne kumwikhoyo kwawe kwaba 
kumukali, bakhakakho khuwana bulayi naabi. 
3Ise imbaweela bujulilwa ndi bawaana nga esi banyala, ni khufuurisakho ni 
bunyali bwaabwe, naluundi akhali khuwanyiinyibwa ta. 
4Baakhuloomba ifwe ni khukhwikontselela khukali, bari nabo babe batweela 
khu baandu babaawa buyeeti isi bakhosefu ba Wele mu Yuda. 
5Ne shino baashikhola khufuurisa nga ni khwabambaasa, ni khunyoowa 
bewaanayo babeene isi Umukasya, n'isi ifwe lwe khuukana khwa Wele. 
6Nafwe khuryo khwaloomba Tito khuri khukhwaama nga niye n'ananikhisa 
kumulimo kuno kwe bubweela mus'iinywe khukhwaama makiboole, 
akumaliilise. 
7Inywe muli bayindifu mu buli shiindu: nga mu khufukiilila, mu khukanikha, 
mu khumanya, mu khurabila lwe buyeeti khwoosi, ni mu khukhukana ifwe, ni 
mubone muri mubiriirisakho ni mu bweela bwe khuukabanana buno bwoosi. 
8Ne shino ise s'indi khuubaloma nga imbalakila ta, ne intsema khuukana 
khweenywe noola khuli khwelala, nga ikhufwaananisakho ni khuurabila khwe 
babaandi. 
9Lwekhuuba mwaamanya bubweela bw'Omukasya weefwe Yesu Kristo, nga 
niye ikhaba nga aaba umuyindifu, ne khulweenywe ekyela umutaambi, nio 
akile abakaluse inywe mube bayiindifu lwe butaambi bweewe. 
10Ni mulomo yino ise imbawa byeesi nambaasa, lwe buulayi bweenywe ndi 
mumalilise ari byeesi mwasimamakho kumwiiko kukubirire, luundi mube ni 
kumwoyo kukukana khukhola kuryo. 
11Ari ingana mwiloosele mumalilise kumulimo, mube ni khuukana mu 
khukhola nga ni mwerekekha khunyoowa, mumalilisile ilala, luundi muwane 
nga ni munyala. 
12Lwekhuuba noola khuukana khwe khuuwaana khubawo, shiwaanwa kane 
shifukiilisikhe khukhwimikha khu byeesi unyala khuwana, ne akhuba khu 
byeesi ukhali nabyo ta. 
13Ise shinoma shino lwekhuuba ndi ngana babaandi balye byabusa ne inywe 
murekane ta, ne shili lwe khuukana khulekhaasa. 
14Khu mbuka iya ari iyi, inywe byeesi mulinabyo bibifuurisakho biyeete abo 
babaakhali na khaandu ta, nio akile nabyo byeesi baliba nabyo bibifuurisakho 
biliiba bibayeeta nga nanywe simuli na khaandu ta; nio abewo khulekhaanisa, 
15nga bibyaronebwa ni biloma biri, “Umuundu ubuusanisa bikali s'arama na 
bikali ta, ni nooyo uwabuusanisa bikyeekhe s'aba na bikyeekhe naabi ta.” 

Tito arumanibwa i Korinso 

16Ise isiima Wele uwenjisa mu Tito kumwoyo kukwinaanayo isi muli nga ifwe 
ni khuli. 
17Ne mwilala, Tito s'afukiilila khuloma khweefwe shonyene ta, ne lwe 
khuukana khweewe khukali, ali khukhwiitsa isi muli ni kumwikhoyo nga 
umweene niye uwirumana. 
18Atweela ni naye khwabarumaniile uwe buulebe umanyikhile isi bafukiilisi 
boosi mu Yesu lwe khulaangilila Kamakhuuwa Kamalayi. 
19Ne akhuba isho shonyene ta, ne warobolebwa ni kamatuuli ke bafukiilisi mu 
Yesu khukyeenda ni nafwe mulomo iye bubweela buno bweesi 
khwakaanisilamo Umukasya umweene, khulwe shiriifwa ni khukhwokesanisa 
kumwoyo kukukana khukhwakaanisa. 
20Ne khwitsililisa khuri umuundu yeesi alekhe khukhwikiitsa ifwe musaambo 
yeesi khuwaambamo shiwaanwa shino shikhulu sheesi khwakaanisilamo ta. 
21Lwekhuuba shitsilililwa sheefwe mu nisho nikhwo khukhola shilayi, akhuba 
mu moni ts'Omukasya shonyene ta, ne ni mu moni tse babaandu. 
22Ne atweela ni nabo, khurumana uwe buulebe weefwe ukuundi isi 
khutsemelekho kimishiimba mikali, ne khwamunyoola nga busheele 
mwirekefu khuyeeta, ne ari mwirekefu naabi khufuura mataayi lwe 
bubwiyikinwa bukali bweesi ali nabwo mus'iinywe. 
23Khwiibyo bibiwaamba khu Tito, niye umusaale wase luundi umuraambi 
washaase mus'iinywe, ni khu be buulebe beefwe babaandi, nibo bali baarume 
be bafukiilisi mu Yesu, luundi bali shiriifwa sha Kristo. 
24Nashiryo, ni mubokesane khuukana khweenywe, shishokesana khubuyila 
khweefwe isi muli, ni bafukiilisi boositsana mu Yesu bashibone. 

2 Bakorinso 9 

Buyeeti lwe bafukiilisi babaandi 

1Ne bibiwaamba khu khwakaanisa buyeeti isi bakhosefu ba Wele, imbaawo 
ilomo ikila nabaronela ta. 
2Lwekhuuba namanyile nga ni muli berekefu khuwana lwe khuyeeta, nga esi ni 
nebuyila khulweenywe isi babaandu be Masedoniya, nga mbaboolela ndi inywe 
babaandu be mu Akaya, muli berekefu khuwana khukhwaama kumwiiko 
kukubirire, ni khuukana khweenywe khukali, khwakhupilisile bakali khu nibo. 
3Ne shitsilililwa shase mu khwakaanisa be buulebe bano isi muli shili ndi nio 
khukhwibuyila khweefwe khulweenywe khulekhe khuba khwa busa mulomo 
yino ta, nio munyale khuuba berekefu nga esi nabalomakho ndi kane mube. 

4Ne noola netsileyo ni babaandu khukhwaama i Masedoniya, ne banyoola nga 
mwakhurekekha ta, akhali khubalomakho inywe, kane khuswale naabi lwe 
khubebuyililakho naabi. 
5Nashiryo nambaasile ndi shilayi khuloomba be buulebe bano, baranjile 
khukhwiitsa isi muli, baŋooneŋoone nga bushiili biwaanwa byeesi mwaloma 
khuwayo, nio nga netsile inyoole nga shili shiwaanwa shiwaanibwileyo mu 
khukana, ne akhuba nga babawanyiinyibwa khuwaanayo ta. 
6Ni mukhebulile shino, uyo umiitsa bikyeekhe, alikyesa bikyeekhe, ni nooyo 
umiitsa bikali alikyesa bikali. 
7Ne buli muundu n'akhole nga n'akhalilewo mu mwoyo kweewe, akhuba nga 
esonesa namwe nga awanyinyibwa ta, lwekhuuba Wele akana umuundu 
uwaanayo ni kumwikhoyo. 
8Luundi Wele anyala khubawa bye bubweela bweewe, nio inywe mubaatsake 
ni bibamala mu biindu byoosi, mu bifukhu byoosi, nio mubiririre mu buli 
mulimo kumulayi kwoosi. 
9Nga ni sharonebwa shiri: “Asalaasa bibiindu bilayi, waakabila bataambi. 
Bukwalaafu bweewe sibuwawo biilo ni biilo ta.” 
10 Aryo Wele uwa umumiitsi bumiitso, ni biilyo bye khuulya, alibawa luundi 
alibalaayisa libikhilo lye bumiitso, luundi alooselekho likyesa lye bukwalaafu 
bweenywe. 
11Nanywe muliyindila musaambo tsoosi, nio munyale khuuwaanayo biseela 
byoosi, nio khuuwaanayo khweenywe khubiririre mwiifwe khusiimise Wele. 
12Lwekhuuba bubwakaanisi buno bwe khuuwaanayo sibuyeeta mu bikanibwa 
lwe bakhosefu ba Wele shonyene ta, ne khulooselela ilala khusiima khukali isi 
Wele. 
13Naluundi lwe bubwakaanisi bweesi mwiyokesanilemo mwabeene, babaandu 
balibuyila Wele nga baboone buwolu bwe khuwulila khweenywe, ni mu 
khwofwasa khweenywe khwe Kamakhuuwa Kamalayi ka Kristo, ni buwaani 
bweenywe bwe khukabanana ni babaandu babaandi boosi. 
14Ni nabo nga ni betubaasa atweela mu khuloomba khulweenywe, kimyoyo 
kyaabwe kibatsiinikhanila, khulwe bubweela bwa Wele bukali bubuuli 
mwiinywe. 
15Wele asiimibwe naabi lwe shiwaanwa sheewe sheesi khukhanyala khwara 
mu bilomo busa ta. 

2 Bakorinso 10 

Paulo ekanikhakho lwe bubwakaanisi bweewe 

1Ne ise samweene Paulo, imbekontselela lwe buwolu, ni shiisa sha Kristo, ise 
nga esi muloma muri ndi uwe aasi, n'imba nga ndi ni nanywe; ne umurafu 
n'imba nga sindiyo ta. 
2Ne ise imbekontselela inywe ndi; ise ni ndiitsa, inywe ni musaasile ise indekhe 
khuba murafu isi babaandu babaloma bari ifwe khumenya nga shiibala ni 
shikana ta. 
3Ne ikhaba nga ifwe khumenya buulamu bwe babaandu busa, ne ifwe si 
khusoolana mu saambo yeesi babaandu basoolanamo ta. 
4Bye khusoolana khweefwe sibili bye kumubili ta, ne bili bye kamaani ka Wele, 
khufuniaakaka tsikhoba tse kamaani. 
5Ifwe khufuniaaka tsikhaando, ni shishiindu shoosi shishiyimisawo shishinjilila 
khumanya khwa Wele, luundi khura mu bubowe shishambaaso shoosi shibe 
shishiwulila Kristo. 
6Luundi khuli beerekefu khuuwa shitaambiso umuundu yeesi uminyaala, 
inywe ni muba mwokesanisile khuwulila khweenywe. 
7Inywe mulolelela bibiindu khu ngaaki busa. Noola iliyo umuundu yeesi 
uwiyikina ari ali mu Kristo, ni eyambaase luundi mu mwoyo kweewe ari nga 
naali uwa Kristo, ni nafwe khuli khuryo. 
8Lwekhuuba ikhaba nga nibuyilakho khakyeekhe lwe bunyala bweesi 
Umukasya akhuwa ifwe bwe khubombekha inywe, ne akhuba bwe khuhesa ta, 
ise singane imaambisibwe tsisoni ta. 
9Ise khanambaase ndi simbariisariisa busa ni tsibaluwa tsase ta. 

10Lwekhuuba iliyo babaloma bari, “Tsibaluwa tseewe tsili tsisiro luundi tse 
kamaani, ne umweene n'abawo umweene nga umuundu, s'ali ni kamaani ta, ni 
khukanikha khweewe khwa busa.” 
11Ne babakanikha baryo, ni bamanye bari byeesi khukanikha mu baluwa nga 
sikhuliyo ta, nibyo bibyeene byeesi khulikhola nga khwetsile khuliwo ni 
nanywe. 
12Ne lwekhuuba ifwe sikhukana khwefwaananisa, namwe khwekyelaasa 
fwabeene ni naabo babekanikhakho bye angaaki babeene ta. Ne ni bekyelaasa 
babeene bonyene na bonyene, baba nga sibali ni khumanya ta. 
13Ne ifwe singene khwibuyile khubiririse ta, ne kane khukhwibuyila khweefwe 
khwoole khu lwakha lweesi Wele akhukhalila, mu mulimo ni kumulimo 
kweefwe mus'iinywe. 
14Ifwe sikhulikho khubalaayisa naabi khukhwibuyila khweefwe nga ni 
khwakhila ta, ifwe khuba nga khukhoola isi muli ta, ne lwekhuuba ifweefwe 
nibo babanyoowa khukhwoola isi muli mu khuboolela Kamakhuuwa Kamalayi 
ka Kristo. 

15Namwe ndi sikhwibuyila khwebiririsa nga khubuyila buraambi bwe 
babaandi ta, ne nga khwiyikina khuri khufukiilila khweenywe ni khutsowa, 
nafwe buraambi bweefwe mus'iinywe kane bubalahe naabi. 
16Nio nafwe khunyale khuboolela Kamakhuuwa Kamalayi mu bisiintsa bibiindi 
bye aleeyi khufuura esi muli. Ifwe sikhukana khwebuyilila mu mulimo 
kukumalile khukholikha mu shisiintsa sh'omuundu ukuundi ta. 
17 Noola iliyo umuundu uwibuyila, ni ebuyilile mu Mukasya. 

18Lwekhuuba shiili uyo uwibuyila umweene niye ufukiililwa ta, ne uyo yeesi 
Umukasya abuyila. 

2 Bakorinso 11 

Paulo ni baarume be bubeeyi 

1Khali muntsikhalilikhilekho mu busilu bwase bukyeekhe. Ilala ni 
muntsikhalilikhekho! 
2Libuba lyeesi imbawaambila inywe lili lya Wele, lwekhuuba nabaselelela 
umuseetsa mutweela, niye Kristo, nga umukhaana ukhalikho lisaanda ta. 
3Ne nariire, nga indemu iyo mu bukyesikyesi bwayo niyawombesa Eva, lukana 
nanywe bibyambaaso byeenywe binyala khukhwonakisibwa, mwaarura 
mukhwiwaanayo khweenywe khwelala khukwalaafu khukhukhalikho lisaanda 
ta mu Kristo. 
4Lwekhuuba ni bayo umuundu ukuundi uwiitsa waababoolela Yesu ukuundi, 
isi ifwe khukhaboolatsakakho ta, namwe noola inywe muweebwa umwoyo 
ukuundi akhali uyo isi mwanyoowa khuweebwa, namwe noola mufukiilila 
kamakhuuwa kamalayi kakaandi kakakhafwaananakho ni naako keesi 
mwanyoowa khufukiilila, munyalisa bulayi khukhwikhalilikha. 
5Ne nase sinambaasa ndi ifuurisibwakho na khafwiiti ni baarume beenywe 
bakhulubo ta. 
6Ise nakhaba nga siindi umulayi mu khukanikha ta, ne khumanya ndi ni 
nakhwo. Mu buli saambo tsoosi, khwabokesanisa bwa ŋali bwoosi mu bwitsufu. 
7Ise ni neyisa aasi indi nio inywe muniinisibwe angaaki lwe khubaboolela 
Kamakhuuwa Kamalayi ka Wele busa akhali shiindu shoosi ta, ise naba 
nakholile she bubwoonaki? 
8Indyo ise nafwaana nga umunuuli isi bafukiilisi babaandi, ni nafukiilila buyeeti 
khukhwaama isi bali, nio imbakaanise inywe. 
9Ni naba nga ndi atweela ni nanywe nga ni ndaamba shishiindu shoosi, ise 
sinahangalila umuundu yeesi ta, lwekhuuba be buulebe babeetsa nga baama i 
Masedoniya, bandereera bibiindu byoosi byeesi naba nga ingana. Naayiliinda 
bulayi mu byoosi nio indekhe khubahangalila ta, luundi kane niloosele 
khukholatsaka ndyo. 

10Ne nga bwa ŋali bwa Kristo nga ni buli mus'iise, imbaawo umuundu yeesi 
ukane anyale khukhwakamisa khukhwibuyila khwase khuno mu bisiintsa bya 
Akaya byoosi ta. 
11Ne lwashiina? Lwekhuuba simbakana ta? Ne Wele wamanya ari ni mbakana. 

12Ne sheesi ikhola ari nisho sheesi kane niloosele khukholatsaka, nio indusewo 
tsikhabi tsaabo nabo babakana khukhwibuyila nga baloma bari bakhola nga 
nafwe. 
13Ne babaandu bano sibali baarume belala ta, bakhola bye bubeeyi, 
befwaananisa busa nga baarume ba Kristo. 
14Ne mbaawo shishiyaangisa ta, lwekhuuba ni Sitaani naye efwaananisa nga 
malayika we buwaanga. 
15Ni nashiryo, sishiyaangisa ta, noola babakaanisi beewe nabo babeene 
befwaananisa ni babakaanisi be bukwalaafu. Ibwakamilo balifuna ibyo 
bibifwaanana nga buraambi bwaabwe ni bwaba. 

Paulo ebuyila lwe khuutsiinisikha khweewe nga umurume 

16Inoma luundi ndi umuundu yeesi akhantsambaasakho ari ise ndi umusilu ta, 
ne noola mwaambaasa muryo, ni muntsakaanile nga umusilu, nio nase ni 
buyilekho khakyeekhe. 
17Mu bino byoosi bye khukhwibuyila, shinganikha nga Umukasya n'andakila ta, 
ne inoma nga umusilu, mukhwibuyila akhali buuri ta. 
18Lwekhuuba bakali bebuyila nga babaandu ni bakana bashibone, ni nase kane 
ni buyile. 
19Inywe mwikhaliliikha basilu ni kumwikhoyo, babaandi khu mwabeene muli 
bakyesi. 
20Lwekhuuba mwikhaliliikha umuundu yeesi nabekyelisa bakulwa, namwe 
nabalyamo, namwe nabawaamba, namwe nabasiindikhilisa iburaangisi, 
namwe nabakhupa khu lusaya. 
21Ni tsisoni ngali inoma ndi, khwaba batoro naabi mulomo iyo. Ne mulomo 
yoosi, umuundu ni ebuyila mu shiindu shoosi, nase inoma nga umusilu ndi, 
nase ikhakakho khukhwibuyila! 
22Nibo bali ba Heburaniya? Nase ndi ndyo. Nibo ba Isiraeli? Ni nase ndi ndyo. 
Nibo bali babetsukhulu ba Iburayimu? Ni nase ndi ndyo. 
23Nibo bali babakaanisi ba Kristo? Ari inoma nga ukwiile tsintsoli, ise 
imbafuura. Mu khukhalaabana kimilimo, imbafuurisa; mu mapuusu ise 
nabeelemo kimiluundi mikali, nakhupiwa tsimiimbo lukali, naaba aambi ni 
khuufwa kimiluundi swa. 
24Luundi kimiluundi kiraano, Bayudaaya bakhupa tsimiimbo kamakhumi 
kataru nasyeenda. 

25Kimiluundi kitaru, banyweekha tsikhoba, lutweela bakhupa kamabaale, 
kimiluundi kitaru likhoŋolo lyefumalikha nga ndimo; nakonakho mu shisiba 
she nyaantsa shiilo shitweela, namalamo kumuusi kwoosi. 
26Imbeele nga injeenda lukali. Nanyoolatsaka bukosi mukhwambukha 
tsintsitsi; imbeelekho mu buubi bwe batsoonwaki; inyoolele bukosi isi 
Bayudaaya bashaase, n'isi Banaambo; inyoolele bukosi mu biriimba ni mu 
byaalo; imbeele mu bikosi khu nyaantsa, ni mu be buulebe be bubeeyi. 
27Nakhakakho khuraamba ni kamaani, ni khurekana, tsifuunda ngali nga 
shingonakho liilo ta; mu khwikhala ntsala ni khuuba bulesa, lukana mu 
khubuya ntsala kimiluundi mikali; luundi nga mbaawo she khukhwibiimba lwe 
mbewo ta, ni khuuba bukhuna. 
28Ne khulekha khurakho bibiindu bibiindi ta, ibeelewo bufunisi bubumangalila 
busheele busheele, nga nibwo bwe khukhwiyembelelatsaka lwe babaandu ba 
Wele babafukiilila mu Kristo. 
29Ne naanu umutoro, nase nindekha khuuba umutoro? Ne naanu ukhaasikha 
lwe shiibi, nase nalekha khuwamo kumwoyo? 
30Ne noola nga naakha khukhwibuyila, kane ni buyilile ni mu biindu ibyo 
bibyokesanisa butoro bwase. 
31Ni Wele Paapa w'Omukasya Yesu, uyo uruuyibwa biilo ni biilo, wamanya ari 
ise simombesa ta. 
32Mu Damasiko, gafana uwaba aasi o muyiinga Areta, arawo baliindi be 
kimilyango kye shiriimba bari nio bamaambe. 
33Ne baambirisila mu numa iye mwitikiiyi, baantsikhisa aasi nga ndi mu shipo, 
khukhwoolesa ni nawona khukhwaama mu mukhono kweewe. 

2 Bakorinso 12 

Khuubonekhelwa ni khubiimbulilwa khwa Paulo 

1Ise shintsakhila khukhwibuyila ikhaba nga mbaawo shoosi sheesi inyala 
khuufunamo ta. Ne ari naandikanile khuukanikha khu khubonekhelwa ni 
khubiimbulilwa khw'Omukasya. 
2Naamanya umuundu mu Kristo uwasutibwa waayilibwa mu ngaaki mwikulu 
lye khataru, kimiiko nga liikhumi na kine kikibirire (ne shino oba shabawo mu 
mubili, namwe akhali mu mubili ta, ise simanya ta, ne Wele umweene niye 
umanya). 
3Luundi naamanya umuundu mweeneyo mbo aaba mu mubili, namwe akhali 
kumubili, ise simanya ta, ne Wele niye umanya. 
4Aayilibwa mu ngaaki mu shifwo she khukhwikana, ibweeneyo waawulila 
bilomo bye shimoonyo she angaaki naabi, bilomo byeesi umuundu 
akhafukiililwa khuuloma ta. 

5Ise kane ni buyile khu lw'omuundu nga uyo, ne ise khulwase samweene, 
shinyala khukhwibuyila ta, khuurusakho ni buyila khulwe butoro bwase. 
6Lwekhuuba ise imba nga uwakhalawo khukhwibuyila, khali simbeele musilu 
ta, lwekhuuba khali imbeele ukanikha bya ŋali, ne shingana khukhwibuyila ta, 
lwekhuuba shingana umuundu yeesi khukhuntsambaasa ise khuuba umuundu 
uwe angaaki ta, khufuurisa byeesi ambona ise ikhola namwe byeesi awulila ise 
inoma ta. 
7Ne ise khuulekha khuba umuundu uwiyiinga lwe bukhulu bwe 
khuubonekhelwa ukhwo khufuura byoosi, nareebwa liiwa mu mubili kwase 
lilyaba umurume wa Sitaani, khukhumbonabonisa, nio indekhe khukhwiyiinga 
ta. 
8Ni lwe lomo yino, nekontselela Umukasya kimiluundi kitaru ndi andusemo 
liiwa lino. 
9Ne niye waanoma ari, “Bubweela bwase bukhumale, lwekhuuba kamaani 
kaase kabonekhela ilala mu butoro.” Nashiryo, ni kumwikhoyo mukali, kane 
nibuyile lwe butoro bwase, nio kamaani ka Kristo keetse keekhe khusiise. 
10Isho shishikila khulwa Kristo nekhoyela butoro, tsikhomo, bihangafu, 
khukubyeengebwa, ni bikosi, lwekhuuba n'imba nga ndi mutoro, ilwo lweesi 
mbeela ni kamaani. 

Khukhwinaanayo khwa Paulo isi Bakorinso 

11Ise nekholile khuuba umusilu, ne inywe nibo babakilile nakhola indyo, 
lwekhuuba khali inywe mumumbuyiile ise. Lwekhuuba ikhaba nga siindi 
shiindu ta, ne ise sifuura baarume beenywe bakhulu ibo ta? 
12Ilala bubonelo bw'omurume uwelala bwakholekha mwiinywe khuubirira mu 
milimo kyeesi nakhola akari mus'iinywe mukhwikhalilikha khwoosi, mu 
bubonelo, bibiyaangisa ni bye kamakaanga. 
13Inywe mwafuuribwa muryeena ni bafukiilisi babaandi mu Yesu, khurusakho 
ndi ise sinabasitowela lwe buyeeti ta? Ni kane muntsiyakhile ise lwe khukhola 
she bubwoonaki shino. 
14Bona aluno ise ndi khukhwiŋoonaŋoona khukhwiitsa isi muli kumuluundi 
kwe khataru, ne siindi basitowelela ta, lwekhuuba ise simbeentsa buyiindifu 
bweenywe ta, ne imbaweentsa inywe mwabeene. Lwekhuuba babaana sibali 
nibo babaakha khubiikhila basaali ta, ne basaali nibo babaakha khubiikhila 
babaana baabwe. 
15Ni nase khulwase, indikhoya naabi khuwaanayo buli shiindu sheesi ndi 
nasho, ni nase samweene khukhwiwaanayo khulwe buulamu bweenywe. Ne 
noola ise imbakana inywe khufuura, inywe mungane ise khakyeekhe? 
16Inywe mwabeene kane mufukiilile muri ise sinabasitowelelakho ta, ne balala 
baloma bari lwekhuuba ise naba umuyungubafu, nabareka mu luwomelo 
nabawaamba. 

17Ne khu babaandu beesi nabarumanila, naanu khu nibo isi nabiriramo nio 
inyoole kamafuurisa mus'iinywe? 
18Ise naloma Tito khukhwiitsa isi muli, narumana n'uwe buulebe ukuundi 
khukhwiitsa ni naye. Tito abalyakhanakho shishiindu shoosi? Ifwe 
sikhwaraangililwa n'Umwoyo niye mutweela? Khwakyeenda musaambo niyo 
ndweela? 
19Khukhwoolesa ari inywe mubeele mwaambaasa muri abe ifwe khuli 
khukhwiwotsakho mu moni tseenywe? Ifwe khubeele khulomela mu moni tsa 
Wele ni Kristo, ni nebyo byoosi byeesi khukhola be buulebe bakanwa, bili bye 
khuboombekha inywe. 
20Ise ndi ni buuri ndi manya nga ni kane niitse isi muli, kane imbanyoole nga 
simuli nga ni nandikanile mube ta, ni nanywe munyala mwanyoola nga siindi 
nga ni mwandikanile imbe ta. Nariire ndi manya lukana kane abewo 
khulomana, libuba, lirima, khukhwikhalamo, khukhoma, khukuta, 
khukhwiyiinga, ni shisaayumba. 
21Naluundi nariire ndi manya ni ndiitsa luundi, Wele wase kane ambose mu 
moni tseenywe, nio nase indilile bakali babonekha khaale, ne baalekha 
khukhwibiiyisa bye bunyaalu, buyeyani, ni lukhobe, byeesi baaba 
bakholatsaka. 

2 Bakorinso 13 

Khuureewula khuumalilisi ni khuusheesa 

1 Luno nilwo lukhaabe luluukhola khataru ise khukhwiitsa isi muli. Buli lomo 
yoosi yaakha khuwandalasibwa ni bujulisi bwe baboni babili namwe bataru. 
2Ngana khuuboolela abo babooneka mataayi, ni naabo babaaramile boosi, 
nanyoowa khubareewula mataayi nga niitsa khubakyeniyila kumuluundi kwe 
khabili, ari ngana khu shiloma luundi nakhaba nga siindiyo ta: nga neetsile isi 
muli luundi, mbaawo umuundu uliwona shitaambiso ta. 
3Ni abweenewo mulifuna shihandalasa sheesi muweentsa, shishokesa shiri 
Kristo akanikhila mus'iise. Niye s'ali mutoro nga akanikha isi muli ta, ne ali ni 
kamaani mus'iinywe. 
4Ilala atsaangililwa khu musalaba mu butoro, ne ari mulamu lwe kamaani ka 
Wele. Ni nafwe khuryo khuli batoro mu niye, ne lwe kamaani ka Wele khuli 
balamu mu niye lwe khubakaanisa inywe. 
5Ni mwitseme mwabeene, mubone noola muli mu khufukiilila, ni mwikhake 
mwabeene. Inywe mwabeene simumanya muri Yesu Kristo ali mus'iinywe? 
Khurusakho nga mwakhasikhana. 
6Ne khaniyikine ndi, mulimanya muri ifwe sikhuli babaakhasikhana ta. 

7Ne ari khuloomba Wele khuri mulekhe khukholakho shiibi shoosi ta, akhuba 
ndi nio babaandu bakhubone ifwe nga khukhusiimibwa ta, ne njeeba inywe 
khukholatsaka bulayi, ikhaba nga ifwe khufwanikha nga babaakhasikhana. 
8Lwekhuuba sikhunyala khukhola shishiindu shoosi shishi khaandisa bwa ŋali 
ta, ne njeeba lwe bwa ŋali. 
9Ifwe khwikhoya ni khuba nga khuli batoro, ne inywe nga muli ni kamaani. Ni 
nafwe sheesi khuloomba nisho shino ndi, mube bakwalaafu. 
10Nashiryo, shino nisho shishikila narona bibiindu bino nga sindiyo ni nanywe 
ta, nio nga netsile, indekhe khuba murafu naabi isiinywe ta, nga bunyala ni buli 
bweesi Umukasya amba lwe khuboombekha inywe, ne akhuba lwe 
khubafuniyaka ta. 
11Ne ari shimaliilisi be buulebe, aliinde. Ni mukhakekho naabi lwe bukwalaafu, 
murekeerese khuureewula khwase, mube butweela, mube ni lukoosi. Ni Wele 
we lukoosi ni khuukana, kane abatsake ni nanywe. 
12Ni musheesane nga mukwaana mu bifuba khwe bakhosefu. 

13-14Bakhosefu boosi baabasheesa. Bubweela bw'Omukasya Yesu Kristo, ni 
khuukana khwa Wele, ni butweela bw'Omwoyo Umukhosefu, bibaatsake ni 
nanywe mweesi. 

Bagalatiya 

Bagalatiya 1 

1Ibaluwa yino yaama isi ise Paulo umurume, uwarumanibwa ni Yesu Kristo, ni 
Wele. Wele uyo niye uwalamusa Yesu Kristo khukhwaama mu bafu. Akhuba 
bari ise ndi umurume khukhwaama isi umuundu, namwe n'umuundu yeesi ta. 
2Ise ni be buulebe boosi babaali ni nase, khubasheesa inywe mweesi bafukiilisi 
mu Yesu, babaali mu Galatiya. 
3Bubweela ni lukoosi bibyaama isi Wele Paapa weefwe, n'Umukasya Yesu 
Kristo, bibe khus'inywe. 
4Kristo umweene ewaanayo khulwe bibyoonako byeefwe, ari nio akhuwonese 
ifwe mu muboolo kuno kumumooyaani, nga khuukana khwa Wele weefwe, 
naluundi uli Paapa weefwe, ni khuli. 
5Wele uyo aweebwe shiriifwa, biilo ni biilo. Amiina. 

Kamakhuuwa kamalayi 

6Ise neyangile khubona nga khaangu akho mwarurire khu Wele uwabalaanga 
lwe bubweela bwa Kristo, nga mulikho mwiila khuwulilisa kamakhuuwa 
kamalayi ke isaambo ikiindi. 
7Ne nga muŋali, mbaawo kamakhuuwa kamalayi kakaandi ta. Ne inoma shino 
khulwekhuuba iliwo babaandu babaandi babakosaasa kosaasa inywe, naluundi 
bakana khuborosa kamakhuuwa kamalayi ka Kristo. 
8Ne ikhaba ifwe fwabeene, namwe Malayika khukhwaama mwikulu, 
n'ababoolela inywe kamakhuuwa kamalayi kakaandi busa akhali iko keesi ifwe 
khwababoolela ta, umuundu uyo khali ewuumile. 
9Nga ni khwashiloma khaale, ni aluno ari ishiloma luundi ndi: noola iliwo 
umuundu yeesi ulikhuboolela Kamakhuuwa Kamalayi kakaandi akhali ako 
keesi mwaweebwa ta, khali umuundu uyo awumibwile atsya mu khuhela. 
10Ne shino shibonekha shiri ise ndi khubonekha nga uweentsa khufumisibwa 
ni babaandu namwe ni Wele? Namwe imbonekha nga ukhakakho 
khukhwikhoyesa babaandu? Ne noola ikhakakho khukhwikhoyesa babaandu, 
abe sinakhila khuuba umwakaanisi uwa Kristo ta. 

Isaambo isi Paulo ekyelamo Umurume 

11Lekha mbaboolele inywe be buulebe, indi Kamakhuuwa Kamalayi keesi ise 
nababoolela, sikali ke khola iy'omuundu taawe. 
12Khulwekhuuba ise sinakafuna khukhwaama khu muundu yeesi ta. Namwe 
mbaawo uwakandeekela ta. Yesu Kristo umweene niye uwakamimbulila. 
13 Mwawulila isaambo isi ise nabamo nga ishiili mu diini iye Shiyudaaya, nga 
ninakholesa babaandu ba Wele shiisa, ni khukhwoola khukana khubahesa 
boosi. 

14Ise imbonekha nga abe niye uminyisa Bayudaaya bashaase be kumuboolo 
kwase, mu khuliinda kamakaambila ke diini iye Shiyudaaya, ni mu 
khulondelela tsisaambo tsye bakuuka baase. 
15Ne Wele, mu bweela bweewe, ni mu shisa sheewe, uwantsawula ise 
khukhwaama mu khusaalikha khwase, anaanga. 
16Anaanga wamimbulila umwaana weewe ari nio imboolele Kamakhuuwa 
Kamalayi isi Banaambo. Ni nase abweene awo shinereebakho isi umuundu 
yeesi khu she khukhola ta. 
17Namwe sinatsya i Yerusalemu khukhwireebakho isi abo babanyoowa khuuba 
baarume ta. Akhali nanyoowa khuutsya i Buwarabu, ne lwanyuma nakobola i 
Damasiko. 
18 Ne lwanyuma lwe kimiiko kitaru natsya i Yerusalemu, khubonana ni Petero. 
Namenyakho iyo ni naye khumala bifukhu liikhumi na biraano. 
19Nga ndi ibweene iyo, sinabonakho umurume ukuundi yeesi ta, khurusakho 
Yakobo, yaaya w'Omukasya. 
20Ise imbaŋaŋasa inywe mu lisiina lya Wele ndi bilomo bino byoosi byeesi ise 
mbaboolela bili bya ŋali. 
21Lwanyuma natsya mu byaalo bibiili i Siriya, ni i Kilikiya. 

22Ni mu mbuka iyo, ise naba nga nakhumanyikhakho isi babaandu ba Wele, 
khuubirira mu Kristo, babaali mu Yuda ta. 
23Baawulila busa byeesi babaandu baaba baloma bari: “Umuundu 
uwakhukubyeengatsaka bona ari aboolela khuufukiilila tsana khweesi 
aakhakakho khukhwoonakisa.” 
24Baryo baabuyila Wele khulwase. 

Bagalatiya 2 

Paulo ni Baarume babaandi 

1 Lwanyuma lwe kimiiko liikhumi na kine, nelayo luundi i Yerusalemu. Khu 
muluundi kuno natsya ni Balunaba, nga mbila Tito naye. 
2Natsya khulwekhuuba Wele antsokesana ari ikhoole ndyo. Naba ni lubusano 
mushimoonyo ni baraangilisi bonyene, naababoolela Kamakhuuwa Kamalayi 
keesi imboolela akari mu Banaambo. Shino nashikhola khulwe khuukana ndi 
buraambi bwase butaayi ni bwe aluno ari, bulekhe khuba bwa busa ta. 
3Ne akhaba Tito uli Umuyonaani uwabayo ni nase, s'awanyiinyibwa 
khukhwinjila imbalu ta. 
4Ilekha khuba babaandu babaandi babelaanga khuuba be buulebe, ne nga sibali 
be buulebe ta, khali bilomo bino sibyamanyikha ta. Bano bakhwiyingisamo 

khukhurusakho lukoosi lweesi khuli ni nalwo mu Kristo Yesu. Bano 
bakhukalusa ifwe khuuba bakulwa. 
5Ifwe sikhwafukiilisakho na khafwiiti khoosi ta. Khwakhola shino khuri nio 
bwa ŋali bwe Kamakhuuwa Kamalayi buliindibwe bulayi khulweenywe. 
6 Ne khulwaabo babaabonekha nga baraangilisi, sishili ndi bukhulu bwaabwe 
bulikho ni sheesi bunjeetakho ta. Wele s'akhala kumusaango khukhwaama 
khw'ibyo bibibonekha khu ngaaki ta. Ni baraangilisi ibo mbaawo ilomo isi 
balooselakho khu burume bwase ta. 
7Ne khu lubeka luluundi bashibona bari Wele wayimaambisa ise kumulimo 
kumukhulu kwe khuuboolela Kamakhuuwa Kamalayi isi Banaambo, nga 
n'awaambisa Petero. 
8Khulwekhuuba Wele uyo uwanyalisa Petero khuuba umurume isi Bayudaaya, 
niye mutweela uwanyalisa nase khuuba umurume isi Banaambo. 
9Baryo Yakobo, ni Petero, ni Yokana, bababonekha nga tsintseko tsinyene tse 
bafukiilisi mu Yesu, ise ni Balunaba, baakhuwa lukoosi. Khuno khwaba 
khukhwokesanisa butweela ni kumukhono kumulayi, nga babona bubweela 
bweesi Wele amba ise. Baafukiilisa bari ifwe khutsye isi Banaambo, ne nibo 
batsye isi Bayudaaya. 
10Ne bakhuloomba ifwe shishiindu shitweela: bari khulekhe khukhwibilila 
bataambi ta. Ni nase nisho shishiindu shitweela tsana sheesi indeerekho 
kumwoyo kwase. 

Paulo ekiitsa Petero i Antiyoki 

11Ne Petero n'etsa i Antiyoki, ise namukhaandisa lubuula khulwekhuuba, 
muŋali aba wakholele buubi. 
12Mu khunyoowa khukhweene, Petero alyatsaka biilyo ni Banaambo, nga 
babaandu babaama isi Yakobo abe bashiili khwiitsa ta. Ne basaani bano ni 
beetsa Petero warakikha khukhwisyeenda andulo, ni khukhwiyawula 
umweene, bari khulwekhuuba arya abo babaaba be mwituuli lye khusheba 
imbalu. 
13Ni Bayudaaya babaandi betubaasa khu Petero khukhola baryo, khukhwoolisa 
ni Balunaba wawombesebwa ni khukhwikholisa khwaabwe. 
14Ne ise ni nabona nga sibali khukyeendela mu ntsila iye bukwalaafu bwa ŋali 
nga Kamakhuuwa Kamalayi ni kaloma ta, nalomela Petero mu moni tsaabwe 
boosi indi, “Iwe uli Umuyudaaya, ne ubeele umenya nga Umunaambo, akhuba 
nga Umuyudaaya ta. Lwashiina uwanyiinya Banaambo khulondelela tsisaambo 
tse Bayudaaya?” 

Bayudaaya ni Banaambo bawonesebwa khulwe khufukiilila 

15Ifwe fabeene khuli Bayudaaya basaalikhana, akhuba ndi khuli Banaambo 
babonaki ta. 

16Khwaamanya khuri umuundu s'abaliwa khuuba umukwalaafu khulwe 
khuuliinda kamakaambila ta, ne akhali khulwe khuufukiilia mu Yesu Kristo. Ni 
nafwe khuryo, khwara khufukiilila khweefwe mu Yesu Kristo, nio khunyale 
khubalibwa nga bakwalaafu, khulwe khumufukiililamo, ne akhuba khulwe 
khulondelela kamakaambila ta. Khulwekhuuba imbaawo umuundu na 
mutweela ukwalaasibwa mu moni tsa Wele khulwe khulondelela 
kamakaambila ta. 
17Ne noola mu khukhakakho khweefwe khulwe khubalibwa bakwalaafu mu 
Kristo, shibonekha shiri khuli babonaki nga Banaambo ni bali, shino 
shimanyisa shiri Kristo akhalabaanila bubwoonaki? Seshili shiryo ta. 
18Ne n'imba nga ingobosawo bye kamakaambila byeesi namala 
khukhwonakisa, shimanyisa shiri ise samweene ndi umufuniaki uwe 
kamakaambila. 
19Khulwekhuuba khu lubeka lwase, ise ndi umufu isi kamakaambila. Nga 
kamakaambila meene niko kakantsira ise, nio imbe umulamu khulwa Wele. 
Aluno ise natsaangililwa khu musalaba atweela ni Kristo, 
20nio shibe shiri s'ali ise niye uli umulamu ta, akhali Kristo niye uli umulamu 
mus'iise. Bulamu bweesi ise imenya mu mubili kwase, imbumenya khulwe 
khufukiilila mu Mwaana wa Wele, uwaangana ise naluundi waawaanayo 
buulamu bweewe khulwase. 
21Ise shinyala neesa andulo bubweela bwa Wele ta. Khulwekhuuba iba nga bari 
bukhosefu bunyolikhana khulwe kamakaambila, Kristo aba imbaawo sheesi 
afwiila ta. 

Bagalatiya 3 

Kamakaambila namwe Khuufukiilila 

1Inywe Bagalatiya nga muli baasilu! Naanu uwabaloka inywe? Ise 
nabokesanisila ilala mu moni tseenywe isaambo isi Yesu Kristo aatsaangililwa 
khu musalaba. 
2Lekha mbareebe shireebo shitweela shonyene: Mwafuna Umwoyo 
umukhosefu khulwekhuuba mwawaamba kamakaambila, namwe 
khulwekhuuba mwafukiilila Kamakhuuwa Kamalayi nga ni mwakawulila? 
3Munyala muryeena khuuba basilu muryo? Munyala muryeena mwarakikha 
buulamu bushaakha n'Umwoyo wa Wele, ate ari ndi ikhumalilisa mwelayo khu 
maani ka keenywe? 
4Inywe mwabira mu biindu bikali byoosi biryo, ne mbaawo sheesi mweyikamo 
ta? Ilala mbaawo sheesi mwafunamo ta? 
5Mwaambaasa muri Wele abawa Umwoyo weewe ni khukhola bye kamakaanga 
mus'iinywe, bari khulwekhuuba mwawaamba kamakaambila? Namwe abawa 

Umwoyo weewe khulwekhuuba mwafukiilila Kamakhuuwa Kamalayi keesi 
mwawulila? 
6 Nga ni mubona Iburayimu byeesi abiramo, nga bibyaronebwa ni biloma biri, 
“Niye ara khufukiilila khweewe mu Wele, ni khulwe khufukiilila ukhwo, mu 
moni tsya Wele wabalikha khuuba umuundu umukwalaafu.” 
7Aso, ni mumanye muri babaandu babaali ni khufukiilila, nibo babetsukhulu ba 
Iburayimu babeene. 
8Ni bibyaronebwa bikhosefu byalomakho nga bushiili biri Wele aliwa 
Banaambo bukwalaafu, khulwe khufukiilila. Shikila Kamakhuuwa Kamalayi 
kaaboolelwa isi Iburayimu nga bushiili nga kaloma kari, “Khuubirira mwiiwe, 
kamanaambo koosi kalinyoola ikhabi.” 
9Nashiryo boosi babafukiilila bakabananila atweela tsikhabi ni Iburayimu 
uwaba ni khufukiilila. 
10 Abo boosi babaakhola bikholwa nga beyikina kamakaambila, bali aasi e 
shitsubo. Khulwekhuuba buurone buloma buri, “Umuundu yeesi ukhaasikha 
khulondelela buli shitweela shisharonebwa mu shitabo she kamakaambila, 
baamala khumutsuba.” 
11Ilala, shamanyikha lubuula shiri mbaawo ubalibwa mu moni tsa Wele khuuba 
umukwalaafu khulwe kamakaambila ta. Khulwekhuuba sharonebwa shiri, 
“Umuundu uli umukhosefu isi Wele khulwe khufukiilila, niye yenyene uliba 
umulamu.” 
12 Ne kamakaambila sikeemikha khu khufukiilila ta. Ne nga bibyaronebwa 
bikhosefu ni biloma biri, “Uyo yeesi ukhola byoosi byeesi kamakaambila 
kaloma, aliba umulamu.” 
13Kristo akhusikula ifwe khwarura mu shitsubo sheesi kamakaambila kareera, 
nga umweene ekyela shitsubo isho khulweefwe. Khulwekhuuba nga 
bibyaronebwa ni biloma biri, “Uyo yeesi utsaangililwa khu kusaala aba ali 
uweshitsubo shishaama isi Wele.” 
14Kristo shino ashikhola khulwe khukhusikula ifwe, nio tsikhabi tsitsaweebwa 
Iburayimu tsinyale khukhwoola khu Banaambo, khuubirira mu Kristo Yesu. 
Nio khulwe khufukiilila nafwe khunyoole shiwaanwa sh'Omwoyo, sheesi Wele 
akhulomela ifwe. 

Kamakaambila ni Khuusuubisa 

15Bebuulebe, lekha imbawe she khuubonelakho, khukhwaama mu bulamu bwa 
busheele. Ni mwaambaase khu ndakaano ikholebwa ni babaandu babili; 
n'imala khuŋaŋasibwa, imbaawo umuundu ufukiilisibwa khukirusamo 
shishiindu shoosi, namwe khukilooselakho ta. 
16Ne ari Wele sheesi aloma, alomela Iburayimu ni lisaaye lyeewe. Ne 
bibyaronebwa sibiloma biri, “N'isi be lisaaye lyeewe,” nga shiwaamba khu 

baandu bakali ta. Ne biloma biri, “N'isi lisaaye lyeewe,” nga amanyisa umuundu 
mutweela, nga niye Kristo. 
17Ne sheesi ise imanyisa nisho shino indi: kamakaambila kakaweebwa kimiiko 
bitoondo bine, ni kamakhumi kataru (430) lwanyuma busa, sikanyala 
kafuniaaka indakaano iyo, iyanyoowa ta. Shikanyala kafuniaaka indakaano 
iyakholebwa ni Wele, karyo kaaba nga karusawo sheesi Wele asuubisa ta. 
18Khulwekhuuba noola busikha bwimikha khu makaambila, buba 
sibushiimikha ndi luundi khu khusuubisa khwa Wele ta. N'enga ni shili, Wele 
mu bweela bweewe, awa Iburayimu busikha khulwe khusuubisa. 
19Aso, ne shitsilililwa she kamakaambila nisho shili ena? Kamakaambila 
kaareebwawo khukhwokesana nga khukhwoneka ni khuli. Naluundi kaabawo 
khukhwoolesa lisaaye lya Iburayimu lilyalomebwakho ni 
lyeetsa. Kamakaambila kano kaareebwawo ni bamalayika mu mikhono 
ky'omuundu umutubaasi. 
20Ne umutubaasi s'akanibwa ta, khukhwaama nga ni shili sh'omuundu 
mutweela, ni Wele ali mutweela. 

Shitsilililwa she Kamakaambila 

21Ne ari shimanyisa shiri kamakaambila kakhaandisa sheesi Wele asuubisa? 
Taawe! Khulwekhuuba iba nga kamakaambila kakaareebwawo kakanyala 
khureera buulamu isi babaandu, khali buli muundu wabaliwa khuuba 
umukwalaafu mu moni tsa Wele, khulwe khulondelela kamakaambila. 
22Ne bibyaronebwa bikhosefu biloma biri, “Shibala shawulibwa ni kamaani ke 
shishonako nio ibo babaafukiilila mu bisuubiso bya Wele banyale khufuna 
shiwaanwa, khulwe khufukiilila mu Yesu Kristo.” 
23Ne nga khufukiilila khuno khushiili khukhwiitsa ta, ifwe fweesi 
kamakaambila kaaba kakhuliinda mu bubowe, khukhwoolesa khu mbuka isi 
khufukiilila khwabimbulilwa. 
24Nashiryo kamakaambila kabeele nga kakaatsowesa busa, nga 
kakakhuroongesa ifwe khukhwoolesa isi Kristo. Nio khunyale khubalibwa 
khuuba bakwalaafu mu moni tsa Wele, khulwe khufukiilila. 
25Ne nga ari ni shili ndi khufukiilila khwayitsa, ifwe sikhushiliindibwa ni 
kamakaambila ta. 
26Khulwekhuuba khuubirira mu khufukiilila, inywe mweesi muli babaana ba 
Wele, mu Kristo Yesu. 
27Inywe mweesi mumwabatisibwa mu Kristo mwakwaarisibwa ni Kristo nga 
shikwaaro. 
28Nashiryo ari mbaawo Umuyudaaya namwe Umuyonaani ta, umukulwa 
namwe ukhali umukulwa ta, umusaani namwe umukhasi ta. Inywe mweesi 
muli umuundu mutweela mu Kristo Yesu. 

29Inywe noola muli ba Kristo, muryo muli lisaaye lya Iburayimu. Naluundi muli 
basikha be shisuubiso sheesi Wele asuubisa. 

Bagalatiya 4 

1Ne sheesi ise inoma nisho shino indi, umuundu umusikha n'aba nga ashiili 
umwaana, mbaawo shishiindu shimwawukhanisakho akari ewe n'umukulwa 
busa ta, akhaba nga niye uyila bibiindu byoosi. 
2Niye aba awulibwa ni babamutsoyisa, naluundi baba baaliindi khukhwoolesa 
bifukhu ni byoola byeesi paapa weewe arekekha. 
3Nashiryo, ni nafwe ni khwaba nga khushiili babaana, khwaba mu bukulwa, nga 
khuwulibwa ni bye khaale, bye mu shiibala. 
4Ne bifukhu bibyeene ni byoola, Wele arumana Umwaana weewe uwasaalikha 
n'umukhasi, mu saambo iye kamakaambila. 
5Nio asikule abo babaaba aasi e kamakaambila, ari nio manya khunyale 
khufuna shiifwo shisheene she khuuba babaana. 
6Ne khukhwokesana shiri khuli babaana beewe, Wele arumana Umwoyo 
w'Omwaana weewe mu myoyo kyeefwe. Umwoyo uyo nga alaangila angaaki 
ari, “Abba, Paapa.” 
7Nashiryo iwe s'ushiili umukulwa luundi ta, akhali ndi uli umwaana, naluundi 
nga n'uli umwaana, Wele wakhwikyelisile iwe khuuba umusikha. 

Sheesi Paulo akana khu Bagalatiya 

8Bifukhu bibyabira, inywe mwaba simwamanya Wele ta. Mwaba muli baraambi 
be ba wele bakhali Wele umweene ta. 
9Ne ari khukhwaama nga ni mumanyile Wele, namwe ndi nga Wele 
n'abamanyile inywe, munyala muryeena khushuukha mwelayo isi kimyoyo kye 
shitaambi luundi kikikhalimo ta, mwekyela babakaanisi baakyo? Mukana ndi 
mwileyo mubowebwe ni nakyo luundi? 
10Aluno mulikho mulondelela bifukhu bya buraawa, ni kimyeesi, ni bubwiile, ni 
kimiiko. 
11Ni nase ndi umwiyeembelefu naabi, ndi shinyala shonakisa, ni 
khukhalaabana khwase isi muli khwaba khwa busa. 
12Imbekontselela be buulebe, ni mwikyele nga ise n'indi. Khulwekhuuba nase 
nekyela nga nanywe. Inywe simwaambirisakho ise buubi ta. 
13Nanywe nga ni mumanyile, makiboole bulwaale bwase bwe kumubili nibwo 
bubwakila nanyoola ikhabi iye khubaboolela inywe Kamakhuuwa Kamalayi. 
14Ikhaba nga khulwe bulwaale bwase bwe mubili naba shisiro isi muli, ne 
inywe simwandoba ise ta, namwe mwandekelesa ta. Ne mwantsikhoyela nga 
malayika wa Wele, namwe nga Kristo Yesu umweene. 

15Ne ari kumwikhoyo kweesi mwabatsaka nakwo, kuli ena? Iba nga 
shishanyalikha khali mwarusamo tsimoni tseenywe mutsiimba ise. Ise ndi 
umujulisi wenywe khu shino. 
16Ne ari ise nekelile umusiku weenywe, khulwe khubakanishila inywe bya ŋali? 

17Babaandu babaandi abo bekholisaka busa khubokesa bari babenaanayo isi 
muli, ne mbaawo sheesi babayeeta ta. Nibo sheesi baweentsa shili 
khubawukhanisa inywe khukhwaama khusi ifwe, nio inywe mube 
babenaanayo isi bali. 
18Busheele shiba shilayi khukhwinaanayo isi babaandi, singa shitsilililwa shiba 
nga shilayi; luundi shibatsaka shiryo busheele. Ne akhuba nga ise indiyo ni 
nanywe shonyene ta. 
19Baana baase bakanwa, butsiina bweesi indimo khulweenywe khukhwoolisa 
ni mulikyela nga Kristo, buli busa nga butsiina bwe khusaala umwaana. 
20Abe ari imba nga ubeele ni nanywe, nandishuusilekho likono lyase, 
khulwekhuuba ari imbekanakana. 

She khuubonelakho sha Hagali ni Sara 

21Ni mumboolele inywe babakana khuwulibwa ni kamakaambila! Simuwulila 
sheesi kamakaambila kaloma ta? 
22Lwekhuuba bibyaronebwa bikhosefu biloma biri: Iburayimu aba ni babaana 
babili. Mutweela aba uw'omukhasi umukulwa, ne ukuundi uw'omukhasi uwe 
lukoosi. 
23Umwaana weewe uw'omukhasi umukulwa, asaalikha mu saambo iya 
busheele nga umuundu yeesi. Ne umwaana weewe uw'omukhasi uwe lukoosi, 
aasaalikha khulwe khusuubisa khweesi Wele akhola. 
24Bibiindu bino binyala byaayilibwa nga she khuubonelakho busa. 
Khulwekhuuba bakhasi bano nitso tsindakaano tsiibili. Indakaano ndweela 
yarura khu lukiingi Sinaayi. Niyo isaala be bukulwa; niyo Hagali. 
25Ari Hagali yuno nilwo lukiingi Sinaayi, luluuli mu Buwarabu lulwokesana 
Yerusalemu uwe shaleelo. Khulwekhuuba ali mu bukulwa ni babaana beewe. 
26Ne Yerusalemu uwe mwikulu ali uwe lukoosi, naluundi niye maayi weefwe. 

27Khulwekhuuba bibyaronebwa biloma biri: “Ni wikhoye iwe umukhasi 
umukuumba, ukhasaalatsakakho babaana ta. Yokesela angaaki iwe yeesi 
umwaana akhalyatsakakho ta. Khulwekhuuba umukhasi isi baantsukha aliba 
ni babaana bakali khufuura b'omukhasi uli n'umuseetsa.” 
28Ari be buulebe, ifwe khuli babaana be khuusuubisa khweesi Wele aakhola, 
nga Isaaka n'aba. 
29Mu bifukhu ibyo, umwaana uwasaalikha mu saambo iya busheele nga 
umuundu yeesi, aakubyeenga umwaana uwasaalikha khulwe kamaani 
k'Omwoyo. Ni aluno ari shili shiryo. 

30Ne bibyaronebwa bikhosefu biloma biryeena? Biloma biri: “Timisa umukhasi 
umukulwa n'umwaana weewe. Khulwekhuuba umwaana w'omukhasi 
umukulwa s'aliba umusikha, atweela n'umwaana w'omukhasi uwe lukoosi ta.” 
31Ni nashiryo, be buulebe, ifwe sikhuli babaana b'omukhasi umukulwa ta, ne 
khuli babaana b'omukhasi uwe lukoosi. 

Bagalatiya 5 

Lukoosi luluuli mu Kristo 

1Khulwe lukoosi, Kristo waakhulekhuula ifwe khuuba be lukoosi. Nashiryo ni 
mwiime ni kamaani, mulekhe khuba ni bibiindu bibibasitowela inywe naluundi 
ni busiro bwe bukulwa ta. 
2Ni mundekeerese bulayi. Ise Paulo imbaloma ndi, ni mulifukiilila khukhwinjila 
imbalu, Kristo aba s'ashiili uwe lisuno isi muli ta. 
3Luundi mboolela buli musaani ufukiilila khukhwinjila imbalu ndi ali ni likobi 
lye khukhwoolelesa kamakaambila koosi. 
4Inywe babakana khulondelela kamakaambila nio bari musiimibwe ni Wele, 
mweyawuule khu Kristo, mwakwiile ibulafu we bubweela bwa Wele. 
5Ne ari ifwe khusuubila khuri Wele alikhukalusa khwikyele bakwalaafu mu 
moni tseewe. Ni shisheene isho nisho sheesi khuliindilila, khu lwe kamaani 
k'Omwoyo wa Wele uraambila mu khufukiilila khweefwe. 
6Khulwekhuuba mu Kristo Yesu khukhwinjila imbalu ni khulekha khwinjila 
imbalu, byoosi bili shitweela busa. Ne shishiindu shitweela shikhulu nikhwo 
khufukiilila khukhwiyokesanila mu khukana. 
7Inywe mwaba mulikho mutima bulayi busa, ne naanu uwabengiilemo 
wabakhasisa khuwulila bya ŋali? 
8Khuukhongelesa khukhufwaana khuryo sikhwaama isi Wele uwabalaanga 
inywe ta. 
9Kamamela makyeekhe kari kakila buufu bwoosi bwasiila. 

10Ne niyikina ndi mu Mukasya, inywe simulyambaasakho khu shiindu shishindi 
ta. Ne uyo yeesi uli khubataambisa aryo, aliiwotsa kumusaango kweewe isi 
Wele, akhaba naanu oba naanu. 
11Bebuulebe, noola ise ishilangilila bye khukhwinjila imbalu, khulwashiina 
bangubyeenga ise? Isho shiba shishiili shiryo, khali nga ise ni nangilila khu bye 
kumusalaba kwa Kristo, khali seshiireera bihangafu byoosi ta. 
12Abe nandikanile ndi babeene babataambisa abo khali babeene bewomoole. 

13Ne inywe be buulebe mwalaangibwa khuuba balekhuule. Ne mukharaambisa 
lukoosi lweenywe ulwo khukhola byeesi kumubili kukana ta, ne ni 

muluraambise mu khukana ni mu khubakalusa inywe khukhwikyela 
babakaanisi akari a mwabeene ni mwabeene. 
14Khulwekhuuba kamakaambila koosi kolelela mu bwitsufu mu likaambila 
litweela, liliiloma liri, “Kanatsaka umwesanwa woowo nga iwe ni wikana 
wamweene.” 
15Ne noola mwiloosela khukhwibirisa nga tsisolo tsye mwiirome, nga 
mulumana kameeno naluundi nga mutsiinisana mwenyene na mwenyene, muli 
ni khukhwitsililisa, khulwekhuuba buli mutweela kane onakise uwashe. 

Umwoyo ni Busaalikhana bw'omuundu 

16Ise shino nisho sheesi inoma ndi: khayo Umwoyo araangilile buulamu 
bwenywe, nio mulekhe khuliliilila byeesi kumubili kwikoomba ta. 
17Khulwekhuuba khukhwikoomba khwe kumubili khukhaandisana ni byeesi 
Umwoyo akana, n'Umwoyo wakhaandisana ni byeesi kumubili kukana. Bino 
byoombi birekana nio ulekhe khukhola sheesi wandikanile khukhola ta. 
18Ne n'uba nga Umwoyo niye ukhuraangilila iwe, uba s'uwulibwa ni 
kamakaambila ta. 
19Buuraambi bwe bye busaalikhana bw'omuundu bili bya lubuula, nga nibyo 
bino: buyeyani, bunyaalu, khukhwibirisa shifwaabi, ni lukhobe. 
20Khukhwisaaya bifwaani, bubini, busiku, khulomana, liibuba, lirima, butakha, 
khukhwiyawulanamo, ikirombooli, 
21ni likoko, bumeesi, khuwosiina, ni bibiindi bibiili nga ibyo. Imbareewula nga 
esi namala khubareewulakho makiboole, indi ibo babaakhola bibiindu bibiili 
nga bino biri, sibaliba ni kumukabo mu Buyiinga bwa Wele ta. 
22Ne bibyaamo by'Omwoyo nibyo bino: khukana, kumwikhoyo, lukoosi, 
khukhwikhalilikha, shiisa, buulayi, bubwiyikinwa mu khufukiilila, 
23buwolu, ni khukhwiliinda wamweene. Imbaawo likaambila lilyareebwawo 
khureesa bibiindu nga bino ta. 
24Ni naabo babaali ba Kristo Yesu baamala khutsaangilila kumubili atweela ni 
khukhwikoomba khwakwo ni kameelu kakwo, khu musalaba. 
25Ifwe ni khuba nga khuli mu Mwoyo, khayo khulondelele buli shitweela 
sh'Omwoyo. 
26Khakhulekhe khukhwiniinisaka angaaki, khulekhe khurunyisana, namwe 
fwenyene na fwenyene khulekhe khuwaambila basheefwe liibuba ta. 

Bagalatiya 6 

Khuusutilakho babaandi biisiro byaabwe 

1Bebuulebe, nga umuundu yeesi wanyoolekhaane nga wonakile, inywe 
mumuuli be mu mwoyo, mukhakekho mu mwoyo kumulayi khumukobosa khu 

mukhoosi kumurereefu. Ne ni mwiliinde mwabeene, buli mutweela khus'inywe 
mulekhe khukhonjelesebwa ta. 
2Buli mutweela n'ayeete khusutakho shisiro sh'owashe, nio musaambo yino 
kane mube nga mwolelesa likaambila lya Kristo. 
3Ne noola umuundu yeesi eyambaasakho umweene khuuba shishiindu she 
angaaki, ate nga ali uwe aasi, umuundu uyo aba umweene ewombesa busa. 
4Ne khayo buli muundu atseme buraambi bweewe. Noola buli bulayi kane 
umweene eruuye khulwe ibyo byeesi akholile, nga s'elekhaasa ni byeesi 
ukuundi akholile ta. 
5Khulwekhuuba buli mutweela ali ni khusuta shisutwa shisheewe umweene. 

6Umuundu isi baleekela shilomo aakha akabanane bibiindu bilayi byoosi ni 
nooyo umuleekela. 
7Mukhewombesa mwabeene nga mwaambaasa muri munyala khuutsekhelela 
Wele ta. Khulwekhuuba umuundu sheesi amiitsa, ni shisheene isho sheesi 
alikyesa. 
8Uyo umiitsa nga khukhwikoomba khwe kumubili ni khuli, alikyesa khuhela 
khukhwaama mu bweene umwo. Ne uyo umiitsa khulw'Omwoyo, alikyesa 
buulamu bubukhawawo ta, khukhwaama isi Umwoyo. 
9Nashiryo busheele ni khwiloosele khukhola bibiindu bilayi; khukhakamisa ta. 
Khulekhe khukhwakamisa ta, lwekhuuba imbuka inyene iye khuweebwa 
shiwaanwa ikhoole. 
10Ni nashiryo, ni khuba nga khushiili ni imbuka, khayo khukhole bilayi isi 
babaandu babaandi boosi. Ne khufuurisa isi ibo babaali mu ntsu iye bafukiilili. 

Khuureewula khuumalilisi ni Khuusheesa 

11Ni mubone tsinukuta ni tsili tsimboofu, tseesi imbaroneele mu mukhono 
kwase kumweene. 
12Abo babaakana khukhwiyokesana nga ni bali balayi mu moni tse babaandu, 
nibo babawanyiinya inywe khukhwinjila imbalu. Bakhola baryo bari nio 
balekhe khubakubyeenga khu lwe kumusalaba kwa Kristo ta. 
13Lwekhuuba ni nabo babeene benjila imbalu, ne sibaloondelela kamakaambila 
ta. Ne bakana inywe khukhwinjila imbalu, nio bebuyile khulwe khabonelo akho 
khu mibili kyeenywe. 
14Ne khu luwaande lulwase, s'inyala khukhwibuyila mu lomo yoosi ta. 
Khurusakho ni buyila khulwe kumusalaba kw'Omukasya weefwe Yesu Kristo. 
Khuubirira mu musalaba ukwo, shiibala shatsaangiliwa isi ise, ni nase isi 
shiibala. 
15Lwekhuuba khukhwinjila imbalu namwe khuulekha khwinjila imbalu, seshili 
shiindu ta. Shishiili shilayi nikhwo khuuba shibuumbe shiyaakha. 

16Lukoosi ni shiisa bibe isi abo babaloondelela khuleekela ukhwo mu bulamu 
bwaabwe, naluundi ni khu baandu ba Wele boosi. 
17Ni shishakamayo, ikhabayo umuundu yeesi khukhuundambisa ise luundi ta. 
Khulwekhuuba tsimbaaso tseesi ndi ni natso khu mubili kwase tsokesana tsiri 
indi umukulwa uwa Kristo. 
18Bebuulebe, bubweela bw'Omukasya weefwe Yesu Kristo, bube ni nanywe 
mweesi. Amiina. 

Baefeso 

Baefeso 1 

1 Ibaluwa yino yaama isiise Paulo, umurume wa Kristo Yesu, lwe khuukana 
khwa Wele, nga ingibaronela inywe bakhosefu ba Wele be mu Efeso, babaali 
babeyikinwa mu khufukiilila Kristo Yesu. 
2Bubweela ni lukoosi bibyaama isi Wele Paapa weefwe n'Umukasya Yesu 
Kristo, bibe khusiinywe mweesi. 

Tsikhabi tsitsiili mu Kristo 

3Khakhusiime Wele luundi Paapa w'Omukasya weefwe Yesu Kristo, lwekhuuba 
mu butweela ni Kristo, wakhuwa ifwe ikhabi iya buli saambo iye kumwoyo niye 
mu shiibala she mwikulu. 
4Lwekhuuba akhurobola ifwe khuuba babeewe mu butweela ni Kristo, nga 
shiibala shishiili nakhubuumbibwa ta, nio akile khube bakhosefu, luundi 
babaakhalikho likoondo lyoosi mu moni tseewe ta. Mu khukana khweewe, 
5Wele wakhwawula ifwe khaale mu khukana ari khube babaana beewe 
babeene, khulwa Yesu Kristo, nga shino shikholebwa mu khusiima khweewe, 
ni shitsilililwa sheewe. 
6Shino shili shiryo nio akile ifwe khubuyile shiriifwa she bubweela bwa Wele, 
lwe shiwaanwa sha busa sheesi niye akhuwa ifwe khuubirira mu Mwaana 
weewe isi akana naabi. 
7Ni lwe khuufwa khw'omweeneyo, ifwe khwanyoola khuwonesebwa khu lwe 
kamafuki keewe nio bibyoonako byeefwe byeyakhilwa. Mu shino nimwo 
mumuuli buyiindifu bwe bubweela bweewe, 
8bweesi akhutsukhila ifwe mu makyesi koosi ni khumanya. 

9Wele akhumanyisa ifwe shimoonyo she khuukana khweewe, lwe khusiima 
khweesi aŋoonaŋoona khaale mu Kristo, 
10khukhuulitabusibwa mu bifukhu bibyeene nga byoolele, khureera bibiindu 
byoosi atweela; bye mwikulu nibye mu shiibala, asi e kumurwe mutweela, nga 
nikwo Kristo. 
11Mu Kristo fweesi khwarobolewa, nga ni khwamala khukhwawulibwa khuuba 
babaandu beewe, nga niyaba iŋoonaŋoona yeewe khukhwaama makiboole. 
Khuno khwaba khuukana khweewe, 
12ari nio ifwe khukhwanyoowa khuuba ni kumwiyikino mu Kristo, khunyale 
khubuyilisa shiriifwa sheewe. 
13Ni nanywe muryo mwenjisibwa mu Kristo nga ni mwawulila buurume bwa 
ŋali, niko Kamakhuuwa Kamalayi ke buwonesi bweenywe. Ni nanywe ni 
mwamala khufukiilila, mwareebwakho khabonelo kh'Omwoyo Umukhosefu isi 
Wele abalomela. 

14Umwoyo yuno niye uŋaŋasa busikha bweefwe, khukhwoolesa khu buwonesi 
bubweene bweesi Wele aliiwa babaandu beewe lwe shiriifwa ni lubuyi lweewe. 

Khuusiima ni khuuloomba 

15Ni lwe lomo yino, khukhwaama nga ni namala khuuwulila khu khufukiilila 
khweenywe mu Mukasya Yesu, ni khuukana khweesi muli nakhwo isi 
bakhosefu ba Wele boosi, 
16ise sinayakamisakho khuusiima Wele khulweenywe ni khuubashebulila mu 
khuloomba khwase ta. 
17Inoomba ndi Wele w'Omukasya weefwe Yesu Kristo, Paapa uwe shiriifwa 
abawe inywe Umwoyo we kamakyesi ni khubiimbulilwa, nio mumumanye niye 
bulayi. 
18Ise inoomba luundi ndi tsimoni tseenywe tse mu mwoyo khali tsimokele 
mubona buwaanga bweewe nio akile mumanye kumwiyikino kweesi 
abalaangila ni bukali bwe buyiindifu bwe shiriifwa sheesi abalomela inywe nga 
bakhosefu beewe, 
19ni butsowe bwe kamaani keewe nga ni buli bubukholela musiifwe 
babafukiilila. Kamaani iko musiifwe niko bunyala bweewe bwe kamaani, 
20keesi araambisa nga n'alamusa Kristo mu bafu, wamwikhasa khu mukhono 
kweewe kumulayi mwikulu. 
21Ibweeneyo isi aamura niye khuufuura buuwuli bwoosi, ni buunyala, kamaani 
ni bukasya, nga niye ali angaaki e kamasina koosi, akhuba mu muboolo kuno 
kwonyene ta, ne ni mu muboolo kukwiitsa. 
22Wele waara bibiindu byoosi khuuba aasi ebikyele byeewe, waamuwa niye 
khuuba kumurwe kwe babaandu ba Wele babaafukiilila, 
23nga nibo kumubili kweewe, ni bubwitsufu bweewe umweene uwitsusilisa 
bibiindu byoosi, oosi oosi. 

Baefeso 2 

Khukhwaama mu khufwa khuutsya mu bulamu 

1 Ni nanywe mwaba muli baafu lwe bumiinyi ni bibyoonako byeenywe. 

2Khaale mwaba mukyeendatsaka nga mulondelela shiibala shino byeesi 
shikana; nga mulondelela umuwuli we bisimu bye mu mbewo, nga niye 
umwoyo umubi uraambila akari muubo babamiinyalila Wele. 
3Ni nafwe lutweela khwaba nga nibo, nga khulondelela khukhwiwuuma khwe 
kimibili kyeefwe, khwebirisa nga kimibili ni bibyambaaso byeefwe ni byakana. 
Khuryo mu busaalikhana bweefwe khwaba babaandu be khukhaliwila 
kumusaango ni Wele, nga babaandu babaandi boosi ni bali. 

4Ne Wele mu buyiindifu bwe shiisa sheewe, ni khuukana khweewe khukali 
khweesi akhukanamo ifwe, 
5ikhaba nga khwaba baafu mu byoonako, wakhuwa ifwe buulamu atweela ni 
Kristo. Shino shili lwe bubweela bwa Wele kila abawonesa inywe. 
6Ni Wele akhulamusa ifwe atweela ni Kristo Yesu, naluundi wakhwikhasa 
atweela ni Kristo mweene mu shiibala she mwikulu. 
7Shino ashikhola ari nio manya mu miboolo kikiitsa mumoni, okesanise 
buyiindifu bukali bwe bubweela bweewe, ni shiisa sheewe isiifwe mu Kristo 
Yesu. 
8Lwekhuuba inywe babafukiilila mwawonesebwa lwe bubweela bweewe, 
akhuba lwekhuuba ndi inywe mumwashikhola ta, ne shili shiwaanwa sha Wele. 
9Shino sishakholebwa lwe buraambi bweenywe bulayi ta, nio ilekhe khubawo 
umuundu yeesi uwibuyila ta. 
10Ifwe khuli buraambi bwa Kristo, khukhwabuumbiwa mu Kristo Yesu 
khuraamba buraambi bulayi, bweesi Wele umweene amala khaale 
khukhuŋoonaŋoonela ari ifwe khukholatsake. 

Buutweela mu Kristo 

11Ni mushebulile muri inywe muli Banaambo mu busaalikhana, beesi 
Bayudaaya balaangatsaka bari basiinde, ni nabo babeene belaanga bari 
babenjile lwekhuuba baaba baayinjila imbalu iye kumubili ni kamakhono ke 
babaandu. 
12Ni mushebulile muri khaale'kho abe mwayawukhanisibwa khukhwaama khu 
Kristo, mwaba muli Banaambo busa, nga si muli batweela khu baandu ba Wele 
ta. Abe inywe babaromboora khukhwaama kh'undakaano iilimo ibyo byeesi 
Wele asuubisa babaandu beewe, mwaba mu shiibala muno nga simuli ni 
kumwiyikino naluundi nga simuli ni Wele ta. 
13Ne mu Kristo Yesu, inywe mumwaba aleeyi, ari mwareerebwile ambi khulwe 
khutsukha kamafuki keewe. 
14Lwekhuuba Kristo umweene niye lukoosi lweefwe, nga akalusa Bayudaaya ni 
Banaambo khuuba babaandu batweela, nga awaanayo kumubili kweewe 
kumweene kukwaarusawo shiseenge she bubiyile shishawukhanisa. 
15Niye mu mubili kweewe arusawo kamakaambila ke Bayudaaya, ni bilakilo ni 
khuwula khwako khwoosi, nio akile mu manaambo kabili arewo umuundu 
mutweela umuyaakha mu butweela ni naye, areere lukoosi. 
16Lwe khuufwa khweewe khu musalaba, Kristo akobosawo busaale akari we 
Bayudaaya ni Banaambo mu mubili mutweela wabakobosa isi Wele, wahesa 
bubiyile bubwabawo. 
17Aryo Kristo eetsa waababoolela Kamakhuuwa Kamalayi ke lukoosi, is'inywe 
mumwaba aleeyi, n'isi abo babaaba aambi. 

18Lwekhuuba khulwa Kristo, fweesi Bayudaaya ni Banaambo khunyala 
khukhwiitsa isi Paapa mu Mwoyo mutweela. 
19Nashiryo, inywe simuli luundi Banaambo namwe babeetswa ta, ne muli 
basaalikhana atweela ni bakhosefu ba Wele, naluundi muli babaandu be ntsu 
ndweela iya Wele. 
20Ni nanywe mwayombekhebwa khu luwoongwa lwe baarume, ni baŋoosi, ni 
Kristo Yesu umweene nga niye libaale likhulu lilimisibwile mu soonda. 
21Mu niye nimwo mweesi shishombekhe shoosi shiwaambanila atweela 
sheema, luundi shatsowa, shekyela lisaayilo likhulu likhosefu ly'Omukasya. 
22Luundi mu niye mweesi mwombakhibwila atweela khukhwikyela 
shishikhalo sha Wele mweesi Umwoyo weewe amenya. 

Baefeso 3 

Buuraambi bwa Paulo khulwe Banaambo 

1Ni lwe lomo yino, ise Paulo umubowe khulwa Kristo Yesu khulweenywe 
Banaambo, imbaloombela isi Wele. 
2Lwekhuuba ilala mwaawulila muri, lwe bubweela bweewe, Wele 
wayimaambisa ise buufunisi khulweenywe. 
3Wele waayimimbulila iŋoonaŋoona iye shimoonyo, luundi waakintsokesa nga 
ni namala khaale khubaronela mu bwiimbi khu biindu ibyo. 
4Ne ni kane musome byeesi imalile khurona, kane mumanye muri, ise namalile 
khumanya bulayi shimoonyo sha Kristo. 
5Ne mu muboolo kumutaayi, shino sishamanyikha mu baandu ta, ne ari 
Umwoyo Umukhosefu washibimbulila baarume beewe bakhosefu ni baŋoosi. 
6Ne shimoonyo shino nisho ndi, khuubirira mu Makhuwa Kamalayi, Banaambo 
bakabananiile atweela ni Bayudaaya tsikhabi tsa Wele. Nibo babaandu be 
kumubili mutweela, luundi bali babaandu babakabananila atweela tsikhabi 
tseesi Wele abalomela, tsitsolelesebwa mu Kristo Yesu khuubirira mu 
Makhuwa Kamalayi. 
7Ise nekyela umwakaanisi we Kamakhuuwa Kamalayi lwe shiwaanwa she 
bubweela bwa Wele sheesi amba ise khuubirira mu buraambi bwe kamaani 
keewe. 
8Ni nase umukyeekhe mu bakhosefu ba Wele boosi, Wele wayimaambisa ikhabi 
yino lwe bubweela bweewe, iye khuuboolela Banaambo kamakhuuwa 
kamalayi ke buyiindifu bwa Kristo, bubukhanyala khukyeelasikha ta. 
9Naluundi wayiimba ise khukhwokesa buli mutweela ikhola iye shimoonyo sha 
Wele nga ninyala yareebwawo yaraamba. Wele umubuumbi wa byoosi abisa 
shimoonyo sheewe shino khukhwaama khaale ni khaale, 

10nio akile khu mbuka yino khuubirira mu baandu ba Wele babafukiilila, 
kamakhuuwa keewe ke tsisaambo tsoosi kamanyisibwe isi bawuli, ni 
bebunyala be mu bifwo bye mwikulu. 
11Bino byoosi Wele abirekekha nga emikha khu shitsilililwa sheewe shishiiliwo 
khukhwaama khaale ni khaale, shisholelela mu Kristo Yesu, Umukasya weefwe. 
12Mu butweela ni Kristo ni khuubirira mu khufukiilila mu niye, ifwe 
khwisyende aambi ni Wele mu lukoosi akhali khukhwikanakana ta. 
13Ni nashiryo, imbekontselela ndi, mukhatendemela kimyoyo lwe 
khutsiinisibwa khwase khulweenywe ta. Bino byoosi biliwo lwe khubareerera 
inywe shiriifwa. 

Khuukana khwa Kristo 

14Ni lwe lomo yino, ise ifukhamila isi Paapa, 

15nga niye isi buli shikuuka she mwikulu ni she khu shiibala shamisa lisiina 
lyasho. 
16Inoomba ndi khulwe buyiindifu bwe shiriifwa sheewe, abesemo inywe 
kamaani ni bunyala khulw'Omwoyo weewe, mu byambaaso byeenywe bye 
mukari, 
17nio Kristo ekhalatsake mu myoyo kyeenywe lwe khufukiilila. Naluundi 
inoomba ndi inywe nga mwabeele ni kimili kyeenywe, luundi nga 
mwawangasiwile mu khukana, 
18nio inywe atweela ni bakhosefu ba Wele boosi, munyale khumanya bubalaayi, 
ni buleeyi, ni buleeyi khuniina mu ngaaki, ni khukhwiikha aasi; bye khuukana 
khwa Kristo nga ni khuli. 
19Naluundi inoomba ndi mumanye khuukana khwa Kristo khukhubiririsa 
khumanya khwoosi, nio mwitsusibwe bubwitsufu bwoosi bwa Wele. 
20Aso, ari Wele uyo unyala khuukhola bikali bifuura bukali khu byeesi khunyala 
khuloomba namwe khwaambaasakho, nga kamaani keewe kakaakholela 
musiifwe ni kali, 
21aweebwe shiriifwa shoosi mu baandu ba Wele babafukiilila, ni mu Kristo 
Yesu khukhwaama shaleelo khukhwoolesa biilo ni biilo. Amiina. 

Baefeso 4 

Butweela bwe Kumubili 

1Ise nga umubowe mu Mukasya, imbekontselela ndi ni mumenye buulamu 
bweenywe mu bwitsililisi, mube nga Wele n'abalaanga. 
2Busheele ni mube bawolu, babaakheyiinga ta, luundi babekhalilikhi, nga 
mwokesanisa khukana mwenyene na mwenyene. 

3Ni mukhakekho mu buli saambo khuliinda butweela bweesi Umwoyo abawa, 
mu khuwaambanisa khwe lukoosi. 
4Iliwo kumubili mutweela kwonyene, n'Umwoyo mutweela, nga n'iliwo 
khukhwiyikina khutweela khweesi Wele abalaangila inywe. 
5Iliwo Umukasya mutweela, khufukiilila khutweela, khubatisibwa khutweela. 

6Iliwo Wele mutweela, uli Paapa wa boosi, uwula byoosi, uraambila mu byoosi, 
luundi ali mu byoosi. 
7Ne Kristo waaha buli mutweela khusiifwe shiwaanwa sheewe, nga umweene 
n'akhalawo. 
8Nga bibyaronebwa ni biloma biri; “Nga n'aniina mu ngaaki aleeyi naabi, wayila 
babowe atweela ni naye, aryo waha babaandu biwaanwa.” 
9Ne shimanyisa shiina khuuloma ndi, “Aaniina mu ngaaki?” Shino sishimanyisa 
shiri aanyoowa weekha aasi abweene mwiloba? 
10Aso uyo uweekha aasi, niye umweeneyo uwaniina mu ngaaki, khubirisa likulu 
lyoosi, nio akile etsuse shiibala shoosi umweene. 
11Umweeneyo niye uwaha babaandu biwaanwa, balala wabarobola khuuba 
baarume, babaandi khuuba baŋoosi, babaandi khuuba bababoolela 
Kamakhuuwa Kamalayi, ni babaandi khuuba babaayi ni baleekeli. 
12Shino ashikhola khuŋoonaŋoona bakhosefu ba Wele lwe buraambi bwe 
bubwakaanisi, lwe khukhwombekha kumubili kwa Kristo. 
13Nio lwanyuma ibumalilisi, fweesi atweela khwiitse mu butweela bwe 
khufukiilila khweefwe, ni mu khumanya khw'Omwaana wa Wele, 
khukhwoolesa ni khuliba babaandu babetsufu, babatsoyile khukhwoolela ilala 
khu bwitsufu bwa Kristo umweene. 
14Ulwo sikhuliba nga babaana luundi ta, babaayilibwa iyi ni naayi ni mbewo, ni 
khupamburusibwa ni buli imbewo iye khuleekela, ni bukyesikyesi ni 
buwombesi bwe babaandi mu khukhola bibikhaakha ta. 
15Ne khube babakanikha bya ŋali mu khukana, nio khutsowe mu biindu byoosi 
mu Kristo, niye uli kumurwe. 
16Mu Kristo uyo, kumubili kwoosi kwayitubaasa atweela, luundi 
kwawaambanila atweela na buli nyiingo yoosi ikulimo. Nashiryo kumubili 
kwoosi kwatsowa, kweyombekha kumweene mu khukana, nga buli shisiintsa 
shiraamba kumulimo kwasho. 

Buulamu bushaakha mu Kristo 

17Aso kila mbaloma luundi nga mbareewula inywe khulw'Omukasya ndi, 
mukhakyeenda nga babaakhamanya Wele ta, nga babaandu babaandi be 
shiibala mu byambaaso byaabwe bibikhalimo ta. 

18Khuumanya khwaabwe khuli mu shiilima luundi baayiyawula khu bulamu 
bwa Wele lwe khuukoraana khwaabwe ni khuusitowa khwe kimyoyo kyaabwe. 
19Sibawaambiwakho tsisoni ta, ne bewaanayo mu buyeyani nga bakhola bye 
bumoyaani bwoosi, ni kumuluungo kwe khuukhola buli she bunyaalu 
shoositana. 
20Ne inywe simweyika Kristo muryo ta. 

21Ilala mwamuwulila niye umweene, luundi nga baloondeleli beewe, 
mwaleekelwa bya ŋali nga ni bili mu Yesu. 
22Nashiryo khwiibyo bibiwaamba khu saambo tseenywe tsikhale, ni 
mwiyabulekho umuundu uyo umukhale, uli umubowe lwe khukhwiwuuma 
khwe buwombesi. 
23Mwaakha mwikyele bashaakha mu myoyo kyeenywe ni mu byambaaso 
byeenywe. 
24Mukwaare umuundu uyo umuyaakha uwabuumbiwa mu shifwaani sha Wele, 
mu bukwalaafu bwa ŋali ni mu bukhosefu. 
25 Ni nashiryo, ni mwiyabule bubeeyi bwoosi. Mukanikhatsake bya ŋali buli 
muundu isi uwashe, lwekhuuba ifwe fweesi khuli bisiintsa bye kumubili 
mutweela. 
26Ne noola mukhalala, khukhalala khweenywe khukhabayila mukhwonaka ta, 
namwe inyaanga ikhakwa nga mushikhalala muryo ta. 
27Mukhawatsakakho Sitaani imbuka ta. 

28Umuundu yeesi abe uweebatsaka alekhe khukhwiiba, ne arakikhe buraambi 
buulayi ni kamakhono keewe, nio anyoole bibimuyeeta umweene, ni khunyala 
khuyeeta bataambi. 
29Ne ilomo yoosi imbi ikharuratsakakho khukhwaama mukhanwa kheenywe 
ta, ne ni mukanikhatsake tsilomo tsindayi tsitsombekha, ni naabo babawulila 
banyale khunyoola tsikhabi. 
30Ne mukhakhalasatsaka Umwoyo Umukhosefu wa Wele ta, lwekhuuba 
Umwoyo weewe uyo niye khabonelo khakhokyesana khari inywe muli 
babeewe, khukhwoolesa shifukhu she buwonesi. 
31Ni mulekhe bye khururira babaandi, khukhwilihaasa ni lirima, liyoombo ni 
khukhomyaasa, atweela ni buubi bwoosi. 
32Ne ni mubaatsake be shiisa, luundi balayi buli umuundu isi uwashe, nga 
mwiyakhanila mwenyene na mwenyene, nga Wele n'abeyakhila inywe 
khuubirira mu Kristo. 

Baefeso 5 

Khuumenya mu buwaanga 

1Khukhwaama nga ni muli babaana ba Wele bakanwa naabi, mwaakha 
mukhakekho mube nga niye umweene n'ali. 
2Buulamu bweenywe bube bwe khuukana, nga Kristo n'akhukana ifwe, 
waawaanayo bulamu bweewe khulweefwe nga shiwaanwa luundi isaayilo 
iwunya isilikakha indayi isi Wele. 
3Ne buyeyani, ni bunyaalu bwoosi, namwe kumulyuulyu, sibyaakha 
byalomebwakho khwiinywe, nga bakhosefu ba Wele ta. 
4Namwe siyaakha khubayo bye tsisoni, namwe inganikha iye bunyaalu, namwe 
bye busilu ta, ne mwakha busa khusiima Wele. 
5Lwekhuuba mwakha khumanya muri, mbaawo umuyeyani, namwe ulikho 
shiibi, namwe umuundu we kumulyuulyu yeesi, namwe uwiwuuma nga esaaya 
bifwaani, unyala khuuba ni kumukabo mu buyiinga bwa Kristo, ni bwa Wele ta. 
6Ikhabawo umuundu yeesi ubawombesawombesa ni bilomo bye busilu ta, 
lwekhuuba lwe bilomo nga bino, lirima lya Wele liitsa khu baandu 
babaakhawulila ta. 
7Nashiryo inywe mu khetubaasa ni nabo ta. 

8Ikhaba nga mwabatsakakho mu shiilima, ne ari khukhwaama nga ni mwekyela 
be buwaanga mu Mukasya, ni mukyeende nga babaana be buwaanga. 
9Lwekhuuba buwaanga nibwo bureera buulayi, bikwalaafu, ni bwa ŋali. 

10Ni mukhakekho khukhwiyika ibyo bibikhoyesa Umukasya. 

11Ne mukhetubaasatsaka ni naabo babaakhola bye shishilima ta, ne ni 
mubireeratsake mu buwaanga. 
12Lwekhuuba shiili she tsisoni khukanikha byeesi bamiinyi bakhola mu 
shimoonyo. 
13Ne bibiindu byoosi bibireerebwa ibulafu mu buwaanga, bibonekha lubuula. 

14Lwekhuuba buli shishiindu shishibonekha shiba buwaanga. Nashiryo kila 
shilomebwa shiri: “Sisimukha iwe ukona, yinyukha urure mu bafu, ni Kristo 
kane akhwaburukhile.” 
15Nashiryo ni mwitsililise isaambo yeesi mumenyamo, mukhaba nga basilu ta, 
ne ni mube nga bakyesi. 
16Ni muraambise bulayi imbuka isi muli nayo, lwekhuuba bifukhu bino biibi. 

17Nashiryo, mukhasiluwala ta, ne ni mukhakekho khumanya sheesi Umukasya 
akana. 
18Ni mulekheyo khukhwimeesa ni busela, bubunyala khubahesa, ne ni 
mwitsusibwe n'Umwoyo. 
19Ni mukanikhe buli muundu isi uwashe mu Zabuli, ni tsinyiimba, atweela ni 
kimyeenya kimikhosefu. Ni mwiimbe muruuye Umukasya, mu myoyo 
kyeenywe, 



2319 

 

 
Ibayibuli Ingwalaafu 

© 2016 Bible Society of Uganda. 
  

 

 

20nga musiima Wele busheele lwe bibiindu byoosi, mu lisiina ly'Omukasya 
weefwe Yesu Kristo. 
21Ni muwulilisane mwenyene na mwenyene lwe khuurya Kristo. 

Bakhasi ni baseetsa 

22 Bakhasi ni muwulilatsake baseetsa beenywe, nga ni muwulila Umukasya. 

23Lwekhuuba umuseetsa niye kumurwe kw'omukhasi, nga Kristo naali 
kumurwe kwe kanisa, luundi ali umuwonesi wayo, ate nibo bali kumubili 
kweewe. 
24Nga ikanisa n'iwulila Kristo, ni bakhasi nabo baryo baakha khuuwulila 
baseetsa baabwe mu buli shiindu shoosi. 
25 Ni baseetsa nanywe ni mukanaatsake bakhasi beenywe, nga Kristo n'akana 
ikanisa yeewe, wewaanayo umweene khulwaabwe. 
26Aashikhola aryo nio akile inywe mwiikele bakhosefu nga abasiinga ni 
kameetsi khuubirira mu shilomo, 
27nio abareere is'ali nga bali baafukiilisi be shiriifwa, nga sibalikho ni likoondo, 
namwe khukhwifunyaka khwoosi ta. Ne nga bali bakhosefu, luundi nga 
sibalikho likoondo ta. 
28Ni baseetsa nabo baryo, baakha khuukana bakhasi baabwe, nga ni bakana 
kimibili kyaabwe kimyeene, lwekhuuba uyo ukana umukhasi weewe aba 
wekanile umweene. 
29Lwekhuuba mbaawo umuundu unyala khuubiyila kumubili kweewe ta, ne 
akuliisa luundi waakulolelela buulayi, nga Kristo nalolelela baafukiilisi. 
30Lwekhuuba ifwe khuli bisiintsa bye kumubili kweewe. 

31Nga bibyaronebwa ni biloma biri, “Ni lwe lomo yino, umusaani kane 
alekhatsake paapawe ni maayiwe, etubaase n'umukhasi weewe, ni nabo 
boombi kane bekyele kumubili mutweela.” 
32Mu shino mulimo bya ŋali bibyabisibwa, ne mukhwaambaasa khwase 
imbona ndi iliwo sheesi shileekela khu Kristo ni baafukiilisi. 
33Ne luundi shihaamba khwiinywe, buli museetsa aakha khuukana umukhasi 
weewe nga ni ekana umweene, na buli mukhasi aakha khukhwiisamo 
umuseetsa weewe lukoosi. 

Baefeso 6 

Babaana ni basaali 

1 Babaana, ni muwulilatsake basaali beenywe khulw'Omukasya; lwekhuuba 
shino shilayi inywe khuushikhola. 
2“Yiisatsakamo paapawo ni maayiwo lukoosi” nilyo likaambila liliinyoowa 
liilimo khusuubisa khwa Wele, 

3nio akile iwe ube buulayi luundi umenyewo lukali mu shiibala. 

4Ne basaali nanywe mukhabirisatsaka buubi babaana beenywe, 
khubakhalasaka ta. Ne ni mubatsowese nga mubaleekela musaambo tse 
khufukiilila Yesu. 

Babakaanisi ni bakoosi 

5 Baakulwa, ni muwulilatsake babaandu babaali bakoosi beenywe be mu 
shiibala ni khuurya ni khuunikina ni kumwoyo mutweela, nga ni 
mwandikholele Kristo. 
6Ne mukhakaanisa lwekhuuba imoni yaabwe yaababoone nio bari babaasiime 
ta. Ne ni mukhole ni kumwoyo mutweela byeesi Wele akana, nga babakaanisi 
ba Kristo. 
7Ni mwakaanise ni kumwoyo mutweela, nga babakaanisa Umukasya, ne 
akhuba babaandu ta. 
8Nga mushebulila muri, Umukasya aliiwa buli muundu kumukheemba 
kweewe; umukulwa ni nooyo ukhali umukulwa ta, nga emikha khu buraambi 
bulayi namwe buubi bweesi akhola. 
9 Ni bakoosi nanywe, ni mubirisatsake babakaanisi beenywe musaambo niyo 
ndweela. Mukhabariisariisa ta, nga mushebulila muri mweesi babakaanisi ni 
bakoosi muli aasi o Mukasya uwe mwikulu, ni naye ayila babaandu boosi 
shitweela. 

Bye busoolo bya Wele 

10Shishakamayo be buulebe, ni mube ni kamaani mu Mukasya, khulwe bunyala 
bwe kamaani keewe. 
11Ni mukwaare bye busoolo byoosi bya Wele nio akile munyale khushingilila 
tsimbomelo tsa Sitaani. 
12Lwekhuuba ifwe si khusoolana ni kumubili ni kamafuki ta, ne khusoolanisa 
bawuli ni bebunyala, luundi khusoolanisa kamaani ke shiibala ke shishilima, ni 
kamaye ke kumwoyo kamabi ke shiibala she mungaaki. 
13Nashiryo ni mukwaare bye busoolo byoosi bya Wele ana ari, nio munyale 
khuuba nga mwiimikhawo khu shifukhu shiibi nga shoolile. Naluundi ni muba 
nga mwaamalile khukhola byoosi, munyale khuuba nga mwiyimisawo 
mwabeene. 
14Nashiryo ni mwiimikhe nga mwenywesile, nga mweboyile mu bibuno 
byeenywe bwa ŋali nga lukhoba, ni mukwaare bukhosefu mu bifuba byeenywe, 
15nga mwakwaarire bubwirekefu bwe khuboolela Kamakhuuwa Kamalayi ke 
lukoosi mu bikyele byeenywe. 
16Ne mu byoositsana, mubukule ingabo ye khufukiilila isi munyala 
khuraambisa khuusimisa buyiingo bubwaburukha bweesi Sitaani alasa. 

17Ni mubukule ni kuutwa iye buwonesi, ni Ilomo ya Wele nga lurima lulwaama 
isi Umwoyo. 
18Ni mwiwaaneyo mu khuloomba busheele mu maani k'Omwoyo, mube meeso 
nga mubelelela mu khuloombela bakhosefu ba Wele. 
19Ni nase ni munoombelekho, nio nga ninyusa kumunwa kwase khuukanikha, 
inyoole bilomo bye khuukanikha, indekhe khuba ni buuri khukhwokesana bye 
shimoonyo she Kamakhuuwa Kamalayi, 
20sheesi nakaanisilamo nga umurume uli mu minyololo ta. Ni munoombelekho 
indekhe khuba umuri mu khuboolela khwase ta, nga ni naakha khukhola. 

Khuusheesa khuumalilisi 

21  Uwe buulebe Tikiko luundi umuyeeti umwiyikinwa mu buraambi 
bw'Omukasya kana ababoolele byoosi bibimaambakho, nio mumanye nga 
n'indi ni byeesi ndi khuukhola. 
22Nilwe lomo yino, imurumana isi muli, ababoolele nga ifwe ino ni khuli, 
naluundi abawandalase kimyoyo kyeenywe. 
23Lukoosi lube isi be buulebe mweesi ni khuukana atweela ni khuufukiilila 
khukhwaama isi Wele Paapa n'Umukasya Yesu Kristo. 
24Bubweela bwa Wele bube khuubo boosi babakana Umukasya weefwe Yesu 
Kristo ni khuukana khukhukhakama ta. 

Bafilipi 

Bafilipi 1 

1 Ibaluwa yino yaama isi ise Paulo, ni Timosewo, babaakaanisi ba Kristo Yesu, 
nga ingironela inywe bakhosefu ba Wele mu Kristo Yesu, babaali mu Filipi, 
atweela ni baraangilisi ni babaandu babayeetakho. 
2Bubweela ni lukoosi bibyaama isi Wele Paapa weefwe, n'Umukasya Yesu 
Kristo, bibe ni nanywe. 

Paulo aloomba khulwe Bafilipi 

3Buli lweesi ise imbashebulila inywe, isiima Wele wase khulweenywe mweesi. 
4Busheele buli lweesi imbaloombela inywe, inoomba ni kumwikhoyo, 

5khulwe'saambo isi munjeetilemo khusalanisa Kamakhuuwa Kamalayi, 
khukhwaama makiboole, khukhwoolesa ari. 
6Ni nase niyikinila ilala ndi, Wele uwananikhisa kumulimo kuno kumulayi 
mus'iinywe, alikumaliilisa khu shifukhu sha Yesu Kristo. 
7Busheele ise imbambaasakho mu mwoyo kwase, khulwekhuuba mwetubila 
atweela mu bweela bwa Wele ni nase, oba nga ndi mu bubowe, namwe nga ndi 
umulekhuule mu khuboolela ni khukumisa Kamakhuuwa Kamalayi. 
8Wele niye umujulisi wase mu byeesi inoma ndi imbatsiinikhila inywe mweesi, 
mu khukana khwa Kristo Yesu. 
9Ni nakhuno nikhwo khuuloomba khwase ndi, khuukana khweenywe 
khwilooselatsake naabi, atweela ni khuumanya khwe khukhwawulawo 
khwoosi. 
10Nio manya munyalise khukhwawulawo bibifuura bulayi, nio munyale khuuba 
bakwalaafu, namwe babaakhekiitsibwa khu shifukhu sha Kristo ta. 
11Khali bulamu bwenywe bwitsusibwile ni bubwilama bubwiitsa khukhwaama 
isi Yesu Kristo, khulwe shiriifwa ni lubuyi lwa Wele. 

Isi ise, khuuba umulamu nikhwo Kristo 

12Bebuulebe, ingana mumanye muri bibiindu bibyangwakho byeetsa khulwe 
khubalaayisa Kamakhuuwa Kamalayi. 
13Ni shishamamo, bubowe bwase bwamanyikha mu basilikhale mu lubili ano 
osi. Ni babaandu boosi bashimanya nga n'indi umubowe, khulwekhuuba ndi 
umwakaanisi wa Kristo. 
14Ni khulwe khubowebwa khwase mu mapuusu, khwawandalasa be buulebe 
bakali mu Mukasya, nio bakila baaba ni kamaani khukanikha ilomo ya Wele, 
nga sibarya ta. 
15Ne muŋali ndi, balala baboolela bibiwaamba khu Kristo, lwe liibuba ni 
khulomana, ne babaandi baboolelela mu mwoyo kumulayi. 



2323 

 

 
Ibayibuli Ingwalaafu 

© 2016 Bible Society of Uganda. 
  

 

 

16Naluundi bashikhola mu khukana nga bamanyile bari ise nareebwawo ni 
Wele khulwe khutseeta Kamakhuuwa Kamalayi. 
17Ne babaandi babaaramile ibo si baboola bya ŋali bibiwaamba khu Kristo ta, 
ne baboola khulwe bitsiilililwa bibiindi. Nga bambaasa bari banyala 
khulooselakho kimitaambo kyase nga n'indi mu bubowe mu mapuusu. 
18Ne ari shino shimanyisa shiina? Ari musaambo tsoosi, oba mu khuboolela 
khulwe bitsiilililwa bibiindi, namwe khulwe muŋali, shitweela busa boosi 
baboolela bilomo bya Kristo. Ni khulwe lomo nyene iyo, ise ndi umusangaafu. 
Naluundi, ilala kane niloosele khusangaala. 
19Lwekhuuba namanyile ndi khulwe khuloomba khwenywe, ni lwe buyeeti 
bwenywe bubuwebwa n'Umwoyo wa Yesu Kristo, kane shintsamilemo ise 
khukangululibwa. 
20Ne khuukana khwase khukhweene ni khukhwiyikina bili ndi, indekhe 
khuwaambibwa tsisoni mu lomo yoosi ta. Naluundi ifune kamaani, indekhe 
khuba ni khuurya ta, nio Kristo esibwemo shiriifwa bifukhu byoosi, ni ana ari 
mu mubili kwase, ni mu bulamu, namwe mu khuufwa. 
21Lwekhuuba is'ise, khuuba umulamu, niye Kristo, ne khuufwa nikhwo 
kamafuurisa. 
22Ne noola khukhwiloosela khuuba umulamu mu mubili khuloosela 
khuraamba kumulimo kumulayi, simanya shiina sheesi inyala khurobolawo ta. 
23Indyo nawaambibwiile tsimbeka tsibili, nga ingana khuutsya imbe ni Kristo, 
shino nga nisho shishiminyisa bulayi. 
24Ne shishifuurisa bulayi khulweenywe, nisho shili ndi ise khuuba umuundu 
umulamu mu bulamu buno. 
25Shino nashimanyiile ilala ndi kane iname ni nanywe naluundi kane niloosele. 
Ni nanywe mweesi muryo mwiloosele ni kumwikhoyo mu khufukiilila. 
26Nio shikile nga netsile khuuba ni nanywe luundi, khusangaala khwenywe 
khwiloosele naabi mu Kristo Yesu. 
27Ne ari shishiindu shishifuura bukhulu isho nisho shino; injeenda yeenywe 
ikwangwaane ni Kamakhuuwa Kamalayi ka Kristo. Nio nyaanga oba netsile 
khubabona oba s'indiyo ta, ne imbulile bari mu myoyo kyeenywe 
mwawandalalila mu shitsilililwa shitweela, nga musoolanila atweela mu 
khufukiilila khwe Kamakhuuwa Kamalayi, 
28nga basiku sibabariisa inywe mulomo yoosi ta. Shino kane shibe she 
khubonelakho isi bali, shiri nibo babaalihela, ne inywe muliwonesebwa. 
Lwekhuuba Wele umweene niye ubawa inywe bunyali ubwo. 
29Khulwekhuuba Wele wabawa inywe tsikhabi khulwa Kristo akhuba khulwe 
khuubirira mu khumufukiilila shonyene ta, ne ni mu khutaambisibwa 
khweewe. 

30Ari inywe muli atweela ni nase mu khusoolana ukhwo khweesi mwabona 
lutweela, ni naari khweesi muwulila nga ishisoolana. 

Bafilipi 2 

Buuwolu ni bukhulu bwa Kristo 

1Noola buulamu bwenywe buwandalasibwa khulwe butweela bweenywe ni 
Kristo, noola khuukana khweewe khubeesamo inywe kamaani ni butweela 
bw'Omwoyo, namwe noola khuusaasila ni shiisa, 
2ni mwitsusilise isangaalo yase nga mweesi mwaambaasa ni kumwoyo 
mutweela. Naluundi nga muli ni khuukana khukhufwaanana, luundi mube ni 
kumwoyo mutweela, nga mwaambaasa shitweela. 
3Mu khakhola shishiindu shoosi nga si shiili ndi buli muundu eyinaanakho 
umweene yenyene ta, namwe khulwe khukhwibuyila busa ta. Ne buli muundu 
n'abe umuwolu isi uwashe, nga buli muundu abuyila uwashe khukhwiminyisa 
niye umweene. 
4Buli muundu akhenaanayo khubyeewe yenyene ta, ne ni enaaneyo khu bye 
babaandi. 
5Ni mube ni kumwoyo ukwo nga kweesi Kristo Yesu aaba ni nakwo. 
Khulwekhuuba: 
6Akhaba nga Kristo abe mu buli shitweela ali Wele, ne s'eyambaasakho 
umweene khukhwihanyiinya ari elekhaase ni Wele ta. 
7Ne eyisa aasi wayila shifwaani sh'omwakaanisi, wekyela nga babaandu ni bali. 

8Ne nga n'anyoolekhana khuuba mu shifwaani sh'omuundu, umweene weyisa 
aasi, ni khukhwoolisa khuufwa, khufwila khu musalaba. 
9Ni lwe lomo yino, Wele wamuniinisa niye mu shifwo she angaaki, wamuwa 
lisiina lilifuura kamasina koosi, 
10 nio akile bibiindu byoosi bye mwikulu ni mu shiibala, ni bye mwiloba aasi, 
bifukhamilile lisiina lya Yesu. 
11Naluundi buli lulimi lurumbule luri Yesu Kristo ali Umukasya, khulwe 
khukhwiisa shiriifwa mu Wele Paapa. 

Khukhwaburukha nga Buwaanga mu shiibala 

12Nashiryo be buulebe, bakanwa baase, ni mubaatsake babaawulila nga ni 
mubeele mukhola busheele. Ne akhuba ise nga ise indiyo shonyene ta, ne ari 
khufuurisa nga ise s'indiyo ta. Inywe mwabeene mwakha khuraambilila 
buwonesi bwenywe, nga mwokesanisa khuurya ni khukhwisanamo lukoosi. 
13Lwekhuuba Wele busheele araamba nga abirira mus'iinywe, nga akana inywe 
muraambe, naluundi mube babawulila sheesi niye umweene akana. 

14Ni mukhole bibiindu byoosi akhali khukhwiŋuluŋuunya namwe 
khukhaandisana ta, 
15nio mulekhe khubakho ni she khukhwikiitsibwa shoosi ta. Ni mube balayi, 
nga babaana ba Wele, babaakhalikho likoondo lyoosi ta, akari mu muboolo 
kuno kukwaborokha naluundi kukukhenaanayo ta. Mweesi mwakha 
khukhwaburukha mu shiibala nga tsinieniesi ni tsikhosesa likulu, 
16nanywe muryo mubawe bubakha bwe buulamu. Nanywe nga mwakholile 
muryo, nio nase inyale khukhwibuyila khu shifukhu sheesi Kristo etsilakho, nga 
imanya indi naakhutima busa ta, namwe nakhukhalaabana busa ta. 
17Akhaba nga kamafuki kaase katsukhiwa nga shiwaanwa khusaayilo, 
shishaama mu khufukiilila khwenywe, ndi ni kumwikhoyo luundi nasaangaliile 
atweela ni nanywe mweesi. 
18Ni nanywe muryo, mwakha mube basangaafu, mukabanane kumwikhoyo 
kwenywe ni nase. 

Timosewo ni Epafurodito 

19Nga Umukasya wakanile, ise isuubila khubarumanila Timosewo, mu bifukhu 
bibikhali bye aleeyi ta, nio manya nase isangaale mu mwoyo, nga namanyile 
bibibamakho. 
20Ise s'indikho n'umuundu ukuundi uli nga niye, unyala khubenaanakho inywe 
mu mwoyo kumulayi ta. 
21Khulwekhuuba buli muundu aweentsa bibyeewe khubweewe, ne akhuba bya 
Yesu Kristo ta. 
22Inywe mwabeene mwamanya nga Timosewo wamala khukhwiŋaŋasa 
umweene, nga niye ni nase ni khwakaanisatsaka nga paapa n'umwaana weewe, 
mu lisiina lye Kamakhuuwa Kamalayi. 
23Nashiryo umweene uyo ise nambaasa khuumurumana wangu, nga naamalile 
khubona nga bibyase ni bili. 
24Ni nase samweene niyikina mu Mukasya, ndi indiitsa isi muli wangu. 

25Ne naboone nga shilayi khuubarumanila uwe buulebe Epafurodito. Ali 
umusaale mu buraambi buno naluundi umusoolani washaase. Ali umurume 
wenywe esi mwarumana khukhuntsakaanisa ise mu byeesi ingana. 
26Lwekhuuba abatsiinikhila naabi inywe mweesi, inywe kumutaambo 
kwabawaamba khulwekhuuba mwawulila muri ali umulwaale. 
27Ni abweene, khulwaala alwaala, ambi afwe, ne Wele amuwaambila shiisa, ne 
akhuba niye yenyene ta, ne ni nase, khukhumbonisa ise kimitaambo kilekhe 
khukhwiloosela khu mitaambo kikiindi. 
28Nashiryo nakanile naabi khumurumana isi muli, nio nga mwamuboone mube 
ni kumwikhoyo. Ni nase inyale khubombesa khu mutaambo kwase. 

29Aso, ni mumwakaanile nga uwe buulebe mu Mukasya, ni kumwikhoyo 
kumukali. Luundi babaandu babafwaana nga yuno ari ni mubesaatsakemo 
lukoosi. 
30Lwekhuuba ataambakho khafwiiti afwe khulwe kumulimo kwa Kristo, nga 
s'enaanayo khulwe buulamu bweewe ta, nio atabuse abe inywe byeesi 
mukhanyala khukhola ta. 

Bafilipi 3 

Bukwalaafu bwa ŋali bubweene 

1Shimaliilisi be buulebe, ni mwikhoyele mu Mukasya. Ise seshiinduyisa 
khukhwilaŋanamo khubaronela bibiindu nibyo bitweela ta, ne shili she 
khubawonesa inywe. 
2Ni mwiliinde tsiimbwa itso, ni buraambi bwatsyo buubi. Ni mwiliinde ibo 
babaakhala kumubili. 
3Khulwekhuuba ifwe nibo babenjila imbalu iya ŋali, babesaaya Wele mu 
mwoyo, luundi babekhoyela mu Kristo Yesu, nga sikhuli ni khukhwiyikina mu 
mubili ta. 
4Ikhaba nga ise samweene nandinyalile khuuba ni khukhwiyikina mu mubili, 
ne umuundu yeesi n'ambaasa khukhwiyikina kumubili, ise imufuurisa. 
5Ise nengila imbalu khu shifukhu she shinaane. Indi umusaalikhana uwe mu 
shikuuka sha Isiraeli, uwe muunda iya Benyamini. Indi Umuheburaniya, urura 
mu ba Heburaniya. Mu bye khuliinda kamakaambila, naba Umufarisaayo. 
6Khulwe khuukana naabi bye kamakaambila, ise nataambisatsaka babaandu ba 
Wele, ni lwe bukhosefu bwe kamakaambila, nabonekha nga indi umuundu 
umulayi. 
7Ne ibyo byoosi bibyabonekha nga bye kamafuurisa is'indi, nabibala nga 
khufiilwa khulwe bulayi bwa Kristo. 
8Bibiindu byoosi nabibala nga khufiilwa khulwe bulayi bubiririfu, bubuuli mu 
khumanya Kristo Yesu, Umukasya wase. Khulw'omweene uyo, nafiilwa 
bibiindu byoosi. Nabibala nga kamaandu ke buumbi, nio inyoole kamafuurisa 
niko Kristo. 
9Naluundi inyolekhe nga ndi mu niye ilala, nga s'indi ni bukwalaafu bubwase 
bubwiitsa lwe khulondelela kamakaambila busa ta, ne khurusakho ubwo 
bubwiitsa khulwe khufukiilila mu Kristo. Bukwalaafu ubwo bubwama isi Wele, 
naluundi nga bwayimikha khu khufukiilila. 
10Ise sheesi ngana nikhwo khumanya Kristo, ni kamaani ke khulamukha 
khweewe khukhwaama mu bafu, ni butweela bwe khukabananila atweela mu 
butsiina bweewe. Naluundi khukalukha khuuba nga Kristo, mu khufwa 
khweewe, 

11ni khukhwiyikina ndi noole khu khulamukha khwe khurura mu bafu. 

Khuukhakakho khukhwoola khu shitsilililwa 

12Ise s'inoma indi naamala khaale khunyoola sheesi ise ingana ta, namwe ndi 
naamala khaale khuukalusibwa khuuba umulayi ta. Ne ikhakakho ndi nio 
inyoole isho sheesi Kristo Yesu aambiikhila ise. 
13Bebuulebe, ise samweene sinambaasa ndi naamala khaale khukhwoola khu 
sheesi ingana ta. Ne shishiindu shitweela sheesi ikhola nikhwo khukhwibilila 
bye mukoongo, n'enga ikhakakho naabi khukhwoola khw'isho shishiili 
iburaangisi. 
14Ikhakakho naabi noole khu shitsilililwa, nga nikhwo khunyoola shiwaanwa 
she khulaangibwa khwa Wele, khukhuuli mu Kristo Yesu, khwe buulamu bwe 
mu ngaaki. 
15Nashiryo, ifwe fweesi khukhuuli bakhulu mu bye kumwoyo, 
khakhufukiilisane khuryo. Ne nibawo babambaasa shishiindu sha buraawa 
khukhwaama khu shino, Wele alibabimbulila mu shino. 
16Ne isho sheesi khumalile khukhwoolakho, khayo khukyendele mu sheene 
isho. 
17 Bebuulebe, mweesitsana ni mwiyikile khu she khuubonelakho shase. Ni 
muyile she khuubonelakho sh'abo babaakhola baryo nga baloondelela ifwe 
sheesi khwakhola. 
18Khulwekhuuba nga busheele ise ni mbaboolatsakila, luundi ari imbaboolela 
nga indila kamasika, ndi bakali bamenya nga basiku be kumusalaba kwa Kristo. 
19Babeene abo, intsakamilo yaabwe nikhwo khuhela, ni wele waabwe niyo inda 
yaabwe. Ni shiriifwa shaabwe shili mu bye tsisoni byaabwe. Ni bibyambaaso 
byaabwe bili khu biindu bye mu shiibala. 
20Ne ifwe iweefwe niyo mwikulu. Naluundi khuliindiilila umuwonesi, 
Umukasya Yesu Kristo, khukhwaama ibweene iyo. 
21Kristo uyo, khulwe kamaani kakamunyalisisa khuura bibiindu byoosi aasi e 
buwuli bweewe, alikalusa kimibili kyeefwe kino kimitoro naluundi kikifwa, 
kifwaanane ni kumubili kweewe kwe shiriifwa. 

Bafilipi 4 

Khuukaambila 

1Nashiryo be buulebe baase, inywe beesi ingana naluundi beesi intsiinikhanila, 
inywe mumuuli kumwikhoyo kwase naluundi ikuutwa yase, ni mwiime nga 
mwawandalaliile mu Mukasya, bakanwa baase. 
2Nikontseleele Ewudio ni Sutike, ndi bafukiilisane mu Mukasya. 

3Ikhuloomba ni nawe umwakaanisi washase uwe ilala, ndi n'uyeete bakhasi 
bano, bababeele nga baraambila atweela ni nase, mu khusalanisa Kamakhuuwa 

Kamalayi. Ni khutubakho ni Kelementi, ni babakaanisi bashaase babaramile 
boosi, babaali ni kamasina kaabwe nga karonebwa mu burone bwa Wele, bwe 
buulamu. 
4Ni mwikhoyatsakile mu Mukasya busheele; naluundi inoma ndi ni mwikhoye. 

5Kha buwolu bwenywe bumanyikhe isi babaandu boosi. Umukasya ali aambi 
khukobola. 
6Mukheyembelelatsaka khulwe lomo yoosi ta, ne mu buli lomo yoosi, ni 
mukiboolatsakile Wele mu khuloomba, ni mu khwikontselela, atweela ni 
khusiima. 
7Ni lukoosi lwa Wele lulufuura khuumanya khw'omuundu khwoosi, luliinde 
kimyoyo kyeenywe, ni bibyambaaso byeenywe bibe mu Kristo Yesu. 
8Ni shishakamayo be buulebe, bibiindu bya ŋali byoosi, bye shiriifwa byoosi, 
bye bubwilama byoosi, bibikhalikho lisaanda lyoosi, bibibonekha bulayi 
byoosi, bibilomebwakho bulayi byoosi, noola iliwo shishiindu shishifuurira 
ilala, noola iliwo shishaakhilwa khubuyilibwa, ni mwaambaasatsake khu 
biindu nga bino. 
9Bibiindu ibyo byoosi byeesi baamala khaale khubaleekela, namwe byeesi 
mwanyoola, namwe byeesi mwawulila khukhwaama is'ise, ni byeesi mwabona 
mus'iise, ni mubikhole. Ni Wele uwe lukoosi kane abatsake ni nanywe. 

Khuusiima khulwe biwaanwa 

10Ise nikhoyela naabi mu Mukasya, khulwekhuuba lwanyuma lwe mbuka 
indeeyi, luundi ndi mwokesanile muri muntsinaanayo. Ilala, mubeele nga 
mwinaanayo, ne simwaba ni mbuka khushokesanisa ta. 
11Inoma shino akhuba ndi lwekhuuba nataambile ta, ne lwekhuuba namala 
khukhwiyika khuuba nga buli shiindu shoosi sheesi imba ni nasho shimala. 
12Naamanya nga ni shifwaana khuuba mu butaambi, naluundi naamanya nga 
ni shifwaana khuuba ni bikali. Nayiyika shimoonyo she khuuba mu buli mbuka 
yoosi, na buli osi esi mba, oba imba nekurire, namwe nga ndi intsala, oba ndi 
n'abikali, namwe nga ndi na bifwiiti, shoosi shimala. 
13Ise inyalisa khukhola byoosi khuubirira m'uyo uwamandalasa. 

14Ne mwakhola bulayi khukhunjeeta ise mu bihangafu byase. 

15Inywe Bafilipi mwabeene mwamanya bulayi muri khukhwaama khu bifukhu 
bibyanyoowa byeesi mwafukiilisilamo Kamakhuuwa Kamalayi, nga ni naama i 
Masedoniya, imbaawo bafukiilisi babaandi mu Kristo babatubaana ni nase mu 
khuwana namwe mu khwakaanila ta, khurusakho inywe mwenyene. 
16Khulwekhuuba nga ni naba mu Sesalonika, mwantsakaanisa byeesi nakana, 
khubirisa mu muluundi mutweela. 
17Akhuba indi ise ingana naabi biwaanwa ta, ne ingana khubona bibyaano 
bibiloosela khu bukali bwenywe. 

18Ise namalile khufuna bibiindu byoosi, ni khuminyisakho. Ni nase ari 
byaamalile, lwanyuma lwe khufuna khukhwaama isi Epafurodito biwaanwa 
byeesi mwakaanisile. Bili biwaanwa bibiwunya isilikakha indayi, shiwaanwa 
shishiwongebwayo, sheesi Wele afukiilisa. 
19Ni Wele wase kane olelese byeesi mukana, khulwe shiriifwa shishiili mu 
Kristo Yesu. 
20Shiriifwa shibe isi Paapa Wele weefwe, biilo ni biilo. Amiina. 

Khuusheesa khuumalilisi 

21Ni musheese bakhosefu ba Wele boosi mu Kristo Yesu. Balebe babaali ni nase 
baabasheesele. 
22Bakhosefu ba Wele boosi babaali ano baabasheesele, ni khufuura abo babaali 
mu lumako lwa Kayisaali. 
23Bubweela bw'Omukasya weefwe Yesu Kristo, bube ni nanywe mweesi. 
Amiina. 

Bakolosaayi 

Bakolosaayi 1 

1Ibaluwa yino yaama isi ise Paulo, umurume uwa Kristo Yesu, khulwe 
khuukana khwa Wele. Naluundi n'isi Timosewo, uwe buulebe weefwe. 
2Khukironela bakhosefu ba Wele be mu Kolosaayi, bafukiilisi babeyikinwa mu 
Kristo. Bubweela ni lukoosi bibyaama isi Wele Paapa weefwe, bibe isi muli. 

Paulo asiima Wele khulwe Bakolosaayi 

3Busheele ni khuba nga khubaloombela, khusiima Wele, Paapa w'Omukasya 
weefwe Yesu Kristo. 
4Lwekhuuba khwaawulila khu biwaamba khufukiilila khweenywe, mu Kristo 
Yesu, ni khuukana khweesi muli ni nakhwo, isi bakhosefu ba Wele boosi. 
5Khuufukiilila ni khuukana ukhwo bibyaama mu mwiyikino 
kukwababiikhibwila bulayi mwikulu. Naluundi mwaamala khaale 
khushiwulilakho mu burume bwa ŋali, nga nibwo Kamakhuuwa Kamalayi 
kakaboolakho. 
6Kamakhuuwa Kamalayi kano kalikho kaama bibyaamo, luundi kelooselela 
ilala khubalaayisibwa mu shiibala shoosi. Nga ni kabeele mus'iinywe 
khukhwaama khu shifukhu sheesi mwakawulililakho, naluundi mwofwasa 
bubweela bwa Wele mu bwa ŋali bwabwo bwoosi. 
7Ne bino mwabiiyika khukhwaama khu Epafura, umwakaanisi washeefwe esi 
khukana. Niye ali umuraambi umwiyikinwa uwa Kristo khulweefwe. 
8Niye waakhuboolela ifwe khu khukana khweesi muli ni nakhwo isi ifwe, 
khweesi Umwoyo abawa. 
9Ni lwe lomo yino, khukhwaama khu shifukhu khweesi khwawulilakho 
bibibawaambakho, ifwe sikhwalekhatsakayo khuubaloombela inywe ta. Nga 
khuloomba khuri Wele abetsuse inywe ni khuumanya byeesi akana, naluundi 
khuri mube ni kamakyesi mu khumanya khweesi Umwoyo abawa. 
10Naluundi khuloomba khuryo khuri nio manya mumanye buulamu bweesi 
Umukasya akana, naluundi mu buli isaambo, mukhole biilayi bibiimwikhoyesa 
nga mutsowela mu khumanya khwa Wele. 
11Muhaandalasibwe ni kamaani koosi kakaama isi Umukasya, mu shiriifwa 
sheewe nga ni shili, nio manya mube ni khukhunyindaalila ni 
khukhwikhalilikha. Muryo mube ni kumwikhoyo, 
12nga musiima Paapa uwabatsowesa khukabananila atweela mu busikha bwe 
bakhosefu ba Wele, mu buyiinga bwe buwaanga. 
13Wele wakhuwonesa ifwe khukhwaama mu bunyala bwe shishilima, 
wakhukalusa ifwe wakhureera mu buyiinga bw'Omwaana weewe, umukanwa. 

14Umweene uyo wakhureerera ifwe buwonesi, nga akhwiyakhila bibyoonako 
byeefwe. 

Kristo ni buuraambi bweewe 

15Kristo niye shifwaani shisheene shishibonekha sha Wele, nga niye 
umukiboole mu bibuumbe byoosi. 
16Lwekhuuba khuubirira mu niye, Wele abuumba bibiindu byoosi, bibiili 
mwikulu ni khu shiibala; bibiibonekha, ni bibikhabonekha ta. Nga mubweene 
umwo mulimo bitsoloŋo ni bukasya, ni bawuli, ni be bunyala. Bibiindu byoosi 
byabuumbibwa ni naye naluundi byabuumbibwa khulweewe. 
17Niye aabawo nga bibiindu byoosi bishiili khubawo ta. Ni bibiindu byoosi 
bitubaanila atweela mu niye. 
18Niye ali kumurwe kwe babaandu ba Wele bafukiilisi. Niye ali bunanikhilo 
naluundi niye ali umukiboole uwalamusibwa khukhwaama mu bafu, nio akile 
mu biindu byoosi niye yenyene ayile shiifwo shishinyoowa. 
19Lwekhuuba Wele umweene shamwikhoyesa khukhalawo ari bubwitsufu 
bubweene bwoosi bubonekhele mu mwaana. 
20Naluundi khuubirira mu Kristo, Wele akobosawo busaale akari we shibala ni 
naye umweene. Bibiindu byoosi bibiili mu shiibala namwe bibiili mwikulu, 
abiisa isi umweene ali, nga areera lukoosi khu lwe kamafuki k'Omwaana 
weewe, kakatsutsukhila khu musalaba. 
21Ni nanywe mwabeene khaale mwaba abe mwayawukha khukhwaama khu 
Wele, luundi nga muli basiku beewe, mu myoyo kyeenywe, khulwe buraambi 
bwenywe buubi. 
22Ne ari Wele wakobosawo busaale isi umweene ali, mu mubili kwa Kristo, 
khuubirira mu khufwa. Nio akile abareere mu moni tseewe nga muli bakhosefu, 
nga simulikho ni likoondo lyoosi ta, naluundi nga simulikho ni sheesi Wele 
anyala wabeekiitsamo ta. 
23Mube nga mwiloosela mu khufukiilila khwenywe, khukhuuli kumusiinji kwe 
kamaani, naluundi kumuhandalafu. Akhuba babayilibwa ino ni naayi ta, ne 
murame nga mwiyikina Kamakhuuwa Kamalayi keesi mwawulila. Kano niko 
Kamakhuuwa Kamalayi keesi baboolela bibuumbe byoosi, mu shiibala shoosi 
aasi e likulu. Ni nase Paulo nakalusibwa khuuba umwakaanisi uwe 
kamakhuuwa ako. 

Bubwakaanisi bwa Paulo mu baandu ba Wele 

24Ni aluno ari ise isangaala khulwe khuubona ndi intsiinisibwa khulweenywe. 
Ni khulwe khuutsiinisibwa khwe mu mubili kwase, injeeta khuumalilisa 
khutsiinisibwa khwa Kristo khukhwarama, khulwe kumubili kweewe, nibo 
babaandu ba Wele babafukiilila. 

25Ise nayikyela umwakaanisi uwe bafukiilisi ba Wele, khulwekhuuba Wele niye 
uwamaambisa kumulimo kuno. Kumulimo kweesi Wele aamba khulweenywe, 
nikwo kwe khuuboolela Kamakhuuwa Kamalayi mu bwitsufu. 
26Naluundi khumanyisa shimoonyo abe shishabisibwa khukhwaama khaale ni 
khaale, ne ari Wele washokesanisa isi bakhosefu beewe. 
27Babaandu bano nibo beesi Wele aarobola khukhwaama mu Banaambo, ari 
abamanyise shimoonyo she buyiindifu bwe shiriifwa. Shimoonyo shino nisho 
shili Kristo mus'iinywe, nga niye kumwiyikino kwe khufuna shiriifwa. 
28Uyo niye uwehaanayo, isi ifwe khuboolelakho, nga khureewula buli muundu, 
luundi khuleekela buli mutweela mu makyesi koosi, nio khunyale khureera buli 
mutweela mu moni tsa Wele, nga ilala umuhandalafu mu Kristo. 
29Khulwa shino intitiikhana, nga inaamba ni kamaani koosi ka Kristo 
kakaraambila mus'iise. 

Bakolosaayi 2 

1Ise ingana inywe mumanye khuurekana khweesi indekanamo khulweenywe, 
ni khulwe babaandu be mu Lawodikiya, ni khulw'abo babaashiili 
khukhumbonakho ise ni tsimoni tsaabwe ta. 
2Shitsilililwa shase shili ndi bawandalasibwe mu mwoyo, babe mu butweela, 
mu khukanana, nio akile babe ni buyiindifu mu khumanya bulayi shimoonyo 
sha Wele, sheesi abimbula, nga nisho Kristo. 
3Mu Kristo, nimwo mweesi buyiindifu bwoosi bwe kamakyesi ni khumanya, 
biibisile. 
4Ni nase imbaboolela shino ndi nio manya mulekhe khuwoombesebwa 
n'umuundu yeesi ta, mu khukhaandisana ni bilomo bye bubeeyi. 
5Khulwekhuuba akhaba nga s'indi ni nanywe mu mubili ta, ne indi ni nanywe 
mu mwoyo. Naluundi nikhoya khubona nga bibiindu byawaambiwile bulayi, ni 
khufukiilila khwenywe mu Kristo nga ni khulikho khuwandalasibwa. 

Bubwitsufu bwe Buulamu mu Kristo 

6Ne khukhwaama nga ni mwafukiilila Kristo Yesu nga Umukasya, ni mwiloosele 
khuumenya mu niye. 
7Ni mwikhise kimili kyeenywe mu Kristo, naluundi mwombakhe buulamu 
bweenywe mu niye. Mutsowe ni kamaani mu khufukiilila khweenywe, nga esi 
baabaleekela, luundi nga mwetsuule ni khuusiima. 
8Ne ni mwitsililise, umuundu yeesi alekhe khubekyelisa babowe khulwe 
bibyambaaso bye bubeeyi, bibyaama mu makyesi k'omuundu kakaama 
mundeekela iye bibiindu bikhale ta, ni kamakyesi ke mu shiibala kakakhali ka 
Kristo ta. 

9Lwekhuuba mu Kristo nimwo mumuuli bubwitsufu bwe bwa Wele, nga 
bubonekhela mu mubili. 
10Naluundi khuubirira mu Kristo inywe mwaweebwa bubwitsufu bwe 
buulamu nga niye umweene kumurwe kwe bye buwuli byoosi ni bunyala 
bwoosi. 
11Khuubirira mu Kristo, nanywe nywe babenjila imbalu, akhuba ni 
khukhebebwa khukhukholebwa ni kamakhono ke babaandu ta, ne 
khukhebebwa khukhukholebwa ni Kristo, mwarusibwakho kamaani ke 
shishonako. 
12Lwekhuuba nga ni mwapyeluusibwa, mwasiikhibwila atweela ni Kristo. 
Lwanyuma mwalamusibwila atweela ni naye, khulwe khufukiilila khwenywe, 
khuubirira mu maani ka Wele, uwalamusa Kristo khukhwaama mu bafu. 
13Ne inywe mumwaba baafu khulwe khukhwoneka khwenywe, ni khulwe 
khulekha khwinjila imbalu mu mubili ta, ari Wele wabekyelisa balamu atweela 
ni Kristo umweene. Wele akhwiyakhila ifwe bibyoonako byeefwe byoosi. 
14Wakhalamo indakaano iyakholebwa mu makaambila kaakhukhingilila ifwe. 
Aryo, waabirusawo byoosi waabiyila waabitsaangilila khu musalaba. 
15Nga n'amala khuuwulila ilala buwuli bwe kamaani ke shishilima ni be 
bunyala, wabikyelisa she khubonelakho sha lubuula, nga abiwulila mu khuwula 
khwe kumusalaba. 
16 Nashiryo mukhafukiilisa umuundu yeesi khubawa kamakaambila mu byeesi 
mwakha mwalya, namwe byeesi mwakha mwanywa ta. Namwe umuundu 
akhabawa kamakaambila mu bilomo bye khuliinda bifukhu bikhosefu, nga bye 
kumweesi kumushaakha, namwe bye shifukhu sha Sabato ta. 
17Bino byoosi byaba bibiniini busa bye bibiindu ibyo bibyaba nga bitsya 
khwiitsa. Ne shishiindu shisheene nisho Kristo. 
18Mukhafukiilisatsaka umuundu yeesi uwiyambaasakho khuuba nga niye uwe 
angaaki, khulwe khubonekhelwa khwa buraawa ta. Namwe khukhwisaaya 
bamalayika khukhabarusa khu shitsilililwa sheenywe ta. Umuundu ufwaanana 
aryo, eniinisa khulwe khukhwaambaasa khwe kamakyesi k'omuundu busa. 
19Umuundu uyo aba wakhwihamba khu Kristo ta. Kristo niye kumurwe kwe 
kumubili, kukwiimisawo byoosi, naluundi kukuhambanisa atweela kimikotyo 
ni tsinyama, byatsowa nga Wele umweene niye ubitsowesa. 
20Ne noola inywe mwafwa ni Kristo, mwekaana kimyoyo kikiwula shiibala, 
lwashiina ndi mumenya nga babaandu be mu shiibala? Lwashiina muwulibwa 
ni kamakaambila nga kakaloma kari: 
21“Mukhahambakho khu shiindu isho ta,” “Isho mukhakhoombakho ta,” namwe 
“Mukhatiilakho khu shiindu ta?” 

22Bino byoosi biwaamba khu biindu bibiwawo, lwanyuma lwe khubiraambisa 
khusintsiila khu makaambila ni indeekela iye babaandu. 
23Bye kamakaambila nga kano bibonekha nga bye kamakyesi, musaambo yeesi 
bihanyiinyamo khukhwisaaya. Khukhwiyisa aasi khwe bubeeyi, ni khutsiinisa 
khwe kumubili ne nga muŋali sibanyala khuyeeta mu khuliinda kumubili, 
khulekha khukhasikhila mu khwiwuuma khwe bye kumubili ta. 

Bakolosaayi 3 

1 Ni nanywe noola mwalamusibwa ni Kristo khukhwaama mu bafu, ni mure 
kimyoyo kyeenywe khu biindu bye mwikulu, isi Kristo ekhaale khu mukhono 
kumulayi kwa Wele. 
2Ni mure bibyambaaso byeenywe khu biindu bye mwikulu, akhuba khu biindu 
bye mu shiibala ta. 
3Khulwekhuuba buulamu bweenywe bwaafwa, ne ari mwaabisibwa atweela ni 
Kristo, mu Wele. 
4Kristo nga niye buulamu bweenywe bubweene, n'alibonekha, ni nanywe 
muryo mulibonekhela atweela ni naye, mukabane khu shiriifwa sheewe. 

Buulamu Buukhale ni Bushaakha 

5Ne nashiryo ni mwiire khuukana khwe kumubili khukhuuli mus'iinywe, nga 
buyeyani, bunyaalu, lukhobe, khukhwiwuuma khwe tsisoni, ni kumuluungo. 
Lwekhuuba kumuluungo nasho shili nga khukhwisaaya bifwaani. 
6Khulwe bibiindu nga bino, lirima lya Wele liitsila ibo babamumiinyaalila. 

7Inywe mwabeene khaale mwabatsaka mu bulamu bwe isaambo nga yino, ni 
mwamenyatsaka ni nabyo. 
8Ne ari nga babaloondelela Kristo, mwakha mwiyabulile ilala bibiindu nga 
bino: lirima, khukhwilihaasa, liibuba, khukhomyaasa. Naluundi inganikha iye 
tsisoni, ikhaama mukhanwa mwenywe ta. 
9Mukhawombesana mwenyene na mwenyene ta. Khulwekhuuba mwayiyabula 
buulamu bukhale ni bye tsisaambo tsabwo. 
10Ne ari mwakwaarire umuundu umushakha, wutsya nga ashuusibwa busheele 
mu makyesi ke shifwaani sh'omubuumbi. 
11Ni lwashino, imbaawo lulwakha akari wo Muyonaani n'Umuyudaaya ta. Ni 
akari wo mu Isiraeli n'umunaambo ta. Naluundi imbaawo Umunaambo namwe 
uyo uwibirisaka ni burafu, mbaawo umuundu umukulwa namwe umulekhuule 
busa ta, khurusakho ndi Kristo niye byoosi luundi mu boosi. 
12 Nashiryo nga babaandu ba Wele barobole, babaali bakhosefu luundi beesi 
niye akana naabi, ni mukwaarisibwe ni khutsiinikhila babaandi. Mube be shiisa, 
bawolu, basile, luundi babekhalilikhi. 

13Ni mwikhaliilikhane mwenyene na mwenyene, naluundi mwiyakhanile singa 
umuundu yeesi aba n'ilomo iye khu khwiŋuluŋuunya is'ukuundi. Ni 
mwiyakhanile nga Umukasya n'abeyakhila inywe. 
14Ne khu ibyo byoosi ni murekho khukana, lwekhuuba khukana nikhwo 
khukhubowela ilala bibiindu byoosi atweela. 
15Ni mulekhe lukoosi lwa Kristo luwule mu myoyo kyeenywe. Khulwekhuuba 
inywe mwalaangibwa mu lukoosi luno, khuuba bisiintsa bye kumubili 
mutweela. Naluundi mwitsusibwe ni khusiima. 
16Ni mulekhe ni shilomo sha Kristo shimenye mus'iinywe, mu buyiindifu 
bwasho, nga muleekanila luundi nga muwaana kamakhula, mu makyesi koosi. 
Ni mwiimbe tsizabuli, ni tsinyimbo, ni kimyeenya kimikhosefu, nga mwimbila 
Wele ni khusiima mu myoyo kyeenywe. 
17Ne byoosi byeesi mukhola, khayo bibe mu shilomo, namwe mu bikholwa. 
Byoosi ni mubikhole mu lisiina ly'Omukasya Yesu, nga muwaanayo khusiima 
isi Wele Paapa, khuubirira mu Kristo. 

Inaambakana mu bulamu bushaakha 

18 Inywe bakhasi ni muwulilatsake baseetsa beenywe, khulwekhuuba isho 
nisho shishaakhila mu Mukasya. 
19 Ni nanywe baseetsa ni mukanaatsake bakhasi beenywe. Mukhabarafiyilakila 
ta. 
20 Ni nanywe babaana ni muwulilatsake basaali beenywe mu saambo tsoosi, 
khulwekhuuba shino nisho shishikhoyesa Umukasya. 
21 Nanywe basaali mukhakhalasatsaka babaana beenywe ta, lwekhuuba lukana 
banyala bawamo kamaani. 
22 Inywe bakulwa ni muwulilatsake babaandu babaali bakoosi beenywe be mu 
shiibala mu buli lomo yoosi. Akhuba ndi babaloleelela shonyene khulwe 
khubekhoyesa ta, ne ni mushikhole ni kumwoyo kwa ŋali, khulwekhuuba 
murya Umukasya. 
23Mu buli shoosi sheesi mukhola, ni mukhole ni kumwoyo mutweela, nga 
babaraamba khulw'Omukasya, ne akhuba indi khulwe babaandu ta. 
24Khulwekhuuba ni mumanye muri, mulinyoola kumukheemba khukhwaama 
isi Umukasya, nga shiwaanwa khulwe buraambi. Khulwekhuuba Umukasya 
Kristo niye isi mwakaanisa. 
25Ni nooyo uwibirisa buubi yeesi, alisasulibwa nga buraambi bweewe buubi ni 
buli, lwekhuuba Wele ayila buli muundu nga n'ali. Imbaawo khukhwimiinila 
luwaande lutweela ta. 

Bakolosaayi 4 

1 Ni nanywe bakoosi ni mubirise bakulwa beenywe bulayi, nga ni shaakhila, nga 
nanywe mumanya muri muli n'umukoosi wenywe mwikulu. 

Khuukaambila 

2Ni murabilatsake mu khuloomba, mube meeso naluundi nga musiima. 
3Ni nafwe mukhuloombele nga mwikontselela Wele, khukhwikulilawo ifwe 
kumukhoosi kwe khuuboolela buurume bwe shimoonyo sha Kristo, bubwakila 
ise naaba mu mapuusu. 
4Ni munoombele ise nio manya nanyala khuuboolela lubuula, nga ni naakha 
khuukhola. 
5 Ni mube ni kamakyesi musaambo isi mwibirisamo, isi babaandu be bulafu, 
nga muraambisa bulayi ikhabi yoosi isi muba ni nayo. 
6Inganikha yeenywe busheele khayo ibaatsake iye bubweela, nga ilimo itsamu, 
nio munyale khumanya nga ni munyala khukobolamo umuundu yeesi bulayi. 

Khuusheesa khuumalilisi 

7  Tikiko alibaboolela byoosi bibiimambakho. Niye ali uwe buulebe weefwe isi 
khukana, umwakaanisi umwiyikinwa, luundi umuraambi uwasheefwe mu 
Mukasya. 
8Naamurumanile is'inywe muli ndi ababoolele byoosi bibiikhuwaamba 
khus'ifwe, naluundi abawandalase kimyoyo kyeenywe. 
9Niye alikhukhwiitsa ni Onesimo, umufukiilisi uwe buulebe weefwe 
umwiyikinwa, naluundi umukanwa. Naye ali mutweela khus'inywe. Kane 
bababoolele byoosi bibiili ino. 
10 Arisitaluko, uli umubowe washase, wabasheesele. Ni Mako, wandaaye wa 
Balunaba, naye wabasheesele. Mwamala khaale khuboolelwa 
bibimuwaambakho, nga wolele isi muli, ni mumwakaanile bulayi. 
11Ni Yesua ulaangibwa Yusito, naye wabasheesa. Bano bonyene nibo babaali 
Bayudaaya bafukiilisi, babaraamba ni nase khulwe Buyiinga bwa Wele. 
Babeene bano banjeetile ise naabi. 
12 Epafura naye mutweela khus'inywe luundi umwakaanisi uwa Yesu Kristo, 
naye waabasheesa. Niye waarabila khuubaloombela inywe, nga ekoontselela 
Wele ari khali mwimile nga muli bakumu mu khukana khwa Wele. Naluundi ari 
mube babaakhatengaasibwa ta. 
13Nashiryo ise imbaŋaŋasa nga n'ali umuraambi uwe kamaani khulweenywe, 
ni khulw'abo babaali mu Lawodikiya, ni nabo babaali mu Hiliapolisi 
14Luka umukaangi weefwe umukanwa ni Demasi, nabo babasheesele. 

15Ni musheesele be buulebe babaali mu Lawodikiya, musheesele ni Niifa, ni 
babafukiilisa mu Kristo boosi, babaabuusanila mu ntsu yeewe. 

16Ne nga bamalile khubasomela ibaluwa yino, ni mubone muri basomela ni 
bafukiilisi mu Kristo, babaali i Lawodikiya. Ni nanywe mubone muri musoma 
ibaluwa iyaama i Lawodikiya. 
17Ni muboolele Alikipo muri, “Bona uri wolelesa kumulimo kukwakhuwebwa 
kw'Omukasya.” 
18Ise Paulo imbaronela khuusheesa khuno, ni kumukhono kwase kumweene. 
Ni mushebulile muri ndi umubowe. Bubweela bwa Wele bube ni nanywe. 

1 Basesalonika 

1 Basesalonika 1 

1 Ibaluwa yino yaama isiise Paulo ni Silasi ni Timosewo; nga khubaronela inywe 
bafukiilisi mu Yesu be mu Sesalonika, babaali ba Wele Paapa n'Umukasya Yesu 
Kristo. Bubweela ni lukoosi bibe ni nanywe. 

Buulamu ni Khuufukiilila khwe Basesalonika 

2Ifwe khusiima Wele busheele khulweenywe mweesi, nga khubalomakho mu 
khuloomba khweefwe. 
3Buli busheele mu moni tsa Wele weefwe, khushebulila buraambi bweenywe 
bubwama mu khufukiilila, ni khuukana khweenywe, mwiibyo byeesi mukhola 
ni kamaani, ni kumwiyikino kweenywe mu Mukasya weefwe Yesu Kristo nga 
ni kuli kwe khurabila. 
4Bebuulebe, ifwe khwaamanya khuri, Wele abakana inywe, luundi 
waabarobola inywe khuuba babeewe babeene. 
5Lwekhuuba Kamakhuuwa keefwe Kamalayi shikareerebwa isi muli mu bilomo 
byonyene ta, ne Kamakhuuwa ako ketsila ni mu maani, luundi mu Mwoyo 
Umukhosefu, ni mukhuŋaŋasa khukhwitsufu. Ni nanywe mwakhumanya nga 
ifwe ni khuli, nga ni khwaba akari mus'iinywe lwe bulayi bweenywe. 
6Ni nanywe mwakhakakho khukhwiyikila khusiifwe ni khu Mukasya, ikhaba 
nga yabawo khutaambisibwa khukali, mwakaanila buurume ni kumwikhoyo 
kw'Omwoyo Umukhosefu. 
7Muryo mwekyela she khubonelakho isi bafukiilisi boosi be mu Masedoniya ni 
be mu Akaya. 
8Buurume bw'Omukasya bubwaama isiinywe sibwawulilikha mu Masedoniya 
ni mu Akaya mwonyene ta, ne ni khufukiilila khweenywe mu Wele, khwafuma 
buli andu osi. Nashiryo, ifwe sikhunyala khwashilomakho shishiindu shoosi ta. 
9Lwekhuuba nibo babeene baboola bibiwaamba khusiifwe, isaambo yeesi 
mwakhwakaanilamo, nga ifwe ni khwaba ni nanywe, naluundi nga ni 
mwashuukha mweela isi Wele nga mulekha bifwaani, muri nio mwakaanise 
Wele Umulamu luundi uwa ŋali. 
10Ni khuliindilila Umwaana weewe, khukhwaama mwikulu esi alamusa mu 
bafu, niye Yesu, ukhuwonesa ifwe khukhwaama mu lirima lilikho liitsa. 

1 Basesalonika 2 

Bubwakaanisi bwa Paulo mu Sesalonika 

1Inywe be buulebe, mwamanya muri khukyeniya khweefwe isi muli sikhwaba 
khwabusa ta. 

2Nga ni mumanyile khwaba khwaamalile khaale khutaambisibwa ni 
khukhomebwela mu Filipi, ne lwe Kamaani ka Wele khwababoolela 
Kamakhuuwa Kamalayi, ikhaba nga yabawo khukhaandisana khukali. 
3Lwekhuuba khukaambila khweefwe sikhuli khukhwaama mu khuborokha ta, 
namwe khwe bibyambaaso binyaalu ta; namwe ifwe sikhwipalapatsa ta. 
4Ne ifwe khukanikha nga babaandu babaamala khufukiilisibwa ni Wele, 
wakhubiikhisa ifwe Kamakhuuwa Kamalayi. Ifwe sikhukhakakho 
khukhwikhoyesa babaandu ta, ne khwikhoyesa Wele, ukhakilisa kimyoyo 
kyeefwe. 
5Inywe mwamanya bulayi muri ifwe sikhwaraambisakho lulimi 
lulubawombelesa inywe ta, namwe khuraambisa bilomo bye khubisilisa 
kumuluungo kweefwe ta. Wele niye umujulilwa weefwe. 
6Ifwe sikhwaweentsa she khuloma khuri umuundu yeesi akhuruuye ifwe ta, 
oba khukhwaama isi muli, namwe khukhwaama isi babaandu babaandi ta. 
7Khulwekhuuba khukhwaama nga ni khuli baarume ba Kristo, khali ifwe 
khwabatwiikha inywe buusiro. Ne khwaba bawolu akari mus'iinywe, nga 
maayi umusaali umweene natembelesa babaana beewe. 
8Ni nafwe khuryo khwabakana naabi, khwaba berekefu khukabanana ni 
nanywe akhuba Kamakhuuwa Kamalayi kakaama isi Wele konyene ta, ne ni 
bulamu bweefwe bubweene, lwekhuuba inywe mwekyelila ilala basaale 
beefwe. 
9Ilala be buulebe mushebulila muri, mu bwakaanisi bweefwe ni 
khukhalaabana, khwaraambatsaka shiilo ni kumuusi, nio khulekhe 
khubasitowelela ta, nga khubaboolela Kamakhuuwa Kamalayi ka Wele. 
10Inywe muli bajulisi beefwe, ni Wele naye aryo, nga ni khwaba ni tsisaambo 
tseefwe tsindayi tsingwalaafu, nga sitsilikho ni khukhwikiitsibwa akari 
mus'iinywe babafukiilila ta. 
11Luundi mwamanya nga ni khwababoolela buli mutweela khusiinywe, nga 
paapa n'akholela babaana beewe. 
12Khwabakhupilisa, khwabesamo kamaani, luundi khwabakaambilila khuri 
mukyende bulayi mu bulamu bubwakhila babaandu ba Wele, uwabalaanga 
khukhwinjila mu buyiinga bweewe, ni mu shiriifwa sheewe. 
13Ni lwe lomo yino kila khusiima Wele buli busheele, lwekhuuba ni mwafuna 
Ilomo ya Wele isi mwawulila khukhwaama isiifwe, mwashifukiilila, akhuba nga 
ilomo iye babaandu busa ta, ne nga ilala ni ili Ilomo ya Wele, iraambila 
mwiinywe babaandu babaafukiilila. 
14Lwekhuuba inywe be buulebe, mwekyela babaandu babeyikila khu bafukiilisi 
mu Kristo Yesu babaali mu Yuda. Lwekhuuba nanywe mwataambisibwa lwe 

bibiindu nibyo bitweela khukhwaama isi babaandu be linaambo lyeenywe, nga 
nibo ni baataambisibwa ni Bayudaaya; 
15babeera Umukasya Yesu ni baŋoosi luundi bakhutaambisa ni nafwe. Nibo 
sibekhoyesa Wele ta, luundi bali basiku isi babaandu boosi. 
16Nibo baakhakakho ni khukhukhiingilila ifwe khulekhe khukanikhakho isi 
Banaambo ta, nio manya nabo bawonesebwa. Musaambo yino baaba bayimbisa 
bye bubwoonaki bwaabwe, ni lirima lya Wele lyamalile khaale khuboolakho. 

Paulo akana naabi khukhwiilayo khuubakyeniyila luundi 

17Ne ifwe be buulebe, khukhwaama nga ni khwawukhana ni nanywe imbuka 
ifwiiti, (akhuba mu mwoyo ta, ne mu mubili) khwakhakakho naabi khubona 
khuri, khubabonekho luundi. 
18Khwakana khuri khwiitse isi muli, ni nase samweene Paulo, tsifuunda ngali 
nakana khukhwiitsa, ne Sitaani walekha khukhufukiilila ta. 
19Ne kumwiyikino kweefwe nikwo kuli, namwe kumwikhoyo, namwe lihabi lye 
shiriifwa mu moni ts'Omukasya weefwe Yesu Kristo nga naliitsa? Simuli nibo 
inywe, akhuba babaandu babaandi ta? 
20Ilala inywe muli shiriifwa sheefwe, luundi kumwikhoyo kweefwe. 

1 Basesalonika 3 

1 Ne ni khukhanyala khukhwikhaliilikha luundi ta, khwabona khuri shilayi 
fwenyene khurame i Asene. 
2Khuryo khwarumana Timosewo uwe buulebe weefwe, luundi umwakaanisi 
washeefwe mu khuraambila Wele ni mu khuboolela Kamakhuuwa Kamalayi ka 
Kristo, lwe khuukana khubahandalasa ni khubayeeta inywe mu khufukiilila 
khweenywe, 
3nio ilekhe khubawo n'umuundu na mutweela khuyiyisibwa lwe 
khutaambisibwa khuno ta. Lwekhuuba inywe mwabeene mwamanya bulayi 
muri khwareebwawo lwe bikosi bino. 
4Lwekhuuba muŋali nga ni khwaba ni nanywe, khwababoolela nga bushiili 
khuri, khuutsya khutaambisibwa, ni nasho shaaba shiryo nga ni mumanyile 
bulayi. 
5Ni lwe lomo yino, ise ni khaanyala khukhwikhalilikha luundi ta, narumanisa 
nga ngana imanye khu khufukiilila khweenywe. Narya nga nambaasa ndi 
umusiku akhabakhakilisa ni khukhalaabana khweefwe khwaba khwa busa ta. 
6Ne ari Timosewo alyoolele isi khuli nga ama isi muli, wakhurereere 
kamakhuuwa kamalayi kakawaamba khu khufukiilila ni khuukana 
khweenywe. Wakhuboolele ifwe nga ni mukhushebulila bifukhu byoosi; nga ni 
mukana naabi khu khubonakho ifwe, nga ndi nafwe ni khuukana nanywe 
khubabonekho. 

7Ni lwe lomo yino be buulebe, mu buwaangafu ni mu khutaambisibwa 
khweefwe, ifwe khweesibwamo naabi kamaani khulweenywe, ni khulwe 
khuufukiilila khweesi muli nakhwo. 
8Lwekhuuba aluno ano, ifwe khuli balamu, inywe ni muba nga muli ni kamaani 
khukhwiimikha mu Mukasya. 
9Ari khusiima shiina khweesi khunyala khuuwa luundi Wele khulweenywe, lwe 
kumwikhoyo kwoosi kweesi khusangaala khulweenywe mu moni tsa Wele 
weefwe? 
10Khuryo shiilo ni kumuusi khuloomba naabi khuri manya khwababonakho 
luundi, khwanyala khubalooselakho isho shishiiba shibataambakho mu 
khufukiilila khweenywe. 
11Ari khuloomba Wele weefwe, luundi Paapa umweene n'Umukasya Yesu, 
akhwikulilewo ifwe intsila khwoole isi muli. 
12Luundi Umukasya abalooselekho khuukana ni khuuminyisa khuukanana 
mwenyene na mwenyene, n'isi babaandu babaandi boosi, nga khuukana 
khweefwe ni khuli is'inywe. 
13Ilala, aryo abawandalase kimyoyo kyeenywe, nio mubonekhe nga babaandu 
balayi, nga muli bakhosefu mu moni tsa Wele weefwe, luundi Paapa, nga 
Umukasya weefwe Yesu etsila atweela ni bakhosefu beewe boosi. 

1 Basesalonika 4 

Buulamu bubwikhoyesa Wele 

1Bibyakamayo be buulebe, khubekontselela luundi khubakaambila mu 
butweela bubuuli mu Mukasya Yesu, khuri mwaakha khuumenya musaambo 
iyikhoyesa Wele nga ifwe ni khwabaleekela. Bino byoosi mulikho mubikhola, 
ne khubekontselela khuri mukhole muryo ni khufuurisakho. 
2Lwekhuuba mwaamanya khuukaambila khweesi ifwe khwabawa 
khulw'Omukasya Yesu. 
3Khuno khuli khuukana khwa Wele isi muli: ndi mube babawaanibwayo 
buraawa, naluundi khuri mulekhele ilala bye buyeyani. 
4Buli muundu mus'iinywe aakha amanye khukhwiwaanayo mu khuwula 
kumubili kweewe musaambo iili ikhosefu luundi iye lukoosi. 
5Ne akhuba mu muluungo kwe khukhwikoomba, nga Banaambo babaashiili 
khumanya Wele ni bakhola ta. 
6Ni mulomo yino umuundu yeesi alekhe khukhola yaayawe buubi namwe 
khumumiinilisa ta. Umukasya aliwa babaandu shitaambiso lwe bibyoonako 
nga bino, nga ni khwamala khaale khubaboolela luundi khwabareewula. 

7Lwekhuuba Wele siwakhulaangila ifwe bunyaalu ta, ne khumenya nga 
babawaanibwayo isi niye. 
8Nashiryo umuundu yeesi ulekelesa bino aba s'alekelesa umuundu taawe, ne 
aba alekelesa Wele, ubawa Umwoyo weewe Umukhosefu. 
9Ne bibiwaamba khu khukana khwe be buulebe, sishikhwakhila luundi 
khubibaronela inywe ta, lwekhuuba inywe mwabeene mwamala khaale 
khuleekelwa ni Wele isaambo iye khukanana mwenyene na mwenyene. 
10Ne shili ni shisheene, inywe mukanana ni be buulebe boosi babaali mu 
Masedoniya yoosi. Ne khubekontselela be buulebe khuri, muminyisewo 
khukhola muryo. 
11Khali shibeele shitsilililwa sheenywe khuumenya buulamu buwolu, nga buli 
muundu enaanayo lwe kimiboraniso kyeewe, nga muraambilila bye buulamu 
bweenywe, nga esi khwanyoowa khubaboolela. 
12Ni musaambo yino kane mwisiwemo shiriifwa ni babaandu be bulafu, 
naluundi nga mbaawo sheesi mutaamba ta. 

Khukhwiitsa khw'Omukasya 

13Ifwe sikhwandikanile inywe khulekha khumanya ta be buulebe, ni khufuura 
khwibyo bibiwaamba khu baandu babaafwa, nio mulekhe khuuba mu masika 
nga babaandu babaandi babaakhali ni kumwiyikino ta. 
14Ifwe khufukiilila khuri Yesu afwa, luundi walamukha. Naluundi khufukiilila 
khuri ni naabo babaafwa nga bafukiilila mu Yesu, Wele alibakobosa mu bulamu 
atweela ni Yesu. 
15Ni nashino khubaboolela khulwe Lomo y'Omukasya, khuri ifwe babaashiili 
baalamu, babaaliwo khukhwoolesa khu khwiitsa khw'Omukasya, sikhuliitsya 
iburaangisi waabo babaafwa khaale ta. 
16Lwekhuuba Umukasya umweene aliikha nga ama mwikulu ni likono lye 
kamaani, atweela ni likono lya malayika umukhulu, n'ikhoombi ya Wele ni 
naabo babafwiila mu Kristo, nibo babaalinyoowa khulamukha. 
17Ne lwanyuma lwabo, ifwe babaashiiliwo balamu khuliyilibwa atweela ni nabo 
mwifuumbi, khukhwakaanila Umukasya mu ngaaki. Khuryo khubatsake 
n'Umukasya bifukhu byoosi. 
18Nashiryo, ni mwisanemo kamaani mwenyene na mwenyene nga muraambisa 
bilomo bino. 

1 Basesalonika 5 

Ni mwirekekhele khukhwiitsa khw'Omukasya 

1Ari be buulebe, bibiwaamba khu bifukhu ni khu bisiintsa esi bino bilibelawo 
sishikhwakhila ifwe khubibaronela inywe ta. 

2Lwekhuuba inywe mwabeene mwamanya bulayi busa muri, shifukhu 
sh'Omukasya shiliitsa nga umwiifwi n'etsa mu shilo. 
3Babaandu baliba nga baloma bari, “Iliwo lukoosi, mbaawo buubi ta”, nio 
lubaluba khuhela khwiitse khu nibo nga butsiina bwe khusaala ni bwitsila 
umukhasi uli shisoombo, ni nabo baryo boosi sibaliwona ta. 
4Ne inywe be buulebe, simuli mushiilima nio shifukhu shino shibatundubikhe 
busa nga umwiifwi ta. 
5Inywe muli babaana be buwaanga, luundi babaana be kumuusi. Ifwe sikhuli 
babaandu be mu shilo namwe be shishilima ta. 
6Nashiryo ifwe khukhakona liilo nga babaandu babaandi ni bakhola ta, ne 
khakhube meeso luundi babamoka. 
7Lwekhuuba abo babaakona, bakona mu shilo, ni naabo babaameela, bameela 
mu shilo. 
8Ne ifwe, ni khuli babaana be kumuusi, khakhube babaandu babaamoka, nga 
khwakwaarire khuufukiilila, ni khuukana nga ingabo ibatseeta mu shifuba, ni 
kumwiyikino kwe buwonesi nga ikuutwa itseeta kumurwe. 
9Lwekhuuba Wele s'akhurobola ifwe khuubonaabona khulwe mu lirima 
lyeewe ta, ne khulwe khuunyoola buuwonesi mu Mukasya weefwe Yesu Kristo. 
10Niye aafwa khulweefwe nio akile oba khuba meeso, namwe khuukona, khube 
baalamu atweela ni naye. 
11Ni nashiryo, ni mwisanemo kamaani mwenyene na mwenyene, luundi 
mwombekhane mwenyene na mwenyene, nga esi muli khukhola ari. 

Khuukaambila khuumalilisi ni khuusheesa 

12Ni naari khubekontselela be buulebe, khukhwiisamo shiriifwa abo 
babaraamba kumulimo akari mus'iinywe, luundi beesi Wele aarobola 
khuubaraangilila ni khuubaleekela inywe. 
13Nga mubeesamo shiriifwa shifuura bukali ni khuukana, lwe buraambi 
bwaabwe. Ni mube mu lukoosi mwenyene na mwenyene. 
14Naluundi khubakaambila be buulebe, mureewule abo babekhala busa, 
muwandalase abo babaali ni kimyoyo kimutoro, muyeetatsake abo babaali 
batoro, mube babekhalilikhi isi babaandu boosi. 
15Ni mubone muri mbaawo umuundu yeesi uwiliyaasa uwashe umukholile 
buubi nga naye namukholile buubi ta, ne busheele mukhakekho khuukhola 
bulayi akari enywe mwenyene na mwenyene, n'isi babaandu boosi. 
16Ni mwikhoyatsake bifukhu byoosi. 

17Muloombatsake ndaalo tsoosi. 

18Mubatsake babaasiima mu lomo tsoosi, lwekhuuba shino nisho sheesi Wele 
abakanisa inywe mu Kristo Yesu. 

19Mukhasimisatsaka kamaani k'Omwoyo Umukhosefu ta. 

20Mukhalekelesatsaka bye buŋoosi ta. 

21Ni mutsematsake bibiindu byoosi, muwandalalile khu biindu bibiili bilayi. 

22Mwiwalabe buli shiindu shoosi shishiili shiibi. 

23Ni Wele umweene uwe lukoosi, abakhole mube bakhosefu ilala musaambo 
tsoosi. Muliindibwe bulayi mu myooyo, ni bulamu, ni mu mibili nga si mulikho 
ni khukhwikiitsibwa ta, khukhwoolesa khu shifukhu she khukhwiitsa 
khw'Omukasya weefwe Yesu Kristo. 
24Uyo uwabalaanga inywe ali umwiyikinwa luundi alishikhola. 

25Bebuulebe ni mukhuloombelekho. 

26Ni musheese be buulebe boosi ni khukwana mu shifuba khukhosefu. 

27Imbakhonyakilila mu Mukasya ndi musomele ibaluwa yino be buulebe boosi. 

28Bubweela bw'Omukasya weefwe Yesu Kristo bube ni nanywe. 

2 Basesalonika 

2 Basesalonika 1 

1 Ise Paulo ni Silasi ni Timosewo, khubaronela inywe bafukiilisi mu Yesu be 
Sesalonika, babaali babaandu ba Wele Paapa weefwe, n'Umukasya Yesu Kristo. 
2Bubweela ni lukoosi bibyaama isi Wele Paapa n'Umukasya Yesu Kristo, bibe 
ni nanywe. 

Khuukhala kimisaango 

3Bebuulebe, shikhwaakhila ifwe khuusiima Wele khulweenywe buli ndaalo 
tsoosi, luundi shilayi naabi lwekhuuba khuufukiilila khweenywe khulikho 
khutsowa naabi, ni khuukana khweesi buli mutweela khwiinywe ali nakhwo isi 
uwashe khulikho khwiloosela. 
4Ni nesho nisho shikila ifwe khwebuyila khulweenywe mu bafukiilisi boosi mu 
Yesu, khulwe khuwandalala ni khufukiilila khweesi muli nakhwo, akari mu 
khukubyeengebwa ni bitaambiso byeesi mulikho mwikhaliilikha. 
5Shino nisho shiŋaŋasa shiri khuukhala kumusaango khwa Wele khuli khwa 
ŋali, ni shishaamamo inywe mubalibwile khuubo babaakhila Buyiinga bwa 
Wele, bubuuli khukila inywe mutaambisibwe. 
6Wele ali uwa ŋali, ibo babaabakholesa inywe shiisa, umweene alibaliyila ni 
shitaambiso. 
7Ni nanywe babataambisibwa, muliweebwa kumwikhoyo atweela ni nafwe, 
nyaanga nga Umukasya Yesu wabonekhele ni bamalayika beewe be kamaani, 
khukhwaama mwikulu ni kumulilo kukumesamesa. 
8Abo babekaana Wele, ni naabo bakhafukiilila Kamakhuuwa Kamalayi 
k'Omukasya weefwe Yesu ta, niye alibawa shitaambiso. 
9Babeen'abo balinyoola shitaambiso she khuhela khwe biilo ni biilo, luundi 
babekalile ibulafu balekhe khuba mu moni ts'Omukasya ta, ni khulekha khuba 
mu shiriifwa she Kamaani keewe ta. 
10Umukasya n'aliitsa khu shifukhu isho, alinyoola shiriifwa khukhwaama mu 
bakhosefu beewe boosi babafukiilila. Ni nanywe muliba batweela khu nibo, 
lwekhuuba mwafukiilila buurume bweesi khwababoolela inywe. 
11Ni lwe lomo yino, ifwe khubeele khubaloombela inywe naabi bifukhu byoosi 
khuri, Wele weefwe abakaluse inywe khuuba babaakhila khulaangibwa 
khweewe, naluundi khuri, lwe kamaani keewe, olelese isho shishiili shilayi ni 
buraambi buulayi bwe khufukiilila khweenywe. 
12Mu shino khuloomba khuri, lisiina ly'Omukasya Yesu linyale khuufuna 
shiriifwa mus'iinywe, lwe bubweela bwa Wele weefwe, n'Umukasya Yesu 
Kristo. 

2 Basesalonika 2 

Khukhwiitsa khw'Omukasya 

1 Ne ari be buulebe, bibiwaamba khu bilomo bye khukhwiitsa khw'Omukasya 
weefwe Yesu Kristo, ni khubuusanisibwila atweela is'ali, khubekontselela 
khuri, 
2mulekhe khuyeŋaana wangu muryo mukhwaambaasa khweenywe, namwe 
khukhwisindukha kimyoyo kyeenywe ta. Nga bino bireerebwa lwe bye 
buŋoosi, namwe khuboolela, namwe ibaluwa, bibifwaana nga bibyaama isi 
Mwoyo Umukhosefu, namwe nga bibyaama isi khuli nga biloma biri shifukhu 
sh'Omukasya shayiitsa khaale. 
3Mukhafukiilila umuundu yeesi khubawombesa na khafwiiti khoosi ta. 
Lwekhuuba shifukhu isho sishiliitsa ta, khurusakho nga bumiinyi 
bwanyoowele khukhwiitsa, n'umuundu uwe khukhwoneka nga bamalile 
khumurumbula, niye umuundu we khuhela. 
4Niye alikhaandisana luundi eniinise naabi khufuura buli shiindu shoosi 
shishilaangibwa shiri wele, namwe sheesi besaaya, nio ekhale Mwisaayilo 
Likhulu lya Wele, nga eyokesana ari niye Wele. 
5Inywe si mushebulila muri, nga ise ni naba ni nanywe nababoolela bibiindu 
ibyo byoosi ta? 
6Ne ari mwaamanyile muri iliwo shimuwaambiliile niye khubonekha, nio bari 
amanyikhe lubuula khu mbuka inyene. 
7Lwekhuuba ari shimoonyo she kamaani ke bubwoonaki shiliwo shiraamba, ni 
nooyo ushiwaambiilila kane eloosele khukhola aryo khukhwoolesa ni 
balimurusawo. 
8Nio lwanyuma balirumbula umuundu uwe bubwoonaki uyo, n'Umukasya Yesu 
Kristo alimuhesa nga araambisa kumuukha kwe mukhanwa mweewe, luundi 
amwiirire ilala ni khuumulikhamulikha khwe khukhwiitsa ni khubonekha 
khweewe. 
9Khukhwiitsa khw'omuundu uwe bubwoonaki uyo khuliba khulwe buraambi 
bwe kamaani ka Sitaani, nga kabonekhela mu khukhola bye kamakaanga 
byoosi ni bye khukhwiyaangisa bye bubeeyi, 
10ni khukhola bye bubwoonaki bwoosi, khuborosa ibo babaatsya khuhela. 
Babeene ibo balihela lwekhuuba baayikaana khukana bwa ŋali nio manya 
bawonesebwe. 
11Ni lwe lomo yino, Wele abasiindikhila nibo khuborokha khwe kamaani 
khuraambile mu nibo nio akile bafukiilile bye bubeeyi. 
12Ni shishaamamo babaakhalile nibo boosi kumusaango ibo babaakhafukiilila 
bya ŋali ta, ne bekhoyela bubwoonaki. 

13Bebuulebe, shikhwakhila ifwe khusiima Wele busheele khu lweenywe, nga ni 
muli babaandu beesi niye akana naabi. Lwekhuuba khukhwaama makiboole, 
Wele abarobola inywe ari muwonesebwe khulwe khuwaanibwayo buraawa 
n'Umwoyo, ni khulwe khufukiilila mu bwa ŋali. 
14Wele abalaangila inywe shino khuubirira mu Makhuwa Kamalayi keesi ifwe 
khwababoolela, ari nio munyale khunyoola shiriifwa sh'Omukasya weefwe 
Yesu Kristo. 
15Ni nashiryo be buulebe, ni mwiimikhe ni kamaani, luundi muwandalalile mu 
byeesi khwabawa, nga khubaleekela khuubirira mu lomo namwe mu baluwa 
yeefwe. 
16N'Umukasya weefwe Yesu Kristo umweene ni Wele Paapa weefwe 
uwakhukana ifwe, luundi wakhuwa ifwe khuwandalala khukhawawo ta, ni 
kumwiyikino kumulayi khulwe bubweela, 
17abekhoyese kimyoyo kyeenywe, luundi abawandalase mu buli buraambi 
bulayi ni mu byeesi mukanikha. 

2 Basesalonika 3 

Ni mukhuloombele 

1Ni bibyaakamayo be buulebe, ni mukhuloombele manya Ilomo y'Omukasya 
yeloosela khuubalaayisibwa khaangu ni kamaani, luundi shiisiwemo shiriifwa 
nga ni shaba mus'iinywe; 
2luundi mukhuloombele Wele akhuwonese khukhwaama khu baandu 
baboonaki luundi baabi, lwekhuuba sishili ndi boosi bali ni khuufukiilila ta. 
3Ne Umukasya mwiyikinwa, niye alibawandalasa luundi abaliinde 
khukhwaama isi umusiku. 
4Ifwe khuli ni bubwiyikinwa mu Mukasya khuri, inywe mulikho mukhola 
bibiindu biilayi, luundi kane mwiloosele khukhola ibyo byeesi khwabalomela. 
5N'Umukasya araangilile kimyoyo kyeenywe mwoole mu khukana khwa Wele 
ni khukhwikhalilikha khwa Kristo. 

Mwaakha khuuraamba 

6Bebuulebe, khubalakila mu lisiina ly'Omukasya Yesu Kristo khuri mwiyawule 
khukhwaama khu buli uwe buulebe yeesi ukyendaana busa luundi nga 
s'amenya musaambo yeesi khwabaleekela inywe ta. 
7Lwekhuuba inywe mwabeene mwaamanya nga ni mwaakha khuulondelela 
ifwe nga ni khwakholatsaka, lwekhuuba ifwe ni khwaba khuli ni nanywe, si 
khwakyeendaanatsaka busa, 
8namwe si khwalyakho biilyo by'omuundu yeesi busa nga akhusasula ta. Ne 
shiilo ni kumuusi khwaraambatsaka luundi khwakhalabana, nga si khukana 
khwasitowelela umuundu yeesi khwiinywe ta. 

9Si khwakhola shino ndi lwekhuuba si khwakana buyeeti buno ta, ne ndi 
khwashikhola lwe khuukana khuuba she khubonelakho shilayi isi muli, nio 
nanywe mulondelele ikhola yeefwe. 
10Lwekhuuba, ikhaba nga ni khwaba ni nanywe, khwaabalomatsakila khuri, 
“Noola umuundu yeesi s'akana khuuraamba ta, ni khuulya, s'akha khuulya ta.” 
11Shino khushiloma lwekhuuba khuwulila bari, baliyo babaandu babaandi 
khus'inywe babakyeendaana busa, babeyukaasa busa ne nga mbaawo sheesi 
bakhola ta, ne njeeba khutaambisa busa bashaawe. 
12Ne babaandu babafwaana baryo, ifwe khubakaambila naluundi 
khubareewura mu lisiina ly'Omukasya weefwe Yesu Kristo khuri, bekhale aasi 
bakhole kimilimo kyaabwe mu mbola busa, banyoole bye khuulya byaabwe 
babeene. 
13Ne inywe be buulebe, mukhakamisa khukhola bibiindu bilayi ta. 

14Ne noola umuundu yeesi ekaana khuwulilisa bilomo bino byeesi khuloma mu 
baluwa yino, ni mumwofwase bulayi, mulekhe khuraambakana ni naye ta, nio 
akile awaambisiwe kamaŋaanyu. 
15Ne mukhamuyila nga umusiku ta, ne ni mumukaambile nga uwe buulebe. 

Khuusheesa khuumalilisi 

16Ni naari, Umukasya uwe Lukoosi umweene abawe lukoosi imbuka yoosi, ni 
musaambo tsoosi. 
17Ni nase Paulo, naaronile khuusheesa khuno ni kumukhono kwase kumweene, 
nga nikho khabonelo kha buraawa mu baluwa tsase tsoosi. Ni khuurona 
khwase nikhwo khuno. 
18Bubweela bw'Omukasya weefwe Yesu Kristo, bubatsake ni nanywe mweesi. 

1 Timosewo 

1 Timosewo 1 

Khuusheesa 

1Buurume buno bwaama isi ise Paulo. Wele umuwonesi weefwe atweela ni 
Kristo Yesu, nibo babaandakila ise khuuba umurume uwa Yesu Kristo. Yesu 
Kristo yuno niye isi ifwe khwiyikina. 
2Imburonela iwe Timosewo, uuli umwaana uwase umweene khulwe 
khufukiilila mu Wele. Inoomba ndi khali Wele Paapa weefwe ni Yesu Kristo 
Umukasya weefwe, bakhuwaambiile shiisa luundi bakhuwa tsikhabi. Khali 
bakhuweele ikhabi iye khuuba ni lukoosi. 

Baleekeli be bubeeyi 

3Nga ni nakhulomela nga ndi khuutsya i Masedoniya, n'urame i Efeso nio 
unyalise khuureesa babaandu balala, balekhe khuleekela ni khuusalanisa 
bilomo bibiili bye bubeeyi ta. 
4N'ubareewule baakamise khuumala busa imbuka yaabwe nga bakanikha bye 
tsingano bibikhalimo itsamu, ni bye kiminyele kikikhakaama ta, kye bakuuka 
baabwe. Bibiindu bino bireera busa khukhaandisana khwonyene. Sibiyeeta 
umuundu yeesi khuukhola kimilimo kya Wele ta, khulwekhuuba khukhola 
kimilimo kya Wele shikoomba umuundu waba ni khufukiilila. 
5Shitsilililwa shili ndi babaandu baakha babe ni khuukana khwa ŋali 
khukhwamila ilala khu mwoyo, ni khukhwaambaasa khulayi, ni khufukiilila 
khwa ŋali. 
6Iliwo babaandu batweela babaamala khuurura khu biindu bino, batsya 
behaambila mu biindu bibimala busa imbuka. 
7Bekoomba bari babe baleekeli be Kamakaambila ka Musa, ne nga sibamanya 
byeesi bakanikha, namwe bibiindu byeesi basontsoola ta. 
8Ifwe khwaamanya khuri kamakaambila kamalayi, nga umuundu yeesi 
waakaraambisile musaambo ikanibwa. 
9Naluundi khwaashimanya khuri kamakaambila sikaarebwawo khulwe 
babaandu bakwalaafu ta; ne khulwe bakhali bakwalaafu ta, ni banabumiinyi, 
babebirisa buubi, babonaki, babaakharya Wele ta, ni n'abo babeera ba paapa 
baabwe ni bamaayi baabwe, ni babeera babaandu babaandi. 
10Naluundi kamakaambila kaarewawo khulw'abo babebirisa buubi, nga 
basaani babaashuukhila basaani bashaabwe, ni bakhasi babaashuukhila 
bakhasi bashaabwe, babaandu babaakumila bashaabwe ni babakulisa nga 
baakulwa, babeeyi, babetsubaka busa mu biikhalimo ta, ni naabo babaakhola 
bibiindu bibibonekha nga bikhaandisa khuleekela khwa ŋali. 

11Khuuleekela khuno khunyoolekhana mu Makhuwa Kamalayi keesi Wele uwe 
angaaki luundi uruuyibwa amaambisa ise khukuukuula. 

Khuusiima khulwe Shiisa sha Wele 

12Ise isiima Umukasya weefwe Kristo Yesu, uwaamba ise kamaani khukhola 
kumulimo kuno. Imusiima lwekhuuba mu khukhalawo khweewe, niye 
aambona nga ise ndi umwiyikinwa. 
13Ikhaba nga amataayi ise namufwootsolatsaka, namukubyeenga, naluundi nga 
imulekelesa; ne amaambila ise shiisa, lwekhuuba byeesi nakhola ibyo, 
nabikholela mu khulekha khumanya ta, naluundi abe s'indi ni 
khuumufukiililamo ta. 
14Ne Umukasya weefwe aantsukhakho bubweela mu bwitsufu, nga abirira mu 
khufukiilila ni khuukana bibibonekhela mu Kristo Yesu. 
15Ni ilomo yino ili iya ŋali naluundi buli mutweela aakha khuukifukiilila, iloma 
iri: Kristo Yesu eetsa mu shiibala khuuwonesa baboonaki. Ni mu beene abo, ise 
niye ufuura bubwoonaki. 
16Ni khulwe lomo yino, Wele amaambila ise shiisa, ise ufuurira ilala 
bubwoonaki, ari nio manya Yesu Kristo okesanise shiisa sheewe shikali she 
angaaki. Shino shikile ise imbe nga she khubonelakho isi abo boosi lwanyuma 
babaalimufukiililamo naluundi babaalifuna buulamu bubukhawawo ta. 
17Shiriifwa ni lukoosi bibe isi Umuyiinga uliwo kimiboolo ni kimiboolo, uyo 
ukhanyala wafwa ta, naluundi ukhabonekha ta, uyo yenyene uli Wele, biilo ni 
biilo. Amiina. 
18Mwaana wase Timosewo, bufunisi buno indikho imbukhuwaambisa iwe. 
Butsiila atweela ni bilomo byeesi baŋoosi baaloma, nga bikhuwaamba 
khus'iwe. N'uraambise bilomo ibyo bibe nga bye busoolo mu khuraamba 
kumulimo kwoowo bulayi. 
19N'uwandalalile mu khufukiilila naluundi ni khukhwikaambila khuulayi. 
Babaandu babaandi babaakharekeeresa byeesi kimyoyo kyaabwe 
kibakaambila ta, baayoonaka khuufukiilisa khwaabwe mu Wele. 
20Nga mu beene abo mulimo Himenewo ni Alekizanda. Babeene abo 
nabawaanayo mu mikhono kya Sitaani nga shitaambiso isi bali, nio beyiike 
khuulekha khukhomyaasa Wele ta. 

1 Timosewo 2 

Isaambo iye khukhwisaaya Mwisaayilo 

1Nashiryo inoomba ndi, khuunyoowela ilala, mwakaanise kamalilo, ni 
khuuloomba, ni khukhwikontselela ni khuusiima isi Wele, nga mubikhola 
khulwe babaandu boosi. 

2Mubyakaaniseyo khulwe bayiinga ni naabo boosi babaali mu bifwo bye 
angaaki mu buwuli, nga mubaloombela nio akile fweesi khunyalise khuuba ni 
bulamu bulayi, bwe lukoosi, nga bulimo khuurya Wele ni khukhwibirisa bulayi 
mu buli isaambo yoosi. 
3Isho nisho shishiili shilayi, naluundi nisho shishikhoyesa Wele, Umuwonesi 
weefwe. 
4Wele akana ari khali babaandu boosi boolile khumanya bya ŋali, naluundi ari 
khali buli mutweela awonesebwele. 
5Khulwekhuuba iliwo Wele mutweela yenyene, naluundi iliwo umuundu 
mutweela yenyene utubaasa Wele ni babaandu, nga niye Kristo Yesu. Yesu uyo 
ekyela umuundu nio wakhuwonesa ifwe. 
6Niye ewaanayo nga shishi sikula babaandu boosi. Shino shaba shishiŋaŋasila 
ilala shiri Wele akana buli mutweela awonesebwe. 
7 Ni lwe ilomo yino, ise narobolewa narumaniwa isi Banaambo, khuuba 
umurume naluundi umuleekeli uwe kamakhuuwa kamalayi, nga indeekela 
buurume buno bwe khuufukiilila naluundi bwa ŋali. Ise s'indikho inoma bye 
bubeeyi ta; indikho inoma bya ŋali. 
8Ise nikoomba ndi khali mu buli shifwo she khukhwisaayilamo, basaani 
baloombile nga benyusile kamakhono kaabwe kamakwalaafu mungaaki 
atweela, akhali khuubawo khuulomana namwe lirima ta. 
9 Naluundi ise naandikoombile indi bakyelema khali bakwaaratsakile bulayi, 
mu bikwaaro bilayi, nga sibabowile litsuune lyabwe ta, naluundi nga 
sibakwaara birere bye zaabu, namwe bikwaaro bye bukusi bwe angaaki ta. 
10Nga balooselakho ni buraambi bulayi, ibyo bibyaakhila bakyelema 
babaafukiilila mu Wele. 
11Bakyelema baakhiile beyike nga basilile busa, nga bokesana buwolu nga ni 
bwakha khuuba. 
12Ise sinandifukiilile umukyelema yeesi khuuba umuleekeli, namwe khuuba ni 
bunyala khu basaani taawe; bakyelema bali ni khusila busa. 
13Khulwekhuuba Wele anyoowa khubuumba Adamu nio welakho Eva. 

14Naluundi akhuba ndi Adamu niye uwawoombesebwa ta, ne njeeba 
umukyelema niye uwawoombesebwa, nio wakila wafuniaaka likaambila lya 
Wele. 
15Ne Wele aliwonesa umukhasi khuubirira mu khusaala babaana, naluundi nga 
welooseele mu khufukiilila ni khuukana, khukhwiwaanayo ni khukhwitsililisa. 

1 Timosewo 3 

Baraangilisi be mu Lisaayilo 

1Shaŋali shili shiri: “Umuundu yeesi n'akana khuuba nabwaayi mu mulimo kwa 
Wele, aba waakanile kumulimo kwe angaaki.” 
2Nashiryo nabwaayi akhila khuuba uyo ukhalikho ni she khuumubiiyisa mu 
bulamu bweewe ta. Aakha khuuba nga waayila umukyelema mutweela, 
uwitsililisa naluundi umuundu uwe kamakhula, uuli ni tsisaambo tsindayi, uuli 
ni bubweela, naluundi umuleekeli umulayi. 
3Akhiile khuuba umuundu ukhali umumeesi ta, luundi umuwolu ukhali uwe 
bituluungu ta, ukhalomana buli khaseela ta, naluundi ukhali umulyaanga mu 
mapeesa ta. 
4Ali ni khuuba umuundu unyala khuulolelela be muungo mweewe bulayi, ni 
khuutsoyisa babaana beewe musaambo tsindayi nga bamuwulila mu buli 
saambo. 
5Lwekhuuba, umuundu yeesi n'aba nga s'anyala khuulolelela be muungo 
mweewe bulayi ta, anyala aryeena walolelela lituuli lye babaandu babafukiilila 
mu Wele? 
6Akhila khuuba umuundu uwahangala mu khufukiilila mu Wele, akhuba 
umuundu uwekyelile umufukiilisi mu Wele aambi ari ta! N'aba nga ashiili 
khuwaangala mu khufukiilila mu Wele ta, lukana anyala weniinisa angaaki 
khulwe khukhwibona, waakila baamukhalila kumusaango nga ni baakhalila 
Sitaani. 
7Umuundu uyo aakha khuuba umuundu isi ni nabo babaakhali babaafukiilila 
mu Wele ta, beesamo lukoosi, nio akile alekhe khukwa mu khukhonjelesebwa 
ni mumureko kwa Sitaani ta. 

Badiikoni nga ni baakhila khuuba 

8Badiikoni nga bali nibo babaandu babaayeetakho mu masaayilo, baakha 
khuuba ni tsisaambo tsindayi, naluundi nga babeyikinwa. Bali ni khuuba 
babaakhali bameesi ta, bakhali be kumuluungo khu mapeesa ta. 
9Baakha khuuba nga bali babaandu babaloondelela bye kamakaanga bye 
khufukiilila, mu mwoyo kumulayi. 
10Ne babaandu bano shaakha banyoowe khuubatsema, babone nga sibalikho ni 
likoondo ta, nio babafukiilise khukhwakaanisa nga badiikoni. 
11Ni bakyelema baabwe nabo baakha khuuba baryo, nga bali be tsisaambo 
tsindayi, si balekelesa ta, nga bali ni khukhwikhalilikha, naluundi be bubweela 
mu buli shitweela. 
12Umudiikoni aakha khuuba umuundu uuli n'umukhasi mutweela, naluundi 
nga ali umuundu unyala khuulolelela ango ewe ni babaana beewe bulayi. 
13Lwekhuuba abo babakaanisa nga badiikoni benyoolela babeene lisuno, 
naluundi baba bali ni khukhwiyikina mu khufukiilila mu Kristo Yesu. 

Shimoonyo shishiili mu khufukiilila khweefwe 

14Ikhaba nga ndi khuukhuronela iwe bibiindu bino, ne nambaasa khukhwiitsa 
khaangu isi iwe uli khuukhubonakho. 
15Ne abe nakhaba nga sineetsile khaangu ta, buurone buno kane 
bukhwokesanise nga buli mutweela uufukiilila mu Wele, n'akhiile 
khukhwibirisa. Babaandu babaafukiilila mu Wele bano nibo lisaayilo lya Wele, 
nga nibo intseko ili shisiindi sha ŋali. 
16Imbaawo umuundu yeesi unyala wakhaandisa nga aloma ari shimoonyo she 
khufukiilila khweefwe sishili sha ŋali ta, lwekhuuba: “Yesu ekyela umuundu 
aryo waabonekha nga umuundu, Umwoyo Umukhosefu okesana nga niye n'ali 
umukhosefu, naluundi bamalayika bamubona. Babaandu bakali baatsya isi 
kamanaambo bakuukuula bibimuwaambakho. Shiibala shoosi 
shamufukiilisamo naluundi waniinisibwa mu ngaaki, mu shiriifwa.” 

1 Timosewo 4 

Baleekeli be bubeeyi 

1Umwoyo Umukhosefu alomela ilala bulayi bubweene ari, bifukhu bibiitsa mu 
moni babaandu balilekha khuufukiilila mu Wele ta, baloondelele indeekela iye 
bubeeyi ni khuuleekela khukhwaama isi Kimisaambwa. 
2Khuuleekela khukhufwaana nga khuno khuli khuusalanisibwa ni babaandu be 
bubeeyi, babaakhali n'intsambaasa indayi ta. 
3Babaandu bano baleekela bari bukhwaale bukhabawo ta, naluundi bari 
babaandu bakhalya bibiindu bilala byeesi Wele aabuumba ta. Ate nga Wele 
aabuumba bibiliibwa bino ari abo babaali ni khuufukiilila naluundi 
babaamanyile bya ŋali, banyala baabilya nga baamalile khuuloomba. 
4Khulwekhuuba buli shishiindu shoosi sheesi Wele aabuumba shili shilayi, 
nashiryo imbaawo shoosi sheesi umuundu aakha khuuloba ta, ni shiba nga 
umuundu uyo washakaaniile ni khuuloomba. 
5Lwekhuuba Ilomo ya Wele ni khuuloomba khweesi umuundu awaanayo bikila 
shishiindu isho shekela shikhosefu, Wele waashakaanila. 

Umwakaanisi umulayi uwa Yesu Kristo 

6Ne n'ukane uwaambe khuleekela khwase khuno ukhwakaaniseyo isi 
babafukiilila mu Wele boosi, kane wokesanile uri uli umwakaanisi umulayi uwa 
Kristo Yesu. Kane ube nga wamweene ulikho utsowatsowana mu bilomo bye 
khufukiilila mu Wele naluundi mu khuleekela khulayi khweesi iwe umenyamo. 
7Ne ukhehaambila mu bye tsingano tsye busilu tsitsikhalimo khuurya Wele ta. 
Ni winase khuukhola buulayi. 
8Akhaba nga shili shilayi kumubili kwoowo khuumanyiilila khuukhola bye 
kiminyawo, ne khuukhola bye khuurya Wele shili she lisuno khuuminyisawo, 

khulwekhuuba mulimo khukhwiyikina khwe buulamu bwe aluno ari, ni 
buulamu bubuuli khuutsya khukhwiitsa mu moni. 
9Shilomo shino shili sha ŋali, buli mutweela aakha ashakaanile naluundi 
ashifuukilile mu bwitsufu. 
10Shino nisho shishiikila khwaakhalabana naluundi khwaatitiikhana, 
lwekhuuba khukhwiyikina khweefwe khwoosi khuli mu Wele, nga niye 
umuwonesi uwe babaandu boosi, ne khuuminyisa abo babaamufukiilisamo. 
11N'ubaleekele, naluundi ubawe khuuleekela khwase khuno. 

12Umuundu yeesi akhakhulekelesa khulwekhuuba bari ushiili umwaana ta. Ne 
akhali mu nganikha yoowo, mu ntsibirisa yoowo, mu khukana khwoowo, mu 
khufukiilila khwoowo, ni mu khwiliinda khwoowo uri nio ube umukhosefu, 
n'ube she khubonelakho isi babaandu boosi. 
13N'ure kamaani koowo mu khusoma Ilomo ya Wele, ni mu khuboolela Ilomo 
ya Wele, ni khuuleekela babaandu babaandi, khukhwoolisa ise samweene 
n'indiitsa. 
14Ne ukhakayaalila shiwaanwa sheesi wafuna ta; shiwaanwa isho sheesi 
wafuna khuubirira mu buŋoosi bubwalomekha nga lituuli lye basakhulu ni 
lyakhurakho iwe kamakhono lyaakhuloombela. 
15Nyikhila khuukhola bibiindu bino, nga wihaanilayo ilala khulwe bibyeene 
ibyo, nio buli mutweela abone nga ulikho utsowatsowana. 
16Ni witsiililise buulamu bwoowo, naluundi ni wimenielese khuuleekela 
khwoowo nga ni khuli. Andalalila khu byeene ibyo, khulwekhuuba n'ukhola 
uryo kane uwonese buulamu bwoowo, ni bwaabo babaaba bakhurekeeresa 
iwe. 

1 Timosewo 5 

Buufunisi bwe bafukiilisi isi bashaabwe 

1Ukharafwiila umuundu ukhuminyisakho iwe bukhulu ta, ne akhali 
mukanikheyo nga ni wandikanikhile isi paapa woowo. Babaashiili bahele boosi 
babirise busa nga babandaayo. 
2Bekhasi bakhulu babirise nga bamaayi boowo, ni be khaana ubabirise nga 
bakooko boowo. Khola bino byoosi khulwe khukhwiliinda mu bukhosefu. 
3Banamulekhwa babaamenya nga banamulekhwa babeene n'ubawatsake 
lukoosi. 
4Noola namulekhwa ali ni babaana namwe babetsukhulu, bali ni khuunyoowa 
beyike ibyo byeesi Wele akana bakholele be muungo mwaabwe. Musaambo iyo, 
babe nga babaaliyila basaali baabwe; khulwekhuuba shino nisho shishikhoyesa 
Umukasya. 

5Ne namulekhwa umenya, nga s'alikho n'umuundu umuloleleelela ta, uyo aba 
waayiyikina Wele naluundi ali ni khukhwiloosela khuuloomba ni 
khukhwikontselela Wele, kumuusi ni mu shilo. 
6Namulekhwa ukyendaanaka busa nga aweentsa bye shiibala, akhaba nga ali 
umulamu, ne ali busa nga umufu. 
7Leekela banamulekhwa bilakilo bino, nio balekhe khunyoolekhana nga 
balikho ni she khubabiiyisa mu bulamu bwaabwe ta. 
8Noola iliwo umuundu yeesi ukhayeeta balebe beewe ta, ni khufuurira ilala be 
mu ntsu yeewe babeene, ali busa nga ukhafukiilila mu Wele ta. Umweene uyo 
aba umubi ni khufuurakho uyo ukhafukiilila mu Wele ta. 
9Uyo yeesi uwafwiisa umuseetsa, ne nga s'olisa kimiiko kye bukhulu 
kamakhumi kasesaba ta, mukhamubala nga namulekhwa ta. Naluundi ali ni 
khuuba nga akhwaalikha khu museetsa mutweela yenyene. 
10Ali ni khuuba nga babaandu bamukanikhakho buulayi khulwe bikholwa 
byeewe bilayi; uyo uwatsowesa babaana beewe buulayi, uwe bubweela, 
uwayeeta bakhosefu basheewe, uwatimiililatsaka abo babaali mu mitaambo, 
naluundi ali ni khuuba nga uyo uwewaanatsakayo khuukhola bibiindu bilayi 
mu buli isaambo. 
11Ne abo babaashiili baahele ukhabara khu luruungo lwe banamulekhwa ta; 
lwekhuuba ni bekoomba nga bakana khukhwaalikha, shino sibakhweesa 
shaabarusa khu Kristo. 
12Nashiryo shino shikila bafuniaaka khuufukiilila khwaabwe abe khweesi 
baanyoowa khuulomela Kristo amataayi. 
13Sishili isho shonyene ta, ne naluundi beyika khuumoola busa nga mbaawo 
sheesi bakhola ta, nga batangatanga kimilyango, ni khulooselakho khwisho 
bekyele be luleleembe nga be bubeeyi, nga bakanikha bibiindu bibikhalimo ta. 
14Nashiryo ise imbona ndi khali ba namulekhwa babaashiili baahele bafunile 
baseetsa, basaala babaana, baba nga benaanayo khu be mu ntsu baabwe, nio 
balekhe khuba n'imbuka iye khukhwihaambila mu biindu bibiikhalimo ta. 
15Khulwekhuuba banamulekhwa baalala baamala khaale khuuborokha 
khukhwaama mu diini, baatsya khulondelela Sitaani. 
16Ne noola iliyo umuundu ufukiilila mu Wele uli ni banamulekhwa muungo 
mweewe, niye naabe ubaloleelela; akhawaamba busiro buno wabusindikhila 
be lisaayilo ta, nio shibanyalise nibo khulolelela abo babaakhali n'ubayeeta ta. 
17Basakhulu babaali baraangilisi balayi mwakha khubambaasakho nga abo 
babaakhila khufuna kimikabo kibili, ni khufuurisila ilala abo babatitiikhana nga 
baleekela naluundi nga bakuukuula Kamakhuuwa Kamalayi. 

18Khulwekhuuba bibyaronebwa bikhosefu biloma biri: “Nga ulikho uraambisa 
iyeeyi khuusuta buulo, ukhakibowa imunwa kumukosi ta.” Naluundi ndi, 
“Umuraambi akhila khuuweebwa kumukheemba kweewe.” 
19 Ne umuundu umukhulu ukhamala khumukhalakila busa kumusaango uryo 
ta, akhali nga wemikhile khu bujulisi bwe babaandu babili namwe ta bataru. 
20Abo babatsiililila mu khukhola bibyoonako, n'ubekiitsile mu moni tsye 
babaandu boosi, nio akile babaramile barye. 
21Ise ikhukhupilisa iwe mu moni tsa Wele, ni tsa Kristo Yesu, ni tse bamalayika 
babaali barobole ndi, londelelatsaka khuleekela khuno mu bwitsufu, akhali 
khukhwokesana ikirombooli ta. 
22Yitsililisa naabi mu khuura kamakhono koowo khu muundu utsya 
khuraamba nga umwakaanisi uwa Wele; namwe ukhewaambila atweela ni 
babaandu babaandi nga bali khukhola bibyoonako ta, iwe yiliinda nga s'ulikho 
lisaanda ta. 
23Ukheloosela khuunywatsaka kameetsi konyene ta, ne n'unywatsakekho iviini 
ifwiiti iri nio ikhuyeete mu byeesi uliile, khulwekhuuba ulwalilila. 
24Bibyoonako bye babaandu batweela bibonekhela abulafu, nga byokesana biri 
kumusaango kukhabafuure. Ne bibyoonako bye babaandi bibonekha 
lwanyuma lwayo. 
25Ni musaambo niyo ndweela bikholwa bilayi nabyo bibonekhela abulafu busa; 
ne abe akhaba byakhalekha khubonekhela abulafu, imbaawo unyala khubibisa 
ta. 

1 Timosewo 6 

1Khayo abo boosi babaali mu bukulwa, bayile bakoosi baabwe nga babaandu 
babaali ni khukhwisibwamo shiriifwa mu bwitsufu, nio alekhe khubawo 
ulekelesa lisiina lya Wele ta, ni khuleekela khweefwe ta. 
2Ni n'abo boosi babaali ni bakoosi baabwe babafukiilila mu Wele, balekhe 
khubaleekelesa ndi khulwekhuuba bali babaafukiilila mu Wele ta; ne ndi bali ni 
khukhwakaanisa ni khuminyisakho awo, khulwekhuuba bubwakaanisi 
bwaabwe balikho babukhola isi ibo babaali bafukiilisi naluundi bali bakanwa. 
Uli ni khuleekela naluundi ukhupilise khu biindu bino. 

Khuuleekela khwe bubeeyi ni buyiindifu bwa ŋali 

3Ne umuundu yeesi n'aleekela bibiindu bibikhali bya ngali ta, nga s'afukiilisana 
ni bilomo bye tsamu by'Omukasya weefwe Yesu Kristo ta, ni indeekela iye 
khuurya Wele ta, 
4umuundu uyo aba waayitsula bubeeyi ni khukhwiniinisa, ate nga mbaawo 
sheesi amanyile ta. Aba ali umuundu ukana naabi bye khukhaandisana ni bye 
khuulomana bibiwaamba khu saambo isi babaandu bakanikhamo bilomo, 

bibiireera liibuba, tsikhaando, khukhomyaasa, ni khukhwaambaasilisila buubi 
khu baandi. 
5Naluundi aba akana naabi khukhaandisana ni babaandu babaakhambaasa 
bulaayi ta, nga sibali ni bye bwa ŋali ta. Bambaasa bari idiini ili ni khubareerera 
buyiindifu. 
6Ni abweene awo idiini ikhola umuundu khuuba umuyindifu, ne khuuba 
umusangaafu uri byeesi uli ni nabyo bikhumala, ubwo nibwo buyiindifu bwa 
ŋali. 
7Khulwekhuuba mbaawo sheesi ifwe khwareera khu shiibala ta, naluundi 
imbaawo sheesi ifwe khunyala khurusawo khu shiibala ta. 
8Nashiryo noola khuli ni biilyo ni bikwaaro, ibyo ifwe bikhumala. 

9Ne ibo babekoomba khuuba bayindifu bakwa mu khutsemebwa, ni mu 
mureko, kwe khukhwikoomba khukali naluundi khwe busilu. Khukhwikoomba 
khuno khuli khuubi naluundi khwonakisa babaandu nga khubahesa. 
10Khulwekhuuba khukana kamapeesa nisho isebele iya buli isaambo iye shiibi 
yoosi. Babaandu babaandi khulwe khukhabilila buyiindifu, indi shamilakho 
bakoraana, barura mu khufukiilila, benyoola nga kimyoyo kyaabwe 
kyatiimisiwile ni kumutaambo kumukali. 

Khuusoolana khuulayi khwe khuufukiilila 

11Ne ari iwe, wubeele umuundu uwa Wele, ni wisisakule ibyo byoosi. Iwe 
n'uraambirire bukwalaafu, khuurya Wele, khuufukiilila, khuukana, 
khukhwikhalilikha ni buwolu. 
12N'usoolane khuusoolana khuulayi khwe khuufukiilila, nio akile ufune 
buulamu bubukhawawo ta; khulwekhuuba ni weema mu moni tse babaandu 
bakali wabuula uri ufukiilila mu Wele, bulamu ubwo nibwo bweesi Wele 
akhulaangila. 
13Ikhukaambila mu moni tsa Wele uuwa bibiindu byoosi buulamu, ni mu moni 
tsa Kristo Yesu, uweema mu moni tsa Pontiyo Pilato, waawayo bujulisi bwe 
khubuula khuulayi ukhwo, 
14indi n'ulondelelatsake likaambila lino nga s'ulifuniaakakho ta, naluundi nga 
s'ulikho ni likoondo mu bulamu bwoowo ta, khukhwoolisa khukobola 
khw'Omukasya weefwe, Yesu Kristo. 
15Khuubonekha khweewe khulibawo mu mbuka inyene iyamanyikha isi Wele, 
uli ubuyilisibwa naluundi Umuwuli, Umuyiinga uwe bayiinga naluundi 
Umukasya uwe bakasya. 
16Wele uyo niye ukhalifwa ta; umenya mu buwaanga bweesi umuundu 
akhanyala wesyeenda ambi ta, imbaawo umuundu yeesi uwabubonakho 
namwe unyala wabubonakho ta. Bunyala ni shiriifwa bibikhawawo ta, bibe isi 
umweene uyo. Amiina. 

17Isi abo babaali ni bye buyiindifu bwe bibiindu bye mu shiibala muno, 
bakaambile balekhe khukhwiniinisa angaaki ta, namwe balekhe khura 
bubwiyikinwa bwaabwe mu buyiindifu bwe khaseela busa ta. Ne ni bare 
khukhwiyikina khwaabwe mu Wele, ukhuwa ifwe bibiindu byoosi byeesi 
khwikanilamo, khulwe bubweela bweewe. 
18Bakaambile babe babaandu balayi, bokesanise buyiindifu bwaabwe mu 
khukhola bibiindu bilayi, nga bali babaakharomboosa mu baandu ta naluundi 
nga bali ni bubweela. 
19Nio mu saambo yino babe nga bebiikhila babeene buyiindifu bubuliba 
kumusiinji kumweene mu bulamu bubwiitsa mu moni, nga nibwo bulamu bwa 
ŋali. 
20Timosewo, n'uliinde buulayi ibyo byeesi wawaambisibwa. Ukhewaambila mu 
nganikha tsitsikhalimo khuurya Wele ta, ni khukhaandisana mu bikhalimo ta, 
ibyo byeesi balaanga bari bili bye kamakyesi, ne nga sibilimo kamakyesi ta. 
21Khulwekhuuba iliwo babaaloma bari bali ni kamakyesi ke saambo iyo, ni 
shishamamo ndi bakoraana khukhwaama khu mukhoosi kwe khufukiilila. 
Bubweela bwa Wele bube ni nawe. 

2 Timosewo 

2 Timosewo 1 

1Ibaluwa yino yaama isi ise Paulo, uuli umurume uwa Kristo Yesu, khulwe 
khuukana khwa Wele. Ise narumanibwa khukuukuula bibiwaamba khu bulamu 
bweesi Wele akhulomela ifwe, bweesi khukabananila atweela ni Kristo Yesu. 
2 Ingironela Timosewo, uuli nga umwaana wase umukanwa. Khali Wele Paapa, 
ni Kristo Yesu Umukasya weefwe, bakhuweele iwe tsikhabi, shiisa ni lukoosi. 

Khuusiima ni bilomo bibiisamo kamaani 

3Ise isiima Wele isi nisaaya ni kumwooyo kukukhalimo khukhwikanakana ta, 
nga bakuuka baase ni baakhola khaale. Buli lwaweele, kumuusi ni shiilo nga 
n'imbaloombela inywe, imba ndikho isiima Wele. 
4Ise ishebulila kamasika koowo keesi iwe walila. Shiilo ni kumuusi nikoomba 
naabi khukhubonakho, nio nase nitsule kumwikhoyo. 
5Ishebulila khufukiilila khwa ŋali kweesi uli ni nakhwo khukhuukhalimo 
khukhwikanakana khwoosi ta, khukhuuli nga khweesi kuukhu woowo Loyisi 
aaba ni nakhwo, ni khweesi maayi woowo Yunisi naye aaba nakhwo. Aluno ari, 
ise ishihandalasa ndi khufukiilila ukhwo khuli mus'iiwe. 
6Nashiryo ari ikhushebusa ndi wikyeleese shiwaanwa sha Wele sheesi wafuna 
nga ise ni nakhurakho kamakhono kaase. 
7Khulwekhuuba Wele s'akhuwa ifwe Umwoyo ukhureerera khuurya ta; akhali 
ndi Umwoyo weewe akhwitsusa ifwe ni kamaani, khukana ni khubona khuri 
buli mutweela awula buulamu bweewe. 
8Nashiryo ukhaba ni khuurya mu khukanikha khu biwaamba khu Mukasya ta. 
Namwe ukhaba ni kamaŋaanyu khukanikha khus'ise, uli umubowe khulwa 
Kristo ta. Mu shifwo she khuurya, nawe kabananila atweela mu 
khutaambisibwa khulwe Kamakhuuwa Kamalayi, nga Wele n'aba wakhuwele 
kamaani khushikhola. 
9Wele niye uwakhuwonesa ifwe naluundi wakhulaanga ari khube babaandu 
bakhosefu. Akhuba ndi khulwe buraambi bulayi bweesi khwakhola shonyene 
ta, ne ni khulwe buulayi bwe shitsiilililwa sheewe ni bubweela bweewe 
umweene, byeesi akhuwa ifwe khuubirira mu Kristo Yesu khukhwaama biilo 
ni biilo. 
10Ne aluno ari, Wele wakhwokesanile ifwe bibiindu bino khuubirira mu 
khwiitsa khw'Omuwonesi weefwe, Kristo Yesu. Umweene uyo niye uwarusawo 
kamaani ke khufwa naluundi khuubirira mu Makhuwa Kamalayi warumbula 
buwaanga bwe buulamu bubukhawawo ta. 
11 Ni khulwe Kamakhuuwa Kamalayi kano, Wele waayindobora ise khuuba 
ukakuukuula naluundi umurume, ate naluundi umuleekeli wako. 

12Ise indaambisibwa khulwe'lomo nyene yino. Ne ise seshimaambisa 
kamaŋaanyu ta, khulwekhuuba ise namanya uyo isi nafukiililamo, ni nase 
imandalasila ilala luundi siniririkana ta, ndi anyala khukhuniinda ise ni neesho 
sheesi aambiikhila khukhwoolesa khu shifukhu isho. 
13Loondelela kumukhoosi kwe bilomo bye'tsamu byeesi wawulila 
khukhwaama khus'ise, uwandalalile mu khufukiilila ni mu khukana khukhuuli 
khukhweefwe atweela ni Kristo Yesu. 
14Khuubirira mu maani k'Omwoyo Umukhosefu umenya mus'iifwe, liinda bya 
ŋali bibyareebwa mu makhono koowo. 
15Waashimanya buulayi nga boosi be mu shisiintsa she Asiya, ise ni 
baandurakho, nga nimwo mumuuli Fikelusi ni Helemokene. 
16Khali Umukasya awaambiile be mu ntsu iya Onesiforasi shiisa, 
khulwekhuuba imbuka ingali abe antsisamo kamaani. Si shamuwaambisa niye 
kamaŋaanyu khubona ari ise ndi umubowe mu minyololo ta, 
17khurusakho ndi khukhwaama lweesi olela mu Roma, akhakakho naabi 
wameentsa khukhwoolisa n'anyoola. 
18Khali Umukasya amuwaambile shiisa khu shifukhu isho shimaliilisi. Ni nawe 
wamweene wamanya bulayi bilayi byeesi akholela ise nga ndi mu Efeso. 

2 Timosewo 2 

Umusilikhale umulayi uwa Yesu Kristo 

1Ni nashiryo ari iwe, mwaana wase, n'unyindalile mu bweela bubuuli mu Kristo 
Yesu. 
2Ne ibyo byeesi wawulila khukhwaama khus'ise nga imbileekela, nawe 
bileekele babaandu babelama, babanyala nabo khubileekela babaandi. 
3Nawe ni wihaambile mu khutaambisibwa nga umusilikhale umwiyikinwa uwa 
Kristo Yesu. 
4Umusilikhale yeesi n'aba mu maye, s'eyingisa mu bulamu bwe biindu bye 
babaandu ba busheele ta; khulwekhuuba niye atsiililila khukhola bulayi 
kumulimo kwooyo uwamuyila mu maye. 
5Imbaawo umuundu uli mu masindano ke tsindimo unyala khufuna shiwaanwa 
ta, akhali nga walondelele kamakaambila ke kiminyawo. 
6Umulimi uraamba ni kamaani niye uli ni khukabana khu byaamo bibinyoowa 
bye likyesa. 
7Yambaasa khu biindu byeesi ise indikho inoma, khulwekhuuba Umukasya 
kane akhunyalise iwe khubimanya byoosi. 

8Shebulila Yesu Kristo, uwalamukha khukhwaama mu bafu, naluundi uwaba 
uwe mu shikuuka sha Dawudi, nga ni bamukanikhakho mu Makhuwa Kamalayi 
keesi ise indeekela. 
9Ise indaambisibwa naluundi ndi mu bubowe nga umufuniaki we 
kamakaambila, khulwe ilomo iye Kamakhuuwa Kamalayi. Ne ise naakhaba 
umubowe, Ilomo ya Wele shiili mu bubowe ta. 
10Ni nashiryo ise ninyindaalila buli shitweela khulwe babaandu ba Wele 
babaali barobole, ndi nio nabo banyoole buwonesi bubwama mu Kristo Yesu, 
bubureera shiriifwa shikhawawo ta. 
11Shilomo sha ŋali shili shiri: “Noola ifwe khwafwila atweela ni Kristo, nafwe 
khulimenya ni naye; 
12 ni khuba khweloseele khuunyindaalila, nafwe khuliba babaawulila atweela 
ni naye. Ni khumwikaana niye, ni naye akhakhwikaane ifwe. 
13Ikhaba nga ifwe sikhuli babeyikinwa ta, niye arama nga ali umwiyikinwa. 
Khulwekhuuba niye s'anyala khukhwiyikaana niye umweene ta.” 

Umuraambi uwafukiilisibwa ni Wele 

14Babaandu boowo n'ubashebusaatsake bino, naluundi ubakhonyakilile mu 
bulayi mu moni tsya Wele, uri balekhe khusoolana khulwe tsintsawukhana mu 
byeesi bilomo bimanyisa ta. Khukhaandisana khuno imbaawo shilayi sheesi 
khureera ta, akhali ndi khwonakisa busa abo babarekeeresa. 
15Khakakho khubona uri uli umuundu umulayi mu moni tsya Wele, umuraambi 
umulayi ukhawaambibwa kamaŋaanyu khu lwe buraambi bweewe ta, 
umuraambi uleekela buulayi buurume bwa ŋali bwa Wele. 
16Ukhehaambila mu nganikha tsitsitaambamo khuurya Wele ta. Tsino 
tsireerera busa babaandu khukhwiloosela khukhwawukhana khukhwaama 
khu Wele. 
17Tsinganikha tsifwaanana nga itsyo tsili busa nga likoontsyo lilikhawona ta, ne 
lililoosela busa khubalaaha. Himenewo ni Fileto nibo bali baandu batweela khu 
behaambila mu biindu nga ibyo. 
18Bano baamala khaale khurura khu mukhoosi kwe bya ŋali, nga baleekela bari 
khulamukha khukhwaama mu bafu khwaamala khaale khuubawo. 
Bakosaasakosaasa khuufukiilila khwe babaandu balala. 
19 Ne kumusiinji kumuwaangafu kweesi Wele asimikha imbaawo unyala 
khuukutengaasa ta; nga kulikho buurone bubuuloma buri “Umukasya 
umweene waamanya abo babaali babeewe.” Naluundi buri, “Buli umuundu 
yeesi uloma ari ali w'Omukasya, ali ni khuulekha kumukhoosi kwe 
bubwoonaki.” 
20Muntsu ili imboofu munyolikhanamo tsisowaani ni bipwakhuli bya buli 
isaambo: bilala babikhola mu feeza, ni bibiindi mu zaabu, bilala bibuumbe 

khukhwaama mu liloba; bilala bye kimikholo kya buraawa bibiindi bye 
khuraambisa buli busheele. 
21Umuundu yeesi n'epyeluusa khukhwaama khu byoonako, aba kane 
araambisibwe mu buraambi bwa buraawa, khulwekhuuba aba umukhosefu 
naluundi aba ali uwe kumukaso isi Umukasya. Aba ali mwirekefu khukhola 
buraambi bulayi bwoosi. 
22Nashiryo ukhehaambila mu biindu bye lusooleli bibikhongelesa ta, ne akhali 
rabira naabi mu bye bukhosefu, nga ubirira mu khufukiilila, ube uwe khukana, 
ni lukoosi, nga witubaasa atweela ni naabo babaali ni kimyoyo kimilayi, nga 
beyikina Umukasya. 
23Ne ukhehaambila mu khukhaandisana khwe busilu khukhukhalimo 
kamakyesi ta, khulwekhuuba nga iwe n'umanyile tsikhaando tsino tsireera 
busa khulomana. 
24Nga n'uli umwakaanisi w'Omukasya, siwakhiile khuuba umuundu ulomana 
ta. Uli ni khuuba uwe shiisa isi babaandu boosi, umuleekeli umulayi naluundi 
uwikhalilikha. 
25Abo babaakhukhaandisa iwe, uli ni khubakwalaasa ni kumwoyo kumulayi, 
manya lukana Wele wabayeeta wabawa ikhabi iye khukhwibiiyisa bibyoonako 
byaabwe manya boola khu khumanya bya ŋali. 
26Shino shinyala khubayeeta belamo khu makyesi babimbukha tsimoni nio 
akile belukhe khukhwaama mu mureko kwa Sitaani, abe uwabawaamba baaba 
nga bakhola byeesi niye akana. 

2 Timosewo 3 

Bifukhu bimaliilisi 

1Ne iwe wakhiile umanye uri bihangafu bilibawo mu bifukhu bimaliilisi. 
2Khulwekhuuba babaandu baliba nga bali batakha, babeyiinga, nga bafwotsola, 
bakhomyaasa, baminyaalila basaali baabwe, si basiima ta, si barya Wele ta. 
3Baliba bababirisa bashaabwe buubi, babaakheyakhila ta, babetsuule 
khulekelesa, be bisaayumba, barafu, naluundi babaakhakana bibiindu bilayi ta. 
4Baliba be tsimbomelo, babaakhetsiililisa ta, babetsuule khukhwiyiinga; nga 
bakana bibiindu bye khaseela busa mu shifwo she khukana Wele. 
5Bekholisa busa nga babesaaya Wele, ne ilala mu ŋali si bamufukiililamo ta. 
Ukhabakho ni khukholakana ni babaandu babafwaana nga bano bari ta. 
6Khulwekhuuba mubeene abo mulimo batweela babaatsya beyingisa mu ntsu 
tsye babaandu babaandi, bakwaana bakhasi be tsimoni tsindeeyi, babetsuule 
bibyoonako naluundi babaakhonjelesebwa ni bibiindu bikhali bitweela ta. 

7Bakhasi bano busheele bakhakakho khukhwiyika, ne si banyala boola khu bya 
ŋali ta. 
8Shili busa nga Yane ni Yambelesi ni baakhaandisa Musa, musaambo niyo 
indweela babaandu bano bakhaandisa bya ŋali. Babaandu bano bali ni 
intsambaasa imbi, naluundi khufukiilila khwaabwe si khulimo itsamu ta. 
9Ne bikholwa byaabwe bino imbaawo isi binabayila ta, khulwekhuuba buli 
mutweela akhaabone busilu bwaabwe, nga ni shakholikha khu basaani babili 
abo. 

Khuukaambila khuumaliilisi 

10Ne iwe ari walondelela khuleekela khwase. Naluundi wamanya intsibirisa 
yase ni shitsiilililwa shase mu bulamu. Iwe wamanya khufukiilila khwase, 
khukhwinyindaalila khwase, khuukana khwase, ni khukhwikhaliilikha khwase. 
11Iwe waamanya khukubyeengebwa khwase, ni khutaambisibwa khwase, ni 
bibyantsolakho nga ise ndi i Antiyoki, ni Ikoniyo, ni Lisitura. Waamanya 
khukhuungubyeenga khweesi ise nekhalilikha; ne shitweela busa Umukasya 
aambonisa bibiindu bino byoosi. 
12Ilala, abo boosi babekoomba khuumenya buulamu bukhosefu nga bali 
atweela ni Kristo Yesu, babaandu babaandi balibakubyeenga. 
13Ne baboonaki ni naabo babekholisa busa, baliilosela bwilooseli busa 
khukhwoonekha babe baabi babeene, nga bawombesa babaandi naluundi nga 
nabo babeene bewombesa. 
14Ne iwe ukhaba nga nibo ta, iwe yiloosela khuumenya mu bya ŋali byeesi 
weyika naluundi byeesi ufukiililamo. Iwe waamanya abo babaaba baleekeli 
boowo. 
15Naluundi shebulila uri khukhwaama mu bwaana bwoowo, iwe abe wasiima 
Bibyaronebwa Bikhosefu, bibikhuleekela iwe khufukiilila nio unyoole 
buwonesi bubwiitsa khuubirira mu Kristo Yesu. 
16Bibyaronebwa bikhosefu byoosi byabiitibwakho ni Wele naluundi nibyo bili 
bye itsamu khubiraambisa mu khuleekela, khukhwikiitsa, khukwalaasa ni 
khukaambila bibiwaamba khu bulamu bulayi. 
17Bino biyeeta umuundu uli umwakaanisi uwa Wele khuuba nga wamanya buli 
shitweela, naluundi nga ali na buli sheesi ekoomba mu khukhola buli buraambi 
bulayi bwoosi. 

2 Timosewo 4 

1Mu moni tsya Wele ni tsya Kristo Yesu, nga niye ulikhalila babaandu baalamu 
ni babaafwa kimisaango, naluundi khukhwiitsa khweewe ni buyiinga bweewe, 
ise ikhuupilisa iwe ni kamaani ndi: 



2364 

 

 
Ibayibuli Ingwalaafu 

© 2016 Bible Society of Uganda. 
  

 

 

2oba imbuka ili induufu namwe s'ili induufu ta, iwe boolela ilomo sha Wele. Mu 
khuleekela khwoowo khongelesa, ubiiyise, yisamo babaandi kamaani, naluundi 
yokesanaatsaka khukhwikhaliilikha khukali. 
3Khulwekhuuba imbuka ilikho yiitsa isi babaandu balilobela khurekeeresa 
indeekela ilimo itsamu, ne kamaru kaabwe kalibakhonjelesa khulondelela 
bibikhalimo ta, naluundi babeene bakhebusanile baleekeli babaabwe 
khubwaabwe khubaleekela byeesi bakana khurekeeresa. 
4Balishuukha khukhwaama mu khurekeeresa bya ŋali batsye khurekeeresa 
bye tsingano busa. 
5Ne iwe ukhaba uryo ta, n'ube mwirekefu busheele, yikhaliilika 
khutaambisibwa, khola kumulimo kwe khuboolela Kamakhuuwa Kamalayi, 
nga wolelesa buraambi bwoowo bulayi. 
6Khulwekhuuba ari ise imbuka yase yoolile iye khuwaanibwayo khulwe 
babaandi; imbuka yase iye khurura mu shiibala muno yoolile. 
7Ise nakhakilekho khusoolana bulayi nga ni shikanibwa, natimile tsindimo 
khukhwoola ikhumalilisa, nalondelele bye khufukiilila. 
8Nashiryo shishiramile, ari ise khufuna lihabi lye bukhosefu, lyeesi Umukasya 
uli umukayi umwilama, akhaambe ise khu shifukhu shimaliilisi. Ne akhuba ise 
senyene ta, ne ni n'aabo boosi babaali ni khuukana nga baliindiilila khubonekha 
khweewe. 
9Khakakho khukhwiitsa khaangu isi ndi khukhuumbonakho. 

10Lwekhuuba Demasi waayiindekha ise senyene khulwe khuukana bibiindu 
bye mu shiibala muno, waatsya i Sesalonika. Kelesene waatsya i Galatiya, ni 
Tito waatsya i Dalumatiya. 
11Luka yenyene niye uli ano ni nase. Nga wiitsa yiitsa ni Mako, khulwekhuuba 
ali umulayi naabi mu khunjeeta ise. 
12Tikiko ise namusindikha i Efeso. 

13 Nga wiitsa reera shikwaaro sheesi ise nalekhela Kalipo i Turowa. Reera ni 
buurone ubwo, ni khuminyisila ilala ubwo bweesi baarona khu mahaafu. 
14 Alekizanda umubasi uwe bibyuuma wayiikhola ise ilomo imbi naabi; 
Umukasya niye uli mwilihaasa ibyo byoosi byeesi akhola. 
15Uli ni khumwiliinda naabi, khulwekhuuba niye akhaandisa naabi buurume 
bweefwe ni kamaani. 
16Mu khwiwotsakho khwase khukhwanyoowa, imbaawo umuundu uwanjeeta 
ta; boosi bantsantsukha bandekha senyene. Inoomba ndi khali Wele 
abawaambile shiisa. 

17Ne Wele niye uwaba ni nase, waamba ise kamaani ke khukuukuula buurume 
mu bwitsufu, ari nio manya Banaambo boosi bawulile. Ni nashiryo shino 
shambonesa ise khu khukhalila kumusaango kwe khufwa. 
18Namanyile ndi kane Umukasya ambonise ise khukhwaama mu bihangafu 
byoosi, ambile bwela antsolise ise mu Buyiinga bweewe bwe Mwikulu. 
Shiriifwa shibe isi Umukasya biilo ni biilo. Amiina. 

Khuusheesa khuumalilisi 

19 N'usheesele Pulisikila ni Akula, ni be mu ntsu ya Onesiforasi boosi. 

20 Erasto waarama i Korinso; ne Tuulofimu ise namulekha i Mileto nga ali 
umutsiina. 
21Khakakho naabi wiitse nga imbuka iye bunyifu bubiriirifu ishiili khukhwoola 
ta. Yubulosi, ni Pudeni, ni Linasi, ni Kilawudiya, ni be buulebe boosi 
bakhusheesele. 
22Umukasya abe ni kumwoyo kwoowo. Bubweela bw'Omukasya bube ni nawe. 

Tito 

Tito 1 

1Ise Paulo, ndi umwakaanisi uwa Wele, naluundi ndi umurume uwa Yesu 
Kristo. Ise narumanibwa khukhwiloosela khuusalanisa khufukiilila isi barobole 
ba Wele, ni khuubayeeta mu khumanya bwa ŋali bububoolesa mu khurya Wele. 
2Shino ise ishikhola khulwe khukhwiyikina buulamu bubukhawawo ta, bweesi 
Wele ukhawombesa ta, aakhulomela ifwe, khaale khakheene. 
3Khukhwiyikina khuno, Wele akhwokesanisila mu mbuka inyene mu lomo 
yeewe, khuubirira mu khulaangilila kamakhuuwa kamalayi khweesi ise ikhola, 
khukhwaamaambisibwa ise khulwe khuukhalawo khwa Wele, Umuwonesi 
weefwe. 
4 Tito, ise indikho ikhuronela iwe, uli umwaana uwase ilala, mu khufukiilila 
khweesi khulimo fweesi, nga ikhulomela ndi, bubweela ni lukoosi bibyaama isi 
Paapa Wele, atweela n'umuwonesi weefwe Kristo Yesu, bibe ni nawe. 

Buuraambi bwa Tito mu Kurete 

5Ilomo iyakila nio ise naakhulekha iwe mu Kurete yaba ndi utabusake ibyo 
bibyaba nga bishiili khutereera ta, naluundi ndi urobole baraangilisi mu 
khufukiilila mu buli shiriimba, nga ise ni nakhulomela. 
6Uyo yeesi isi iwe urobola khuuba umuraangilisi aakha khuuba umusaani 
ukhalikho ni likoondo lyoosi ta, naluundi aakha khuuba n'umukyelema 
mutweela yenyene. Babaana beewe baakha khuuba be tsisaambo tseesi 
babaandu bakhekanakana lwekhuuba tsili tsye busilu ta, naluundi sibaakha 
khuuba be bumiinyi ta. 
7Lwekhuuba nabwaayi ali umuliindi uwe kimilimo kya Wele, aakha khuuba 
umuundu ukhalikho ni likoondo lyoosi ta. S'akhila khuuba umuundu 
uwiniinisa, namwe uwikhalalisaka, namwe umumeesi, namwe uwe 
bisaayumba, namwe uwiwuuma bibiindu khulwe kumuluungo ta. 
8Ne akhali ali ni khuuba umuundu umweela, ukana khuukhola bibiindu bilayi, 
uwitsililisa naabi mu byeesi akhola, umukwalaafu, umukhosefu, naluundi uwe 
tsisaambo tsindayi. 
9Ali ni khuuwandalalila khu Lomo ya Wele iya ŋali, nga n'ili, nio akile 
khuleekela khweewe khube khukhuulimo itsamu, naluundi nio akile anyalise 
khutsuntsumilisa abo babaakhaandisa khuuleekela khuno. 
10Khulwekhuuba iliwo babaandu banabumiinyi bakali, babekhoomba busa ni 
kimilomo, naluundi babeeyi, ni khufuurira ilala, abo babenjila imbalu. 
11Babaandu bano baakha bakamisibwa. Khulwekhuuba balikho bakosaasa 
babaandu be muungo tsingali, nga babaleekela bibiindu byeesi 
bakhandyakhiile khuleekela ta. Bakhola shino khulwekhuuba nibo bali 
n'isaambo yeesi bafunamo kamafuurisa. 

12Umuundu mutweela khu Bakurete beene abo, uli mutweela khu baŋoosi 
baabwe aloma ari, “Bakurete busheele bali babeeyi, bali busa nga tsisolo, be 
kumuluungo naluundi baatoro.” 
13Sheesi niye abalomakho shino shili sha ŋali. Nashiryo uli ni khubabiiyisa ni 
kamaani, nio akile nabo batsowatsowane mu khufukiilila khwaabwe. 
14Ukheela khurekeeresa tsingano tsye Shiyudaaya tsye bubeeyi, namwe 
kamakaambila ke babaandu babaakhakana bya ŋali ta. 
15Isi babaandu bakwalaafu, bibiindu byoosi bili bikwalaafu. Ne isi ibo 
babaakhali bakwalaafu ta, babaali banyaalu naluundi babaakhafukiilila ta, 
imbaawo shikwalaafu isi bali ta. Bibyambaaso byaabwe ni kimyoyo kyaabwe 
byaaborokha. 
16Babaandu nga babeene abo bekholisa bari barya Wele, ne buraambi 
bwaabwe bwokesanisa buri si baamumanya niye ta. Bali babawuraana, 
naluundi sibarekeeresa bya Wele ta, lwekhuuba mbaawo shikholwa sheesi 
banyala khukhola shishiili shilayi ta. 

Tito 2 

Indeekela iya ŋali 

1Tito, iwe waakha khuuleekela bibiindu bibiili bituufu byonyene. 
2Boolela basakhulu babe nga betsiililisa, babe babaandu babaali baŋali, be 
kamakhula, naluundi babewula babeene. Babe babaandu batuufu mu 
khufukiilila, ni khuukana, ni khukhwikhaliilikha. 
3Boolela bakyelema bakhulu, nabo baryo babe babebirisa bulayi, nga babaandu 
babakana Umukasya. Bakhaba babaali ni khulekelesa ta, naluundi bakhaba 
bameesi ta. Bali ni khuuba babaandu babaleekela bibiindu bilayi, 
4nio akile bakyelema babaashiili b'ekhaana nabo banyalise khuuba bakyelema 
baalayi nga babaakana baseetsa baabwe naluundi ba maayi baalayi. 
5Bakyelema babaashiili b'ekhaana bali ni khuubona bari beliinda bulayi 
naluundi akhali lisaanda ta, nga be shiisa, babaaliinda ango bulayi, babawulila 
baseetsa baabwe. Shino kane shibayeete nio alekhe khubawo umuundu na 
mutweela ukhomyaasa Ilomo ya Wele ta. 
6Ni musaambo niyo ndweela, iwe n'ukhupilise basaani babaashiili baahele, 
khukhwiliinda bulayi. 
7Mu buli shitweela iwe ni wiyokesanise nga she khuubonelakho isi babaaramile 
boosi. Ni mu khuleekela khwoowo uli ni khukhwokesana uri uli uwa ŋali 
naluundi urabira. 
8Mu khuleekela khwoowo, raambisa lulimi lweesi umanya uri mbaawo 
umuundu namutweela unyala walulekelesa ta. Nga wakholile shino, ni basiku 



2368 

 

 
Ibayibuli Ingwalaafu 

© 2016 Bible Society of Uganda. 
  

 

 

boowo kane kamaŋaanyu kabawambe, balekhe khukhulomakho shishiindu 
shoosi ta. 
9Boolela bakulwa uri busheele bali ni khuwulila bakoosi baabwe ni khukhola 
buli shishiikanibwa, mu buli saambo. Bakulwa bakhakambuusa bakoosi 
baabwe, 
10namwe bakheeba shishiindu khukhwaama khu bakoosi baabwe ta. Ne akhali 
ndi ni beyokesanise nga ni bali be tsisaambo tsindayi luundi nga babeyikinwa 
nio banyale khuweesa shiriifwa ibyo bibileekelwa bibiwaamba khu Wele 
Umuwonesi weefwe. 
11Lwekhuuba bubweela bwa Wele bwayiitsa khulwe khuuwonesa babaandu 
boosi. 
12Wele akhuleekela ifwe khuulekha bye bubwoonaki ni khuulekha 
khukhwikoomba khwe bibiindu bye mu shiibala ta, ari nio khumenye buulamu 
bulayi bubuuli bwe bukhosefu mu shiibala muno. 
13Khuli ni khukhwiyikina khukali nga khuliindiilila khubonekha khwe shiriifwa 
sha Wele weefwe umukhulu naabi, naluundi uli niye Umuwonesi weefwe, Yesu 
Kristo. 
14Umweene uyo ewaanayo umweene khuukhumusa ifwe khukhwaama khu 
buli shishiindu she bubwoonaki shoosi, ari nio akaluse kimyoyo kyeefwe 
kikyele kimikhosefu. Niye akana ifwe khube babaandu babeewe babeene, 
naluundi ari khube babanyikhila mu khukhola bibiindu bilayi. 
15Leekela bibiindu bino byoosi, khukhwiisamo babaandu kamaani ni 
khuubakolola mu mikhoosi kyaabwe, nga uraambisa bunyala bwoowo bweesi 
uli ni nabwo. Khakakho ubone uri mbaawo umuundu yeesi ukhulekelesa ta. 

Tito 3 

Tsisaambo tsitsaakhila Umukristo 

1N'ushebusaatsake babaandu boowo nio babaatsake babaawulila bawuli ni 
khuuwulila abo boosi babaali ni bunyala. Khayo babe beerekefu khuukhola 
kimilimo kimilayi kyeesi bawuli baba baabalomele khuukhola. 
2Bakhakanikha buubi khu bashaabwe ta, balekhe khukhwiwaambila mu bye 
khuulomana. Khayo babe bawolu nga bokesanisa intsibirisa indayi isi 
babaandu boosi. 
3Lwekhuuba nafwe fwabeene khaale khwaba baasilu, nga sikhuwulila ta; 
khwaba khwawombesebwa, nga khwakoraanisibwa ni khukhwikoomba khwe 
bibiindu khwa buli saambo, khulwe kimikhoyo kikikhalimo ta. Abe 
khwonakisila imbuka yeefwe mu likoko ni mu libuba, nga babaandu 
baakhubiyila ifwe, ni nafwe nga khwababiiyila. 
4Ne shiisa ni khuukana khuukali bya Wele umuwonesi weefwe ni byabonekha, 

5Wele wakhuwonesa ifwe. Wele akhuwonesa ifwe akhuba khulwe buraambi 
bukhosefu bweesi khwakhola ta, ne khulwe shiisa sheewe, nga abirira mu 
khukhusiinga ifwe khwasaalikha bushaakha, naluundi wakhwisa ifwe 
bushaakha mu Mwoyo Umukhosefu. 
6Wele akhutsukhakho ifwe Umwoyo Umukhosefu mu bukali khulwa Yesu 
Kristo, uli umuwonesi weefwe. 
7Wele akhola shino ari nio manya khusiingibwekho bibyoonako byeefwe 
khulwe shiisa sheewe, nio khuryo khwikyele basikha babaali ni khukhwiyikina 
mu bulamu bubukhawawo ta. 
8Buurume buno ilala buli bwa ŋali. Ise ingana ndi bibiindu bino ubireerekho 
ilala kamaani, nio manya abo babaafukiilila mu Wele betsiililise mu bulamu 
bwaabwe, nga busheele bakhola bibiindu bilayi. Bibiindu bino bilayi naabi, 
naluundi biyeeta babaandu boosi. 
9Ne ukhehambatsakila mu khaando tsye busilu tsitsiwaamba khu bakuuka 
beefwe, namwe tsikhaando ni khulomana bibiwaamba khu makaambila ka 
Musa ta. Bibiindu nga ibyo sibiyeeta ta, naluundi sibilimo itsamu ta. 
10Ne abo babareera tsintsawukhana, n'ubareewula ifuunda indweela namwe 
tsibili, lwanyuma nga balobile khukhurekeeresa iwe, wakame khu kholakana 
ni nabo. 
11Lwekhuuba wamanya uri umuundu uli aryo aba wayonekha, naluundi 
umweene aba ekhalila kumusaango. 

Khuukaambila khuumalilisi 

12 Nga neetsile khurumana Aletema namwe Tikiko is'uli, khakakho naabi wiitse 
i Nikopoli isi ise ikhaabe. Lwekhuuba nakhalilewo khuuba ibweene iyo mu 
biseela bye kumunaane. 
13Khakakho naabi khuuyeeta Zena umunamakaambila ni Apolo, mu lukyeendo 
lwaabwe, nga ubawa buli shitweela shishikanibwa. 
14Boolela babaandu beefwe bamanye khuraambisa imbuka yaabwe bulayi, nga 
bakhola bibiindu bibyombekha, naluundi bibiyeeta babaandu boosi. 
15Abo boosi babaali ni nase baakhusheesele iwe. Nawe n'ukhukheesele abo 
babaali bafukiilili basheefwe. Tsikhabi tsa Wele tsibe ni nanywe mweesi. 

Filemoni 

Filemoni 1 

1Buurume buno bwaama isi ise Paulo, nga ndi umubowe, khulwa Kristo Yesu; 
naluundi bwama isi uwe buulebe, Timosewo. Khukhuronela iwe Filemoni, uli 
umukanwa weefwe naluundi umuraambi uwasheefwe. 
2Naluundi khuburonela bafukiilisi boosi babaabuusana khuloombela mu ntsu 
yoowo, ni Apofiya umukooko weefwe, ni Alikipo umuraambi uwasheefwe. 
3Khuloomba khuri khali Wele Paapa, n'Umukasya weefwe Yesu Kristo 
babaweele inywe tsikhabi ni lukoosi. 

Khuukana ni khuufukiilila khwa Filemoni 

4Uwe buulebe Filemoni, busheele ise n'imba nga inoomba, isiima Wele 
naluundi ise ikhuloombelakho iwe. 
5Khulwekhuuba ise imbulila naabi khu biindu bibiwaamba khu khufukiilila 
khweesi uli ni nakhwo mu Yesu Kristo, ni khuukana khweesi uli ni nakhwo isi 
bakhosefu ba Wele boosi. 
6Khuloomba khwase khuli ndi butweela bweefwe ni nawe nga babaandu 
babafukiilila mu Wele, khali khukhureerere ifwe fweesi ikholakana indayi iya 
buli ikhabi, musaambo yeesi khukananilamo atweela buulamu bweefwe mu 
Kristo. 
7Khulwekhuuba uwe buulebe, khuukana khwoowo khweesi uli ni nakhwo, 
khwandereere ise kumwikhoyo kumukali, naluundi khwantsisilemo ise 
kamaani. Iwe wekhoyesele kimyoyo kye bakhosefu boosi babafukiilila mu 
Wele. 

Paulo ekontselela Filemoni khulwa Onesimo 

8Nashiryo khulwe lomo yino, naluundi nga uwe buulebe khulwa Kristo, 
nandibeele umunyindalifu naabi khukhulakila iwe khukhola shishiindu 
shishikaniwa. 
9Ne khulwekhuuba ise ikhukana iwe naabi, indikho ikhwikontselela. Ikhola 
shino mu lisiina lya Kristo Yesu, akhaba nga ise Paulo, ari ndi umusaakhulu, 
naluundi ndi umubowe khulwa Kristo. 
10Nashiryo indikho ikhwikontselela khulwa Onesimo, uli umwaana uwase 
umweene, khulwa Yesu Kristo. Ise nekyela umusaali wa Onesimo mu bye 
kumwoyo nga ndi mu bubowe. 
11Amataayi ako, abe s'ali uwe kumukaso isi iwe ta, ne ari ali uwe kumukaso isi 
iwe ni nase. 
12Ni khuukana khwase khwoosi, ari imwakaanisa khukobola isi iwe uli. 

13Ise nandikoombile khumenya ni naye ino, nga ndi mu bubowe khulwe 
khulaangilila kamakhuuwa kamalayi, nio aba umwakaanisi wase mu shifwo 
shoowo. 
14Ne ise shingana nakhuwanyiinya iwe khukhola bubwakaanisi ise ndi ta. 
Ingana wamweene ushikhole nga shaama khu bulayi bwoowo. Nashiryo ise 
shingana ikhole shishiindu shoosi sheesi iwe ukhafukiilisile ta. 
15Shinyala shaba shiri Onesimo akhururakho khuumala imbuka ifwiiti, ari nio 
akile akobole khu menya ni nawe khumala biilo ni biilo. 
16Ne ari s'ali umukulwa busa nga n'aba amataayi ta; ari afuurisakho umukulwa. 
Khulwekhuuba ari ali uwe buulebe umukanwa mu Kristo. Ise ari andikho 
kumukaso kumukali naabi. Akhaba khus'iwe, kane akhubekho kumukaso 
kumukali naabi, khuyilila atweela nga umuundu umukulwa naluundi nga uwe 
buulebe mu Kristo. 
17Nashiryo, noola iwe untsambaasakho ise khuuba uwashoowo, 
n'umwakaanile musaambo niyo indweela nga abe niwanditsakaaniile ise. 
18Abe noola Onesimo wakhukholakho iwe shiibi shoosi, namwe iliwo sheesi 
umubaantsa, ibyo khayo bibe khus'ise. 
19Ise Paulo, urona ni kumukhono kwase kumweene, nga inoma indi ise 
ikhaakhuliyile. Ne iwe wamweene washimanya uri uliwo khulwase. 
20Nashiryo, uwe buulebe, n'umambile ise shiisa khulw'Omukasya. Nga uwe 
buulebe uwashaase mu Kristo, n'untsisemo ise kamaani. 
21Ikhaba nga n'indi khurona, naamanyile ndi kane ukhole sheesi ndikho 
ikhuloomba. Ise naamanyile ndi kane ukhole ni bibiminyisakho byeesi ise 
ikhuloombile. 
22Mu mbuka niyo indweela, n'unengekhareengekhele shiseenge she 
khukonamo shitweela. Khulwekhuuba niyikina ndi Wele kane arekeerese 
khuloomba khwenywe mweesi, anyalise khukhungobosa ise isi muli. 

Khuusheesa khuumalilisi 

23 Epafura, uli umubowe uwashaase khulwa Kristo Yesu, waabasheesele. 

24Ni baraambi bashaase, Mako, Arisitaluko ni Demasi, ni Luka, nabo 
baabasheesele. 
25Khayo bubweela bw'Omukasya weefwe Yesu Kristo, bube ni nanywe mweesi. 

Baheburania 

Baheburania 1 

Wele akanikha khuubirira mu Mwaana weewe 

1Mu bifukhu bye khaale, Wele aakanikhatsaka isi bakuuka beefwe kimiluundi 
mikali musaambo tsingali, nga abirira mu baŋoosi. 
2Ne mu bifukhu byalwanyuma bino, Wele akanikha ni nafwe nga abirira mu 
Mwaana weewe isi aarobola khuuba umusikha wa byoosi. Luundi khuubirira 
mu niye aabuumba shiibala shoosi. 
3Mu mwaana nimwo mumuuli khuumelamela khwe shiriifwa sha Wele, luundi 
niye shifwaananyi sheewe shisheene. Naluundi Umwaana mweene niye 
uwaambiliile shiibala shoosi ni shilomo sheewe she kamaani. Ne n'amala 
khukhola kumulimo kwe khusiinga bibyoonako, aryo ekhala khu mukhono 
kumulayi kwa Wele umukhulu we mwikulu. 

Buukhulu bw'Omwaana wa Wele 

4Umwaana ekyela umukhulu khufuura bamalayika, nga ni lisiina lyeewe lyeesi 
aweebwa ni lili likhulu naabi khufuura lilyaabwe. 
5Lwekhuuba mbaawo na mutweela khu bamalayika esi Wele alomakho ari, 
“Iwe uli umwaana wase, shaleelo nekyelile Paapawo ta.” Namwe luundi 
mbaawo malayika isi Wele alomakho ari, “Ise kane imbe paapawe, ni naye kane 
abe Umwaana wase ta.” 
6 Ne Wele nga akaanisa Umwaana weewe umukiboole mu shiibala aloma, ari, 
“Lekha bamalayika ba Wele boosi bamwisaaye.” 
7 Ne isi bamalayika beewe Wele aloma ari, “Niye akhola bamalayika beewe 
imbewo, ni babakaanisi beewe nga khukhwimemula khwe kumulilo.” 
8 Ne khu mwaana aloma ari, “O Wele, shitsoloŋo shoowo kane shibatsakewo 
biilo ni biilo, ni khuwula khwoowo khulayi nikhwo khuwula khwe buyiinga 
bwoowo. 
9Iwe wakana bukwalaafu, wabiyila bubwoonaki. Isho nisho shishakila Wele, 
Wele woowo akhwawulakho, wakhuwa shiriifwa khufuura bashoowo, nga 
akhutsukhakho kamafura ni kumwikhoyo.” 
10 Naluundi aloma ari, “Iwe Umukasya, makiboole warawo shiibala, ni likulu 
nalyo nilyo kumulimo kwe kamakhono koowo. 
11Nibyo byoosi biliwawo, ne iwe kane uramewo. Ibyo byoosi bilikora nga 
shikwaaro. 
12Ulibifuumba nga shikwaaro, naluundi nabyo nga shikwaaro bilishuusibwa. 
Ne iwe kane ubatsakewo nga sushuukhakho ta, ni kimiiko kyoowo sikyakama 
ta.” 

13 Ne malayika shiina yeesi Wele alomakho ari, “Yikhala khu mukhono kwase 
kumulayi, khukhwoolesa ni ndikalusa basiku boowo khuuba kharebe kheesi 
ulaambisakho bikyele byoowo?” 
14Bamalayika boosi sibali nikyo kimyoyo kikyakaanisa, kikyarumaniwa 
khukhwakaanisa, lwabo babaatsya khusikhila buwonesi? 

Baheburania 2 

Buuwonesi bwe kamaani 

1Nashiryo ifwe khwaakha khukhwinaanayo naabi khu biindu bya ŋali byeesi 
khuwuliile, nio khulekhe khukoraanisibwa ta. 
2Lwekhuuba noola shilomo shishalomebwa ni bamalayika shaba ni shisheene, 
ni khukhwoneka khwoosi ni bumiinyi byanyoola shitaambiso shishibyakhila. 
3Nafwe khulinyala khuryeena khutitukha, noola sikhwinaanayo isi buwonesi 
bukhulu bufwaana buryo ta? Buwonesi makiboole bwanyoowa khulomewakho 
n'Umukasya, nio bwaŋaŋasibwa is'ifwe ni naabo babamuwulila. 
4Wele umweene aloselakho bujulisi bweewe khu bye kamakaanga, ni 
bubonelo, ni bibiyaangisa bibiindi swa busa, ni biwaanwa by'Omwoyo 
Umukhosefu bibyakabibwa nga khuukana khweewe ni khuli. 
5Lwekhuuba bamalayika sibali nibo beesi Wele awa khuwula shiibala isho 
shiitsya khwiitsa, sheesi khulomakho ta. 
6Ne aliwo isi umuundu mutweela alomela ari, “Umuundu niye shiina, nio iwe 
khumushebulila. Namwe Umwaana w'Omuundu iwe khumwinaanayo? 
7Iwe wamubuumba khuutaambakho khakyeekhe khuuba nga bamalayika, 
wamukwaarisa liyabi lye shiriifwa ni lukoosi. 
8Waara bibiindu byoosi aasi e bikyele byeewe.” Wele khuura bibiindu byoosi 
aasi e bikyele byeewe, mbaawo na shitweela sheesi Wele alekha khuura mu 
bunyala bweewe ta. Ni naari sikhubona nga bibiindu byoosi bili mu bunyala 
bweewe ta. 
9Ne khubona Yesu uwakholewa nga ataambakho khakyeekhe khuuba nga 
bamalayika; ari niye wakwaarisibwa shiriifwa ni lukoosi, lwe khutaambisibwa 
khwe khuufwa, nio akile lwe bubweela bwa Wele, anyale khutsemakho 
khuufwa khulwa buli muundu. 
10Lwekhuuba Wele shamwaakhila, nga khulweewe umweene, luundi nga mu 
niye buli shiindu shoosi shareewawo khufukiilila Yesu, uuli umweene 
umurakikhisi luundi umukhulu we buwonesi. Aryo aataambisibwa nio akile 
areere babaana bakali mu shiriifwa. 
11Khulwekhuuba Yesu uyo ureera bukhosefu, ni naabo beesi areerera 
bukhosefu bali ni Wele nga Paapa waabwe. Shino nisho shishikila Yesu walekha 
khuwaambiwa tsisoni khubalaanga ari babandaaye ta. 

12Niye aloma ari, “Indirumbula lisiina lyoowo isi babandaayase. Indiimba 
kimyeenya kye khukhubuyila iwe mu lubusano lwe bafukiilisi.” 
13 Luundi aloma ari, “Indiira bubwiyikinwa bwase mu Wele.” Naluundi ndi ari: 
“Bona ise ndi ano ni babaana beesi Wele aamba ise.” 
14Lwekhuuba nga babaana ni bali ni kumubili ni kamafuki, ni naye aryo 
akabananila atweela ni nabo mu khuba umuundu, nio manya khuubirira mu 
ntsila ye khuufwa, anyale khuhesa kamaani ke khuufwa nga niko Sitaani. 
15Ni mu maani kano anyale khukangulula ibo bababowebwa buulamu 
bwaabwe bwoosi nga barya khuufwa. 
16Lwekhuuba mwilala sibali bamalayika nibo beesi ayeeta ta, ne njeeba 
babetsukhulu ba Iburayimu. 
17Ni nashiryo aakha khuuba nga babandaaye beewe ni bali musaambo tsoosi, 
nio anyale khuuba Umusaayi ufuura bukhulu, uwe shiisa luundi umwiyikinwa 
mu bwakaanisi bwa Wele, lwe khuusikula babaandu mu byoonako byaabwe. 
18Lwekhuuba niye umweene ataambisibwa mu khukhakibwa khweewe, naye 
aryo ari anyala khuyeeta ibo babaali mu khukhakibwa. 

Baheburania 3 

Yesu niye mukhulu khufuura Musa 

1Ni nashiryo be buulebe bakhosefu babakabananila atweela ni nafwe mu 
khulaangibwa khwe mwikulu, ni mwomisile bibyambaaso byeenywe khu 
murume luundi umusaayi ufuura bukhulu uwe khufukiilila khweesi khubuula, 
nga niye Yesu. 
2Niye aba umwiyikinwa isi uyo uwamurobola, nga Musa n'aba umwiyikinwa 
mu buraambi bwe mu ntsu ya Wele. 
3Ne Yesu niye akhila shiriifwa shikali khufuura Musa, nga ni shili ndi, uyo 
uwombekha intsu ali ni shiriifwa khufuura intsu inyene. 
4Lwekhuuba buli intsu ibakho n'umwombakhi wayo, ne umwombakhi wa 
byoosi niye Wele. 
5Ne Musa aaba umwiyikinwa mu buraambi bwoosi bwe mu ntsu ya Wele nga 
umwakaanisi wamwo, nga akanikha khu biindu ibyo bibyaba bitsya 
khulomewakho lwanyuma. 
6Ne Kristo aaba umwiyikinwa nga Umwaana ulolelela byoosi bye mu ntsu ya 
Wele. Ni nafwe khuli intsu yeewe, ni khuba nga khuwandalalila mu mwiyikino 
kweefwe ni kumwikhoyo. 
7 Nashiryo, nga Umwoyo Umukhosefu n'aloma ari, “Shaleelo ni muwulile likono 
lyeewe. 

8Mukhahandalasa kimyoyo kyeenywe ta, nga esi mwaminyaalila khu shifukhu 
she khukhakibwa nga muli mu mubiimbi. 
9Ibweeneyo esi bakuuka beenywe bakhakilisila ise luundi bantsema, ni mu 
miiko kamakhumi kane babona buraambi bwase. 
10Nilwa shino nakhalalila kumuboolo ukwo, naloma ndi, ‘busheele baborokha 
mu ntsambaasa ye kimyoyo kyaabwe, naluundi baakhumanya tsintsila tsase 
ta.’ 
11Nga ni netsuba mu lirima lyase ndi, ‘Sibalingila nakhafwiiti khoosi mu shifwo 
sheesi nandibaweele khuwolelamo ta.’ ” 
12Bebuulebe, ni mubone muri, mwiliinda mulekhe khubamo na mutweela 
mus'iinywe uwe kumwoyo kumwonaki kukukhafukiilila ta, lukana kukukila 
umuundu wakwa waarura khu Wele umulamu. 
13Nashiryo, ni mwisanemo kamaani mwenyene na mwenyene busheele, niiba 
nga iliyo shifukhu shishilaangibwa bari, “Shaleelo.” Nio ilekhe khubawo na 
mutweela khus'inywe uminyaala khulwe bubeeyi ni khulwe bubwoonaki ta. 
14Lwekhuuba ifwe khwakabananila atweela ni Kristo, ni khuba nga 
khuwandalalila mu bwiyikino bweesi khwanyoowa khuuba nabwo, 
khukhwoolesa ikhumalilisa. 
15 Nga ni shilomewa shiri, “Shaleelo ni muba nga mwawuliile likono lyeewe, 
mukhahandalasa kimyoyo kyeenywe ta, nga ni mwakhola mu bumiinyi 
bweenywe.” 
16 Ne banaanu nibo babaaminyaala ni baawulila likono lya Wele? Akhuba abo 
beesi Musa araangilila nga baama i Misiri ta? 
17Banaanu ndi beesi Wele aarunyila khuumala kimiiko kamakhumi kane? Si 
bali abo baboonaka ta, ni kimilaambo kyaabwe kyasalanisibwila mu mubiimbi 
ta? 
18Naluundi banaanu ndi beesi Wele etsubila ari sibalinjila na khafwiiti khoosi 
ta mu shifwo sheesi nandibaweele khuwolelamo, nga akhuba abo 
babaaminyaala? 
19Ni nashiryo, khubona khuri, nibo sibaanyala khukhwinjila mu shifwo isho ta, 
lwe khulekha khufukiilila khwawe. 

Baheburania 4 

Khuuwola khweesi Wele aasuubisa 

1Nashiryo, khukhwaama nga khusuubisa khwa Wele khwe khukhwinjila mu 
shifwo she khuwolelamo ni khushiliwo, khakhube babaandu babetsililisi, nio 
ilekhe khubawo na mutweela khus'inywe unyoolekhana khuuba nga 
waakhaasikhile ta. 

2Lwekhuuba nafwe khwawulila kamakhuuwa kamalayi keesi baakhuboolela 
ifwe, nga nibo nabo ni baawulila. Ne buurume bweesi baawulila sibwabayeeta 
ta, lwekhuuba ibo babaawulila sibatubaasakho khufukiilila ta. 
3Babaandu babaaba ni khufukiilila bonyene nibo babenjila mu khuwola ukhwo, 
nga Wele umweene n'aloma ari, “Nga ni netsubila mu lirima lyase ndi, 
‘Sibalinjila mu shifwo shase she khuwolelamo ta.’ ” Shino Wele ashikanikha 
ikhaba nga buraambi bweewe bwaba bwaawa khaale khukhwaama khu 
khubuumbibwa khwe shiibala. 
4Ni khu shifukhu she kumusaafu iliwo ahaandi mu byaronebwa isi 
ashilomelakho ari: “Khu shifukhu she kumusaafu, Wele aawola khukhwaama 
khu buraambi bweewe bweesi aaba akhola.” 
5Naluundi mu bisiintsa byeene ashiloma ari, “Sibalinjila mu shifwo shase she 
khuuwolelamo ta.” 
6Nashiryo, nga ni shishiili busa shiryo, baalala balinjila mu khuwola ukhwo. Ni 
naabo babaaboolelwa kamakhuuwa kamalayi makiboole sibalinjilamo ta, lwe 
khuminyaala khwawe. 
7Ari luundi Wele warawo shifukhu nabulebe shishimanyikhaane nga 
“Shaleelo,” nga n'alomela khuubirira mu Dawudi lwanyuma lwe bifukhu bikali 
nga ni sharonebwa makiboole shiri, “Shaleelo ni kane muwulile likono lyeewe, 
mukhahandalasa kimyoyo kyeenywe ta.” 
8 Lwekhuuba iba nga Yoswa uwabawa shiwolelo shisheene sheesi Wele 
abalomela, khali Wele lwanyuma s'alomakho bibiwaamba khu shifukhu 
shishiindi ta. 
9Nashiryo, ishiramayo shiwolelo isi babaandu ba Wele shishifwaanana nga esi 
Wele awolela khu shifukhu sha Sabato. 
10Lwekhuuba buli uyo yeesi uwinjila mu khuwola khwa Wele, naye awola 
khukhwaama khu milimo kyeewe, nga naye Wele umweene n'awola. 
11Nashiryo, ifwe khakhukhakekho khukhwinjila mu shifwo she khuuwola isho, 
nio ilekhe khubawo umuundu yeesi wukwa lwe khulondelela isaambo ye 
bumiinyi ta. 
12Lwekhuuba Ilomo ya Wele ili inamu, luundi yolelesa byeesi ilomakho. 
Yaamema khuufuura lurima lulwamema tsimbeka tsoombi. Ilomo yino 
iwulusa, yaawukhanisamo kumwoyo ni bulamu, tsinyiingo ni kamafura 
kakaatsilimo, luundi inyala khuumanya bibyambaaso ni khuukana khwe 
kumwoyo kw'omuundu. 
13Mbaawo ni shishiindu na shitweela mu bibuumbe byoosi shishinyala 
khubisibwa mu moni tsa Wele ta. Bibiindu byoosi bili mu lubuula, luundi bili 
khwasye busa mu moni tseewe. Nashiryo, isi umweeneyo niyo yeesi buli 
mutweela akhiile khukhwikanikhakho. 

Yesu niye Umusaayi ufuurira ilala bukhulu 

14Nashiryo, nga ni khuli n'Umusaayi ufuura bukhulu, uwatsya wabira mu likulu 
lyoosi, niye Yesu, Umwaana wa Wele, ari khakhwihaambile ilala, khwomiise 
khubuula khwe khufukiilila khweefwe. 
15Ifwe khuli n'Umusaayi ufuura bukhulu utsiinikhila atweela ni nafwe mu 
butoro bweefwe. Ne Yesu niye akhakibwa musaambo tsoosi nga nafwe ni khuli, 
ne niye s'akholakho shishonako shoosi ta. 
16Khuryo nafwe ni khukhwinyindaalila, khakhwisyeende aambi ni shitsoloŋo 
sheewe she bubweela, nio khutuye shiisa luundi khunyoole bubweela 
bubukane bukhuyeete ifwe nga khuli mu biseela byeesi khubukanilamo. 

Baheburania 5 

1Buli musaayi ufuura bukhulu yeesi arobolewa khukhwaama mu baandu, aryo 
wareebwawo khulwe babaandu mu biindu bya Wele, khuwaanayo tsisaayilo ni 
khuwoonga lwe bibyoonako byaabwe. 
2Umusaayi umukhulu yuno naye umweene ali ni butoro bweewe. Shino 
shamunyalisisa khuwaambila shiisa ibo babaakhamanya ta, ni naabo 
babakoraana. 
3Ni lwe lomo yino, umweene awoonga lwe bibyoonako byeewe umweene nilwe 
bibyoonako bye babaandu babaandi. 
4Ne mbaawo umuundu uwiha lukoosi luno umweene ta, khurusakho nga Wele 
umweene wamulaangile, nga Aroni n'alaangibwa. 
5Ni musaambo yino niyo ndweela, Kristo umweene s'ewa lukoosi lwe 
khukhwikyela Umusaayi ufuura bukhulu ta, ne areebwawo ni Wele 
uwamuloma ari, “Iwe uli Umwaana wase, khu shifukhu shino ise nekyelile 
Paapa woowo.” 
6 Ni ahandi aloma ari, “Iwe uli umusaayi biilo ni biilo, khusintsiila khu munyele 
kwe busaayi bwa Melekizedeki.” 
7 Mu bifukhu bye buulamu bweewe bwe khuuba umuundu mu shiibala, Yesu 
awanatsakayo khuloomba ni khukhwikontselela khweewe nga alilila angaaki 
ni likono likali, ni kamasika, isi Wele uyo abe unyala khumuwonesa 
khukhwaama mu khufwa. Ne Wele amuwulila lwekhuuba Yesu aba umuwolu 
luundi aryatsaka Wele. 
8Ikhaba nga Yesu aba umwaana wa Wele, ne eyika khuuba uwuulila 
khukhwaama khwiibyo byeesi atsiinisibwa. 
9Ne n'amala khukhwoolelesebwa mu bwitsufu, aryo ekyela burakikhilo bwe 
buwonesi bukhawawo ta isi ibo babamuwulila. 
10Naluundi Wele amuruumbula khuuba Umusaayi ufuura bukhulu mu munyele 
kwe busaayi kwa Melekizedeki. 

Khuureewula khu khukoraana 

11Khulomo yino, ifwe khulikho na bikali bye khuloma, ne shili shihangafu 
khubisontsoola lwekhuuba mwatsiile nga muwetsekhelela mu 
khukhurekeeresa khweenywe. 
12Ikhaba nga ari abe mwakha khuuba baleekeli, mukanayo umuundu 
khubaleekela luundi bibiindu bibinyoowa bibiwaamba khu lomo ya Wele. 
Mukana busa kamabeele ne akhuba biilyo bibyeene ta. 
13Umuundu yeesi uba nga ashinyweesebwa kamabeele, aba ashiili umwaana 
umukyeekhe, aba s'anyala khuleekewela ilomo ye bukwalaafu ta. 
14Ne biilyo bibyeene bili bye babaandu babatsoyile, ibo babaaba ni kamakyesi 
keesi baraambisa khukhwawulawo shilayi ni shiibi. 

Baheburania 6 

Kumutaambo kukuuli mu khukhasikhana 

1Nashiryo khakhulekhe bye khuuleekela bibinyoowa bibiwaamba khu Kristo, 
khutsye mu moni khukhwiyika bibifuurakho luundi bye shikhulu mu 
khufukiilila. Khwaamala khaale khubaleekela bilomo bibiili nga kumusiinji, 
naluundi sikhwakha khubiilamo ta. Mwamanya nga nashili shikhulu 
khukhwibiiyisa khukhwaama mu buraambi bweefwe ni bukhulu bubuuli mu 
khufukiilila mu Wele. 
2Ifwe khwabaleekela inywe khaale bibiwaamba khu khupyeluusibwa ni 
khureewakho kamakhono. Mwamanya bibiwaamba khu khulamukha khwe 
baafu, ni khukhalilwa kumusaango khukhawawo ta. 
3Ni Wele nga wasiimile, kane khukholatsake khuryo. 

4Lwekhuuba shili shihangafu isi ibo babaamala khubonekhelwa, 
bakhoombakho shiwaanwa she mwikulu, bakabananila atweela mu Mwoyo 
Umukhosefu, 
5naluundi bakhoombakho khu bulayi bwe Lomo ya Wele, ni kamaani ke 
kumuboolo kukuutsya khwiitsa, 
6ne lwanyuma nga bakwiile, babaandu babafwaana baryo sishinyalikhana 
khuubakobosa mu khwibiiyisa luundi ta. Lwekhuuba baba babeene 
baatsaangilila Umwaana wa Wele khu musalaba kumuluundi kwe khabili, 
baamuwaambisa tsisoni mu lubuula. 
7Wele awa tsiikhabi liloba liliinywa ifula ilikwakho, lwaanyuma lyaatsowakho 
biilyo bibireera kumukaso isi abo beesi babilimila. 
8Ne liiloba ilyo ni litsowakho kamawa ni bunyaasi busa, liba mbaamo itsamu ta, 
liba lyaliindiilile khutsubiwa, ni intsakamo yalyo iliiba khukhwokhewa ni 
kumulilo. 

9Ne bakanwa baase, ikhaba nga khuloma khuryo, ifwe khubambaasilamo 
bibiindu bilayi, nibyo bibiindu bibibayila inywe mu mukhoosi kwe buwonesi. 
10Lwekhuuba Wele niye ali umwiyikinwa, niye s'alinyala khukhwibilila 
buraambi bweenywe ta, ni khuukana khweesi mwokesanisa mu lisiina lyeewe, 
nga mwakaanisa bakhosefu beewe, luundi nga ni mwiloosela khubakaanisa ari. 
11Ifwe khwiwuuma khuri buli mutweela khus'inywe okesane khukana ukhwo 
khukhwoolesa ikhumalilisa, nio kumwiyikino kweenywe kwolelele. 
12Ifwe sikhukana inywe khuuba batoro ta, ne mube babeyikila khuubo 
bababirira mu khufukiilila ni khukhwikhaliilikha, baryo baafuna isho sheesi 
Wele asuubisa. 

Shisuubiso sha Wele 

13Wele n'asuubisa Iburayimu, Wele umweene etsuba mu lisiina lyeewe, 
lwekhuuba s'aba n'umuundu umufuura bukhulu isi khali etsubila ta. 
14Wele aloma ari, “Ilala indikhuwa tsikhabi, ni lisaaye lyoowo indilibalaayisa.” 

15Ni Iburayimu nga waamalile khukhwikhalilikha nga waliindilila, wafuna 
sheesi Wele amusuubisa. 
16Lwekhuuba babaandu betsuba nga baloma khuuyo ubafuurakho nibo 
babeene bukhulu. Ni mukhaando tsoosi, khukhwitsuba nikhwo 
khukhukhalawo. 
17Nashiryo Wele n'akana khukhwokesa bukakafu isi baasikha be shisuubiso 
sheesi aloma nga s'anyala khushishuusamo ta, niye aloselakho khukhwitsuba. 
18Shino Wele ashikhola nio khu biindu bibili bibikhashuukha ta, mumuuli ndi 
Wele s'anyala khuwombeselamo ta, ifwe khukhwanyoola bubwibisilo mu niye 
khunyale khuuba ni shishikhuwaangasa khwiwaambile ilala khu mwiyikino 
kukuuli iburaangisi weefwe. 
19Ifwe khuli ni kumwiyikino kuno nga shitsaangi she kamaani naluundi 
shishikhalimo khukhwikanakana ta, she buulamu bweefwe. Shitsaangi shino 
shiyikinikha luundi shili shihandalafu shishinjila mukari mu ngubo 
itiimbibwile, 
20mweesi Yesu atsya khulweefwe, nga akhuraangilila ifwe, wekyela Umusaayi 
ufuura bukhulu, biilo ni biilo, mu munyele kwe busaayi kwa Melekizedeki nga 
ni kuli. 

Baheburania 7 

Busaayi bwe mu munyele kwa Melekizedeki 

1 Melikizedeki yuno aaba umuyiinga wa Salemu, luundi umusaayi wa Wele Uuli 
angaaki lukali. Iburayimu nga n'aba ama mu khusoolana khweesi afuurira 
bayiinga babaandi mu busoolo nga akobola, Melekizedeki wamwakanana 
waamuloombela tsikhabi. 

2Aryo Iburayimu naye waha Melekizedeki shisiintsa shitweela she liikhumi she 
bibiindu byeewe byoosi. Khuunyoowa lisiina Melekizedeki limanyisa liri, 
“Umuyiinga we Bukwalaafu,” ate naluundi niye akanikhibwakho nga uwaba 
umuyiinga wa Salemu, shimanyisa shiri “Umuyiinga we lukoosi.” 
3Bibiindu bibikanikha khu Melikizedeki, sibikanikha khu paapawe namwe 
maayi weewe, namwe khu bakuuka beewe ta. Niye s'akanikhibwakho nga uli ni 
burakikhilo bwe bifukhu, namwe intsakamo ye buulamu ta. Shino shimukhola 
wafwaanana n'Umwaana wa Wele, nga eloosela bwilooseli khuuba umusaayi 
ufuura bukhulu biilo ni biilo. 
4Ni mubone nga umuundu yuno n'aba umukhulu! Iburayimu kuuka weefwe 
umukhulu amuwa niye shisiintsa shitweela she liikhumi she khu biindu byeesi 
ayaaya mu busoolo. 
5Ni babetsukhulu ba Levi ari bafuna kumulimo kwe busaayi. Likaambila 
libafukiilisa khubuusanisa shisiintsa shitweela she liikhumi khukhwaama khu 
baandu, ikhaba nga babaandu ibo bali be buulebe ni nabo, lwekhuuba nabo bali 
babetsukhulu ba Iburayimu. 
6Ne umusaani yuno s'abaliwa khuuba uwama mu shikuuka sha Levi ta, ne 
shonyene wabuusanisa shitweela she liikhumi khukhwaama khu Iburayimu, 
wamala wamuwa tsikhabi, ate nga Iburayimu niye uwaba wafuna bisuubiso 
bya Wele. 
7Mbaawo khukhwikanakana ta. Umuundu uwe aasi aweebwa tsikhabi ni nooyo 
umufuurakho bukhulu. 
8Mulomo yino ikhulu iye busaayi, shisiintsa shitweela she liikhumi 
shibuusanisibwa khukhwaama khwiibyo byeesi babaandu bafuna. Basaayi 
boosi bafwa, khurusakho Melekizedeki isi bibyamuronebwakho biloma biri 
ashiili mulamu. 
9Ne umuundu ukuundi anyala khuloma ari Levi umweene ubuusanisa 
shisiintsa shitweela she liikhumi, naye arusibwakho shitweela she liikhumi 
khuubirira mu Iburayimu. 
10Shino shiba shiryo lwekhuuba Levi naye aba ashiili munda mwa kuukawe 
Iburayimu nga ni bakanana ni Melekizedeki. 
11Ne iba nga bubwitsufu bubweetsila khuubirira mu busaayi bwa Levi, 
(lwekhuuba khukhwimikha khu nibwo babaandu baweebwa kamakaambila), 
shiina shishekoombisa umusaayi ukuundi wabalikhila mu munyele kwe 
busaayi kwa Melekizedeki, ne walekha khubalikhila mu munyele kwa Aroni ta? 
12Lwekhuuba niibawo khushuukhashuukha khwoosi mu busaayi, aakha 
khuubawo khushuukhashuukha mu makaambila nako. 
13Ne uyo isi bibiindu bino bilomakho aaba uwe mu shikuuka shiindi busa, 
shishikhaamatsakamo umuundu yeesi uwakaanisakho khu sheeso ta. 

14Shamanyikha bulayi shiri Umukasya weefwe ama mu shikuuka sha Yuda, ni 
Musa s'aboolakho ilomo yoosi khu shikuuka isho iwaamba khu busaayi ta. 
15Sheesi khukanikhilekho shimanyikha bulayi ni khufuurisakho; Umusaayi 
enyukha ufwaananakho ni Melekizedeki. 
16Uyo ukhekyela umusaayi khukhwimikha khu makaambila kakokesa 
shikuuka shiina ta, ne uwekyela umusaayi lwe kamakaambila ke buulamu 
bukhawawo ta. 
17Nga bibyaronebwa ni biloma biri, “Iwe uli umusaayi biilo ni biilo, mu lunyilili 
lwe busaayi lwa Melekizedeki.” 
18Nashiryo likaambila lilyanyoowa lirusibwawo lwekhuuba shilyaba ni 
kamaani ta, luundi nga shiliyeeta ta. 
19Lwekhuuba kamakaambila mbaawo sheesi kakhola sholelela ta, ne aluno ari, 
khusuubila khukhufuurisa bulayi khwareerebwelewo, ni nafwe mu bweene 
umwo nimwo mweesi khunyala khuubirira khweetsa aambi ni Wele. 
20Ne bino sibyabawo akhali khukhwitsuba ta. Ne Balevi nga nibo babanyoowa 
khuuba basaayi, bayila kumulimo kuno kwe busaayi akhali khukhwitsuba ta. 
21Ne Yesu niye akalusibwa khuuba Umusaayi ni shishitsubo, nga Wele 
n'amulomakho ari, “Umukasya wayitsuba, s'alishuusakho luundi ta, iwe uli 
Umusaayi biilo ni biilo.” 
22Lwe khukhwitsuba khuno, Yesu akalusibwa khuuba umuliindi uwe ndakaano 
indayi khuminyisakho. 
23Ari basaayi babanyoowa bali bakali, lwekhuuba khuufwa sikhwabanyalisisa 
khurama mu mulimo khwawe imbuka yoosi ta. 
24Ne lwekhuuba Yesu abawo biilo ni biilo, eloosela khukhola nga umusaayi 
bifukhu byoosi. 
25Nashiryo niye anyala khuwonesa ibo babeetsa isi Wele nga babira mu niye, 
khukhwaama nga niye n'aliwo biilo byoosi khubawotsela khulwawe. 
26Nashiryo ifwe shakhwakhila khuuba ni Yesu uli Umusaayi ufuura bukhulu 
nga niye ukhuyeeta, uli umukhosefu, ukhalikho likoondo lyoosi ta, namwe 
lisaanda ta. Umweene yuno wayawulibwa khu baandu babonaki, luundi 
wafumisibwa khufuura bibuumbe byoosi bibiili mwikulu. 
27Niye s'afwaana nga basaayi bakhulu babaandi ta, lwekhuuba sishamwakhila 
khuwaanayo tsisaayilo buli busheele ta, nga anyoowela khu tse bibyoonako 
byeewe umweene nio lwanyuma lwe bibyoonako bye babaandu babaandi ta. 
Ne niye isho ashikhola kumuluundi mutweela kwonyene nga n'ewaanayo 
umweene lwe bibyoonako bye babaandi. 
28Kamakaambila karobola babaandu babaali mu butoro bwaabwe khuuba 
basaayi bakhulu. Ne Ilomo ya Wele iye khukhwitsuba iyeetsa lwanyuma lwe 
kamakaambila, yarobola Umwaana. Umwaana yuno niye isi Wele aakhola 



2382 

 

 
Ibayibuli Ingwalaafu 

© 2016 Bible Society of Uganda. 
  

 

 

khuuba umusaayi ufuura bukhulu, ukhalikho shishoonako shoosi ta, biilo ni 
biilo. 

Baheburania 8 

Yesu niye Umusaayi weefwe Umukhulu 

1 Shifuura bukhulu mu bilomo bino byoosi byeesi khuloma nisho shino: ndi ifwe 
khuli n'Umusaayi ufuura bukhulu ufwaana aryo, niye uwikhaale khu mukhono 
kumulayi kwe shitsoloŋo she bukhulu bwa Wele mwikulu. 
2Luundi niye umwakaanisi mu shifwo shifuura bukhosefu, nga niyo iweema iya 
ŋali iyareewawo n'Umukasya, ne akhuba n'umuundu ta. 
3Buli musaayi ufuura bukhulu yeesi areebwawo lwe khuuwaana biwaanwa ni 
tsisaayilo, shikila shimwaakhila Umusaayi weefwe Umukhulu naye khuubakho 
ni sheesi ahaana. 
4Ne niye aba nga uli mu shiibala khali s'ali umusaayi ta, khukhwaama nga 
n'iliwo khaale basaayi babawaanayo biwaanwa nga kamakaambila ni kaloma. 
5Nibo besaaya shifwo shishiili busa shifwaananyi, luundi shishiniini she shifwo 
shikhosefu she mwikulu. Shino shili nga Musa n'areewulibwa nga atsya 
khukhwombekha i weema. Wele amuloma ari, “Bona uri ukhola bibiindu 
byoosi musaambo yeesi byakhwokesanisibwamo khu lukiingi.” 
6Ne ari bubwakaanisi bweesi Kristo aweebwa buli bukhulu khufuurisakho 
khubwaabwe ubwo bukhale, lwekhuuba niye ali umurume we ndakaano ifuura 
bukhulu, iyakholebwa nga yimikha khu bisuubiso bifuura bulayi. 
7Lwekhuuba iba nga indakaano ingiboole iyaba nga indayi, khali siyabawo 
shishikanisa khuukhola indakaano ikiindi ta. 
8Ne Umukasya khuunyoowa anyoola she khuubiiyisa isi babaandu beewe nga 
n'aloma ari, “Umukasya aloma ari, ‘bifukhu biliitsa mweesi indikholelamo 
indakaano imbya ni babaandu ba Isiraeli atweela ni babaandu ba Yuda.’ ” 
9Umukasya luundi aloma ari, “Indakaano iyo shiliiba nga indakaano yeesi 
nakhola ni bakuuka baabwe, khu shifukhu khweesi nabawaambila khu 
mukhono khubarusa mu shiibala she Misiri ta. Lwekhuuba babeene ibo 
sibahandalalila khu ndakaano yase ta, nabarurakho nabalekha. 
10Ne yino niyo indakaano yeesi intsya khukhola ni babaandu ba Isiraeli. Nga 
Umukasya n'aloma ari, ‘indiira kamakaambila kaase mu byambaaso byaabwe, 
luundi indikarona mu myoyo kyaabwe. Ni nase kane imbaatsake Wele waabwe, 
ni nabo kane babaatsake babaandu baase.’ 
11Naluundi s'ilibawo na mutweela ulileekela umwesanwa weewe ta, namwe 
umuundu ulileekela wandaaye nga aloma ari, ‘N'umanye Umukasya’ ta, 
lwekhuuba boosi balimanya ise, khukhwaama khu muundu uwe aasi 
khukhwoola khu mukhulu. 

12Lwekhuuba ise indibeyakhila nibo bibyoonako byaabwe, naluundi ise 
sindishebulila bubwoonaki bwaabwe ta.” 
13Wele n'aloma khu ndakaano imbya, aba wakalusile iyo iyanyoowa khuuba 
ikhale, ni neesho shishiiba shikhale luundi shishikorere, shiba shili aambi 
khuwawo. 

Baheburania 9 

Khukhwisaaya khwe mu shiibala ni khwe mwikulu 

1Indakaano iyanyoowa yaba ni bilakilo byayo bibiwaamba khu khwisaaya ni 
shifwo shifuura bukhosefu she mu shiibala. 
2Mu weema iyareebwawo, mu khaseenge khakhanyoowa mwabamo shisiindi 
she taala, ni meetsa, ni kimikaati kikiwaanibwayo isi Wele. Shino 
shalaangibwatsaka bari, Shiifwo shikhosefu. 
3 Ne inyuma we ngubo iyatiimbibwa, yabayo khaseenge khakhalaangibwa bari, 
Shiifwo shishifuura bukhosefu. 
4Mubweenemwo mwabamo shisheeso she zaabu, ni sanduuku iye'ndakaano 
iyabiimbiwakho ni zaabu tsimbeka tsoosi. Mu sanduuku yino mwabamo 
inyuungu iye zaabu iyabamo imaanu ni miimbo ya Aroni iyasisinakho kamaru, 
ni kamabaale kakaronebwakho kamakaambila. 
5Khu ngaaki khwe sanduuku khwabakho bakerubi be shiriifwa, nga tsindaha 
tsaabwe tsabiimbilile shiifwo esi bibyoonako biyakhilwa. Ne bino ari 
sikhunyala khubikanikhakho mu bubalaayi ta. 
6 Ne bino byoosi ni byaamala khurekekhebwa biryo, basaayi benjilatsaka 
busheele mu khaseenge khakhanyoowa khukhola kimilimo kyaabwe kye 
khusaaya. 
7Ne umusaayi ufuura bukhulu yenyene niye uwenjilatsaka mu khaseenge khe 
mukari ate nga enjilamo kumuluundi mutweela kwonyene buli mwiiko. Ne 
s'enjilatsakamo akhali ni kamalasile ta, keesi awanatsakayo khulwe 
bibyoonako byeewe umweene, ni khulwe bibyoonako byeesi babaandu 
babaandi baakhola mu khulekha khumanya ta. 
8Ne mu shino Umwoyo Umukhosefu aboola ari, intsila ye khukhwinjila mu 
shifwo shifuura bukhosefu yaba ishiili khumanyisibwa ta, iweema iyanyoowa 
n'iba nga ishiliwo. 
9Shino shifwaani shishokesanisa bisiintsa bya aluno ari, khumanyisa ndi 
biwaanwa ni tsisaayilo bibiwaanibwayo byaba sibinyala khupyeluusa 
kumwoyo kwooyo uwisaaya ta. 
10Bilakilo bino byaba busa bye khuulya ni khuunywa, ni bibiindi bibiwaamba 
khu khupyeluusa kimibili. Bino byoosi byaba bilakilo bye khu ngaaki bibyaba 
biraamba khukhwoolesa imbuka ye bibiindu khukalusibwa bushaakha. 

11Ne Kristo n'etsa nga umusaayi ufuura bukhulu, uwe bibiindu bilayi bibyamala 
khukhwiitsa, nga abira mu weema ifuura bukhulu luundi iyoolelela ilala, 
ikhaakholewa ni kamakhono kye babaandu ta, shishimanyisa ndi, iweema yino 
shiili niyo iye mu shiibala muno ta. 
12Niye s'enjila mu shifwo shifuura bukhosefu ni kamalasile ke tsimbusi, namwe 
ke tsikhaafu ta, ne niye enjilamo kumuluundi mutweela kwonyene khulwa 
boosi ni kamafuki kakeewe kameene, aryo wakhunyoolela khusikulibwa 
khukhawawo ta. 
13 Lwekhuuba noola kamalasile ke tsimbusi ni ke tsiwuunwa, ni likokhe lye 
tsikhaafu tsitsokhebwa lyawanyibwatsaka khuubo babaaba babonaki, nio babe 
bakhosefu khu ngaaki, 
14kamafuki ka Kristo umweene uwehaanayo isi Wele mu Mwoyo ukhawawo, 
nga s'alikho ni likoondo lyoosi, shikalifuurira ilala khusiinga kimyoyo kyeefwe 
ni khurusamo bibikholewa bibikhuyila mu khufwa, nio manya nafwe 
khwisaayatsake Wele weefwe Umulamu ta? 
15Ni lwe lomo yino, Kristo niye umurume we ndakaano imbya nio ibo 
babaalaangibwa ni Wele banyale khufuna busikha bukhawawo bweesi 
babalomela mu ndakaano iyanyoowa, khukhwaama nga niye n'afwa nga 
shisikulo khuwonesa babaandu khukhwaama mu byoonako byaabwe, 
bibyakholebwa nga bashiili aasi e ndakaano iyanyoowa. 
16Lwekhuuba awo aali indakaano iye shilaamo, aakha khuubawo khuufwa 
khwooyo uwashikhola, nio shanyala khukhwoolelesebwa. 
17Lwekhuuba indakaano iye shilaamo she busikha shireebwa mukhola nga 
umuundu uwashikhola wafiile, ne nga sishinyala shareebwa mukhola nga uyo 
uwashikhola ashiili mulamu ta. 
18Shikila indakaano iyanyoowa siyanyala khuraamba akhali kamafuki ta. 

19Aryo Musa wasontsoola babaandu buli likaambila liliili mu makaakambila ni 
liloma. Nio lwaanyuma wabukula kamalasile ke tsikhaafu ni tsimbusi, atweela 
ni kameetsi, ni bubwooya bubesemu, ni shishangwe, wakawanyaka khu burone 
bweene, ni khu baandu boosi, 
20nga aloma ari, “Kano niko kamafuki ke ndakaano yeesi Wele abalakila inywe 
khuwaamba.” 
21Ni musaambo niyo ndweela, awanyaka kamafuki khu weema atweela ni khu 
biindu byoosi bibyaba biraambisibwa mu khwisaaya. 
22Mwilala khulondekhana ni kamakaambila, buli shiindu shoosi 
shipyeluusibwa ni kamafuki, naluundi akhali khuutsukha kamafuki, s'abawo 
khukhwiyakhilwa khwe bibyoonako ta. 

Isaayilo ya Kristo irusawo bibyoonako 

23Nashiryo shiba shilayi shifwaani busa sh'ebyo bye mwikulu byaŋoonebwa 
musaambo yino iye tsisaayilo, ne bibiindu bye mwikulu bibyeene bikana 
khuŋoonebwa ni tsisaayilo tsitsifuurisa tsino. 
24Lwekhuuba Kristo s'enjila mu shifwo shifuura bukhosefu shishakholebwa ni 
kamakhono kye babaandu busa ta, shishiili busa shifwaani she shiifwo 
shisheene sha ŋali ta, ne niye atsya mwikulu mubweene, esi ari abonekhela 
khulweefwe mu moni tsa Wele. 
25Akhuba ndi atsya mwikulu khukhwiwaanayo kimiluundi mikali ta, nga esi 
umusaayi ufuura bukhulu n'enjilaatsaka mu shiifwo shifuura bukhosefu buli 
mwiiko, nga atsyatsakamo ni kamafuki kakakhaaba kakeewe kameene ta. 
26Isho shimanyisa shiri khali Kristo wataambisibwa kimiluundi swa busa 
khukhwaama khu khubuumbibwa khwe shiibala. Ne ari niye abonekha 
kumuluundi mutweela khulwa boosi ibumaliliso we shiibala khurusawo 
bibyoonako lwe khukhwiwaanayo umweene. 
27Ne nga ni shareebwawo shiri babaandu khuufwa bafwe, bafwa kumuluundi 
mutweela, lwanyuma lwayo kumusaango. 
28Kristo naye aryo, n'amala khukhwiwaanayo kumuluundi mutweela lwe 
khukhwityuukha bibyoonako bye bakali, alibonekha kumuluundi kwe khabili, 
akhuba lwe khukhwityuukha bibyoonako luundi ta, ne khureera buwonesi isi 
ibo babamuliindilila. 

Baheburania 10 

Isaayilo ya Kristo imalila ilala 

1Khukhwaama nga kamakaambila ka Musa ni kali shishiniini busa she bibiindu 
bibiitsya khwiitsa, akhuba shifwaani shisheene sha ŋali ta, sikanyala 
kapyeluusa ibo babeetsa khukhwisaaya ni tsisaayilo tsikhashuukhakho tseesi 
bawaanayo buli busheele, buli mwiiko ta. 
2Lwekhuuba kamakaambila kaba kakanyala kasiinga bibyoonako khali 
bibiwaanibwayo byakhwakamisibwa khuwaanibwayo? Lwekhuuba babesaaya 
Wele iba nga babaŋoonebwela ilala bibyoonako byaabwe kumuluundi 
mutweela, khali sibewulila luundi mu myoyo kyaabwe bari bali babonaki ta. 
3Ne mu bibiwaanibwayo bino, mulimo bibikhebusa babaandu bibyoonako 
byaabwe bya buli mwiiko. 
4Lwekhuuba kamafuki ke tsiwuunwa ni tsimbusi sikanyala khurusawo 
bibyoonako ta. 
5 Ni lwe lomo yino, Kristo n'etsa mu shiibala, akanikha isi Wele ari, 
“Biwongebwayo ni biwaanwa s'ubikana ta, ne njeeba kumubili kweesi 
waŋoonaŋoonela ise. 

6Shiwikhoyela biwaanwa lwe silikakha namwe bibiwongebwayo lwe 
bibyoonako ta.” 
7Nio Kristo tsana waloma luundi ari, “O Wele, ise ndi ano uyusi, netsile 
khukhola byeesi ukana, nga ni baarona bibimaamba khus'iise mu burone bwe 
kamakaambila.” 
8Khunyoowa Kristo aloma ari, “Siwasiima namwe siwekhoyela biwaanwa 
namwe bibiwongebwayo, ni bibyokhebwa lwe silikakha ta, ni nebyo 
bibiwaanibwayo lwe khuurusawo bibyoonako ta,” ikhaba nga bino 
byawaanibwayo nga kamakaambila ni kaloma lwe bibyoonako. 
9Luundi ndi waaloma ari, “O Wele, ise ndi ano uyusi, neetsile khuukhola byeesi 
ukana.” Shino Kristo aashiloma lwekhuuba niye aarusawo tsisaayilo 
tsitsanyoowa, nio arewo isaayilo iyeewe umweene. 
10Ni lwe khuukana ukhwo, ifwe khwayikela bakhosefu lwe khuubirira mu 
khuwaanibwayo khwe kumubili kwa Yesu Kristo, kumuluundi mutweela 
kwonyene khulwa boosi. 
11 Ne buli musaayi emikha buli shifukhu nga akhola kumulimo kweewe kwe 
bubwakaanisi, nga awaanayo buli busheele bibiwongebwayo bye saambo niyo 
ndweela bibikhanyala khuurusawo bibyoonako ta. 
12Ne Kristo niye aawaanayo isaayilo indweela yonyene lwe bibyoonako bya 
ndaalo tsoosi, lwanyuma wekhala aasi khu mukhono kumulayi kwa Wele, 
13nga aliinda khukhwoolesa basiku beewe ni balikalusibwa khuuba shitsoloŋo 
she khuulaambisakho bikyele byeewe. 
14Lwekhuuba lwe isaayilo yeewe indweela yonyene, Kristo waayikesa abo 
boosi beesi areera isi Wele, khuuba bakhosefu. 
15N'Umwoyo Umukhosefu naye akhuweelakho bujulisi khu lomo yino. 
Khunyoowa nga aloma ari, 
16 “Eyino niyo indakaano yeesi intsya khukhola ni nabo, lwanyuma lwe mbuka 
iyo. Ise samweene indiira kamakaambila kaase mu myoyo kyaabwe, luundi 
indikarona mu byambaaso byaabwe.” 
17 Luundi aloselakho ari, “Shindishebulila luundi bibyoonako byaabwe, ni biibi 
byeesi bakhola ta.” 
18Ne awo aba khukhwiyakhila bibyoonako, sishikaniwa luundi she khuwoonga 
lwe khurusawo bibyoonako ta. 
19Ni nashiryo be buulebe, ifwe khuli ni lukoosi khukhwinjila mu shifwo 
shifuura bukhosefu, khulwe kamafuki ka Yesu, 
20khuubirira mu ntsila imbya ikhuyila mu bulamu. Naluundi intsila yino inamu 
niyo yeesi Yesu akhwikulilawo mu ngubo inandiitse, niyo kumubili kweewe. 

21Naluundi khukhwaama nga ni khuli n'umusaayi ufuura bukhulu ulolelela 
intsu ya Wele, 
22khakhwisyeende aambi ni Wele ni kumwoyo kwa ŋali ni khufukiilila khwa 
ŋali, ni kimyoyo kyeefwe atweela ni kimibili kyeefwe nga kyamalilile 
khusiingiwa ni kameetsi kamakwalaafu khurusawo bibyambaaso biibi. 
23Lekha khuwandalalile mu khwiyikina khweefwe khweesi khwafukiilila 
akhali khuyengaana ta, lwekhuuba Wele uwakhulomela niye ali umwiyikinwa. 
24Naluundi khakhwaambaase khubone isaambo yeesi khunyala 
khwekhupilisamo khukanana ni khukhola bulayi. 
25Ifwe khukhakamisa khubuusana atweela nga babaandi ni bakhola ta, ne 
khakhuwaangasane fwenyene na fwenyene, ni khufuurakho nga ni mubona ndi 
shifukhu sh'Omukasya shili aambi khukhwoola. 
26Ne ni khuŋalilamo khwoneka lwanyuma lwe khumanya bwa ŋali, mbaawo 
luundi shishiwaanibwayo shishiramileyo she khuwoonga lwe bibyoonako ta. 
27Khurusakho khuurya isho shishiramileyo shishiitsya khwiitsa nikwo 
kumusaango, ni kumulilo kwe kamaani kukulihesa ibo babaakhaandisa Wele. 
28Umuundu yeesi uwaminyalila kamakaambila ka Musa eribwa akhali 
khuwaambilwa shiisa ta, khukhwiimikha khu bajulisi babili namwe bataru. 
29Ne shiliiba shiryeena isi muundu ulekelesa Umwaana wa Wele, wamura aasi 
ebikyele byeewe? Uyo ukhenaanayo khu mafuki ke ndakaano kakaamureerera 
bukhosefu, naluundi wakhoma Umwoyo we bubweela? Yambaasa khu 
shitaambiso shishaakhila umuundu uyo. 
30Ifwe khwaamanya Wele uyo uwaaloma ari, “Khuusasula khukhwase, ise 
indiliha.” Naluundi waaloma ari, “Umukasya alikaya babaandu beewe.” 
31Shili shishiindu shishiriisaka naabi khuukwa mu mikhono kya Wele 
umulamu. 
32Ni mushebulile bifukhu bibyabira lwanyuma lwe buwaanga khubamulikhila 
nga ni mwatsiinisibwa ni bibiindu bikali, ne mwekhalilikha. 
33Imbuka ikiindi mwakhomewa luundi mwakubyeengebwa mu lubuula, mu 
mbuka ikiindi mwemikha atweela ni naabo babataambisibwa. 
34Naluundi mwawaambila shiisa ibo babaaba mu bubowe, mwafukiilila ni 
kumwikhoyo khurusibwakho bibiindu byeenywe lwekhuuba mwabeene 
mwaba mwaamanyile nga ni muli ni bibiindu bibifuura bulayi luundi 
bibimenyawo. 
35Ni nashiryo mukhatuuma kumwiyikino kweenywe ta, lwekhuuba kuli ni 
shiwaanwa shikhulu. 
36Inywe shibakhila khukhwikhalilikha nio nga mwakholile sheesi Wele akana, 
mulifuna sheesi abalomela. 

37Nga ni shiloma luundi shili, “Lwekhuuba ishiramayo imbuka injeekhe iri, uyo 
uuli khukhwiitsa abe woolile, singane ekhalayo ta. 
38Ne umukwalaafu wase aliiba mulamu lwe khufukiilila, ne nakobolayo 
inyuma, kumwoyo kwase sikumwikhoyela ta.” 
39Ne ifwe sikhuli batweela khuubo babelayo inyuma mu khuhela ta. Ne khuli 
batweela khuubo babafukiilila, lwe khuwonesa buulamu bweefwe. 

Baheburania 11 

Batweela khu baandu ba Wele babaaba ni khuufukiilila 

1Khuuba ni khuufukiilila nikhwo khuuwandalasa byeesi khusuubila, ni 
khuumanya ibyo byeesi khukhabonakho ta. 
2Lwe khuufukiilila khuno, babaandu be khaale baafuna khuufumisibwa isi 
Wele. 
3Lwe khuufukiilila, khumanya khuri, shiibala shabuumbibwa ni Lomo ya Wele, 
nio ibyo bibibonekha byaarura khukhwaama mu bikhabonekha ta. 
4 Lwe khuufukiilila, Abeli aawaanayo isi Wele isaayilo indayi khufuura iya 
Kayini. Lwe shiwaanwa shino shamufumisa khuuba umukwalaafu. Lwekhuuba 
Wele aasiima shiwaanwa sheewe. Ni lwe shisheenesho, akhaba nga waafwa, ne 
ashikanikha. 
5Lwe khuufukiilila, Enoka aasutiwa waayilibwa mu bulamu bubuundi nga 
s'abira mu khufwa ta. Mbaawo umuundu uwamunyoola lwekhuuba Wele aaba 
waamuyilile. Lwekhuuba niye n'aba nga ashiili khuyiliwa ta, aamanyikhana nga 
ekhoyesa Wele. 
6Naluundi akhali khuufukiilila, sishili shaangu khukhwikhoyesa Wele ta. 
Lwekhuuba buli muundu yeesi uwiitsa isi Wele, aakha khumufukiilila ari aliwo, 
naluundi ari, niye umuwaani waabo babaamuweentsa. 
7 Lwe khuufukiilila, Nowa n'areewulibwa ni Wele khwiibyo bibyaba 
bikhabonekha ta, awulila Wele wombekha likhoŋolo khuwonesa be ntsu 
yeewe. Lwashino niye akhalila shiibala kumusaango, ne niye waabalikha nga 
umusikha we bukwalaafu bubwiitsa lwe khuufukiilila. 
8 Lwe khufukiilila, Iburayimu awulila Wele nga wamulaangile khuutsya mu 
shaalo abe shiitsya khuba busikha bweewe. Niye afukiilila waarura watsya 
akhaba nga s'amanya ena esi atsya ta. 
9Lwe khufukiilila, Iburayimu uyo akyeendaana nga umukyeni mu shiibala 
shisuubise shikhaaba shisheewe ta, wamenyatsaka mu weema ni Isaaka ni 
Yakobo, babaaba basikha atweela ni naye mwiibyo byeesi Wele abalomela 
tsana. 

10Lwekhuuba Iburayimu aliindilila shiriimba shishiili ni kumusiinji 
kumuwaangafu, nga umwombakhi luundi umukholi we shiriimba shino niye 
Wele umweene. 
11 Lwe khufukiilila khuno, Iburayimu ikhaba nga abe wahangala mu miiko, ni 
Sara naye nga umukuumba, Wele amwikyelisa paapa we babaana. Lwekhuuba 
lwe khufukiilila, Sara abe akhaba nga naye umukore, afuna kamaani ke 
khusaala, lwekhuuba eyikina uyo uwamulomela. 
12Nashiryo khukhwaama mu Iburayimu abe ikhaba nga ali aambi khuufwa, mu 
niye mwamamo lisaaye likali busa babaali nga tsinieniesi tse mwikulu, luundi 
nga kumuyekhe kukuuli khu ndulo khwe nyaantsa kukukhabalikha ta. 
13 Babaandu bano boosi baamenya mu khufukiilila nga bashiili khufwa ta. Nibo 
sibaafuna ibyo bibyabalomelwa ta, ne babibonela aleeyi, baabikhoyela, ne 
shonyene babuula nga ni baaba bakyeni luundi bakyeendaani mu shiibala. 
14Babaandu babaloma bibiindu nga bino bokesanisa bari, baweentsa shiibala 
shishaawe shisheene. 
15Ne nibo baba nga babashebulila shiibala esi baama, khali banyoola ikhabi ye 
khukhwilayo. 
16Ne baaba bewuuma shiibala shishiindi shishifuurisa bulayi, nisho she 
mwikulu. Nashiryo, Wele s'awaambibwa tsisoni nibo khumulaanga bari Wele 
waabwe ta, lwekhuuba abarekekhela nibo shiriimba. 
17 Iburayimu n'akhakilisibwa ni Wele, khuufukiilila nikhwo khukhwakila 
waawaanayo umwaana weewe umusiinde Isaaka nga isaayilo. Niye uwaba 
waafuna khusuubisibwa, aaba mwirekefu khuwaanayo umwaana weewe 
mutweela yenyene. 
18Ikhaba nga abe Wele waamulomela ari, “Khuubirira mwisaaye lya Isaaka, 
ulifuna babetsukhulu mwisiina lyoowo.” 
19Iburayimu aamanya ari Wele anyala khukhwinyusa Isaaka khukhwaama mu 
bafu, ne shino shoosi shifwaanikha nga Iburayimu uwafuna Isaaka 
khukhwaama mu bafu tu. 
20 Lwe khuufukiilila, Isaaka aaloombela Yakobo ni Esau tsikhabi mwiibyo 
bibyaba biitsya khubawo iburaangisi. 
21 Lwe khuufukiilila, Yakobo n'aba nga ali aambi khuufwa, aloombela babaana 
ba Yusufu boombi tsikhabi, wesaaya Wele nga weyikamilile imurwe we miimbo 
yeewe. 
22 Lwe khuufukiilila Yusufu n'aba nga ali aambi khuufwa, akanikha khu khurura 
khwe babaana ba Isiraeli khukhwaama mu Misiri, aryo wabakaambilila 
bibiwaamba khu makuumba keewe. 

23 Lwe khuufukiilila basaali ba Musa bamubisila kimyeesi kitaru, lwanyuma lwe 
khusaalikha khweewe, lwekhuuba baabona nga s'ali busa umwaana uwa 
busheele ta, balekha khurya likaambila lyeesi umuyiinga aba walakiile ta. 
24 Lwe khuufukiilila Musa n'aba nga waatsoyile, ekaana khulaangiwatsaka 
umwaana w'omukhaana wa Farawo. 
25Naye aakhalawo khuutaambisibwila atweela ni babaandu ba Wele, 
khuuminyisa khuusaangalila kimikhoyo kye bubwoonaki, kikiwawo khaangu. 
26Niye Musa aashambaasakho ari khuutaambisibwa khu lwa Kristo shifuurisa 
buyiindifu bwe Misiri. Lwekhuuba aabona shiwaanwa sheewe nga shishiili 
aleeyi. 
27Lwe khuufukiilila Musa aarura mu Misiri, nga s'arya lirima ly'omuyiinga 
wayo ta, lwekhuuba aaba abona uyo ukhabonekha ta. 
28Lwe khuufukiilila khweesi aaba nakhwo aakhola Kamayiiya ke Khuubirakho, 
ni khuuwanyaka kamafuki, nio akile uyo uhesa baakiboole alekhe khutiilakho 
khu baana baakiboole ba Isiraeli ta. 
29 Lwe khuufukiilila babaandu ba Isiraeli baambukha Inyaantsa Imbesemu nga 
bakyeendela khu lwoomu, ne ba Misiri ni baakhakakho nabo khukhwambukha, 
kameetsi kaabamila boosi. 
30 Lwe khuufukiilila litikiiyi lye Yeriko lyakwa, nga babaana ba Isiraeli ni 
bakyeenda nga balibotokhelela bifukhu musaafu. 
31 Lwe khuufukiilila Rakabu uwaba malaaya busa, s'afwiila atweela ni naabo 
babaaba baamiinyi ta, lwekhuuba aakaanila mu ntsu yeewe ni lukoosi ibo 
babeetsa khuyama. 
32 Ne shiina shishiindi sheesi inyala khuuloma? Lwekhuuba s'indi ni mbuka ye 
khuukanikha khu Gidioni, namwe khu Baraka, namwe khu Samusoni, namwe 
khu Yefusa, namwe khu Dawudi, namwe khu Samweli, ni khu baŋoosi ta. 
33Lwekhuuba khuufukiilila khwaabwe khwabanyalisisa khuuwula buyiinga 
bukali, baakhola bye bukwalaafu baafuna ibyo byeesi Wele aabalomela. Baryo 
baanyalisa ni khukhwikalawo kiminwa kye tsitalanyi, 
34khuusimisa kimililo kye kamaani kikiitindiima, bewoma ni bubwooki bwe 
tsindima. Nibo baaba batoro, ne bekyela be kamaani. Baryo baaba be kamaani 
mu busoolo, bawoona kamaye kakaaba kabaluumba. 
35 Bakhasi balala baaba baafiilwa babaandu baabwe, lwanyuma baabefunila 
nga baalamusibwile. Babaandi baataambisibwa ne baalekha khukana 
khuulekhuulibwa ta, bari nio manya bafuna buwonesi khukhwaama mu bafu 
khufuura buulayi. 
36Babaandi batsekhelelwa naabi, luundi bakhupiwa, ni khubowebwa 
kiminyololo, ni khureewa mu mapuusu. 

37Ni babaandi bakhupiwa kamabaale, namwe khukhaliwamo khabili ni 
kimisumeeno, namwe beeribwa ni tsindima. Balala bakyeendatsaka busa nga 
bakwaarire kamahaafu ke tsisheese ni tsimbusi, nga bali bataambi busa, 
bakubyeengewa luundi babirisibwa buubi. 
38Shiibala shalekha khubabeela shilayi ta. Bakyeendanila mu mibiimbi, ni khu 
njiinji, ni mu mafuluma, ni mu malowo ke mwiloba. 
39Bano boosi bekhoyesa Wele lwe khuufukiilila khwawe, ne nibo sibaafuna 
sheesi balomelwa tsana ta. 
40Lwekhuuba Wele akhubonela ifwe shishifuura bulayi, nio ifwe atweela ni 
nabo khunyale khukhwoolela mu butweela. 

Baheburania 12 

Khuulondelela she khuubonelakho sha Yesu 

1Ni nashiryo, ifwe khukhwaama nga bukali bwe bajulisi babaali nga namufweeli 
ni bakhwibotokheleele ifwe, khayo nafwe khure alubeka buli shiindu shoosi 
shishikhusitowelela, ni shishoonako shishikhwibowelelakho, ne khakhutime 
nga khwaamaliliile mu mwoyo tsindimo itso tsitsiili iburaangisi weefwe. 
2Khakhwoomisile tsimoni tseefwe khu Yesu, umurakikhisi luundi umumalilisi 
we khuufukiilila khweefwe, niye khulwe kumwikhoyo kukwaba 
kwaamuliindiliile, aryo ekhaliilikha kumusalaba, waleekelesa tsisoni tsakwo, 
ne ari wekhaale khu mukhono kumulayi kwe shitsoloŋo sha Wele. 
3Ni mumwaambaase khu niye nga n'ekhaliilikha bubiiyile khukhwaama khu 
boonaki, nio manya nanywe kimyoyo kyeenywe kilekhe khuwamo kamaani ni 
khukhwiwusa ta. 
4Inywe mu khusoolana khweenywe ni shishoonako mushiili khurekana 
khukhwoolesa ni khuutsukha kamafuki ta. 
5Naluundi mwaayibilila khuukaambila khukhubakanikhakho inywe khuri: 
“Mwaana wase, ukhalekelesatsaka khuulatsakakho khw'Omukasya ta, namwe 
ukhawatsakamo kamaani n'aba nga akhwikiitsakho ta. 
6Lwekhuuba uyo yeesi isi Umukasya akana, amulatsakakho, naluundi awa 
shitaambiso uyo yeesi isi afukiilila nga umwaana.” 
7Ni mwikhalilikhe byeesi mutaambisibwa nga khulatsakakho, Wele aba ali 
khubayila inywe nga babaana. Lwekhuuba mwaana shiina isi paapawe 
akhalatsakakho? 
8Inywe ni mulekha khulatsibwakho nga babaana boosi ni baba, muba nga 
simuli babaana babeene belala, ne muba muli babaana babeetswa. 
9Naluundi ifwe khuli ni ba paapa beefwe be kumubili babaakhulatsakakho, ne 
khwabesamo shiriifwa. Ne sishifuurisa naabi ifwe khukhwiwaanayo isi Paapa 
we kimyoyo kyeefwe nio khube balamu! 

10Lwekhuuba ba paapa beefwe be kumubili bakhulatsakakho mu mbuka ifwiiti 
nga ni bakana, ne Wele ashikhola lwe bulayi bweefwe, nio khunyale 
khukabanana khu bukhosefu bweewe. 
11Khulatsakakho isi khubeelawo khuba khwe butsiina, ne akhuba khwe 
kumwikhoyo ta, ne lwanyuma ibo babalatsakiwakho banyoola shishaamo she 
bukwalaafu ni lukoosi. 

Khuukaambila ni khuureewula 

12 Ni nashiryo, ni muwandalase kamakhono keenywe kakatendemeele, ni 
kamesikamo keenywe kakafiliile nako mukakolole. 
13Ni mwikholele tsintsila tsingwalaafu tse khukyendelakho, nio akile umuleme 
alekhe khulemalila ilala ta, ne awonesewe. 
14Ni mukhakekho khuuba mu lukoosi ni babaandu boosi, ni bulamu bwe 
khukhwiwaanayo, lwekhuuba akhali khukhwiwaanayo mbaawo umuundu 
namutweela ulibona khu Mukasya ta. 
15Ni mubone muri mbaawo umuundu yeesi urusibwakho bubweela bwa Wele 
ta, naluundi shisina she bululu shilekhe khusisina khubareerera bikosi ni 
khukhwonakisa bakali. 
16Naluundi ikhabawo umuundu umuyeyani namwe ukharya Wele nga Esau 
n'aaba, uwakulisa bukhulu bwe khusaalikhana bweewe bwe khuuba umwaana 
umukiboole lwe liwuumba lye biilyo ta. 
17Lwekhuuba inywe mwamanya muri lwanyuma lwayo niye n'akana 
khukhwiila khu busikha bwa paapawe, baamwikaana lwekhuuba s'afuna 
ikhabi ye khushuusamo ta, ikhaba nga aalila kamasika nga akana ikhabi iyo. 
18 Inywe simwayitsa khu lukiingi lulunyala khuuwaambikhakho, naluundi 
luluburukha ni kumulilo, ni shishilima namukoto, ni ikhuungu, nga babaandu 
ba Isiraeli ni beetsa ta, 
19khukuula khwe khoombi, namwe isi likono lye bilomo lyeesi bawulila, 
bekontselela bari balekhe khuliwulila kumuluundi kwe khabili ta, 
20lwekhuuba sibanyala khukhwikhalilikha khuulakila khukhwaloma khuri: 
“Abe ikhaba isolo ni yiitsa yatiilakho khu lukiingi luno, yaakha ikhupiwe 
kamabaale.” 
21Ibyo bibyabonekha byaba bye shiriisa naabi, ni khuushilomakho, Musa 
waaloma ari, “Indi khuunikina naabi lwe khuurya.” 
22Ne mwetsile khu lukiingi Sayuuni, ni mu shiriimba sha Wele umulamu, 
Yerusalemu she mwikulu, isi bikana ni bikana bye bamalayika mu lubusano lwe 
kumwikhoyo, 
23ni libusanilo lye babaandu ba Wele baakiboole beesi bawandikhisa kamasiina 
kaabwe mwikulu isi Wele umweene umukayi wa boosi, n'isi kimyoyo kyaabo 
babapyeelusibwa, 

24n'isi Yesu umutubaasi we Ndakaano imbya, n'isi kamafuki kakahanyiwa, 
kakanikha bilomo bilayi khufuuriisakho kamafuki ka Abeli. 
25 Ni nashiryo mwitsililise mubone muri, simwikaana byeesi aloma ta. 
Lwekhuuba nga ibo ni bakhanyala khukhwilukha shitaambiso shooyo 
uwabareewula khu shiibala, ne ifwe khulinyala khuryeena khukhwilukha ni 
khuba nga sikhuwulila khureewula khwooyo khukhwaama mwikulu. 
26Khu mbuka iyo, likono lyeewe lyanikinisa shiibala, ne ari waaloma ari: 
“Ishiramayo kumuluundi kuundi mutweela inikinise shibala, ne akhuba 
shiibala shonyene ta, ne ni likulu lyeene.” 
27Tsilomo tsino tsitsiloma tsiri, “Ishiramayo kumuluundi kuundi mutweela,” 
tsokesa khuurusawo bibiindu ibyo bibinikinisibwa nga nibyo 
bibyambuumbibwa nio ibyo bibikhanyala khuunikinisibwa biramewo. 
28Ni nashiryo, khukhwaama nga ni khuli khuufuna buyiinga 
bubukhatengaasibwa ta, khakhube babaandu babaasiima, khuryo 
khwihaaneyo isi Wele mu khwisaaya khukhukaniwa mu buwolu ni khuurya. 
29Lwekhuuba Wele weefwe niye kumulilo kukuliliba kwahesa! 

Baheburania 13 

Isaambo ye khukhwikhoyesamo Wele 

1Ni mwiloosele khuukanana nga be buulebe. 
2Mukhebililatsaka khukhwikhoyela bakyeni ta, lwekhuuba mu khukhola 
khuryo, babaandu balala bekhoyela bamalayika nga sibashimanyile ta. 
3Ni mushebulile babaali mu bubowe, mufwanikhe nga nanywe bababowebwa 
atweela ni nabo, ni naabo bababirisibwa buubi; mufwanikhe nga nanywe 
babaali mu khubonabona. 
4Bukhwaale bwaakha bureebwemo lukoosi ni babaandu boosi, ni bulili bwe 
bakhwaalikhe bwaakha khuuba nga sibulikho lisaanda lyoosi ta, lwekhuuba 
Wele alikhalila kumusaango be lukhobe ni bayeyani. 
5Ni mube babaandu babaali ni bulamu bubukhalimo bulyaanga mu mapeesa ta, 
ne byeesi muli nabyo bibamalatsake, lwekhuuba Wele aloma ari: 
“S'indibalekha namwe s'indibaantsukha ta.” 
6Nashiryo, khuloma akhali khukhwikanakana khuri, “Umukasya niye umuyeeti 
wase, s'indiiryakho shishiindu shoosi ta. N'umuundu anyala khukhukholakho 
ise shiina?” 
7Ni mushebulilatsake baraangilisi beenywe, babaakanikha Ilomo ya Wele isi 
muli. Ni mwaambaase ibyo bibyaama musaambo indayi iye buulamu bwaabwe, 
ni nanywe mulondelele khuufukiilila khwaabwe. 
8Yesu Kristo arama shitweela busa, ingoloobe, shaleelo, ni biilo ni biilo. 

9Mukhayilibwayilibwa ni khuuleekela khukhuubonekha nga khuukyeni isi muli 
ta. Shiba shilayi kimyoyo kyeefwe khuuwaangasibwa ni bubweela, ne akhuba 
lwe khuuwaamba kamakaambila kakawaamba khu biilyo ta, lwekhuuba abo 
babawaamba kamakaambila kano sibayeetebwa ni nako ta. 
10Ifwe khuli ni shisheeso khweesi abo babesaaya mu weema bakhafukiilisibwa 
khuulya khubyakhwo ta. 
11 Umusaayi ufuura bukhulu areera kamafuki ke bisolo mu shifwo shifuura 
bukhosefu lwe khurusawo bibyoonako, ne kimilaambo kyatso kyokhebwela 
ibulafu we tsiweema. 
12Nashiryo Yesu naye aryo, atsiinisiwila ibulafu we kumulyaango kwe 
shiriimba nio areerere babaandu bukhosefu lwe kamafuki keewe. 
13Aso, khakhutsye ibulafu we tsiweema is'ali, nga khwetyuukhile kumutaambo 
kweesi aba nakwo. 
14Lwekhuuba ano sikhuli ni shiriimba shishimenyelawo ilala ta, ne khuweentsa 
shiriimba shishiitsya khubawo mu bulamu bubwiitsa. 
15Nashiryo, khuubirira mu Yesu, khakhuwaaneyo busheele isi Wele khusaaya 
khwe khubuyila, nibyo bibyaano bye kiminwa kyeefwe, kikiruumbula lisiina 
lyeewe. 
16Ne mukhebilila khukholatsaka bulayi, ni khukabanana ni basheenywe bye 
muli nabyo ta, lwekhuuba bino bili nibyo biwaanwa bibikhoyesa Wele. 
17Ni muwulilatsake baraangilisi beenywe, mukholatsake byeesi babaloma. 
Nibo bababoolela inywe nga babaandu babaakhaabe ni she khukhwilomakho. 
Ni mubawulilatsake nio banyale khukhwoolelesa kumulimo ni kumwikhoyo, 
ne akhuba khubasitowelela ta, lwekhuuba shino mbaawo sheesi shibayeetakho 
ta. 
18Ni mukhuloombelekho. Ifwe khwiyikina khuri, khuli ni bibyambaaso 
bikwalaafu, luundi khukana khwibirise ni lukoosi mu buli saambo yoosi. 
19Ni musaambo ya buraawa, imbekontselela muloombe, nio inyale 
khukobosebwa isi muli khaangu. 
20Ari inoomba Wele uwe lukoosi, uwabakobosa khukhwaama mu bafu 
khuubirira mu mafuki ke ndakaano ikhawawo, niye Umukasya Yesu, luundi, 
niye Umwaayi Umukhulu we kamasheese, 
21abawe byoosi bibiili bilayi lwe khukhola byeesi akana. Luundi khali akholile 
mus'iinywe ibyo bibimwikhoyesa khulwa Yesu Kristo. Shiriifwa shibe isi niye, 
biilo ni biilo. Amiina. 

Bilomo bimaliliisi 

22Bebuulebe, imbaloomba mwikhalilikhe buurume bwase buno 
bububawandalasa, lwekhuuba naabaroneele mu biimbi. 

23Ingana khubaboolela ndi yaaya weefwe Timosewo bamukangulula. N'aliba 
nga wolile, indiitsa ni naye khubabona. 
24Ni mukhusheesele baraangilisi beenywe boosi, ni bakhosefu ba Wele boosi. 
Bebuulebe khukhwaama mu Itali babasheesa. 
25Bubweela bube ni nanywe mweesi. 

Yakobo 

Yakobo 1 

1 Ibaluwa yino yaama isiise Yakobo, umuraambi wa Wele, naluundi 
w'Omukasya Yesu Kristo. Mbasheesa inywe bikuuka liikhumi na bibili, 
bibisalaniile mu shiibala shoosi. 

Khuufukiilila ni kamakhula 

2Bebuulebe, ni mushiyilatsake nga she kumwikhoyo kumukali naabi, buli 
lweesi mwakaananila bibiindu bibibakhakilisa, 
3lwekhuuba mwamanya muri, khukhakilisibwa lwe khufukiilila khweenywe 
khureera khukhwikhalilikha. 
4Ni khukhwikhalilikha khwakha khwokesanisibwila mu buraambi, nio akile 
mwikyele bakhosefu babetsufu babeene, babaakhekhililakho musaambo yoosi 
ta. 
5Ne noola mutweela khusiinywe s'ali ni kamakhula ta, n'aloombe Wele, ni Wele 
naye kane akamuwe. Wele akabila busa babaandu boosi kamakhula khulwe 
bubweela bweewe, naluundi nga s'ekiitsa umuundu yeesi ta. 
6Ne uloomba aryo, akhila khuloomba ni khufukiilila, nga s'ali ni 
khukhwikanakana ta. Lwekhuuba umuundu uli ni khukhwikanakana afwaana 
nga khuyeŋaana khwe kameetsi khu nyaantsa, khukhureerebwa ni mbewo. 
7Umuundu uyeŋaana aryo, ukhanyala wakhalawo shishiindu na shitweela ta, 
naluundi nga ayeŋaana mu buli sheesi akhola, 
8akheyikina khutuya shishiindu shoosi khukhwaama isi Umukasya ta. Aba ali 
ni kimyoyo kibili, nga buli mbuka ekanakana. 

Buutaambi ni Buyindifu 

9Shiba shilayi uwe buulebe umutaambi khuuba umusangaafu, nga Wele 
wamuniinisile angaaki. 
10N'umuyindifu naye aakha khuuba umusangaafu, nga Wele waamwikhisile 
aasi. Lwekhuuba umuyindifu amenyawo imbuka njeekhe, nga shiimuli she 
mwiirome. 
11Inyaanga n'irura, ni bukhafu bukali, yoosha bunyaasi bwooma, ni shiimuli 
shalakala, ni bumiliwu bwasho bwakoraana. Ni musaambo niyo ndweela, 
umuyindifu naye aliniala aryo, nga ali mwiibyo byeesi ayayaanila. 

Khuukhakibwa ni Khuutsemebwa 

12Ali ni khabi umuundu uwikhalilikha mu khukhakibwa khweewe, lwekhuuba 
nga wakhakiwile, ne wekhalilikha wabiramo, alifuna shiwaanwa she buulamu, 
sheesi Wele alomela ibo babamukana. 

13Noola umuundu yeesi akhakibwa, akhaloma ari, “Wele niye uwusindikhiile 
khukhakibwa khuno” ta. Lwekhuuba Wele s'akhakibwa ni shiibi ta, naluundi 
niye umweene s'akhakilisa umuundu yeesi ta. 
14Ne khurusakho ndi umuundu umweene, akhongelesebwa naluundi 
wawaambikha khulwe khukhwiwotooma khweewe umweene. 
15Khukhwiwotooma khuno nga khwahesile, khusaala shishonako; ni 
shishonako nasho nga shatsoyile, shisaala khuufwa. 
16Nashiryo, be buulebe baase bakanwa, mukhawombelesebwa ta. 

17Buli shiwaanwa shoosi shilayi, nabuli shiwaanwa shoosi shikwalaafu, shaama 
mwikulu, nga shiikha khukhwaama isi Wele Paapa, uwabuumba 
bibyaburukhila mu ngaaki byoosi. Mu niye imbaamo khukalukhakalukha 
namwe shishiniini shishikalukhakalukha ta. 
18Khulwe khuukana khweewe khukhweene, Wele akhubuumba ifwe, 
wakhurawo nga abirira mu shilomo she bwa ŋali, ari nio manya nafwe khube 
nga baakiboole mu bibuumbe byeewe byoosi. 

Khuuwulila ni Khuukhola 

19Be buulebe baase bakanwa, ni mumanye shino muri, buli muundu abe 
uwakhaangu khurekeeresa, nga emenielesa byeesi akanikha naluundi alekhe 
khukhwikhalalisaka khaangu ta. 
20Lwekhuuba lirima ly'omuundu shilireera bukwalaafu bwa Wele ta. 

21Nashiryo, ni mwisisakule bye bunyaalu byoosi, ni tsisaambo tsiimbi tsoosi, 
mwakaanile ni buwolu Ilomo ya Wele isi aabyaala mus'iinywe, nisho 
shishinyala khuuwonesa kimyoyo kyeenywe. 
22Ne mwaakha mwaakhola byeesi Ilomo ya Wele ibaboolela, nga shino 
shibonekhela mu buraambi bweenywe, akhali khukhwiwombesa nga 
mwaakama khu khurekeeresa busa ta. 
23Lwekhuuba umuundu n'arekeeresa Ilomo ya Wele, ne walekha khukira mu 
buraambi, afwaana busa nga umuundu uwilolela mu ndolelo, waabona nga 
n'afwaana. 
24Ne khaangu akho n'arurawo waatsya, webilila nga n'eboneele mu ndolelo, 
nga n'afwaana. 
25Ne uyo ulondelela buulayi bubweene likaambila lya ŋali luundi liliwonesa, 
walihandalalilakho, nga s'ali busa urekeeresa, ne webilila ta; umuundu uyo 
alifuna ikhabi mwibyo byoosi byeesi akhola. 
26Ne noola umuundu yeesi eyambaasa khulweewe ari ali uwe diini, n'enga 
s'anyala khuwula lulimi lweewe ta, aba ewombesa busa mu mwoyo kweewe 
umweene. Idiini y'omuundu uyo iba mbaawo sheesi ilikhumuyeeta ta. 
27Idiini ili iya ŋali naluundi ikhalikho likoondo mu moni tsa Wele Paapa weefwe 
niyo yino: khuyeeta bafuubi, ni banamulekhwa mu bihangafu byaabwe, 

naluundi umuundu umweene khukhwiliinda alekhe khuwakhibwakho 
lisaanda lyoosi lye shiibi she mu shiibala ta. 

Yakobo 2 

Khuureewula khu kirombooli mu baandu 

1Bebuulebe, nga ni muli babaafukiilila mu Mukasya weefwe Yesu Kristo uwe 
shiriifwa, mukhaba ni kirombooli mu baandu ta. 
2Lwekhuuba siinga umuundu umuyiinda eetsa muntsu iye khukhwisaayilamo 
nga wakwaarire bulayi, nga ali ni ntsiyi iye zaabu, ni mu mbuka niyo ndweela, 
umuundu umutaambi nga wakwaarire tsingubo tsindabukhake naye 
wenjilamo. 
3Ne mweesamo lukoosi umuundu ukwaarire bulayi nga mumuloma muri, “Iwe 
yiitsa, wikhale akhulayi ano,” ne mwaalomela umutaambi muri, “Iwe, yiima 
itaayi iyo,” namwe muri, “Yikhala aasi mu bikyele byase ano,” 
4simubona muri muba mwareerewo ikirombooli akari enywe ta? Luundi muba 
mwaakhalilewo nga mwiima khu bitsilililwa biibi? 
5Bebuulebe bakanwa, ni murekeerese, Wele akhurobola babaandu bataambi be 
mu shiibala muno, khuuba bayindifu mu khufukiilila, ni khuuba basikha be 
buyiinga bweesi alomela abo babamukana ta? 
6Ne inywe mwaleekelesa umutaambi. Sibali bayiindifu nibo babaabamiinilisa 
inywe? Sibali nibo babaabakhurura baabayila mu moni tsaabo babaakhala 
kimisaango ta? 
7Sibali nibo babaakhomyaasa lisiina lye shiriifwa lilyakila inywe 
mwalaangibwa ta? 
8 Shishiindu shilayi sheesi mwandikholile, shandibeele nisho khukhwoolelesa 
likaambila lye Buyiinga bwa Wele liliili mu byaronebwa bikhosefu liliiloma liri, 
“Kanaatsaka umuundu washoowo, nga iwe ni wikana wamweene.” 
9Ne ni muba ni kirombooli mu baandu, muba mwakholile shishonako, luundi 
kumusaango kubafuura khulwe khufuniaaka likaambila. 
10Lwekhuuba buli umuundu ulondelela kamakaambila koosi, ne 
wafuniaakakho litweela, aba wafuniaakile kamakaambila koosi. 
11Lwekhuuba Wele uwaaloma ari, “Ukhayeyana ta,” niye mutweela mweene 
uyo uwaaloma ari, “Ukheera ta.” Nashiryo, abe wakhalekha khuyeyana ta, ne 
weera umuundu, shitweela busa uba uli umwonaki ufuniakile kamakaambila. 
12Ni nashiryo, ni mukanikhatsake nga babaandu beesi balikhalila kumusaango, 
khukhwiimikha khu makaambila kakakhukangulula ifwe khukhwaama mu 
bubowe bwe shishonako nga ni kali. 

13Lwekhuuba Wele alikhala kumusaango nga s'okesanisa shiisa isi ibo 
babaakhokesa shiisa isi babaandi ta. Shiisa shiwonesa umuundu abe isi 
kumusaango kutsya khufuura. 

Khuufukiilila ni bikholwa bilayi 

14Bebuulebe, shiyeeta shiina, umuundu khuloma ari, ali ni khufukiilila, n'enga 
buraambi bweewe sibwokesanisa shino ta? Khufukiilila ukhwo khunyala 
khumuwonisa? 
15Ni shinyoolikhana nga iliwo uwe buulebe umusaani namwe umukhasi ukhali 
ni tsingubo ta, namwe nga s'ali ni she khuulya shishimumala ta, 
16shiyeeta shiina umuundu uyo, nibawo mutweela khusiinywe umulomela ari, 
“N'utsye mu lukoosi, ukwaare bulayi, luundi ulye bulayi wikure,” ate nga 
siwamuweele bibikanibwa mu bulamu ta? 
17Ni khufukiilila khweenywe nakhwo khuryo. Nga khuli khwonyene busa 
akhali buraambi bubwokesanisa, khuba khuufu. 
18Ne umuundu ukuundi anyala khuuloma ari, “Iwe uli ni khuufukiilila, ne ise 
ndi ni buraambi bwase.” N'untsokese khuufukiilila khwoowo khuukhalikho 
buraambi, ni nase kane ikhwokese khuufukiilila khwase khuubirira mu 
buraambi bwase. 
19Mufukiilila muri Wele ali mutweela. Isho shilayi. Ne ni kimisaambwa kimibi 
nakyo kifukiilila kiryo, naluundi kinikina ni khuurya. 
20Iwe umuundu umusilu, ukana wokesanisiwe uri khuufukiilila khuukhalikho 
buraambi khuba mbaawo sheesi khuyeeta ta? 
21 Umukuuka weefwe Iburayimu s'abaliwa khuuba umukwalaafu khu lweesho 
sheesi akhola, nga n'awaanayo umwaana weewe Isaaka khu sheeso 
khumwoosha? 
22Awo ubona uri, khuufukiilila khweewe khubonekhela atweela ni buraambi 
bweewe. Khuufukiilila khweewe khwiyokesanisila mu buraambi bweewe. 
23Naluundi bibyaronebwa bikhosefu byoolelesebwa bibiloma biri, “Iburayimu 
aafukiilila mu Wele, ni khulwe khuufukiilila khweewe, Wele aamufukiilila nga 
umuundu umukwalaafu.” Ni nashiryo, Iburayimu walaangibwa ari, umusaale 
wa Wele. 
24Muryo mubona muri, shaamila khu buraambi bw'omuundu nibwo bubuukila 
walaangibwa khuuba umukhosefu isi Wele, ne akhuba khulwe khuufukiilila 
khwonyene ta. 
25 Nisho shitweela busa ni malaaya Rahabu. Niye s'anyoolekhana khuuba 
umukhosefu khulwe buraambi bweewe, nga n'akaanila baarume muungo 
mweewe, lwanyuma lwayo wabayeeta banyololokha busa khuubirira mu ntsila 
ikiindi? 

26Nasho shili shiryo; nga kumubili kukukhalimo kumwoyo ni kuli kumufu, ni 
khufukiilila khukhalikho buraambi, nakhwo khuba khuufu. 

Yakobo 3 

Khuuwula Luulimi 

1Bebuulebe, bakali mwiinywe bakhakhaakhana khuuba baleekeli ta, 
lwekhuuba mwamanya muri ifwe babaleekela, khulikhalilwa kumusaango 
kumusiro, khufuura babaandu babaandi. 
2Lwekhuuba fweesi khukwa mu byoonako kimiluundi mikali. Ne noola 
umuundu yeesi s'akholakho shishiindu shiibi shoosi mu byeesi aloma ta, aba 
umuundu umukhosefu, naluundi aba anyala khuwula kumubili kweewe 
kwoosi. 
3Ni khura biibya mu minwa kye tsiŋwaaŋwa, khushikhola khuri nio 
tsikhuwulile, ni lwe bibyeene ibyo, khunyala khuyila iŋwaaŋwa oosi isi 
khukana. 
4Namwe ni mubonele khu meeri. Ikhaba nga tsili tsimboofu tsirye, luundi 
tsitimisibwa ni mbewo iye kamaani, ne iyilibwa ni khakaango khafwiiti khari, 
khakila imeeri yaatsya osi esi ukitimisa akana ari itsye. 
5Shili shitweela busa ni luulimi. Nilwo khakhaandu khafwiiti khari mu mubili, 
ne lwiruuya mu biindu biboofu. Yambaasa khu shisaali shiboofu, nga ni 
shokhewa ni khaalilo khafwiiti busa khari. 
6Ni luulimi nilwo lulureere bye bubwoonaki mu baandu basheefwe. Nilwo 
shiibala she kamawuusu mu mibili kyeefwe. Nilwo lulwoonakisa kumubili 
kwoosi. Nilwo luluwaambisa kumulilo mu bulamu bw'omuundu bwoosi, 
naluundi lulweene luuwaambisakho kumulilo kukukhasima ta. 
7Mwamanya muri, umuundu waabaya, naluundi shaamanyikhana shiri, 
waabaya naluundi waawula bibuumbe bibiramile byoosi; nga bisolo bye 
mwiiswa, binywiinywi, bisolo bibikhuluulila aasi, ni bisolo bye mu meetsi. 
8Ne mbaawo umuundu yeesi unyala khuuwula luulimi ta. Nilwo luli lulwoonaki, 
lwaayitsula butsiba bubwiira, naluundi luyuukayuuka busa. 
9 Luulimi lweene nilwo lweesi khuraambisa nga khuruuya Umukasya weefwe 
naluundi uli Paapa weefwe; ne ndi ni nalwo khwaluraambisa khutsuba 
babaandu babaabuumbiwa mu shifwaananyi sha Wele. 
10Mukhanwa mweene mutweela nimwo mumwamamo tsikhabi atweela ni 
khuutsuba. Bebuulebe, bino sibyaakha byaaba biryo ta. 
11Isebele ndweela inyala khuutubukhamo kameetsi kakaŋaaha ni 
kakakhaŋaaha mu mwanya mutweela? 



2401 

 

 
Ibayibuli Ingwalaafu 

© 2016 Bible Society of Uganda. 
  

 

 

12Bebuulebe, namwe iliwo kusaala ku figi kukunyala kwaamakho kimisabibu, 
namwe kusaala kumusabibu kwaamakho kamakhuyu? N'isebele naye iryo, 
irusa kameetsi kakhali kamalayi ta, s'inyala yarusa kameetsi kamalayi ta. 

Kamakhula ke bubeeyi ni Kaŋali 

13Naanu mus'iinywe uuli ni kamakhula ni khuumanya? Noola alimo, 
n'okesanise bino nga abirira mu saambo indayi iye buulamu bweewe 
bukhosefu ni mu buraambi bweewe bulayi bweesi akholela mu buwolu ni 
kamakhula. 
14Ne mu myoyo kyeenywe ni muba mwetsuule libuba, lirima ni butakha, 
mukheruuyakho ni khukhwiwombesa nga mukhaandisa bwa ŋali ta. 
15Kamakhula ke saambo nga yino sikaama mwikulu ta, ne njeeba kaama mu 
shiibala, ke babaandu busa naluundi ka kimimakoombe. 
16Lwekhuuba buli aandu oosi ahaaba libuba, ni butakha, abweene awo niwo 
ahaaba khuutumbuukha ni bibiindu byoosi bye bumoyaani. 
17Ne kamakhula kakaama mwikulu, khunyoowela ilala, kali ka ŋali nga si 
kalikho lisaanda ta, luundi ke lukoosi, kamawolu, kalimo khukhwimenielesa, 
kaayiitsula shiisa, naluundi kaayiitsulamo bibiindu bibiindi bilayi, nga sikalimo 
khuromboola namwe bubeeyi ta. 
18Babaandu babareera lukoosi nibo babamiitsa mu lukoosi, ni likyesa lyaabwe 
lili bibyaano bye bukwalaafu. 

Yakobo 4 

Busaale ni shiibala 

1Busoolo bwoosi ni khuulomana bibiili mus'iinywe, byaama waheena? 
Sibyaamila mu muluungo kwe khukhwikoomba kukuuli khuusoolanila 
mus'iinywe? 
2Mwikoomba bibiindu n'enga simunyala mwabifuna ta. Nashiryo mwakhalawo 
mwiire umuundu nio mushifune, ne simunyala mwafuna ta. Isho shikila 
mwalomana luundi mwasoolana. Inywe simufuna byeesi mukana ta, 
lwekhuuba simuloomba isi Wele ta. 
3Ne nga mwaloombile simufuna byeesi muloombile ta, lwekhuuba bitsilililwa 
byeenywe bye khuuloomba bili biibi. Muloomba bibiindu bari nio 
mubiraambise mu muluungo kweenywe. 
4Inywe babaandu babaakhali baŋali ta, simumanya muri khukhola busaale ni 
shiibala khuba nikhwo khurawo busiku ni Wele ta? Buli muundu yeesi 
ukhalawo khukhwikhola umusaale ni shiibala, umweene aba wekholile 
umusiku wa Wele. 

5Namwe mwaambaasa muri bibyaronebwa bikhosefu sibili bya ŋali ta, 
bibiiloma biri: “Umwoyo isi Wele akhuwa akhutseeta ifwe ni libuba lye 
khuukana khuukali?” 
6Ne bubweela bweesi Wele ahaana isi babaandu nibwo bubufuura. Nisho 
shikila bibyaronebwa bikhosefu biloma biri, “Wele akhaandisa babeyiinga, ne 
bawolu abawa bubweela bweewe.” 
7Nashiryo, ni mwiwaaneyo mube bawolu isi Wele. Mukhupanise Sitaani, ni 
Sitaani kane elukhe atsye. 
8Ni mwisyeende aambi ni Wele, ni Wele naye kane esyeende aambi ni nanywe. 
Inywe mumuuli baboonaki babambaasila eyi ni neeyi, ni musaabe kamakhono 
keenywe, mupyeluuse kimyoyo kyeenywe. 
9Ni mube mu mutaambo, mwilile mwabeene, luundi musole. Khayo khuutsekha 
khweenywe khwikyele kumutaambo. 
10Ni mube bawolu mu moni ts'Omukasya, ni naye kane abaniinise inywe 
angaaki. 

Khuulekha khukhalila umukristaayo washo kumusaango 

11Bebuulebe, mukhakanikhatsaka khu baandu basheenywe buubi ta. Uyo yeesi 
ukanikha buubi khu muundu washe, namwe ukhalila umuundu washe 
kumusaango, aba wafwotsoolile kamakaambila luundi aba wakakhaliile niko 
kumusaango. Ne noola ukhalila kamakaambila kumusaango, iwe s'uba 
ulondelela kamakaambila ta, ne njeeba uba ukakhalila busa kumusaango. 
12Uwarawo kamakaambila, luundi umukayi wako ali mutweela yenyene, 
naluundi niye unyala khuwonesa namwe khukhwonakisa umuundu. Ne iwe 
niye naanu ukhalila umuundu washo kumusaango? 

Khuureewula abo babeyiinga 

13 Aso, ni murekeerese inywe babaaloma bari, “Shaleelo namwe kumukaamba, 
khukhaatsye mu shiriimba nabuulebe, khumaleyo kumwiiko mutweela, nga 
khukhola bye khukulaana, khulwe kamafuurisa kamakali.” 
14N'enga simumanya buulamu bweenywe ni bukhaabe kumukaamba ta. 
Bulamu bweenywe nibwo shiina? Muli busa nga namufweeli, ubonekha busa 
imbuka ifwiiti iri, lwanyuma waatamuukha waawawo. 
15Inywe khali mwaandilomele muri, “Nga Umukasya waakanile, kane khube 
baalamu, khukhole shino namwe isho.” 
16N'endi inywe she mukhola, mwiyiinga luundi mwekana busa. Ne 
khukhwiyiinga khwe saambo iyo khuba khwe bubwoonaki. 
17Nashiryo, uyo yeesi umanyile shilayi sheesi akhiile khuukhola, ne waalekha 
khushikhola ta, aba waakholile shishoonako. 

Yakobo 5 

Khuureewula isi bayiindifu 

1Ne ari inywe bayiindifu, ni murekeerese sheesi inoma. Ni mulile, luundi 
mukhupe kimibala, khulwe kimitaambo kikiinabeetsila. 
2Bye buyiindifu byeenywe byaabola, ni bikwaaro byeenywe kimisilili 
kyaabiliile. 
3Izaabu yeenywe ni ifeeza yeenywe yaakhupile ingikhina, ni ingikhina yeenywe 
kane ibe bajulisi babaabatsuntsumilisa inywe. Naluundi ingikhina yino kane 
ilye kimibili kyeenywe nga kumulilo. Inywe mwebikhiile buyiindifu bwe 
bifukhu bimaliilisi. 
4Inywe simwaweele baraambi babaabakyesela kimikuunda kyeenywe 
kumukheemba kwaabwe ta. Bona nga balikho balila lwe kumukheemba kweesi 
mwabalyakhana. Ni khuulila khw'abo babaabakyesela bilimwa byeenywe 
khwoolile mu maru ka Wele, Umukasya uwe kamaye. 
5Buulamu bweenywe khu shiibala khuno bwabeele bubwitsuule kumwikhoyo, 
ni khuulekha khwitsililisa ta. Mwabeene mwayinesa busa kimyoyo kyeenywe 
nga mwirekekhela shifukhu she khuhelelakho. 
6Mwaakhalile kimisaango, mwerire umuundu umukhosefu ukhali ni lomo 
yoosi ta, ate nga s'alikho ni saambo iye khuubasoolanisamo inywe ta. 

Khukhwikhalilikha ni khuuloomba 

7Nashiryo be buulebe, ni mwikhalilikhe khukhwoolisa Umukasya n'aliitsa. 
Bonela khu mulimi nga ni ekhalilikha nga n'aliinda bibyaano bye lisuno 
bibyaama mwiloba. Niye ekhalilikha nga aliinda ifula ingiboole ni n'eyo iyiitsa 
lwanyuma. 
8Ni nanywe muryo, nimwikhaliilikhe, mwihandalase kimyoyo kyeenywe, 
lwekhuuba khukhwiitsa khw'Omukasya khuli aambi. 
9Bebuulebe, mukheŋuluŋuunya nga mwikiitsa basheenywe ta. Lwekhuuba 
shibareerera busa khukhaliwila kumusaango ni Wele. Bona umukayi ali aambi 
khukhwoola. 
10Bebuulebe, ni muyile baŋoosi babakanikha mu lisiina lya Wele nga she 
khubonelakho mu khutaambisibwa khwaabwe, ne nga bekhalilikha. 
11Ibo babekhalilikha khubalaanga khuri bali ni tsikhabi. Mwawulilakho 
khukhwikhalilikha khwa Yobu, naluundi mwabona shiina shishaba shitsilililwa 
sh'Omukasya, nga n'okesanisa shiisa ni khuukana. 
12 Ne khufuurisa byoosi be buulebe, mukhetsubatsaka nga iliyo sheesi 
musuubisa ta. Mukhetsubatsaka khulwe likulu ta, namwe khulwe shiibala ta, 
namwe khulwe shishiindu shishiindi shoosi ta. Ne ni mulomatsake busa muri, 
“E e” nga mumanyisa “E e” namwe muri, “Taawe” nga mumanyisa “Taawe.” Nio 
muryo, Wele alekhe khubakhalila kumusaango ta. 

Kamaani ke khuuloomba 

13Iliwo umuundu yeesi mus'iinywe utaambisibwa? N'aloombe isi Wele. Iliwo 
uyo yeesi usangaalile? Ni embe kimyeenya nga aruuya Wele. 
14Iliwo mus'iinywe umuundu utsiinikhana? N'alaange basaayi be mu lisaayilo, 
kane bamuloombele, naluundi bamuhakhe kamafura mu lisiina ly'Omukasya. 
15Ni khuuloomba khuno nga khwakholibwile ni khuufukiilila, kane khuwonese 
umuundu umutsiina uyo. N'Umukasya kane amwinyuse, naluundi nga ali ni 
bibyoonako, kane Umukasya amwiyakhile. 
16Nashiryo, ni mwibiiyise bibyoonako byeenywe, buli mutweela isi uwashe, 
naluundi buli mutweela aloombele uwashe, nio manya muwonesewe. 
Khuloomba khw'omuundu umukhosefu khuli ni kamaani khulondekhana ni 
bibyaamamo. 
17 Eliya mu busaalikhana bweewe, aaba umuundu busa nga ifwe ni khuli, ne 
aaloomba ni khukhwiyikina ari ifula ikhakwa ta, n'ifula yaalekha khukwa khu 
shiibala ta, khuumala kimiiko kitaru, ni kimyeesi kisesaba. 
18Ne n'aloomba luundi, likulu lyaakangulula ifula, ni shiibala shaana bibyaamo. 

19Bebuulebe, noola mutweela khus'inywe akoraana khukhwaama khu bwa 
ŋali, ne ukuundi waamukobosa, 
20ni mukhebulile shino muri, buli uyo yeesi ukobosa umwoonaki khukhwaama 
mu khukoraana khwe ntsila yeewe, umuundu uyo aba wawonesile kumwoyo 
kw'oyo ukoraanile, khuulekha khufwa ta. Naluundi aba wareerewo 
khukhwiyakhilwa khwe bibyoonako by'omuundu umwoonaki. 

1 Petero 

1 Petero 1 

Khuusheesa 

1Ibaluwa yino yaama isiise Petero umurume wa Yesu Kristo. Ingironela 
baarobole ba Wele babaawuyisibwa baasalanila mu bibala nga Pontusi, 
Galatiya, Kapadokiya, Asiya, ni Bisiniya. 
2Babaandu babarobolewa lwe shitsilililwa sha Wele Paapa, bawaanibwayo 
buraawa lw'Omwoyo weewe, khuuba babawulila Yesu Kristo, luundi 
babamiliisibwa lwe kamafuki keewe. Bubweela ni lukoosi bibe mus'iinywe mu 
bukali bwoosi. 

Khukhwiyikina khuulamu 

3Khakhusiime Wele luundi Paapa w'Omukasya Yesu Kristo, lwe shiisa sheewe 
shikali, uwakhuwa ife khusaalikha bushaakha mu bulamu bwe kumwiyikino 
khulwe khulamusibwa khwa Yesu Kristo khukhwaama mu bafu. 
4Lwashino, kane ifwe khufune busikha bubukhanyala khuubola, namwe 
bwonekha, namwe bwabakho lisaanda ta. 
5Inywe mwaliindibwa bulayi ni kamaani ka Wele khuubirira mu khufukiilila, 
khukhwoolesa buwonesi bubwirekefu ni bulibonesebwa khu mbuka imalilisi. 
6Ni mwikhoyele shino naabi, ikhaba nga imbuka iyaari ifwiiti iyi, 
mwatsiinisibwa mu bye khukhakibwa bikali bibikhali bitweela ta. 
7Shitsiilililwa shabyo nikhwo khuukhaka khuufukiilila khweenywe noola khuli 
khwa ŋali. Ikhaba ni zaabu nayo iwawo, ikhakibwa ni kumulilo, ni khufukiilila 
khweenywe khukhuuli khwe lisuno khukhufuurisa izaabu, khwakha nakhwo 
khwakhakibwa, nio manya mwikhalilikhe. Ulwo nio lwanyuma munyoole 
lubuyi, ni shiriifwa ni lukoosi khu shifukhu khweesi Yesu Kristo alibonesebwa. 
8Inywe ikhaba nga mushiili khumubonakho ta, mumukana. Ikhaba nga 
simumubonakho ari ta, ne mumufukiilisamo luundi mwitsusibwa ni 
kumwikhoyo kumukali kwe shiriifwa kukukhanyala khulomewakho mu 
bilomo ta. 
9Lwekhuuba mulikho mufuna shitsilililwa she khuufukiilila khweenywe, 
nikhwo khuuwonesebwa khwe kimyoyo kyeenywe. 
10Yaba khulwe buwonesi buno kila baŋoosi baareebelesa, luundi 
baawentselesela ilala, luundi bakanikha khu shiwaanwa shino shishaba shitsya 
khubaweebwa. 
11Bakhakakho khumanya imbuka shiina, na saambo shiina isi Umwoyo wa 
Kristo mu nibo aba okesanisa, nga niye n'aboola nga bushiili khu bye 
khubonabona khwa Kristo, ni shiriifwa shishaba shitsya khwiitsa. 

12Shino shabonesebwa isi baŋoosi shiri sibaaba beyakaanisa babeene khu 
bwaabwe ta, nenjeeba khulwe bulayi bweenywe, nga ni bakanikha khu biindu 
ibyo ari byeesi muwulila nga bibaboolelwa ni naabo babaababoolela 
Kamakhuuwa Kamalayi khulw'Omwoyo Umukhosefu uwakaanisibwa 
khukhwaama Mwikulu. Bibiindu byeenebyo nibyo byeesi bamalayika nabo 
bakana khuumanya. 

Khuulaangibwa isi buulamu bukhosefu 

13Nashiryo ni mwirekekhe kimyoyo kyeenywe, nga mwiliindila ilala. Ni 
mureere ilala khukhwiyikina khweenywe khu bweela bubuutsya 
khubaweebwa nga Yesu Kristo atsya khubonesebwa. 
14Ni mube babaana babawulila Wele, mukhayilibwayilibwa ni 
khukhwiwotooma khweenywe khukhwanyoowa khweesi mwaba nakhwo nga 
mushiili khumanya bya ŋali ta. 
15Ne nga uwabalaanga n'ali umukhosefu, nanywe ni mube bakhosefu mu 
byoosi byeesi mukhola. 
16Lwekhuuba bibyaronebwa biloma biri, “Ni mube bakhosefu lwekhuuba ise 
ndi umukhosefu.” 
17Ni muba nga muloomba, mumulaanga muri Paapa, umweeneyo niye ukhala 
kimisaango, nga bibikholewa bya buli mutweela ni bili, nga s'aromboora ta. Ni 
mumenye buulamu bweenywe ano mu shiibala nga mumurya niye. 
18Lwekhuuba mwamanya bulayi muri, simwasikuliwa ni bibiindu bibiwawo 
nga ifeeza, namwe izaabu, khukhwaama musaambo tseenywe tsiimbi 
tsitsikhalimo tseesi mwaweebwa khukhwaama khu bakuuka beenywe ta. 
19Ne mwasikuliwa ni kamafuki ke lisuno ka Kristo, uwaba nga khasheese 
khakhakhaabakho lisaanda namwe likoondo lyoosi ta. 
20Niye arobolewa khaale nga shiibala shishiili khubuumbibwa ta, ne 
abonesebwa khu mbuka imalilisi yino khulwe bulayi bweenywe. 
21Khulweewe mufukiilila mu Wele, uwamulamusa mu bafu, wamuwa shiriifwa. 
Ni lweesho khufukiilila khweenywe ni kumwiyikino bili mu Wele. 
22Ne ari nga ni shili ndi inywe mwayipyeluusa kimyoyo kyeenywe nga 
muwulila bwa ŋali nio mube ni khuukana khwa ŋali khwe be buulebe beenywe. 
Ni mukanane mwenyene na mwenyene ni kimyoyo kyeenywe kyoosi. 
23Lwekhuuba mwasaalikhile bushaakha, akhuba ni miitso ibola ta, ne ikhabola 
ta, lwe Lomo ya Wele inamu luundi ikhawawo ta. 
24Lwekhuuba bibyaronebwa biloma biri; “Babaandu boosi bafwaana nga 
bunyaasi, ni shiriifwa shaabwe shoosi shili nga biimuli bye mwirome, bunyaasi 
buniaala, ni bimuli bikwa. 
25Ne Ilomo y'Omukasya ibawo biilo ni biilo.” Ni ilomo yino niko kamakhuuwa 
kamalayi kakaaboolelwa isi muli. 

1 Petero 2 

Libaale Liilamu ni Linaambo Likhosefu 

1Nashiryo, ni mwirusekho bumoyaani bwoosi, bubeeyi, libuba, ni kamakuto 
koosi. 
2Ni mufwaane nga babaana babasaalikhile baŋaalye, mwikoombe kamabeele 
k'Omwoyo kakaakhalimo shiibi shoosi ta, nio kabatsowese khuboolesa inywe 
khu buwonesi bweenywe. 
3Ilala mwatsemakho mwamanya muri Umukasya umulayi. 

4Ni mwiitse isi Umukasya, niye libaale lilamu lyeesi babaandu bekaana, ne isi 
Wele nilyo liirobole, lye liisuno. 
5Ni nanywe muryo, muli nga kamabaale kamalamu, mulikho mwombekhewa 
khukhwikyela intsu iye kumwoyo, khuuba busaayi bukhosefu, bubuuwayo 
tsisaayilo tse kumwoyo tsitsifukiilisibwa isi Wele khulwa Yesu Kristo. 
6Lwekhuuba bibyaronebwa bikhosefu biloma biri, “Bona, naara libaale mu 
Sayuuni, libaale lirobole, lye lisuno, lye mu soonda, ni nooyo umufukiililamo, 
s'aliwaambisibwa tsisoni ta.” 
7 “Nashiryo, isi inywe babafukiilila, libaale lino lili lye lisuno. Ne isi ibo 
babaakhafukiilila ta, libaale tsana lyeesi babombekhi bekaana nilyo lilyekyela 
likhulu lye musoonda.” 
8 Ni shisharonebwa shishiindi shiloma shiri, “Libaale lino nilyo lyeesi babaandu 
betuyakho naluundi nilwo lulwaanda luluukila baakwa.” Betuya baakwa 
lwekhuuba ikwo nikwo kumutaambo kwaabwe kweesi abe baakha batsyamo. 
9 Ne inywe muli babaandu barobole, basaayi be buyiinga, linaambo likhosefu, 
babaandu ba Wele babeene, nio munyale khuboola bye kamakaanga bya Wele 
uwabalaanga khurura mu shilima mwinjile mu buwaanga bweewe bwe 
kamakana. 
10Yabawo lutweela nga simumanyikha nga babaandu ta, ne ari muli babaandu 
ba Wele. Khaalekho simwawaambilwa shiisa ta, ne ari mwawaambiwiile shiisa. 

Baakulwa ba Wele 

11Bebuulebe bakanwa, imbekontselela nga ni muli bakyeni luundi 
bakyeendaani mu shiibala, mukhewaanayo isi khukhwiwuuma khwe kumubili 
kukusoolana ni kumwoyo ta. 
12Tsisaambo tseenywe mu Banaambo tsibatsake tsindayi, nio bari ikhaba nga 
babawaabila lwe khukhola buubi, banyale khubona buraambi bweenywe 
bulayi, babuyile Wele khu shifukhu khweesi alikobolelakho. 
13Ni muwulilatsake buli buwuli bwoosi bubwarebwawo ni babaandu 
khulw'Omukasya. Namwe isi umuyiinga nga niye umukhulu, 

14namwe isi ba gafana babarumaniwa n'umuyiinga khuuwa shitaambiso abo 
babaakhola buubi, ni khubuyila ibo babaakhola biilayi. 
15Lwekhuuba khuli khuukana khwa Wele ndi iwe khuukhola buulayi usilisa 
inganikha iye busilu iye babaandu babaakhamanya ta. 
16Ni mumenye nga babaandu baalekhuule, ne mukharaambisa lukoosi 
lweenywe khubiimbilila buubi bwoosi ta. Ne ni mumenye nga babakaanisi ba 
Wele. 
17Ni mwisatsakemo babaandu boosi shiriifwa, mukanaatsake be buulebe 
baafukiilisi, muryatsake Wele, mwisatsakemo umuyiinga lukoosi. 

She khuubonelakho she khutsiinisibwa khwa Kristo 

18Inywe babakaanisi, ni muwulilatsake bakoosi beenywe, luundi ni 
mubawatsake lukoosi lwoosi, akhuba isi ibo babaali balayi babenaanayo 
bonyene ta, ne n'isi barafu. 
19Lwekhuuba shino nisho shishisiimibwa, noola umuundu ekhaliilikha butsiina 
bubumwiitsila akhali ilomo yoosi ta, ne nga mu mwoyo kweewe waamanyile 
sheesi Wele akana. 
20Lwekhuuba buulayi shiina bweesi unyoola, n'uba nga baakhupile lwe 
shishoonako sheesi ukholele, ne wekhaliilikha? Ne n'utsiinisibwa lwe 
khuukhola buulayi, naluundi wekhaliilikha, shino shisiimibwa mu moni tsa 
Wele. 
21Shino nisho sheesi mwalaangibwila, lwekhuuba Kristo aatsiinisibwa 
khulweenywe, aryo waabalekhela she khuubonelakho, ari nanywe 
mulondelele mu bikyele byeewe. 
22 Niye s'akholakho shishoonako shoosi ta, namwe mbaawo uwawulilakho 
bubeeyi bwoosi khukhwaama mukhanwa mweewe ta. 
23 Nga n'akhomewa s'elamo ilomo yoosi ta; nga n'atsiinisibwa s'ariisariisa ta, 
ne ewaanayo isi uyo ukhala kimisaango bulayi. 
24 Kristo umweene asuta bibyoonako byeefwe mu mubili kweewe khu 
musalaba, nio akile ifwe khube bafu isi bibyoonako, ne khube balamu mu 
bukwalaafu. Lwe kamakoontsyo keewe, inywe mwawonesebwa. 
25Lwekhuuba mwaba nga kamasheese kakatiimatiima busa, ne ari 
mwakoboole isi umwaayi luundi umuliindi we kimyoyo kyeenywe. 

1 Petero 3 

Bakhasi ni baseetsa 

1 Inywe bakhasi musaambo niyo ndweela, ni muwulilatsake baseetsa beenywe, 
nio balala khu nibo ikhaba nga sibafukiilila Ilomo ya Wele ta, bakalusibwe lwe 
tsisaambo tseenywe tsindayi. 

2Lwekhuuba kane babone bari simulikho lisaanda ta, naluundi muli 
babetsiililisa mu bulamu bweenywe. 
3Buumiliwu bweenywe bulekhe khuba bwe khu ngaaki busa ta; nga khuubowa 
litsuune, namwe khuukwaara bubuuma bwe zaabu, namwe lwe bikwaaro 
byonyene ta. 
4Ne buumiliwu bweenywe bwaakha khuuba bwe bwa ŋali bubuuli mu myooyo 
kyeenywe. Nga buli she lisuno shishikhoonekha ta, shishokesanisa kumwoyo 
kwe buwolu, kukwitsililiisa. Ikwo nikwo kumwoyo kwe lisuno mu moni tsa 
Wele. 
5Lwekhuuba eyino niyo isaambo isi bakhasi bakhosefu be khaale babaara 
khukhwiyikina khwawe mu Wele ni bakhakatsakakho khukhwimiliisa, nga 
bawulila baseetsa bawe. 
6Umukhasi Sara naye aba aryo nga awulilatsaka Iburayimu umuseetsa weewe 
nga amulaanga ari, “Umukoosi.” Inywe muryo muli bakhaana ba Sara, ni muba 
nga mukhola bibiili biilayi, nga mbaawo shishiindu shoosi shishibariisa ta. 
7 Ni nanywe baseetsa musaambo niyo ndweela mube babaamanya nga ni 
mumenya ni bakhasi beenywe, nga mubeesamo lukoosi, nga mumanya muri 
nibo bali shibuumbe shitoro. Ni naluundi nga mumanya muri nabo balisikhila 
atweela ni nanywe shiwaanwa sha Wele she buulamu bukhawawo ta, nio ilekhe 
khubawo shishiindu shishishinjilila khuuloomba khweenywe ta. 

Khuutsiinisibwa lwe khukhola bulayi 

8Shishakamayo be buulebe, inywe mweesi ni mumenyatsake mu butweela buli 
muundu n'uwashe. Mukanane nga be buulebe, mube be kumwoyo kumulayi 
luundi bawolu. 
9Mukhasasulatsaka buubi lwe buubi ta, khuukhoma lwe khuukhoma ta. Ne 
muloombatsake tsikhabi lwekhuuba isho nisho shishabalaangisa nio musikhile 
tsikhabi. 
10Lwekhuuba shisharonebwa shiloma shiri, “Uyo ukana khuuba ni buulamu 
bulayi ni khuubona bifukhu bilayi, aakha aliinde lulimi lweewe isi buubi 
bwoosi, ni kumunwa kweewe kulekhe khukanikha bye bubeeyi ta. 
11Umuundu aakha arure mu khukhola buubi akhole bulayi, aakha aweentse 
lukoosi luundi alulondelele. 
12Lwekhuuba tsimoni ts'Omukasya tsili khu bakwalaafu, ni kamaru keewe 
kamekule isi khuuloomba khwaabwe, ne mu moni mweewe mukhaandisa abo 
babaakhola buubi.” 
13Naanu unabakhola buubi ni muba nga mwiwuuma khuukhola buulayi? 

14Ne ikhaba nga mutsiinisibwa lwe khuukhola bye bukwalaafu muli ni khabi. 
Mukharya ta, naluundi mukheyembelela ta. 

15Ne mu myoyo kyeenywe, ni mwiisemo Kristo lukoosi nga mumanya muri ali 
Umukasya umukhosefu. Buli ndaalo ni mube berekefu khukhwiilamo buli 
umuundu yeesi ubareeba lwashiina muli ni kumwiyikino kuno. Ne shino 
mushikholatsake ni buwolu ni khukhwisamo lukoosi. 
16Kimyoyo kyeenywe mukari kilekhe khubakho ni she khukhwikiitsibwa ta, nio 
akile abo babaabakhoma ni babaabawaambila libuba lwe tsisaambo tseenywe 
tsindayi mu Kristo, bawaambibwe tsisoni lw'ebyo byeesi baloma. 
17Lwekhuuba shilayi khuutaambisibwa lwe khuukhola buulayi, noola shino 
nikhwo khuukana khwa Wele, khufuurisa khuukhola buubi. 
18Lwekhuuba Kristo aafwa lwe bibyoonako kumuluundi mutweela kwonyene 
lwa boosi, nga umwiyikinwa aafwa khulwe babaakhali babeyikinwa ta, nio 
abareere inywe isi Wele. Niye aafwa mu mubili ne mu mwoyo wekyela 
umulamu. 
19Ni mu mwoyo mweeneyo waatsya waaboolela kimyoyo kikyaba mu bubowe. 

20Khaalekho kimyoyo kino kyaba kikikhawulila Wele ta, ne niye wekhaliilikha 
nga waliindile mu bifukhu bya Nowa byeesi ombekhelamo likhoŋolo. Ni mu 
likhoŋolo mweenemwo babaandu bafwiiti bari, baboola nga shinaane bonyene, 
nibo babaawona khuufwa kameetsi. 
21Ni kameetsi kano kaba shifwaani shishokesana khuubatisibwa 
khukhuubawonesa nanywe ari, akhuba ndi kameetsi mu khubatisibwa khuno 
kakhusiinga buumali bwe kumubili ta, ne shili sheesi inywe mwasuubisa Wele 
khulwe buulayi bwe byambaaso byeenywe. Shino shibareera inywe buwonesi 
khuubirira mu khulamukha khwa Yesu Kristo. 
22Yesu oyu niye uwenjila likulu, luundi nga ari wekhaale khu mukhono 
kumulayi kwa Wele. Ibweeneyo bamalayika, ni be bunyala, ni be kamaani boosi 
bamufukhamilila. 

1 Petero 4 

Buulamu bubushuukhile 

1Aso, khukhwaama nga Kristo n'atsiinisibwa mu mubili, nanywe ni mwikumise 
mu myoyo kyeenywe, mube n'intsibaasa nga isi niye aaba ni nayo. Lwekhuuba 
buli muundu utsiinisibwa mu mubili kweewe aba saashikholakana luundi ni 
shishoonako ta. 
2Ni khukhwaama abweenewo, umuundu uyo s'amenya luundi bulamu bweewe 
buburamileyo bwe mu shiibala lwe khukhwiwuuma khwe kumubili ta, ne lwe 
khuukhola ibyo byeesi Wele akana. 
3Lwekhuuba khaale mwamala imbuka yeenywe nga mukhola bibiindu ibyo 
byeesi Banaambo bakana khukhola. Bulamu bweenywe bwaba bwe buyeyani, 

khukhwiwuuma, bumeesi, kimikhoyo kye shiibala, kamayiiya ke bisaambwa, ni 
by'embikho bye khukhwisaaya bifwaani. 
4Ne ari Banaambo beyaanga lwe khuubona nga simwitubaasa ni nabo mu 
bulamu bwe bumoyaani naluundi bubukhomyaasa ta. Isho shaakila 
babaakhoma inywe. 
5Ne baliiwotsakho babeene isi uyo uwilekekhele khuukhalila baalamu ni baafu 
kumusaango. 
6Ni lwe lomo yino, kila kamakhuuwa kamalayi kaboolelwa ikhaba n'isi bafu 
nabo, nio ikhaba nga kumusaango kwabakhalilwa mu mubili nga babaandu, ne 
mu mwoyo babe balamu nga Wele umweene n'ali umulamu. 

Babiikhi baalayi be biwaanwa bya Wele 

7Intsakamo iye bibiindu byoosi ili aambi. Ni nashiryo, ni mube babetsililisi, 
mube meeso nio munyale khuloomba. 
8Ne khufuura byoosi, ni mukanane mwenyene na mwenyene, lwekhuuba 
khuukana khubiimba khu byoonako bikali. 
9Ni mwikhoyanatsakile muungo mweenywe akhali khukhwiŋuluŋuunya 
khwoosi ta. 
10Buli muundu n'araambise shiwaanwa sheesi aaweebwa khukhwakaanisa 
babaandi, nga babiikhi baalayi be bubweela bwa Wele bubuukhali butweela ta. 
11Buli muundu yeesi uboolela aakha khuuboolela bilomo bya Wele. Na buli uyo 
yeesi uwakaanisa, aakha khukhwakaanisa ni kamaani keesi Wele amuwa, nio 
akile mu biindu byoosi Wele aboolelesewe khulwa Yesu Kristo. Umweeneyo 
aweebwe shiriifwa ni kamaani, biilo ni biilo. AMIINA. 

Khuutsiinisibwa lwe khuuba umufukiilisi mu Kristo 

12Bakanwa baase, mukheyaanga lwe khuutsiinisibwa khuukali 
khukhuuboolelekho nga khubakhakilisa ta. Shino shikhafwaana nga shishiindu 
shikyeni ta. 
13Ne ni mwikhoye lwekhuuba mulikho mukabananila atweela ni Kristo mu 
khutsiinisibwa khweewe, nio kumwikhoyo kweenywe kube kumukali naabi 
nga shiriifwa sheewe shabonekhele. 
14Ne nga muli ni khabi ni muba nga mukhomewa lwekhuuba muli ba Kristo! 
Shino shimanyisa shiri Umwoyo wa Wele uwe shiriifwa ali khwiinywe. 
15Ni muba nga mutsiinisibwa, shikhaba nga ndi umuundu yeesi khwiinywe 
alikho atsiinisibwa lwekhuuba ali umwiiri, namwe umwiifwi, namwe ukhola 
buubi, namwe uwikhupila mu bye baashe ta. 
16Ne umuundu yeesi n'ataambisibwa khulwekhuuba ali uwa Kristo, 
akhawaambiwa kamaŋaanyu ta, ne n'abuyile Wele lwe lisiina lya Kristo. 

17Ari imbuka ye khuukhala kimisaango yoolile, ili khuutsya khurakikha ni be 
mu ntsu ya Wele. Ne kumusaango ukwo ni kurakikha ni nafwe, intsakamo 
yaabo babaakhawulila kamakhuuwa kamalayi, iliiba iryeena? 
18Nga ni sharonebwa shiri, “Ni shiba nga shili shihangafu babaandu bakwalaafu 
khuuwonesebwa, ne shiliiba shiryeena isi babaakharya Wele ta, baboonaki?” 
19Ni nashiryo abo babaatsiinisibwa nga khuukana khwa Wele ni khuli, ni 
beloosele khukhwiwaanilayo ilala kimyoyo kyaabwe isi umubuumbi, luundi 
beloosele khuukhola biilayi. Wele niye alyoolelesa sheesi aasuubisa. 

1 Petero 5 

Babaandu ba Wele 

1Imbakhoonyakilila inywe basakhulu babaali mu baandu ba Wele, ise 
samweene umusaakhulu washeenywe, luundi umujulisi we khuutsiinisibwa 
khwa Kristo, naluundi nga uuli khuukabananila atweela mu shiriifwa isho 
shishiitsya khubonekha. 
2Ni mube babaayi baalayi be kamasheese keesi Wele aabawaambisa. 
Mukaloleele bulayi, akhuba ndi mwaakha bwaakhi ta, ne ni khuukana nga Wele 
n'abakana ari inywe mube muryo. Akhuba lwe khukhwiwuuma kamafuurisa ta, 
ne ni kumwoyo kukuukana khukhwakaanisa. 
3Mukhabirisaka buubi abo beesi muwaambisiwile khuulolelela ta. Ne ni mube 
she khuubonelakho isi kamasheese. 
4N'umwaayi Umukhulu n'alibonekha, mulinyoola liyabi lye shiriifwa 
likhafumbuukha ta. 
5 Ni nanywe basaani basooleli, musaambo niyo ndweela, ni muwulilatsake abo 
babaabafuura bukhulu. Ni mukwaare shikwaaro she buwolu, mwakaanisane 
mwenyene na mwenyene, lwekhuuba bibyaronebwa bikhosefu biloma biri, 
“Wele akhaandisa ibo babeyiinga, ne bawolu abawa bubweela.” 
6 Nashiryo ni mube bawolu, nga muli aasi e kumukhono kwa Wele kwe 
kamaani, nio anyale khubenyusa angaaki mu mbuka ikhali iye aleeyi ta. 
7Ni mulekhele Wele bye khukhwiwuuma khweenywe byoosi, lwekhuuba niye 
abenaanayo naabi. 
8Ni mube meeso, mube beerekefu. Lwekhuuba umusiku weenywe Sitaani 
akyeendakyeenda, nga ali nga italanyi ibuutsa, nga iweentsa isi kane alye. 
9Umweeneyo ni mumushinjilile, nga muli bahangafu mu khufukiilila 
khweenywe. Lwekhuuba ni mumanye muri, khuutsiinisibwa khweene ukhwo 
nikhwo khweesi be buulebe boosi mu shiibala bakaanana. 
10Ne ni muliba nga mwaamalile khutsiinisibwakho khafwiiti, Wele uwe 
bubweela bwoosi, uwabalaanga khukhwinjila mu shiriifwa sheewe 
shikhawawo mu Kristo, umweene aliboolesa, abawangase, abawe kamaani. 

11Bunyala bube bubweewe biilo ni biilo. AMIINA. 

Khuusheesa khuumalilisi 

12 Imbaronela ibaluwa yino inyiimbi nga injeetebwakho ni Silwano, isi 
nambaasa khuuba uwe buulebe umwiyikinwa, nga mbakhoonyakilila luundi 
nga imbaboolela ndi; ibwo nibwo bubweela bwa ŋali bwa Wele. Ni 
mubuwaangalilemo. 
13Baafukiilisi basheenywe mu Kristo be Babulooni, nabo babaarobolewa ni 
Wele atweela ni nanywe, baabasheesa. N'umwaana wase Mako naye 
waabasheesa. 
14Ni musheesane mwenyene na mwenyene, nga mukwana mu bifuba ni 
khuukana. Lukoosi lube khusiinywe mweesi babaali mu Kristo. 

2 Petero 

2 Petero 1 

1Ibaluwa yino yaama isi ise Simoni Petero, umwakaanisi naluundi umurume 
uwa Yesu Kristo. Ingironela abo boosi babanyoola khufukiilila khwe lisuno nga 
khuno, atweela ni nafwe. Khufukiilila khukhuleekhaana ni khukhweefwe, mu 
bukwalaafu bwa Wele weefwe naluundi niye uli umuwonesi weefwe, Yesu 
Kristo. 
2Bubweela ni lukoosi mu bukali bibe mus'iinywe, nga bibirira mu khumanya 
Wele, ni mu Yesu Umukasya weefwe. 

Wele alaanga naluundi Waarobola 

3Khulwe kamaani ka Wele, ifwe khwaweebwa bibiindu byoosi 
bibiwaambakana ni buulamu bukhosefu, nga khuubirira mu khumanya uyo 
uwakhulaanga ifwe ari khukabanane khu shiriifwa sheewe ni buulayi bweewe. 
4Ni musaambo nyene iyo, waakhuwa ifwe biwaanwa bye angaaki naluundi bye 
lisuno, byeesi aakhulomela ifwe. Aakhola aryo ari nio khulwe biwaanwa ibyo, 
akhumuse ifwe khukhwaama mu bumoyaani bubuuli mu shiibala shino. 
Naluundi nio mwikyele babakabananila atweela ifwaani iya Wele. 
5Ni khulwe ilomo inyene yino, mwaakha mukhakekho naabi khuulooselakho 
buulayi mu khufukiilila khweenywe. Ni khu bulayi bweenywe ni mulooselekho 
khuumanya, 
6ni khuumanya khweenywe ni mulooselekho khuuwula kimibili kyeenywe. She 
khuuwula kimibili kyeenywe, ni mulooselekho khukhwikhaliilikha, ni 
khukhwikhaliilikha mulooselekho khuurya Wele. 
7Ni khu khurya Wele mulooselekho khukhwinaanayo isi basheenywe, ni 
khukhwinaanayo isi basheenywe mulooselekho khuukanana. 
8Khulwekhuuba ni muba nga muli ni bibiindu bino byoosi mu bukali, bibayeeta 
khuuba ni kamaani naluundi muba babaandu babaama bibyaamo mu 
khumanya Umukasya weefwe, Yesu Kristo. 
9Uyo yeesi ukhali ni bibiindu byeesi inganikhilekho angaaki bino ta, aba 
umubofu naluundi abuukabuuka busa. Naluundi aba webiliile ari 
waasiingibwakho bibyoonako byeewe bikhale. 
10Nashiryo be buulebe, ni mukhakekho naabi khuuwandalalila mu 
khurobolebwa ni khuulaangibwa khweenywe. Khulwekhuuba ni muba 
mwaakholile muryo, simulikhaasikha mu khufukiilila khweenywe ta. 
11Ni musaambo iyo, muliweebwa buunyali bwe khukhwinjila mu buyiinga 
bubukhawawo ta, bw'Omukasya weefwe, naluundi niye Umuwonesi weefwe, 
Yesu Kristo. 

12Ni khulwe lomo yino, kane busheele imbashebusatsake bilomo bino, abe 
akhaba nga mwaabimanya khaale, naluundi nga byaamanyikhanila ilala mu 
bya ŋali byeesi muli ni nabyo. 
13Ise nambaasa ndi shili shilayi, nga ise nishiili umulamu mu mubili, busheele 
khubashebusa. 
14Khulwekhuuba namanyile nga Umukasya weefwe Yesu Kristo n'amboolela 
ise lubuula, ndi mu mbuka ikhali iye aleeyi ta, kane nirusekho kumubili kuno 
kukubola. 
15Ne kane ikhole shoosi sheesi inyala khubona ndi imbareerawo kumukhoosi, 
nio abe ise nakhaba nga nafwiile, imbone ndi mushebulila bilomo bino byoosi. 

Bujulisi bubuwaamba khu shiriifwa sha Kristo 

16Mu khubaboolela inywe bye kamaani ni khuukobola khw'Omukasya weefwe 
Yesu Kristo, ifwe sikhwababoolela nga khulondelela bye tsingano tsitsarewawo 
busa ni kamakyesi ke babaandu ta. Ne ifwe khwaba bajulisi khu bye shiriifwa 
sheewe. 
17Khulwekhuuba ifwe khwabawo nga Yesu n'afuna lukoosi ni shiriifwa 
khukhwaama isi Wele Paapa. Nga likono ni lyeetsa esi aba nga lyama mu 
shiriifwa she angaaki nga liloma liri, “Uyuno niye umwaana wase umukanwa; 
niye esi nikhoyela.” 
18Ifwe fwabeene khwawulila likono ilyo nga lyama mwikulu, khulwekhuuba 
ifwe khwaba ni naye khu lukiingi lukhosefu. 
19Bino byoosi byaba nga bihandalasa buurume bweesi baŋoosi baakuukuula. 
Ni nanywe ni kane murekeerese bibiindu bino, kane mube mwakholile bulayi. 
Khulwekhuuba bili nga itaala ni yaburukhila mu shiilima, khukhwoolisa antsye 
ni bubuluukha. Naluundi bili nga buwaanga bwe inieniesi nabwo 
bubwaburushila mu myoyo kyeenywe. 
20Ne khuunyoowa muli ni khuumanya muri, imbaawo umuundu unyala 
khuusontsoola khu bweewe, musaambo iyeewe busa, bye buŋoosi bibiili mu 
byaronebwa bikhosefu ta. 
21Khulwekhuuba imbaawo buurume bwe buŋoosi bubweetsa khulwe 
khuukana khw'omuundu ta. Ne khuurusakho ndi Umwoyo Umukhosefu niye 
uwaraangilila babaandu nio waakila baakanikha bibyaama isi Wele. 

2 Petero 2 

Baleekeli be bubeeyi 

1Amataayi ako, akari mu baandu mwabamo baŋoosi be bubeeyi nabo. Ni 
musaambo niyo indweela, mus'iinywe ilibawo baleekeli be bubeeyi, 
babaalireera mu shimoonyo busa indeekela ikosaasakosaasa babaandu 



2416 

 

 
Ibayibuli Ingwalaafu 

© 2016 Bible Society of Uganda. 
  

 

 

babaandi. Babeene abo balibarereera khuhela khwa khaangu, nga bakhakakho 
khukhwikaana Umukoosi uwabakula ni bukusi. 
2Ni babaandu bakali balilondelela kumukhoosi kwe babeene abo. Ni khulwe 
babeene abo, babaandu balikanikha tsilomo tsiimbi tsitsiwaamba khu 
mukhoosi kwe bwa ŋali. 
3Khulwe kumuluungo kwaabwe, baŋoosi babeeyi bano balibakhonjelesa inywe 
nga baraambisa bilomo bye bubeeyi. Umukayi uuli ni khuukhala kumusaango 
kwaabwe waabuyile busa nga aliindilila babaandu abo, ni nooyo utsya khukila 
babaandu abo bahele ali meeso. 
4Ne oba nga bamalayika nga ni boonaka Wele s'abalekha busa ta, ne 
waabatuuma mu mulilo, esi bali nga babowe mu lilowo lye shishiilima 
khukhwoolisa khu shifukhu she khuukhalilakho kimisaango. 
5Naluundi Wele s'alekha shiibala she baboonaki khuuramawo baryo ta, ne 
aareera khuusalasala khwe kameetsi baboonaki baafwa, ne waawonesa Nowa, 
uwaba umuraangilisi mu bukwalaafu, ni babaandu babaandi musaafu. 
6 Mu khwoosha biriimba bye Sodoma ni Gomora byekyela likoshe, Wele 
aabikhalila kumusaango kwe khuubihesa. Naluundi waabihesa nga she 
khuubonelakho isi boosi babaali baboonaki. 
7 Ne aawonesa Loti uwaba umukwalaafu, isi abe kumutaambo kwawaamba 
khulwe babaandu be tsisaambo tsiimbi. 
8Khulwekhuuba Loti uwaba nga amenya mu baandu bano, aatsiinikha naabi mu 
mwoyo kweewe nga niye n'abonatsaka, naluundi nga n'awulilatsaka bye 
bubwoonaki byeesi nibo bakholatsaka. 
9Ne ni khufuurira ilala, Wele waamanya khuumusa abo babaakhola bilayi, nga 
abarusa mu khukhakilisibwa khwaabwe. Naluundi waamanya khuuwa 
shitaambiso abo babaakhali babeyikinwa ta, khukhwoolisa khu shifukhu she 
khukhalilakho kimisaango. 
10Ni khuuminyisa abo babaakhola bibyoonako nga batsiililila khu byeesi 
kimibili kyaabwe kikana, naluundi nga bafwotsola bunyala bwa Wele. Baleekeli 
be bubeeyi bano bali bahangafu kimirwe, naluundi bebona. Bali babaandu 
babaakhesamo shiriifwa mu bakhosefu babaali mu ngaaki ta. 
11Akhaba nga bamalayika bafuura baleekeli be bubeeyi bano kamaani ni 
bunyala, bamalayika sibabarakho nibo kumusaango kukubafwootsola nibo isi 
Umukasya ta. 
12Ne babaandu bano babaali nga tsisolo tsye mwiirome, tsitsikhali ni 
khukhwaambaasa ta, tsitsiiliwo bari babaandu bawambe ni beera, 
bakhomyaasa ni mu biindu byeesi bakhamanyile ta. Babaandu beene abo 
balibawaamba babeere nga tsisolo tsye mukyeewa, 
13nio bafune butsiina khulwe buubi bwaabwe. Shili she kumwikhoyo isi 
babaandu beene abo khukholela abulafu busa she bubwoonaki shoosi sheesi 

kimibili kyaabwe kikana. Khukhwikhala atweela ni nanywe, mwaliila biilyo 
atweela ni nabo, babarereera inywe khuwaambibwa kamaŋaanyu, 
khulwekhuuba imbuka yoosi bekhoyela tsisaambo tsaabwe tsye bubeeyi. 
14Bali ni tsimoni tsye buyeyani, naluundi bali naabi ni kameelu ke khuukhola 
bibyoonako. Bakhongelesa abo babaakhali banyindaalifu mu myoyo ta, baakwa 
mu mireko kyaabwe. Bali ni kimyoyo kikyamanyiilila kumuluungo. Khulwe 
bibiindu bino, bali beesi baatsuba! 
15 Bakoraana khulwekhuuba balekha kumukhoosi kumukwalaafu. Mu 
bikholwa byaabwe, bayibirisa nga Balamu, umwaana uwa Beyoli, n'ebirisa. 
Balamu aakana naabi ari afune bibiindu bikali nga abirira mu khukhola bye 
bubwoonaki, 
16khukhwoolisa n'ekiitsibwa khulwe bibyoonako byeewe. Isolo isikilya niyo 
iyamwakamisa mu khwoneka khweewe, nga yaamalile khuumukanikhayo nga 
umuundu n'akanikha. Niyo iyakamisa umuŋoosi uyo khuukhola bibyoonako 
khweewe. 
17Babaandu abo bali busa nga tsisebele tsitsooma, tsitsiikhalimo kameetsi ta. 
Naluundi bali busa nga namufweeli isi ikhuungu iwuutsa yaayila. Babeene bano 
Wele waababiikhila shishilima shiibiririfu. 
18Bakanikha tsilomo tsitsikhalimo ta, nga tsili tsye khukhwiruuya naluundi tsili 
tsye busilu. Baraambisa kimibili kyaabwe khukhwokesanisa intsibirisa imbi, 
baryo bakhonjelesa abo babaashiili bashaakha mu khufukiilila, babakobosayo 
mu baandu baboonekha. 
19Babasuubisa bari nga baabetubaasilekho kane bafune lukoosi, ne ate nibo 
babeene bali bakulwa isi tsisaambo tsiimbi tsye khuuhela. Khulwekhuuba 
shishiindu shoosi ni shiwula umuundu, aba wekyelile umukulwa uwe 
shishiindu isho. 
20Khulwekhuuba babaandu ni baba baamalile khukhwilukha khukhwaama mu 
maani ke bibyoonako bye shiibala lwanyuma lwe khuumanya byeesi Umukasya 
luundi Umuwonesi weefwe Yesu Kristo akana, ne lwanyuma ndi beelayo mu 
byoonako tsana luundi, baayilibwa ni nabyo luundi, ikhumalilisa baaba baabi 
naabi khufuurisakho makiboole. 
21Manya khali shaba shilayi babaandu nga babeene abo khuulekha 
khumanyilakho ni ilala intsila iye bukwalaafu ta, khufuura khuukimanya ne ndi 
lwanyuma baashuukhakho baalekha kamakaambila kamakhosefu keesi 
baaweebwa. 
22 Shino shishaboolakho shookesana nga lusimo luno luli lwa ŋali ni luloma luri: 
“Imbwa ishuukha yaalya byeesi inyene imalile khuulusaka.” Namwe luri: 
“Imbiitsi isi bamalile khusiinga, yilayo khukhwikalaangasila mu lutuumbi 
luundi.” 

2 Petero 3 

Khuukobola khw'Omukasya 

1Bakanwa baase, ari yino niyo ibaluwa yase ikhola khabili khuubaronela. Ne mu 
baluwa tsino tsombitsana ikhakakho khuusisimusa bibyambaaso byeenywe 
bikwalaafu mu myoyo kyeenywe, nga imbashebusa khu biindu bino. 
2Ingana ndi mushebulile byeesi baŋoosi bakhosefu baaloma khaale, ni 
likaambila khukhwaama isi Umukasya, uli umuwonesi weefwe lyeesi baarume 
baabawa inywe. 
3 Khuunyoowa imbashebusa indi, mu bifukhu bimaliilisi babaandu babaali ni 
ikileki baliitsa nga baleekelesa. Intsibirisa iye babaandu bano ilondelela 
kumuluungo kwaabwe. Balibatsekhelela inywe 
4nga babareeba bari, “Nga n'aloma ari aliitsa, aliitsa liina? Khulwekhuuba 
khukhwaama nga bakuuka ni baafwa, bibiindu byoosi bili nga ni byaba 
khukhwaama shiibala ni shibuumbibwa.” 
5Baŋalilamo busa khuuloba khufukiilila sha ŋali shishiloma shiri khaale, likulu 
lyabuumbibwa khulwe lomo iya Wele. Naluundi shiibala shabuumbibwa 
khukhwaama mu meetsi khulwe kameetsi. 
6Ni khulwe kameetsi tsana, shiibala sishabawo mu bifukhu ibyo ta. Khusalasala 
khwe kameetsi khwashimila shoosi. 
7Likulu ni shiibala bibiiliwo aluno ari, biliindibwa ni Lomo ya Wele iyatsana iyo, 
nga biliindilila khuubyoosha kumulilo khu shifukhu she khuukhalilakho 
kimisaango, ni khukhwoonakisa babaandu baboonaki. 
8 Inywe bakanwa baase, ni mushebulile ilomo yino indweela muri, mu moni 
ts'Omukasya shifukhu shitweela shili nga kimiiko shikana shitweela. Ni kimiiko 
shikana shitweela kili nga shifukhu shitweela. 
9Umukasya s'alikho akhola mbola nga babaandi ni bambaasa, khukhwoolelesa 
sheesi aaloma khuukhola ta. Ne shitsilililwa she khukhwikhaliilikha khweewe 
isi babaandu boosi shili shiri, s'akana umuundu yeesi khuukoraana ta. Ne 
akhali akana buli muundu ebiiyise arure mu byoonako byeewe. 
10 Shifukhu sh'Omukasya shiliitsa nga umwiifwi. Khu Shifukhu isho mu 
liyoombo lye angaaki, likulu lilikoraanawo. Bibiindu byoosi bibinyoolikhana 
mu ngaaki bilyoshebwa ni kumulilo byoonakisibwe. Kumulilo kulyoosha 
shiibala ni bibiishilimo byoosi. 
11Ne khukhwaama bibiindu byoosi ni bilyonakisibwa mu saambo iyo, inywe 
mwandyakhiile khuuba babaandu babaali mu bulamu bwa saambo shiina? 
Buulamu bweenywe bwakhiile bube bukhosefu nga bulondelela byeesi Wele 
akana. Naluundi nga muliindilila ni kameelu khukhwoola khwe khukhwiitsa 
khwe shiriifwa sha Wele. 

12Khu shifukhu sheene isho khweesi Wele alikhalilakho kumusaango, likulu ni 
bibiindu byoosi bibiili mu ngaaki biliyengukhila mu mulilo. 
13Ne khuulondekhana ni byeesi umweene aakhulomela, ifwe khuliindiilila 
khukhwiitsa khwe likulu lishaakha, ni shiibala shishaakha, bibiitsuule 
bukwalaafu. 
14Nashiryo bakanwa baase, khukhwaama nga ni mushiliindiilila ibyo, ni 
mukhakekho mubone muri Wele s'abanyoola nga mulikho likoondo lyoosi 
namwe shishoonako shoosi ta. Ne lekha abanyoole nga muli mu lukoosi. 
15Ni mwaambaase khu she khukhwikhalilikha khw'Omukasya weefwe, nga 
shishiindu shishikhuwa ifwe ikhabi iye khuufuna buuwonesi. Shili busa nga 
uwe buulebe umukanwa Paulo n'abaronela inywe, nga araambisa kamakyesi 
keesi Wele aamuwa. 
16Ni tsibaluwa tseewe tsoosi natso aarona khu bilomo bino. Mu baluwa tsa 
Paulo mulimo bibiindu bitweela byeesi umuundu akhamanya waangu ta. 
Bibyeene bino nibyo byeesi babaandu babaakhamanya ta, ni babaakhalikho 
luwaande lutuufu ta, byeesi baraambisa mu khwiyonakisa babeene, naluundi 
ni khukhwonakisa bibyaronebwa bikhosefu bibiindi. 
17Ne nashiryo bakanwa baase, ni mumanye shino: ni mube nga mwaamala 
khukhwirengarengekha nio balekhe khubakoraanisila mu byoonako bye 
babaandu babaali ni tsisaambo tsiimbi ta. Mukharura khu bilayi byeesi mulikho 
ta. 
18Ni mwiloosele khuutsowa mu bweela bw'Omukasya ni mu khumanya 
Umukasya weefwe, uuli umuwonesi weefwe, Yesu Kristo. Shiriifwa shibe isi 
Yesu ari ni biilo byoosi. Amiina. 

1 Yokana 

1 Yokana 1 

Shilomo shishireera buulamu 

1 Khubaronela inywe khu biwaamba khu Shilomo shishireera buulamu, 
shishabawo khukhwaama makiboole. Shilomo shino khwashiwulila, 
khwashibonakho ni tsimoni tseefwe khwashilolakho, luundi 
khwashiwaambakho ni kamakhono keefwe. Nisho sheesi khukanikhakho. 
2 Bulamu ubwo nibwo bubwabonekha, ni nafwe khwabubona, khwabuwakho 
bujulisi nga khubukanikhakho, naluundi khwababoolela inywe bye buulamu 
ubwo bubukhawawo ta, bubwabawo ni Paapa, bwakhubonekhela ni nafwe. 
3Ifwe byeesi khwabona, luundi khwawulila, nibyo byeesi khubaboolela 
nanywe, nio mube mu butweela ni nafwe, ni butweela bweefwe ibwo buli ni 
Paapa, n'Umwaana weewe, Yesu Kristo. 
4Khubaronela bino nio kumwikhoyo kweefwe kube kumwitsufu. 

Wele niye buwaanga 

5Buno nibwo buurume bweesi khwawulila khukhwaama isi Umwaana weewe 
Yesu Kristo, luundi nibwo bweesi khwababoolela inywe; khuri, Wele niye 
Buwaanga, ni mu niye simulimo shishiilima na khafwiiti khoosi ta. 
6Ne nikhuloma khuri khuli ni butweela ni Wele, n'enga khukyendela 
mushiilima, khuba khuli babeeyi, luundi khuba sikhukyendela mu bwa ŋali ta. 
7Ne ni khuba nga khukyendela mu buwaanga, nga naye n'ali mu buwaanga, 
khuba khuli mu butweela fwenyene na fwenyene. Ni kamafuki ka Yesu, 
Umwaana weewe, kakhusiingakho ifwe bibyoonako byoosi. 
8Ifwe ni khuloma khuri sikhulikho ni shishonako ta, khuba khwiwombesa busa 
fwabeene, naluundi khuba nga si khulimo bwa ŋali ta mus'iifwe ta. 
9Ne siinga ifwe khwibiiyisa bibyoonako byeefwe, Wele niye ali umwiyikinwa 
luundi umukwalaafu. Niye kane akhwiyakhile ifwe bibyoonako byeene, 
naluundi niye akhupyeluuse ifwe khukhwaama mu bye bubwoonaki bweefwe. 
10Ni khuloma khuri, khushiili khwonakakho ta, khuba khukalusa Wele khuuba 
umubeeyi, ni shilomo sheewe shiba sishili ni shiifwo mu bulamu bweefwe ta. 

1 Yokana 2 

Kristo niye Buyeeti weefwe 

1Baana baase, imbaronela bino lwe shitsiilililwa ndi, mulekhe khukhwoneka ta. 
Ne noola abawo umuundu yeesi ukhola shishonako, khuli n'umwimiilili 
weefwe isi Paapa, niye Yesu Kristo umukwalaafu. 

2Kristo uyo niyo imboselo lwe khukhurusakho ifwe bibyoonako byeefwe, ne 
akhuba lwe bibyoonako byeefwe fwenyene ta, ne ni khulwe bibyoonako bye 
babaandu boosi be mu shibala. 
3Lwashino nisho shishikila khwaamanya khuri khwaamanya Wele: ifwe noola 
khuwaamba kamakaambila keewe. 
4Ne umuundu yeesi uloma ari, “Naamanya Wele,” n'enga s'awaamba 
kamakaambila keewe ta, uyo aba umubeeyi ni bwa ŋali buba sibuli mu niye ta. 
5Ne buli umuundu uwulila shilomo sheewe washolelesa, ilala mu mweeneyo, 
nimwo mweesi khuukana khwa Wele khukhwitsufu khuba. Shino nisho 
shishinyala shakhuwaangasa ifwe shiri, khuli babaandu ba Wele. 
6N'umuundu yeesi uloma ari, ali mu Wele, aakha khuukyenda nga Kristo 
n'akholatsaka. 

Likaambila Lishaakha 

7 Bakanwa baase, ise s'indi khubaronela likaambila liyaakha lyoosi ta, ne lili 
likaambila likhale lyeesi mwawulila khukhwaama makiboole. Likaambila 
likhale ilyo, nilyo shilomo sheesi mwawulila. 
8Ne luundi likaambila lyeesi imbaronela lili liyaakha, lwekhuuba bwa ŋali 
bwalyo bubonekhela mu Kristo ni mus'iinywe, lwekhuuba shishiilima shitsya 
khuwawo, ni buwaanga bubweene ari bulikho bwaburukha. 
9Umuundu yeesi uloma ari ali mu buwaanga n'enga wabiyila umuundu washe, 
aba ashiili mu shiilima. 
10Ne uyo yeesi ukana umuundu washe, aba ali mu buwaanga, ni mu niye 
mbaamo shishiindu shoosi shishimwituyisa ta. 
11Ne uyo ubiyila umuundu washe aba ali mu shiilima, luundi akyeendela mu 
shiilima nga s'amanya ena esi atsya ta, lwekhuuba shishiilima shiba 
shamubofwasile tsimoni. 
12Baana baase, imbaronela inywe lwekhuuba bibyoonako byeenywe 
byabeyakhilwa lwe lisiina lya Yesu. 
13Imbaronela inywe babaandu bakhulu, lwekhuuba mwamanya uyo ubeelewo 
khukhwaama makiboole. Imbaronela nanywe basooleli, lwekhuuba muli ni 
kamaani khuwula umusiku. 
14Imbaronela inywe babaana, lwekhuuba mwamanya Paapa. Imbaronela 
inywe babaandu bakhulu lwekhuuba mwamanya uyo ubeelewo khukhwaama 
makiboole. Imbaronela inywe basooleli lwekhuuba muli be kamaani, ni Lomo 
ya Wele imenya mus'iinywe, luundi mwaawula umusiku. 
15Inywe mukhemalila kimyoyo kyeenywe khuukana bibiindu bye shiibala ta. 
Umuundu ukana shiibala aba saashiilimo ni khuukana khwa Wele ta. 
16Lwekhuuba buli shiindu shoosi she mu shiibala; nga khukhwiwuuma khwe 
kumubili, khukhwiwuuma khwe tsimoni, ni n'ebyo byoosi byeesi buulamu bwe 

babaandu bwibuyililamo: bino byoosi sibyaama isi Paapa ta, ne bili bye mu 
shibala. 
17Shiibala ni khukhwiwuuma khwasho khwoosi khuwawo, ne uyo ukhola 
byeesi Wele akana amenyawo bifukhu byoosi. 

Umusiku wa Kristo 

18Baana baase yino niyo isaawa imalilisi, nga ni mwawulila bari umusiku wa 
Kristo atsya khwiitsa, ne ni naari basiku ba Kristo bakali beetsile, nashiryo 
khumanya khuri eyi niyo isaawa imalilisi. 
19Babaandu bano baama mus'iifwe baatsya, ne mwilala sibaaba babeefwe ta. 
Lwekhuuba baba nga ilala babaaba babeefwe, khali baarama ni nafwe. Ne ni 
baarura baatsya, shokesanisa shiri, mbaawo na mutweela khu nibo uwaba 
uweefwe ta. 
20Ne inywe mwatsukhiwakho Umwoyo Umukhosefu, nashiryo inywe mweesi 
mwamanya bwa ŋali. 
21Ise mbaronela bino akhuba ndi lwekhuuba inywe simumanya bwa ŋali ta, ne 
lwekhuuba mwabumanya, naluundi nga mwamanya muri mbaawo bubeeyi 
bubunyala bwaarura mu bwa ŋali ta. 
22Ne naanu niye umubeeyi? Umubeeyi niye umuundu uwikaana ari, Yesu s'ali 
niye Kristo ta. Umuundu nga uyo niye umusiku wa Kristo, luundi niye uwikaana 
Paapa n'Umwaana. 
23Uyo yeesi uwikaana Umwaana, aba wekaanile ni Paapa naye. Ne uyo ufukiilila 
Umwaana, aba wafukiiliile ni Paapa naye. 
24Nashiryo ni mubone muri, ibyo byoosi byeesi mwawulila khukhwaama 
makiboole, birama mus'iinywe. Noola ibyo byoosi birama mus'iinywe, ni 
nanywe kane murame mu Mwaana ni mu Paapa. 
25Ne shino nisho sheesi Kristo akhulomela khukhuwa ifwe: nibwo bulamu 
bukhawawo ta. 
26Ise imbaronela inywe bibiindu bino byoosi, lwekhuuba iliyo babakana 
khuubaborosa inywe. 
27Ne inywe, Kristo wamala khaale khubatsukhakho Umwoyo weewe; ni 
khukhwaama nga Umwoyo n'ali mus'iinywe, sishibakanisa luundi umuundu 
ukuundi khuubaleekela inywe ta. Lwekhuuba Umwoyo abaleekela bibiindu 
byoosi. Ni n'ebyo byeesi abaleekela bili bya ŋali, s'ibili bye bubeeyi ta. Nga 
Umwoyo n'abaleekela aryo, ni muwulilise byaloma, muryo mube mu niye. 
28Ne ana ari baananywe, ni mwiloosele muryo khuuba mu Kristo, nio nyaanga 
nga wabonekhele, khube ni bunyali, khulekhe khuwaambiwa tsisoni mu moni 
tseewe nga wolile ta. 
29Inywe mwamanya muri niye ali Umukwalaafu, luundi mushimanye muri, buli 
mutweela ukhola bye bukwalaafu, aba umwaana wa Wele. 

1 Yokana 3 

Babaana ba Wele 

1 Ni mubone khuukana khwa Paapa nga esi khuli khuukali isi ifwe: ifwe 
khuulaangiwa bari babaana ba Wele. Ni ilala ifwe khuli khuryo. Shino nisho 
shishikila shiibala shalekha khukhumanya ifwe ta, lwekhuuba sishaamanya 
Wele ta. 
2Bakanwa baase, ifwe ari khuli babaana ba Wele, ne shishiili khumanyikhana 
bulayi nyaanga nga ni khuliba ta. Khurusakho khwaamanya khuri nyaanga 
Kristo n'alibonekha, khuliba nga niye, lwekhuuba khulimubona nga n'ali. 
3Na buli muundu yeesi uuli ni khukhwiyikina khuno mu Kristo, epyeluuse 
umweene alekhe khubakho lisaanda ta, abe nga Kristo n'akhalikho lisaanda ta. 
4Buli muundu ukhola bye bubwoonaki, aba umufuniaaki we kamakaambila ka 
Wele, lwekhuuba khukhwooneka nikhwo khufuniaaka kamakaambila. 
5Ne mwamanya muri, Kristo niye etsa khulwe khurusawo bibyoonako byeefwe, 
naluundi mu niye mbaamo bubwoonaki bwoosi ta. 
6Buli muundu yeesi uba mu Kristo s'eloosela ni khukhwonaka ta. Ne uyo yeesi 
uwiloosela khukhwoneka, aba ashiili khumubona namwe khumumanya ta. 
7Baananywe, umuundu yeesi alekhe khubawombesa ta. Umuundu ukhola bye 
bukwalaafu, aba umukwalaafu nga Kristo umweene n'ali umukwalaafu. 
8Ni n'ooyo ukhola bye bubwoonaki aba uwa Sitaani, lwekhuuba Sitaani 
wayoneka khukhwaama makiboole keene. Ni lwe lomo yino, Umwaana wa 
Wele okesanisibwa lubuula, nio anyale khumalawo buraambi bwa Sitaani. 
9Buli muundu yeesi uli umwaana uwa Wele s'akhola bye bubwoonaki ta, 
lwekhuuba imiitso ya Wele umweene iba ili mu niye, ni naye s'anyala waba nga 
oneka ta, lwekhuuba aba wasaalikha ni Wele. 
10Ni mu shino nimwo mweesi babaana ba Wele ni babaana ba Sitaani 
bamanyikhila: buli muundu yeesi ukhakhola bye bukwalaafu ta, namwe uyo 
ukhakana umuundu washe ta, s'aba umwaana wa Wele ta. 

Ni mukananatsake mwenyene na mwenyene 

11 Buno nibwo buurume bweesi mwawulila khukhwaama makiboole, nga 
buloma buri: khwakha khukananatsake fwenyene na fwenyene. 
12Khulekhe khuuba nga Kayini, uwaba uwa Sitaani, weera wandaaye ta. Ne 
lwashiina amwiira? Lwekhuuba buraambi bweewe bwaba buubi, ne bwa 
wandaaye bwaba bulayi. 
13Bebuulebe, mukheyaanga ta, shiibala ni shibabiiyila. 

14Ifwe khwaamanya khuri khwaarura mu khufwa, khwayingila mu bulamu, 
lwekhuuba ifwe khukana babaandu basheefwe. Uyo yeesi ukhakana baashe ta, 
aba warama mu khufwa. 
15Buli muundu yeesi ubiiyila umuundu washe, aba umwiiri. Ni nanywe 
mwabeene mwamanya muri, mbaawo umwiiri yeesi, uli ni bulamu bukhawawo 
mu niye ta. 
16Lwashino shikila khwaamanya khuukana nga ni khuli: Kristo aawaanayo 
bulamu bweewe khulweefwe, ni nafwe khuryo shikhwaakhila khuwaanayo 
bulamu bweefwe khulwe babaandu basheefwe. 
17Noola umuundu yeesi umuyindifu mu biindu bye mu shibala muno abona 
umuundu washe ali mu butaambi walekha khumwinaanayo, walekha 
khumuyeeta ta, khuukana khwa Wele khuba khuryeena mu muundu nga uyo? 
18Baananywe, khuukana khweefwe sikhwaakha khuuba busa mulomo namwe 
munganikha mwonyene ta, ne khwaakha khuuba khuukana khwa ŋali, 
khukhuubonekhela mu byeesi khukhola. 
19Lwe khuukana khuno nisho shinakhumanyisa shiri khuli be bwa ŋali, ni 
kimyoyo kyeefwe nga kyawandalasiwile mu moni tsa Wele. 
20Ne noola kimyoyo kyeefwe kikhukhalila ifwe kumusaango kwakhufuura, ifwe 
khuba khwaamanya khuri, Wele mukhulu khufuura kimyoyo kyeefwe, 
naluundi khuri wamanya buli shiindu shoosi. 
21Bakanwa baase, noola kimyoyo kyeefwe sikikhukhalila ifwe kumusaango 
khukhufuura ta, khuba khuli ni khukhwiyikina mu moni tsa Wele. 
22Na buli shiindu shoosi sheesi khuloomba, khushifuna khukhwaama isi niye, 
lwekhuuba khuwulila kamakaambila keewe, khwakhola ibyo bibimwikhoyesa. 
23Ni nalino nilyo likaambila lyeewe, ari ifwe khwakha khufukiilila mu Mwaana 
weewe Yesu Kristo, ni khuukanana fwenyene na fwenyene nga niye umweene 
n'akhulakila. 
24Buli muundu yeesi uwulila kamakaambila keewe aba mu Wele, ni Wele aba 
ali mu niye. Ni lwashino khumanya khuri Wele aba mus'iifwe, khulw'Omwoyo 
uyo esi akhuwa ifwe. 

1 Yokana 4 

Umwoyo waŋali ni kumwoyo kwe bubeeyi 

1Be buulebe bakanwa, mukhafukiilisatsaka buli muundu yeesi uloma ari, ali 
n'Umwoyo wa Wele ta. Ne ni mutseme Umwoyo uyo khubona nga noola ama 
isi Wele namwe ta, lwekhuuba baŋoosi be bubeeyi bakali benyukhile aasi, 
basalaniile mu shiibala. 
2Mu shino nimwo mweesi kane mumanyile Umwoyo wa Wele: Umwoyo uyo 
ubuula ari Yesu Kristo wayiitsila mu mubili, aba ama isi Wele. 

3Ne buli muundu uwikaana khubuula aryo khu Yesu, aba s'ali ni Mwoyo uwama 
isi Wele ta. Umwoyo uyo aba uwa Sitaani, umusiku wa Kristo esi mwawulilakho 
bari, alikhukhwiitsa, ni na ari ano wayiitsa khaale ali mu shiibala. 
4Baana baase, inywe muli babaana ba Wele, luundi mwamala khaale khuuwula 
baŋoosi be bubeeyi, lwekhuuba Umwoyo uli mus'iinywe uwe kamaani 
khufuura uyo uuli uwe shiibala. 
5Basiku bano nibo bali be shiibala, nashiryo buli sheesi bakanikha shiba she 
shiibala busa, ni shiibala shibarekeeresa. 
6Ifwe khuli ba Wele. Nabuli muundu umanyile Wele akhurekeeresa ifwe. Ne 
uyo ukhali uwa Wele ta, s'akhurekeeresa ifwe ta. Musaambo yino niyo mweesi 
khumanyilamo Umwoyo wa ŋali ni mwoyo we bubeeyi. 

Wele niye Khuukana 

7Bakanwa baase, khakhukanane fwenyene na fwenyene, lwekhuuba khuukana 
khwaama isi Wele, na buli muundu uli ni khuukana aba wasaalikha ni Wele 
luundi aba waamanya Wele. 
8Buli muundu ukhali ni khuukana, aba ashiili khumanya Wele ta, lwekhuuba 
Wele niye khuukana. 
9Mu shino nimwo mweesi khuukana khwa Wele khwokesewela isi khuli ndi: 
Wele aarumana umwaana weewe mutweela yenyene mu shiibala ari nio ifwe 
khunyale khuuba baalamu khuubirira mu niye. 
10Khuukana ukhwo nikhwo khuno: akhuba ndi ifwe khukhwakana Wele ta, ne 
ndi Wele niye aakhukana ifwe, waarumana Umwaana weewe khuuba imboselo 
ye bibyoonako byeefwe. 
11Bebuulebe bakanwa, Wele nga n'akhukana ifwe aryo, nafwe khwaakha 
khukanane fwenyene na fwenyene. 
12Mbaawo umuundu yeesi uwabonakho khu Wele ta. Ne ni khuukanana 
fwenyene na fwenyene, Wele aba ali mus'iifwe, ni khuukana khweewe 
khwoolelela mus'iifwe. 
13Ifwe khwaamanya khuri, ifwe khuli mu Wele, ni Wele naye amenya mus'iifwe, 
lwekhuuba wakhuwa ifwe Umwoyo weewe. 
14Ni nafwe khwabona, luundi khwawakho bujulisi isi babaandi khuri, Paapa 
arumana Umwaana weewe khuuba Umuwonesi we shiibala. 
15N'umuundu yeesi ubuula ari Yesu ali Umwaana wa Wele, Wele aba ali mu 
muundu uyo, ni naye aba mu Wele. 
16Nafwe khwaamanya luundi khwaayiyikamilila khu khukana khweesi Wele ali 
nakhwo isi khuli. Wele niye khuukana, na buli muundu yeesi uba mu khukana, 
aba mu Wele, ni Wele aba ali mu niye. 
17Mu shino nimwo mweesi khuukana khwoolelesewela mus'iifwe, nio 
khunyale khuuba ni kamaani khu shifukhu she khukhalilakho kumusaango, 

lwekhuuba buulamu bweefwe mu shiibala muno khubumenya nga Kristo 
n'aba. 
18Mu khukana khwa ŋali mbaamo khuurya khwoosi ta, ni khuukana khwelala 
khurusawo khuurya khwoosi, lwekhuuba khuurya khwiitsa lwe shitaambiso. 
Umuundu uba ni khuurya s'aba olelela mu khukana ta. 
19Ifwe khuli ni khuukana lwekhuuba Wele aanyoowa khuukhukana ifwe. 

20Umuundu yeesi n'aloma ari, “Ise ngana Wele,” ne wabiiyila umuundu washe, 
aba umubeeyi. Lwekhuuba umuundu ukhakana umuundu washe isi abonakho 
ni tsimoni, s'anyala khuukana Wele isi akhabonakho ni tsimoni ta. 
21Likaambila lyeesi Kristo akhuwa nilyo lino ndi: “Buli muundu ukana Wele, 
aakha khuukana n'umuundu washe naye.” 

1 Yokana 5 

Khuufukiilila mu Mwaana wa Wele 

1Buli muundu yeesi ufukiilila ari, Yesu niye Kristo, aba wasaalikha ni Wele. Na 
buli muundu yeesi ukana Paapa aba akana n'umwaana weewe naye. 
2Ni khuba nga khukana Wele, luundi khwakhola byeesi kamakaambila keewe 
kaloma; ikhwo khuba nikhwo khweesi khumanyila khuri khukana babaana ba 
Wele. 
3Khuukana Wele, nikhwo khuwulilatsaka kamakaambila keewe, ni 
kamakaambila keewe kano sikali kamasiro ta. 
4Lwekhuuba buli muundu uwasaalikha ni Wele, awula shiibala. Ifwe khuwula 
shiibala lwe khufukiilila khweefwe. 
5Ne naanu unyala khuwula shiibala, khurusakho uyo ufukiilila ari, Yesu niye 
Umwaana wa Wele? 

Bujulisi bubuwaamba khu Yesu Kristo 

6Yesu Kristo oyu niye uweetsa nga abirira mu meetsi ke khuubatisibwa 
khweewe naluundi nga abirira mu mafuki ke khuufwa khweewe. Ne niye sishili 
bari etsa nga abirira mu meetsi ke khuubatisibwa ako konyene ta, ne ni 
kameetsi ni khuutsukha kamafuki. N'Umwoyo niye uuwa bujulisi ari bino bili 
bya ŋali. Lwekhuuba Umwoyo niye Ŋali. 
7Waliwo bataru babaawa bujulisi khu shiindu shino, nibo bano; 

8Umwoyo, kameetsi, ni kamafuki, naluundi bataru bano bafukiilisana. 

9Noola khufukiilila bujulisi bwe babaandu, bujulisi bwa Wele nibwo buukhulu 
khuuminyisa, lwekhuuba buli bujulisi bweesi awa bubuwaamba khu Mwaana 
weewe. 
10Buli muundu yeesi ufukiilila Umwaana wa Wele, aba ni bujulisi buno mu 
mwoyo kweewe. Ne uyo ukhafukiilila Wele ta, aba wakalusile Wele khuuba 

umubeeyi, lwekhuuba aba wakhufukiilila bujulisi bweesi Wele awa 
bubuwaamba khu Mwaana weewe ta. 
11Ni bujulisi tsana nibwo buno: Wele wakhuwa ifwe buulamu bukhawawo ta, 
ni bulamu ubwo buli mu Mwaana weewe. 
12Buli muundu yeesi uli n'Umwaana, ali ni bulamu, ne uyo yeesi ukhali 
n'Umwaana wa Wele ta, s'ali ni bulamu ubwo ta. 

Buulamu bubukhawawo ta 

13Ise mbaronela bilomo bino, inywe babafukiilila mu lisiina ly'Omwaana wa 
Wele, nio munyale khumanya muri, muli ni bulamu bukhawawo ta. 
14Buno nibwo bubwiyikinwa bweesi khuli nabwo nga khwisyeenda aambi ni 
Wele, khuri ni khuloomba shishiindu shoosi nga khuukana khweewe ni khuli, 
akhuwulila. 
15Ne ni khumanya khuri Wele akhuwulila ifwe mu buli shoosi sheesi 
khuloomba, khumanya khuri khwafunile byeesi khumuloombele. 
16Umuundu yeesi n'abona yaayawe nga akhola shishoonako shikhalimuyila mu 
khuhela ta, aakha amuloombele, ni Wele kane awe umuundu uyo bulamu. Shino 
shiwaamba khuubo bonyene babaakhola shishoonako shikhabayila mu 
khuhela ta. Iliwo shishoonako shishiyila umuundu mu khuhela. Isho sishili 
nisho sheesi inomakho ndi umuundu aloombe isi Wele ta. 
17Buli shiindu shoosi shishiili she bubwoonaki shiba shishonako, ne iliwo 
shishonako shikhayila umuundu mu khuhela ta. 
18Ifwe khwaamanya khuri umuundu yeesi uwasaalikha ni Wele, s'eloosela mu 
khwonaka ta, lwekhuuba Umwaana wa Wele amuliinda bulayi, ni Sitaani 
s'amukholakho bukosi ta. 
19Ifwe khwaamanya khuri, khuli babaana ba Wele naluundi khuri, shiibala 
shoosi shili aasi e bunyala bwa Sitaani. 
20Naluundi khwaamanya khuri, Umwaana wa Wele waamala khaale 
khukhwiitsa, waakhuwa ifwe khuumanya, nio nafwe khumanye uyo uuli uwa 
ŋali; niye Umwaana weewe Yesu Kristo. Uyo niye Wele uwa ŋali, luundi niye ali 
bulamu bukhawawo ta. 
21Baana baase, ni mwiliinde mwabeene buulayi isi ba wele be bubeeyi. 

  



2428 

 

 
Ibayibuli Ingwalaafu 

© 2016 Bible Society of Uganda. 
  

 

 

2 Yokana 

2 Yokana 1 

1Ibaluwa yino yaama isi ise Umusakhulu, nga injironela umukyelema 
umurobole ni babaana beewe beesi ingana muŋali, akhuba ise senyene ta, ne ni 
naabo boosi babamanya bwa ŋali. 
2Lwekhuuba bwa ŋali ibwo buba mwiifwe, luundi kane bubatsake ni nafwe 
biilo ni biilo. 
3Bubweela, shiisa, ni lukoosi, bibyaama isi Wele Paapa, ni isi Yesu Kristo 
umwaana wa Paapa, kane bubatsake ni nafwe mu ŋali ni mu khukana. 

Bwaŋali ni khuukana 

4Ise shayiimba kumwikhoyo naabi ni nanyoola nga batweela khu baana boowo 
baloondelela bwa ŋali nga Paapa n'akhulomela ifwe. 
5Ni ana ari, mukyelema we, ikhwikontselela iwe akhuba nga ikhuronela 
likaambila lishaakha ta, ne njeeba ilyo lyeesi khubeele nalyo khukhwaama 
makiboole lililoma liri khukananatsake fwenyene na fwenyene. 
6Ne khuukana nikhwo khuno: khukyeendatsakila mu khuwulila kamakaambila 
ka Wele. Nga ni mwawulila khukhwaama makiboole, lino nilyo likaambila 
lyeene; khukyendatsakila mu khukana. 
7Lwekhuuba babeeyi bakali baarura baatsya mu shiibala, ibo babaakhafukiilisa 
khukhwiitsa khwa Yesu Kristo mu mubili ta. Umuundu uwe saambo iyo niye 
umubeeyi luundi umusiku wa Kristo. 
8Inywe ni mwiyaye mwabeene, nio mulekhe khufiilwa ibyo byeesi 
mwakholelela ta, ne nio munyoole kumukabo kumwitsufu kumweene. 
9Buli muundu yeesi uwiraangirisa mu moni ne walekha khurama mu 
khuleekela khwa Kristo ta, aba s'ali ni Wele ta. Ne uyo urama mu khuleekela 
khuno aba ali ni Paapa n'Umwaana. 
10Umuundu yeesi n'etsa isi muli, ne walekha khwiitsa ni khuleekela khuno 
umuundu uyo mukhamwakaanila mu ntsu mweenywe namwe mwamusheesa 
ta. 
11Lwekhuuba uyo yeesi umwakaanila aba wakabananiile atweela ni naye mu 
biibi byeewe byeesi akhola. 
12Abe ikhaba nga ndi na bikali bye khukhuronela, sinandikanile khuraambisa 
lupapula ni bwiino ta, ne nambaasa khukhwiitsa khubabonakho, ni 
khukanikhakho ni nawe khu moni, nio manya kumwikhoyo kweefwe kwaba 
kumwitsufu. 
13Babaana b'omukooko woowo umurobole baakhusheesa. 

3 Yokana 

3 Yokana 1 

1 Ibaluwa yino yaama isi ise Umusakhulu, nga injironela Gayo, isi ise ingana mu 
ŋali. 
2Umukanwa wase, ise inoomba ndi khali bibiindu byoosi bikhutsiliile iwe 
bulayi, naluundi ndi ube ni bulamu bulayi. Naamanyile ndi mu mwoyo uli 
bulayi. 
3Naba ni kumwikhoyo kumukali nga bafukiilisi batweela ni beetsa bamboolela 
nga n'uli umwiyikinwa mu bya ŋali, naluundi n'ulondelela bya ŋali mu bulamu 
bwoowo. 
4Imbaawo shishisangaasa ise khuminyisa ni mbulila bari babaana baase 
bamenya mu ŋali ta. 

Khuuruuya Gayo 

5Umukanwa wase, uli umwiyikinwa mu buraambi bweesi ukholela bafukiilisi, 
akhaba nga lukana bali beesi iwe ukhabonatsakakho ta. 
6Babaandu bano baamala khuboolela bafukiilisi babaali ino, khu biindu 
bibiwaamba khu khukana khwoowo. Ikhuloomba ndi wiloosele khubayeeta 
beloosele khumenya mu mikhoosi kikikhoyesa Wele. 
7Khulwekhuuba baasimama lukyeendo lwaabwe lwe khukhwakaanisa Kristo 
nga sibafunakho buyeeti bwoosi khukhwaama isi abo babaakhali bafukiilisi ta. 
8Nashiryo ifwe babaamala khaale khufukiilila mu Kristo khuli ni khuyeeta 
babaandu bano, nio banyalise khukabanana khu buraambi bwe khuleekela bya 
ŋali. 

Diotelefe ni Demeturiyo 

9Ise namala khaale khuronela bafukiilisi mu Kristo buurume bubuumbi buri. 
Ne naamanyile ndi Diotelefe ukana naabi khuuba nga umuraangilisi waabwe, 
singane enaaneyo ibyo byeesi inoma ta. 
10Nashiryo nga neetsile khwiitsa iyo, indiruumbula bibiindu byoosi byeesi 
akhola, nga ni bili bye bunyaalu byeesi akhukanikha khusi ifwe, ni bye bubeeyi 
byeesi akanikha. Sishili isho shonyene ta, ne s'akana waakanila bafukiilisi 
basheefwe ta, naluundi akhakakho khushinjilila abo babakana khuubakaanila 
ate ndi wabatimisa khukhwaama mu Lisaayilo. 

Khuusiima Demeturiyo 

11Umukanwa wase, ukhalondelela bibiindu biibi byeesi babaandi bakhola ta. 
Londelela bibiindu bibiili biilayi. Buli mutweela yeesi ukhola bibiindu bilayi aba 
alondelela Wele; ne uyo yeesi ukhola bibiindu biibi aba siwamanya Wele ta. 

12Demeturiyo, buli mutweela amukanikhakho bulayi; ni khukhwamila mu bya 
ŋali byeesi akanikha. Akhaba ni nase imukanikhakho indi ali umulayi. Ne nga 
n'umanyile, bujulisi buli bwa ŋali. 

Khuusheesa khuumalilisi 

13Imbeele ni bibiindu bikali byeesi inganile ikhukanikhile, ne shinyala nabirona 
busa ta. 
14Khukhwaama nga ni nambaasa khukhwakaanana iwe mu mbuka ikhali iye 
aleeyi ta, khukhabikanikhekho nga khuli atweela. 
15Lukoosi lube ni nawe. Basaale boowo babaali ino boosi bakhusheesele. 
N'usheesele buli mutweela khu basaale beefwe. 

Yuda 

Yuda 1 

Khuusheesa 

1 Buurume buno bwaama isi ise Yuda, umwakaanisi uwa Yesu Kristo, naluundi 
nga ndi wandaaye uwa Yakobo. Imburonela abo beesi Wele alaanga, 
babaamenya mu khukana khwa Wele Paapa, ate nga babaaliindibwa khulwa 
Yesu Kristo. 
2Imbakanisa ndi khali shiisa, ni lukoosi, ni khuukana bibabelekho mweesi mu 
bwitsufu. 

Shitsilililwa she buurume 

3Bakanwa baase, abe ise ishikhakakho naabi khuubaronela inywe biwaamba 
khu buwonesi bweesi fweesi khukabananakho, ne nashiboone nga shaakha 
khubaronela khaangu. Ikhola shino nga imbakhupilisa ndi musoolanile naabi 
khuufukiilila ukhwo khukhwawaambisibwa bakhosefu ba Wele, kumuluundi 
mutweela kwonyene nga khuli ni khuumala biilo ni biilo. 
4Khulwekhuuba iliwo babaandu babaabetubaasilemo mu mbola busa nga 
inywe simumanya ta. Bibiwaamba khu baandu bano mwafuna khuubareewula 
makiboole, khuubirira mu burone, nga ni baabakhalila nibo kumusaango. 
Khulwekhuuba si barya Wele ta, naluundi bashuusaŋana bubweela bwa Wele 
weefwe, baabwikyesamo intsibirisa imbi. Naluundi bekaana Umuleekeli 
weefwe yenyene ate nga niye Umukasya weefwe, Yesu Kristo. 
5 Ne akhaba nga bibiindu bino mwaabimanya, ne ngana khuubashebusa nga 
Umukasya khaale akho n'amusa babaandu ba Isiraeli khukhwaama mu liloba 
lye ba Misiri. Ne shitweela busa lwanyuma lwayo woonakisa abo abe 
babaakhamufukiilisamo ta. 
6Shishiilakho khayo imbashebuse khu bamalayika babaaba ni buunyala bwe 
angaaki naabi ne baalekha khuliinda bukhulu bwaabwe ta, nga barura mu 
bifwo byaabwe. Shino shakila Wele waababowela nibo mu shilima she 
makoombe, nga baabowe ni kiminyololo kikikhakhalikha ta biilo ni biilo, 
khukhwoolisa shifukhu shikhulu she khuukhalilakho kimisaango ni shilyoola. 
7Isho shili busa nga babaandu be mu Sodoma ni mu Gomora, ni be mu biriimba 
bibibebotokheleele ni baakhola. Nabo beebirisa nga bamalayika abo, baakhola 
bibiindu bye buyeyani naluundi bewaambila mu bikholwa bibiikhali bya 
busheele ta. Babaandu bano bali mu shitaambiso she mu mulilo kukuukhasima 
ta, nga she khuubonelakho isi ifwe babaaramile. 
8Ni babaandu beesi inganishilekho nabo boosi bali shitweela busa baryo. 
Khulwekhuuba babaandu bano nga babirira mu byambaaso byaabwe, bakhola 
bibiindu bye bubwoonaki isi kimibili kyaabwe, bafwotsola buwuli bwa Wele 
naluundi bakhomyaasa bakhosefu babaali mu ngaaki. 

9Akhaba ni malayika umukhulu ulaangibwa Mikayili, s'aakhola shino ta. Nga 
bakhaandisana ni Sitaani bari oba naanu ukane ayile kumulaambo kwa Musa, 
Mikayili s'araambisa lulimi lulukhomyaasa Sitaani ta. Ne aloma busa ari: “Khali 
Umukasya akhwikiitsile.” 
10Ne babaandu bano bakhomyaasa busa buli sheesi bakhamanyile ta. Ne 
bibiindu byeesi bamanya mu busaalikhana bwaabwe, nga tsisolo tsye 
mwiirome, nibyo bibyeene ibyo bibiikila bahela. 
11Nga shili she kumutaambo isi bali! Khulwekhuuba baloondelela intsibirisa ya 
Kayini. Khu lwe kumuluungo kwe kamapeesa, benyoola bari baakholile 
kumusaango nikwo mutweela kwe khukoraana nga Balamu n'akoraana. Nabo 
baminyaala nga Kora n'aminyaala, nabo baryo bahela. 
12Babaandu bano babataambamo khuuswaala muntsibirisa yaabwe ni beetsa 
khu mayiiya ke buhatweela bweenywe baaliila atweela ni nanywe, ate nga 
bamenya bonyene, bali busa nga kamasaanda. Bali nga namufweeli isi imbewo 
ikyeendisa ne nga s'areera ifula ta; nga kimisaala kikikhaama bibyaamo mu 
mbuka yeesi kyashiile khukhwaama ta. Bali busa nga kimisaala kyeesi tsiindi 
tsimalile khukhuulibwa, nashiryo kyoomela ilala. 
13Bikholwa byaabwe bili bye tsisoni byaayireka busa nga bunyaalu bweesi 
khukhwilyebula khwe inyaantsa khureera. Bali busa nga tsinieniesi tsitsiyiiya 
busa, tseesi Wele abiikhila shifwo she mu shilima she makoombe she biilo ni 
biilo. 
14 Shaba khu lwe babeene abo kila Enoka, uuli umukuuka uwe kumusaafu 
khukhwaama khu Adamu, aakhola buŋoosi nga aloma ari, “Bona Umukasya 
aliitsa ni kimikaanda kye bamalayika beewe bakhosefu. 
15Aliitsa khuukhalila buli shoosi shishiili ni bulamu kumusaango, khuukhalila 
abo boosi kumusaango babaakhola bikholwa bye tsisoni, ni bilomo byoosi 
byeesi babonaki boosi babaakharya Wele ta, bamukanikhakho.” 
16Babaandu bano buli busheele beŋuluŋuunya naluundi nga bekiitsa 
bashaabwe. Balondelela bye kameelu kaabwe; bali babeniinisa angaaki 
naluundi bali babaalomaka kimilomo kimikali nga babuyila babaandi nio 
banyalise khuufuna kimikhoosi kyaabwe. 

Bye khuureewula ni kamakaambila 

17Bakanwa baase, ne ni mushebulile byeesi baarume b'Omukasya weefwe Yesu 
Kristo bababoolela khuliindilila. 
18Baababoolela bari: “Nga bifukhu bimaliilisi byoolile, ilibonekhawo babaandu 
babaali batsekhelela inywe, naluundi ilibawo babaandu babaloondelela bye 
kameelu kaabwe.” 
19Babaandu bano nibo babaarereera inywe khukhwawukhanamo nga 
benaanayo khu byeesi kimibili kyaabwe kikana, nga sibali n'Umwoyo ta. 

20Ne inywe bakanwa baase, ni mwiyombakhe mwabeene mu khufukiilila 
khweenywe khuukhosefu naabi, nga muloombatsaka mu maani k'Omwoyo 
Umukhosefu. 
21Ne mwiyayisile mwabeene mu khukana khwa Wele; nga muliindiilila shiisa 
sh'Omukasya weefwe Yesu Kristo shishiiliboolisa inywe khu bulamu 
bubukhawawo ta. 
22Noola iliwo babaandu babekanakana, ni mubahandalase. 

23Ni babaandi ni mubawonese nga mubayula khurura mu mulilo, ne babaandi 
ni bokesanise shiisa nga mwitsililisa, nga simwitiila ni khu bikwaaro byaabwe 
ta, khulwekhuuba bilikho kamasaanda ke bubwoonaki bwe kimibili kyaabwe. 

Khuuloomba 

24Ari shiriifwa ni buyiinga, ni bunyala, ni kamaani bibe isi Wele, uyo unyala 
khuubaliinda inywe mulekhe khukwa mu byoonako ta. Naluundi niye unyala 
khuubawaanayo inywe akhali likoondo lyoosiitsana ta, isi shiriifwa sheewe ni 
kumwikhoyo. 
25Shiriifwa shibe isi Wele uyo yenyene Umuwonesi weefwe, khuubirira mu 
Mukasya weefwe Yesu Kristo, bibyeene ibyo byeesi niye aaba ni nabyo 
khukhwaama mu miboolo kye khaale ni aluno ari, bibe bibyeewe, biilo ni biilo. 
Amiina. 

Khubiimbulilwa 

Khubiimbulilwa 1 

1Buurume buno nibwo khubiimbulilwa khweesi Wele aawa Yesu Kristo, 
khuububoolela babakaanisi beewe. Buurume buno buwaamba khu biindu 
bibiitsya khubawo mu mbuka ikhali iye aleeyi ta. Kristo naye aarumana 
malayika weewe khuuboolela buurume tsana isi umwakaanisi, ulaangibwa 
Yokana. 
2Yokana naye waaboola bibiindu byoosi byeesi aabona, naluundi waakanikha 
lubuula bibiwaamba khu burume bwa Wele ni khu bujulisi bwa Yesu Kristo. 
3Umuundu yeesi usoma bibiindu bye buŋoosi buno, aba ali ni khabi. Ni naabo 
boosi babaarekeeresa naluundi bawaamba bulayi bilomo bye buŋoosi buno, 
bali ni khabi. Lwekhuuba imbuka isi bibiindu bino binakholikhilamo, ili aambi 
khukhwoola. 

Khuusheesa isi Tsikanisa Musaafu 

4 Buurume buno bwaama isi ise Yokana, nga imburonela Tsikanisa musaafu, 
tsitsiili mu Asiya. Bubweela ni lukoosi bibyaama isi Wele uyo uliwo, uwabawo, 
naluundi ulibawo, ni bubweela khukhwaama isi ba mwoyo musaafu babaali 
iburaangisi we shitsoloŋo sha Wele, bibe ni nanywe mweesi. 
5 Naluundi bubweela ni lukoosi khukhwaama isi Yesu Kristo, uli umwiyikinwa 
mu bujulisi, bibe ni nanywe mweesi. Uyo niye uwanyoowa khuulamusibwa 
khukhwaama mu bafu, naluundi ali umuwuli uwe bayiinga be mu shiibala 
shoosi. Kristo uyo aakhukana ifwe, naluundi niye uwewaanayo khuufwa nga 
atsukha kamafuki keewe, nio akile akhukangulule ifwe khukhwaama mu 
byoonako byeefwe. 
6 Shino shakila Kristo waakhukalusa ifwe khuuba buyiinga, bubuuli lituuli lye 
basaayi babakaanisa Wele weewe, naluundi uuli niye Paapa weewe. Shiriifwa 
ni bunyala bibe isi Yesu Kristo, biilo ni biilo. Amiina. 
7 Bona uyoshiina alikho etsila mu mafuumbi. Buli muundu yeesi akhaamubone. 
Akhaba ni nabo babaamuwuna lifumo, nabo bakhaamubone. Ni kamanaambo 
koosi kakaali mu shiibala nako kaliilila khulweewe. Ilala shikhaabe shiryo. 
Amiina. 
8 Umukasya Wele umunyali wa byoosi, aloma ari, “Ise niye Alufa, naluundi niye 
Omega. Ise niye Uliwo, naluundi niye Uwabawo, naluundi niye Ulibawo.” 

Khubiimbulilwa khwa Kristo 

9Ise ndi Yokana yaaya weenywe, naluundi ndi ufukiilila mu Kristo. Ise 
ingabananila atweela ni nanywe khukhwikhalilikha mu khutaambisibwa 
khweesi abo babaali mu Buyiinga bwa Wele, balimo. Ise naba nga ndi umubowe 
khu shikelemeesi sheesi balaanga bari Patimosi. Baambowa bari lwekhuuba 
naboolela Ilomo ya Wele, naluundi nokesana nga ndi ufukiilila mu Yesu. 

10Ni naba nga ndi ibweene iyo, ni lwoola khu shifukhu she khukhwisaayilamo 
Umukasya, Umwoyo Umukhosefu wantsikhakho. Kila imbulila likono likali nga 
lili nga lye khoombi, nga lyamila inyuma wase. 
11Nga likono liloma liri, “Byeesi ubona, birone mu burone, ushakaanise 
kamatuuli ke babafukiilila mu Wele, kakaali mu bifwo musaafu. Nga bano nibo 
babaali i Efeso, ni babaali i Simurina, ni babaali i Pelugamumu, ni babaali i 
Siyatila, ni babaali i Sarudi, ni babaali i Filadelifiya, ni babaali i Lawodikiya.” 
12Ni neshebukha khuubona naanu uwaba nga ali khukhunganikhayo, nabona 
kimisiindi musaafu nga kili kye zaabu, nga buli kusiindi kulikho itaala. 
13Akari e kimisiindi kye tsitaala kino, aabawo ufwaana nga Umwaana 
w'Omuundu. Aaba wakwaarire shikwaaro shileeyi, shisholela ilala aasi e 
bikhaandakilo byeewe, nga webowele lukhoba lwe zaabu mu shifuba. 
14Litsuune lye khu murwe kweewe abe lili liwaanga tselelele, nga fwaamba, 
namwe nga kamabeele. Tsimoni tseewe nga tsifwaana nga kumulilo kukuuli 
khukhwaburukha. 
15Bikyele byeewe abe bimulikha nga shiibya sheesi basiimuulile baamiliisa. Ni 
likono lyeewe abe lili busa nga luluutsi lulwitsuule ni luwoloola. 
16Mu mukhono kweewe kumulayi abe wawaambile tsinieniesi musaafu. Abe 
iliwo lurima luluuli lulwooki tsimaande tsoombi, nga lwaama mukhanwa 
mweewe. Mu moni mweewe abe mulikho mwaburukha nga inyaanga ni 
yaburukha mwihaangilwe. 
17 Ni namubona, ise nakwa aasi, mu bikele byeewe, nafwaana busa nga ufwiile. 
Ne niye waareera kumukhono kweewe kumulayi, wamaambakho, waanoma 
ari: “Ukharya ta. Ise niye umukiboole, naluundi ise niye umumalilisi. 
18Ise niye uuli umulamu. Ise abe naafwa, ne bona ari ndi umulamu biilo ni biilo. 
Ise niye uuli umuwuli uwe khuufwa, naluundi umuwuli uwe'makoombe. 
19Nashiryo rona byoosi byeesi ubona, bibiiliwo ana ari, ni neebyo bibiitsya 
khubawo lwanyuma. 
20Tsinieniesi musaafu ni kimisiindi musaafu kye zaabu nga kilikho tsitaala 
bimanyisa shino: tsinieniesi musaafu nibo bamalayika musaafu be tsikanisa 
musaafu. Ne kimisiindi musaafu kye zaabu nga kilikho tsitaala kyeesi uboone 
nitso tsikanisa musaafu.”  

Khubiimbulilwa 2 

Buurume isi Ikanisa iye mu Efeso 

1N'uronele malayika we Kanisa iye mu Efeso uri: “Buno nibwo buurume 
bubwaama is'uyo uwaambile tsinieniesi musaafu mu mukhono kweewe 
kumulayi, naluundi nga niye umenya akari e kimisiindi musaafu kye zaabu, 
kikiilikho tsitaala. 

2“Ise naamanya byeesi ukhola. Naamanya nga iwe n'ukhalaabana naluundi nga 
n'uli ni khukhwikhaliilikha khukali. Naamanya nga iwe n'ukhakholakana ni 
babaandu baboonaki ta. Naluundi naamanya nga ni wafumbula abo abe 
babekholisa busa bari bali baarume, ne nga muŋali sibali baarume ta. 
3Naamanyile nga waayikhaliilikha lukali khulwe khukhwiwaanayo 
wataambisibwa mu lisiina lyase. Akhaba ni bili biryo, shitweela busa iwe 
siwayiwusa ta. 
4“Ne ilomo ndweela yonyene isi ise ikhwiŋuluŋuunyakho ili ndi, khuukana 
khwoowo khweesi waba ni nakhwo amataayi, sikhuli nikhwo khweesi uli ni 
nakhwo aluno ari ta. Makiboole khuukana khwoowo khwaba khuukali. 
5Uli ni khuushimanya uri khuukana khwoowo ari khuli khufwiiti naabi. Ni 
wibiiyise khulwe bibyoonako byoowo. Ni wiileyo mu khukana khweesi waba 
ni nakhwo makiboole. Ne noola waalobele khukhwibiiyisa, ne welooseele 
khuukhola bibyoonako, kane niitse is'uli isyuule kusiindi kwe itaala yoowo. 
6Ne she khabi indayi, uliyo ni shishiindu shilayi sheesi ukhola. S'ukana 
bikholwa bye babaandu babaloondelela khuleekela khwa Nikolawo ta. Mu 
shino uli busa nga ise n'indi. 
7 “Khayo uyo yeesi unyala khuurekeeresa, arekeerese byeesi Umwoyo alikho 
aboolela tsikanisa. Uyo yeesi ulinyalisa khuunyindaalila afuure mu busoolo, 
indi muwa bunyala bwe khuulya khu shisaala shishireera buulamu, shishiili mu 
mukuunda kwa Wele.” 

Buurume isi Ikanisa iye Simurina 

8 N'uronele malayika uwe kanisa iye Simurina uri: “Buurume buno bwaama isi 
uyo uuli umukiboole naluundi niye umumalilisi. Uyo niye uwafwa, ne ari 
lwanyuma waalamukha khukhwaama mu bafu. 
9Ise naamanya biwaangafu byoowo, naluundi naamanya nga n'uli umutaambi. 
Ise naamanya khukhomyaasa khweesi babaandu bakhukhomyaasamo iwe, abo 
belaanga bari bali Bayudaaya ne nga se shili shituufu ta. Khulwekhuuba bali 
lituuli lilibusaanila muntsu iye khukhwisaayilamo Sitaani. 
10“Ukharya lwekhuuba utsya khubira mu bihangafu ta. Khulwekhuuba Sitaani 
ali khuukana khuuwaamba batweela khus'inywe abare mu bubowe, nio akile 
mumale bifukhu liikhumi nga mutaambisibwa, nga abakhakilisa. Ni mube 
babeela, mulobe byeesi Sitaani alikho akhola, nio akile nase imbawe lihabi lye 
buulamu. 
11 “Khayo uyo yeesi unyala khuurekeeresa, arekeerese byeesi Umwoyo alikho 
aboolela tsikanisa. Uyo ulinyindaalila afuure mu busoolo, s'alifwa khuufwa 
khwe kumuluundi kukuukhola khabili ta.” 

Buurume isi Ikanisa iye Perugamumu 

12N'uronele malayika uwe kanisa iye Perugamumu uri: “Buno nibwo buurume 
bubwaama isi uyo uuli ni lurima lumeme tsimbeka tsoombi. 

13Aloma ari, ‘Ise naamanya ndi isi iwe umenya niyo isi shitsoloŋo sha Sitaani 
shili. Naamanya nga iwe waayimandalalilakho. Shiwayintsawukhakho ta. 
Akhaba mu mbuka isi beeriramo umwiyikinwa wase Antipasi abe uuli akari 
mus'iinywe, naluundi isi Sitaani amenya, siwantsawukhakho ta.’ ” 
14 “Ne iliwo bibiindu bifwiiti biri byeesi iwe ukhola bibikhali bilayi ta. Iwoowo 
iyo, uli ni babaandu babaloondelela khuuleekela khwa Balamu. Balamu uyo 
niye uwaleekela Balaka khuutsuba babaandu ba Isiraeli khuukhola 
bibyoonako. Aakhola shino musaambo isi aabaleekela khuulya byeesi 
babaandu bawaanayo, nga besaaya ba wele baabwe. Naluundi Balamu 
waabaleekela khuukhola bibiindu bye buyeyani. 
15Ni musaambo niyo indweela, iliwo babaandu batweela mus'iinywe 
babaaloondelela khuuleekela khwe babafukiilisana ni Nikolawo. 
16Nashiryo ni wibiiyise. Ne n'ukane ulekhe khukhwibiiyisa ta, kane niitse is'uli 
ikhusoolanise nga inaambisa lurima lulwaama mukhanwa mwase. 
17 “Khayo uyo yeesi unyala khuurekeeresa, arekeerese byeesi Umwoyo alomela 
tsikanisa. Uyo yeesi ukane enyindaalile khukhwoolisa n'afuura mu busoolo, 
indi mumekela khu biilyo bibyaama mu ngaaki. Naluundi buli mutweela 
indimuwa libaale liwaanga lyeesi indiba naamalile khuuronakho lisiina 
liyaakha. Lisina liyaakha lino, imbaawo umuundu ukuundi uulilimanya ta, 
khuurusakho uyo isi indiba naaliweele.” 

Buurume isi Ikanisa iye Siyatila 

18N'uronele malayika uwe kanisa iye Siyatila uri: “Buno nibwo buurume 
bubwaama isi Umwaana wa Wele, uyo uuli ni tsimoni tsitsiili nga kumulilo 
kukuuli khukhwaburukha. Naluundi niye uuli ni bikyele bibiili nga biibya 
byeesi baaseenile. 
19“Ise naamanya byeesi iwe ukhola. Naamanya nga khuukana khwoowo ni 
khuli naluundi uli ni khuufukiilila. Naamanya ndi akhaba nga ukhalaabana, ne 
uli ni khukhwikhalilikha khukali. Naluundi naamanya nga bikholwa byoowo 
byanyuma ni bifuurakho bikholwa byoowo bikiboole. 
20Ne shitweela busa, ikhwikiitsa khulwe ilomo ndweela: isaambo yeesi 
ufukiilisa khukholakanamo n'umukhasi uyo, Yesebeli, uwilaanga ari ali 
umuŋoosi. Iwe walekha khumanya uri araambisa khuleekela khweewe 
khuborosa babakaanisi baase ta. Abaleekela khukhola bikholwa bye buyeyani 
ni khuulya biilyo byeesi babaandu besaayilekho isi ba wele baabwe. 
21Namuwa imbuka imala ndi ebiiyise bibyoonako byeewe, ne waloba 
khushuusakho buyeyani bweewe ubwo. 
22Khulwa shino, kane imusiindikhile bulwaale bumure aasi, khukhwoolisa nga 
webiiyisile. Akhaba babaandu beesi akhola ni nabo buyeyani, nabo nga 
sibebiiyisile ta, kane imbatuume mu butsiina bwe kamaani. 

23Kane ise niire baloondeleli beewe boosi, nio akile abo babafukiilila mus'iise 
boosi bashimanye bari ise naamanya bibyambaaso bye myoyo ni 
khukhwikoomba khwa buli mutweela. Buli muundu sheesi alifuna 
shililondekhana ni bikholwa byeewe nga ni bili. 
24“Ne isi inywe mweesi babaali mu Siyatila babaramile, babaakhaloondelela 
khuuleekela khuubi ukhwo ta, namwe babaakheyika bibiindu byeesi babaandu 
babaandi balaanga bari bibiindu bya Sitaani ta, singane imbatwiikhe busiro 
bubuundi ta. 
25Khuurusakho ni mukumise isho sheesi muli ni nasho, khukhwoolisa 
samweene n'indiitsa. 
26Ne buli muundu yeesi ulisoolana afuure mu busoolo, naluundi weloosela 
khuukhola byeesi ise ingana khukhwoolisa khu ntsakamo, ise indimuwa 
bunyala bwe khuuba umuwuli uwe kamanaambo. 
27Nga Wele Paapa wase n'amaambisa ise bunyala buno, ni nase indibawa inywe 
bunyala bwe khuuba bawuli mu manaambo. Mu buwuli bweenywe muwule 
nga simwokesanisa shiisa shoosi ta, nio akile babaandu babulungukhe nga 
n'ubuluungula tsinyuungu tse liiloba. 
28Khukhwokesana indi bafuurire mu busoolo, indibawa inieniesi irura nga 
antsye busha. 
29“Umuundu yeesi unyala khuurekeeresa, n'arekeerese byeesi Umwoyo 
aboolela tsikanisa.” 

Khubiimbulilwa 3 

Buurume isi Kanisa iye Sarudi 

1N'uronele malayika uwe kanisa iye Sarudi, uri: “Buurume buno bwaama isi 
uyo uliinda ba mwoyo musaafu ba Wele ni tsinieniesi musaafu. Aloma ari, 
naamanya bibiindu bibikhuwaambakho byoosi. Naamanya nga ni bakhufumisa 
bari uli umulamu, ne nga waamala khuufwa khaale. 
2N'usisimukhe, manya oosi wahaambilisa shishiindu shitaayi shishiikhulimo. 
Khulwekhuuba ni shiilayi shishishiikhulimo nasho shikana khufwa. 
Khukhwoolisa ari Wele s'asiima byeesi iwe ukhola ta, khuuloondekhana 
n'isaambo isi umenyamo, nga shiwokyesanisa bukhosefu ta. 
3 “Shebulila nga ni waba ni kameelu ke khuufukiilila mu Wele nga nio uliwulile 
buurume bwa Wele. Ni wikumisile khu burume bweene ubwo, wibiiyise 
bibyoonako byoowo. Ne noola siwebiiyisile bibyoonako ta, kane niitse is'uli nga 
umwiifwi, nga s'ikhureewula isaawa isi kane niitsilemo ta. 
4“Ne she khabi indayi ushilikho ni babaandu bakyeekhe bari mu Sarudi 
babaakhakhola bibyoonako ta. Babeene abo kane bakyeende ni nase nga 
bakwaarire bikwaaro biwaanga, khulwekhuuba bali bakhosefu. 

5Umuundu yeesi ukhaamalekho busoolo nga waafuurire, naye alikwaara 
bikwaaro biwaanga nga bano ni bakwaara. Ise s'indisangula kamasina kaabwe 
khukhwaama mu burone bwe buulamu ta. Ne khuurusakho ise indiruumbula 
kamasina kaabwe isi Paapa wase, atweela ni bamalayika beewe. 
6“Khayo umuundu yeesi unyala khuurekeeresa, arekeerese byeesi Umwoyo 
aboolela tsikanisa.” 

Buurume isi Kanisa iye Filadelifiya 

7 N'uronele malayika uwe kanisa iye Filadelifiya, uri: “Buurume buno bwaama 
isi uyo uuli Umukhosefu naluundi uuli uwa ŋali. Umweene uyo niye uuli ni 
shifuungo sha Dawudi. Niye n'aba nga wekulewo kumulyaango, imbaawo 
umuundu yeesi unyala waakwikalawo ta. N'aba nga wekalewo kumulyaango, 
imbaawo unyala wekulawo ta. 
8“Ise naamanya byeesi iwe ukhola. Ne bona ari ibweeni woowo naareereyo 
lulwiitsi lulwikule, lweesi umuundu yeesitsana akhanyala khukhwikalawo ta. 
Naamanya indi, akhaba nga uli ni kamaani makyeekhe, ne siwayikaana lisiina 
lyase ta. 
9Kane indeere abo babaali lituuli lilibuusanila muntsu iye khukhwisaayilamo 
Sitaani, beetse is'uli bakhwinamile iwe, naluundi bafukhamile mu bikyele 
byoowo. Nio shino shikile bamanye bari ise ikhukana iwe. Babeene abo nibo 
babelaanga bari bali Bayudaaya, ne nga sibali Bayudaaya ta. Khulwekhuuba 
baboola bye bubeeyi. 
10Khukhwaama iwe ni waliinda Ilomo yase nga ubirira mu khwikhaliilikha, ni 
nase indikhutseeta iwe nga wakwiile mu bihangafu bibikhukhonjelesa. 
Bihangafu bibikhongelesa bino bili khuutsya khukwa khu shiibala shoosi, 
khukhakilisa abo boosi babamenya mu shiibala. 
11Indi aambi khukhwiitsa. Nashiryo kumisila ilala isho sheesi uli ni nasho. 
Ukhafukiilila umuundu yeesi waabukula lihabi lyoowo ta. 
12 “Uyo yeesi ulinyindalila khukhwoolisa n'alifuura mu busoolo, indimukalusa 
ekyele nga intseko iye mu Lisaayilo likhulu lya Wele. N'umweene uyo alimenya 
mu Lisaayilo likhulu umwo, biilo ni biilo. Indimuronakho lisiina lya Wele wase, 
atweela ni lisiina lye shiriimba sha Wele wase, nga lisiina ilyo nisho shiriimba 
Yerusalemu, umushaakha uwiikha khukhwaama mwikulu isi Wele. Naluundi 
indimuronakho lisiina lyase lishaakha. 
13“Khayo uyo yeesi unyala khuurekeeresa, arekeerese ibyo byeesi Umwoyo 
aboolela tsikanisa.” 

Buurume isi Kanisa iye Lawodikiya 

14 N'uronele malayika uwe kanisa iye Lawodikiya uri: “Buurume buno bwaama 
isi uyo ulaangibwa ari Amiina. Umweene uyo uuli umwiyikinwa, naluundi ali 
uwayo bujulisi khu bya ŋali. Khuubuumba bibiindu khweesi Wele aakhola, 
khurakikhila mu mweene uyo. 

15“Ise naamanya byoosi byeesi iwe ukhola. Naamanya indi uliwo busa uryo, nga 
uli uwe suuya busa. S'ulimo bukhafu namwe bunyifu ta. Ubakho umukhafu 
namwe umunyifu, khali shifuurire. 
16Ne khukhwaama iwe n'ukhali umukhafu namwe umunyifu ta, nga n'ukhalimo 
isuuya ta, kane ikhufuutse khukhwaama mukhanwa mwase. 
17Khulwekhuuba iwe wiyambaasakho uri, ‘Indi umuyindifu, nayitsusa bye 
buyiindifu bikali, naluundi indi nabuli shitweela shoosi sheesi ingana.’ Walekha 
khumanya nga uli mu mutaambo ta. Naluundi uli utiimatiima busa, s'uli ni 
shishiindu shoosi ta, uli ukhabona ta, naluundi uli busa bukhuna. 
18“Nashiryo ise ikhurewula iwe ndi, n'ukule izaabu khukhwaama isi ise. Izaabu 
yino isi baamala khuŋoonela mu mulilo, nio akile wikyele umuyindifu. 
Naluundi n'ukule bikwaaro biwaanga khukhwaama isi ise ukwaare, nio akile 
wirusekho khuswala khweesi ulimo khulekhe khubonekha ta. Naluundi 
n'ukule kamasuuswa khukhwaama isi ise. Kamasuuswa kano ukare mu moni 
tsoowo nio akile tsibone bulayi. 
19 “Ise inomakho naluundi nikiitsakho abo beesi ingana. Nashiryo n'uremo 
kamaani wibiiyise. 
20Bona, neemikhile khu mulyaango, indikho ikhoonyaka. Umuundu yeesi 
n'awulila likono lyase, wekulawo kumulyaango kweewe, kane ise ningile mu 
ntsu yeewe, indye ni naye, ni naye alye ni nase. 
21Uyo yeesi uuba umunyindalifu mu busoolo, waasoolana lwanyuma waafuura, 
indimufukiilila khukhwikhala ni nase khu shitsoloŋo shase she buuwuli. Naye 
abe busa nga ise ni nenyindaalila khukhwoolisa ni nafuura mu busoolo, 
lwanyuma naatsya nekhala ni Paapa wase khu shitsoloŋo sheewe she buwuli. 
22“Khayo uyo yeesi unyala khuurekeeresa, arekeerese ibyo byeesi Umwoyo 
aboolela tsikanisa.” 

Khubiimbulilwa 4 

Khukhwisaaya khukhuuli Mwikulu 

1Lwanyuma lwa bino, nesheenga nabona kumulyaango mwikulu nga 
kumwikule. Kila likono tsana abe liliili nga ikhoombi, abe lyeesi nanyoowa 
khuwulila nga linganikhayo, nga liloma liri: “Yiitsa ino, ikhwookese bibiindu 
bibyaakhiile khuubawo lwanyuma lwa bino nga byaaweelewo.” 
2 Khaangukho, Umwoyo waantsikhila wamaamba. Naabona shitsoloŋo nga shili 
mwikulu. Naabona n'umuundu nga waashiikhaalekho. 
3Umuundu abe uwikhaale khu shitsoloŋo isho, abe abonekha nga amelamela, 
nga ali nga kamabaale ke kumukaso naabi. Abe lufutu lulukhali lwa busheele ta, 
nga luno lumelamela naluundi luli lwe raangi iye lubookha, lwabotokheleele 
shitsoloŋo isho. 

4Abe iliwo bitsoloŋo bibiindi kamakhumi kabili na bine nga byebotokheleele 
shitsoloŋo isho. Ne khu bitsoloŋo kamakhumi kabili na bine ibyo, nga 
khwekhaalekho basakhulu kamakhumi kabili na bane. Basakhulu bano abe 
bakwaarire bikwaaro biwaanga, ni khu mirwe kyaabwe nga buli mutweela 
wakwaarire lihabi lye izaabu. 
5Abe iliwo khuumulikhaka khukhuuli khukhwaama khu shitsoloŋo isho. 
Naluundi abe iliwo tsimbeni nga tsimulikha, ni khuukuula khuukali nga khwe 
ifula. Ibweeni we shitsoloŋo nga iliyo tsitaala musaafu, nga tsilikho 
tsaaburukha. Tsitaala tsino tsyaba ba mwoyo musaafu ba Wele. 
6Ibweeni we shitsoloŋo yabayo shishiindu abe shishifwaanana nga inyaantsa 
ibonekha nga indolelo. Abe inyaantsa yino ili nga kamararara. Abawo tsisolo 
tsine nga tsyebotoshelele shitsoloŋo, khu maande tsoosi tsine. Tsisolo tsino abe 
tsaayitsula tsimoni, nga tsimoni tsino tsili iburaangisi n'imukoongo we tsisolo. 
7Isolo ingiboole abe ifwaanana nga italanyi. Isolo ikhola khabili abe ifwaanana 
nga ikhaafu iwuunwa. Isolo ikhola khataru abe ili ni mu moni nga 
mw'omuundu. Isolo ikhola khane abe ifwaanana nga ikhosi. 
8Buli isolo, khu solo tsino tsoosi tsine, yaba ni tsindaha tsisesaba, ni tsimoni nga 
tsetsuule khu mubili kwoosi, khu ngaaki ni mukari. Abe kumuusi ni mu shilo, 
tsikhala tsiimba tsiri, “Umukasya Wele Umunyali wa byoosi, ali Umukhosefu, 
luundi Umukhosefu, luundi Umukhosefu. Uyo niye uwabawo makiboole, uliwo 
ni aluno ari, naluundi ulibawo biilo ni biilo.” 
9Abe buli isi tsisolo tsino tsine tsokesanila shiriifwa, ni lukoosi, n'imbuyila 
is'uyo abe uwekhala khu shitsoloŋo, uyo uliwo biilo ni biilo, 
10abe basakhulu tsana kamakhumi kabili na bane bakwa beyalisa aasi mu moni 
tsy'oyo uwikhaale khu shitsoloŋo, baamwisaaya. Umweene uyo niye uliwo biilo 
ni biilo. Abe nga bamwisaaya baalisa kamahabi kaabwe aasi, mu moni we 
shitsoloŋo nga beemba bari, 
11“Umukasya weefwe, naluundi Wele weefwe, iwe waakhila khuuweebwa 
lubuyi, ni shiriifwa, ni bunyala. Khulwekhuuba iwe niye uwabuumba bibiindu 
byoosi. Wabuumba bibiindu khulwe khuukana khwoowo naluundi byoosi bili 
ni bulamu khulwe khuukana khwoowo.” 

Khubiimbulilwa 5 

Lupapula luwulukuse ni Khasheese 

1 Lwanyuma ise nabona lupapula lweesi bawulukusile, nga lulikho buurone 
mukari ni khu ngaaki, nga luli mu mukhono kumulayi kw'oyo abe uwikhaale 
khu shitsoloŋo. Abe lupapula luno balufundikhakho kamafundikho musaafu. 

2Naabona malayika uwekamaani nga akuukuula ni likono lye angaaki, nga 
aloma ari, “Naanu uli ni lisuno, unyala khutingula kamafundikho, ekule 
buurone bweesi bawulukusile buno?” 
3Ne alekha khunyoolekhanawo umuundu yeesi oba mwikulu, namwe khu 
shiibala, namwe mwiloba aasi, abe unyala khuukangulula buurone bweesi 
baawulukusa ta. Namwe akhaba khulolamo busa ta. 
4Shino shakila ise naalila lukali, khulwekhuuba siyanyoolikhanayo umuundu 
yeesi uwe lisuno abe uwakhila khuukangulula buurone ubwo, namwe 
khuululolamo busa ta. 
5Kila mutweela khu basakhulu abo wanoma ari, “Ukhalila ta. Khulwekhuuba 
uyo uuli nga italanyi, uwe mu shikuuka sha Yuda, uwe munda iya Dawudi, 
wamala khusoolana ni khuwula mu busoolo. Nashiryo umweene uyo anyala 
khukangulula buurone ubwo, ni khutingula kamafundikho musaafu 
kakalulikho.” 
6 Lwanyuma ise nabona Khasheese kheemikhile akari we shitsoloŋo, nga 
tsisolo tsana tsine ni basakhulu batsana baamwibotokheleele. Khasheese 
khabonekha nga khakhaamala khukhwiiribwakho khaale. Abe khali ni tsintsika 
musaafu, ni tsimoni musaafu, nga bino nibyo bibyaba ba mwoyo musaafu ba 
Wele beesi arumana mu shiibala shoosi. 
7Khasheese khatsana khaatsya khaabukula lupapula lweesi abe bawulukusile 
khukhwaama mu mukhono kumulayi, kw'oyo abe uwikhaale khu shitsoloŋo. 
8Khasheese ni khaaba nga khabukula buurone ubwo, tsisolo itsyo tsine ni 
basakhulu abo kamakhumi kabili na bane, beyalisa aasi mu moni tse Khasheese 
tsana. Buli mutweela khu basakhulu abo, aba abe ali ni lituungu, ni bibuumba 
bye izaabu nga byetsuulemo bubaani bwe khukhwoosha. Bubaani buno bwaba 
nikhwo khuloomba khwe babaandu ba Wele babaali bakhosefu. 
9 Kila beemba kumweenya kumushaakha bari, “Iwe uli ni lisuno, unyala 
khubukula buurone bweesi bawulukusile watingula kimikosi kikilulikho. 
Khulwekhuuba iwe bamala khukhwiira, naluundi khulwe khukhwiribwa 
khwowo iwe wehaanayo khuutsukha kamafuki koowo, uryo waaba 
waraambisire buukusi bwe angaaki khuukulila Wele babaandu khukhwaama 
mu buli shikuuka, ni mu buli lulimi, ni mu buli linaambo, ni mu buli babaandu 
boosi. 
10 Iwe wakalusa babaandu bano boosi khuuba basaayi babaali mu buyiinga 
bwoowo nga bali babakaanisi ba Wele weefwe. Ni nashiryo babaandu bano 
baliba bawuli be khu shiibala.” 
11 Lwanyuma indi ndola luundi, naawulila kamakono ke bikana ni bikana bye 
bamalayika nga balikho beemba. Abe beemikhile nga babotookheleele 
shitsoloŋo, atweela ni tsisolo tsana tsine, ni basakhulu batsana. 

12Abe boosi balikho beembela mu likono lye angaaki nga baloma bari, 
“Khasheese kheesi beera khaakhiile khuuwebwa buunyala, ni buyiindifu, ni 
kamakyesi, n'imbuyila, ni shiriifwa, ni lukoosi ni khuubuyilibwa.” 
13Nio nawulila bibuumbe byoosi bibyabuumbibwa, ibyo bibiili mwikulu, ni 
bibiili khu shiibala, ni bibiili aasi mwiloba, ni bibiili mu nyaantsa, nga byoosi 
bilikho byeemba biri, “Lubuyi, ni lukoosi, ni shiriifwa, ni buyiinga, bibe is'uyo 
uwikhaale khu shitsoloŋo n'isi Khasheese, biilo ni biilo.” 
14Kila tsisolo tsana tsine tsiloma tsiri, “Amiina.” Ni abweene awo, basakhulu 
batsana beyalisa aasi, besaaya. 

Khubiimbulilwa 6 

Khasheese khatingula Kamafundikho 

1Lwanyuma nabona Khasheese nga khatingula lifundikho liikiboole, khu 
mafundikho katsana musaafu. Ni abweene awo nawulila isolo indweela khu 
solo tsine tsana nga iloma ni likono lilyafwaanana nga ifula n'ikuula, nga iloma 
iri, “Yiitsa.” 
2Ni nalola, khaangu akho naabona iŋwaaŋwa iwaanga. Abe ukikhaalekho 
waawaambile buyiingo. Baamuwa liyabi, waarurawo waatsya nga umalile 
khufuura mu busoolo, naluundi aweentsa ari abe niye ufuura. 
3Khasheese ni khaatingula lifuundikho liliikhola khabili, naawulila nga isolo 
ikhola khabili iloma iri, “Yiitsa.” 
4Iŋwaaŋwa ikiindi yaawulukha. Iyino yaba imbesemu. Uyo abe ukikhaalekho 
abe waweebwa bunyala bwe khumalawo lukoosi khu shiibala, ari nio akile 
babaandu beerane. Baamuwa lurima lwe kamaani. 
5 Khasheese ni khaatingula lifundukho liliikhola khataru, naawulila nga isolo 
ikhola khataru iloma iri, “Yiitsa.” Ni nalola, khaangu akho iŋwaaŋwa imali 
yaawulukha. Abe ukikhaalekho waawaambile mu mukhono kweewe 
shishiindu shishipiima busiro. 
6Nio nawulila shishiindu shishafwaana nga likono lilyaama mu solo itso tsoosi 
tsine nga liloma liri, “Shipimo shitweela she iŋaano kane shibe idinari indweela. 
Ni bipiimo bitaru bye kamayemba, nabyo idinari indweela. Ne ukhakholakho 
buubi bwoositsana khu bisaala bibyaamamo kamafura ni bibyaamamo iviini 
ta.” 
7Khasheese ni khaatingula lifundukho liliikhola khane, naawulila likono lye 
isolo ikhola khane, nga liloma liri, “Yiitsa.” 
8Ni nesheenga nabona iŋwaaŋwa iyabuukha nga likoshe. Lisiina ly'oyo uwaba 
wakikhaalekho, bari “Luufu.” Abe ukuundi bari “I makoombe,” 
wamulondilekho imukoongo. Abano baaweebwa bunyala khu shisiintsa 
shitweela sha khane she shiibala shoosi, khukhwiira nga baraambisa lurima, ni 

khuurawo intsala, ni khuureerawo luufu, ni khukhwiira babaandu nga 
baraambisa tsisolo tse mwiirome. 
9Khasheese ni khaatingula lifundukho liliikhola kharaano, ise naabona mu 
lwaalo mwe shisheeso, kimyoyo kye babaandu boosi babeeribwa khulwe 
khuuba bajulisi, nga mu bulamu bwaabwe baloondelela khufukiilila khwawe 
nga bakhola byeesi Wele n'akana. 
10Abano baayokesa ni likono lye angaaki nga baloma bari: “Wele Umunyali wa 
byoosi, iwe uli umukhosefu naluundi uli uwa ŋali! Abo babaali khu shiibala 
babaakhwiira ifwe, ulibakhalila liina kumusaango nga wilihasa khuufwa 
khweefwe?” 
11Buli mutweela khu beene abo, awo baamuwa shikwaaro shiwaanga. 
Baababoolela bari bekhalilikhekho khakyeekhe, khukhwoolisa nga be buulebe 
bashaabwe babaali babakaanisi mu Kristo, nabo baamalile khukhwiribwa nga 
nibo ni beeribwa. 
12 Lwanyuma Khasheese ni khaatingula lifuundikho liliikhola khasesaba, 
aabawo khuunikina khwe kamaani khu shiibala. Inyaanga yekyela imali tii, nga 
imbilu. Ni kumweesi kwashuukha kwekyela kumubesemu nga kamafuki. 
13Tsinieniesi khukhwaama mu ngaaki tsaakwa aasi khu shiibala ni kimiwuulo 
nga bibyaamo biibisi bye kusaala ku figi ni bikwa, nga imbewo yaakutengaasile. 
14Likulu lyakoraanawo nga umuundu n'afuumba buurone buwulukuse 
waaburusawo. Buli lukiingi na buli lukoongo byaarusibwawo khukhwaama mu 
bifwo byabyo. 
15 Aabawo babaandu babeebisa mu mafuluma ni mu mabaale kakaali mu 
ngiingi. Babeebisa baaba bayiinga be mu shiibala, ni babaandu be angaaki, ni 
babaandi babaaba baakulwa ni babaakhali bakulwa ta. 
16Boosi bekoontselela tsinjiinji bari, “Ni mwiitse mukhukwekho, 
mukhubiimbilile, nio khulekhe khubonekha mu moni tsy'oyo uwikhale khu 
shitsoloŋo ta. Naluundi nio mukhuwonese khukhwaama mu lirima lye 
Khasheese. 
17Lwekhuuba shifukhu sheesi Wele ni Khasheese batsya khukhwokesanilamo 
lirima shoolile. Ne naanu unyala wawona shifukhu isho?” 

Khubiimbulilwa 7 

Babaandu ba Isiraeli 144,000 bareebwakho khaabonelo 

1 Lwanyuma lwa bino, naabona bamalayika bane, nga beemikhile mu koona 
tsine tsye shiibala. Abe bawaambile tsimbeka tsine tsye shiibala tseesi imbewo 
yitsila, bari nio imbewo yoosi ilekhe khuwutsa khu shiibala namwe khu 
nyaantsa, namwe khu misaala ta. 

2Ise neelakho naabona malayika ukuundi nga enyukha khukhwaama 
ibwaamanyaanga, nga ali umwirekefu khuura khaabonelo khu baandu ba Wele 
baalamu. Nga araambisa likono lye angaaki, malayika yuno walaanga 
bamalayika bataayi bane beesi Wele aawa bunyala khuukhola buubi shiibala ni 
likulu, nga abaloma ari, 
3“Ni mulindekho! Mukhakhola buubi shiibala, namwe inyaantsa, namwe 
kimisaala ta, khukhwoolisa nga khwaamalile khuura khaabonelo mu bweeni 
bw'abo babaali babakaanisi ba Wele weefwe.” 
4Nio nawulila bukali bw'abo beesi baarakho khaabonelo mu bweeni baabwe. 
Abe boola kimyeeka liikhumi na kine, ni bikana bine (144,000). Nga boosi 
baama mu buli shikuuka she ba Isiraeli. 
5Khukhwaama mu shikuuka sha Yuda, babaandu beesi baarakho khaabonelo 
baaba kumukaanda mutweela ni bikana bibili (12,000). Khukhwaama mu 
shikuuka sha Rewubeni, beesi baarakho khaabonelo, baaba kumukaanda 
mutweela ni bikana bibili (12,000). Ni khukhwaama mu shikuuka sha Gadi 
baaba kumukaanda mutweela ni bikana bibili (12,000). 
6Babaama mu shikuuka sha Asheri, baaba kumukaanda mutweela ni bikana 
bibili (12,000). Ni bikuuka bino: sha Nafutaali baaba kumukaanda mutweela ni 
bikana bibili (12,000), sha Manase baaba kumukaanda mutweela ni bikana 
bibili (12,000), 
7sha Simeoni baaba kumukaanda mutweela ni bikana bibili (12,000), sha Levi 
baaba kumukaanda mutweela ni bikana bibili (12,000), sha Isaakali baaba 
kumukaanda mutweela ni bikana bibili (12,000), 
8sha Zebuloni baaba kumukaanda mutweela ni bikana bibili (12,000), sha 
Yusufu baaba kumukaanda mutweela ni bikana bibili (12,000), sha Benyamini 
baaba kumukaanda mutweela ni bikana bibili (12,000). 

Lituuli liikali 

9Lwanyuma lwa bino nabona lituuli lye babaandu babaakhabalikha ta. 
Babaandu bano abe baama mu buli linaambo, mu buli ifwani, mu buli shikuuka 
naluundi mu buli lulimi. Abe bemikhile mu moni tse shitsoloŋo naluundi mu 
moni mwe Khasheese. Abe bakwaarire bikwaaro biwaanga, nga bawaambile 
kamashendu mu mikhono kyaabwe. 
10Abe balikho bayokesela angaaki bari, “Wele weefwe uwikhaale khu 
shitsoloŋo niye umuwonesi weefwe, naluundi Khasheese nikho 
khakhakhuwonesa ifwe.” 
11Ni abweene awo, bamalayika boosi abe babeemile khu ngaaki nga 
babotookheleele shitsoloŋo, ni basakhulu, ni tsisolo tsana tsine, beyalisa aasi, 
befumalikha mu moni tsye shitsoloŋo, besaaya Wele. 

12Baamwisaaya nga baloma bari, “Amiina! Tsikhabi, ni shiriifwa, ni kamakyesi, 
ni khuusiima, ni lukoosi, ni bunyala, ni buwuli bibe isi Wele, biilo ni biilo, 
Amiina!” 
13Kila mutweela khu basakhulu wandeeba shireebo ari, “Banaanu 
babakwaarire bikwaaro biwaanga bano? Wamanyile esi baama?” 
14 Nase namwiilamo indi, “Musakhulu, manya iwe waamanyile n'umboolele.” 
Waanoma ari, “Babaandu bano nibo babaamala khuubira mu bikosi bikali 
naabi. Bikwaaro byaabwe bili biwaanga lwekhuuba baamala khuubisiingila mu 
mafuki ke Khasheese. 
15“Nashiryo isho shishikila kumuusi ni mu shilo beema mu moni tsye 
shitsoloŋo sha Wele, nga bamwisaaya. Ni n'oyo uwikhala khu shitsoloŋo 
abatseeta nga araambisa kamaani keewe. 
16Babeene abo, intsala namwe bulesa, si bilibalya luundi ta. 

17 “Lwekhuuba Khasheese khakhaali akari we shitsoloŋo, khaliba niye umukayi 
waabwe. Khasheese khalibaayisa khukhwoolisa ni khalibayila khu sebele tsye 
kameetsi kakareera buulamu. Ni Wele alibeeya kamasika khukhwaama mu 
moni tsabwe.” 

Khubiimbulilwa 8 

Khaabonelo khe Kumusaafu 

1Khasheese nikhaaba nga khatingula lifundukho liliikhola musaafu, aabawo 
khuusila mwikulu khuumala aambi shisiintsa she saawa. 
2Abweene awo ise nabona bamalayika musaafu babaabuya nga beemikhile mu 
moni tsa Wele. Kila babawa tsikhoombi musaafu. 
3 Lwanyuma malayika ukuundi weetsa weemikha isi shisheeso shili. Abe ali ni 
shibuumba she khukhwokhelamo bubaani, nga shili she izaabu. Kila bamuwa 
bubaani buno bukali, bari atubaasile atweela ni khuloomba khwe bakhosefu 
mu shibuumba isho, nga weemikhile ibweeni we shitsoloŋo. 
4Lisuusi lye bubaani ubwo lyetuukha nga lyaama mukhono mwa malayika uyo, 
lyaniina atweela ni khuloomba khwe bakhosefu, byaatsya isi Wele. 
5 Lwanyuma malayika uwatsana waabukula shibuumba tsana she 
khukhwokhelamo bubaani, wetsusamo kumulilo kweesi abukula khukhwaama 
khu sheeso, kila ashikholowa aasi khu shiibala. Abweene awo abawo khukuula 
khukali, ni kamakono, ni khumulikhaka khwe tsimbeni, ni khutengaala khwe 
shiibala. 

Khufuura Tsikhoombi 

6Khu mbuka iyo, bamalayika musaafu batsana babaaba ni tsikhoombi, 
beŋoonaŋoona khutsifuura. 

7 Malayika uwanyoowa wafuura ikhoombi iyeewe. Khaangukho, kamararara ni 
kumulilo byeetsa, nga byatubaanile ni kamafuki. Bino byakwa khu shiibala. 
Bino byoosha shisiintsa shitweela she khaataru she shiibala shoosi, byoosha ni 
shisiintsa shitweela she khaataru she bisaala, ni bunyaasi bubisi bwoosi nabwo 
bwasha. 
8Lwanyuma malayika ukhola khabili wafuura ikhoombi yeewe. Abweene awo 
shishiindu shishifwaana nga lukiingi luboofu luluwaambile kumulilo, 
shatuumibwa mu nyaantsa. 
9Kila shisiintsa shitweela she khaataru she inyaantsa shikyela kamafuki. 
Shisiintsa shitweela she khataru she bibiili ni bulamu bibimenya mu nyaantsa 
byafwa. Ni shisiintsa shitweela she khataru she kamakhoŋolo konakisibwa. 
10 Malayika ukhola khataru wafuura ikhoombi yeewe. Kila kunieniesi kuboofu 
kukweene, nga kumulikha nga kutoki, kukwa aasi khukhwaama mwikulu. Kuno 
kwakwa khu shisiintsa shitweela she khataru she tsintsitsi ni tsisebele. 
11Lisiina lye kunieniesi ukwo bari Kimilesi kikyaluluwa. Ni shisiintsa shitweela 
she khataru she kameetsi shakalukha shaluluwa. Babaandu bakali baafwa, 
lwekhuuba abe kameetsi kekyelile kamalulu. 
12 Lwanyuma malayika ukhola khane wafuura ikhoombi yeewe. Kila shisiintsa 
shitweela she khataru she inyaanga shaminiangukha, ni she kumweesi, ni she 
tsinieniesi. Shino shakila shishilima shawaamba shisiintsa shitweela khu she 
khataru shabyo, abe isi buwaanga bwaba. Shisiintsa shitweela she khataru she 
shifukhu shalekha khuba ni buwaanga ta, akhaba shisiintsa shitweela she 
khataru she mu shilo nasho. 
13Ne ni nalola, nabona luundi nawulila nga ikhosi abe ili khupamburukhila mu 
ngaaki, nga ilangilila ni likono lye angaaki iri, “Kumutaambo, kumutaambo, 
kumutaambo isi abo boosi babamenya khu shiibala, nga kamakono ke 
tsikhoombi tseesi bamalayika bataru bali aambi khufuura, nga 
kawulilikhaane!” 

Khubiimbulilwa 9 

1Lwanyuma malayika ukhola kharaano waafuura ikhoombi yeewe. Ise nabona 
nga inieniesi yakwiile khu shiibala aasi khukhwaama mwikulu. Kila bawa 
malayika uyo shifuungo shishikula kumwanda kukuutsya aasi imakoombe. 
2Malayika uyo wekulawo kumwanda kukuutsya aasi imakoombe. Lisuusi 
lyarura khukhwaama mu mwanda ukwo likali nga lilyaama mu mukuba 
kumuboofu. Lisuusi lilyaama mu mwanda ukwo, lyakila inyaanga ni imbewo 
byekyela bimali. 
3Ari tsisike tsaama mu lisuusi ilyo tseetsa khu shiibala. Batsiwa bunyala 
bubwoola nga ubwo bweesi kimiremu kimiboofu kili ni nabwo khu shiibala. 



2448 

 

 
Ibayibuli Ingwalaafu 

© 2016 Bible Society of Uganda. 
  

 

 

4 Tsisike tsino baatsilomela khuulekha khukhola buubi bunyaasi, namwe 
shishiindu shoosi khu shiibala namwe shishiindu shoosi shibisi, namwe 
shisaala shoosi ta. Ne akhali khukhwoonakisa babaandu babaakhaaba ni 
khabonelo kha Wele mu bweeni bwaabwe bonyene. 
5Tsisike tsino baatsifukiilisa khuukholisa babaandu shiisa khuumala kimyeesi 
kiraano. Ne sibaatsifukiilisa khukhwiira babaandu ta. Isaambo isi 
tsabakholisamo shiisa abe ili busa nga umuundu n'akhola shiisa nga wanami 
waamulumile. 
6Ni mu bifukhu ibyo babaandu balihentsa khuufwa, ne sibalikhunyoola ta. 
Balikana naabi bari bafwe, ne khuufwa khuliilukha khukhwaama isi bali. 
7 Ne mu khubonekha khwatso, tsisike itsyo tsafwaanana nga tsiŋwaaŋwa tseesi 
bamalile khurengekharengekha khuutsya mu busoolo. Khumirwe khwatsyo 
khwabakho bibyabonekha nga kamahabi ke izaabu. Mu moni mwatso 
mwafwaanana nga mu moni mwe babaandu. 
8Litsuune lyatso lyafwaanana nga litsuune lye bakhasi, ni kameeno kaatso abe 
kafwaanana nga kameeno ke tsitalanyi. 
9Ni khu bifuba khwatso khwaba khwabiimbibwilekho ni bibiindu bibifwaanana 
nga ingabo iye shiibya. Abe tsindaha tsatso tsilikho tsikhupa liyoombo liliili nga 
lye tsiŋwaaŋwa tsingali ni tsilikho tsikhweesa kamakaari kamakaali, nga 
tsitima tsitsya mu busoolo. 
10Tsili ni kimishinga nga kya wanami ni tsimboola tsatso tsili nga tsya wanami. 
Mu mishinga kyatso mwabamo tsimboola tsitsaba ni kamaani ke khukhola 
buubi babaandu khumala kimyeesi kiraano. 
11Malayika uwe imakoombe ali niye umuyiinga watsyo utsiwula. Nga lisiina 
lyeewe mu lulimi Luheburaniya bari, “Abadoni,” ne mu Luyonaani bari, 
“Apoleno.” 
12Ingunyi ingiboole yaabirire. Ne bona ishiiliyo tsingunyi tsitsiindi tsibili 
tsitsiitsya khwiitsa. 
13 Lwanyuma malayika ukhola khasesaba wafuura ikhoombi yeewe. Kila ise 
imbulila likono nga lyaama mu maande tsoosi tsine, tse shisheeso she izaabu 
shishaba ibweeni wa Wele. 
14Likono ilyo lyalomela malayika ukhola khasesaba uwaba n'ikhoombi uyo liri, 
“Lekhuula bamalayika bane batsana abo, beesi babowela khu luutsi luboofu 
Efulati.” 
15Kila bamalayika batsana abo bane, abe beesi barekekha khulwe isaawa iyo, ni 
khulwe shifukhu isho, ni khulwe kumweesi ukwo, ni khulwe kumwiiko ukwo, 
balekhuulibwa, khukhwiira shisiintsa shitweela she khataru she babaandu khu 
shiibala. 

16Nio naawulila bukali bwe basilikhale nga ni bwaba. Basilikhale babaaba nga 
bakyeendela khu ŋwaaŋwa abe mu bukali boola tsifuuma bitoondo bibili 
(200,000,000). 
17Ni nafwaana nga uli mu marooro, tsiŋwaaŋwa tsino tsambonekhela 
musaambo yino: abe babeekhaale khu ŋwaaŋwa tsana bakwaarire bikwaaro 
bye bibyuuma, nga bibonekha iraangi nga iye kumulilo. Naluundi nga 
bibonekha iraangi imbesemu, iye bunoro. Kimirwe kye tsiŋwaaŋwa itsyo abe 
kifwaana nga kimirwe kye tsitalanyi. Abe kumulilo ni lisuusi ni bunoro bilikho 
birura khukhwaama mu khanwa mwatso. 
18Khulwe tsindwaale tsino tsitaru, iye kumulilo, ni iye lisuusi, ni iye bunoro, nga 
tsoosi tsaama mukhanwa mwe tsiŋwaaŋwa, shisiintsa shitweela she khataru 
she babaandu khu shiibala baafwa. 
19Kamaani ke tsiŋwaaŋwa itso kaaba mukhanwa mwatso, ni mu mishinga 
kyatso mwabamo buutwa nga bwe tsindemu, nga tsiraambisa kimishiinga ikyo 
khuukhola buubi khu babaandu. 
20 Babaandu babaaramilewo khu shiibala beesi tsindwaale tsino tsikheera ta, 
baalekha khukhwibiiyisa ta. Baalekha khukhwibiiyisa bikholwa byaabwe biibi 
ta, ni khukhwisaaya kimisaambwa kimibi, ni khukhwisaaya bifwaani bye 
izaabu, ni bye ifeeza, ni bye birere, ni bye kamabaale, ni bye bisaala. Baryo 
beloosela khukhwisaaya bibiindu bibikhalimo bulamu ta, bibikhanyala 
khubona, namwe byawulila, namwe khukyenda ta. 
21Naluundi baloba khukhwibiiyisa khulwe bubwiiri bwaabwe, ni khulwe bulosi 
bwaabwe, ni khulwe buyeyani bwaabwe, ni khulwe bubwiifwi bwaabwe ta. 

Khubiimbulilwa 10 

Malayika ni khatabo khawulukuse 

1Lwanyuma nabona malayika uwe kamaani nga ekha aasi khukhwaama 
mwikulu. Abe bamuboweleele mu namufweeli, ne nga khu murwe khweewe 
abe wakwaarire lufutu. Mu moni mweewe abe mufwaanana nga inyaanga, ni 
bikyele byeewe abe bili nga bisiindi bye kumulilo. 
2Mu mukhono mweewe abe wawaambile khaatabo khawulukuse, ne nga khali 
khakhekule. Kila asaamba shikyele sheewe shilayi mu nyaantsa, ne shinyeletsi 
washisaamba khu lwoomu. 
3Kila akhookha ni likono lye angaaki naabi, liliili nga italanyi n'ibuutsa. Nga 
n'akhookha, khukuula khwe kimiluundi musaafu khwawuliilikhana. 
4Nga khukuula khwe kimiluundi musaafu ukhwo khwaamalile 
khuuwuliilikhana, abe ise indi aambi khuurona. Ne nawulila likono 
khukhwaama mwikulu nga liloma liri, “Ukharona byeesi khukuula khulomile 
ta. N'ubiliinde mu shimoonyo.” 

5 Ari malayika isi nabona nga wemikhile khu nyaantsa ni khu lwoomu, wenyusa 
kumukhono kweewe kumulayi isi likulu. 
6Kila etsuba mu lisiina ly'oyo uli umulamu biilo ni biilo, uyo uwabuumba likulu 
ni bibililimo byoosi, uyo uwabuumba shiibala ni bibishilimo, naluundi uyo 
uwabuumba inyaantsa ni bibikilimo byoosi, nga aloma ari, ikhabawo 
khuliindakho luundi ta! 
7Waloma ari, mu bifukhu byeesi malayika uwe kumusaafu alifuuriramo 
ikhoombi yeewe, she kamakaanga shishaama isi Wele, nga ni shakuukuulibwa 
ni babaakaanisi beewe baŋoosi, shili ni khukhwoolelesebwa. 
8 Lwanyuma likono lyeesi abe nanyoowa khuwulila khukhwaama mwikulu, 
lyanganikhayo luundi nga liloma liri, “N'utsye isi malayika uwimikhile khu 
nyaantsa ni khu lwoomu, ubukule buurone buwulukuse bubwikule bubuuli mu 
mukhono kweewe.” 
9Nase ndyo ni naatsya isi malayika uyo, namulomela indi ambe khaatabo tsana 
khafwiiti. Waanomela ari, “N'ukhabukule, ukhalye. Mukhanwa mwoowo kane 
khabe khaatokotile nga bubuushi, ne munda yoowo kane khabe khaluluwile.” 
10Nase nabukula khaatabo khafwiiti khukhwaama mu mukhono kwa malayika, 
nakhalya. Mukhanwa khaatokota nga bubuushi, ne ni namala khukhamila, 
muunda mwaluluwa. 
11Malayika wanoma ari, “Uli ni khuukanikha bibiindu bibikhaakholikhe khu 
baandu bakali, ni kamanaambo kamakali, ni tsinimi tsingali, ni bayiinga beene.” 

Khubiimbulilwa 11 

Bajulisi Babili 

1 Lwanyuma malayika waamba shishipiima shishifwaanana nga imiimbo. 
Waanomela ari: “Ni winyukhe upiime Lisaayilo Likhulu lya Wele, ni shisheeso, 
ubale ni naabo boosi babaalisaayilamo. 
2Ne ukhapiima lulwaanyi luluuli ibulafu we Lisaayilo Likhulu ta, lekha lube. 
Khulwekhuuba baaluwa Banaambo, ni babeene abo balisambakilila shiriimba 
shikhosefu khuumala kimyeesi kamakhumi kane na kibili. 
3Ni nase indiwa bajulisi baase babili kamaani ke khuukhola buŋoosi, khuumala 
bifukhu shikana shitweeela, ni bitoondo bibili, ni kamakhumi kasesaba (1,260). 
Balikhola shino nga bakwaarire bitsina, khukhwokesana khukhwibiiyisa.” 
4 Bajulisi babili bano nibo kimisaala kimisabibu kibili naluundi nibo kimisiindi 
kibili kye tsitaala kikiili mu moni ts'Omukasya, umuwuli uwe shiibala. 
5Ne umuundu yeesi n'aloma ari atsikholekho buubi, kumulilo kwama 
mukhanwa mwatso kwonakisa umusiku uyo. Uyo yeesi abe uwaambaasa ari 
anyala watsikholakho buubi, uyo amanya busa ari kane eribwe. 

6Bali ni bunyala bwe khukhwikalawo likulu, nio ifula ilekhe khukhupa ta, mu 
bifukhu byeesi bakhaabe nga bakhola buŋoosi bwaabwe. Bali ni bunyala khu 
meetsi, bwe khukakalusa kekyelamo kamafuki, ni bunyala bwe khukhwonakisa 
shiibala, nga baraambisa luufu lwa buli shikuuka shoosi ni kimiluundi kyeesi 
bakana. 
7 Ne ni baliba baamalile khuuwa bujulisi bubuwaamba khu Wele, isolo iyaama 
mwilowo imakoombe, ilibebwakala, ibasoolanise, ibafuure mu busoolo, 
naluundi ibeere. 
8Ni kimilaambo kyaabwe kiliba mu mikhoosi kye shiriimba shikhulu, 
shishilaangibwa musaambo iye tsisimo bari Sodoma namwe Misiri. Ibweene 
iyo niyo isi batsaangilila Umukasya waabwe khu musalaba. 
9Babaandu khukhwaama mu bikuuka bibiikhali bitweela ta, ni khukhwaama 
mu nimi tsitsikhali indweela ta, ni kamanaambo kakaakhali matweela ta, 
balilolelela kimilaambo ikyo khuumala bifukhu bitaru ni shisiintsa. 
Sibalifukiilisa kimilaambo ikyo kisiikhibwe mu ŋani ta. 
10Babaandu babaamenya khu shiibala baliikhoya khulwe khufwa khwe baŋoosi 
abo, basangaale nga bahaana biwaanwa. Khulwekhuuba baŋoosi babili abo abe 
bekiitsa babaandu babaali khu shiibala khulwe bikholwa byaabwe. 
11Ne lwanyuma lwe bifukhu bitaru ni shisiintsa, kumuukha kukuureera 
buulamu, kwaama isi Wele kulingila mu milaambo tsana. Kilinyukha kimikhe 
khu ngaaki, ni naabo babaalikibona baliba ni khuurya khukali. 
12 Lwanyuma baawulila likono khukhwaama mwikulu nga libaloma liri, “Ni 
mwinyukhe mwiitse ino.” Ni abweene awo nga basiku baabwe balolelele, 
baniina mu ngaaki nga bali mu lifuumbi. 
13Ni mu nyaanga nyene iyo, alibawo khunikina khwe shiibala khwe kamaani. 
Shisiintsa shitweela she liikhumi she shiriimba shilikwa aasi. Babaandu 
baboola bikana musaafu bafwiila mu khunikina khwe shiibala ukhwo. 
Babaandu babaramile baarya naabi, kila babuyila Wele uwe mwikulu. 
14Ingunyi ikhola khabili yaweele; ne ingunyi ikhola khataru ili aambi, ilikho 
yiitsa. 

Ikhoombi iye Kumusaafu 

15 Lwanyuma malayika ukhola musaafu wafuura ikhoombi yeewe. Aabawo 
kamakono ke angaaki mwikulu, nga kaloma kari, “Buyiinga bwe mu shiibala ari 
bwekyelile buyiinga bw'Omukasya weefwe atweela ni Kristo weewe. 
Umukasya weefwe aliba umuwuli khuumala biilo ni biilo.” 
16Abweene awo, basakhulu kamakhumi kabili na bane babekhala khu bitsoloŋo 
byaabwe mu moni tsa Wele, beyalisa aasi mafumala, besaaya Wele. 
17Besaaya nga baloma bari, “Khukhusiima iwe Wele, Umukasya Umunyali wa 
byoosi, uliwo naluundi uwabawo. Khulwekhuuba iwe wekoboseele buyiinga 
bwoowo bwe kamaani, naluundi waarakikhile khuuba umuwuli. 

18 Kamanaambo nga ni kokesanisa lirima, ni nawe wokesanisa lirima lyoowo. 
Ni imbuka iye khukhalilakho babafwa kimisaango, nga uwa babakaanisi boowo 
baŋoosi ni bakhosefu boowo biwaanwa yoolile, bakhaba nga bali basaambo 
shiina. Ari iyi niyo imbuka ye khuuhesa shiibala.” 
19 Lwanyuma bekulawo Lisaayilo lya Wele Likhulu, liliili mwikulu. 
N'isanduukhu iye Ndakaano yaabonekha nga ili mu Lisaayilo Likhulu ilyo. 
Aabawo khuumulikha khwe tsimbeni, ni liyoombo, ni khuukuula, ni khuunikina 
khwe shiibala, ni kamararara kamakali kameene. 

Khubiimbulilwa 12 

Umukhasi ni kuuremu 

1Lwanyuma abonekhawo khabonelo khaboofu mwikulu: Umukhasi nga 
wakwaarire inyaanga, ni kumweesi nga kuli aasi e bikele byeewe, ni lihabi lye 
tsinieniesi liikhumi na tsibili nga lili khu murwe kweewe. 
2Umukhasi yuno aaba ali shisoombo. Waalilila angaaki naabi mu butsiina, 
khulwekhuuba abe ali aambi khusaala. 
3 Lwanyuma abonekhawo khaabonelo khakhaandi mwikulu. Bona kuuremu 
kuubesemu, kukwaba ni kimirwe musaafu, ni tsiintsika liikhumi, ni kamahabi 
musaafu nga kali khu mirwe kyakwo. 
4Kumushiinga kwe kuuremu ukwo kweeya shisiintsa shitweela she khataru 
she tsinieniesi tse mwikulu, kwaatsikwiisa aasi khu shiibala. Lwanyuma 
kuuremu tsana kweema mu moni tsy'omukhasi uwaba ali aambi khusaala, nga 
kukana kwiire umwaana, khaangu akho, lwanyuma lwe khusaalikha khweewe. 
5 Aryo umukhasi wasaala umwaana umusiinde, umwaana uwaba atsya 
khuwula kamanaambo koosi, nga araambisa imiimbo iye shiibya. Umwaana 
uyo bamuwutula baamuyila isi Wele, ni isi shitsoloŋo sha Wele. 
6N'umukhasi welukhila mu mubiimbi, iyabayo shiifwo sheewe sheesi abe Wele 
aamurekekhela. Waaba ibweene iyo nga bamuliinda khuumala bifukhu shikana 
shitweela, bitoondo bibili, ni kamakhumi kasesaba (1,260). 
7 Lwanyuma aabawo busoolo mwikulu. Mikayili ni bamalayika beewe 
baasoolanisa kuuremu. Kuuremu nakwo ni bamalayika baakwo baasoolanisa 
Mikayili ni liiye lyeewe. 
8Ne Mikayili ni bamalayika beewe ni baafuura busoolo, baatimisa kuuremu ni 
bamalayika baakwo khukhwaama mwikulu. 
9Kuuremu kukwabawo khukhwaama khaale ukwo, kukulaangibwa kuri Sitaani 
namwe Umusiku, Umuwombesi uwe shiibala shoosi, baakutuuma aasi. Kuryo 
kwaatuumibwa aasi khu shiibala, ni bamalayika baakwo nabo baatumibwa aasi 
ni nakwo. 

10 Lwanyuma ise nawulila likono lye angaaki nga lyaama mwikulu, nga liloma 
liri, “Ari buwonesi, ni kamaani, ni Buyiinga bwa Wele weefwe, ni bunyala bwa 
Kristo weewe byetsile. Khulwekhuuba abe uyo uwaabila be buulebe beefwe, 
nga niye ubawaabila kumuusi ni shiilo, waatuumibwile aasi. 
11“Baafuura Sitaani mu busoolo khulwe kamafuki ke Khasheese, ni ilomo iye 
bujulisi bwaabwe. Khulwekhuuba ikhaba nga baakana buulamu bwaabwe, ne 
nga khuufwa khwoolile baabuwaanayo. 
12Nashiryo ni wikhoye iwe likulu ni babaalimenyamo. Ne she kumutaambo isi 
inywe shiibala ni inyaantsa. Khulwekhuuba Sitaani wekhile aasi isi inywe muli, 
nga ali ni lirima likali. Sitaani waamanyile ari imbuka yeewe ili inyiimbi.” 
13Lwanyuma kuuremu kuukali tsana ukwo ni kwabona kuri baakutuumile aasi 
khu shiibala, kweloosela khuutaambisa umukhasi uwasaala umwaana 
umusiinde. 
14Ne umukhasi waaweebwa tsindaha tsibili tsy'ekhosi imboofu, nio bari 
apururukhe atsye mu shifwo sheewe, sheesi bamuŋoonela. Shiifwo shino shili 
mu mubiimbi, esi aba atsya khulisiwila khumala imbuka iye kimiiko kitaru ni 
shisiintsa. Nga ibweene iyo kuuremu sikunyala khukhwoolayo ta. 
15Ne kuuremu kwatsana kwahaanya kameetsi katima nga luluutsi kaloonda 
khu mukhasi, nio bari kamumile kamwiikhise. 
16Ne shiibala shaatimilila khuuyeeta umukhasi. Shaasama mukhanwa mwasho, 
shaamila luluutsi lweesi kuuremu kuukali kwahaanya khukhwaama 
mukhanwa mwakwo. 
17Khulwashino, kuuremu kwakhalalila naabi umukhasi uyo. Kwaatsya 
khuusoolanisa babaandu babaaba b'omukhasi uyo babaaramawo, nga nibo 
babaaliinda kamakaambila ka Wele, naluundi nibo babaaba ni bujulisi 
bwaweebwa ni Yesu. 
18Kuuremu kwatsana kwemikha khu muyekhe, khu ndulo khwe inyaantsa. 

Khubiimbulilwa 13 

Kimisolo kibili 

1 Lwanyuma ise naabona kuusolo nga kwaama mu nyaantsa kuniina. Kuusolo 
kuno kwaba ni kimirwe musaafu ni tsintsika liikhumi. Khu ntsika tsakwo 
khwabakho kamahabi liikhumi. Ni khu buli kumurwe khwabakho lisiina lye 
khukhomyaasa isi Wele. 
2Kuusolo kweesi nabona abe kufwaana nga ingwe. Ni bikyele byakwo abe 
bifwaana nga bye liiŋu. Kumunwa kwe isolo iyo abe kufwaana nga kwe italanyi. 
Kuuremu kwatsana kwawaamba kwawa kuusolo ukwo bukhulu ni shitsoloŋo 
byakwo, ni bunyala bukali naabi. 

3Kumurwe mutweela khu mirwe kye kuusolo kuno kwafwaana nga 
kukwapibwa likuma liboofu naabi. Ne likuma lyeene ilyo abe lyawona. Shiibala 
shalondelela kuusolo tsana ni khukhwiyaanga khukali. 
4Babaandu besaaya kuuremu khulwekhuuba kwaba kwaweele kuusolo ukwo 
bunyala bwakwo. Naluundi besaaya kuusolo nga bareeba bari, “Ufwaana nga 
kuusolo kuno ali ena? Naanu unyala khusoolanisa kuusolo kuno?” 
5 Kuusolo kwaweebwa bunyala mukhanwa mwakwo khuloma bilomo bye 
khukhwiyiinga ni khukhomyaasa Wele. Bafukiilila kuusolo ukwo khuuba ni 
bunyala khumala kimyeesi kamakhumi kane na kibili. 
6Lwanyuma kuusolo kwatsana kwenyusa mukhanwa mwakwo khukhomyaasa 
Wele, ni khukhoma lisiina lya Wele, ni shiifwo sheesi Wele amenyamo, ni 
khukhomyaasa ni naabo babamenya mwikulu. 
7Lwanyuma baafukiilila kuusolo khukhwibwakala bakhosefu ba Wele bari nio 
kube umuwuli waabwe. Naluundi kwaweebwa bunyala khu buli bikuuka 
byoosi, ni babaandu boosi, ni tsinimi tsoosi, ni buli linaambo lyoosi. 
8Babaandu boosi babaamenya khu shiibala nyaanga balisaaya kuusolo kuno. 
Akhali abo beesi baamala khuurona kamasina kaabwe nga shibala shishiili 
khubuumbibwa ta, mu burone bwe babaali baalamu. Buurone buno buli bwe 
Khasheese kheesi beera. 
9Umuundu yeesi uli ni kamaru kakarekeeresa, n'arekeerese. 

10 Noola iliwo umuundu uwakhila khuyiliwa mu bubowe, aliyilibwa mu 
bubowe. Noola ali uwe khukhwiribwa ni lurima, aliiribwa ni lurima. Khuno 
nikhwo khunyindaalila ni bubwiyikinwa khu lubeka lwe babaandu ba Wele 
bakhosefu. 
11Lwanyuma nabona kuusolo kukuundi nga kurura khukhwaama mwiloba. 
Kuusolo kuno kwaba kuli ni tsintsika nga tsye lisheese, ne nga kukanikha nga 
kuuremu. 
12Kuusolo ukwo yaba kuraambisa bunyala bwoosi bwe kuusolo kukwanyoowa 
mu moni tsakwo. Kusolo ukwo kwakalusa shiibala ni babaandu boosi 
babaashiilimo khukhwisaaya kuusolo kukwanyoowa, ukwo kukwaba ni imbala 
iye likuma. 
13Kusolo ukwo nga kukhola ni bibiyaangisa bikali. Kukhola ni kumulilo 
kweekha aasi nga kwama mu ngaaki, nga babaandu boosi baboone. 
14Kuusolo kuno kwawombesa babaandu babaaba mu shiibala khulwe bye 
kamakaanga byeesi kwanyalisa khukhola, khulwe kuusolo kukwanyoowa. 
Kuusolo ukwo kwakila babaandu boosi be mu shiibala bombekha shifwaani she 
kuusolo isi bawuna lurima, ne nga kwalekha khufwa ta. 
15Kuusolo kuno kwe khaabili kwaweebwa bunyala khuheela kumuukha 
kukureera buulamu mu shifwaani she kuusolo kukwanyoowa, nio akile 

shifwaani isho shinyale khukanikha, ni khukhwiira abo babaloba 
khukhwisaaya shifwaani she kuusolo ukwo. 
16Luundi kwahanyiinya babaandu boosi, bakyeekhe ni bakhulu, bayindifu ni 
bataambi, be lukoosi, balekhuule ni bakulwa, khurebwakho khabonelo khu 
mukhono kumulayi, namwe mu bweni. 
17Shino shikholikha ari nio manya ilekhe khubawo umuundu ufukiilisibwa 
khukula namwe khukulisa, khurusakho nga ali ni khabonelo akho. Ilyo nilyo 
lisiina lye kuusolo ukwo, namwe inaamba iye lisiina lyakwo. 
18Ano ukanibwa khuuba ni kamakyesi. Uuli ni kamakyesi n'afumbule 
kamakhulu ke inaamba iye kuusolo, khulwekhuuba inaamba yino, niyo ili 
inaamba iy'omuundu. Inaamba yino niyo 666. 

Khubiimbulilwa 14 

Khasheese ni babaandu baakho 

1 Lwanyuma nesheenga iburaangisi wase nabona Khasheese nga kheemikhile 
khu lukiingi Sayuuni. Abe khali ni babaandu baboola kumweeka mutweela, ni 
kimikaanda kine ni bikana bine (144,000). Bano nibo babaaba ni lisiina lyeewe, 
luundi nga bali ni lisiina lya Paapa weewe, byoosi nga byaaronebwa mu bweeni 
bwaabwe. 
2Ise nawulila likono nga lyaama mwikulu nga liwulilikha nga khuuyilila khwe 
kameetsi kamakali, ate luundi nga khukuula khuukali. Likono lyeesi nawulila 
lyafwaana nga lye babaakhupa kamatuungu kaabwe. 
3Baaba beemba kumweenya kumuyaakha mu moni tsye shitsoloŋo ni mu moni 
tsye tsisolo tsine, ni mu moni tsye basakhulu. Imbaawo umuundu na mutweela 
uwanyala khukhwiyika khukhwiimba kumweenya ukwo ta. Khurusakho abo 
kumweeka mutweela, kimikaanda kine, ni biikana bine (144,000), babaamala 
khaale khukulibwa ni bukusi khukhwaama khu shiibala. 
4Babeene bano atweela ni babaandu babaakheyonakisa nga betubaasa ni 
bakhasi ta, nibo babaaba bayiliinda nga bakwalaafu, nibo babaloondelela 
Khasheese buli osi esi khatsya. Nibo babakulibwa ni bukusi khukhwaama mu 
baandu be shiibala, luundi bawaanibwayo nga biwaanwa bikiboole isi Wele ni 
isi Khasheese. 
5Sibakanikhatsakho bye bubeeyi ta. Abe sibalikho ni likoondo lyoosi ta. 

Buurume bwe Bamalayika Bataru 

6Lwanyuma nabona malayika ukuundi nga alikho apururukha mu ngaaki. Abe 
ali ni Kamakhuuwa Kamalayi, kakakhawawo ta, nga ali ni khukaboolela abo 
babekhala khu shiibala. Ali ni khuukaboolela isi kamanaambo koosi, ni bikuuka 
byoosi, ni tsinimi tsoosi, ni babaandu boosi. 
7Waaloma ni likono lye angaaki ari, “Ni murye Wele, mumuwe shiriifwa, 
lwekhuuba imbuka yeewe iye khuukhalilakho kimisaango yoolile. Ni 

mumwisaaye, uyo uwabuumba likulu ni shiibala, n'inyaantsa, ni tsisebele tse 
kameetsi.” 
8 Malayika ukuundi ukhola khabili waaloondakho nga aloma ari, “Shakwiile, 
Babulooni shiriimba shikhulu shaakwiile. Nisho shishakila kamanaambo koosi 
waakila keyika buyeyani bwasho.” 
9Malayika ukuundi ukhola khataru, waabaloondakho nga aloma ni likono lye 
angaaki ari: “Umuundu yeesi n'esaaya kuusolo ukwo ni shifwaani shakwo, 
naluundi waafukiilila khabonelo khe mu bweeni bweewe, namwe khu 
mukhono kweewe, 
10umuundu uyo naye kane okesanisibwe lirima lya Wele. Lirima lya Wele lino 
lili lye kamaani. Umuundu uyo alitaambisibwila mu mulilo kwe bunoro, mu 
moni tse bamalayika bakhosefu, ni mu moni tsye Khasheese. 
11Ni lisuusi lye kumulilo kukuboosha, liliniina mu ngaaki biilo ni biilo. Ni nabo 
babesaaya kuusolo ni shifwaani shakwo sibalikho ni shiwolelo ta, kumuusi ni 
shiilo. Akhaba abo babafuna khabonelo khe lisiina lyakwo.” 
12Ano nio isi khunyindaalila khuli khu lubeka lwe bakhosefu, nga nibo 
babawulilatsaka kamakaambila ka Wele, luundi nga bali babeyikinwa isi Yesu. 
13Lwanyuma naawulila likono nga lyaama mwikulu nga liloma liri, “Rona uri: 
Bali ni tsikhabi baafu babaafwa nga bakhola ibyo byeesi Umukasya akana, 
khukhwaama shaleelo ni biilo byoosi.” Umwoyo aloma ari, “Ilala, ilala, baliwola 
khukhwaama khu buraambi bwaabwe lwekhuuba batsya ni buraambi 
bwaabwe buulayi.” 

Likyesa lye Shibala 

14 Lwanyuma ni nesheenga, naabona namufweeli umuwaanga. Khu namufweeli 
khweene ukhwo, abe ufwaanana nga Umwaana w'Omuundu wekhaalekho, nga 
ali ni lihabi lye zaabu khu murwe kweewe, n'injeso mu mukhono kweewe. 
15Malayika ukuundi waarura mu Lisaayilo Likhulu nga alaanga ni likono lye 
angaaki, isi uyo uwekhala khu namufweeli. Walaanga nga aloma ari, “Bukula 
injeso yoowo ukyese. Khulwekhuuba imbuka iye likyesa yoolile, naluundi 
likyesa lye shiibala lyoleele ilala.” 
16Aryo uyo uwekhala khu namufweeli khu ngaaki, wakalusa injeso yeewe isi 
shiibala, wakyesa shiibala. 
17Malayika ukuundi waarura khukhwaama mu Lisaayilo Likhulu lye Mwikulu, 
naye nga ali ni injeso iyamema. 
18Lwanyuma khu mbuka inyene iyo, malayika ukuundi uwaba ni bunyala khu 
mulilo, waarura khukhwaama khu sheeso, walangilila ni likono lye angaaki isi 
uyo uwaba ali ni injeso iyamema. Waloma ari, “Bukula injeso yoowo iyamema 
iyo ukhalake tsifuusi tsye kimisabibu kikiili khu shiibala. Khulwekhuuba 
kimisabibu kikilikho kyamalile khuroba.” 

19Malayika wakalusa injeso yeewe isi shiibala, wakhalaka tsifuusi tsye 
bibyaano abe bibiili khu shiibala. Byeesi akhalaka wabitsukutsa mu likhoŋolo 
lye khusuura iviini iye kimisabibu, nga nilyo lilyaba lirima lya Wele. 
20Likhoŋolo lyeesi basuuriramo ilyo baliyila ibulafu we shiriimba 
balikhaandakilila. Ni kamafuki karura khukhwaama mu likhoŋolo ilyo, 
khukhwoolisa khu lukhoba luluraambisibwa khu ŋwaaŋwa, ni khukhwoolisa 
buleeyi nga tsi kilomita bitoondo bitaru. 

Khubiimbulilwa 15 

Bamalayika musaafu ni Bitaambiso Musaafu 

1Lwanyuma ise nabona khaabonelo khakhaandi mwikulu, nga khaakali luundi 
nga khakheyangisa. Naabona bamalayika musaafu nga bali ni bitaambiso 
musaafu, nga nibyo bibyaba biimaliilisi, naluundi nga bibyeene ibyo nibyo 
bibiireera intsakamo iye lirima lya Wele. 
2Lwanyuma nabona shishafwaana nga inyaantsa iye indolelo nga 
baakitubaasilemo ni kumulilo. Abo babasoolanisa kuusolo, ni shifwaani 
shakwo, ni inaamba iye lisiina lyakwo, baaba beemikhile khu ndulo khwe 
inyaantsa iyo. Baaba bawaambile kamatuungu keesi Wele aabawa, mu 
makhono kaabwe. 
3Beemba kumweenya kwa Musa, uwaba umwakaanisi uwa Wele, ni 
kumweenya kwe Khasheese, nga baloma bari, “Umukasya Wele Umunyali wa 
byoosi, nga bikholwa byoowo bikhulu, naluundi nga biyaangisa. Iwe Umuyiinga 
uwe kamanaambo, nga tsintsila tsoowo tsingwalaafu, naluundi nga tsili tsya 
ŋali. 
4 “Umukasya, naanu ukane alekhe khukhurya iwe, ni khukhwisamo lisiina 
lyoowo lukoosi? Khulwekhuuba iwe wenyene niye Umukhosefu. Kamanaambo 
koosi kaliitsa khukhwisaaya iwe mu moni tsoowo, khulwekhuuba iwe 
wokesanisile bikholwa byoowo bikwalaafu.” 
5 Lwanyuma lwa bino, ise nabona Lisaayilo Likhulu, nga niyo iweema iye 
bujulisi mwikulu, nga intsikule. 
6Ni mu Lisaayilo Likhulu tsana mwaamamo bamalayika musaafu, nga bali ni 
bitaambiso musaafu. Baaba bakwaarire tsingubo tsiwaanga tselelele, naluundi 
nga tsikhoba tseesi baboyile mu bifuba byaabwe tsili tsye zaabu. 
7Shitweela khu bisolo bine shakaanisa bamalayika musaafu abo bibuumba 
musaafu bye zaabu, nga byetsuulemo lirima lya Wele, ubawo biilo ni biilo. 
8Lisaayilo Likhulu lyetsula lisuusi lilyaama mu shiriifwa sha Wele ni kamaani 
keewe. Naluundi alekha khubawo umuundu yeesi uwanyala khukhwinjila mu 
Lisaayilo Likhulu ta, khukhwoolisa nga bitaambiso musaafu bibyareerebwa ni 
bamalayika ni byamala khukhwoolelesebwa. 

Khubiimbulilwa 16 

Bibuumba musaafu bye Lirima lya Wele 

1Lwanyuma nawulila likono khuurura mu Lisaayilo Likhulu nga liloma 
bamalayika musaafu liri, “Ni mwiitse, mutsukhe bibuumba musaafu bye lirima 
lya Wele khu shiibala.” 
2 Malayika uwanyoowa waatsya waatsukha shibuumba sheewe khu shiibala. 
Abonekhawo kamakoontsyo kamakali kakaawunya buubi, khu baandu 
babaaba ni tsimbaaso tse kuusolo naluundi babesaayatsaka shifwaani shakwo. 
3Malayika uwakhola khabili waatsukha shibuumba sheewe khu nyaantsa. Iyo 
yekyela kamafuki nga k'omuundu ufwiile, ni n'ebyo byoosi bibiili ni buulamu 
bibyaba mu nyaantsa byaafwa. 
4 Malayika ukhola khataru waatsukha shibuumba sheewe mu ntsitsi ni 
musebele tsye kameetsi. Natsyo tsashuukha tsekyela kamafuki. 
5Lwanyuma naawulila Malayika ukhola khu bye kameetsi nga aloma ari, “Iwe 
uli uwa ŋali, iwe uli umukhosefu, iwe uliwo, luundi uwabawo, khulwekhuuba 
khuno khwaba khukaya khwoowo. 
6Khulwekhuuba beera bakhosefu ni baŋoosi, ni nawe wabaweele kamafuki 
khuunywa nga nishibaakhila.” 
7Naluundi nawulila shisheeso shisheene nga shiloma shiri, “Ni abweene, 
Umukasya Wele iwe unyala byoosi, bukayi bwoowo buli bwa ŋali naluundi buli 
bukwalaafu.” 
8Malayika ukhola khane waatsukha shibuumba sheewe khu nyaanga. Inyaanga 
tsana yaawebwa kamaani khukhwoosha babaandu ni kumulilo. 
9Babaandu bookhebwa naabi ni bukhafu bukali. Kila bakhomyaasa lisiina lya 
Wele uwaba ni bunyala khu bitaambiso bino. Ne baalekha khukhwibiiyisa 
namwe khumuwa shiriifwa ta. 
10 Malayika ukhola kharaano waatsukha shibuumba sheewe khu shitsoloŋo she 
buyiinga bwe kuusolo. Abweene awo, buyiinga bwakwo bwekyela shishilima. 
Ni babaandu belumaka kameeno khulwe butsiina. 
11Khulwe butsiina ni kamakoontsyo kaabwe, baryo bakhomyaasa Wele we 
mwikulu. Ne baalekha khukhwibiiyisa ta khulwe bikholwa byaabwe biibi. 
12 Malayika ukhola khasesaba waatsukha shibuumba sheewe khu luutsi 
luboofu, lululaangibwa Efulati. Kameetsi ke luluutsi ulwo komelela, 
khuŋoonaŋoona intsila iye bayiinga babaama Ibwama Nyaanga. 
13Lwanyuma naabona kimisimu kimibi kitaru, kikifwaana nga tsikhele, nga 
kirura mukhanwa khe kuuremu, ni mukhanwa mwe kuusolo, ni mukhanwa 
kh'omuŋoosi uwe bubeeyi. 

14Kino nikyo kimisaambwa kye kimimakoombe babaakholatsaka bye 
kamakaanga. Naluundi nikyo kikyatsya isi bayiinga be shiibala kyababuusanisa 
atweela khulwe busoolo, khu shifukhu sha Wele, Umunyali wa byoosi. 
15 Umukasya aloma ari, “Ne bona indikho niitsa nga umwiifwi. Umuundu uyo 
uba meeso, nga aliinda bikwaaro bye bukwalaafu bweewe, aba ali n'ikhabi. 
Lwekhuuba singene anyoolikhane khuuba bukhuna ta.” 
16 Lwanyuma kimisimu kyabuusanisa bayiinga atweela, mu shifwo 
shishalaangibwa mu lulimi Luheburaniya bari, “Arimagedoni.” 
17Malayika ukhola musaafu waatsukha shibuumba sheewe mu mbewo busa. Ni 
likono lye angaaki lyarura mu Lisaayilo Likhulu nga lyaama mu shitsoloŋo, nga 
liloma liri, “Shakholikhile.” 
18Lwanyuma abonekhawo khumulikha khwe tsimbeni, ni khukuula, ni 
khunikina khwe shiibala khwabawo khukali naabi, khukhukhabatsakawo 
khukhwaama nga shiibala ni shibawo ta. 
19Shiriimba shikhulu bashikhalamo bisiintsa bitaru, ni biriimba bye 
kamanaambo byoonakisibwa. Wele washebulila Babulooni shiboofu, aryo 
washimalilakho lirima lyeewe. 
20Buli shikelemeesi shaatima shaakooranawo. Ni tsinjiinji natso tsakoraanawo. 

21Kamararara ke kamaani, kakaaba busa nga kamabaale kamaboofu kaakwa 
khu baandu, nga kaama mu ngaaki. Khulwe shitaambiso shino shishaba 
shishiriisa naabi, babaandu bakhomyaasa Wele. 

Khubiimbulilwa 17 

Malaaya Umukhulu 

1 Lwanyuma mutweela khu bamalayika musaafu, babaaba bawaambile 
bibuumba musaafu, wiitsa wanganikhayo. Waloma ari, “Ni wiitse ano. Kane 
ikhwokese khukhalila malaaya umukhulu uwikhaale aambi ni tsintsitsi 
kumusaango. 
2Bayiinga be shiibala baakhola bye buyeyani ni naye, ni babaandu babamenya 
khu shiibala bameela ni iviini iye khuyeyana khweewe.” 
3 Lwanyuma malayika wasutila ise mu Mwoyo, nafwaana busa nga uli mu 
marooro, waambila iyo, mu mubiimbi. Ibweene iyo nabona umukhasi nga 
wekhaale khu solo imbesemu. Ni isolo nyene iyo nga yetsuulekho kamasina ke 
khukhomyaasa, naluundi yaba ili ni kimirwe musaafu, ni tsintsika liikhumi. 
4Umukhasi yuno aba wakwaarire ingubo inandaafu, n'ikiindi nga imbesemu. 
Abe umweene wesaayile bibyuuma bye zaabu, bibimulikhamulikha, ni 
kamabaale ke bukusi bwe angaaki, ni tsilulu. Ni mu mukhono kweewe nga 
wawaambiilemo shikopo she zaabu, nga shetsuulemo by'embikho ni bunyaalu, 
ni bye khuyeyana khweewe. 



2460 

 

 
Ibayibuli Ingwalaafu 

© 2016 Bible Society of Uganda. 
  

 

 

5Mu bweeni mweewe mwaba mwaronewilemo lisiina lye shimoonyo lililoma 
liri: “Ise shiriimba Babulooni shiboofu, Maayi uwe bumoyaani bwoosi, luundi 
Uwe by'embikho byoosi bye shiibala.” 
6Nase nabona umukhasi uyo nga waamelile ni kamafuki ke bakhosefu ba Wele, 
ni kamafuki ke bajulisi ba Yesu. Ni nabona bino, nase neyaanga naabi. 
7Lwanyuma Malayika wanoma ari, “Khulwashiina wiyaanga? Kane ikhuboolele 
shimoonyo sh'omukhasi, ni she solo imusutile ili ni kimirwe musaafu ni 
tsintsika liikhumi. 
8Isolo yeesi uboone yabakho inamu ne ari s'iliwo ta. Lutweela ilirura mu lilowo 
khukhwaama imakoombe itsye mu khuhela khwayo. Babaandu babamenya 
khu shiibala, babaakhali ni kamasina kaabwe nga kaaronebwa mu burone bwe 
buulamu khukhwaama nga shiibala ni shibuumbibwa ta, baliyaanga ni 
balibona isolo iyo. Khulwekhuuba lutweela yabawo, ne ari s'iliwo ta, ate 
nyaanga ilikobola ibewo luundi. 
9Shino shikanisa umuundu waba ni kumwoyo kwe kamakyesi. Kimirwe 
musaafu nikyo bukoongo musaafu khweesi umukhasi ekhaalekho. Naluundi 
shokesanisa bayiinga musaafu. 
10Baraano khu nibo baamala khuukwa khaale. Mutweela ashiiliwo, ne ukuundi 
ashiili khukhwiitsa ta. Ne ni kane etse, kane abewo khumala imbuka injeekhe. 
11Ne isolo iyabawo iyo, ne ari nga s'iliwo ta, niyo umuyiinga uwe shinaane. Ne 
nga ali mutweela khu bayiinga musaafu abo, naluundi alikhuutsya 
khwonakisibwa. 
12Ni tsintsika liikhumi tseesi uboone, nibo bayiinga liikhumi, babaashiili 
khunanikha khuwula nga bayiinga ta. Ne kane baweebwe buyiinga imbuka 
ndweela yonyene, atweela n'isolo iyo. 
13Abo bali ni shitsiilililwa shitweela. Bakana bawe kamaani kaabwe ni bunyala 
bwaabwe isi isolo iyo. 
14Basoolanisa Khasheese, ne Khasheese khalibafuura mu busoolo. 
Khulwekhuuba niye Umukasya uwe bakasya, naluundi ali Umuyiinga uwe 
bayiinga. Ni naabo babaali ni naye balilaangibwa bari barobole, luundi 
babeyikinwa.” 
15Lwanyuma lwayo, Malayika wanoma ari, “Kameetsi keesi uboone, khweesi 
malayika ekhala, nibo babaandu, ni kamatuuli, ni kamanaambo, ni tsinimi. 
16Ni tsintsika liikhumi tseesi uboone, n'isolo iyo, bilibiiyila malaaya uyo. 
Bilimurusakho bibiindu byoosi byeesi ali ni nabyo, bimulekhe bukhuna. Bililya 
kumubili kweewe, bimuhesele ilala ni kumulilo. 
17Khulwekhuuba Wele wara mu myoyo kyaabwe khukhola sheesi akana, nga 
shifukiilisibwa khuuwa isolo buwuli bwe buyiinga, khukhwoolisa bilomo bya 
Wele ni bililyoolelesebwa. 



2461 

 

 
Ibayibuli Ingwalaafu 

© 2016 Bible Society of Uganda. 
  

 

 

18N'umukhasi yeesi uboone, nisho shiriimba shiboofu shishiili ni bunyala khu 
buyiinga bwe mu shiibala.” 

Khubiimbulilwa 18 

Khuukwa khwe shiriimba Babulooni 

1Lwanyuma lwa bino, nabona malayika ukuundi nga n'ekha khukhwaama 
mwikulu. Abe ali ni bunyala bukali, naluundi khulwe shiriifwa sheewe, 
waamulikha shiibala shoosi shaakhosa. 
2Malayika uyo waalomela angaaki ni likono likali ari, “Shiriimba Babulooni 
shaakwiile! Shaakwiile! Shaakwiile! Shaakalukhile khuuba shishaalo 
shishimenyamo kimisaambwa, luundi shekyelile bumenyo bwa buli shisimu 
shoosi shiibi, na buli khanywinywi khoosi khakhekyelile khaabiyile. 
3 Lwekhuuba kamanaambo koosi kaanyweele khu viini iye buyeyani bwa 
Babulooni. Bayiinga boosi be shiibala bakholile buyeyani ni naye, ni babakulisa 
boosi be mu shiibala bafuna buyiindifu khulwe kamaani ke lukhobe lweewe.” 
4 Lwanyuma nawulila likono liliindi nga lyaama mwikulu nga liloma liri, “Inywe 
babaandu baase, ni murure mu Babulooni, ni mulekhe khutsiila atweela ni naye 
mu byoonako byeewe ta. Naluundi nio mulekhe khunyoola kumutaambo mu 
shitaambiso sheewe ta. 
5 “Khulwekhuuba bibyoonako byeewe bili bikali, byetsuule khukhwoola 
mwikulu, ni Wele ashebulila isaambo yeesi afuniaakamo kamakaambila. 
6 “Ni mumuliyile niye nga naye n'abaliyila inywe. Ni mumuliyile kimiluundi 
kibili muminyisekho isho sheesi niye umweene aakhola. Inywe ni 
mumwitsusilemo niye kimiluundi kibili she khuunywa, mu shikopo sheewe 
shisheene mweesi niye abetsusilamo inywe lutweela. 
7 “Nga n'ebuyila, nga etikitya, ni nanywe muryo ni mumuwe shitaambiso ni 
kumutaambo mu bukali. Lwekhuuba niye umweene elomela mu mwoyo 
kweewe ari, ‘Ise nikhala nga Umuyiinga Umukhasi. Ise s'indi namulekhwa ta, 
namwe s'indibonakho kumutaambo kwoosi ta.’ 
8“Nashiryo mu shifukhu shitweela bitaambiso byeewe biliitsa. Khuufwa, 
tsindwaale, kimitaambo, ni intsala. Ni naye alyokhebwa ni kumulilo, 
khulwekhuuba Umukasya Wele Umweene uwe bunyala, niye umukhaliile 
kumusaango, naluundi kwamufuura.” 
9 Bayiinga be mu shiibala babayeyanatsaka ni naye, bekhala atweela ni naye mu 
mwikhoyo, babeene abo baliilila, bantsuwe khulweewe, ni balibona lisuusi 
lilyaama khu mulilo kukumwoosha, nga lituukha. 
10Baliimikha aleeyi khulwe shiriiso she khukhwokhebwa khweewe, beyaange 
nga baloma bari, “Woowe, woowe! Babulooni shiriimba shiboofu, Babulooni 

shiriimba she kamaani! Itaambayo isaawa indweela yonyene iwe bakhukhalile 
kumusaango.” 
11 Ni babaandu be khu shiibala babaakhola bye khuukulisa, baliilila, 
bewunamile khulweewe. Khulwekhuuba s'ilibawo umuundu na mutweela 
ukula bibiindu byaabwe ta. 
12Bibiindu bibiili bye izaabu, ni bye ifeeza, ni kamabaale ke bukusi bwe angaaki, 
ni tsingubo tsimiliwu naabi, ni tsingubo tsiwaanga, ni tsinandaafu, ni 
tsimbaawo tse bukusi bwe angaaki, ni bibiindu byoosi bibyakholebwa mu 
masaanga ke intsofu, ni biibya bye kumukaso, ni kamabaati, ni kamabaale 
kamalayi mbaawo ulibikula ta. 
13Naluundi mbaawo ulikula bibiwunya bulayi, ni bibiŋaayisa tsinyenyi, ni 
bubaani, ni bye khukhwiyakha bibiwunya bulayi, ni iviini, ni kamafura, ni 
buufu, ni iŋaano, tsikhaafu, kamasheese, tsiŋwaaŋwa ni kamakaali kaatso, ni 
bulamu bwe babaandu, nga bano nibo babaali bakulwa. 
14Babaakulisa bano baliloma bari, “Bibyaano byeesi kumwoyo kwoowo 
kwewuumatsaka byaakhururirekho. Ni nebyo bye buyiindifu bwoowo, ni 
bibiindu byoosi bye angaaki byaweelewo. S'ulibinyoola luundi ta.” 
15 Ni babaakulisa bibiindu bino, babaafuna buyiindifu khulweewe, baliimikha 
aleeyi khulwe shiriisa she khutaambisibwa khweewe. Baliilila, bewunamile. 
16Baliilomela angaaki bari, “Woowe, woowe! Shiriimba shikhulu 
shishakwaarisibwatsaka tsingubo tsimiliwu naabi, ni tsinandaafu, ni 
tsimbesemu, naluundi shakwaarisibwa ni bibiindu bye izaabu, ni kamabaale ke 
bukusi bwe angaaki, ni tsilulu! 
17 Musaawa indweela yonyene buyiindifu buno bwoosi bwoonakisibwa!” Nio 
bakhulu be tsimeeli boosi, ni naabo babakyeendela khu meetsi boosi, ni naabo 
boosi abe babaakhola bye bukusi nga bakyeendela khu meeri, bemikha aleeyi. 
18Ni babona lisuusi lilituukha khukhwaama khu mulilo kukwoosha shiriimba, 
bakuukuulila angaaki nga baloma bari, “Shiriimba shiina shishinyala 
shalekhaasibwa khu shiriimba shikhulu shino?” 
19 Kila behanyakila lifukhuulu mu mirwe kyaabwe, nga balila. Beewunamila 
nga baloma bari, “Woowe, woowe! Shiriimba shikhulu mweesi abo boosi 
babaaba ni tsimeeri khu nyaantsa nga nimwo mweesi baamisa buyiindifu, 
khulwe buyiindifu bubwaba mu shiriimba isho, mu saawa indweela yonyene 
shonakisibwa! 
20 Iwe likulu ni wikhoye, khulwe khukhwonakisibwa khwasho. Akhaba inywe 
bakhosefu ni baarume beewe, ni baŋoosi, ni mwikhoye. Khulwekhuuba Wele 
wakhaliile shiriimba isho kumusaango khulweesho sheesi shabakhola inywe.” 
21 Lwanyuma malayika uwe kamaani wabukula libaale liboofu lilifwaana nga 
lusisi luboofu, walituuma mu nyaantsa nga aloma ari, “Babulooni shiriimba 

shikhulu shilituumibwa aasi ni kamaani kakafwaana karyo. Sishilibonekhakho 
luundi na khari ta. 
22  Ni kamakono ke babaakhupa kamatuungu ni babeemba, ni babaakhupa 
kimilele, ni babafuura tsikhoombi, sikaliiwulilikhanakho luundi mus'iiwe ta! 
Mbaawo babaakhola bye bukusi babalibonekhakho mu shiriimba isho ta, 
naluundi silibawo likono lye lusisi lililiwulilikhakho mus'iiwe ta. 
23Shilibonekhawo luundi buwaanga bwe itaala iyaburukha mus'iiwe ta! 
Imbaawo kamakono ke kamayiiya ke bukhwaale kakaaliwulilikhana mus'iiwe 
luundi ta! Lwekhuuba abe ukholakana ni babaandu bakhulu naabi mu shiibala 
muno, ni kamanaambo koosi kawombesebwa khulwe liloko lyoowo. 
24 Mu shiriimba shino Babulooni, mwanyoolekhanamo kamafuki ke baŋoosi ni 
bakhosefu, ni naabo boosi be khu shiibala babaaba nga bayiribwa.” 

Khubiimbulilwa 19 

1Lwanyuma lwa bino, nawulila shishawulilikha khukhwaama mwikulu nga 
likono lya wanamuundu, nga liloma liri, “Aleluya Umukasya! Buwonesi, ni 
shiriifwa, ni kamaani bili bya Wele weefwe. 
2 Lwekhuuba khuukhalawo khweewe khwe kimisaango khuli khwa ŋali, 
naluundi khuli khukwalaafu. Wele waamalile khuukhalila malaaya umukhulu 
kumusaango. Malaaya uyo, uwoonakisa shiibala khulwe buyeyani bweewe. 
Wele waamuweele shitaambiso khulwe khuufwa khwe babakaanisi ba Wele.” 
3 Naluundi bayokesela angaaki nga baloma bari, “Aleluya Umukasya! Malaaya 
isi boosha ekhala etuukha lisuusi biilo ni biilo.” 
4Kila basakhulu kamakhumi kabili na bane atweela ni tsisolo tsine beyalisa aasi, 
khukhwisaaya Wele uwikhaale khu shitsoloŋo, nga baloma bari, “Amiina! 
Aleluya!” 

Kamayiiya ke bukhwaale bwe Khasheese 

5 Nio likono khukhwaama khu shitsoloŋo lyakuukuula liri, “Inywe babakaanisi 
ba Wele, babamwiisamo shiriifwa, inywe babaandu baabusheele ni be biriifwa, 
ni muruuye Wele weefwe!” 
6 Lwanyuma naawulila likono liliwulilikhana nga lye babaandu bakali, nga 
liwoloola nga kameetsi kamakali, nga liloma liri, “Aleluya, Umukasya Wele 
weefwe, Umunyali wa byoosi, niye umuwuli! 
7Lekha khwikhoye, khusangaale, khumuwe shiriifwa, khulwekhuuba 
bukhwaale bwe Khasheese bwolele. N'umweha weewe werekekhele. 
8Bamufukiilisile khukwaara shikwaaro shimiliwu naabi, 
shishimwekhamwekha, naluundi shimiliwu. Shikwaaro shiwaanga niyo 
bikholwa bye bakhosefu ba Wele byeesi baakhola.” 

9 Lwanyuma malayika wanomela ari, “N'urone bino: Abo babalaangibwile khu 
mayiiya ke bukhwaale bwe Khasheese bali n'ikhabi.” Luundi malayika wanoma 
ari, “Bilomo bili bya ŋali khulwekhuuba byaama isi Wele.” 
10Khulwa bino byoosi, nakwa aasi mu bikele byeewe khukhwisaaya. Ne 
wanoma ari, “Ukhakhola uryo ta. Ise indi umwakaanisi uwashoowo, atweela ni 
bayaaya boowo, babaali ni bujulisi bubuwaamba khu Yesu. Ni wisaaye Wele, 
khulwekhuuba bujulisi bweesi Yesu areera nibwo Umwoyo uwe buŋoosi.” 

Uwekhala khu ŋwaaŋwa Iwanga 

11 Lwanyuma nabona likulu nga lyekukhile. Abonekhawo iŋwaaŋwa iwaanga. 
Ni n'oyo uwakikhalakho nga alaangibwa ari, Umwiyikinwa luundi Uwa ŋali. 
Akhala kimisaango nga emikha khu bukwalaafu naluundi niye ureera busoolo. 
12Tsimoni tseewe tsifwaana nga kumulilo kukuuliliba. Ni khu murwe khweewe 
nga khulikho kamahabi kamakali. Abe baamuronakho lisiina lyeesi umuundu 
yeesi akhamanya ta, khurusakho umweene yenyene. 
13Abe wakwaarire shikwaaro sheesi bamalile khuusenya mu mafuki. Ni lisiina 
lyeewe abe bari Ilomo ya Wele. 
14Kamaye ke mwikulu kaamuloondakho nga kekhaale khu ŋwaaŋwa 
tsiwaanga, luundi nga bakwaarire tsingubo tsimiliwu naabi, nga tsiwaanga 
tselelele. 
15Mukhanwa mweewe mwamamo lurima lulwamema, nga nilwo lweesi ali ni 
khuraambisa khuurema kamanaambo. Aliba umuwuli uwe kamanaambo nga 
araambisa burafu bukali, ni naye umweene alisambakilila likhoŋolo lyeesi 
barokelamo iviini iye lirima lya Wele, Umunyali wa byoosi. 
16Khu shikwaaro sheewe ni khu liraango lyeewe, iliyo lisiina lilyaronebwakho 
liri, “Umuyiinga uwe bayiinga; luundi Umukasya uwe bakasya.” 
17 Lwanyuma nabona malayika ukuundi nga weemikhile khu nyaanga. 
Wakuukuulila angaaki nga alaanga binywiinywi byoosi bibipururukha mu 
ngaaki ari, “Ni mwiitse ano, khulwe kamayiiya ka Wele kamaboofu. 
18Ni mulye tsinyama tsye kimilaambo kye bayiinga, ni tsye kimilaambo kye 
basilikhale bakhulu, ni tsye kimilaambo kye babaandu be kamaani, ni tsye 
tsiŋwaaŋwa, ni ts'abo babekhaale khu ŋwaaŋwa itsyo. Ni mulye ni tsinyama 
tsye kimilaambo kye babaandu boosi, basaalikhana ni bakulwa, bafwiiti ni 
bakhulu.” 
19Lwanyuma nabona isolo ni bayiinga be shiibala ni kamaye kaabwe nga 
babuusana atweela, khusoolana ni n'oyo uwaba wikhaale khu ŋwaaŋwa, ni 
kamaye keewe. 
20Isolo tsana iyo bakiwaamba, atweela n'umuŋoosi uwe bubeeyi, 
uwakholatsaka bye kamakaanga ni bubonelo mu moni tsayo. Khulwe bubonelo 
buno uyo aba waborosa babaandu wakila baafuna khabonelo khe isolo, 
naluundi besaaya shifwaani shayo. Isolo iyo atweela n'umuŋoosi uwe bubeeyi 

tsana uyo, baatuumibwa nga bali balamu, mu nyaantsa iye kumulilo kwe 
bunoro kukutindiima. 
21Babaramawo boosi beeribwa ni lurima lulwarura mukhanwa kh'oyo 
uwekhala khu ŋwaaŋwa. Binywiinywi byoosi byaalya kimilaambo kye kimibili 
kyaabwe. 

Khubiimbulilwa 20 

Kimiiko shiikana shitweela 

1Lwanyuma nabona malayika nga eekha khukhwaama mwikulu, nga mu 
mukhono kweewe wawaambile shifuungo she imakoombe. Naluundi abe 
wawaambile ni kumunyololo kumuboofu naabi. 
2Kila akulukhila kuuremu, kuuremu kukhale kwatsana ukwo, nga nikwo 
umusiku, luundi niye Sitaani, waakubowa khuumala kimiiko shikana shitweela 
(1,000). 
3Waakukholowa mwilowo imakoombe, waakwikalila mubweene umwo, nga 
arakho ni khabonelo, nio kulekhe khukhwilayo khuborosa kamanaambo luundi 
ta, khukhwoolisa kimiiko shikana shitweela nga kyaweelekho. Lwanyuma lwe 
kimiiko ikyo, kuuremu ukwo bakukangululekho khuumala imbuka ifwiiti iri. 
4 Lwanyuma nabona bitsoloŋo ni naabo abe babaabiikhaalekho, nga 
baabaweele bunyala bwe khuukhala kimisaango. Luundi naabona kimyoyo 
kyaabo beesi beera nga babaakhalakho kimirwe, lwekhuubeela baawayo 
bujulisi bwaabwe khu Yesu, ni khuuleekela Ilomo ya Wele. Bano boosi 
sibesaaya isolo namwe shifwaani she isolo iyo ta. Naluundi nibo sibaara 
khabonelo khe solo mu bweeni bwaabwe, namwe khu mikhono kyaabwe ta. 
Nibo balamukha khukhwaama mu bafu, baaba baawuli atweela ni Kristo, 
khuumala kimiiko shikana shitweela. 
5Ne babaandi babaaramileyo khu baafwa sibaalamukha ta, khukhwoolesa 
kimiiko shikana shitweela (1,000) ni kyawayo. Khuno nikhwo khuulamukha 
khukhwaba khuukiboole. 
6Bali ni tsikhabi naluundi bali bakhosefu abo babaanyoola kumukabo mu 
khulamukha khukhwanyoowa. Ni khuufwa khukhukhola khabili sikhubalikho 
ni bunyala bwoosi ta. Nibo baliba basaayi ba Wele, naluundi ba Kristo. Naluundi 
baliiba bawuli atweela ni Kristo khumala kimiiko shikana shitweela. 

Sitaani bamuwula 

7Lwanyuma nga kimiiko shikana shitweela shaweelekho, Sitaani 
balimukangulula khukhwaama mu mapuusu keewe. 
8Alirura atsye ibulafu khuuwombesa kamanaambo kakaali ibwakamilo we 
shiibala nga niko Goga ni Magoga; khuubuusanisa atweela babaandu baako 
khulwe busoolo. Ni bukali bwaabwe bwoola nga kumuyekhe kwe khu nyaantsa. 

9Baryo basalanila mu shiibala shoosi nga bakhuumba, bebotokhelela lituuli lye 
bakhosefu, ni shiriimba sha Wele shikanwa naabi. Ne babeene abo kumulilo 
kwekha khukhwaama mwikulu kwaboosha. 
10N'umusiku Sitaani, uyo uwabawomela, waatuumibwa mu nyaantsa iye 
bunoro itindiima kumulilo. Mu bweene umwo, isolo tsana n'umuŋoosi uwe 
bubeeyi nabo mweesi baatumibwa. Balikholela ibweene iyo shiisa, shiilo ni 
kumuusi, khuumala biilo ni biilo. 

Khuukhala kumusaango Khuumalilisi 

11 Lwanyuma nabona shitsoloŋo shiwaanga nga shili shiboofu, ni n'oyo 
uwashiikhalakho. Likulu ni shiibala byelukha khukhwaama is'ali byaatsya, 
byaalekha khubonekhakho luundi ta. 
12Naabona baafu, nga mulimo bakhulu ni bafwiiti, nga beemikhile mu moni tsye 
shitsoloŋo. Abweene awo beekulawo buurone. Lwanyuma shitabo shishiindi 
nasho shaabikuliwa. Shino shaba shitabo she buulamu. Kila bakhalila baafu 
kimisaango, nga beemikha khu bikholwa byeesi baakhola, nga ni byaronebwa 
mu shitabo. 
13Inyaantsa yarusa baafu babaakibamo. Luufu n'imakoombe nabyo byarusa 
baafu beesi byaba ni nabo. Baryo boosi baakhalilwa kumusaango 
khukhwiimikha khu bikholwa byeesi baakholatsaka. 
14Lwanyuma luufu ni kamakoombe byaatuumibwa mu nyaantsa iye kumulilo. 
Inyaantsa iye kumulilo yino niyo khuufwa khukhuukhola khabili. 
15Na buli mutweela yeesi, uwanyoolikhana nga lisiina lyeewe silyaronebwa mu 
burone bwe buulamu ta, uyo baamutumaatsaka mu nyaantsa iye kumulilo. 

Khubiimbulilwa 21 

Likulu lishaakha ni shiibala shishaakha 

1 Lwanyuma ise nabona likulu lishaakha ni shiibala shishaakha. Lwekhuuba abe 
likulu likhale ni shiibala shikhale byaweelewo. N'inyaantsa nayo yakoraanawo. 
2Naluundi nabona shiriimba shikhosefu, nga nisho Yerusalemu umushaakha, 
nga shiikha khukhwaama mwikulu isi Wele, nga ni bamiliisa umweeha 
khulw'omuseetsa weewe. 
3 Naawulila likono lye angaaki nga lyaama khu shitsoloŋo, nga liloma liri: “Bona 
ari Wele amenya mu baandu. Kane amenye mu baandu beewe, ni nabo kane 
babe babaandu beewe. Ni Wele umweene kane abaatsake atweela ni babaandu 
beewe, niye Wele waabwe. 
4Wele alibeeyakho kamasika koosi khukhwaama mu moni tsaabwe. Shiilibawo 
luundi khuufwa, namwe kumutaambo, namwe khuulila, namwe butsiina ta. 
Lwekhuuba bibiindu byoosi bibyanyoowa khubawo, ari byaweelewo.” 

5Uyo uwekhala khu shitsoloŋo waaloma ari: “Bona ingalusa bibiindu byoosi 
khukhwikyela bishaakha.” Waaloma luundi ari, “Rona bilomo bino, lwekhuuba 
bino byoosi bili bibiyikinibwa naluundi bili bya ŋali.” 
6Lwanyuma waanoma ari, “Shaamalile khuukholikha. Ise indi Alufa, naluundi 
indi Omega. Ise niye Bunanikhilo, naluundi ise indi Bubwakamilo. Uyo yeesi 
uuli bulesa kane imufukiilile khuunywa busa khukhwaama mu sebele ireera 
buulamu. 
7Uyo usoolana waamalakho busoolo nga waafuurire, alinyoola busikha 
bubuulimo bino, ni nase indiba Wele weewe, naye aliba umwaana uwase.” 
8Ne abo babaali ni buuri, ni babaakhali ni khufukiilila ta, ni naabo babaamala 
khukhwoonekha, ni babeeri, ni bayeyani, ni balosi, ni babesaaya bifwaani, ni 
babeeyi boosi; babaandu babaali nga bano kumukabo kwaabwe kuliba 
khuubatuuma mu nyaantsa itindiima ni kumulilo kwe bunoro. Khuno nikhwo 
khuufwa khukhuukhola khabili. 

Yerusalemu Umushaakha 

9Lwanyuma mutweela khu bamalayika musaafu babaaba ni bibuumba musaafu 
nga byetsuulemo bitaambiso musaafu bibimalilisayo, wetsa isi ise indi. 
Wanoma ari, “Ni wiitse ano. Yiitsa ikhwokese umweeha, Umukhasi we 
Khasheese.” 
10Nakwaarisibwa ni kamaani k'Omwoyo, kila malayika ambila khu lukiingi 
luboofu, nga luleeyi naabi. Malayika uyo wantsokesa shiriimba Yerusalemu 
shikhosefu, nga shiikha khukhwaama isi Wele mwikulu. 
11Shiriimba isho shamulikhamulikha ni shiriifwa sha Wele. Ni khuumulikha 
ukhwo khwalekhaana ni khwe libaale lye buukusi bwe angaaki, nga 
sherurukhilile nga libaale lililaangibwa yasepi. 
12Shiriimba isho shaba ni kuutikiyi kuboofu, nga kuleeyi. Shabakho kimilyango 
liikhumi na kibili, nga buli kumulyaango kuliindibwa ni malayika mutweela. 
Abe baaronakho kamasina ke bikuuka liikhumi na bibili, bye babaandu be mu 
Isiraeli, khu milyango kino. 
13Khu luwaande lwe ibwama inyaanga yabayo kimilyaango kitaru. Khu 
luwaande lwe imurwe, yabayo kimilyaango kitaru. Khu luwaande lwe ibikyele, 
kimilyaango kitaru. Ni khu luwaande lwe ibukwa inyaanga, nayo yabayo 
kimilyaango kitaru. 
14Kutikiiyi kwe shiriimba ukwo kwaba ni kamabaale ke kimisingi liikhumi na 
kabili. Ni khu misingi ikyo khwabakho kamasina liikhumi na kabili ke baarume 
liikhumi na babili be Khasheese. 
15 Malayika uwaanganikhayo isi ise aba waasutile kumukosi kukuupima, nga 
kuli kwe zaabu. Kumukosi kuno abe kuli kwe khuupima shiriimba, ni 
kimilyaango kyasho, ni kamatikiiyi kaasho. 

16Bubalaayi bwe shiriimba, ni buleeyi bwasho abe bilekhaana busa. Malayika 
waapima shiriimba nga araambisa kumukosi ukwo. Waanyoola nga buleeyi 
bwasho shoolesa tsi kilomita bikana bibili ni bitoondo bine (2,400). Ni 
bubalaayi nabwo buryo, ni khuuniina mu ngaaki nakhwo khuryo. Nga byoosi 
bilekhaana busa. 
17Lwanyuma waapima liitikiiyi lyasho. Nga mu khuraambisa shipimo sheesi 
malayika aaba ni nasho, abe lyoolisa tsifuuti bitoondo bibili ni liikhumi na 
tsisesaba (216) khuuniina mu ngaaki. 
18 Litikiiyi abe balyoombekha nga baraambisa kamabaale kakalaangibwa 
yasepi. Ne shiriimba shisheene bashombekhela izaabu yonyene busa, nga 
mbaamo khakhaandu ta. Izaabu yino abe yayirurukhilila nga indolelo. 
19Kimisingi kye litikiiyi lye shiriimba kyakholebwa mu mabaale ke bukusi bwe 
angaaki, nga kali ke tsisaambo tsingali. Libaale lye kumusiinji lilyanyoowa 
lyaba lye shikuuka sha yasepi. Liliikhola khabili lyaba lya sapiri, liliikhola 
khataru lyaba lya kaledoni, liliikhola khane lyaba lye emerodi. 
20Libaale liliikhola kharaano lyaba lye shikuuka sha salidoniki, liliikhola 
khasesaba lyaba lya kaneliani. Lye kumusaafu lyaba lya kilisolito, lye shinaane 
lyaba lya belulo, lye shisheenda lyaba lya topazi, lye liikhumi lyaba kilisopulasi. 
Libaale liliikhola liikhumi na litweela lyaba lya yasuti, ni lye liikhumi na kabili 
lyaba lya amezisito. 
21Kimilyango liikhumi na kibili kyaba kye tsilulu. Buli kumulyaango mutweela 
kwaba ilulu ndweela. Kumukhoosi kukubira mu shiriimba kwaba kwe zaabu 
yonyene busa, nga kumulikha nga indolelo. 
22Ne mu shiriimba umwo, sinabonamo Lisaayilo Likhulu ta. Khulwekhuuba 
Umukasya Wele, Umunyali wa byoosi, ni Khasheese, babeene nibo Lisaayilo 
Likhulu lye mu shiriimba. 
23Naluundi nga seshikoombesa inyaanga namwe kumweesi khukhwaburukha 
mu shiriimba isho ta. Khulwekhuuba shiriifwa sha Wele nisho shishiili 
buwaanga bwe shiriimba. Ni Khasheese khakheene nikho itaala iye mu 
shiriimba isho. 
24 Buwaanga bwe shiriimba isho nibwo bukane buraangililatsake babaandu be 
kamanaambo koosi khu shiibala. Ni bayiinga be mu shiibala boosi kane bareere 
biriifwa byaabwe mu shiriimba isho. 
25Imbaawo ni khu shifukhu na shitweela yeesi balikalilawo kimilyaango kye 
shiriimba isho ta. Khulwekhuuba ibweene iyo s'ilibaatsakayo shishilima ta. 
26Balireera shiriifwa ni buyinda bwe kamanaambo mu shiriimba isho. 

27Ne imbaawo shishiindu shoosi shishilikho kumusilo, namwe umuundu yeesi 
ukhola by'embikho, namwe umuundu yeesi umubeeyi, ukane enjile mu 
shiriimba isho ta. Khurusakho abo babaali ni kamasina kaabwe nga 
kaaronebwa mu burone bwe Khasheese, bwe buulamu. 

Khubiimbulilwa 22 

1 Lwanyuma malayika wantsokesana luluutsi lwe kameetsi kakaareera 
buulamu. Abe lwaama mu shitsoloŋo sha Wele ni she Khasheese, nga 
lunyenanyena nga indolelo. 
2Abe luluutsi luno lwiikha nga lubirira akari we kumukhoosi kukuuli mu 
shiriimba. Khu buli luwaande lwe luluutsi luno, iyi ni n'eyi, khwabakho shisaala 
shishireera buulamu. Shisaala shino abe shaana bibyaano kimiluundi liikhumi 
na kibili mu mwiiko. Nga buli mweesi, shaana kumuluundi mutweela. Ni 
kamasaafu ke shisaala isho kaaba kali kamasuuswa isi kamanaambo koosi. 
3 Mu shiriimba umwo simulinyoolikhana shishiindu shoosi sheesi Wele aamala 
khuutsuba ta. Shitsoloŋo sha Wele ni shitsoloŋo she Khasheese, nibyo biliba mu 
shiriimba umwo. Ni babakaanisi beewe balimwisaaya. 
4Balimubona mu moni mweewe, naluundi balirona lisiina lyeewe mu bweni 
mwaabwe. 
5Shishiilima shilikoraanawo. Sibalikoomba buwaanga bwe taala, namwe bwe 
nyaanga ta. Khulwekhuuba Umukasya Wele umweene aliba niye buwaanga 
bwaabwe. Ni babeene abo baliba bawuli khumala biilo ni biilo. 
6Lwanyuma malayika waanoma ari, “Bilomo bino bili bya ŋali naluundi uli ni 
khuubiyikina. N'Umukasya, Wele uwe kimyoyo kye baŋoosi, waarumanile 
malayika weewe khukhwokesa babakaanisi beewe ibyo bibyaba byaakha 
khubawo mu mbuka ikhali iye aleeyi ta.” 
7Yesu aloma ari, “Bona ise indikho niitsa khaangu. Ne umuundu yeesi utsiila 
khu bilomo bye buŋoosi bwe mu burone buno, uyo aba ali ni ikhabi.” 
8Ise Yokana niye uwawulila naluundi nabona bibiindu bino. Ni nabiwulila 
naluundi nabibona, nakwa aasi e bikele bya malayika uwantsokesana bibiindu 
bino, khumwisaaya. 
9Ne niye waanomela ari, “Ukhantsisaaya ise ta! Khulwekhuuba nase ndi 
umwakaanisi nga iwe n'uli, naluundi nga bayaaya boowo baŋoosi ni bali, ni 
naabo boosi babaatsiila khu bilomo bibyaronebwa mu burone buno. Ni wisaaye 
Wele.” 
10Lwanyuma waanoma ari, “Ukhabiikha bilomo bye buŋoosi bibiili mu burone 
buno nga shimoonyo ta, lwekhuuba imbuka ili aambi khukhwoola. 
11Lekha ukhola buubi eloosele khuukhola buubi bweewe. Ni n'oyo ukhola bye 
bunyaalu lekha eloosele ni bye bunyaalu byeewe. Ni n'oyo ukhola bye 
bukwalaafu eloosele khuukhola bye bukwalaafu. Umukhosefu khayo eloosele 
ni khuuba Umukhosefu.” 
12 “Ne bona indikho niitsa khaangu, nga ndi ni shiwaanwa. Kane buli mutweela 
imuwe shiwaanwa khuulondekhana ni bikholwa byeewe. 

13Ise ndi Alufa, naluundi ndi Omega, Umukiboole, naluundi niye Umaliilisayo, 
Buunanikhilo, naluundi niye Bubwaakamilo.” 
14 Bali ni khabi khukhwaama isi Wele abo babaasiinga tsingubo tsaabwe nio 
banyale khufukiilisibwa khuulya bibyaano bye khu shisaala shishireera 
buulamu, luundi nio banyale khufukiilisibwa khukhwinjila mu shiriimba nga 
babirira mu milyaango kyasho. 
15Ne ibulafu we shiriimba ilibayo tsiimbwa, balosi, bayeyani, babeeri, 
babesaaya bifwaani, na buli uyo yeesi umenya mu khukhola bye bubeeyi. 
16 “Ise niye Yesu. Naarumanile malayika wase khuubawa bujulisi buno, inywe 
kamatuuli koosi ke baafukiilisi. Ise indi umusaalikhana naluundi indi uwe nda 
iya Dawudi. Ise niye inieniesi ikhosa tselelele, irura kumutikhinyi.” 
17 Umwoyo n'Umweeha baloma bari: “Yiitsa.” N'abuli mutweela uwulila bilomo 
bino ali ni khuuloma ari: “Yiitsa.” Lekha buli mutweela uuli bulesa eetse. N'abuli 
mutweela uwikoomba kameetsi kakaareera buulamu, ni eetse anywe ka busa. 

Bilomo bimaliilisi 

18 Ne ise indi khuureewula buli mutweela yeesi uwulila bilomo bye buŋoosi bye 
mu burone buno. Uyo yeesi ukana alooselekho shishiindu shoosi khu biindu 
bino, Wele alimulooselakho bitaambiso bibikanikhibwakho mu shitabo shino. 
19Ne noola umuundu yeesi arusakho ilomo yoosi khu bilomo bibiili mu burone 
buno, naye Wele alimurusakho khukhwaama khu mukabo kweewe khu 
shisaala shishireera buulamu, ni khu mukabo kwe mu shiriimba shikhosefu, 
nga ni bikanikhibwakho mu shitabo shino. 
20Uyo uwayo bwa ŋali khu biindu bino aloma ari: “Ilala, indikho niitsa 
khaangu.” Amiina. Yiitsa Umukasya Yesu. 
21Bubweela bw'Omukasya Yesu bube ni nanywe mweesi. Amiina. 

